
Génesis 

Génesis 1 

Chiyivclanjat lhacôm'a 

1Na tôlh'ejop lhacôm'a, pa Dios yivclanjat pa vôôs shi' na cotsjaat. 

2Na cotsjaat niysasha'ne pa ca lhjunasha; tif'apee pa yinôôt, pa lhechesh pa lh'Espíritu 

pa Dios naacjut'a pa yinôôt. 

3Lhechesh pa yit'esh pa Dios: “¡Nicaaj pa nalhu!” Pa caaj pa nalhu. 

4Ti yivan pa Dios pa nalhu ti tajulhey, pa yicatsônjat pa tjonshajayshi. 

5Pa yit'esha “nalhu”, vooy pa tjonshajayshi pa yit'esha “tulh”. Pa nôj ca vatjutsa' 

nalhu. 

6Naelhcha yit'esh pa Dios: “Nicaaj pa tanuvatc'oya ca nicatsônvatc'oya pa yinôôt, ca 

jaspa napu'asham pa ca nôv'e' pa yinôôt.” Pa nôque lhjunash. 

7Pa Dios tô'lha pa tanuvatc'oya ti yicôtsônjat pa yinôôt: pa ve'lha yi'shi' yitsha pa 

yinôôt ti lhecheshch'e ti chiycatsônjatesh, pa vooy paelh yichishamnee. 

8Pa lhqueyesh “nalhuyish” pa tanuvatc'oya. Côque ti nôj pa napu' nalhus. 

9Pa lhechesh pa yit'esh pa Dios: “Na yinôôt nan yiôcji na nalhuyish aven'esh pa ca 

vee, secl'esh ca chinvan pa clôjôj.” Pa lhech lhjunash. 

10Yiey pa clôjôj'e lhqueyesh pa Dios “cotsjaat”, pa vooy pa yie' pa yinôôt pa 

lhqueyesh “uj tovôc”. Ti yi'van pa Dios ti tajulhey pa lhjunash, 

11pa yit'esh: “Nitôlh'e na cotsjaat lhacôm'a pa ca lhjunashtaja pava vatcôvjiyanchecuy: 

pa t'aclôôc caaj pava lhtôsjey, shi' pava aacjuy pavan tô'lha lhay.” Pa lhech lhjunash. 

12Na cotsjaat tôlh'e lhacôm'a pa ti chiycôvjiyan'e: pa t'aclôôc pavan tô'lha pava 

lhtôsjey shi' pava aacjuy pavan tô'lha lhay. 

13Côque ti nôjeshch'e pa pu'jana pava nalhus. 

14-15Pa lhechesh pa yit'esh pa Dios: “Nicaaj pava pjumtses yiey na nalhuyish ca 

nitujat'e na cotsjaat shi' ca nivenchatc'oya pa nalhu pa tulh, shi' ca natjuya ca 

chintôyesha pa nalhu, pava yincôpes pa shi' ca chinatsjulheshch'e nava nalhus t'ajuya 

ti chivatc'usinatesh'in.” Pa lhech lhjunash. 

16Pa Dios yisnatesh nava napu' ti tujey: na uj t'ajuya ti tujey ti nalhu, shi' na tiqu'in 

tujey ti tulh. Shi' shta nava catiis yisnatesh. 

17Pa Dios yan'e nava tujey yiey na nalhuyish ca nitujat'apee na cotsjaat 

18na nalhu shi' na tulh, ti yivenchatesh ti tujey pa tulh'e. Pa yi'van ti tajulhey pa 

lhjunash. 

19Côque ti nôjeshch'e pa yichatjulh pava nalhus. 

20Pa lhechesh pa yit'esh pa Dios: “Nôvji' na yinôôt lhacôm'a pan t'ajôjesh pa lhjunash 

pava sajech, nicaaj shta pava ajôclôs ca nachajshiin na lhaviim yiey na cotsjaat.” Pa 

lhech lhjunash. 

21Pa Dios yivclanjat pava us tovjôy lhavos yi'shi' pa uj tovôc, tsich'em pa t'ajô'jesh pa 

lhjunash pava yi'shi' pa yinôôt, pa shi' lhacôm'a pa t'ajô'jesh pa lhjunash nava ajôclôs. 

Ti yi'van pa Dios ti tajulhey pa lhjunash. 

22Pa yit'eshem pa is lhjunash lhacôm'a pava yivclanjat, cavôque yit'esha: 

“A'vatclônatelh ca actsôôytajelh pa amelhch'een na uj tovôc, pa caaj jayu shta pava 

acloj ajôclôs tif'apee na cotsjaat.” 

23Côque ti nôjeshch'e pa ve'lha nôjesh pava nalhus. 

24Pa lhechesh pa yit'esh pa Dios: “Nôv'e' na cotsjaat lhacôm'a pa t'ajô'jesh pa lhjunash 

nava yaquisetes: nitôyicla shi' pava tôyic, shi' pava t'otayesh t'oot.” Pa lhech lhjunash. 

25Pa Dios yisnatesh tsich'em navôque yaquisetes, pa yi'van ti tajulhey pa lhjunash. 

26Pa lhechesh pa yit'eshlhatam pa Dios: “Nôqueesh shtasnatshelh pa nivacle. Pa 

casjunashajajulh jayu casvaatsha. Pa ya'sheshc'oya jayu pa t'unaj nava sajech, nava 

ajôclôs, nava yaquisetes nitô'yicla shi' nava tôyic, pa yash'apee jayu shta nava 

t'ota'yesh pa t'oot.” 

27Meelh pa Dios ti yivclanjat pa nivacle, pa yijônlhach'e pa Dios lhavaatsha; pa 

nivacle shi' lhpa nivacche ti yivclanjat. 

28Pa yijutem pa is ti yit'eshem: “Avatclônatelh, pa acloja papi acleselh; amelhch'een 

na cotsjaat pa ataanvacleyanshelh; a'shelhchishamc'oya nava sajech shi' nava ajôclôs, 

shi' shta lhacôm'a nava yaquisetes shi' nava t'ota'yesh pa t'oot.” 

29Lhechesh pa yit'esha: “Ovalhelhey, avaatsheelh jajutelh'am lhacôm'a nava 

vatcôvjiyanchecuy yiey na cotsjaat navan tô'lha nava lhtôsjey shi' lhacôm'a nava 

aacjuy tô'lha nava lhay. Lhacôm'a navôque jayu ca chintuj. 

30Taj ti lhacôm'a nava yaquisetes tôyic, nava tosis shi' nava ajôclôs jajutem nava 

t'aclôôc lhacôm'a ca lhôcleesh.” Pa lhech lhjunash, 

31pa Dios yi'van lhacôm'a pa t'ajôôj pava yisnatesh ti tajulhey. Côque ti nôjeshch'e pa 

ve'lhayama pava nalhus. 

Génesis 2 

1Pa vôôs shi' na cotsjaat, shi' lhacôm'a pava yiey ts'ivee vacalhsham. 

2Pa napu'yama nalhu pa Dios pa yivaclhitesh pavan yisnatesh, pa t'ichayjop. 

3Lhechesh pa yit'eshem pa is pa napu'yama nalhu shi' ti yinôôclhinita ti nalhu 

lhasnôyech, lhayaash ti côque nalhu t'ichayjop pa lhcumjayash'e pava yivclanjat. 

4Nôque vachayjayasheshch'e ti vaclan pa vôôs shi' na cotsjaat. 

Pa nivacle ti yie' pa vatcôvjiyanjavat Edên 

Pan t'aplhuqu'e ti yisnatesh pa Dios pa vôôs shi' na cotsjaat, 

5jôjjeclay ampa ca ve'lhaa ca vatcôvjiyanchiyuc'a ampa shta ca nitôlh'e ca t'aclôc'a, 

lhayaash pa Lhcaanvacle Dios ti jôjjeclay ninasnatesh pa tsha'nu yiey na cotsjaat, 

jôjjeclay shta ampapu ca natcum'een. 

6Taj ti istaaem na cotsjaat ti tôlhshaam pa yinôôt pa yivayit'apee pa vatcac'ovat. 

7Pa lhechesh pa Lhcaanvacle Dios pa yisnatesh pa nivacle yitôlhjata jô' na cotsjaat, pa 

yifuyuqu'e pa lhnaash pa yijutem pa lhamônlhajayash. Pa nôque lhjunash pa nivacle ti 

nich'a caaj pa lhamônlhajayash. 

8Pa Lhcaanvacle Dios pa yicaatjat pa vatcôvjiyanjavat yanshi' pa Edên 

lhum'ôjinucjulh. Pa lhech yan'e' pa nivacle pan yisnatesh. 

9Yitôlhjat'e lhacôm'a pant'ajôôj pava isis aacjuy pavan tô'lha pava isis lhay chituj. Pa 

lhcachivatshi pa vatcôvjiyanjavat yan'e' shta lhpa aacjiyuc tô'lha pa vatmônlhajayash 

shi' shta lhpa aacjiyuc vancatôyjata pa isch'e' shi' pa niysa'. 

10Yiey pa Edên tôlhshaam pa tovôc pa yivayit'apee ja vatcôvjiyanjavat. Pa lhech 

vacôtsôn'e pa yichatjulhch'e pava tovjôy. 

11Pa vatjutsa' lhey Pisón, pan yichjop lhacôm'a pan tuc'a'e pa Havila, lhech yie' pa 

clesanilh cojiyaj. 

12Pa clesanilh cojiyaj lhech yie' yaash ti is. Yie' shita pa is ts'ayôjiin lhpa utej 

c'ayooyshi. 

13Paelh tovôc lhey Gihón, pa lhech yichjop lhacôm'a pan tuc'ae pa cotsjaat lhey Cus. 

14Vooy peelhcha tovôc lhey Tigris, pa lhech lhum'ôcjinucjulh nash'e pa Asiria. Pa 

vooy peelh tovôc lhey Éufrates. 

15Pa Lhcaanvacle Dios ti yan'e pa nivacle pa vatcôvjiyanjavat yiey pa Edên ca jaspa 

niclôôsshi shi' ca ninujumatsenesh. 

16Pa yiyôjiesha pa yit'esh: “Isjop ca atuj lhacôm'a nava lhay nava aacjicuy yiey na 

vatcôvjiyanjavat, 

17ve'lheey lha aacjiyuc vancatôyjata pa isch'e shi' pa niysa' ya aj ca atuj. Ya aj ca atuj 

lhpa lha' anôque aacjiyuc, lhayaash ca atujtaj pa lhavaf jayu.” 

18Pa Lhcaanvacle Dios pa yaychavalh'in: “Nintajulhey na nivacle ca ve'lhaasha'ne. 

Jasnatesh jayu lhpa ca nôveelhvacop shi' ca nefen.” 

19-20Nôque lhfanishesh pa Lhcaanvacle Dios ti yitôlhjata lhacôm'a na cotsjaat pava 

yaquisetes tôyic shi' lhacôm'a pava ajôclôs, pa yicha'jey pa nivacle ca neyiyansha'ne; 

pava yeyiyanesh ts'ivee pa nintayesh. Pa nivacle yeyiyansha'ne lhacôm'a pava 

yaquisetes nitôyicla, pa lhacôm'a shta pava ajôclôs shi' lhacôm'a pava yaquisetes 

tôyic. Taj nive'lhaa pava lhech ca isa'emjop ca nitônôyche'elhsha'ne shi' ca nefenesh 

pa ca suytajeeshi. 

21Pa lhechesh pa Lhcaanvacle Dios pa yijutem pa uj lhanjôti pa nivacle, c'oya ti yimô' 

pa niclan'e pa ve'lha pava lhavlhis pa yip'ojey shta pa t'asjaan. 

22Pa lhech lhavlhi' pa Lhcaanvacle Dios pa yisnatesh lhpa ve'lha nivacche pa yichajey 

pa nivacle. 

23Ti yi'van pa nivacle pa yiqu'imjat ti yit'esh: “¡Anôque tô'lha na tsitsôt'ajesh yisjaan 

shi' nava tsitsôt'ajesh yivnus! Lhanquey jayu “nivacche”, lhayaash pa Dios ti tôlhesha 

pa nivacle.” 

24Lhe'naa pa nivacle ti tayjop pa lhtata shi' lhpa lhamimi pa ve'lhaasham jayu lhpa 

lhjaya, papi napu' yamvatsham pa lhjunashjulh ti ve'lha nivacle. 

25Nan lhjunash pa nivacle lhech lhjunash shta lhpa nivacche pa tsishavatsham'in 

ts'ivee, taj nitôyey ca nivapenvach ti lhech lhjunash. 

Génesis 3 

Pa Adán shi' lhpa Eva ti ninanc'ashamem pa Dios 

1Pa tos yitô'yish ti vancatejshiin yashc'oya lhacôm'a pav'elh yaquisetes pavan 

yisnatesh pa Dios, pa niy'ôs lhpa nivacche: —¿Pa' yit'esha ja Dios ca ya aj ca atuj lhpa 

ca ve'lhaa nava lhay nava aacjuy na vatcôvjiyanjavat? 

2Lhpa nivacche pa yicuulh: —Isjop ca jatujelh lhacôm'a nava lhay nava aacjuy, 

3taj vooy lha aacjiyuc lhcachivatshi na vatcôvjiyanjavat tan jayu. Ja Dios yit'eshelhyi 

ca ya aj ca tujeelh, ya aj ca yajayelha shta lhpa lha' anôque aacjiyuc, lhayaash ca lhech 

yifanishtajeeshelh pa javafelh jayu. 

4Pa tos pa yit'esha lhpa nivacche: —Yôôlhjôn'in. Tanca navômjatelh jayu. 

5Ja Dios yitô'ya jô avaatsheelh ca atujtajelh lhpa lha' anôque aacjiyuc, pa natôyelha 

jayu pa tô'lha pa isch'e shi' pa tô'lha pa niysa', pa lhecheesh pa ajunasheelhjulh jayu ja 

Dios. 

6Lhpa nivacche lhechesh pa yaychavalha lhpa lha' lhpa aacjiyuc ti uj ti is, pa lhechesh 

pa nicu'a ca nituj, ca jaspa nicaajem pa lhcajôysha. Pa lhechesh pa namat'e lhpa ve'lha 

lha', pa tuj, pa yijutey shta pa lhjaya, pa tuj vitsha. 

7Pa lhech t'aplhuqu'e' ti chinc'at'emey pava lhtôsjey papi napu' pa yitô'ya shta ti 

tsishavatsham'in. Pa lhechesh pa yu'vatjulh pava lhsashay lhpa higoyuc pa 

vatclôpjalhesh ts'ivee. 

8Pa nivacle shi' lhpa lhjaya ti yipe'ya ts'ivee pa Lhcaanvacle Dios ti t'ôtaych'e pa 

vatcôvjiyanjavat caaj shta pa lhaviim iseshch'e ti nuut, pa lhechesh pa 

vant'ôfiichtajc'oya ts'ivee, yuy'ôcji pava aacjuy yie' pa vatcôvjiyanjavat. 

9Pa Lhcaanvacle Dios pa tôney pa nivacle, pa niy'ôsey: —¿Ta lhôv'e'? 

10Pa nivacle yicuulh: —C'apeya ti lht'ôtaych'e na vatcôvjiyanjavat pa ts'ijovay'in, teya 

ti yatsi'shaan; lhe'naa ti javônt'ôfich. 

11Pa lhechesh pa niy'ôs pa Dios: —¿She papi nifac'am ti atsi'shaan? ¿Lhtuj lhpa lha' 

lhja aacjiyuc lhjan jayeetajesh'a ca ya aj ca atuj? 

12Pa nivacle ti yicuulh: —Lha nivacche, lhan lhanjutyam ca jôveelhvaycop nijutyi 

lhca lha' lhja aacjiyuc, pa jatuj. 

13Pa lhechesh pa niy'ôs pa Lhcaanvacle Dios lhpa nivacche: —¿Ta t'e lhayaash ti 

lhasnatesh côque? Lhpa lhech pa yicuulh: —Ja tos tsicôjôsjatesh, lhe'naa ti jatuj lhca 

aacjiyuc lha'. 

14Pa lhechesh pa yit'esha pa Lhcaanvacle Dios pa tos: —Côque ti lhasnatesh, 

nav'ojinat jayu lhacôm'a nav'elh yaquisetes. Vooy nôqueesh shi' yinjôt jayu lht'ôtayesh 

jayu na oot pa atuj jayu na cotsjaat. 

15Jasnatshelh'am jayu avaatsha shi' lha nivacche ca niac'utsfaeeshelh, shi' shta pava 

acleselh pa shi' papi lhcles. Papi lhcles yiclônsham jayu ashatech, pa lhjuuj lhpic'o 

jayu. 

16Pa yit'esha lhpa nivacche: —Janôyôj'eam jayu pa t'ôôvte ca nicaajtaj'am papi acles, 

nôque t'ôôvte jayu ca ancavat'ajtaj. Vooy na lhentaj yichaj'ac'oya jayu na ajaya, pa 

lhavaatsha yaash'ac'oya jayu. 

17Pa nivacle pa yit'esha: —Ti lhasnatshem ca yit'esh lha ajaya, ti lhtuj lhca lha' lha 

aacjiyuc lhan janfactajelh'am ca ya aj ca atujelh. Vooy nôqueesh yie' jayu na cotsjaat 

pa uj sasch'e tôlha'ajop; pa caclec jayu pa acumjayash pan lht'ôôlhsha jayu pa ôc yiey 

pan lhavôôj pa amônlhajayash. 

18Na cotsjaat yie' jayu pava c'utjanis shi' pa t'aclôcchat, pa atuj jayu pava yalha 

yich'e'in nichincôvjiyan. 

19Jaspa caaj jayu pa ôc ca navcujuntajop, pa lhamjey jayu ca mapectaja na cotsjaat 

nan lhtô'lha, eem ti acotsjat'esh yiey nôque cotsjaat lhapecsham jayu. 

20Pa nivacle yeyiyanesh lhpa lhjaya Eva, (nôque yich'e' vancamônlhanit) lhpa lhech 

lhamimi lhacôm'a napi mônlhasha'ne. 

21Pa Lhcaanvacle Dios yisnatesh pava t'ojechey pava yaquisetes pa vat'uyjatshiyesesh, 

ca jaspa nuych'e pa nivacle shi' lhpa nivacche, 

22pa yit'esh: “Vooy nôqueesh na nivacle pa yama ti casjunashjulh casvaatsha papi 

ve'lha, teya ti yitô'ya pa tô'lha pa isch'e shi' pa tô'lha pa niysa'. Ca ya aj ca natcum'e 

shta lhpa lha' lha aacjiyuc tô'lha pa vatmônlhajayash ca nituj, shi' ca mônlhaa yinjôt.” 

23Lhe'naa pa Lhcaanvacle Dios ti yayjatshi pa nivacle pa vatcôvjiyanjavat yiey pa 

Edên, pa yijutem pa lhcumjayash yiey na cotsjaat nan tô'lha ti chiyisnatesh. 

24Pa yayjatshi pa lhum'ôcjinucjulh pa Edên lhech yan'e papi isis lhcavos pa ve'lha shta 

pa clesataj ya'mamamshi na yaclôjqu'eshi lhacôm'a pava lhcaavjuc, nichavat'esha 

papu ca namey lhpa aacjiyuc tô'lha pa vatmônlhajayash. 

Génesis 4 

Pa Caín shi' pa Abel 

1Pa nivacle yamelhvane lhpa lhjaya Eva. Lhpa lhech pa yituma pa caaj pa lhaôs Caín 

pa yit'esh: “Palha caaj na yaôs. Pa Lhcaanvacle nijutyam.” 

2Pa caaj shta pa Abel, lhch'nish pa Caín. Pa Abel lhcumjat'esh ti yiclonat pava 

tashinshtas, vooy pa Caín lhcumjat'esh ti tcôvjiyanjan. 

3C'oya ti caju pava nalhus, pa yama pa nalhu ti yicha'jey pa Caín pa Lhcaanvacle pa 

tô'lha pa lhcavcalhaech. 

4Yitsha pa Abel pa yicha'jey pa Lhcaanvacle pava vatjutsa' isis lhcles pava lhclôy 

tashinshtas. Pa Lhcaanvacle yovalhey pa nishamsha pa Abel pa lhcufayjat, 

5taj nilhech lhjunasha ti yovalhey pa Caín pa lhcufayjat. Pa lhechesh pa suy jumje pa 

nôclesh pa lhtaco. 

6Pa yit'esh pa Lhcaanvacle: “¿Ta lhayaash ti asuy ti nôclesh na ataco? 

7Ca asnatajesh pa is, pa apôytajchisham taj ti niasnatesh, na sasch'e p'alha vatjumtaa 

pa ca t'aplhutaja ca naashtaj'atapee. Taj ti avaatsha ca at'esh ti t'ash'apee jô lhech.” 

8Ve'lha pa nalhu, pa Caín t'alha pa lhch'inish Abel ca nit'ôtayelh, c'oya ti yamjam pa 

joot pa napu'elh, pa Caín pa t'eclet'a pa lhch'inish Abel pa yiclôn. 

9Pa lhechesh pa Lhcaanvacle pa niy'ôs pa Caín: —¿Ta yie' ja ach'inish Abel? Pa 

yicuulh pa Caín: —Nit'e. ¿Lheclôjtajesh ca yalhecha ca yiclôvalh ja yich'inish? 

10Pa yit'esh pa Lhcaanvacle: —¿Ta t'e lhayaash ti lhasnatesh côque? Cava lhavoyey 

ca ach'inish, c'avanesh ti lhamjach'e na cotsjaat, tônyiy ca jasnatshem pa 

yivo'yeshch'e. 

11Lhe'naa ti tan jayu ca acajôyshay pa chinapun jayu yiey na cotsjaat nan lhamjach'e 

cava lhavoyey ca ach'inish, can lhclôn avaatsha. 

12Lha'ma ca acuumtaj'een na cotsjaat, tan jayu ca napecl'am ca ats'ôteyesh pa unaj. 

Acha'lheesh jayu ti lht'ôtay'apee na cotsjaat tanca amey pa ichayasha pa ca t'elheesh. 

13Pa Caín pa yicuulh pa Lhcaanvacle: —Yivaatsha tanca yajulhjulh na uj 

yiclôyitsjayash. 

14Nôqueesh lhasvôôm yiey na cotsjaat, pa ya cha'lheesh jayu ti jayôtay'apee na 

cotsjaat pa yatôjey'am jayu shta, pa ampa yichayasha jayu shta. Pa nôque lhjunash, 

papi ca nasvantaj pa tsiclôn jayu. 

15Taj ti yicuulh pa Lhcaanvacle: —Pa ca naôvtaj'e papu ca naclôntaj pa 

ya'shesh'atapee jayu pa anclôyitsjayash pava napu'yama. Pa lhechesh pa Lhcaanvacle 

pa caaj pa nôclitesh pa Caín, ca jaspa ya aj ca niclôn papu ca nivantaj. 

16Pa Caín pa tay'e pa yie' ti tasinôyelh'in pa Lhcaavacle pa mônlhee pa yie'in pa Nod, 

yiey lhum'ôcjinucjulh pa Edên. 

Papi tô'lha pa Caín 

17Pa Caín pa yamelhvane lhpa lhjaya, pa lhechesh pa yituma pa nivat'aj pa Enoc. Pa 

nijooylha pa yisnatesh pa yitsaat, pa yetônesh pan lhey pa lhaôs Enoc. 

18Pa Enoc lhô'sesh pa Irad, vooy pa Irad lhô'sesh pa Mehujael, Mehujael lhô'sesh pa 

Metusael, pa Metusael lhô'sesh pa Lamec. 

19Pa Lamec caaj papi napu' lhjayas. Ve'lha lhpa lhey Ada, vooy lhap'elh lhey Zila. 

20Lhpa Ada nivat'aj pa lhaôs Jabal. Pa lhech lhtataesh papi yiesheen pa joot pava 

lhclôy vôcôc. 

21Pa Jabal caaj pa ve'lha lhch'inish pa lhey Jubal. Pa lhech lhtataesh lhacôm'a papi 

yiclôquiin pa arpa shi' lhpa vat'ônjanche. 

22Vooy lhap'elh Zila nivat'aj pa lhaôs Tubal-caín, pa clesanlhiy lhavoesh yisnatesh'in 

pava tô'lha pava utes shi' pa clesanilh. Pa Tubal-caín caaj lhpa lhch'injô lhey Naama. 

23Caaj pa nalhu, pa Lamec yit'esha papi lhjayas lhpa Ada shi' lhpa Zila: 

“Ach'anelhch'e jum na jayeetsha: jaclôn ca ve'lha nivacle teya ti tsivomatan; jaclôn ca 

ve'lha necjôôc teya ti tsic'ôn. 

24Ja Caín napu'yama pat'ajô'jesh jayu ti chiycaatshayeshemch'e, pa vooy yivaatsha pa 

setenta y sieteesh pat'ajô'jesh jayu ca chincaatshayeshch'eyam.” 

Pa pu'janaesh lhaôs pa Adán shi' lhpa Eve 

25Pa Adán pa yamelhvane lhpa lhch'acfa, pa caaj pa lhaôs pa lhey Set, pa yit'esh: “Pa 

Dios nijutyiy naelh yaôs nicôyôjatey ca Abel, can yiclôn ja Caín. 

26Pa Set caaj yitsha pa lhaôs lhey Enós. Lhech tôlhesh'e ti nich'a t'a'lha pa lhey pa 

Lhcaanvacle. 

Papi lhcles pa Adán 
(1 Cr 1.1-4) 

Génesis 5 

1Navôque lheyis papi lhcles pa Adán. Ti yisnatesh pa Dios pa nivacle, ti yisnatesh ti 

yijôneshch'e' pa Dios lhavaatsha. 

2Ti yisnatesh pa nivacle shi' lhpa nivacche, pa yijutem pa is t'efenjayasha. Pa nalhu ti 

yisnateshi, pa Dios yit'esh: “Nivacle” 

3Pa Adán 130 pava lhnincôpes ti nivat'aj pa lhaôs, pa yijoqu'e pa lhjunashjulh pa ampa 

ca mônlhaa, pan lhqueyesh Set. 

4Ti nôjeshch'e côque pa Adán pa ve'lheesh pava 800 lhnincôpes ti mônlha pa caaj 

pap'elh lhcles shi' papi ôcjeclôy; 

5pa yamvatsham 930 pava lhnincôpes ti mônlha. Pa lhechesh pa vaf. 

6Pa Set 105 pava lhnincôpes ti nivat'aj pa lhaôs Enós. 

7Ti nôjeshch'e côque, pa Set pa mônlha 807 pava lhnincôpes shta, pa caaj shta pap'elh 

lhcles shi' papi ôcjeclôy; 

8pa 912 pava lhnincôpes yamvatsham ti mônlha. Pa lhechesh pa vaf. 

9Pa Enós 90 pava lhnincôpes pa caaj pa lhaôs Cainán. 

10Ti nôjeshch'e côque, pa Enós pa mônlha 815 pava lhnincôpes shta pa caaj shta 

pap'elh lhcles shi' papi ôcjeclôy; 

11pa 905 pava lhnincôpes yamvatsham ti mônlha. Pa lhechesh pa vaf. 

12Pa Cainán 70 pava lhnincôpes pa caaj pa lhaôs Mahalaleel. 

13Ti nôjeshch'e côque, pa Cainán pa mônlha 840 pava lhnincôpes shta pa caaj pap'elh 

lhcles shi' papi ôcjeclôy; 

14pa 910 pava lhnincôpes yamvatsham ti mônlha. Pa lhechesh pa vaf. 

15Pa Mahalaleel 65 pava lhnincôpes pa caaj pa lhaôs Jared. 

16Ti nôjeshch'e côque, pa Mahalaleel pa mônlha 830 pava lhnincôpes shta, pa caaj 

shta pap'elh lhcles shi' papi ôcjeclôy; 

17pa 895 pava lhnincôpes yamvatsham ti mônlha. Pa lhechesh pa vaf. 

18Pa Jared 162 pava lhnincôpes pa caaj pa lhaôs Enoc. 

19Ti nôjeshch'e côque, pa Jared pa mônlha 800 pava lhnincôpes shta, pa caaj pap'elh 

lhcles shi' papi ôcjeclôy; 

20pa 962 pava lhnincôpes yamvatsham ti mônlha. Pa lhechesh pa vaf. 

21Pa Enoc 65 pava lhnincôpes ti caaj pa lhaôs Matusalên. 

22Pa Enoc yajatesh ti yivo'yeshch'e pava yen pa Dios. Ti nivat'aj pa lhaôs Metusalên, 

pa Enoc mônlha shta 300 pava lhnincôpes pa caaj pap'elh lhcles shi' papi ôcjeclôy; 

23pa 365 pava lhnincôpes yamvatsham ti mônlha. 

24Nan lhjunash pa Enoc yajatesh ti yivo'yeshjulh pava yen pa Dios, pa caaj pa nalhu 

pa nichinvan, lhayaash ti yichaaj pa Dios. 

25Pa Metusalên 187 pava lhnincôpes ti caaj pa lhaôs Lamec. 

26Ti nôjeshch'e côque, pa Metusalên pa mônlha 782 pava lhnincôpes shta, pa caaj 

pap'elh lhcles shi' papi ôcjeclôy; 

27pa 969 pava lhnincôpes yamvatsham ti mônlha. Pa lhechesh pa vaf. 

28Pa Lamec 182 pava lhnincôpes ti caaj pa lhaôs, 

29pa yeyiyanesh Noê, lhayaash ti yit'esh: “Pa Lhcaanvacle yipôfiyu na cotsjaat, pa uj 

ti caclec na cascumjayash; taj ti vooy nôque taôvclaj pa shinichayan jayu.” 

30Ti nivat'aj pa Noê, pa Lamec pa mônlha 595 pava lhnincôpes shta, pa caaj pap'elh 

lhcles shi' papi ôcjeclôy, 

31pa 777 pava lhnincôpes yamvatsham ti mônlha. Pa lhechesh pa vaf. 

32Pa Noê p'alha 500 pava lhnincôpes ti caaj papi lhcles pa Sem, pa Cam shi' pa Jafet. 

Génesis 6 

Pa sasch'e yi'shi' papi nivacle 

1C'oya ti acloj papi nivacle pa tavtsatey'e na cotsjaat pa caaj papi ôcjeclôy lhcles. 

2Papin lhclesesh pa Dios ti yi'van papi lhech nivacchey ti lhasnôychey. Pa lhechesh pa 

t'acum'e lhatam lhacôm'a papi lhech papin yen pa lhjayasesh. 

3Pa lhechesh pa yit'esh pa Lhcaanvacle: “Tan jayu ca yin'ate ca cajuach'e ca mônlhaa 

pa nivacle, lhayaash ti tsi'sheem na t'asjaan atesha ti yen. Pa ciento veinte jayu shta 

pava lhnincôpes ca mônlhaa. 

4Caaj papi pitesch'e chiyivan'e yiey na cotsjaat, pan t'aplhuqu'e papi Dios lhclesesh, ti 

lhjayasesh papi lhcles papi nivacle. Papi lhech lhnetônjasesh pa uj t'unaj pava lhech 

nalhus lhapesh. 

5C'oya ti yi'van pa Lhcaanvacle papi nivacle yiey na cotsjaat ti uj ti niysa' pa lhjunash, 

pa yajatesh ti yaychavalhey ca nasnatesh pava niysisa. 

6Pa uj ti cacleclem teya pava yisnatesh pa nivacle, pa uj ti aôytejem shta 

7pa yit'esh: “Istaa ca javômjat yiey na cotsjaat ja nivacle jan jasnatesh, shi' lhacôm'a 

java yaquisites shi' java tosis shi' java ajô'clôs. ¡Caclecyam napi javaclhit!” 

8Taj ti vooy ja Noê yajulhjatey pa Dios. 

Pa lhôvjatshi yitsavalhch'e tovôc pa Noê 

9Nôque vachayjayasheshch'e pa Noê. Pa Noê lhavaatsha ve'lha nivacle issha'ne, 

yajatesh niqu'ishamem pa Dios. Ti yi'shi' papi lhech nivacle, ve'lheey ti yajulhjatey pa 

Dios. 

10Pa Noê caaj papi pu'jana lhcles capuque pa Sem, pa Cam shi' pa Jafet. 

11Ti yie' t'ajuyish pa Dios na cotsjaat ti yam'apee pa niysa' shi' pa vatav'ojiyash, 

12lhayaash ti lhacôm'a papi nivacle ti vena lhfanishlhavach. C'oya ti yivan'e pa Dios ti 

yaash pa niysa' yiey na cotsjaat, 

13pa yit'esha pa Noê: “Jaychavalhey ti jatif'e jayu lhacôm'a napi nivacle. Tôlh'ejop 

nava lhsasch'e yaash na lhav'ojiyash yiey na cotsjaat, pa lhech lhjunash ti jatifch'een 

jayu napi lhech shi' nan tuc'a'ey na cotsjaat. 

14Asnatesh lhpa vatôvjatshi yeclônilh, asnatesh pava lhtôvjasesh, pa ap'aclaneshey 

ts'ivee lhacôm'a pava lhcaavjuclesh pava yeclôy pa yiyuus, pa tasham shi' pa fach'ee 

lhpa vatôvjatshi ca jaspa tanca nôcjaam pa yinôôt. 

15Ca asnatajesh lhpa vatôvjatshi pa atsjuulhshisha'nejop: ciento treinta y cinco metros 

pa lhavôôj, veintidós metros y medio pa lhjuc'ach'e, pa trece metros y medio pa 

t'aplhuquisham. 

16Asnatesh pava pu'jana'esh lhtôvjasesh chishamnee, pa ve'lhaa pa vatovalhjavat pa 

lhch'alhu'eesh metro pa lhavôôj yiey lhatôj'e, pa ve'lhaa pa lhashi nôv'e' lhavôôj. 

17Jacheney jayu pa uj tsha'nu ca nitif'apee na cotsjaat pa nitifch'een jayu lhacôm'a 

pava caajem pa lhamônlhjayash yiey na cotsjaat. Lhacôm'a nava yi'apee na cotsjaat ti 

vafsha'ne jayu. 

18Vooy avaatsha jasnatesh'am jayu pa chivatpeya'esh, vooy lhpa vatôvjatshi 

lhôqueelhsham jayu napi acles, lha ach'acfa, napi atômtey shi' avaatsha. 

19Lhchaajsham jayu shta lhpa vatôvjatshi pa ve'lha yitsuuj shi' lhpa ôcjeclô lhacôm'a 

pava yaquisetes yiey na cotsjaat, secl'esh ca mônlhaasha'ne nan ajunash. 

20Lhôqueelhshamsha'ne jayu lhpa vatôvjatshi pava napu' ts'ivee yaquisetes 

nalhjunashvatc'oya; lhjunashjulh shta pava ajôclôs, pava yaquisetes isisesh shi' pava 

t'ôta'yesh pa t'oot, ca jaspa mônlhaasha'ne. 

21Pa anayjatemvane shta lhacôm'a pava nalhjunashvatc'oya vatcôs, ca asclan ca 

ajuyjat'avne shi' nava yaquisetes ca nituj.” 

22Pa Noê yisnatesh lhacôm'a pa t'ônashesha pa Dios. 

Génesis 7 

Pa uj tsha'nu 

1Pa lhechesh pa Lhcaanvacle yit'esha pa Noê: “Môjaam lha vatôvjatshi shi' lhacôm'a 

na ajôôjam, lhayaash ti yiey napuque nivacle ti c'ajulhjatey. 

2Pa acum'e pava napu'yama yitsjôy shi' pava napu'yama ôcjeclôy lhacôm'a pava 

yaquisetes isis. Lhech pavan isjop ti chituj. Vooy pava niysisa yaquisetes ve'lhaa pa 

yitsuuj shi' ca ve'lhaa lhpa ôcjeclô. 

3Acum'e shta pava napu'yama lhtajayas pava nalhjunashvatc'oya ajôclôs secl'esh ca 

mônlhaaesh pa lhjunash yiey na cotsjaat, 

4lhayaash ti napu'yama pava amc'oya nalhus ca jachen pa uj tsha'nu. Pa cuarenta jayu 

pava nalhus shi' pava tulhis ca nitaaj. ¡Javômjat jayu lhacôm'a nava yiey na cotsjaat 

navan jasnatesh!” 

5Pa Noê yisnatesh lhacôm'a pavan yiyôjiesha pa Lhcaanvacle. 

6Pa Noê seiscientos pava lhnincôpes ti caaj pa uj tsha'nu pa tif'apee na cotsjaat. 

7Pa yitshaam lhpa vatôvjatshi shi' papi lhcles, lhpa lhch'acfa shi' papi lhtômtes ca 

jaspa yiôcjic'oya pa tsha'nu. 

8Pava isis yaquisetes shi' pava niysisa, pava yifô'yô shi' pava t'ôta'yesh pa t'oot, 

9pa yichelhsham pa Noê lhpa vatôvjatshi pa napu' ts'ivee pa yitsuuj shi' lhpa ôcjeclô, 

pan t'ônashem pa Dios. 

10Ti nôjeshch'e pava napu'yama nalhus pa caaj pa uj tsha'nu pa tif'apee na cotsjaat. 

11Lhech pa nalhu ti diecisiete pa napu'eyshi jive'cla. Pa Noê lhechesh ti seiscientos 

pava lhnincôpes. Lhecheshch'e pa lhech nalhu, camameyc'oya pa yinôôt tôlhshaam na 

cotsjaat, camamc'oya shta pa tôôlhchishamnee pa uj tsha'nu. 

12Cuarenta pava nalhus pa cuarenta shta pava tulhis ti taj'e' na cotsjaat. 

13Lhechesh pa nalhu ti yich'ôcji pa Noê lhpa vatôvjatshi shi' shta papi lhcles pa Sem, 

pa Cam shi' pa Jafet, pa shi' shta lhpa lhch'acfa shi' shta papi pu'jana lhtômtey. 

14Papi lhech yichelh'ôcji lhacôm'a pava nalhjunashvatc'oya yaquisetes pava tôyic shi' 

pava nitôyecla, nôquee shta pava t'ôta'yesh pa t'oot shi' pava ajô'clôs. 

15Lhacôm'a pava yaquisetes ti yichelh'ôcji pa Noê lhpa vatôvjatshi pa napu' ts'ivee. 

16Yich'ôcji pa ve'lha yitsuuj lhpa ve'lha shta ôcjeclô pava nalhjunashvatc'oya, nan 

lhjuanash pavan yiyôjiesha pa Dios pa Noê. Pa lhechesh pa Lhcaanvacle pa yip'oey pa 

lhashi lhpa vatôvjatshi. 

17Pa lhech tsha'nu yicheshch'e pava cuarenta nalhus. C'oya ti tapo'in pa yinôôt pa 

neeshchisham lhpa vatôvjatshi pa yichesh. 

18Pa yinôôt vat'iychisham'in, taj ti lhech lha nashesh'e lhpa vatôvjatshi ti 

yicheshchisham. 

19Caju pa yam'echisham pa yinôôt pa yam'apee pava uschisham uticuy yiey na 

cotsjaat. 

20Ti yam'apee pava uticuy, pa yinôôt pa ve'lheesh vat'iychisham pa napu'yama metros. 

21Pa nôque lhjunash pa vafsha'ne lhacôm'a capi nivacle yiey na cotsjaat, lhech 

lhjunash shta cava ajôclôs, cava yaquisetes nitôyecla shi' cava tôyic, nôqueesh shta 

cava t'ôta'yesh pa t'oot. 

22Vafsha'ne lhacôm'a pava yiey na cotsjaat, pava caajem pa lhamônlhajayash shi' pava 

tayalhiy. 

23Ve'lha pa Noê shi' pava yi'shi' lhpa vatôvjatshi mônlhasha'ne. Vooy pav'elh pa 

vafsha'ne: pa nivacle, pava yaquisetes nitôyecla shi' pava ajô'clôs shi' shta pava 

t'ôta'yesh pa t'oot. 

24Vooy pa yinôôt ciento cincuenta pava nalhus ti nim yiey na cotsjaat. 

Génesis 8 

Ti nôjeshch'e pa uj tsha'nu 

1Pa lhechesh pa Dios yivo'yey lhcachi' pa Noê shi' lhacôm'a pava yaquisetes pavan 

yi'shi' lhpa vatôvjatshi. Pa yisnatesh pa lhaviim ti tanu' yiey na cotsjaat. Pa lhechesh 

pa vapecshicham pa yinôôt. 

2Chiyp'oc'oya pa tôôlhtasham pa yinôôt shi' pa tôôlhchishamnee. Pa vô'mesh ti taaj, 

3pa lhech tôlhesh'e ti vapecshicham'in pa yinôôt. Ti nôjeshch'e pava ciento cincuenta 

nalhus pa yinôôt ti vapecshicham'in. 

4Pa nalhu diecisiete pa napu'yama jive'cla lhpa vatôvjatshi pa cano yi'apee lhpa utiyuc 

Ararat. 

5Pa yinôôt lhet ti pa ti vapecshicham pa vatjutsa' pa nalhu pa napu'nôjesh jive'cla pa 

lhechesh pa chiyvaney pava uschisham uticuy. 

6Ti nôjeshch'e pava cuarenta nalhus, pa Noê pa nic'at'ey pa vatovalhjavat pan 

yisnatesh, 

7pa yichen lhpa ajô'clô yacut, lhpa yacut yifô'yô na t'ajuytajshi, pa vo'tajeysha'ne pa ca 

clôjôje'e na cotsjaat. 

8Ti nijooylhach'e lhpa yacut, pa Noê pa yichen pa ve'lha ofo ca novalhey ca clôjôje'e 

na cotsjaat; 

9taj ti tapec pa ofo yiey lhpa vatôvjatshi teya ti ampa ca nivan pa ca nit'ichay'e, eem ti 

jôjjeclay ti tif'apee na cotsjaat pa yinôôt. Pa yanfach'ee c'oya pa Noê pa t'ituuc, pa 

t'acuumjulh pa ofo pa yuyjat'ôcji lhpa vatôvjatshi. 

10Pa Noê pa t'ach'anjop pava napu'yama nalhus pa ve'lheesh yichen shta pa ofo. 

11Palha nuutitsu ti tapec pa ofo. Pa nichaaj pa lht'oycha lhaôs pa olivo yanshi' lhpôset, 

pa lhechesh pa yitô'ya pa Noê ti yim'apee na cotsjaat. 

12Pa tach'anjop shta pava napu'yama nalhus pa ve'lheeshcum ti yichen pa ofo, taj 

ninatpec t'ôyish'e pa ofo. 

13Ti yama ti seicientos uno pava lhnincôpes pa Noê, pa clôjôj'e na cotsjaat. Lhech pa 

vatjutsa' nalhu pa vatjutsa' jive'cla, pa Noê pa niclan'e pa lhôtôjey lhpa vatôvjatshi pa 

yi'van na cotsjaat ti p'alha ti clôjôj'e. 



15 

 

 
Nivacle Bible  

© 1994,  Sociedades Bíblicas Unidas. 
 

 
 

 

14Pa nalhu veintisiete pa napu'eyshi jive'cla na cotsjaat pa clôjôj'e jô. 

15Pa lhechesh pa yit'esha pa Dios pa Noê: 

16“Ayshi lha vatôvjatshi shi' shta lha ach'acfa, napi acles shi' napi atômtey. 

17Ayjatshi shta lhacôm'a nava yaquisetes navan yi'ajop: nava ajôclôs, nava yaquisetes 

nitôyecla pa shi' nava t'ôta'yesh pa t'oot, secl'esh ca nit'ôtay'apee lhacôm'a na cotsjaat 

pa nicaaj shta pava lhcles pa namqu'een na cotsjaat.” 

18Pa lhechesh pa Noê shi' lhpa lhch'acfa, papi lhclesh shi' papi lhtômtey, pa tayshi 

lhpa vatôvjatshi. 

19Pa tayshi lhacôm'a pava yaquisetes nitôyecla shi' pava tôyic, pava t'ôta'yesh pa t'oot 

pa shi' pava yifô'yô. 

20Pa lhechesh pa yisnatesh pa Noê pa lhcufayjat'esh ja lhavitôvat pa Lhcaanvacle, pa 

t'acum'e java yaquisetes shi' pava ajôclôs pava isis, pa ve'lha ts'ivee pa t'ajôjesh pa 

lhjunash, pa napjunemsham pa Lhcaavacle ti lhcufayjat'esh. 

21C'oya ti yameychisham pa lhniish uj ti acôjqu'e, pa yit'esh pa Lhcaanvacle: “Tanca 

t'ôyi'sheey ca yipôfiyu yiey na cotsjaat pa ca nitôôlhtajeyjop pa nivacle, lhayaash ti 

tôlhesh'e ti nich'ayech pa nivacle ti tsi'sha pa niysa' yaychavalhey. Tanca jayu shta 

t'ôyisheey ca yiclônsha'ne nava yaquisetes, yiey nan jasnatesh nôqueesh. 

22“Pa lhan'e ti caaj na cotsjaat, caaj jayu pa vatcôvjiyanjayash shi' pa vatcavcalhech; 

pa cus jayu shi' pa c'uy, caaj jayu pa cloop shi' pa yincôôp shi' pava nalhus pa nôquee 

pava tulhis.” 

Génesis 9 

Pa vatpeya'shelh pa Dios pa Noê 

1Pa Dios yit'eshem pa is pa Noê shi' papi lhcles, navôque lhclishay: “Acaatjatelh papi 

acloj acleselh pa amelhch'een na cotsjaat. 

2Lhacôm'a nava yaquisetes yiey na cotsjaat pa lhts'anaanjateshelh jayu pa t'ajovayi 

yiey ajuyishelh. Lhacôm'a nava ajôclôs navan yi'shi' na lhaviim yiey na cotsjaat shi' 

shta nava yiey na uj yinôôt, t'ashelhc'oya pa unajelh. 

3Isjop ca atujelh lhacôm'a nava yaquisetes shi' nava aacjuy lhay navan t'acônelh. 

Yivaatsha jajutelh'ay. 

4Taj ti caaj na ve'lha ti ya aj na ca atujelh pa t'asjaan mônlhashi pa lhavoyey, lhayaash 

cava vatvoyey ti yi'shi' pa vatmônlhajayash. 

5Yivaatsha jayalh'ôcji jayu lhacôm'a pa nivacle shi' shta pa yaquiset pava lhavoyey pa 

ave'lhaaelh'e ts'ivee. Pa jayalh'ôcji jayu ve'lha ts'ivee napi nivacle pa lhamônlhajayash 

pa lhavelh. 

6“Ca nicaajtaj papu ca niclôntaj pa ve'lha nivacle, pa vooy peelh nivacle niclôn jayu 

vitsha, tôlh'ejop pa nivacle ti chiyisnatesh ti yijônlhach'e pa Dios lhavaatsha. 



16 

 

 
Nivacle Bible  

© 1994,  Sociedades Bíblicas Unidas. 
 

 
 

 

7Taj avaatsheelh, ¡acaatjatelh papi acloj acleselh pa amelhch'een na cotsjaat papi 

lhech!” 

8Pa Dios yit'esha shta pa Noê shi' papi lhcles: 

9“A'va, yivaatsha jacaatjat jayu ca shtavatpeya'esh avaatsheelh shi' shta papi amc'oya 

tôlhelh'a jayu, 

10pa shi' shta lhacôm'a nava yaquisetes navan yielh'ajop ti lhtayelhshi lha vatôvjatshi: 

nava ajôclôs, nava yaquisetes nitôyecla shi' nava tôyic shi' lhacôm'a nava yaquisetes 

yiey na cotsjaat. 

11Na c'apejiyinshelh avaatsheelh tan jayu ca anvaych'aclajelh: tan jayu ca t'ôyisheey 

ca yivômjatesha'ne napi nivacle shi' nava yaquisetes pa uj tsha'nu. Tan jayu ca ninam 

t'ôyish'e pa uj tsha'nu ca nivômjat na cotsjaat. 

12Anôque janôôclhanitsha nan c'apejiyinshelh pa jasnatshelh'am jayu yinjôt 

avaatsheelh shi' lhacôm'a nava yaquisetes: 

13apis ti janshi' lha yifasch'aclich nava vôsey yiey na cotsjaat. 

14Yivaatsha ca janchentaj pava vôsey yiey na cotsjaat, lha yifasch'aclich pa 

chinvaney'e jayu pava lhech. 

15Pa lhecheesh pa nivoych'e yicachi' jayu ca shtavatpeya'esh ti jasnatshelh'am 

avaaatsheelh shi' lhacôm'a nava yaquisetes, ti tan jayu ca ve'lheesh ca ninam shta pa uj 

tsha'nu ca nivancalhif'e. 

16Lha fasch'aclich ca nôôvtajshi nava vôsey, pa ja'van jayu pa jaychavalhch'e jayu 

shta nan shtavatpeya'esh nan jasnatesh ti yajateeshem jayu pa nivacle shi' lhacôm'a 

pava yaquisetes yiey na cotsjaat. 

17Lhech anôque nôôclheesha na shtavatpeya'esh ti yivaatsha jasnatshem ti 

lhacôm'a'esh pa nivacle shi' pa yaquiset ti yiey na cotsjaat.” Nôque yit'eshem pa Dios 

pa Noê. 

Pa Noê shi' papi lhcles 

18Pa Sem, pa Cam shi' pa Jafet capuque lhcles pa Noê papin tayelhshi lhpa 

vatôvjatshi. Pa Cam lhô'sesh pa Canaán. 

19Papucôyi pu'jana lhcles pa Noê, pa shi' papi tô'lha pa lhech papuque tavtsatey'e na 

cotsjaat. 

20Pa Noê vatcôvjiyanjayash lhavo'esh, lhavaatsha vatjutsa'esh ti yicôvjiyan pava 

ôtjayetas. 

21Caaj pa nalhu pa yiyô'ji pa Noê pa ôtjayetas t'i' pa yetsejesh. Pa lhech nat'ôcji pan 

yie' pa lhatsha'nuvo taj ti tsi'shaan. 

22C'oya ti yi'van pa Cam, ja't'ajesha lhtata pa Canaán, pa lhtata ti tsishaan pa 

yicheyjop papi lhavelhavot pa nifaclem. 

23Pa lhech'e pa Sem shi' pa Jafet t'acum'e ts'ivee pa lhclo'vat, pa yan'e lhfatatsiy, ti 

yip'ooj'e pa lhtata pan tsi'shaan. Ca ya aj ca nivan pa lhtata ti tsi'shaan, t'ôyiyey 

lhavc'oya ti yichey pa vena yovalhshi. 

24Pa Noê ti nôjesh'apee pa t'etsje pa yitô'ya pa lhfanishesh pa taôvclajesh lhaôs, 

25pa yit'esha: “¡Chiypôfiyu jayu na Canaán! ¡Ya'shesh jayu ti lhcavo'esh naapi napu' 

lhavelhavot!” 

26Ve'lheesh yit'esh'in shta pa Noê: “Vooy pa Lhcaanvacle yi'Dios yiisiyanem na Sem, 

pa vooy na Canaán lhcavoesh jayu. 

27Pa Dios yivashanem na Jafet ca na'shem ca nôv'e'; pa yie'in pava t'ichavtes na Sem, 

pa vooy na Canaán pa lhcavoaesh.” 

28Ti nôjeshch'e pa uj tsha'nu pa Noê pa ve'lheesh mônlha shta trescientos cincuenta 

pava lhnincôpes: 

29pa lhavaatsha vaf ti novecientos cincuenta pava lhnincôpes. 

Papi lhcles pa Noê 
(1 Cr 1.5-23) 

Génesis 10 

1Papuque lhcles pa Sem, pa Cam shi' pa Jafet, lhclesesh pa Noê. Ti nôjeshch'e pa uj 

tsha'nu pa caaj vitsha papi lhcles. 

2Papi lhcles pa Jafet papuque pa Gomer, pa Magog, pa Maday, pa Javán, pa Tubal, pa 

Mesec shi' pa Tiras. 

3Papi lhcles pa Gomer papuque pa Asquenas, pa Rifat shi' pa Togarma. 

4Papi lhcles pa Javán papuque pa Elisa, pa Tarsis, pa Quitim shi' pa Rodanim. 

5Lhech papuque tô'lha pa Jafet tavtsatey'e lhavôjqu'e pava tovjôy. Pant'ajôôj pava 

lhavtsates pa caajem pa yitsôt'ajesh lhcootsjat shi' pa yitsôt'ajesh lhcliish. 

6Papi lhcles pa Cam papuque pa Cus, pa Mizraim, pa Fut shi' pa Canaán. 

7Papi lhcles pa Cus papuque pa Seba, pa Havila, pa Sabta, pa Raama shi' pa Sabteca. 

Papi lhcles pa Raama papuque pa Seba shi' pa Dedán. 

8Pa Cus lhtataesh pa Nimrod, pa lhech yaash ti t'un'in yiey pa lhech cotsjaat. 

9Pa Nimrod, pa lhech uj ti lhavchajenaj tôlhesha pa Lhcaanvacle. Lhech tôlh'e' pa 

ya'clishesh: “Lhjunashjulh pa Nimrod pa lhech uj ti lhavchajenaj tôlhesha pa 

Lhcaanvacle.” 

10Pava ya'shesh yitsates ti yie' pa lhanvacleyash pava lhech pa Babel, pa Erec, pa 

Acad shi' pa Calne. Pava lhech yitsates yiey pan tuc'a'e pa cotsjaat Sinar. 

11Pa lhech cotsjaat tô'lha pa Asur, pa yisnatesh pava yitsates pava lheyis pa Ninive, pa 

Rehobot-Ir, pa Cala 

12shi' pa uj yitsaat lhey Resên, pan yicaavjuqui pa Ninive shi' pa Cala. 

13Pa Mizraim lhtataesh papi ludeos, papi anameos, papi naftuhitas, 

14papi patruseos, papi casluhitas shi' papi caftoritas, papi lhechin tô'lha papi filisteos. 

15Pa Canaán lhaôs pa Sidón, pa lhech vatjutsa' lhaôs, pa shi' pa Het. 

16Pa lhtataesh shta papi jebuseos, papi amorreos, papi gergeseos, 

17papi heveos, papi araceos, papi sineos, 

18papi arvadeos, papi zemareos shi' papi amateos. Lhechesh pa lhacôm'a papi 

lhtachifas cananeos pa vacôtsôn'in. 

19Pa lhcootsjat papi cananeos yama ti c'atsajey pa yama pa cotsjaat Gerar, tôlhesh'e pa 

yitsaat Sidón pa yamey pa yitsaat Gaza; vooy pa t'ajuyey pava yitsates yiey pa 

Sodoma shi' pa Gomorra, pa Adama shi' pa Zeboim, pa yamey pa yitsaat Lasa. 

20Papuque tô'lha pa Cam. Pant'ajôôj pava lhavtsates pa caajem pa yitsôt'ajesh 

lhcootsjat pa yitsôt'ajesh lhcliish. 

21Pa Sem, lhch'ecla' pa Jafet, lhavaatsha caaj shta papi lhcles. Lhacôm'a papi lhcles pa 

Heber lhavaatsha tô'lha. 

22Papi lhcles pa Sem papuque pa Elam, pa Asur, pa Arfaxad, pa Lud shi' pa Aram. 

23Papi lhcles pa Aram papuque pa Uz, pa Hul, pa Geter shi' pa Mas. 

24Pa Arfaxad lhô'sesh pa Sala, vooy pa Sala lhô'sesh pa Heber. 

25Lhechesh pa Heber pa caaj papi napu' lhcles: ve'lha papu lhech pa lheyesh Peleg, 

lhayaash ti lhecheshch'e pa nalhu papi nivacle ti yicatsônjat pa cotsjaat. Pa lhch'inish 

pa Peleg lhey Joctán. 

26Pa Joctán lhtataesh pa Almodad, pa Selef, pa Hazar-mavet, pa Jera, 

27pa Adoram, pa Uzal, pa Dicla, 

28pa Obal, pa Abimael, pa Seba, 

29pa Ofir, pa Havila shi' pa Jobab. Lhacôm'a papuque lhcles pa Joctán. 

30Papi lhech yiey pa cotsjaat pan yamjulh paelh cotsjaat pa Mesa pa yama shta pa 

Sefar, yiey pan yie' pava uticuy lhum'ôcjinucjulh. 

31Papuque tô'lha pa Sem. Pant'ajôôj pava lhavtsates pa caajem pa yitsôt'ajesh 

lhcootsjat shi' pa yitsôt'ajesh lhcliish. 

32Papuque t'ajôôjjamsha'ne papi tô'lha pa Noê, nalhjunasheshvatc'oya papi tô'lha shi' 

pava yie'in. Ti nôjeshch'e pa uj tsha'nu pa vacôtsôn'in ti tavtsatey'e lhacôm'a na 

cotsjaat. 

Génesis 11 

Pa ujquishaam jpôyich yiey pa Babel 

1Pava lhech nalhus ve'lha pa lhcliish lhacôm'a papi yiey na cotsjaat. 

2Ti tay'e pa cotsjaat lhum'ôcjinucjulh pa yi'van pa is tavashay yiey pa cotsjaat Sinar, 

pa lhech mônlhee. 

3Ve'lha pa nalhu ti yit'eshvane ts'ivee: “Shtasnatesh pava cotsjatis pa shtalhôneyshi 

shta. Pa yan'e pava cotsjatis pa tanca utesa. Pa yan'ec'oya pa ts'anatshi pa tanca lhecha 

pa cotsjaat. 

4Lhechesh pa yit'esh: “Ata'lhunelh, tajulhey ca shtasnatesh pa ve'lha yitsaat shi' pa 

ve'lha jpôyich yamey pa vôôs. Pa nôque lhjunash jaspa caslhnetônjaseesh jayu pa 

tanca shtacatsôn'in yiey na cotsjaat.” 

5Taj ti pa Lhcaanvacle nacheyshicham ca niclôvalh pa yitsaat shi' pa ujquishaam 

jpôyich pan yan'e'in papi nivale. 

6Lhechesh pa yaychavalh'in pa Lhcaanvalce: “Nan lhjunash ca ve'lha lhavtsat'a' shi' ca 

ve'lhaa pa lhcliish, ti palha tôlhesh'e nôque lhcumjayash; pa nôqueesh pa tanca 

nanvômjayu'esh nava yisnatesh. 

7Pa tajulhey ca shnôquelheyshicham ca shtacatsônjatesh pa lhcliish, ca jaspa ya aj ca 

nivatpeya t'ôyish'e.” 

8Pa nôque lhfanishesh pa Lhcaanvacle pa yicatsônjat'apee lhacôm'a na cotsjaat. Pa 

lhechesh pa vô'mesh ti yisnatesh pa yitsaat. 

9Lhech yie' pa Lhcaanvacle ti yicatsônjatesh pa lhcliish lhacôm'a papi nivacle yiey na 

cotsjaat. Pa lhecheshch'e ti vacôtsôn'in nan tuc'a'e na cotsjaat. Pa lhe'naa pa yitsaat ti 

lheyesh Babel. 

Papi lhcles pa Sem 
(1 Cr 1.24-27) 

10Papuque tô'lha pa Sem. Ti nôjeshch'e pava napu' yincôpes pa uj tsha'nu, lhechesh pa 

cien pava yincôpes pa Sem, pa nivat'aj pa lhaôs Arfaxad. 

11Ti nôjeshch'e côque, pa ve'lheesh quinientos pava lhnincôpes pa Sem, pa caaj papi 

lhcles shi' papi ôcjeclôy. 

12Pa Arfaxad treinta y cinco pava lhnincôpes ti nivat'aj pa lhaôs Sala. 

13Ti nôjeshch'e côque, pa ve'lheesh cuatrocientos tres pava lhnincôpes pa Arfaxad, pa 

caaj papi lhcles shi' papi ôcjeclôy. 

14Pa Sala treinta pava lhnincôpes ti nivat'aj pa lhaôs Heber. 

15Ti nôjeshch'e côque, pa ve'lheesh cuatrocientos tres pava lhnincôpes pa Sala, pa caaj 

papi lhcles shi' papi ôcjeclôy. 

16Pa Heber treinta y cuatro pava lhnincôpes ti nivat'aj pa lhaôs Peleg. 

17Ti nôjeshch'e côque pa ve'lheesh cuatricientos treinta pava lhnincôpes pa Heber, pa 

caaj pap'elh lhcles shi' papi ôcjeclôy. 

18Pa Peleg treinta pava lhnincôpes ti nivat'aj pa lhaôs Reu. 

19Ti nôjeshch'e côque, pa ve'lheesh ti doscientos nueve pava lhnincôpes pa Peleg, pa 

caaj pap'elh lhcles shi' papi ôcjeclôy. 

20Pa Reu treinta y dos pava lhnincôpes ti nivat'aj pa lhaôs Serug. 

21Ti nôjeshch'e côque, pa ve'lheesh doscientos siete pava lhnincôpes pa Reu, pa caaj 

pap'elh lhcles shi' papi ôcjeclôy. 

22Pa Serug treinta pava lhnincôpes ti nivat'aj pa lhaôs Nacor. 

23Ti nôjeshch'e côque, pa ve'lheesh doscientos pava lhnincôpes pa Serug, pa caaj 

pap'elh lhcles shi' papi ôcjeclôy. 

24Pa Nacor veintinueve pava lhnincôpes ti nivat'aj pa lhaôs Tarê. 

25Ti nôjeshch'e côque, pa ve'lheesh doscientos diecinueve pava lhnincôpes pa Nacor, 

pa caaj pap'elh lhcles shi' papi ôcjeclôy. 

26Pa Tarê setenta pava lhnincôpes ti nivat'as papi lhcles pa Abram, pa Nacor shi' pa 

Harán. 

Papi lhcles pa Tarê 

27Papuque lhcles pa Tarê, pan lhtata'esh pa Abram, pa Nacor shi' pa Harán. Pa Harán 

lhô'sesh pa Lot, 

28vaf'e' pa Ur yiey pa Caldea, ti jôjjeclay mônlha pa lhtata Tarê. Vaf'e' yiey pan 

nivat'aj'e. 

29Pa Abram lhjaya'esh lhpa Sarai, vooy pa Nacor lhjaya'esh lhpa Milca, lhpan lhôse 

pa Harán vooy lhpa lhch'injô lhey Isca. 

30Lhpa Sarai nintôctsôy, lhayaash ti ôcts'ôtache. 

31Pa Tarê tay'e pa Ur yiey papi caldeos, yeetajesh ca nôquey pa Canaán, pa yichaaj pa 

lhaôs Abram shi' pa lhantôcshich'a Lot, nôquee lhpa lhtômtee Sarai. Taj ti c'oya ti 

yamey pa yitsaat Harán, pa lhech mônlhee. 

32Pa Tarê vaf'e' pa Harán ti doscientos cinco pava lhnincôpes. 

Génesis 12 

Pa Dios tôney pa Abram 

1Ve'lha pa nalhu pa Lhcaanvacle yit'esha Abram: “Ay'e na acootsjat, ayjop shta napi 

ave'lhavot shi' na lhajpôyich ca atata pa meey ja cotsjaat jan janôclit'am jayu. 

2Papi tôlh'a' jayu jasnatesh jayu ca acloja. Jayeesh'am jayu pa is pa uj ti lhnôôclhaa 

jayu. Pa tôlhesh'a jayu pava isis pap'elh. 

3Ja'isiyan jayu papi is ti yit'esh'a. Vooy papi niysa' pa yit'esh'a pa japofiyu jayu. 

Chitôlhesh'a jayu lhacôm'a pa t'ajô'jesha'ne papi yiey na cotsjaat ca nitôts'ôteyesh 

pava isis.” 

4Pa Abram tay'e pa Harán yiey pan t'ônash pa Lhcaanvacle. Setenta y cinco pava 

lhnincôpes ti tay'e pa lhech pa yichey pa cotsjaat Canaán. 

5Lhavaatsha yaôychi lhpa lhjaya Sarai shi' pa lhfacl'a Lot. Yichaaj shta lhacôm'a pava 

lhcôquicletôy shi' shta papi lhcavosesh tôlhesh'e pa Harán. C'oya ti yamey pa Canaán, 

6pa Abram yitsavalh'apee lhacôm'a pa cotsjaat pa yamey pa Siquem, yiey lhpa is 

aacjiyuc More. Lhech yie' papi cananeos lhavtsat'esh. 

7Lhech'e ti tanôclitem pa Lhcaanvacle pa yit'esha: “Nôque cotsjaat jajutey jayu papi 

tôlh'a.” Pa lhechesh pa Abram pa yisnatesh pa lhcufayjavatjop lhavitôvat pa 

Lhcaanvacle, lhayaash ti lhech vatvanjeyinesh'e. 

8Ti yivaclhitesh pa yichey lhpa utiyuc lhum'ôcjinucjulh yiey pa yitsaat Betel, pa lhech 

yan'e pa lhech yie'jop'in. Pa Betel tavayjulh pa nuuch'e pan yie'in, vooy pa yitsaat Hai 

lhum'ôcjinucjulh. Pa lhech'e pa Abram ti yisnatesh shta pa lhcufayjavatjop lhavitôvat 

pa jaspa t'a'lhey pa lhey pa Lhcaanvacle. 

9Pa lhechesh pa tac'uych'e pa nôyish yiey pa cotsjaat Nêguev. 

Pa Abram ti yie' pa Egipto 

10Pava lhech nalhus caaj pa uj yipcu' yiey pa lhech'e cotsjaat. Pa lhechesh pa Abram 

pa yichey pa Egipto pa lhech yie'in muc, tôlh'ejop ti ampa ca nituj yiey pan yie'. 

11C'oya ti yujeey pa Egipto, pa Abram pa yit'esha lhpa lhjaya Sarai: “A'va, yivaatsha 

c'avan ti uj ti alhasnôyche, 

12lhayaash ca navantaj papi Egipto lhavos, pa yit'esh jayu: ‘Anôque nivacche lhjaya' 

nôque nivacle.’ Pa lhecheesh pa nasclôn jayu, pa vooy avaatsha namônlhanit jayu ca 

amônlhaajop. 

13Lhe'naa ti istaa ca at'esha ca c'ach'injô'a, secl'esh ca isa' ca jamjam pa tanca nasclôn 

ca nitôlh'eajop.” 

14C'oya ti yamey pa Abram pa Egipto pa yi'van papi Egipto lhavos ti uj ti lhasnôyche 

lhpa Sarai. 

15Pa yi'van shta papi lhcavos pa faraón, pa nifaclem pa lhech ti yi'van lhpa lhasnôyche 

nivacche. Pa lhechesh pa yicha'jey pa jpôyich lhanvaclevat pa faraón. 

16Tôlh'ejop lhpa Sarai, pa lhcaanvacle pa is ti yisclansha'ne pa Abram. Pa tisesh 

atesha pava tashinshtas, pava vôcôc, papi lhcavos shi' papi lhcavoquey, pava 

cuvôyutas shi' pava camellos. 

17Taj ti tôlh'ejop shta lhpa Sarai pa Lhcaanvacle yiclôyitesh pa faraón shi' papi 

t'ajôôjam pa uj lhayyasha. 

18Lhe'naa pa faraón ti vancacheney pa Abram, pa yit'esha: “¿Ta t'e lhayaash ti 

lhasnateshyam côque? 

19Avaatsha lhteeshyam ca ach'injo'a, pa tajulhey'am ca istaa ca yijayaeesh. Aynee, 

anôque ajaya. ¡Achaaj pa môôj!” 

20Pa lhechesh pa faraón pa yiyôjiesha papi lhcavos ca nayjat'e pa Abram pa Egipto, 

shi' lhpa lhjaya shi' lhacôm'a pavan caajem. 

Génesis 13 

Pa Abram shi' pa Lot ti vacôtsônelh 

1Pa Abram ti tay'e pa Egipto shi' lhpa lhjaya shi' lhacôm'a pava caajem, pa vapecley 

pa cotsjaat yiey pa Nêguev. Pa lhfacl'a Lot tanaôycheelh. 

2Pa Abram uj ti acôjiin, caajem shta pa clesanilh cojiyaj shi' pa nôcshi' clesanilh pa 

acloj shta pava lhclôy. 

3Tôlh'e' pa Nêguev pa tac'uy'in pa jaalhpa yamey pa yitsaat Betel. Pa lhech tôlh'e' ti 

yichey yiey pan yie'in ti nich'a, lhcachivatshi yiey pa Betel shi' pa Hai. 

4Lhech'e ti yisnatesh lhapesh pa lhcufayjavatjop lhavitôvat. Lhech'e ti t'a'lhey pa lhey 

pa Lhcaanvacle. 

5Pa Lot pan tanaôycheelh pa Abram, caajem shta pava lhatsha'nuvos. 

6Taj ti yiey pan yie' nintajulhsham pa lhôc pava lhclôy. Pa sasjop ca ninachifan. 

7Vooy papi yiclôvalhem pava lhclôy pa Abram yajatesh ti yishanelh'apee papin 

yiclôvalhem pava lhclôy pa Lot. Caaj shta papi cananeos shi' papi ferezeos jôjjeclay 

lhech yie'. 

8Pa lhechesh pa yit'esha pa Abram pa Lot: “Avaatsha ya chi' shta castatvelhavot, 

tavijatay casvaatsha pa shi' napi acavos shi' napi tsitsôt'ajesh. 

9Nôque lhacôm'a na cotsjaat istaa ca ovalhey'atam. Jatants'aclan'a ca ac'uyyic'oya. Ca 

ajuytajey na fchenajjulh pa jayjuyey jayu na fiyatjulh. Ca ajuytajey na fiyatjulh pa 

jayjuyey jayu na fchenajjulh.” 

10Pa Lot yovalh'apee lhacôm'a pa tavashay yiey pa tovôc Jordán. Pa yi'vaney pa 

yitsaat yiey pa Zoar. Pa tavashay caaj pa uj yinôôt lhjunashjulh pa uj vatcôvjiyanjavat. 

Lhjunashjulh pa cotsjaat Egipto. Ti jôjjeclay ninvômjat pa Lhcaanvacle pava yitsates 

pa Sodoma shi' pa Gomorra. 

11Pa lhechesh pa Lot pa t'apayalhatam lhacôm'a pa tavashay yiey pa Jordán, pa yichey 

pa lhum'ôcjinucjulh yiey pa yie'. Nôque lhjunash pa Abram shi' pa Lot ti 

vacôtsônvatc'oya. 

12Pa Abram pa mônlhee pa cotsjaat Canaán. Vooy pa Lot yichey pa yi'shi' lhcaavju 

pava yitsates yiey pa tavashay, shalheema pa yitsaat Sodoma, 

13pan yie' papi nivacle lhacôm'a ti uj ti ojiyis, yisnatesh pa uj sasch'e ti t'ajuyeshjulh 

pa Lhcaanvacle. 

14Vooy ti tojqu'e pa Lot, pa yit'esha pa Lhcaanvacle pa Abram: “Yiey na lhôv'e', istaa 

ca isa' ca ovalhch'e yiey na fchenajjulh shi' na fiyatjulh, ovalhch'e shta na 

lhum'ôcjinucjulh shi' na nuutch'e. 

15Yivaatsha jajut'am jayu lhacôm'a na cotsjaat nan lhavan. Pa yinjôt ti natsôt'ajesh 

jayu, shi' papi tôlh'a' jayu. 

16Pa jasnatesh jayu ca acloja nan lhjunash na josôj yiey na cotsjaat. Nan lhjunash ti 

sasjop ca chinatsjuulh nava t'iyas na josôj, pa lhech lhjunash sasjop jayu shta ca 

chinatsjuulh papi tôlh'a' jayu. 

17¡Aneetsham ca ajôchich'e na cotsjaat na lhavôôj shi' na lhjuc'ach'e, lhayaash ti 

jajut'am jayu!” 

18Pa lhechesh pa Abram pa tay'e pan yie' pa yichey ti yie' lhpa is aacjiyuc pa lhey 

Mamre, shalheema pa yitsaat Hebrón. Lhech'e pa yisnatesh pa lhcufayjavatjop 

lhavitôvat pa Lhcaanvacle. 

Génesis 14 

Pa Abram ti tjôcjanesh pa Lot 

1Lhechesh pa nalhu ti lhcaanvacleesh'e pa Amrafel pa Sinar. Vooy pa Arioc 

lhcaanvacleesh'e pa Elasar. Pa Quedorlaomer lhcaanvacleesh'e pa Elam. Vooy pa 

Tidal lhcaanvacleesh'e pa Goim. 

2Papuque caajem pa vatvatclônjayash t'ajuyjulh pap'elh lhcaanvacles: pa Bera 

lhcaanvacleesh'e pa Sodoma, pa Birsa, lhcaanvacleesh'e pa Gomorra, pa Sinab, 

lhcaanvacleesh'e pa Adma, pa Semeber, lhcaanvacleesh'e pa Zeboim, shi' pa 

lhcaanvacleesh'e pa Bela, pa lhavtsaat lhey shta Zoar. 

3Papuque ve'lhanôjesham yamvatsham papi lhcavos yiey pa tavashay Sidim yiey pan 

yie' nôqueesh pa yinôôt lhey Tovôc Yicavôm. 

4Pa lhcaanvacle Quedorlaomer doce pava nincôpes ti ve'lhasham ti lhcaanvacleesh. 

Taj ti vooy ti trece pava nincôpes pa yamvatshamjop papi ve'lhanôjesh lhcaanvacles 

pa yen ti t'ajuyjulh pa lhech. 

5Vooy peelh nincôôp pa Quedorlaomer shi' papi lhcaanvacles papi ve'lheelhch'e pa 

yichey pa cotsjaat Astarot Karnaim, lhech'e ti yash'apee shta papi refaítas; pa nôquee 

papi zuzitas yiey pa Ham yash'apee shta. Pa yash'apee shta papi emitas yiey pa Save-

quiriataim, 

6pa yash'apee shta papi horeos yiey pava uticuy Seir, pa yisaas yamjey pa tavashay 

Parán shalheema pa nintôlh'e pa. 

7Ti tapec pa Quedorlaomer shi' papi tanaôycheelh pa yamey pa En-mispat pan lhey 

shta Cades. Lhech'e ti yiclônsha'ne lhacôm'a papu ti yi'van yiey pan nash'e pa 

lhcootsjat papi amalecitas. Lhech lhfanishesh shta ti yiey papi amorreos papin yiey pa 

cotsjaat Hazezon-tamar. 

8-9Pa lhechesh papi lhcaanvaclesesh'e pa Sodoma, pa Gomorra, pa Adma, pa Zeboim 

shi' pa Bela pa yichey pa tavashay Sidim. Lhech'e papuque ve'lhanôjesh lhcaanvacles 

ti vatclôneelhsha'ne ti t'ajuyjulh pa Quedorlaomer, pa Tidal, pa Amrafel shi' pa Arioc. 

Papi lhech lhanvaclesesh'e pava yishatjulh yitsates pa Elam, pa Goim, pa Sinar shi' pa 

Elasar. 

10Yiey pa tavashay Sidim acloj pava tinjôquey yiesh pava ts'anatshi t'ajuya jpôyich. 

C'oya ti yiclôtaj'in papi lhanvaclesesh pa Sodoma shi' pa Gomorra yiey pa 

vatvatclônjavat pa nach'een pava tinjôquey. Vooy pap'elh lhcaanvacles yiclôtey pava 

uticuy. 

11Papi yaash lhechesh pa yichaj'in lhaôm'a pava vatcôs shi' pava vatcôquicletôy 

tashaay yiey pa Sodoma shi' pa Gomorra pa tay'een pa lhech'e. 

12Vooy pa Lot, lhfacl'a pa Abram, yie' shta pa Sodoma, pa chiychaaj ti chiyôcfa' shi' 

lhacôm'a pava caajem. 

13Taj ti caaj pa ve'lha nivacle ti yiclôt pa lhech ti mônlha. Pa yichey ti nifaclem 

lhacôm'a cavôque pa Abram lhavaatsha hebreo. Ti yie' pa yita' yitsôt'ajesh pa amoreo 

lhey Mamre. Pa Mamre lhch'inish pa Escol shi' pa Aner. Papi lhech ve'lheelhch'e pa 

Abram. 

14Pa Abram ti yitô'ya pa lhfacl'a ti chiyôcfa', pa vooyshi papi t'unis lhcavos papi lhech 

trescientos dieciocho yamvatsham. Lhacôm'a papi lhech voqu'e' papi lhcaanvacles 

yamey pa yitsaat Dan. 

15Ti tulhey, pa Abram shi' papi lhcavos pa t'eclet'a pa nitôyiyjat papi lhcaanvacles. Pa 

yijôyjan yamjey pa Hoba, yiey fchenajjulh pa Damasco. 

16Pa nijôclesh lhacôm'a pava yichaajtaj. Nôque lhjunash pa Abram tjôcjanesh pa 

lhfacl'a Lot pa yachajem shta lhacôm'a pava yitsôt'ajesh pa lhfacl'a. Tjôcjanesh shta 

papi nivacchey shi' pap'elh nivacle. 

Pa Melquisedec is pa yit'eshem pa Abram 

17Ti tapec pa Abram, ti tifeshch'e ti yash'apee pa Quedorlaomer shi' pap'elh 

lhcaanvacles papi ve'lheelhch'e, pa lhanvacleesh'e pa Sodoma pa yichjuulh yiey pa 

tavashay Save, lhanquey shta Lhcaanvacle Lhtavashay. 

18Yichjuulh shta pa Melquisedec, pan lhanvacleesh'e pa Salem. Lhcavoesh shta pa 

Dios yaashchisham. Pa lhech t'acumeyshi lhpa yucuve shi' pa ôtjayetas t'i' 

19pa yit'eshem pa is pa Abram navôque lhclishay: “Naisiyan jayu pa Dios 

t'aashchisham, pan yisnatesh pa vôôs shi' na cotsjaat; 

20pa chiyôclôj pa Dios yaashchisham pa nashjat'apee papi niac'utsfasa.” Pa lhechesh 

pa Abram pa yijutem pa Melquisedec pa diecesh t'iya'esh pava nachaj. 

21Pa lhechesh pa lhanvacle pa Sodoma pa yit'esha pa Abram: —Anjutyiy napi nivacle, 

pa amônlhaaesh nava vatcôqueclitôy. 

22Pa Abram pa yicuulh: —Jetônjop pa Lhcaanvacle Dios yaashchisham, pan yisnatesh 

pa vôôs shi' na cotsjaat, 

23ti tanca yamônlhaaesh pa pava natsôt'ajesh. Tanca lhecha pa niyôc ca yôcfeeshey 

nava yicfiyis, ca jaspa ya aj ca at'eshyi ca alhecha ca ascônatshiin. 

24Tanca yicuumjulh pana'in yivaatsha, tsi'sha cavan apis ti tuj napi yicavos. Vooy napi 

nivacle napin jatanôycheelh na Aner, na Escol shi' na Mamre, lhavaatsha natcum'e 

jayu pava ca niteetajesh. 

Génesis 15 

Pa Dios yisnatesh pa vatpeya'shelh pa Abram 

1Ti nôjeshch'e côque, pa Lhcaanvacle pa tasinô'yem pa Abram ti tanôclitem pa 

yit'esha: —Ya aj ca anjovay'in, Abram, lhayaash yivaatsha c'aclôvalh. Na 

chishayan'am uj jayu. 

2-3Pa yicuulh pa Abram: —Lhcaanvacle Dios, ¿she pa t'ajuya jayu ca anjutyam pa 

yisha'esh, ti natô'ya ti ampa yô'sa? Nan lhjunash ti naanjutyam pa ca ve'lhaa ca yô'sa, 

tsicôyôjesh jayu lhacôm'a nava caajyam ja Eliezer tôlh'e' ja Damasco, yi'shi' napi 

yicavos. 

4Pa yicuulh pa Lhcaanvacle: —Pa nacôyôjesh jayu pa natsôt'ajesh aôs, pa tanca 

lhecha papi tavujuya. 

5Pa lhechesh pa Lhcaanvacle pa yichaajfach'ee pa Abram, pa yit'esha: —

Ovaqueeychisham na nalhyish, pa atsjuulh nava catiis, ca isajop'am. Nôque lhjunash 

pa lhet'ajôôj jayu papi tôlh'a'. 

6Pa Abram yueshch'e pa Lhcaanvacle. Lhe'naa pa Lhcaanvacle ti tajulhe'mey pa 

yit'esha yivo'yeshch'e. 

7Lhechesh pa yit'esha: Yivaatsha ya Lhcaanvacle; c'ayjat'e ja yitsaat Ur yiey ja 

Caldea. Pa jajut'ay nôque cotsjaat ti lhatcayôjanesh. 

8—Taj Lhcaanvacle, Dios shta, ¿ta ca lhjunasha jayu ca yijô'ayam jô ti jaycayôjanesh 

nôque cotsjaat? —yit'esh ti yicuulh pa Abram. 



26 

 

 
Nivacle Bible  

© 1994,  Sociedades Bíblicas Unidas. 
 

 
 

 

9Pa yit'esha pa Dios: —Anchaajyiy lhpa vôcô lhôse, ve'lha tashinshtayche shi' pa 

ve'lha tashinshtaj pava nich'a pu'jana lhnincôpes. Anchaaj shta pa ve'lha ofotaj shi' pa 

ve'lha ofo lhaôs. 

10Pa Abram yicha'jey lhacôm'a cavôque pava t'aalhsha pa Dios, pa yicatsônjat vena 

yan'e' pa t'iya', pa'elh t'iya' vena yanshi'; vooy pava ajôclôs pa nincatsônjat. 

11Pava c'afoquis pa nacheyshicham yiey pava t'asjanis pava vafsha'ne. Vooy pa 

Abram pa yisaas. 

12Palha tulh'in pa Abram pa yimô', pa nam tatsha pa tulh pa uj ti tjonshajay'in. 

Lhechesh pa uj ti nijovay'in. 

13Pa lhechesh pa yit'esha pa Lhcaanvacle: —Tajulhey ca natô'ya papi tôlh'a' ti yie' 

jayu pa tavujuya cotsjaat, lhech'e jayu ca vatcavoseesh. Pa uj ti nichinasclaneshi jayu 

yicheshch'e jayu pava cuatrocientos yincôpes. 

14Taj ti yivaatsha jivalha jayu papin yi'shi' ti lhcavosesh. Lhecheesh papi tôlh'a' pa 

tay'e jayu ca vi'seeshlhavach pa yitsôt'ajesh jayu pava acloj lhcôqueclitôy. 

15Pa apiiy jayu ca avaftaj pa chinanjop capi lhtô'lha. Ca avaftaj taj ti ac'utsaaj jayu. 

16Ca nînôjtajeshch'e ti yichatjulheyshi papi nich'ac papi tôlh'a' pa tapecley jayu nôque 

lhôv'e', lhayaash ti jôjjeclay ninamey pa uj lhsasch'e napi amorreos ca chinivalha. 

17C'oya ti tulhey pa uj ti tjonshajay'in, pa yi'van lhpa itôjiy ti tajtiychishamnee lhpa 

itôtaj tujey pa yuyshi lhcaavju pavan yicatsônjat yaquisetes. 

18Pa lhech nalhu pa Lhcaanvacle yisnatesh pa vatpeya'shelh pa Abram, pa yit'esha: —

Nôque cotsjaat jajutey jayu papi tôlh'a', tolh'e' ja tovôc yiey ja Egipto pa yamey ja uj 

tovôc Éufrates. 

19Lhech na lhcootsjat napi ceneos, napi cenezeos, napi cadmoneos, 

20napi hititas, napi ferezeos, napi refaítas, 

21napi amorreos, napi cananeos, napi gergeseos shi' napi jebuseos. 

Génesis 16 

Lhpa Agar shi' pa lhaôs Ismael 

1Lhpa Sarai ampa lhô'seelh pa lhjaya Abram, taj ti caaj lhpa ve'lha lhcavoque Egipto 

lhavoque lhey Agar. 

2Lhechesh pa yit'esha pa Abram: —A'va, pa Lhcaanvacle ninvashanyam ca nicaaj 

papi catsicles, taj ti jayôjeesh'a ajo'jop lha yicavoque Agar, secl'esh ca nicaaj pa 

yô'seesh jayu ca nicaajyam. Pa Abram pa yuesha pava yit'esha lhpa Sarai. 

3Nôque lhjunash lhpa Sarai, lhpa lhjaya pa Abram, t'acum'e lhpa Agar Egipto 

lhavoque pa yijutey ca lhjayaeesh pa lhjaya Abram. Lhechesh ti napunôjesh pava 

lhnincôpes ti yie' pa cotsjaat Canaán. 

4Pa Abram pa yi'jop lhpa Agar lhechesh pa yituma. Lhpa Agar ti nichavayeshlhatay ti 

yituma, lhechesh pa yiclôvalh lhpa lhanvacche pa ninancôtsitayesh. 

5Lhechesh pa yit'esha lhpa Sarai pa Abram: —¡Avaatsha tôlh'e'ajop pa 

ninancôtsitayish lha Agar! Yivaatsha tôlhyi' ti jajut'am ti ajaya'esh; taj ti nôqueesh ti 

yitô'ya ti caaj jayu pa lhaôs pa vatlheclôôj ca naashyic'oya. Taj ti vooy pa Lhcaanvacle 

yit'esha jayu papi tôlha'jop, avaatsha ja't'ajesha yivaatsha. 

6Pa Abram pa yicuulh: —A'va, lha acavoque lhatvujuuysha; asnatshem pa lhjunash ti 

lheclôjesh ti tajulhey'am. Pa lhechesh lhpa Sarai, lhech tôlhesh'e ti uj ti ninasclaneshi 

pa jaalhpa yiclotsjat lhpa Agar. 

7Taj ti caaj pa ve'lha lh'ángel pa Lhcaanvacle yivan'e yiey pa nintôlh'e pa, yiey pa 

yinôôt yi'shi' pa lhnôyish tôlhey pa Shur, 

8pa niy'ôs: -Agar, Sarai lhcavoque, ¿ta lhtôôlhshi, pa ta lhôcji'? Pa yicuulh lhpa Agar: 

—Jaclôtc'oya lhja yinvacche Sarai. 

9Lhechesh pa lh'ángel pa Lhcaanvacle pa yit'esha: —Mapecley ca vi'jop lhja 

anvacche, pa anc'ashamshem lhacôm'a. 

10Yit'esh shta pa lh'ángel pa Lhcaanvacle: “Janôyoj'e'am japu papi tôlh'a, pa ampapu 

jayu ca isa'emjop ca natsjuulh. 

11Natuma pa caaj jayu pa aôs, pa eyiyanesh jayu Ismael, lhayaash ja Lhcaanvacle 

yipe'ya na atacshinjayash. 

12Niysa'esh jayu nan lhjunash pa cuvôyutaj tôyi. Pa nivatclônjayu'a jayu lhacôm'a, pa 

lhacôm'a jayu ti chit'ajuyjulh pa lhech; taj ti lhavaatsha vaniyitesh jayu pa lhajpôyich 

lhama papi lhch'injavot ca ninutajeshem. 

13Nan lhjunash ti yasinôquiem lhpa Agar pa Lhcaanvacle, pa lhqueyesh “Yivan pa 

Dios”, lhayaash ti yit'esha: “Pa Dios tsivan ti jôjjeclay ya mônlha.” 

14Pa lhe'naa shta pa t'itsech ti lheyesh: “Lhqu'itsech pan mônlha pan tsivan shta.” Pa 

lhech t'itsech yi'shi' lhcaavju pa Cades shi' pa Bered. 

15Lhpa Agar yijutem pa lhaôs pa Abram, pa lhavaatsha yeyiyanesh Ismael. 

16Pa Abram ochenta y seis pava lhnincôpes ti nivat'aj pa Ismael. 

Génesis 17 

Pa vatsejcheyash nôclitesh pa lhjunash pa vatpeya'esh 

1Pa Abram ti noventa y nueve pava lhnincôpes, pa Lhcaanvacle pa tanôclitem pa 

yit'esha: —Yivaatsha ya Dios yaash na yunaj; istaa ca isa' pa amônlhajayash ca 

veesh'e yijuyish. 

2Yivaatsha jasnatesh'am jayu ca acloja papi tôlh'a'. 

3Lhechesh pa Abram pa tanjuyshicham yamja cotsjaat, ti jôjjeclay yit'esh'in pa Dios: 

4—Na c'apejiyinesh nôcôyi: Avaatsha lhtataash jayu papi aclojjam, 

5pa tanca eya t'ôyish'e Abram. Nôqueesh eyesh jayu Abraham, ca hebreo yich'e' côque 

vatey “lhtata papi acloj”, lhayaash ti c'atatayanesh papi aclojjam. 

6Jasnatesh'am jayu papi tôlh'a acloj lhtachifas. Tôlh'a jayu papi lhcaanvacles shi' papi 

acloj lhtachifas. 

7Na shtavatpeya'esh ti jasnatesh'am shi' shta lhacôm'a papi nich'ac tôlh'a' jayu, ti 

yivaatsha ti a'Diosyish yajatesh pa lh'Diosyish jayu ts'ivee. 

8Avaatsha shi' papi lhech jajutelh'ay lhacôm'a na cotsjaat Canaán, yiey nan lhôv'e' 

nôqueesh, pa yinjôt jayu ti nicôyôj'ash; pa yivaatsha lh'Diosyish jayu. 

9Pa yit'esha shta pa Dios pa Abraham: —Taj ti ôfisjatch'e na shtavatpeya'esh; avaatsha 

shi' shta papi nich'ac tôlh'a' jayu. 

10Nôque shtavatpeya'esh ti jasnatshelh'am pa istaa ca ôfisjatelhch'e shi' shta lhacôm'a 

papi tôlh'a jayu lhacôm'a papi yitsjôy papi yielh'atshi istaa jayu ca 

chinseejshamsha'ne. 

11Pa nôque lhjunash avaatsheelh istaa ca chinseja pa tiqu'in t'oj pa lhaso'. Pa nôque 

t'ajuya ti nôôclheesha ti shtavatpeya'esh avaatsheelh. 

12Nôqueesh shi' pava amc'oya nalhus tsich'em papi yitsjôy ca naôvtajelh'atshi istaa ca 

chinseejsham ca ochotaja pava lhnalhus ti nivat'aj. Lhech lhjunash shta pa necjôôc ca 

nanvat'ajtajelh'atshi pa acavo acasha'esh shi' lhacôm'a papi vena tôlhshi'. 

13Lhacôm'a ti lhjunashjulh pap'elh istaa ca chinseejsham ya aj ca amajop. Nôque 

lhjunash na shtavatpeya'esh mônlhaelh'atshi jayu avaatsheelh ti nôôclhaa jayu pan 

lhavooj pa lhamônlhajayash. 

14Vooy papu ca nichinseejtajasham sasjop ca novelh'atshi avaatsheelh, tôlh'ejop ti 

ninasclaneshi na c'apejiyinshelh. 

15Yit'esha shta pa Dios pa Abraham: —Lha ajaya Sarai tanca chinteetsha t'ôyish'e. 

Vooy nôqueesh pa yajatesh jayu shta ca chinteetsha Sara. 

16Pa jayeetshem jayu pa is pa jajutem jayu pa ô'selh. Jech, jayeetshem jayu pa is. 

Lhavaatsha lhamimi'esh jayu papi acloj lhtachifas. Papi tô'lha jayu lhcaanvaclesesh 

pava yitsates. 

17Pa Abraham tanjuyshicham pa yamja cotsjaat pa nicaaysiyu'in, lhechesh ti 

yaychavalh'in: “¿Caaj t'e pa nivacle cien pava lhnincôpes ti isjop ti vatata'esh? ¿Isjop 

t'e lhja Sara ti caaj pa lhaôs ti palha caaj noventa lhnincôpes? 

18Lhechesh pa yit'esha pa Dios: —¡Coostaja na Ismael ca nicaajem pa efenjayasha! 

19Pa yicuulh pa Dios: —Taj ti apis ti jayeesh lha ajaya Sara ti caaj jayu pa ô'selh, pa 

eyiyanesh jayu Isaac. Pa lhech jatsôôtjatesh jayu na shtavatpeya'esh pa mônlhashi 

jayu yinjôt papi tô'lha. 

20Vooy ja Ismael, c'apeyeesh shta pa jayeetshem jayu pa is. Jasnatshem jayu papi 

acloj lhcles pa lhet lha yitshi jayu papi tô'lha. Ja Ismael lhtataesh jayu papi doce 

lhcaanvacles ti chiyajulhjatey, pa jasnatshem jayu lhavaatsha ca aclojasham papi 

lhchifas. 

21Taj ti na shtavatpeya'esh jamônlhanitesh jayu pa Isaac, pa lhaôs lhja Sara ve'lha pa 

amc'oya yincôôp ca nicaaj. 

22Ti tifeshch'e pa Dios ti tasinôyelh pa Abraham pa tay'e pa lhech'e. 

23Pa lhech nalhu tatshaesh pa Abraham ti yiseej pa lhaôs Ismael. Pa yiseej shta 

lhacôm'a papi lhcavos papi nivat'aj'e pa lhajpôyich shi' papi lhcashaclesh. Lhacôm'a 

papi nivacle papi yie' pa lhajpôyich ti t'acu'mem'in chiyseej shta, pan t'ônash pa Dios 

ti yiyôjiesha. 

24-25Pa Abraham noventa y nueve pava lhnincôpes vooy pa lhaôs trece, lhechesh ti 

yise'ja pa t'oj pa lhaso'. 

26Pa Abraham shi' pa lhaôs Ismael pa yisnatesh pan lhanyôjijat pa lhech nalhu ti 

yiseej. 

27Shi' shta lhacôm'a papi nivacle yiey pa lhajpôyich, lhech lhjunash shta papi lhcavos 

papi lhech nivat'aj'e papi lhcashaclesh shi' papi vena tôlhshi'. 

Génesis 18 

Pa Dios nifaclem pa Abraham ti caaj jayu pa lhaôs 

1Pa Lhcaanvacle tanôclitem pa Abraham yiey pa yita' lhe Mamre. Jôjjeclay yi'sha'ne 

pa Abraham yiey pa lhashi pa lhatsha'nuvo ti nalhcachi. 

2Pa Abraham tpôychisham pa yi'van papi pu'jana nivacle ti vatsavatjop. Ti yi'van ti 

lhfanishlhavach'in ti nitshaam pa yichjuulh. Pa tanjuyshicham pa yama cotsjaat, 

3pa yit'esh: —Yinvacle, jatants'aclan'a ti jayalh'a ca ya aj ca mo' tatsha. 

4Ca nitajulhtajey'am pa jayiyôjijanesh jayu pa tiqu'in yinôôt ca acleshelhsha'ne nava 

afoclelh. Pa ichayelh cum clee yiey na lhajpec lha aacjiyuc. 

5Ti lhnashelh'e na yie' na acavo, pa javooy jayu pa ca atujelh, secl'esh ca nat'unelh'in 

shta ca môtajelhch'e pa nôyish. —Jech, tajulhey —yicuulh ts'ivee. 

6Pa Abraham yich'ôcji pa lhatsha'nuvo pa yit'esha lhpa Sara: —¡Afanisheesh'in! Ca 

acum'e pava veinte kilos na isshi climshi pa asnatesh pava yucuvec. 

7Lhechesh pa vacumajey shta pa Abraham pa yie' pava vôcôc. Pa yeneyshi pa 

yilhavun nich'a uj. Pa yijutem pa ve'lha lhcavo ca lhfanisheesh'in ca nasnatesh pa 

vatôc. 

8Ti yivaclhitesh pa t'acum'e pa Abraham pa t'asjaan shi' pa queso shi' pa vôcô lhts'oos, 

pa yiclôvalhesh ti t'acumem'e ti tuj ts'ivee yiesh'ôcji lhpa aacjiyuc. 

9Ti yivaclhitesh ti tuj, papi namey pa niy'ôs pa Abraham: —¿Ta yie' lhja ajaya Sara? 

—Yicuulh pa Abraham —yi'ôcji na tsha'nuvo. 

10Lhechesh pa ve'lha pa yit'esh: —Vooy peelh nincôôp jatpec jayu ca janjôchinee, pa 

lhecheesh pa nicaaj jayu pa lhaôs lhja Sara. Taj ti p'alha ti yipe'ya lhpa Sara ti 

tasinôyelh'in, lhayaash ti yiey t'oyiish pa Abraham yiey pa lhashi pa tsha'nuvo. 

11Pa Abraham shi' lhpa Sara palha c'utsjas. Lhpa Sara vô'mesh ti vacla' nan lhjunash 

napi nivacchey. 

12Lhe'naa lhpa Sara ti nilhaajulh ti nicaaysiyuin, pa yaychavalh'in: “¿Ta lhayaash ca 

nicaaj côque nôqueesh ti palha ya c'utsjaselh na yijaya?”13Taj pa Lhcaanvacle yit'esha 

pa Abraham: —¿Ta lhayaash ti nicaaysiyu'in lhja Sara? ¿Ninlheclôjesh ca nicaaj pa 

lhaôs nan t'aplhuqu'e'? 

14¿Caaj t'e pa tavijatay na Lhcaanvacle ca nasnatesh? Peelh nincôôp jatpec jayu ca 

janjôchinee, lhecheesh pa nicaaj pa lhaôs lhja Sara. 

15Ti yipe'ya côque, pa nijovayshi lhpa Sara yeetajesh ca nivaantanesh. Lhe'naa ti 

yit'esh: —Yivaatsha ninascaaysiyuin. Taj pa Lhcaanvacle ti yicuulh: —Tsitô'ya ti 

lhancaaysiyuin. 

Pa Abraham vatants'aclanema pa Dios pa Sodoma 

16Lhechesh pa vatsavatch'e papi tanôtayey pa t'ajuyey pa yitsaat Sodoma. Pa Abraham 

tanaôycheelh ca jaspa nineecjuelh papi lhech. 

17Lhechesh pa yaychavalh'in pa Lhcaanvacle: “Istaa ca janfacleem na Abraham na 

jasnatesh jayu, 

18eem ti lhech nan lhtataesh jayu papi aclojjam lhtachifas pa t'un'in shta. Apis ti 

janfacleem ti tô'lha ti yiisiyan jayu lhacôm'a papi acloj lhtachifas yiey na cotsjaat. 

19Apis ti jaycum'eyitam ca niyôjiesha papi lhclesh shi' papi tô'lha ca nanc'ashamem 

nava javanqu'eyjatsjanesh shi' ca nasnatesh lhacôm'a pa tajulhey shi' pa yivo'yeshch'e, 

secl'esh ca nôfisch'e lhacôm'a ca lhjunash ti janfacleem.” 

20Lhech lhjunash pa Lhcaanvacle ti yit'esha: —Napi nivacle yiey ja Sodoma shi' na 

Gomorra uj ti niysa' pa lhjunash shi' pa lhsasch'e yaash ti aôytej. 

21Nôqueesh lhech jôcji' ca ja'van ca yijô'a pa lhsasch'e ca uja' jum yiey nan lhjunash ti 

chinfacyam. Pa nôque lhjunash tsitô'ya jayu. 

22Pa napu' papin tanôtayey yichey pa Sodoma. Lhan'e pa Abraham jôjjeclay 

mônlhajop pa Lhcaanvacle. 

23Pa ve'lheesh t'acuya pa lhechesh pa niy'ôs: —¿Lhclônsha'ne jayu shta papi 

ninatmenlhavach lhamjatesham jayu papi tamenlhavach? 



31 

 

 
Nivacle Bible  

© 1994,  Sociedades Bíblicas Unidas. 
 

 
 

 

24Ca nicaajtaj papi cincuenta nivacle ninatmenlhavach yiey ja yitsaat. Ca lhech 

lhjunashtaja; ¿lhavômjat jayu ja yitsaat, pa tanca avômjatemch'e jayu ca nicaajtaj papi 

cincuenta? 

25¡Nintajulhey ca asnatesh côque ca aclônsha'ne papi ninatmenlhavach ca namesham 

papi tamenlhavach, lhjunashjulh papi napu' papi lhjunashavatjulh pa lhsasch'e 

yisnatesh! ¡Ya aj ca asnatesh côque! Avaatsha, t'aashchisham ti lhasclanch'e nan 

tuc'a'e na cotsjaat, ¿tan jayu ca asclanch'e? 

26Lhechesh pa yicuulh pa Lhcaavacle: —Ca javantaj papi cincuenta ninatmenlhavach 

yiey na yitsaat Sodoma, papi lhech tôlh'ejop pa javômjatemch'e jayu lhacôm'a papi 

lhech yie'! 

27Pa Abraham ve'lheesh ti yit'esha shta: —Avômjach'eyam ti janôyit'aan ti 

c'asinômatan'in ti avaatsha a'Dios vooy yivaatsha ya nivalce jô. 

28Taj ti ca amtajac'oya papi cinco ninatmenlhavach ca nameyshi cincuenta. ¿Tsi'sha 

papi cinco amc'oya pa lhavômjat jayu lhacôm'a ja yitsaat? Yicuulh pa Lhcaanvacle: 

—Ca javantaj papi cuarenta y cinco ninatmenlhavach, tanca yivômjat jayu. 

29—Ja't'ajesha ca nicaaj papi cuarenta y cinco ninatmenlhavach... lhetipa'esh pa 

Abraham. —Papuque cuarenta pa tan jayu ca yivômjat na yitsaat -yit'esh pa 

Lhcaanvacle. 

30Taj pa Abraham ve'lheesh t'a'lha shta: —Jatants'aclan'a ca ya aj ca asuyayi ti 

yalhetipaesh ti yalhetlhataj'in taj ti ca avantaj papi trenta atesha... Pa Lhcaanvacle 

yit'esha shta: —Ca nicaajtaj papi treinta, pa javômjatemch'e jayu na yitsaat. 

31Pa Abraham lhetipaesh: —Yinvacle, uj ti javatfiyit'am ti jayasinôy'am, taj ti, ¿ta 

lhjunash jayu ca avantaj papi veinte atesha? Pa yicuulh pa Lhcaanvacle: —Papuque 

veinte tan jayu ca yivômjat na yitsaat. 

32Jôjjeclay lhetipaesh pa Abraham: —Jatants'aclan'a, Yinvacle, ya aj ca asuyayi, taj ti 

ve'lheesh jayu atesha ca shtasinôy pa tanca t'ôyisheey ca c'avenchatsha'ne: ¿She pa 

lhasnatesh jayu ca avan lhôn papi napunôjesh atesha? Pa yit'esh pa Lhcaanvacle: —Ca 

nicaajtaj papi napunôjesh, tan jayu ca javômjat na yitsaat. 

33C'oya ti tifeshch'e pa Lhcaanvacle ti tasinôyelh pa Abraham, pa tay'e pa lhech'e. 

Vooy pa Abraham vapecley pan yie' pa lhatsha'nuvo. 

Génesis 19 

Pa Dios yivômjat pa Sodoma shi' pa Gomorra 

1Nich'a tulh'in yamey papi napu' ángeles pa Sodoma. Pa Lot yi'shi' pa chiyuy'een pa 

yitsaat, yiey pan tc'aevane papi nivacle. C'oya ti yi'van pa nitshaam pa yichjuulh pa 

tanjuychisham yamja cotsjaat 

2pa yit'esha: —Lhcaanvacles, jatants'aclanelh'a ca anu'jelhyi ca amelhey ca tulhtaja ja 

lhajpôyich na acavoelh. Lhechee ca acleshelhsha'ne nava afoclelh, pa vooy lhum'ashi 

pa achiyôfelh ca meeelh. Taj papi lhech yit'esh: —Am, tajulhey. Jôveelhshi jayu na 

lhcaavju ca tulhtaja. 

3Taj pa Lot uj ti nachan'e, jaalhpa yuesha ti yiche'lhey pa lhajpôyich. C'oya ti yamey, 

pa Lot ti yisnatshem pa is lhôc. Yisnatesh pava yucuvec ameyshi pava t'ajuya, pa tuj 

papi nam'in. 

4Jôjjeclay ninjoqu'esha'ne, ti yamjop lhacôm'a papi nivacle pa yitsaat Sodoma pa 

t'afayjop pa lhajpôyich. Caaj papi nich'acsha'ne shi' papi c'utsjas. 

5Lhechesh pa t'oyesha pa Lot: —¿Ta yie' papi nivacle papi namey na ajpôyich nôque 

tulh? ¡Anchenfach'ee! ¡Secl'esh ca jajoelhsha'ne! 

6Lhechesh pa yicheyfach'ee pa Lot ti tasinôyelh, pa yijôtjatey jum pa lhashi, 

7pa yit'esha: —Jatants'aclanelh'a napi yic'utsfas, ya aj ca asnatshelh pa uj sasch'e. 

8Caajyam napi napu' yicles lhutsjayech ti jôjjeclay amem pa nivacle; jajutelh'ay jayu 

avaatsheelh pa asnatshelh pa lhjunash ti lhenelh. Pa ya aj na pa ca afanisheeshelh 

napuque nivacle, lhayaash ti jaya'lha yivaatsha. 

9Taj papi lhech ti yicuulh: —¡Ay'e na lhech! Tsi'sha papi vena tôlhshi' yiey na ajunash 

yen ca niniyôjeelhyi. ¡Taj nôqueesh c'ashjateshelh c'oya jayu ca c'aclôquielh! Pa 

tatsha ti ninasclansha'ne ts'ivee pa Lot, pa tac'uya pa lhashi ca nua cotsjaat. 

10Taj papi tanôtayey pa Lot pa t'acum'e t'ituuc ti yan'ôcji pa jpôyich; lhechesh pa 

yip'oey pa lhashi. 

11Pa yivintacluquiyansha'ne papi nivacle papi yi'fach'ee. Lhacôm'a ti tôlhesh'e papi 

tiqu'icsha'ne shi' papi pitesch'e shta taclujuyesh. Pa nôque lhjunash pa yulhôs ti 

vo'tajeysha'ne pa lhashi. 

12Lhechesh pa yit'esha papi tanôtayey pa Lot: —¿Caaj pap'elh na ajôj'esham nôque? 

Acum'e napi acles shi' napi atômtes shi' lhacôm'a papi caaj'am yiey nôque yitsaat. 

Ayjat'e pa aôychiey pa nayeemey nôque, 

13lhayaash ti javômjatelh jayu yiey nôquee. Pa lha acloj pava ninajulhjatey ja 

Lhcaanvacle t'ajuyeshjulh yi'shi' napi nivacle nôque yitsaat, lhe'naa ti tsichenelhey ca 

javômjatelh. 

14Lhechesh pa Lot pa yichey papi lhtômtes, papin nôôclheelhvane papi lhcles pa 

yit'esha: —¡Aneelhchisham pa ayelh'e nôque, lhayaash pa Lhcaanvacle ti yivômjat 

jayu na yitsaat! Taj papi lhtômtes yilheclôjtajesh ca niclôquiesh pa Lot pa yit'esha. 

15C'oya ti lhavôôjjulh nalhu papi ángeles yit'esha pa Lot: —¡Afanisheesh'in! 

Aneetsham pa aôychi lha ach'acfa shi' napi napu' acles lhutsjayech, ca nieetajeesh ca 

avaftaj ca javômjatajelh na yitsaat. 

16Taj pa Lot nilhfanishalhavach'in. Papi ángeles lhechesh pa t'acum'e t'ituuc, lhayaash 

pa Lhcaanvacle ti tcavts'aclayesh pa lhech. T'acum'e shta lhpa lhch'acfa shi' papi 

lhcles pa yayjatshi pa yitsaat ca jaspa chinalhjen. 

17Ti t'onshi' ts'ivee pa yitsaat pa yit'esha pa ve'lha ángel: —¡Acumaaj ca anilhjen! Ya 

aj ca anovalhey'ach'e, ya aj shta ca avatsavat yiey na tavashay. Meey java uticuy, ca 

eetajesh ca nicaajtaj'am pa amônlhajayash. 

18Taj pa Lot pa yit'esha: —¡Am, napi yinvacles, jatants'aclanelh'a! 

19Avaatsheelh apis ti cajuqu'e ti lhatcavts'aclayelhyish, pa is ca afanishelhyish ti 

lhtsilhjeneshelh na yimônlhajayash. Taj ti yivaatsha sasjop ca yichey nava uticuy, 

lhayaash ti ts'ofiisshi jayu na nôyish pa vatclôyitsjayash pa lhecheesh pa javaf jayu. 

20A'va, na'um javaney na yitsaat lhaôs shalheey pa jaclôtey jayu na lhech. 

¡Avashanelhyam ca jôquey na'um ca janilhjenesh na yimônlhajayash, yijô' ti tiqu'in 

lhavaatsha! 

21Lhechesh pa ve'lha papi lhech pa yit'esh: —Apis ti c'ape'ya pa jasnatesh'am jayu ca 

lht'a'lha. Tanca yivômjat jayu na lhech yitsaat na lhteetsha, 

22taj ti ¡mô'!, meey na'um, lhayaash ti sasjop pa ca yisnatesh ti jôjjeclay niamey na 

lhech yitsaat. Lhe'naa pa lhech yitsaat lhey Zoar. Ca hebreo yich'e' côque lhey 

“tiqu'in”. 

23C'oya ti palha nalhu pa yamey pa Lot pa Zoar, 

24pa Lhcaanvacle yisntesh ti tsha'nu'esh pa itôj pa nat'apee pa Sodoma shi' pa 

Gomorra. 

25Pa yivômjat lhacôm'a pant'ajôôj papi lhech yie', shi' lhacôm'a pava tôlh'e' pa lhech'e 

tavashay. 

26Taj lhpa lhch'acfa pa Lot pa yijoqu'esha'ne yovalheylhach'e lhpa lhech pa 

mônlhashic'oya ti utejesh ti tsifoniesh. 

27Ti yama peelh nalhu ti nich'a nalhu pa Abraham yichey pan yiesh'e ti tasinôyelh'in 

pa Lhcaanvacle. 

28Pa yovalhey pa tajulh'e pa Sodoma shi' pa Gomorra shi' lhacôm'a pa tavashay, pa 

yi'van ti lhacôm'a pa lhech cotsjaat ti yichishaam pa lhajut lhjunashjulh pa uj itôj. 

29Nôque lhjunash pa Dios ti yivômjat pa yitsaat yiey pa tavashay pan yie' pa Lot. Taj 

ti yaychavalhey pa Abraham pa yayjatshi pa Lot yiey pan chiyvômjat. 

Pa tôlh'e'shicham papi moabitas shi' papi amonitas 

30T'ajôjqu'e pa Lot pa nijovay'in ca mônlhaae pa Zoar, pa yichey pava uticuy pa lhech 

mônlhee. Pa yaôychi papi napu' lhcles lhutsjayech. Lhech yie' papi pu'jana yich'e' lhpa 

camamqu'e. 

31Ve'lha pa nalhu, lhpa c'utsja'esh lhôse yit'esha lhpa lhch'injô: —Na catsitata palha 

c'utsaaj, ampapu ca nôv'e' nôque cotsjaat ca catsijayaseesh, nan lhjunash cava 

chiyfayjanesh. 

32Pa istaa ca sht'etsjet na catsitata pa shtajo'jop jayu ca nicaaj papi lhcles ca 

nitsôt'ajesh. 

33Tatshaesh pa lhech tulh ti yijutshey pa lhtata pa cumjôtaj, pa lhechesh lhpa 

c'utsjaesh pa yijo'jop pa lhech. Taj pa lhtata nintôych'e ti yijo'jop shi' ti nitshaam. 

34Vooy peelh nalhu lhpa c'utsjaesh yit'esha lhpa lhch'injô: —A'va, ca nôj tulh jajo'jop 

na catsitata. Pa nôque lhjunash nôque tulh sht'etsjet jayu shta secl'esh ca ajo'jop yitsha. 

Pa nôque lhjunash caspu' pa caaj jayu papi catsicles. 

35Pa lhech tulh yijutshey shta pa lhtata pa cumjotaj. Lhechesh pa yôjquenelhch'e lhpa 

taôvclajesh. Taj pa Lot nintôych'e shta ti yijo'jop shi' ti nitshaam. 

36Pa nôque lhjunash papi napu' lhcles pa Lot pa yitumjatsha'ne pa lhtata. 

37Lhpa c'utsjaesh caaj pa lhaôs pan lhey Moab. Pa lhech lhtataesh papi moabitas 

nôqueesh. 

38Lhpa taôvclajesh caaj shta pa lhaôs pan lhey Ben-ami. Pa lhech lhtataesh papi 

amonitas nôqueesh. 

Génesis 20 

Pa Abraham shi' pa Abimelec 

1Pa Abraham tay'e yiey pan yie' pa yichey pa cotsjaat Nêguev, pa lhech mônlhee ti 

yie' pa yitsaat Gerar, lhcaavjueshi pa Cades shi' pa Shur. 

2Ti yiey pa lhech'e pa yit'esha lhpa lhjaya Sara ca lhch'injô'a. Lhechesh pa Abimelec, 

lhcaanvacleesh'e pa Gerar, tayôjijanesh ca chinanchajey lhpa Sara ca lhjayaeesh. 

3Lhechesh pa lhech tulh pa Abimelec caaj pa lhtsamaat ti yit'esha pa Dios: “Lhavaf 

jayu, lhayaash lha nivacche lhan'avcop apis ti tjayaay.” 

4Taj ti lhavaatsha jôjjeclay ampa ca lhfanisheesh; pa lhechesh pa yicuulh: “Yinvacle, 

¿lhaychavalhey ca aclôn jayu papi ampa ca nasnatesh ca sasach'e? 

5Ja Abraham lhavaatsha yit'eshyam ca lhch'injô'a lha nivacche, lhavaatsha shta lha 

lhech ti yit'esha ca lhcheclaa. Pa nôque lhjunash nôque jasnatesh ti lhacôm'a ti 

tsivo'yeshch'e, jalheclôjesh ca ama pa ca yisnatesh ca sasach'e.” 

6Lhechesh pa Dios pa yit'esha ti lhtsamat'esh: “Yivaatsha tsitô'ya jô na lhasnatesh ti 

ninatô'ya. Lhe'naa ti niyit'esh ca nicaaj pa ca afanisheesh, ca jaspa ya aj ca asnatesh pa 

sasch'e ca ajuyeshyijulh. 

7Vooy nôqueesh achajey lha nivacche ja lhjaya, lhayaash lhavaatsha chiytôyjata pava 

vaclan pa t'alh'am jayu ca jaspa amônlhaa. Taj ti ca niachajtajeey, avaatsha shi' napi 

natsôt'ajesh yijô' ti lhavafelh jayu.” 

8Peelh nalhu ti nich'a nalhu, pa Abimelec nitshaam pa tôney lhacôm'a papi lhcavos pa 

nifaclem lhacôm'a pava nijujôm. Ti yipe'ya papi lhech pa caaj pa uj t'ajovayi. 

9Lhechesh pa Abimelec pa tôney pa Abraham pa yit'esha: —¡A'va, na 

lhasnatshelhyam! ¿She pa ca c'asuyinatesh pa nôqueesh lhanchaajyi na uj sasch'e ti 

caajyam shi' napi yicavos? Lhasnateshyam na nintajulhtajey ca chinasnatesh. 

10¿She pa lhaychavalhey ti lhasnatesh côque? Nôque yit'eshaan pa Abimelec pa 

Abraham, 

11vooy pa Abraham pa yicuulh: —Yivaatsha jaychavalhey ca ameelh'am pa'na ca 

asclaneshelhshi pa Dios yiey nôque, pa lhech lhôn ca asclôneelh ca nitôlh'ejop lha 

yijaya. 

12Taj ti yijô' lha lhech ti yich'injô; lhôse ca tata taj ti tavujuya lhca lhamimi, lhe'naa ti 

isjop ti yijayaesh lha lhech. 

13Jan t'aplhuqu'e pa Dios ti tsayjat'e ja lhajpôyich ca tata pa ninôôclhaa pa ca yie' pa 

jayôjiesha lha lhech yiey pa ca jamtajelh'e ca niteeshyi yivaatsha ca lhcheclaayish. 

14Lhechesh pa Abimelec pa yachajey pa Abraham lhpa lhjaya Sara. Tisesh shta pava 

tashinshas, pava vôcôc, papi lhcavos shi' papi lhcavoque, 

15pa yit'esha: —Ovalhey, nôque yicootsjat. Ovalhey pa ca vee' pa yaash ti lhen. 

16Yit'esha shta lhpa Sara: —Nava jajutey na achecla' tajulhsham pa mil peso tashaay, 

navôque t'ajuya ca navantaj lhacôm'a papi yi'ajop, pa ampapu jayu ca nasinôquiesh pa 

niysa'. 

17Lhechesh pa Abraham t'a'lhey pa Dios. Pa Dios yivatsjanchat pa Abimelec shi' lhpa 

lhjaya. Yivatsjanchat shta papi lhcavoque pa jaspa caaj jayu papi lhcles. 

18Lhayaash ti tôlh'ejop lhpa Sara lhechesh pa Lhcaanvacle pa yisnatshem ti 

ôctsôtacheyesh papi yiey pa lhajpôyich pa Abimelec. 

Génesis 21 

Ti nivat'aj pa Isaac 

1Yiey pan t'ônash na lhfaclech, pa Lhcaanvacle yaychavalha lhpa Sara ca nôfisjach'e 

pa apis ti nifac. 

2Lhpa lhech lhechesh pa yituma pa caaj pa lhaôs tôlhesha pa Abraham ti palha c'utsaaj 

jumje. Pa taôvclaj nivat'ajshi pa nalhu pan apis ti yetôn'ejop pa Dios. 

3Pa yijutey pa lhey pa Abraham pa lhô'selh lhpa Sara pa Isaac. 

4Pa yiseejsham ti ocho pava lhnalhus ti nivat'aj, yiey pan lhjunash ti yiyôjiesha pa 

Dios. 

5Pa Abraham cien pava lhnincôpes ti nivat'aj pa Isaac. 

6Lhechesh pa yaychavalh'in lhpa Sara: “Pa Dios tsicaaysuyjat'in, shi' lhacôm'a papi 

yitô'ya ti caaj na yaôs nicaaysuyiyesh jayu. 

7¿She papi yit'eshem na Abraham ti caaj jayu pa lhaôs? Taj ti nôqueesh caaj na 

yô'selh ti lhama c'utsaajtaj.” 

Lhpa Agar shi' pa Ismael ti chiyayjat'e pa lhajpôyich pa Abraham 

8Pa necjôôc Isaac yitônt'aj pa vô'mesh ti tiif. Pa nalhu ti vô'mesh ti tiif, pa Abraham 

yisnatesh pa uj lhshamitjayash tc'a'eshvane. 

9Lhpa Sara c'oya ti yi'van pa lhaôs lhpa Agar Egipto lhavoque pan tôlhesha pa 

Abraham, ti yijuvan'in pa Isaac. 

10Lhechesh pa yichey pa Abraham ti nifaclem: —“¡Istaa ca nitaynee anôque 

vatcavoque shi' na lhaôs! Na yaôs Isaac niyit'eshem ca nicatsônshelh jayu pava ca 

nancayôj'ash na lhaôs anôque vatcavoque.” 

11Côque uj ti aôytejem pa Abraham, lhayaash ti yitsôt'ajesh lhaôs. 

12Taj ti yit'esha pa Dios: “Ya aj ca uja' ca aychavalhaan na necjôôc shi' lha acavoque. 

Asnatesh lhacôm'a nava yiyôjiesh'a lha Sara, lhayaash papi tôlh'a ti tôlha' jayu na 

Isaac. 

13Vooy na ô'selh lha acavoque jasnatshem jayu shta ca nitô'lha papi aclojjam 

lhtachifas, lhayaash ti aôs shta. 

14Peelh nalhu ti claaf nalhu, pa Abraham yijutey lhpa Agar lhpa yucuve shi' lhpa ftech 

tapooj pa yinôôt; yinesh'e lhfatatsi lhacôm'a cavôque, yijutey shta pa lhaôs Ismael pa 

vaneecjuelh. Lhpa lhech pa yich pa nashch'e pa nintôlh'e pa yiey pa Beerseba. 

Nintô'ya pa ca nôcji'. 

15C'oya ti timshi' pa yinôôt pa yich'e' lhpa ftech, pa nôôy pa necjôôc yiôcji lhpa 

tulhshaam. 

16Pa nayiemey pa yie'jop ca ninvana ca nivaftaj. C'oya ti yi'sha'ne lhpa lhech, 

lhechesh pa yip'in pa necjôôc. 

17Taj pa Dios yipe'ya pa necjôôc ti yip'in. Pa yieyjop pa vôôs pa lh'ángel pa Dios ti 

yiyôjeey lhpa Agar pa yit'esha: “¿Ta lhayaash Agar? Ya aj ca anjovay'in, lhayaash na 

Dios ti yipe'ya ti yip'in na necjôôc yiey na yie'. 

18Alhun ca aneetsham pa acum'e na t'ituuc, lhayaash ti jasnatshem jayu ca nitô'lha 

papi aclojjam lhtachifas.” 

19Lhechesh pa Dios pa nôclitem lhpa Agar pa ve'lha t'itsech yich'e' pa yinôôt. Pa 

yichey ti yipontesh lhpa ftech pa yinôôt pa yijutshey pa Ismael ti yiyô'ji. 

20-21Pa Dios yefen pa necjôôc, c'oya ti yitônt'aj pa yie' pa nintôlh'e pa yitô'yish ti 

tlhiyjônesh pava lhc'ôjey yie' pa nintôlh'e pa yie' pa Parán. Lhpa lhamimi voo'mey 

lhpa nivacche Egipto lhavoque. 

Pa Abraham shi' pa Abimlec yisnatesh pa vatpeya'esh 

22Pa lhech nalhu pa Abimelec yichey ti tasinôyelh pa Abraham. Tanaôycheelh pa 

Ficol, lhcaanvacleeshjop papi lhcavos. Pa yit'esh pa Abimelec: —C'avanshelh pa Dios 

ti yefen'ash lhacôm'a pava lhasnatesh. 

23Pa tajulhey ca etônjopyam pa Dios yiey nôque, ca ya aj na pana'in nintajulhey ca 

nasnateshyam shi' napi yicles papi tôlhyi' jayu. Etônjopyam ca nasnateshyam jayu pa 

is nan yijunash'ash ti jasnatesh'am. Pa asnatshem shta pa lhech lhjunash napi nivacle 

yiey nan lhôv'e' nôqueesh. 

24Yicuulh pa Abraham pa yit'esh: —Jech, jetônjop'am jayu. 

25Pa Abraham pa yitôyjata pa Abimelec pa t'itsech ti nijô'clesh papi lhcavos pa 

Abimelec. 

26Pa yicuulh pa Abimelec: —Ninastôya' côque nôqueeshch'e, lhayaash ti naanfacyam. 

Ninastôya' she papi yisnatesh côque. 

27Lhechesh pa Abraham pa t'acum'e pava tashinshtas shi' pava vôcôc, pa yijutey pa 

Abimelec; pa lhech nalhu papi lhech napu' yisnatesh pa vatpeya'shelh. 

28Taj pa Abraham yivenchat pava napu'yama lhclôy tashinshtas, 

29pava lhech pa niy'ôsesh pa Abimelec: —¿Ta lhayaash ti lh'venchat navôque 

napu'yama tashinshtas? 

30Pa yicuulh pa Abraham: —Navôque napu'yama tashinshtas jajut'ay ca jaspa 

ninôôclheesha ti jasnatesh nôque t'itsech. 

31Lhe'naa pa lhech'e ti lheyesh Beerseba, eem ti lhech'e papi lhech napu' yetônjop. 

32Ti yivaclhitesh ti vatpeya'elh yiey pa Beerseba, pa Abimelec shi' pa Ficol pa 

vapecley pa cotsjaat yiey papi filisteos. 

33Pa yicôvjiyan pa Abraham lhpa aacjiyuc tamarisco yie' pa Beerseba. Lhech'e ti 

yisnatesh pa t'alhjayashey pa lhey pa Lhcaanvacle, pa Dios ôyjôlhôyech. 

34Cajuqu'e ti yie' pa Abraham pa lhcootsjat papi filisteos. 

Génesis 22 

Pa Dios yic'alhtanesha pa nilhcacujayasha pa Abraham 

1T'ajôjqu'e pava nalhus, pa Dios yic'alhtanesha pa nilhcacujayasha pa Abraham. 

Yetôn pa lhey ti tôney, pa yicuulh lhavaatsha: —Nôque jôv'e'. 

2Pa yit'esha pa Dios: —Acum'e na ve'lhaam aôs Isaac, nan uj ti lhen, pa meey na 

cotsjaat yiey ja Moriah. Ve'lhaaesh pa lhech'e pa acufayesh ca anapjunsham na aôs 

yiey lhja utiyuc ti c'achayjatey jayu. 

3Peelh nalhu ti nich'a nalhu, pa Abraham pa nitshaam pa yisclan'apee pa lhclô' 

cuvôyutaj. Yit'ôvôsch'e pava lhcajuy t'ajuya pa lhcufayjat pa yichey pan yie' pa 

nifacle'mey pa Dios, shi' pa lhaôs Isaac pa napu' shta papi lhcavos. 

4Ti pu'jana pava nalhus pa Abraham jôjjeclay tojey ti yivaney pan yichey. 

5Lhechesh pa yit'esha papi lhcavos: —Amônlhaaeshelh'e nôque na cuvôyutaj. Vooy 

na necjôôc ya chi' jôqueelh jayu shta, pa jaya'lhelh jayu. Ca javaclhitajeshelh pa 

jatpecleelh. 

6Pa Abraham t'acum'e pava lhcajuy t'ajuya pa lhcufayjat, pa yan'e lhfatas pa Isaac. Pa 

t'acum'e shta pa lhclesa shi' pa itôj, pa napu' ti yich'in. 

7China pa yit'esha pa Isaac pa Abraham: —¡Tata! —¿She pôque, yaôs? —yit'esh ti 

yicuulh pa Abraham. —A'va —yit'esh pa Isaac—, caajjoom nava lhajuy shi' na itôj, 

taj ti ¿ta yie' pa tashinshtaj lhaôs t'ajuya pa vatcufayjat? 

8Yicuulh pa lhtata: —Pa Dios lhavaatsha yicaatjat jayu pa tashinshtaj lhaôs t'ajuya pa 

vatcufayjat,—yaôs. 

9Pa yichvatich'e ti tanaôychi shta. C'oya ti yamey yiey pan yichayjat'e pa Dios pa 

Abraham yisnatesh pa lhcufayjat'eshjop lhavitôvat pa yisclanvatich'e pava lhcajuy. Pa 

yôcfa' pa lhaôs Isaac pa yan'apee pa lhcufayjat'eshjop lhavitôvat yiey pava lhcajuy. 

10Taj ti meelh ti t'acum'e pa lhclesa ca lhcufayjat'eesh pa lhaôs, 

11pa lh'ángel pa Lhcaanvacle pa yie'jop pa vôôs ti yiyôjeeshey: —¡Abraham! 

¡Abraham! Yicuulh pa lhech: —Nôque jôv'e'. 

12Pa ángel pa yit'esha: —Ya aj ca asnatshem pa acavomat'esh na necjôôc, lhayaash ti 

tsitôy'a ti yijô' ti lhanjova'yem pa Dios, pa naacavoyeshyijulh ti lhanjutyam na ve'lha 

aôs. 

13Lhechesh pa tpôychisham pa Abraham pa yi'van pa tashinshtaj cusasham lhac'uc, 

t'uneshi pava lht'oy lhpa aactsejsham. Pa Abraham yichey pa t'acum'e pa tashinshtaj 

pa lhcufayjat'esh nicôyôjat'e pa lhaôs ti napjunsham. 

14Lhechesh pa yeyiyan pa Abraham pa lhech'e: “Pa Lhcaanvacle yijut pa ti suyeshi.” 

Lhe'naa ti nôqueeshch'e ti chiyit'esha: “Yiey lha utiyuc pa Lhcaanvacle yijut pa ti 

suyeshi.” 

15Pa lh'ángel pa Lhcaanvacle yiyôjiey shta pa Abraham yie'jop pa vôôs pa napu'esh, 

16pa yit'esha: —Ja Lhcaanvacle yit'esh: “Tôlh'ejop ti lhasnatesh côque ti 

niacavoyeshyijulh na ve'lhaam aôs, janetôn'ajop avaatsha 

17ti jayeesh'am jayu pa is. Jasnatesh'am jayu papi tôlh'a' ti tanca chinfajuulh nan 

lhjunash nava catiis yiey na nalhuyish. Nan lhjunash shta nava t'iyas na josôj ti yie' 

lhavôôj pa tovôc. Pa yash'apee jayu shta yinjôt papi nilhc'utsfasa. 

18Pa lhacôm'a jayu nant'ajôôjjam napi vatachifas yiey na cotsjaat ca isa' pa niteetsha 

papi tôlh'a, lhayaash ti lhanc'ashamyam.” 

19Pa Abraham tapecley yiey pan mônlhee papi lhcavos. Pa lhechesh pa lhacôm'a ti 

tanaôycheelh ti yichelhey pa Beerseba, yiey pa mônlhee ti yie' pa Abraham. 



39 

 

 
Nivacle Bible  

© 1994,  Sociedades Bíblicas Unidas. 
 

 
 

 

Papi lhcles pa Nacor 

20T'ajôjqu'e pava nalhus pa Abraham tpeeycheyesh lhpa Milca ti yectsôyan pa 

lhch'inish Nacor. 

21Pa vatjutsa' ti nivat'aj lhey Uz; nijooylha pa lhch'inish Buz, nôque pa Kemuel, pan 

lhtata'esh pa Aram. 

22Pa nijooylha ti nivat'as papi Quesed, pa Hazo, pa Pildas, pa Jidlaf shi' pa Betuel. 

23Pôque Betuel lhtataesh lhpa Rebeca. Papuque pu'janayama lhcleselh lhpa Milca pa 

Nacor, pa lhch'inish pa Abraham. 

24Caaj shta pa Nacor papi lhcleselh lhpa Reúma, yictsôyan atesha. Papi lhech papuque 

pa Teba, pa Gaham, pa Tahas shi' pa Maaca. 

Génesis 23 

Ti vaf shi' ti chiyp'oe' lhpa Sara 

1Lhpa Sara ciento veintisiete pava lhnincôpes ti mônlha. 

2Pa vaf ti yiey pa Quiriat-arba, lhey shta pa lhech yitsaat Hebrón, yiey pa cotsjaat 

Canaán. Pa Abraham yip'in ti vaf lhpa Sara, pa uj ti yitacshin'in. 

3Lhechesh pa tay'e yiey pa yie' pa lhavu'vat pa yichey ti nifaclem papi hititas papi 

lhech yie', pa yit'esha: 

4—Lha'ma nic'achifastajeelh avaatsheelh, istaa ca avashanelhyam ca jaycasha'ya pa 

nivalhech ca janch'e' lhca yich'acfa ti vaf. 

5Pa yicuulh papi hititas: 

6—¡Tajulhey, lhcaanvacle, ach'anelhyi! Avaatsha lhôveelhyitshi ti lhcavoesh pa Dios. 

Anch'e' lhca ach'acfa pa yaash ti is nivalhech. Tan jayu yivaatsheelh papu ca 

natcavo'yesh'ajulh pa yitsôt'ajesh lhnivalhech. 

7Lhechesh pa Abraham pa vatsavat, pa yicjuesh pa lhshatech papi hititas, 

8pa yit'esha: —Ca yijô'taja ca eetajeshelh ca nôque jan'e lhca yich'acfa, pa tajulhey ca 

aalhshayam ja yitsôt'ajesh ja Efrón, lhaôs ja Zobar, 

9ca jaycashaaysha ja camam'e yiey ja Macpela yie' lhavôôj ja lhcac'ovat. Yivaatsha 

jashayan jayu lhacôm'a pa t'ajôjqu'e pa nivalhech. Pa nôque lhjunash tsitsôt'ajesh jayu 

jô pa nivalhech yiey na nôquee. 

10Taj ti p'alha ti lhech yie' pa Efrón yi'shi' papi lhech'e, pa yicuulh pa Abraham ca 

jaspa nipe'yeesh papi lhchifas, shi' shta lhacôm'a papi lhech nash'een ti yitsham'in pa 

yitsaat. 

11—¡Am, yinvacle, istaa ca ya aj na! yivaatsha c'atis'ash atesha ja nivalhech shi' ja 

yicac'ovat lhaôs. Napi yichifas lhavaatsha tsivanesh ti c'atisesh. Anch'e' lhca ach'acfa. 

12Taj pa Abraham ve'lheesh tanjuyshicham pa yicjujaam papi nivacle lhech'e, 

13pa yicuulh pa Efrón yiesh'e t'ajuyish pap'elh: —¡Tajulhey ca ach'anyi cum avaatsha! 

Jatants'aclanesh'a ca acuumjulh pa peso t'ajuya na acac'ovat, pa lhecheesh pa janch'e' 

jayu lhca vaf. 

14Lhechesh pa yicuulh pa Efrón: 

15—Ach'anyicum, yinvacle: ja yicac'ovat cuatrocientas lhpa tinshanja tashaay 

tajulhsham. Ojeylhataj'am pa t'ajôjqu'e avaatsha ya chi'. Meey ca anch'e' lhca ach'acfa. 

16Pa Abraham t'acuumjulh ca nishayan pat'ajôjqu'e pa yetôneyshi pa Efrón ti yivanesh 

papi hititas. Pa yijutey pava lhtinshajay. 

17Pa nôque lhjunash pa lhcac'ovat pa Efrón yiey pa Macpela, lhum'ôcjinucjulh pa 

Mamre, ti nôqueesh pa lhcac'ovat shi' pa nivalhech shi' shta lhacôm'a pava aacjuy 

pava yi'shi' pa lhcac'ovat 

18yitsôt'ajesh jô pa Abraham. Caaj papi yivanesh papi hititas shi' lhacôm'a papi lhech 

nash'een ti yitsham'in pa yitsaat. 

19Ti nôjeshch'e côque pa Abraham pa yanch'e' lhca lhch'acfa Sara pa nivaclhech yiey 

pa lhcac'ovat Macpela, lhum'ôcjinucjulh pa Mamre, chitôyesha shta peelh lhey 

Hebrón, yiey pa cotsjaat Canaán. 

20Pa nôqueesh yitsôt'ajesh jô pa vatcac'ovat shi' lhpa tinjôque' pan yie' pan 

tcashayesha papi hititas pa nivalhech. 

Génesis 24 

Pa Abraham voomey lhpa lhjaya pa Isaac 

1Pa Abraham palha c'utsaaj, pa Lhcaanvacle yajatesh ti is pa yit'eshem. 

2Ve'lha pa nalhu tôney pa ya'shesh ti c'utsaaj lhcavo pan lhcaanvacleesh lhacôm'a 

pava yitsôt'ajesh pa Abraham pa yit'esha: —An'apee nava yacoc na atuuc, 

3pa etônjop pa Lhcaanvacle Dios yi'shi' pa vôôs yiey shta na cotsjaat, ca ya aj ca 

nivashanem na yaôs Isaac ca lhjayaeesh lhpa nivacche yiey nôque cotsjaat Canaán 

yiey nan jôv'e', 

4pa môôjey ja yicootsjat pa avoomey lhpa lhjaya yiey japi yivelhavot. 

5Pa yicuulh pa lhcavo: —Taj ti lhpa nivacche ca ninteetajesh ca nitatvotajyich'e, ¿pa 

ta yifanisheesh? ¿Pa istaa t'e ca jacha'jey na aôs ja cotsjaat yiey jan lhtay'e? 

6Pa yit'esh pa Abraham: —¡Am, ya aj ca lhech achaajshi na yaôs! 

7Pa Lhcaanvacle Dios yi'shi' pa vôôs pan tsayjat'e lhapesh ja lhajpôyich ca tata shi' ja 

lhcootsjat japi yivelhavot pa nifacyam ti nijutyam nôque cotsjaat shi' papi tôlhyi'. Pa 

lhech yichenelh'ach'e jayu pa lh'ángel ca ninôyinelh'ac'oya ca anchajelhey lhpa ve'lha 

lhech'e ca lhjayaeesh jayu na yaôs. 

8Taj ti lhpa nivacche ca ninteetajesh ca nitatvotaj'ach'e, pa avô'mesh jayu côque, taj ti 

¡niyit'esh ca lhech achaajshi na yaôs! 

9Lhechesh pa lhcavo pa yan'apee pa t'ituuc lhpa lhaco pa lhanvacle Abraham, pa 

yuesha ca nasnatesh pa lhjunash pa t'aalhsha. 

10Pa lhechesh pa yeneyshi pava isis ti t'acum'e pava caajem pa lhanvacle ca 

natcufa'yesh. T'acum'e pava napunôjesh camellos pa yichey pa lhavtsaat pa Nacor 

yiey pa Mesopotamia. 

11C'oya ti yamey pa lhavoj'e pa yitsaat, palha nuut. Lhechesh ti caaj'in papi nivacchey 

vat'acjuqu'een. Pa lhcavo pa yichayan pava camellos yiey pa t'itsech, 

12lhechesh pa t'aalh: —“Lhcaanvacle, lh'Dios shta ja yinvacle Abraham, asnateshyam 

pa is nôqueesh, pa anôclitem ti aissha'ne ja yinvacle. 

13Nôque jayu ya mônlhee yiey na t'itsech, lhan'e papi lhutsjayech namey'in ti 

vat'acjuqu'e. 

14Istaa ca at'eshayam lhpa lhutsja lhpan jayeetsha jayu: ‘Istaa ca ashalhanitsha'ne lha 

ôjque ca c'ayôji’, pa niteesh ca nascuulhtaj: ‘Ayô'ji avaatsha, pa c'ayôjayan jayu shta 

nava aclôy camellos,’ ca lhecha lhpa lhech lhpa lhatcumem'e ja acavo Isaac. Pa nôque 

lhjunash yijô'yam jayu jô ti aissha'nec'oya ja yinvacle.” 

15Jôjjeclay ninameshch'e ti t'aalh, pa yi'van lhpa Rebeca, Lhôse pa Betuel, nichaaj 

lhpa lhôjque yan'e lhfatas. Pa Betuel lhavaatsha lhô'selh lhpa Milca shi' pa Nacor. Pa 

lhech lhch'inish pa Abraham. 

16Lhpa lhutsja uj ti lhasnôyche pa jôjjeclay nintajayay shta, jôjjeclay ampa ca 

lhanfanasha. Lhpa lhech yuyeyshi lhpa t'itsech, pa yipontesh lhpa lhôjque, pa 

vapecfach'ee. 

17Pa vacumajey pa vatcavo pa yamey pa yit'esha: —Tajulhey, ca istaa ca c'ayôôji lha 

ôjque. Lhpa lhech pa yicuulh: 

18—Istaa ayô'ji, lhcaanvacle —yit'esh lhavaatsha. Pa lhfanishesh'in ti 

na'vuyjateshicham lhpa lhôjque ti t'acumesh'e pava t'itjuy pa yiyôjayanshi. 

19Pa lhech ti yivaclhitesh ti yiyô'ji, lhpa Rebeca pa yit'esha: —Shi' nava aclôy 

camellos c'ayôjayansha'ne jayu. 

20Timsham'in tatsha lhpa lhôjque lhpa t'iyôjatshi, pa cajuqu'e ti vapeccheen lhpa 

t'itsech pa yiyôjayanemsha'ne lhacôm'a pava lhclôy camellos. 

21Lhan'e pa vatcavo pa yiclôvalh ampa ca niteetsha, lhayaash ti yen ca nitô'ya jô pa 

Lhcaanvacle ca isa' pa t'ôtayjayash pa yam'e. 

22Vooy ti yivaclhitesh ti yiyô'jane pava camellos, pa nivacle pa t'acum'e pa 

lhjunashjulh pa vatpascheshiy clesanilh cojiyaj ve'lhayama gramos pa lhcaclecli, pa 

yijocjeemsham lhnaash lhpa lhech. Yijutey shta pava napu' vatpôclôs clesanilh cojiyaj 

yash'apee pava cien gramos pa lhcaclecli. 

23Pa yit'esha: —Istaa ca anfacyam papin lhôse'ash. Ca nicaajtaj pa ca jôvelh'e yiey pa 

lhajpôyich pa atata napi nivacle ya chi' shta pa lhech jamelh'e ca tulhtaja. 

24Lhpa lhech pa yicuulh: —Lhôseyish ja Betuel, lhaôs lhja Milca shi' ja Nacor. 

25Ja yijpôyich'elh caaj ja camamey ca amtajelhey ca tulhtaja. Caaj shta ja uj yitjataj ca 

nituj nava camellos. 

26Lhechesh pa vatcavo pa t'acjatsuyshicham pa yôclôjey pa Lhcaanvacle, 

27pa yit'esh'in: “¡Chinaisiyam Lhcaanvacle, pa lh'Dios ja yinvacle Abraham, lhayaash 

ti naantôvacleesh pa iseemsha'ne ja yinvacle, pa lhasvoyjatey shta yiey ja nôyish na 

lhajpôyich napi lhavelhavot!” 

28Lhpa lhutsja vacumajey pa lhajpôyich lhpa lhamimi, ca nanfacleem lhacôm'a pava 

yi'van. 

29Lhpa lhech caaj pa lhchecla' lhey Labán. Pa lhech vacumajey lhpa t'itsech ti 

vooysha'ne pa nivacle. 

30Yovalheshaneen pa lhjunashjulh pa vatpascheshiy shi' pava vatpôclôs yiesh t'ituuc 

lhpa lhch'injô, pa tach'ansha ti nifaclem pan yit'esha pa nivacle. Pa Labán tac'uya pa 

Abraham lhcavo pa jôjjeclay mônlhajop pava camellos yiey lhpa t'itsech, 

31pa yit'esha: —Ata'lhun avaatsha, ti naisiyan pa Lhcaanvacle. ¡Sasjop ca amônlhaae 

nôque fach'ee, apis ti jasclan'e'am ja lhôv'e' jayu shi' ja yie' jayu nava aclôy! 

32Lhechesh pa vatcavo pa yichey pa lhajpôyich. Pa Labán niclan'apee pava camellos 

pa yijutem shta pa lhôc. Pa nijooylhajat pa vatcavo shi' papi tanaôycheelh ti 

nichaajshey pa yinôôt ca nicleshesh pava lhafoc. 

33C'oya ti t'acumem'e pa lhôc, pa Abraham lhcavo pa yit'esh: —Niyit'esh ca yitsaccun 

ti jôjjeclay ninfaclelh'am nan jayeesh ca janfaclelh'am. —Istaa ca anfac —yit'esh pa 

Labán. 

34Pa vatcavo yit'esh: —Yivaatsha lhcavoyish ja Abraham. 

35Pa Lhcaanvacle uj ti yiisiyan ja yinvacle pa yacônatshiin. Yijutem java tashinshtas 

shi' java vôcôc, ja clesanilh ts'ayôjiin shi ja cojiyaj clesanilh, japi lhcavos shi' japi 

lhcavoquey, java camellos shi' java cuvôyutas. 

36Vooy shta lhja lhch'acfa Sara vacjô' ti tactsôôy ti palha c'utsja'. Vooy ja yinvacle 

yijutem ja lhaôs lhacôm'a java caajem. 

37Ja yinvacle vanashanitjateshyam ti yit'eshyi: ‘Ya aj ca avashanem na yaôs ca 

lhjayaeesh napi yiey nôque cotsjaat Canaán, yiey nan jôv'e'. 

38Meey japi ve'lheelhch'e ca tata, pa avoomey lhpa lhjaya yiey japi yivelhavot.’ 

39Lhechesh pa jayeetsha: ‘Na yinvacle, ¿taj ti vooy lhpa nivacche ca ninteetajeesh ca 

nintatvotajayich'e?’ 

40Lhechesh pa tsicuulh jô lhech: ‘Yivaatsha yajatesh ti jatanôycheelhsha'ne pa 

Lhcaanvacle, pa lhech yichen'ach'e jayu pa lh'ángel, ca jaspa isa' pa ôtayjayash. 

Acumem'e jayu lhpa lhjaya na yaôs yiey japi yivelhavot ve'lheelhsham ca tata. 

41Ve'lheey japi yivelhavot ca ninteetajeesh ca nijut'ay lhpa lhutsja, pa lhech yôj'e' jayu 

ca lhjunash ti c'ayôjeesh'a.’ 

42“Nôque lhjunash na ti janamey lhja t'itsech. Vooy ca yalhjayash jayeetshey pa 

Lhcaanvacle, pa lh'Dios ja yinvacle Abraham: ‘Ca yijô'taja ca aisinatajyam nôque 

yôtayjayash, 

43jatants'aclanesh'a nôqueesh ca nôque lhjunasha yiey lhja t'itsech: lhpa lhutsja ca 

ninamtaj ca nichaajtajesh pa yinôôt lhpa lhech jayeetsha jayu: Istaa ca avashanyam ca 

c'ayô'ji lha ôjque; 

44pa niteesh jayu: Istaa ca ayôôji, pa c'ayôjayan jayu shta nava aclôy, ca lhecha lhpa 

lhech nivacche lhpan lhenem ja lhaôs ja yinvacle.’ 

45Jôjjeclay niyivaclhitesh côque yalhjayash, ti ja'van lha Rebeca yan'e' lhfatas lha 

lhôjque, pa jayeetsha: ‘Istaa ca anjuteshyi pa yinôôt.’46Pa tatsha ti nijuteshyi lhja 

lhôjque pa yit'eshyi: ‘Istaa ca ayô'ji, pa c'ayôjayansha'ne jayu shta nava aclôy 

camellos.’ Lha lhech nijuteshyi ca yinôôt, yijutshey shta nava yiclôy. 

47Ti yivaclhitesh pa janiy'ôs: ‘¿She papi lhôse'ash avaatsha?’ Lha lhech pa tsicuulh: 

‘Lhôseyish ja Betuel, lhaôs ca Nacor shi' lhca Milca.’ Lhechesh pa janesh lhnaash lha 

lhjunashjulh lhpa vatpascheshiy, shi' nava napu' vatpôclôs. 

48Pa jayicjatsuyshicham pa jôclôjesh pa Lhcaanvacle, lh'Dios ja yinvacle Abraham, ti 

tsivoyjatey yiey ja lhech nôyish, jaspa jaycumem'e lha lhôse na lhchecla' ca 

lhjayaeesh ja lhaôs. 

49Vooy nôqueesh istaa ca anfacleelhyam ca istajeelh'am shi' ca amtajeelh'am pa na ja 

yinvacle. Ca nieetajeesh istaa ca anfac shta secl'esh ca nôstôya pa ca jasnatesh. 

50Lhechesh pa Labán shi' pa Betuel pa yicuulh: —Lhacôm'a côque ti tô'lha pa 

Lhcaanvacle, pa ampa ca yit'eshelh'ajulh. 

51A'va avaatsha, anôque Rebeca; acum'e pa achaaj. Ca lhjayaeesh pa lhaôs ja anvacle, 

yiey pan t'ônash'am pa Lhcaanvacle. 

52C'oya ti yipe'ya cavôque pa lhcavo pa Abraham pa t'acjatsuy'e t'ajuyish pa 

Lhcaanvacle pa yamjata cotsjaat pa lhtaco. 

53Lhechesh pa t'acumey shi' pava matas tô'lha ca clesanilh ts'iyôjiin shi' pa cojiyaj 

clesanilh, shi' pava vat'uyjatshiyis, pa yijutey lhpa Rebeca. Yijutey shta pav'elh pa 

lhchecla' shi' lhpa lhamimi. 

54Ti yivaclhitesh lhechesh pa tsaccunch'e shi' papi tanaôycheelh pa lhech mônlhee ti 

tulh'in. C'oya ti nalhu ti nitshamch'e, pa yit'esh pa vatcavo: —Asvashanelh ca japecley 

ja lhajpôyich ja yinvacle. 

55Vooy pa lhchecla' shi' lhpa lhamimi lhpa Rebeca pa yit'esha: —Istaa cum ca 

amônlhaeshelhyijop lha lhutsja pava napunôjesh nalhus, lhecheesh pa isjop ca 

aôycheelh. 

56Taj pa vatcavo yit'esh: —Ya aj ca ve'lheesh asmônlhanitelh'e. Pa Dios yiisinatyam 

na yôtayjayash, pa istaa ca asvashanelh ca japeclelhey ja lhajpôyich ja yinvacle. 

57Lhechesh pa yicuulh papi lhech: —Jayônelhey cum lhja lhutsja, naô pa yit'esh 

yitsha. 

58Pa tôney lhpa Rebeca pa niy'ôs: —¿Lhteesh ca avoqu'e nôque nivacle? —Jech —

yicuulh lhpa lhech. 

59Lhechesh pa yivashanem ti voqu'e' lhpa Rebeca shi' lhpa nivacche lhpan 

vanujumatsenesh yajatesh, shi' pa lhcavo pa Abraham shi' papi tanôôycheelh. 

60Pa yit'eshem pa is lhpa Rebeca cavôque yit'esh: “Lha tsitsôt'ajesh yich'injô, 

¡lhamimiesh jayu papi acloj millones! ¡vooy papi tôlh'a jayu nijô'clesh jayu pava 

lhavtsates papi nilhc'utsfasa!” 

61Lhechesh lhpa Rebeca shi' lhpa lhcavoque pa yi'apee pava camellos pa voqu'e 

vatich'e pa Abraham lhcavo. Nôque lhjunash pa vatcavo pa yôôychi lhpa Rebeca pa 

tay'e pa lhech'e. 

62Pa Isaac nich'a tapec tôlhey lhpa t'itsech lhpan lhey “Pan mônlha nan tsivan”, 

lhavaatsha yie' ts'ivee pa cotsjaat yiey pa Neguev. 

63Nichinaa ti t'ôtaaysha'ne ti nuutesh. Lhechesh ti yalhatajesh ti yivanjulh pava 

t'ajôôjjô camellos ti yujaa. 

64Taj lhpa Rebeca yovalhch'e yitsha. C'oya ti yi'van pa Isaac pa tay'apee pa camello 

65pa niy'ôsesh pa vatcavo: —¿She nivacle nôcôô nan tôlhey t'e pa joot na nachjooy? 

—Vooy na yinvacle —yit'esh pa vatcavo. Lhechesh pa t'acum'e pa lhc'ôcle, pa 

yip'ooj'e lhtaco. 

66Pa vatcavo nifaclem pa Isaac lhacôm'a pa lhjunash ti yisnatesh. 

67Lhechesh pa yôôychiey pa Isaac lhpa Rebeca pa lhatsha'nuvo lhca lhamimi Sara pa 

lhjayaesh lhpa lhech. Pa Isaac uj ti yen lhpa Rebeca, pa yishamitjat ti nichinach'e ti 

vaf lhca lhamimi. 

Papi lhcles pa Abraham shi' lhpa Cetura 
(1 Cr 1.32-33) 

Génesis 25 

1Pa Abraham caaj lhap'elh lhch'acfa lhey Cetura. 

2Papi lhclesesh lhpa lhech papuque pa Zimram, pa Jocsán, pa Medán, pa Madián, pa 

Isbac shi' pa Súa. 

3Pa Jocsán lhtataesh pa Seba shi' pa Dedán. Papi tô'lha pa Dedán lhech papi asureos, 

papi letuseos shi' papi leumeos. 

4Papi lhcles pa Madián papuque pa Efa, pa Efer, pa Hanoc, pa Abida shi' pa Elda. 

Lhacôm'a papuque tôlhesha lhpa Cetura. 

5Pa Isaac mônlheesh lhacôm'a pava caajem pa Abraham. 

6Vooy papi lhcleselh pap'elh lhjayas pa Abraham tsi'sha pava tisesh'in. Ti jôjjeclay 

mônlha pa tac'uyc'oya pa lhaôs Isaac, yicheney pa lhum'ôcjinucjulh. 

Ti vaf shi' ti chitishc'oya pa Abraham 

7Pa Abraham yamvatsham ciento setenta y cinco pava lhnicôpes ti mônlha. 

8Ti vaf tôlh'ejop ti c'utsaaj. Pa chiyanjop papi lhnavot lhapesh. 

9Vooy papi lhcles pa Isaac shi' pa Ismael tish'ec'oya yiey pa camamqu'e yiey pa 

Macpela yijuulh lhumôcjinuc pa Mamre yiey pa lhcac'ovat pa Efrón, lhaôs pa Zohar 

hitita lhavaatsha. 

10Pa lhech vatcac'ovat yitsôt'ajesh pa Abraham, apis ti tcashayesha papi hititas. Lhech 

chitish'ec'oya pa Abraham, yiey lhca lhch'acfa Sara. 

11Ti vaf ca Abraham, lhechesh pa yit'eshem pa is pa Dios pa Isaac, ca mônlhaajop 

yiey pan yie' lhpa t'itsech “Pan mônlha nan tsivan.” 

Papi lhcles pa Ismael 

12Papuque lhcles pa Ismael, lhô'selh pa Abraham lhpa Agar. Lhpa lhech lhcavoque 

lhpa Sara Egipto lhavoque lhavaatsha. 

13Nôque lhjunash ti nivat'as: Pa Nebaiot, vatjutsa' lhaôs, pa caaj pa Cedar, pa Adbeel, 

pa Mibsam, 

14pa Misma, pa Duma, pa Massa, 

15pa Hadar, pa Tema, pa Jetur, pa Nafis shi' pa Cedema. 

16Navôque lheyis papi doce lhcles pa Ismael. Cavôque lheyis chiytôyesha pava 

yitsôt'ajesh lhcootsjativshay shi' pava yiey'in. Papi lhech lhacôm'a ti lhcaanvaclesesh 

papi lhchifas. 

17Pa Ismael ciento trenta y siete lhnincôpes ti vaf, pa chiyanjop papi lhanvot. 

18Papi lhcles yie' pa cotsjaat yi'shi' lhcaavju pa Havila shi' pa Asiria. Lhech yie' ts'ivee 

lha'ma tcavoytajjulh papi lhch'injavot. 

Ti nivat'aj pa Jacob shi' pa Esaú 

19Nôque chichayeshch'e pa Isaac, pa lhaôs pa Abraham. 

20Pa Isaac cuarenta pava lhnincôpes ti lhjayaesh lhpa Rebeca, lhpa lhôse pa Betuel 

vooy pa lhchecla' Labán. Papi lhech arameos yie' pa Padan- aram. 

21Lhpa Rebeca sasjop ca nitactsôy, lhan'e pa Isaac ti vatants'aclane'mey pa 

Lhcaanvacle. Pa Lhcaanvacle yipe'ya pa t'alhjayash pa jaspa yituma lhpa Rebeca. 

22Taj ti papi napu'ji nintan'ateshi pa lhcachi', pa yaychavalh'in lhpa lhech: “Côque ca 

lhet lha nôctajeshi, ¿she pa tajulhe'mey na yimônlhajayash?” Lhechesh pa nifaclem pa 

lhjunash pa Lhcaanvacle, 

23pa yicuulh pa lhech: “Yiey na acachi' napu'jam lhtachifas; napu'jam yitsates 

t'ajuyvatjulh ti jôjjeclay ninanvat'as. Ve'lha pa yashc'oya ti t'un'in peelh, pa c'utsa'jesh 

shichamc'oya jayu pa taôvclajesh.” 

24Yameyjop pa yôj'e pa nalhu lhpa Rebeca ti nivat'as papi napu'ji. 

25Pa vatjutsa' ti nivat'aj yuc pa t'ôj pa uj ti tsashay, pa yeyiyanesh Esaú. 

26Nijooylha ti nivat'aj pa lhch'inish t'acum'e lhp'ic'o pa Esaú, lhe'naa ti yeyiyanesh 

Jacob. Pa Isaac sesenta pava lhnincôpes ti nicavat'aj lhpa Rebeca. 

Pa Esaú tcashayesh pava yitsôt'ajshi pa c'utsa'jesh vataôs 

27Papi taôvclas yitônt'as. Pa Esaú yama ti joot lhavoesh pa lhavchajenajesh. Pa Jacob 

vena lhjunash, lhavaatsha yiyô'yesh ti cano, pa yen ti mônlhee pa t'ichavat. 

28Pa Isaac tuj pa lhaje' pa Esaú pa uj ti yenesh. Taj lhpa Rebeca yen yitsha pa Jacob. 

29Ve'lha pa nalhu pa Jacob ti tatay, lhan'e pa Esaú pa tôlhshaam pa joot uj ti yulhôj 

30pa yit'esha: —Jatants'aclanesh'a ca anjuteshyi pa tiqu'in na yucshi vatôc, lhayaash ti 

tsiclôn na yiyipcu. 

(Lhe'naa ti chiyeyiyanesh Edom) 

31—Nivatjutsa cum ca anjutyiy nava natsôt'ajshi ti ac'utsajesh —yit'esh pa Jacob. t 

32Lhechesh pa yit'esh pa Esaú: —A'va, tsiclôn na yiyipcu pa nôque lhjunash, pa 

cha'lheesh jayu t'e pava yitsôt'ajesh pa c'utsa'jesh vataôs. 

33—At'eshyam tatsha nôqueesh —nachanesh pa Jacob. Pa Esaú yit'eshem, pa yiey pa 

Jacob pava yitsôt'ajesh pa c'utsa'jesh vataôs. 

34Jaspa yijutey pa Jacob pa Esaú lhpa yucuve shi' pava quicleychetas. C'oya ti tif pa 

lhôc shi' ti yiyô' pa Esaú, pa nitshaam pa yich. Nôque lhjunash ti yapun pava 

yitsôt'ajshi pa c'utsa'jesh vataôs. 

Génesis 26 

Pa Isaac yichey pa Gerar 

1Pa lhech nalhu pa lhechesh ti caaj pa uj yipcu' lhacôm'a pa lhech cotsjaat lhech 

lhjunash shta lhapesh ti jôjjeclay mônlha pa Abraham. Lhe'naa pa Isaac ti yichey pa 

Gerar, yiey pan yie' pa Abimelec, lhanvacle papi filisteos. 

2Lhech'e ti tanôclitem pa Lhcaanvacle pa yit'esha: “Ya aj ca meey ja Egipto. 

Amônlhaae nan jaychay'eam jayu. 

3Vooy nôqueesh amônlhaae nôque cotsjaat. Yivaatsha jôv'ajop jayu pa jayeesh'am 

jayu pa is. Lhayaash ti avaatsha shi' papi acles jajutey jayu lhacôm'a nôque cotsjaat. 

Jaspa c'ofisjach'e jayu ca yifaclech'em pa atata Abraham. 

4Pa jaclônat'am jayu papi acles nan lhjunash nava catiis yiey na nalhuyish, pa jajutem 

jayu lhacôm'a nôque cotsjaat. Pa lhacôm'a jayu shta papi vatachifas napi yiey na 

cotsjaat ti yiisiyan jayu ti tôlh'eajop, 

5lhayaash pa Abraham ti niqu'ishamyam pa yôfisjatch'e ti jayeetsha nava yiyôjijates 

shi' cava qu'eyjatsjanesh.” 

6Lhechesh pa Isaac pa mônlhee pa Gerar, 

7vooy ti niy'ôsesh papi lhech'e lhpa lhch'acfa pa yit'esha ca lhch'injôa. Nijovaych'e ca 

niteetsha lhpa Rebeca ti lhch'acfa, lhayaash lhpa lhech uj ti lhasnôyche. Yaychavalhey 

lhavaatsha ca niclôn papi lhech yie' ca nitôlh'ejop lhpa lhech. 

8Acloj pava nalhus ti lhech mônlhee. Taj ti caaj pa nalhu pa Abimelec, lhanvacle papi 

filisteos, yovalheyjop pa vatovalhjavat pa yivanesh pa Isaac ti nôyitaan lhpa lhch'acfa 

Rebeca. 

9Lhechesh pa tayôjijanesh ti chitôney, pa yit'esha: —Ach'acfa t'ema anôque, ¿yijô'? pa 

¿ta t' e lhayaash ti lhteetsha ca ach'injôa? —Lhayaash ti jaychavalhey ca chinasclôn ca 

nitôlh'ejop lha lhech —yit'esh pa Isaac. 

10Taj ti yit'esh pa Abimelec: —¿Ta t'e lhayaash ti lhasnatshelhyam côque? Ca 

ve'lhaaesh lhôn, pa caajtaj jayu papu ca nôjquenelhch'e lha ach'acfa; pa 

lhasnatajeshelhyam pa sasch'e. 

11Lhechesh pa Abimelec pa yiyôjiesha lhacôm'a papi lhchifas: —Papu ca naôtaj'e ca 

niclôquitaj nôque nivacle ja't'ajesha lha lhch'acfa pa vaf jayu. 

12Pa lhech yincôôp pa Isaac tcôvjiyanjan'e pa lhech'e pa is pa lhcavcalhech, pa 

yit'eshem shta pa is pa Lhcaanvacle. 

13Pa uj ti vatcônatshiin pa yama ti acloj pava yi'van. 

14Aclojem pava tashinshtas shi' pava vôcôc, acloj shta papi lhcavos, lhe'naa papi 

filisteos ti yijuctsenesh. 

15Ti jôjjeclay mônlhee pa lhtata Abraham caaj papi lhcavos ti'sheyshi pava t'itsjes. Taj 

ti nôqueesh yip'ojamsha'ne papi filisteos yiponteshch'e pa cotsjaat. 

16Nôqueesh yit'esha pa Abimelec pa Isaac: —Aynee, lhayaash ti t'aashelhyic'oya ti 

aacôjiin. 

17Pa Isaac tay'e pa yie'in pa yichey pa tavashay yiey pa Gerar, pa lhech mônlhee. 

18Pa nic'at'eyshisha'ne pava t'itsjes pava camameyshisha'ne ti jôjjeclay mônlha pa 

lhtata, pavan yip'oqu'esha'ne papi filisteos ti vaf pa lhtata. Pa yachajesh pava lheyis 

pavan yeyiyanesh lhapesh pa lhtata. 

19Ve'lha pa nalhu papi lhcavos pa Isaac yisnatesh pa t'itsech yiey pa tavashay, pa 

yi'van pa yalhatôlh'e'in isshi yinôôt. 

20Taj ti vooy papi yie' pa Gerar papi vanujumatsenesh pava tashinshtas 

yishanelhsha'neen papi yiclôvalh pava lhclôy pa Isaac, lhayaash ti yit'esh ca 

nitsôt'ajesh pa yinôôt papi lhech. Lhe'naa pa Isaac ti yeyiyanesh pa lhech t'itsech 

“Vatshanjavat”, eem ti lhech yishan'e yit'sha. 

21Lhechesh pa t'isheyshi peelh t'itsech papi lhcavos yiey pan ve'lheesh yishan'e shta. 

Lhpa lhech t'itsech yit'esha pa Isaac “Nintatc'utsfay”. 

22Pa Isaac pa tojey pa t'ajuyshi pa tisheyshi lhap'elh t'itsech. Lhech'e pa nit'ôyi'sheey 

ca ninshan'e lhpa lhech, pa yeyiyanesh “Vatcanovat”, pa yit'esh shta: “Nôqueesh pa 

Lhcaanvacle yivashanjoom ti cascano pa cascloj'e jayu nôque.” 

23Lhech tôlh'e' pa Isaac ti yichey pa Beerseba. 

24Pa lhech tulh tanôclitem pa Lhcaanvacle pa yit'esha: “Yivaatsha lh'Diosyish ca atata 

Abraham. Ya aj ca anjovay'in; ya mônlhaajop. Tôlh'ejop ca yicavo Abraham pa 

jayeesh'am jayu pa is, acloja jayu papi acles.” 

25Lhechesh pa Isaac pa yisnatesh pa lhcufayjat'eshjop lhavitôvat ti lhech'e, ca 

nasnatesh pa t'alhjayash pa lhey pa Lhcaanvacle. Pa lhech mônlhae'in pa tisheyshi 

shta lhpa t'itsech. 

Pa Isaac shi' pa Abimelec ti vatpeya'elh 

26Ve'lha pa nalhu, pa Abimelec tôlh'e' pa Gerar ti yichey pa Isaac ca nitasinô'yelh. 

27Pa Isaac yit'esha: —Avaatsheelh lhascônitshielh, pa lhtsayjatelh'e shta ja cotsjaat, 

¿ta lhayaash ti lhnamelh ti lhanjôchielhyi? 

28Papi lhech yicuulh: —Apis ti javanelh ti yiajop pa Lhcaanvacle, pa apis shta ti 

jaychavalhelhey ca shtavatpeya'esh jayu côque 

29ya aj ca asnatshelhyam pa'na niysa', taj ti yivaatsheelh ampa ca c'aclôquieshelh. 

Ampa côque, tsi'sha pava isis ti jasnatshelh'am pa is ti shtaneecju nan lhjunash papu ti 

vanen. Pa nôqueesh pa Lhcaanvacle is pa yisnatesh'am. 

30Lhechesh pa Isaac pa yisnatshem pa uj lhshamitjayash, pa tsaccunelh pa yiyô'elh 

shta papi lhech. 

31Peelh ti nich'a nalhu pa nitshamch'e pa ve'lha ts'ivee ti yit'eshem pa yijô'. Ti 

yivaclhitesh pa vaneecjuelh pa Isaac, papi lhech vaneecjueshelh ti lhc'utsfasesh. 

32Lhech pa lhech nalhu, papi lhcavos pa Isaac nachey ti caaj pa nifaclem ti yi'van pa 

yinôôt yiey lhpa t'itsech lhpan tisheyshi. 

33Pa Isaac pa yeyiyan lhpa t'itsech côque lhey Seba. Lhe'naa pa lhech yitsaat ti 

nôqueeshch'e ti lheyesh Beerseba. 

34Pa Esaú cuarenta pava lhnincôpes, pa lhjaya'esh lhpa Judit, lhpa lhech lhôse pa 

Beeri hitita lhavaatsha. Pa lhjaya'esh shta lhpa Basemat lhôse shta peelh hitita lhey 

Elón. 

35Papi lhech napu' lhjayas yisnatesh pava tavijatayem pa Isaac shi' lhpa Rebeca. 

Génesis 27 

Pa Isaac is pa yit'eshem pa Jacob shi' pa Esaú 

1Pa Isaac palha c'utsaaj, palha tacluqu'esh. Ve'lha pa nalhu ti tôney pa Esaú, c'utsa'jesh 

lhaôs, pa yit'esh: —¡Na yaôs! —At'eshyam, tata —yit'esh pa Esaú. 

2—Apis ti lhasvan ti palha yac'utsaaj; yit'esh pa Isaac—. Caaj jayu pa nalhu ti javaf 

jayu. 

3Lhe'naa ti jayeesh ca môjaam pa yita' pa achaaj na aclutsesh shi' nava ac'ôjey ca 

avooy pa yaquiset. 

4Pa asnateshyam pa is yôc, yiey nan lhjunash ti ts'iyôych'e, pa anchaajyi pa jatuj. Pa 

lhechesh pa jayeesh'am jayu pa is ti jôjjeclay nivaf. 

5Taj lhpa Rebeca p'alha ti yipe'ya pa Isaac pa yit'eshaan pa Esaú. Lhe'naa ti yi'van ti 

yitshaam pa yit'esh ti t'ôtayem'in pa lhtata. 

6Lhpa lhech yit'esha pa Jacob, lhaôs taôvclajesh: —A'va, jape'ya ja atata ti 

tasinôyelh'in ja achecla' Esaú ti yit'esha: 

7‘Avooy pa yaquiset pa asnateshyam pa is yôc pa jatuj, pa jayeesh'am jayu pa is yie' 

t'ajuyish pa Lhcaanvacle ti jôjeeclay nivaf.’ 

8Lhe'naa na yaôs, ach'anyi na jayeesh'a jayu. 

9Meey ja yie' java catsiclôy, pa anchaajyi pava napu' isis tashinshtas lhcles. Pa 

jasnatesh jayu pa lhôc ja atata nan lhjunash ti yiyôych'e. 

10Avaatsha pa achaajshey jayu pa is lhôc pa nôque lhjunash pa niteesh'am jayu pa is ti 

jôjeeclay ninvaf. 

11Taj pa Jacob yit'esha lhpa lhamimi: —Ja checla' uj ja lhsaash ja lhavu'vat, pa ampa 

yivaatsha. 

12Lhayaash ca nit'ajaytajyi ja tata pa nitôyyi jayu, pa yaychavalhey jayu ti 

janvaclematan; pa nôôlhjônesh ca niteeshyam pa niysa' pa tanca lhech pa is. 

13Taj lhpa lhamimi yicuulh: —Na yaôs, nôque sasch'e jayvujuuysha jayu. Nôqueesh 

meey pa asnatesh na jayeesh'a; pa anchaaj pava tashinshtas lhcles. 

14Pa Jacob pa yichey pava tashinshtas lhcles pa nicha'jey lhpa lhamimi. Lhechesh pa 

yisnatesh pa is lhôc lhpa lhech nan lhjunash ti yiyôych'e pa Isaac. 

15Pa t'acu'meshi lhpa is t'uyjatshi pa Esaú, c'utsa'jesh lhaôs lhpan yan'ôcji pa 

lhajpôyich, pa yuyjach'e pa Jacob, taôvclajesh lhaôs. 

16Pa yiclôpjalheshjop pa Jacob pava t'itjuy shi' pa lhavo' yiey pa am'e pa lhsaash pava 

tashinshtas lhcles tôjechey. 

17Pa yijutshey pa lhôc shi' lhpa yucuve lhpan yisnatshem. 

18Lhechesh pa Jacob pa yuyeyshi pa yie' pa lhtata pa yit'esha: —¡Na tata! —Nôque 

jôv'e'. ¿Ta jôque lhôvelh'e ti c'acleselh avaatsha? —niy'ôsesh pa Isaac. 

19—Ya'lhech Esaú, na aôs c'utsa'jesh —yicuulh pa Jacob—. Apis ti jasnatesh na 

lhniyôjieshyiy. Istaa ca aneetsham; pa vi'sha'ne pa atuj na yaquiset can jaclôn, pa 

at'eshyam pa is. 

20Lhechesh pa niy'ôs pa Isaac: —¿Lhnamesh na apee tatsha, yaôs? —Pa Lhcaanvacle 

a'Dios ts'efenesh ti ja'van tatsha —yit'esh pa Jacob. 

21Taj ti yit'esha pa Isaac: —Anc'uyyi, pa jaypacun'a jayu, ca nastôya jô ca yijô'a ca 

lhecha ja yaôs Esaú. 

22Pa Jacob tac'uya pa lhtata ca jaspa tapacunch'e. Lhechesh pa yit'esh pa Isaac: —“Na 

t'ôjôj t'ônashjulh ja Jacob, vooy nava t'itjuy lhjunashjulh na Esaú.” 

23Nôque lhjunash pa nintô'ya jô, lhayaash pava t'ijuy ti uj pa lhsaash pan lhjunash pa 

lhchecla' Esaú. Vooy ti yit'eshem jayu pa is, 

24pa ve'lheesh niy'ôs: —¿Yijô' ti a'lhech yaôs Esaú? —Jech, ya'lhech Esaú —yit'esh 

pa Jacob. 

25Lhechesh pa yit'esha pa lhtata: —Anjuteshyi, na yaôs, ca jatuj pan lhjunash pa 

lhavooy, lhechesh pa jayeesh'am jayu pa is. Pa Jacob yijutey pa lhôc pa lhtata, pa 

yichaajshey shta pa ôtjayetas t'i'. Pa Isaac tuj pa yiyô'ji shta. 

26Ti yivaclhitesh pa yit'esha: —Anc'uyyi yaôs, pa istaa ca asfin. 

27Pa Jacob ti t'acuya ti yifin, pa Isaac yinsits'a' lhpa t'uyjatshiy. Lhechesh pa yit'eshem 

pa is cavôque lhclishay: “Jech, côque lhniish lhech na yaôs. Yamjam'in ca lhniish pa 

joot pan apis ti yisnatesh pa Lhcaanvacle. 

28Pa Dios yijut'ay jayu pa tsha'nu, pa is jayu pava acavcalhjes yiey pa cotsjaat, uj jayu 

pa trigo, uj jayu shta pa ôtjayetaj t'i'. 

29Pa aclôj papi t'acum'am'in jayu; papi nivacle t'acjatsuy'e jayu ajuyish. Lhanvacleash 

jayu papi ach'injavot; ¡pa t'acjatsuy'e jayu ajuyish! Papi napôfiyu pa chiypôfiyu jayu 

vitsha, vooy papi yit'esh'am pa is pa chiyit'eshem jayu vitsha pa is. 

30Palha yivaclhitesh pa Isaac pa is ti yit'eshem pa Jacob, pa nich'a tôlhjop pa Jacob pa 

yie' pa lhtata, ti nam pa Esaú ti t'ôtay'in. 

31Pa lhech yisnatesh yitsha pa is vatôc, pa yicha'jey pa lhtata pa yit'esha: —

Aneetsham, tata; pa atuj na yaquiset yiclôn na aôs, pa at'eshyam pa is. 

32Lhechesh pa niy'ôs pa Isaac: —¿A she avaatsha? —Ya lhech Esaú, na aôs c'utsa'jesh 

—yicuulh lhavaatsha. 

33Pa Isaac uj ti nitôyiyjat, pa ch'ininch'e pa t'ôjôj ti yit'esh: —Pa yijô, ¿she papi vooy 

pa lhaje' pa nichaajyi pa is vatôc? Apis ti jajutey lhacôm'a ti jôjjeclay nianam, pa 

lhechesh pa jayeetshem pa is, nôqueesh mônlhashi pa is ti chiyit'eshem. 

34C'oya pa Esaú ti yipe'ya pa yit'esh pa lhtata, lhechesh pa uj ti yip'in, pa tônesh'in ti 

yit'esh: —¡Istaa ca at'eshyam yitsha pa is, na tata! 

35Taj ti yit'esh pa Isaac: —Namyi ja ach'inish pa tsijôtsôclôn'in, pa yiey ti 

chiyisnatshem pa is ti natsôt'ajtajesh. 

36—¡Ninôôlhjôney t'ema ti lheyesh Jacob! —yit'esh pa Esaú—. ¡Apis ti napu'esh ti 

tsijôtsôclôn'in! Vatjutsa' ti tsijôclesh cava yitsôt'ajshi pa c'utsajesh vataôs, pa 

nôqueesh tsijôclesh shta pa is chiyit'eshem pa t'ajuytajyi. ¿Ampa ca amônlhanit'eyam 

pa ca isa' ca at'eshyam? 

37Lhechesh pa yicuulh pa Isaac: —A'va, yivaatsha apis ti jajutem ja Jacob ti 

yash'ac'oya, jajutem shta ti lhcavosesh lhacôm'a papi lhavelhavot. Pa jayeetshem shta 

ca uja' pa lhtrigo shi' pa ôtjayetaj t'i'. ¿She pa isjop ca jasnatesh'am nôqueesh na yaôs? 

38Pa Esaú nachanesh ti yit'esh: —¿Sasjop'am ca ve'lhaa pa ca lhjunasha ca at'eshyam 

pa is, na tata? ¡At'eshyam yitsha pa is! Pa ve'lheesh yip'in shta pa tônesh'in. 

39Lhechesh pa yit'esh pa Isaac: “Atojemey jayu pa lhôv'ejop pa is cotsjaat am'am jayu 

shta pa tsha'nu. 

40Uj ti lhcafiyan jayu pa aclesataj pa lhcavoash jayu ja ach'inish; vooy ca nat'untaj'in, 

pa lhtatjôclem'avach jayu.” 

Pa Jacob yiclôtc'oya pa Esaú 

41Lhech t'aplhuqu'e pa Esaú ti yicônitshi pa Jacob tôlheyjop ti yit'eshem pa is pa 

lhtata, pa yaychavalh'in: “Jô'lhaa ti palha shalhac'oya pa vatacshinjayash ca nivaftaj na 

tata; lhecheesh pa jaclôn jayu na yich'inish Jacob.” 

42C'oya ti yitô'ya lhpa Rebeca pa lhjunash ti yisnatesh jayu pa Esaú, pa tayôjijanesh ti 

nachey pa Jacob pa yit'esha: —A'va, ja achecla' Esaú tcaatshay'ash pa naclôn jayu. 

43Lhe'naa na yaôs, ach'anyi; meey tatsha ja lhajpôyich ja checla' Labán, yiey ja Harán. 

44Amônlhaajop'in jayu cum, vooy ca nôjtajesh'apee pa t'asuyi na achecla'45pa 

nitôvacluqu'e jayu java lhasnatshem. Lhecheesh pa javancachen'ay jayu ca 

chinanfac'am pa atpec. ¡Niyit'esh ca nasc'oyesh napi napu' yicles pa ve'lha nalhu! 

46Lhpa Rebeca yit'esha shta pa Isaac: —Na yimônlhajayash yulhôj'e nava tô'lha napi 

hititas napin lhjayasesh na Esaú. Nan lhjunash na Jacob ca lhjayatajeesh lhpa hitita 

nan lhjunash napi yie' na Canaán, pa ya'shesh ti tajulheyam ca javaf. 

Génesis 28 

1Lhechesh pa Isaac tôney pa Jacob pa yit'eshem pa is, pa yijutem navôque 

lhayôjijates: “Ya aj ca ajayaeesh lhpa nivacche yiey nôque cotsjaat Canaán. 

2Meey pa Padan-aram, yiey pa lhajpôyich pa act'eech Betuel, pa ajayaeesh lhpa 

lhech'e lhpa ve'lha lhôse ja atjooc Labán. 

3Vooy pa Dios ampa ca nintôyeesh pa yit'esh'am jayu pa is pa yijut'am jayu shta papi 

acloj acles, pa avaatsha tôlh'a jayu papi acloj vatachifas. 

4Pa yijut'am jayu shi' papi acles ca niteesh'am jayu pa is ca nifaclem lhapesh ca 

Abraham. Pa natsôt'ajesh jayu nôque cotsjaat yiey na shtanôôlhjônshi nan nifaclem 

lhapesh ca Abraham.” 

5Nôque lhjunash ti yicheney pa Isaac pa Jacob pa cotsjaat Padan-aram. Pa Jacob 

yamey pa lhajpôyich pa Labán, lhaôs pa Betuel arameo lhavaatsha. Pa lhech Labán 

lhchecla' lhpa Rebeca, lhamimi pa Jacob shi' pa Esaú. 

Pa Esaú tjayaay 

6Pa Esaú yivanesh pa Isaac ti yit'eshem pa is pa Jacob pa yicheney pa Padan-aram ca 

lhjayaeesh lhpa lhech'e. Yivanesh shta pa lhtata ti yit'eshem pa is ti yiyôjiesha ca ya aj 

ca lhjayaeesh lhpa nivacche yiey pa Canaán, 

7shi' ca nôquey pa Jacob pa Padan-aram nan lhjunash ti yiyôjiesha pa lhtata shi' lhpa 

lhamimi. 

8Nôque lhjunash ti yitô'ya pa Esaú ti ninen pa lhtata papi ôcjeclôy yiey pa Canaán. 

9Lhe'naa ti yichey pa Ismael, Abraham lhaôs, pa lhjayaesh lhpa lhôse lhey Mahalat. 

Lhpa lhech lhch'injô pa Nebaiot. Pa lhjayaesh lhpa lhech, nôqueesh shta papi apis 

lhjayas cananeas. 

Pa Dios tanôclitem pa Jacob yiey pa Betel 

10Pa Jacob tay'e pa Beerseba pa yuyey pa nôyish yichey pa Harán. 

11C'oya ti yamey pa is'ejop ti mônlhee ti tulhey, lhayaash palha capch'e ja jumcuclaay. 

Pa t'ôsiyesh lhpa ve'lha utej pa lhech yijo'e. 

12Lhech'e ti caaj pa lhtsamaat, ti yi'van pa vatvôôt tôlh'e cotsjaat pa yamey pa vôôs. 

Shi' papi lh'ángeles pa Dios ti vôlhch'e'in pa t'ecletch'esha'neen shta. 

13Pa yi'van shta pa Lhcaanvacle ti shalheema pa yit'esha: “Yivaatsha ya Lhcaanvacle, 

lh'Diosyish ca act'eech Abraham shi' ja atata Isaac. Avaatsha shi' papi acles jajut'ay 

jayu nôque cotsjaat yiey nan lhjo'e. 

14Papi lhech aclôj jayu jan lhjunash na josôj yiey na cotsjaat. Pa yamey jayu na 

fchenajjulh shi' na fiyatjulh, pa nôquee na lhum'ôcjinucjulh shi' na nuutch'e. Pa 

lhacôm'a papi lhtachifas yiey na cotsjaat ti chiyit'eshem jayu pa is tôlh'ejop avaatsha 

shi' papi acles jayu. 



53 

 

 
Nivacle Bible  

© 1994,  Sociedades Bíblicas Unidas. 
 

 
 

 

15Yivaatsha yamônlhaajop, pa janujumatsen'ash jayu pa ca vi'taj'e. Pa c'anachajey 

jayu nôque cotsjaat. Tanca vôm'ash ca niyôfisjatajch'e'am na janfacl'am.” 

16C'oya ti nijat'oesh pa lhtsamaat pa Jacob, pa yaychavalh'in: “Yijô t'e'ma pa 

Lhcaanvacle ti nôque yie', yivaatsha ninastô'ya.” 

17Uj ti nijovay'in pa yaychavalh'in: “Yiey nôque uj ti is'e'. Nôque yie' pa lhajpôyich pa 

Dios; ¡pa lhashiey pa vôôs!” 

18Ti nich'a nalhu pa Jacob nitshaam, pa t'acum'e lhpa utej lhpa t'ôsivat'esh, pa yitsemaj 

ca ninantovacluach'e, pa yôtsiapee pa vatshachivo. 

19Pa lhech yie' lhapesh pa yitsaat lhey Luz, vooy pa Jacob yinich'anatesh pa lhey pa 

yeyiyanesh Betel. 

20Lhech'e pa Jacob ti yisnatesh pa lhfaclech ti yit'esh: “Pa Dios ca mônlhatajayijop pa 

ninujumatsenyish na jôcji', ca nanjutajyi pa yôc shi' lha pa ca c'uych'e, 

21ca istaja ca jatpectaj shi' ca nits'ilhjenesh ca jatpecley ja tata lhajpôyich, lhecheesh 

pa Yinvacleesh pa yi'Diosesh jayu shta. 

22Anôque utej lha jatsemaj ca ninastôvacluaey, lhajpôyich'esh jayu pa Dios. Yajatesh 

jayu ti jajut'ay, pa yi'Dios, pa diez'esh pa t'iya' lhacôm'a pava ca anjutajyam. 

Génesis 29 

Pa Jacob ti yie' pa Harán 

1Pa yich shta pa Jacob t'ajuyey pa cotsjaat lhum'ôcjinucjulh. 

2Yiey pa joot yi'van lhpa ve'lha t'itsech shalheema pa yie'jop pava pu'janasham 

tashinshtas, lhayaash pava lhech tashinshtas ti yiyôjiin pa yinôôt lhpa t'itsech. Pa 

lhap'ot'esh lhpa uj utej. 

3C'oya ti tc'a'eshvane lhacôm'a pava tashinshtas, papi lhavosesh pa yayjat'e lhpa utej 

pa yiyôjayansha'ne pava tashinshtas. Ti yivaclhitesh pa yip'oe shta lhpa t'itsech. 

4Pa Jacob pa niy'ôs papi tashinshtas lhavos: —¿Ta lhtôlhelhshi avaatsheelh, 

yic'utsfas? —Jatô'lhelhey ja Harán —yit'esh ti yicuulh. 

5—¿Natô'yelha avaatsheelh pa Labán, lhaôs pa Nacor? —ve'lheesh niy'ôs. —Jech, 

tsitô'yelha —yicuulh ts'ivee. 

6—¿Ampa ca nijumteej pa Labán? —niy'ôs pa Jacob. —Jech, ampa ca nijumteey —

yit'esh papi tashinshtas lhavos—. A'va anôcôôvjulh lha lhôse Raquel shi' nava lhclôy 

tashinshtas. 

7Lhechesh pa yit'esh pa Jacob: —Jôjjeclay nalhu'in pa tojquisham na jumcuclaay ca 

chinp'oeyshi nava tashinshtas, ¿Ta lhayaash naayôjayanelh ca achenelh ca 

natc'uutsha'ne? 

8Taj ti yicuulh papi lhech: —Sasjop ca yisnatshelh. Jaych'aneshelhjop ca tc'aavane 

lhacôm'a jant'ajô'jesh java tashinshtas shi' japi lhavosesh ca nayjat'e lha utej lhap'oot 

lha t'itsech, pa jaspa chiyôjayansha'ne jayu nava tashinshtas. 

9Jôjjeclay tasinôyelh'in papi lhech ti namesh lhpa Raquel pava lhclôy pa lhtata, 

lhayaash ti lhavaatsha vanujumatsenesh. 

10Lhfanishesh'in pa Jacob ti yi'van pava lhclôy tashinshtas pa lhatjooc Labán, yichey 

lhpa t'itsech pa niclan'e lhpa utej lhap'ot'esh pa yiyôjayansha'ne pava tashinshtas. 

11Ti yivaclhitesh pa yicju' lhpa Raquel pa yifin shta, lhechesh pa yip'in. 

12Ti nifaclem pa Jacob ti Rebeca lhaôs shi' ti lhatjoqu'esh pa Labán, pa vacumajey 

lhpa Raquel pa lhtata ti nifaclem. 

13C'oya ti tpeeycheyesh pa Labán ti nam pa Jacob, lhch'injô lhaôs, lhechesh pa 

vacumajey pa yie'. Ti yamey pa yechepjalh pa yicju' yifin shta, pa yicha'jey pa 

lhajpôtich. Pa Jacob lhech'e ti nifaclem lhacôm'a pa lhjunash ti vaclanem. 

14Pa yit'esha pa Labán: “Yijô' ti casve'lhach'e ti castatvelhavot.” 

Pa Jacob t'acum'apee lhpa Raquel shi' lhpa Lea 

Pa Jacob ve'lha jive'cala ti mônlhajop pa Labán. 

15Ti nôjeshch'e côque pa yit'esha pa Labán: —Tanca acumyam'in atesha lhama 

c'avelhtaj. Anfacyam pa ca t'ajôjach'e pa jajut'am. 

16Pa Labán napu' papi lhcles: lhpa c'utsjaesh lhey Lea vooy lhpa taôvclajesh lhey 

Raquel. 

17Lhpa Lea nitojach'e pa lhtôvat; vooy lhpa Raquel is, pa issha'ne shta pa lhavu'vat. 

18Pa Jacob p'alha ti yen jum lhpa Raquel, pa yit'esh: —Vooy lha Raquel, taôvclajesh 

ôse jaycum'apee jayu pava napu'yama yincôpes. 

19Pa yicuulh pa Labán: —Tajulhey ca jajut'ay, ojey pa tavujuya. Istaa ca 

amônlhaayijop. 

20Pa Jacob napu'yama pava yincôpes ti t'acum'apee lhpa Raquel. Taj pa lhech 

ninayeemch'e pava nalhus, lhayaash ti uj ti yen. 

21C'oya ti yôfisch'e pava napu'yama yincôpes pa Jacob yit'esha pa Labán: —Anjut 

clap lha lhutsja ca yijayaeesh, lhayaash ti nôjeshch'e cava nalhus ti jetôn ca 

jaycum'apee. 

22Pa Labán lhechesh pa tôney lhacôm'a papi lhchifas ti tc'aeshvane pa vatajayayash ti 

yisnatesh. 

23C'oya ti tulh'in pa Labán yôôychi lhpa Lea pa yicha'jey pa Jacob. Pa yôjquenelhch'e 

pa Jacob. 

24Pa Labán yijutem shta lhpa Lea lhpa ve'lha lhcavoque lhey Silpa, ca natcumem'in. 

25Ti nich'a nalhu, pa yitô'ya pa Jacob ti yôjquenelhche lhpa Lea, pa yiyôjeeshaan pa 

Laban: —¿She pa lhasnateshyam? ¿Nilhecha lhja Raquel ca yicum'apee'am? 

Nôqueesh; ¿ta lhayaash ti lhasjôtsôclôn'in? 

26Pa yicuulh pa Labán: —Yiey nôque nints'iyôyeshelh lhpa vatôse taôvclajesh ca 

nivatjutsa' ca nitajayayc'oya lhpa c'utsjaesh. 

27Ôfisjach'e anôque semana ca ajayaeesh lha Lea, lhecheesh pa jajut'ay jayu shta lha 

Raquel, ca eetajeshelh ca acuumtajyam'in shta pava napu'yama yincôpes. 

28Pa Jacob tajulhemey. C'oya ti tifeshch'e lhpa semana ti mônlhajop lhpa Lea, pa 

yijutem shta pa Labán lhpa lhôse Raquel ti lhjayaesh. 

29Pa Labán yijutem shta lhpa Raquel lhpa ve'lha lhcavoque lhey Bilha ca 

natcumem'in. 

30Pa Jacob lhjayaesh shta lhpa Raquel, pa uj ti yen a'lheesh lhpa Lea. Pa t'acumem'in 

shta pa Labán napu'yama pava yincôpes. 

Papi lhcles pa Jacob 

31C'oya pa Lhcaanvacle ti yivanesh pa Jacob ti niclafeesh lhpa Lea, pa yit'eshem ti 

caaj papi lhcles, vooy lhpa Raquel pa amem. 

32Lhpa Lea yituma pa caaj pa lhaôs ti yit'esh: “Pa Lhcaanvacle tsivan ti jatacshin'in. 

Nôqueesh tsen jayu na yich'acfa”, pa lheyesh Rubên (nôque yich'e': A'va, caaj na 

yaôs). 

33Lhpa Lea ti caaj peelh lhaôs, pa yit'esh: “Pa Lhcaanvacle yipe'ya ti nichiclafayish, 

lhe'naa ti nijutyam neelh yaôs”, pa lhqueyesh Simeón (nôque yich'e' Tsipe'ya). 

34Pa caaj peelh lhaôs, ti yit'esh: “Nôqueesh tsen jayu jô na yich'acfa, lhayaash ti 

pu'jana napi yicleselh”, pa lhqueyesh Leví (nôque yich'e': Vanôôcfavach). 

35Pa ve'lheesh peelh lhaôs lhpa Lea, ti yit'esh: “Vooy nôqueesh jôclôjey pa 

Lhcaanvacle”, pa lhqueyesh Judá (nôque yich'e: Vatôclôjech'esh). Lhechesh pa 

vô'mesh ti tactsôôy. 

Génesis 30 

1C'oya ti yi'van lhpa Raquel ti ampapu lhcleseelh pa Jacob, lhechesh pa yijuctsenesh 

lhpa lhchita' Lea. Pa yit'esha pa lhjaya: —Anjutyam papi yicles, lhayaash ca amtaja pa 

javaf jayu. 

2Lhechesh pa suya pa Jacob pa yit'esha: —¿Lheclôjesh ca ya Diosa? Pa lhech 

ninteesh'am ca nicaaj papi acles. 

3Lhechesh pa yit'esha: —A'va, acum'e lha yicavoque Bilha pa ajo'jop'in; vooy ca 

nicaajtaj papi lhcles pa lhjunashjulh jayu ca yalhecha ca nicaajyam. Jaspa nicaaj jayu 

papi yicles. 

4Nôque lhjunash lhpa Raquel ti yijutey pa Jacob lhpa lhcavoque Bilha ca 

nôjquenelhch'een. Pa Jacob yijo'jop'in lhpa Bilha 

5lhpa lhech pa caaj pa lhô'selh pa Jacob. 

6Lhechesh pa yit'esh lhpa Raquel: “Lhayaash ti yipe'ya pa Dios na yalhjayash ti 

yisnateshyam pa yivo'yeshch'e ti nijutyam na yaôs: Nôque taôvclaj lhey jayu Dan”, 

(nôque yich'e' Vatvoyjayasheshch'e). 

7Lhpa Bilha caaj peelh lhô'selh pa Jacob, 

8pa yit'esh lhpa Raquel: “Nôque taôvclaj lhey jayu Neftalí, (nôque yich'e' 

Vat'aachayash). 

9C'oya ti yitô'ya lhpa Lea ti nit'ôyi'sheey ca nicaaj papi lhcles, pa t'acum'e lhpa 

lhcavoque Zilpa ti yijutem pa Jacob ca nôjqu'enelhch'een. 

10C'oya ti tacts'oyeelh lhpa Zilpa pa Jacob, 

11pa yeyiyanesh lhpa Lea: pa Gad “¡Uj ti tajulhey!” 

12Lhpa Zilpa caaj peelh lhô'selh pa Jacob, 

13lhechesh pa yeyiyanesh lhpa Lea: pa Aser “¡Uj ti c'us'in!” Nôqueesh napi nivacchey 

yit'eshyam jayu ti c'uusyam'in. 

14Ve'lha pa nalhu pa Rubên ti yichey pa joot, pa t'ôplhu' ti yôquen'e pa trigo. Lhech 

yivan'e pava lhay lhey mandrágoras (vatactsôvoquey). Pa yicha'jey lhpa lhamimi Lea. 

C'oya ti yi'van lhpa Raquel pava lhay, pa yit'esha lhpa Lea: —Istaa ca anjutyiy nav'elh 

nava vatactsôvoquey nava nichaaj na aôs. 

15Taj pa yicuulh lhpa Lea: —¿Lheclôjesh ti tiqu'in'am ti lhts'ônjat'e ja yich'acfa? 

¡Nôqueesh lhen shta ca asjôclesh nava vatactsôvoquey tô'lha na yaôs! 

16Ti tulh'in ti tôlhey pa joot pa Jacob, pa yichjuulh lhpa Lea pa yit'esha: —

Sht'ôjqu'ench'e jayu yiin, lhayaash ti c'avaclhit'ash ti jaycashayesh'a java 

vatactsôvoquey tô'lha na yaôs. Pa lhech tulh yôjqu'enelhch'e pa Jacob lhpa Lea, 

17lhechesh pa caaj peelh lhaôs, yamvatsham ve'lhanôjesh lhô'selh pa Jacob, lhayaash 

ti yipe'ya pa Dios pa t'alhjayash. 

18Lhechesh pa yit'esha lhpa Lea: “Lhayaash pa Dios ti tsishayanesh, lhayaash ti 

jajutey na yich'acfa lha yicavoque, pa yeyiyanesh pa taôclaj Isacar”, (nôque yich'e': 

Chivancashayanesh). 

19Lhpa Lea caaj peelh ve'lhayama lhô'selh pa Jacob, 

20pa yeyiyanesh Zabulón: “Vatôclôjech”, pa Dios nijutyam na is lhôclôjqueyash. 

Nôqueesh ya'shesh jayu ti tsôclôjesh na yich'acfa, lhayaash ti ve'lhayama napi 

yicleselh. 

21Pa yôjesh'esha'ne ti caaj lhpa lhôse lhpa Lea pa lhey Dina. 

22Taj pa Dios yivo'ya lhcachi' lhpa Raquel, ti yipe'ya pa t'alhjayash pa yit'eshem ti 

caaj papi lhcles. 

23C'oya ti caaj pa vatjutsa' lhaôs, pa yeyiyanesh Josê, (nôque yich'e' Napshin'e). “Pa 

Dios tsayjatesh na yivapenaj ti ampa ca yô'sa. 

24Coostaja ca nivashanyam ca nicaaj peelhcha. 

Pava sasshelhvatjulh pa Jacob shi' pa Labán 

25Lhpa Raquel ti nivat'aj pa lhaôs Josê, pa Jacob yit'esha pa Labán: —Asvashan ca 

japecley ja yicootsjat. 

26Anjutyam napi yiclesh shi' napi yijayas, lhayaash ti apis ti jaycum'apeeam, pa 

asvashan ca jôc. Avaatsha natô'yish jô na lhjunash ti jaycum'am'in. 

27Taj ti yicuulh pa Labán: —Istaa ca amônlhaayijop. Jamey ti tsitô'yish'a pa 

Lhcaanvacle ti yit'eshyam pa is tôlh'eajop. 

28Anfacyam pat'ajôjqu'e lhpa lhen asha' jashayan'am jayu. 

29Lhechesh pa yit'esh pa Jacob: —Avaatsha natô'ya jô ca lhjunash ti jaycum'am'in shi' 

ti janujumatsenesh nava aclôy. 

30Lhayaash ti nich'a janam naaclojjam, vooy nôqueesh acloj nava aclôy. Tôlhesh'e ti 

janam, pa Lhcaanvacle yit'esh'am pa is; taj ti, ¿ta t'elhesh ca jatôlhesh'e ca 

jaycumyitam'in na yajôôjjam? 

31Pa yit'esh pa Labán: ¿Ta t'ajôôj pa ca c'ashayanesh? Pa yicuulh pa Jacob: —Ya aj ca 

ashayanyam pa. Janujumatsenesh jayu shta nava tashinshtas ca acuumtajeshyijulh na 

jayeesh jayu: 

32Istaa ca avashanyam ca jaclôvalhch'e lhacôm'a java tashinshtas, pa javenchat jayu 

java yacutsha'ne tashinshtas lhcles, shi' shta lhacôm'a java tashinshteyche lhcles 

c'ayôôysha'ne shi' java climclimshi. Pava lhech pa yits'ôt'eesh jayu. 

33Pa nôque lhjunash ca cletajach'e ca anjôchitajyi ca avan pava caajyam. Ca 

niyijôtajaa pa yifanish'ash pa caaj jayu pava tashinshtayche ti nic'ayo'yasha'ne ti 

niclimclimishisha'ne. Pa caaj jayu shta pava tashinshtas niyacutasha'ne, pava lhech 

jaycutesh. 

34Lhechesh pa yit'esh pa Labán: —Tajulhey, jaycuumjulh ca lhteesh. 

35Pa Labán tatshaesh pa nalhu ti vena yan'e lhacôm'a pava fusunjas vanisch'esha'ne 

shi' pava climclimshi, shi' lhacôm'a pava tashintaychey c'ayooysha'ne shi' pava 

climclimshi, shi' pava tiqu'in'esh ti clim shi' lhacôm'a pava tashinshtas yacutsha'ne, pa 

yijutem papi lhcles ca niclôvalh. 

36Lhechesh pa yichey pava tashinshtas yiey pava yie' pa Jacob pa pu'jana pava nalhus 

t'ôtaayshi. Lhan'e pa Jacob, lhetipa yiclôvalh pav'elh lhclôy pa Labán. 

37Pa yit'ovôsch'e pava lhc'omjas lht'oy pava aacjuy: lhpa álamo, lhpa almendro shi' 

lhpa castaño, pa niclanch'e pa pacham pa t'ôj pa jaspa climclimshi. 

38-39Lhechesh pa yan'e' c'oya pava lht'oy climclimshi yiey pa nash'een ti nachey'in ti 

yiyô'ey'in pa yinôôt. Pa lhech yiesh'een pava fusunjas ti vacactineshane'en pava 

ôcjeclôy yiey pan yan'e c'oya pava lht'oy climclimshi, pa lhech lhjunash pava lhcles 

vanisch'esha'ne, c'ayooysha'ne shi' pava climclimshi. 

40Pa lhechesh pa Jacob ti yivenchatvatc'oya pava tashinshtas, pa yan'e t'ajuyish pava 

c'ayooysha'ne, pava vanisch'esha'ne shi' pava yacutsha'ne pava lhclôy pa Labán. 

Nôque lhjunash pa Jacob ti caaj pava lhclôy vena yan'ec'oya pava lhclôy pa Labán. 

41Ti yivanesh'in pava yilhavunsha'ne ti vacactinshaneen pa yan'ec'oyaan pava yeclôy 

vanisch'esha'ne yiey pa yie' pa yinôôt. Pa yivanaan pava yeclôy ti vacactinshaneen. 

42Vooy ti namtaj'in pava yinucôs, pa ninan'ec'oyaan pava vanisch'e yeclôy. Lhe'naa 

pava yinucôs ti yitsôt'ajesh pa Labán, pa vooy pava yilhavunsha'ne yitsôt'ajesh pa 

Jacob. 

43Nôque lhjunash pa Jacob pa uj ti acôjjiin pa caaj pava acloj lhclôy tashinshtas. Caaj 

shta papi lhcavos, papi lhcavoque, pava camellos shi' pava cuvôyutas. 

Génesis 31 

Pa Jacob yaychavalhtajey ca niclôtc'oya pa Labán 

1Pa Jacob p'alha ti yitôôysha papi lhcles pa Labán ti yichey ti nifaclesh: “Ja Jacob 

t'acum'e lhacôm'a nava yitsôt'ajesh ja tata, lhe'naa ti acôjeshiin.” 

2Pa Jacob yi'van shta pa Labán ti nit'ôyi'sheey ca isa' ca novalhsha'ne yiey pan 

lhjunash lhapesh. 

3Lhechesh pa yit'esha pa Lhcaanvacle pa Jacob: “Mapecley ja lhcootsjat japi anavot, 

yiey jan yie' japi avelhavot, pa javo'ach'e jayu.” 

4Pa Jacob vancacheney lhpa Raquel shi' lhpa Lea, ca ninachey pa joot yiey pan yie' 

shi' pava lhclôy, 

5pa yit'esha: —Tsitô'ya nôqueesh na atataelh ti nit'ôyi'sheey ca nitsiisclaneshi yiey jan 

lhjunash ti nich'a. Taj ti pa lh'Dios ja tata yajatesh ti yi'yijop. 

6Avaatsheelh natô'yelha jô ti is ti jaycumem'in ja atataelh. 

7Taj ti lhavaatsha tsijôts'ôclôn'in, pa yajatesh ti nivaychaclaj ca lhfanishesh lhca 

tsitisesh. Taj ti vooy pa Dios ninvashanem pa ca lhfanishayish; 

8pa vena lhjunash, ti mellh ti yit'esh: ‘C'ashayanesh jayu pava tashinshtas 

c'ayooysha'ne’, lhetajeesh ca lhacôm'a pava ôcjeclôy ca c'ayooysha'ne pava lhcles. 

Shi' ca niteesh lhôn: ‘C'ashayanesh jayu pava vanisch'esha'ne’, pa lhacôm'ataja pava 

lhcles ca vanisach'esha'ne. 

9Nôque lhfanishesh pa Dios ti nijôclesh pava lhclôy pa nijutyam. 

10“Caaj pa nalhu pava tashinshtas ti tavoyey, pa janjujom ti ja'van pava fusunjas 

tashinshtaychey ti vacactineshaneen ti vanisch'esha'ne, c'ayooysha'ne shi' pava 

climclimshisha'ne. 

11Côque yitsômaat lhechesh ti tônyi pa lh'ángel pa Dios, pa jacuulh: ‘Nôque jôv'e'’. 

12Lhechesh pa yit'eshyi ja ángel: ‘Ovalhsha'ne jum, pa lhavan jayu lhacôm'a nava 

fusunjas ti vacactinesh nava ôcjeclôy ti vanisch'esha'ne, c'ayooysha'ne shi' nava 

climclimshi, lhayaash ti tsitô'ya lhacôm'a nava yisnatesh'am ja Labán. 

13Yivaatsha ya Dios ti lhasvan'e lhapesh ja Betel. Lhech'e ti lhôtsiy'e ca vatshachivo 

lhja utej pa lhasnateshyam ca afaclech. ¡Anshi'a! Aneetsham pa meey ja lhech'e; 

mapecley ja cotsjaat jan lhanvat'aj'e.’ 

14Lhechesh pa yicuulh lhpa Raquel shi' lhpa Lea: —Yivaatsheelh palha ampa jayu ca 

nicôyôjeshelh ja tata. 

15Jô lhôn, pa tsijônelhey papu ti tavujuya. ¡Pa tcashayelhyish shta, pa vatsôôtjatesh 

pava lhshayanesh ti jaspa ajayaselhyish! 

16Yijô' jô, lhacôm'a nava lhavanjas nava nijôclesh pa Dios ja tataelh pa shtantsôt'ajesh 

shi' napi catsicles. Pa tajulhey ca asnatesh lhacôm'a pava yit'esha pa Dios. 

Pa Jacob tay'e pa Padan-aram 

17-18Pa Jacob vataasclansha'ne ca napecley pa Canaán, yiey pan yie' pa lhtata Isaac. Pa 

yan'apee papi lhcles shi' papi lhjayash pava camellos. Pa yichaaj lhacôm'a pavan 

caajem, yichaaj shta lhacôm'a pava lhclôy pavan tôlhesha pa lhcumjayash yiey pa 

Padan-aram. 

19Lhan'e pa Labán pa yichey peelh lhjoot ti yivoc'ajatsha'ne pava tashinshtas. Lhan'e 

lhpa Raquel pa tacuteshc'oya pava lhasnatsjes dioseclesh pan yitsôt'ajesh pa 

t'ajôj'esha'ne. 

20Nôque lhjunash pa Jacob ti t'acutc'oya pa Labán arameo, ti ninanfacleem ti yich. 

21Yiclôtesh lhacôm'a pava caajem. Yichey tatsha pacham pa tovôc Éufrates, pa 

t'ajuyey yiey lhpa utiyuc lhey Galaad. 

Pa Labán voqu'e pa Jacob 

22Pu'janach'e pava nalhus ti yitô'ya pa Labán pa Jacob ti yiclôt. 

23Lhechesh pa yich tanôôycheelh papi lhavelhavot ti voqu'e'. Pa napu'yama pava 

nalhus ti yôfisch'e pava uticuy Galaad. 

24Lhechesh pa lhech tulh ti tanôclitem pa Dios pa Labán arameo ti lhtsômat'esh, pa 

yit'esha: “Ach'anyi, ya aj ca iyitesha pa ca at'esha ja Jacob.” 

25Pa Labán yôfis'e pa Jacob pava uticuy yiey pa Galaad, yiey pan t'ichay'e pa Jacob. 

Pa lhech t'ichay'e yitsha pa Labán shi' papi lhavelhavot, 

26pa yit'esha pa Jacob: —¿She pa lhasnatesh? ¿Ta lhayaash ti lhasjôtsôclôn'in? ¡Ti 

lhanchaaj napi yicles lhjôney papi lhancumtesesh pa vatvatclônjayash! 

27¿Ta lhayaash ti lhasjôtsôclôn'in pa lhavaatfichyic'oya ti lhclôt, pa naanfacyam? Ca 

apisa ca nôstôya, pa shtanshamtaj'in ca shtaneecju pa chinclôquitaj shta java lhanotas 

shi' ja arpa. 

28Pa naavashanyam shta ca vatfineelh napi yicles shi' napi yintôclishjes. ¡Lhasnatesh 

ca nintajulhey! 

29Yivaatsha nicaajtaj jayu pa ca yifanisheelh'ash, taj ti ca jonshaaj niyôjiyi pa lh'Dios 

ja atata yit'eshyi: ‘Ach'anyi, ya aj ca iyitesha pa ca at'esha ja Jacob.’ 

30Taj ti uj ti lhteesh ca mapecley pa lhajpôyich pa atata, lhe'naa ti lhôc, ¿ta lhayaash ti 

lhatcutesh java yidiosec? 

31Lhechesh pa yicuulh pa Jacob pa Labán: —Tôlh'ejop ti tsijovay'in. Jaychavalhey ca 

asjôclesh lhôn napi acles ca anivalhyi. 

32Taj ti papu ca nôôvtaj'e napi nôquee ca nicaajtajem java adiosec, ¡pa nivaf jayu! 

Napi yivelhavot shinvanesh: anfacyam ca nicaajtaj pa natsôt'ajesh, pa achaaj. Taj pa 

Jacob nintô'ya lhpa Raquel ti t'acutesh pava vatdiosec. 

33Pa Labán nicastas'in pa Jacob yiey pa lhatsha'nuvo, pa nijooylhajat lhpa Lea shi' 

papi napu lhcavoque, taj ti ninvan pava lhdiosec. Ti tay'ôcji pa lhatsha'nuvoa lhpa Lea 

pa yich'ôcji pa yitsôt'ajesh lhpa Raquel. 

34Lhpa lhech t'acum'e pava diosec pa yan'ôcji lhpa vatcaclôvte pa yiesh'apee. Pa 

Labán vo'tajey'ôcji pava tsha'nuvos taj ti ninvan. 

35Lhechesh pa yit'esha lhpa Raquel: —Tata, ya aj ca asuya, lhayaash ti sajop ca 

vatsavat'ay, tôlh'ejop ti jayvoyeey. Pa Labán vo'tajeysha'ne pava lhdiosec taj ti ninvan. 

36Pa suy pa Jacob pa yiyôjaa pa Labán cavôque yit'esha: —¿She peelh jasnatesh? ¿Ta 

yie' pa yisasch'e ti uj ti lhen ti lhtatvoyich'e? 

37Apis ti lhascastas'in, taj ti, ¿apis ti lhavan pava acoqueclitôy tôlh'e' ja ajpôyich? 

¡An'e t'ajuyish'e napi avelhavot shi' napi tsitsôt'ajesh, secl'esh ca niteetsha napi napu' ti 

yie' papi yijô'! 

38Veinte java yincôpes ti jôqueshch'e ti jaycum'am'in, nive'lhaaesh ca nascavafesh 

java aclôy tashinshtas shi' java tashinshtaychey. Nive'lhaaesh ca tuj pava aclôy. 

39Nive'lhaaesh ca nichaj'ay pa ti yijuj'in pava suy yaquisetes, vooy ti jashayan'am pa ti 

amc'oya. Pa nalhu ja't'ajesha pa tulh ti chitacutesh java aclôy, pa lht'alhyi ca 

jashayan'am. 

40Java nalhus tsiclôn pa cus, vooy java tulhis tsiclôn java cuyis, ¡pa tanca yimô' jô! 

41Veinte java yincôpes ti jôv'e' ja ajpôyich, pa nôque yijunash: napi napu' acles 

jaycum'apee java catorce yincôpes. Vooy java aclôy jaycum'apee seis java nincôpes; 

pa ve'lhach'e ti lhanvaych'aclajyam pa ti lhanjutyi. 

42Ca amayam pa lh'Dios ca Abraham, pa Dios, pan t'a'lhey ja tata Isaac, jalheclôjesh ti 

tan jayu pa ca anjutajyam ca aschen. Vooy pa Dios tsivanesh ja yitacshinjayash shi' ca 

lhjunash ca yicumjayash pa tanôclit'am pa lhech tulh. 

Pa Jacob shi' pa Labán yisnatesh pa vatpeya'esh 

43Lhechesh pa yicuulh pa Labán pa Jacob: —Napi ajayas yivaatsha yicles; napi acles 

yintôclishjes. Nava tashinshtas tsitsôt'ajesh ti yiclôy; ¡lhacôm'a nava lhavan ti 

tsitsôt'ajesh! Nôquen lhayaash, ¿She pa isjop ca jasnatshem nôqueesh napi yicles shi' 

napi lhcles napin caajem? 

44Lhe'naa ti tajulhey, avaatsha ya chi' shta ca shtasnatesh pa ca shtavatpeya'esh ca 

natjuya ca ninôôclheeshjoo casvaatsha ti cas pu'. 

45Lhechesh pa t'acum'e pa Jacob lhpa utej pa yitsemaj. 

46Pa yit'esh papi lhavelhavot: —¡Anayjatelhvane pava utes! Pa nayjatvane lhacôm'a 

pava utes ti yaclôpju. Pa lhech tsaccun'e shalheema pava yaclôpju utes. 

47Pa Labán yeyiyanesh pa lhech'e pa yitsôt'ajesh lhcliish “Jegar Sahaduta”, vooy ja 

Jacob yit'esha yitsha “Galaad”. 

48Lhechesh pa yit'esh pa Labán: —Nôqueesh, navôque chiyaclôpju utes shtavatvanesh 

casvaatsha ti cas pu'. Lhe'naa ti lheyesh Galaad pa lhech'e, 

49lheyesh shta Mizpa, lhayaash ti yit'esh pa Labán: —Vooy pa Lhcaanvacle 

vanujumatsenjooj jayu avaatsha ya chi' shta ca nishtavatvantaja. 

50Ca niasclantajeshi napi yicles ja't'ajesha ca ajayaseesh pap'elh, lhama ampapu taj ca 

shinvanesh casvaatsha, vooy pa Dios shinvanesh. 

51Pa ve'lheesh yit'eshaan pa Labán pa Jacob: —A'va, navôque chiyaclopju utes shi' 

lha chitsemaaj utej pa caspu'jop casvaatsha. 

52Nava chiyaclopju utes shi' lha chitsemaaj nôôclheesha ti tan jayu avaatsha ti tanca 

yalhecha pa ca sht'ônjatshi ca sht'ajuyvatjulh. 

53Pa ca nentajjoom casvaatsha pa lh'Dios ca act'eech Abraham shi' ca yict'eech Nacor. 

Pa lhechesh pa Jacob pa yetôn pa lh'Dios pan yôclôj pa lhtata Isaac. 

54Lhechesh pa yisnatesh pa lhcufayjat pa Jacob yiey lhpa utiyuc. Pa tôney papi 

lhavelhavot ca natsaccunelh. Lhacôm'a ti tsaccunch'e, pa mônlhee lhpa utiyuc ti 

tulh'in. 

55C'oya ti nich'a nalhu ti nitshaam pa Labán pa vatfineelhsha'ne papi lhantôclishjes 

shi' papi lhcles. Ti yivaclhitesh pa yit'eshem pa is, pa vapecley pa lhcootsjat. 

Génesis 32 

Pa Jacob shi' pa Esaú ti vatvaneelh 

1Pa Jacob yich'e' pa nôyish, pa caaj papi lh'ángeles pa Dios yichey ti vatvanjiyinesh. 

2C'oya ti yi'van pa Jacob, pa yit'esh: “Napuque lhcafoquelhay pa Dios.” Lhe'naa ti 

lhqueyesh pa lhech'e Mahanaim. 

3Pa Jacob yicheney papi t'ajôôj jô lhcavos pa cotsjaat Seir, yiey pa cotsjaat Edom, ca 

nanfacleem pa lhchecla' Esaú pa lhnamjayash. 

4Pa yiyôjiesha côque: “At'eshelha ja checla' Esaú: ‘Ja ach'inish Jacob yisnatshelh'am 

cava yit'esh pa tsichenelh'ay ca janfaclelh'am: Javjop ja Labán cava nôj nalhus, 

5pa caajyam nava vôcôc, nava cuvôyutas, nava tashinshtas, napi yicavos shi' napi 

yicavoquey. Côque nichen'ay ja yinvacle, pa tach'aneshyic'oya pa is ca jachajey.’ ” 

6C'oya ti vapecl'in papi vatcavos, pa nifaclem pa Jacob: —Jamelhey ja achecla' Esaú, 

palha nach'ajulh avaatsha cuatrocientos japi nivacle tanôôycheelh. 

7Ti yipe'ya côque, pa uj ti nijovay'in pa Jacob pa uj ti yaychavalh'in. Lhechesh pa 

yicatsônjat papi nivacle tanôôycheelh pa napu'jam shi' shta pava tashinshtas, pava 

vôcôc shi' pava camellos, 

8pa yaychavalh'in: “Ca namtaj ja Esaú pa nit'eclet'elhvane napi ve'lheesh, lhan'e 

nap'elh pa niclôt'in jayu.” 

9Lhechesh pa t'aalh: “Pa Lhcaanvacle, lh'Dios ca yict'eech Abraham shi' ja tata Isaac, 

avaatsha lhteeshyi ca jatpecley na yicootsjat shi' japi yivelhavot, pa istaa ca 

aisinatyam ca jamjam: 

10niyajulhtajsham pa is shi' pa encheyash ti lhech lhfanishyish. Lhapesh ti 

jôqueypacham nôque tovôc Jordán, ve'lhayama ja yivcôjat ti jachaj'in. Pa vooy 

nôqueesh caajyam napi napu'jam napi yicavos shi' nava yiclôy. 

11¡Jatants'aclan'a ca atsilhjenesh pa lhfanishtajyish ja checla' Esaú! Ts'ijovayem ca 

namtaj ca nitaancletyi shi' ca niclônsha'ne napi ôcjeclôy shi' napi taôvclas. 

12Apis ti lhanfacyam ca isa' ca janamnee, shi' papi yicles ca lhjunashajulh java t'iyas 

ja josôj yiey pa uj yinôôt. Ca acloja ca sasajop ca chinatsjuulh.” 

13Pa lhech tulh lhech yijo'e pa Jacob. Pa nayjatvane pava tisesh jayu pa lhchecla' Esaú 

pava caajem: 

14docientos pava tashinshtaychey pa veinte pava fusunjas, docientos pava tashinshtas 

pa veinte shta pava jayanjas, 

15pa treinta pava camellos nich'a tactsooysha'ne shi' pava lhcles. Cuarenta pava vôcôc 

pa napunôjesh pava jayanjas lhcles. Veinte pava cuvôyutachey pa napunôjesh pava 

cuvôyutas. 

16Pa lhechesh pa yijutem papi lhcavos ti nalhpôc'ôlesh'esham, pa yit'esha: —

Anôyineshelh, pa ya aj ca amjelhvatsham. 

17Papi vatjutsa' ti yichenesh pa yiyôjiesha: —Ca avantaj ja checla' Esaú, ca 

naniy'ôstajeshelh pan yie' ti anvacleeshelh, pan lhôqueelhshi, pan lhclôyesh nava 

lhcha'jelh, 

18pa acu'lhelh: ‘Avaatsha chinatis'ash, yinvacle Esaú, tô'lha ja Jacob jan acavoesh. 

Lhavaatsha nijoelhyich'ehsa'ne.’ 

19Shi' shta papi nijooylha ti yichen, nôquee papi pu'janaeyshi shi' lhacôm'a papi 

yichaaj yiey pan t'ajôôjjamsha'ne pava lhclôy, ti yit'esha: —Ca avantajelh ja Esaú pa 

lhech at'eshelha: 

20Pa at'eshelha shta: ‘Ja Jacob, jan acavo, nijoelhyich'esha'ne.’ Lhayaash ti 

yaychavalhey ja Jacob: “Javômjateshemch'e jayu pa lhavôôc nava jatisesh ti 

janôyinjatyivc'oya. Pa janjooylha ca javatvanelh jô. Amataj ca jaspa isa' ca 

natcumyijulh.” 

21Nôque lhjunash pa yinôyinjat pava lhcufayjates, lhan'e pa mônlhee ti tulh'in pa 

t'ichavat. 

Pa Jacob yishanelh pa ángel 

22Pa lhech tulh ti nitshaam pa Jacob pa yôôychi papi napu' lhjayas shi' papi napu' 

lhcavoquey shi' papi once lhcles ti yichelhey pacham pa clasimch'e tovôc lhaôs Jaboc, 

23shi' lhacôm'a pava caajem. 

24C'oya ti ve'lha ti mônlhee pa Jacob pa nama pa ve'lha nivacle pa yishanelh yamja ti 

lhavoojulh nalhu. 

25Taj ti c'oya pa nivacle ti yitô'ya ti ninash'apee pa Jacob, pa yiclôn'e lhch'ito' pa 

yichjuuc pa lhch'ito' pa Jacob ti jôjjeclay yishanelh pa lhech. 

26Lhechesh pa yit'esha pa nivacle: —Avôômyish ti palha nalhu jayu. —Ca 

nieetajeeshyam pa is pa tanca vôm'ash —yit'esh pa Jacob. 

27—¿Ta ey? —niy'ôs pa lhech nivacle. —Yey Jacob —yicuulh pa lhech. 

28Lhechesh pa yit'esha pa nivacle: —Tan jayu ca eya t'ôyish'e Jacob. Ca ey jayu 

Israel, lhayaash ti apis ti t'ishanelh pa Dios shi' papi nivacle, pa t'ash'apee. 

29—Vooy nôqueesh anfacyam pa ey avaatsha —niy'ôs pa Jacob. Taj ti yit'esh pa 

nivacle: —¿Ta lhayaash ti lhtsiy'ôsesh na yey? Lhechesh pa yit'eshem pa is pa lhech 

nivacle. 

30Pa Jacob lhqueyesh pa lhech'e Peniel, lhayaash ti yit'esh: “Ja'van jô ja Dios 

yitacôclelhvatjulh, lhayaash ti jôjjeclay yanônlha.” 

31Pa Jacob tay'e pa Peniel ti vacha' ja jumcuclaay, pa sayacleshi lhpa lhch'ito' teya ti 

lhech chiyclôn'esham pa Jacob. 

Génesis 33 

Pa Jacob shi' pa Esaú ti yisclaneelhvatjulh 

1C'oya ti yi'van pa Jacob pa Esaú ti tanôôychielh papi cuatrocientos nivacle, pa 

yicatsônjat papi taôvclas papi yitsôt'ajesh lhpa Lea shi' lhpa Raquel shi' papi napu' 

lhcavoquey. 

2Yijutsjatesh ti yanjop papi lhcavoquey papi lhcles, pa nijooylha lhpa Lea shi' papi 

lhcles, pa yôjesh'esha'ne lhpa Raquel shi' pa Josê. 

3Lhechesh pa vanôyinc'oya papi lhech, pa napu'yama pa t'ajô'jesh ti t'avuya cotsjaat ti 

t'ajuyeshjulh pa lhchecla', pa yamje pa yie'. 

4Taj pa Esaú vacumajey ca nivan. Pa yechepjalh'ôcji lha'vo' pa lhechesh pa yifin shta. 

Pa va'nôyan ts'ivee. 

5Ti yivaclhitesh pa Esaú pa yovalhsha'ne papi nivacchey shi' papi taôvclas, pa 

niy'ôsesh: —Napuque, ¿She papi yitsôt'ajesh? —Vooy napi lhcles na acavo ti yijutem 

pa Dios —yit'esh pa Jacob. 

6Lhechesh pa tac'uya papi lhcavoquey shi' papi lhcles pa tanjuyshicham yamja 

cotsjaat. 

7Pa tac'uya shta lhpa Lea shi' papi lhcles, pa tanjuyshichamch'e shta, yiey pan 

lhfanishesh. Pa yôjesh'esha'ne ti tac'uya pa Josê shi' lhpa Raquel pa tanjuyshichamch'e 

shta. 

8Pa niy'ôsesh tatsha pa Esaú: —¿She pa lhaychavalhshey ti lhasnatesh lhacôm'a java 

tsivoyjulh ti ja'van java aclôy? —Ca jaspa isa' pa ca ajunashyish —yicuulh pa Jacob. 

9—Am, onaj; caajyam java yiclôy. Amônlhaaesh java natsôt'ajesh —yit'esh pa Esaú. 

10Taj pa Jacob yimaj'e: —Ama, tajulhey. Jatôôlhsha ti is na afanishyish. Acuumjulh 

na catis'ash, lhayaash ti c'avan jan yijunashesh ti ja'van pa Dios, lhayaash ti jaspa is ti 

lhatcuumyijulh. 

11Jatants'aclan'a ca acuumjulh nava jajut'am ti janchaj'ay, lhayaash pa Dios ti 

ts'acônatshiin, pa ampa ca amac'oyayam. Yimaj'e jumje pa Jacob, pa jaspa 

t'acuumjulh pa Esaú pan tisesh, 

12Taj ti yit'esh: —Nôqueesh, shtay'e clap nôque. Janôyin'ac'oya jayu. 

13Pa yicuulh pa Jacob: Yenach checla', avaatsha natô'ya napi taôvclas ti nincônt'as, pa 

jaychavalhey shta nava tashinshtas shi' nava vôcô lhcles. Ca nulhôs taj pa ve'lha nalhu 

jayu, ca nivafsha'ne lhacôm'a nava tashinshtas. 

14Tajulhey ca anôyinc'oya na acavo. Pa jacheclanch'e jayu yivaatsha nava yiclôy 

vanôyinyic'oya.—Pa jacheclanesh shta napi taôvclas pa jamjey jayu ca 

casc'atajeevane ja Seir. 

15—Tajulhey —yit'esh pa Esaú—, avashanyam ca janôy'ajop pap'elh napi nivacle, 

napi jatanôycheelh. Taj ti yit'esh pa Jacob: —¡Ama, tajulhey! ¿Ta lhayaash ca 

c'avenchatshaneen? 

16Tatsha pa lhech nalhu ti vapecley pa Esaú pa Seir. 

17Vooy pa Jacob yichey pa Sucot. Pa lhech yisnatesh pa lhajpôyich shi' pava jpôyjey 

lhcles t'ajuya pava lhclôy. Lhe'naa pa lhech'e ti lheyesh Sucot. 

18Pa Jacob ti tôlhey pa Padan-aram, pa ampa ca nijumteey chiyilhjen shta ti yamey pa 

cotsjaat Canaán. Pa yie' lhavôôj pa yitsaat Siquem. 

19Lhpa cien peso tcashayesha pa lhcac'ovat papi lhcles pa Hamor, lhtataesh pa 

Siquem, pa lhech yan'e pa t'ichavat. 

20Pa yisnatesh shta pa lhcufayjavat'eshjop lhavitôvat pa yeyiyanesh El- Elohe-Israel. 

Génesis 34 

Pa lhanclôyash lhpa Dina ti chit'atshay'apee 

1Lhpa Dina, lhôseelh lhpa Lea pa Jacob, t'ôtayey papi lhutsjayech papi lhech 

tsitenas'e. 

2Taj ti yi'van pa Siquem, lhaôs pa Hamor, heveo lhavaatsha, lhcaanvacleesh'e pa 

lhech'e. Pa t'acum'e ti nachan jaspa yôjquenelhch'e pa lhanclô'esh. 

3Tôlh'ejop ti uj ti yen pa nachan ca jaspa nen. 

4Lhechesh pa nifaclem pa lhtata Hamor, pa yit'esha: —Meey ca ayôjaayam lhjô lhech 

lhutsja. Jayeesh ca yijayaeesh. 

5Pa Jacob yitôôysha pa Siquem ti tanclôôy lhpa lhôse Dina. Taj ti jôjjeclay mônlhashi 

pa joot papi lhcles, pa lhe'naa ti ampa ca niteesh vooy ca natpectaj'in. 

6Lhan'e pa Hamor, lhtata pa Siquem, pa yichey pa Jacob ca nitasinô'yelh. 

7Papi lhcles pa Jacob tapecl'in tôlhey pa joot. C'oya ti yitô'ya pa lhjunash pava vaclan, 

lhechesh ti uj ti suy, lhayaash ti uj ti tanclôyesh pa Israel ti yôjquenelhche pa Siquem 

lhpa lhôse pa Jacob. ¡Côque nintajulhtajey ca chinasnatesh! 

8Taj ti tasinô'yelh pa Hamor, pa yit'esha: —Na yaôs Siquem uj ti yen lha ôseelh. Istaa 

ca avashanelhem ca lhjayaeesh, 

9pa istaa ca castatvelhavot'eesh. Jaspa yijayaseeshelh napi acleselh lhutsjayech, pa 

avaatsheelh ajayaseeshelh yitsha napi yicleselh lhutsjayech. 

10Amônlhaaelhyijop. Na cotsjaat t'ajuyelh'a shta. Veelh'e na lhech, pa acumelh'een pa 

acashayelha pava acacovteselh. 

11Pa Siquem yit'esha lhpa Dina pa lhtata shi' papi lhcheclavot: —Yivaatsha 

jatants'aclaneshelh'a ca acu'melhjulh. Jajutelh'ay jayu pa ca aalhtajeshelh'yi. 

12Lhama ca aalhtajeshelh'yi pa uj shi' pava acloj ca c'atisshelh jajutelh'ay jayu. Taj ti 

avashenelhyam lha lhutsja ca yijayaeesh. 

13Taj ti pa Siquem apis ti yiclôqui lhpa Dina, lhe'naa papi lhcles pa Jacob ti 

yijôtsôclôn'in pa Siquem shi' pa lhtata Hamor, 

14pa yit'esha: —Sasjop ca yijutelhey lha yich'injô pa nivacle pa nichinseej, lhayaash 

côque ti uj ti tanvapenjayesh yivaatsheelh. 

15Ve'lheey ca lhech afanishtajeeshelh pa jaycumelh'ajulh: pa casjunashvatjulh jayu; 

yich'e' ca lhacôm'aa papi yitsjôy ca chinseej. 

16Pa lhechesh pa yijô' jayu ca ajayaeeshelh napi yicalhutsjayech'elh. Pa yijayaeeshelh 

jayu yitsha papi natsôt'ajeshelh. Pa shnôôvacop jayu pa casve'lhaasham ca 

castachifasa. 

17Taj ti ca niacuumtajeelhjulh ca lhjunash ca chinseej papu, pa jayayelhnee jayu pa 

jachajelh jayu lha yôseelh. 

18Pa Hamor shi' pa lhaôs Siquem yueshch'e pava chiyit'eshaan. 

19Pa nicaju'ach'e pa nalhu pa nich'ayech ti chiyseej, lhayaash ti yen jum lhpa lhôse pa 

Jacob. Pa Siquem yaash ti chivijatana yiey pa t'ajôj'esha'ne pa lhtata. 

20Pa yitshaam pa yitsaat tanôôycheelh pa lhtata yitsavalhey yiey pava vatcashaavtes. 

Lhech'e ti yit'esha papi nivacle: 

21—Napuque nivacle catsic'utsfas. Pa yijajop jayu ca shtacashayelhvaneen, taj ti uj na 

cascootsjat tajulhsham napi lhech. Casvaatsha catsijayasesh jayu papi lhcalhutsjayech, 

pa lhjayaseesh jayu vitsha japi shtantsôt'ajesh. 

22Taj ti ca jaspa casve'lhaasham, lhavaatsha yit'esh ca naôvjajop, taj ti ve'lha na yen ca 

lhjunasha: Ca lhacôm'a napi yitsjôy ca chinseej nan lhjunash ti yiyo'yesh. 

23Lhacôm'a pava yitsôt'ajesh shi' pava lhclôy shtantsôt'ajshelh jayu. Casve'lheey ca 

shtat'esh jech, pa mônlhajop jayu. 

24Lhacôm'a papi nivacle yiey pa yitsaat papi yitshaam ti c'afoquelhayesh, pa 

yueshch'e pa yit'esh pa Hamor shi' pa lhaôs Siquem, pa chiyiseejshamsha'ne. 

25Lhan'e pa Simeón shi' pa Levi, lhclesh pa Jacob, lhcheclavot shta lhpa Dina, yichey 

pa yitsaat ti pu'janach'e pava nalhus, ti jôjjeclay uj ti yiclôyit papi nivacle pava 

lhansejchevshay, yichaaj pava clesatas pa yiclônsha'ne lhacôm'a eem ti nincônt'as. 

26Pa yicôôj lhclesataj yiclônesha'ne pa Hanor shi' pa lhaôs Siquem. Lhechesh pa 

yayjat'e lhpa Dina pa lhajpôyich ca Siquem pa yich'in. 

27Pap'elh lhcles pa Jacob pa yichey shta ti yitsavalhch'e capi vafsha'ne pa t'acut'e pa 

yitsaat ca nôfisjatemch'e ti tanclôôy lhpa lhch'injô. 

28Pa yichaaj pava tashinshtas, pava vôcôc, pava cuvôyutas shi' lhacôm'a pava yie' pa 

yitsaat shi' pava yie' pa joot. 

29T'acutesh lhacôm'a pava yiey pava jpôyjey pa yichaaj shta ti lhcumtesesh papi 

taôvclas shi' papi ôcjeclôy. 

30Lhechesh pa yit'esha pa Jacob pa Simeón shi' pa Levi: —Avaatsheelh 

lhavclanjatelhyam pava tavijatay. Nôqueesh japi nivacle yiey nôque, japi cananeos 

shi' japi ferezeos, pa tsicônitshi jayu. Pa yamvatshamyijop jayu ca nitaancletajyi. Pa 

yampu'elh nayajô'jelh napi nivacle pa chitsiclônelh jayu shi' napi yijôôjam. 

31Taj ti yicuulh papi lhech: —¿Pa tajulhey t'e ca lhanfanash lha yich'injôelh ti 

chiyjôney lhpa lhanclô'? 

Génesis 35 

Pa Dios is pa yit'eshem pa Jacob yiey pa Betel 

1Pa Dios yit'esha pa Jacob: “Aneetsham ca meey ca vee' ja Betel. Lhech'e jayu ca 

asnatesh pa acufayjat'eshjop itôvat, na Dios nan tanôclit'am lhapesh ti lhclôtc'oya ja 

achecla' Esaú.” 

2Lhechesh pa yit'esha pa Jacob pa t'ajôôjam shi' papi tanôôycheelh: —Acumelheyshi 

lhacôm'a java diosec tavujuya java caajelh'am. Pa anayeelhjop ca uyelhch'e pav'elh. 

3Shnôquelhey clap ja Betel. Lhech'e jayu jasnatesh pa yicufayjat'eshjop itôvat pa Dios 

pan ts'efen lhapesh ti ts'ijovay'in. Pan tavoyich'esha'ne pa ti jôcji' 

4Pa yijutem pa Jacob lhacôm'a pava diosec tavujuya pava caajem, shi' pava 

lhasht'ôquey. Pa tish'ôcjic'oya pa Jacob lhpa aacjiyuc pa shalheema pa Siquem. 

5C'oya ti yich'in, pa yijutem pa Dios pa t'ajovayi papi lhech'e yiey pa yitsaat. Lhe'naa 

ti nichinvoqu'e papi lhcles pa Jacob. 

6Pa Jacob shi' lhacôm'a papi tanôôycheelh pa yamey pa yitsaat Luz, lhey shta Betel 

yi'shi' pa cotsjaat Canaán. 

7Lhech'e ti yisnatesh pa lhcufayjat'eshjop itôvat, pa yeyiyanesh pa lhech'e El-Betel, 

lhayaash pa lhechesh ti yiclôtc'oya pa lhchecla', lhech'e ti tanôclitem pa Dios. 

8Lhech vaf'e' shta lhpa Dêbora, lhpan vanujumatsenesh lhpa Rebeca, pa tish'ôcjic'oya 

lhpa aacjiyuc shalheema pa Betel. Pa Jacob lhqueyesh pa lhech'e “Aacjiyuc 

vatacshinjavat.” 

9Pan t'aplhuqu'e' pa Jacob ti tôlhey pa Padan-aram, ti tanôclitem shta pa Dios pa 

yit'eshem pa is 

10nôque t'ônash: “Avaatsha ey Jacob, taj ti tanca lhech eya t'ôyish'e; nôqueesh eyesh 

jayu Israel”. Pa Dios yivaclhitesh ti yinich'anatesh pa lhey, 

11pa yit'esha: “Yivaatsha ya Dios ampa ca ninastôyaeesh: aclôja papi acles shi' papi 

acloj vanichifansha'ne tôlh'a, tôlhshaam jayu papi acles papi lhcaanvaclesesh. 

12Na cotsjaat nan jajutem pa Abraham shi' pa Isaac ti jajut'ay jayu shta, pa jajutey jayu 

shta papi acles.” 

13Pa Dios ti tayjop yiey pan yie' ti tasinôyelh pa Jacob. 

14Pa t'acum'e lhpa utej pa yitsemaj'e yiey pa yiesh'e ti tasinôyelh pa Dios. Pa 

yôtsiy'apee shta pa vatshachivo shi' pa ôtjayetas t'i'. 

15Pa yeyiyanesh Betel pa lhech'e. 

Ti vaf pa Raquel 

16Ti tay'e pa Betel, ti jôjjeclay tojey clee pa Efrata ti nicavat'aj lhpa Raquel. Taj ti uj ti 

sasesha'ne. 

17Taj ti ya'shesh ti tavijatayem pa yit'esha lhpa yefenesh: “Ya aj ca anjovayshi, ti 

caaj'am neelh aôs.” 

18Taj ti lhavaatsha palha vaf jayu pa vôntôyitey ti yit'esh pa taôvclaj lhey Benoni, 

(nôque yich'e': na Vataôs Lht'ôôyte). Vooy pa lhtata lhqueyesh Benjamín, (nôque 

yich'e': na Vataôs Vancashamitjat). 

19Nôque lhjunash ti vaf lhca Raquel, pa chitishc'oya pa nôyish yichey pa Efrata, pan 

lheyesh nôqueesh Belên. 

20Pa Jacob yitsemaj'apee pa yaychavalheshch'e pa nivalhech. Lhpa lhech utej 

nôqueeshch'e nôôclheesha pa lhanvalheech lhca Raquel. 

21Pa Israel tay'e pa lhech'e pa to'jemey pa yie' pa ujquishaam jpôyich yiey pa Edar. 

22Ve'lha pa nalhu pa Israel ti yie' pa lhech'e pa yichey pa Ruben lhpa Bilha, ti 

yôjquenelhch'e, lhpa lhech lhjayaesh'in shta pa lhtata. Vooy ti yitôôysha pa lhtata, pa 

uj ti suy. 

Papi lhcles pa Jacob 
(1 Cr 2.1-2) 

Pa Jacob doce papi lhcles. 

23Papi lhcleselh lhpa Lea papuque pa Rubên, vatjutsa' lhaôs; pa Simeón, pa Leví, pa 

Judá, pa Isacar shi' pa Zabulón. 

24Papi lhcleselh lhpa Raquel papuque pa Josê shi' pa Benjamín. 

25Papi lhcleselh lhpa Bilja, lhpa Raquel lhcavoque, papuque pa Dan shi' pa Neftalí. 

26Vooy papi lhcleselh lhpa Zilpa, lhpa Lea lhcavoque, papuque pa Gad shi' pa Aser. 

Papuque lhcles pa Jacob, nivat'as'e pa Padan-aram. 

Ti vaf pa Isaac 

27Pa Jacob yijôchiey pa lhtata Isaac yiey pa Mamre. Pa lhech yitsaat lhey shta Arba 

ja't'ajesha Hebrón. Lhech yie' lhapesh pa Abraham shi' pa Isaac. 

28Pa Isaac ciento ochenta pava lhnincôpes ti vaf. 

29Pa chiyanjop papi lhnavot ti c'utsaaj. Pa tishc'oya papi lhcles pa Esaú shi' pa Jacob. 

Génesis 36 

Papi lhcles pa Esaú 

1Papuque lhcles pa Esaú pan lhey shta Edom. 

2Pa Esaú lhjayasesh papi nivacchey yiey pa Canaán: lhpa Ada, lhôse pa Elón tô'lha 

papi hititas. Lhpa Aholibama, lhôse pa Aná pa lhantôclishch'ee pa Zibeón pa heveo. 

3Shi' lhpa Basemat, lhôse pa Ismael, lhpa lhch'injô pa Nabaiot. 

4Pa lhô'selh lhpa Ada pa Esaú lhey Elifaz; pa lhô'selh lhpa Basamat lhey Reuel. 

5Papi lhcleselh lhpa Aholibama papuque: Pa Jeús, pa Jaalam shi' pa Corê. Papuque 

lhcles pa Esaú nivat'as ti yie' pa cotsjaat Canaán. 

6Pa Esaú yôôychi papi lhjayas shi' papi lhcles yitsjôy shi' papi ôcjeclôy shi' lhacôm'a 

papi yi'jop pa yichey peelh cotsjaat ca tojeemey pa lhch'inish Jacob. Yichaaj lhacôm'a 

pava lhclôy shi' lhacôm'a pava caajem yiey pa cotsjaat Canaán. 

7Jô lhôn pa acloj pava caajem pa sasjop ca nôveshelhvaycop pa lhchinish. Pa cotsjaat 

yiey pa yie' nintajulhsham pa lhôc pava lhclôy. 

8Lhe'naa pa Esaú, pan lhey shta Edom, yichey ti yie' pava uticuy yiey pa cotsjaat Seir. 

9Papuque lhcles pa Esaú, lhnavot'esh papi edomitas papin yie' pa lhech'e yiey pava 

uticuy yie' pa Seir. 

10Navôque lheyis papi lhcles pa Esaú: Pa Elifaz, lhô'selh lhpa Ada shi' pa Esaú; shi' pa 

Reuel, lhô'selh lhpa Basemat shi' pa Esaú. 

11Papi lhcles pa Elifaz papuque pa Temán, pa Omar, pa Zefo, pa Gatam shi' pa Cenaz. 

12Pa Elifaz caaj shta lhpa yictsôyan atesha lhey Timna. Ti nivat'aj pa lhaôs pa lhey 

Amalec. Papuque tô'lha lhpa Ada, lhch'acfa pa Esaú. 

13Papi lhcleselh pa Reuel papuque pa Nahat, pa Zera, pa Sama shi' pa Miza. Papuque 

lhcles pa Basemat, lhch'acfa shta pa Esaú. 

14Lhpa Aholobama lhavaatsha lhch'acfa shta pa Esaú. Vooy papi lhcleselh pa lhech 

papuque pa Jeús, pa Jaalam shi' pa Core. Lhavaatsha lhôse pa Aná lhantôclishchee pa 

Zibeon. 

15Papi lhcaanvaclesesh tô'lha pa Esaú papuque: Papi lhcles pa Elifaz pa c'utsa'jesh 

lhaôs pa Esaú, papuque lhcaanvaclesesh pa Temán, pa Omar, pa Zefo, pa Canaz, 

16pa Corê, pa Gatam shi' pa Amalec. Papuque lhcaanvacles tô'lha pa Elifaz yiey pa 

cotsjaat Edom, lhacôm'a ti tô'lha lhpa Ada. 

17Papi lhcles pa Reuel, Esaú lhaôs papi lhcaanvaclesesh papuque pa Nahat, pa Zera, 

pa Sama shi' pa Miza. Papuque lhcaanvaclesesh tô'lha pa Reuel yiey pa cotsjaat 

Edom, papi tô'lha lhpa Basemat lhch'acfa pa Esaú. 

18Papi lhcles lhpa Aholibama, lhôse pa Aná lhch'acfa shta pa Esaú, papi 

lhcaanvaclesesh papuque pa Jeús, pa Jaalam shi' pa Corê. 

19Lhacôm'a papi lhech tô'lha pa Esaú, lhey shta Edom, pa lhcaanvacleesh papi 

lhchifas. 

Papi lhcles pa Seir 

20Papi lhcles pa Seir pa horeo, papi yie' pa lhech'e cotsjaat, papuque pa Lotán, pa 

Sobal, pa Zibeóm, pa Aná, 

21pa Disón, pa Ezer shi' pa Disán. Papuque lhanvaclesesh papi horeos, tô'lha pa Seir, 

yiey pa cotsjaat Edom. 

22Papi lhcles pa Lotán papuque Hori shi' pa Heman. Lhpa Timna lhch'injô pa Lotán. 

23Papi lhcles pa Sobal papuque pa Alván, pa Mahanat, pa Ebal, pa Sefo shi' pa Onam. 

24Papi lhcles pa Zibeón pa Aja shi' pa Aná. Pa Aná lhech lhavaatsha yi'van pa yinôôt 

yalhatôlhch'een yiey pa am'e pa'na, lhechesh ti yiclôvalh pava cuvôyutas lhclôy pa 

lhtata Zibeón. 

25Pa Aná caaj pa lhaôs lhey Disón, pa ve'lha shta lhpa lhôse lhey Aholibama. 

26Papi lhcles pa Disón papuque pa Hemdán, pa Esban, pa Itrán shi' pa Querán. 

27Papi lhcles pa Ezer papuque pa Bilhán, pa Zaaván shi' pa Acán. 

28Papi lhcles pa Disán papuque pa Uz shi' pa Arán. 

29Papi lhanvaclesesh papi horeos, papuque pa Lotán, pa Sobal, pa Zibeón, pa Aná, 

30pa Disón, pa Ezer shi' pa Disán. Papuque lhanvaclesesh papi horeos yiey pat'ajôj'e 

ts'ivee yiey pa cotsjaat Seir. 

31Papuque lhcaanvaclesesh'e yiey pa cotsjaat Edom, ti jôjjeclay ampa lhanvaclea papi 

israelitas. 

32Pa Bela, lhaôs pa Beor, lhcaanvacleesh'e pa Edom, vooy pa lhavtsaat lhey Dinaba. 

33Ti vaf pa Bela nicôyôjesh pa Jobab ti lhcaanvacleesh, lhaôs pa Zera, tô'lha pa Bosra. 

34Ti vaf pa Jobab pa nicôyôjesh pa Husam, tôlh'e' pa cotsjaat Temán. 

35Ti vaf pa Husam, pa nicôyôjesh ti lhcaanvacleesh pa Hadad, lhaôs pa Bedad. Pa 

lhech yash'apee pa Madián yiey pa joot pa Moab. Pa lhavtsaat lhey Avit. 

36Ti vaf pa Hadad pa nicôyôjesh pa Salma ti lhcaanvacleesh tô'lha pa yitsaat Masreca. 

37Ti vaf pa Salma pa nicôyôjesh pa Saúl, tô'lha pa Rohobot, pa lhech yitsaat 

shalheema pa tovôc. 

38Ti vaf pa Saúl, pa nicôyôjesh pa Baal-hanán, lhaôs pa Acbor. 

39Ti vaf pa Baal-hanán, pa nicôyôjesh pa Habar. Pa lhavtsaat lhey Pau. Lhpa lhch'acfa 

pa Hadar lhey Mehetabel. Lhavaatsha lhôse pa Matred pa lhantôcleshchee pa Mezaab. 

40Navôque lheyis papi lhcaanvacles tô'lha pa Esaú. Chiyisclanvatich'e ca 

t'ajôôjamsha'ne pava yie' ts'ivee shi' cava lheyis: Pa Timna, pa Alva, pa Jetet, 

41pa Aholibama, pa Ela, pa Pinón, 

42pa Cenaz, pa Temán, pa Mibzar, 

43pa Magdeel shi' pa Iram. Pa Esaú lhey shta Edom, papuque lhcaanvacles tô'lha pa 

Edom, chiyetônesh shta pava yie' shi' pava lhc'oovtes ti yitsôt'ajesh. 

Génesis 37 

1Pa Jacob mônlhee ti yie' pa cotsjaat Canaán, yiey pan yie' lhapesh pa lhtata. 

2Nôque chichayeshch'e pa t'ajôj'esha'ne pa Jacob; 

Pa Josê shi' papi lhcheclavot 

Pa Josê ti palha nich'ayech'esh ti diecisiete pava lhnincôpes, yiclôvalhelh pava 

tashinshtas papi lhcheclavot, papi lhcles lhpa Bilha shi' lhpa Zilpa, papi 

yictsôyansha'ne atesha pa lhtata. Pa Josê ve'lhach'e ti nifaclem pa lhtata pa niysa' 

lhjunash papi lhcheclavot. 

3Pa Israel ya'shesh ti yen pa Josê a'lheesh pap'elh lhcles, lhayaash ti nivat'aj ti palha 

c'utsaaj. Lhe'naa ti yisnatshem lhpa is t'uyjatshi. 

4C'oya ti yitôôysha papi lhcheclavot pa lhtata ti ya'shesh ti yen, lhechesh pa yicônitshi 

pa ninteesh ca nacju' shta. 

5Ve'lheesh ti caaj pa lhtsamaat pa Josê pa nifaclem papi lhcheclavot; taj ti pa lhetipa ti 

yicônitshi, 

6lhayaash ti yit'esha: —Ach'anelhyi, janfaclelh'am jayu ja yitsamaat. 

7Janjujôm ti shnôvelhshi lhôn pa vatcac'ovat. Ti sht'ôcfashaamsha'ne lhôn pa trigo. Pa 

yalhatajesh lhôn ti vantsemaaj pava tsitsôt'ajesh, lhan'e lhôn pava natsôt'ajeshelh pa 

t'afaych'e lhavôôj lhôn pa tsitsôt'ajesh pa tanjuyshichamch'e lhôn. 

8Lhechesh pa yicuulh papi lhcheclavot: —¿Yich'e' côque ti c'anvacleeshelh jayu, pa 

lhascumjatelh jayu? Pa uj ti yicônitshi tôlh'ejop pa lhtsamaat pa lhjunash ti nifaclem. 

9Pa caaj peelh lhtsamaat pa Josê pa nifaclem shta papi lhcheclavot. Pa yit'esha: —

A'va, caaj jaelh yitsamaat, ti ja'van na jumcuclaay shi' na jive'cla pa once shta pava 

catiis pa tanavuyyi. 

10Ti nifaclem pa Josê pa lhtsamaat pa lhtata shi' papi lhcheclavot, pa yifactsenesha pa 

lhtata ti yit'esh: —¿Ta yich'e' côque atsamaat? ¿Yich'e' t'e lhca amimi, napi acheclavot 

ya chi' shta ti jaya'vuyelh'a jayu? 

11Papi lhcheclavot uj ti yijuctsenesh, lhech côque yaychavalhey shta pa lhtata. 

Pa Josê ti tcashayesh papi lhcheclavot 

12Ve'lha pa nalhu, papi lhcheclavot pa Josê ti yichey pa Siquem, pa yisa'sey pan yie' 

pa yitjataj pava lhclôy pa lhtata. 

13Lhechesh pa yit'esha pa Israel pa Josê: —A'va, japi acheclavot yie' ja Siquem 

yiclôvalh java tashishinshtas. Jayeetajesh ca ajôchich'e: —Uj ti jayeesh ca jôquey —

yit'esh pa Josê. 

14—Tajulhey —yit'esh pa Israel—, ajôchich'e ca avan pa lhjunash japi acheclavot shi' 

java tashinshtas, pa atpec pa anfacyam pa lhjunash. Pa Israel yiey pa Jebron ti yichen 

pa Josê. C'oya ti yamey pa Josê pa Siquem, 

15pa vacuclônshiin pa joot. Lhechesh pa yi'van pa ve'lha nivacle pa niy'ôs: —¿She pa 

lhavooysha'ne? 

16—Javo'tajeysha'ne japi checlavot —yit'esh pa Josê—. ¿Natô'yish ca anfacyam pa 

yiesh'e java yiclôvalh tashinshtas? 

17—Apis ti tay'e nôque —yit'esh pa nivacle—. Jaypeeycheyesh ca nôquey pa Dotán. 

Pa Josê vooysha'ne papi lhcheclavot pa yivan'e pa Dotán. 

18Papi lhech jôjjeclay tojulh ti yivanjulh, pa jôjjeclay ninamey ti yasinôqui pa ca 

lhfanisheesh ca niclôn. 

19Pa yit'eshvaneen: —¡A'va, nam na jujômjanaj! 

20Ata'lhunelh, istaa ca shtaclôn; pa shtuqu'e lha tinjôque pa shtat'esha ca nituj pava 

suy yaquisetes. ¡Naô pa lhjunasha lhech yiin pava lhtsamatas! 

21C'oya ti yipe'ya pa Rubên côque, pa yentaj ti yishantesh papi lhcheclavot, pa yit'esh: 

—Ya aj ca shtaclôn. 

22Ya aj pa ca casfanisheesh. Istaa ca shtuqu'e lha tinjôque yiey nôque cotsjaat 

nintôlh'e pa, vooy ca chinclôn ya aj na. Pa Rubên yit'esh côque, lhayaash ti yentaj ca 

nishantesh pa Josê shi' ca nachajey pa lhtata. 

23C'oya ti yamey pa yie' pa Josê papi lhcheclavot papi lhech niclanshic'oya lhpa 

t'uyjatshi lhpa yuych'e, 

24pa t'acum'e pa yuqu'e lhpa tinjôque lhpa camamqu'e clôjôjqu'e shta. 

25Ti yivaclhitesh pa yich'esha'ne ti tsaccunch'e. Pa yalhatajesh ti yi'vanjulh papi t'ajôôj 

jô ismaelitas tôlhey pa Galaad. Yan'apee pava lhclôy camellos pava vatshachivos 

acôsshi shi' pav'elh lhey mirra ca nicha'jey pa Egipto. 

26Lhechesh pa yit'esha pa Judá papi lhch'injavot: —¿She pa shtatôôlhtajesha ca 

shtaclôn na catsich'inish, shi' ca shtafiich pa lhavafjayash? 

27Tajulhey jô ca shtacashayesha napi ismaelitas pa ya aj ca shtaclôn; lhayaash ti 

casch'iniish jô. Papi lhch'injavot pa yivo'yemjulh pa yit'esh. 

28C'oya ti lhech yam'e papi lhavcashanjas madianitas, pa yayjach'e pa Josê lhpa 

tinjôque' pa tcashayesha papi ismaelitas pa veinte pava pesoc tashaay yuy'ôcji. Nôque 

lhjunash ti chiychajey pa Josê pa Egipto. 

29C'oya ti vapecley pa Rubên lhpa tinjôque' pa ninvanch'e pa Josê pa lhech'e. 

Lhechesh pa yic'asteshlhtapee lhpa t'uyjatshi yich'e' ti aôytejem. 

30Lhechesh pa vapecley pa yichey papi lhch'injavot, pa yit'esha: —¡Ja nich'ayech 

palha ampa! ¿Nôqueesh she pa jasnatesh jayu? 

31Lhechesh pa t'acum'e lhpa Josê t'uyjatshi pa yamjach'e pava tashinshtayche 

lhavoyey pan yiclôn. 

32Lhechesh pa yicheney pa lhtata côque pa yit'esh: “Javanelh anôque. Ovalhsha'ne 

jum ca lhecha ja't'ajesha ca nilhechaa lhja t'uyjatshi ja aôs.” 

33C'oya ti nitôfaclesh pa Jacob, pa yit'esh: “¡Jech, lhech lha t'uyjatshi ca yaôs! Caaj 

jayu pa suy yaquiset ti vanu'e pa tuj shta. 

34Lhechesh pa yic'asteshlhtapee lhpa t'uyjatshi pa Jacob pa yuych'e lhpa 

lhtacshinjavoque. Pa acloj pava nalhus ti yitacshinch'e pa lhaôs. 

35Lhacôm'a papi lhcles yitsjôy shi' papi ôcjeclôy ti yic'alhtantajesh ti yishanataj'in, taj 

ninteesh; tsi'sha ti yôyanch'e ca lhaôs, pa yit'esh: “Tanca vô'mesh ti jatacshinch'e ca 

yaôs, vooy ca javaftaj jayu yitsha pa jovjop jayu yiey capi vafsha'ne.” 

36Yiey pa Egipto, papi madianitas pa tcashayesha pa Josê pa ve'lha nivacle lhey 

Potifar. Lhavaatsha lhcaanvacleesh papi lhc'afoquelhay pa faraón, pa lhcaanvacleesh'e 

pa Egipto. 

Génesis 38 

Pa Judá shi' lhpa Tamar 

1Pava lhech nalhus, pa Judá ti tayjop papi lhavelhavot pa yich ti yie' pa lhajpôyich pa 

ve'lha nivacle lhey Hira, pan lhchifa'esh papi Adulam lhavos. 

2Lhech'e ti nitôfaclesh lhpa lhôse pa ve'lha cananeo lhey Súa, pa lhjaya'esh lhpa lhech. 

Meelh ti yamelhvane, 

3pa yituma lhpa lhech pa caaj pa lhaôs, pan lhqueyesh Er. 

4Pa ve'lheesh yituma shta pa caaj peelh lhaôs, pan lhqueyesh Onán. 

5Pa caaj shta peelh lhaôs, pa lhqueyesh Sela, pan nivat'aj ti yie'in pa Judá pa Quezib. 

6Pa Judá yijayayanesh pa Er, pan c'utsa'jesh lhaôs, lhpa ôcjeclô lhey Tamar. 

7Taj ti pa Lhcaanvacle ninanshamesha pava niysisa lhjunashch'e pa Er, pa yivômjat. 

8Lhechesh pa Judá pa yit'esha pa Onán: —ôjqu'enelhch'e lhja lhjayalhtapee ca 

achecla' pa ôfisjatemch'e pan lhfanishtaj lhavach lha ash'aa, ca jaspa isjop ca 

acaatjatem ca achecla' papi ca lhcleseesh ca nitôlhesh'a. 

9Taj ti pa Onán yitô'ya ca nanvat'as papi ca lhclesa pa tanca nitsôt'ajesh. Pa lhe'naa ti 

yinjôt ti yamtajaan lhpa lhjayalhtapee ca lhchecla', pa yalha yinatjatch'een pava lhcles 

ti yamqu'e na cotsjaat, pa jaspa ya aj ca nituma, pa jaspa ya aj ca nicaaj papi ca 

lhcleseem ca lhchecla'. 

10Vooy pa Lhcaanvacle ujesh ti yiv'ojinatesh pa lhfanishlhavach pa Onán, pa yivômjat 

shta pa lhech. 

11Lhechesh pa Judá pa yit'esha lhpa lhash'aa Tamar: —Yish'aa, amônlhaa'e pa 

lhajpôyich pa atata, vooy ca nitônt'ajtaj na yaôs Sela. Eem ti yaychavalhe'mey pa Judá 

shta pa Sela ca nivaf jayu jan lhjunash capi lhcheclavot. Lhech lhjunash pa yich lhpa 

Tamar ti yie'in pa lhajpôyich pa lhtata. 

12Acloj pava nalhus ti t'ônshi' pa vaf lhpa lhch'acfa pa Judá, lhca lhôse pa Súa. Meelh 

ti vô'mesh ti yitacshin'in pa Judá, pa yichey pa yitsaat Timnat, pan yie' papin 

yivoc'ajatemsha'ne pava lhclôy tashinshtas, shi' pa lhc'utsfa Hira adulamita pa 

yôôychi. 

13Meelh lhpa Tamar ti yayach'e pa lhash'aa ti yichey pa Timnat ti chiyvoc'ajatsha'ne 

pava lhclôy, 

14pa niclanshi lhpa t'uyjatshi lhtacshilhavoque pa vatp'ooj pa sivôclôc lhayeech ca 

jaspa ninantôfaclesh papu, pa yie'sha'ne yiey pa chiyuy'ejop'im pa yitsaat Emaim, yiey 

pa nash'e pa lhnôyish t'ajuyey pa Timnat. Lhech lhfanishtajeshc'oya côque, lhayaash ti 

yitô'ya pa Sela ti pa'lha yitônt'aj, taj ti pa nilhjayaeesh. 

15Meelh ti yivan pa Judá, pa yaychavalhey ti lhech lhpa chiyshayan'in nivacche, 

lhayaash lhpa lhech ti yip'o'e pa lhtaco. 

16Lhechesh pa niclôfqu'ejop pa nôyish ti tac'uya pa yie', pa nintô'ya ti lhech lhpa 

lhash'aa, pa yit'esha: —¿Lhtatvashanyam ca sht'ôjqu'envatich'e? —¿She pa 

lhanjutyam jayu ca sht'ôjqu'ench'e? —niy'ôsesh lhpa lhech. 

17—Janchen'ay jayu pa ve'lha java tashinshtaychey lhcles java yiclôy —yit'esh ti 

yicuulh pa Judá. —Tajulhey —yit'esh lhpa lhech—, taj ti anôyijop cum pa'na 

natsôt'ajesh ca janyivach jamjey ca anchentajyi. 

18—¿She pa lhen ca janôy'ajop? —niy'ôs pa Judá. —Anjutyi lha vaniis vatinishesh 

shi' na avcôjat ti lhchaj'in —yit'esh ti yicuulh lhpa lhech. Pa yijutem pa Judá pa 

yôjqu'enelhch'e lhpa lhech, pa yitumjat. 

19Pa yich lhpa Tamar pa niclan'e pa vatp'ooj sivôclôc lhayeech, pa vepecch'e lhpa 

t'uyjatshiy t'ajuya lhpa ôsch'acche. 

20Pa nijooylhach'e pa Judá ti yichajchiyinshey pa tashinshtayche lhaôs pa lhc'utsfa 

adulamita, ca jaspa ninachajey lhpa ôcjeclô pava yanlhavach, taj ti pa lhc'utsfa pa 

ninvan. 

21Pa lhechesh pa niy'ôseshch'e papi nivacle yiey pa lhech'e: —¿Ta yie' lhja ôcjeclô 

chishayan'in yiey na Enaim, lhjan yie' lhavôôj na nôyish? —Yiey nôque nive'lhaa 

papu ca chinshayan'in —yit'esh'in ti yicuulh ts'ivee. 

22Lhechesh pa lhech pa vapecley pan yie' pa Judá pa yit'esha: —Niyvan lhja ôcjeclô, 

jô'tajesh japi lhech yie' nivacle ti yit'eshyam'in ti nive'lhaa papu ca nôque nôv'e' ca 

chinshayan'in. 

23Pa yicuulh pa Judá: —Yaajlhee java lhech, secl'esh ca ama papu ca shinclôqui'; taj ti 

p'alha ti jachentajey ja tashinshtayche lhaôs, teya ti na'avan. 

24Nôjeshch'e pava pu'jana jive'clas pa caaj papi nacheshey ti yit'esha pa Judá: —Lhja 

Tamar, ash'aa, yôjqu'enelhch'esha'neen pap'elh nivacle, pa yamjeyshi ti yitumjat. —

¡Ayjatelh'e ca alhônelhsham! —tônesh'in pa Judá. 

25Taj ti meelh ti chiyayjat'e lhpa lhech, pa tayôjijanesh ti yit'eshey pa lhash'aa: “Jan 

yitsôt'ajesh navôque ti nôôyyijop pa tsitumjat. Aclôvalh ca ajaalh pa yie' papi 

yitsôt'ajesh anôque vaniis vatinishesh shi' na vatcôjat.” 

26Meelh pa Judá ti nitôfaclesh java lhech pa yit'esh: “Lha lhech is na lhfanishlhavach, 

vooy yivaatsha yav'ojey, lhayaash ti nijayayanesh na yaôs Sela.” Pa tanca t'ôyi'sheey 

ca yôjqu'enelhch'e lhpa lhech. 

27Vooy pa nalhu ti nicavat'aj lhpa Tamar, pa napu'ji papi lhcles. 

28Pan t'aplhua ti nivat'aj, pa ve'lha papu lhech pa t'ajayeshfach'ee pa t'ituuc. Pa 

lhechesh lhpan yiclôvalhesh pa yôcfeesh pa isash yuc pa t'ituuc pa yit'esh: “Nôque 

tanôyinfach'ee.” 

29Pa lhech t'aplhuqu'e pa taôvclaj pa yachajtasham pa t'ituuc pa lhch'inishesh pan 

vatjutsa' fach'ee, pa lhe'naa lhpa lhavoqueesh ti lhqueyesh Fares, lhayaash ti yit'esh: 

“¡Lhancat'ey nan lhavchee'!” 

30Pa nijooylha nivat'aj peelh taôvclaj, pan vanôôcfeesh pa isash yuc pa t'ituuc, pa 

lhqueyesh Zara. 

Génesis 39 

Pa Josê shi' lhpa lhch'acfa pa Potifar 

1Pa chiychajey pa Josê pa Egipto, pa ve'lha Egipto lhavo' lhey Potifar tcashayesha 

papi ismaelitas papi lhech yichaajshi. Pa Potifar lhanvacleesh papi lhcafoquelhay pa 

faraón, pan lhanvacleesh'e pa Egipto. 

2Taj pa Lhcaanvacle Dios mônlhajop pa Josê, pa is ti yie' pa lhajpôyich pa lhanvacle 

Egipto lhavo'. 

3Pa lhanvacle ti yitôôysha ti yi'jop pa Lhcaanvacle pa Josê, pa is pa lhfanishesh 

lhacôm'a. 

4Lhe'naa ti uj ti yen pa Josê pa lhanvacle, pa yefenchiyin lhavach ti lhcaanvacleesh pa 

lhajpôyich shi' lhacôm'a pava caajem. 

5Tôlhesh'e pa nalhu pa Potifar ti yinvacleyanesh pava yitsôt'ajesh, pa Lhcaanvacle 

Dios is pa yit'eshem pa Egipto lhavo' yiey pa lhajpôyich shi' pa lhcac'ovat tôlh'ejop pa 

Josê. 

6Pa lhech ti yiclôvalhem lhacôm'a pava caajem, pa nit'ôyi'sheey ca naychavalhaan pa 

Potifar, tsi'sha ti tsaccun. Pa Josê lhasnôyech ti chiyivan. Ti yi'van pa uj ti yen. 

7Lhe'naa ti caaj pa nalhu lhpa lhch'acfa pa lhanvale ti yovalhsha'ne pa lhech, pa 

yit'esha: —Istaa ca shtôjqu'ench'e. 

8Taj ninteesh pa Josê, pa yit'esh: —A,va, ja yinvacle niyôjeeshyi ti jaclôvalhem 

lhacôm'a nava caajem. Pa nôque jôv'e', pa ampa ca naychavalhaan. 

9Yiey nôque jpôyich ampapu ca naashyic'oya. Ja yinvacle ampa ca nishiyanyam, 

ve'lheey avaatsha, lhayaash ti ach'acfa. Pa nôque lhjunash, ¿ta lhayaash ca jasnatesh 

pa uj sasch'e ca jasnatajesh pa t'ajuyjulh pa Dios? 

10Lha'ma yajatesh pava nalhus ti nachantaj pa Josê ca nôjqu'enelhch'e lhpa lhech, taj ti 

ninuesha. 

11Taj ti caaj pa nalhu pa Josê ti yuy'ôcji pa lhajpôyich ti t'acum'ôcjiin. Pa lhech'e pa 

ampapu ca nôv'e'. 

12Lhpa lhech t'acumesh'e lhpa t'uyjatshi pa yit'esha: —Shtajojane cum. Taj ti 

vacumajfach'ee pa lhech pa mônlheeshi lhpa t'uyjatshiy. 

13Lhpa lhech ti yi'van ti tay'ôcji pa jpôyich taj ti mônlheesh lhpa t'uyjatshiy pava 

lhpôcôtôy, 

14pa tôney papi lhcavos pa yit'esha: —A'va, ja yich'acfa nichaajjooy na ve'lha hebreo 

pa shinclôqui nôqueesh. Nachyishi pa tsivan pa yentaj ca yijoelhsha'ne, taj ti 

jasitsenesh ti jayafshiy. 

15Ti tsipe'ya ti jasitsenesh ti jayafshiy, pa vacumajfach'ee pa yivôm'e lha t'uyjatshiy. 

16Lhechesh pa yisclansha'ne lhpa t'uyjatshi pa Josê tach'aneshc'oya ca natpectajey pa 

lhajpôyich pa lhanvacle. 

17Lhet lha t'ônasheshem shta ti nifaclem, ti yit'esh: —Na vatcavo hebreo na 

lhanchajeelhyi nuyiyshi yiey ja jôv'e' lhtôvash pa yentaj ca nasclôqui'. 

18Taj ti vooy ti jasitsenesh ti jayafshiy ca vacumajfach'ee pa yivôm'e lha t'uyjatshiy. 

19Nôque lhfanishyish na acavo. Pa lhanvacle pa Josê pa uj ti suy ti yipe'yeesh lhpa 

lhch'acfa ti nifaclem. 

20Lhechesh pa t'acum'e pa Josê pa yan'e' lhpa vatvanc'ocfajavte, 

21pa Lhcaanvacle Dios mônlhajop pa Jos'e,, pa yefenesh shta ti jaspa lhc'utsfaesh pa 

lhanvacle lhpa vatvanc'ocfajavte. 

22Pa yiclôvalhchiyinesh lhacôm'a papi vanôôcfasha'ne. Pa Josê yiyôjiesha lhacôm'a 

pava chiyisnatesh'in yiey pa lhech'e. 

23Pa lhcaanvacleesh lhpa vatvanc'ocfajavte pa nisuyeeshi ca niclôvalh pavan 

yiclôvalhchiyinesh pa Josê, lhayaash pa Lhcaanvacle Dios ti mônlhajop pa lhech, pa 

yajatesh ti is pa lhanfanash. 

Génesis 40 

Pa Josê ti yashinitjach'e pava napu' vatatsamatas 

1Ti nôjeshch'e côque pa caaj papi napu' lhcavos pa lhcaanvacle, pa lhavo'esh ti 

yiyôjayan'in shi' pa yucuve lhavo' suya pa lhanvacle, pa lhcaanvacleesh'e pa Egipto. 

2Pa faraón, pan lhcaanvacleesh, suya papi lhech napu' t'acu'mem'in, pa lhcaanvacleesh 

papi yiyôjayan'in shi' pa lhcaanvacleesh papi yucuve lhavos. 

3Pa tayôjijanesh ti chinchajey pa lhajpôyich pa lhcaanvacle papi c'afoquelhay ti 

chiyôcfa' yiey lhpa vatvanc'ocfajavte. Yiey pan chiyan'e pa Josê ti chiyôcfa'. 

4Pa lhcaanvacleesh papi c'afoquelhay pa yiclôvalhchiyinesh pa Josê ca 

ninujumatsenesh papi lhech. Pa acloj pava nalhus ti mônlhee lhpa vatvanc'ôcfajavte. 

5Ve'lha pa tulh papi napu' vanôôcfasha'ne pa yiyôjayan'in pa lhcaanvacle shi' pa 

yucuve lhavo' caaj pava lhtsamatas. Pava lhtsamatas caaj pa yich'e'. 

6Ti nich'a nalhu ti yichey pa Josê pa yi'van ti uj ti yaychavalhvatsham'in; 

7pa niy'ôsesh pa lhjunash: —¿Ta lhayaash nôqueesh ti vena lhjunash nava atacoclelh? 

8—Pa nifaclem papi lhech: —Caaj java yitsamataselh pa ampapu ca nanfacleelhyam 

pa yich'e'. Lhechesh pa yit'esh pa Josê: —Vooy pa Dios yitô'yish pa yich'e' pava 

atsamataselh. Anfaclelhyam pava lhanjujômelh. 

9Lhechesh pa nifaclem pa lhtsamaat pa lhcaanvacleesh papi yiyôjayan'in pa 

lhcaanvacle pa Josê cavôque yit'esh: —Janjujôm lhpa ve'lha ôtjayetayuc ti yie' 

yijuyish. 

10Lhpa lhech ôtjayetayuc pu'jana pava lht'oy, caaj tatsha pava lhsashay pa tavôy pa 

yoquen tatsha pava lhay. 

11Pa jachaajsha'ne pa t'iyôjatshi ja faraón. Lhechesh pa jaycum'e pava ôtjayetas pa 

janofomjam pa t'iyôjatshi. Ti javaclhitesh pa jajutshey lhôn yivaatsha ja faraón. 

12Pa yit'esh pa Josê: Ca atsamaat nôque yich'e': pava pu'jana lht'oy lhech pava pu'jana 

nalhus. 

13Pu'jana pava amc'oya nalhus pa ninaychavalh'ay ja faraón, yich'e' ti nacumjat jayu 

shta. Pa lhjutshey'in jayu shta pa t'iyôjatshi ja faraón jan lhjunash pa acumjayash 

lhapesh. 

14Ca nôfiistajch'e côque pa istaa ca anaychavalhyiy. Istaa ca asfacleem ja faraón ca 

jaspa nitsayjat'e nôque. ¡Acavts'aclayeshyi yivaatsha! 

15Yivaatsha chitsayjat'e ja lhcootsjat japi hebreos, pa niyajulhsham ti jôv'e' lha 

vatvanc'ocfajavte, lhayaash ti niyisnatesh pa ca sasach'e. 

16C'oya ti yivanesh pa lhcaanvacleesh papi yucuve lhavos pa Josê ti is ti yashinitjatem 

pa yit'esha: Yivaatsha janjujom pava pu'jana sisenlhiy yi'shi' pava climsha'ne yucuvec 

ti janesh'e yôtôj. 

17Lhpa sisenilh janeshchishamnee pava nalhjunashvatc'oya yucuvec t'ajuya ja faraón, 

taj ti namey pava ajôclôs pa tuji' lhpa sisenilh janesh'e yôtôj. 

18Lhechesh pa yicuulh pa Josê: —Ca atsamaat nôque yich'e': pava pu'jana sisenlhiy 

lhech pava pu'jana nalhus. 

19Pu'jana pava nalhus ca ninaychavalh'ay ja faraón, yich'e' ca nôcfeeshichisham lhpa 

aacjiyuc. Vooy pava ajôclôs tuj jayu pa asjaan. 

20Pa pu'janach'e pava nalhus pa yameyshi pa lhavaatjashi pa faraón, pa yisnatesh pa uj 

lhclôyjayashc'oya papi lhcavos. Yiesh'e t'ajuyish papi namey tayôjijanesh pa faraón ca 

chinayjat'e lhpa vatvanc'ocfajavte pa lhcaanvaleesh papi yiyôjayan'in pa lhcaanvacle 

shi' pa lhanvacleesh papi yucuve lhavos. 

21Pa lhanvacleesh papi yiyôjayan'in pa lhcaanvacle pa chiyicumjat shta. Pa 

yijutshey'in pa t'iyôjatshi pa faraón pa lhjunash lhapesh. 

22Pa vooy pa yucuve lhavo' chiyôcfachisham pan t'ônashem pa Josê ti 

yashinitjatemch'e. 

23Taj ti pa lhanvacleesh papi yiyôjayan'in pa lhcaanvacle nitôvacluey pa Josê. 

Génesis 41 

Pa Josê ti yashinitjatem pava lhtsamatas pa faraón 

1Pa nôj pava napu' nincôpes. Ve'lha pa nalhu pa faraón ti nijujom ti vatsavat'e lhavôôj 

pa tovôc Nilo. 

2Pa tovôc tôlhshaam pava napu'yama vôcôc isis yilhavunsha'ne shta, ti tuj pa yitjataj 

yiey pa vanôcat. 

3Pa yiey t'oyiish pav'elh napu'yama vôcôc niysisa yinucôs shta ti tayshi pa tovôc pa 

yie' lhavôôj shalheema pav'elh. 

4Pa lhechesh pava niysisa yinucôs shta vôcôc pa tuj pava napu'yama isis 

yilhavunsha'ne. Pa nijat'o pa faraón, 

5taj ti yimô' shta pa caaj peelh lhtsamaat: yi'van pa ve'lha trigo pa napu'yama pava 

lhay isis pa acloj pava lhtôsjey. 

6Pava lhech yiey t'ôyiish lhap'elh napu'yama'esh shta pava lhay taj ti yic'utsjan pa 

yitsafofinatch'e pa lhaviim lhum'ôcjinuc. 

7Pava lhech napu'yama yic'utsjan lhay tuj pav'elh napu'yama us tôsjey isis shta. Ti 

nijat'ô pa faraón pa yitô'ya ti lhtsamaat. 

8C'oya ti nich'a nalhu pa uj ti yaychavalh'een pa tayôjijanesh ca nachey lhacôm'a papi 

yitô'yish ti yivo'yesh'ôcji shi' papi lhavcajôyshenjas yiey pa Egipto. Ti nifaclem pa 

faraón pava lhtsamatas pa ampapu ca nitô'yish pa yich'e'. 

9Lhechesh pa yit'esha pa lhanvacleesh papi yiyôjayan'in pa lhcaanvacle: —Nôqueesh 

yivoych'e na yicachi' ti jasnatesh ja niysa'. 

10Ca'na ti asuyelh'yi ca lhanvacleesh papi yucuve lhavos shi' na acavo, ti 

lhaschenelhey lhja vatvanc'ôcfajavte yiey ja lhanvacleesh japi c'afoquelhay. 

11Ve'lha ja tulh caaj pa lhtsamaat ca yucuve lhavo' pa caajyam yitsha jaelh. Pa caaj ca 

yich'e' ca yitsamataselh. 

12Yiey jô lhech'e lhech yie' ja ve'lha nich'ayech hebreo, lhavaatsha lhcavoesh ja 

lhanvacle japi c'afoquelhay. Janfacle'lhem cava yitsamataselh pa yashinitjatch'e pa 

nifaclelhyam ca yich'e'. 

13¡Pa lhacôm'a ti yôfisch'e ca lhjunash ti yit'esh! Yivaatsha japecla na yicumjayash 

vooy caelh pa chiyôcfachishaam. 

14Pa faraón tayôjijanesh pa Josê. Pa chiyayjat'e tatsha lhpa vatvanc'ôcfajavte. Pa Josê 

yivoc'a pa yuych'e shta pav'elh t'uyjatshiyis pa yichey pa faraón. 

15Lhechesh pa yit'esh pa faraón: —Caaj ja yitsamaat ampapu ca nitô'yish ca 

nashinitjatch'eyam. Taj ti tsitô'ya ti chinfacl'am pa vatatsamat pa lhashinitjatch'e pa 

lhjunash. 

16—Côque niyalhecha ca nitôlhyi —yit'esh pa Josê—; vooy pa Dios nifacl'am pa 

lhjunash jayu. 

17Pa faraón yit'esha pa Josê: —Janjujôm ti javatsavat'e lhavôôj ja tovôc Nilo. 

18Yiey ja tovôc tôlhshaam pava napu'yama vôcôc yilhavunsha'ne isis shta. Pava lhech 

tuj pa yitjataj yiey pa vanôcat. 

19Pa yiey t'ôyiish pav'elh napu'yama vôcôc niysisa pa yinucôs shta. ¡Nôv'e ca yi'van 

pava lhech lhjunash niysisa vôcôc yiey na Egipto! 

20Pava lhech vôcôc yinucôs niysisa shta pa tuj cav'elh napu'yama vôcôc 

yilhavunsha'ne. 

21Taj ti vooy ti tuj, pa ampapu ca nitô'ya, lhayaash ti mônlheesh ti yinucôs. “Pa 

janjat'o, 

22taj ti caaj shta caelh ti janjujôm pava napu'yama lhay pa trigo pa tôsjey pa isis shta 

tô'lha lhpa ve'lha lhtatsuc. 

23Pa yiey t'ôyiish pav'elh napu'yama'esh lhay yic'utsjan, tiqu'ic shta pa 

yitsafoniyanch'e pa lhaviim lhum'ôcjinuc. 

24Pava lhech lhay yic'utsjan tuj pav'elh napu'yama lhay isis. Côque janfactajem japi 

yitô'yish ti yivo'yesh'ôcji taj ti ampapu ca nitô'yish ca nanfacyam pa yich'e'.” 

25Lhechesh pa yicuulh pa Josê pa faraón: —Pava napu' atsamatas ve'lhasham pa 

yich'e'. Pa Dios nifacl'am avaatsha pa lhjunash pava yisnatesh jayu. 

26Pava napu'yama vôcôc isis lhech pava napu'yama yincôpes lhech lhjunash shta pava 

napu'yama lhay isis. Ve'lhasham pa atsamaat. 

27Pava napu'yama vôcôc yinucôs niysisa shta ti nijooylhach'e pav'elh lhech shta pava 

napu'yama yincôpes. Lhech lhjunash shta pava napu'yama lhay yic'utsjan pa 

yitsafofinach'e pa lhaviim lhum'ôcjinuc. Pava lhech napu'yama yincôpes ti ampa jayu 

ca na'aan. 

28Yiey nan lhjunash ca jayeesh. Pa Dios nifacl'am pa lhjunash pa yisnatesh jayu. 

29Caaj jayu pava napu'yama yincôpes ti ampa ca amac'oya jayu lhacôm'a na cotsjaat 

Egipto. 

30Pa nijooylha jayu pava napu'yama yincôpes ti ampa jayu ca na'aan. Ampapu ca 

naychavalhey ti ampa ca amac'oya na Egipto, lhayaash ti yivômjat jayu na yitsaat ti 

ampa ca na'aan. 

31Pa uj jayu pa vatats'aclayash ca nam pa tanca mônlhaaesh pa lhjunash lhapesh ti 

ampa ca amac'oya. 

32Avaatsha napu'esh ti lhjunashvatjulh pa atsamaat, lhayaash pa Dios ti yit'esh ca 

nasnatesh côque. Pa yisnatesh jayu tatsha. 

33“Pa lhe'naa ti tajulhey ca avooy pa nivacle tcajôyshay ampa ca nintô'yeesh, pa 

anvacleyanesh yiey nôque cotsjaat. 

34Tajulhey ca asnatesh côque: avooy papi lhcaanvaclesesh ca nôqu'e lhacôm'a na 

cotsjaat ca ninayjatvane pa ve'lhanôjesh t'iya'esh lhcavcalhech yiey na Egipto 

nôqueeshch'e pava napu'yama yincôpes ti ampa ca amac'oya. 

35Pa nayjatvane lhacôm'a pa trigo pava isis yincôpes pava nam jayu. Pa nan'e' yiey 

pava jpôyjey lhclôvalh, pa nasclaneem nava yitsates ca jaspa nicaaj pa lhôc napi 

nivacle. 

36Pa nôque lhjunash chiyisclaneem jayu pa trigo lhacôm'a na yitsaat, ca jaspa ya aj ca 

nivômjat lhayipcu napi nivacle pava napu'yama yincôpes ti ampa ca na'aan yiey na 

cotsjaat Egipto. 

Pa Josê ti lhcaanvacleesh'e pa Egipto 

37Pava yôyinch'e iseem pa faraón shi' papi t'acumelh'in. 

38Pa yit'esh pa faraón: —¿Shtavan jayu t'e peelh nivacle nan lhjunash nôque ti caajem 

pa lh'espíritu pa Dios? 

39Pa yit'esha pa Josê: —Ampapu ca nash'ac'oya ca natcajôyshay shi' ca nitô'yish shta, 

lhayaash ti nacajôyshiyan pa Dios. 

40Avaatsha alhcaanvacleesh'e jayu na jôv'e', pa lhacôm'a jayu ca nanc'asham'am pa ca 

ayôjitajsha na yitsaat. Ve'lheey ti c'ash'ac'oya jayu, lhayaash ti yalhcaanvacle jô. 

41A'va, c'anvacleyanesh lhacôm'a na cotsjaat yiey na Egipto. —“Ajôchielhey ja Josê, 

pa asnatshelh pa ca niteetajeshelh'a.” Ti yit'esh côque, 

42pa niclanshi pa lhpascheshiy pa faraón yi'shi' pa lhanvacleyash, pa yajayjayanch'e pa 

Josê. Pa yiyôjiesha shta ca nuyjach'e lhpa is t'uyjatshiy, pa yitinshiyanesh pa clesanilh 

cojiyaj. 

43Pa yanshi' shta lhpa yaash ti is caletaj lhjunashtajulh lhpa yitsôt'ajesh, pa 

vanôyinc'oya ti tônesh'apee: —“¡Anc'at'elhc'oya!” Nôque lhjunash ti yie' t'ajuyish pa 

Josê lhacôm'a papi Egipto lhavos 

44Pa yit'esh shta pa faraón: —Lhama yivaatsha ya faraón, ampapu jayu ca vi'sheey 

lhacôm'a na Egipto ti ampa ca at'esh. 

45Pa faraón yeyiyanesh pa Josê pa vatey tô'lha pa Egipto Zafnat-panea, pa 

yijayayanesh lhpa Asenat, lhôse pa Potifera pa vatasinôc lhavo' yiey pa yitsaat On. 

Nôque lhjunash ti yie' pa Josê pa Egipto. 

46Pa Josê treinta pava lhnincôpes ti chiychaj'e t'ajuyish pa faraón, lhcaanvacleesh'e pa 

Egipto. 

47Pa cotsjaat yicheshch'e pava napu'yama yincôpes ti uj pa tôlha pa ampa ca 

amac'oya. 

48Pa nayjatvane lhacôm'a pa trigo ti caaj pa yicheshch'e pava napu'yama yincôpes. Pa 

yisclan pava yitsates pa lhacôm'a ti yimônlhanit'e pava yitsates pa trigo pa nayjatvane. 

49Pa Josê pa nayjatvane pa trigo lhjunashjulh pa josôj yiey pa uj tovôc. Pa uj jumje, pa 

vômeshjop ti yitsjuulh, tôlh'ejop ti ninfajulh. 

50Ti jôjjeclay ninama pava yincôpes ti ampa ca na'aan, pa Josê ti caaj papi napu' 

lhcleselh lhpa lhch'acfa Asenat. 

51Pa vatjutsa' yeyiyanesh Manasês (Pa Dios tsitôvaclutsjach'e) ti yit'esh: “Pa Dios 

tsitôvaclutsjach'e lhacôm'a cava tsiclôyit shi' japi yivelhavot.” 

52Pa nijooylha lhaôs lhey Efraím (Tsictsôyan), lhayaash ti yit'esh: “Pa Dios 

tsictsôyan'e na cotsjaat yiey na javatclôyit'e.” 

53Tônshi' pava napu'yama yincôpes ti ampa ca amac'oya pa Egipto. 

54Pa tôlhesh'e pava napu'yama yincôpes ti ampa ca na'aan, pan t'ônashesh pa Josê. 

Caaj pa uj lhayipcu' lhacôm'a pav'elh yitsates, ve'lheey pa Egipto caaj'e pa vatôc. 

55C'oya ti yiyipcunsha'ne papi nivale yiey pa Egipto, pa yichey ti t'a'lha pa faraón. 

Lhechesh pa yit'esha pa faraón lhacôm'a papi Egipto lhavos: 

56C'oya ti yam'apee pa yipcu' lhacôm'a pa cotsjaat, pa nic'at'eyshisha'ne pa Josê 

lhacôm'a pava yi'ôcji pa trigo ca natcashaaysha papi Egipto lhavos. Pa yipcu' 

lhetlhayitshi ti uj. 

57Pa nacheshey'in lhacôm'a pav'elh yitsates pa Egipto ca natcashaaysha pa trigo pa 

Josê, lhayaash ti ampa ca nituj pav'elh yitsates. 

Génesis 42 

Papi lhcheclavot pa Josê ti yichey pa Egipto 

1Pa Jacob ti yitô'ya pa Egipto ti caaj pa trigo pa yit'esha papi lhcles: “¿She pa lhech'e 

ti lhasnatshelh ti lhnôvalhelh? 

2Chinfacyam pa Egipto ti caaj lhôn pa trigo. Meelhey pa lhech pa acashayelha pa trigo 

t'ajuyjoo, ca jaspa casmônlhaasha'ne shta.” 

3Lhechesh pa napunôjesh papi lhcheclavot pa Josê yiechey pa Egipto ca natcasha'ya 

pa trigo. 

4Taj ti pa Jacob ninvashanch'e ca nivoqu'e pa Benjamín pa lhch'inish pa Josê, 

lhayaash ti yaychavalhey ti niameesh ca navclaneem pa niysa'. 

5Papi lhcles pa Israel tanôôycheelh pap'elh papi yichey ti tcashayey, lhayaash ti 

lhacôm'a pa cotsjaat Canaán ti caaj pa yiyipcu'. 

6Pa Josê lhavaatsha lhcaanvacleesh'e pa cotsjaat Egipto pan tcashayeshaan pa trigo 

papi nivacle tôlhey ts'ivee pav'elh yitsates. C'oya ti yamey papi lhcheclavot pa yiesh'e 

t'ajuyish ti t'avuyshichamch'e yamja cotsjaat. 

7Pa Josê nitôfaclesh papi lhcheclavot ti yi'van, taj ti yijôney ca ninatôfacleesh, pa 

yifactsenesha ti niy'ôs: —¡Avaatsheelh! ¿Ta lhtô'lhelhshi? —Jatô'lhelhey ja cotsjaat 

Canaán, janachelhey ca jaycasha'yelha pa trigo —yit'esh ti yicuulh. 

8Pa Josê nitôfactajesh papi lhcheclavot, lhan'e papi lhech ninantôfa'clesh. 

9Lhechesh pa yaychavalhch'e pa Josê pava lhtsamatasesh lhapesh papi lhech, pa 

yit'esha: —Avaatsheelh atuvalhjanjaselh. Tsi'sha ti lhovalhelhey pa yie' papi 

nincont'as yiey nôque cotsjaat. 

10Pa yicuulh papi lhech: —¡Am, lhcaanvacle! —yicuulh papi lhech—. Yivaatsheelh, 

acavoselhyish, janachelhey ca jaycasha'yelha pa trigo. 

11Yalhacôm'aelh ti ve'lha ja tataelh jatô'lhelha. Yivaatsheelh jataasclaneshelhshi. 

Nôv'e' ca yatuvalhjanjaseelh. 

12—T'ôôlhjônelh'in —yit'esh pa Josê—. Avaatsheelh lhovalhelhey pa yie' papi 

nincont'as yiey nôque cotsjaat. 

13Yicuulh papi lhech: —Napi acavos yadoceelh, ja ve'lha jatataelh, jatô'lhelhey ja 

cotsjaat Canaán. Ja yich'inishelh taôvclajesh mônlhajop ja tataelh, vooy jaelh 

nit'ôyi'sheey ca nôveelhyijop. 

14Taj ti ve'lheesh yit'esha shta pa Josê: —¡Yiey can jayeesh! Avaatsheelh 

atuvalhjanjaselh. 

15Pa jac'alhtaneshelh'am jayu côque: jetônjop ja lhey ja faraón ti yijô' ti tanca ayelh'e 

nôque, vooy ca namtaj pa taôvclajesh ach'inishelh. 

16Istaa ca ve'lhaa avaatsheelh papu ca nôquey ca nanchaaj. Vooy nap'elh 

vanôôcfasha'ne jayu. Ca nastôye'lha jô ca yijô'a ca lhteetshelh. Ca niyijôtaja, pa yijô' ti 

atuvalhjanjaselh. ¡Jetônjop ja faraón! 

17Pa Josê yôcfa'sha'ne lhacôm'a papi lhech pava pu'jana nalhus. 

18Ti yamey pa pu'jana nalhu pa yit'esha: —Ts'ijovayem pa Dios. Ca entajelh ti 

amônlheelh pa asnatshelh côque: 

19Ca yijô'taja ti lhtaasclaneshelhsha'ne, pa amônlhanitelh'e pa ve'lha avaatsheelh lha 

vatvanc'ôcfajavte. Vooy nap'elh napecl'in pa nichaaj pa trigo ca nituj jayu papi 

ajô'jamsha'ne. 

20Pa anchajeelhyi pa taôvclajesh ach'inishelh, pa ja'van jayu ti yijô' ca lhteetshelh. Ca 

niyijô'tajaa, pa lhavafelhsha'ne jayu. Pa yuesha papi lhech. 

21Taj ti yit'eshvane ts'ivee: —Yijô' ti niysa' ca casfanishesh lhapesh ja caschiniish. Ey 

ca sht'uesha ti vatants'acalantajeshjoo ca shtacavts'aclayesh, lhama shtavantaj ti uj ti 

nijovayshi. 

22Pa yicuulh pa Rubên: —Yivaatsha jayeetajesh ca ya aj pa ca afanisheeshelh ja 

nich'ayech, taj ti naanujelhyi. Pa nôqueesh caajjoom na tavijatay tôlh'ejop pa 

lhavafjayash. 

23Papi lhech nintôôysha pa Josê ti yitôyc'oya pava yit'esh'in, lhayaash ti vooy ti 

chinôyôjeshch'een ti tasinôyelh. 

24Pa Josê pa yichc'oya papi lhech pa yip'in. C'oya ti tapecley pa yie' papi lhech pa 

isjop ti tasinôyelh. Pa tac'uyesh pa Simeón pa yivanesh ti chiyôcfa'. 

25Pa nijooylha ti tayôjijanesh ca chinponteshemch'e pava lhvônsac pa trigo. Pa 

nachajey lhacôm'a pava lhpesôc ca nineyshi pava lhvônsac. Shi' ca nijutem pa lhôc 

t'ajuya pa nôyish. Pa lhech lhfanishesh. 

26Lhechesh pa yinesh'apee pava lhclôy cuvôyutas pa yich'in. 

27C'oya ti yamey pa t'ichay'e ti tulh'in, pa ve'lha papi lhech pa nic'ach'e lhpa lhvonsa 

ca nijutey pa lhôc pa cuvôyutaj, pa yi'van lhpa lhpesô yich'e' lhpa lhvonsa. 

28Lhechesh pa nifaclem pap'elh: —¡A'va, chinachajyiy lha yipesô! ¡Yich'e' lha 

yivonsa! Pa lhacôm'a pa uj ti nijovayshi, pa ts'anananvatsham'in ti nijovayshi pa 

yit'eshvatsham'in: —¿She pa yisnateshjoom pa Dios? 

29C'oya ti yamey pa cotsjaat Canaán pa nifaclemch'e pa lhtata Jacob lhacôm'a pa 

lhjunash pava vaclanem, pa yit'esha: 

30—Ja nivacle, lhcaanvacleesh'e jô lhech cotsjaat, uj ti nintsiisclanelhsha'ne. Pa 

tsilheclôjtajeshelh ca yituvalhelhey ja lhavtsaat. 

31Taj ti jayeetshelhem ti yivaatsheelh jataasclaneshelhshi ti nôv'e' ca 

yatuvalhjanjaseelh. 

32Pa janfacle'lhem shta ti yadoceelh ti ve'lha jatataelh, ti ve'lha na nit'ôyisheey ca 

nôvelhyijop, pa vooy na taôvclajesh mônlhaajop yiey na Canaán. 

33Lhechesh pa yit'eshelhyi jô lhech: ‘Côque jac'alhtaneshelh'am jayu ca yijô'taja ca 

ataasclaneshelhshi. Anô'yelhnee papi ve'lha pa ca nôôvtaj'e avaatsheelh pa mapeclelh 

ca acha'jelhey pa tiqu'in trigo pa ajô'jelhshamsha'ne. 

34Taj ti anchajeelhyiy pa taôvclajesh ach'inishelh. Pa nôque lhjunash pa nastôyelh'a jô 

ti lhtaasclaneshelhshi pa tanca atuvalhjanjaseelh. Lhecheesh pa januqueesh jayu naelh 

avelhelh pa jaspa isa' ca achajelhshiin na cotsjaat Egipto. 

35Ti nic'ach'esha'ne pava lhvosac papi lhcheclavot pa Josê pa yivanch'e lhacôm'a pava 

lhvonsac pava pesoc chiyôcfashaam. Ti yivanch'e pava pesoc pava lhvonsac pa uj ti 

nijovayelhshi pa lhtata. 

36Lhechesh pa yit'esha pa Jacob: —Avaatsheelh lh'aminatelhyam japi yicles. Ca Josê 

apis ti ampa, ja Simeón ampa shta ¡pa nôqueesh pa lhchajelhyic'oya shta na 

Benjamín! ¡Lhacôm'a côque ti t'ajuyeshyijulh! 

37Lhechesh pa yit'esha pa Rubên pa lhtata: —Atsan'ateesh ca janujumatsenesh na 

Benjamín, yivaatsha janachaj jayu. Ca ninachajtaja pa istaa ca aclônyic'oya napi napu' 

yicles. 

38Taj ti yicuulh pa Jacob: —Na yaôs tanca nivoelh'ach'e jayu. Ca lhchecla' Josê apis ti 

vaf, pa ve'lha na lhech mônlhayijop. Lhayaash ca nicaaj pa niysa' pa ôtayjayashelh pa 

ta lhjunash jayu. Pa avaatsheelh tôlhelh'aajop ti yivômjat jayu nôque c'utsaaj pa 

lhtacshinjayash. 

Génesis 43 

Pa Benjamín ti chiychajey yiey pa Egipto 

1Pa uj yipcu' yiey pa lhech'e cotsjaat. 

2C'oya ti tif pa Jacob shi' papi lhcles pa trigo tôlheshey pa Egipto, pa yit'esha pa 

Jacob: —Meelhey shta ca acashayelha pa tiqu'in trigo ti t'ajuyjoo: 

3Taj pa yit'esh pa Judá: —Jô lhech nivacle niyôjieshelhyiin: ‘Ca nianôôychitajeelh pa 

ach'inishelh taôvclajesh, pa tajulhey ca ya aj ca anachelhyiy.’ 

4Ca avashantajelhyich'e ca jatanôycheelh, pa jôqueelh jayu ca jaycasha'yelha pa trigo. 

5Taj ti ca niavashantajeelhyich'e pa tanca yicheelh. Jô lhech nivacle niyôjieshelhyi: 

‘Ca nianôôychitajeelh pa ach'inishelh taôvclajesh, pa tajulhey ca ya aj ca 

anachelhyiy.’ 

6Lhechesh pa yit'esh pa Israel: —¿Ta lhayaash ti lhasnatshelhyam pa uj niysa'? ¿Ta 

lhayaash ti lhanfacle'lhem pa lhech nivacle ti caaj naelh ach'inishelh? 

7Pa yicuulh papi lhech: —Tôlh'ejop ti uj ti tsiyôseshelh'in na casjôjelhsha'ne. 

Yit'eshelhyi: ‘¿Jôjjeclay mônlha pa atataelh? ¿Caaj peelh ach'inishelh? Vooy 

yivaatsheelh jacuulhshelhjulh, ninôstôyeshelhjulh ti niyôjieshelhyi jayu ca jôôycheelh 

na yich'inishelh. 

8Pa Judá yit'esha pa lhtata Israel: —Ca shteetajesh ca casmônlha, pa avashan na 

nich'ayech pa janujumatsenesh jayu pa jôqueelh jayu tastsha. Pa nôque lhjunash pa 

tanca avaf yachi'elh shi' napi catsicles. 

9Yivaatsha jaculhjanem jayu na lhech; pa atsiyôsesh pa ca lhjunashtaja ca 

navclantajem. Ca ninachajtajeey yiey nôque, yivaatsha tôlhyi'yijop jayu lhacôm'a pa 

lhavôôj pa amônlhajayash. 

10Ca nicaspitojaaesh côque, ¡p'alhataja ca napuesh ca yicheelh ca namelh shta! 

11Lhechesh pa yicuulh pa lhtata: —Ti ampa caelhchaa ca lhanfanasha pa nôque 

afanisheeshelh jayu: acha'jelh pa ca atisshelh pa lhech nivacle. Acha'jelhey nava yaash 

ti isis tô'lha na cascootsjat: pa tiqu'in vatfetaas acôjji lhey bálsamo, pa tiqu'in 

shnacuvjataj t'i', pa vatshatshivo, pa mirra shi' pava lhay almendras. 

12Acha'jelh shta pava napu'jam pesoc, pa atsôôtjateshelh ca ajutelhey lhpa peso lhpa 

lhachajelhey; ameesh ti sasesha'ne ca'na. 

13¡Meeelh! Pa ôôychielh na ach'inishelh ca meelhey shta pa lhech nivacle. 

14Vooy pa Dios ampa ca nintô'yeesh yefenelh'ash jayu ca chinatcavts'aclayelh'ash pa 

chinuqueesh jayu shta jeelh chiyôcfa' shi' na Benjamín. Vooy yivaatsha ca amtaja japi 

yicles, ¡pa istaa ca ama papi yicles! 

15Papi lhcles pa Jacob pa yichaaj pava lhcufayjavtes, pava napu'jam lhpesoc shi' pa 

Benjamín pa yichey pa Egipto. C'oya ti yamey pa Josê, 

16pa yi'van pa Josê pa Benjamín ti yi'shi' papi lhech, pa yit'esha pan yinvacleyanesh pa 

lhajpôyich: —Acha'jey napuque nivacle ja yijpôyich. Aclôn lhpa ve'lha vôcô pa 

asnatesh pa vatôc, lhayaash ti jaytsaccunelh jayu ca nalhcachitaja. 

17Pan yinvacleyan pa Josê yisnatesh pa chiyôji'sha, pa vatsôôtjatesh ti yichaaj. 

18Taj ti nijovayshi papi lhech, lhayaash ti chiychajey pa Josê lhajpôyich, pa 

yit'eshvane: —¡Yitôlhjateyjop atesha côque! Nôque shinchaj'e tôlh'ejop jayu cava 

nachajjooy ca'na pesoc. Nivalhjoo jayu ca shincumjat nan lhjunash papi vatcavos shi' 

nava catsiclôy. 

19Vooy ti yamey pa lhashi pa jpôyich pa tac'uya pan chiyinvacleyan ti tasinô'yelh, 

20pa yit'esha: —¡Pa yijô lhcaanvacle! Jaelh nalhu yijô ti janachelhey ca jaycashayelha 

pa trigo, 

21taj ti vooy ti jamelhey ja jayichayelh'e ja tulh, pa jancat'elhch'e java yivosaclelh. Pa 

tanvoychisham nava pesoc yalhacôm'aelh. Nava pesoc lhet lha lht'ajôjqu'e. Nôqueesh 

janchajeelh ca jachajelh'ay. 

22Pa janchajeelh shta lheelh peso ca jaycashayshelha peelh trigo. Taj ti ninastôye'lha 

pan yie' papu yanch'e java yivonsaclelh. 

23Pa lhcaanvacle yicuulh: —Acanoeelh, ya aj ca anjova'yelhshi. Pa a'Dioselh shi' pa 

atataelh lhech jayu yanch'e' pava pesoc pava avonsaclelh, lhayaash ti apis ti chinjutyi 

lhja peso lhjan lhshayaneshelh. Pan lhcaanvacleesh nuqueesh pa Simeón, pa yicha'jey 

pan yie' papi lhech. 

24Ti yivaclhitesh pa yichaj'ôcji pa lhajpôyich pa Josê, pa yijutshey pa yinôôt ca 

nicleshesha'ne pava lhafoc pa yijutem shta pa lhôc pava lhclôy cuvôyutas. 

25Lhan'e pa yisclanvatich'e pava tisesh jayu pa tach'anc'oya pa Josê ca namtaj ti 

nalhcachi, lhayaash ti apis ti yitô'ya ti tsaccunelh jayu. 

26C'oya ti namey pa Josê pa lhajpôyich, pa yijutem pava tisesh nichaaj, pa 

tanjuyshichamch'e yamja cotsjaat. 

27Pa Josê niyôsesh pa lhjunash ts'ivee, pa niyôsesh shta: —¿Ta lhjunash pa atataelh pa 

c'utsaaj pan lhanfacleelhyam? ¿Jôjjeclay mônlha? 

28Pa t'avuyeshshicham ti yit'esh: —Ja tataelh, ja acavo, ampa ca nijumteey, jôjjeclay 

mônlha. 

29Pa Josê yiclôvalhch'e pa yi'van pa Benjamín, lhch'inish jô' ve'lha pa lhtata shi' lhpa 

lhamimi, pa yit'esh: —¿Lhech nôque taôvclajesh ach'inishelh, na lhanfaclelhyam 

ca'na? ¡Vooy pa Dios yit'esh'am jayu pa is, yaôs! Ti yit'esh côque, 

30pa Josê yamqu'een pa uj lhshamitjayash ti yi'van pa lhch'inish, pa tanlhatajem ca 

nôyan. Pa yich'ôcji nishi peelh lhtôvash pa yip'in. 

31Vooy ti tajulhjulh pa t'ôpjayaash, pa vômcô' pa yichfach'ee, pa yit'esh: “¡Atujelh 

clap na vatôc!” 

32Pa Josê chiyinesh'e peelh vattsaccunjavat, vooy papi lhcles pa Jacob yiesh'e peelh. 

Caaj pap'elh Egipto lhavos tsaccunjop pa Josê, lhayaash papi Egipto lhavos 

nichinvashanem ca nivancufanelh papi hebreos. 

33Papi lhcheclavot pa Josê yich'esha'ne pan lhjunash pa lhfanishesh pa Josê. Ti 

yivayjatvatjulhsha'ne papi t'ôplhuvatich'e papi tavay pa yamjey papi taôvclasesh, pa uj 

ti nitôyiyjat, pa vanovalhsha'ne shta. 

34Pa Josê yijutshey pa vatôc lhjunashjulh pa yiey pa tsaccunch'e. Vooy pa Benjamín 

yashjatesh c'oya pa yijutey pap'elh. Pa Josê shi' papi lhcheclavaot yiyôelhsha'ne pa 

nishamvatsham'in shta. 

Génesis 44 

Pa t'iyôjatshi pa Josê 

1Ti yivaclhitesh côque, pa yiyôjiesha pa Josê pa lhcavo: —Anemch'e nava lhvonsac 

napuque nivacle ja trigo ca nichaaj. Pa ane'meyshi shta nava lhvonsac nava lhpesoc. 

2Vooy na is yiyôjatshi ane'meyshi lha lhvonsa na lhch'inish taôvclajesh shi' shta nava 

lhpesoc nava yishayanesh na trigo. Pa lhcavo pa Josê yisnatesh pavan yit'eshem. 

3Ti nich'a vacha' na jumcuclaay pa yivashan pa Josê papi lhcheclavot ca nôqu'in shi' 

pava lhclôy cuvôyutas. 

4Jôjjeclay nitojach'e c'oya pa yitsaat, ti yit'esha pa Josê pa lhcavo: —Meelhch'e japi 

nivacle, pa at'eshelha ca ôfiistajelh: ‘¿Ta lhayaash ti t'uyjatelh'ôcji pa is pa niysa'? ¿Ta 

lhayaash ti lhatcuteshelh ja is vatyôjatshi 

5ja yiyôôj'in ja yinvacle ti yivoesh'ôcji pa? ¡Uj ti lhasnatshelh pa niysa'! 

6C'oya ti yofiis pa lhcaanvacleesh, pa yachajeshch'e pavan chiyit'eshem, 

7pa yicuulh papi lhech: —¿Ta lhayaash ti nôque afanishelhyish ti lhniyôjeelhyi? 

Tanca yisnatshelh pa cat'elheesh pa lhech lhjunash! 

8Ti jatpecleelh ti jatôlhelh'e ja Canaán pa janachajelh java pesoc javanelhch'e java 

yivonsaclelh, ¿ta lhayaash ca jaycuteshelhc'oya pa nôcshi' clesanilh tanca lhecha pa 

cojiyaj clesanilh yiey ja lhajpôyich ja anvacle? 

9¡Tajulhey ca nivaf papu ca chinvantajesh japi acavos pa t'iyôjatshiy, pa yachi'elh jayu 

shta ca lhcavoseelhyish! 

10Lhechesh pa yit'esh pa lhanvacleesh: —Chinasnatesh jayu cava lhteetshelh, taj ti 

ve'lha papi yiey ja vat'iyôjatshiy yicavosesh jayu; vooy nap'elh ampa jayu ca 

nitôlh'ejop. 

11Pa ve'lha ts'ivee ti lhfanishesh'in ti yinesha cotsjaat pava lhvonsac, pa 

nic'atch'esha'ne. 

12Pa lhcaanvacle tifesh'e pava vonsac ti nic'atch'esha'ne, tôlhesh'e pa c'utsajesh pa 

yamjey pa taôvclajesh, pa yivanch'e lhpa lhvonsa pa Benjamín pa vat'iyôjatshiy. 

13Lhechesh papi lhech yic'asteshlhtapee pava t'uyjatshiyis tanôclitesh ti aôytejem. Pa 

yachaj'apee shta pava lhclôy cuvôyutas pa vapecley shta pa yitsaat. 

14C'oya ti yamey pa Judá shi' pap'elh pa lhajpôyich pa Josê, jôjjeclay mônlhee pa 

lhech'e. Lhechesh pa tanjuyshichamch'e yamja cotsjaat ti yiesh'e t'ajuyish. 

15Lhechesh pa yit'esha pa Josê: —¿She pa lhasnatshelh? ¿Ninatô'yelha pa ve'lha 

nivacle nan yijunash tsitô'yish ti tsivo'yesh'ôcji pa? 

16Pa yicuulh pa Judá: —¿Shepa isjop ca c'acuulhshelh? ¿Nisa'jop ca vatfich'eshelh pa 

niycajôyshaaelh? Pa Dios tsivanshelh pa sasch'e. Nôque jôvelh'e ti lhantsôt'ajelhyish, 

pa acavoselhyish shi' nan caajem ja vat'iyôjatshiy. 

17Taj ti yit'esh pa Josê: —Tanca lhech lhjunasha. Ve'lha na lhech nan caajem na 

yiyôjatshiy na lhech yicavo jayu. Vooy nap'elh isjop ca napecley pa lhajpôyich pa 

lhtata. Tanca naclôquielh papu. 

Pa Judá vatants'aclanjop pa Benjamín 

18Pa Judá tac'uya pa Josê pa yit'esha: —Jatants'aclan'a avaatsha, lhcaanvacle, ca 

avashanyam ca jaycutesh'a pa ca jayeesh. Istaa ca ya aj ca asuyayi, avaatsha c'ajôney 

jayu ca alhecha pa faraón. 

19Avaatshaa lhtsiôseshelh ca'na ca nicaaj pa tataelh shi' ca nicaaj pa yich'inishelh. 

20Pa yivaatsheelh c'acu'lhshelh ti caaj ja tataelh c'utsaaj shi' na yich'inishelh jôjjeclay 

nich'ayech, na lhech nivat'aj ti p'alha c'utsaaj ja tataelh. Pa jayeetshelh shta ti yen jum 

ja tataelh, lhayaash ca lhchecla' ti vaf. 

21Lhechesh pa lht'aalhshelhyi ca janôôychielh'ay ca jaspa natô'ya. 

22Yivaatsheelh jayeetshelh ti ninvashan ja lhtata na lhech nich'ayech, lhayaash ca 

nivashantaj pa ca nôcji' pa vaf jayu ja lhtata. 

23Taj ti avaatsha lhteetshelhyi ca nintatvo'tajeelhyich'e pa tanca acu'melhyijulh. 

24“C'oya ti jamelhey ja tata pa janfaclelhem lhacôm'a java lhteetshelhyi. 

25Lhechesh pa niyôjieshelhyi ja tataelh: ‘Mapeclelhey ca acashayelha shta pa tiqu'in 

trigo’; 

26taj ti jayeetshelha yivaatsheelh: ‘Tanca yicheelh ca nintatvotajeelhyich'e na 

taôvclajesh yich'inishelh; lhayaash ca nitanôôychitajeelh tanca yiche'lhey jô lhech 

lhcaanvacle.’ 

27Pa yit'eshelhyi ja tata: ‘Avaatsheelh natô'yelha lhca yich'acfa ti napu' atesha japi 

yicleselh. 

28Ve'lha ja apis ti tayyijop pa niyvan t'ôyish'e. Jalheclôjesh ti tuj pa ve'lha suy 

yaquiset. 

29Ca achaajtajelh shta neelh yaôs nan mônlhayijop, ca navclantajem pa'na niysa', 

avaatsheelh tôlhelh'a jayu ca nivômjat na lhc'utsaaj pa lhtacshinjayash.’ 

30Nôque lhjunash pa lhamônlhajayash ja tata ve'lheelhsham pa lhamônlhajayash na 

nich'ayech ca jatpectajelh, 

31ja tataelh yivômjat jayu ca ninvantaja. Nôque lhjunash pa tôlhelhyiyijop jayu ca 

nivômjat ja lhc'utsaaj tataelh pa lhtacshinjayash. 

32Jayeetsha yivaatsha ja tata ti jayasinôy'apee jayu na nich'ayech, pa jayeetsha shta: 

‘Ca ninachajtajeelh, pa tôlhyiyijop jayu pan lhavôôj pa amônlhajayash.’ 

33Lhe'naa ti jatants'aclan'a avaatsha ca at'eshyam ca yamônlhaae ca acavoayish pa 

jancayôj'e na nich'ayech. Istaa ca nivoqu'e napi lhcheclavot. 

34Lhayaash, niyit'esh ca vapecley ja tata ca mônlhaae na nich'ayech. Niyit'esh ca 

yivanesh pa uj lhtacshinjayash ja tata. 

Génesis 45 

Pa Josê ti yitôyjatlhavne papi lhcheclavot 

1Pa Josê nilhaajulh t'ôyish'e papi yi'jop papi t'acumem'in, pa yisitsenesh ti yit'esh: 

“¡Ayelh'e lhacôm'a nôque!” Nôque lhjunash pa ampapu papi lhcavos yiey pa lhech'e ti 

yitôyjatlhavne pa Josê papi lhcheclavot. 

2Lhechesh pa uj ti yip'in lhe'naa ca nitô'yish shta papi Egipto lhavos, pa yamey shta ti 

yitô'ya pa faraón. 

3Pa Josê yit'esha papi lhcheclavot: Ya lhech ya Josê. ¿Jôjjeclay mônlha ja tata? Vooy 

papi lhcheclavot uj ti nijovayvatsham'in, pa yistan'in pa ca niteesh ca nicuulh. 

4Pa yit'esha shta pa Josê: —Tajulhey ca anc'uyelhyi. C'oya ti shalheema pa yit'esha: 

—Ya lhech ya Josê lhasch'inishelh, nan lhatcashaayshelh na Egipto. 

5Taj ti tajulhey ca ya aj ca natacshinjayanelh'in pa ya aj ca caclecleelh'am ti 

lhatcashayelhyish, lhayaash ti vooy pa Dios nôque tsichen'e ti tsinôyinjat ca jaspa 

c'alhjeneshelh pa amônlhajayashelh. 

6Pa'lha yich'e' cava napu' yincôpes na yipcu', pa jôjjeclay amc'oya pava ve'lhanôjesh 

yincôpes ti tanca nicaaj pa vatcavcalhech, lha'ma ca chinvancutaj. 

7Taj pa Dios tsichenee ti tsinôyinjatelh'ac'oya ca jaspa nicaaj papi catsicles yiey na 

cotsjaat, shi' ca chinalhjeneshelh pa amônlhajayashelh pa chinashjateshelh pa 

anfanashelh. 

8Nôque lhjunash ti lhech pa Dios tsicheney nôque pa tanca alhecheelh. Lhavaatsha 

tsinvacleyan'e yiey ja lhajpôyich ja yinvacle faraón. Pa tsinvacleyanesh shta nan 

tuc'a'e na Egipto. 

9Mapeclelh clap yiey ja tata pa at'eshelha: ‘Nôque yit'esh ja aôs Josê: Pa Dios tsanshi' 

ti tsinvacleyanesh nan tuc'a'e na Egipto. Ninach ca nasvan. Ya aj ca clet'ac'oya. 

10Nôv'e' jayu yiey ja cotsjaat Gosên. Nôvelh'e papi acles shi' papi lhantôclishjes, shi' 

lhacôm'a pava aclôy shi' pava lhavan. Pa jaspa shalhaayam jayu. 

11Lhech'e jayu ca jajutey pa lhôc shi' pa ajôôjam, shi' lhacôm'a papi yi'ajop, jaspa 

tanca ameemc'oya pa'na. Lhayaash ti jôjjeclay ve'lhanôjesh pava yincôpes amc'oya ti 

caaj jayu pa yipcu'.” 

12Na yich'inish Benjamín lhasvaneshelh ti ya lhech jayeetsha cavôque. 

13Anfacle'lhem ja tata cavôque ti jayinch'anjayesh lhacôm'a nava yie' na Egipto, shi' 

lhacôm'a nava lhavanelh yiey nôque. ¡Ifaclitelhey, ca meelhey ca anchajeelh ja tata! 

14Pa Josê yechepjalh pa lhch'inish Benjamín, lhechesh pa yip'in. Pa Benjamín yip'in 

yitsha ti yechepjalh pa Josê. 

15Nijooylha pa Josê ti yifin lhacôm'a papi lhcheclavot pa yip'in shta ti 

tanechepjalhelh. Ti tifeshch'e côque lhechesh pa yifiiysha ti tasinôyelh papi 

lhcheclavot. 

16Pa lhjunash pa taneeyjay ti yamey pa lhajpôyish pa faraón ti namey papi lhcheclavot 

pa Josê. Pa nishamesh pa faraón papi tanefenelh. 

17Pa yit'esha pa faraón pa Josê: —Anfacleem papi acheclavot ca nasclan'apee pava 

lhclôy ca napecley pa cotsjaat Canaán, 

18pa istaa ca ninôôychiyiy pa lhtata shi' pa t'ajôôjamsha'ne. Jajutey na ya'shesh ti is'e' 

cotsjaat yiey na Egipto. Pa nituj jayu nava yaash ti isis tô'lha na cotsjaat. 

19Ayôjiesha ca nichaaj nava caletas yiey na Egipto ca nanchaaj papi lhjayas shi' papi 

taôvclas shi' shta pa atataelh. Istaa ca nam 

20pa ya aj ca naychavalhaan pavan caajem nôqueesh, lhayaash ti nava ya'shesh ti isis 

yiey na Egipto yitsôt'ajesh jayu. 

21Papi lhcles pa Israel pa yisnatesh côque. Pa Josê yijutey pava caletas pavan 

yiyôjiesha pa faraón, pa yijutem shta pa lhôc ti t'ajuych'e pa nôyish. 

22Yijutem shta pava nich'ac t'uyjatshiyis ca nuych'e. Vooy pa Benjamín yijutey pava 

trescientos tashaay pesoc shi' pava ve'lhanôjesh isis t'uyjatshiyis. 

23Vooy pa lhtata yicheney pava napunôjesh cuvôyutas yinesh'apee pava yaash ti isis 

yie' pa Egipto. Vooy pav'elh napunôjesh cuvôyutas yinesh'apee pa trigo shi' pava 

yucuvec shi' pa lhôc pa nituj pa lhtata yiey pa nôyish. 

24Vooy ti vaneecjuelh pa Josê papi lhcheclavot pa yit'esha: —Ya aj ca 

ashanelhshisha'ne pa nôyish. Lhechesh pa yich'in. 

25Tay'e pa Egipto pa yamey pa Canaán, yiey pa lhtata Jacob. 

26C'oya ti chinfacleem pa Jacob ti jôjjeclay mônlha pa Josê, ti lhech lhavaatsha ti 

lhcaanvacleesh'e pa cotsjaat Egipto, nintô'yish pa ca nasnatesh shi' pa ca niteesh, 

yicacuqu'e pava chinfacleem. 

27Taj ti c'oya ti chinfacleem lhacôm'a pava yit'esh'in pa Josê, pa yi'van shta pava 

caletas pavan yicheney pa Josê, pa uj ti c'u'sem'in. 

28Lhechesh pa yit'esh: “¡Tajulhey ti lhastôyjatelha ja yaôs Josê ti jôjjeclay mônlha! 

Jôquey jayu ca ja'van ti jôjjeclay ya mônlha.” 

Génesis 46 

Pa Jacob ti yie' pa Egipto 

1Pa Israel yichaaj lhacôm'a pavan caajem. Vooy ti yamey pa Beerseba, pa yijutey pa 

lhcufayjat pa lh'Dios pa lhtata Isaac. 

2Pa lhech tulh pa Dios tasinôyshelh pa Israel pa lhtsamat'esh pa yetôn pa lhey pa 

Jacob. Pa yicuulh: —Nôque jôv'e'. 

3Lhechesh pa yit'esh pa Dios: —Yivaatsha ya Dios, lh'Diosyish ja atata. Ya aj ca 

anjova'yey ti lhôquey ja Egipto. Lhayaash ti lhech'e jayu ca jasnatesh papi acles papi 

acloj lhtachifas. 

4Javoach'e jayu yie' ja Egipto. Pa yivaatsha jayjat'e jayu shta ja lhech'e papi acles. 

Lhayaash ca avaftaj pa shalhaa jayu ja Josê. 

5Lhechesh pa tay'e pa Jacob pa Beerseba. Papi lhcles pa Israel yanshi' pa lhtata shi' 

papi lhcles shi' papi lhjayas pava caletas pavan yicheney pa faraón. 

6Pa Jacob shi' lhacôm'a papi yitsôt'ajesh yichey pa Egipto. Pa yichaaj shta pava lhclôy 

vôcôc, pava tashinshtas shi' lhacôm'a pava yi'van yiey pa cotsjaat Canaán. 

7Lhacôm'a papi lhcles, papi lhantôclishjesh shi' papi lhantôclishchey tanôôycheelh. 

8Navôque lheyis papi israelitas papi yichey pa Egipto; yich'e' ti lhech papi lhcles pa 

Jacob: Pa Rubên, c'utsa'jesh lhaôs pa Jacob. 

9Papi lhcles pa Rubên: pa Hanoc, pa Fabú, pa Hezrón shi' pa Carmi. 

10Papi lhcles pa Simeón: pa Jemuel, pa Jamín, pa Ohad, pa Jaquín, pa Zohar shi' pa 

Saúl, lhavaatsha lhaôs lhpa nivacche cananea. 

11Papi lhcles pa Leví: pa Gersón, pa Coat shi' pa Merari. 

12Papi lhcles pa Judá: Pa Er, pa Onán, pa Sela, pa Fares shi' pa Zara. (Taj ti pa Er shi' 

pa Onán apis ti vaf ti yiey pa Canaán.) Papi lhcles pa Fares pa Hezrón shi' pa Hamul. 

13Papi lhcles pa Isacar: pa Tola, pa Fúa, pa Job shi' pa Simrón. 

14Papi lhcles pa Zabulón: Pa Sered, pa Elón shi' pa Jahleel. 

15Papuque lhclesesh lhpa Lea pa Jacob ti yie' pa Padan-aram shi' shta lhpa lhôse Dina. 

Lhacôm'a papi tô'lha yamvatsham treinta y tres papi yitsjôy shi' papi ôcjeclôy. 

16Papi lhcles pa Gad: pa Zifión, pa Hagui, pa Esbón, pa Suni, pa Eri, pa Arodi shi' pa 

Areli. 

17Papi lhcles pa Aser: pa Imna, pa Isúa, pa Isúi, pa Bería shi' lhpa lhch'injô papi lhech 

lhey Sera. Papi lhcles pa Bería pa Heber shi' pa Malquiel. 

18Papuque lhcleselh lhpa Zilpa pa Jacob. Lhpa lhech lhcavoque pa Labán tisesh lhpa 

lhôse Lea. Papi tôlhesha yamvatsham diecisêis. 

19Papi lhcles lhpa Raquel, lhch'acfa pa Jacob: pa Josê shi' pa Benjamín. 

20Papi lhcleselh pa Josê lhpa Asenat pa Manasês shi' pa Efraín, nivat'as'e pa Egipto. 

Lhpa Asenat lhôse pa Potifera, vatasinôc lhavo' yiey pa On. 

21Papi lhcles pa Benjamín: pa Bela, pa Bequer, pa Asbel, pa Gera, pa Naamán, pa Ehi, 

pa Ros, pa Mupim, pa Hupim shi' pa Ard. 

22Papuque tôlhesha lhpa Raquel pa Jacob, catorce yamvatsham. 

23Pa lhaôs pa Dan: pa Husim. 

24Papi lhcles pa Neftalí: pa Jahzeel, pa Guni, pa Jezer shi' pa Silem. 

25Papuque lhcleselh lhpa Bilha pa Jacob. Lhpa lhech lhcavoque pa Labán yijutem 

lhpa lhôse Raquel. Papi tôlhesha yamvatsham napu'yama. 

26Lhacôm'a papi nivacle yamelhey pa Jacob pa Egipto lhavaatsha yitsôtajesh ti 

lhavelhavot yamvatsham sesenta y seis, taj ti nichinatsjuulh papi lhjayas shi' papi 

lhcles. 

27Papi lhcles pa Josê napu', nivat'as'e pa Egipto. Nôque lhjunash ti yamey pa Egipto 

yamvatsham setenta papi ve'lheelhsham pa Jacob. 

28Pa Jacob yicheney pa Judá ca nijôchiey pa Josê ca ninachjulh yiey pa cotsjaat 

Gosên. Meelh ti yamey pa Gosên, 

29pa Josê tayôjijanesh ti chitatômjalheshem lhpa lhcaletaj ti yicheshjulh pa lhtata. 

C'oya ti yamjulh pa lhtata pa yechepjalh pa cajuqu'e ti yip'in ti mônlheeshi lhfatatsiy. 

30Lhechesh pa yit'esha pa Israel pa Josê: —Nôqueesh c'avan jô ti jôjjeclay amônlha, 

¡pa isjopyam ca javaf! 

31Pa Josê yit'esha papi lhcheclavot shi' pat'ajôôjam pa lhtata: —Jôquey cum ja faraón 

ca janfacleem côque. Jayeetshema jayi napi checlavot shi' napi lhavelhavot na tata 

napin yie' ja cotsjaat Canaán ti nam'in ca amônlhaaelhyijop; 

32shi' ti lhanchajeelh nava aclôyelh tashinshtas shi' nava vôcôc shi' nava caajelh'am. 

Lhayaash ca acumjayashelh lhnujumatseneshelh nava tashinshtas shi' nav'elh. 

33Ca naniyôstajeshelh ja faraón pan acumjayashelh, 

34pa anfacle'lhem ti yajatesh ti lhclôvalhelh pava tashinshtas nan lhjunash capi 

catsinavot. Ca jaspa isajop jayu ca veelh'e na cotsjaat Gosên, lhayaash japi Egipto 

lhavos ninteesh ca shalhaema papi tashinshtas lhavos. 

Génesis 47 

1Pa Josê yichey pa faraón ti nifaclem. Yit'eshema ti nam pa lhtata shi' papi checlavot 

tôlhey pa Canaán, ti yie' pa cotsjaat Gosên shi' pava lhclôy tashinshtas shi' pava vôcôc 

shi' lhacôm'a pava yi'van. 

2Pa yôôychi papi ve'lhanôjesh lhcheclavot pa jaspa nitô'ya. 

3Lhechesh pa niy'ôs pa faraón papi lhcheclavot pa Josê: —¿Ta lhjunash pa 

acumjayashelh avaatsheelh? Pa yicuulh papi lhech: —Napi acavos avaatsha 

tashinshtas lhavosesh jan lhjunash capi yinavot'elh. 

4Janamelh pa yamônlheelh'e jayu nôque cotsjaat, lhayaash ti uj pa yipcu' yiey ja 

Canaán. Ampa yitjataja ca nituj java tashinshtas. Istaa ca avashenelhyam ca 

yamônlhaaelh'e ca jôvelh'e ja cotsjaat Gosên. 

5Lhechesh pa yit'esha pa faraón pa Josê: —Ja atata shi' japi acheclavot nam ca jaspa 

mônlhaajop. 

6Na cotsjaat Egipto t'ajuya shta japi lhech. Ajutem ja cotsjaat Gosên, ja yaash ti is 

yiey nôque cotsjaat, ca lhech mônlhaae ca nôv'e'. Ca natôôytaja papi lhech nivacle 

papi tcajôyshay pa ayôjeeshayam ca niclôvalh java yiclôy. 

7Pa Josê yôôychi shta pa lhtata Jacob ca nivanjiyinesh pa faraón. Pa Jacob yisclaneshi 

ti yicju' pa faraón. 

8Pa niy'ôs pa faraón: —¿Ta t'ajôôj pava anincôpes nôqueesh? 

9Pa yicuulh pa Jacob: —Palha caaj cava ciento treinta yincôpes ti jayôtaysha'ne. 

Naacloja niysisa shta cava yincôpes, lhayaash ti jôjjeclay niyôfiis ca lhjunash lhapesh 

ti mônlha capi yinavot. 

10Ti yivaclhitesh ti vaneecjuelh pa Jacob pa faraón pa tay'e pa lhech'e. 

11Pa Josê yijutey pa is'e cotsjaat yiey pa cotsjaat Egipto, ca jaspa lhech mônlhaae, pan 

lhjunash ti yiyôjiesha pa faraón. Nôque lhjunash pa lhtata shi' papi lhcheclavot ti 

caajem pa cotsjaat yiey pa Ramsês. 

12Pa Josê yijutey shta pa lhôc lhacôm'a pa t'ajôôjamsha'ne pan lhjunash ti suyeshi. 

13Ampa trigoa lhacôm'a pa cotsjaat vooy pa yipcu' lhech lha yitshi'. Papi yie' pa 

Egipto shi' papi yie' pa Canaán uj ti yiclôyit pa lhayipcu'. 

14Pa Josê nayjatvane lhacôm'a lhpa peso pava yishayanesh papi Egipto lhavos shi' 

papi Canaán lhavos ti tcashayaan pa trigo, pa yan'e' pa lhajpôyich pa faraón. 

15Vooy ti anlhapa pesoa yiey pa Egipto shi' pa Canaán, pa yicheshey papi Egipto 

lhavos ti nifaclem pa Josê: —¡Anjuteelhyam pa ca jatujelh! Nintajulhey ti 

javatvaneshelh ti tsiclôyitelh na yipcu', tôlh'ejop ti palha anlhapa pesoa. 

16Pa yicuulh pa Josê: —Ca amtaja lhpa ca apesoa pa anchajeelh pava aclôyelh, 

c'uyjatôcji jayu pa trigo. 

17Papi Egipto lhavos pa yicha'jey'in pava lhclôy cuvôyu, pava tashinshtas, pava vôcôc 

shi' pava cuvôyutas pa Josê. Pa yuyjatem'ôcji papi lhech pa Josê pa trigo tifeshch'e pa 

yincôôp. 

18Vooy ti nôj pa yincôôp, pa nich'a pa yincôôp pa yichey shta ti nifaclem pa Josê: —

Tanca jafich'elh'am avaatsha, lhcaanvacle, ti anlhapa yipesoelh; nava yiclôyelh apis ti 

natsôt'ajesh. Pa ampa caelhchaa ca yijutelh'ay, ve'lheey nava yicootsjatiselh shi' nava 

yivuuvteselh. 

19Istaa ca acashayelhyi shi' nava yicootsjatiselh pa nuy'ôcji pa trigo. Pa 

lhcavoseelhyish jayu ja faraón pa jaycumelhem'e jayu nava yicootsjatiselh. 

Anjuteelhyi pa trigo ca jaspa yamônlhaaelh pa jacôjiyanelh jayu shta pa tanca 

cha'lhaaesh na cotsjaat. Lhayaash ti nintajulhey ca asvaneelh ca javafelh'e nava 

yicootsjatiselh. 

20Lhechesh pa tcashaya pa Josê lhacôm'a pa cotsjaat yiey pa Egipto pa yitsôt'ajesh pa 

faraón. Lhacôm'a papi Egipto lhavos tcashayesh'in pava lhcootsjatis tôlh'ejop pa 

yipcu'. Pa nôqueesh pa cotsjaat yitsôt'ajesh jô pa faraón. 

21Papi Egipto lhavos nôqueesh vatcavosesh jô lhacôm'a papi yie' pa cotsjaat Egipto. 

22Ve'lheey pava lhcootsjates papi vatasinôc lhavos ninatcashaya pa Josê, lhayaash ti 

caaj pa yivenchatesh pa faraón ti yijutey pa trigo, pa jaspa ninatcasha'yesh pava 

lhcootsjatesesh, lhayaash ti tuj'in pavan yijutem pa faraón. 

23Lhechesh pa yit'esha pa Josê papi nivacle: —Nôqueesh avaatsheelh shi' pava 

acootsjateselh yitsôt'ajesh ja faraón, lhayaash ti jaycasha'yema. Navôque lhtôsjey 

t'ajuya ca acôvjiyanelh. 

24Taj ti lhjutelhey jayu pa ve'lhanôjesh t'iya'esh pa acavcalhech'elh ja faraón. Vooy 

pav'elh yitshatjulhesh t'iyasesh t'ajuya ca jaspa lhech lha nash'e ca acôvjiyanjanelh, ca 

jaspa atujelh avaatsheelh shi' napi acleselh, shi' lhacôm'a napi yielh'ajop. 

25Pa yicuulh papi lhech: —Avaatsha uj ti aiseelhsha'ne yic'oya, pa lhts'ilhjeneshelh ti 

yamônlheelh. ¡Lhcavoselhyish jayu ja faraón! 

26Nôque lhjunash pa Josê pa yisnatesh pa lhayôjijat yiey pa cotsjaat Egipto ca 

chinjutey pa faraón pa ve'lhanôjesh t'iya'esh pa vatcavcalhech. Côque vatyôjijat 

jôjjeclay caaj. Vooy papi vatasinôc lhavos tanca nishayan pa, lhayaash ti pava 

yitsôt'ajesh lhcootsjatis nintsôt'ajesh pa faraón. 

27Papi israelitas mônlhee ti yie' pa Egipto. Pa vatsôôtjatesh pa cotsjaat Gosên, lhech 

yie' pa yameyshi ti acloj papi lhtachifas. 

28Pa Jacob diecisiete pava lhnincôpes ti yie' pa Egipto, pa ciento cuarenta y siete pava 

lhnincôpes. 

29Ve'lha pa nalhu pa Israel nicha'vayey ti yu'jeey ca nivaf. Lhechesh pa tayôjijanesh ti 

chitôney pa lhaôs Josê ca niteetsha: —Ca yijôtaja ca asnateshyam cava jen. Pa ajay'e 

lha yaco pa yijôa ca anueshyi na jaya'lhesh'a jayu. ¡Istaa ca ya aj ca atishelh'eyic'oya 

na Egipto! 

30Ca javaftaj nan lhjunash capi yinavot, atsayjat'e na Egipto pa astishelh'ec'oya java 

lhnivalhjey capi lhech. —Jasnatesh'am jayu —yit'esh pa Josê. 

31—¡Yijô'a! —pa nachanesh pa lhtata. Pa Josê yuesha jô, pa lhechesh pa Israel pa 

t'avuy'apee pa lhmôjavat. 

Génesis 48 

Pa Jacob yit'eshem pa is pa Efraín shi' pa Manasês 

1Nicletach'e ti chinfacleem pa Josê ti aôytej'in pa lhtata. Lhechesh pa yichey pa Josê, 

pa yôôychi papi napu' lhcles, pa Manasês shi' pa Efraín. 

2C'oya ti chinfacleem pa Jacob ti nachey pa lhaôs Josê, pa vaniyitchisham ti yi'sha'ne 

yiey pa lhmojôvat. 

3Pa yit'esha pa Josê: —Pa Dios ampa ca nintô'yeesh tanôclityam lhapesh ti yiey ja 

yitsaat Luz, yiey ja cotsjaat Canaán, pa yit'eshyam pa is. 

4Cavôque yit'eshyi: ‘A'va, jasnatesh'am jayu papi acloj acles, vooy papi tôlh'a jayu pa 

yamey jayu ti aclojjam ti lhtachifasesh. Pa jajutey jayu shta papi acles nôque cotsjaat. 

Lhavaatsha yitsôt'ajesh jayu pava nalhus.’ 

5Vooy nôqueesh napi napu' acles na Efraín shi' na Manasês, napi nivat'as'e na Egipto 

ti jôjjeclay ninamelhey yiey nôque cotsjaat, napi lhech tsitsôt'ajesh. Lhavaatsha 

ya'shesh ti tsitsôt'ajesh nan lhjunash na Rubên shi' na Simeón. 

6Vooy nap'elh nijooylhach'e napi lhech natsôt'ajesh. Taj ti yiey jayu shta pava 

chincayôj'ash, lhayaash ti lhtatvelheyech. 

7Jan t'aplhuqu'e' ti jayay'e ja Padan-aram, lhechesh ti vaf lhca amimi Raquel yiey ja 

cotsjaat Canaán, ti c'ujeelhey ja Efrata. Pa jatish'ec'oya yiey ja nôyish ja Efrata, ja 

nôqueesh lhey Belên. 

8Pa yalhatajesh pa Israel ti yovalhsha'ne papi lhcles pa Josê, pa niyôsesh: Napuque, 

¿she papi yitsôt'ajesh? 

9—Napi yicles, napi nijutyi pa Dios yiey na Egipto —yit'esh pa Josê. Lhechesh pa 

yit'esha pa lhtata: —Istaa ca anc'uyeelhnee, jaspa jayeetshelh'am jayu pa is. 

10Pa Israel palha c'utsaaj pa nitojach'e pa lhtô'vat. Pa ninama lhtô'vat pa yic'uyjata pa 

Josê papi lhcles pa lhtata. Lhavaatsha yechepjalh ti yifin. 

11Lhechesh pa yit'esha pa Josê: —Niyilheclôjesh ca nic'avana. Vooy pa Dios 

yit'eshyam shta ca niyvana napi acles. 

12Pa Josê yayjat'e t'acjatsuy papi taôvclas pa lhtata, lhechesh pa t'avuyshichamch'e 

yamja cotsjaat. 

13Lhechesh pa t'acum'e papi napu', pa Efraín yiey lhfayish vooy pa Manasês yiey 

lhch'amiyish. 

14Taj ti vooy ti t'ajayjulh pa Israel pa yuyjatvanôcji pava t'itjuy. Pa lhfayish lhpôcôt 

t'ajayesh'apee lhshatech pa Efraín, lhavaatsha taôvclajesh. Vooy pa lhch'amiyish 

lhpôcôt t'ajayesh'apee pa lhshatech pa Manasês, lhavaatsha c'utsa'jesh. 

15Lhechesh pa yit'eshem pa is pa Josê côque lhfanishesh: “Vooy pa Dios pan 

niqu'ishamem ca Abraham shi' ca Isaac, yinavot, pa Dios pan vanujumatsenyish ja 

nalhu ti tsivat'aj, 

16pa ángel pa tsilhjenesh lhacôm'a pa niysa', yit'eshem pa is napuque taôvclas. Ca 

chintôlhesha ca ninantôvacluach'e ca yey shi' cava lheyis capi yinavot ca Abraham shi' 

ca Isaac. Pa acloj jayu papi lhcles pa acloj jayu ca nôv'e' yiey na cotsjaat.” 

17Taj ti pa Josê niyijôa ca nitajulhe'mey pa lhtata ti t'ajayesha pa lhfayish lhpôcôt pa 

lhshatech pa Efraín. Lhe'naa ti t'acum'e lhpôcôt pa lhtata pa yayjat'apee pa lhshatech 

pa Efraín pa yan'apee pa Manasês, 

18lhechesh pa yit'esha: —¡Am, tata nilhechashi! Nôque c'utsa'jesh. An'apee na afayish 

atuuc na lhshatech. 

19Taj ninteesh pa lhtata pa yit'esh: —¡Tsitô'ya yaôs, tsitôôytaja! Lhavaatsha shta tô'lha 

jayu papi acloj lhtachifas. Taj ti vooy pa lhch'inish ya'sheshc'oya jayu, pa acloj jayu 

papi tôlha lhtachifas. 

20Tatshaesh pa lhech nalhu pa Jacob ti yit'eshem pa is, cavôque yit'esh: —Napi 

israelitas yichenesh jayu cava eyiselh pa is ca niteetajesh, niteesh jayu: ‘Pa Dios 

yisnatesh'am jayu pan lhjunash ti yisnatshem pa Efraín shi' pa Manasês.’ Nôque 

lhjunash pa Israel yashjateshc'oya pa Efraín pa Manasês. 

21Lhechesh pa yit'esha pa Josê: —A'va javaf jayu; taj ti yielh'ajop jayu pa Dios pa 

nachajelhey jayu shta ja lhcootsjat capi catsinavot. 

22Avaatsha c'ashjateshc'oya japi acheclavot: Jajut'ay ja Siquem, pa anjôclesh japi 

amoreos pa ajuyeshjulh papi lhech. 

Génesis 49 

Pava yôjesh'esha'ne lhclishay pa Jacob 

1Pa Jacob tôney papi lhcles pa yit'esha: “Anc'uyeelh pa jayeetshelhaam jayu pava 

vaclan jayu pava amc'oya nalhus: 

2“Anc'uyeelh ca ach'anelhyi Jacob lhcles, ach'anelha na atataelh Israel. 

3“Avaatsha, Rubên, ac'utsa'jesh ti c'ô'sesh, yunaj'ash vatjutsa' ti yifayishesh, vatjutsa' 

ti chiyisclaneshi shi' pa t'unaj. 

4Taj ti tanca t'ôyisheey ca avatjutsa, lhayaash ti naach'an ajunashjulh pa uj lhaviim: 

lhayaash ti lhasclôqui'esh ja yimojôvat ti t'ôjqu'enelhch'e lhja jôctsayan atesha. 

5“Na Simeón shi' na lhch'inish Leví; nava ac'uclelh uj ti suyjulh. 

6¡Niyit'esh ca yamey pa ti lhtayelh'evane, lhayaash ti yielh'atshi papi ojiyis! Pa meelh 

ti lhatvacô'yelh pa lhclônelhsha'ne papi nivacle, pa afanisheshelh'in ti 

lhpôcjetelhsha'ne pava vôcôc jayanjas. 

7¡Chiypôfiyu, jech chiypôfiyu pa asuyeelh ti uj ti naancôtsitayelh'in! ¡Yivaatsha 

c'acatsônjatelh'in jayu a'lhacôm'a'elh alhtachifaselh Israel avoselh! 

8“Na Judá, nôclôj jayu napi ach'injavot. Lhatcumey jayu lhavo' papi naac'utsfasa, 

vooy napi ach'injavot pa t'avuy'aan jayu. 

9¡Avaatsha, Judá, tsitsôt'ajesh yaôs! Avaatsha ajunashjulh pa jump'uvalhjetaj lhaôs ti 

vômeshjop pa lhayjô': ti vanu'esha'ne pa yôôtjatesha cotsjaat jan lhjunash pa uj 

jump'uvalhjetaj. ¿She papu ca nifiy'am jayu ca naclôqui? 

10Ampapu ca nanjôclesh jayu pa t'unaj na Judá shi' na lhavcôjat nan yichaj'in, yamjey 

jayu ca namtaj pan yitsôt'ajesh na lhavcôjat, pa lhech niqu'ishamem jayu papi yiey na 

cotsjaat. 

11Pa lhech yôcfashi' jayu pa cuvôyutaj pa ôtjayetachat, pa yicleshesh jayu lhpa 

t'uyjatshi pa ôtjayetas t'i', ¡pan tô'lha pava ôtjayetas! 

12Pava lhtôsjey ya'sheshc'oya ti tulhshi pa ôtjayetas t'i'; vooy pava lhtsevtey 

ya'sheshc'oya ti climsha'ne pa vôcô lhts'oos. 

13“Na Zabulón yie' jayu lhavôôj pa uj yinôôt, yiey pa lhashi'esh jayu ca 

chinantajfach'eeen pava yi'shi' pava vatôvjatshiyis. Pa lhcootsjat yamey jayu pa 

cotsjaat Sidón. 

14“Na Isacar cuvôyutaj yooy ti t'ichay'e pa lhajpôyich. 

15Ti yi'van pa cotsjaat ti ampa ca naaan papi yie' pa is ti chit'ichay, pa yinesh'e lhfatas 

pa ti tilhooj pa nintaniyôytanesh ti vatcavoesh. 

16“Na Dan lhcaanvacleeshc'oya jayu papi lhchifas pa tc'a'sham papi tô'lha jayu na 

Israel. 

17Na Dan lhjunashjulh jayu pa tos ti yi'shi' pa nôyish, ti yijuujam lhp'ic'o pa cuvôyu 

pa nicôtjatesha'ne pan yi'apee. 

18“¡Pa Lhcaanvacle, jaych'anesh'ajop ca ats'ilhjen! 

19“Na Gad t'ajuyjulh jayu papi c'afoquelhay, taj ti yash'apee jayu pa yijôyjan jayu 

shta. 

20“Na Aser uj jayu pa lhôc; yijutem jayu pa is lhôc papi caanvacles. 

21“Na Neftalí lhjunashjulh jayu pa tashinsha ti amem pa na pa nashch'een, ti isis pava 

lhcles. 



98 

 

 
Nivacle Bible  

© 1994,  Sociedades Bíblicas Unidas. 
 

 
 

 

22“Na Josê lhjunashjulh lhpa vatcôvjiyancheyuc ti shalheema pa yinôôt pa acloj jayu 

pava lhay, vooy pava t'oy yam'apee jayu pa vatashclôfech. 

23Papi clutshenjas yicônitshi jayu, pa tiyô'jesh'in pava lhc'ôjey; pa yajatesh jayu ca 

ninan'atea; 

24taj na Josê t'unch'esha'ne nava t'itjuy pa t'unesh'in pa lhclutsesh; ¡shtanshamitjat pa 

lh'Dios na Jacob pan ampa ca nintô'yeesh!, ¡shtanshamitjat ca lhey pa Vancaclôvalh, 

pan vanujumatsenesh na Israel!, 

25¡shtanshamitjat pa lh'Dios na atata, ti nefen jayu; pa Dios ampa ca nintô'yeesh 

yit'esh'am jayu pa is! ¡Pava isis ti yit'eshaam tôlhey pa vôôs! ¡Pava isis ti yit'eshaam 

pava vat'ajtey shi' pa vatacachi'! 

26Na atata ya'shesh ti yit'esh'am pava isis nilhjunashajulh capi yinavot ti yit'eshyam pa 

is. Yamja nava uticuy ôyjôlhôyjes navôque isis chiyit'eshem, na Josê chiyeneyshi yiey 

napi lhcheclavot. 

27“Na Benjamín, lhavaatsha jump'uvalhjetaj suy, ti nich'a nalhu tuj pa lhayjô' vooy ti 

nuut pa yicatsônjat'in pava lhqu'iyas.” 

28Papuque doce ve'lheelhsham pa Israel, côque yit'esha pa lhtata papi lhcles ti ve'lha 

ts'ivee ti yit'eshem pa is. 

Ti vaf pa Jacob 

29Pa nijooylha ti yijutem côque lhayôjijat: “Pa lha yujeey ca javaf. Astishelh'ec'oya 

yiey capi jatô'lha yiey ja cotsjaat Efrón hitita, 

30yiey ja cotsjaat Canaán. Yich'e' ti yiey ja nivalhech yiey ja Macpela, shalheema ja 

Mamre, yiey pan tcashaya ca Abraham yijpôclônesh pa lhcac'ovat ca Efrón, ca 

lhnivalhjeyaesh pa t'ajôj'esha'ne. 

31Lhech chitish'ec'oya ca Abraham shi' lhca lhch'acfa Sara; ca Isaac shi' lhca lhch'acfa 

Rebeca. Pa lhech jatish'ec'oya shta lhca Lea. 

32Pa vatcac'ovat shi' pa nivalhech pa lhech yie' tcashayesha papi hetitas.” 

33C'oya ti yivaclhitesh pa Jacob pava yiyôjiesha papi lhcles, pa yicheyshi pa 

lhmojôvat pa vaf. 

Génesis 50 

1Lhechesh pa yechepjalh pa Josê pa lhavu'vat pa lhtata pa yifin, pa yip'in shta. 

2Lhechesh pa yiyôjiesha papi vatcafetatsiy lhavos ca nip'aclanshi pa lhavu'vat ca 

lhtata pa vatfetaas ninclatem pa, lhey balsamo. Pa lhech lhfanishesh papi lhech. 

3Yicheshch'e pava cuarenta nalhus ti yip'aclanshi pa balsamo, lhayaash ti lhech t'ajôôj 

pava nalhus ti suyeshi. Papi Egipto lhavos yicheshch'e pava setenta nalhus ti 

yitacshin'in. 

4Ti nôjeshch'e pava nalhus ti yitacshin'in lhechesh pa tasinôy'e pa Josê yiey pa 

lhajpôyich pa faraón, pa yit'esha: —Ca atsentajelh avaatsheelh pa istaa ca 

anfacle'lhemyam ja faraón 

5ti jôjjeclay mônlha ca tata, ti yit'eshyam ca yijôayam ca jatish'ec'oya yiey pa nivlhech 

pan apis ti yôyinlhatam yiey ja cotsjaat Canaán. Jayaalhsha ca nivashanyam ca 

jôqueelh ca jatishc'oya ca tata. Ca javaclhitajesh pa jatpec jayu. 

6Pa yicuulh pa faraón: —Môôj ca atishc'oya ca atata yiey pan t'ônash'am ti t'a'lhesh'a. 

7Pa Josê yichesh pa tishc'oya pa lhtata. Pa tanaôycheelh lhacôm'a papi tanefenelh 

lhcaanvaclesesh yiey pa lhajpôyich pa faraón shi' papi yiey pa Egipto. 

8Pa t'ajôôjam pa Jacob shi' pa Josê shi' papi lhcheclavot. Yiey pa cotsjaat Gosên 

tsi'sha papi taôvclas mônlhee shi' pava lhclôy. 

9Shi' papi nivacle yi'shi' pava caletas shi' papi cuvôyuyjas tanôôycheelh pa Josê. 

Nôque lhjunash acloj papi nivacle. 

10C'oya ti yamey pa Goren-ha-atad, yiey lhum'ôcjinucjulh pa Jordán, pa tc'aeshvane 

pa uj lhtacshinjayash, pa uj ti yisclaneshi. Lhech'e ti yicheshch'e pava napu'yama 

nalhus ti yitacshinch'e pa Josê ca lhtata. 

11C'oya ti yi'van papi tsitenas'e cananeos ti yisclaneshi pa lhtacshinjayash, pa yit'esh: 

“Napi Egipto lhavos uj ti yisclaneshi ca tishc'oya.” Lhe'naa ti lhqueyesh pa lhech'e 

Lhtacshinjavat napi Egipto lhavos, pa lhech lhumôcjinucjulh pa Jordán. 

12Papi lhcles pa Jacob yisnatshem lhacôm'a pava t'aalhsha pa lhtata. 

13Pa yicha'jey pa cotsjaat Canaán pa tish'ec'oya pa nivalhech yiey pa lhcac'ovat 

Macpela, pan apis ti tcashayesha pa Abraham pa Efrón hetita ca lhnivalhchechat'esh 

pa t'ajôôjam. Pa lhech vatcac'ovat yi'shi' pa nivalhech yijuulh lhum'ôcjinucjulh pa 

Mamre. 

14Ti yivaclhitesh ti tishc'oya pa lhtata pa vapecley pa Egipto pa Josê shi' papi 

lhcheclavot shi' lhacôm'a papi tanôôycheelh. 

Pava yôjesh'esha'ne lhnalhus pa Josê 

15Ti vaf pa Jacob pa yaychavalhey papi lhcheclavot pa Josê: “Nôqueesh vanutjoom 

jayu ja Josê, pa yôfisjach'ejoom jayu lhacôm'a cava niysisa ti shtasnatshem.” 

16Lhechesh pa tayôjijanesh ca chinanfacleem: “Ti jôjjeclay ninvaf ca atata 

niyôjieshelhyi 

17ca jayeetshelh'a: ‘Istaa ca avômjatemch'e pa lhsasch'e napi acheclavot, lhayaash ti 

niysa' ca lhfanish'ash.’ Lhe'naa ti jatants'aclanelh'a ca avômjatelhch'eyam pava 

niysisa, lhayaash ti lhcavosjooj pa lh'Dios ca atata.” Jôjjeclay ninameshch'e papi 

chiyôjisha pava nifac, ti yip'in pa Josê. 

18Lhechesh pa namey shta papi lhcheclavot; pa tanjuyshichamch'e yamja cotsjaat, pa 

yit'esha: —Nôqueesh lhantsôt'ajelhyish. Pa acavoselhyish. 

19Taj ti yit'esha pa Josê: —Ya aja ca anjova'yelh'in. Niyit'esh ca tatvayjatjulh pa Dios. 

20Avaatsheelh lhaychavalhelheyam ti lhasnatshelhyam pa niysa'. Taj pa Dios nôque 

niysa' nivaych'aclajey pa is nan shtavan nôqueesh, ca chinalhjenesh pa 

lhamônlhajayash papi acloj nivacle. 

21Pa nôque lhjunash ya aj ca anjova'yelh'in. Jajutelh'ay jayu pa ôclelh avaatsheelh shi' 

napi acleselh. Nôque lhjunash yicanoyan pa Josê, pa nits'opeesh ti tasinôyc'oya. 

Ti vaf pa Josê 

22Pa Josê shi' papi t'ajôj'esha'ne pa lhtata mônlhee pa Egipto. Pa Josê ciento diez pava 

lhnincôpes ti mônlha, 

23pa yi'van papi lhantôclishjes pa Maquir, lhavaatsha lhaôs pa Manasês. 

24Ve'lha pa nalhu ti yit'esha pa Josê papi lhcheclavot: —“Tiqu'in pa amc'oya pa javaf, 

taj pa Dios namelh'ay jayu ca nefenelh pa nayjatelh'e jayu nôque cotsjaat. Pa 

nacha'jelhey jayu ja cotsjaat ja nifaclem ca Abraham, ca Isaac shi' ca Jacob.” 

25Pa Josê yiyôjiesha jô papi lhcles pa Israel ca yijôa, pa yit'esha: “Yijô' ti namelh'ay 

jayu pa Dios ca nefenelh. Ca navclantaj côque, avaatsheelh tajulhey ca acha'jelh na 

yivu'vat yiey na nôque.” 

26Pa Josê vaf ti ciento diez pava lhnincôpes yiey pa Egipto. Pa chiyp'aclanshi shta pa 

vatfetaas ninclatem pa lhey balsamo pa yanch'e lhpa lhashiy papu ti vaf. 

Éxodo 

Éxodo 1 

Pa lhanclôyitsjayash papi israelitas yiey pa Egipto 

1Navôque lheyis papi israelitas papi yamelhey pa Jacob pa Egipto, ve'lhee ts'ivee pa 

t'ajô'jamsha'ne: 

2Pa Rubên, pa Simeón, pa Leví, pa Judá, 

3pa Isacar, pa Zabulón, pa Benjamín, 

4pa Dan, pa Neftali, pa Gad shi' pa Aser. 

5Papi tôlhshaam pa Jacob yamvatsham pant'ajôôj setenta. Pa Josê apis ti yie' pa 

Egipto. 

6Pa Josê shi' papi lhcheclavot, pa lhacôm'a ti vafsha'ne. 

7Taj ti nôque lhjunash papi israelitas caaj papi acloj lhcles pa yamey ti uj ti 

t'unvatsham'in. Pa acloj'e pa lhavtsaat papi lhech. 

8Pa lhech t'aplhuqu'e ti caaj pa nich'a lhcaanvacle yiey pa Egipto. Pa lhech 

ninantôfa'clesh ca Josê. Pa yit'esha papi lhchifas: 

9“Ava, napi israelitas nôqueesh acloj pa yaashjac'oya casvaatsha. 

10Pa nôque lhjunash tajulhey ca nicaaj pa casfanisheesh ca jaspa ya aj ca lhetipaa ca 

nivatclonat'e, lhayaash ti ameesh ca nicaaj pa vatvatclônjayash ca lhtsavot'eesh papi 

nicatsic'utsfasa ca shtavatclônelhsha'ne pa shinayjat'e jayu na catsivtsat.” 

11Pa lhenaa papi egipcios ti yicaatjat papi lhavosesh ca jaspa niyôjiesha papi israelitas 

pa caclec lhcumjayash. Pa yisnatchiyinesh pava yitsates pa Pitón shi' pa Ramsês, pan 

yijuyjata pa faraón, lhcaanvacleesh pa Egipto, ti yan'ôcjiin pava vatcos. 

12Taj ti c'oya ti ujesh ti chiycômcloqui pa jô' pa yijô' ti vatclônat'e. Pa nôque lhjunash 

papi egipcios ti uj ti caaj pa t'ajovayeem. 

13Papi egipcios yicômclôqui jum papi israelitas. 

14Pa yicômclôquiesh pa lhamônlhajayash ti yicumjat'e pa caclec vatcumjayash ti 

yisclanshi pa t'ôôlhshi shi' ti yisnatesh pava cotsjatis. Pa yisnatesh shta lhacôm'a pa 

vatcumjayash'e yiey pava vatcac'ovtes. Cavôque lhacôm'a chiyclôyitesh jumje papi 

israelitas. 

15Jô'tajesh pa lhcaanvacleesh pa Egipto ti tasinôyelh lhpa Sifra shi' lhpa Fúa, papin 

lhavoqueyesh ti yiclôvalhesh'in ti nicavat'as'in papi hebreas, pa yit'esha: 

16—Meelh ca aclôvalhtajeshelh napi hebreas ca nancavat'astaj pa ovalhelhsha'ne pa 

nich'a nivat'aj. Ca ôcjeclôtaja pa amônlhanitelh, taj vooy ca yitsuujtaja, ¡pa aclônelh! 

17E'ana jô papi lhavoqueyesh ti nijovayeshem pa Dios pa ninôfisjach'e pan 

t'ônashtajem pa lhcaanvacleesh pa Egipto, pa yimônlhanitsha'ne shta papi taôvclas 

yitsjôy. 

18Pa lhechesh pa vooy pa lhcaanvacleesh pa Egipto vancacheney papi lhech ca nachey 

pa yit'esha: —¿Ta lhayaash t'em ti lhmônlhanitelhsha'ne papi yitsjôy taôvclas? 

19—Lhayaash japi ôcjeclôy hebreas nilhjunashajulh japi ôcjeclôy egipcias —yit'esh 

ts'ivee ti yicuulh—. Teya ti p'alha'in ti nicavat'as'in ti jôjjeclay ti yamelhey'in ca 

yiclôvalheshelh. 

20-21Pa nôque lhjunash papi lhtachifas israelitas lhetipa ti vatclônat'e pa t'ajôôj. Pa 

yajatesh ti jô' pa yijô ti t'unvatsham'in. Jô'tajesh ti yiey pa lhjunash papi lhavoqueyesh 

ti caajem pa t'ijovayeem pa Dios, pa yefenesh pa lhech pa yijutem ti caaj papi acloj 

pant'ajôôjamsha'ne. 

22Pa lhan'e pa faraón pa yiyôjiesha lhacôm'a papi lhchifas: “U'elhsham ja tovôc 

lhacôm'a papi yitsjôy taôvclas hebreos ca nanvat'astaj, taj ti vooy papi ôcjeclôy 

amônlhanitelhsha'ne.” 

Éxodo 2 

Pa lhavaatjayash pa Moisês 

1Ve'lha pa nivacle tôlhshaam pa Leví lhjaya'esh lhpa ve'lha lhutsja lhpan 

lhchifache'esh. 

2Pa yituma lhavaatsha pa caaj pa lhaôs. Meelh ti yi'van lhpa lhech ti is pa taôvclaj pa 

yicheshch'e pava pu'jana jive'clas ti yifiich. 

3Taj ti c'oya ti sasemjop ca cajuach'e ca nifiich pa yisnatesh lhpa sisenilh lhaôs pa 

yip'aclaneshch'e lhacôm'a pava camamey ts'ivee pa yiyuus ca jaspa ya aj ca nôcjaam 

pa yinôôt. Pa nijooylha pa yanch'e' pa taôvclaj lhpa sisenilh pa yineshi pa vanôcat pa 

lhavôj'e pa tovôc Nilo. 

4Jô'tajesh ti yiyôjiesha lhpa lhchita' pa taôvclaj ca mônlhaajop ca tojeemeyclee pa ca 

nôv'e'jop, ca jaspa nivanesh pa ca lhjunashtaja pa lhech taôvclaj. 

5C'oya ti ve'lha nalhu pa namey lhpa lhôse pa faraón pa vanayey pa tovôc. Pa lhan'e 

papi lhcavoquey yachajch'een lhavôôj pa tovôc, pa yivaneyshi lhpa sisenilh yieshi pa 

vanôcat. Pa lhechesh pa yicheneyshi lhpa ve'lha papi lhcavoquey ca nanchajey. 

6C'oya ti nic'atch'e lhpa sisenilh pa yi'van pa taôvclaj ti yip'in. Pa vooy lhpa lhôse pa 

faraón uj ti tcavts'aclayesh pa lhech pa yit'esh: —Nôque lhaôs t'aapey'e japi hebreos. 

7Pa lhechesh pa yichey lhpa lhchita' pa taôvclaj lhpa lhôse pa faraón pa yit'esh: —

¿Tajulhey jayu t'e avaatsha ca joquey'am lhpa ve'lha hebrea ca nifitsjan'am nôque 

taôvclaj? 

8—Avooyam— yit'esh ti yicuulh lhpa lhôse pa faraón. Pa lhechesh pa yichey lhpa 

nôni lhpa lhamimi pa taôvclaj. 



103 

 

 
Nivacle Bible  

© 1994,  Sociedades Bíblicas Unidas. 
 

 
 

 

9Pa vooy lhpa lhôse pa faraón pa yit'esha: —Acum'e nôque taôvclaj pa 

anujumatseneshyam, pa vooy yivaatsha jashayan'am jayu. Lhpa lhamimi pa taôvclaj 

pa yichaaj pa vanujumatsenesh ti yifitsjan'in. 

10Meelh ti pitej pa yijutey lhpa lhôse pa faraón, lhpan yanlhavjop ti lhô'sesh jô, pa 

yeyiyanesh Moisês, pa yit'esh: —Yivaatsha jayjatshi ja yinôôt. 

Pa Moisês yiclôtc'oya pa Egipto 

11Meelh pa Moisês ti palha nivacleesh jô, pa ve'lha pa nalhu ti yijôchiey papi 

lhavelhavot pa yivanesh ti uj ti caclec pava chiycumjat'e. Pa yivaney tatsha pa ve'lha 

egipcio ti yic'ôn'in pa ve'lha papi lhavelhavot hebreo. 

12Pa lhechesh pa nayovalhshiin, pa vooy ti ampapu ca lhech nivan'e, pa yiclôn pa 

egipcio pa yip'ooj'e pa josôj. 

13Paelh nalhu vapecley shta ti yijôchiey, pa yivaney papi napu' lhavelhavot hebreos ti 

yishansha'ne. Pa lhechesh pa niyôsesh pan yit'ijôj'in paelh: —¿Ta lhayaash t'em ti 

lht'ijôj'in na avelh ninatvuju'yaam? 

14Pa vooy pa lhech hebreo pa yicuulh: —¿She papi nanshi' avaatsha ca 

alhcaanvacleaesh yivaatsheelh shi' ca atsiisclanelhsha'ne? ¿Cat'ajesha lhaychavalhey 

ca asclôn yitsha, yiey jan lhjunash ti lhclôn ca egipcio? Meelh ti yipe'ya côque, pa 

nijovay'in pa Moisês, lhayaash ti p'alha ti chiytôyish pa lhavafi ca egipcio. 

15Meelh pa faraón ti tpeeycheyesh pa Moisês ti yiclôn ca ve'lha egipcio, pa 

tayôjijanesh ca chinvooysha'ne ca jaspa chiyclôn. Taj pa Moisês yiclôt pa yichey ca 

nôv'e'in pa cotsjaat Madián. Pa lhech'e ti yi'shanejop pa ve'lha t'itsech. 

16Pa Reuel, vatcasinô'esh'e pa Madián, caaj papi napu'yama lhcles ôcjeclôy. Pa lhech 

nalhu papi lhech yichey pa t'itsech ca nu'eyshiin pa yinôôt ca jaspa nipôntesh pava 

t'iyôjavtey shi' ca niyôjayansha'ne pava tashinshtas lhclôy pa lhtata. 

17Taj ti caaj pap'elh tashinshtas lhavos namey pa yayjatjop pa lhech'e. Pa lhechesh pa 

netshaam pa Moisês ca natvayeem papi lhech, pa yiyôjayansha'ne pava tashinshtas. 

18Meelh papi lhech ti vapecley yiey pan yie' pa lhtata pa lhech pa niy'ôsesh: —

¿Nich'aesh na apee ti lhnamelh tatsha nôqueesh? 

19Pa yicuulh papi lhech: —Ve'lha ja egipcio tavayelhjulhyam japi tashinshtas lhavos, 

pa yuelheyshiyam ca yinôôt pa yiyôjayansha'ne nava tashinshtas. 

20Pa lhechesh pa yit'esha pa Reuel: —¿Pa ta yie' nôqueesh pa lhech nivacle? ¿Ta 

lhayaash t'em ti ve'lha ti lhmônlhanitelh'e? ¡Meelhey ca ônelhey ca nachey ca jaspa 

natsaccun! 

21Pa nôque lhjunash pa Moisês ti yicu'lhesh ca mônlhaae ca nôv'e'in yiey pa 

lhajpôyich pa Reuel. Pa nijoolha pa Reuel ti yijutey lhpa lhôse Sêfora ca lhjayaa. 

22Pa vooy lhpa lhech caaj pa ve'lha lhaôs pan yeyiyanesh pa Moisês Gersón, lhayaash 

ti yit'esh: “Yivaatsha ya ve'lha nichinantôfaacyish yiey na cotsjaat tavujuya.” 

23C'oya ti clech'e pa vaf pa lhcaanvacleesh pa Egipto. Pa vooy papi israelitas lhetipa ti 

yiyôytanesh jumji pa lhanclôyitsjayash. Pa lhechesh pa yipe'ya pa Dios pava 

ninc'usiyanvatsham'in 

24pa yovalhesha'ne pava yiyôytanesh, pa yaychavalhch'e pa vatpeya'shelh  pa 

Abraham, pa Isaac shi' pa Jacob. 

25Pa yi'van pa Dios, pa yitô'ya pa lhjunash. 

Éxodo 3 

Pa Dios tôney pa Moisês 

1Pa Moisês yiclôvalhem pava lhclôy tashinshtas pa lhcact'ech Jetro, pan 

vatcasinô'esh'e pa Madián. Ve'lha pa nalhu ti yisaas yitsavalhesham pa ampa ca nôv'e' 

pa yamjey lhpa lh'utiyuc pa Dios lhpa lhey Sinaí. 

2Lhech'e pa lh'angel pa Lhcaanvacle ti tanôclitem ti yi'shi'jop pa itôj t'ach'aclech 

t'afiyshi lhpa aactsejsham. Pa yovalhsha'ne jum pa Moisês pa yi'van lhpa aactsejsham 

ti yichesh pa itôj taj ti ninôjeshch'e. 

3Pa lhechesh pa yaychavalh'in: ¡“Naô t'e pa lhayaash nôque! Jajôchiey cum ca 

jaclôvalh ti naô t'e pa lhayaash ti ninôquesh jô ca ninôj lha aactsejsham.” 

4Meelh pa Lhcaanvacle ti yi'van pa Moisês ti tac'uyeytaj ti yovalhtajsha'ne, pa 

yiyôjijulh yiesh'e lhpa junshatayuc: —¡Moisês! ¡Moisês! —Nôque jôv'e' —yicuulh pa 

Moisês. 

5Pa lhechesh pa yit'esha pa Dios: —Ya aj ca anc'uyey. Pa anclanshi nava acfiyis, 

lhayaash nan lhôv'e' ti is'e'. 

6Pa yit'esha shta: —Yivaatsha ya lhech lh'Diosyish capi acchevot. Ya lhech 

lh'Diosyish pa Abraham, pa Isaac shi' pa Jacob. Pa yip'oapee pa lhtaco pa Moisês, 

lhayaash ti nijovayem ca novalhey pa Dios. 

7Taj pa Lhcaanvacle lhetipa ti yit'esha: —Yijô' jô ti javan ja lhjunash japi yichifas ti 

tanclôyitsjay yiey ja Egipto. Jape'ya shta ti yiyôytanesh tôlh'ejop japi tanch'anjayesh. 

Pa tsitô'ya jô shta java yiclôyit. 

8Pa lhe'naa ti janamjicham ca jaspa c'alhjenesh ja t'unaj japi egipcios. Jayjat'e jayu ja 

lhech'e yitsaat pa jacha'jey jayu ja ve'lha uj cotsjaat is, jan yie' pa vôcô lhts'oos shi' pa 

shnacujataj t'i' ti yich jan lhjunash pa yinôôt. Lhech ja lhavtsaat jan yie' japi cananeos, 

japi hititas, japi amorreos, japi ferezeos, japi hebeos shi' shta japi jebuseos. 

9A'va, jaypeeycheyesh java yiyôytanesh japi israelitas, pa javanesh shta japi egipcios 

ti ujesh ti yic'ônsha'ne. 

10Pa nôquen lhayaash meey, ti c'acheney ja Egipto lhanvacle ca jaspa ayjat'e ja Egipto 

japi yichifas israelitas. 

11Lhechesh pa Moisês pa yit'esha pa Dios: —¿Ya she t'e yivaatsha ca jôquey pa 

Egipto lhanvacle shi' ca jayjat'e ja Egipto japi israelitas? 

12Pa yicuulh pa Dios: —Yivaatsha jôv'ajop jayu, côque janôôclhanitsha jayu 

yivaatsha ti c'achen: Meelh ca ayjat'e ja Egipto japi yichifas, pa alhacôm'aaelh jayu 

avaatsheelh ca atsôclôjelh yiey anôque utiyuc. 

13Pa yicuulh pa Moisês: —Ca tavijatayem yiey na lhjunash yivaatsha ca yichey ca 

jayeetsha japi israelitas: Pa lh'Dios papi acchevot'elh tsichenelh'ay avaatsheelh. Vooy 

japi lhech tsiyôsesh jayu: ¿“Ta lhey pa lhech?” Pa lhechesh, ¿pa ta jayeesh jayu?” 

14Pa yicuulh pa Dios: —Ya'lhech Yivaatsha ti Ya Caaj. Pa at'eshem japi israelitas: 

Pan yit'eshlhavne: “Yivaatsha Yalhech tsichenelh'ay avaatsheelh.” 

15Pa jô'tajesh pa Dios ti yit'esha pa Moisês: —Pa anfacleem shta japi israelitas: “Pa 

Lhcaanvacle pa lh'Dios japi acchevot'elh avaatsheelh, pa lh'Dios pa Abraham, pa 

Isaac shi' pa Jacob tsichenelh'ay avaatsheelh. Côque yey ôyjôlhôyech'esh; shi' ti tanca 

ve'lhaaesh ca chinvaych'aclaj côque yey. 

16Meey pa ac'anatvane japi nitaôvclasaesh japi israelitas pa at'esha: “Pa Lhcaanvacle 

pan lh'Dios japi acchevot'elh, pan lh'Dios pa Abraham, pa Isaac shi' pa Jacob, 

tanôclityam pa yit'eshyi ti apis ti novalhelhsha'ne avaatysheelh shi' ti yi'van pa 

lhfanishelh'ash japi egipcios. 

17Pa yit'eshyi shta ti nalhjeneshelh jayu na anclôyitsjayashelh yiey na Egipto. Pa 

nachajelhey jayu pa lhavtsaat papi cananeos, papi hititas, papi amorreos, papi 

ferezeos, papi heveos pa nôquee papi jebuseos; jan yie' pa vôcô lhts'oos shi' pa 

shnacujataj t'i' ti yich jan lhjunash pa yinôôt. 

18Vooy japi nitaôvclasaesh nacu'lhesh jayu; pa lhechesh pa atanôycheelh japi lhech ca 

meelhey ja lhcaanvacleesh ja Egipto, pa at'eshelha: “Pa Lhcaanvacle, pan lh'Dios japi 

hebreos tanôclitelhyam yivaatsheelh. Pa nôquen lhayaash avashanelhyam ca 

jôquelhey ja ampa ca nôv'e', ca jôqueshelhch'e pava pu'jana nalhus ca jayôtayelh. Pa 

lhech'e jayu ca jasnatshelhem pava yicufayjavteselh pa Dios. 

19E'ana jô yivaatsha ti apis ti tsitô'ya ja lhcaanvacleesh ja Egipto ti tanca 

nivashanelh'am ca meelh. 

20Pa nôquen lhayaash yivaatsha janôclitem jayu na yunaj pa jaclônsha'ne jayu papi 

egipcios. Jachenesh jayu pava matas yiey ja lhavtsaat; pa lhechesh pa yivashanelh'am 

jayu ja Egipto lhanvacle ca meelh'in. 

21Pa jô'tajesh yivaatsha ti qu'efenesh jayu japi israelitas ca ya aj ca cuyeseem japi 

egipcios. Ca meelh ca nitaytaj'een ca ama pava ca nichaaj. 

22Lhacôm'a jayu japi ôcjeclôy t'alha jayu japi tajulhshi Egipto lhavoquey shi' pap'elh 

pa ca naôvtaj'e ca nôvjop lhpa lhech ca nijutey pava ts'ayôjisha'ne clesanlhiy shi' pava 

cojiyaj clesanlhiy. Pa nôquee pava vat'uyjatshiyis pavan t'uyjatshiyanshelh jayu 

avaatsheelh papi acleselh. Pa nôque lhjunash jayu ti lhanjôcleshelh lhacôm'a japi 

egipcios java caajem. 

Éxodo 4 

1—Vooy papi lhech tanca nueshyi jayu pa tan shta ca nach'anyi —yit'esh ti yicuulh pa 

Moisês—. Pa vooy jayu jô ca niteeshyi: “Ma lhantaj t'e ca nitônôclit'am pa 

Lhcaanvacle.” 

2—¿She na yi'shi' na apôcôt? —niy'ôsesh pa Lhcaanvacle. —Vooy na yivcôjat —

yit'esh pa Moisês. 

3—U'a cotsjaat —yiyôjiesha pa Lhcaanvacle. Pa Moisês yu'a cotsjaat, pa lhechesh pa 

tatsha ti yalhatajesh ti tosesh pa lhavcôjat. Pa vacumajc'oya pa Moisês. 

4Taj ti vooy pa Lhcaanvacle yit'esha: —Acumesh'e na apôcôt ca acum'e lhacôôs. Pa 

tacum'e pa Moisês pa lhech, pa meelh ti yamat pa tos pa vapecleyjop shta ti 

vatcôjat'esh. 

5—Côque vaclan'am ca jaspa nuesh'a ti yijô' ti tanôclit'am na Lhcaanvacle, lh'Dios 

papi acchevot, na lh'Dios pa Abraham, pa Isaac shi' pa Jacob 

6—yit'esha pa Lhcaanvacle. Vooy nôqueesh ajayesh'ôcji na apôcôt na ôcjôshi. Pa 

t'ajayesh'ôcji pa Moisês pa lhpôcôt. Pa meelh ti niclanshi pa yi'van lhpa lhashtôtaj ti 

lhayashaesh, pa clim jum lhjunashjulh pa yicleshi. 

7Pa lhechesh pa yiyôjiesha shta pa Dios: —Ajayesh'ôcji cum shta na apôcôt. Pa lhech 

lhfanishesh pa Moisês, pa meelh ti niclanshi pa lhpôcôt pa tatsha ti vatsjanesh yiey 

pan lhjunash lhacôm'a pa lhavu'vat. 

8Pa lhechesh pa yit'esh pa Lhcaanvacle: —Ca nacacutajeesh na vatjutsa' lhnôclit shi' 

ca ninach'antajesh'a; pa vooy na napueyshi pa lhechesh pa nuesh'a. 

9Taj ti vooy ca ninutajeesh'a navôque napu' lhnôôclhanitaja pa atô'lhesham pa yinôôt 

pa tovôc Nilo pa ôtsiy'e cotsjaat. Pa vooy pa yinôôt pan lhtô'lhesham pa tovôc pa 

yalhatajesh jayu ca vatvoyeye'esh ca ôtsiytajesha'ne. 

10—¡Jay, Lhcaanvacle! —Yit'esh ti yicuulh pa Moisês—. Yivaatsha nic'oojlhaayam 

ca yasinôy. Côque nilhnashaaesh cava nôj nalhus shi' shta cavôque nalhus ti 

lhtasinôyem na acavo. Pa yinjôt ti lhetlhataj ca yijunash ti meelh ti jayasinôytaj'in pa 

yaasinômat'in. 

11Taj ti vooy pa Lhcaanvacle yiculheshch'e ti yit'esh: —¿She papi yisnatshem pa 

nivacle pa lhashi? Yivaatsha jasnatesh pa clishaclayech, pa peeychelhoj, pa tacluuc 

shi' pa isjop ti yovalh'in. 

12Pa nôquen lhayaash, mô, pa vooy yivaatsha jôv'ajop jayu meelh ca asinôytaj, pa 

qu'eyjatajanesh jayu shta pava ca at'esh. 

13Taj pa Moisês ti lhetipa'esh pa yit'esh'in: —¡Jay, Lhcaanvacle, istaa ca acheney 

paelh nivacle! 

14Pa lhechesh pa suya pa Lhcaanvacle pa Moisês, pa yit'esha: —¡Caaj ja achecla' 

Aarón, tôlhshaam ca Leví! Tsitô'ya jô ti is ti tasinôy. Pa vooy ca nachtaj'ajulh jô 

lhech, pa uj jayu ca nanshamesh ca navantaj. 

15Asinô'yelh jô lhech, pa ashinitjatem lhacôm'a pava isjop ca niteesh. Vooy yivaatsha 

isjopyam jayu ca jôvelh'ajop jô lhech meelh ca asinôytajelh, pa janôôclhanitelhaam 

jayu pava isjop ca asnatshelh. 

16Avaatsha lhtasinôyem jayu ja Aarón pa lha'yasha jayu ca yalhetsha yivaatsha. Pa 

vooy ja Aarón nifaclem jayu papi lhchifas pava lhteesh avaatsha. 

17Achaaj nôque avcôjat, lhayaash na lhech isjop ca avclanjatesh pava isis matas. 

Pa Moisês vapecley pa Egipto 

18Pa Moisês vapecley pa lhajpôyich pa lhcact'ech Jetro, pa yit'esha: —Japecley jayu ja 

Egipto, yiey jan yie' japi yichifas, jen ca javan pa lhjunash ca lhetipaa ca 

mônlhaasha'ne. —Tajulhey meey, ca isa' ca mô' —yit'esh pa Jetro. 

19Meelh ti jôjjeclay mônlheeem pa Moisês pa Madián, pa yit'esha pa Lhcaanvacle: —

Mapecley ja Egipto, lhayaash ti apis ti vafsha'ne lhacôm'a capin yentaj ca naclôn. 

20Pa lhechesh pa t'acum'e pa Moisês lhpa lhch'acfa shi' papi lhcles pa yan'apee pa 

ve'lha cuvôyutaj pa yichey pa Egipto. Pa yichaaj shta pa lhavcôjat'em pa Dios. 

21Pa nijooylha ti yit'esha pa Lhcaanvacle pa Moisês: —Meelh ca amtajey ja Egipto, 

pa asclaneshi ca asnatajesh lhacôm'a java nimatasa papu ca nitô'yish ca vi'tajesh'e 

t'ajuyish ja faraón javan jajut'ay'ajop pa unaj ca asnatesh. Pa vooy yivaatsha 

jiyitsjayanesh jayu jô lhech ca jaspa ya aj ca nivashan ca nitay'e japi israelitas. 

22Pa lhecheesh pa at'eshem ja faraón: “Nôque yit'esh pa Lhcaanvacle: Na Israel, lhech 

ti c'utsa'jesh yaôs. 

23Apis ti jayeetajesh'a ca avashan na yaôs ca nitay'e ca jaspa nitsôclôj. Taj ti vooy 

nôqueesh ti naat'esh ca nitay'e, pa lhechesh pa jaclôn jayu ja c'utsa'jesh aôs.” 

24Yiey pa nôyish pan t'ichay'e jayu pa Moisês shi' pant'ajôôjam, pa tulh pa namey pa 

Lhcaanvacle pa Moisês pa yeetajesh ca niclôn. 

25Pa lhechesh pa t'acum'e lhpa Sêfora pa utej clesaesh pa yise'jey pa yôj'eshane pa t'ôj 

pa lhavanach pa lhaôs. Pa nijooylha ti t'ajayaan pa t'ôj pa taôvclaj pava lhafoc pa 

Moisês, pa yit'esha: “Yijô' jô avaatsha ti alhech ti c'ach'acfaesh ti 

casvoyiniyashvatjulh.” 

26Pa lhechesh pa yin'atech'e pa Lhcaanvacle ti yich pa Moisês. Pa yit'esha lhpa Sêfora 

pa Moisês ti lhech ti lhavoyiniyashjulh ti lhch'acfaesh tôlh'ejop pa lhansejchevash pa 

lhaôs. 

27Pa lhan'e pa Lhcaanvacle pa yiyôjaan pa Aarón pa yit'esh: “Meey ja ampa ca nôv'e' 

ca avatvanelh ja Moisês.” Pa yich pa Aarón pa yi'van pa Moisês yiey lhpa lh'utiyuc pa 

Dios. Pa lhech'e ti vaneecjuelh ti vatfinelhsha'ne. 

28Pa lhech'e ti chayemch'e pa Moisês pa Aarón lhacôm'a pava matas pavan yiyôjiesha 

pa Lhcaanvacle ca niteetsha. Pa nifaclem shta pava nimatasa papu ca nitô'yish pavan 

yiyôjiesha ca nasnatesh. 

29Pa nijooylha pa yichey ts'ivee papi lhech napu' ca ninayjatvane papi nitaôvclasaesh 

papi Israel. 

30Pa lhech'e ti nifaclem pa Aarón lhacôm'a pava chiyit'eshem pa Moisês. Pa jô'tajesh 

ti nôclitem shta papi lhchifas pava nimatasa papu ca nitô'yish pavan palha ti 

yinôôclhanitema pa Dios ca navclanjat. 

31Pa lhechesh pa yijô'em jô papi lhchifas. Pa meelh papi lhech ti yitô'ya pa 

Lhcaanvacle ti jôjjeclay lhetipa ti tcavts'aclaysheyshicham'in shi' ti yivanesh pa 

lhanclôyitsjayash, pa lhechesh pa tanjuyshichamch'e ti yôclôjey ts'ivee. 

Éxodo 5 

Pa Moisês shi' pa Aarón tasinôyelh pa faraón 

1Vooy ti nôjeshch'e côque, pa Moisês shi' pa Aarón yichey pa faraón ca niteetshem: 

—Nôque yit'esh pa Lhcaanvacle, pa lh'Dios ja Israel: “Avashan cum ca nôquey japi 

tsitsôt'ajesh ja ampa ca nôv'e' ca jaspa lhech nôvesh'e ca nasnatesh pa lhshamitjayash 

ca jaspa nitsôclôjesh.” 

2Pa yicuulh pa faraón ti yit'esh: —¿She t'e pa Lhcaanvacle, ca jaspa nascashamem 

yivaatsha, shi' ca jan'ate ca nôqu'in japi israelitas? Ninastôfaclesh pa Lhcaanvacle, pa 

niyit'esh shta ca yivashan japi israelitas ca nôqu'in. 

3Pa lhechesh pa yit'esha ts'ivee papi lhech: —Pa lh'Dios japi hebreos apis ti 

tsivatvanjayinshelh pa nôque lhjunash jayeetshelh ca jôquelhey ja ampa ca nôv'e'. 

Pava pu'jana nalhus ca jayôtayelhshi ca jaspa jasnatshelhem pa yicufayjat'elh pa 

Lhcaanvacle cas'Dios. Ca jaspa ya aj ca asvômjateshelhsha'ne pava vatayashac shi' pa 

vatvatclônjayash. 

4Taj ti vooy pa lhcaanvacleesh pa Egipto yit'esha: —Moisês shi' na Aarón, ¿ta 

lhayaash t'em ti naacumjatelh'in japi achifas? ¡Mapeclelh ca acumelh'in shta! 

5Pa yit'esha shta pa faraón: —Nôqueesh ti caaj japi acloj israelitas yi'shi' na yitsaat, 

¿lhenelh avaatsheelh ca avômjateshelh ca natcumvatsham'in? 

6Lhech pa lhech nalhu pa faraón ti yiyôjiesha papi tanchanjaysha'ne ti yit'esha: 

7—Ya aj ca ajutelhey t'ôyish'e japi israelitas cava yiteej t'ajuya cava yisnatesh'in 

cotsjatis, yiey can afanisheshelh'in cav'elh nalhus. ¡Ca nôquey ts'ivee lhavaatsha ca 

nivooy pava yiteej! 

8Taj ti ayôjieshelha ca nôfisjach'e pat'ajôôj pava cotsjatis yisnatesh'in nôqueesh. ¡Pa 

ya aj ca amac'oya pa ve'lha cotsjaat! Lhayaash ti uj ti ninancumjayuvatsham'in, pa 

lhe'naa ti yit'eshvatsham'in: ¡“Jôquelhey jayu ca jasnatshelhem pa yicufayjat'elh pa 

yi'Dioselh!” 

9Uja'esh ca acumjatelh napuque israelitas; pa apitoyanelhvatsham'in jumji, ca jaspa ya 

aj ca naychavalhey pava lhcuts'ajis 

10Papi lhcaanvaclesesh shi' papi lhanvaclesesh pat'ajôôjamsha'ne yicheyvatich'e ti 

nifaclem papi israelitas: —Ja faraón tayôjijanesh nôqueesh ca ya aj ca chinjutelh'ay 

cava yiteej. 

11Vooy nôqueesh avaatsheelh jayu ca meelhey ca avoolheysha'ne yiey pa ca 

avantajelh'e. Taj ti tanca lhecheesh ca chinachajelhshicham'am ca t'ajôôj ca 

chiynelh'eam cava cotsjatis lhasnatshelh'in. 

12Pa lhechesh pa yicheyvatich'e papi israelitas ti vacôtsônch'een lhacôm'a pa cotsjaat 

Egipto ti vooysha'ne pava yiteej. 

13-14Lhacôm'a pava nalhus papi lhcavosesh pa faraón ti yiyôjieshaan pant'ajôj'in pava 

cotsjatis pavan yisnatesh'in chivoomey'in pava yiteej. Pa jô'tajesh ti yic'ônshaneen 

papi lhanvaclesesh papi israelitas, pa yiyôjieshaan: —¿Naô t'e lhayaash ti 

niavaclhiteshelh can'ut shi' nôqueesh cat'ajôôj cava lhasnatshelh'in canum? 

15Papi lhanvaclesesh papi israelitas yicheshey pava yiyôytanesh pa faraón pa yit'esha 

ts'ivee: —¿Ta lhayaash t'em ti lhech afanishesh napi natsôt'ajesh acavos? 

16Nôqueesh nit'ôyisheey ca chinanjutelhyi cava yiteej taj ti lhetipa ti chinyôjishelhyi 

ca jasnatshelh pava cotsjatis. Pa jô'tajesh ti chitsic'ônelhshaneen. ¡Teya ti tôlh'ejop 

napi achifas! 

17Pa yicuulh pa faraón: —¡Avaatsheelh yijô' ti niancumjayuelhvatsham'in. Pa lhe'naa 

ti yinjôt ti lhteetshelh'in: “Jôqueelh jayu ca jasnatshelhem pa yicufayjat'elh pa 

Lhcaanvacle.” 

18¡Meelh'in shta ca acumelh'in! Lhamataj ti nichinjutelh'ay jayu pava yiteej, pa tan 

jayu ca nivô'mesh cat'ajôôj cava lhasnatshelh'in cava cotsjatis. 

19Papi lhcaanvaclesesh papi israelitas uj ti aôtejem meelh ti chinfacleem ti tan jayu ca 

nachajshicham cava yisnatesh'in pava cotsjatis pava nalhus. 

20Meelh ti tayjop papi lhech pa faraón pa vatvaneelhsha'ne pa Moisês shi' pa Aarón, 

papin tach'anc'oyaan, 

21pa yit'esha ts'ivee: —Ca vo'ya pa Lhcaanvacle ca novalhsha'ne avaatsheelh cava 

lhasnatshelh shi' ca nivalhelh'a. Lhayaash ti avaatsheelh tôlhelh'atsham ti 

nintsiisclaneshelhshi nôqueesh ja faraón shi' japi lhcavos. Avaatsheelh alhechelh shta 

ti lhamjatelhey ti lhchajchiyanshelh'in pa clesataj ca jaspa nasclôneshelhsha'ne. 

Pa t'alhjayash pa Moisês 

22Pa lhechesh pa t'a'lhey pa Lhcaanvacle pa Moisês pa yit'esh: —Lhcaanvacle, ¿ta 

lhayaash t'em ti lhcamclôqui napuque yichifas? ¿Ta lhayaash t'em ti lhascheney? 

23Jan t'aplhuqu'e ti janachey ti jasinôquiem ja faraón ca ey, jô lhech jô pa yijô' ti 

yicômclôquisha'ne napi natsôt'ajesh; pa vooy avaatsha ampa ca afanisheesh ca 

alhjenesh. 

Éxodo 6 

1Pa yicuulh pa Lhcaanvacle: —Vooy nôqueesh lhavan jayu ca yifanishesh jayu ja 

faraón ca jasnatshem. Lhayaash ti ts'isha jayu ca janiyitesha pa nan'ateelh jayu ca 

ayelh'e pa lhavtsaat. Pa chi' jayu shta lhavaatsha ca niyôjeelh'a ca nachenelh. 

Pa Dios yachajeyc'oya ti tôney pa Moisês 

2Pa Dios tasinôyem shta pa Moisês pa yit'esha: —Yivaatsha Ya lhech ya Lhcaanvacle. 

3Jatônôclitsha pa Abraham, pa Isaac shi' pa Jacob ca yey Dios c'ashesh'apee pa yunaj. 

Taj ti jôjjeclay niytôyjata papi lhech can yijô' ti yeyesh: Ya Lhcaanvacle. 

4Pa apis shta ti caaj ca ve'lha javatpeyashelh papi lhech, pa jayeetshema ti janfacleem 

ca jajutey ja cotsjaat Canaán, ja't'ajesha ja cotsjaat jan yie' ti lhjunashjulh ca tosac'oya 

java lhech nalhus. 

5Vooy nôqueesh ti tsitô'ya japi israelitas ti tancômclay shi' ti ujesh ti yicumjat japi 

egipcios, pa tsaychavalhjach'e ca javatpeyashelh lhapesh. 

6Pa nôquen lhayaash meey ca anfacleem japi israelitas ti yivaatsha, Ya Lhcaanvacle, 

c'alhjenesh jayu ti lhancashaclesh shi' java caclec t'acumqu'een yicumjat'e japi 

egipcios. Pa jatônôclitshem jayu na yunaj pa c'alhjenesh jayu shta pava us jivalhesha 

jayu japi egipcios. 

7Pa jaycumelh'a jayu avaatsheelh ca nastsôt'ajelh'ash, pa yivaatsha ya lhech jayu ca 

a'Dios'yisheelh. Pa nôque lhjunash pa natô'yelha jayu ti ya lhech yivaatsha ya 

Lhcaanvacle a'Dios'yishelh, nan nalhjeneshelh java caclec lhatcumelhch'een 

nacumjatelh'e japi egipcios. 

8Pa c'achajelhey jayu ja yitsaat ja janfacleem ca jajutey ja Abraham, ja Isaac shi' ja 

Jacob, pa jajutelh'ay jayu avaatsheelh ca natsôt'ajeshelh. Yivaatsha ya lhech ya 

Lhcaanvacle. 

9Pa nifactajemch'e pa Moisês cavôque papi israelitas, taj ti vooy papi lhech ninuesha. 

Lhayaash ti uj ti yicôjieshch'e ti lhancashaclesh ti t'acum'e pava caclec. 

10Pa lhechesh pa yit'esha pa Lhcaanvacle pa Moisês: 

11—Meey ca anfacleem ja faraón ca nivashan japi israelitas ca nitay'e na Egipto. 

12Pa yicuulh pa Lhcaanvacle pa Moisês: —Ca ninascuulhtajeesh japi israelitas; ¿pa 

naô t'e pa ca yifanisheesh ja faraón ti tanca nasculhesh, lhayaash yivaatsha ti 

yaasinômat? 



111 

 

 
Nivacle Bible  

© 1994,  Sociedades Bíblicas Unidas. 
 

 
 

 

13Pa lhechesh pa yicheney pa Lhcaanvacle pa Moisês shi' pa Aarón ca nanfacleem 

papi israelitas shi' pa faraón ti caajem pava lhanyôjijates ca nayjat'e pa Egipto papi 

israelitas. 

Nava lheyis papi tôlhshaam pa Aarón shi' pa Moisês 

14Papuque lhanvaclesesh pat'ajôôjamsha'ne tô'lha papi lhnavot. Papi lhcles pa Rubên, 

pa c'utsa'jesh lhaôs pa Jacob, caaj pa Hanoc, pa Falú, pa Hezrón shi' pa Carmi. 

Papuque tô'lha pa Rubên. 

15Papi lhcles pa Simeón: pa Jemuel, pa Jamín, pa Ohad, pa Jaquín, pa Zohar shi' pa 

Saúl, lhaôs lhpa ve'lha cananea. Papuque tô'lha pa Simeón. 

16Pa Leví ciento treinta y siete atesha pava lhnincôpes ti mônlha. Navôque lheyis papi 

lhcles: pa Gersón, pa Coat shi' pa Merari. 

17Papi lhcles pa Gersón lhech: pa Libni shi' pa Simei. 

18Pa Coat ciento treinta y tres atesha pava lhnincôpes ti mônlha. Navôque lheyis papi 

lhcles: pa Amram, pa Izhar, pa Hebrón shi' pa Uziel. 

19Papi lhcles pa Merari lhech: pa Mahli shi' pa Musi. Papuque tô'lha pa Leví. 

20Pa Amram lhjayaesh lhpa lht'oj lhey Jocabed, lhpan nicavat'ajesh pa Aarón shi' pa 

Moisês. Pa Amram ciento treinta y siete atesha pava lhnincôpes ti mônlha. 

21Papi lhcles pa Izhar lhech: pa Corê, pa Nefeg shi' pa Zicri. 

22Papi lhcles pa Uziel lhech: pa Misael, pa Elzafgán shi' pa Sitri. 

23Pa Aarón lhjayaesh lhpa Elisabet, lhech lhpa lhôse pa Aminadab lhch'injô pa 

Naasón. Lhpa lhech nicavat'ajesh pa Nadab, pa Abiú, pa Eleazar shi' pa Itamar. 

24Papi lhcles pa Corê lhech: pa Asir, pa Elcana shi' pa Abiasaf. Papuque tôlhshaam pa 

Corê. 

25Pa Eleazar lhech papi ve'lha lhcles pa Aarón, lhjayaesh lhpa ve'lha lhôse pa Futiel, 

lhpan nicavat'ajesh pa Finees. Papuque lhanvaclesesh pa t'ajôôjamsha'ne papi 

tôlhshaam pa Leví. 

26Papuque lhech pa Aarón shi' pa lhech Moisês papin yiyôjiesha pa Lhcaanvacle ca 

nayjat'e pa Egipto papi israelitas. 

27Papuque lhech pa Moisês shi' pa lhech Aarón papin tasinôyelh pa faraón, 

lhcaanvacleesh'e pa Egipto, ca jaspa nayjat'e pa lhech yitsaat papi israelitas. 

Pa Dios tôney pa Moisês shi' pa Aarón 

28Ja nalhu ja Lhcaanvacle ti tasinôyelh pa Moisês yiey pa Egipto, 

29yit'esha: —Yivaatsha ya lhech ya Lhcaanvacle. Anfacleem ja faraón, 

lhcaanvacleesh'e na Egipto, lhacôm'a nava janfacl'am jayu. 

30Taj ti yit'esh pa Moisês ti yiucuulh: —Lhcaanvacle, yaasinômat ape, tan jayu ca 

nasculhesh côque ja faraón. 

Éxodo 7 

1Pa lhechesh pa yit'esha pa Lhcaanvacle pa Moisês: —A'va, javashan'am jayu ca 

ascayô'jesh ca nôque afanisheesh ca veesh'e t'ajuyish ja faraón, vooy na achecla' 

Aarón nitasinôy'am. 

2Avaatsha lhanfacleem jayu na Aarón lhacôm'a cava c'ayôjeesha yivaatsha. Pa 

lhecheesh na lhech ca nanfacleem ja faraón ca jaspa nivashan ca nitay'e na lhavtsaat 

napi israelitas. 

3Taj ti vooy yivaatsha janshi' jayu ja faraón ca ninteeesh. Pa lhechesh pa javclanjat'e 

jayu pava acloj matas yiey na Egipto ca chinatampoyem. 

4Vooy ja faraón tan jayu ca nacuulhshelh côque avaatsheelh. Taj ti vooy yivaatsha 

janôclitem jayu na yunaj yiey na Egipto. Pa jatojoneshfach'ee jayu napi tsitsôt'ajesh 

javooyshiyitam israelitas. 

5Pa meelh ti p'alha ti janôclitem na yunaj yiey na Egipto shi' ti p'alha ti jayjat'e napi 

israelitas, pa nitô'ya jayu napi egipcios ti ya lhech yivaatsha ti ya Lhcaanvacle. 

6Pa Moisês shi' pa Aarón yisnatshelh lhacôm'a pava yiyôjiesha pa Lhcaanvacle. 

7Pa Moisês ochenta pava lhnincôpes pa vooy pa Aarón ochenta y tres pava 

lhnincôpes, meelh ti tasinôyelh pa faraón. 

Pa lhavcôjat pa Aarón 

8Pa Lhcaanvacle yit'esha pa Moisês shi' pa Aarón: 

9—Ca nit'aalhtaja ja faraón ca asnatshelh pa ve'lha nimatasa papu ca nitô'yish, pa 

ayôjeesha na Aarón ca natcum'e na lhavcôjat pa nu'e t'ajuyish ja faraón ca jaspa 

yalhatajeesh ca toseesh. 

10Pa Moisês shi' pa Aarón yichey ts'ivee pa faraón, pa yisnatesh pava yiyôjiesha pa 

Lhcaanvacle. Pa yu'a cotsjaat pa lhavcôjat pa Aarón yiey pa t'ajuyish pa faraón shi' 

papi lhcavos. Pa yalhatajesh ti tosesh pa lhavcôjat. 

11Pa lhechesh pa vancacheney yitsha pa faraón papi yitsôt'ajesh lhavcajôyshinjas shi' 

papi tôyjes. Vooy papi lhech, lhech lhfanishesh yitsha yiey pan lhjunash'in ti 

vôntôyitesh. 

12Pa ve'lha ts'ivee papi lhech ti yu'a cotsjaat pava lhavcôjates, pa yalhatajesh vitsha ti 

tosesh lhacôm'a pava lhavcôjates. Taj ti vooy pa lhavcôjat pa Aarón tuj pava 

lhavcôjates papi lhavcajôyshinjas shi' papi tôyjes. 

13Lhama'taj côque pa faraón ti lhetipa ti ninteesh yiey pan t'ônashesh pa Lhcaanvacle 

ti yit'esh. 

Ti vaclan pava vo'oy 

14Pa nijooylha pa Lhcaanvacle ti yit'esha pa Moisês: —Ja faraón palha vatsuyiyan pa 

ninteesh ca nivashan napi israelitas ca nôqu'in. 

15Taj ti vooy lhum'ashi ca nich'a nalhutaja pa meey shta pa ajôchiey meelh ca 

nôctajey ja tovôc. Pa ach'an'ec'oya yiey ja lhavôôj'e, pa achaaj shta na avcôjat nan 

tanu'jam ti tosesh. 

16Pa lhechee pa at'eshem: “Pa Lhcaanvacle, pa lh'Dios japi hebreos, tsichen'ay ca 

janfac'am: An'ate japi tsitsôt'ajesh ca nôqu'in ca jaspa nitsôclôj yiey ja ampa ca nôv'e'. 

Taj ti vooy nôqueesh jôjjeclay na at'esh. 

17Pa lhe'naa pa Lhcaanvacle ti nôque yit'esh: Nôqueesh natô'ya jayu ti ya'lhech 

yivaatsha ya Lhcaanvacle. Meelh yivaatsha ca jaclôntajesh'apee na tovôc nôque 

yivcôjat nan jachaj'in, pa lhechesh jayu ca nitanujam na yinôôt ca vatvoyeyeesh. 

18Pa yivômjatsha'ne jayu pava sajech. Pa uj jayu shta ca niclatshi na tovôc, pa jaalh 

jayu ca napunshi napi egipcios ca niyô'ji nôque yinôôt. 

19Pa jô'tajesha shta pa Lhcaanvacle ti yit'esha pa Moisês: —Ayôjeesha na Aarón ca 

natcum'e na lhavcôjat pa nôclôjquisham'in ca jaspa lhacôm'aa java tovjôy, java tovjôy 

lhcles, java vishinic shi' java tnôjquey yiey na Egipto; shi' lhacôm'a pava yinôtisesh ca 

jaspa nitanujam ca vatvoyeyeesh. ¡Pa nôque lhjunash ti caaj pava vatvoyey yamja 

pava chiyanch'e'in pava yiclôyesh shi' pava utesesh! 

20Pa Moisês shi' pa Aarón yisnatesh lhacôm'a pavan yiyôjiesha pa Lhcaanvacle. Pa 

yinenjatchisham pa Aarón pa lhavcôjat pa yiclônesham pa yinôôt pa tovôc ti 

yivanjiyinesh pa faraón shi' papi lhcavos, pa lhacôm'a pa yinôôt ti tanujam ti 

vatvoyeyesh. 

21Pa vafsha'ne lhacôm'a pava sajech, pa uj ti niclatshi pa tovôc, pa nit'ôyisheey ca 

niyô'ji pa yinôôt papi egipcios. ¡Lhacôm'a pa Egipto ti caaj pa vatvoyey! 

22Taj papi tôyjes egipcios lhech lhfanishesh shta ts'ivee tôlhesha pava vôntôyitesha'ne. 

Pa nôque lhjunash pa faraón ti ninteesh shta ca nicu'lhesh pa Moisês shi' pa Aarón, 

yiey pan t'ônashesh pa Lhcaanvacle ti yit'esh: 

23Pa vapecley pa faraón pa lhajpôyich pa nitiqu'in'aesh ca naychavalhch'e côque 

lhjunash. 

24Pa lhacôm'a papi egipcios ti yisnateshane pava lhquitsjes yiesh'e lhavooj pa tovôc ca 

jaspa nanclanshi pa isshi' yinôôt. Lhayaash pa yinôôt pa tovôc sasjop ca chinyôji'. 

Ti vaclan pava fiyô 

25Nôjeshch'e pava napu'yama nalhus ti yiclônsham pa yinôôt pa Lhcaanvacle, 

Éxodo 8 

1Pa yit'esha shta pa Lhcaanvacle pa Moisês: —Meey ca ajôchiey ja faraón, pa 

anfacleem: ‘Nôque yit'esh pa Lhcaanvacle: An'ate ca nôqu'in napi tsitsôt'ajesh ca 

jaspa nitsôclôj. 

2Lhayaash ca niavashantaja ca nôqu'in, pa jaclôyitesh jayu yivaatsha lhacôm'a na 

avtsaat pava fiyôc. 

3Na tovôc nitsoyinshi jayu pava fiyôc pavan tayshi jayu, pa nôc'ôcjiin jayu na 

ajpôyich, yiey shta pan lhjo'een, yi'apee pa amôjôvat. Pa yiey shta pava lhajpôyjey 

japi acavos shi' japi achifas. Pa nôc'ôcji jayu shta pava ayucuveshiyiselh shi' pa yiey 

pan lhôveshelh'een ti lhasnatshelh'in pa climshi t'ajuya lhpa yucuve. 

4Pava fiyôc t'eclet'at'apeean jayu shi' shta japi acavos pa shi' lhacôm'a japi achifas.’ 

5Pa Lhacaanvacle yit'esha pa Moisês: —Ayôjeesha na Aarón ca nôclôj'apee na 

lhavcôjat java tovjôy, java tovjôy lhcles shi' java vishinic ca jaspa lhech nitôlh'e pava 

fiyôc pa nitif'apee na yitsaat Egipto. 

6Pa yôclôj'apee pa Aarón pava yinôtes yiey pa Egipto, pa lhacôm'a pa yitsaat ti acloj'e 

pava fiyôc pavan lhech tôlh'e'in. 

7Pa e'anojo papi tôyjesesh ti lhech lhfanishesh yitsha ti tôlhesha pava vôntôyitesha'ne, 

pa chi' shta ts'ivee ti namjatey pava fiyôc pa cotsjaat Egipto. 

8Pa lhechesh pa vancacheney pa faraón pa Moisês shi' pa Aarón, pa yit'esha: —

Aalhshelha pa Lhcaanvacle ca nayjatelhyijop nava fiyôc yivaatsha shi' napi yichifas. 

Pa javashan jayu napi achifas ca nôquey ca nasnatshem pa lhcufayjat'em pa 

Lhcaanvacle. 

9Pa yicuulh pa Moisês pa faraón: —Anfacyam ta ca t'elhesh avaatsha ti lhen ca 

jaya'lhelhaam avaatsha, napi acavos pa nôquee napi achifas, ca jaspa nitayelh'ajop 

nava fiyôc avaatsha shi' java ajpôyjeyelh. Pa tsi'shaa ca nôvji' yiey ja tovôc. 

10—Vooy lhum'ashi —yit'esh pa faraón. Pa yicuulh pa Moisês: —Nôque lhanfanash 

jayu, ca jaspa natô'yelha ti ampapu ca ve'lhaa ca lhjunashajulh pa Lhcaanvacle cas 

Dios. 

11Nava fiyôc tay'een jayu na ajpôyich shi' nava lhajpôyjey napi achifas, pa tsi'sha jayu 

ca mônlhaashiin yiey ja tovôc. Pa tan jayu ca namelh'a t'oyish'e. 

12Pa tayelh'ôcji pa Moisês pa Aarón pa lhajpôyich pa faraón. Pa lhechesh pa t'aalhsha 

pa Moisês pa Lhcaanvacle ca nayjatjop pava fiyôc pavan yicheney pa faraón. 

13Pa Lhcaanvacle yisnatesh pan t'aalhsha pa Moisês. Pa vafshaneen pava fiyôc pavan 

yiôcjiin yiey pava jpôyjey, yi'shi' shta pava clayôych'e shi' pava yi'shi' pava jotoy. 

14Pa vooy papi egipcios yichaj'in pava vafsha'ne fiyôc ti yaclôpju'in, pa ampa ca 

nintanshiyee lhacôm'a pa yitsaat. 

15Taj ti meelh ti vatvanesh pa faraón ti vô'mesh pava tavijatayem, pa ninteesh shta ca 

nicu'lhesh pa Moisês shi' pa Aarón yiey pan t'ônashesh pa Lhcaanvacle. 

Ti vaclan pava yiya' 

16Pa Lhcaanvacle yit'esha pa Moisês: —Ayôjeesha na Aarón ca nôclôj'apee na 

lhavcôjat pa niclôneshicham na lhech pa lhqu'imjayaj na cotsjaat ca jaspa nitanujam 

pava yiya' yiey lhacôm'a na Egipto. 

17Pa lhech lhfanishesh. Pa Aarón yôclôj'apee pa lhavcôjat pa yiclôneshicham pa 

lhqu'imjayaj pa cotsjaat. Pa lhacôm'a pa lhqu'imjayaj yiey pa Egipto tanu'jam pava 

yiya'. Pava lhech yijuujjaneen papi egipcios shi' pava lhclôy. 

18Papi tôyjesesh yentaj yitsha ca nicaatjat pava yiya' ti yichentajesh'in pava 

vôntôyitesh, taj ti nincôôvjôychishi ca nasnatesh. Pa lhan'e pava yiya' yijuujjane jum 

papi egipcios shi' pava lhclôy. 

19Pa lhechesh pa yit'esha papi tôyjesesh pa faraón: —¡Côque yitsôt'ajshi pa Dios! Taj 

pa faraón mônlheesh ti ninteesh, yiey pan t'ônash pa Lhcaanvacle. 

Ti vaclan pava fôômjômis 

20Pa Lhcaanvacle yit'esha pa Moisês: —Ja faraón yichey jayu lhum'ashi ca nich'a 

nalhutaja ja tovôc. Pa nôquenlhayaash aneetsham tatsha ca lhavoojtajulh pa nalhu pa 

meey ca anfacleem: ‘Nôque yit'esh pa Lhcaanvacle: An'ate ca nôqu'in napi 

tsitsôt'ajesh ca jaspa nitsôclôj. 

21Lhayaash avaatsha ca niavashantaja ca nôqu'in, yivaatsha jachen'ay jayu pava 

fôômjômis, napi acavos shi' lhacôm'a napi achifas. Pa acloj'ôcji jayu shta pava 

fôômjômis pava lhajpôyjey papi egipcios, pa yitsôyin'e cotsjaat jayu shta. 

22Taj ti meelh ca navclantaj côque pa tanca yamjatey jayu ja cotsjaat Gosên yiey jan 

yie' japi tsitsôt'ajesh. Pa tan jayu pa ca ve'lhaa pa ca fôômjôma ca lhech nôv'e'. Pa 

nôque lhjunash natô'ya jayu yivaatsha ya Lhcaanvacle, ti jôvji' jô lhech'e yitsaat. 

23Pa javenchatc'oya jayu ja lhavtsaat japi tsitsôt'ajesh shi' japi natsôt'ajesh avaatsha. 

Côque vaclan jayu lhum'ashi.’ 

24Pa lhech lhfanishesh pa Lhcaanvacle. Pa lhaya'sha lhpa vôse' pava fôômjômis ti 

namey pa lhajpôyich pa faraón shi' pava lhajpôyjey papi lhcavos, pa tif'apee lhacôm'a 

pa Egipto. Pava fôômjômis uj ti yicaatjat pava tavijatayem pa yitsaat. 

25Pa lhechesh pa vancacheney pa faraón pa Moisês shi' pa Aarón, pa yit'esha: —

Meelh'in ca asnatshelhem pava acufayjateselh pa a'Dioselh, taj ti ya aj ca ayelhshi na 

yitsaat. 

26Pa yicuulh pa Moisês: —Côque nintajulhey ca lhech lhanfanasha, lhayaash java 

yiclôyelh pava jaclônelhem jayu pa Lhcaanvacle yi'Dioselh, lhech ti lhasnôyjasem 

japi egipcios. Lhayaash ti meelh ca nasvantajeshelh japi egipcios ti yicufayjateseshelh 

cava yiclôyelh cavan yôclôj'in japi lhech, pa tsitô'ya jô pa lhetajeesh ca 

nitsôôtjateshelh'in pava utes. 

27Tajulhey jô ca jôquelhey ja ampa ca nôv'e'. Pava pu'jana nalhus ca jayôtayelhshi pa 

lhechee ca jasnatshelhem pa yicufayjat'elh pa Lhcaanvacle yi Dioselh, yiey ca 

nit'ônasheshelhyam. 

28Pa lhechesh pa yit'esh pa faraón: —Javashanelh'am jayu ca meelhey ja ampa ca 

nôv'e' ca jaspa asnatshelhem pa Lhcaanvacle a'Dioselh pa acufayjat'elh, taj ti ya aj ca 

jô ca atôseeshelhch'e pa ca môôjelhshi. Pa tajulhey ca a'lhelhyam yitsha. 

29Pa yit'esh ti yicuulh pa Moisês: —Meelh yivaatsha ca jayayjat'e nôque, pa 

jayaalhshelhaam jayu pa Lhcaanvacle ca nitayelh'ajop lhum'ashi avaatsha nava 

fôômjômis shi' napi acavos, pa nôquee shta lhacôm'a napi achifas. Taj ti ya aj ca 

t'oyisheey ca astejeelhshiin shi' ca niavashana napi israelitas ca nôquesh ca 

nasnatshem pa lhcufayjat'em pa Lhcaanvacle. 

30Pa meelh ti tay'ôcji pa Moisês pa lhajpôyich pa faraón, pa t'alhey pa Lhcaanvacle. 

31Pa vooy pa Lhcaanvacle yisnatesh pa Moisês pava t'aalhsha. Pa tayjop pa faraón 

pava fôômjômis shi' papi lhcavos shi' papi lhchifas. 

32Taj pa faraón vapecleyjop ti ninteesh pa ninvashanem ca nôqu'in papi israelitas. 

Éxodo 9 

Ti vaclan pa lhayyasha pava vatôclôy 

1Pa lhechesh pa yit'esha pa Lhcaanvacle pa Moisês: —Meey ca ajôchiey ja faraón, pa 

at'eshem: “Nôque yit'esh pa Lhcaanvacle, pa lh'Dios napi hebreos: An'ate ca nôqu'in 

napi tsitsôt'ajesh, ca jaspa nitsôclôj. 

2Ca niavashantaja ca nôqu'in shi' ca lhetipataja ca ashiyansha'ne, 

3pa Lhcaanvacle tanôclitesh jayu pa t'unaj ca nicaatjat jayu pa uj lhayyasha pava aclôy 

yiey lhpa acac'utsjavte. Vafsha'ne jayu pava cuvôyu, pava cuvôyutas, pava camellos, 

pava vôcôc shi' pava tashinshtas. 

4Taj pa Lhcaanvacle yivenchat jayu pava lhclôy japi israelitas shi' pava lhclôy japi 

egipcios, ca jaspa ya aj ca nivaf pa ca ve'lhaa pa lhclô' japi israelitas. 

5Pa jô'tajesh pa Lhcaanvacle ti yônjatshi clee côque, pa yit'esh: —Vooy lhum'ashi 

jasnatesh jayu côque. 

6Pa c'oya ti nalhu pa Lhcaanvacle ti yisnatesh côque. Pa lhacôm'a pava lhclôy papi 

egipcios ti vafsha'ne. Taj ti vooy pava lhclôy papi israelitas nive'lhaa pa ca nivaf. 

7Pa vancacheney pa faraón ca chinjôchiey pava lhclôy papi israelitas, pa yijô' ti 

nive'lhaa pa ca nivaf pava lhclôy. Taj ti lhetipa ti ninteesh ca nivashan ca nôqu'in papi 

israelitas. 

Ti vaclan pava vatvo'matachey 

8Pa lhechesh pa yit'esha pa Dios pa Moisês shi' pa Aarón: —Acumjelhsham nava 

apôcôtôyelh pa lhavclo' yich'e lhpa yucuveshiy pa nu'quisham na Moisês pa lhavclo' 

pa nôvesh'e t'ajuyish ja faraón. 



117 

 

 
Nivacle Bible  

© 1994,  Sociedades Bíblicas Unidas. 
 

 
 

 

9Pa vooy pa lhavclo' tanu'jam jayu pa lhamôqu'esh pa yamqu'een jayu lhacôm'a ja 

yitsaat pa vaclanesh jayu pava vatvoyshiyis napi egipcios shi' shta java lhclôy yiey ja 

Egipto. 

10Pa Moisês shi' pa Aarón tôlheshch'e pa lhavclo' lhpa yucuveshiy pa yichey pa 

faraón. Pa lhech'e pa Moisês ti yu'quisham pa lhavclo', pa yie'shane tatsha papi 

egipcios shi' pava lhclôy pava vatvoyshiyis. 

11Papi tôyjesesh sasemjop ca namey pa Moisês, lhayaash lhavaatsha ti yitsôyinesh 

shta pava vatvoyshiyis yiey pan lhjunash lhacôm'a papi egipcios. 

12Taj pa Lhcaanvacle yifaycuta shta pa faraón ca ya aj ca nivashanem pa Moisês shi' 

pa Aarón ca nicu'lhesh, yiey pan t'ônasheshem pa Lhcaanvacle ti nifaclem pa Moisês. 

Ti vaclan pava jaclôtuc 

13Pa lhechesh pa yit'esha pa Lhcaanvacle pa Moisês: —Aneetsham tatsha lhum'ashi 

ca nich'a nalhutaja pa meey ca anfacleem ja faraón: ‘Nôque yit'esh pa Lhcaanvacle, pa 

lh'Dios napi hebreos: An'ate ca nôqu'in napi tsitsôt'ajesh ca jaspa nitsôclôj. 

14Lhayaash ti vooy nôqueesh jachen'ay jayu yivaatsha lhacôm'a java tavijatay shi' japi 

acavos nôquee shta japi achifas, ca jaspa natô'ya ti ampa caelhchaa ca yijunashajulh 

yivaatsha yiey nan tuc'a'e na cotsjaat. 

15Yivaatsha isjoptajyam ca janôclit'am na uj yunaj ca c'aclôyitesh shi' napi achifas pa 

uj vatayyash pa p'alhataja ca ayelh'e na cotsjaat; 

16taj ti c'an'ate ca amônlhaa ca jaspa asvanesh na yunaj shi' ca jaspa jatôyjatyivne 

lhacôm'a napi yiey na cotsjaat. 

17Lhamataj côque, pa vooy avaatsha alhetipaesh ti lhatjuyjulh napi tsitsôt'ajesh, pa 

tanca avashanem ca nôqu'in. 

18¡Tajulhey! Lhum'ashi yiey nan yie' nôqueesh janchenshicham jayu pa tsha'nu shi' 

pava us jaclôtuc pa nive'lhaaesh ca nicaaj côque jan t'ôplhuqu'e ti nich'a chiyisnatesh 

na Egipto. 

19Pa nôquen lhayaash ayôjijanesh ca chinan'ôcji java vatecaschey nava aclôy shi' 

lhacôm'a pava caaj'am yiey pa joot. Lhayaash pava jaclôtuc, ca nancôôtajsha'ne, 

yivômjat jayu lhacôm'a papi mônlhafach'ee shi' shta pava yaquisetes yalhayich'ein.’ 

20Pa caaj papi nayie'in lhcavos pa faraón nijovaych'e pan nifac pa Lhcaanvacle pa 

yôn'ôcji papi lhcavos shi' pava lhclôy pava lhequeschey. 

21Taj ti caaj pap'elh ninanjovaych'e côque pa yimônlhanitfach'ee pava yi'van. 

22Pa lhechesh pa yit'esha pa Lhcaanvacle pa Moisês: —Ajayeshchisham na atuuc, ca 

jaspa nitif'apee lhacôm'a na Egipto ca nameyshicham java jaclôtuc napi egipcios, nava 

yaquisetes pa shi' lhacôm'a nava vatcôjiyanchey yiey nava lhcac'ovtes. 

23Pa t'ajayeshchisham pa Moisês pa t'ituuc, pa vooy pa Lhcaanvacle yichen'in pava 

cuuctenis, pava tachinshic pa yijaclôtun'apee pa cotsjaat. Pa lhech lhfanishesh ti 

nameyshicham pava jaclôtuc yiey pan tuc'a'e lhacôm'a pa Egipto. 

24Pa vooy pava jaclôtuc shi' pava tachinshic lhetipa ti nicôt'esha'ne ti ninvômesh. Jan 

t'aplhuqu'e pa Egipto ti nich'a chiyisnatesh nive'lhaaesh ca lhech lhjunasha. 

25Pava jaclôtuc yivômjatsha'ne lhacôm'a pava yie' pa Egipto, pava yaquisetes, papi 

nivacle shi' shta lhacôm'a pava vatcôjiyanchey yiey pava vatcac'ovtes. Pa tifsha'ne 

lhacôm'a pava lhsashay pava aacjicuy. 

26Lhamataj côque yiey pa cotsjaat Gosên, yiey pan yie' papi israelitas, nive'lhaa lha pa 

ca lhech ninat'e pava jaclôtuc. 

27Pa lhechesh pa vancacheney pa faraón pa Moisês shi' pa Aarón, pa yit'esha: —

Tsitô'yishyivne ti jasnatesh pa sasch'e. Yivaatsha tôlhyi' côque shi' napi yichifas, pa 

nilhecha pa Lhcaanvacle. 

28Caju'apee pava cuuctenis shi' nava jaclôtuc nôqueesh. Pa nôque lhjunash tan 

t'ôyisheey c'ashiyanelhsha'ne. A'lhelheyam avaatsheelh pa Lhcaanvacle, pa vooy 

yivaatsha c'an'ateelh jayu ca meelh'in. 

29Pa yicuulh pa Moisês: —Vo'ya cum yiin ca jayôntajshi na yitsaat pa tatsha jayu ca 

jayajayeshchisham nava yipôcôtôy ca jaya'lhey pa Lhcaanvacle. Pa lhecheesh pa 

nivô'mesh pava cuuctenis shi' nava jaclôtuc, ca jaspa natô'ya na cotsjaat ti yitsôt'ajesh 

pa Lhcaanvacle. 

30Taj ti vooy yivaatsha tsitô'ya jô ti avaatsha shi' japi acavos jôjjeclay amem pa ca 

t'ijovayi'a'em pa Dios pa Lhcaanvacle. 

31Pava vatcôjiyanchecuy pava ts'aclônitas shi' pa niclôtsichat pa vôôm, lhayaash ti 

p'alha ti taay. 

32Taj ti vooy pa trigo shi' pa vôcjôcli ampa ca lhjunasha, lhayaash ti nijoolha ti tôôlh. 

33Meelh pa Moisês ti tayshi pa yitsaat ti tôlhey ti yijop'in pa faraón, pa 

t'ajayeshchisham pava lhpôcôtôy ti t'a'lhey pa Lhcaanvacle. Pa tatsha ti vô'mesh pava 

jaclôtuc shi' ti taaj. Pa ampava shta pava cuuctenis. 

34Taj ti meelh pa faraón ti yi'van ti vô'mesh ti taaj shi' pava yiclôtuc shi' shta pava 

cuuctenis, pa vapecleyjop shta ti yisnatesh pa sasch'e. Pa nive'lhaa pa lhech ti ninteesh 

pa chi' shta papi lhcavos. 

35Pa vooy pa faraón ninteesh ca nôqu'in papi israelitas yiey pan t'ônashesh pa 

Lhcaanvacle ti nifaclem ti nich'a pa Moisês. 

Éxodo 10 

Ti vaclan pava fanjay 

1Pa Lhcaanvacle yit'esha pa Moisês: —Meey ca ajôchiey ja faraón, lhayaash 

yivaatsha ti jayeetshem jô lhech shi' japi lhcavos ca ninavashaneelh ca jaspa 

janôclitem nava us isjopyam yivaatsha ca jasnatesh. 

2Ca jaspa achayemch'e avaatsha papi acles shi' papi antôclishjes ca lhjunash ti 

jajuvansha'ne napi egipcios shi' nava us ti jôveshi ti jasnatesh. Pa nôque lhjunash pa 

natô'yelha jayu avaatsheelh ti yivaatsha ya lhech ti ya Lhcaanvacle. 

3Pa Moisês shi' pa Aarón yichey ts'ivee ti yijôchiey pa faraón, pa yit'esha: —Nôque 

yit'esh pa Lhcaanvacle, pa lh'Dios napi hebreos: ‘¿Ta t'elhesh ca avô'mesh ti 

lhnunatyic'oyaan yivaatsha? Avashan ca nôqu'in napi tsitsôt'ajesh ca jaspa nitsôclôj. 

4Lhayaash ca alhetipatajeesh ca niavashana ca nôqu'in, lhum'ashi jacheney jayu pava 

fanjay yiey na avtsaat. 

5Pa acloj jayu jumji pa tanca chinvaneshi na cotsjaat. Pa tujqu'e jayu pava napu' 

yimônlhanich'e java jaclôtuc. Pa tuj jayu shta lhacôm'a nava aacjuy yiey na joot. 

6Pa tapooj jayu na ajpôyich shi' nava lhajpôyjey napi acavos, pa shi' lhacôm'a jayu 

nava lhajpôyjey napi egipcios. ¡Pa lhech lhjunash jayu yiey pan nive'lhaaesh ca 

lhjunasha ca nivan papi anavot'elh shi' shta papi acchevot'elh yamjey navôque 

nalhus!’ Meelh ti tifeshch'e pa Moisês ti tasinôy'in pa tatvaych'aclaj pa tay'ôcji pa 

lhajpôyich pa faraón. 

7Pa lhechesh pa yit'eshvatsham'in papi lhcavos pa faraón: —¿Ta t'elhesh ca 

nivômeshjoom ca nitôlhjatjoo java tavijatay côcoo nivacle? An'ate na yinvacle 

japuque nivacle ca nôquey ca jaspa nôclôj pa lh'Dios, pa Lhcaanvacle. ¿Jôjjeclay 

nataney ninatamp'oyem na yinvacle na Egipto ti palha uj ti chiysasiyan? 

8Pa faraón vancacheney shta pa Moisês shi' pa Aarón, pa yit'esha: —Meelhey ca 

ôclôjelh pa Lhcaanvacle a'Dioselh. Taj ti nivatjutsa cum ca anfacyam she papi lhech 

yich'in jayu. 

9Pa yicuulh pa Moisês: —Yalhacôm'aelh jayu ca jôqueelh napi yicleselh shi' napi 

yicavc'utsjaselh. Pa jacha'jelh jayu shta nava yiclôy tashinshtas shi' nava vôcôc, 

lhayaash yivaatsheelh ti lhjunashelhjulhyam pa uj lhshamitjayash pa Lhcaanvacle. 

10Taj ti yit'esha shta pa faraón: —¡Yijô' jô ti nôôc nava niysisa lhaychavalhelhey! 

¿Lheclôjeshelh avaatsheelh pa Lhcaanvacle ca nivoelh'ach'e, pa shi' yivaatsha ca 

yivashanelh'am avaatsheelh shi' napi acleselh ca meelh'in? 

11Am, tanca lhech lhjunasha. Meelh'in avaatsheelh napi nitaôvclasach'e nivacle, ca 

ôclôjelhey pa Lhcaanvacle, lhayaash côque ti lhenelh. Pa vooy pa faraón tayôjijanesh 

ti chinayjatjop. 

12Taj ti yit'esha pa Lhcaanvacle pa Moisês: —Ôclôj'apee na atuuc na Egipto, ca jaspa 

ninachey java fanjay shi' ca nitif lhacôm'a nava vatcôjiyanchey yie' na yitsaat. Pa 

nitifch'e lhacôm'a jayu shta java mônlhach'e ti nôjeshch'e java jaclôtuc. 

13Pa yôclôj'apee pa Moisês pa t'ituuc pa Egipto. Pa vooy pa Lhcaanvacle nichen pa 

lhaviim lhum'ôcjinucjulh ti namey pa yitsaat yicheshch'e pa nalhuclay shi' ti 

yitsavalheshch'e pa tulh ti factsejch'e. C'oya ti nalhu pa lhum'ôcjinuc lhaviim nichaaj 

pava fanjay. 

14Pa vooy pava lhech tif'apee lhacôm'a pa yitsaat. Nive'lhaaesh lhapesh ca lhech 

lhjunasha pa tanca lhech lhjunasha ca nicaaj shta pava acloj fanjay yiey pa lhjunash pa 

lhech nalhu. 

15Pa yiclajun'e cotsjaat. Pa tuj lhacôm'a pava vatcôvjiyanchey shi' shta lhacôm'a pava 

lhay pavan mônlhatajshi pava aacjuy pa lhechesh ti caaj pava yiclôtuc. Pa nive'lhaa 

lhapa ca mônlhaaesh pava lhsashay pava aacjuy yie' pa Egipto shi' lhacôm'a pava yie' 

pava jotoy. 

16Pa faraón vancacheney tatsha pa Moisês shi' pa Aarón, pa yit'esha: —

Ni'nasvoyeshch'e na yifanishyivach pa jayjuyjulh pa Lhcaanvacle a'Dioselh, pa 

jayjuyelh'ajulh shta avaatsheelh. 

17Pa jatants'aclanshelh'a ca tsisha nôqueesh ca avômjatelhch'eyam pa yisasch'e. Pa 

a'lhelheyam yivaatsha pa Lhcaanvacle pa a'Dioselh ca jaspa nôque lhjunasha ca 

nayjatyijop côque niysa'. 

18C'oya ti tay'ôcji pa Moisês pa lhajpôyich pa faraón, pa t'alhey pa Lhcaanvacle. 

19Pa lhechesh pa vooy pa Lhcaanvacle venayichenshi pa lhaviim, pa yalhatajesh ti 

nam pa factsejch'e lhaviim nuutch'ejulh pa yichaaj pava fanjay pa yu'jam yiey pa uj 

Yinôôt Yucshi. Pa nive'lha lhapa ca fanjaa ca mônlhaae pa Egipto. 

20Taj pa Lhcaanvacle yanshi' pa faraón ti ninteesh pa ninvashan ca nôqu'in papi 

israelitas. 

Ti vaclan pa tulhitaj 

21Pa lhechesh pa yit'esha pa Lhcaanvacle pa Moisês: —Ôclôjeychisham na vôôs na 

atuuc, ca jaspa lhacôm'aa yiey na cotsjaat Egipto ca nicaaj'e pa uj tulhitaj pan isjop ca 

chint'ajaya. 

22Pa yôclôjeychisham pa Moisês pa t'ituuc pa vôôs pa caaj pa uj tulhitaj'e lhacôm'a pa 

Egipto. 

23Pa yich'e pava pu'jana nalhus ti ampapu ca ve'lhaa ca nivan pa lhavelh shi' ca nitay'e 

pa yie'. Pa lhan'e lhacôm'a pava lhajpôyjey papi israelitas ti nalhu'e. 

24Pa lhechesh pa vancacheney pa faraón pa Moisês, pa yit'esha: —Meelh'in ca 

ôclôjelh pa Lhcaanvacle, pa acha'jelh shta papi acleselh. Taj ti amônlhanitelh'e java 

aclôyelh tashinshtas shi' java vôcôc. 

25Taj ti yicuulh pa Moisês: —Am t'e apee, avaatsha jayu lhanjuteelhyi pava aclôy 

pavan jaycufayshelhem jayu ca jalhônelhemsham ca jôclôjeshelh pa Lhcaanvacle 

yi'Dioselh. 

26Pa jô'tajesh ti jacha'jelh jayu lhacôm'a java yiclôyelh yivaatsheelh. Pa tanca ve'lhaa 

nava lhech lhapa ca mônlhaae, lhayaash ti javoolheyshiin jayu pava nayie'in nava 

lhech ca jaspa chinôclôjesh pa Lhcaanvacle. Lhayaash ca jamelhey pa lhech'e pa 

nôstôyeshelh naô pa lhjunash ca yasuyeeshelhshi ca jaspa jôclôjelh pa Lhcaanvacle. 

27Taj ti vooy pa Lhcaanvacle yit'eshem pa faraón ca ninteeesh shi' ca ya aj ca 

nivashan ca nôqu'in papi israelitas. 

28Pa yit'esha shta pa faraón pa Moisês: —Ay'e na nôque, pa anujumatsench'e pa ya aj 

ca t'ôyisheey ca anachyiy shta pa lhavaf jayu. 

29Pa yicuulh pa Moisês: —Tajulhey ca lhteesh. Tanca tapecl'ay t'oyish'e. 

Éxodo 11 

Chinfac pa lhavafi papi vatacles vatjutsa' 

1Pa yit'esha pa Lhcaanvacle pa Moisês: —Jôjjeclay jancheney jayu ja'elh tavijatay na 

faraón shi' napi lhchifas. Ca nôjtajeshch'e côque na faraón tanca tsi'shaa ca 

navashanelh avaatsheelh ca meelh'in, pa vooy jayu lhavaatsha shta ca nayjatelh'e shi' 

ca nachenelh'in. 

2Taj ti vooy nôqueesh anfacleem napi israelitas, napi yitsjôy shi' napi ôcjeclôy, ca 

nit'aalhshaan papin shalheema pava matas côjiyas clesanlhiy shi' pava nôcshi' 

clesanlhiy. 

3Pa Lhcaanvacle yanshi papi egipcios ca nitsopaaesh jumje papi israelitas. Pa jô'tajesh 

papi lhcavos pa faraón ti yit'esha pa Moisês ti lhjunashjulh pa ve'lha nivacle 

yaashchisham. Pa shi' lhacôm'a papi egipcios ti lhech t'ônashesh. 

4Pa yit'esha pa Moisês pa faraón: —Nôque yit'esh pa Lhcaanvacle: ‘Ca jônshaajtajesh 

nôque tulh joqu'e jayu lhacôm'a na Egipto. 

5Pa vaf jayu pa lhaôs vatjutsa' napi ve'lhee t'ajô'jeshamsha'ne napi egipcios, tôlhesh'e 

jayu ja c'utsa'jesh lhaôs ja faraón, jan chiyivacleyan, pa yamja jayu shta ja vatjutsa' 

lhaôs lhja lhancasha' t'acum'een yiey ja felhech. Pa vafsha'ne jayu shta lhacôm'a pava 

vatjutsa' lhcles pava lhclôy. 

6Pa caaj jayu pa uj vatacshinjayash'e yiey na cotsjaat Egipto, pan nincaaj lhapesh, pa 

tanca napecleyjop ca navclan pava nijooylha nalhus.’ 

7Ca jaspa natô'yelh'a avaatsheelh pa Lhcaanvacle ti yivenchat napi egipcios shi' napi 

israelitas ti nilhecha jayu pava nuus ca nat'saseeyvatsham'in lhclôy napi israelitas. 

8Pa lhecheesh jayu pa ninachyiy ca nanjôchiyiy lhacôm'a japuque acavos natsôt'ajesh, 

pan t'acjatsuyeshicham pa nit'a'lheshyiy: ‘Meelh'in avaatsha shi' lhacôm'a papi 

natsôt'ajesh.’ Ca nôjtajeshch'e côque, pa jôc jayu. Pa uj ti vanut pa Moisês pa tayjop 

pa faraón. 

9Pa lhechesh pa yit'esha pa Lhcaanvacle pa Moisês: —Na faraón tanca tjuyesh ca 

navashanelh avaatsheelh. Pa nôque lhjunash caaj jayu pav'elh chitamp'oyem yiey na 

Egipto ca jasnatesh. 

10Pa Moisês shi' pa Aarón yisnatesh lhacôm'a cavôque chitamp'oyem yiesh'e t'ajuyish 

pa faraón. Taj ti ninteesh pa faraón ca nivashan ca nitay'e pa Egipto papi israelitas, 

lhayaash pa Lhcaanvacle ti yit'eshem. 

Éxodo 12 

Pa chinaashjop atesha (La Pascua) 

1Pa Lhcaanvacle tasinôyem ti yiey pa Egipto pa Moisês shi' pa Aarón pa yit'esha: 

2“Nôque jive'cla lhjunashelhjulh'am jayu avaatsheelh pa vatjutsa' lhjive'cla pa 

nincôôp. 

3Anfacle'lhem lhacôm'a nant'ajôôj napi israelitas navôque: ‘Ca napu' nôjtajesha nôque 

jive'cla pa ave'lheelh'e ts'ivee jayu avaatsheelh ca acumelh'e pa ve'lha tashinshtaj lhaôs 

cat'ajesha pa tashinshtayche lhaôs na ajô'jelhsham. 

4Pa vooy ca nicaajtaj papi napu'e pat'ajô'jam ca jaspa nituj lhacôm'a pa t'asjaan pan 

yiclôn, pa lhecheesh pan vooy pa yitsôt'ajesh pa jpôyich pa lhavelh shalheema ca 

nitujelh. Pa nita'natsjulhesh yiey pa t'ajô'jam ca jaspa ve'lheae ts'ivee pa ca nituj. 

5Pa lhech vatôclô tajulhey ca ve'lha lhnincôp'a pa yitsu'ja shi' ca isa'. Isjop ca lhecha 

pa tashinshtaj lhaôs ja't'ajesha pa tashinshtayche lhaôs. 

6Amjelhey ca asclaneelhsha'ne ca catorcetaja nôque jive'cla. Pa lhech nalhu 

alhacôm'aelh jayu ca ave'lhaaelh'e ts'ivee ca aclônelh ca nuutaja. 

7Pa lhecheesh pa asclaneelhsha'ne pava lhavoyey pa vatôclô pa ap'aclaneshelh pa 

lhashivo shi' pa chishamnee yiey pava jpôyjey pan lhôveshelh'ôcji ti lhtujelh pa 

vatôclô. 

8Pa lhech tulh atujelh pa t'asjaan chiyucluqui shi' pava t'aclooc t'apooysha'ne, shi' pava 

yucuvec ninôveyshi pa t'ajuya. 

9Pa ya aj ca ve'lhaa ca atujelh pa t'asjaan ninôji' ja't'ajesha pa chiyneshi. Pa lhacôm'aa 

pa vatôclô ca chinyucluquiesh, pa lhshatech, pava lhafoc shi' shta pava lhavaclay. 

10Pa ya ja ca ve'lhaa pa ca amônlhanit'elh ca nalhutaja. Ca nicaajtaj pa ca mônlhaa pa 

anapjunelh. 

11Pa tatshaa ca uyjatshi'yelh pa acfiyi'yelh, pa acha'jelh na avcôjat'elh, pa 

afanisheshelh'in ca atujelh pa aclô'elh, lhayaash ti naashjajop atesha pa Lhcaanvacle. 

12Pa lhech tulh yivaatsha jôquey jayu lhacôm'a na Egipto, pa jaclôn jayu pa vatjutsa' 

lhaôs napi ve'lha ts'ivee t'ajôj'esha'ne egipcios, pa chi' shta pava vatjutsa' lhcles pava 

lhclôy. Pa jaclôyitsha'ne jayu lhacôm'a pava lh'diosec papi egipcios. Yivaatsha ya 

Lhcaanvacle apis ti jayeetsha côque. 

13“Pa vatvoyey yinôôclhanita jayu ca jaspa anôôclhanitshelha avaatsheelh pava 

jpôyjey yiey pavan lhôvelh'ôcji. Pa nôque lhjunash meelh yivaatsha ca jaclôntajsha'ne 

napi egipcios, pa tanca ve'lhaa avaatsheelh papu ca nivaf, lhayaash ca javantaj pava 

vatvoyey pa janaashjop jayu atesha. 

14Côque nalhu tajulhey avaatsheelh ca aychavalhelhch'e shi' ca asnatshelh pa 

atc'ayasheshelhva'ne pa ôclôjeshelh na Lhcaanvacle. Pa aychavalhshelhch'een pa 

lhjunashjulh jayu ti ve'lha vatyôjijat'esh, ti yama jayu papi vatanavot shi' papi 

nijooylha vatacles. 

15Lhtujelh jayu pava yucuvec ampava ca nôveyshi pava napu'yama nalhus. Pa lhe'naa 

pa vatjutsa' nalhu ca nitôôlhtajesh'e ya aj ca nôv'e' pava yicap'ofjatshi pa climshi yiey 

pava ajpôyjeyelh. Papu ca naôvtaj'e ca nitujtaj pava yucuvec yieyshi pava t'ajuya pava 

lhech napu'yama nalhus, pa chiyayjatshi jayu papi lhchifas israelitas pa chinclôn. 

16Can lhjunash pa vatjutsa' nalhu tajulhey ca asnatshelh pa is ac'ayeshelhva'ne pa 

lhech lhjunasha jayu pa napu'yama nalhu. Pava lhech nalhus tan jayu ca 

chinatcumjiin, tsi'sha ca chinasnatesh pa lhôc papi ve'lhee ts'ivee nivacle. 

17Ca chitc'aeeshva'ne pava yucuvec ampa ca nôveyshi cava t'ajuya, lhech côque nalhu 

ti tajulhey avaatsheelh ca aychavalhelhch'e, lhayaash ti lhech ja nalhu ti c'ayjatelh'e ja 

Egipto alhacôm'aelh avaatsheelh. Pa aychavalhelhch'e pa lhjunashjulh jayu ti ve'lha 

vatyôjijat'esh, ti yama jayu papi vatanavot shi' papi nijooylha vatacles. 

18Pa atujelh jayu pava yucuvec ninôveyshi pava t'ajuya pa nuut pa lhech nalhu catorce 

pa vatjutsa' jive'cla pa yôj'esha'ne jayu pa nuut pa nalhu veintiuno pa lhech jive'cla. 

19Pa ya aj ca nôv'e' jayu pava yicap'ofjatshi pa climshi yiey nava ajpôyjeyelh pava 

lhech napu'yama nalhus. Lhayaash papu ca naôvtaj'e ca nituj lhpa yucuve yieyshi pa 

t'ajuya chiyayjatshi jayu na yie' napi israelitas, lhama' jayu papi tosc'oya pa lhech 

lhjunash jayu shta napi tsitenas'e na yitsaat. 

20Pa nôquen lhayaash ya aj ca atujelh pa ca naaan pan yieyshi pa t'ajuya. Yiey pa ca 

vi'tajelh'e avaatsheelh tsi'shaa ca atujelh lhpa yucuve ni'nôveyshi pa t'ajuya.’ ” 

21Pa Moisês vancacheney lhacôm'a papi c'utsjasesh israelitas pa yit'esha: “Meelh'in pa 

acumelh'e pa ve'lha tashinshtaj ja't'ajesha pa tashinshtayche lhaôs t'ajuya na ajôôjam 

pa aclônelh ca jaspa asnatshelh pa lhjunash pa Chinaashjop atesha. 

22Pava lhavoyey tajulhey ca nôvji' pa ve'lha titech. Pa nanjooylha ca acumelh'e ca 

ôcfeelhsham pava lhsashay pa hisopo, pa accheeshelheyshi pava vo'oy pa 

ap'aclaneshelh pava napu' vantsemajc'oya pa lhashi shi' pa chishamnee. Pa ya aj ca 

ve'lhaa papu avaatsheelh ca nôcfach'ee ca nitay'ôcji pava jpôyjey ti jôjjeclay ninalhua. 

23Meelh pa Lhcaanvacle ca nôctajey ca niclônsha'ne papi egipcios pa yi'van jayu pava 

vo'oy ti yamqu'e pava lhashic pa naashjop atesha jayu pa jpôyich. Pa nôque lhjunash 

tanca nivashanem pa Lhcaanvacle ca nôc'ôcji nava ajpôyjeyelh avaatsheelh pa 

vancaclônjanaj. 

24Côque vatyôjijat ach'anelhey jayu avaatsheelh shi' papi tôlhelh'atsham jayu 

lhjunashjulh jayu ti ôyjôlhôyech'esh vatyôjijat. 

25Meelh avaatsheelh ca amjatelhsham ja cotsjaat jan yijutelh'ay jayu na Lhcaanvacle 

yiey pan t'ônashesh ti nifaclelh'am, pa tajulhey ca lhet lha môôjelhshi ca asnatshelh 

côque. 

26Pa meelh ca naniy'ôstajeshelh'in papi acleselh: ‘¿Ta t'e yich'e' côque?’, 

27vooy avaatsheelh at'eshelhem: ‘Côque vatôclô chiyclônem ti chiyisnatshem pa 

Chinaashjop atesha ti chiyôclôjesh pa Lhcaanvacle. Ti meelh pa lhech ti yiclônsha'ne 

capi egipcios, pa naashjop atesha cava lhajpôyjey papi israelitas papi yie'in pa Egipto. 

Pa nôque lhjunash pa yilhjensha'ne japi yijô'jelhshamsha'ne.’ ” Pa lhechesh pa vooy 

papi israelitas tanjuyshichamch'e ti yôclôj. 

28Pa nijooylha ti yicheyvatich'e ti yisnatesh lhacôm'a yiey pan t'ônasheshem ti 

yiyôjiesha pa Lhcaanvacle pa Moisês shi' pa Aarón. 

Pa lhavafi papi vatjutsa' vatacles 

29Tijonshajesh pa Lhcaanvacle yiclônsha'ne papi vatjutsa' lhcles papi egipcios. Lhech 

lhjunash shta pa vatjutsa' lhaôs pa faraón, pan chiyinvacleyan, pa chi' shta pa vatjutsa' 

lhaôs pan chiyôcfa' yiey lhpa vatvanc'ôcfajayte. Pa nôquee shta pava vatjutsa' lhcles 

pava lhclôy. 

30Pa faraón papi lhcavos shi' shta lhacôm'a papi lhchifas nitshamch'e pa lhech tulh pa 

caaj pa uj vat'ôjôjesh pa vatacshinjayash yie' pan tuc'a'e lhacôm'a pa Egipto. Ampa ca 

ve'lhaa ca jpôyich'a ca ninôva'e pa ve'lha vaf. 

31Lhech pa lhech tulh pa faraón vancacheney pa Moisês shi' pa Aarón ca nachey pa 

yit'esha: —Meelh'in, pa ayelhjop napi yichifas avaatsheelh shi' napi israelitas. 

Meelhey ca ôclôjelh pa Lhcaanvacle yiey pan lhteetshelh'in. 

32Acha'jelh shta java aclôyelh tashinshtas shi' java vôcôc yiey jan ônasheshelh'in, pa 

meelh'in clap. Pa a'lhelheyam pa Dios yivaatsha. 

33Papi egipcios yifanishjat'in papi israelitas ca nôqu'in tatsha ca nitay'e pa lhavtsaat, 

lhayaash ti yaychavalhey ts'ivee yitsha ca lhacôm'aa ca nivafsha'ne. 

34Papi israelitas yayjatshi pa chiyisnatesh climshi jôjjeclay ameyshi pava t'ajuya, pa 

yiclôpjalheshch'e pava t'uyjatshiyis pa yineshlhatapee ti tilho'jesh. 

35Pa jô'tajesh ti yôfisjach'e pava tayôjijanesh pa Moisês, pa t'aalhshaan papi egipcios 

pava matas cojiyas clesanlhiy shi' pava nôcshi' clesanlhiy, pa nôquee pava 

vat'uyjatshiyis. 

36Pa Lhcaanvacle yanshi' papi egipcios ca isa' ca natcufay meelh ti t'a'lhaan papi 

israelitas. Pa nôque lhjunash papi israelitas yitsaclayan'in papi egipcios. 

Papi israelitas tayshi' pa Egipto 

37Papi israelitas tay'e pa yitsaat Ramsês pa yichey pa yitsaat Sucot. Nichinatsjuulh 

papi ôcjeclôy shi' papi taôvclas. Pa yameyshi seiscientos mil papi yitsjôy ti yich'in. 

38Papi lhech voqu'e papi acloj nivacle natôlhshiin, pa yichaaj shta pava acloj lhclôy 

tashinshtas shi' pava vôcôc. 

39Teya ti ninama ca nasnatesh ca nôyin pa lhôc, lhayaash ti chiyayjatshi pa yitsaat, pa 

yicôclôlhshane ts'ivee pa climshi ninôveyshi pava t'ajuya pan tôlhesh'e pa Egipto. 

40Papi israelitas yie'in pa Egipto pava cuatrocientos treinta pava yincôpes. 

41Pa lhech pa nalhu shta ti yameyshi pava cuatrocientos treinta pava yincôpes, pa 

lhacôm'a papi yitsôt'ajesh pa Lhcaanvacle ti tay'een pa lhech yitsaat. 

42Pa lhech tulh pa Lhcaanvacle yiclôvalh ti yayjat'e papi lhech pa Egipto. Lhech pa 

lhtulh pa Lhcaanvacle, pan isjop ca nôveyshi pa lhôclôjqueyash pa chi' shta papi 

israelitas tajulhey ca ya aj ca nimôqu'esha'ne. Pa yamja jayu papi tôlhshaam jayu shi' 

papu ca nitôôlhtajsham. 

Nava vatyôjijates t'ajuya jayu pa lhjunash papu ti chinaashjop atesha 

43Pa Lhcaanvacle yit'esha pa Moisês shi' pa Aarón: “Nôque vatyôjijat'esh jayu t'ajuya 

papu ti chinaashjop atesha: Tan jayu pa ca ve'lhaa pa tojc'oya ca isa'jop ca nituj pa 

vatôclô vatc'ufayjat'esh. 

44Taj ti vooy pa lhancasha' chitcashayesha pava pesoc, isjop ca nituj pa lhech ti apis ti 

p'alha ti chiyiseej clee. 

45Pa tan jayu ca ve'lhaa shta pa tojc'oya lhamataja pa lhech ca lhech nit'ôtay'e 

ja't'ajesha pa lhech yie' jô, sasjop ca nituj jayu pa vatôclô. 

46Pa lhech vatôclô tajulhey ca ve'lhaa pa jpôyich ca chinôvesh'ôcji ca chintuj. Pa tan 

jayu ca chinayjat'ôcji pa jpôyich pa ca ve'lhaa pa t'iya pa t'asjaan pa vatôclô 

vatc'ufayjat'esh, pa tan jayu shta ca chinpôcjetshisha'ne pava lhavnus. 

47Côque nasnatesh jayu lhacôm'a natc'a'e napi israelitas. 

48Taj ti vooy ca nicaajtaj pa ve'lha tojc'oya yielh'atshi avaatsheelh, ca nentaj ca 

tcaeeshva'ne pa chinaashjop atesha ca nôclôjesh pa Lhcaanvacle, pa nivatjutsa' ca 

niseejsha'ne clee lhacôm'a papi yitsjôy pa t'ajô'jam. Pa lhecheesh pa isa'jop ca 

nasnatesh, lhayaash ti p'alha lhjunashjulh nôqueesh napi nivat'asshi na yitsaat. Taj ti 

tan jayu ca nituj pa vatôclô papi nichinseej clee. 

49Pa lhech jayu shta côque vatyôjijatjop chit'ônasheshem napi nivat'asshi yiey na 

yitsaat shi' papi tosc'oya papin yielh'atshi avaatsheelh. 

50Papi israelitas yisnatesh lhacôm'a cavôque yiey pan t'ônasheshem pa Lhcaanvacle ti 

nifaclem pa Moisês shi' pa Aarón. 

51Pa lhech nalhu pa Lhcaanvacle yayjat'e pa Egipto papi yitsôt'ajesh israelitas. 

Éxodo 13 

1Pa Lhcaanvacle yit'esha shta pa Moisês: 

2“Asclanesha'neyam napi lhcles vatjutsa', lhayaash ti lhacôm'a pa vatjutsa' lhaôs napi 

israelitas tsitsôt'ajesh. Pa lhech lhjunash shta lhacôm'a pava vatjutsa' lhcles pava 

lhclôy.” 

3Pa lhechesh pa nifaclem pa Moisês papi lhchifas: “Aychavalhelhch'e côque nalhu can 

lhjunash ti vaniyit pa Lhcaanvacle ti nayjatelh'e ja Egipto, yiey jan lhôvelh'een ti 

alhancashacshelh. Pa tan jayu ca atujelh lhpa yucuve yieyshi pa t'ajuya. 

4Avaatsheelh lhtayelh'e côque nalhu, na jive'cla Abib. 

5Pa lhech jayu côque jive'cla tajulhey ca asnatshelh côque vatshamitjayash, ca 

namjatelhey pa Lhcaanvacle pa cotsjaat yiey pan yie' pa uj vôcô lhtsoos shi' pa 

shinvo'. Ja't'ajesha pa lhavtsaat papi cananeos, papi hetitas, papi amorreos, papi 

heveos shi' papi jebuseos, pan p'alha ti chinfacleem papi acchevot'elh ti chiyjutelh'ay 

avaatsheelh. 

6Pa atujelh jayu pa yucuve ninôveyshi pa t'ajuya pava napu'yama nalhus. Pa vooy pa 

napu'yama nalhu pa asnatshelh pa ashamitjayash ca ôclôjeshelh pa Lhcaanvacle. 

7Pant'ajô'jesh pava napu'yama nalhus atujelh jayu pava yucuvec ninôveyshi pa t'ajuya. 

Pa ya aj ca ve'lhaa pa pacham na acootsjatelh ca nôv'e' pava yicap'ofjatshi pa climshi 

ja't'ajesha pava yucuvec yieyshi pa t'ajuya. 

8Pa lhech nalhu lhteetshelhem jayu papi acleselh: “Côque lhanfanash, lhayaash pa 

Lhcaanvacle ti lhfanishelhyish yivaatsheelh ti meelh ti jayayelh'e ja Egipto. 

9Pa lha'yasha ca lhecha jayu avaatsheelh ca aniscôteeeshelh yiey nava atjuyelh shi' 

nava atacoclelh. Côque naychavalhjatelhch'e jayu yinjôt ti tajulhey ca asinôquielh pa 

lhayôjijat pa Lhcaanvacle, lhayaash pa lhech ti nayjateshelh'e ja Egipto pa uj t'unaj. 

10Pa lhe'naa ti tajulhey ca asnatshelh côque pava yincôpes, yiey can yie'shi ti 

chiynôôclhanita. 

11“Meelh pa Lhcaanvacle ca apistaja ca nacha'jelhey pa lhavtsaat papi cananeos, 

yich'e shta, meelh ca nijutajelh'ay pa yitsaat yiey pan t'ônasheshelh'am avaatsheelh 

shi' papi acchevot'elh. 

12Pa avenchatelhem jayu lhacôm'a papi vatjutsa' acleselh yitsjôy shi' lhacôm'a pava 

vatjutsa' lhcles yitsjôy ca nanc'avat'astajesh pava aclôyelh, lhayaash ti yitsôt'ajesh pa 

Lhcaanvacle. 

13Ca nicaajtaj pa vatjutsa' lhaôs lhpa cuvôyutache pa tajulhey ca ajutelh pa ve'lha 

tashinshtaj lhaôs ja't'ajesha pa tashinshtayche lhaôs ca ancayôjatelhey pa cuvôyutaj. 

Taj ti vooy ca ni'ajutajeelh pa tashinshtaj, pa lhechesh pa anvoc'aclajelhey lhavo' pa 

cuvôyutaj lhaôs. Pa chi' jayu shta ca ajutelh lhpa acufayjatelh ca ancayôjatelhey papi 

vatjutsa' acleselh yitsjôy. 

14Pa meelh pava nijooylha nalhus papi acleselh ca naniyôstajeshelh: ¿‘Ta t'e yich'e' 

côque?’, pa acuulhshelh jayu: ‘Pa Lhcaanvacle shinayjatesh'e pa uj t'unaj ja Egipto, 

yiey jan jovelh'een ti yilhancashaclelh. 

15Meelh ca faraón ti ninteesh ca nasvasha'nelh ca yayelh'e, pa Lhcaanvacle 

yiclônsha'ne capi vatjutsa' lhcles yitsjôy japi egipcios, pa shi' lhacôm'a cava vatjutsa' 

lhcles java lhclôy. Pa lhe'naa ti jachajelhem pa Lhcaanvacle lhacôm'a nava yitsjôy 

vatjutsa' ti nivat'as. Pa jajutelhey ti jancayôjatelhey lhpa yicufayjateshelh'ôcji pa 

vatjutsa' yô'selh. 

16Pa nôque lhjunash, pa lha'yasha jayu ca nicaaj lhpa aniscôteeshelh ca nôvesh nava 

atjuyelh shi' nava atacoclelh, pa côque naychavalhjatelhch'e jayu avaatsheelh pa 

Lhcaanvacle ti shinayjatesh'e ja Egipto pa uj t'unaj.’ ” 

Lhpa chiyivclanjat vôse'esh shi' ti itôjesh 

17Meelh pa faraón ti yin'ate ti yich'in papi lhtachifas israelitas, pa Dios ninuyjatey pa 

nôyish pa yichey pa lhavtsaat papi filisteos pan yaash ti lhech ti yitsôt'ajtajey. 

Lhayaash ti yaychavalhemey papi israelitas ti tanca nen ca nivatclônsha'ne, ca lhama 

ca lhech lhjunasha, pa nentaj jayu ca napecley shta ja Egipto. 

18Pa lhe'naa ti yuyjatjop ti yitsavalhjach'e pa nôyish yitshaam pa ampa ca nôv'e' pan 

yichey pa uj Yinôôt Yucshi. Pa tay'een pa Egipto papi israelitas lha'yasha papi acloj 

cafoquelhay apis ti yivaclhitlhavach. 

19Pa yichaaj pa Moisês pava lhavnus pa Josê, lhayaash pa Josê ti apis ti palha ti 

vatpeya'shelh papi lhcles pa Israel ca lhech lhfanisheesh. Pa yit'esha lhapesh: “Yijô pa 

Dios ti namelh'ay jayu ca nefenelh; pa meelh côque ca lhech lhjunashtaja avaatsheelh 

tajulhey ca acha'jelh nava yivnus.” 

20Papi israelitas tay'een pa Sucot pa yichey pa Etam, pa lhech t'ichay'e yiey pa nitôlh'e 

pa ampa ca nôv'e'. 

21Pa nalhu, pa Lhcaanvacle voqu'eetsham'in pa yishi'jop lhpa chiyivclanjat vôse'esh, ti 

jaspa yinôôclhanitema pa nôyish. Pa vooy ti tulhey yishi'jop lhpa chiyivclanjat itôjesh, 

ti jaspa yitujat'apee. Pa nôque lhjunash iseemjop ti t'otayshi pa nalhu shi' pa tulh. 

22Lhpa chiyivclanjat vôse'esh yinjôt ti vanôyinc'oyaan papi lhech ti nalhu'in. Pa vooy 

lhpa chiyivclanjat itôjesh ti tulhey'in. 

Éxodo 14 

Papi israelitas yicheypacham pa uj Tovôc Yucshi 

1Pa Lhcaanvacle yiyôjia shta pa Moisês pa yit'esha: 

2“Anfacleem napi israelitas ca natpecl'in pa nôv'e' lhavôôj na Pi-hahirot, 

lhcachivat'eshi na Migdol shi' na uj tovôc, lhavôj'e na Baal- zefon. Ca lhech nan'e 

pava lhatsha'nuvos lhavôj'e na uj tovôc. 

3Pa nôque lhjunash pa yilheclôjesh jayu ja faraón: ‘Japi israelitas ti nintô'ya pa ca 

nôcji'. Vacuclônshiin yiey ja ampa ca nôv'e'.’ 

4Janshijop ja faraón pa nilhcajôyshaa jaspa nivoelh'aysha'ne. Pa lhechesh pa 

janôclitem jayu na yunaj jô lhech shi' jant'ajôôj japi lhcafoquelhay. Pa nitô'ya jayu japi 

egipcios ti ya'lhech ya Lhcaanvacle.” Pa lhech lhfanishesh papi israelitas. 

5Meelh ti tpeeycheyesh pa lhanvacle pa Egipto ti apis ti yiclôt'in papi israelitas, pa 

lhechesh pa lhcaanvacle shi' pap'elh lhcavos pa nivaych'aclaj pa lhaychavalhjayash pa 

yit'esh ts'ivee: “¿Ta lhayaash ti shtavashan japi israelitas ti yich'in pa nit'ôyisheey ca 

natcumjoom'in jayu?” 

6Pa tatsha ti tayôjijanesh pa faraón ca nitaasclanesha'ne pa lhcaletaj t'ajuya pa 

vatvatclônjayash, pa yôôychi papi lhcafoquelhay. 

7T'acum'e pava seiscientos isis caletas, nôquee shta pav'elh lhcaletas papi Egipto 

lhavos, ve'lhee ts'ivee papi lhanvacleshesh ti yieyshisha'ne. 

8Pa Lhcaanvacle yijuteyjop pa nilhcajôyshaa pa faraón, lhanvacle pa Egipto, pa lhech 

voque' papi israelitas, lha'ma ti yitôôytaja ti yayjat'e pan ya'shesh ti t'un'in. 

9Pa yifaclit'apee papi Egipto lhavos pant'ajôôj papi cuvôyuyjas shi' papi caletayjas ca 

jaspa nôfiis papi israelitas. Pa yôfi'sey lhavôj'e pa tovôc, shalheema pa Pi-hahirot 

tajulhshi pa Baal-zefón, pan yie' pa t'ichavat. 

10C'oya ti yitô'ya papi israelitas ti yôfiis pa faraón shi' papi Egipto lhavos, pa uj ti 

nijovayshi ti yivanjulh. Pa t'a'lhey ca nefenesh pa Lhcaanvacle. 

11Pa yiyôjia pa Moisês pa yit'esha: —¿Ampava t'e nivalhjeya ca nôv'e' ja Egipto, ti 

lhtsayjatelh'e jô lhech'e ca jaspa javafelh'esha'ne na ampa ca nôv'e'? ¿Ta t'e lhayaash ti 

lhech afanishelhyish ti lhtsayjatelh'e ja Egipto? 

12Lhech cavôque ti jayeetshelh'a ti yiey ja Egipto: ‘Atsanateelh ca jaycume'lhem'in 

japi Egipto lhavos. ¡Tajulhelheyam ti jaycumelhem'in japi Egipto lhavos ca jaspa ya aj 

ca vafelh'e na ampa ca nôv'e'!’ 

13Pa Moisês yicuulh papi lhchifas: —Ya aj ca anjova'yelh'in. Istaa ca nafi'yelh pa 

lhavanelh jayu pava yisnatshelh'am pa Lhcaanvacle ca nalhjentajelh. Tanca t'ôyisheey 

ca avanelh jayu napi Egipto lhavos napin lhavanelh nôqueesh. 

14Ya aj ca aychavalhshelh'avne, lhayaash ti vooy pa Lhcaanvacle vatclônelh'atapee 

jayu. 

15Pa lhechesh pa yit'esha pa Lhcaanvacle pa Moisês: —¿Ta t'e lhayaash ti lht'alh'yi ca 

qu'efen? ¡Ayôjia napi israelitas ca nôqu'in! 

16Vooy avaatsha ôclôjquisham na avcôjat, ajayesh'apee na atuuc na tovôc pa 

nicatsônsham na tovôc, ca jaspan nôqueypacham napi israelitas na tovôc yiey pa 

clôjôj'ech'e. 

17Jasnatshem pa nilhcajôyshaa napi Egipto lhavos jaspa nivoelh'ach'e; pa lhechesh pa 

janôclitem jayu na yunaj na faraón shi' lhacôm'a japi lhcavos, japi caletayjas shi' japi 

cuvôyuyjas. 

18Ca janôclitajem na yunaj ja faraón shi' napi lhcavos, pa nantôyyi jayu napi Egipto 

lhavos ti ya lhech ya Lhcaanvacle. 

19Pa lhech t'aplhuqu'e ti caaj pa lhángel pa Dios shi' lhpa vôse' nôque tcatchetsham 

lhpan vanôyinc'oyaan papi israelitas, pa tatvaych'aclajey t'ôyiish papi israelitas. 

20Pa lhech lhjunash ti yivayjatelhvatjulh papi Egipto lhavos papi israelitas; pa vooy 

papi Egipto lhavos tjônshajayem'in, lhan'e papi israelitas pa nalhuem'in. Pa lhe'naa 

papi Egipto lhavos ti ni'nôfiis papi israelitas, lhayaash ti tjônshajayemch'e. 

21Pa Moisês t'ajayesh'apee pa tituuc pa tovôc, pa lhech Lhcaanvacle nichen pa uj 

lhaviim tôlhey lhum'ôcjinuc pa yicheshch'e pa ve'lha tulh pa lhaviim ti tanu' pa 

yicatsônjatvatc'oya pa tovôc. Pa nôque lhfanishesh pa Lhcaanvacle pa yalhatajesh ti 

clôjôjqu'e pa cotsjaat. 

22Yiey pa clôjôj'ech'e pa cotsjaat pa lhech yuy'e papi israelitas. Pa lhjunashjulh pava 

vatashclôfjes pa tovôc. Ve'lha pa yiey lhfayish vooy paelh yiey lhch'amiyish. 

23Lhacôm'a papi cuvôyuyjas shi' papi caletayjas papi lhcavos pa faraón pa yuyey shta, 

pa yijôqu'esha'ne papi lhech pa yamji' lhcachivat pa tovôc. 

24Meelh ti yujeey ca nalhua pa yovalhey pa Lhcaanvacle pan yie' lhpa vôse' 

tcatch'etsham jô itôjesh pa yisnatshem ti yicatsônjat'in papi Egipto lhavos; 

25pa namach'e shta pava lhcaclôs pava caletas, pa lhechesh pa nisa' ca nôquesh papi 

Egipto lhavos. Pa lhechesh pa yit'esh ts'ivee papi Egipto lhavos: —Shtaclôtelhc'oya 

napi israelitas, lhayaash pa Lhanvacle ti yefenesh jaspa tanjuyjajulh. 

26Taj ti pa Lhcaanvacle yit'esha pa Moisês: —Ajayesh'apee na atuuc na tovôc, pa 

jaspa napecvatjulh na tovôc pa ninat'apee napi Egipto lhavos, napi caletayjas shi' napi 

cuvôyuyjas. 

27Pa t'ajayesh'apee pa Moisês pa lhpôcôt pa tovôc, ti yujeey pa nalhu pa tapecva'ne pa 

tovôc pan nôyishesh. Meelh ti yiclôtaj'in papi Egipto lhavos pa capeshch'e pa tovôc. 

Pa nôque lhjunash ti yiyôlhp'ojatsha'ne pa Lhcaanvacle papi lhech. 

28Meelh ti tapecleshváne pa tovôc, pa capch'esha'ne papi caletayjas shi' papi 

cuvôyuyjas shi' lhacôm'a pant'ajôôj papi lhcavos papin vo'tajch'e papi israelitas. Pa 

nive'lhaa pa lhcavo pa faraón ca mônlhaa. 

29Lhan'e papi israelitas pa clôjôjqu'e pa nash'esham pa tovôc. Vooy pa yinôôt 

lhjunashjulh pava napu' vatashclôfjes, ve'lha pa yiey lhfayish vooy paelh yiey 

lhch'amiyish. 

30Pa lhech nalhu yilhjenesh pa Lhcaanvacle papi israelitas pa t'unaj papi Egipto 

lhavos. Pa yi'van papi israelitas ti vafsha'ne papi Egipto lhavos ti yie'lhavooj pa tovôc. 

31Meelh ti yi'van papi israelitas pa uj t'unaj pa Lhcaanvacle ti yiclônsha'ne papi Egipto 

lhavos, pa yôclôj ts'ivee pa Lhcaanvacle pa yicafiyan shta ts'ivee shi' pa lhcavo 

Moisês. 

Éxodo 15 

Pa t'aclaach pa Moisês 

1Pa lhechesh pa yishielhch'e pa Moisês papi israelitas pa vat'aclach vatôclôjqueyashey 

pa Lhcaanvacle: “Jayishjanesh jayu na lhôclôjqueyash pa Lhcaanvacle, caaj'am pa 

lhasnôyech acôvjoyash ti t'iyalhp'ojatsha'ne cava cuvôyu shi' capin yi'apee. 

2Na yacla'ch'esh pa Lhcaanvacle, pan yunajesh pan tsilhjenesh shta. Lhech pa yi'Dios, 

pan jôclôjesh; pa lhech lh'Dios'esh pa tata, pan yi'chishamnee. —Vooy nôque nuut pa 

natôyjatelha jayu avaatsheelh pa Lhcaanvacle ti nayjatelh'e ja Egipto, 

3Pa lhech Lhcaanvacle ya'shesh ti uj ti vatclônjanaj. Lhech pa lhech lhey 

“Lhcaanvacle”. 

4Pa lhech Lhcaanvacle yiyôlhp'ojatshi na tovôc cava lhcaletas shi' capi lhcavos ca 

faraón. ¡Capi ya'shesh ti yifiiysha'ne lhanvaclesesh capi c'afoquelhay yiyôlhp'ojisha'ne 

shta pa Tovôc Yucshi! 

5Pa yamtasham pa lhjunashjulh pava utes. Na lhech tovôc apatojqu'e jum pa yam'apee 

ts'ivee capi lhech. 

6Lhcaanvacle, pa afayishey apôcôt uj ti t'un'in, pa yivômjatsha'ne papi naac'utsfasa. 

7Lhchenesh pa uj unaj ti t'ôôtjatesha cotsjaat capin t'ajuytaj'ajulh avaatsha, pa 

lhnapjunesham pa anutsaaj, capi lhech yichesh lhjunashjulh pava jpôôc. 

8Lhfuyuesha pa avôôc pa tovôc ti lhaclapju'; pava usch'e pa nitshaam pa lhjunashjulh 

pa vatashclôfech. ¡pa lhcachivat'eshi pa tovôc yiey pa apatojqu'e pa nivi'sheey! 

9Pa lhech nilhc'utsfaa pa yaychavalhey pa yit'esh: Javoqu'e jayu jaspa c'ôfiis yiin, pa 

janjôclesh ca jaspa jacatsônjat jayu java yichaaj, pa jaspa nitajulhsham. Jantsooji jayu 

na yiclesataj, pa jaclônesha'ne jayu ca jatif'e. 

10Taj ti lhfuyuesh'apee na tovôc pa lhechesh pa capch'e; pa yitshicham jan lhjunash pa 

clesanilh ti natsham pa tovôc ti tatvaych'aclajshi. 

11Lhcaanvacle, ¡Nive'lhaa pava chiydiosiyan ca ajunashajulh pava chinajôntajey! ¡Pa 

ampapu shta ca isa' shi' ca uja' yiey can ajunash! ¡Lhasnatesh nava matas lhasnôyjes 

shi' pava tanjovayiy! ¡A'lhech lhajulhjatey ti lhtaanshamiy! 

12¡Ampa ca nivijatan pa unaj ti lhanc'aatshamc'oya na cotsjaat pa lhnachajeshva'ne! 

13Pa vooy pa encheyash lhtojonesh napuque achifas napin t'alhjenesh pa unaj; vooy pa 

unaj lhchaajshey pa is lhan'e' jayu. 

14Napi yiey na cotsjaat yits'anaanjat pa t'ajovayi ca nitôôytajesh cavôque, papi 

filisteos aôytejem pa t'ajovayi, 

15Papi c'afoquelhay lhanvacles yiey pa Edom vô'mesh ti yifiiy. Papi lhanvacles yiey 

pa Moab yits'anaanjat pa t'ajovayi, vooy papi Canaan lhavos vô'mesh pa t'unaj. 

16Lhcaanvacle, ¡antôyiyjatch'e!, ¡ca anjovatsjan! ¡ajôney ja lhjunash pava utes 

atôlhjata pa t'unaj pa atuuc, amjey ca naashtajop napi natsôt'ajesh, napi 

lhatcumeeyshi'atam! 

17Lhcaanvacle, lhaschaje'lhey ca jôvelh'e lhpa is'e' utiyuc, lhpan apis ti lhavoelhyiyshi 

yijop ca jôvelh'e, jan is'e' ti lhiyitsjatesh pa apôcôt. 

18¡Pa Lhcaanvacle ôyjôlhôyech'eesh ti lhcaanvacleesh!” 

Pa t'aclaach lhpa María 

19Meelh ti yitshaam na tovôc cava lhcaletas shi' capi cuvôyuyjas lhcavos ca faraón, 

vooy pa Lhcaanvacle yinatjat'apee na tovôc. Lhan'e napi israelitas yitsavalhch'e pa 

nash'e pa clajôjach'e na tovôc. 

20Lhechesh pa chayjulh pa lhjunash jayu lhpa María, lhchita' pa Aarón, pa t'acum'e pa 

lhclô' lhanôtaj. Pa acloj pap'elh ôcjeclôy voojqu'e ti tclô'yelh ti yiclôqui ts'ivee pava 

lhclôy lhanôtas, 

21meelh ti yu'jam lhpa lhech pa t'aclaach, yit'esh: “Ishjaneshelh pa lhôclôjqueyash pa 

Lhcaanvacle, lhayaash ti is ti tcavjoy, ti yiyôlhp'ojatshi na tovôc cava cuvôyu shi' capi 

yi'apee.” 

Pa yinôôt t'apôôyshi 

22Vooy pa Moisês yayjatjop papi israelitas pa Tovôc Yucshi. Lhechesh pa yichey'in 

papi lhech pa ampa ca nôv'e' lhey Shur. Pu'jana pava nalhus yich'e' ti t'ôtayelh pa 

lhech pa ninvan pa yinôôt. 

23Meelh ti yamey pa Mara, pa sasjop ca niyô'ji pa lhech'e yinôôt, lhayaash pa lhech ti 

t'apôôyshi. Lhe'naa ti lhqueyesh Mara pa lhech'e. 

24Lhech t'aplhuqu'e papi lhchifas ti yiyôytana pa Moisês, pa niyôs'in ts'ivee: “¿She pa 

ca sht'iyôelhshi?” 

25Lhechesh pa Moisês pa t'a'lhey ca nefen pa Lhcaanvacle. Vooy lhavaatsha nôclitem 

lhpa aacjiyuc. Vooy pa Moisês yu'jam lhpa aacjiyuc pa yinôôt, pa yalhatajesh ti acôjji 

pa yinôôt. Lhech'e ti yic'alhtaneshem pa Lhcaanvacle, pa yijutey pa vatyôjijatjop yiey 

pa ca lhfanishtajeesh. 

26Pa yit'esha: “Ca ach'antajeshelhyiy lhacôm'a avaatsheelh nava jayeetshelh'a ti ya 

lhech, ya Lhcaanvacle a'Dios'yishelh, ca asnatajeshelhyam nava jen, ca 

anc'ashamtajeshelh nava yiyôjijates ca ôfisjatajelhch'e, pa tanca nichenelh'ay pava 

ayashaclelh javan chiycheney japi Egipto lhavos, lhayaash ti ya'lhech ya Lhcaanvacle, 

c'avatsjanchatelh avaatsheelh.” 

27Nijooylha ti yamey pa Elim, pan yi'e' pava doce tôôlhtasham yinôtes shi' pava 

setenta ftsuuc. Lhech'e ti t'ichayjop pa yinôôt. 

Éxodo 16 

Pa Dios yijutey pava maná 

1Lhacôm'a pa t'ajôôjam papi israelitas ti tay'e pa Elim pa yamey pa ampa ca nôv'e' 

lhey Sin. Pa lhech yivayjatelhva'ne pa Elim shi' lhpa Sinaí. Pa napu'eyshi jive'cla ti 

quince pava nalhus pa t'aplhuqu'e ti tay'e pa Egipto. 

2Lhech yam'e ti yiey pa ampa ca nôv'e', pa lhacôm'a ti yiyata ts'ivee pa Moisês shi' pa 

Aarón. 

3Pa yit'esh ts'ivee: —¡Tajulhtajey pa Lhcaanvacle pa ca lhfanishajooj ca 

shinclônsha'ne ti yiey ja Egipto! Ti lhech shnôv'e' yajatesh ti caaj pa vatvuun ti 

chiyineshi pa uj ti shinapeesha'ne pa ti shtatujelh. Vooy avaatsheelh nôque 

lhaschajelh'e yiey na ampa ca nôv'e' pa tsivômjatelhsha'ne jayu yiyipcuelh. 

4Pa lhechesh pa yit'esha pa Lhcaanvacle pa Moisês: —Jasnatshelh'am jayu ca 

nita'jesh'in pava acôselh tôlhey na vôôs. Vooy napi nivacle pa ninacheyfach'ee pava 

nalhus ca nant'ôqu'e pava tajulhsham pa ve'lha nalhu. Ca jaspa javan papi yijô' ti 

niqu'ishamesh navajayôjeeshelh'a shi' papi ninanc'ashamesh. 

5Vooy ti yamey pa ve'lhayama nalhu pa yashjat pava nit'ôqu'e tajulhsham pava napu' 

nalhus. 

6Pa Moisês shi' pa Aarón pa yit'esha papi israelitas: 

7Pa vooy lhum'ashi ca nich'a nalhutaja pa lhavanelh jayu ca lhasnôycheyash pa 

Lhcaanvacle; lhayaash ti nape'yeelh avaatsheelh ti t'iyatelha pa lhech. Lhayaash ti, ¿ya 

she t'eelh yivaatsheelh ca ajuyelhyijulh ca aniyatelh'yi? 

8Pa Moisês pa ve'lheesh nôyôj'apee shta pava yit'esh: —Vooy ca nuutajaan pa 

yijutelh'ay jayu pa Lhcaanvacle pa vatvuun ca jaspa atujelh, pa vooy ca nich'a 

nalhutajaan pa yijutelh'ay jayu pava yucuvec ampa ca nôj'esha'ne, lhayaash ti 

nape'yeelh avaatsheelh ti t'iyatelhaan pa lhech. Lhayaash ti, ¿ya she t'eelh 

yivaatsheelh? Yivaatsheelh tanca anyatelh'yi, vooy pa Dios t'iyatelha. 

9Pa tatsha pa Moisês ti yit'esha pa Aarón: —Anfacleem lhacôm'a napi israelitas ca 

nitanc'uyey t'ajuyish pa Lhcaanvacle, lhayaash ti yipe'ya lhavaatsha pa t'iyatjayash. 

10Meelh ti tasinôyem pa Aarón papi israelitas pa lhacôm'a ti yovalhey pa yiey pa 

ampa ca nôv'e', pa yalhatajesh ti yi'van pa lhasnôycheyash pa Lhcaanvacle ti yi'shi' 

lhpa ve'lha vôse'. 

11Pa yiyôjia pa Lhcaanvacle pa Moisês pa yit'esha: 

12—Jape'ya ti niyat'yi napi israelitas. Istaa ca anfacleem napi lhech pa at'esha: ‘Ca 

nuutajaan pa atujelh'in jayu pa vatvuun, vooy ca nich'a nalhutajaan pa atujelh'in pava 

yucuvec amjelhey ca nape'shelhsha'ne. Pa lhecheesh pan tô'yats'ivee ti ya lhech ya 

Lhcaanvacle ti lh'Dios'yish ts'ivee.’ 

13Pa lhech nuut pa nam pava jooyjoyitas pa tif'apee pa t'ichavat papi israelitas, vooy ti 

nich'a nalhu pa caaj pa yiyaas t'afaych'elhavôôj pa t'ichavat. 

14Meelh ti nôjeshch'e pa yiyaas, pa tsi'sha ti mônlhee pava tiqu'iclesh lhjunashjulh pa 

yicleshe, mônlha'apee pan yie' pa ampa ca nôv'e'. 

15Ti yi'van papi israelitas pa nintô'ya pan lhjunash pavan yi'van, pa yit'eshvatsham'in: 

“¿She t'e navôque?” Pa yit'esha pa Moisês: —Navôque yucuveesh yijutelh'ay pa 

Lhcaanvacle ca jaspa atujelh. 

16Nôque t'ônashesh nava nijutjooy pa Lhcaanvacle: Ave'lhaaelh'e ts'ivee ca 

ant'ôelhch'e pant'ajôôj pava lhtajulhelhsham ca atujelh, yiey pan t'ajôôjam papi yie' pa 

lhajpôyich, ja't'ajesha napu'esh ts'ivee pava titjey ca nicha'jeshts'ivee. 

17Pa lhech lhfanishesh papi israelitas, caaj papi yashjat pava yichaaj, caaj papi 

shichaam pava yichaaj, 

18yiey pant'ajôôj pava tanyôjijayesh pa yaychavalhch'e. Pa ampava ca mônlhaashi 

papi yashjataj pava yichaaj, pa ampa ca ameemc'oya papi shichaam pava nit'ôqu'e. Pa 

ve'lhee ts'ivee ti nit'ôqu'e pa t'ajôôj pava suyeshi ca nituj. 

19Pa lhechesh pa yit'esha shta pa Moisês: —Ya aj na papu ca nimônlhanit'e ca 

nijuyjata lhum'ashi. 

20Taj ti caaj papi ninach'aneshey pa Moisês pava yiyôjitajsha, pa yimônlhanit'e 

pav'elh yijuyjata paelh nalhu. Taj ti papi yisclantaj pa tavooysha'ne pava yisclantaj pa 

yiclatsha'ne. Pa lhechesh pa suya pa Moisês papi lhech. 

21Pa yajatesh ti nich'a nalhu ti nit'ôqu'e pa t'ajôôj pava tajulhsham ca nituj, lhayaash ti 

meelh ti cusey na jumcuclaay pa yivômjatsha'ne ti tanucujamsha'ne. 

22Pa vooy pa ve'lhayama nalhu pa nit'ôqu'e tatsha pava t'ajuya paelh nalhu, pa 

yichatjulhesh pava titjey t'ajuya pa ve'lha nivacle; pa lhechesh papi lhanvaclesesh papi 

t'ajôôjam pa yiche'lhey pa Moisês pa nifaclem. 

23Pa yit'esha pa Moisês: —Nôque t'ônashesh pa Dios ti yisclansha'nejoom. Vooy 

lhum'ashi lhnalhu pa vat'icheyash, pa lhech nalhu chiisinatem pa Lhcaanvacle. 

Ajotshelh tatsha nôqueesh pava t'ajuya ca chinajotshi, pa asclaneelh lhacôm'a ca 

natjuya lhum'ashi. 

24Yijôneshch'e pan t'ônasheshem pa Moisês, pa yisclan ts'ivee pava mônlhee pa 

t'ajuya ca nalhutaja shta, pa tanca niclatsha'ne pa ninatvooysha'ne shta. 

25Pa lhechesh pa yit'esh pa Moisês: —Pa atujelh nôqueesh nava t'ajuya na nalhu ti 

chit'ichayshi, lhayaash ti chiisinatem pa Lhcaanvacle. Lhayaash ti tanca ca avanelhshi 

pa'na na tavashay. 

26Isjop ca ant'ôelhch'e pava ve'lhayama nalhus, taj ti vooy pa napu'yama nalhu pa 

chit'ichayshi, pa tanca nicaaj pa'na. 

27Caaj papi t'ajôôj jô vo'tajey pava ca nant'ôqu'e pa napu'yama nalhu, taj ti ampa ca 

ni'van. 

28Pa lhechesh pa yit'esha pa Lhcaanvacle pa Moisês: —¿Ta t'e ca ôjeshelh'e cava 

naanc'ashamshelh ti jayôjitajshelh'a cava qu'eyjatsjantajeshelh? 

29Istaa ca antôye'shelh'yi ti ya Lhcaanvacle, ti jajutelh'ay pa nalhu ti chit'ichayshi; pa 

lhe'naa ti ve'lhayama pava nalhus ti c'ashjatelh'am t'ajuya pava napu' nalhus acôselh. 

Pa nôque lhjunash pa amônlhaaelh'e pa nalhu ti chit'ichayshi yiey pava ajpôyjeyelh, 

pa ya aj na papu ca tojach'e. 

30Pa lhechesh pa t'ichayshi papi nivacle pa napu'yama nalhu. 

31Pa lhechesh pa lhqueyesh papi israelitas maná pan nit'ôqu'ech'een. Climsha'ne 

lhavaatsha jan lhjunash java lhay lhja tsancutaach, pa cluufji t'acônashjulh pa shinvo'. 

32Lhechesh pa yit'esh pa Moisês: —Nôque lhjunash ti niyôjieshjooy pa Lhcaanvacle: 

‘Aponteshelh pa tnôjque pava napu'esh tacfeey pava maná, ca natjuya papi nijooylha 

acleselh ca jaspa ni'van cava lhtujelh ti jajutelh'ay avaatsheelh yiey ja ampa ca nôv'e', 

ti c'ayjatelh'e ja Egipto. 

33Pa anfacleem na Aarón: —Acum'e lhpa tnôjque pa ôtsiych'e pava napu'esh tacfeey 

pava maná. Pa lhechesh pa an'e' t'ajuyish pa Lhcaanvacle, jaspa natjuya papi nijooylha 

acleselh ca chinasclaneshem. 

34Pa yijôneshch'e pan t'ônasheshem pa Lhcaanvacle pa Moisês ti nifaclem, pa Aarón 

t'acum'e lhpa tnôjque pa yanch'e' lhpa vatcaqueclitôshi yeclônilh t'ajuya pava 

chivatpeya'esh, pa jaspa chinasclanesh. 

35Papi israelitas cuarenta pava yincôpes ti tuj pava maná, yamjey ti yamey pa cotsjaat 

ti yie' ts'ivee; côque yich'e' ti tuj ts'ivee yamjey jayu pa yôj'e pa lhcootsjat pa Canaán. 

36(Lhpa lhech tnôjque tuc'ajulh pa lhanquey gomer, tajulhsham pava napu' nôjesh pa 

efa ti tapooj ti chiyôtsiych'e.) 

Pa yinôôt tôlhshaam lhpa utej 
(Nm 20.1-13) 

Éxodo 17 

1Lhacôm'a pa t'ajôôjam papi israelitas tay'een pa ampa ca nôv'e' lhey Sin, pa yich'in 

ts'ivee, pa yijôneshch'e pan t'ônashem pa Lhcaanvacle. Pa nijooylha ti t'ichay'e pa 

Refedim, taj ti ampa yinôt'a ca niyô'ji papi lhtachifas. 

2Pa lhechesh pa yisitsenesh ti yiyôjieshaan pa Moisês, pa yit'esh ts'ivee: —

¡Anjuteshelhyiy pa yinôôt ca c'ayô'elhshi! —¿Ta lhayaash ti lhniyôjeeshelhyi'in? ¿Ta 

t'e lhayaash ti lhc'alhtanelha pa Dios? —yicuulh pa Moisês. 

3Taj ti papi lhtachifas niyôjayuja'ne pa t'ajuyjulh pa Moisês. Pa yit'esha: —¿Ta t'e 

lhayaash ti lhtsayjatelh'e ja Egipto? ¿Lhasvômjateshelh jayu yivinjayuelh napi 

yicleselh shi' nava yiclôyelh? 

4Pa yisitseneshey pa Moisês pa Lhcaanvacle pa yit'esh: —¿Ta yifanishesh jayu 

napuque nivacle? ¡Lhayaash ti tiqu'in pa amc'oya ca nasclôn ca nits'ôôtjatesh'in nava 

utes! 

5Pa yicuulh pa Lhcaanvacle: —Meey t'ajuyish napi achifas, pa avooy papu ca 

atanôycheelh papi nayie'in nitaôvclasaesh napi israelitas. Pa achaaj shta pa avcôjat jan 

lhc'ônesham jaelh nalhu ja tovôc, pa lhechesh pa meelh'in. 

6Yivaatsha jaych'anelh'eac'oya jayu yiey lhja utiyuc lhey Horeb yi'apee lhpa utej. Ca 

aclôntaj lhpa utej pa nachfach'ee jayu pa yinôôt, ca jaspa niyô'ji jayu napi nivacle. Pa 

Moisês pa lhech lhjunash ti yisnatesh pa tanaôycheelh papi nitaôvclasaesh papi 

israelitas. 

7Pa lhqueyesh pa lhech'e Meriba, lhayaash papi israelitas ti tôn'een pa lhech'e, pa 

lhqueyesh shta Masah lhayaash ti lhech yie' ti yic'alhtana pa Dios ti yit'esha: “¿Yijajop 

t'e, ja't'ajesha ninôôvjajop pa Lhcaanvacle?” 

Pa lhavatclônjayashelh papi amalecitas 

8Papi amalecitas yicheyc'oya pa Refedim pa jaspa nivôtclônelhsha'ne papi israelitas. 

9Pa lhechesh pa yit'esha pa Moisês pa Josuê: —Avooyshi papi t'ajôôj jô vacjayijes ca 

nôcjuulh ca nivôtclônelhsha'ne japi amalecitas. Vooy yivaatsha jôv'apee jayu 

lhum'ashi lhja utiyuc lhôse, pa jachaaj jayu ja yivcôjat'em pa Dios. 

10Pa Josuê yisnatesh pan t'ônashem pa Moisês, pa yichjuulh ca nivôtclônelhsha'ne 

papi amalecitas. Lhan'e pa Moisês, pa Aarón shi' pa Hur yich'apee lhpa utiyuc lhôse. 

11C'oya ti t'ajayeshchisham pava titjuy pa Moisês, papi israelitas yash'apee papi 

vôtclônelhsha'ne, vooy ti yachajshicham pava titjuy pa yaash yitsha papi amalecitas. 

12Pa vooy ti yulhôsch'e pa Moisês pava titjuy pa yicha'jelh lhpa ve'lha utej pa 

yie'sha'ne. Pa tatsha pa Aarón shi' pa Hur pa yiyitsjatem pava titjuy, ve'lha pa nôque 

tavayshijop vooy peelh nôque tavayshijop. Pa lhech lhfanishesh pava titjuy pa Moisês 

jaspa yiyitsjat yamjey ti yuy na jumcuclaay. 

13Pa nôque lhjunash pa Josuê ti tifesh'e pa lhclesataj yacôôj papi vôtclôneelhsha'ne 

amalecitas. 

14Pa lhechesh pa yit'esha pa Lhcaanvacle pa Moisês: —I'sesh'e nôque pa ve'lha 

vatqu'isjayanach ca jaspa chinaychavalhch'e; pa anfacleem na Josuê ti javômjatey jayu 

jô pa tanca chinaychavalhey jayu t'ôyish'e papi amalecitas. 

15Pa Moisês yisnatesh pa ve'lha yaclôpju pava utes pa lhech lhqueyesh “Ts'ôôclheesha 

pa Lhcaanvacle”, 

16pa yit'esh: “¡Pa lhech nôôclheesha pa Lhcaanvacle tô'lha pa lhpôcôt! ¡Pa 

Lhcaanvacle ti vatclôneelh pa Amalec tôlheyshi papi vatjutsa' pa namjey nôqueesh 

nap'elh!’ 

Éxodo 18 

Pa Jetro t'ôta'yey pa Moisês 

1Pa Jetro, vatasinôc lhavoesh'e pa Madián. Pa lhech lhcact'ech'esh pa Moisês. 

Yitôôysha lhacôm'a pa Dios pava yisnatshem pa Moisês shi' papi lhchifas israelitas. 

Yitôôysha shta pa Lhcaanvacle ti lhech ti yayjat'e pa Egipto. 

2Pa Moisês yayjat lhpa lhch'acfa Sêfora ti vapecley pa lhtata Jetro. Pa lhech 

t'acuumjulh lhpa lhech 

3shi' papi napu' lhcles. Ve'lha pa lhqueyesh Gersón, lhayaash ti nôque yit'esh pa 

Moisês: “Yivaatsha jatô'lhey ja'elh cotsjaat pa niyivtsat'a'nee”, 

4vooy peelh lhqueyesh Eliezer, nôque yich'e': “Pa lhech lh'Dios ca tata nachyiy pa 

ts'efen pa ts'ilhjenesh pa lhclesataj ja faraón.” 

5Pa Moisês t'ichay'ec'oya pa ampa ca nôv'e', shalheema pa lh'utiyuc pa Dios. Pa lhech 

t'ajuyshi pa Jetro pa yôôychi lhpa lhch'acfa shi' papi lhcles pa Moisês. 

6Pa chiyit'esha pa Moisês: —Yivaatsha ya Jetro, acact'ech'yish. Jatanôycheelh lha 

ach'acfa shi' napi napu' acles jaspa c'avanelh. 

7Pa Moisês yichjuulh pa lhcact'ech pa t'avuy'e t'ajuyish pa lhech pa yifin. Pa meelh ti 

tifeshch'e ti yicju' pa yich'ôcji pa lhatsha'nuvo yiey pa t'ichay'e. 

8Pa lhech yie' pa Moisês ti nifaclemch'e pa lhcact'ech lhacôm'a pava lhfanisheshem pa 

Lhcaanvacle pa faraón shi' papi Egipto lhavos ti yivashan papi israelitas. Chayemch'e 

shta pava tavijatay pant'ajôôj pava vaclanshi pa nôyish. Pa caaj pa lhfanishesh pa 

Lhcaanvacle ti yilhjenesha'ne. 

9Pa Jetro pa nishamesh pava matas isis ti nôclitem pa Dios papi israelitas ti 

yilhjenesha'ne pa t'unaj papi Egipto lhavos, 

10pa yit'esh: —Chiyôclôj pa lhech Lhcaanvacle, ti nanuqueeshelh avaatsheelh 

atachifaselh a'israelitaselh pa t'unaj pa faraón shi' papi Egipto lhavos. Nalhjeneshelh 

pa t'unaj ti alhancumtestajelh 

11shi' shita ti niysa' pa lhfanishelh'ash papi lhech. Nôqueesh tsitô'ya jô pa Lhcaanvacle 

ti yashc'oya pant'ajôôj pava chiydiosiyan. 

12Pa Jetro pa t'acum'e pa yaquiset pa yilhônem'e pa Dios ti yôclôjesh shi' pav'elh 

lhcufayjavtes. Pa nijooylhach'e pa Aarón shi' lhacôm'a papi nitaôvclasaesh papi 

israelitas yichey pa lhcact'ech pa Moisês pa tujeelh pa yiesh'e t'ajuyish pa Dios. 

Pa Moisês yetôneyshisha'ne pap'elh tcaasclanchaysha'ne 
(Dt 1.9-18) 

13C'oya paelh nalhu pa yi'sha'ne pa Moisês pa yisclanemch'e pava tavijatayem papi 

israelitas. Pa tifesh pa nalhu ti vatsevatch'ejop pa lhech. 

14Pa yi'vanesh pa lhcact'ech pa Moisês pava yisnatshem papi lhech, pa yit'esha: —

¿She t'e pava lhasnatshem napuque nivacle? ¿Ta t'e lhayaash ti ave'lha ti lhôôvjane, 

vooy japi lhech lhacôm'a tifesh na nalhu ti vatsevatch'e? 

15Pa yicuulh pa Moisês: —Lhech japi lhech yichifas nachyiy ti tsivan pa tay'ôtsjanesh 

pa Dios. 

16Vooy ti caajem pava tavijatay pa nachyiy ts'ivee pa nifacyam. Pa lhechesh pa 

janfacleem pa yie' papi caajem pa yivo'yeshch'e. Pa lhechesh pa jashinitjatem java 

lhayôjijates shi' java vanqu'eyjatsjanesh pa Dios. 

17Pa lhechesh pa lhcact'ech Jetro pa yisclaneemsha'ne: —Nintajulhey na afanishesh, 

18pa nulhjôt jum avaatsha pa yulhjôt shta napi yi'ajop nivacle. Côque acumjayash 

yash'apee pa unaj, ti ave'lha tanca isa'jop ca asclansha'ne. 

19Ach'anesh'yi jum nava qu'eyjatsjanesh jayu, pa vooy pa Dios yefen'ash jayu. 

Avaatsha istaa ca veeshem'e t'ajuyish pa Dios napi achifas, pa anfacleem pava 

tavijatayem. 

20Papi lhech acajôyshiyanesh nava vatyôjijates shi' pa vatvanqu'eyjatsjayash, pa 

atôyjata pa ca lhfanishalhavach ca lhjunasha pa ca nasnatesh. 

21Pa vooy avaatsha avooyshi papi yi'shi' papi achifas papi tcajôyshaysha'ne papin 

nijovayem pa Dios, papin yen pa vatvoyjayasheshch'e, papin ni'nen ca chinshayanem 

atesha pava niysisa. Pa anôôclhanita papi lhanvaclesesh papi lhech ca nicaajtaj papi 

mil pa t'ajôôjam papi lhcavos, pap'elh cien pa t'ajôôjam papi lhcavos, vooy pap'elh 

cincuenta pa t'ajôôjam papi lhcavos, vooy shta pap'elh diez pa t'ajôôjam papi lhcavos. 

22Papi lhech nasclaneemsha'ne pava tavijatayem papi lhchifas ca nicaajtaj'in. Pa vooy 

pava ya'shesh ti tavijatay pa chinachaj'ay'in jayu. Vooy pava a'lheesh ca natvijatay pa 

nasclansha'ne lhavaatsha papi lhech. Ca nôque afanishtajeesh pa javô'vashi'am shi' 

shta papi yefen'ash jayu. 

23Ca avôntôyitjatesh cavôque, vooy pa Dios yisclansha'ne'am lhavaatsha, pa 

lhecheesh pa nat'unesh'in; pa vooy papi achifas pa nanshamesh ca napectajey'in pava 

lhajpôyjey. 

24Pa Moisês yisnatesh pan t'ônash pa lhcact'ech pa vantôyitch'e lhacôm'a pavan 

yit'esh. 

25Pa vooyshi papi ya'shesh ti lhcajôysha papi israelitas pa yinvacleyansha'ne pa 

yicatsônjatesh pa t'ajôôjamsha'ne papi mil papi lhcavos, papi cien papi lhcavos, papi 

cincuenta papi lhcavos shi' papi diez papi lhcavos. 

26Papi lhech yisclanemch'e tatsha lhacôm'a papi lhchifas pava tavijatayem, vooy pava 

ya'shesh ti tavijatay chiyamjeyshiin pa Moisês. Vooy pava a'lheesh ca natvijatay pa 

isjop ti yisclaneemsha'neen ts'ivee lhavaatsha. 

27Pa lhechesh pa Moisês pa vaneecjuelh pa lhcact'ech. Pa lhech lhcact'ech pa vapecley 

pa lhavtsaat. 

Éxodo 19 

Papi israelitas ti yamey lhpa Sinaí 

1Papi israelitas yamey pa ampa ca nôv'e' yiey lhpa Sinaí, pu'janach'e pava jive'clas pa 

t'aplhuqu'e ti tay'e pa Egipto. 

2Pa lhechesh pa tay'e pa Refedim pa yamey pa ampa ca nôv'e' yiey lhpa Sinaí. Pa 

lhech t'ichay'e ts'ivee tajulhshi lhpa utiyuc. 

3Pa lhech yie' pa Moisês ti yich'apee lhpa utiyuc pa vatvaneelh pa Dios. Pa lhech 

Lhcaanvacle tôney ti yie' lhpa utiyuc, pa yit'esha: —Anfacleem navôque yiclishay 

napi tôlhshaam ja Jacob, napi israelitas: 

4Avaatsheelh lhavanelh java jasnatshem capi Egipto lhavos shi' cava lhjunash ti 

c'anchaje'lhey avaatsheelh nan jôv'e', ajunashelhjulh ti lhnachelh ca veelh'apee pava 

lhafas pa ve'lha vachvachitaj. 

5Ca nôque lhjunashtaja ca anc'ashamtajeshelh lhacôm'a ca ôfisjatajelhch'e cava 

c'ape'jayinshelh, pa lhecheesh pa c'achifasaeshelh pa c'ashjatelh'apee lhacôm'a pap'elh 

lhtachifas, lhayaash ti tsitsôt'ajesh lhacôm'a na cotsjaat. 

6Avaatsheelh c'anvacleyanelhshi jayu ti avatasinôc'avoselh, javoelh'ayshi'yitam ca 

jaspa aysisaelh. Anfacleem lhacôm'a cavôque napi israelitas. 

7Pa Moisês tôney papi nitaôvclasaesh papi lhchifas pa nifaclem lhacôm'a pava 

t'ônashem pa Lhcaanvacle ti yisclaneemsha'ne. 

8Pa lhechesh papi israelitas pa yicuulhjulh pa ve'lhasham pa t'ôjôj: —Jasnatshelh jayu 

lhacôm'a pava yisclanvatich'ejoom pa Lhcaanvacle. Pa lhechesh pa yicha'jey pa 

Moisês pa Lhcaanvacle pava yicu'lhesh papi lhchifas. 

9Pa yit'esha pa lhech Lhcaanvacle: —A'va, janachelh'ayshicham jayu pa jôv'apee jayu 

lhpa ve'lha vôse', ca jaspa naspeya' napi nivacle ca jayasinôytaj'am, ca jaspa yajateesh 

ca nacafiyan. Pa Moisês pa yachajeshemch'e pa Lhcaanvacle pa t'ônash pava 

yicu'lhesh papi lhchifas. 

10Pa yit'esha pa Lhcaanvacle: —Meey ca nitaasclansha'ne napi achifas nôqueesh shi' 

shta lhum'ashi jaspa nivaclhitlhavach ca tc'aava'ne. Tajulhey ca nicleesha'ne pava 

t'uyjatshiyis 

11pa nitaasclaneysha'ne shipalhum'ashi, lhayaash shipalhum'ashi janacheyshicham 

jayu, yivaatsha ya Lhcaanvacle, lha utiyuc Sinaí, pa yi'van jayu pa 

yinamjayasheyshicham lhacôm'a napi achifas. 

12Asnatesh pa yôj'esha'ne pa nashch'e lhavôôj lha utiyuc ca jaspa ya aj ca namjam 

napi nivacle. Anfacleem ca ya aj ca nivôlh'apee lha utiyuc napi lhech, pa ya aj ca 

shalheeema shta na lhavôjqu'e. Lhayaash papu ca shalhatajeema pa nivaf jayu. 

13Pa ya aj na shta papu ca nit'ajaya, lhayaash papu lhech ti chiyôôtjatesh jayu pava 

utes ja't'ajesha ca nichintiyôôja'ne. Pa ca lheytaja ca nivaclea ja't'ajesha pava lhclôy, 

pa tanca mônlhaa jayu. Vooy ca nipe'yataj papi nivacle ca chinfuyu'tajch'e pa 

tashinshtaj lhac'u' pa nitanc'uya lha utiyuc. 

14Pa Moisês pa tay'apee lhpa utiyuc pa tapecley papi lhchifas pa jaspa 

nitaasclanesha'ne pa lhc'ayeshva'nec'oya pa Dios. Papi nivacle yicleesha'ne pava 

t'uyjatshiyis, 

15pa yit'esha pa Moisês: —Ataasclanelheysha'ne shipalhum'ashi, pa ya aj cum papu ca 

amelhvane. 

16Ca nich'a nalhu'taja ca pu'janataja pava nalhus pa tachinshi jayu pa yicuuctenshi 

jayu shta, pa ve'lha vôse' tjonshajayshi tajulh'apee lha utiyuc. Pa uj jayu pa t'ôjôj lhpa 

vat'ônjanche, pa lhacôm'a jayu napi yie' na vat'ichevat ca nits'anaanjat pa t'ajovayi. 

17Pa lhechesh pa Moisês pa yayjat'e pa t'ichavat papi lhchifas ca jaspa nôv'e' t'ajuyish 

pa Dios. Pa lhech vatsavat'ech'e yiey lhpa utiyuc. 

18Pa lhacôm'a lhpa utiyuc Sinaí ti tajtiy'apee, lhayaash ti lhech nam'eshicham pa lhech 

Lhcaanvacle yi'shi' pa itôj. Pa lhajut pa yichishaam lhjunashjulh lhpa itôvte. Pa 

lhacôm'a lhpa utiyuc ti yinayuuyjatch'e. 

19Pa t'ôjôj lhpa vat'ônjanche juuc ti tac'uychisham pa lhsitse. Pa Moisês pa yiyôjiey, 

pa vooy pa Dios pa yicuulh pa cuuctenesh pa t'ôjôj. 

20Pa Lhcaanvacle pa nameyshicham pa yaash ti toj'echisham lhpa utiyuc Sinaí, pa 

t'a'lha pa Moisês ca nôquey'echisham pa lhech'e ca nôvelh'e. Pa lhechesh pa 

yicheychisham pa Moisês. 

21Pa lhech Lhcaanvacle pa yit'esha: —Ecletsha'ne pa anfacleem napi nivacle ca ya aj 

ca nit'ônshi na yôj'e', pa ya aj ca naychavalhey ca nasvan, jaspa ya aj ca acloja papu ca 

nivafsha'ne. 

22Lhama'taj napi vatasinôc lhavôselh ca niteesh ca shalhaaayam, ca niteeshlhavne ca 

nivat'isinatsha'ne, jaspa tanca jaclônsha'ne papi lhech. 

23Pa Moisês pa yicuulh pa Lhcaanvacle: —Napi yichifas sasjop ca nôc'apee anôque 

utiyuc Sinaí, lhayaash ti apis ti lhteesh ti lhnôôclhanita pa yôj'e' pa lh'isiyan'e. 

24Taj ti yit'esh pa Lhcaanvacle: —Mapecla cotsjaat; pa nanjooylha ca atpecleelh ja 

Aarón. Taj ti vooy japi vatasinôc lhavosesh shi' papi lhchifas ya aj ca nit'ônshi ja 

yôj'esh'ne na vatashclôfech ca namey nan jôv'e', pa jaspa ya aj ca jaclônsha'ne japi 

lhech. 

25Pa t'ecletsha'ne pa Moisês pa yachajeshemch'e pava chinfacleem papi israelitas 

Nava napu'nôjesh vatyôjijates 
(Dt 5.1-21) 

Éxodo 20 

1Tasinôy pa Dios pa yit'esh lhacôm'a navôque lhclishay: 

2“Yivaatsha ya Lhcaanvacle a'Dios'yishelh, pa c'ayjatelh'e ja Egipto, yiey jan 

lhôvelh'e ti alhancumteselh. 

3“Ya aj ca acaatjat pav'elh diosec ca anyijulh. 

4“Pa ya aj ca asnatesh pa ca ve'lhaa pa ca asjônch'e pava yi'chishamnee yiey pa 

nalhuyish, nilhecha shta pava ca nôv'e' na cotsjaat, pa nilhecha shta pava yi'shi' pa 

tovôc shi' pava ca nôv'ôcji' na cotsjaat. 

5Ya aj ca anjuy'eshicham t'ajuyish pava lhech, pa ya aj ca ôclôj. Lhayaash ti vooy 

yivaatsha ya Lhcaanvacle a'Dios'yish. Ya chavatjanaj pa jivalheshac'oya jayu pa niysa' 

lhfanishlhavach papi vatanavot papin tsapun, papi lhcles, shi' papi lhantôclishjes shi' 

shta papi nijooylha lhantôclishjes. 

6Taj ti jasnatshem pa yicavtsaclajayash papi mil lhcles papi tôlha papi tsen papin 

yôfisjatch'e'yam nava yiyôjijates. 

7“Ya aj ca etônesh atesha pa niysa' na lhey na Lhcaanvacle na a'Dios. Na lhech tanca 

nan'ateesh ca ninclôyita'apee papi yetônesh pa niysa' na lhey. 

8“Avôntôyitey pa nalhu ti chit'ichayshi pa aisinatem pa Lhcaanvacle. 

9Pa acum'in pava ve'lhayama nalhus pa asnatesh lhacôm'a pava lhen ca acum'e. 

10Taj ti vooy pa napu'yama nalhu pa lhech chit'ichayshi pa chiy'isinatem pa 

Lhcaanvacle a'Dios. Pa ya aj ca asnatesh pa ca ve'lhaa ca acum'e pa lhech nalhu, pa 

tanca lhecha pa aôs, shi' lhpa ôse, shi' pa lhancumeet shi' shta lhpa lhancumte, 

nilhecha shta pava aclôy, pa nilhecha shta pa naachifaa pan yi'ajop. 

11Lhayaash pa Lhcaanvacle yisnatesh pava ve'lhayama nalhus na nalhuyish, na 

cotsjaat, na tovôc shi' lhacôm'a pant'ajôôj pava caaj, pa t'ichayshi pa nalhu ti 

napu'yama. Pa lhe'naa pa Lhcaanvacle ti yiisiyan pa nalhu ti chit'ichayshi, pa 

yinôôclhanita pa nalhu ti chiy'isiyan. 

12“Avijatanjulh pa atata shi' lhpa amimi, jaspa caju'ach'e ca veesh'e pa amônlhajayash 

na cotsjaat pan yijut'ay na lhech Lhcaanvacle a'Dios. 

13“Ya aj ca avôncaclôn. 

14“Ya aj ca anvômcavômjatsuelh. 

15“Ya aj ca acut. 

16“Ya aj ca anôôlhjônchatesh pa avelh pa'na. 

17“Ya aj ca ajuctsenesh pa lhajpôyich pa avelh: pa ya aj ca ajuctsenesh lhpa lhch'acfa, 

tanca lhecha shta pa lhancumeet, nilhecha shta lhpa lhancumte, nilhecha shta pa lhclô' 

vôcô, nilhecha shta pa cuvôyutaj, ya aj na shta lhacôm'a pava yitsôt'ajesh.” 

Papi israelitas nijovayem pa Dios 
(Dt 5.22-33) 

18Lhacôm'a papi israelitas yiclôvalh pava tachinshi pa yipe'ya shta pa cuucten shi' pa 

t'ôjôj lhpa vat'ônjanche, yi'van shta lhpa utiyuc ti tajtiy'apee. Taj ti nijova'yem papi 

lhech pa ninamey ts'ivee. 

19Pa lhechesh pa yit'esha ts'ivee pa Moisês: —Asinô'yelhyam avaatsha, pa 

tsiqu'ishameshelh'am jayu, pa ya aj na ca nitasinô'yelhyam pa Dios, lhayaash ti 

tsivômjatelh jayu. 

20Pa yicuulh pa Moisês: —Ya aj ca anjova'yelhem. Pa Dios nachjooy jaspa 

nac'alhtaneshelh jayu ca jaspa yajateesh ca anjova'yelhem pa lhech, pa ya aj ca 

asnatshelh pa sasch'e. 

21Lhan'e papi lhchifas pa tojey pa mônlhee, vooy pa Moisês tac'uya lhpa vôse' 

tjonshajayshi yiey pan yie' pa Dios. 

Pa vatyôjijat t'ajuya pa vatcufayjavat 

22Pa Lhech Lhcaanvacle yit'esha pa Moisês: “Istaa ca anfacleem napi israelitas: ‘Apis 

ti lhavanelh avaatsheelh ti jayasinô'yelh'am ti jatô'lheyjop na vôôs. 

23Ya aj ca asnatshelh pa vatajpec clesanilh cojiyaj ja't'ajesha pa clesanilh ts'ayôji, pa 

jaspa ôclôjelh ca asjône'lha. 

24Asnateshyam pa ve'lha vatcufayjavat cotsjaat, pa lhech alhônelh'eshamyam pava 

aclôyelh tashinshtas shi' pava vôcôc pa jaspa anaychavalhshelhyiy pava acufayjateselh 

pa jaspa shtamjelhvatjulh. Pa janamelh'ay jayu pa jajutelh'ay jayu pa is yiey pan yie' 

papi jenem ca naychavalhey ca yey. 

25Ca eetajesh ca asnateshyam pa vatcufayjavat utinilh, pa ya ja ca chinfaasha'nejop 

pava utes, lhayaash ca chinfaashtajesha'ne pava utes pava t'ajuya, pa nintajulheyam. 

26Ca asnatajesh pa yicufayjavat, pa ya aj ca asnatesh pa vatvôôt, lhayaash ca 

avôôlhtajch'e avaatsha pa chiyvan avôcji jayu ti atsishaan.’ 

Nava vatyôjijates t'ajuya papi lhancashac 
(Dt 15.12-18) 

Éxodo 21 

1“Navôque vatyôjijates jajutelh'ay: 

2“Ca acashaytaja pa ve'lha hebreo, ca acumjataj pava ve'lhayama yincôpes, pa vooy 

pa napu'yama yincôôp pa istaa ca avashan ca nitay'ajop, taj ti ya aj ca nishayan'am ti 

tay'ajop. 

3Ca ve'lhataja ti yam'ay, pa ve'lha yitsha ca nitay'ajop. Vooy ca nicaajtajem lhpa 

lhjaya pa nôôychi pa lhech. 

4Ca nicaajtaj pa lhanvacle ti yijutem lhpa ve'lha lhjaya, lhpa lhech ca nicaajtaj papi 

lhcles yitsjôy shi' papi ôcjeclôy. Lhpa lhech ôcjeclô shi' papi lhcles mônlhaaesh pa 

lhanvacle, pa vooy pa lhancasha ve'lhaa ca nôc. 

5Taj ti ca ninteetajeesh pa lhancasha ca nitayjop, lhayaash ti yen lhpa lhch'acfa shi' 

papi lhcles shi' pa lhanvacle, 

6pa lhecheesh pa lhanvacle pa nicha'jey t'ajuyish pa Dios, pa natc'uyeshey pa lhashi pa 

lhap'oot pa nicôt'at'e pa lhacfe ca natjôy. Ca lhech lhanfanashtaja pa lhancasha pa 

yajateesh jayu ca nitsôt'ajesh pan tcashaya. 

7“Ca nicaajtaj papi tcashayesh lhpa lhôse nan lhjunash lhpa lhancasha, lhpa lhech 

tanca chinvashan ca nitay'e, pa nilhjunashajulh papi lhancashac yitsjôy. 

8Taj ti ca ninteetajeesh pa lhanvacle ca lhjayaaesh, lhayaash lhpa lhutsja ti yapun, pa 

tajulhey ti yivashanem papi lhavelhavot ca nishayan ca nachaj. Taj ti lha'ma ca 

natcavooyjulh, pa sasjop ca natcashaaysha papi nilhchifasa. 

9Taj ti ca nijayayantajesh pa lhaôs, pa lhecheesh pan jôney lhpa lhôse. 

10Taj ti ca nicaajtaj lhap'elh lhjaya, pa tanca nachajemshicham lhpa vatjutsa' lhjaya pa 

vatôc shi' pava t'uyjatshiyis shi' pant'ajôôj pava suyshemshi lhpa lhjaya. 

11Taj ti ca nichinôfisjatajeemch'e cavôque pu'janasham lhjunash, lhpa lhech iseemjop 

ca nitay'e, pa tanca nishayanem ca nitaytajop. 

Nava vatyôjijates t'ajuya papi vancavo'matan 

12“Ca nicaajtaj papi yivo'matan papu, ti yiclôn, pa lhech chiyivalha jayu vitsha ca 

chinclôn. 

13Taj ti ca nicaajtaj papi ninaychavalhtajey pa ca lhfanishalhavach ca nivôncaclôn, taj 

vooy pa Dios lhech lhfanishesh pa jaspa niclôn pa lhavelh, pa lhechesh pa vooy 

yivaatsha janôclit'am jayu pa ca natjuyshi ca niclôtey. 

14Taj ti papu ca suytajaa pa lhavelh ca niclôntaj pa chinvooysha'ne jayu lha'ma ca 

nanclôtey na yicufayjavat pa chiyclôn jayu vitsha. 

15“Papu ca nivo'matantaj pa lhtata ja't'ajesha lhpa lhamimi, pa lhech chiyclôn jayu 

vitsha. 

16“Ca nicaajtaj papi tacutesh pa ve'lha lhavelh ti tcashayesh, ja't'ajesha ca mônlhaajop 

papi lhech isjop ca chinclôn vitsha. 

17“Papi yipôfiyu'in pa lhtata ja't'ajesha lhpa lhamimi papi lhech tajulhey ca chinclôn 

vitsha. 

18“Ca nicaajtaj papi yishansha'ne, pa ve'lha pa yivo'matan paelh yôôtjatesh lhpa utej 

ja't'ajesha ti t'ijôj pa nicôt'esha'ne pa chiyjôn'apee pa vatmôjôvat taj ti ninvaf. 

19Pa vooy pan yivo'matan tanca chinclôyit'apee, lhayaash ti tsi'sha ti yivo'matan 

atesha, pa netshaam pa yich'e pa lhcaavju pa vacôôj. Taj ti pan yivo'matan 

yishayanem jayu pava lhfetatsiy shi' pant'ajôôj pava nalhus ninatcum'in. 

20“Ca nicaajtaj papi yiclônesh pa yeclô' pa lhcasha lhcavo ja't'ajesha lhpa lhcasha 

lhcavoque pa yiclôn, pa isjop ca nichinclôyitesh ca nishayan. 

21Taj ti ca mônlhataja pa ve'lha nalhu ja't'ajesha pav'elh nalhus, pa tanca t'ôyi'sheey ca 

chinivalha pa lhech, lhayaash ti yitsôt'ajesh ti lhcasha. 

22“Ca nicaajtaj papi napu nivacle ti yishansha'ne ti yamjey ti yivo'matan lhpa ve'lha 

ôcjeclô ti yituma, pa namatey pa lhaôs, taj ti ca nisastajeesha'ne lhpa lhech. Pa vooy 

pan yivo'matan pa yishayanem pa lhch'acfa pant'ajôjqu'e ti t'aalhsha yiey pan 

t'ônashesh papi tcaasclanchaysha'ne. 

23Taj ti ca nicaajtaj lhpa nivacche ti chiyvômjat, pa chiyclôn jayu vitsha pan yivômjat. 

24Ca nit'ijôjtajshi pa lhtôsej pa chiyt'ijôôji jayu vitsha pa lhtôsej, papi namat'e lhpa 

vatsevte pa chiynamat'e jayu vitsha lhpa lhtsevte, papi yit'ovôsey pa vatuuc, pa 

chiyt'ovôsey vitsha pa t'ituuc, papi yit'ovôsey pa vatfo', pa chiyt'ovôsey vitsha pa 

lhafo', 

25papi vancaclootjat pa chiyclootjat jayu vitsha, papi vancavo'matan pa chiyvo'matan 

jayu vitsha, papi t'ijôn pa chiyt'ijôôj jayu vitsha. 

26“Ca nicaajtaj papi yit'ijôji lhtôsej pa lhcasha lhcavo, ja't'ajesha lhpa lhcasha 

lhcavoque, pa yipaqu'ifiyan, pa istaa ca nivashan ca nitayjop, tôlh'ejop lhpa lhtôsej. 

27Ca nicaajtaj papi yipôcjet'ôcjic'oya pa lhtsevte pa istaa shta ca nivashan ca nitayjop, 

nicôyôjatemey pa lhtsevte. 

Nava vatyôjijates t'ajuya papi yivo'matan pa'na 

28“Ca nicaajtaj pa vôcô ti yitôjôj pa ve'lha nivacle ja't'ajesha lhpa ve'lha nivacche ca 

nivômjataj pa chinôôtjatesh'in pa lhech vôcô pava utes, pa tanca chintuj pa t'asjaan, taj 

ti tanca chinivalha pan yitsôt'ajesh pa vôcô. 

29Vooy pa vôcô ti yifayjanesh ti yitôjôj'in papu pa yivômjat pa ve'lha, pa lhechesh pa 

chiyôôtjatesh'in pava utes shi' shita pan yitsôt'ajesh, lhayaash ti yitôôytaja pa 

ninujumatsenesh. 

30Vooy ca niteetajesh ca nishayantaj pan vaf, pa istaa ca nishayan pant'ajôjqu'e ti 

chit'aalhsha pa tanca chinclôn. 

31Pa lhech lhjunash shta na vatyôjijat ti yivo'yeshch'e ca nicaajtaj pa vôcô ti yitôjôj pa 

nich'ayech ja't'ajesha lhpa lhutsja. 

32Ca nicaajtaj pa vôcô ti yitôjôjtaj pa lhancasha vatcavo ja't'ajesha lhpa lhancasha 

vatcavoque ti yiclôn jayu pa vôcô ti yôôtjatesh'in pava utes. Taj ti vooy pa lhanvacle 

pa lhancasha vatcavo ja't'ajesha lhpa lhancasha vatcavoque pa chiyjutey jayu pava 

treinta tinshanjay tashaay. 

33“Ca nicaajtaj papi ninp'o'e lhpa lhquitsech ja't'ajesha ti nich'a tiish ti ninp'o'e pa 

natajch'e pa vôcô ja't'ajesha pa cuvôyutaj, 

34pa vooy pan yitsôt'ajesh pa tinjôque isjop ca nishayanem pan yitsôt'ajesh pa lhclô' 

lhayaash ti yiteshinatesh, taj ti istaa ca mônlhaach'e pa lhclô' ti vaf. 

35“Ca nicaajtaj pa vôcô ti yitôjôj paelh vôcô ti yitsôt'ajesh paelh nivacle pa istaa ca 

natcasha'yesh pan mônlha vôcô pa nicatsônesh pa lhasha', vooy pan vaf pa 

nicôtsônesh shta pa t'asjaan. 

36Taj ti ca chintôôytaja pa vôcô ti yifayjanesh ti yitôjôj'in paelh, vooy pan yitsôt'ajesh 

yitôôytaja taj ti yin'ate, pa lhecheesh pa nishayaneshem paelh vôcô mônlha pa 

nanc'ayôjatemey pan vaf, pa vooy pan vaf vôcô pa mônlhaaesh pa t'asjaan. 

Éxodo 22 

Pa vatyôjijat t'ajuya ca chinachajem'e c'o'vat papu ti chiyiteshenatesh pa'na 

1‘Ti nôque lhjunash papu ti t'acutesh pa vôcô ja't'ajesha pa tashinshtaj, ti yiclôn 

ja't'ajesha ti tcashayesh, pa isjop ca nishayanemch'e, pa ve'lhanôjesh pava 

nanc'ayôjatey pa vôcô ti t'acutesh pa yichatjulh pava tashinshtas nanc'ayôjatey lhpa 

tashinshtaj ti t'acutesh. 

2“Ca nicaajtaj pa ve'lha cutsjanaj ti vancatôyiyjat pa yash'apee pan t'acutey pa yiclôn, 

pa lhavafi pan chiyiclôn pa tanca chinivalha pan yiclôn. 

3Taj ti vooy ca nalhutajeey ca nivôncaclôntaj, pa lhech pa lhech vôncaclônjanaj. 

“Vooy ca nit'acutem pa isjop ca nishayanem pan t'ajôjqu'e. Taj ti ca amtaja pa lhpeso 

pa vooy lhavaatsha isjop ca natcashaay lhavach ca jaspa nishayan pava t'acutesh. 

4“Ca nivantaj pan lhclô' pan chiya'shesh'apee ca mônlhataja pa istaa ca 

nishayanemch'e pa nashjat'apee pan t'acutesh vôcô ja't'ajesha cuvôyutaj, ja't'ajesha pa 

tashinshtaj. 

5“Ca nicaajtaj papi nuqueesh pava lhclôy ti yic'utsjatshi pa tavashay ja't'ajesha pa 

ôtjayetachat, pava lhclôy tujqu'e pa tavujuya tavashay paelh, pa isjop ca nishayanem 

pan yitsôt'ajesh ti lhavaclheeshc'oya, lhayaash ti ya'sheshc'oya pa yitsôt'ajesh tavashay 

shi' shta pa lhavôtjayetachat. 

6“Ca nicaajtaj papi talhjen, pa lhavitôj t'ajuyshey pava chiycôjiyan trigo ti 

chiyaclôpju, ja't'ajesha ti istajc'oya ca chinanclanshi, ja't'ajesha ti lhacôm'a pava 

chiycôjiyan. Pa lhech nivacle talhjen pa istaa ca nishayan pava napjun. 

7“Vooy ca nicaajtaj papi yicafiyanesh pap'elh pava lhpesoc, ja't'ajesha paelh tashaay, 

pa lhech nivacle t'acutesh ti lhech lhfanishesh ti t'ajôyajop, pa isjop ca nishayanemch'e 

yiey pant'ajôjqu'e ti t'aalhsha ca nivantaj. 

8Taj ti vooy ca ninvantaja pa cutsjanaj, pa lhechesh pan yitsôt'ajesh pa jpôyich pa 

nôqueshey papi tcaasclanchaysha'ne pa nôvesh'e t'ajuyish pa Dios pan yi'e' papu ti 

yetônjop pa'na ti t'ajôyajop atesha ca yijô'taja. 

9“Ca nicaajtaj papi vatsôôtjateshc'oya pap'elh pa lhclô' vôcô ja't'ajesha cuvôyitaj shi' 

shta pa tashinshtaj shi' pav'elh lhcôqueclitôy pa ca lhechtaja pava yit'esha ca 

nitsôt'ajesh, ca lhech lhjunashtaja papi napu' nivacle, pa nôqueshey papi 

tcaasclanchaysha'ne ca nôvesh'e t'ajuyish pa Dios, ca nicaajtaj papi yijô' ti yitsôt'ajesh. 

Pa vooy papi tanôôlhjônchatesh pa nishayanem pan yijô' ti yitsôt'ajesh. 

10“Ca nicafiyantajesh paelh nivacle pa ve'lha cuvôyutaj ja't'ajesha pa ve'lha vôcô shi' 

pa ve'lha tashinshtaj pa ca lhechtaja pava lhclôy, pa lhech vatôclô ca nivaftaj 

ja't'ajesha ca chinclônchatshi, ja't'ajesha ca chinatcutesh ca amtaja papu ca 

nivantajesh. 

11Pa lhech nivacle pa netônjop jayu pa lhey pa Lhcaanvacle pa lhech nivacle pan 

yitsôt'ajesh, lhayaash ti ninefenesh pan yicafiyantajesh. Pa vooy paelh pa nishayanem 

pa lhech pa ninefenesh pa ca na'a. 

12Taj ti pan t'acuteshc'oya ti yi'vanesh pa istaa ca nishayanem pa lhclô' pan 

yitsôt'ajesh. 

13Ca nicaajtaj pa vatôclô ti vanu'e paelh suy yaquiset, papi ca nivantaj pa istaa ca 

nanfacleem pap'elh pa jaspa tanca nishayanem cava mônlhee t'asjanis pan vaf ca 

yijô'taja ti chivanu'e. 

14“Ca nicaajtaj papi t'aalhsha paelh pa lhclô' ca nijutajey ca nivaftaj, ja't'ajesha ca 

vo'mat'a ca ninanfactajeem pan yitsôt'ajesh pa vooy pan tô'lha pa nishayanem pan 

yitsôt'ajesh. 

15Taj ti pan yitsôt'ajesh pa naôvtajesh'e t'ajuyish, pa tanca nishayanem, pa vooy pan 

lhclô'esh ti yit'esh ti yanjop pa lhecha pa lhech nishayanemch'e. 

Pava vatyôjijates t'ajuya papu ti t'acutvatay'in shi' pav'elh 

16“Ca nicaajtaj papu ti yôjqu'enelhch'e lhpa lhutsja ti jôjjeclay nintajayay, pa isjop ca 

nishayanem pa lhtata yiey pan t'ajôjqu'e ti t'aalhsha, lhayaash ti yifayjanesh, pa istaa 

ca lhjayaeesh lhpa lhech. 

17Lha'mataj pa lhtata ti ninteetajeshem lhpa lhôse ca lhjayaaesh pa nich'ayech, istaa ca 

nishayan pa nichinvashantajem, lhayaash ti yifayjantajesh, taj ti tanca lhjayaaesh lhpa 

lhutsja. 

18“Pa ya aj ca avashanem pa lhmônlhajayash ca tôyjechea. 

19“Pa lhech nivacle nicu'a lhpa vatôclô ti yen ca nama, pa lhech isjop ca chinivalha ca 

chinclôn. 

20“Pa lhech pa nijutajey pava lhcufayjavtes pav'elh chiydiosiyan, pa nilhecha ca 

nijuteyjop pan ve'lha ti Lhcaanvacle, pa lhech isjop ca chinivalha ca chinclôn. 

21“Ya ja ca acônitshielh pa ya aj shta ca ajôts'ôclônelh'in papi tôôlhfach'ee, lhayaash ti 

lhtô'lhelhfach'ee yitsha ti yiey ja Egipto. 

22“Ya aj ca acônitshielh papi ôsch'acchey shi' shta papi ôftecles, 

23lhayaash papu ca chincônitshitaj papi lhech ca nit'aalhtajeshyi pa yefencheyash, pa 

jôquey jayu ca qu'efenesh. 

24Pa yasuya jayu pa c'aclônshelhsha'ne jayu na yiclesataj, pa c'anjôcleshelh jayu pa 

amônlhajayashelh. Pa lhechesh papi ajayaselh pa ôsch'acchey jayu, vooy papi acleselh 

pa ôfteclesesh jayu. 

25“Ca nicaajtaj papi natpiôyesh'am pava apesoc pa achifa ti ts'aclaay, pa ya aj ajôney 

pa yitôyc'oya ti tpiôy, pa ya aj ca ac'uyjatem pava ca aalhsha. 

26Pa lhech nivacle ca nijutaj'ay lhpa t'uyjatshiy ca natjôytajajop ca nit'aalhtajesh'a 

pava apesoc, pa istaa ca achajey ca nujatajey ca nuy na juncuclaay, 

27lhayaash pa lhech ti ve'lheem lhpa t'uyjatshiy ca jaspa nivayjatjulh pa c'uy. Ca ni 

lhech lhanfanashaa, ¿pa she t'e pa tavuuyshi jayu ca nijo'tajsha'ne? Pa lhech ca 

nit'aalhtajyi pa qu'efen jayu, ca suytajeeshi pa lhnefenjayash, lhayaash ti 

jaycavts'aclayesh. 

28“Ya aj ca acônitshi pa Dios, pa ya aj shta ca apôfiyu papi lhanvacleesh napi achifas. 

29“Ya aj ca aclet'eeshelhc'oya ca anchajeelh pava acufayjateselh lhacôm'a pava 

nacavcalheshelh shi' shta pava ôtjayetas t'ic. “Pa vatjutsa' aôs istaa ca anjutyiy, 

30pa lhech lhjunash shta pava vatjutsa' lhcles pava aclôyelh vôcôc shi' pava 

tashinshtas. Pa istaa ca mônlhaaesh pava napu'yama nalhus lhpa lhamimi, pa vooy pa 

pu'janayama nalhu pa anjuteelhyiy. 

31“Avaatsheelh istaa ca ataasclanelhsha'neyic'oya. “Ya aj ca atujelh pa t'asjaan pa 

aclôelh ca ninu'taj'e pava yaquisites suy yiey pa tavashay; pa ajutelhey pava nuus. 

Éxodo 23 

Pava vatyôjijates ca chinasnatesh pava yivo'yeshch'e 

1“Ya aj ca at'esha pava yôôlhjôn'in, pa ya aj ca môôjelha papi ojiyis ca efeneshelh 

pava ninvo'yeshch'e. 

2“Ya aj ca anach'itesha papi t'ajôôjjô pava yisnatesh niysisa. “Pa vooy ca nicaajtaj 

pava ca nafactajeshelh papi t'ajôôjjô pa istaa ca ya aj ca navaych'aclajelh pava 

ninvo'yeshch'e ca môôjelha. 

3Pa nilhecha pa ts'aclaay ca avenchat ti caaj pava tôlh'ejop. 

4“Ca avantaj pa vôcô ja't'ajesha pa cuvôyutaj pa lhclô' pa niac'utsfaa pan tastay'in, pa 

istaa ca acha'jey. 

5Ya aj ca avô'mesh ti t'efen papi ti nacônitshi; ca avantaj pa lhclô' cuvôyutaj ti 

nicôt'esha'ne pava tilhôôj pa efenesh ca anclanem'apee. 

6“Ya aj ca vena afanisheeshem pa ts'aclaay pava vatyôjijates yiey pa chiyie'. 

7“Ayjop pava lhclishay ninvo'yeshch'e, pa ya aj ca efenesh papin yiclôn pa nivacle 

ampa ca natmeneshlhavach, lhayaash ti jivalha jayu papi caaj pa tameneshlhavach. 

8“Ya aj ca acuumjulh pava chinashayanesh ninvo'yeshch'e, lhayaash pava lhech 

yivintacluquiyan pa nivacle pa yac'oyjatesh pa ampa ca natmeneshlhavach pava 

caajtajem. 

9“Ya aj ca imaj'e pa'na pa niachifaa, lhayaash ti lhech ajunashelh lhtô'lhelhey ja 

Egipto, lhayaash ti apis ti natô'yelha pava lhfanishlhavach pap'elh yiey pav'elh 

yitsates. 

Pa vat'ichayash ti chiynôôclhanita 

10“Pa acôjiyanjan'e pa acac'ovat pa anayjatva'ne pa acavcalhech pa môôjqu'e pava 

ve'lhayama yincôpes, 

11Pa vooy pa napu'yama nincôôp pa ya aj ca acôjiyanjan'e: pa istaa ca ichayanelh, pa 

vooy papi nivacle ts'aclaaysha'ne yiey pan lhôvelh'e yitsaat pa istaa ca nituj pava 

tôlhjaclacuy yi'shi' pa acac'ovat. Pa chi' shta pava yaquisetes pa nituj pava ca 

mônlhatajach'e. Pa lhech lhjunash shta pava ôtjayetas shi' pava olivos. 

12“Pa môôjqu'e ca asnatesh pava ve'lhayama nalhus lhacôm'a pava lhen ca asnatesh, 

pa vooy pa napu'yama nalhu pa ichay, ca jaspa nit'ichay yitsha pa aclô' vôcô ja't'ajesha 

pa cuvôyutaj ca jaspa nit'un'in pa acasha shi' pa tojc'oya. 

13“Anc'ashamesh lhacôm'a cava jayôjeeshelh'a, lhayaash ti niyit'esh ca c'apeyeeshelh 

pav'elh ca atseyfayanshelh. 

Pava pu'jana chiyashjat vatc'ayasheshva'ne 
(Ex 34.18-26; Dt 16.1-17) 

14“Asnatshelh pa atc'ayashelhva'ne t'ajuya pa yôclôjqueyashesh pava pu'jana'esh pa 

ve'lha yincôôp. 

15Pa lhech vatôclôjqueyashesh vatc'ayasheshvane lhpa yucuve ninôveyshi pa 

yicap'ofiyanshi, pa aychavalhshelhch'e ca yônashesh ti jasclaneelhsha'ne'am. Pa 

atujelh lhpa lhech yucuve ninôveyshi pa yicap'ofiyanshi pa môôjelhch'e pava 

napu'yama nalhus. Lhayaash ti lhech t'aplhuqu'e ja jive'cla ti Abib, lhayaash ti lhech 

pa lhech jive'cla ti tay'e pa Egipto. Pa ampapu ca tsi'shaasha'ne ca nincha'ja pa'na. 

16“Pa caaj shta pa vatshamitjayashesh ti chitc'aeshva'ne pava vatjutsa' vatcavcalhech, 

pava vatjutsa' lhay pava chiycôjiyanshi pa tavashay. Pa lhech lhjunash shta pa 

yôjesh'esha'ne nincôôp ti chitc'aeshva'ne pava nijooylha ti chiycôjiyan ti lhech yôj'e'. 

17“Pa lhacôm'a papi nivacle pa tajulhey ca nôv'e' t'ajuyish ts'ivee pa Lhcaanvacle pava 

pu'jana'esh ti tc'aeshva'ne ti ve'lha nincôôp. 

18“Pa vooy ca asnatajeshyam pa acufayjat pa aclô', pa ya aj ca anamjateshnee pava 

lhavoyey shi' lhpa yucuve ninôveyshi pa yicap'ofiyanshi, pa ya aj ca asclan pa lhôtje 

pa ajuyjata peelh nalhu. 

19“Pava ya'shesh ti isis lhcôjiyan pava vatjutsa' lhay pa istaa ca acha'jey ja 

lhishjanjavat a Dios. “Pa ya aj ca nitatayeshc'oya pava tashinshtayche lhcles pa 

lhtsoos lhpa lhamimi. 

Pa lh'ángel pa Lhcaanvacle 

20“A'va yivaatsha jachen'ay jayu na yi'ángel ca nôv'e' ajuyish, pa jaspa 

ninujumatsen'ash yiey na nôyish, ca jaspa nacha'jey pa lhôv'e' jayu, pan 

chiyisclansha'ne'am. 

21Pa ya aj ca atojeema pa lhech; anc'ashamesh pa ya aj ca ni'ujana, lhayaash papu ca 

ninu'tajeesha na yey pa tanca nivômjatelhch'e'am pava asasch'eclelh avaatsheelh. 

22Taj ti ca c'avantajelh ti lhanc'ashamshelhyam ca asnatajeshelh lhacôm'a cava 

jayôjeeshelh'a pa tanca yic'utsfaaesh papi naac'utsfaseelh, pa c'ashjatelh'apee jayu papi 

yaashtajelh'atapee. 

23Na yi'ángel vanôyin'ac'oya jayu ca nacha'jey ja lhavtsaat japi amorreos shi' japi 

hititas, japi ferezeos, japi cananeos, japi heveos shi' japi jebuseos, japi lhech jayjat'e 

jayu jô. 

24Pa ya aj ca môôja pa niysa' lhfanishlhavach japi lhech. Pa ya aj ca acjatsuy'e 

t'ajuyish pava yidiosiyan, pa ya aj ca ôclôj shta pava lhech. Pa istaa ca avômjatsha'ne 

lhacôm'a pava lhech utes lhasnôyjes. 

25Ôclôj na anvacle Dios, na lhech nefenesh jayu lhpa ayucuve shi' pa avinôt. “Pa 

jatontey'am jayu pa vatayyash. 

26Pa jasnatesh'am jayu ca ni'avafa ca amtajeeyjop pa a'nalhu. Pa tanca nôvji' jayu shta 

na avtsaat lhpa ve'lha ôcjeclô ca nitônômat, pa amlhapa jayu shta ca ôcts'ôtachea. 

27“Yivaatsha jatontey'am jayu pa vatjovayi pa chiypeya' jayu pa t'ôjôj papi 

ninfiiysha'ne ti yie'ajuyish pa ca nôôvtaj'e pa yitsaat yiey pan lhatjuyshi. Pa 

jasnatshelh'am jayu papi naac'utsfaseelh ca niclotelh'ac'oya. 

28Jasnatesh'am jayu pa ca anaashtaj'e ca ninfi'yasha'ne pa jaspa niclôt'ac'oya japi 

heveos, japi hititas shi' japi cananeos. 

29Tanca yifanisheesh'in ca yayjatshi pa ve'lha yincôôp, ca ya aj ca chinac'oyesh ja 

cotsjaat, ca jaspa ya aj ca aclojee pava yaquisetes suy ca jaspa ninu'elh'a. 

30Pa yajatesh jayu ca juc'aan ca c'ac'uyjatelh pa vooy ca amtajelhey ca aclojtajeelh 

papi acleselh, pa lhecheesh pa amelhey lhac'o na cotsjaat. 

31Pa janôôclhanitey jayu pava yôj'esha'ne pa acootsjat'elh: Yôj'e' jayu ja Tovôc 

Yucshi pa yamey jayu ja tovôc yitsôt'ajesh japi filisteos, pa yôj'e' shta ja cotsjaat ampa 

ca nôv'e' pa yôj'e' jayu shta ja tovôc Éufratas. Yivaatsha qu'efenesh jayu japi lhech yie' 

ja yitsaat pa lhclôtsjatelh jayu japi lhech. 

32“Ya aj ca môôja pava lhfanishlhavach papi lhech, pa ya aj na shta pava yidiosiyan. 

33Ya aj ca an'ateelh ca nôvji' pa avtsat'elh, jaspa tanca nasnatshiyinesh pa sasch'e, ca 

jaspa ajuyeshyijulh. Pa jaspa ya aj ca amjelhey ca ôclôjelh pava ca adiosiyanelh, jaspa 

tanca nacuclôntajelh'in.” 

Éxodo 24 

Pava yijô' ti chivatpeya'esh ti chiyisnatesh 

1Pa Lhcaanvacle yit'esha pa Moisês: —Anachelh'apee lha utiyuc na Aarón, na Nadab 

shi' na Abiú, pa chi' shta napi setenta nitaôvclasa napi Israel, pa anachelhey yiey na 

jôv'e'; taj ti ya aj ca anamelhyi jô, pa lhech acjatsuyelh'eshicham. 

2Pa ave'lhaa ca anachyi; ca ashalhaaayam; pa vooy nap'elh ya aj ca shalhaaayam, pa 

chi' shta nap'elh nivacle ya aj ca nach'apee. 

3Pa Moisês ti vapec pa nifaclem lhacôm'a papi lhchifas pava yit'esh pa Lhcaanvacle 

pa yisclanvatich'e, pa lhacôm'a ti yicu'lhesh: —¡Jech, jasnatshelh jayu lhacôm'a pava 

niyôjeeshjooy pa Lhcaanvacle! 

4Pa lhechesh pa yi'sesh'e lhacôm'a pa Moisês pava yit'esha pa Lhcaanvacle. Pa vooy ti 

nich'a nalhu pa nitshaam pa yisnatesh pa itôvat yiey pa lhavôj'e lhpa utiyuc. Pa yan'e 

pava napu'nôjesh napu'yama utes lhasnôyjes, pa ve'lhee ts'ivee pan t'ajôôjam papi 

israelitas. 

5Pa tatsha ti yicheney papi nich'acsha'ne israelitas pava vôcôc jayanjas pa yiclôn pa 

tisesh pa Lhcaanvacle pa lhjunashjulh ti tcufayeshlhnôcji pa jaspa ve'lheelhsham. 

6Pa Moisês t'acum'e pava ch'alhu'esh pava lhavoyey pa yanshi' pa titech, pa vooy 

pav'elh ch'alhuesh pa yisichat'apee pa itôvat. 

7Pa lhechesh pa t'acum'e pa vatqu'isjayanach t'ajuya pava vatpeya'esh pa yetônemch'e 

papi lhchifas, pa lhechesh pa yit'esh ts'ivee: —Jayeetshelh jayu yalhacôm'aelh ca 

jaych'anelha pava yit'esh pa Lhcaanvacle. 

8Pa lhechesh pa Moisês pa t'acum'e pava lhavoyey pa yisichat'apee papi nivacle, pa 

yit'esha: —Navôque lhavoyey apis ti chivatpeya'shelh pa Lhcaanvacle ti 

yisnatshelh'am avaatsheelh, cava lhech lhtatsuqu'esh lhacôm'a pava lhclishay. 

9Pa Moisês yich'apee lhpa utiyuc shi' pa Aarón, pa Nadab, pa Abiú pa nôquee papi 

setenta nitaôvclasa papi israelitas. 

10Pa lhech yivan'e pa lh'Dios papi Israel: pava lhafoc yi'ôcji pava nôcshi'sha'ne 

lhjunashjulh pava climsha'ne ti chiyan'ôcji pa jpôyich pa nôcshi' nan lhjunash na vôôs. 

11Pa Dios ampa ca lhfanisheesh papi lhech nivacle tôlhshaam papi israelitas, papi 

yi'van pa Dios pa tsaccunelh pa yiyô'elh shta. 

Pa Moisês yi'apee lhpa utiyuc Sinaí 

12Pa Lhcaanvacle yit'esha pa Moisês: —Anach'apee lha utiyuc yiey na jôv'e', pa lhech 

ach'an'eyic'oya. Pa jajut'ay jayu nava napu' utes t'iyas navan janshi' nava yiyôjijates pa 

jaspa eyjatsjanesh napi israelitas. 

13Pa Moisês netshaam pa yich'apee lhpa lh'utiyuc pa Dios. Pa tanôôycheelh pa 

yôsjat'e t'ajuyish Josuê. 

14Pa yit'esha papi nitaôvclasa: —Nôque ach'anelh'eyic'oya cum, vooy ca jatpectajeelh. 

Pa lhech mônlhee na Aarón shi' na Hur mônlheelh'ajop jayu. Pa vooy ca nicaajtaj 

pava tavijatayem papu, pa istaa ca nanfaclelh'am napi lhech. 

15Ti tifeshch'e ti nifaclem pa Moisês pa yich'apee lhpa utiyuc, lhpa lhech tif'apee lhpa 

vôse'. 

16Pa lhôclôjqueyash pa Lhcaanvacle namjeyshicham lhpa utiyuc Sinaí, pa yicheshch'e 

pava ve'lhayama nalhus lhpa vôse' ti tif'apee lhpa utiyuc. Pa vooy lhpa napu'yama 

nalhu pa Lhcaanvacle yiyôjeey pa Moisês yi'apeejop lhpa vôse'. 

17Pa lhôclôjqueyash pa Lhcaanvacle yiesh'e t'ajuyish papi israelitas pa lhjunashjulh pa 

itôj ti chiyvaney, ti yi'apee lhpa ujquishaam utiyuc. 

18Pa Moisês yitshaam lhpa vôse' ti yich'apee lhpa utiyuc, pa lhech mônlhee cuarenta 

pava nalhus shi' pava tulhis. 

Pava vatcufayjates t'ajuya pa is'ôcji lhtôvash 
(Ex 35.4-9) 

Éxodo 25 

1Pa Lhcaanvacle yiyôjiesha pa Moisês pa yit'esha: 

2“Anfacleem napi israelitas ca nayjatva'ne pava ca u'elhch'eyam. Pa tajulhey ca 

ninayjatvane lhacôm'a papi yijô' ti yitôlhjatlhavne ti tcufay tôlhshaam pa lhcachi'; 

3pava chinayjatva'ne lhech: pa clesanilh cojiyaj shi' pa clim ts'ayôji clesanilh shi' 

peelh clesanilh cojiyaj shta, 

4shi' pa yaca sivôclôclhayeech, shi' pa is sivôclôclhayeech tsamivay, shi' pa yuc shi' pa 

clasim sivôclôclhayeech, shi' shta pa tashinshtayche lhsashanilh, 

5pava t'ojechey pava tashinshtas chiyu'jam pa yuc, shi' pava t'ojechey pava 

chiyclasimiyanch'esha'ne, shi' pava t'iyas lhpa aacjiyuc joquitach, 

6shi' pa lhape' t'ajuya pava itôtas, shi' pa vatshachivo, shi' shta peelh lhape' acôjqu'e pa 

lhniish t'ajuya ti chiytsiclô'lhey, 

7pava utes nalhjunashvatc'oya isis lhey cornalina, shi' pav'elh utes chiyisnatesh ti 

chiyclasimiyanch'esha'ne jaspa yanlhtapee papi vatasinôc lhavos ja't'ajesha ti yuych'e, 

shi' shta pa lhtinish t'ajuya pa vatasinôc lhavo' lhanvacle. 

8Pa asnatshelhyam pa ca jajuyjata na is'ôcji lhtôvash ca jaspa jôvelh'atshi avaatsheelh. 

9Taj pa lhech lhtôvash yiey pan jôv'e' jayu pa lhacôm'a pa lhjunash pava yi'ôcji pa 

istaa ca ajônshelhch'e pa lhjunash pava janôclitelh'am jayu. 

Lhpa vatcaqueclitôshi yeclônilh t'ajuya pava chivatpeya'esh 
(Ex 37.1-9) 

10“Asnatshelh lhpa ve'lha vatcaqueclitôshi tô'lha lhpa aacjiyuc t'un, pa un metro y diez 

centímetros pa lhavôôj, pa sesenta y cinco centímetros pa lhjucach'e, pa sesenta y 

cinco centímetros ti t'aplhuquisham. 

11Pa ach'anshelh'apee pa clesanilh cojiyaj pa tasham shi' pa fach'ee, shi' shta pa 

lhavôjqu'e pa clesanilh cojiyaj. 

12Pa asnatesh shta pava yichatjulh chamashiclesh pava clesanlhiy cojiyas, ca aneshelh 

pa napu'a pava ve'lha tavayshi pa vooy pav'elh napu' pa nôque tavayshijop shta. 

13Asnatshelh shta pava chiyjocjoqu'e yeclôy tô'lha lhpa aacjiyuc t'un pa uyjatelhch'e 

pava chamashisha'ne clesanlhiy côjiyas, pa ap'aclaneshelhch'esha'ne pava yeclôy pa 

clesanilh cojiyaj. 

14Pa uyjatelhch'e pava chiyinesh lhpa vatcaqueclitôshi yeclônilh ca jaspa isa'jop ca 

anenjateshelhchisham. 

15Pa ya aj ca chinayjatch'e pava chiyjocjoqu'e chamashisha'ne clesanlhiy cojiyas lhpa 

vatcaqueclitôshi yeclônilh. 

16Pa anelhch'e lhpa lhech vatcaqueclitôshi yeclônilh pa vatyôjijat, pan jajutelh'ay jayu. 

17“Pa asnatshelh shta pa lhap'oot clesanilh cojiyaj tsi'shaa, pa atsjuulhshi pa un metro 

y diez centímetros lhavôôj pa sesenta y cinco centímetros pa lhjuc'ach'e, 

18pa napu'a pava chinasnatesh chinjônch'e pa lhjunash papi ángeles pa clesanilh 

côjiyaj pa chinvatsavatjat'apee pa chiyclôneshch'e pa clesanlhiy ta'juya, pa 

chiyjuyjatvatjulh ti chiyan'apee pa lhap'oot. 

19pa lhap'oot chiynesh pa ve'lhesham pava lhech pa ya aj ca chincatsônjat pa vena 

chinan'e lhap'elh; pa ve'lha lhpa chinan'esha'ne pa yôj'e' pa lhap'oot shi' lhap'elh 

chiyan'e pa yôj'esha'ne shta. 

20Pava lhech isjop ca chinjuyjatvatjulh, pa vooy pava lhtacoc chinjuyjata pa lhap'oot, 

pa vooy pava lhafas pa nichenvatjulh ca nôv'apee pa lhap'oot pava lhech. 

21Pa ap'otiyanshelh pa lhap'oot lhpa vatcaqueclitôshi yeclônilh, pa anelhch'e lhpa 

lhech vatcaqueclitôshi pa vatyôjijat pan jajutelh'ay jayu. 

22Pa lhech jôvelh'aajop jayu yiey ja yôj'e' ja lhap'oot pa jôvji' lhcaavju jayu papi napu' 

chiyjônch'e papi ángeles yi'apee lhpa vatcaqueclitôshi yeclônilh, pa c'atôychiyinshelh 

jayu lhacôm'a pava jayôjieshelh'a pavan t'ajuya napi israelitas. 

Pa vatsaccunjavat t'ajuya pava yucuvec china'e t'ajuyish pa Dios 
(Ex 37.10-16) 

23“Asnatesh pa ve'lha vattsaccunjavat tô'lha lhpa aacjiyuc t'un, pa noventa centímetros 

pa lhavôôj pa cuarenta y cinco centímetros pa lhjuc'ach'e, pa sesenta yi cinco 

centímetros pa t'aplhuquisham. 

24Pa an'apee pa clesanilh cojiyaj tsi'shaa pa asnatesh shta pava lhavôjqu'e clesanilh 

cojiyaj shta. 

25Anashjatelh'apee pa yôj'e' pa vattsaccunjavat pa siete centímetros pa lhjuc'ach'e pa 

clesanilh cojiyaj. 

26Pa asnatshelh shta pava yichatjulh clesanlhiy cojiyas pava chamashisha'ne, pa 

uyjatelhch'e pava yichatjulhesh yeclôy pa ve'lhaae ts'ivee pava lhcaclôy ca 

chinajulhjatshisha'ne. 

27Pa nôque lhjunash jayu pa mônlhaaapee pa nach'elhavôôj pa shi' shta pava yeclôy 

pa chinuyjach'e pa jaspa isa'jop ca chinchajesh'in pa vattsaccunjavat. 

28Pa asnatshelh pava yeclôy tô'lha lhpa aacjiyuc t'un ca jaspa chinjocjoqu'e pa 

chinchaajtajesh pa vattsaccunjavat pa chinp'aclaneshch'e pa clesanilh cojiyaj. 

29Pa asnatshelh shta pava titjeyesh pa clesanilh cojiyaj tsi'shaa, shi' pava 

tincaatshiyisesh pitesch'e, shi' pava tacfeyis shi' shta pava côts'ôjisha'ne pa natjuya ti 

chiyuqu'een t'i'esh. 

30Pa yajateesh ca nelh'apee na vattsaccunjavat nan tsitsôt'ajesh jayu shi' lhpa yucuve 

lhpan lhastisesh. 

Lhpa itôtaj clesanilh cojiyaj 
(Ex 37.17-24) 

31“Asnatesh shta pa itôtaj clesanilh cojiyaj tsi'shaa, lhpan chiyclôneshch'e pa 

clesanlhiy t'ajuya. Pa lhtatsuc, pa ac'ôtsiyan'ôcji, pa vooy pava lht'oyesh shi' pava 

yôj'esha'ne pan yôj'e' pava chiytujatey'e pa namvatsham pa ve'lhaasham. 

32Pa vooy pava lhavôjqu'e pa yamvatsham ve'lhayama pa t'ajôjqu'e pava titjuyesh, pa 

pu'jana pava nôque tavayshijop pa pu'jana shta pav'elh. 

33Pa t'ajôjqu'evatjulh pava ve'lhayama titjuy pa yi'shi' lhcachivat pa lhtatsuc pa itôtaj 

pa isjop ca nôvesh pava pu'jana c'ôts'eshi pa lhjunashjulh pava avayclayuc lhôva ti 

yi'tasham pa lhshayc'u pa tôôlh. 

34Pa lhech lhjunash shta lhpa lhtatsuc yichatjulh shta pava c'ôts'eshi lhjunashjulh shta 

pava avayclayuc lhôva ti yi'tasham pa lhshayc'u. 

35Lhacôm'a pava tcacch'esha'ne jô caaj pava lhtôvjas. 

36Lhacôm'a pava lhech isjop ca ve'lhaasham pa tôlh'e pa itôtaj, pan chiyisnatesh pa 

clesanilh cojiyaj ti chiyiclôneshch'esha'ne pa clesanlhiy t'ajuya. 

37Pa asnatesh shta pava napu'yama chiytseclôlhey'e pa aneshchisham pa caspa tojach'e 

pa lhqu'isjuyaj. 

38Pa vooy pava chiyjujquiyanesh titjeyesh chi'a shta pa clesanilh cojiyaj tsi'shaa. 

39Tajulhsham pava trenta y tres kilos pa clesanilh cojiyaj tsi'sha ca asnatajesh lhpa 

itôtaj, pa lhacôm'a shta pat'ajôôj pava chiychenesh. 

40Pa istaa ca aniyitesh ca ajôneshch'e ca jaspa lhjunashajulh ja lhjunash ti janôclit'am 

ti yiey lha utiyuc. 

Pa Is'ôcji lhtôvash 
(Ex 36.8-38) 

Éxodo 26 

1“Asnatesh pa is'ôcji lhtôvash napu'a nôjesh pava sivôclôclhayjey yaca, shi' pa 

sivôclôclhayeech tôjiyaj, shi' shta paelh yuc. Pa nanshi pava napu' vatajpecles 

ángelesesh. 

2Lhacôm'a pava lhech sivôclôclhayjey lhavjôyach'evatjulh: doce'a nôquee pa 

ch'alhu'esh metros pa lhavôôj pa napu'a metros pa lhjuc'ach'e. 

3Chinashtilhvatjulhsha'ne pava ve'lhanôjesh sivôclôclhayjey, lhech lhjunasha shta 

pav'elh ve'lhanôjesh. 

4Asnatesh shta pava lhavtes pa p'ajav yaca pa anesh pa chishamnee pava ve'lhasham, 

lhech lhjunasha shta pav'elh nijooylha. 

5Aclôntelh'e pava lhavtesesh pa vatjutsa' ve'lhasham pa cincuenta'a'e, lhech lhjunasha 

shta pa tavaych'e pa ve'lha ninash'e pava lhavtesesh. 

6Asnatesh shta pava cincuenta lhnavaniy clesanilh cojiyaj, pa uyjatshamsha'ne pa 

vatjutsa' ve'lhasham sivôclôclhayeech shi' shta lhacôm'a pav'elh, pa lhjunashjulh ti 

ve'lhasham pava sivôclôclhayjey pa is'ôcji lhtôvash. 

7“Asnatesh shta pava once sivôclôclhayech'esh pa tashinshtayche lhsaash jaspa 

chinan'apee pan lhjuqu'eey pa is'ôcji lhtôvashesh pava sivôclôclhayjey. 

8Lhacôm'a pava lhech sivôclôclhayjey ca lhavjôyach'evatjulh: trece metros nôquee pa 

ch'alhu'esh pa lhavôôj pa napu' metros pa lhjuc'ach'e. 

9Ashtilhvatjulh pa ve'lhanôjesh sivôclôclhayjey shi' shta pav'elh ve'lhayama 

sivôclôclhayjey, vooy pa ve'lhayama sivôclôclhayeech pa anachaj'apee yiey pa 

t'ajuyish'e pa tsha'nuvo'esh. 

10Nanjooylha shta ca asnatesh pava cincuenta lhavtesesh pa chishamnee pa 

sivôclôclhayeech pa ap'o'eshjulh pa vastjutsa' ve'lhasham, shi' shta pav'elh cincuenta 

lhavtesesh chishamnee pa sivôclôclhayeech yiey pa tavaych'e ve'lhasham. 

11Asnatesh shta pava cincuenta lhnavaniy clesanilh clim pa uyjatshamsha'ne pava 

lhavtesesh, pa lhjunashjulh ti tsha'nuvo'esh yiey pan tca'sham. 

12Pan lhjunash pava sivôclôclhayjey tsha'nuvo'esh yaashchisham, ca jaspa 

chinjuyjatshicham pa is'ôcji lhtôvash. 

13Pa nôque lhjunash pa is'ôcji lhtôvash pa yip'ooj'apee lhacôm'a pan lhavôôj pava 

yaashchisham: pa cuarenta y cinco centímetros pa nôque tavayshi pa cuarenta y cinco 

centímetros paelhcha. 

14“Asnatesh shta ca tsha'nuvo'a'esh pa tashinshtaj t'ojechey chiyp'aclanshi pa yucshi' 

shi' pav'elh t'ojechey clasimsha'ne ca chinan'apee shta. 

15“Asnatesh shta pava yeclôy t'iyas t'un, ca natjuya pa is'ôcji lhtôvash pa atsemajelh 

pa atsôôtjatelh shta. 

16Pant'ajôôj pava yeclôy t'iyas yichatjulh metros nôquee pa ch'alhu'esh pa lhavjôy, pa 

sesenta y cinco centímetros pa lhjuc'aach'e, 

17napu'asham pava chiyp'ôjiyansham pa ve'lha yeclô t'iya pa jaspa nit'unesh peelh. 

Asnatesh shta lhacôm'a pav'elh yeclôy t'iyas ca natjuya pa is'ôcji lhtôvash. 

18Ca asnatajesh pava veinte yeclôy t'iyas pa avayjatey na fiyatjulh. 

19Pa an'e' pava cuarenta lhtascuyesh pa clesanilh ts'ayôji clim. Ve'lhaae ts'ivee pava 

yeclôy t'iyas pava napu' lhtascuyesh pava chiyitjuqu'ec'oya. 

20“Shi' shta pa nôque tavayshijop pa is'ôcji lhtôvash ja't'ajesha pa fchenajjulh pa 

asnatesh pava veinte yeclôy t'iyas 

21pa cuarenta pava lhtascuyesh pa clesanilh ts'ayôji clim, jaspa ve'lhaae ts'ivee pava 

napu' lhtascuyesh. 

22Vooy peelh t'ôyish'e is'ôcji lhtôvash nuutch'ejulh, asnatesh pava ve'lhayama yeclôy 

t'iyas, 

23chi'a shta pava napu' yeclôy t'iyas atsemajvatjulh yiey pa t'ôyish'e pa is'ôcji lhtôvash 

ca t'afcato'eesh. 

24Pava lhech yeclôy t'iyas napu' namvatjulh pa chishamnee shi' pa shichaam jaspa 

niyitsjat pa is'ôcji lhtôvash. Pa nôque lhjunasha asnatshelh pava napu' yeclôy t'iyas 

pava lhech napu' pa lhtatsuqu'eesh. 

25Asnatshelhjop jayu shta pava pu'janayama yeclôy t'iyas shi' pava dieciseis 

lhtascuyesh pava clesanlhiy ts'ayôji clim, ja't'ajesha shta pava napu' lhtascuyesh pa 

ve'lha yeclô t'iya. 

26“Asnatshelh jayu shta pava ve'lhanôjesh yeclôy t'un pa ichavashelhc'oya pava 

yeclôy t'iyas ca natjuya pa pacham pa is'ôcji lhtôvash. 

27Ve'lhanôjesh shta pava ichavashelhc'oya pava yeclôy t'iyas ca natjuya peelh 

pacham, pa chi'a shta pav'elh ve'lhanôjesh ichavashelhc'oya pava yeclôy t'iyas yiey pa 

t'ôyish'e nuutch'ejulh. 

28Vooy peelh chinashjatshi lhcachivat pava yeclôy t'iyas pa namjop pant'ajôôj pava 

yeclôy t'iyas. 

29Pa nanjooylha ca chinpaclanesh pa clesanilh cojiyaj pava yeclôy t'iyas, pa 

asnatshelh pava chamashisha'ne pa clesanilh cojiyaj ca natjuya pa vanichevashch'e ca 

chiyp'aclaneshch'esha'ne pa clesanilh cojiyaj jaspa chinjucjuqu'e. 

30Vooy pa yôj'esha'ne asnatesh pa is'ôcji lhtôvash nan lhjunash ti janôclit'am yiey lhja 

utiyuc. 

31“Asnatesh shta pa ve'lha sivôclôclhayeech ca ap'oeshvatjulh pa lhech yaca, 

yacutinilh shi' pa yuc sivôclôclhayeech pa anshi' pava napu' vatajpecles ángelesesh. 

32Pa nijooylha shta pava navaniy clesanilh cojiyaj pa anesh pava yichatjulh 

jpôychiyteyesh pava yeclôy t'un, pa ap'aclanesh pa clesanilh cojiyaj, pavan 

lhtatsuqu'esh yichatjulh pa clesanilh ts'ayôji clim. 

33Lhecheesh pa anesh pa chiyp'oevatjulh pava navanesh, pa lhech an'e'jop pa 

chiyp'oevatjulh lhpa vatcaqueclitôshi yeclônilh t'ajuya pava chivatpeya'esh. Nôque 

lhjunash pa lhech sivôclôclhayeech pa yisnatshelh'am ti napu'esh pava lhtôvjas ve'lha 

pa lhey Is'ôcji Lhtôvash vooy peelh Yaash ti Is'ôcji Lhtôvash. 

34Nijooylha ca ap'ooj'e pa lhap'oot pa vatcaqueclitôshi yeclônilh pa an'et'oyiish ca 

chiyp'oevatjulh jan Yaash ti Is'ôcji Lhtôvash. 

35Pa vena anshi' pa vattsaccunjavat t'ôyish'e pa chiyp'oevatjulh yiey pa fchenajjulh na 

Is'ôcji Lhtôvash, vooy pa t'ajuya ti chiyts'iclôlhey aney fiyatjulh, yiey t'ajuyish pa 

vattsaccunjavat. 

36“Asnatesh pa ca chinuyey pa tsha'nuvo'esh pa sivôclôclhayeech yaca, pa 

sivôclôclhayeech yuc, pa yacutinilh shi' pa chiynesh pava napu' vatajpecles 

ángelesesh. 

37Asnateshjop shta pa sivôclôclhayeech pava ve'lhanôjesh jpôychiyteyesh pava yeclôy 

t'un chiyp'aclaneshch'e pa clesanilh cojiyaj, caaj pava lhnavaniyesh pa clesanilh 

côjiyaj, shi' pava ve'lhanôjesh lhtascuyesh clesanilh ts'ayôji clim, t'ajuya pava 

jpôychiytey. 

Pa vatcufayjavat clesanilh 
(Ex 38.1-7) 

Éxodo 27 

1“Asnatesh pa ve'lha vatcufayjavat yichatjulh'e pava lhacoclesh tô'lha pa yeclô t'un, pa 

napu' metros nôquee pa veinticinco centímetros pa lhavjôych'e pava yichatjulhesh 

lhacoclesh, pa ve'lha metro nôquee pa veinticinco centímetros pa t'aplhuquisham. 

2Asnatesh shta pava yichatjulh'e lhac'uclesh pa anesh pava lhacoclesh, pava lhech pa 

ve'lhaasham pa lhjunash ca nôvesh pa vatcufayjavat. 

3Pa lhacôm'aa pava t'ajuya jayu pa vatcufayjavat ca nitô'lha pa clesanilh yucch'e: pava 

t'ajuya pa shnômaj, pava joquitas shi' pava us tacfeyis shi' pava ts'amtas shi' pava 

fayjoc t'ajuya. 

4Pa asnatesh shta pa ve'lha s'chatitanilh tô'lha pa clesanilh yucch'e, pa anesh pava 

yichatjulh chamashisha'ne clesanlhiy pava lhacoclesh pa s'chatitanilh. 

5Pa an'e pa yôj'esha'ne pa vatcufayjavat pa lhech s'chatitanilh pa jaspa mônlhaae pa 

lhch'alhu'esh pa vatcufayjavat. 

6Pa asnatesh shta pava t'ajuya yeclôy ca chinjucjoqu'e tô'lha lhpa yeclô t'un, pa 

anvayjatchisham pa clesanilh yucch'e. 

7Pava lhech chiyjucjoqu'e chinuyjatch'e pava yichatjulh chamashisha'ne clesanlhiy, 

pava lhech isjop ca mônlhaach'e yiey pava lhavjôych'e pa vatcufayjavat ca jaspa 

isajop ca chinc'uyjatesh. 

8Pa lhech vatcufayjavat istaa ca camamach'e yiey pan lhjunash ja lhavan ti yiey lhja 

utiyuc. 

Pa clayôych'e tavaya pa is'ôcji lhtôvash 
(Ex 38.9-20) 

9“Asnatesh pa clayôych'e tavaya pa is'ôcji lhtôvash natvayjulh na fiyat. Pa lhech 

clayôych'e natfayjop pa sivôclôclhayeech is pa chinuyjatch'e pa niyjôtaj pa cuarenta y 

cinco metros pa lhavôôj. 

10Pa veinte'a pava vantsemajc'oya pa veinte'a shta pava lhafoclesh pava clesanlhiy 

yucch'esha'ne. Pa shi' shta pava navaniyesh shi' pava chamashisha'ne nitô'lha pa 

clesanilh ts'ayôji clim. 

11Pa lhech lhjunash shta pa nôque tavayjulh na fchenaj pa nicaaj shta pa 

t'afaych'elhavôôj sivôclôclhayeech pa cuarenta y cinco metros pa tajulhsham, pa 

veinte'a pava vantsemajch'ec'oya pa veinte shta pava tajulhsham lhafoclesh pa 

clesanilh yucch'e shi' pava navaniyesh shi' pava chamashisha'ne tô'lha pa clesanilh 

ts'ayôji clim. 

12Pa vooy pa nuutch'ejulh pa veintidós metros nôquee pa lhch'alhu'esh pa 

sivôclôclhayeech pa tajulhsham pa lhjuc'ach'e pa clayôych'e, pa napu'nôjesh pava 

vantsemajch'e pa napu'nôjesh shta pava lhafoclesh 

13Pa vooy pa lhum'ôcjinucjulh pa veintidós metros nôquee pa ch'alhu'esh pa 

sivôclôclhayeech. 

14Yiey pa lhavôj'e pa chiyuy'een tajulhsham pava napu'yama metros pa 

sivôclôclhayeech, pa pu'jana pava chiytsemajch'e pa pu'jana shta pava lhafoclesh; 

15lhech lhjunash shta pa yiey t'ôyiish napu'yama metros pa sivôclôclhayeech, pa 

pu'jana pava chiytsemajch'e pa pu'jana shta pava lhafoclesh. 

16Yiey pan chiyuy'een jô yiey pa clayôych'een tajulhsham pava ve'lhanôjesh 

yichatjulhyama metros pa sivôclôclhayeech yaca shi' pa yacutinilh shi' pa yuc pa 

chinuyjatch'e pa niyjôtaj ujqu'e clee chiyanshi pava vatajpeclesesh, pa yichatjulh pava 

vantsemajch'ec'oya pa yichatjulh shta pava lhafoclesh. 

17Pa lhacôm'a pava vantsemajch'e pavan t'afaych'elhavôôj pa chiynesh pava 

chamashisha'ne ts'ayôjisha'ne clesanlhiy, pava navaniyesh tô'lha shta pa clesanilh 

ts'ayôji, pa vooy pava lhafoclesh tô'lha pa clesanilh yucch'e. 

18Pa lhech clayôych'e chinatsjuulhshi pava cuarenta y cinco metros pa lhavôôj pa 

veintidós metros nôquee pa ch'alhu'esh pa lhjuc'ach'e, pava lhech napu'esh 

lhavjôyvatjulh, pa napu' metros nôquee pava veinticinco centímetros pa 

t'aplhuquisham. Pava lhech tavayvatjulh sivôclôclhayjey isis chiyuyjatch'e pa niyjôtaj, 

pa vooy pava lhafoclesh tô'lha pa clesanilh yucch'e. 

19Lhacôm'a pava matas suyeshi t'ajuya pa vatishjanjayash yiey pa is'ôcji lhtôvash 

tô'lha pa clesanilh yucch'e, pa lhech lhjunash shta lhacôm'a pava vantsemajch'e yiey 

pa clayôych'e. 

Pa lhape' t'ajuya pava itôtas 
(Lv 24.1-4) 

20“Ayôjeesha napi israelitas ca nanchaaj pa lhape' tsi'sha tô'lha pa oliva, ca jaspa 

natjuya nava itôtas jaspa yajateesh ca nôquesh. 

21Na Aarón shi' napi lhcles chiyovalhjatc'oya jayu ca nasclansha'ne pava itôtas ca 

jaspa nitseclôlhey nôv'e t'ajuyish na Lhcaanvacle lhacôm'a pava tulhis yiey pa 

tsha'nuvo'esh pan chivatvanelh'e jayu na Dios, yiey t'ajuyish pa sivôclôclhayeech 

yivayjatvane pan tajulh'e pa vatcaqueclitôshi yeclônilh yich'e pa vatpeya'esh. Nôque 

vatyôjijat'esh yajatesh jayu t'ajuya napi israelitas shi' papi tôlhshaam jayu. 

Pava t'uyjatshiyis papi vatcasinôclesh 
(Ex 39.1-31) 

Éxodo 28 

1“Papi yielh'atshi israelitas ayôjijanesh ca nachelh'ay na achecla' Aarón shi' napi 

lhcles na Nadab, na Abiú, na Eleazar shi' na Itamar, pa jaspa yicasinôcleesh. 

2Asnatshem na achecla' Aarón pava t'uyjatshiyis ca nôôclheesha isis. 

3Asinôyelh lhacôm'a papi ya'shesh pa lhtôycheyash papi lhech yijpo'yesh pa ti 

yisnatesh, ca jaspa nasnatshem pava t'uyjatshiyis na Aarón, pa nôque lhjunash jô 

lhech chiyvenchatyam ca jaspa yicasinô'a'esh. 

4Pavan chiyisnatshem t'uyjatshiyis pava lhech: pa t'otivo'esh, pa lhfatatsivo'esh, pa 

lhavuyit'esh, pa lhclô'vat'esh caaj pava chiyanshi' shi' pa lhc'ôcle yiesh pa niycôtaj pa 

nôquee pa lhnucfat'esh. Pa nôque lhjunash asnatshelhem jayu pava t'uyjatshiyis ca 

ninôôclheesha na achecla' Aarón shi' napi lhcles pa jaspa natcumesh'in ti 

yicasinôclesh. 

5Papin yisnatesh pava vat'uyjatshiyis tajulhey jayu ca nichenesh pa clesanilh cojiyaj, 

pa sivôclôclhayeech yaca, pa sivôclôclhayeech yacutinilh, pa sivôclôclhayeech yuc 

shi' pa sivôclôclhayeech chinuyjatch'e pa niycôtaj. 

6“Pa lhfatatsivo nitô'lha pa clesanilh cojiyaj shi' pava sivôclôclhayjey yaca, pa 

yacutinilh, pa yuc shi' pa chiyuyjatch'e pa niycôtaj caaj pava chiyinesh, 

7pa caaj pava napu' lhavtes yamjulh pava napu' lhnôôcfajates. 

8Pa lhnucfat yama pa lhfatatsivo'esh jaspa yiyit'e pa lhjunashjulh ti ve'lhasham. Yiesh 

jayu shta pa clesanilh cojiyaj, pava sivôclôclhayjey pa yaca, pa yacutinilh, pa yuc shi' 

pa chiyuyjatch'e pa niycôtaj. 

9“Pa acum'e pava napu' utes isis, lhey cornalina, pa anesh pava lhech pava lheyis papi 

lhcles pa Israel, 

10pa ve'lha atô'lhesh'e papi nivat'as; pa ve'lhayama pava vateyis anesh lhpa ve'lha utej, 

vooy pav'elh ve'lhayama vateyis anesh lhap'elh utej. 

11Jan yinesh pava lheyis pava utes yisnateshjop jayu pa ve'lha ya'shesh ti yitô'yish jan 

lhjunash java vatcaniscôteyesh ti chiyisnatesh. Ap'aclaneshch'e lhavôôj pava lhech 

napu' utes pa clesanilh cojiyaj, 

12pa an'e' pava lhavtesesh pa lhfatatsivo, ca jaspa chinaychavalheshch'e napi lhcles ja 

Israel. Pa nôque lhjunash na Aarón ca nichaajtaj pa nan'e lhfatatsiy pava lheyis papi 

lhech pa nôvesh'e t'ajuyish na Lhcaanvacle pa jaspa chinaychavalheshch'e. 

13Yiey pa lhavôjqu'e asnatshelhjop pa clesanilh cojiyaj; 

14pa nanjôôylha pa asnatshelhjop pa ve'lha calena napu'a pava lhavtesesh pa clesanilh 

cojiyaj tsi'sha pa ap'aclaneshelhch'e pa lhavôjqu'e. 

15“Pa lhech t'otivo'esh nasnatesh pava yiesh pan lhjunash pa lhfatatsivo ti chiyisnatesh 

ti caaj pava chiyinesh. Asnatesh pa clesanilh cojiyaj, pava sivôclôclhayjey yaca, pa 

yacutinilh, pa yuc shi' pa yuych'e pa niycôtaj, 

16Napu'a'esh pava lhavjôych'evatjulh veintidós centímetros pa lhavjôyeesh. 

17Ap'aclaneshch'e pava isis utes pa isch'e pava yichatjulh lhnôyshayesh. Pa vatjutsa' 

lhnôyishesh chinanshi' lhpa ve'lha utej lhey rubí, lhap'elh lhey crisólito shi' lhpa ve'lha 

lhey esmeralda; 

18pa tavaych'e lhnôyishesh chinanshi' lhpa utej lhey granate, lhap'elh lhey zafiro shi' 

lhpa lhey jade; 

19pa pu'jana'eyshi lhnôyishesh chinanshi' lhpa lhey jacinto, lhap'elh lhey ágata shi' 

lhpa lhey amatista; 

20pa yichatjulheyshi lhnôyishesh chinanshi' lhpa lhey topacio, lhap'elh lhey cornalina 

shi' lhpa lhey jaspe. Pava lhech utes chinp'aclaneshch'e pa lhavôjqu'e pa clesanilh 

cojiyaj. 

21Tajulhey ca doce'a, pava lhech doce nôvesh pava lheyis papi lhcles pa Israel. 

Ve'lhaaey ts'ivee pava utes pa nôvesh lhpa vatcaniscôteesh pa lheyesh papi doce 

t'ajôôjam ja Israel. 

22“Asnateshjop shta pa vat'otivo'esh pa ve'lha calena tô'lha pa clesanilh cojiyaj tsi'sha, 

pa achamayan pa anesh pava lhavtes. 

23Pa asnatesh shta pava napu' chama pa anesh pava napu' lhnôôcfajates lhpa 

vat'otivoque. 

24Pa anesh pava napu' calenas tô'lha pa clesanilh côjiyaj pava napu' chama yiey pava 

yôj'esha'ne napu' lhavtesesh pa vat'otivoque. 

25Pa anesh shta pava napu' calenas côjiyas lhpa lhavôj'e lhpa vatfatatsivoque, pa 

iyitesh'e pava lhavtesesh yiey pa t'ajuyish'e. 

26Asnatesh shta pav'elh napu' côjiyas chama pa anesh pava napu' shichaam 

lhnôôcfajates lhpa vat'otivoque yiey pan yôj'esha'ne lhpa vatfatatsivoque. 

27Ve'lheesh asnatesh shta pava napu' chama côjiyas pa anesh pa t'ajuyish'e pava 

lhavtes lhpa vatfatatsivoque. Vooy pa shichaam yiey nava lhacôc natvay'apee pa 

lhnucfatjop lhpa vatfatatsivoque. 

28Pa lhecheesh pa namjulh jayu pava chama tô'lha lhpa vat'otivoque pav'elh chama 

tô'lha lhpa vatfatatsivoque pa ninôôcfeeshjulh pa yacutinilh pa lhavut'esh, ca jaspa 

tanca ninameshvatjulh lhpa vat'otivoque pa vatanucfatjop lhpa vatfatatsivoque. 

29Pa nôque lhjunash jayu na Aarón ca nôctaj'ôcji pa is'ôcji lhtôvash pa nuysham pa 

vat'otivoque pant'ajôôj pava yiesh, pa yinesh shta t'oot pava lheyis papi lhcles ja Israel 

pa nôvesh'e t'ajuyish na Lhcaanvacle, ca jaspa yajatesh ca naychavalheshch'e na 

lhech. 

30Pa anesh shta pa vat'otivoque pava napu' isis utes pava lheyis Urim shi' pa Tumim, 

pava lhech yijuyjata ti voomey pava yivo'yeshch'e, pa jaspa nuyesham pa Aarón pa 

nan'e t'oot pa nôvesh'e t'ajuyish na Lhcaanvacle. Nôque lhjunash na Aarón pa 

yajateesh ca nuyesham ca nan'e t'oot pava t'ajuya pa yivo'yeshch'e ca nôôvtaj'e 

t'ajuyish na Lhcaanvacle. 

31“Asnatesh pa sivôclôclhayeech yaca lhpa vatfatatsivoque'a'esh, 

32ve'lhaaey pa camamey lhcachivat'eshi t'ajuya pa vatshateech. Pa lhavôjqu'e pa 

chiysej'esham pa chinachajesh'apee nan lhjunash pa vat'ôclôvoqueesh pa ti'nôj pa 

jaspa tanca nic'asch'e. 

33Chiyashtilhesh'e pa yôj'esha'ne pa lhavuyit'esh pava chiyjônch'e pava aacjiyuc lhay 

tô'lha pava sivôclôclhayjey yaca, pa yacutinilh chi' pa yuc, chiyanshi' lhcaavjuc pava 

tôsec côjiyas yamjop lhacôm'a pa lhavôjqu'e. 

34Pa nôque lhjunash, ve'lha lhpa tôse' pa chiyanshi' lhcaavju pa chiyjônch'e lhpa 

aacjiyuc lha', pa lhech lhjunash lhacôm'a ti yamjop ti chiyfayjach'e lhavôôj. 

35Na Aarón tajulhey ca nuysham pa lhavuyit'esh ca natcuumtaj'in pa lhjunash ti 

vatasinôc lhavo'esh, secl'esh ca meelh ca nôctaj'ôcji pa is'ôcji lhtôvash ca nu'jataja na 

Lhcaanvacle, meelh ca nôctaj ca nipe'ya pa t'ôjôj pava tôsec pa nôque lhjunash jayu pa 

lhech ti tanca nivaf. 

36“Asnatesh pa clasimch'e clesanilh cojiyaj tsi'sha pa iisshi nan lhjunash pava 

vatcaniscôtey, pa anshi' pava ya'clisahay ‘Chivenchatesh pa Lhcaanvacle’. 

37An'e' pa clasimch'e clesanilh pa vatôc'ôcleesh yie' lhtaco, pa ôcfeesh pa lhavut'esh 

sivôclôclhayeech yaca jaspa nit'un'e. 

38Nôque lhjunash pa yajateesh jayu ca nôcfeesh'e lhtaco na Aarón, jaspa yicha'jem 

jayu na Aarón pava ninvo'yeshch'e yisnatesh papi israelitas ca nicaajtaj pava 

chiyvenchatem pava vatcufayjates. Taj ti pa chiyclasiminatch'e clesanilh côjiyaj ca 

jaspa natcuumjulh na Lhcaanvacle pava vatcufayjates. 

39“Asnatesh pa lhclô'vat'esh chiynesh pa niycôtaj, pa asnatesh shta pa vatôc'ôcleesh 

yiesh pa niycôtaj. Nôquee pa lhnucfat'esh caaj pava chiyinesh. 

40Asnatshem shta napi lhcles na Aarón pava lhclôôvtes, pava lhnucfates nôquee pava 

lhc'ôcles ts'iyôjisha'ne lhasnôyjes. 

41“Nôque lhjunash pa uyelhch'e na achecla' Aarón shi' napi lhcles, pa nanjôôylha ca 

nôtsiy'apee pava lhshatjes pa lhape' pa namqu'een pa t'unaj ti chitsivenchatesh 

yicasinôclesh. 

42Asnatshem shta pava lhavayjaschey sivôclôclhayeech jaspa nit'ôsch'e ca jaspa 

capach'e pa lhjôvash. 

43Na Aarón shi' napi lhcles nit'ôsch'e pava lhavayjaschey ca nôctaj'ôcji pa 

Tsha'nuvo'esh ti Chivatvan'e, ja't'ajesha ti chi'shalhee'ma pa vatcufayjavat, pa 

cat'eelhtajesh ca natcuumtaj'een nan lhjunash ti vatasinôc lhavosesh yiey pa is'ôcji 

lhtôvash, ca jaspa ya aj na pa ca ameemc'oya pa ninvo'yeshch'e ca nivaf. Nôque 

vatyôjijat'esh yajatesh jayu t'ajuya na lhech shi' papi tôlhshaam jayu. 

Chivenchatesh papi vatcasinôclesh 
(Lv 8.1-36) 

Éxodo 29 

1“Avenchateshelhyam napi yicasinôclesh, pa asnatshem cavôque napi lhech: Acum'e 

pa vôcô nich'a uj, pa napu' shta pava tashinshtas nich'a us pava ampa lhayasha'a. 

2Acum'e shta pa climshi isshi, pa asnatesh lhpa yucuve ninôveyshi pa yiyalhiyan, pa 

atup'atajesh pa lhape', asnatesh shta ca clasimiyanch'esha'ne pava ameyshi pa 

yiyalhiyan pa ap'aclanshi pa lhape'. 

3Pa anch'e lhpa sisenilh ca achaajshey pa is'ôcji lhtôvash, aclafjaneshch'e ca achaaj 

shta pa vôcô nich'a uj shi' pava napu' tashinshtas. 

4Pa nijooylha pa atanôycheelh na Aarón shi' napi lhcles yiey pa Tsha'nuvo'esh pa 

Chivatvan'e, pa ayôjaa ca ninaysha'ne; 

5pa acum'e pava t'uyjatshiyis papi vatcasinôclesh pa nuysham na Aarón pa lhavuyet, 

shi' lhpa vatfatatsivoqueesh pa vatclôvaat shi' lhpa vatfatatsivoque nôquee lhpa 

vat'otivoque. Pa niyjôtjat'e pa vatanucfatjop lhpa vatfatatsivoque. 

6Pa anesh pa lhshatech pa vatôc'ôcle, pa anesh shta pa clasimch'e clesanilh cojiyaj, 

pan javenchatesh ti vatasinôc lhavo'esh. 

7Acum'e shta pa lhape' pan chiyvenchatesh, pan chiyvenchatesh shta na Aarón ti 

vatasinôc lhavo'esh pa ôtsiy'apee pa lhape' pa lhshatech. 

8Ayôjaa shta ca nitanc'uynee napi lhcles pa nuyshamsha'ne pava lhavuytes. 

9Pa niyjôtjat'e ts'ivee pava lhnucfates nan lhjunash na Aarón, pa nan'e ts'ivee shta 

pava lhc'ôcles. Nôque lhjunash jayu pa namqu'e pa t'unaj jaspa vatcasinôcleesh jô pa 

tanca nivô'mesh ti vatyôjijat'esh. 

10“Pa nanjooylha ca nicha'jey pa vôcô yiey pa Tsha'nuvo'esh ti Chivatvan'e, pa jaspa 

nôclôj'apee nava lhpôcôtôy na Aarón shi' napi lhcles pa lhshatech pa vôcô. 

11Ca nujatajey pan yie' na Lhcaanvacle pan chiyuy'ôcjiin pa Tsha'nuvo'esh ti 

Chivatvan'e pa niclôn pa vôcô. 

12Naccheesheyshi lhpa lhpasche pava lhavoyey ca nip'aclanesh pava chic'uyanesh pa 

vatcufayjavat, pa nôtsiy'e pava lhafoclesh pa vatcufayjavat lhacôm'a pava lhavoyey ca 

lhech mônlhaae. 

13Vooy pava lhavaclay, pava t'acôjôlhjôy, shi' pava lhshanantiyôc nanclaneshch'e pa 

lhôtje pa nilhônsham yiey pa vatcufayjavat. 

14Taj ti pa t'asjaan, pa t'ôjeche shi' pa lhasamuc pa vôcô pa nayjatshi pa vat'ichavat ca 

ninapjunsham, lhayaash pa lhech vatcufayjatjop pa sasch'e. 

15“Natcum'e pa ve'lha pava napu' tashinshtas pa vooy na Aarón shi' napi lhcles pa 

nôclôj'apee nava lhpôcôtôy pa lhshatech. 

16Pa nanjooylha ca aclôn pa asichat'apee pava lhavoyey pa vatcufayjavat yiey shta pa 

lhavôjqu'e. 

17Pa nanjooylha ca aseejsha'ne pa acleshch'esha'ne pava lhavaclay, pava lhafoc, pa 

ve'lha anelh'e pava t'iyas shi' pa lhshatech. 

18Pa lhecheesh pa an'apee pa vatcufayjavat pa tashinshtaj pa acufayjat'em na 

Lhcaanvacle pa alhônemsham ca nacônch'e pa lhniish ti lhôclôjesh na lhech. 

19“Pa lhechesh pa acum'e shta paelh tashinshtaj vooy na Aarón shi' napi lhcles pa 

nôclôj'apee shta nava lhpôcôtôy pa lhshatech. 

20Pa aclôn pa tashinshtaj, pa ajayeshi pava lhavoyey pa ap'aclanesh pa shichaam pa 

lhacfe' lhfayishey na Aarón shi' napi lhcles. Ap'aclanesh shta pa ujqu'e lhpasche 

lhfayishey na Aarón shi' napi lhcles, shi' lhpa lhafjuj ujqu'e yiey lhfayish. Pa nijooylha 

ca asichatch'e pava mônlhee lhavoyey pa tashinshtaj pa vatcufayjavat shi' shta pa 

lhavôjqu'e. 

21Pava lhavoyey mônlha'apee pa vatcufayjavat shi' pa lhape' chiyvenchat acum'e ca 

asichat'apee shta na Aarón shi' pava t'uyjatshiyis, lhech lhjunasha shta napi lhcles shi' 

pava t'uyjatshiyis. Nôque lhjunash pa mônlhaaesh jayu ti chiyvenchat na Aarón shi' 

napi lhcles, shi' shta pava t'uyjatshiyis. 

22“Pa nijooylha ca acum'e pa lhôtje pa tashinshtaj yiesh pa lhacôôs shi' pava lhavaclay 

shi' shta pa t'acôjlhôc pa acum'e shta pava napu' lhshanantiyôc shi' pa lhôtje, shi' pa 

lht'oycha lhfayishey, lhayaash pa lhech tashinshtaj t'ajuya ti chiyvenchatesh papi 

vatcasinôc. 

23Pava lhech yucuvec ameyshi pa yiyalhiyan yich'e' lhpa sisenilh yie' t'ajuyish na 

Lhcaanvacle, pa acum'e lhpa yucuve clamam'in shi' lhap'elh yucuve chiyp'aclanshi pa 

lhape' shi' lhpa chiyclasimiyanch'e yucuve chiycôclôôlh; 

24pa anshi' lhacôm'a cavôque pava lhpôcôtôy na Aarón shi' napi lhcles, pa 

anôôclhanitsha ca veesh'e t'ajuyish na Lhcaanvacle. 

25Pa nanjooylha ca nayjat'e cavôque pa napjunsham yiey pa vatcufayjavat, u'esham 

paelh acufayjatjop acôjqu'e pa lhniish ca nacônch'e na Lhcaanvacle. Pa lhech 

vatcufayjat chinapjunsham chiyôclôjesh na Lhcaanvacle. 

26“Pa t'ajuya ti chiyvenchatesh na Aarón pa natcum'e shta pa t'oot pa tashinshtaj pa 

ninôôclhanitsha shta pa nôvesh'e t'ajuyish na Lhcaanvacle. Avaatsha acum'e jayu shta 

pa lhech. 

27Vena an'e pa t'oot pan chiyan'e t'ajuyish ti chinôôclhanitsha, shi' lhpa lht'oycha 

chiyjutey ti chiyneyjop, pava lhech tô'lha pa tashinshtaj chiyvenchatesh ti 

chiyisclaneem na Aarón shi' napi' lhcles. 

28Cavôque chiyjuyjata jayu na Aarón shi' napi' lhcles. Lhech pa lhech lhayôjijat'esh 

t'ajuya napi israelitas tanca chinvômesh: Côque vatcufayjat t'ajuya ti chiyuqu'ejop 

napi israelitas pa lhech t'ajuya ti chiyisclaneelhvatjulh na Lhcaanvacle. 

29“Pava isis t'uyjatshiyis na Aarón t'ajuyc'oya jayu papi nijooylha lhcles meelh ca 

chinvenchatajesh pan nitôts'ôteyesh pa t'unaj ti vatcasinôclesh. 

30Pa lhech vatcasinô'esh tô'lha jayu na Aarón, pan nicôyôjesh jayu pa lhcumjayash ca 

nôctaj'ôcji pa Tsha'nuvo'esh ti Chivatvan'e yiey pa is'ôcji lhtôvash, pa nuych'e jayu 

pava lhech t'uyjatshiyis pa nôqueshch'e pava napu'yama nalhus. 

31“Pa nanjooylha ca acum'e pa tashinshtaj t'ajuya ti chiyvenchat, pa anavayitshi pa 

t'asjaan yiey pa is'e'. 

32Na Aarón shi' napi tôlhshaam pa nituj jayu pa t'asjaan pa tashinshtaj shi' lhpa 

yucuve yich'e' lhpa sisenilh, yie'shi pa chiyuy'een pa Tsha'nuvo'esh ti Chivatvan'e. 

33Pa nituj ts'ivee lhayaash ti apis ti chiycufa'yeshjop ca chinvômjatch'e pava 

lhsasch'esha'ne, meelh ti chiyvenchatesh pa tsô'teyesh pa t'unajesh ti vatcasinôclesh. 

Pa tanca nituj pap'elh pava lhech, lhayaash ti chiyisclaneshi ti chiyvenchat. 

34Vooy ca nalhutaja ca mônlhataja lhpa yucuve shi' pa t'asjaan t'ajuya ti chiyvenchat 

pa anapjunsham pan mônlha, pa ya aj na papu ca nituj, lhayaash ti chiyvenchat ti 

chiyisiyan. 

35“Asnatshem lhacôm'a cavôque na Aarón shi' napi lhcles, pa ajôneshch'e lhacôm'a 

nava qu'eyjatsjanesh. Ameshch'e pava napu'yama nalhus ca nivat'isinatesh pa t'unajop 

pa lhcumjayash. 

36Pava nalhus ca acufayesh pa ve'lha vôcô ajuyjata ca chinvômjatch'e pava 

sasch'esha'ne; aisiyanesh pa vatcufayjavat pa an'apeejop pa lhech pa t'ajuya pa sasch'e, 

pa ôtsiy'apee pa lhape' pa lhech ca natjuya ti chiyvenchatesh. 

37Pant'ajôôj pava napu'yama nalhus acufayesh pa an'apee pa vatcufayjavat pa t'ajuya 

pa sasch'e; pa nôque lhjunash pa chiyvenchatesh jayu na Dios, pa vooy pa 

vatcufayjavat pa chin'isiyanesh jayu: vooy pa ca chinantaj'apee pa vatcufayjavat pa 

lhech yivenchatesh jayu ti chiyisiyan. 

Pava vatcufayjates t'ajuya pava nalhus 
(Nm 28.1-8) 

38“Pava nalhus ya aj pa ca amac'oya tajulhey ca acufayeshelh ca anelh'apee pa 

vatcufayjavat pava napu' tashinshtas ve'lha lhnincôp. 

39Pa ve'lhaa pava lhech acufayesh pa nich'a nalhutaja, pa vooy paelh acufayesh pa 

nuutaja. 

40Pa vatjutsa' tashinshtaj acufayeshjop pava napu' kilos pa isshi climshi, acshenjatesh 

pa ve'lha litro lhape' oliva, pa ôtsiy'apee pa acufayesh pa ve'lha litro ôtjayetas t'i'. 

41Lhech afanisheesh shta pa nuutaja paelh tashinshtaj pa acufayeshjop shta pa climshi 

shi' pa ôtjayetas t'i'. Pava acufayjates chinlhônsham pa nacônch'e pa lhniish na 

Lhcaanvacle. 

42Cavôque vatcufayjates chinapjunsham nôclôjyish papi vatanavot shi' shta papi 

lhcles pa yajateesh ca natcufaay ca nôvesh'e yijuyish yiey na chiyuy'een pa 

Tsha'nuvo'esh ti Chivatvan'e, yiey pan shtavatvan'e jayu ca shtasinôytaj'in. 

43Pa lhech nasvan'e shta napi israelitas, jan jôv'e' jayu ti chiyisiyan ti chitsivenchatesh. 

44Jaisiyan jayu pa Tsha'nuvo'esh ti Chivatvan'e shi' pa vatcufayjavat, pa jaisiyan jayu 

shta na Aarón shi' napi lhcles ti yicasinôclesh. 

45Jôvji' jayu napi israelitas pa lh'Dios'yish jayu shta. 

46Pa nôque lhjunash pa yitô'ya jayu ti yalhech ya Lhcaanvacle lh'Dios'yish, nan 

nayjatelh'e ja Egipto ti jôvji ts'ivee. Ya lhech ya Lhcaanvacle ti lh'Dios'yish. 

Pa vatcufayjavat t'ajuya pa acôjqu'e pa lhniish 
(Ex 37.25-28) 

Éxodo 30 

1“Asnatesh shta pa ve'lha vatcufayjavat yeclônilh tô'lha pa yeclô' t'un, pa jaspa 

chintseclô'lhey pa acôjqu'e pa lhniish. 

2Tajulhey ca lhjuc'aclaashivatjulh pa cuarenta y cinco centímetros pa lhavôôj, pa 

cuarenta y cinco centímetros pa lhjuc'ach'e, pa noventa centímetros pa t'aplhuquisham. 

Vooy pava lhac'uclesh pa vatcufayjavat istaa ca ve'lhaasham pava chiyinesh. 

3Anvayjatchisham pa clesanilh côjiyaj tsi'sha yiey pa chishamnee, pava yichatjulhesh 

lhavjôych'e shi' pava lhac'uclesh, pa anesh shta pa ve'lha clesanilh cojiyaj yiey pa 

lhavôjqu'e. 

4Anesh shta pava chamashisha'ne clesanlhiy cojiyas yiey pa chishamnee pa napu'a 

pava nôvey lhpa t'afcato'esh pa pacham pa napu'a shta pava nôvey lhap'elh t'afcato'esh 

pa clesanilh cojiyaj, pa chinuyjatch'e pava yeclôy pava t'ajuya ca chinchaajtaj. 

5Asnateshjop pava chiyjucjoqu'e tô'lha pa yeclô' t'un pa ap'aclaneshch'e pa clesanilh 

cojiyaj. 

6Pa nanjooylha ca anjop pa vatcufayjavat pa chiytseclô'lha acôjqu'e pa lhniish 

t'ajuyesh'e pa sivôclôlhayeech lhpan yijop lhpa vatcaqueclitôshi yeclônilh yich'e' pava 

chivatpeya'esh t'ajuyesh'e pa lhap'otesh yiey pan c'avan'e jayu. 

7Lhacôm'a pava nich'a nalhus ca nitaasclanesha'ne pava itôtas na Aarón pa 

nitseclô'lhey pa acôjqu'e pa lhniish pa nifuja'apee pa vatcufayjavat. 

8Pa nitseclôlhey jayu shta pa nuutajeey jan yie' ti tujey'in pava itôtas. Côque yisnatesh 

jayu ca nôctajesheyshiin yinjôt na Lhcaanvacle, pa nôqueshch'e pan t'ajôôj pava 

nalhus. 

9Ya aj ca ajutey ca an'apee pa vatcufayjavat paelh t'ajuya ti chiycufa'yesh, nilhecha 

pava t'ajuya pa ôclôjqueyash, nilhecha pava vatcufayjat'esh pava chiycôvjiyan, 

nilhecha shta pa ôtjayetas t'i' chiyôtsiy'apee. 

10Pôque vatcufayjavat lhacôm'a jayu ca chinvenchatesh na Lhcaanvacle. Pa ve'lhaaesh 

pa yincôôp pa nip'aclanesh na Aarón pava lhac'uclesh pa vatcufayjavat pava lhavoyey 

chiycufa'yeshjop t'ajuya ti chiyvômjatch'e pa vatsasch'e. Ve'lhaaesh atesha pa ve'lha 

yincôôp lhacôm'a pava yincôpes nan'apeejop pôque vatcufayjavat pava 

chiycufa'yeshjop ti chiyvômjatch'e pa vatsasch'e.” 

Pa vatcufayjat'ôcji pa vatmônlhajayash 

11Pa Lhcaanvacle yiyôjia pa Moisês pa yit'esha: 

12“Meelh ca asnatajesh pa t'ajuya ti chiyitsjuulh napi israelitas, pa ve'lhaae ts'ivee napi 

lhech ca nine'mey na Lhcaanvacle nan lhjunash ti chiycufay'ôcji pa lhamônlhajayash, 

jaspa ya aj na papu ca navclaneem pa lhavafi ca nivacalhtajesh ca chinatsjuulhtaj. 

13Lhacôm'a papi chiytô'ya ti vani'sesh'e pa yine'mey jayu na Lhcaanvacle ve'lhanôjesh 

pa lhcaclecli pa tc'a clesanilh clim, pa t'iya'esh pa tc'a pa lhcaclecli chiyvenchatesh pa 

is'ôcji lhtôvash. 

14Lhacôm'a papi chiyi'sesh'e nitô'lhesh'e papi veinte pava lhnincôpes pa 

natjuyeshchisham pa nine'mey na Lhcaanvacle. 

15Pa ve'lhaae ts'ivee ca nijutem na Lhcaanvacle pa t'ajuya ti chiycufay'ôcji pa 

lhamônlhajayash. Tanca lhecha pa acôjjiin ca nashjat'apee pa ve'lhanôjesh pa tc'a pa 

lhcaclecli, tanca lhecha pa ts'aclaay ca shicha'mac'oya pa ve'lhanôjesh pa tc'a pa 

lhcaclecli. 

16Nôque lhjunash ca a'lheshch'e pa clesanilh clim napi israelitas pa t'ajuya ti 

chiycufay'ôcji pa lhamônlhajayash, pa acha'jey jayu pa Tsha'nuvo'esh pa Chivatvan'e. 

Côque asnatesh jayu jaspa naychavalheshch'e na Lhcaanvacle napi israelitas, lhayaash 

ti chiycufay'ôcji pa lhamônlhajayash.” 

Pa uj titech tô'lha pa clesanilh yucch'e 
(Ex 38.8) 

17Pa Lhcaanvacle yiyôjiesha pa Moisês pa yit'esha: 

18“Asnatesh pa ve'lha uj titech tô'lha pa clesanilh yucch'e shi' lhpa lhchito'esh 

clesanilh yucch'e shta. Lhpa lhech natjuya ca chinvôômcôjiin; aney lhcaavjuvane pa 

vatcufayjavat shi' pa Tsha'nuvo'esh Chivatvan'e, pa apontesh pa yinôôt. 

19Na Aarón shi' napi lhcles pa nayjatesh'e pa yinôôt jaspa nicleshesha'ne pava 

lhpôcôtôy shi' pava lhafoc. 

20Pa nivôômcôji jayu napi lhech ca nuytaj'ôcji pa Tsha'nuvo'esh Chivatvan'e meelh ca 

shalhatajeema pa vatcufayjavat ca natcuumtaj'een pa nôveshjop na Lhcaanvacle pa 

lhcufayjat ti napjunsham. Nôque lhjunash jayu pa tanca nivafsha'ne jayu. 

21Tajulhey jayu ca nicleesha'ne pava lhpôcôtôy shi' pava lhafoc ca jaspa tanca 

nivafsha'ne jayu. Nôque vatyôjijat'esh jayu tanca nivô'mesh pa cat'elheesh pant'ajôôj 

pava lhnalhus na Aarón shi' papi tôlhshaam jayu.” 

Pa lhape' chiyvenchat t'ajuya ti chiy'isiyan 
(Ex 37.29) 

22Pa Lhcaanvacle yiyôjiesha pa Moisês pa yit'esha: 

23“A'lha avaatsha pava vatcôjiyanchecuy acôsch'e pa lhniish: ve'lhayama kilos pa is 

acôjqu'e pa lhniish lhey mirra, pu'jana kilos pa lhey canela, pa pu'jana kilos pa lhanu' 

lhpa acôjqu'e pa lhniish. 

24Pa ve'lhayama kilos pa lhey casia pava caclec —pan t'ônashjop pa vatcumjayash'e 

pa is'ôcji lhtôvash— pa pu'jana'esh litros nôquee pa lhch'alhu'esh lhape' pa oliva. 

25Asnatesh lhacôm'a côque lhape' ca acshenjatvach pa aaisiyan, pa lhech afanisheesh 

shta pan lhavo'esh pa vatshatchivo. Nôque lhape' chiy'isiyan ti chiyvenchat. 

26Tajulhey jayu ca ôtsiy'apee pa vatshatchivo'esh pa Tsha'nuvo'esh Chivatvan'e, pan 

tajulh'e pa vatcaqueclitôshi yeclônilh yich'e' pava chiyvatpeya'esh, 

27Pa vattsaccunjavat yi'apee pava t'ajuya ti chiychenesh, lhpa itôtaj shi' pava t'ajuya ti 

chiychenesh, pa vatcufayjavat ti chiytseclô'lha acôjqu'e pa lhniish, 

28pa vatcufayjavatjop t'ajuya pava vatcufayjateslhnôcji lhacôm'a pat'ajôôj pava 

chiychenesh, shi' pa uj titech shi' lhpa lhchito'esh. 

29Nôque lhjunash pa avenchatsha'ne jayu pa aisiyansha'ne pa ca naôvtaj'e ca 

ap'aclantajesh pa aisiyansha'ne jayu. 



166 

 

 
Nivacle Bible  

© 1994,  Sociedades Bíblicas Unidas. 
 

 
 

 

30“Ôtsiy'apee shta pôque lhape' na Aarón shi' napi lhcles pa avenchatsha'ne nan 

lhjunash ti yicasinôclesh. 

31Pa anfacleem shta napi israelitas paelhcha: ‘Pant'ajô'jesh jayu pava lhnalhus ca 

nicaaj pôque lhape' isshi' ti javenchat. 

32Ya aj ca aclafjanch'e papi nivacle ca ôtsiy'apee pôque lhape', pa ya aj ca asnatesh 

paelh ca ajônch'e pôque lhape'. Pa lhech lhape' isshi', nan lhjunash pa lhech ti 

chiyit'eshelhaam. 

33Papu ca nasnatajesh pa lhape' jan jôntajch'e pôque, ja't'ajesha ca nôtsiy'apee papi 

nichintô'ya pa chinayjatshi papi lhchifas.’ ” 

Pa chitseclô'lha acôjqu'e pa lhniish 
(Ex 37.29) 

34Pa yit'esha pa Lhcaanvacle pa Moisês: “Acum'e avaatsha pa t'ajô'jamsha'ne pava 

vat'iyjaschecuy aacjuy ve'lha pa lhey: resina, lhap'elh lhey vatpônôque acôjqu'e pa 

lhniish, nôquee pa chiytseclô'lha acôjqu'e pa lhniish tsi'sha, shi' lhpa lhey gálbano 

acôjqu'e pa lhniish, 

35pa asnatesh ca acshenjatesh pa chiytseclô'lha acôjqu'e pa lhniish tsi'sha isshi' shta 

jan lhjunash pa lhavo'esh ti yisnatesh pava vatshatchivos. 

36Avômjatsha'ne pa tiqu'icleesh pava t'iyas pa an'e t'ajuyish pa vatcaqueclitôshi 

yeclônilh yich'e pava chivatpeya'esh, yiey pa Tsha'nuvo'esh ti Chivatvan'e, cat'ajesha 

yiey pa nic'avan'e jayu. Pôque chiytseclô'lha acôjqu'e pa lhniish ashjat ca aisiyan 

avaatsha, 

37ya aj ca asnatesh pa ca natsôt'ajesh ca achenesh paelh chitseclô'lha acôjqu'e pa 

lhniish ca lhjunashajulh pôque pan lhasnatesh. Pa lhech t'ajuya na Lhcaanvacle pa 

avaatsha shta t'ajuyelh'a ti chiisinatelh'am. 

38Papu ca nasnatajesh pa chiytseclô'lha acôjqu'e pa lhniish pan yijôntajey pava 

acôjqu'e pa lhniish pa chinayjatshi papi lhchifas.” 

Papi yitô'yish ti yisnatesh pa t'ajuya pa is'ôcji lhtôvash 
(Ex 35.30; 36.1) 

Éxodo 31 

1Pa lhcaanvacle yiyôjia pa Moisês pa yit'esha: 

2“Ovalhey pa t'ajôôjam ja Judá ti javooyshi na Bezaleel, lhaôs na Uri shi' na 

lhantôcshich'a ja Hur. 

3Na lhech jamjach'een na lh'espíritu na Dios, shi' pa lhcajôyshay, pa lhtôycheyash shi' 

pa lhtôfacjayash shi' pa lhcajôyshaesh pa ti yisnatesh, 

4ca nasnatajesh pa nisch'ec'oya shi' ca natcuumtaj'e pa clesanilh cojiyaj, pa clesanilh 

clim shi' pa clesanilh yucch'e. 

5Ca noflitajsha'nejop pa naclapju'apee pava isis utes, pa niseejshamsha'nec'oya pava 

yeclôy ca nasnatajesh pava nalhjunashvatc'oya. 

6Jajuteyjop ca nefenesh na Aholiab, lhaôs na Ahisamac, tô'lha pa tc'a'sham ja Dan. 

Shi' lhacôm'a napi tcajôyshaysha'ne napin jajuteyjop pa uj lhcajôysha, ca jaspa 

nasnatesh jayu lhacôm'a nava c'ayôjeesh'a: 

7pa Tsha'nuvo'esh ti Chivatvan'e, lhpa vatcaqueclitôshi yeclônilh yich'e' pava 

chivatpeya'esh, pa lhap'otesh lhpa vatcaqueclitôshi yeclônilh shi' shta lhacôm'a pava 

t'ajuya pa Tsha'nuvo'esh, 

8pa vattsaccunjavat shi' pa t'ajuya, lhpa itôtaj tô'lha pa clesanilh cojiyaj tsi'sha shi' 

pava t'ajuya, pa vatcufayjavat t'ajuya ti chiytseclô'lha pa acôjqu'e pa lhniish, 

9pa vatcufayjavat pava chiycufa'yeshlhnôcji pava t'ajuya shi' pava t'ajuya, pa uj titech 

shi' lhpa lhch'ito'esh. 

10Pava vat'uyjatshiyis chiyashtilhsha'ne chiyjuyjata papi vatcasinôc na Aarón shi' napi 

lhcles yijuyjata ca natcuumtajesh'in nan lhjunash ti vatcasinôclesh. 

11Pa lhape' chiyvenchat shi' pa acôjqu'e pa lhniish ti chiylhôney t'ajuya pa is'ôcji 

lhtôvash. Napi lhech isjop ca nasnatesh lhacôm'a nan lhjunash ti tanyôjijayesh.” 

Pa nalhu ti chit'ichayshi 
(Ex 35.1-3) 

12Pa Lhcaanvacle yiyôjiesha pa Moisês pa yit'esha: 

13“Asinôyc'oya avaatsha napi israelitas pa anfacleem cavôque: ‘Tajulhey ca 

asclaneshelhshi nava yinalhus ti chiyt'ichayshi, lhayaash nava lhech 

janôôclhanitelhaam avaatsheelh yivaatsha shta t'ajuya pava lhatjuyeelhshi nalhus, 

jaspa natô'yelha ti ya'lhech ya Lhcaanvacle ti javoelh'ayshi avaatsheelh. 

14Pa lhech nalhu ti chit'ichayshi chiyisclaneelhsha'ne'am avaatsheelh pa istaa ca 

asclaneshelhshi. Lhayaash papu ca ninasclantajeeshi pa lhech nalhu pa chinivalha jayu 

ca chinclôn. Pa shi' shta papu ca natcuumtajshiin pa lhech nalhu chinayjatshi jayu papi 

lhchifas. 

15Isjop ca chinatcuumjiin pava ve'lhayama nalhus, taj ti vooy pa napu'yama nalhu 

isjop ti chit'ichayshi, lhayaash ti yivenchat na Lhcaanvacle. Lhayaash papu ca 

natcuumtajshiin pa lhech nalhu pa chiyivalha jayu pa chinclôn.’16Pa nôque lhjunash 

napi israelitas ti tach'aney pa vantôyitesh pa lhech nalhu ti chit'ichayshi nan lhjunash 

pa ve'lha chivatpeya'esh ôyjôlhôyech t'ajuysham pava acloj nalhus. 

17Pa lhech ve'lha chinôclitem yajatesh jayu ca nôvji' napi israelitas shi' shta 

yivaatsha.” Lhayaash na Lhcaanvacle yisnatesh na vôôs shi' na cotsjaat ti ve'lhayama 

pava nalhus, vooy pa nalhu napu'yama pa vô'meshjop pa lhcumjayash pa t'ichay. 

Pa vôcô lhaôs cojiyaj 
(Dt 9.6-29) 

18Meelh ti vô'mesh ti tasinôyem pa Lhcaanvacle pa Moisês ti yiey lhpa utiyuc Sinaí, 

pa yijutey pava napu'esh utes t'iyas yi'shi' pava vatyôjijates yi'sesh'e lhpa lhpasche pa 

Dios. 

Éxodo 32 

1C'oya ti yi'van papi israelitas pa Moisês ti cajuqu'e ti nintay'apee lhpa utiyuc, pa 

tayeshvane pan yie' pa Aarón pa yit'esh ts'ivee: —Anshi'a, ca asnatesh pava 

chiydiosiyan ca ninôyinjac'oya, lhayaash ti ninastôyeshelh pa lhjunash ja Moisês ti 

tsayjatelh'e ja Egipto. 

2Pa yicuulh pa Aarón: —Anclaneshelhemch'e napi ajaya'selh shi' napi acleselh yitsjôy 

shi' napi ôcjeclôy nava lhashtôqueyesh clesanlhiy cojiyas ca anchajeelh'nee. 

3Pa lhacôm'a ti niclaneshch'e pava lhacfey pava lhtsachiclôyesh pa clesanilh cojiyaj 

pa yicha'jey pa Aarón. 

4Vooy lhavaatsha t'acuumjulh pa yisnateshjop pa t'ajuya clesanilh cojiyaj ti jaspa 

yamey ti lhjunashjulh pa vôcô lhaôs. Pa lhechesh pa yit'eshvatsham'in lhacôm'a: —

¡Israel, nôque a'dios'elh, nayjatelh'e ja Egipto! 

5C'oya ti yi'van pa Aarón pa lhech yisnatesh, pa yisnateshjop pa vatcufayjavat t'ajuya 

pa vôcô lhaôs, pa yisitsenesh ti yit'esh: —¡Lhum'ashi shtasnatesh jayu pa vatc'usiyash 

shtôclôjesh pa Lhcaanvacle! 

6C'oya peelh nalhu ti nich'a nalhu pa netshamch'e pa nicha'jey pava 

lhcufayjates'lhnôcji shi' pava lhcufayjates t'ajuya ti yivelhansham. Pa nijooylha papi 

lhtachifas ti yich'esha'ne pa tsaccunch'e pa yiyô'jane shta, pa china pa netshamch'e pa 

tclôôysha'ne. 

7Pa lhechesh pa yit'esha pa Lhcaanvacle pa Moisês: —Mapecleyshicham cum, 

lhayaash napi achifas, napin lhayjat'e ja Egipto, yisnatesh pa uj lhcuclônjayash'in. 

8Nivinshaa ti tanu'c'oya na nôyish nan jasclantajelhsha'ne'am ca uyelhey. Yisnatesh na 

ve'lha vôcô lhaôs clesanilh cojiyaj pa yôclôj ts'ivee pa yicha'jey pava lhcufayjatesem; 

pa yit'eshem: ‘¡Israel, nôque a'dios'elh nan nayjatelh'e ja Egipto!’ 

9Pa ve'lheeshcum yit'esha pa Lhcaanvacle pa Moisês: —Javanesh napuque nivacle, ti 

uj ti ninatcajôyshaysha'ne. 

10¡Vooy nôqueesh atsan'ateesh, lhayaash ti yasuy pa jatif'e jayu napi lhech! Taj ti 

vooy avaatsha jasnatesh'am jayu papi acloj tôlh'atsham. 

11Pa Moisês yaychavalhey ti yishanat pa Lhanvacle lh'Dios pa yit'esha cavôque 

lhclishay: —Lhcaanvacle, ¿ta t'e lhayaash ca avacô'ya jum napi achifas napin lhayjat'e 

ja Egipto, lhayaash ti uj pa unajjop? 

12¿Tajulhey'am t'e ca niteesh'a japi egipcios: ‘Pa Dios yayjatesh'e pa niysa' 

lhaychavalhjayashesh ti yiclôn'esha'ne pava uticuy pa jaspa ya aj ca t'ôyish'e ca 

chinaychavalhey napi lhech yie' pa cotsjaat’? Avô'mesh ti lhatvacô'ya; anvaych'aclaj 

pa aychavalhjayash ti lhasnatshem pa niysa' napi achifas. 

13Aychavalhch'e japi acavos pa Abraham, pa Isaac shi' pa Israel ti lhtônôclhanite'ma ti 

lhteetsha: ‘Jasnatshem jayu papi tôlhelh'atsham avaatsheelh ca aclojasham nan 

lhjunash nava catiis yiey na vôôs, pa lhacôm'a nôque cotsjaat nan janfaclelh'am 

avaatsheelh c'atisesh jayu papi tôlhelh'atsham nan ats'ôt'elh jayu yajatesh. 

14Pa vômeshjop pa lhaychavalhjayash pa Lhcaanvacle pan t'ônashem ti yiyôytan papi 

lhchifas. 

15Pa lhechesh pa yivaclhitlhavach pa Moisês ti vapecla cotsjaat ti tôlh'apee lhpa 

utiyuc, pa yichaaj pava napu' utes t'iyas yi'shi' pava vatyôjijates, pava lhech 

chiyi'sesh'evatjuulh. 

16Lhech lhavaatsha pa Dios yisnatesh pava lhech utes t'iyas, lhech lhavaatsha shta pa 

Dios ti yiisshisha'ne pava lhech. 

17C'oya ti yipe'ya pa Josuê pa t'ôjôj papi tônvatsham'in nivacle, pa yit'esha pa Moisês: 

—Chiypeya' pa t'ôjôj papi vatclônsha'ne tavayey ja vat'ichavat. 

18Taj ti yicuulh pa Moisês pa yit'esh: —Nilhecha pa vat'acjayesh pa 

vatshamitjayashesh pa vatcôvjoyash, nilhecha shta pa vat'acjayesh pa 

vatacshinjayashesh papi ti chiyash'apee; vooy cav'elh vat'acjayesh chiypeya'. 

19C'oya ti shalheema pa Moisês pa vat'ichavat pa yi'van pa vôcô lhaôs shi' papi 

tclôôysha'ne, pa tavacô'ya pa yôôtjatesha cotsjaat pava utes t'iyas, pa yofalhshisha'ne 

yiesh'e lhavôôj lhpa utiyuc. 

20Pa tatsha ti t'acum'e pa vôcô pa yujam pa itôj, pa tatsha ti tanucujam pa tsi'sha 

lhamôqu'esh, pa yisichatesh pa lhamôôc pa natsham pa yinôôt; pa lhechesh pa 

yisnatshem papi israelitas ca niyô'ji pa lhech'e yinôôt. 

21Pa yiyôjia pa Aarón: —¿She pa yisnatesh'am napuque achifas, jaspa lhasnatshem pa 

uj lhsasch'e? 

22Pa yicuulh pa Aarón: —Na Yinvacle, istaa ca ya aj ca asuyayi. Avaatsha natô'ya 

jum napuque nivacle yajatesh ti yen pa niysa' ti yisnatesh. 

23Napi lhech yit'eshyi ts'ivee: ‘Asnatshelhyam pa ve'lha dios ca jaspa 

ninôyinelhyic'oya, lhayaash ti ninôstôyeshelh pa lhjunash jô lhech Moisês jan 

shinayjat'e ja Egipto.’ 

24Pa jacu'lhesh: ‘Papi caajem pa clesanilh cojiyaj pa nichaajyi.’ Napi lhech nichaajyi, 

pa ju'jam ja itôj, ¡pa lhech tôlh'e'sham ca lhech vôcô lhaôs! 

25Pa Moisês yi'van papi lhchifas ti ampa ca chinshanatesh, pa lhechesh pa yiyata 

ts'ivee papi nilhc'utsfasa, lhayaash pa Aarón tanca niclôvalhch'e jô. 

26Pa nôque lhjunash ti vatsavat'e yie' pa chiyuy'esham'in pa vat'ichavat pa yit'esh: —

Papi nintayjop pa Lhcaanvacle pa istaa ca anachelh'yi. Pa lhacôm'a papi levitas yichey 

pa tca'elhvane. 

27Pa lhechesh pa Moisês pa yit'esha: —Nôque yit'esh pa Lhcaanvacle, pa lhech 

lh'Dios napi Israel: ‘Ave'lhaaelh'e ts'ivee ca acu'melh'e nava aclesataselh pa 

mapeclelhey na vat'ichavat, pa veelh'ec'oya nava lhashic ca aclônelhsha'ne 

avaatsheelh napi ave'lhavot'elh shi' napi ac'utsfaselh shi' napi shalheelhaam.’ 

28Papi levitas yofisjatch'e pava t'ônashem pa Moisês, pa lhech nalhu vafsha'ne papi 

tres mil nivacle. 

29Pa lhechesh pa yit'esha pa Moisês: —Nôqueesh lhtôts'ôteyshelh avaatsheelh pa 

unajeshelh ti lhôvelh'e t'ajuyish pa Lhcaanvacle, pa jaspa ajuyelhjulh nap'elh lhcles 

shi' nap'elh lhavelhavot. Pa nôque lhjunash nôqueesh pa Lhcaanvacle ti nefeneshelh. 

30Vooy peelh nalhu pa Moisês pa yit'esha papi nivacle: —Avaatsheelh lhasnatshelh pa 

uj sasch'e. Nôqueesh jôqueychisham jayu jan yie' ja Lhcaanvacle, naô pa lhjunash pan 

ts'efenesh ca nivômjatelhch'eam. 

31Pa nôque lhjunash pa Moisês ti vapecley pan yie' pa Lhcaanvacle pa yit'esha: —

Javan jô napi yichifas ti yisnatesh na uj sasch'e, lhayaash ti yisnatesh ca ve'lha dios 

clesanilh cojiyaj. 

32Nôqueesh jaya'lhesh'a ca avômjatemch'e; taj ti ca ni'avômjatajeemch'e, ¡pa 

avômjatey na yey yi'shi' na vatqu'isjayanach ti t'i'sesh'e! 

33Taj pa Lhcaanvacle ti yicuulh: —Tsi'sha ti javômjatch'e jayu napi yi'shi' na 

yiqu'isjayanach napi tanjuyijulh. 

34Pa nôque lhjunash pa meey pa achaaj napi achifas pa amjatey pa yie' jayu. Vooy na 

yi ángel vanôyin'ac'oya jayu. Vooy ca namtajey pa nalhu ca nitanivalhchaytaj pa 

jivalhesha jayu pava lhsasch'esha'ne. 

35Pa lhech Lhcaanvacle yicheney pa ve'lha vaclan yiey papi lhchifas tôlh'ejop ti yôclôj 

pa vôcô lhaôs pan yisnatesh pa Aarón. 

Éxodo 33 

Pa Lhcaanvacle yiyôjiesha ca nôqu'in shta 

1Pa Lhcaanvacle yit'esha pa Moisês: —Meelh'in napi achifas napin lhayjat'e ja Egipto. 

Meelhey ja cotsjaat jan jatisesh ja Abraham, ja Isaac shi' ja Jacob jan jajutey jayu japi 

tôlhshaam. 

2Yivaatsha jacheney jayu na yi'ángel ca jaspa ninôyinelh'ac'oya, pa jasaselh'am jayu 

japi cananeos, japi amorreos, japi hititas, japi ferezeos, japi heveos shi' japi jebuseos. 

3Meelhey ja cotsjaat jan yie' ja vatts'oos shi' pa shnacuvjataj t'i' lhjunashjulh pa yinôôt. 

Taj ti vooy yivaatsha tanca voelh'ach'e ca yielh'atshi jayu avaatsheelh, lhayaash ti 



171 

 

 
Nivacle Bible  

© 1994,  Sociedades Bíblicas Unidas. 
 

 
 

 

niyit'esh ca c'atifelh'e yiey na nôyish, lhayaash avaatsheelh anivacleelh uj ti 

niacajôyshayelhsha'ne. 

4Papi lhtachifas yitacshinvatsham'in ti yipe'ya cavôque aôytesch'e lhclishay, pa 

ampapu ca nuysham pava lhtinshes, 

5lhayaash pa Lhcaanvacle ti lhech yit'esha pa Moisês: —Anfacleem napi israelitas: 

‘Avaatsheelh anivacleelh uj ti niacajôyshayelhsha'ne. ¡Ca yielh'atshi lhôn avaatsheelh 

pa c'atiftajelhch'een jayu tatsha! Anclaneelhshi tatsha nôqueesh nava atinsheselh, 

jaspa c'avanshelh jayu nôqueesh pava jasnatshelh'am jayu avaatsheelh.’ 

6Pa nôque lhfanishlhavach ti tay'e lhpa utiyuc Horeb papi israelitas vô'mesh ti 

tinsheych'e. 

Pa Tsha'nuvo'esh yiey pa chivatvanelh'e pa Dios 

7Pa Moisês t'acum'e pa Tsha'nuvo'esh pa yitontemey clee pa yan'e pa t'ichay'e, pa 

Tsha'nuvo lhqueyesh yiey pa chivatvanelh'e pa Dios. Ca nicaajtaj papi yit'esh ca 

nitasinô'yelh pa Lhcaanvacle pa nôquey pa Tsha'nuvo pan chiytonateyc'oya pa 

t'ichavat. 

8Meelh pa Moisês ti yichey pa Tsha'nuvo pa lhacôm'a papi nivacle ti netshamch'e pa 

vatsavat'ech'e pa yiey pa chiyuy'ejop'in pava yitsôt'ajesh lhatsha'nuvos, pa 

yiclôvalhesh pa Moisês yamjey ti nôj'ôcji pa Tsha'nuvo. 

9C'oya ti yich'ôcji pa Moisês pa lhech pa namjicham lhpa vôse' tca'ch'e jô pa 

vantsemaj'e pa yiey pa chiyuy'een pa Tsha'nuvo, pa lhechesh pa tasinô'yelh pa 

Lhcaanvacle pa Moisês. 

10Meelh ti yi'van papi nivacle lhpa vôse' tca'ch'e jô ti vantsemaj'e pa yiey pa 

chiyuy'een pa Tsha'nuvo, pa ve'lha ts'ivee ti t'acjatsuy'eshicham yiey pava yuy'een 

pava yitsôt'ajesh lhatsha'nuvos pa yisnatesh pa lhôclôjqueyash. 

11Pa Dios tasinô'yelh pa Moisês pa t'ajuyelhvatjulh nanlhjunash papu ti tasinô'yelh pa 

lhc'utsfa, pa nijooylha pa Moisês ti vapecley pa t'ichavat. Taj pa yôsjat'e t'ajuyish 

nich'ayech Josuê, lhaôs pa Nun, nive'lhaaesh ca nitanuc'oya pa tasham pa Tsha'nuvo. 

Pa Lhcaanvacle nôclitem pa lhôclôjqueyash pa Moisês 

12Pa Moisês yit'esha pa Lhcaanvacle: —A'va, avaatsha lht'a'lheshyi ca janôyinc'oya 

napuque yichifas, taj ti naanfacyam she papi lhanchenyi jayu ca jatanôycheelh. Shi' 

shita ti lhteesh ti uj ti lhascafiyanesh yivaatsha pa lhascôjesh'e ti c'acu'lhesh. 

13Jech, ca yijô'taja cavôque pa astôyjata pava lhôyinch'e, pa jaspa isa'jop ca jayjôy'a 

pa lhetlha jôqueshi ca jaycum'e nava lhanjutyiy. Istaa ca aychavalhey napuque 

yichifas ti natsôt'ajesh ti achifas. 

14—Yivaatsha ya'lhech ti shtatanôycheelh jayu pa jasnatesh'am jayu pa ichayash— 

yit'esh pa Lhcaanvacle. 

15Taj ti yicuulh pa Moisês: —Taj ti ca nialhetajaa ca shtatanôycheelh, pa ya aj ca 

atsayjatelhnee. 

16Lhayaash avaatsha ca nishtatanôychitajeelh, ¿she t'e peelh lhanfanasha ca jaspa 

nôstôye'lha napi achifas pa ya shi' shta ti lhts'efeneshelh jayu? Ve'lheey côque napi 

achifas ya shi' shta isjop ti javatvenchatelhc'oya lhacôm'a nap'elh lhtachifas yiey na 

cotsjaat. 

17—Côque lhteetsha shta nôqueesh jasnatesh jayu, lhayaash ti caajyam na 

yicafiyanjayash'a lhayaash ti lhascôjesh'e pa c'acu'lhesh —pa lhech t'ônasha pa 

Lhcaanvacle. 

18—¡Avashanyam ca javan pa ôclôjqueyash! —vatants'aclansha pa Moisês. 

19Taj ti pa lhech Lhcaanvacle pa yicuulh: —Janashjat'e jayu ajuyish lhacôm'a na 

yiisiyash, pa janetônesh'e ajuyish jayu na yey. Lhayaash ti ts'ô'yesh papu ti yie' ti jen, 

pa jaycavts'aclayesh shta papu ti yie' ti jen. 

20Taj ti janfac'am ti sasjop ca a'van na yitaco, lhayaash ti nive'lhaa pa nivacle ca 

isa'emjop ca nasvan ca lhetipaa ca mônlhaa. 

21Pa yit'esh shta pa Lhcaanvacle: —A'va, nôque yie' caaj na chiy'e'. Avatsavat'apee 

lha utej. 

22Meelh ca namtaj'ay na yôclôjqueyash pa c'anch'e jayu pa camam'ech'e lha utej pa 

c'ap'ooj'e jayu na yipôcôt pa yamjey jayu pa c'ôjat'e. 

23Pa lhechesh pa jayjat'e jayu na yipôcôt, pa isa'jop ca a'van na yôyiish; taj ti vooy na 

yitaco tanca a'van. 

Pava nich'ac utes t'iyas t'ajuya pa vatyôjijat 
(Dt 10.1-5) 

Éxodo 34 

1Pa lhech Lhcaanvacle yit'esha pa Moisês: —At'ovôsshisha'ne avaatsha pava napu' 

utes t'iyas lhjunashajulh cava vatjutsa' t'iyas, ca jaspa qu'i'sesh'e shta jan t'ônashch'e 

java lhclishay javan qu'i'sesh'e java vatjutsa' t'iyas, cavan lhoflhitshisha'ne. 

2Ataasclan'in shta ca jaspa mô'apee shta lha utiyuc Sinaí lhum'ashi ca nich'a nalhutaja, 

pa ameychisham yiey na jôv'e' jan ya'shesh ti tojquisham yiey lha utiyuc. 

3Pa ya aj na papu ca nivo'ach'e, pa ya aj na shta papu ca chinvanjop nan tc'a'e lha 

utiyuc; pa ya aj na shta ca natc'uutjop pava aclôyelh tashinshtas shi' pava vôcôc 

t'ajuyesh'e lha utiyuc. 

4Pa Moisês yit'ovôsshi pava napu' utes t'iyas lhjunashjulh pava vatjutsa'. C'oya ti 

nalhu pa nich'a nalhu pa t'acum'e pava napu' utes t'iyas pa yich'apee lhpa utiyuc Sinaí, 

yiey pan t'ônasheshem pa Lhcaanvacle pava nifaclem. 

5Pa lhechesh pa nacheshicham pa Lhcaanvacle lhpa vôse' pa lhech yie'c'oya pa 

Moisês, pa vanetôneshem pa lhey. 

6Pa nash'e t'ajuyish pa Moisês pa yisitsenesh pa t'ôjôj ti yit'esh: —¡Na Lhcaanvacle! 

¡Na Lhcaanvacle! ¡Na Dios nô'yesh pa tcavts'aclayesh shta, pa uj pa lhencheyash pa 

yivo'yeshch'e shta! 

7Pa mil papi tôlhshaam tanôyôjvatich'e ti tanôcliteshem pa lhqu'ishamjayash shi' pa 

lhencheyash pa yivômjatemch'e pa niysa', pa nichinvoyeshch'e shi' pa sasch'e; taj ti 

ninan'ateesh ca ninivalhaa jayu papu ti tc'amensha'ne. Yivalheshac'oya pa niysa' papi 

lhnavot papi lhcles, papi lhantôclishjes, papi napu'eyshi lhantôclishjes shi' papi 

pu'janaeyshi lhantôclishjes. 

8Pa lhfanishesh'in pa Moisês ti tanjuyshicham pa yamjata cotsjaat pa lhtaco, pa yôclôj 

pa Lhcaanvacle 

9pa yit'esh: —¡Na Lhcaanvacle! ¡Na Lhcaanvacle! Ca yijô'taja ti lhascaôvjôycheshi ti 

jaycum'ajulh, pa shtatanôycheelh napuque nivacle. Yijô' ti uj ti ninatcajôyshaysha'ne 

napuque nivacle, taj ti avômjatelhch'eyam nava yisasch'eclelh shi' pa niysa', pa 

acu'melhyijulh nan lhjunash ti achifaselhyish. 

Chiynich'anat pa t'ajuya pava chivatpeya'esh 
(Dt 7.1-5) 

10Pa Lhcaanvacle yit'esh: “Ach'anelhyi cum: yivaatsha jasnatesh nôqueesh na nich'a 

t'ajuya ti shtavatpeya'esh yiey t'ajuyish lhacôm'a napi achifas. Jasnatesh jayu pava 

lhasnôyjes pava nichinasnatesh'e pav'elh yitsates yiey na cotsjaat, pa lhacôm'a papi 

nivacle papin lhôveelhshi avaatsheelh yivanesh jayu pava yisnatesh na Lhcaanvacle, 

lhayaash ti lhasnôyjes jayu pava jasnatshelh'am jayu avaatsheelh. 

11“Ôfisjatelh nava c'ayôjieshelh'a nôqueesh, pa c'ayjatelhjop jayu avaatsheelh japi 

amorreos, japi cananeos, japi hititas, japi ferezeos, japi heveos shi' japi jebuseos. 

12“Ya aj ca asnatshelh pa ca avatpeya'eshelh japin yie' na cotsjaat nan lhamelhey jayu, 

jaspa tanca nôjôyelhshi pava lhaschatiy. 

13Vooy jô ca avômjatelhsha'ne pava lhcufayjavtes nôquee pava utes shi' pava yeclôy 

pavan chiyvenchatesh. 

14“Ya aj ca ôclôjelh pa ca ve'lhaa pava chiydiosiyan, lhayaash pa Lhcaanvacle 

chavatjanaj. Na lhey na lhech Dios chavatjanaj. 

15“Ya aj ca asnatshelh pa ca ve'lhaa ca avatpeya'eshelh napi yie' nôque cotsjaat. Ya aj 

ca anach'iteshelha napi lhech ca nôctajey pava yidiosiyan ca nôclôjtaj ca nichaajtajey 

pava lhcufayjates. Ca nit'aalhtajelh'aajop avaatsheelh ca atujtajelh shta avaatsheelh 

pava lhcufayjates 

16ja't'ajesha ca lhjayasaesh papi lhech papi lhcles ôcjeclôy napi acleselh avaatsheelh, 

c'oya ca namtajva'ne ts'ivee ca nôclôjtaj pava lhdiosec, pa yisnatesh jayu vitsha napi 

acleselh ca nôquesha ca nôclôj. 

17“Ya aj pa cat'e'lheesh ca asnatshelh avaatsheelh pa chiyisnatesh vataasnatsech 

chiydiosiyan clesanilh. 

Pa vatc'usiyashesh ti chitc'aeshvane t'ajuya pava yincôpes 
(Ex 23.14-19; Dt 16.1-17) 

18“Asnatshelh pa ac'usiyashelh'in lhpa yucuve ninôveyshi pa yicap'ofiyanshi, pa 

aychavalhshelhch'e java c'ayôjieshelh'a, pa atujelh lhpa yucuve ninôveyshi pa 

yicap'ofiyanshi pa môôjelhch'e pava napu'yama nalhus. Pan t'aplhuqu'e ti 

chinôôclhanita pa jive'cla Abib, lhayaash pa lhech jive'cla ti tay'e ja Egipto. 

19“Lhacôm'a papi vatjutsa' acles avaatsheelh, tsitsôt'ajesh jayu, pa lhech lhjunash 

lhacôm'a pava vatjutsa' lhcles pava aclôyelh vôcôc shi' pava tashinshtas shi' pava 

tashinshtaychey, ca lhechtaja pa lhaôs ti yitsuuj. 

20Nan junash ca nicaajtaj pa vatjutsa' lhaôs lhpa cuvôyutache, chincufayeshjop pa 

ve'lha tashinshtaj ja't'ajesha pa tashinshtayche lhaôs pa nancayôjey pa cuvôyutaj 

lhaôs; taj ti ca amtaja pa ca chincufaaytajesh'ôcji pa chinanvoc'aclaj pa cuvôyutaj 

lhaôs. Lhech lhjunash shta pa vatjutsa' vataôs tajulhey ca chincufay'ôcji. Pa ya aj na 

papu ca ninachyiy ca nasvan ca ninanchaajtajayiy pa'na. 

21“Acumelhshiin pava ve'lhayama nalhus, taj ti vooy pa napu'yama nalhu istaa ca 

ichayelh, lha'ma ca amtajelha pa t'aplhu' ti chivancu' ja't'ajesha ti chinclanshi pa 

vatcavcalhech. 

22“Asnatshelh pa ac'usiyasheshelh'in lhpa vatjutsa' yameyc'oya, pava vatjutsa' lhay ti 

lhanclaneelhshi pa trigo shi' pa vatcavcalhech yôj'esha'ne pa yincôôp. 

23“Lhacôm'a papi nivacle pa nôquesheyshi jayu pa pu'janaaesh pa ve'lha yincôôp ca 

nôvesh'e t'ajuyish na Lhcaanvacle lh'Dios napi Israel. 

24Jatontelhey'ac'oya jayu napi yielh'e avô'jelh avaatsheelh shi' nap'elh lhtachifas, pa 

juntelhey'am jayu pa yôj'e' pa acootsjat'elh avaatsheelh. Nôque lhjunash pa ampapu 

jayu ca nivôôtsôtjateshelh'ac'oya pa acootsjat'elh. Lhan'e avaatsheelh pa môôjelheyshi 

ca veeshelh'e t'ajuyish pa Lhcaanvacle na a'Dioselh pu'janaaesh pa ve'lha yincôôp. 

25“Pava vatcufayjateshesh pava chiyclôqui ya aj ca u'jelha pava lhavoyey shi' pava 

yucuvec yieyshi pa yicap'ofiyanshi, pa ya aj ca asclaneelh ca natjuya paelh nalhu pa 

mônlhee t'asjaan pa acufayjat'eshelh t'ajuya papi ti chiyich'apee. 

26“Tajulhey ca nichaaj pava ya'shesh ti isis pava vatjutsa' lhay tô'lha pa lhcac'ovat pa 

nicha'jey pa lhishjanjavat pa Lhanvacle lh'Dios. “Ya aj ca nineshic'oya pava 

tashinshtaychey lhcles pa lhts'oos lhpa lhamimi.” 

Pa Moisês yi'sesh'e pa vatyôjijat 

27Pa Lhcaanvacle yit'esha pa Moisês: “I'sesh'e navôque ya'clishay, lhayaash nava 

lhech ti lhtatsuqu'esh nava chivatpeya'esh nava jasnatesh'am shi' napi israelitas. 

28Pa lhech mônlheejop pa Moisês pa Lhcaanvacle pa cuarenta pava nalhus shi' pava 

tulhis ti ninattsaccun pa ninyô' shta. Pa lhech yiesh'e ti yi'sesh'e pava utes t'iyas pava 

ya'clishayesh pava chivatpeya'esh, nôque yit'esh pava napu'nôjesh vatyôjijates. 

29Pa nijooylha ti natch'eetsham pa Moisês lhpa utiyuc Sinaí pa yichaaj pava napu' utes 

t'iyas yi'shi' pa vatyôjijat. C'oya ti t'ecletsha'ne ti tôlh'apee lhpa utiyuc pa 

ninanchava'yey pa lhtaco ti nôcshi' tôlh'ejop ti tasinô'yelh'in pa Lhcaanvacle. 

30C'oya ti yi'van pa Aarón shi' lhacôm'a papi israelitas pa lhtaco pa Moisês ti nôcshi' 

pa nijovayem, pa ninteesh ca shalhaaema pa lhech. 

31Taj ti pa Moisês pa tôney pa Aarón shi' lhacôm'a papi lhcaanvaclesesh papi lhchifas 

pa vapecley pan yie' pa Moisês, pa lhech pa tasinô'yelh papi lhech. 

32Pa china pa tanc'uyey lhacôm'a papi israelitas, pa Moisês pa nifaclem lhacôm'a pava 

t'ônashem pa Lhcaanvacle ti yiey lhpa utiyuc Sinaí. 

33C'oya ti yivaclhitesh ti tasinôyc'oya papi lhech pa yip'ooj'ec'oya pa lhtaco pa 

sivôclôclhayeech. 

34Meelh pa Moisês ti yichey pan yie' pa Lhcaanvacle ca nitasinô'yelh pa lhech, pa 

niclan'e pa sivôclôclhayeech pa lhech mônlhee yamjey ti tayjop. Pa lhechesh pa 

nifaclemch'e papi israelitas pava yiyôjiesha pavan tôlhesha pa Lhcaanvacle. 

35Ti yi'van papi israelitas pa lhtaco pa Moisês ti nôcshi' pa lhech yip'ooj'ec'oya pa 

sivôclôclhayeech pa lhtaco, pa yimônlhanitlhtapee yamjey ti yicheyshi shta ca 

nitasinô'yelh ve'lheeshcum pa Lhcaanvacle. 

Pa vatyôjijatjop pa nalhu ti chit'ichayshi 
(Ex 25.1-9) 

Éxodo 35 

1Pa Moisês nayjatvane lhacôm'a pa t'ajôôjjam papi israelitas, pa yit'esha: “Ja 

Lhcaanvacle niyôjieshyiy ca nôque casfanishacatsivach.: 

2Isjop lhôn ca shtacumvatsham'in pava ve'lhayama nalhus, taj ti vooy pa napu'yama 

nalhu t'ajuyelh'a avaatsheelh pa lhech nalhu ca aisiyanelh, pan tc'a'sham pa nalhu 

ichayelhshi ca ôclôjeshelh na Lhcaanvacle. Papu naôvtaj'e ca natcuumtajshiin pa 

lhech nalhu pa chiyivalha jayu ca chinclôn. 

3Yiey pa ca vi'tajelh'e avaatsheelh nilhecha pa itôj ca asnatshelh jayu pa lhech nalhu ti 

chit'ichayshi.” 

Pava vatcufayjates t'ajuya pa is'ôcji lhtôvash 
(Ex 25.1-9) 

4Pa Moisês nifaclem lhacôm'a pa t'ajôôjjam papi israelitas pa yit'esha: “Navôque 

niyôjieshyiy ja Lhcaanvacle ca shtasnatshelh: 

5Anayjatelhemvane avaatsheelh pava acufayjateselhem na Lhcaanvacle lhacôm'a papi 

yit'esh ti tis ja Lhcaanvacle nitôlhjatsham pa lhcachi', tajulhey ca nanchajey ja 

Lhcaanvacle pa clesanilh cojiyaj, pa clesanilh clim ts'ayôji shi' pa clesanilh yucch'e, 

6shi' pava sivôclôclhayjey yaca, pava sivôclôclhayjey yacutinlhiy, pava 

sivôclôclhayjey yucsha'ne, pava niycôtas ni'usach'e, pa tashinshtayche lhsashanilh, 

7pava t'ôjechey pava tashinshtas chiyu'jam pa yucshi, pava t'ôjechey 

nip'ajavach'esha'ne, pava yeclôy tô'lha lhpa aacjiyuc t'un, 

8pa lhape' t'ajuya pava itôtas, pava vatshatchivos t'ajuya ti chiyvenchat shi' pa 

chiytseclô'lhey acôjqu'e pa lhniish, 

9pava utes vanisch'esha'ne lhey cornalina shi' pav'elh utes clasimch'esha'ne t'ajuya ti 

chiyan'apee lhpa vatfatatsivoque shi' lhpa lhjuyshivoque pa vatasinôc lhanvacle. 

Pava chiyjuyjata pa is'ôcji lhtôvash 
(Ex 39.32-43) 

10“Lhacôm'a papi tcajôyshayesh pa ti yisnatesh tajulhey ca ninatshina ca nasnatesh 

lhacôm'a nava tayôjijanesh ja Lhcaanvacle: 

11pa is'ôcji lhtôvashesh pa tsha'nuvo'esh pa yip'o'apee tsha'nuvo'esh shi' pava 

navaniyesh, pava yeclôy t'iyas, pava chiyjucjoqu'e shi' pava chiytsemajch'e, pava 

lhafoclesh, 

12lhpa vatcaqueclitôshi yeclônilh shi' pava chiyjucjoqu'e shi' pa lhap'oot shi' pa 

sivôclôclhayeech chiyp'ooj'e, 

13pa vatsaccunjavat shi' pava chiyjucjoqu'e shi' lhacôm'a pava t'ajuya, lhpa yucuve 

lhpan chiyisclaneem pa Lhcaanvacle, 

14lhpa itôtaj t'ajuya ti chiytujat'ôcji shi' pant'ajôôj pava t'ajuya shi' pava itôtas, pa 

lhape' t'ajuya pava itôtas, 

15pa itôvatc'oya pa chiylhônsham shi' pava chiyjucjoqu'e yeclôy shi' pa lhape' 

chiyvenchat, pa chiytseclô'lha acôjqu'e pa lhniish, pa sivôclôclhayeech chiyp'oojey pa 

chiyuy'een pa is'ôcji lhtôvash, 

16pa vatcufayjavat t'ajuya pava chiycufa'yeshlhnôcji shi' pa s'chatitanilh tô'lha pa 

clesanilh yucch'e, pava chiyjucjoqu'e shi' lhacôm'a pava chiyjuyjata, pa uj titech caaj 

lhpa lhch'ito', 

17pava sivôclôclhayjey t'ajuya pa clayôych'e, shi' pava vantsemajch'e shi' pava 

lhafoclesh, pa sivôclôclhayeech lhap'ot'esh pa chiyuy'een pa clayôych'e, 

18pava chiytsemajch'e lhavôôj pa is'ôcji lhtôvash shi' pa clayôych'e, shi' pava 

lhnôôcfajates, 

19lhpa vat'uyjatshiy t'ajuya ti t'acum'ôcji pa is'ôcji lhtôvash, lhpa vat'uyjatshi 

chiyvenchatesh pa vatasinôc lhavo' Aarón, shi' pava t'uyjatshiyis napi vatasinôc 

lhavosesh lhcles.” 

Papi lhchifas nichaaj pava lhcufayjates 

20Lhacôm'a pat'ajôôjjam papi lhchifas israelitas vaneecjuelh pa Moisês, 

21meelh ti tifeshch'e lhacôm'a papi lhech pa nicha'vayey pava lhcachic ti yamqu'een ti 

tô'lha ti vapecley pava lhcufayjatesem pa Lhcaanvacle, ca jaspa chiyisnatesh pa 

Tsha'nuvo'esh pa Chivatvan'e shi' lhacôm'a pava suyshijop nan lhjunash pava 

vat'uyjatshiyis chiynôôclhanita. 

22Nachey'in papi nivacle shi' papi ôcjeclôy, pa lhacôm'a papi lhech ti nichaj'in, pa 

yitôlhjatsham pa lhcachi' ti nichaaj pava lhpôclôs, pava lhpascheshiyis, pava 

lhtsachiclôyesh pa clesanilh cojiyaj shi' pav'elh nalhjunashvatc'oya clesanilh cojiyaj. 

Ve'lhee ts'ivee ti nichaaj pava lhcufayjates tô'lha pa clesanilh cojiyaj pavan yen pa 

Lhcaanvacle. 

23Papi caajem pa sivôclôclhayeech yaca, shi' pa yacutinilh, shi' pa yuc, pa niycôtaj 

ni'usach'e, pa tashinshtayche lhsashanilh, pava t'ôjechey pava tashinshtas pa chiyu'jam 

pa yuc shi' pava t'ôjechey nip'ajavach'esha'ne papi lhech pa nanchaaj. 

24Papi yit'esh ti tcu'fayesh pa clesanilh clim ts'ayôji cat'ajesha pa clesanilh yucch'e pa 

nanchajey t'ajuyish pa Lhcaanvacle; vooy papi caajem pava yeclôy t'un, pa nachajey 

ca jaspa chinasnatesh lhacôm'a pava suyeshi. 

25Papi ôcjeclôy tcajôyshayesh pa ti yisnatesh pa yashtilhesh'e pa sivôclôclhayeech pa 

yichaaj pava yashtilhesh'e yaca, pa yacutinilh, pa yuc shi' pa niycôtaj ni'usach'e; 

26vooy papi ôcjeclôy tcajôyshayesh pa ti yisnatesh papin nicha'vayey ti yen ti 

yefenesh pa nachajvatsham pa lhsaash pava tashinshtaychey. 

27Papi lhcaanvaclesesh nichaaj pava utes vanisch'esha'ne lhey cornalina shi' pav'elh 

utes clasimch'esha'ne chiyan'apee pa vatfatatsivoque shi' lhpa t'otivoque pa vatasinôc 

lhavo' lhanvacle, 

28pa vatshachivo, pa lhape' shi' pava chiytujatesh'ôcji, pa lhape' chiyvenchatesh pa 

chitseclô'lhey acôjqu'e pa lhniish. 

29Lhacôm'a papi yitsjôy shi' papi ôcjeclôy israelitas yen ti ca nefenesh ca jaspa 

nasnatesh pa t'ônash pava yipe'yeesh pa Lhcaanvacle pa Moisês, pa yitôlhjatlhavne ti 

nicha'jey pa Lhcaanvacle pava lhcufayjates. 

Papi yitô'yish pa ti yisnatesh t'ajuya pa is'ôcji lhtôvash 
(Ex 31.1-11) 

30Pa Moisês yit'esha papi israelitas: “Ovalhelhey, na tôlhshaam ja Judá pa 

Lhcaanvacle vooyshi na Bezaleel, na lhech lhaôs na Uri lhantôcshich'a ja Hur, 

31nan yamjatch'een pa lh'epíritu pa Dios shi' pa lhcôjôysha shi' pa lhtôycheyash shi' pa 

lhtôfacjayash shi' pa lhcôjôysha'esh pa ti yisnatesh, 

32ca nasnatesh pava yisch'ec'oya pa lhcumjayash'e pa clesanilh cojiyaj shi' pa ts'ayô'ji 

clim clesanilh shi' shta pa clesanilh yucch'e, 

33pa yisclanch'e pa yan'apee pava utes isis, pa yisclanch'esha'ne pava yeclôy pa 

yisnatesh pava nalhjunashvatc'oya yisch'esha'ne. 

34Pa chiyjutey shta pa lhcajôysha'esh ca neyjatsjan pap'elh. Na lhech shi' na Aholiab, 

lhaôs ja Ahisamac, tô'lha papi t'ajôôjjam pa Dan, 

35papi chiyamjach'een pa lhcajôyshaesh pava yisnatesh pa nasnatesh pava 

nalhjunashvatc'oya pa vatcumjayashesh pava chiyisch'esha'ne shi' pava yinesh pa 

sivôclôclhayeech yaca, pa yacutinilh, pa yuc shi' pa niycôtaj ni'usach'e, jaspa 

chinashtilheshch'e pa nash'e pava chiyisch'ec'oya. 

Éxodo 36 

1Pa nôque lhjunash na Bezaleel shi' na Aholiab, shi' shta lhacôm'a papi 

lhcajôysha'yesh pa ti yisnatesh, lhayaash pa Lhcaanvacle ti yijutey pa lhtôychiyashesh 

pa yitôyc'oya pava isis ti yisnatesh lhacôm'a pava suyeshi yiey pa tc'aevaneen yiey pa 

is'ôcji lhtôvash, pa nivaclhitesh jayu lhacôm'a pava yiyôjiesha pa Lhcaanvacle.” 

Papi nivacle nichaaj pava acloj lhcufayjates 

2Pa Moisês tôney pa Bezaleel shi' pa Aholiab, pa lhacôm'a shta pap'elh caaj pa 

lhtôychiyashesh ti yisnatesh, papin yijutey pa Lhcaanvacle pa lhtôycheyash papi 

yitôlhjatlhavne ti yen pa vanqu'efenesh pa lhech vatcumjayash. 

3Papi lhech t'acumeshjulh pa Moisês pava lhcufayjates papi israelitas pavan yichaaj 

pava lhech tôlhesh'e ti yisnatesh pava suyeshi t'ajuya pa chitc'aevane pa is'ôcji 

lhtôvash. Jôjjeclay mônlheesh ti nichaj'in papi israelitas pava lhcufayjates ti 

tôlhjatlhavneen pava nalhus. 

4Pa lhechesh papi yitô'yish pa ti yisnatesh pa yisnatesh pava suyeshi pa is'ôcji 

lhtôvash, pa vô'meshjop ti t'acumvatsham'in pa vapecl'in 

5pa yit'esha ts'ivee pa Moisês: “Napi nivacle yashjat'apee nava yichaj'in nava suyeshi 

t'ajuya na vatcumjayash nan tayôjijanesh ja Lhcaanvacle ca chinasnatesh.” 

6Pa Moisês pa yayjateshch'e lhacôm'a pa tc'a'e pa t'ichavat pa nifaclem papi nivacle 

shi' papi ôcjeclôy papi lhetipaesh ti nichajey'in pava lhcufayjates t'ajuya pa is'ôcji 

lhtôvash. Pa nôque lhjunash ti yishantesh papi lhchifas ti ya aj ca t'ôyisheey ca 

nanchaaj pava lhcufayjates, 

7lhayaash ti apis ti yash'apee pavan chiyajulhjatajsham ca nitajulhsham ca nivacalhesh 

pa vatcumjayash pa mônlheesh shta pav'elh. 

Ti chiyisnatesh pa is'ôcji lhtôvash 
(Ex 26.1-37) 

8Papi ya'shesh ti yitô'yish pa ti yisnatesh papi lhech ninôvji' pap'elh vatcumjayash 

lhavos, papi lhech yisnatesh pa is'ôcji lhtôvash. Pa yisnatesh pava napu'nôjesh 

sivôclôclhayjeyesh yicshenshi pa niycôtanilh, pa sivôclôclhayeech yaca, shi' pa 

yacutinilh shi' pa yuclenilh, pa chiytsepjalhesh'e pava chiynesh chiy'isiyanesh. 

9Lhacôm'a pava sivôclôclhayjey ti lhavjôyvatjulh napu'nôjesh napu'yama shi' pa 

chalhu'esh yeclô' pa lhavôôj shi' pa napu'ji yeclô' pa lhjuc'ach'e. 

10Ve'lhanôjesh pava sivôclôclhayjey chiyu'vatjulhsha'ne, pa chiyanvatap'e, pa lhech 

lhjunash pav'elh ve'lhanôjesh. 

11Pa tatsha ti chiyisnatesh pava t'ajuya ti chiyuyjatch'e pava lhnôôcfajates 

yacutch'esha'ne, pava vatjutsa' pa lhech lhjunash shta pava nijooylha sivôclôclhayjey. 

12Pa cincuentaesh pava lhtôsjeyesh pava yie' t'ajuyish pav'elh pava t'ajuya ti 

chiyuyjatch'e pa lhech lhjunash pav'elh ti chiyisnatesh pava yivooyvatshi. 

13Pa yisnatesh shta pava cincuenta lhnavaniyesh clesanlhiy cojiyas chiyuyjatsham 

pant'ajôôjam pava sivôclôclhayjey, pa nôque lhanfanash pa is'ôcji lhtôvash ti 

chiyisnatesh pa t'ajôôjam pava yi'ôcji. 

14Pa Bezaleel yisnatesh shta pava napu'nôjesh ve'lhayama chiyu'vatjulh 

tashinshtayche lhsaash ca jaspa chinp'ooj'apee pa is'ôcji lhtôvash. 

15Pa lhacôm'a pava chiyu'vatjulh ti napu'nôjesh pu'janayama pa lhch'alhu'esh yeclô' pa 

lhavôôj pa napu'ji yeclô' pa lhjuc'ach'e. Pa lhacôm'a ti lhavjôyvatjulh. 

16Pa chiytsepjalhch'e pava ve'lhanôjesh tashinshtayche lhasaash ti chiyu'vatjulhsha'ne 

pa ve'lhayama pav'elh. 

17Pa yisnatesh shta pava cincuenta lhtôsjeyesh t'ajuya ti chiyuyjatch'e pa niycôtanilh 

pa vatjutsa' ca chinp'oojey, pa lhech lhjunash shta paelh tavaych'e cincuentaesh shta 

pava lhtôsjeyesh. 

18Pa yisnatesh shta pava cincuenta lhnavaniy tô'lha pa clesanilh yucch'e ca jaspa 

chinuyjatsham pa tca'sham pava chiyisnateshjop. 

19Pava lhech lhacôm'a pa tca'sham ti yisnatesh pa Bezaleel pava t'ôjechey pava 

tashinshtas chiyu'jam pa yuc pava lhech tanvaychisham ti chiyisnatesh. Pa caaj shta pa 

chiyisnatesh tanvaychisham t'ôjechey nip'ajavasha'ne. 

20Pa nijooylha ti yisnatesh shta pava yeclôy t'iyas tô'lha lhpa aacjiyuc t'un t'ajuya pa 

is'ôcji lhtôvash pa uj ti chiyitsôôtjat. 

21Pa lhacôm'a pava t'iyas ti chiyitsjuulhshi yichatjulhshi yeclô' nôquee pa 

lhch'alhu'esh pa lhavôôj pa sesenta y cinco centímetros pa lhjuc'ach'e. 

22Pa caaj pava napu' chiycumjatvatjulh yeclôy t'iyas pa lhacôm'a pava lhech t'ajuya pa 

is'ôcji lhtôvash. 

23Pa yisnatesh pava veinte yeclôy t'iyas tavayjulh na fiyat, 

24pa yinesh pava cuarenta lhafoclesh tô'lha pa clesanilh clim pa chiyvayjatshicham 

pava lhech. Pa napu'e ts'ivee pava chiyinesh pava yeclôy ca jaspa niyit'e. 

25Pa lhech lhjunash shta pav'elh tavay'apee pa is'ôcji lhtôvash pa tavayjulh na fchenaj 

pa yisnatesh shta pava veinte yeclôy t'iyas. 

26Pava lhech cuarenta lhafoclesh pa clesanilh clim pa jaspa niyit'e lhacôm'a pava 

yeclôy t'iyas pava napu'e ts'ivee lhafoclesh. 

27Pa vooy pa yiey t'ôyiish pa is'ôcji lhtôvash tavayjulh na nuutch'e pa yisnatesh pava 

ve'lhayama yeclôy t'iyas. 

28Pa napu' shta pav'elh yeclôy t'iyas t'ajuya pava lhôcôclesh pava yiey t'ôyiish. 

29Pava lhech yeclôy t'iyas chiyamjatvatjulh pa chiyvelhanshamsha'ne yamjey pava 

lhôtôj'e pa yamey pava vatjutsa' chamashi. Cavôque chiyisnatesh pava napu' yeclôy 

t'ajuya pava napu' lhôcôclesh. 

30Pa nôque lhjunash chiyisnatesh pava pu'janayama yeclôy t'iyas pa chiyan'ôcji pava 

diecisêis lhafoclesh tô'lha pa clesanilh clim, pa tajulh'ôcji pava napu' lhafoclesh pa 

yeclô' t'iya. 

31Pa Bezaleel yisnatesh shta pava ve'lhanôjesh yeclôy yuych'e tô'lha lhpa aacjiyuc t'un 

t'ajuya pava yeclôy t'iyas pavan chiyvayjata pa is'ôcji lhtôvash. 

32Pava ve'lhanôjesh yuych'e t'ajuya pava yeclôy t'iyas tavay'apee pa is'ôcji lhtôvash, 

pa lhech lhjunash shta pav'elh ve'lhanôjesh yuych'e pava yeclôy t'iyas pava tavayjulh 

pa lhum'ôcjinuc. 

33Pa yuych'e pava yi'shi lhcachivat chiyisnatesh pan lhjunash pav'elh chiyamjatvatjulh 

pa lhch'alhu'esh pava yeclôy t'iyas. 

34Pa nijooylha ti chiych'anesh'apee pa clesanilh cojiyaj pava yeclôy t'iyas pa 

chiyisnatesh shta pava chamashisha'ne tô'lha pa clesanilh cojiyaj ca jaspa 

chinuyjatch'e pava yeclôy. Pava lhech chiyuyjatch'e pa clesanilh cojiyaj. 

35Pa yisnatesh shta pa chiyp'oojey sivôclôclhayeech yaca, shi' pa yacutinilh, shi' pa 

yuclinilh, shi' pa niycôtanilh. Pava lhech chiyisnatesh chiyanshi' pava napu' 

vatajpeclesesh. 

36Pa nijooylha ti chiyisnatesh pava lhnavaniy tô'lha pa clesanilh cojiyaj, pa chiyanshi' 

pava yichatjulh chiytsemajch'e tô'lha lhpa aacjiyuc t'un. Pava lhech chiyuyjatch'e pa 

clesanilh cojiyaj, pa yichatjulh pava lhafoclesh tô'lha pa clesanilh clim. 

37Pa vooy pa yiey pa chiyuy'een lhech yie' pa chiyisnatesh pa chiyp'oojey 

sivôclôclhayeech yaca, shi' pa yacutinilh, shi' pa yuclinilh, shi' pa niycôtanilh, pava 

lhech chiyanshi' pava vatajpeclesesh. 

38Pa yisnatesh shta pava ve'lhanôjesh chiytsemajch'e shi' pava navaniyesh, shi' pava 

ve'lhanôjesh lhafoclesh tô'lha pa clesanilh yucch'e, pa chiyuyjatch'e pa clesanilh 

cojiyaj yiey pa tavaychishamnee pava chiytsemajch'e shi' pava chamashisha'ne. 

Ti chiyisnatesh lhpa vatcaquicletôshijop pava chivatpeya'esh 
(Ex 25.10-22) 

Éxodo 37 

1Pa Bezaleel yisnatesh lhpa vatcaqueclitôshi yeclônilh tô'lha lhpa aacjiyuc t'un. Pa 

ve'lhashi yeclô' shi' pa napu'nôjesh centímetros pa lhavôôj, pa sesenta y cinco 

centímetros pa lhjuc'ach'e, pa sesenta y cinco centímetros pa t'aplhuquisham. 

2Pa yich'anesh'apee pa clesanilh cojiyaj tsi'sha pa tasham shi' pa fach'ee. Pa yisnatesh 

shta pa lhavojqu'e pa clesanilh cojiyaj. 

3Pa yisnatesh shta pava yichatjulh chamashisha'ne tô'lha pa clesanilh cojiyaj t'ajuya 

pava yichatjulh'e lhcaclôy, napu' pava ve'lha tavayshi pa napu' shta pav'elh nôque 

tavayshijop. 

4Pa yisnateshjop shta pava yuyjatch'e yeclôy tô'lha lhpa aacjiyuc t'un, pa yuyjatch'e pa 

clesanilh cojiyaj. 

5Pa nijooylha pa yanch'e pava chamashisha'ne pavan yiesh lhpa vatcaqueclitôshi 

yeclônilh jaspa isa'jop ca chinc'uyjatesh. 

6Pa yisnatesh shta pa lhap'oot tô'lha pa clesanilh cojiyaj tsi'sha, pa ve'lhashi yeclô' shi' 

pa t'iya'esh napu'nôjesh centímetros pa lhavôôj, pa sesenta y cinco centímetros pa 

lhjuc'ach'e, 

7pa napu' pava chiyisnatesh t'ajuyvatjulh tô'lha pa clesanilh cojiyaj chiychenesh pa 

clesanlhiy t'ajuya, pava lhech napu' chiyvatsavatjat'apee pa lhap'oot. 

8Pa lhap'oot ve'lheelhsham pava chiyisnatesh chiyjônch'e papi ángeles: ve'lha pa 

chiyan'e pa yoj'esha'ne pa lhech lhjunash shta paelh yoj'esha'ne. 

9Pa lhech lhjunash ti chiyjuyjatvatjulh taj ti vooy pa lhtaco t'ajuya pa lhap'oot, pa 

vooy pava lhafas chiyajayjayanvatjulh ti chiyan'apee pa lhap'oot. 

Ti chiyisnatesh pa vatsaccunjavat t'ajuya lhpa yucuve ca chinan'e t'ajuyish 
(Ex 25.23-30) 

10Pa Bezaleel yisnatesh shta pa ve'lha vatsaccunjavat tô'lha lhpa aacjiyuc t'un, pa 

lhech chiyitsjuulhshi noventa centímetros pa lhavôôj, pa cuarenta y cinco centímetros 

pa lhjuc'ach'e, pa sesenta y cinco centímetros pa t'aplhuquisham. 

11Pa yich'anesh'apee pa clesanilh cojiyaj tsi'sha pa yisnatesh shta pa lhavojqu'e pa 

clesanilh cojiyaj. 

12Pa yisnatesh shta pa lhavojqu'e napu'yama centímetros pa lhjuc'ach'e pa 

yich'anesh'apee shta pa clesanilh cojiyaj. 

13Pa yisnatesh shta pava yichatjulh chamashisha'ne tô'lha pa clesanilh cojiyaj pa 

yinesh pava yichatjulh lhôcôclesh pava yivooyshi pava yichatjulh'e lhcaclôy. 

14Côque lhjunash pa caspa isjop ca chinuyjatch'e pava yeclôy pa caspa isa'jop ca 

chinc'uyjat pa vatsaccunjavat. 

15Pava lhech chiyuyjatch'e yiesh pa vatsaccunjavat chiyisnatesh tô'lha lhpa aacjiyuc 

t'un, pa chiyuyjatesh'apee pa clesanilh cojiyaj. 

16Pa chiyisnatesh shta pa clesanilh cojiyaj pava chiychenesh t'ajuya pa vatsaccunjavat, 

pava lhech titjey, shi' pava tincaatshiyisesh, shi' pava chiyôôj, shi' pava titjeyesh 

t'ajuya pava chiyuqu'e lhapec. 

Ti chiyisnatesh lhpa itôtaj tô'lha pa clesanilh cojiyaj 
(Ex 25.31-40) 

17Pa Bezaleel yisnatesh shta lhpa itôtaj tô'lha pa clesanilh cojiyaj tsi'sha yichenesh pa 

martillo. Pa lhtatsuc, pa ac'ôtsiyan'ôcji, pa vooy pa lht'oyesh shi' pava yôj'esha'ne pan 

yôj'e pava chiytujatey'e pa namvatsham pa ve'lhaasham. 

18Pa vooy pava lhavôjqu'e pa yamvatsham ve'lhayama pa t'ajôjqu'e pava t'itjuyesh, pa 

pu'jana pava nôque tavayshijop pa pu'jana shta pav'elh. 

19Pa t'ajôjqu'evatjulh pava ve'lhayama t'itjuy pa yi'shi lhcachivat pa lhtatsuc pa itôtaj 

pa isjop ca nôvesh pava pu'jana c'ôts'eshi pa lhjunashjulh pava avaayclayuc lhôva ti 

yi'tasham pa lhshayc'u pa tôôlh. 

20Pa lhech lhjunash shta lhpa lhtatsuc yichatjulh shta pava c'ôts'eshi lhjunashjulh shta 

pava avaayclayuc lhôva ti yi'tasham pa lhshayc'u. 

21Pava ve'lhee ts'ivee pava pu'jana t'itjuyesh ti caaj pava lhtôvjas pa yamjey pa 

yôj'esha'ne. 

22Pa lhacôm'a pava lhech isjop ca ve'lhaasham pa tôlh'e pa itôtaj pan chiyisnatesh pa 

clesanilh cojiyaj ti chiyisclaneshch'esha'ne pa clesanlhiy t'ajuya. 

23Pa yisnatesh shta pa clesanilh cojiyaj tsi'sha pava napu'yama itôtas, pava 

chiyjujquiyinesh pa'na shi' pava titjeyesh. 

24Ti chiyisnatesh lhpa itôtaj ti caaj pava t'ajuya pa chiychenesh pa treinta y tres kilos 

pa clesanilh cojiyaj tsi'sha. 

Ti chiyisnatesh pa ve'lha vatcufayjavat t'ajuya pa acôjqu'e pa lhniish 
(Ex 30.1-5) 

25Pa Bezaleel yisnatesh pa ve'lha vatcufayjavat t'ajuya pa acôjqu'e pa lhniish ti 

chiylhôney tô'lha lhpa yeclô' t'un. Pa lhech lhjuc'acshivatjulh cuarenta y cinco 

centímetros pa lhavôôj pa cuarenta y cinco centímetros shta pa lhjuc'ach'e, pa noventa 

centímetros pa t'aplhuquisham. Vooy pava lhac'uclesh pa vatcufayjavat istaa ca 

ve'lhaasham pava chiyinesh. 

26Pa nijooylha pa yich'anesh'apee pa clesanilh cojiyaj tsi'sha yiey pa chishamnee shi' 

pava yichatjulhesh lhavjôych'e shi' pava lhac'uclesh, pa yinesh shta pa lhavôjqu'e 

tô'lha pa clesanilh cojiyaj. 

27Pa yinesh shta pava chamashisha'ne clesanlhiy cojiyas yiey pa chishamnee pa 

napu'e pava yi'e pa t'afcato'esh, pa napu'e shta pava yie' lhap'elh t'afcato'esh caspa 

isa'jop ca chinuyjatch'e pa caspa isa'jop ca chinchajesh. 

28Pava lhech chiyuyjatch'e chiyisnatesh tô'lha pa yeclô' t'un, pa nijooylha ti 

chiyuyjatesh'apee pa clesanilh cojiyaj. 

Ti chiyisnatesh pa lhape' t'ajuya papu ti chiyôtsiy'e lhôtôj shi' pa acôjqu'e pa 
lhniish ti chiylhôney 

(Ex 30.22-38) 

29Pa Bezaleel yisnatesh shta pa lhape' t'ajuya papu ti chiyôtsiy'e lhôtôj chiyvenchatesh 

shi' pa acôjqu'e pa lhniish tsi'sha, yiey pa lhjunash ti yisnatesh papi vatshachivo 

lhavos. 

Chiyisnatesh pa vatcufayjavat tô'lha pa clesanilh yucch'e 
(Ex 27.1-8) 

Éxodo 38 

1Pa yeclô' t'un yisnatesh pa Bezaleel pa vatcufayjavatjop pava chiylhônsham. Pa lhech 

lhjuc'acshivatjulh pava napu' metros nôquee pa veinticinco centímetros pa ve'lha 

pacham, pa ve'lha metro nôquee pa veinticinco centímetros pa lhavôôj. 

2Pava lhech yichatjulh lhacoclesh yisnatesh pava yichatjulh lhac'uclesh, pava lhech 

ve'lhasham pa yiesh pa lhech vatcufayjavat pa chiyinesh shta pa clesanilh yucch'e. 

3Pa yisnateshjop shta pa clesanilh yucch'e lhacôm'a pava t'ajuya pa vatcufayjavat, 

pava t'ajuya pa shnomaj, pava joquitas, pava us tacfeyis, pava ts'amtas shi' pava fayjoc 

t'ajuya. 

4Yisnatesh shta pa ve'lha s'chatitanilh tô'lha pa clesanilh yucch'e, pa yan'e pa 

shichaam lhavôj'e pa vatcufayjavat pa yamjatey pa lhcachivat'eshi pa lhech 

vatcufayjavat. 

5Yisnatesh shta pava yichatjulh chamashisha'ne t'ajuya pava yichatjulh lhacoclesh pa 

s'chatitanilh tô'lha pa clesanilh yucch'e, pa jaspa chinuyjatch'e pava yeclôy 

chiyitjuyanesh. 

6Pa nijôôylha ti yisnatesh shta pava yeclôy t'un t'ajuya pa vatcufayjavat pa yinesh pa 

clesanilh yucch'e, 

7pa yijucjuqu'e pava chamashisha'ne pavan yiesh pa vatcufayjavat jaspa isjop ti 

chiyichaaj. Pa vatcufayjavat chiyisnatesh pa lhtôvash shi' shta pa yeclô'. 

Chiyisnatesh pa uj titech tô'lha pa clesanilh yucch'e 
(Ex 30.18) 

8Pava lhnovalhjatshiyis papi ôcjeclôy yijuyjata ti yich'ôcji pa Tsha'nuvo'esh ti 

Chiyvatvan'e yisnatesh pa Bezaleel pa uj titech tô'lha pa clesanilh yucch'e shi' shta 

lhpa lhch'ito'esh pa lhech clesanilh. 

Chiyisnatesh pa clayôych'e t'ajuya pa is'ôcji lhtôvash 
(Ex 27.9-19) 

9Yisnatesh pa Bezaleel pa clayôych'e. Tavayjulh pa fiyat pa lhech clayôych'e cuarenta 

y cinco metros pava sivôclôclhayjey yuych'e pa niycôtaj. 

10Veinte pava jpôychiyitey shi' pava lhafoclesh veinte tô'lha pa clesanilh yucch'e, shi' 

pava lhnavaniyesh shi' pava chamach'enshi tô'lha pa clesanilh clim. 



184 

 

 
Nivacle Bible  

© 1994,  Sociedades Bíblicas Unidas. 
 

 
 

 

11Vooy pa fchenajjulh lhech'e pava sivôclôclhayjey pitesch'e cuarenta y cinco metros, 

shi' pava veinte jpôychiyitey veinte shta pava lhafoclesh tô'lha pa clesanilh yucch'e 

shi' pava lhnavaniyesh nôquee pava chamach'enshi tô'lha pa clesanilh clim. 

12Pa nuuch'ejulh lhech'e pava veinte y dos metros nôquee pa ch'alhu'esh pava 

sivôclôclhayjey, shi' pava napu'nôjesh jpôychiyitey shi' pava napu'nôjesh lhafoclesh. 

Pava lhnavaniyesh pava jpôychiyitey shi' pava chamach'enshi tô'lha pa clesanilh clim. 

13Vooy pa lhum'ôcjinucjulh lhech yie' shta pava veintidos metros nôquee pa 

lhch'alhu'esh pava sivôclôclhayjey. 

14Vooy pa lhavôj'e pa chiyuy'een lhech yie' pava napu'yama metros pava 

sivôclôclhayjey pu'jana shta pava jpôychiyitey shi' pava lhafoclesh; 

15vooy pa'elh nôque tavayshijop yiey pan chiyuy'een pa clayôych'e lhech yie' pava 

napu'yama metros sivôclôclhayjey, pu'jana pava jpôychiyitey pu'jana shta pava 

lhafoclesh. 

16Lhacôm'a pava sivôclôclhayjey yamjop pa clayôych'e yuych'e pa niycôtaj. 

17Pava lhafoclesh pava jpôychiyitey tô'lha pa clesanilh yucch'e, vooy pava 

lhnavaniyesh pava jpôychiyitey shi' pava chamach'enshi tô'lha pa clesanilh clim, vooy 

pa chishamnee pava jpôychiyitey chiyinesh pa clesanilh clim. Lhacôm'a pava 

jpôychiyiteyjop pa clayôych'e yiesh pava chamach'enshi tô'lha pa clesanilh clim. 

18Pa sivôclôclhayeech yiey pa chiyuy'ejop'in pa clayôych'e chiyinesh pa 

sivôclôclhayeech yaca shi' pa yacutinilh shi' pa yuc shi' pa niycôtaj. Pa 

chiyitsjulhshijop ti yichatjulhyama metros pa lhavôôj pa napu' metros nôquee pava 

veinticinco centímetros pa t'aplhuquishaam, pa lhech lhjunash shta pava 

sivôclôclhayjey yiey pa clayôych'e. 

19Pa yichatjulh pava jpôychiyitey shi' pava lhafoclesh yichatjulh'e tô'lha pa clesanilh 

yucch'e; pava lhnavaniyesh shi' pava chamach'enshi tô'lha pa clesanilh clim, shi' pa 

chishamnee pava jpôychiyitey yiesh pa clesanilh clim. 

20Lhacôm'a pava chiytsemajc'oya pa is'ôcji lhtôvash shi' pava yichjop pa clayôych'e 

tô'lha pa clesanilh yucch'e. 

Pava clesanlhiy chiycheneshjop pa is'ôcji lhtôvash 

21Cavôque chiyitsjulheshch'e pa is'ôcji lhtôvash pavan tanyôjija'yesh pa Moisês pa 

t'acumesh'in papi levitas tô'lhajop pa chiyclôvalhchiyinesh pa Itamar, lhaôs pa 

vatasinôc lhavo' Aarón. 

22Pa Bezaleel, pa lhech lhaôs pa Uri lhantôcshich'a shta pa Hur, tô'lha pa tc'a'sham pa 

Judá, yisnatesh lhacôm'a pava yiyôjiesha pa Lhcaanvacle pa Moisês. 

23Pa yefenesh pa Aholiab, lhaôs pa Ahisamac, tô'lha pa tc'a'sham pa Dan, pa lhech 

clesanlhiy lhavo'esh, yitô'yish shta ti vancatsepjalh shi' ti yinesh pa sivôclôclhayeech 

yaca shi' pa yacutinilh shi' pa yuc shi' pa niycôtaj. 

24Lhacôm'a pava clesanlhiy cojiyas pavan yichenesh ti yisnatesh pava suyeshi t'ajuya 

pa is'ôcji lhtôvash, pava lhech chiyjuteem pa Lhcaanvacle pa yam'evatsham pa lhech 

novecientos sesenta y cinco kilos nôquee pava treinta gramos, chiyjuyjata ti 

chit'acumesh'e pa is'ôcji lhtôvash. 

25Pava clesanlhiy climsha'ne chit'alheshch'e papin chiyi'sesh'e papi lhtachifas pa tres 

mil trescientos diecinueve kilos nôquee pa quinientos veinticinco gramos, chiyjuyjata 

ti chit'acumesh'e pa is'ôcji lhtôvash. 

26Lhacôm'a papi chiyitsjuulh yash'apee ti veinte pava lhnincôpes papi lhech 

seiscientos tres mil quinientoscincuentas papi nivacle. Ve'lhee ts'ivee papi lhech ti 

tcufayesh pa ve'lhanôjesh nôquee pa lhch'alhuesh gramos pa clesanilh clim, pa lhech 

chiyjuyjata ti chit'acumesh'e pa is'ôcji lhtôvash. 

27Caaj shta pava tres mil trescientos kilos pa clesanilh clim t'ajuya pava lhafoclesh 

pava jpôychiytiyesh pa is'ôcji lhtôvash shi' shta pava lhafoclesh t'ajuya pa uj 

sivôclôclhayeech. Lhacôm'a pa lhech clesanilh clim t'ajuya pava cien lhafoclesh, pa 

treinta y tres kilos pa clesanilh clim pa ve'lhee ts'ivee pava lhafoclesh. 

28Pa lhech clesanilh clim chit'alheshch'e lhacôm'a papi lhtachifas, pa yisnatesh pa 

Bezaleel pava lhnavaniyesh pava jpôychiyitey, pa yinesh pa chishamnee pava 

jpôychiyitey shi' shta pava chamach'enshi. 

29Pa clesanilh yucch'e chiyjuteem pa Lhcaanvacle yameyshi pa dos mil trescientos 

treinta y seis kilos nôquee pava cuatrocientos gramos, 

30pa lhech clesanilh yucch'e chiyisnatesh pava lhafoclesh t'ajuya pa lhashiesh pa 

Tsha'nuvo'esh ti Chiyvatvan'e, pa lhech vatcufayjavat tô'lha pa clesanilh yucch'e shi' 

pa s'chatitanilh, shi' shta lhacôm'a pava t'ajuya pa vatcufayjavat. 

31Nôque lhjunash pava lhafoclesh shi' pava chiytsemajch'e t'ajuya pa clayôych'e 

yamjop pa is'ôcji lhtôvash, shi' pava lhafoclesh t'ajuya pa lhashiesh pa clayôych'e. 

Chiyisnatesh pava t'uyjatshiyis papi vatcasinôclesh 
(Ex 28.1-43) 

Éxodo 39 

1Pava vat'uyjatshiyis chiyashtilhch'e t'ajuya pa vatcumjayash yiey pa is'ôcji lhtôvash 

chiyisnatesh pa sivôclôclhayeech yaca shi' pa sivôclôclhayeech yacutinilh shi' pa yuc. 

Chiyisnatesh shta pa t'uyjatshiy t'ajuya pa Aarón, yiey pan t'ônashesh pa Lhcaanvacle 

ti yiyôjiesha pa Moisês. 

2Vooy ti yisnatesh lhpa vatfatatsivoque pa yinesh pa clesanilh cojiyaj, pa 

sivôclôclhayeech yaca shi' pa yacutinilh shi' pa yuc nôquee pa niycôtaj. 

3Pa yiclôneshch'e pava clasimch'esha'ne clesanlhiy cojiyas, pavan yit'ovosshisha'nejop 

lhniyjôyesh pa jaspa yashtilhesh pava yinesh pa sivôclôclhayeech yaca, pa yinesh shta 

pa yacutinilh shi' pa yuc nôquee shta pa niycôtaj. 

4Pa yinesh shta lhpa vatfatatsivoque pava napu' lhavtesesh t'ajuya pava napu' 

chishamnee lhavtes. 

5Pa lhnucfat'esh lhpa vatfatatsivoque ti chivanijôtjatesh, pa lhech lhfanishesh shta ti 

yinesh pa clesanilh cojiyaj pa sivôclôclhayeech yaca, shi' pa sivôclôclhayeech 

yacutinilh shi' pa yuc, nôquee shta pa niycôtaj yiey pan t'ônashesh pa Lhcaanvacle ti 

yiyôjiesha pa Moisês. 

6Pava isis utes lhey Cornalina yinesh pa lhavôjqu'e clesanilh cojiyaj. Vooy pava lheyis 

papi Israel lhcles chiyi'sesh'e jan lhjunash lhpa vatcaniscôte. 

7Pa nijooylha ti yinesh pa Bezaleel pava lhavtes lhpa vat'otivoque jaspa 

chinaychavalheshch'e papi lhcles pa Israel yiey pan t'ônasheshem pa Lhcaanvacle ti 

yiyôjiesha pa Moisês. 

8Lhpa vat'otivoque chiyisnateshjop shta pa clasimch'e chiyinesh jan lhjunash pa yiesh 

lhpa vatfatatsivoque: pa clesanilh cojiyaj pa sivôclôclhayeech yaca, pa 

sivôclôclhayeech yacutinilh, shi' pa yuc nôquee shta pa niycôtaj. 

9Chinachajesh'apee pa lhjuc'ach'evatjulh shta, pa veintidos centímetros pa lhavjôych'e. 

10Chiyinesh pava yichatjulheshch'e utes lhasnôyjes: pa vatjutsa' lhnôyishesh yiesh 

lhpa utej rubí, lhpa crisólito shi' lhpa esmeralda; 

11pa napu'eshch'e lhnôyish yiesh lhpa utej granate, lhpa zafiro shi' lhpa jade; 

12pa pu'janeshch'e lhnôyish yiesh lhpa utej jacinto, lhpa ágata shi' lhpa amatista; 

13pa yichatjulheshch'e lhnôyish yiesh lhpa utej topacio, lhpa cornalina shi' lhpa jaspe. 

Pava lhech utes chiyinesh pa lhavôjqu'e pa clesanilh cojiyaj, 

14Pava lhech napu'nôjesh napu'yama pat'ajôôj, t'ajôôjjulh pava lheyis papi lhcles pa 

Israel. Ve'lhee ts'ivee ti yi'shi' pava lheyis pat'ajôôj papi napu'nôjesh napu'yama lhcles 

pa Israel. 

15Pa chiyisnateshjop pava lhavtes lhpa vat'otivoque tô'lha pa clesanilh cojiyaj tsi'sha, 

chiypatacliyanch'esha'ne pava lhavtes. 

16Chiyinesh shta pava napu' lhacfeyesh clesanlhiy cojiyaj shi' shta pava napu' 

chamashisha'ne tô'lha pa clesanilh cojiyaj; pa chiyuyjatsham pava chamashisha'ne 

pava napu' lhavtesesh pa chishamnee lhpa vat'otivoque, 

17pava lhavtes clesanlhiy cojiyas chiyinesh pava chamashisha'ne. 

18Pava yôj'esha'ne pava lhavtes chiyinesh pava napu' lhacfeyesh pa yiyitsjat pava 

napu' lhnôôcfajates lhpa vatfatatsivoque ti yie' t'ajuyish. 

19Pa yisnatesh shta pava napu' chamashisha'ne clesanlhiy cojiyas pa yinesh pa 

shichaam lhpa vat'otivoque yiey pa yôj'esha'ne pa yamjulh lhpa vatfatatsivoque. 

20Pa yisnateshjop shta pava napu' chamashisha'ne clesanlhiy cojiyas pa yan'e' pa 

t'ajuyesh'e pava lhnôôcfajates lhpa vatfatatsivoque, taj ti pa shichaam yiey pa 

chiyashtilh'ech'e yiey pa yôj'e' pa vatanucfat'esh lhpa vatfatatsivoque. 

21Pa lhechesh pa yamjatjulh pava chamashisha'ne tô'lha lhpa vat'otivoque pava 

chamashisha'ne tô'lha lhpa vatfatatsivoque pa yuyjatch'e pa lhavut'esh yaca, ca jaspa 

niyit'e lhpa vat'otivoque'esh pa lhnucfat'esh lhpa vatfatatsivoque jaspa tanca 

nicatsônvatc'oya, yiey pan t'ônashesh pa Lhcaanvacle ti yiyôjiesha pa Moisês. 

22Lhacôm'a pa tc'a'sham pa lhavuyit'esh lhpa vatfatatsivoque chiyashtilhesh'e pa 

sivôclôclhayeech yaca. 

23Pa lhavôjqu'e pa chiysej'esham yiey pa lhcachivat'eshi chinachajesh'apee jan 

lhanfanash lhpa vat'ôclôvoque'esh pa tinôj jaspa tanca nic'asch'e. 

24Yiisiyanesh pa lhavôjqu'e pa lhavuyit'esh lhjunashjulh pava aacjiyuc lhay lhey 

granadas pa sivôclôclhayeech yaca, shi' pa sivôclôclhayeech yacutinilh shi' pa yuc 

nôquee pa niycôtaj. 

25Yisnatesh shta pava tôsec pa clesanilh cojiyaj tsi'sha pa yiney ts'ivee lhcaavjuc pava 

lhey granadas pa yamjatjop lhacôm'a pava lhech pa lhavôjqu'e 

26pa lhavuyit t'ajuya pa is'ôcji lhtôvash: yinesh lhpa ve'lha tôse' ve'lha shta pa lhey 

granada, pa lhech lhfanishesh shta pav'elh tôsec shi' pav'elh lhey granada, yiey pan 

t'ônashesh pa Lhcaanvacle ti yiyôjiesha pa Moisês. 

27Pava vat'uyjatshiyisesh pa niycôtaj t'ajuya pa Aarón shi' papi lhcles yisnatshem pa 

ve'lha lhavo'esh ti yashtilhch'e, 

28lhech lhfanishesh shta pa vatôc'ôcle shi' pa lhatjôjiyesh shi' pava vatvayjascheyesh 

pa niycôtaj; 

29pa vatanucfat'esh pa niycôtaj pa sivôclôclhayeech yaca shi' pa sivôclôclhayeech 

yacutinilh shi' pa yuc pa yiesh pa lhavôjqu'e ti chiy'isiyanesh yiey pan t'ônashesh pa 

Lhcaanvacle ti yiyôjiesha pa Moisês. 

30Yisnatesh shta pa clasimch'e clesanilh cojiyaj tsi'sha chiyvenchatesh ti vatasinôc 

lhavo'esh, pa lhech chiyanshi' lhpa vatcaniscôteesh, “Chiyvenchatesh pa 

Lhcaanvacle”. 

31Pa nijooylha ti yinesh pa lhavut'esh pa sivôclôclhayeech yaca jaspa yinesh pa 

clasimch'e clesanilh cojiyaj pa yinesh pa chishamnee lhc'ôcleesh, yiey pan t'ônashesh 

pa Lhcaanvacle ti yiyôjiesha pa Moisês. 

Vacalhesh ti chiyisnatesh pa is'ôcji lhtôvash 
(Ex 35.10-19) 

32Ti chiyisnatesh pa is'ôcji lhtôvash, pa Tsha'nuvo'esh ti Chivatvanelh'e pa Dios, 

yamey pa yôj'e' ti vacalhesh. Papi israelitas yivo'yeshch'e lhacôm'a ti yisnatesh yiey 

pan t'ônashesh pa Lhcaanvacle ti yiyôjiesha pa Moisês. 

33Pa yijutem ts'ivee pa Moisês pa is'ôcji lhtôvash, pa Tsha'nuvo'esh ti Chivatvan'e, shi' 

lhacôm'a pava t'ajuya: pava lhnavaniyesh, pava yeclôy t'iyas, pava t'ajuya ti chiychaaj, 

pava jpôychiyteyesh shi' pava lhafoclesh, 

34pa chiyan'apee pava t'ôjechey pava tashishtas chiyu'jam pa yucshi, pa chiyan'apee 

pava tnôjichey clasimch'esha'ne, shi' pa sivôclôclhayeech chiych'anesh'apee lhpa 

yeclônilh, 

35lhpa vatcaqueclitôshi yeclônilh yich'e' pava chiyvatpeya'esh shi' pava t'ajuya ti 

chiychaaj shi' pa lhap'oot. 

36Pa vattsaccunjavat shi' lhacôm'a pava t'ajuya, shi' lhpa yucuve chiyvenchatesh pa 

Lhcaanvacle, 

37lhpa t'ajuya ti chiytseclô'lhey tô'lha pa clesanilh cojiyaj tsi'sha, shi' pava lhavitôtas 

—pavan ve'lha chitôlhesh'e ti chiylhôney—, shi' shta lhacôm'a pava t'ajuya; pa lhape' 

t'ajuya ti chiytujatey. 

38Pa vatcufayjavt'esh pa clesanilh cojiyaj, pa lhape' chiyvenchat, pa chiylhôn'e 

acôjqu'e pa lhniish, pa sivôclôclhayeech t'ajuya pa chiyuy'een pa Tsha'nuvo'esh ti 

Chiyvatvan'e, 

39pa vatcufayjavat'esh pa clesanilh yucch'e, shi' pava s'chatitanilhesh pa clesanilh 

yucch'e, pava t'ajuya ti chiychaaj shi' lhacôm'a pava t'ajuya, pa uj titech shi' pa 

lhch'ito', 

40pava sivôclôclhayjey yichjop pa clayôych'e shi' pava jpôychiytey shi' pava 

lhafoclesh, pa sivôclôclhayeech t'ajuya pa chiyuy'een pa clayôych'e, pava lhniyjôyesh 

shi' pava vantsemajch'e yiey pa clayôych'e, lhacôm'a pava t'ajuya ti chit'acumesh'een 

pa is'ôcji lhtôvash, pa Tsha'nuvo'esh ti Chivatvan'e, 

41pava vat'uyjatshiyis chiyashtilhch'e t'ajuya ti chit'acum'een pa is'ôcji lhtôvash, lhpa 

vat'uyjatshiy chiytsôôtjatesh pa vatcasinôc Aarón shi' pava vat'uyjatshiyis t'ajuya papi 

lhcles ti vatcasinôclesh. 

42Papi israelitas yisnatesh ts'ivee lhacôm'a yiey pan t'ônashesh pa Lhcaanvacle ti 

yiyôjiesha pa Moisês, 

43meelh ti yivanesh pa Moisês papi lhech ti yivaclhitesh pava yisnatesh, pa t'alhemey 

pa is ca chinujumatsenesh. 

Éxodo 40 

Chiy'isiyan pa is'ôcji lhtôvash 

1Pa Lhcaanvacle nifaclem pa Moisês pa yit'esh: 

2“Pa vatjutsa' nalhu pa vatjutsa' jive'cla tajulhey ca avaclhitch'e pa is'ôcji lhtôvash, 

Tsha'nuvo'esh ti Chivatvanelh'e pa Dios. 

3Pa lhech an'e'ôcji lhpa vatcaqueclitôshi yeclônilh yich'e' pava chiyvatpeya'esh pa 

ap'ooj'e lhpa lhech pa sivôclôclhayeech. 

4Pa an'ôcji shta pa vattsaccunjavat pa asclansha'ne jum pa vattsaccunjavat pa anesh 

ts'ivee shta pa t'ajuya pava itôtas. 

5Pa an'apee pa vatcufayjavat'esh clesanilh cojiyaj pa chiylhônsham acôjqu'e pa lhniish 

yiey pa t'ajuyish'e lhpa vatcaqueclitôshi yeclônilh yich'e' pava chivatpeya'esh pa anesh 

shta pa sivôclôclhayeech yiey pa chiyuy'een pa is'ôcji lhtôvash. 

6Pa an'apee pa vatcufayjavat'esh pava chiylhônsham yiey pa chiyuy'een pa is'ôcji 

lhtôvash pa Tsha'nuvo'esh ti Chivatvan'e. 

7Pa nanjooylha ca an'ôcji pa uj titech pa Tsha'nuvo'esh ti Chivatvan'e shi' pa 

vatcufayjavat'esh pa apontesh shta pa yinôôt pa titech. 

8Lhechesh pa avaclhitch'e pa yichjop pa clayôych'e pa an'e' shta pa sivôclôclhayeech 

yiey pa chiyuy'een pa clayôych'e. 

9“Pa nanjooylha ca acumesh'e pa lhape' chiyvenchat, pa ôtsiy'ôcji pa is'ôcji lhtôvash 

shi' lhacôm'a pavan yi'ôcji. Nôque lhjunash pa chiyvenchat jayu lhacôm'a pava t'ajuya 

pa chiyit'esha jayu pa lhech pa is'ôcji. 

10Pa ôtsiy'apee shta pa lhape' chiyvenchat pa vatcufayjavat'esh pava chiylhônsham 

shi' lhacôm'a pava t'ajuya. Nôque lhjunash pa avenchat jayu pa chiyit'esha jayu pa 

vatcufayjavat is'e'. 

11Pa ôtsiy'apee shta pa uj titech shi' lhpa lhch'ito', nôque lhjunash pa avenchat jayu. 

12“Pa nanjooylha ca acha'jey na Aarón shi' napi lhcles ca nôvjop na lhashi'esh na 

Tsha'nuvo'esh ti Chivatvan'e, pa anajayanesh pa yinôôt; 

13Pa uyjatch'e shta na Aarón lha chiytsôôtjatesh t'uyjatshiy, pa nanjooylha ca 

ôtsiy'apee na lhape' ti chiyvenchat ti yicasinô'esh. 

14Pa nanjooylha ca ashalhanita napi lhcles pa uyjatch'e nava vat'uyjatshiyis, 

15pa ôtsiy'apee shta na lhape' napi lhech nan lhjunash na Aarón, pa jaspa 

yicasinôcleesh napi lhech. Nôque lhape' chiyôtsiy'apee napi lhech t'ajuya ca ya aj ca 

nivômesh ti t'acumesh'in ti vatcasinôclesh nôqueshch'e pava acloj nalhus.” 

16Pa Moisês yisnatesh lhacôm'a yiey pan t'ônasheshem pa Lhcaanvacle ti yiyôjiesha. 

17Nôque lhjunash ti tôlhesh'e pa napu'eyshi lhnincôp'esh ti tay'een ts'ivee pa Egipto, 

pa vatjutsa' nalhu pa vatjutsa' jive'cla ti yivaclhitch'e pa is'ôcji lhtôvash. 

18Pa Moisês yivaclhitch'e pa is'ôcji lhtôvash pa yan'e' pava lhafoclesh ti yan'apee pava 

yeclôy t'iyas, ti yan'e' pava t'ajuya ti chiychaaj, ti yitsemaj pava jpôychiytey, 

19yan'apee pa tsha'nuvo'esh pa is'ôcji lhtôvash pa yamjat'apee pa chishamnee pa 

tsha'nuvo, yiey pan t'ônashesh pa Lhcaanvacle. 

20-21Pa nijooylha ti t'acum'e pa Moisês pava utes t'iyas yi'shi' pava vatyôjijates, pa 

yan'apee lhpa vatcaqueclitôshi yeclônilh yich'e' pava chivatpeya'esh; pa nijooylha ti 

yan'apee lhpa yeclônilh pava t'ajuya ti chiychaaj shi' pa lhap'oot yan'apee shta pa 

chishamnee pa yicha'jesh'ôcji pa is'ôcji lhtôvash; pa yich'an'apee pa uj 

sivôclôclhayeech pa yip'ooj'e shta lhpa vatcaqueclitôshi yeclônilh yiey pan t'ônashesh 

pa Lhcaanvacle ti tayôjijanesh. 

22Pa nijooylha ti yan'ôcji pa vattsaccunjavat pa Tsha'nuvo'esh ti Chivatvan'e, yiey pan 

tavayshijop pa fchenaj pa is'ôcji lhtôvash, taj ti tavayfach'ee pa uj sivôclôclhayeech. 

23Pava yi'apee pa vattsaccunjavat yisclanvatich'e jum ti yie' t'ajuyish pa Lhcaanvacle, 

yiey pan t'ônashesh pa Lhcaanvacle ti tayôjijanesh. 

24Yan'ôcji shta pa t'ajuya pava itôtas pa Tsha'nuvo'esh ti Chivatvan'e, yan'e' pa 

t'ajuyish'e pa vattsaccunjavat yiey pa fiyatjulh pa is'ôcji lhtôvash, 

25pa yitseclôlhey pava itôtas ti yie' t'ajuyish pa Lhcaanvacle, yiey pa t'ônashesh pa 

Lhcaanvacle ti tayôjijanesh. 

26Pa vatcufayjavat'esh pa clesanilh cojiyaj yan'ôcji shta pa Tsha'nuvo'esh ti 

Chivatvan'e, yiney t'ajuyish pa uj sivôclôclhayeech, 

27pa yilhônsham pa acôjqu'e pa lhniish yiey pan t'ônashesh pa Lhcaanvacle ti 

tayôjijanesh. 

28Pa nijooylha ti yan'e' pa Moisês pa sivôclôclhayeech pa chiyuy'een pa is'ôcji 

lhtôvash; 

29pa nijooylha ti yan'e' pa vatcufayjavat'esh pava chiylhônsham yiey pa chiyuy'een pa 

is'ôcji lhtôvash pa Tsha'nuvo'esh ti Chivatvan'e, pa yilhônsham pa lhech pava 

vatcufayjatesesh vatôclôy shi' pava chiycôjiyan yiey pan t'ônashesh pa Lhcaanvacle ti 

tayôjijanesh. 

30Pa yan'ôcji pa uj titech pa Tsha'nuvo'esh ti Chivatvan'e shi' pa vatcufayjavat'esh, pa 

yipôntesh shta pa yinôôt pa titech t'ajuya ca chinvôômcôji. 

31Pa lhech tôlhesh'e pa yinôôt pa Moisês shi' pa Aarón shi' papi lhcles pa jaspa 

yicle'shesha'ne ts'ivee pava lhpôcôtôy shi' pava lhafoc. 

32Vômcôji'sha'neen ts'ivee ti yich'ôcjiin pa Tsha'nuvo'esh ti Chivatvan'e shi' ti yijop'in 

ts'ivee pa vatcufayjavat yiey pan t'ônashesh pa Lhcaanvacle ti yiyôjiesha pa Moisês. 

33Yôjesh'esha'ne ti yivaclhitesh pa Moisês pa yichjop pa clayôych'e yiey pa is'ôcji 

lhtôvash shi' pa vatcufayjavat'esh, yan'e' shta pa sivôclôclhayeech pa chiyuy'een pa 

clayôych'e. 

Lhpa vôse' yi'apee pa Tsha'nuvo'esh ti Chivatvan'e 
(Nm 9.15-23) 

Pa yivaclhitesh pa Moisês pan yisnatesh, 

34lhpa vôse' yi'apee pa Tsha'nuvo'esh ti Chivatvan'e shi' pa lhasnôycheyash pa 

Lhcaanvacle tif'ôcji pa is'ôcji lhtôvash. 

35Pa Moisês sasemjop ca nôc'ôcji pa Tsha'nuvo'esh ti Chivatvan'e lhayaash lhpa vôse' 

ti yi'apee pa lhech shi' pa lhasnôycheyash pa Lhcaanvacle tif'ôcji pa is'ôcji lhtôvash. 

36Meelh ti netsham'apee lhpa vôse' pa is'ôcji lhtôvash pa netshamch'e papi israelitas 

yiey pa t'ichavat, pa yich'e' vatich'e shta pa lhnôyish, 

37taj ti vooy ti nineetsham'apee lhpa vôse' pa tanca nineetshamch'e shta papi lhech 

yiey pa t'ichavat, pa tach'anjop ti netshaam lhpa vôse'. 

38Pa tojey pa yam'e papi israelitas pa yivaney ts'ivee lhacôm'a lhpa vôse' tô'lha pa 

Lhcaanvacle ti yi'apee pa is'ôcji lhtôvash tifesh pa nalhu, pa tifesh shta pa tulh pa itôj 

ti yi'apee pa lhech. 

Levítico 

Levítico 1 

Pava chiylhônsham 

1Pa Lhcaanvacle tôney pa Moisês ti yiey pa Tsha'nuvo'esh ti Chivatvan'e, ti yit'esha: 

2“Asinôquiem napi Israel lhavos pa anfacleem ca nicaajtaj papi nichaaj pa 

lhcufayjat'esh pava yaquisetes, pa isjop ca nanchaajyi pava lhclôy vôcôc shi' pava 

tashinshtas. 

3“Papu ca natcufaaytajesh pa yaquiset ti yilhônsham lhecha pa lhclô' vôcô jayanaj, 

pan amem pa lhayasha. Ca jaspa chinatcumeshjulh, pa lhech lhcufayjat nôvesh'e 

t'ajuyish jayu na Lhcaanvacle yiey na chiyuy'een na Tsha'nuvo'esh ti Chivatvan'e, 

4pa nichaajsha'ne pa lhshatech pa lhech yaquiset. Lhecheesh pa lhech yaquiset pa 

chincumeshjulh secl'esh ca chinvômjatemch'e pava lhsasch'esha'ne. 

5Pa nisej'ôcji jayu lhcôyish pa lhech jayanaj yiey t'ajuyish na Lhcaanvacle; pa 

nanjooylhaa japi lhcles ja Aarón ti vatcasinôclesh ca natcufa'yesh pava lhavoyey, pa 

nanjooylhach'e ca nisichat'apee shi' na lhavôjqu'e na itôvat yiey na chiyuy'een na 

Tsha'nuvo'esh ti Chivatvan'e. 

6Pan yiesh'nee pa yaquiset ti yilhônsham pa nôjeech jayu pa niseejsha'ne jayu shta, 

7vooy japi vatcasinôc yilhônc'oya jayu pa itôj ca nan'apee na itôvat'esh pava yiclôy 

8ca nan'apee pava t'asjanis chiyseejsha'ne shi' pa lhshatech shi' pa lhôtjeyiesh pava 

lhavaclay. 

9Vooy pan yiesh'nee ti napjunsham isjop jayu ca nicle'shesh pa yinôôt pava lhavaclay 

shi' pava lhcaclôy pa lhech yaquiset, vooy ja vatcasinô pa napjunsham jayu lhacôm'a 

yiey pa itôvat'esh ti lhcufayjat'esh ti napjunsham ti yacônch'e pa lhniish na 

Lhcaanvacle. 

10“Pa lhech yaquiset ca chincufaaytajesh ti chiylhônsham ca lhechtaja pava lhclôy 

tashinshtas ja't'ajesha pava tashinshtaychey, pa lhecha jayu pa yitsuuj amem pa 

lhayasha, 

11pa isjop jayu ca natvayeshey na fchenajjulh na itôvat ca niseejtaj'ôcji lhcôyish, yiey 

t'ajuyish na Lhcaanvacle. Vooy japi lhcles ja Aarón, japin vatcasinôclesh, pa 

nisichat'apee pava lhavoyey pa yaquiset na itôvat'esh shi' na lhavôjqu'e; 

12pa nanjooylha ca chinseejsha'ne pa yaquiset, vooy japi vatcasinôc pa nan'apee pava 

t'iyas pava yiclôy yiey na itôvat ti chinapjunsham. Pa chinu'esham pa lhshatech shi' pa 

lhôtje yiesh pava lhavaclay. 

13Pa nanjooylha pan yieshnee ti napjunsham ca nicle'shesh jayu pa yinôôt pava 

lhavaclay shi' pava lhcaclôy pa lhech yaquiset, pa vooy ja vatcasinô napjunsham jayu 

lhacôm'a yiey na itôvat ti lhcufayjat'esh ti yacônch'e pa lhniish na Lhcaanvacle. 

14“Pa lhech yaquiset ti tcufayesh ti yilhônsham ti yôclôjesh na Lhcaanvacle lhech pa 

ajôclô, pa lhecha jayu pa oftaa ja't'ajesha pa ofo lhaôs. 

15Vooy ja vatcasinô pa natcufa'yesh jayu pa lhech ajôclô pa nineecfat'ey pa lhshatech 

yiey na itôvat'esh pa ninapjunsham jayu, vooy pava lhavoyey pa nantonjatch'etsham 

na itôvat'esh. 

16Pa nanclan'e jayu lhpa lhôcji shi' pavan yi'shi' pa vena nu'jijop na itôvat'esh yiey na 

lhum'ôcjinucjulh, ja't'ajesha pan yie' pa shnomaj; 

17Pa nanjooylha ca chinseejvatjulh pa napu'a pava t'iyas pa chincum'e pava lhafas, taj 

ti tanca chincatsônjat pava napu' t'iyas, pa nanjooylha ca chinapjunsham yiey pava 

lhajuy yiey na itôvat ti chiylhônsham, ti tcufayesh ti yacônch'e pa lhniish na 

Lhcaanvacle. 

Levítico 2 

Pava vatcufayjatesesh pava chiycôvjiyan 

1“Meelh papu ca nanchaajtajey na Lhcaanvacle pa lhcufayjat'esh pava chiycôvjiyan, 

pa isjop jayu ca nanchaaj pa isshi' climshi, pan chiyôtsiysham pa lhape' shi' pa 

acôjqu'e pa lhniish; 

2pa nanjooylha ca nicha'jey japi lhcles ja Aarón, japin vatcasinôclesh, pa ve'lhaa japi 

lhech ca natcumesham pa climshi pa lhape' pa nu'esham lhacôm'a pa acôjqu'e pa 

lhniish, pa ninapjunesham yiey na itôvat'esh ti lhcufayajat'esh t'ajuya ti 

yaychavalheshch'e ti yacônch'e pa lhniish na Lhcaanvacle. 

3Vooy pan mônlhee pa vatcufayjat'esh, ti chiylhôneemsham na Lhcaanvacle ti 

chiyôclôjesh, pa lhech chiyvenchatesh ja Aarón shi' japi lhcles. 

4“Meelh papin yieshnee pa lhcufayjat'esh pava chiycôvjiyan chiyajotshi chiyineshch'e 

lhpa yucuveshi pa isshi' climshi chiyipjôôj pa lhape', taj ti ameyshi pava yiyalhiyan, 

ja't'ajesha pava chiyclasayanch'e pa climshi ameyshi pava yiyalhiyan pa 

chiyisichat'apee pa lhape'. 

5“Ca acufaytajesh pava chiycôvjiyan chiycaclôôlh, pa lhecha pa isshi' climshi, 

chiyipjôôj pa lhape' ameyshi pava yiyalhiyan; 

6pa ac'asatshisha'ne pa asichat'apee pa lhape', pa lhech vatcufayjat'esh pava 

chiycôvjiyan. 

7“Ca acufaytajesh pava chiycôvjiyan chitatayesh, pa isjop jayu ca u'eyshi pa isshi' 

climshi shi' pa lhape'. 

8Ca avaclhitajesh cavôque matas pa isjop jayu ca acha'jey t'ajuyish na Lhcaanvacle 

shi' ca ajutshey ja vatcasinô, vooy jô lhech pa nichaajshey na itôvat'esh. 

9Pa lhech'e ja vatcasinô ca natcum'e pa tiqu'in pa vatcufayjat, pa ninapjunsham yiey 

na itôvat'esh ti vatcufayjat'esh ti chiyaychavalheshch'e, ti yacônch'e pa lhniish na 

Lhcaanvacle. 

10Vooy pava mônlhee pa vatcufayjat'esh, pa lhech chiyvenchat ti yi'shi' pava 

vatcufayjates ti chinapjunsham ti chiyôclôjesh na Lhcaanvacle, t'ajuya ja Aarón shi' 

japi lhcles. 

11“Ya aj ca u'elheyshi ca ve'lhaa pava yiyalhiyan pava vatcufayjat'esesh pava 

chiycôvjiyan ti lhôveshelhjop na Lhcaanvacle. Pa ya aj na pava nalhjunash'in 

yiyalhiyan pa nilhecha pa acôyech ca isa'jop jayu ca anapjuneshelh ti 

acufayjat'eshelhem na Lhcaanvacle. 

12Isjop ca anchajeelhey pava yieshi pa yiyalhiyan shi' pa acôyech na Lhcaanvacle ti 

acufayjateseshelh pava vatjutsa' lhay, taj ti ya aj ca alhônelh'e yiey na itôvat'esh ca 

nacônch'e pa lhniish na Lhcaanvacle. 

13“Lhacôm'a pava lhatcufaayshelh ti chiycôvjiyan isjop ca u'elheyshi pa tsifoni, pa ya 

aj ca avashanem pava acufayjatesesh pava chiycôvjiyan ca ameeyshi pa tsifoni ti 

t'ônashesh'am na a'Dios. Lhacôm'a pava acufayjates isjop ca u'eyshi pa tsifoni. 

14“Ca vi'tajeshjop na Lhcaanvacle pa acufayjat'esh pava chiycôvjiyan pava vatjutsa' 

lhay ti lhcôvjiyan, isjop ca lhecha pava yiiyshi chiycaclôôlhsha'ne shi' pava lhtôsjey 

yup'asha'ne lhacfaashi pava vatjutsa' lhay ti lhanclanshi. 

15Pava lhech vatcufayjates isjop ca u'eyshi pa lhape' shi' pa acôjqu'e pa lhniish, 

lhayaash ti vatcufayjatesesh pava lhech chiycôvjiyan. 

16Nijooylha pa vatcasinô ca ninapjunsham pava napu' lhtôsjeyesh pava chiyicfaashi 

shi' pa lhape', pa nu'esham lhacôm'a pa acôjqu'e pa lhniish, pava lhech 

vatcufayjateseshjop ti chiyaychavalheshch'e ti chinapjunemsham ti chiyôclôjesh na 

Lhcaanvacle. 

Levítico 3 

Pava vatcufayjatesjop ti chivaniisclanch'e 

1“Ca nicaajtaj papu ti t'acum'e pava lhclôy lhpa ve'lha vôcô ja't'ajesha pa jayanaj ti 

yijutem na Lhcaanvacle vatcufayjat'eshjop ti chivaniisclanch'e, pa lhech yaquiset ti 

chiycufa'yesh pa ya aj ca lhecha pa tayashay. 

2Pan yieshnee pa lhcufayjat pa nichaajsha'ne pa lhshatech pa yaquiset ti tcufayesh, pa 

nanjooylha ca nisej'ôcji lhcôyish yiey na chiyuy'een na Tsha'nuvo'esh ti Chivatvan'e. 

Vooy japi vatcasinôc pa nisichat'apee pava lhavoyey shi' na lhavôjqu'e na itôvat'esh. 

3“Pan yieshnee pa yaquiset ti lhcufayjat'esh ti chivaniishclanch'e, isjop jayu ca 

nôvesh'e t'ajuyish na Lhcaanvacle, pa lhech lhcufayjat chinapjunsham. Vooy pa lhôtje 

yiesh pava lhavaclay pa lhech yaquiset, 

4pava lhshanantiyôc shi' pa lhôtje ti yi'shi' shi' pa yitsavalhch'e t'aclô' shi' pa lhôtje 

yiesh pa t'acôjlhôc, pa isjop jayu ca nanclanesh'evatjuulh pava lhshanantiyôc. 

5Japi vatcasinôc pa ninapjunesh lhacôm'a yiey na itôvat'esh, pa nu'ja pa yaquiset ca 

ninapjunesh pava yeclôy yichesh, jan lhjunash pava vatcufayjates ti chinapjunsham ti 

yacônch'e pa lhniish na Lhcaanvacle. 

6“Ca nicaajtaj papi tisesh na Lhcaanvacle pa yaquiset lhech pava lhclôy ti 

tcufayeshjop ti vaniisclanch'e, isjop jayu ca natcufa'yesh pa yitsuuj ja't'ajesha lhpa 

ôcjeclô amem pa lhayasha. 

7Ca natcufaaytajesh pa tashishtaj pa nôvesh'e t'ajuyish na Lhcaanvacle 

8pa nichaajsha'ne pa lhshatech, pa nanjooylha ca nisej'ôcji lhcôyish yie' t'ajuyish na 

Tsha'nuvo'esh ti Chivatvan'e. Pa lhecheesh japi vatcasinôc pa nisichat'apee jayu pava 

lhavoyey pa yaquiset pa itôvat'esh shi' pa lhavôjqu'e. 

9“Pan tcufayesh pa yaquiset ti lhcufayjat'eshjop ti vaniisclanch'e, pa isjop jayu ca 

nôvesh'e t'ajuyish na Lhcaanvacle, jan lhjunash ti vatcufayjat'esh ti chinapjunsham, pa 

lhôtje pan lhavôôj pa lhacôôs pa nit'ovôsey namja pa t'aclô', pa lhôtje yiesh pava 

lhavaclay, 

10pava napu' shanantiyôc, pa lhôtje pan yiesh shi' pan yiesh pa t'aclô', pa lhôtje pa 

t'acôjlhôc pa anclanesh'evatjuulh jayu pava shanantiyôc. 

11Pa nanjooylhaesh ja vatcasinô ca ninapjunsham lhacôm'a yiey na itôvat'esh, jan 

lhjunash ti vatcufayjat'esh ti chituj ti chinapjunsham ti chiyôclôjesh na Lhcaanvacle. 

12“Ca natcufaaytajesh pa yaquiset lhecha lhpa tashinshtayche, pa nôvesh'e t'ajuyish na 

Lhcaanvacle 

13pa nichaajsha'ne pa lhshatech, pa nanjooylha ca nisej'ôcji lhcôyish yiey na 

t'ajuyish'e na Tsha'nuvo'esh ti Chivatvan'e. Pa lhecheesh japi vatcasinôc pa 

nisichat'apee pava lhavoyey na itôvat'esh shi' na lhavôjqu'e. 

14“Pan tcufayesh pa yaquiset isjop ca natcum'e ca nôveshnee nan lhjunash ti 

vatcufayjat'esh ti chinapjunsham ti chiyôclôjesh na Lhcaanvacle, lhacôm'a pa lhôtje 

yiesh pava lhavaclay, 

15pava napu' shanantiyôc, pa lhôtje pan yiesh shi' pan yiesh pa yitsavalhch'e t'aclô', 

shi' pa lhôtje yiesh pa t'acôjlhôc, pa nanclanesh'e jayu pava shanantiyôc. 

16Pa nanjooylhaesh ja vatcasinô pa napjunsham lhacôm'a cavôque yiey na itôvat'esh, 

jan lhjunash ti vatcufayjat'esh ti chituj ti chinapjunsham ti chiyacônch'e pa lhniish. 

Lhacôm'a pa lhôtje t'ajuya na Lhcaanvacle. 

17“Nôque vatyôjijat'esh ninvô'mesh ti tôlhesh'e jayu papi vatanôvôt pa namja papi 

lhcles, yiey pa ca vi'tajelh'e ts'ivee: pa ya aj ca atujelh pa lhôtje pa nilhecha pava 

lhavoyey.” 

Levítico 4 

Pava vatcufayjatesjop pa sasch'e 

1Pa Lhcaanvacle yiyôjiesha pa Moisês ti yit'esha: 

2“Anfacleem napi Israel lhavos nava lhnônashjop ca nicaajtaj papi nintôych'e ti 

t'ajuyjulh nava lhayôjijates na Lhcaanvacle pa yisnatesh pava nichinvashantajem, pa 

nôque afanisheeshem jayu: 

3“Ca nasnatajesh pa sasch'e pa chiytsôôtjatesh ti vatcasinô'esh, ca natmentajesha napi 

lhchifas, pa isjop jayu ca nijutey na Lhcaanvacle pa ve'lha vôcô nich'a uj amem pa 

lhayasha ti lhcufayjateshjop pa lhsasch'e ti yisnatesh. 

4Pa nicha'jey t'ajuyish na Lhcaanvacle ti yiey na chiyuy'een na Tsha'nuvo'esh ti 

Chivatvan'e; lhech'e pa nichaajsha'ne pa lhshatech, pa nanjooylha ca nisej'ôcji 

lhcôyish ca nôveshjop na Lhcaanvacle. 

5Vooy lhavaatsha pa lhech pa natcum'e jayu pava napu' lhavoyey pa vôcô nich'a uj pa 

nicha'jey jayu na Tsha'nuvo'esh ti Chivatvan'e; 

6pa lhech'e ca nivayitesh lhpa lhpasche pava lhavoyey pa nisichata jayu pa napu'yama 

pa t'ajôjeesh yiey t'ajuyish na Lhcaanvacle, natjuyesha na sivôclôc lhayeech yiey na 

is'ôcji lhtôvash. 

7Pa yip'aclanesh jayu shta pava lhavoyey pava lhac'uclesh ja itôvat'esh t'ajuya na 

chiytseclôlhey acôjqu'e pa lhniish —nan yie' na Lhcaanvacle, yiey na Tsha'nuvo'esh ti 

Chivatvan'e—, vooy lhacôm'a pava lhavoyey ti mônlhee pa chinôtsiyesh'e yiey ja 

cotsjat'e ja itôvat'esh pava ti chiyilhônsham, yiey na chiyuy'een na Tsha'nuvo'esh ti 

Chivatvan'e. 

8Pa nanjooylha ca nanclaneshch'e pa vôcô lhcufayjat'eshjop pa sasch'e lhacôm'a pa 

lhôtje yiesh pava lhavaclay, 

9pava napu' lhshanantiyôc shi' pan yiesh lhôtje shi' pan yiesh pa yitsavalhch'e t'aclô', 

shi' pa lhôtje yiesh pa t'acôjlhôc, pava lhech isjop jayu nanclanesh'e vatjuulh pava 

lhshnantiyôc, 

10jan lhanfanash ti chinclanesh'e pa vôcô ti vatcufayjat'eshjop ti chivaniisclanch'e. Pa 

nanjooylheesh ja vatcasinô ca ninapjunsham yiey ja itôvat'esh pava chiylhônsham. 

11Taj ti pa t'ôj pa vôcô shi' lhacôm'a pa t'asjaan, pa nu'ja pa lhshatech, pava lhcaclôy, 

pava lhavaclay shi' pava lhasamjuy 

12—ja't'ajesha chiyipjôclônsha pa jayanaj—, pa nicha'jey yiey pa tavashay'e is'e 

fach'ee na vat'ichavat, pan chiyfos'een pa shnomaj, ca naclapju'ec'oya pa shnomaj 

pava yeclôy ca nilhônsham. 

13“Ca lhacôm'ataja napi lhtachifas Israel lhavos ca nasnatajesh pa niysa' ca 

nichintôôytajeesha, shi' ca amtaja papu ca nitôôytajch'e pa ti t'ajuyeshjulh nava 

lhayôjijates na Lhcaanvacle vooy lhavaatsha pa natmeneshlhavach ts'ivee, 

14vooy ca nitôôytajch'e pa lhsasch'e ti yisnatesh ts'ivee pa isjop jayu ca 

natcufa'yeshvatam pa ve'lha vôcô nich'a uj ti lhcufayjat'eshjop pa lhsasch'e. Pa 

nicha'jey t'ajuyish jayu na chiyuy'een na Tsha'nuvo'esh ti Chivatvan'e, 

15jan yie' japi nitaôvclasa'esh japi lhchifas pa nichaajsha'ne ts'ivee pa lhshatech pa 

lhech vôcô nich'a uj yiey t'ajuyish'e na Lhcaanvacle, pa lhech yie' ca nisej'ôcji 

lhcôyish ts'ivee. 

16Pa nanjooylheesh ja chiytsôôtjatshi ti vatcasinô'esh ca nichaaj pava napu' lhavoyey 

pa vôcô nich'a uj yiey na Tsha'nuvo'esh ti Chivatvan'e, 

17pa nivayitesh lhpa lhpasche pava lhavoyey pa nisichatesh pa napu'yama pat'ajô'jesh 

yiey t'ajuyisn na Lhcaanvacle, ca natjuyesha ja sivôclôc lhayeech. 

18Pa nip'aclanesh jayu pava napu' lhavoyey pava lhac'uclesh ja itôvat'esh jan yie' na 

Lhcaanvacle, yiey na Tsha'nuvo'esh ti Chivatvan'e. Vooy lhacôm'a pava mônlhee 

lhavoyey pa nôtsiych'etsham ja cotsjat'e ja itôvat'esh ti chiylhônsham, nan yie' ja 

chiyuy'een na Tsha'nuvo'esh ti Chivatvan'e. 

19Shi' ca nanclaneshch'e lhacôm'a pa vôcô pa lhôtje, pa ninapjunsham jayu yiey ja 

itôvat'esh; 

20pa lhech lhfanisheesh jayu pa lhech jayanaj pa nivo'yeshch'e pa lhanfanash pa vôcô 

ti vatcufayjat'eshjop pa sasch'e; pa lhech lhjunasheesh ja vatcasinô ca natcumeshjulh ti 

chiyvômjatemch'e pava lhsasch'e ts'ivee, vooy pa sasch'e pa chinvômjatch'e jayu. 

21Pa nanjooylha ca nayjatshi pa lhech vôcô pa vat'ichavat, pa ninapjunsham jayu, pan 

lhanfanash pa vatjutsa' vôcô nich'a uj, lhayaash pa lhech lhcufayjat'eshjop pa lhsasch'e 

japi lhtachifas. 

22“Ca nicaajtaj pa chinvacleyan ti yisnatesh pa sasch'e ti t'ajuyeshjulh nava 

lhayôjijates na Lhcaanvacle lh'Dios, pa tamenlhavach jayu ti nintôych'e. 

23Vooy ca nitôôytajch'e pa sasch'e ti yisnatesh, pa isjop jayu ca nanchaaj pa 

lhcufayjat'esh pa fusuc amem pa lhayasha. 

24Pa nichaajsha'ne jayu pa lhshatech pa fusuc, pa nisej'ôcji lhcôyish jayu yiey t'ajuyish 

na Lhcaanvacle, yiey jan chiyclôn'esha'neen pava yaquisetes ti chinapjunsham, ti 

chiycufa'yeshjop pa sasch'e. 

25Pa nanjooylha ja vatcasinô ca nit'ajayesheyshi lhpa lhpasche pava napu' lhavoyey pa 

yaquiset vatcufayjat'eshjop pa sasch'e, shi' ca nip'aclanesh pava lhac'uclesh ja 

itôvat'esh pava chiylhônsham, pa nanjooylhach'e ca nôtsiy'ôcji ja itôvat'esh pava 

lhavoyey mônlhee 

26pa ninapjunsham lhacôm'a pa lhôtje yiey ja itôvat'esh jan lhanfanash pa lhôtje pa 

vatcufayjat'esh ti chivaniisclanch'e. Pa lhech lhjunashesh ja vatcasinô ca 

natcumeshjulh ti chiyvômjatch'e pa lhsasch'e pan chinvacleyan, vooy pa lhech sasch'e 

pa chinvômjatch'e jayu. 

27“Ca nicaajtaj papi nivaclesha'ne atesha ca nasnatajesh pa niysa' ti nintôych'e pa 

natmeneshlhavach ti t'ajuyeshjulh nava lhayôjijates na Lhcaanvacle, 

28vooy ca nitôôytajch'e pa sasch'e ti yisnatesh pa isjop jayu ca nichaaj lhpa 

tashinshtayche amem pa lhayasha ti lhcufayjat'eshjop pa sasch'e ti yisnatesh. 

29Pa nichaajsha'ne pa lhshatech pa lhech yaquiset ti tcufayeshjop pa sasch'e, pa 

nanjooylha ca nisej'ôcji lhcôyish yiey ja chiyiesh'e ti chiylhônsham'in. 

30Pa lhecheesh ja vatcasinô pa nit'ajayesheyshi lhpa lhpasche pava lhavoyey shi' ca 

nip'aclaneshch'e java lhac'uclesh ja itôvat'esh java chiylhônsham, vooy lhacôm'a pava 

lhavoyey mônlhee pa nôtsiych'etsham na itôvat'esh. 

31Pa isjop shta ca nanclanch'e lhacôm'a pa lhôtje jan lhanfanash ti chinclanch'e pa 

yaquiset ti vatcufayjat'eshjop ti chivaniisclanch'e, pa ninapjunsham yiey ja itôvat'esh ti 

yacônch'e pa lhniish na Lhcaanvacle. Nôque lhjunash ja vatcasinô pa natcumeshjulh ti 

chiyvômjatemch'e pa sasch'e papi lhech, vooy pa sasch'e pa chinvômjatch'e jayu. 

32“Papu lhech ca nanchaajtaj lhpa tashinshtaj ti lhcufayjat'eshjop pa sasch'e, pa isjop 

jayu ca nanchaaj lhpa ôcjeeclô amem pa lhayasha. 

33Pa nichaajsha'ne jayu pa lhshatech lhpa lhech tashinshtaj, pa nanjooylha ca nisej'ôcji 

lhcôyish ti lhcufayjat'eshjop pa sasch'e pa nôvesh'e ja chiyclôn'esha'neen pava 

yaquisetes ca ninapjunsham. 

34Pa lhecheesh ja vatcasinô pa nit'ajayesheyshi lhpa lhpasche pava lhavoyey pa lhech 

yaquiset vatcufayjat'eshjop pa sasch'e pa nip'aclanesh jayu java lhac'uclesh ja 

itôvat'esh pava chiylhônsham, vooy lhacôm'a pava mônlhee lhavoyey pa 

nôtsiych'etsham ja itôvat'esh. 

35Pa nanjooylhajat ca nanclanch'e lhacôm'a pa lhôtje jan lhanfanash ti chinclaneshch'e 

pa tashinshtaj ti chiycufa'yeshjop ti chivaniisclanch'e, pa ninapjunsham jayu pa lhôtje 

yiey ja itôvat'esh, pa nu'esham pava vatcufayjates ti chinapjunsham ti yôclôjesh na 

Lhcaanvacle. Nôque lhjunash ja vatcasinô pa natcumeshjulh ti chiyvômjatemch'e pa 

lhsasch'e papi lhech ti yisnatesh, vooy pa sasch'e pa chinvômjatch'e jayu. 

Levítico 5 

Pav'elh lhjunashch'e ti chicufa'yeshjop pa sasch'e 

1“Ca nicaajtaj papi chitôney ca nanfactaj pa'na ti yi'van ja't'ajesha ti tpeeycheyesh, taj 

ca nivaantantajesh ca nanfac, pa yisnatesh pa sasch'e pa isjop ca chinachaja ca 

natmenlhavach. 

2“Ca nicaajtaj papi t'ajaya pa sas, pan lhjunash pa yaquiset sas ti vaf, ca lhechtaja pa 

yalhanashch'een ja't'ajesha pa nitojaa, ja't'ajesha pa t'ôta'yesh pa t'oot sas, pa 

mônlheeshi jayu ti sas, pa natmenesh lhavach, lha'ma ti nintôôytajeshlhavne. 

3“Ca nicaajtaj papi t'ajaya pa lhsasi pa nivacle, pa ca naôtaj'e ca nisasiyantaj, taj ti 

nintôych'e pan t'aplhueshch'e, vooy ca nitôôytajch'e pa natmenesh lhavach. 

4“Ca nicaajtaj papi lhfanishesh'in ti nifac ti yetônjop pa'na ti yiisinatjop ja't'ajesha ti 

yiv'ojiyan —côque lhfanishesh ti yetônjop ti yisnatesh ti ninaychavalhjop'in—, taj ti 

nintôych'e pa t'ôplhueshch'e, vooy ca nitôôytajch'e pa natmenesh lhavach ca naôtaj'e 

cavôque a'na matas. 

5“Pan tamenesh lhavach pa ca naôtaj'e cavôque, pa isjop jayu ca nitatfaclesh pa 

sasch'e ti yisnatesh 

6shi' ca nôveshjop na Lhcaanvacle lhpa ve'lha lhclô' ti lhcufayjat'eshjop pa sasch'e ti 

yisnatesh; isjop ca lhecha lhpa tashishtaj ja't'ajesha lhpa tashinshtayche, pa lhech 

lhcufayjat vooy pa vatcasinô pa natcumeshjulh ca chinvômjatch'e pava lhsasch'e pa 

lhech. 

7“Ca amtajeem ca natcasha'ya pa tashinshtaj, pa isjop ca nanchaaj jayu pava napu' 

oftaas ja't'ajesha pava napu' ofo lhcles ti t'ajuya pa sasch'e ti yisnatesh: pa ve'lha pava 

lhech lhcufayjat'esjop pa sasch'e, vooy peelh pa nilhônsham. 

8Isjop jayu ca nichajey ja vatcasinô, vooy pa lhech pa nijutsjat jayu ca natcufa'yeshjop 

pa sasch'e, pa nivocjotey pa lhavo' pa ya aj ca nanclan'e pa lhshatech; 

9pa nanjooylha ca nantonjatsham pava lhavoyey pan tcufayeshjop pa sasch'e yiey ja 

lhavôjqu'e ja itôvat'esh, vooy pava mônlhee lhavoyey pa nôtsiych'etsham ja itôvat'esh, 

lhayaash ti lhcufayjat'eshjop pa sasch'e. 

10Vooy peelh ca ninapjunsham jayu, jan yônasheshem; nôque lhjunash ja vatcasinô pa 

natcumeshjulh ca chinvômjatch'e pa lhsasch'e ti yisnatesh pa lhech, vooy pa sasch'e 

chiyvômjatch'e jayu. 

11“Ca amtajeem ca natcasha'ya pava napu' oftaas ja't'ajesha pava napu' ofo lhcles, pa 

isjop jayu ca nichaaj pava napu' kilos climshi isshi' ti lhcufayjat'eshjop pa lhsasch'e. 

Pa ya aj ca nu'eyshi pa lhape' pa nilhecha pa acôjqu'e pa lhniish, lhayaash ti 

vatcufayjat'eshjop pa sasch'e. 

12Isjop jayu ca nichaajshey ja vatcasinô, vooy jô lhech pa t'acuumjam jayu ti 

chiyaychavalheshch'e pa ninapjunsham yiey ja itôvat'esh ca nu'ja java vatcufayjates ti 

chinapjunsham ti chiyôclôjesh na Lhcaanvacle. Pa lhech lhcufayjat'eshjop pa sasch'e, 

13ca jaspa jô lhech vatcasinô ca natcumeshjulh ca chinvômjatemch'e pa lhsasch'e pa 

ca naôtaj'e ti yisnatesh pa lhech, vooy pa sasch'e pa chiyvômjatch'e jayu. Yiey jan 

lhanfanash java vatcufayjatesesh pava chiycôvjiyan, vooy pava mônlhee t'ajuya jayu 

ja vatcasinô.” 

Pava vatcufayjatesjop pa chitamenesh lhavach 

14Pa Lhcaanvacle pa yiyôjiesha pa Moisês ti yit'esha: 

15“Papu ca nasnatajesh pa sasch'e ti ninach'anesh pa natmenesh lhavach ti t'ataa pava 

isis chiyvenchatesh na Lhcaanvacle, pa isjop ca nanchaaj pa lhclô' tashinshtaj amem 

pa lhayasha, ti lhcufayjat'eshjop pan tamenesh lhavach, pa nanchajey na Lhcaanvacle. 

Vooy pa t'ajôjqu'e pa tashinshtaj isjop ca chinatsjulhch'ejop lhpa tinshanja clim yiey 

pan lhcaclecliniyash ti yiey pa is'ôcji lhtôvash ti vatcufayjat'eshjop pa chitamenesh 

lhavach. 

16Pa lhech isjop ca nishayanch'e ti t'ataa pava isis chiyvenchat pa nashjat'apee pa 

ve'lhanôjesh t'iya'esh ca nishayan vooy pan tc'a'sham pa nijutshey ja vatcasinô. Pa 

nanjooylha, pa tashinshtaj pan tcufayeshjop pa sasch'e, ja vatcasinô pa natcumeshjulh 

ca chinvômjatshi pa lhsasch'e papi lhech, vooy pa sasch'e pa chinvômjatch'e jayu. 

17“Ca nicaajtaj papi yisnatesh pa sasch'e ti t'ajuyeshjulh nava lhayôjijates na 

Lhcaanvacle, lha'ma ca nintôôytajach'e, pa natmenesh lhavach pa isjop jayu ca 

chinachaja pan tamenesh lhavach. 

18Pa lhe'naa ti isjop jayu ca nanchaaj pa lhclô' tashinshtaj amem pa lhayasha, vooy pa 

t'ajôjqu'e pa atsjulhch'ejop jayu, pa nicha'jey jayu ja vatcasinô ti vatcufayjateshjop pa 

chitamenesh lhavach ca jaspa chincumeshjulh ca chinvômjatch'e pa sasch'e ti 

yisnatesh papi lhech ti ninach'anesh, vooy pa sasch'e pa chinvômjatch'e jayu. 

19Pa lhech vatcufayjateshjop pa chitamenesh lhavach, lhayaash papi lhech ti tamen 

lhavach yiey t'ajuyish na Lhcaanvacle. 

Levítico 6 

Pava vatcufayjatesjop ti tôlh'ejop pava chivantantajesh 

1 Pa Lhcaanvacle yiyôjiesha pa Moisês pa yit'esha: 

2“Ca nicaajtaj papu yisnatesh pa sasch'e shi' ti tamenesh lhavach pa ti vantantajesh 

yiey t'ajuyish na Lhcaanvacle ti tôlh'ejop ti yijôtsôclôn'in pa lhavelh ti caaj pa 

caclectajesha ja't'ajesha ti t'aalhsha, ja't'ajesha pa t'acutesh ja't'ajesha pa tjôcjanesh, 

3ja't'ajesha ti vantanesh ti nifom pa chiyvôôm, ja't'ajesha ti yinôôlhjônchat pa 

t'ônashesh (cavôque matas sasch'e'esh ti yisnatesh), 

4pa tamenesh lhavach jayu côque sasch'e. Pa lhe'naa ti tajulhey ca nachaj pan t'acutesh 

ja't'ajesha pan tjôcjanesh, ja't'ajesha pan caclectajesha ja't'ajesha pan nifom, 

5ja't'ajesha pa ca naôtaj'e pav'elh ti yinôôlhjônchat pa t'ônashesh. Pa tajulhey ca 

nachajem lhacôm'a pan yitsôt'ajesh, pa nashjat'apee pava ve'lhanôjesh t'iya'esh pa 

t'ajô'jqu'e, ca nanchaajtaj pa lhcufajatjop pa tamenesh lhavach. 

6Pa lhech lhcufayjat'em na Lhcaanvacle lhecha pa tashinshtaj jayanaj amem pa 

lhayasha, vooy pa t'ajôjqu'e pa atsjulhch'ejop jayu, pa lhech isjop ca natcum'e pa lhclô' 

pa nicha'jey ja vatcasinô ti vatcufayjat'eshjop pa chitamenesh lhavach. 

7Lhecheesh ja vatcasinô pa natcumeshemjulh na Lhcaanvacle ti chiyvômjatch'e pan 

yie' pava matas ti lhsasch'eesh pa lhech, vooy pa sasch'e pa chinvômjatch'e jayu.” 

Chivancafaycutesh pava chiylhônshamsha'ne 

8Pa Lhcaanvacle yiyôjiesha pa Moisês pa yit'esha: 

9“Ajutem ja Aarón shi' japi lhcles nava chivancafaycutesh t'ajuya pava 

chiylhônshamsha'ne: Pa yaquiset vatcufayjat'esh isjop jayu ca yaajlhashi pava foyjoc 

yichesh yiey ja itôvat'esh pa nameshch'e pa tulh, pa jaspa nitif jayu pa itôj. 

10Ja vatcasinô pa nuych'ejop lhpa t'uyjatshi shi' lhpa vatvayjasche, pa nanjooylha ca 

ninayjatvane pa lhavclo' pa yaquiset ti chinapjunsham yiey ja itôvat'esh pa vena 

nanshi'jop ja itôvat'esh. 

11Pa nanjooylha ca nancayôjatey lhap'elh ca nuych'e pa nicha'jey jayu pa lhavclo' yiey 

pa is'e' fach'ee ja vat'ichavat. 

12“Pa itôj ti yichesh ja itôvat'esh pa ya aj na ca amcat. Ja vatcasinô isjop jayu ca 

nujam'in pav'elh yeclôy pant'ajô'jesh ti nich'a nalhu'in pa nasclansha'nec'oya pa itôj pa 

yaquiset ti chinapjunsham jayu, jô'tajesh shta ti chinapjunsham pa lhôtje pa 

vatcufayjat'esh ti chivaniisclanch'e yiey ja itôvat. 

13Pa lhech itôj yiey ja itôvat'esh isjop ca nôquesh yajatesh. Pa sasjop ca chinamcat. 

Chivancafaycutesh pava vatcufayjatesesh pava chiycôvjiyan 

14“Navôque chivancafaycutesh chiyasinôquiesh pava vatcufayjatesesh pava 

chiycôvjiyan: Japi vatcasinôc isjop ca nôvesh'e t'ajuyish ja itôvat'esh, nan t'ajuyish'e 

na Lhcaanvacle. 

15Pa ve'lhaa japi lhech pa natcum'e pa climshi vatcufayjat'esh shi' pa lhape', pa 

nu'esham lhacôm'a pa acôjqu'e pa lhniish ti tcufayesh jayu, pa nilhônesh'e yiey ja 

itôvat'esh ti vatcufayjat'eshjop ti chiyaychavalheshch'e ti yacônch'a pa lhniish na 

Lhcaanvacle. 

16Vooy pava mônlhee vatcufayjat'esh pa tuj jayu ja Aarón shi' japi lhcles, ameyshi pa 

yiyalhiyan pan chiyan'e ti chiyvenchat, yiey ja clayôych'e ja Tsha'nuvo'esh ti 

Chivatvan'e. 

17Ya aj ca ajoteshi pava yiyalhiyan. Ti jajutey japi lhech ti chiyetônjop nava 

yicufayjates chinapjunsham, nava lhech lhasnôyjesesh, jan lhjunash java 

vatcufayjat'eshjop pa sasch'e shi' pa chitamenesh lhavach. 

18Pa yajateesh jayu lhacôm'a papi yitsjôy lhcles ja Aarón ca nituj pava t'ajuya 

vatcufayjates chiylhôneemsham na Lhcaanvacle. Lhacôm'a pa ca naôtaj'e navôque 

vatcufayjates pa chiy'isiyan jayu.” 

Pa lhcufayajt papi vatcasinôc 

19Pa Lhcaanvacle yiyôjiesha pa Moisês pa yit'esha: 

20“Navôque lhcufayjat'esh ja Aarón shi' japi lhcles isjop ca nôveshjop na Lhcaanvacle 

ti chiyvenchatesh ti vatcasinôclesh: napu' kilos pa climshi isshi' jan lhjunash ti 

vatcufayjat'esh java chiycôvjiyan, pa ninatshey pa t'iya'esh ti nich'a nalhu vooy peelh 

t'iya'esh ca nuutajeesh, pa ya aj ca niamiyanshi pa ve'lha nalhu. 

21Isjop ca nanshi' pa vatcaclôlhjanjavat pa lhcufayjat, pa nacshenjatesh pa lhape', pa 

nanjooylha ca nôveshnee ca nic'asatsha'ne ti vatcufayjat'esh ti yacônch'e pa lhniish na 

Lhcaanvacle. 

22Nôque lhjunasha ca nasnatajesh pa chiytsôôtjatesh ti vatcasinô lhaôs ja Aarón ti 

chiy'isinatesh; jan yie' ti t'ônasheshem yajatesh na Lhcaanvacle, pa isjop jayu ca 

ninapjunsham lhacôm'a. 

23Lhacôm'a pava tcufayesh japi vatcasinôc pa chinapjunsham jayu lhacôm'a; pa ama 

papu ca nituj.” 

Chiyvancafaycutesh pava vatcufayjatesjop pa sasch'e 

24Pa Lhcaanvacle yiyôjiesha pa Moisês pa yit'esha: 

25“Anfacleem ja Aarón shi' japi lhcles navôque chivancafaycutesh t'ajuya pava 

chiycufa'yeshjop pa sasch'e: Pa yaquiset ca chincufaaytajeshjop pa sasch'e isjop jayu 

ca chinsej'ôcji lhcôyish yiey t'ajuyish na Lhcaanvacle, yiey jan chiyclôn'esha'neen 

pava yaquisetes ti chinapjunsham, lhayaash jô lhech ti lhasnôyech'e. 

26Ja vatcasinô jan tcufayesh pa vatcufayjat'eshjop pa sasch'e isjop jayu ca nituj, taj ti 

isjop jayu ti tuj yiey ja lhasnôyech'e, jan yie' ja clayôych'e ja Tsha'nuvo'esh ti 

Chivatvan'e. 

27Lhacôm'a pava ca naôvtaj'e pa t'asjaan pa yaquiset pa chiy'isiyan jayu, vooy lhpa 

yuych'e ca namtajch'e pava lhavoyey pa isjop jayu ca nicleesh yiey ja lhasnôyech'e. 

28Vooy pa tô'lhôs pan navayesh'e pa t'asjaan pa vatcufayjat isjop jayu ca 

chinoflhitesh; taj ti ca ninavaytajesh'e pa clesanilh yucch'e pa t'asjaan, pa 

chincleshch'e jayu pa chintifch'e lhacôm'a. 

29“Nôque vatcufayjat uj ti lhasnôyech. Tsi'shaajop ca nituj japi vatcasinôc. 

30Taj ti tan jayu ca nituj pa yaquiset vatcufayjat'eshjop pa sasch'e, vooy pava lhavoyey 

pa nicha'jey jayu ja Tsha'nuvo'esh ti Chivatvan'e, ca jaspa chiyvômjatch'e pava sasch'e 

yiey ja is'ôcji lhtôvash. Pa lhech vatcufayjat isjop jayu ca nilhônsham. 

Levítico 7 

Chivancafaycutesh pava vatcufayjatesjop pa chitamenesh lhavach 

1“Nava vatcufayjatesjop pa chitamenesh lhavach nava lhech lhasnôyjes. Navôque 

chivancafaycutesh t'ajuya nava lhech: 

2Pa yaquiset vatcufayjat'eshjop pa chitamenesh lhavach isjop jayu ca chinsej'ôcji 

lhcôyish yiey ja chiyclôn'esha'neen pava yaquisetes ti chiycufa'yesh pa 

chinapjunsham, vooy pava lhavoyey isjop jayu ca chinsichat'apee shi' pa lhavôjqu'e ja 

itôvat. 

3Isjop jayu ca chincufa'yesh lhacôm'a pa lhôtje pa yaquiset: pan yiesh pa lhacôôs shi' 

pa yiesh pava lhavaclay, 

4Pava napu' lhshanantiyôc, pa lhôtje pan yiesh shi' pan yiesh pa yitsavalhch'e t'aclô', 

lhech lhjunasha pan yiesh pa t'acôjlhôc, pava lhech chinclanesh'e vatjuulh pava 

lhshanantiyôc. 

5Pa nanjooylheesh ja vatcasinô ca ninapjunsham cavôque yiey ja itôvat'esh, jan 

lhjunash ti vatcufayjat'esh chinapjunsham ti chiyôclôjesh na Lhcaanvacle. Pa lhech 

vatcufayjat'eshjop pa chitamenesh lhavach, 

6pa lhacôm'a japi vatcasinôc isjop jayu ca nituj, lha'ma ca naôvtajesh'e ja 

lhasnôyech'e, lhayaash na lhech ti lhasnôyech. 

7“Pa vatcufayjatjop pa chitamenesh lhavach lhjunashjulh pa vatcufayjatjop pa sasch'e, 

nava chivancafaycutesh lhjunashvatjulh nava lhech napu': pa chicufa'yesh t'ajuya ja 

vatcasinô ti lhcumjayashesh pa lhanfanash ti chiyvômjatch'e. 

8Lhjunashjulh ja vatcasinô ti tcufayeshjop pa yaquiset pan yie' ti chiylhônsham, pa 

mônlhaaesh jayu lhpa t'ôjeche pa yaquiset. 

9Shi' lhacôm'a pava vatcufayjatesesh pava chiycôvjiyan chineshch'e lhpa yucuveshi 

shi' lhacôm'a pava chiyanch'e pa chitataych'e shi' pa vatcôclôlhjanjavat t'ajuya ja 

vatcasinô ca nanchaaj pa vatcufayjat. 

10Lhech lhanfanasha lhacôm'a pava vatcufayjatesesh pava chiycôvjiyan, ti 

chiyot'ateshi pa lhape' shi' pava chiyclajojiyan, pa t'ajuya jayu lhacôm'a papi lhcles ja 

Aarón ca lhjunasheesh vatjulh. 

Chivancafaycutesh pava vatcufayjatesjop ti chivaniisclanch'e 

11“Navôque chivancafaycutesh t'ajuya pava chiycufa'yeshjop ti chivaniisclanch'e pa 

chinôveshjop na Lhcaanvacle: 

12Ca lhechtaja pa vatcufayjatjop pa ti chivatc'usinatesh'in, pa chincufa'yesh shta pava 

chiyajotesh ameyshi pa yiyalhiyan chiyot'ateshi pa lhape', pava chiyclasayanch'e 

ameyshi pa yiyalhiyan chisichat'apee pa lhape', shi' pava chiyajotesh chineshch'e lhpa 

yucuveshiy pa isshi' climshi chiyot'ateshi pa lhape'; 

13pa nu'ja shta pa vatcufayjatjop pa chivatc'usinatesh'in shi' ti chivaniisclaneshch'e pa 

chinanchaajnee jayu pava chiyajot'esh lhpa yucuve yieyshi pa yiyalhiyan. 

14Pa lhacôm'a pava chiycufa'yesh ca natcum'e jayu pa nanchajey na Lhcaanvacle jan 

lhjunash ti tcufayeshlhatam, pa t'ajuya ja vatcasinô ca nisichat'esh pava lhavoyey pa 

vatcufayjatjop ti chivaniisclanch'e. 

15“Pa t'asjaan pa yaquiset chicufa'yeshjop ti chivatc'usinat'in shi' ti vaniisclanch'e pa 

isjop ca nituj tatsha pa lhech nalhu ti tcufayesh; pa ya aj ca nasclan pa t'iya ca natjuya 

pa nijooylha nalhu. 

16Nan lhjunash ti chiycufa'yesh pa yaquiset ti chiyôfisjatch'e pa vat'ônashesh, 

ja't'ajesha pa vatcufayjat ti chitôlhjatlhavne, isjop jayu ca chintuj tatsha pa lhech nalhu 

ti chiycufa'yesh, taj ti pa ca mônlhatajee isjop ca chintuj pa nijooylha nalhu; 

17ca pu'janataja pava lhnalhus jôjjeclay mônlhee pa t'asjaan pa yaquiset chicufa'yesh 

pa chinapjunsham jayu lhacôm'a. 

18Ca nicaajtaj papi tuj ti pu'jana pava lhnalhus pa t'asjaan pa chiycufa'yeshjop ti 

chivaniisclanch'e, pa lhech chiycufa'yesh pa tanca chincuumjulh, pa tanca 

chinvôntôyich'e, pa lhech t'asjaan pa chinapun. Pan tuj pa lhech pa yiesh jayu pa lhech 

sasch'e. 

19“Pa t'asjaan ti chisasiyanesh pa'na pa sasjop ca chintuj, pa chinlhônsham. “Lhacôm'a 

papi vat'isinat pa isjop jayu ca nituj pa t'asjaan. 

20“Vooy papi vatsasiyan ca nitujtaj pa t'asjaan pa vatcufayjatjop ti chivaniisclanch'e, 

pan yitsôt'ajesh na Lhcaanvacle, pa chinjutfach'eec'oya japi lhchifas. 

21“Papin t'ajaya pa yie' ti sas —nan lhjunash ti sas pa nivacle ja't'ajesha ti sas pa 

yaquiset, ja't'ajesha pav'elh matas ti nichiclafeesh—, pa nijooylha ti tuj pa t'asjaan ti 

chiycufa'yeshjop ti chivaniisclanch'e, pan yitsôt'ajesh na Lhcaanvacle, pa 

chinjutfach'eec'oya japi lhchifas.” 

Chivancafaycutesh pa lhanfanash pa lhôtje shi' pava lhavoyey 

22Pa Lhcaanvacle yiyôjiesha pa Moisês pa yit'esha: 

23“Pa anfacleem napi Israel lhavos navôque: Ya aj ca atujelh pa lhôtje pa jayanaj 

vôcô, pa tashinshtaj ja't'ajesha lhpa tashinshtayche. 

24Pa lhôtje pava yaquisetes vafsha'ne ja't'ajesha pava tniyjôc isjop ca achenshelh pa'na 

ca acuumjelh'e, pa ya aj ca atujelh. 

25“Papu ca naôvtaj'e ca nitujtaj pa lhôtje pava yaquisetes ti chiyieshjop na 

Lhcaanvacle ti chiycufa'yesh ti chinapjunsham, pa chinjutfach'eec'oya japi lhchifas. 

26“Yiey pa ca vi'tajelh'e avaatsheelh sasjop jayu ca atujelh pava lhavoyey pava ajôclôs 

shi' pava yaquisetes. 

27Papu ca nitujtaj pa ca lheytaja pava lhavoyey pa chinjutfach'eec'oya japi lhchifas.” 

Pava chiyvenchatem papi vatcasinôclesh 

28Pa Lhcaanvacle yiyôjiesha pa Moisês pa yit'esha: 

29“Anfacleem napi Israel lhavos pan yiesh'e t'ajuyish na Lhcaanvacle pa lhcufayjatjop 

ti chivaniisclanch'e pa isjop jayu ca nanchajey t'ajuyish na Lhcaanvacle. 

30Pa natcumesh'e pava yitsôt'ajesh lhpôcôtôy ca nanchaajtajey t'ajuyish na 

Lhcaanvacle pa lhcufayjat chinapjunsham, pa lhôtje yie' t'oot pa lhech t'oot t'ajuya ti 

yisnatshem na Lhcaanvacle ti nachesheyshi. 

31Ja vatcasinô pa ninapjunsham pa lhôtje yiey ja itôvat'esh, taj ti vooy pa t'oot t'ajuya 

jayu ja Aarón shi' japi lhcles. 

32Vooy lhpa lht'oycha lhfayishey pa yaquiset ti chiycufa'yeshjop ti chivaniisclanch'e 

pa chinjutey jayu ja vatcasinô ti lhcufayjat'esh lhatam. 

33Lhpa lhech lht'oycha lhfayishey pa yaquiset chiyjuyjata jayu ja vatcasinô jan 

tcufayeshjop pa lhôtje shi' pava lhavoyey ti chivaniisclanch'e, 

34lhayaash pava chiycufa'yeshjop ti chivaniisclanch'e ti jaycumeshjulh japi Israel 

lhavos pa lhech t'oot ti chiytsôôtjatesh ti vatcufayjat'esh, vooy lhpa lht'oycha jan 

lhjunash ti tcufayesh lhatam, pa jajutey jayu ja Aarón shi' papi lhcles ti t'ajuya jayu 

yajatesh pava lhech lhcufayjates japi Israel lhavos.” 

35Pava vatcufayjates ti chinapjunsham ti chiyôclôjesh na Lhcaanvacle, pava lhech 

chiyvenchatesh ti chiyetônjop ja Aarón shi' papi lhcles, pa ninaatsjulhesh ts'ivee pa 

nalhu ti chivenchatem na Lhcaanvacle ti lhcasinoclesh lhavaatsha. 

36Pa Lhcaanvacle yiyôjiesha ti yit'eshem japi Isarael lhavos ca nicatsônesh pa nalhu ti 

chiyvenchatem ti tanca nivô'mesh ti chitayôjijanesh pa nitôlhesh'e papi lhnavot pa 

namja papi lhcles. 

37Navôque chiyvancafaycutesh t'ajuya pava chiylhônshamsha'ne, pava 

vatcufayjatesesh pava chiycôvjiyan, pava chiycufa'yeshjop pa sasch'e, shi' pa 

chitamenesh lhavach, pava vatcufayjatesesh ti chivenchat shi' pava vatcufayjatesjop ti 

chivaniisclanch'e. 

38Pa Lhcaanvacle nifaclemch'e pa Moisês ti yiey lhpa utiyuc Sinaí, ti yiey pa am'e 

pa'na yiey lhpa Sinaí pa yiyôjiesha papi Israel lhavos ca nanchaj'in pava lhcufayjates. 

Chivenchatesh pa Aarón shi' papi lhcles pa is lhanfanash 
(Ex 29.1-37) 

Levítico 8 

1Pa Lhcaanvacle yiyôjiesha pa Moisês pa yit'esha: 

2“Acu'ma ja Aarón shi' japi lhcles, pa acum'e shta java yuych'e japi vatcasinôc, pa 

lhape' t'ajuya ti chiy'isinatesh, pa vôcô lhaôs ca natcufa'yeshjop pa sasch'e, pava napu' 

tashinshtas jayanjas shi' lhpa sisenilh t'ajuya pava yucuvec ameyshi pa yiyalhiyan, 

3pa atc'a'eelhvane lhacôm'a japi achifas yiey na chiyuy'een na Tsha'nuvo'esh na 

Chivatvan'e.” 

4Pa Moisês yisnatesh pavan yiyôjiesha pa Lhcaanvacle, pa tayelhvane papi lhchifas 

yiey ja chiyuy'een ja Tsha'nuvo'esh ti Chivatvan'e. 

5Pa lhechesh pa yit'esha pa Moisês papi lhchifas: “Cavôque tayôjijanesh ja 

Lhcaanvacle ca asnatshelh.” 

6Pa nijooylha pa Moisês ti yishalhanitlhavne pa Aarón shi' papi lhcles, pa 

vatcleshesha'ne pa yinôôt. 

7Pa nijooylha ti yuyjatch'e pa Aarón lhpa t'uyjatshiy pa yinucfajiyan pa 

yinvayjatchisham lhpa pitej pa yinem'e lhpa lhjuyshivoque pa yiyitem'e pa 

lhnucfat'esh lhpa lhjuyshivoque. 

8Pa nijooylha ti yinvayjatchisham lhpa lhcapojoque yie' t'oot, pa yich'e' pava napu' 

chiyiisshi “Pa itôtaj shi' pa yivo'yeshch'e” (lhanquey Urim shi' pa Tumim). 

9Pa nijooylha ti yinem'e pa lhc'ôcle, vooy pa lhech ti yie' pa lhtaco pa clasimch'e 

clesanilh cojiyaj ti chiyvenchatesh ti vatcasinô'esh, jan t'ônasheshem pa Lhcaanvacle 

ti tayôjijanesh. 

10Pa nijooylha pa Moisês pa t'acumesh'e pa lhape' chiyvenchatjop ti chiy'isiyan ti 

yôtsiy'ôcji pa is'ôcji lhtôvash shi' lhacôm'a pavan yi'ôcji, pa nôque lhjunash ti 

chiy'isinatesh. 

11Pa lhech lhape' pa yisichat'apee pa itôvat'esh napu'yama pat'ajô'jesh pa yôtsiy'apee 

shta pa itôvat'esh shi' lhacôm'a pava chiycheneshjop shi' shta pa titech shi' pa 

lhch'ito'esh t'ajuya ti chiy'isinatesh. 

12Pa nijooylha pa Moisês pa yôtsiysham lhshatech pa Aarón pa lhape' ti chiy'isinatesh, 

ti t'ajuya ti chiy'isinatesh ti vatcasinô'esh. 

13Pa yishalhanit lhavne shta papi lhcles pa Aarón pa yuyjatch'e shta pava t'uyjatshiyis 

pa yinucfatiyansha'ne shta shi' ti yic'ôcliyansha'ne, jan t'ônashesh pa Lhcaanvacle ti 

tayôjijanesh. 

14Pa nijooylhach'e pa Moisês ti tayôjijanesh ca chinanchajey pa vôcô lhaôs ti 

vatcufayjat'eshjop pa sasch'e, vooy pa Aarón shi' papi lhcles pa yicha'jelhsha'ne pa 

lhshatech pa vôcô lhaôs. 

15Pa lhechesh pa Moisês pa yisej'ôcji lhcôyish ti t'ajayesheyshi pava lhpaschey pava 

lhavoyey ti yip'aclanesh pava lhac'uclesh pa itôvat'esh yiey pa lhavôjqu'e, pa jaspa 

yiisiyanesh, vooy pava mônlhee lhavoyey pa yôtsiych'etsham pa itôvat'esh. Pa 

lhechesh pa lhech itôvat'esh chiy'isinatesh t'ajuya ti chit'acuumjulh ti chiyvômjatch'e 

pava sasch'e. 

16Pa nijooylha pa Moisês ti t'acum'e lhacôm'a pa lhôtje jiesh pava lhavaclay, pa lhôtje 

yiesh pa t'acôjlhôc shi' pava napu' lhshanantiyôc pa lhôtje, pa napjunsham lhacôm'a 

yie' pa itôvat'esh; 

17taj ti pavan mônlhee, pa t'asjaan, lhpa t'ôjeche shi' pa lhasamuc, pa yilhôn'ec'oya pa 

itôj yiey pa fach'ee pa vat'ichavat, yiey jan t'ônashesh pa Lhcaanvacle ti tayôjijanesh. 

18Pa Moisês yishalhanit lhavne pa tashinshtaj jayanaj ti chicufa'yesh ti chiylhônsham, 

vooy pa Aarón shi' papi lhcles yicha'jelhsha'ne pa lhshatech pa tashinshtaj jayanaj. 

19Pa nijooylha pa Moisês pa yisej'ôcji lhcôyish ti yôtsiy'apee pava lhavoyey shi' pa 

lhavôjqu'e pa itôvat'esh, 

20pa yiseejsha'ne pa tashinshtaj pa yilhônsham pa lhshatech, pava t'iyas shi' pa lhôtje; 

21pa nijooylha ti yicleshesh pa yinôôt pava lhavaclay shi' pava lhcaclôy pa tashinshtaj, 

pa lhacôm'a ti napjunsham yie' pa itôvat'esh ti chiylhônsham, jan lhjunash ti 



207 

 

 
Nivacle Bible  

© 1994,  Sociedades Bíblicas Unidas. 
 

 
 

 

vatcufayjat'esh ti yacônch'e pa lhniish pa Lhcaanvacle, jan t'ônashesh pa Lhcaanacle ti 

tayôjijanesh. 

22Pa nijooylha pa Moisês tayôjijanesh ti chinchajey peelh tashinshtaj jayanaj, pan 

chiyjuyjata ti chiyvat'isinatesh, vooy pa Aarón shi' papi lhcles pa yicha'jelhsha'ne pa 

lhshatech pa tashinshtaj jayanaj. 

23Pa nijooylha pa Moisês ti yisej'ôji lhcôyish pa t'acum'e pava napu' lhavoyey pa 

yip'aclaneshch'e tasham lhpa lhacfe' pa Aarón yiey lhfayish, pa yip'aclanesh lhpa 

ujqu'e lhpasche lhfayishey shi' lhpa ujqu'e lhafjuj lhfayishey. 

24Pa nijooylha ti yishalhanitlhavne papi lhcles pa Aarón pa yip'aclaneshch'e shta pava 

lhavoyey yiey pa tasham pava lhacfey lhfayishey, pa yip'aclanesh shta pava usch'e 

lhpaschey lhfayishey shi' pava usch'e lhafjus lhfayishey; pa nijooylha ti yôtsiy'apee 

pava mônlhee lhavoyey pa itôvat'esh shi' pa lhavôjqu'e. 

25Pa nijooylha pa Moisês pa t'acum'e pa lhôtje, pa lhacôôs, lhacôm'a pa lhôtje yiesh 

pava lhavaclay, pa lhôtje yiesh pa t'acôjlhôc, pava npu' lhshanantiyôc pa lhôtje, shi' 

lhpa lht'oycha lhfayishey. 

26Lhpa sisenilh t'ajuya pava yucuvec ameyshi pa yiyalhiyan pa yan'e t'ajuyish pa 

Lhcaanvacle, pa t'acum'e pa Moisês lhpa ve'lha yucuve ameyshi pa yiyalhiyan, lhpa 

ve'lha yucuve chiyot'ateshi pa lhape' shi' pava chiyclasayanch'esha'ne, pa yu'esham 

pava lhôtjes shi' lhpa lht'oycha lhfayishey; 

27pa nijooylha ti yanjop lhacôm'a pava lhpôcôtôy pa Aarón shi' papi lhcles, ca jaspa 

lhech lhfanisheesh ti yiesh'e t'ajuyish pa Lhcaanvacle ti yisnatshem. 

28Pa nijooylhach'e pa Moisês ti t'acuumjey lhacôm'a pava lhpôcôtôy papi lhech, pa 

napjunsham ti yiey pa itôvat ti yu'ja pava chiylhônsham, jan lhjunash ti 

chiycufa'yeshjop ti chivat'isinatesh ti chiyacônch'e pa lhniish: ti chiycufa'yesh ti 

chinapjunsham ti chiyôclôjesh pa Lhcaanvacle. 

29Pa nijooylha pa Moisês ti t'acum'e pa lhech t'oot ti yisnatesh'e t'ajuyish pa 

Lhcaanvacle ti yieshjop. Pa lhech t'iya pa jayanaj t'ajuya ti chiyvat'isinatesh pan 

t'ajaya pa Moisês, jan t'ônashesh pa Lhcaanvacle ti tayôjijanesh. 

30Pa nijooylhach'e pa Moisês ti t'acumesh'e pa tiqu'in lhape' t'ajuya ti chivat'isiyan shi' 

pava lhavoyey yi'apee pa itôvat'esh, pa yisichat'elh'apee pa Aarón shi' papi lhcles, 

lhech lhjunash ti mônlhach'e pava chiyuyjatch'e lhacôm'a ti vatcasinôclesh. Lhech 

lhjunash ti chiy'isinatesh pa Aarón shi' papi lhcles shi' pava chiyuyjatch'e ti 

vatcasinôclesh lhacôm'a. 

31Pa nijooylha pa Moisês ti yit'esha pa Aarón shi' papi lhcles: “Aneshelhshi pa t'asjaan 

yiey na chiyuy'een na Tsha'nuvo'esh ti Chivatvan'e, pa lhech atujelh'e lhpa yucuve 

yich'e' lhpa sisenilh t'ajuya ti chivat'isiyan, ti lhech t'ônashesh pa Lhcaanvacle ti 

tayôjijanesh ti yit'esh: ‘Vooy ja Aarón shi' japi lhcles tuj jayu pôque t'asjaan.’ 

32Pa nanjooylha pa alhônelhsham pa t'asjaan shi' lhpa yucuve ca mônlhatajee, 

33pa ya aj ca atojeesheyc'oya na chiyuy'een na Tsha'nuvo'esh ti Chivatvan'e 

nôqueshch'e pava napu'yama nalhus, ti nic'ôôjlhaa na lhanc'ôplhu ti chivat'isinat. 

34Pa Lhcaanvacle tayôjijanesh ca chinasnatshem t'ajuya ti chiyvômjatch'e pava sasch'e 

ti lhasnatshelh pa asnatshelh nan lhfanisheshelh'am nôqueesh. 

35Pa lhe'naa avaatsheelh ti isjop jayu ti amônlheelh'e pa nalhuclay shi' pa tulh yiey na 

chiyuy'een na Tsha'nuvo'esh ti Chivatvan'e môôjelhch'e pava napu'yama nalhus. 

Ach'anelhjulh na lhayôjijat pa Lhcaanvacle pa tan jayu ca avafelhsha'ne, lhayaash 

nôque vatyôjijat ti chinjutyiy.” 

36Vooy pa Aarón shi' papi lhcles yisnatesh lhacôm'a pava yiyôjiesha pa Lhcaanvacle 

pa Moisês. 

Levítico 9 

Pa Aarón tôlhesh'e pa lhcumjayash ti vatcasinô'esh 

1Ti pu'janayama pa nalhu pa tôney pa Moisês pa Aarón shi' papi lhcles shi' shta papi 

nitaôvclaseesh Israel lhavos. 

2Pa yit'esha pa Aarón: “Acum'e pa vôcô nich'a uj t'ajuya ti chicufa'yeshjop pa sasch'e, 

shi' pa tashinshtaj jayanaj amem pa lhayasha t'ajuya ti chiylhônsham, pa veesh'e 

t'ajuyish pa Lhcaanvacle. 

3Vooy papi Israel lhavos anfacleem ca natcum'e pa ve'lha fusuc ca lhcufaytajeeshjop 

pa sasch'e, pa ve'lhaa pa vôcô lhaôs ve'lhaa shta pa tashinshtaj pava lhech ve'lha 

lhnincôp'a pa amem pa lhayasha, ca natcufa'yesh ca chinlhônsham, 

4ve'lha shta pa vôcô jayanaj shi' shta pa tashinshtaj jayanaj ca niclôn'e t'ajuyish pa 

Lhcaanvacle ti lhcufayjat'eshjop ti chivaniisclanch'e. Pa nanchaaj shta pa 

vatcufayjat'esh pava chiycôvjiyan chiyot'ateshi pa lhape', lhayaash pa Lhcaanvacle ti 

tanôclitelh'am jayu nôqueesh.” 

5Papi Israel lhavos pa yicha'jey'in yiey t'ajuyish'e pa Tsha'nuvo'esh ti Chivatvan'e yiey 

pan t'ônasheshem pa Moisês, pa lhacôm'a papi lhtachifas ti tac'uya ts'ivee pa mônlhee 

ti vatsavat'e t'ajuyish pa Lhcaanvacle. 

6Pa lhechesh pa yit'esha pa Moisês: “Cavôque tayôjijanesh pa Lhcaanvacle. 

Asnatshelhem, pa lhech Lhcaanvacle ti tanôcliteshelh'am jayu pa uj lhapjumtseyash.” 

7Pa nijooylha ti yit'esha pa Moisês pa Aarón: “Anc'uyey na itôvat'esh, ca veeshjop na 

acufayjatjop pa sasch'e shi' na yaquiset nan lhatcufa'yesh jayu ti chiylhônsham pa 

jaspa chinvômjatch'eam pava asasch'e shi' pava lhsasch'e napi Israel lhavos. Veeshjop 

shta na lhcufayjat napi Israel lhavos ca chinvômjatemch'e pava lhsasch'e, jan 

t'ônashesh pa Lhcaanvacle ti tayôjijanesh.” 

8Pa Aarón pa tac'uya pa itôvat'esh pa yisej'ôcji lhcôyish pa vôcô lhaôs ti tcufayeshjop 

pava lhsasch'e. 

9Pa nivinshaa ti tac'uysha papi lhcles pava lhavoyey, vooy pa Aarón pa yivayitesh 

pava lhpaschey, ti yip'aclanesh pava lhac'uclesh pa itôvat'esh vooy pava lhavoyey 

mônlhee pa yôtsiych'etsham pa itôvat'esh. 

10Pa nijooylhach'e ti napjunsham pa lhôtje yiey pa itôvat'esh, pava lhshanatiyôc shi' 

pa lhôtje yiesh pa t'ôcôjlhôc pa yaquiset vatcufayjat'eshjop pa sasch'e yiey jan 

t'ônasheshem pa Lhcaanvacle ti yiyôjiesha pa Moisês. 

11Vooy pa t'asjaan shi' lhpa t'ôjeche pa ninapjun'esham yiey pa fach'ee pa vat'ichavat. 

12Pa Aarón yisej'ôcji lhcôyish shta pa yaquiset chiycufa'yeshjop ti chiylhônsham, 

vooy papi lhcles yichaaj pava lhavoyey, pava lhech yôtsiy'apee pa Aarón pa itôvat'esh 

shi' pa lhavôjqu'e. 

13Pa nijooylha ti yichaaj pa lhshatech shi' pava t'iyasesh chiyseejsha'ne pa yaquiset ti 

tcufayeshjop ti chiylhônsham, vooy pa Aarón pa napjunsham yiey pa itôvat'esh; 

14pa yinjooylhajat ti yicleesha'ne pava lhavaclay shi' pava lhcaclôy ti napjunsham yiey 

pa itôvat'esh, pa lhjunashjulh ti t'apjôclô'lha pa yaquiset. 

15Pa Aarón pa yieshjop shta pa lhcufayjat papi Israel lhavos. T'acum'e pa ve'lha fusuc 

pa lhech vatcufayjat'eshjop pa lhsasch'e papi lhchifas, pa yisejôcji pa lhcôyish, ti 

tcufayeshjop pa sasch'e yiey pan lhfanishesh pa vatjutsa' ti tcufayesh. 

16C'oya ti yieshjop pa yaquiset chiycufa'yeshjop ti chiylhônsham, yijôneshch'e pan 

vat'ônashesha. 

17Pa yinjooylhajat ti yieshjop pa vatcufayjat'esh pava chiycôvjiyan, pa t'acuumjam pa 

napjunsham yiey pa itôvat'esh shi' shta pava chiylhônsham ti nich'a nalhu. 

18Pa Aarón yisej'ôcji lhcôyish shta pa vôcô jayanaj shi' pa tashinshtaj jayanaj pavan 

tcufayeshjop papi Israel lhavos ti vaniisclanch'e. Vooy papi lhcles pa yijutshey pava 

lhavoyey, vooy pa lhech pa yôtsiy'apee pa itôvat'esh shi' pa lhavôjqu'e. 

19Pa yijutshey shta pava lhôtjes pa vôcô jayanaj shi' pa tashinshtaj jayanaj, pa lhacôôs, 

pa lhôtje yiesh pava lhavaclay, pava lhshanantiyôc shi' pa lhôtje yiesh pa t'acôjlhôc, 

20pa yinesham pava lhôtjes pava t'otis. Pa lhechesh pa Aarón pa napjunsham pava 

lhôtjes yiey pa itôvat'esh, 

21taj ti pava t'otis shi' pava lht'oychac lhfayishey tsi'sha ti yisnatesh ti yie' t'ajuyish pa 

Lhcaanvacl t'ajuya ti yieshjop, jan t'onashesha pa Lhcaanvacle ti yiyôjiesha pa 

Moisês. 

22Vooy pa Aarón pa yôclôj'apee pava lhpaschey papi Israel lhavos ti yit'eshem pa is, 

vooy ti tifeshch'e ti yieshjop pa vatcufayjatjop pa sasch'e, ti chiylhônsham shi' pa 

vatcufayjatjop ti chivaniisclanch'e, pa tayjop pa itôvat'esh. 

23Pa nijooylhach'e pa Moisês shi' pa Aarón ti yich'ôcji ts'ivee ja Tsha'nuvo'esh ti 

Chivatvan'e, pa meelh ti yichfach'ee pa yit'eshem pa is papi Israel lhavos. Pa lhechesh 

pa Lhcaanvacle pa tanôcliteshem pa uj lhapjumtseyash lhacôm'a papi lhtachifas: 

24pa tôlh'e t'ajuyish pa Lhcaanvacle pa itôj ti yitujatsham pa yaquiset ti napjunsham 

shi' pava lhôtjes ti yi'apee pa itôvat'esh. C'oya ti yi'van côque, lhacôm'a papi Israel 

lhavos ti tônesh'in pa lhshamitjayash pa t'avuyshichamch'e ti yamjata ts'ivee cotsjaat 

pa lhtaco. 

Levítico 10 

Pa lhsasch'e pa Nadab shi' pa Abiú 

1Pa Nadab shi' pa Abiú, lhcles pa Aarón, ve'lhee ts'ivee ti yichaaj pava chiyanch'e pa 

itôj, ti yinesh'apee ts'ivee pa acôjqu'e pa lhniish pa tcufayjatesh pa venalha itôj yie' 

t'ajuyish pa Lhcaanvacle ti nilhecha ca nitayôjijanesh. 

2Pa lhechesh pa tôlhey t'ajuyish pa Lhcaanvacle pa itôj pa yivutunshisha'ne lhacôm'a. 

Pa lhech lhjunash ti vaf'e' t'ajiyish ts'ivee pa Lhcaanvacle. 

3Pa nijooylhach'e pa Moisês ti yit'esha pa Aarón: —Côque yen pa Lhcaanvacle ti 

nifac ti yit'esh: ‘Papi ca shalhatajayam pa janôclitem jayu na yiisiyash, pa lhacôm'a 

napi Israel lhavos ti janôclitem jayu na yilhasnôycheyash.’ Vooy pa Aarón pa 

nints'isenatey 

4Pa nijooylhach'e pa Moisês ti tôney pa Misael shi' pa Elzafán, lhcles pa Uziel, 

lhatjooc pa Aarón, pa yit'esha: —Anachelhey ca ayjatelh'ôcji na is'ôcji lhtôvash capi 

avelhavot'elh, ca acha'jelhfach'eec'oya na vat'ichavat 

5Papi lhech pa yicheyshi pa vooy pavan yuych'e yitsôt'ajesh pa chiychajeshfach'ee 

ts'ivee yiey pa fach'ee pa vat'ichavat, jan tônashesh ti tayôjijanesh pa Moisês. 

Pava chiyajulhjatemey shi' pava tanyôjijayesh papi vatcasinôc 

6Pa nijooylha pa Moisês ti yit'esha pa Aarón shi' papi lhcles Eleazar shi' pa Itamar: —

Pa ya aj ca an'ateelh ca nisachan pava aye'selh pa ya aj ca ac'astelhch'e pava 

t'uyelhch'e ti lhtacshinelh'in, ca ya aj ca anvafjayuelhsha'ne pa ya aj ca suyaa pa Dios 

napi vatachifas. Pa isjop ca nitafshiyvatsham'in japi avelhavot'elh lhacôm'a japi Israel 

lhavos, lhayaash pa Lhcaanvacle ti yit'eshe'ma pa lhavôôc ti napjuneshey. 

7Pa tanca alhecheelh ca ayelh'e na chiyuy'een na Tsha'nuvo'esh ti Chivatvan'e pa jaspa 

tanca avafelh, lhayaash avaatsheelh ti chinaisinatshelhjop pa lhape' pa Lhcaanvacle. 

Pan t'ônasheshem pa Moisês ti yiyôjiesha pa lhech lhfanishesh ts'ivee. 

8Jô'tajesh pa Lhcaanvacle ti yasinôqui pa Aarón pa yit'esha: 

9“Meelh avaatsha ja't'ajesha napi acles ti lhôquelh'ôcji na Tsha'nuvo'esh ti 

Chivatvan'e, pa sasjop jayu ca ayôelhshi pa ôtjayetas t'i' pa nilhecha pa tanqu'etsjey ca 

ya aj ca avafelhsha'ne. Nôque vatyôjijat ninvôômji, ti tôlhesh'e papi vatanavot pa 

namja papi lhcles, 

10ca jaspa natô'yelhc'oya pa lhjunash pava isis shi' pava niysisa, pa yie' pa lhasnôyech 

shi' pa sas, 

11pa isjop shta ca afaycutesh napi Israel lhavos lhacôm'a nava lhayôjijates na 

Lhcaanvacle ti yiyôjiesha ja Moisês.” 

12Pa nijooylhach'e pa Moisês ti yit'esha pa Aarón shi' pa Eleazar shi' pa Itamar, papi 

napu' lhcles mônlhajop pa Aarón: —Acumelh'e na vatcufayjat'esh nava chiycôvjiyan 

navan mônlhee ti chinapjunemsham pa Lhcaanvacle, pa atujelh pan ameyshi pa 

yiyalhiyan veeshelhjop na itôvat'esh, lhayaash navôque ti lhasnôyech'esh. 

13Atujelh ca veeshelh'e na lhasnôyech'e, lhayaash navôque ti chiyjuyjat'a shi' napi 

acles ti vatcufayjatesesh ti chiylhônsham ti chiyôclôjesh pa Lhcaanvacle. Navôque 

jayinyôjijayesh. 

14Vooy ja t'oot, ti chiytsôôtjatesh ti chiycufa'yesh, shi' ja lht'oycha, jan 

chiycufa'yeshlhatam, pa isjop jayu ca atujelh'e yiey pa is'e', avaatsha shi' napi acles 

yitsjôy shi' napi ôcjeclôy, lhayaash navôque ti yetônjop ti lhcufayjatesjop ti 

vaniisclanch'e napi Israel lhavos. 

15Pa lht'oycha t'ajuya ti chiycufa'yeshlhatam, vooy pa t'oot pa lhech vatcufayjat'esh ti 

chiytsôôtjateshi, pa achajelhey t'ajuyish pa Lhcaanvacle pa veeshelhjop ti 

chiytsôôtjatesh ti vatcufayjat'esh, pa u'ja pava lhôtjes ti chiycufa'yesh ti 

chinapjunsham. Navôque a'na yajatesh jayu ti t'ajuy'e shi' napi acles, jan t'ônashesh pa 

Lhcaanvacle ti tayôjijanesh. 

16Pa lhechesh pa Moisés tay'ôtsjanesh pa fusuc ti chiycufa'yeshjop pa sasch'e, ti yi'van 

ti apis ti chinapjunsham. Pa lhechesh pa suya pa Eleazar shi' pa Itamar, papi napu' 

lhcles mônlhajop pa Aarón, pa yit'esha: 

17—¿Ta t'e lhayaash ti naatujelh ja vatcufayjat'eshjop pa sasch'e yiey na lhasnôyich'e? 

Navôque ya'shesh ti lhasnôyjes, vooy pa Lhcaanvacle yijutelh'ay ca jaspa acuumjelha 

pava tameneshlhavach napi vatachifas shi' ca natcumeshelh'ajulh pa Lhcaanvacle ti 

chiyvômjatch'e pava lhsasch'e. 

18Vooy pava lhavoyey tanca chinchaj'ôcji na is'ôcji lhtôvash, avaatsheelh tajulhey ca 

atujelh pa vatcufayjat yiey na lhasnôyich'e, yiey jan yônashesh ti jayiyôjijanesh. 

19Vooy pa Aarón pa yicuulh: —A'va, apis nalhche napi lhech yiesh'e t'ajuyish pa 

Lhcaanvacle java vatcufayjatesjop pa sasch'e shi' java yilhônsham, vooy yivaatsha 

vaclanyam cavôque matas. Nan lhjunash ca tuj lhôn nôqueesh ja vatcufayjat'eshjop pa 

sasch'e, ¿pa nanshamtajeshyi t'e pa Lhcaanvacle? 

20C'oya ti yipe'yeesh côque pa Moisês, pa lhech yôjeshem'e. 

Pava yaquisetes isis shi' pava sas 
(Dt 14.3-21) 

Levítico 11 

1Pa Lhcaanvacle yiyôjiesha pa Moisês shi' pa Aarón pa yit'esha: 

2“Anfacle'lhem napi Israel lhavos, lhacôm'a pava yaquisetes yiey na cotsjaat pava 

isjop ca nituj, 

3pavan yachajesh pa lhôc ja't'ajesha ti yic'asvatjulh pava lhafjus; 

4Taj ti sasjop ca atujelh pav'elh yaquisetes ti lha'mataj yachajesh pa lhôc ja't'ajesha 

yic'asvatjulh pava lhafjus: “Pa camello, lhavaatsha yachajesh pa lhôc taj ti 

ninc'asvatjulh pava lhafjus. Pa isjop ca natôôyshelha ti sas pa lhech yaquiset. 

5“Pa chajanitaj, lhayaash ti yachajesh pa lhôc taj ti ninc'asvatjulh pava lhafjus. Pa 

isjop ca natôôyshelha ti sas pa lhech yaquiset. 

6“Pa nônjate, lhayaash ti yachajesh pa lhôc taj ti ninc'asvatjulh pava lhafjus. Pa isjop 

ca natôôyshelha ti sas pa lhech yaquiset. 

7“Pa vojotaj, caajtaj pava lhafjus ti lha'mataj ti yic'asvatjulh, taj ti ninachajesh pa lhôc. 

Pa isjop ca natôôyshelha ti sas pa lhech yaquiset. 

8“Sasjop ca atujelh pa t'asjaan pava lhech yaquisetes, pa ya aj ca ajayelha pa lhavu'vat 

ti vaf. Pa isjop ca natôôyshelha ti sas pava lhech yaquisetes. 

9“Pava sajech yi'shi' pa yinôôt, ca lhechtaja pa uj yinôôt ja't'ajesha pa lhôjôyish, isjop 

ca tsi'shaa ca atujelh pava caaj pava lhafas shi' pava t'ôjechey. 

10Taj ti pava amem pava lhafas shi' pava t'ôjechey, pa isjop ca natôôyshelha ti 

chiyapun pava lhech yaquisetes, lhama'taj pava yi'shi' pa uj tovôc ja't'ajesha pa 

lhôjôyish, pa lhech lhjunash pava yaquisetes tiqu'icsha'ne shi' pava us. 

11Pa sasjop ca atujelh pa t'asjaan; pa isjop ca natôôyshelha ti chiyapun pava lhech 

yaquisetes, pa chiyapun shta pa lhavu'vat ti vaf. 

12Lhacôm'a pava yaquisetes yi'shi' pa yinôôt ti amem pava lhafas shi' pava t'ôjechey, 

pa isjop ca natôôyshelha ti chiyapun. 

13“Pava ajôclôs sasjop ca atujelh shta pav'elh; pavan chiytôyesha ti chiyapun: pa 

stavuun, lhpa c'afoc shi' pa aclavo, 

14lhpa chajaninjô shi' pav'elh sheyanôjis, 

15lhacôm'a pava nalhjunashvatc'oya yacutsha'ne ajôclôs, 

16Pa vônjalhôj, pa c'o'mi shi' pava nalhjunashvatc'oya ajôclôs pitesch'e pava lhcaclôy. 

17Pa tocoj, pa pôtsej, 

18pa anotaj, pa josinôjôtaj, pa yit'ô, 

19pa yôjôj shi' lhacôm'a pav'elh ajôclôs pites pava lhavoc, lhpa t'isô shi' lhpa sheyô. 

20“Lhacôm'a pava tinvos pava yifô'yô shi' ti t'ôtaay, isjop ca natôôyshelha ti chiyapun, 

21taj ti isjop ca atujelh pava lha'mataj ti yifô'yô shi' ti t'ôtaay ti caaj shta pava lhcaclôy 

ti nachajvane pava lhafoc ti t'eclestchisham. 

22Pava lhech isjop ca atujelh: pava nalhjunashvatc'oya fanjay, pava fanjay lhnavot 

usch'e, pava caftsisjôyoc, shi' pava jpônjas. 

23Taj ti lhacôm'a pav'elh tinvosesh ti yifô'yô shi' ti t'ôtaay isjop ca natôôyshelha ti 

chiyapun. 

24“Cavôque lhjunashch'e pa nasasiyanelh jayu: “Papu ca naôvtaj'e ti t'ajaya pa 

lhavu'vat ti vaf pava lhech yaquisetes, pa vat'sasiyanesh jayu pa namja pa tulh. 

25“Papu ca naôvtaj'e ti t'acum'ôcji pa lhavu'vat ti vaf pava lhech yaquisetes, pa isjop 

jayu ca nicleesh pava yuych'e, pa vat'sasiyanesh jayu pa namja pa tulh. 

26“Lhacôm'a pava yaquisetes ti caaj pava lhafjus ti ninc'asvatjulh ti ninachajesh pa 

lhôc isjop ca natôôyshelha pa lhech yaquiset ti sas, vooy papu ca nit'ajaytaja pa 

vat'sasiyanesh jayu. 

27“Pa ca naôvtaj'e pa yaquiset ti yichatjulh'e pava lhafoc ti t'ôta'yesh pava lhpanôquey, 

pa isjop ca natôôyshelha pa lhech yaquiset ti sas; pa ca naôvtaj'e papu ca nit'ajaytaja 

pa lhavu'vat ti vaf pa ve'lha pva lhech pa vat'sasiyanesh jayu pa namja pa tulh. 

28Lhech lhjunash shta pan t'acum'ôcji pa lhavu'vat ti vaf pava lhech yaquisetes, pa 

isjop jayu ca nicleesh pava yuych'e pa vatsasiyan jayu pa namja pa tulh, pa isjop ca 

natôôyshelha ti sas pava lhech yaquisetes. 

29“Pava yaquisetes ti t'ôta'yesh pa t'oot yiey na cotsjaat, pa isjop ca natôôyshelha pa 

lhjunash ti sas pava lhech: pava c'amitas, pava am'as shi' pav'elh nalhjunashvatc'oya 

yaquisetes, 

30pava shinvunis, pava alhutas, pava shnilh'ôs, pava shnilh'ôtas shi' pava caclô'mas. 

31“Pava aclôj yaquisetes ti caaj, pava lhech isjop ca natôôyshelha ti sassha'ne. Pa ca 

naôvtaj'e papu ca nit'ajaytaja pa nivat'sasiyanesh jayu pa namja pa tulh. 

32“Pa yisasiyan jayu shta pa ca naôvtaj'e ca ninataj'apee pa lhvu'vat ti vaf pava lhech 

yaquisetes. Ca lhechtaja pava yiclôy, lhpa vat'uyjatshiy, ca lhechtaja pa tinôj, lhpa 

vatcatinôj, ja't'ajesha pa ca naôvtaj'e ti chit'acumesh'in, pa isjop ca chineyshi jayu pa 

yinôôt pa nivatsasiyanesh jayu pa namja pa tulh; pa nanjooylhach'e ca isa' pa lhech. 

33“Pa ca naôvtaj'e ca nancôôtajsha'ne pa lhavu'vat pava lhech yaquisetes ti vaf va 

ninatajch'e pa tô'lhôs, pa lhacôm'a pava yich'e' pa lhech ti yisasiyan vooy pa tô'lhôs pa 

chinoflhit. 

34Lhacôm'a pa vatôc ti natsheyshi pa yinôôt pa lhech tô'lhôs pa sasshi jayu; pa 

lhacôm'a pa chiyôji' ti yich'e' pa lhech sasshi' jayu. 

35Lhacôm'a pava lhech ti nat'eyshi pa yaquiset ti vaf pa yisasiyan jayu lha'ma ca 

lhechtaja lhpa itôji ja't'ajesha lhpa yucuveyshiy, pa isjop jayu ca chinvômjatsha'ne. Pa 

lhech yisasiyan pa isjop jayu ca natôôyshelha avaatsheelh. 

36“Taj ti pa yinôôt yalha tôlh'e'in ja't'ajesha pa t'itsech ti chiyôji', mônlheesh jayu ti 

isshi'; taj ti papu ti t'acum'e pa lhech yaquiset ti vaf, pa vat'sasiyan jayu. 

37“Ca nivaftaj pa ve'lha pava lhech yaquisetes pa ninatajeyshi pava vatcôvjiyanche, pa 

mônlheesh jayu ti isshi'; 

38taj ti pava vatcôjiyanchey ca nivaaytajshi ca ninatajeyshi pa ve'lha pava yaquisetes ti 

vaf, pa isjop jayu ca natôôyshelha ti yisasiyan. 

39“Nan lhjunash ca nivaftaj pa yaquiset ti lhenelh ca atujelh, vooy pan t'ajaya pa 

lhavu'vat pa nivat'sasiyan jayu pa namja pa tulh; 

40pan tuj pa t'asjaan pa yaquiset vaf, pa isjop jayu ca nicleesh pava yuych'e pa 

vat'sasiyan jayu pa namja pa tulh; shi' pan t'acum'e pa lhavu'vat pa yaquiset vaf pa 

isjop shta ca nicleesh pava yuych'e pa vat'sasiyan jayu pa namja pa tulh. 

41“Ya aj ca atujelh pa ca ve'lhaa pava yaquisetes t'ôta'yesh pa t'oot; pava lhech 

yaquisetes chiyapun. 

42“Lhacôm'a pava yaquisetes t'ôta'yesh pa t'oot yiey na cotsjaat, pa sasjop ca atujelh 

pa ca ve'lhaa, ca lhechtaja pava t'ôta'yesh pa t'oot ja't'ajesha pava t'ôta'yesh pava 

yichatjulh lhafoc ja't'ajesha pava yaash pava lhafoc, pava lhech yaquisetes chiyapun. 

43Pa ya aj ca anapuneshelh shi' ca avat'sasinatshelh avaasheelh pava lhech yaquisetes 

t'ôta'yesh pa t'oot, 

44lhayaash ti ya'lhech ya Lhcaanvacle, a'Diosyishelh. Avaatsheelh isjop ca 

avat'isinatshelh lhacôm'a ca a'isiseelh, lhayaash yivaatsha ya is. Pa ya aj ca 

avat'sasiyanshelh pava yaquisetes t'ôta'yesh pa t'oot yiey na cotsjaat. 

45Ya lhech ya'Lhcaanvacle nan nayjatelh'e ja Egipto jaspa a'Diosshelh. Pa lhe'naa 

avaatsheelh ti isjop ca avat'isinatelh, lhayaash yivaatsha ti ya is.” 

46Navôque chinafaycuteshelh t'ajuya pava yaquisetes, pava ajôclôs shi' lhacôm'a pava 

yi'shi' ti yachajshiin pa yinôôt, pa lhacôm'a pava yaquisetes t'ôta'yesh pa t'oot yiey na 

cotsjaat, 

47ca jaspa isjop ca natô'yelha pava isis shi' pava sas, shi' pava yaquisetes isjop ti chituj 

shi' pava sasjop ca chintuj. 

Levítico 12 

Vat'isiyan lhpa ôcjeclô ti nôjeshch'e ti nicavat'aj 

1Pa Lhcaanvacle yiyôjiesha pa Moisês pa yit'esha: 

2“Anfacleem napi Israel lhavos navôque: Meelh lhpa ôcjeclô ca nitumataj ca 

nanvat'ajtaj pa lhaôs yitsuuj, pa nivatsasiyan jayu nôqueshch'e pava napu'yama nalhus, 

jan lhjunash ti yameyjop ti vacla'. 

3Vooy pa taôvclaj pa chinseej clee ca pu'janatajayama pava lhnalhus ti nivat'aj. 

4Vooy lhpa lhamimi pa lhetipaa jayu ca nivat'isinatesh pav lhavoyey pava treinta y 

tres pava lhnalhusesh. Pa sasjop jayu ca nit'ajaya pava chiyvenchat pa tanca nôc'ôcji 

pa is'ôcji lhtôvash, jôjjeclay ninameyjop pa t'aplhueshch'e ti vat'isinat. 

5Ca nanvat'ajtaj lhpa taôvclaj ôcjeclô, pa nivat'sasinatesh napu' pava yameyc'oya, jan 

lhjunash ti yameyjop ti vacla', pa lhetipaa jayu ca nivat'isinatesh pava lhavoyey 

nôqueshch'e pava sesenta y seis lhnalhus. 

6“Meelh ca nôfiistajch'e pa t'aplheeshch'e ti vat'isinat, ca lhetaja pa taôvclaj ja't'ajesha 

lhpa taôvclaj, vooy lhpa lhamimi pa nicha'jey pa chiyuy'een pa Tsha'nuvo'esh ti 

Chivatvan'e pa tashinshtaj ve'lha lhnincôp, shi' pa ofo lhaôs ja't'ajesha pa oftaa ti 

tcufayeshjop pa sasch'e. Pa nijutey jayu pa vatcasinô, 

7vooy pa vatcasinô pa nan'e t'ajuyish jyu pa Lhcaanvacle pa nit'alha ca chinvômjatch'e 

pa lhsasch'e lhpa lhech; pa lhecheesh lhpa lhech pa chin'isinatesh ti natshane pava 

lhavoyey.” Cavôque chivancufayjatesh t'ajuya ti nivat'as papi taôvclas yitsjôy 

ja't'ajesha ôcjeclôy. 

8Lhpa vatamimi ca amtajeem ca nijuyjata tashinshtaj, pa isjop ca natcum'e pava napu' 

oftaas jat'ajesha pava napu' ofo lhcles, ve'lhaa pa nijuyjata ti chiylhônsham vooy peelh 

natcufa'yeshjop pa sasche; pa lhechesh pa vatcasinô pa nit'a'lhema ca 

chinvômjatemch'e lhpa lhech, vooy lhpa lhech pa chin'isinatem. 

Levítico 13 

Chivancafaycutesh pa lhjunashch'e lhpa vatashtôtaj 

1Pa Lhcaanvacle yiyôjiesha pa Moisês shi' pa Aarón pa yit'esha: 

2“Meelh ca nicaajtaj papu ti t'ucajiysha'ne ti tavo'matacheysha'ne ja't'ajesha pava 

yamqu'e pa lhavu'vat, ja't'ajesha lhayashacheyesh ti nôclesh lhpa lhashtôtaj, pa isjop 

jayu ca chinchajey ja vatcasinô Aarón ja't'ajesha pa ve'lha japi lhcles ti vatcasinôclesh. 

3Vooy pa vatcasinô isjop jayu ca niclôvalhesh pava yamqu'e pa t'ôj, vooy ca 

niclimayantaj pa t'ôj shi' pa lhsaash, vooy ca nivantajesh pava yamqu'e ti yamjam pa 

t'ôj, pa yijô'a ti lhech ti lhashtôtajesh. Vooy ti yivaclhitesh pa vatcasinô ti yiclôvalhesh 

pa lhech pa yit'esha ti yisasiyan. 

4“Vooy pava yamqu'e ca climtajeeshch'e pa t'ôj, taj ti tanca nivanesh ca namtasham, 

pa nilhecha pa lhsaash ca climach'e, pa lhechesh pa vatcasinô ca nip'o'eyshi jayu pan 

tayashay pa nôqueshch'e pava napu'yama nalhus. 

5Vooy ca nôjtajeshch'e pava napu'yama nalhus pa napecleyjop ca chinclôvalhesh, 

vooy pava yamqu'e ca lhetlhataja pa lhjunashch'e pa tanca natc'uych'e pa t'ôj, pa 

nachajeyjop shta ca ve'lheesh nip'o'eyshi pava napu'yama nalhus. 

6ca nit'ôntajshi shta pava napu'yama nalhus pa chiyclôvalhesh shta, pa vooy pava 

yamqu'e ti vômeshch'e ti ninatc'uych'e pa t'ôj, pa lhechesh pa vatcasinô pa nifaclem ti 

is pan tayashaytaj, tsi'sha ti lhavo'matacheyesh pa t'ôj. Pa lhechesh pan tayashay pa 

yicleesh jayu pava yuych'e pa isa' jayu pa lhjunash. 

7“Taj ti ca lhetipataja pava lhavo'matachey ti tac'uych'e pa t'ôj ti apis ti 

chiyclôvalhtajesh pan tayashay ti nifaclem pa vatcasinô ti is pa lhjunash, pa tajulhey 

ca nôquey shta pa vatcasinô ca niclôvalhesh. 

8Vooy ca niclôvalhtajesh pa vatcasinô pan lhayasheesh, pa nivan pava lhavo'matachey 

ti apis ti yamqu'e lhacôm'a pa t'ôj, pa lhechesh pa nifaclem ti yisasiyan, lhayaash ti 

lhayasheesh lhpa vatashtôtaj. 

9“Meelh papu ca namtajch'e lhpa vatashtôtaj, pa isjop jayu ca chinchajey pa vatcasinô. 

10Vooy pa vatcasinô pa yiclôvalhesh jayu, ca nucanatajsham pa t'ôj ti climeshch'e ti 

tôlh'ejop ti yiclimiyanch'e pa lhsaash, pa chinvantaj pa t'asjaan ti yameyshi pa t'ucaaj, 

11pa chiytôyesha ti lhashtôtajesh yiesh pa t'ôj. Vooy pa vatcasinô nifaclem jayu papi 

lhech ti yisasiyan, pa tan jayu ca suyeeshi ca chinp'oeyshi, lhayaash ti apis ti 

chiysasiyan. 

12“Lhpa vatashtôtaj ti nishi ti tac'uyeshlhavc'oya, ti tôlheshey pava lhafoc pa yamja pa 

lhshatech pan lhayasheesh yiey pan isem'ejop ti yivanesh pa vatcasinô, 

13vooy pa vatcasinô pa niclôvalhesh jayu; ca nitiftajch'een lhacôm'a pa t'ôj vooy pa 

lhech vatcasinô pa nanfacleem ti is pa lhjunashesh, lhayaash pa lhashtôtaj ti apis ti 

climeshch'e vooy pa lhech pa is pa lhjunash. 

14Taj ti pa nalhu ca ninôôctajesh pa lhech ti yi'shi' pa t'asjaan ti tôlheshi, pa yisasiyan 

jayu. 

15Pa lhechesh pa vatcasinô pa yiclôvalhesh pa t'asjaan ti tôlheshi, pa nanfacleem jayu 

ti yisasiyan, lhayaash pa t'asjaan ti tôlheyshi ti yisasiyan: ti lhech pa vatashtôtaj. 

16“Nan lhjunash pa t'asjaan tôlheshi ti climeshch'e, vooy pan lhayasheesh isjop jayu 

ca nôquey pa vatcasinô, 

17pa jaspa niclôvalhesh, vooy pa vatcasinô ca yivantaj pava yamqu'e ti apis ti 

climeshch'e, pa nanfalceem jayu ti is pa lhjunash pan lhayasheesh, lhayaash ti apis ti 

is pa lhjunash. 

18“Meelh papu ca namtajch'e pa t'ôj ca nivatsjantajesh, 

19ca mônlhatajeesh ti climeshch'e pa t'uca'jesh, ja't'ajesha pava yamqu'e ti 

yucleshch'esha'ne, pa isjop jayu ca nôveshjop pa vatcasinô. 

20Vooy ca nivantajesh pa vatcasinô pan yiesh'e ti lhayasheesh ti yamja peelh t'ôj shi' ti 

yiclimiyanch'e pa lhsaash, pa lhechesh pa nanfacleem jayu ti yisasiyan papi lhech, 

lhayaash papin caajem ti lhech pa vatashtôtaj. 

21Ca nivantaj pan yie' ti lhayasheesh ti ninclimiyanch'e pa lhsaash shi' ti ninamjam 

pan mônlhee t'ôj, vooy ti vômeshch'e, pa lhecheesh pa chinp'oeyshi papi lhech 

nôqueshch'e pava napu'yama nalhus. 

22Vooy ca lhetipatajeesh ti niysa' ti tac'uych'e pa t'ôj, pa lhecheesh pa vatcasinô ca 

nanfacleem jayu papi lhech ti yisasiyan, lhayaash ti lhayasheesh pa vatashtôtas. 

23Taj ti pan yiesh'esham ti ninatc'uych'e, pa lhechesh pa tsi'sha pa yisasinat'esham 

pava yamqu'e, vooy pa vatcasinô pa nifaclem ti is pa lhjunash. 

24“Meelh papu ca niclot'ataj pa t'ôj shi' pa t'asjaan ti tôlheshi pa lhclot'aj caaj pava 

yucleshch'e ja't'ajesha pava climeshch'e ti yamqu'e, 

25vooy pa vatcasinô pa yiclôvalhesh jayu. Vooy pa lhsaash pan yamqu'e ti 

yiclimiyanch'e, vooy pava yamqu'e pa nôclesh ti yamtasham yiey pa t'ôj, pa lhech 

lhashtôtajesh ti tôlhshaamjop pa lhclot'aj; pa lhechesh pa vatcasinô nifaclem jayu ti 

yisasiyan ti lhayasheesh lhpa vatashtôtaj. 

26Ca niclôvalhtajesh pa vatcasinô pava yamqu'e ca ninvantajeshi pa lhsaash ti 

ninclimiyanch'e pa nilhecha ca namtasham yiey pa t'ôj, ti vômeshch'e jayu, pa 

lhecheesh pa yip'oeyshi papi lhech pa nôqueshch'e pava napu'yama nalhus. 

27Vooy pava napu'yama nalhus ca nit'ôntajshi pa yiclôvalhesh jayu pa vatcasinô, vooy 

pava yamqu'e ca apistaja ti tac'uych'e pa t'ôj, pa lhechesh pa chinfacleem jayu papi 

lhech ti yisiyan, lhayaash ti lhayasheesh lhpa vatashtôtaj. 

28Taj ti pava yamqu'e ti ninac'uych'e pa t'ôj ti vômeshch'e jayu, pa lhechesh tsi'sha ti 

t'uca'sham pa lhclot'aj, pa lhecheesh pa vatcasinô pa nanfacleem jayu ti is jayu pa 

lhjunash pan lhayasheesh, lhayaash ti tsi'sha pa yisasinat'esham pa lhclot'aj. 

29“Meelh pa nivacle ja't'ajesha lhpa ôcjeclô ca namtajch'e pa lhshatech ja't'ajesha pava 

lhpôsey, 

30vooy pa vatcasinô yiclôvalhesh jayu pava yamqu'e. Pava yamqu'e ca ninôôctaj ti 

yamtasham pa t'ôj ca tôjiyajtajeemch'e pava lhayees ti niusach'e, pa lhecheesh pa 

vatcasinô pa nanfacleem jayu papi lhech ti yisasiyan, lhayaash ti caaj pa lhacle ti 

tashtôtaysham pa lhshatech shi' pava lhpôsey. 

31Ca niclôvalhtajesh pa vatcasinô pava yamqu'e ti tacleyshi ti ninvan ca namtasham 

pa t'ôj ti tanca yacutach'e pava lhayees, pa lhecheesh pa chinp'oeyshi jayu papi lhech 

pa nôqueshch'e pava napu'yama nalhus. 

32Vooy pa napu'yama nalhu pa yiclôvalhesh jayu pa vatcasinô pava yamqu'e, ca 

nitacleytajshi ti ninatc'uych'e, ti ninô'clesh ca namtasham pa t'ôj, ti nitôjiyajtajch'e 

pava lhayees, 

33pa lhechesh pa yiyôjiesha jayu pa vatcasinô pan tayashayesh ca nit'ovôsch'e pava 

lhpôsey, pa ya aj na pan yie' pava yamqu'e ti tacleyshi, pa nip'oeyshi jayu shta pa 

nôqueshch'e pava napu'yama nalhus. 

34Ca nit'ôntajshi pava napu'yama nalhus pa vatcasinô pa niclôvalhesh jayu pava 

yamqu'e, vooy pa lhacle ca ninatc'uytajch'e ti ninô'clesh t'ôyish'e ca nameshtasham pa 

t'ôj, lhechesh pa vatcasnô pa nifaclem jayu papi lhech ti is pa lhjunash ti lhayasheesh, 

papi lhech pa yicleshesh jayu pava yuych'e pa is jayu pa lhjunash. 

35Taj ti nan lhjunash pa lhacle ca natc'yutajch'e pa t'ôj ti nijooylhach'e ti chinfacleem 

ti is pa lhjunash, 

36vooy pa vatcasinô isjop jayu ca niclôvalhesh ve'lheeshcum papin lhayasheesh; ca 

natc'utytajch'e pa lhacle pa t'ôj, pa nisuyeeshi ca chinvoojey pava lhayees ti 

tôjiyajch'e: pa lhech pa yisasiyan. 

37Taj ti ca ninôôctaj pa lhacle ti lhetlha mônlhee, ti tôôlh pava lhayees yacutch'e, pa 

lhech lhacle vatsjanesh vooy pa lhech pa chiy'isiyan. Pa lhechesh pa vatcasinô pa 

nifaclem jayu papu lhech ti is pa lhjunash. 

38“Meelh pa nivacle ja't'ajesha lhpa ôcjeclô ti climeshch'e pava yamqu'e pa t'ôj, 

39vooy pa vatcasinô pa yiclôvalhesh jayu pa t'ôj, ca nivantajesh pava yamqu'e ti 

climeshch'e shi' ti a'lheeshch'e, ti tôlha' pava lhavo'matacheyesh atesha pa t'ôj; côque 

a'na lhjunash pa chiy'isinatesh pa lhjunash papi lhech. 

40“Vooy pa nivacle ca ninamtajshisha'ne pava lhayees yiey pa lhôtôj shi' ti clap'aaf, pa 

lhech chiy'isinat. 

41Ca ninamtajshisha'ne pava lhayees yiey lhtaco shi' ti clap'af'e pa lhtaco, pa lhech 

chiy'isinat shta. 

42Taj ti ca ninôôctajesh pava yamqu'e ti yucleshch'esha'ne yiey pavan clap'af'ech'e ca 

lhetaja pa t'ôyish'e ja't'ajesha pa lhtaco'e, pa lhech tôlh'esham pa lhashtôtaj. 

43Pa lhecheesh pa vatcasinô pa niclôvalhesh jayu, vooy pava yucajatch'e pava 

lhavo'matachey yiey pava clap'af'e ti yucleshch'esha'ne jan lhjunash ti yi'van pa 

vatashtôtaj yiesh pa vat'ôj, 

44pa lhech nivacle lhayasha'esh pa vatashtôtaj, lhayaash ti yamqu'e pa lhshatech. Pa 

lhech nivacle yisasiyan, vooy pa vatcasinô pa nanfacleem jayu. 

45“Pan caajem ti yamqu'e pa vatashtôtaj isjop jayu ca nichaaj pava yic'asch'esha'ne 

yuych'e shi' ca ya aj ca nip'o'e pa lhshatech, shi' pa lhtaco nip'o'e pa pacham ca 

nitôn'in: ‘¡Ya sas!, ¡Ya sas!’ 

46Ti jôjjeclay caaj pava yamqu'e chiytôyesha ti chiysasiyan pa nivacle; pa 

ve'lhaasha'ne jayu yiey pa fach'ee pa vat'ichavat. 

47“Meelh ca ninôôctajesh pava yamqu'e pava yuych'e vopovonilh ja't'ajesha pa clasim 

sivôclôclhayeech, 

48ja't'ajesha pa tashinshtaj lhsashanilh shi' pa clasim ja't'ajesha pa tinôj, shi' pav'elh ti 

chiyisnatesh pa tinôj, 

49vooy pava lhech yamqu'e ti tôlhesha pava matas ti tôjiyajeshi ja't'ajesha ti yucleshi, 

pa lhech yamqu'e lhech pa vatashtôtaj pa isjop ca ninôclitem pa vatcasinô. 

50Vooy pa vatcasinô pa yiclôvalhesh jayu pan yamqu'e, pa yip'ojeyshi jayu ca 

nôqueshch'e pava napu'yama nalhus pavan yamqu'e. 

51Vooy pa napu'yama nalhu pa niclôvalhesh jayu pava yamqu'e; ca apistaja ti 

tac'uych'e pavan yuych'e ja't'ajesh pa vopovo, ja't'ajesha pa tinôj shi' pav'elh ti 

chiyisnatesh pa tinôj, pava yamqu'e lhech pa vatashtôtaj ojey pa chiysasiyan pavan 

tôlhesha. 

52Nôque lhjunash pan yie' pava tôlhesha pava yamqu'e pa isjop jayu ca 

chinapjunsham lhacôm'a, lhayaash ti tô'lha pa vatashtôtaj ojey; 

53taj ti pa vatcasinô ti yiclôvalhesh ti yi'van pava yamqu'e ti ninatc'uych'e, 

54pa yiyôjiesha jayu ca nicle'sheshi pava yamqu'e shi' ca nip'oeyshi pavan tôlhesha pa 

nôqueshch'e shta pava napu'yama nalhus. 

55“Ca ninôjtajeshch'e ti chiyclesheshi pava yamqu'e, vooy pa vatcasinô pa 

yiclôvalhesh jayu. Ca nivantaj pava yamqu'e ti ninvô'mesh pa lhech yamqu'e ti 

yisasiyan vooy pava tôlhesha isjop ca chinapjunsham, lhama'taj pava yamqu'e ti 

ninatc'uych'e, lhayaash ti tifshaam ti yameshtasham lhjunashjulh ti yitôlhfach'ee. 

56Vooy ca niclôvalhtajesh pa vatcasinô pava yamqu'e ti yi'van ti ampavacch'e ti 

chiyclesheshi, pa nantsoojic'oya jayu lhpa yuych'e pa tinôj ja't'ajesha pa vopovo. 

57Taj ti ca napectajeyjop ti nôôc ti tac'uych'e pa lhech yuych'e, pa vopovo shi' pav'elh 

tôlhesha pa tinôj pa ninapjunesh jayu pava yamqu'e. 

58Vooy lhpan yuych'e, pa vopovo shi' pava tôlhesha pa tinôj pava lhech yamqu'e ti 

ninnôôc ti chiycleshesh, pa ve'lheesh jayu ti chiycleshesh pa lhecheesh ti chiy'isiyan 

jayu.” 

59Navôque chivancafaycuteshjop t'ajuya pava vatvo'matacheyesh pa vatashtôtaj yiesh 

pava chiyuych'e pa vopovonilh ja't'ajesha pa clasim, ja't'ajesha pav'elh chitôlhesha pa 

tinôj, jaspa isjop ti chinfac pa yie' ti is ja't'ajesha ti sas. 

Levítico 14 

Pava chivancafaycutesh t'ajuya ti chiy'isinatesh papi tashtôtaysha'ne 

1Pa Lhcaanvacle yiyôjiesha pa Moisês pa yit'esha: 

2“Navôque chivancafaycuteshjop ti chiy'isinatesh pan lhayashaesh pa lhashtôtaj: Pan 

tayashay isjop ca chinchajey t'ajuyish pa vatcasinô, 

3pa lhech chinchaajfach'ec'oya pa vat'ichavat pa chinclôvalhem. Vooy pa vatcasinô ca 

nivantaj pava yamqu'e ti lhashtôtajesh pan lhayashaesh ti vatsjanesh, 

4pa yiyôjiesha jayu ca nanchaaj pava napu' ajôclôs mônlhasha'ne t'ajuya ti vat'isiyan 

lhecha pava isis, pava yeclôy shintincutacuy, pa yuc sivôclôclhayeech shi' lhpa 

vatcôvjiyanchiyuc pan lhey hisopo. 

5Pa yiyôjiesha jayu ca niclôn pa ve'lha pava ajôclôs ca natjuyeshch'e pa tô'lhôs yich'e' 

pa yinôôt yalhatôlhch'e'en, 

6pa t'acum'e jayu pa ôjôclô mônlha, pa yeclô' shintincutayuc, pa yuc sivôclôclhayeech 

shi' pa hisopo, pa yivayitsha'ne jayu cavôque, vooy pa ajôclô mônlha pa nu'ja pava 

lhavoyey pa ajôclô vaf yieyshi pa yinôôt yalhatôlhch'een. 

7Pa nanjooylha jayu ca nisichata pava lhavoyey pan chiy'isinatesh pa lhashtôtaj pa 

napu'nama pat'ajô'jesh, pa chinanfacleem ti chiy'isiyan. Vooy pa ajôclô mônlha pa 

yivashan jayu ti yich. 

8“Pan chiy'isiyan isjop ca nicleesh pava yuych'e, pa nivaatclesh lhavaatsha, pa 

nit'ovôsch'e lhacôm'a pava lhpôsey, ca jaspa vat'isiyan. Pa nanjooylhach'e ca nôcjaam 

pa vat'ichavat, lha'ma'taj ti yich'e' pava napu'yama nalhus ti yalhayich'een jayu. 

9Vooy pa napu'yama nalhu pa yivoc'ajatch'e jayu lhacôm'a pa lhshatech, pa 

nit'ovôsch'e pava lhpôsey, pava lht'ipôclôs shi' lhacôm'a pava mônlhach'e lhsaash, pa 

yicleesh jayu pava yuych'e pa nivaatclesh jayu lhavaatsha, pa lhechesh pa vat'isiyan 

jayu. 

10Vooy pa pu'janayama nalhu pa t'acum'e jayu pava napu' tashinshtas nich'a us amem 

pa lhayasha, shi' lhpa tashinshtaj ve'lha lhnincôp amem shta pa lhayasha; jô'tajesh 

pava seis kilos y medio pa climshi isshi' t'ajuya ti vatcufayjat'esh ti chiycôvjiyan 

chiyot'ateshi pa lhape' shi' pa pu'jana t'iya'esh pa lhape'. 

11Vooy pa vatcasinô pa nasnatshem jayu pa chivat'isinatesh, pa nanjop jayu papin 

chiy'isinatesh, shi' pavan caajem yiey pa chiyuy'een ja Tsha'nuvo'esh ti Chiyvatvan'e, 

pa nôvesh'e t'ajuyish na Lhcaanvacle, 

12pa nanjooylha pa natcum'e pa ve'lha pava tashinshtas pa nu'esham jayu pa 

lhcufayjat'esh pa pu'jana t'iya'esh pa lhape', ti lhcufayjat'eshjop pa chitamenesh 

lhavach ti yisnatshem yieshjop na Lhcaanvacle. 

13Pa isjop jayu ca niclôn pa tashinshtaj ca nôvesh'e pa lhasnôyich'e pa niseejtaj'ôcji 

lhcôyish pava yaquisetes t'ajuya ti chiycufa'yeshjop pa sasch'e shi' pava 

chiylhônsham. Vooy pa vatcufayjatjop pa chitamenesh lhavach t'ajuya jayu pa 

vatcasinô, lhjunashjulh jayu shta pa vatcufayjatjop pa sasch'e, lhayaash pava lhech ti 

chiy'isiyan. 

14“Pa nanjooylhach'e ca natcum'e pa vatcasinô pava napu' lhavoyey pa vatcufayjatjop 

pa chitamenesh lhavach, pa nip'aclanesh pan chiy'isiyan yiey pa tasham lhpa lhacfe' 

lhfayishey, yiey lhpa ujqu'e' lhpasche lhfayishey shi' lhpa ujqu'e' lhafjuj lhfayishey. 

15Pa nanjooylha ca natcumesh'e pa tiqu'in lhape' pa nôtsiysham pa lhpôcôt 

lhch'amiyishey; 

16Pa lhecheesh pa nivayitesh lhpa lhpasche lhfayishey pa lhape' ti yi'shi' lhpôcôt, lhpa 

lhech lhpasche pa nisichatesh pa nôqueshch'e pava napu'yama pat'ajô'jesh pa lhape' 

yiey t'ajuyisn na Lhcaanvacle. 

17Pan mônlhee lhape' yi'shi' lhpôcôt pa t'acu'meyshi jayu pa vatcasinô pa tiqu'in ca 

nip'aclanshi pan chiy'isiyan yiey pa tasham lhacfe' lhfayishey, yiey lhpa ujqu'e' 

lhpasche lhfayishey shi' lhpa ujqu'e' lhafjuj lhfayishey pava lhavoyey pa t'ajuya ti 

chiycufa'yeshjop pa chitamenesh lhavach, 

18vooy pan mônlhee lhape' pa nip'aclanshi jayu pa lhshatech pan chiy'isiyan. Nôque 

lhjunasheesh pa vatcasinô ca natcumeemjulh na Lhcaanvacle ti chiyvômjatemch'e 

pava lhsasch'e pa lhech. 

19Pa nanjooylha pa nôveshjop pa vatcasinô pa vatcufayjatjop pa sasch'e ca 

natcumem'e pa chivat'isinatesh ti chiyvanesh ti yisasiyan; pa nanjooylhach'e ca 

natcufa'yesh jayu pa yaquiset pan chiylhônsham jayu, 

20pa nan'apee pa itôvat'esh pa nu'ja pa vatcufayjatesh pava chiycôvjiyan. Pa nôque 

lhjunashesh pa vatcasinô pa t'acu'memjulh jayu ca chinvômjatemch'e pa lhsasch'e pa 

lhech, pa nôque lhjunash pa chiy'isiyan jayu. 

21“Ca lhetaja ti tayashay pa ts'aclaay ti amem pa'na, pa natcum'e jayu pa tashinshtaj ca 

natcufa'yeshjop pa chitamenesh lhavach pa nôveshnee jayu ti tcufayeshjop ca jaspa 

chincumeemjulh ti chiyvômjatemch'e pava lhsasch'e, pa natcum'e shta ca nashjat clee 

pa napu' kilo pa climshi isshi' chiyot'ateshi pa lhape', ti lhcufayjat'esh pava 

chiycôvjiyan, shi' pa pu'jana t'iya'esh pa lhape' 

22shi' pava napu' oftaas, ja't'ajesha pava napu' ofo lhcles, pan yie' ti iseemjop, ve'lha pa 

lhcufayjatjop pa sasch'e vooy peelh pa chinlhônsham. 

23Pa pu'janayama nalhu pa yicha'jey jayu lhacôm'a cavôque pa vatcasinô, t'ajuya ti 

chiy'isiyanesh; pa yichaajshey jayu t'ajuyish na Lhcaanvacle, yiey na chiyuy'een na 

Tsha'nuvo'esh ti Chiyvatvan'e. 

24Vooy pa vatcasinô pa t'acum'e jayu pa tashinshtaj ti vatcufayjat'eshjop pa 

chitamenesh lhavach shi' pa pu'jana t'iya'esh pa lhape', pa nôvesh'e t'ajuyish na 

Lhcaanvacle ti lhcufayjat'esh lhavaatsha; 

25pa yisej'ôcji jayu lhcôyish pa tashinshtaj vatcufayjat'eshjop pa chitamenesh lhavach, 

pa natcum'e pa tiqu'in pava lhavoyey pa nip'aclanesh jayu pan chiy'isiyan ti yiey pa 

tasham pa lhacfe' lhfayishey, yiey lhpa ujqu'e' lhpasche lhfayishey shi' lhpa ujqu'e' 

lhafjuj lhfayishey; 

26pa nanjooylha ca nôtsiysham lhpôcôt lhch'amiyish pa tiqu'in lhape', 

27vooy lhpa lhpasche lhfayishey pa nisichatesh jayu pa napu'nama pat'ajô'jesh yiey 

t'ajuyish na Lhcaanvacle pan mônlhashi lhpôcôt lhape'. 

28Pa yip'aclanshi jayu shta pan chiy'isiyan pa tiqu'in lhape' yiey pa lhacfe' lhfayishey, 

yiey lhpa lhpasche ujqu'e' yifayishey shi' lhpa ujqu'e' lhafjuj lhfayishey, yiey pan 

yiesh'e ti yip'aclanesh pava lhavoyey pa vatcufayjatjop ti chitamenesh lhavach. 

29Vooy pan mônlhashi pa lhape' pa nip'aclanesham lhshatech pa vatcasinô pan 

chiy'isinat, ca jaspa natcumeshemjulh na Lhcaanvacle ti chiyvômjatemch'e pa 

lhsasch'e 

30Pa nanjooylhajat pa vatcasinô ca natcufa'yesh pa ve'lha pava oftaas ja't'ajesha pa 

ve'lha pava ofo lhcles pavan isjop ti chiycufaayshem pan chiy'isiyan. 

31Pa ve'lha pava lhech ajôclôs t'ajuya jayu ti vatcufayjat'eshjop pa sasch'e vooy peelh 

pa chinlhônsham, nôquee pava vatcufayjat'esh pava chiycôvjiyan. Nôque 

lhjunasheesh pa vatcasinô pa natcumeemjulh na Lhcaanvacle ti chiyvômjatemch'e pan 

chiy'isinat.” 

32Navôque chivancafaycutesh t'ajuya papi lhayashaclesh pava lhashtôtas, ti sasemjop 

ca naash pava ca natcufa'yesh t'ajuya ti vat'isinatesha'ne. 

Pava chivancafaycutesh chiy'isiyan pava jpôyjey yamqu'e pa vatashtôtaj 

33Pa Lhcaanvacle yiyôjiesha pa Moisês shi' pa Aarón pa yit'esha: 

34“Meelh ca vi'tajelh'e ja cotsjaat Canaán, nan jajutelh'ay ti natsôt'ajeshelh, vooy 

yivaatsha ca jachentajey pa vatashtôtaj ca naôvtajesh pa jpôyich yiey na avtsateyish, 

35pan yitsôt'ajesh pa jpôyich pa nôqueyjop jayu pa vatcasinô pa yit'esha jayu: 

‘Jalheclôjesh ti caaj ja vatvo'matachey yiey ja yijpôyich.’ 

36“Vooy pa vatcasinô, ca nujatajey ca nôc'ôcji pa jpôyich, pa nitôyjijanesh jayu ca 

chintiffach'ee pava yi'ôcji, ca jaspa tanca chinsasiyanesh lhacôm'a pava yi'ôcji. Pa 

nanjooylhajat ca nôc'ôcji pa niclôvalhch'e pa lhayasha. 

37“Ca niclôvalhtajch'e pava lhayasha pa nitô'ya pa vatcasinô ti yamqu'e pa jpôyich 

pava yamtasham tôjiyasshisha'ne ja't'ajesha pava yucleshch'esha'ne, pava lhech 

yamjam pa jpôyich, 

38pa tay'ôcjic'oya jayu pa jpôyich pa tayôjijanesh ca chinp'o'ey nôqueshch'e pava 

napu'yama nalhus. 

39Vooy pa napu'yama nalhu pa vapecley jayu pa vatcasinô pa niclôvalhch'e, vooy 

pava lhayashachey ca natc'uytajch'e pava lhtôvjas pa jpôyich, 

40pa tayôjijanesh jayu ca chinanclanch'e pava utes ti yiesh pava yamqu'e pa 

chinfoseshey yiey pan yie' ti sas yiey pa fach'ee pa yitsaat; 

41pa tayôjijanesh jayu shta ca chinanclaneshch'e lhacôm'a pa tasham pa jpôyich, vooy 

pa lhamôôc ti chinclanch'e pa chinfoseshey pan yie' ti sas yiey pa fach'ee pa yitsaat. 

42Pa chinatcum'ejop pav'elh utes ca chincayôjatey pavan chiyayjat'e, shi' pa nich'a 

t'ôôlhshi ca nip'aclaneshch'e pa jpôyich. 

43“Vooy ca napectajeyjop ti nôôc pava lhayashaesh pa jpôyich ti apistaj ti 

chinclanch'e pava utes shi' ti chinclaneshch'e pa lhtôvash, ti chincayôjatajey peelh ti 

chiyp'aclaneshch'e, 

44vooy pa vatcasinô pa nôc'ôcji jayu ca niclôvalhch'e. Pa lhayasha ca natc'uytajch'e pa 

jpôyich pa chintôyesh ti vatashtôtajesh ojey vooy pa jpôyich pa yisasiyan. 

45Pa lhe'naa pa jpôyich ti chiyaflhitshicham jayu shi' lhacôm'a pava vatcat'iyasesh pa 

chinfoseshey pan yie' ti sas yiey pa fach'ee pa yitsaat. 

46Papu ca nôctaj'ôcji pa jpôyich yiey pan c'ôplhuesh pa vatcasinô ti tayôjijanesh ti 

chiyp'ojaam, pa chiytôyesha ti vat'sasiyanesh yamja pa tulh. 

47Papu ca nattsaccuntaj'ôcji ja't'ajesha ca nijo'ôcji pa lhech jpôyich, pa lhech pa isjop 

jayu ca nicleesh pava yuych'e pa jaspa nivat'isiyan. 

48“Vooy ca nôctaj'ôcji pa vatcasinô pa niclôvalhch'e pa jpôyich pa nitô'ya ti 

ninatc'uych'e pava lhayashacheyesh ti apis ti chiyp'aclanch'e, pa nifac jayu pa jpôyich 

ti is pa lhjunash, lhayaash pava lhayashachey ti vômeshch'e. 

49Pava t'ajuya ti chiy'isiyan pa jpôyich pa chinatcum'e jayu pava napu' ajôclôs, pa 

yeclô' shintincutayuc, pa yuc sivôclôclhayeech shi' pa vatcôvjiyancheyuc hisopo. 

50Pa yiclôn jayu pa ve'lha pava ajôclôs pa natjuyeshch'e pa tô'lhôs yich'e pa yinôôt 

yalhatôlhch'een. 

51Pa nanjooylha pa t'acum'e jayu pa yeclô' shintincutayuc, lhpa lhey hisopo, pa yuc 

sivôclôclhayeech shi' pa ajôclô mônlha, pa yivayitesh jayu pava lhavoyey pa ajôclô 

vaf shi' pa yinôôt yalhatôlhch'een, pa yisitchatch'e jayu pa jpôyich pa napu'nama 

pat'ajô'jesh. 

52Nôque lhjunash pa yiisiyan jayu pa jpôyich pava lhavoyey pa ajôclô shi' pa yinôôt 

yalhatôlhch'een, nôquee pa ajôclô mônlha, pa shintincutayuc, lhpa lhey hisopo shi' pa 

yuc sivôclôclhayeech. 

53Pa nanjooylhajat ca nivashan ca nôc pa ajôclô mônlha yiey pa fach'ee pa yitsaat, pa 

nôque lhjunash yôfisch'e jayu pava chiyisnateshjop t'ajuya ti chiy'isiyan pa jpôyich.” 

54Navôque chivancafaycutesh t'ajuya pan yie' pa vatashtôtaj shi' pa vatacle, 

55pa vatashtôtaj yiesh pava chiyuych'e shi' pava yiesh pava jpôyjey, 

56pa vat'ucajesesh, pava vatvomatacheyash shi' pava yamqu'e, 

57pa jaspa isjop ti chiytôyesh pa is shi' pa sas. Nôque yôj'e' nava chivancafaycutesh 

t'ajuya pa vatashtôtaj. 

Levítico 15 

Pava chivancafaycutesh t'ajuya pan yie' ti yisasiyan pa nivacle 

1Pa Lhcaanvacle yiyôjiesha pa Moisês shi' pa Aarón pa yit'esha: 

2“Anfacle'lhem napi Israel lhavos navôque: Meelh pa nivacle ca niclôquitajesh pa 

lhaso' pava lhcles ti nitonjatsha'ne, pa lhech ti nitonjatsha'ne pa vatsasiyanesh. 

3Pa lhsasiyashesh pa nivacle ti nitonjatsha'ne pa lhaso' ti yin'atesha'ne pava lhcles nan 

lhjunash ti ninantonjatsha'ne. Pa lhacôm'a ti lhjunashch'e vatjulh ti yisasiyan. 

4“Pan yie' ti yijo'e pa lhech nivacle ti nitonjatsha'ne pa chiytôyesha ti yisasiyan. “Pan 

yie' ti yi'sha'ne pa chiytôyesha ti yisasiyan. 

5“Pan yie' papi t'ajaya pan yie' ti yijo'e pa lhech nivacle, pa isjop jayu ca nicleesh pava 

yuych'e shi' ca nivaatcleshesh lhavaatsha pa yinôôt, pa chintôyesha ti yisasiyan pa 

namja pa tulh. 

6“Papu ca naôvtaj'esha'ne yiey pan yie'sha'ne pa lhech nivacle, pa isjop jayu ca 

nicleesh pava yuych'e shi' ca nivaatcleshesh lhavaatsha pa yinôôt, pa chintôyesha ti 

yisasiyan pa namja pa tulh. 

7“Papu ca naôvtaj'e ti t'ajaya pan nitonsha'ne pava lhcles, pa isjop ca nicleesh pava 

yuych'e shi' ca nivaatcleshesh lhavaatsha pa yinôôt, pa chintôyesha ti yisasiyan pa 

namja pa tulh. 

8“Pan nitonjatsha'ne pava lhcles ti t'ach'iya papi is pa lhjunash, vooy pa lhech isjop 

jayu ca nicleesh pava yuych'e shi' ca nivaatcleshesh lhavaatsha pa yinôôt, pa 

chintôyesha ti yisasiyan pa namja pa tulh. 

9“Pan yie' lhpa vatcaclôyte ti yiesh'esha'ne pan nitonjatsha'ne pava lhcles pa 

chintôyesha jayu ti yisasiyan. 

10“Papu ca nit'ajaytaja pava yie'sha'ne pan nitonjatsha'ne pava lhcles, pa chintôyesha 

jayu ti yisasiyan pa namja pa tulh. “Pan yie' papu ti yichaaj cavôque pa isjop jayu ca 

nicleesh pava yuych'e shi' ca nivaatcleshesh lhavaatsha pa yinôôt, pa chintôyesha jayu 

ti yisasiyan pa namja pa tulh. 

11“Pa ca naôvtaj'e ti t'ajayesha pan nitonjatsha'ne pava lhcles, ti ninvôômcôôj, pa isjop 

jayu ca nicleesh pava yuych'e shi' ca nivaatcleshesh lhavaatsha pa yinôôt, pa 

chintôyesha ti yisasiyan pa namja pa tulh. 

12“Pa tô'lhôs ti t'ajayesha pan nitonjatsha'ne pava lhcles, pa isjop jayu ca chinoflhit; 

vooy pava chiyisnatesh pa yeclô' pa isjop jayu ca chincleshesh. 

13“Pa lhech nivacle ca nivatsjantajesh ti nitonjatsha'ne, pa isjop jayu ca natsjulhesh 

pava napu'yama nalhus t'ajuya ti vat'isiyan; pa yicleesh jayu pava yuych'e pa 

vatcleshesh jayu lhavaatsha pa yinôôt yalhatôlhch'een, pa lhecheesh pa vat'isiyan jayu. 

14Pa pu'janayama nalhu pa natcum'e jayu pava napu' oftaas ja't'ajesha pava napu' ofo 

lhcles, pa yichey jayu pan chiyuy'een pa Tsha'nuvo'esh ti Chivatvan'e ca jaspa nijutey 

pa vatcasinô ca nôvesh'e t'ajuyish na Lhcaanvacle. 

15Vooy pa vatcasinô pa tcufayeshem jayu pa ve'lha t'ajuya pa sasch'e, vooy peelh pa 

chiylhônsham, pa nôque lhjunash ti yisnatshem jayu yie' t'ajuyish na Lhcaanvacle pa 

vat'isinatesh pa nivacle ti nitonsha'ne pava lhcles. 

16“Meelh pa nivacle ti nitonsha'ne pava lhcles, pa nicle'shesh jayu lhacôm'a pa 

lhavu'vat pa yinôôt, pa chintôyesha jayu ti yisasiyan pa namja pa tulh. 

17“Pa ca naôvtaj'e pava chiyuych'e ja't'ajesha pa tinôj pavan nat'apee pava vatacles, pa 

tajulhey jayu ca chincleshesh pa yinôôt pa chintôyesha jayu ti yisasiyan pa namja pa 

tulh. 

18“Ca nicaajtaj pa nivacle shi' lhpa ôcjeclô ti yamelhvane ts'ivee, papi lhech napu' 

isjop jayu ca nivaatcleshesh pa yinôôt pa chintôyesha jayu ti yisasiyan pa namja pa 

tulh. 

Pava chivancafaycutesh t'ajuya pava yisasiyan lhpa ôcjeclô 

19“Meelh lhpa ôcjeclô ti yameyjop ti vacla', pa chintôyesha jayu ti yisasiyan 

nôqueshch'e pava napu'yama nalhus. “Pa ca naôtaj'e ti t'ajaya, pa chintôyesha jayu ti 

yisasiyan pa namja pa tulh. 

20“Pa ca naôvtaj'e ti yijo'e lhpa lhech ti mônlheesh ti vacla', pa chintôyesha ti 

yisasiyan. “Pa ca naôvtaj'e ti yie'sha'ne lhpa lhech, pa chintôyesha ti yisasiyan. 

21“Papu ca naôvtaj'e ca nit'ajaytaja pan yie' ti yijo'e lhpa lhech, pa isjop ca nicleesh 

pava yuych'e shi' ca nivaatcleshesh lhavaatsha pa yinôôt, pa chintôyesha jayu ti 

vatsasiyan pa namja pa tulh. 

22“Papu ca naôvtaj'e ca nit'ajaytaja pan yie'sha'ne lhpa lhech, pa isjop jayu ca nicleesh 

pava yuych'e shi' ca nivaatcleshesh lhavaatsha pa yinôôt, pa chintôyesha jayu ti 

vatsasiyan pa namja pa tulh. 

23Ca lhetajee ti t'ajaya pan yie'sha'ne lhpa lhech ja't'ajesha pan yijo'e, pa chintôyesha ti 

vat'sasiyanesh jayu pa namja pa tulh. 

24“Ca nicaajtaj pa nivacle ti yôjqu'enelhch'e lhpa lhech, pa yichesha ti vat'sasiyanesh, 

pa chintôyesha jayu ti vat'sasiyan pa nôqueshch'e pava napu'yam nalhus, yiey pan 

yijo'e lhech lhjunash shta ti yisasiyan. 

25Nan lhjunash lhpa ôcjeclô ti yalhalha ti vacla' ti ninameyjop pa t'aplhu' ti vacla'in, ti 

vacla' ti yicheshch'e pava acloj nalhus, ja't'ajesha ti vacla' ti yicheshch'e pava acloj 

lhnalhusesh ti yaash, pa chintôyesha jayu ti yisasiyan ti mônlheesh ti vacla', jan 

lhjunashesh ti yameyjop pa t'aplhu' ti vacla'. 

26“Yiey pa ca naôvtaj'e pan yijo'e lhpa lhech, shi' pa ca naôvtaj'e ti yie'sha'ne lhpa 

lhech, ti mônlheesh ti vacla', pa chintôyesha ti yisasiyan, jan lhjunash ti yameyjop pa 

t'aplu' ti vacla'. 

27“Papu ca nit'ajaytaja pavôque, pa chintôyesha jayu ti yisasiyan. Pa isjop jayu ca 

yicleesh pava yuych'e shi' ca nivaatcleshesh lhavaatsha pa yinôôt, pa chintôyesha ti 

yisasiyan pa namja pa tulh. 

28“Meelh ti vacla' ti vô'meshjop, pa isjop ca natsjuulh pava napu'yama nalhus, pa 

nanjooylhach'e ca nivat'isinatesh. 

29Vooy pa pu'janayama nalhu pa t'acum'e jayu pava napu' oftaas ja't'ajesha pava napu' 

ofo lhcles, pa yicha'jey jayu pa vatcasinô yiey pa chiyuy'een ja Tsha'nuvo'esh ti 

Chivatvan'e. 

30Vooy pa vatcasinô pa natcufaayshem pa ve'lha ti lhcufayjat'eshjop pa sasch'e, vooy 

peelh pa chiylhôneemsham. Nôque lhjunash pa t'acu'mem'e jayu pa vatcasinô yiey 

t'ajuyish na Lhcaanacle ca nivat'isiyanesh lhpa ôcjeclô ti vacla', 

31pa nôque lhjunasha jayu ti lhavatonatelhac'oya jayu napi Iarael lhavos pava 

vat'sasiyanesh, ca jaspa tanca navômjatelh ca namjatelh'ach'e pava lhech yiey nan 

jôv'eshi napi lhech.” 

32Navôque chivancafaycuteshjop papi vacla' shi' papi nitonjatsha'ne pava lhcles, ti 

vat'sasinatesha'ne cavôque; 

33papi ôcjeclôy ti vacla'sha'ne, ve'lha pa lhnônashesh, lhacôm'a papi yitonjatsha'ne 

java lhcles ca lhetaja pa nivacle ja't'ajesha lhpa ôcjeclô, shi' papi nivacle ti 

yôjqu'enelhch'e lhpa ôcjeclô ti mônlheesh ti vacla'. 

Levítico 16 

Pa lhnalhu'esh ti chiyvômjatch'e 

1Pa Lhcaanvacle tasinô'yem pa Moisês ti nôjeshch'e ti vafsha'ne papi napu' lhcles pa 

Aarón tôlh'ejop ti shalhataje'ma yiey t'ajuyish pa Lhcaanvacle. 

2Pa yit'esha pa Lhcaanacle pa Moisês: “Ayôjiesha na achecla' Aarón ca yaaj ca yalha 

ninesh'esham ca nôc'ôcji na is'ôcji lhtôvash yiey t'ôyiish na uj sivôclôc lhayeech, pa 

ya aj ca lhecha na lhap'ot'esh lha vatcaqueclitôshi yeclônilh jaspa tanca nivaf; 

lhayaash yivaatsha jatanôclitesh'e jayu lhpa vôse' yiey na lhap'ot'esh. 

3Vooy na Aarón isjop ca nôquesh'ôcji na is'ôcji lhtôvash pa vôcô lhaôs ti 

lhcufayjat'eshjop pa sasch'e vooy pa tashinshtaj t'ajuya ti chiylhônsham. 

4Ca nôctajey pa nuych'e pa t'uyjatshiy ti chiyvenchatesh, pa nit'ôsch'e pava 

lhavayjaschey, pa ninucfeesh pa lhnucfat shi' pa lhc'ôcle. Navôque yuych'e 

chiyvenchatesh, ca nujatajey ca nuych'esha'ne pa isjop ca nivaatcleshesh pa yinôôt. 

5“Pa vooy napi Israel lhavos pa natcumem'e ja Aarón pava napu' fusunjas ti 

tcufayeshjop pa sasch'e, shi' pa tashinshtaj jayanaj t'ajuya ti chiylhônsham. 

6Pa lhecheesh pa natcufa'yesh jayu pa vôcô lhaôs ti lhcufayjat'eshjop pa lhsasch'e, pa 

jaspa chincumeshjulh ti chiyvômjatemch'e pava yitsôt'ajesh lhsasch'e shi' shta papi 

t'ajôôjamsha'ne. 

7Pa nanjooylhach'e pa t'acum'e jayu pava napu' fusunjas pa nan'e t'ajuyish na 

Lhcaanvacle yiey na chiyuy'een na Tsha'nuvo'esh ti Chivatvan'e; 

8pa nanjooylha ca nueshjop pava napu' fusunjas: ve'lha pa nivo'yesh na Lhcaanvacle 

vooy peelh pa nô'vey ja lhey Azazel (tôyeej). 

9Vooy pa fusuc ti yivo'yesh na Lhcaanacle, pa natcufa'yeshjop jayu ja Aarón pa 

sasch'e; 

10vooy pa fusuc pan yivo'yesh jayu ja Azazel, pa mônlhaa jayu ca nôvesh'e t'ajuyish 

na Lhcaanvacle pa jaspa chinvômjatch'e pava sasch'e, pa nanjooylhach'e pa nicheney 

jayu ja am'e pa'na, jan yie' ja Azazel. 

11“Vooy ja Aarón pa tcufayesh jayu pa vôcô lhaôs ti lhcufayjat'eshjop pa yitsôt'ajesh 

lhsasch'e jaspa chinvômjatemch'e pava yitsôt'ajesh lhsasch'e shi' pava lhsasch'e papi 

t'ajôôjam. 

12Pa nanjooylha ca natcum'e jayu pa yijuyjata pa acôjqu'e pa lhniish tapooj pava 

fôyjoc yichesh tôlhesha ja itôvat'esh ti yie' t'ajuyish na Lhcaanvacle, shi' pava 

yinpuntesh ti t'acuumjam pa acôjqu'e pa lhniish ti chiyacfaash, pa yichaajshey jayu ja 

t'ôyish'e ja sivôclôc lhayeech; 

13pa yu'jam jayu pa acôjqu'e pa lhniish pa itôj yiey t'ajuyish na Lhcaanvacle, vooy pa 

lhajut pa acôjqu'e pa lhniish pa yam'apee jayu na lhap'ot'esh lha vatcaqueclitôshi 

yeclônilh yich'e' na chivatpeya'esh. Ca nôque lhjunashtaja ja Aarón tanca nivaf jayu. 

14Pa natcum'e shta pava napu' lhavoyey pa vôcô lhaôs, vooy lhpa lhpasche pa 

nisichatesham na lhap'ot'esh yiey na lhum'ôcjinucjulh. Pa nanjooylha ca 

nisichateshch'e pava lhavoyey lhpa lhpasche pa napu'nama pa t'ajô'jesh yiey t'ajuyish 

na lhap'ot'esh, 

15pa nanjooylhatch'e côque pa niclôn pa fusuc vatcufayjat'eshjop pa lhsasch'e napi 

lhchifas pa nichaajshey jayu pava lhavoyey yiey na t'ôyish'e na sivôclôc lhayeech; pa 

lhech'e jayu pa nisichat'apee yiey na tasham shi' na t'ajuyesh'e na lhap'ot'esh jan 

lhanfanash pava lhavoyey pa vôcô lhaôs. 

16Pa nôque lhjunash yi'isinatesh'ôcji jayu na is'ôcji lhtôvash lhacôm'a pava 

chiysasiyan, pava chit'ajuyeshvatjulh shi' pava lhsasch'e napi Israel lhavos. Lhech 

lhfanisheesh shta ja Tsha'nuvo'esh ti Chivatvan'e, navan yiesh'e lhavôôj napi lhech shi' 

nava vat'sasiyanesh. 

17“Meelh ja Aarón ti jôjjeclay ti mônlha'ôcji na is'ôcji lhtôvash ti t'acuumjulh ti 

chiyvômjatch'e pava lhsasch'e, shi' ca namtajey ti tay'ôcji, pa sasjop jayu ca nôv'ôcji 

papu ja Tsha'nuvo'esh ti Chivatvan'e. Meelh ca natcuumtajulh ti chiyvômjatch'e pava 

lhsasch'e lhavaatsha, shi' napi t'ajôôjam shi' shta lhacôm'a napi Israel lhavos, 

18pa yichfach'ee jayu ca nivat'isinatjop na itôvat'esh yie' t'ajuyish na Lhcaanacle. Pa 

t'acum'e jayu pava napu' lhavoyey pa vôcô lhaôs shi' pa fusuc, pa yip'aclaneshch'e 

jayu pava lhac'uclesh na itôvat'esh shi' na lhavôjqu'e, 

19vooy lhpa lhpasche pa nisichatesha jayu pava lhavoyey na itôvat'esh pa nôqueshch'e 

pava napu'yama pat'ajô'jesh. Lhech lhjunash ti yiisiyaney jayu pava vatsasiyanesh 

napi Israel lhavos, pa yivenchatesh jayu. 

20“Meelh ja Aarón ca nivaclhitajesh ti yisclan'e na is'ôcji lhtôvash, ja Tsha'nuvo'esh ti 

Chivatvan'e shi' na itôvat'esh, pa nivancachenjaney ca ninanchajey pa fusuc mônlha 

21pa nichaajsha'ne pa lhshatech pa yaquiset, pa natjuyesh'apee ca nitatfaclesh pava 

niysisa, pava chitajuyeshvatjulh shi' pava lhsasch'e napi Israel lhavos. Pa nôque 

lhfanisheesh pa nan'apee jayu pava lhsasch'e pa lhshatech pa fusuc, pa ve'lha pa 

tanyôjijayesh jayu ti yichaaj pa ninuqueesh yiey pa am'e pa'na. 

22Nôque lhjunash pa nicuclôn'een pa fusuc yiey pa am'e pa'na, ti yicha'jem jayu pava 

niysisa napi lhech yiey ja cotsjaat nichinôv'e'. 

23Pa nanjooylha ca nôc'ôcji jayu ja Aarón ja Tsha'nuvo'esh ti Chivatvan'e pa 

nanclanshi jayu pava t'uyjatshiyis pavan yuych'ejop'in ti yich'ôcjiin ja is'ôcji lhtôvash 

pa lhech ninôy'e. 

24Pa lhechee shta yiey pa is'ôcji lhtôvash pa nivaatcleshesh jayu pa yinôôt, pa 

nanjooylha ca nit'uyjatshiyiy ti yichey pan yie' ti yilhônsham pa yitsôt'ajesh shi' pan 

tcufayeshem napi lhchifas, pa lhechesh pa chincumeshjulh ti chiyvômjatemch'e pava 

lhsasch'e shi' papi lhchifas. 

25Pa lhôtje pa chiycufa'yeshjop pa sasch'e pa ninapjunsham jayu yiey na itôvat'esh; 

26vooy pan yichaaj pa fusuc ti nuqueeshem pa Azazel, pa yicleesh jayu pava yuych'e 

shi' ca nivaatcleshesh lhavaatsha pa yinôôt, pa nijooylha pa isa'jop jayu ca nôcjaam na 

vat'ichavat. 

27“Vooy pa vôcô lhaôs shi' pa fusuc ti vatcufayjateseshjop pa sasch'e, vooy pava 

lhavoyey pa chinchaj'ôcji ja is'ôcji lhtôvash ca jaspa chinatcuumjulh ti chiyvômjatch'e 

pava sasch'e, pa chinchaajsham jayu na vat'ichavat, vooy pa t'ôj, pa t'asjaan shi' pa 

lhasamuc chinapjunsham jayu. 

28Vooy pan napjunsham isjop jayu ca nicleesh pava yuych'e shi' ca nivaatcleshesh 

lhavaatsha pa yinôôt, pa nanjooylhach'e ca nôcjaam na vat'ichavat. 

29“Nôque vatyôjijat ninvôômji t'ajuyelh'a avaatsheelh: ja nalhu napu'nôjesh ja jive'cla 

napu'yama isjop jayu avaatsheelh avclanjatelh ca at'ayipcuyanelh pa avôômjelhjop 

lhacôm'a pava acumjavshayelh, lhech lhjunasha napi Israel lhavos shi' japi vena 

tôlhshi' ti yielh'atshi, 

30lhayaash na lhech nalhu ti chit'acuumjelh'ajulh ti chiyvômjatch'e java asasch'eclelh 

yiey t'ajuyish na Lhcaanvacle, pa chin'isinatelhey'am jayu lhacôm'a java asasch'eclelh. 

31Nôque vatyôjijat ninvôômji: nôque nalhu t'ajuyelh'a avaatsheelh na lhech nalhu 

chinavenchateshelh ti chit'ichayshi pa avclanjatelh pa vat'ayipcuyash. 

32Vooy pa vatcasinô ti chitacumeyshijop pan chiyashjatesh pa t'unaj ti nicôyôjesh'e pa 

lhc'o'vat pa lhtata ti vatcasinô'esh, pa yisnateshjop jayu ti t'acuumjulh ti 

chiyvômjatch'e pava sasch'e; pa yuych'ejop jayu pa vat'uyjatshiyis chiyvenchatesh 

33pa yi'isinat'e jayu yiey ja yaash ti is'ôcji lhtôvash, shi' ja Tsha'nuvo'esh ti 

Chivatvan'e shi' shta ja itôvat'esh pa t'acu'memjulh jayu ti chiyvômjatemch'e pava 

lhsasch'e papi vatcasinôc shi' lhacôm'a papi lhchifas. 

34“Nôque vatyôjijat ninvôômji t'ajuyelh'a avaatsheelh: ve'lhaaesh pa yincôôp pa 

asnatshelhjop pa t'ajuya ti chit'acuumjulh ti chiyvômjatch'e pava sasch'e ti yisnatesh 

napi Israel lhavos.” Pa chinjôneshch'e yiey nan t'ônashesha pa Lhcaanvacle pa Moisês 

ti yiyôjiesha. 

Levítico 17 

Pa ve'lhasham is'ôcji lhtôvash 

1Pa Lhcaanvacle yiyôjiesha pa Moisês pa yit'esha: 

2“Anfacleem ja Aarón shi' japi lhcles, shi' shta lhacôm'a japi Israel lhavos, na 

Lhcaanvacle nava tayôjijanesh: 

3“Pa ca naôvtaj'e pa Israel lhavo' ca niclôntaj pa vôcô jayanaj, pa tashinshtaj ja't'ajesha 

lhpa tashinshtayche, ca naôvtajeshi ja't'ajesha ca nôveshfach'eec'oya na vat'ichavat, 

4ca ninchaajtajeey ja chiyuy'een ja Tsha'nuvo'esh ti Chivatvan'e ca nôveshjop ti 

lhcufayjat'em na Lhcaanvacle yiey na t'ajuyish'e ja is'ôcji lhtôvash, pa 

tameneshlhavach jayu ti yalha nitonjatch'een pava lhavoyey, pa lhe'naa ti 

chiyanfach'eec'oya jayu japi lhchifas. 

5Cavôque t'ajuya japi Israel lhavos ca natcufaayshem na Lhcaanvacle pava yaquisetes 

ti yalha yieshch'een ti yiclôn, vooy papi nicha'jey ja vatcasinô yiey na chiyuy'een ja 

Tsha'nuvo'esh ti Chivatvan'e, jaspa jô lhech ca natcufaayshem ti lhcufayjat'eshjop ti 

chivaniisclanch'e. 

6Vooy ja vatcasinô pa yisichatch'e jayu pava lhavoyey ja lhavitôvat'esh na 

Lhcaanvacle, yiey ja chiyuy'een ja Tsha'nuvo'esh ti Chivatvan'e, vooy pa lhôtje 

napjunsham jayu ti yacônch'e pa lhniish na Lhcaanvacle. 

7Pa ya aj ca t'ôyi'sheey ca napecleshey t'ajuyish pava lhcufayjatesesh java tôyjes, 

javan nôôlhjônjatelh ts'iveeen. Navôque vatyôjijates ninvôômji t'ajuyelh'a 

avaatsheelh, ti tôlhesh'e jayu napi vatanôvot pa namja papi lhcles. 

8“Anfacleem shta pa ca naôvtaj'e pa Israel lhavo' ja't'ajesha pa vena tôlhshi' ti 

yielh'atshi ca natcufaaytajesh pa t'ajuya ti chiylhônsham ja't'ajesha peelh ti 

chiycufa'yesh, 

9ca ninchaajtajeey na chiyuy'een ja Tsha'nuvo'esh ti Chivatvan'e ti tistajesh na 

Lhcaanvacle, pa chinjutfach'eec'oya jayu japi lhchifas. 

Chiyshiyan pava vatvoyey ca chintuj 

10“Yivaatsha jayjuyeshjulh jayu lhacôm'a napi Israel lhavos ja't'ajesha japi vena 

tôlhshi' ti yielh'atshi avaatsheelh ca nitujtaj pava vatvoyey, yiey pa ca lhjunashtaja. 

Yivaatsha jajutfach'eec'oya jayu japi lhchifas. 

11Lhayaash ti lhacôm'a pava caajem pa lhamônlhajayash ti yi'shi' pava lhavoyey. 

Yivaatsha jajutelh'ay avaatsheelh yiey ja itôvat'esh pa jaspa atôôlhshelha ti 

iseelhjop'am ti lhshayaneshelh ti lhasha'esh pa amônlhajayashelh, lhayaash pava 

lhavoyey ti chiyshayanesh ti lhasha'esh pa vatmônlhajayash. 

12“Pa lhe'naa pa at'eshe'ma napi Israel lhavos: Pa ya aj na papu ca ve'lhaa avaatsheelh 

pa nilhecha papi vena tôlhshi' ti yielh'atshi avaatsheelh, ca nituj pava vatvoyey. 

13Pa ca naôvtaj'e pa Israel lhavo' ja't'ajesha pa vena tôlhshi' ca nitiyôjtaj pa yaquiset 

ja't'ajesha pa ve'lha ajôclô, ca isa'emjop ca nituj, pa isjop jayu ca nôtsiyesh pava 

lhavoyey pa lhaje' ca nam'apee na cotsjaat pa nip'o'e jayu, 

14lhayaash pava vatvoyey ti yi'shi' pa lhamônlhajayash pava caajem pa 

lhamônlhajayash. Pa lhe'naa ti jayeetsha ti tanca chintuj pava vatvoyey, lhayaash pava 

lhech ti yi'esh pa lhamônlhajayash pava caaj pa lhamônlhajayash, pa ca naôvtaj'e ca 

nitujtaj pa chinjutfach'ee jayu. 

15“Pa ca naôvtaj'e pa Israel lhavo' ja't'ajesha pa vena tôlhshi' ca nitujtaj pa yaquiset 

vaf, ja't'ajesha pa lhayjô' pa yaquiset, pa isjop jayu ca nicleesh pava yuych'e shi' ca 

nivaatcleshesh lhavaatsha pa yinôôt, pa chintôyesha jayu ti yisasiyan pa namja pa 

tulh. Pa nanjooylhatch'e ca nivat'isiyan jayu. 

16Taj ti ca nincleeshtaja pava yuych'e ca ninvaatcleshtajeesh lhavaatsha, pa chinachaja 

jayu pa lhsasch'e.” 

Levítico 18 

Pava nichinvashanjop ti chiyamvane 

1Pa Lhcaanvacle yiyôjiesha pa Moisês pa yit'esha: 

2“Anfacleen napi Israel lhavos navôque: “Yivaatsha ya Lhcaanvacle a'Diosyishelh. 

3“Ya ja ca avo'jelhch'e pava yifayjanesh japi Egipto lhavos, ja vatavtsateyish jan 

lhtô'lhelhey. “Ya aj ca avo'jelhch'e pava yifayjanesh japi Canaán lhavos, ja 

vatavtsateyish jan c'achajelhey jayu, pa ya aj ca ajônshelhch'e java lhayôjijates. 

4“Ôfisjatelhch'e nava jajuyjata ti chiyisclanch'e; pa asnatshelh nava yiyôjijates; pa 

ajônshelhch'e nava lhech. Yivaatsha ya Lhcaanvacle a'Diosyishelh. 

5“Asnatshelh nava yiyôjijates shi' nava t'ajuya ti chiyisclanch'e. Pa nivacle ca 

nôfisjatajch'e, mônlha jayu. Yivaatsha ya Lhcaanvacle. 

6“Pa ya aj na pa ca ve'lhaa pa nivacle ca natc'uya' lhpa ôcjeclô tô'lha pa yitsôt'ajesh 

t'ajôôjam ca namelhvane lhpa lhech. Yivaatsha ya Lhcaanvacle. 

7“Ya aj ca anvaclematanesh pa atata ti lhamelhvanec'oya lhpa amimi; jô'tajesh lhpa 

lhech ti amimi pa sasjop ca lhech afanisheesh. 

8“Ya aj ca anvaclematanesh pa atata ti lhamelhvanec'oya lhpa lhch'acfa. 

9“Ya aj ca amelhvane lhpa acavecjôclô. Ca lhetaja lhpa acavecjôclô tô'lha pa atata 

ja't'ajesha ti tô'lha lhpa amimi; ca lhetaja ti nivat'aj'e yiey pa ajpôyich ja't'ajesha ca 

vena nitôlh'e, pa nisa'jop ca amelhvane lhpa lhech. 

10“Ya aj ca avatclôquiesh ca amelhvane lhpa antôclishchee, ti tô'lha pa aôs ja't'ajesha 

tô'lha lhpa ôse. Pa sasjop ca amelhvane lhpa lhech. 

11“Ya aj ca amelhvanec'oya lhpa lhôseelh lhpa lhch'acfa pa atata. Ti yivclanjat pa 

atata, ti ach'injô'esh. Pa sasjop ca amelhvane lhpa lhech. 

12“Ya aj ca amelhvane lhpa lhch'injô pa atata; lhayaash ti lhalhech'e pava lhavoyey pa 

atata. 

13“Ya aj ca amelhvane lhpa lhch'injô lhpa amimi; lhayaash ti lhalhech'e pava 

lhavoyey lhpa amimi. 

14“Ya aj ca aclôquiesh pa atjooc ca amelhvanec'oya lhpa lhch'acfa, lhayaash ti 

anjôytsôô'esh. 

15“Ya aj ca amelhvane lhpa atômtee, lhayaash ti lhch'acfeesh pa aôs; pa nisa'jop ca 

amelhvane lhpa lhech. 

16“Ya aj ca aclôquiesh pa ach'inish ca amelhvanec'oya lhpa lhch'acfa. 

17“Ya aj ca amelhvane lhpa ve'lha ôcjeclô shi' lhpa lhôse lhpa lhech, pa ya aj ca 

acu'ma lhpa lhnôts'ôjquee, ti tô'lha pa lhaôs ja't'ajesha lhpa lhôse, shi' ca amelhvane 

lhpa lhech. Côque yaash ti tanvapenjay, lhayaash ti lhalhech'e pava lhavoyey. 

18“Ya aj ca anijayayu'esh lhpa lhch'injô lhpa ach'acfa, pa ya aj ca amelhvane lhpa 

lhech ti jôjjeclay mônlha lhpa ach'acfa, ca jaspa ya aj ca navclaneem ca natjuyvatjulh 

ts'ivee. 

19“Ya aj ca amelhvane lhpa ôcjeclô ti yameyjop ti vacla'. 

20“Ya aj ca ôjqu'enelhch'ecoya lhpa lhch'acfa pa avelh, pa ya aj ca amelhvanec'oya 

lhpa lhech, ca jaspa ya aj na ca avat'sasiyanesh cavôque. 

21“Ya aj na pa ca ve'lhaa ca ajutelhem papi acleselh pa chiydiosiyan lhey Moloc. Pa 

ya aj ca ajuyjateshjulh na lhey na a'Dios. Yivaatsha ya Lhcaanvacle. 

22“Ya aj ca ôjqu'enelhch'e pa nivacle jan afanishesh ti t'ôqu'enelhch'e lhpa ôcjeclô. 

Côque ya'shesh ti chiyapun. 

23“Ya aj ca amelhvane lhpa ca ve'lhaa pava yaquisetes, ca jaspa ya aj ca 

avat'sasiyanesh côque. Pa nilhecha lhpa ôcjeclô ca isa'jop ca namelhvane pa yaquiset. 

Côque yaash ti chiyapun. 

24“Pa ya aj ca avat'sasiyanshelh ca ve'lhaa cavôque matas. Cavôque vat'sasiyanesh 

japi vatachifas ti jayjat'e jayu ajuyishelh avaatsheelh, 

25shi' shta ja lhavtsateyish ti yisasiyanesh; taj ti yivaatsha janiy'ôseshch'e jayu pa 

lhav'ojiyash vooy ja lhavtsateyish pa jayjatshiin jayu papi tsitenas'e. 

26Taj ti avaatsheelh Israel avoselh shi' japi vena tôlhshi' ti yielh'atshi, pa 

asnatshelhyam nava yiyôjijates shi' nava t'ajuya ti chiyisclanch'e, pa ya aj ca 

asnatshelh'atam pa ca ve'lhaa cavôque chiyapun, 

27lhayaash lhacôm'a cavôque chiyapun ti yisnatesh japi tsitenas'e ja vatavtsateyish ti 

lhatjuye'lhey, jô lhech cotsjaat uj ti sas. 

28¡Ca ya aj ca chinayjatelhshi avaatsheelh ti tôôlhtajeyjop jô lhech cotsjaat ti sas, jan 

lhjunash ti chiyayjatshi japi lhtachifas lhech tsitenas'e ti lhatjuye'lhey! 

29Papu ca naôvtaj'e ti yisnatesh cavôque chiyapun, pa chiyjutfach'eec'oya jayu napi 

lhchifas. 

30Pa lhe'naa, ca asnatshelhyam nava jajuyjata ti chiyisclanch'e pa ya aj ca asnatshelh 

pava chiyapun ti chiyisnatesh yiey na lhatjuyeelhshi, pa ya aj ca asnatshelh ca 

avat'sasiyanshelh. Yivaatsha ya Lhcaanvacle a'Diosyishelh.” 

Levítico 19 

Pava vatyôjijates t'ajuya ti chivat'isiyan shi' pa vatvoyjayasheshch'e 

1Pa Lhcaanvacle yiyôjia pa Moisês pa yit'esha: 

2“Anfacleem napi t'ajôôjam napi Israel lhavos pa nôque at'esha: “Tajulhey ca 

avat'isinatelh avaatsheelh, lhayaash yivaatsha, ti ya Lhcaanvacle a'Diosyishelh, ti 

javat'isiyan. 

3“Ave'lhaaelh ts'ivee ca ach'anelha pa atataelh shi' lhpa amimielh. “Ach'anelha shta 

nava yinalhusesh ti chit'ichay. Ya lhech yivaatsha ya Lhcaanvacle a'Diosyishelh. 

4“Ya aj ca ajuyelha pava chiydiosiyan, pa ya aj na ca asnatshelh pava chiydiosiyan ca 

nitô'lha pa clesanilh. Ya lhech yivaatsha ya Lhcaanvacle a'Diosyishelh. 

5“Meelh ca achaajtejelhey na Lhcaanvacle pava lhatcufaayshelhjop ti 

lhtaasclaneshelhch'e, pa asnatshelhjop pa is'ejop pa jaspa natcumeshelh'ajulh na Dios. 

6Vooy pava aclôyelh ti lhchajelhey na Lhcaanvacle, tajulhey ca atujelh tatsha pa 

t'asjaan pa lhech nalhu, pa isjop shta ca atujelh ca nalhutaja. Taj ti vooy pava mônlha 

ca namtajeyshi pa pu'jana'eyshi nalhu, tajulhey jayu ca alhônelhsham. 

7Taj ti ca atujtaj pa vatcufayjat'esh ti yameyshi pa pu'jana'eyshi nalhu, pa 

chiyapun'ac'oya jayu, pa vooy na Dios tanca natcumesh'ajulh jayu. 

8Papu ca nitujtaj, pa yineshlhtapee pa niysa' pa chinayjatshi jayu papi lhchifas, 

tôlh'ejop ti vancaclôqui'esh pa chiy'isinatem na Lhcaanvacle. 

9“Meelh ca namtajeyjop ca anclantajelhshi pa acavcalhech'elh pa ya aj ca amjelha 

pava nijooylha lhay ca anclaneelhshi yi'shi' pa acac'ovat'elh, pa ya aj ca 

achajeshelhch'e pava mônlhashi lhay. 

10Pa ya aj ca achajeshelhch'e lhacôm'a pava mônlhashi lhay pava ôtjayetacuy, pa ya aj 

ca ant'ôelhch'e pava nicôtch'esha'ne lhay; yaajlheec'oya papi ts'aclaaysha'ne shi' papi 

vena tôlhshi'. Ya lhech yivaatsha ya Lhcaanvacle a'Diosyishelh avaatsheelh. 

11“Ya aj ca acutelh. Ya aj ca cuts'ajiseelh pa ya aj ca ate'jelhshiin pap'elh. 

12“Ya aj ca ajôts'ôclônshelh'in pa ca etôneshelh na yey, lhayaash ti lhavancaclôquiesh 

na lhey na Dios. Ya lhech yivaatsha ya Lhcaanvacle. 

13“Ya aj ca avaclhaneshelh'e pa avelh, pa ya aj ca acutshelhc'oya pava yitsôt'ajesh. 

“Ya aj ca anats'aseshelhc'oya pa lhshayaneshelh papi lhcumjatelh ca vo'ya ca nalhu'a 

ca ajutelhey. 

14“Ya aj ca at'eshelha pava niysisa pa peeychelhôj. “Pa ya aj na pa ca aneelhshic'oya 

pa nôyish pa tacluuc ca nit'eclet'a. Atô'nôclitshelhem pa ajovayielhem na a'Dioselh. 

Ya lhech yivaatsha ya Lhcaanvacle. 

15“Ya aj ca asnatshelh pa ninvo'yeshch'e ca acaasclanchaytajelhch'e: pa ya aj ca vena 

afanisheeshem papi pacham papi nincont'as shi' papi yicont'as. Ajônshemch'e pa 

yivo'yeshch'e ca asclantajch'e pa avelh. 

16“Ya aj ca achayjanelhc'oya papi achifas. “Pa ya aj ca efenesh pa lhavôncaclônjayash 

pa avelh. Ya lhech yivaatsha ya Lhcaanvacle. 

17“Ya aj ca an'atshi pa acôntayasha pa avelh. “Asclaneemsha'ne pa avelh ca eetajesh 

ca asclantajemsha'ne. Pa ya aj ca môôja pa lhsasch'e. 

18“Ya aj ca atshayeelhjulh, pa ya aj ca aychavalhelhemch'e papi avelhavot'elh. Enelh 

pa avelhelh nan ajunashelh ti lhnenelh. Yivaatsha ya Lhcaanvacle. 

19“Asnatshelhyam nava yiyôjijates. “Ya aj ca ajayayaneshelh pava aclôyelh pav'elh 

vena lhjunash. “Ya aj na ca acôvjiyan'e pa acac'ovat pava nalhjunashvatc'oya lhtôsjey 

ca anacshenjat. “Ya aj ca uyelhch'e pava vat'uyjatshiyis vanacshenelh pa ôctsetaj shi' 

pa tashinshtaj lhsaash. 

20“Ca nicaajtaj papi yôjquenelhch'e lhpa ve'lha lhancumte, vatpeya'elh paelh nivacle, 

taj ti jôjjeclaytaj ca chincasha'ya, jôjjeclaytaj shta ca chinvashan, pa tajulhey jayu ca 

chinshayaneshemch'e ca chinclôyit. Taj ti papi lhech napu' tanca chinclônsha'ne, 

lhayaash lhpa lhech jôjjeclaytaj ca chinvashan. 

21Pa lhech nivacle tajulhey ca nicha'jey t'ajuyish pa Lhcaanvacle pa ve'lha tashinshtaj 

tcufayeshjop pa tameneshlhavach. Pa lhech yicha'jey jayu yiey pa chiyuy'ôjiin pa 

Tsha'nuvo'esh pa Chivatvan'e. 

22Pôque tashinshtaj pa nilhônemsham t'ajuya pa tameneshlhavach, pa vooy pa 

vatcasinôc pa nit'a'lhemey jayu pa Lhcaanvacle ca nivômjatemch'e pa lhsasch'e pôque 

nivacle. Vooy pa lhech lhsasch'e pan yisnatesh pa chinvômjatemch'e jayu. 

23“Meelh ca amtajelhey avaatsheelh jôque cotsjaat pa acôvjiyanelhch'e pava aacjuy 

lhavanjacuy, pa ya aj na ca at'ovôselhch'e pa ya aj ca atujelh pava lhay pava pu'jana 

yincôpes. 

24Vooy pa yichatjulheyshi yincôôp lhacôm'a pava lhay pa avenchatelhem jayu pa 

Lhcaanvacle, pa asnatshelhjop pa ac'usiyashelh'in. 

25Vooy pa ve'lhanôjesh yincôôp isa'jop jayu avaatsheelh ca atujelh pava lhay. Nôque 

lhjunash pava aacjuy pa yaash jayu pava tô'lha. Ya lhech yivaatsha ya Lhcaanvacle 

a'Diosyishelh. 

26“Ya aj ca atujelh pava mônlhashi pava lhavoyey. “Ya aj na ca avôntôyitshelh pava 

chivatvoyjatesh'ôcji shi' pa vatvitôyjayash.  

27“Ya aj ca at'ovôselhch'e pava ayeselh pa achamanjatelh, pa ya aj ca at'ovôselhey 

pava yôj'esha'ne pava apôseyelh. 

28“Ya aj ca avaatsejeshelhsha'nejop pa clesa ca avantajelh papi vaf. Ya aj na pa ca 

ve'lhaa ca asnatshelhjop ca a'niisshelh. Ya lhech ya Lhcaanvacle. 

29“Ya aj ca enchiyinesh lhpa ôse ca cunjatayche'a. Ca jaspa ya aj ca nam'apee pa 

yitsaat pa lhech sasch'e. 

30“Ach'anelhjulh nava yinalhusesh ti chit'ichayshi, pa asclaneshelhshi ca 

avijatanelhjulh na is ti jôvelh'eac'oya. Ya lhech ya Lhcaanvacle. 

31“Ya aj ca ajuyelha papi nôjeey pava lhavtôy shi' papi vatvoyjatesh'ôcji. Pa ya aj ca 

avat'sasinatshelh shi' ca ay'ôtsjaneshelh'in. Yivaatsha ya Lhcaanvacle a'Diosyishelh. 

32“Avatsavat'elhc'oya ca ata'nôclitshelhem pa ach'anjayashelha papi nitaôvclasa. Pa 

ata'nôclitshelhem pa ach'anjayashelha na a'Dioselh. Ya lhech yivaatsha ya 

Lhcaanvacle. 

33“Ya aj ca aclôyitelh papi vena tôlhshi' papin yielh'atshi. 

34Ajônelh'atch'e yiey pan afanisheshelh papin ave'lheelhsham. Lhayaash ti vena 

lhtôlhelhshijop ja Egipto. Ya lhech yivaatsha ya Lhcaanvacle a'Diosyishelh. 

35“Ya aj ca niavoyjateeshelhch'e pa yivo'yeshch'e pava chiyitsjulheshi shi' pa 

lhcaclecli ja't'ajesha paelh chiyitsjulheshi pa yôj'e'. 

36Avoyjatelhvatjulh java cuyes, pa lhcaclecli pa yôj'e'. Yivaatsha ya Lhcaanvacle 

a'Diosyishelh c'ayjatelh'e ja Egipto. 

37“Nôque lhjunash ca avôntôyitshelh nava yifanishyivach shi' nava yiyôjijates. Pa 

ôfisjatelhch'e. Ya lhech ya Lhcaanvacle.” 

Levítico 20 

Lhnivalhcheyash papi ninanc'ashamsha'ne 

1Pa Lhcaanvacle nifaclem pa Moisês pa yit'esha: 

2“Anfacleem napi israelitas pa nôque lhjunash: “Pa ca naôvtaj'e napi Israelh lhavos 

ja't'ajesha papi vena tôlhshi' yielh'atshi papu ca niclôntajjop papi lhcles ja 

chiydiosiyan Moloc, tajulhey jayu ca chinclôn ca nôôtjatesh'in pava utes papi 

lhtachifas'e pa lhech yitsaat. 

3Yivaatsha jayjuyjulh jayu pôque nivacle pa jayjatshi jayu napi lhchifas, tôlh'ejop pa 

niysa' lhfanishlhavach ti yisasiyan na is yifanishelh'ash shi' ti vancaclôquiesh na is yey 

ti yiclônem pa lhaôs ja chiydiosiyan Moloc. 

4Ca ninteetajesh papi lhtachifas yi'shi' nôque cotsjaat ca ninivalhtajeesha nôque 

lhfanishlhavach pôque nivacle, 

5pa vooy yivaatsha jayjuyjulh jayu pa lhech shi' papi t'ajôôjam, pa jayjatshi jayu napin 

yi'shi' lhchifas, pa jaclafjaneshch'e jayu lhacôm'a pava yi'van pa lhech shi' papin 

tanefeneshelh ti yichelhey pa chiydiosiyan Moloc. 

6Ca nicaajtaj papi vôntôyitesh pava tsich'es shi' pava vatvoyjatesh'ôcji pava yen ti 

voqu'e', pa vooy yivaatsha jayjuyjulh jayu pôque nivacle pa jayjatshi jayu napin yi'shi' 

lhchifas. 

7“Avat'isinatyishelh jô, pa avat'isinatelh vitsha, lhayaash yivaatsha ya Lhcaanvacle 

a'Diosshelh. 

8Asnatshelhyam nava yifanishyivach; pa ôfisjatelhch'e. Ya lhech ya Lhcaanvacle, ti 

lhavatvenchatelhyish. 

9“Pa ca naôvtaj'e papi yipôfiyu pa lhtata shi' lhpa lhamimi, pa chinivalha jayu ca 

chinclôn. Tôlhesha ti yipôfiyu pa lhtata shi' lhpa lhamimi pa yitsôt'ajshi ti chiyclôn pa 

lhech. 

10“Ca nicaajtaj papi yivômquiyinesh lhpa lhch'acfa pa lhavelh, pa chinivalha jayu pa 

lhech ca chinclôn, pa lhech lhjunasha jayu shta lhpa ôcjeclô pa chinclôn. 

11“Ca nicaajtaj papi yôjqu'enelhch'ec'oya lhpa lhch'acfa pa lhtata, pa lhech 

yinvaclematanesh pa lhtata. Pa tajulhey jayu ca chinivalha ca chinclôn pa nivacle shi' 

lhpa nivacche, lhayaash papi lhech yitsôt'ajesh ti tamenesh lhavach pa lhavafi. 

12“Ca nicaajtaj papi yôjqu'enelhch'e lhpa lhtômtee, papi lhech napu' tajulhey ca 

chinclônsha'ne jayu, lhayaash papi lhech yitsôt'ajesh ti tamenesh lhavach pa lhavafi, 

lhayaash pôque uj ti niysa' pa lhfanishlhavach. 

13“Ca nicaajtaj papi yôjqu'enelhch'e pa lhavitsjôfa ti yijôney ca lhch'acfaa, papi lhech 

napu' tajulhey jayu ca chinivalha ca chinclônsha'ne, lhayaash papi lhech yitsôt'ajesh ti 

tamenesh lhavach pa lhavafi, ti tôlhesha pa niysa' lhfanishlhavach. 

14“Ca nicaajtaj papi lhjaya'esh lhpa ve'lha ôcjeclô shi' shta lhpa lhamimi lhpan 

lhjaya'esh, pa lhech ti yisnatesh pa uj niysa', pa lhech shi' papi lhech napu' ôcjeclôy 

chinmônlhanitsha'ne ca chinu'jam pa itôj. Nôque lhjunash pa tanca mônlhaaelh'atshi 

pa uj lhsasch'e avaatsheelh. 

15“Ca nicaajtaj pa ve'lha nivacle ti yama lhpa ve'lha yaquiset, pa lhech chinivalha jayu 

ca chinclôn, pa tajulhey ca chinclôn shta lhpa yaquiset. 

16“Ca nicaajtaj lhpa ve'lha nivacche ti yama pa ve'lha yaquiset, lhpa lhech nivacche 

shi' pa yaquiset pa chinclônsha'ne jayu, lhayaash papuque ti yitsôt'ajshi ti 

chiyclôyitesh pa lhavafi. 

17“Ca nicaajtaj papi lhjaya'esh lhpa lhch'injô vena tôlheshi pa lhtata ja't'ajesha lhpa 

lhamimi ti yamelhva'ne lhpa lhech papuque napu' tajulhey ca chiyayjatshi papi 

lhchifas, tôlh'ejop ti yamelhva'ne pa yitsôt'ajesh lhch'injô. Côque uj ti tanvapenjayesh 

lhfanishlhavach, vooy can lhfanishlhavach tajulhey jayu ca natmeneshlhavach. 

18“Ca nicaajtaj papi yôjqu'enelhch'e lhpa nivacche yameyjop ti vacla' pa yamelhva'ne 

lhpa lhech, pa nôclesh pava lhavoyey lhpan vacla' pa chiytôyesha lhpa lhech, papi 

lhech napu' tajulhey jayu ti chiyayjatshi napi lhchifas. 

19“Ya aj ca amelhvane lhpa lhch'injô lhpa amimi tanca lhecha lhpa lhch'injô pa atata, 

lhayaash ti at'oj jô, papuque napu' tamenesh lhavach jayu pa niysa'. 

20“Ca nicaajtaj papi yôjqu'enelhch'ec'oya lhpa lhch'acfa pa lhatjooc, pa 

yinvaclematanesh pa lhatjooc: papi lhech napu' chinclôyitesh jayu pa lhsasch'e: pa 

nivafsha'ne jayu ca ama papu ca nitô'lha ts'ivee. 

21“Ca nicaajtaj papi nijô'clesh lhpa lhch'acfa pa lhch'inish, pa lhech yinvaclematanesh 

pa lhch'inish. Côque lhfanishlhavach pa yicônteyana, pa vooy papi lhech napu' tan 

jayu ca nitactsôysha'ne. 

22“Asnatshelhyam nava yifanishyivach shi' nava yiyôjijates pa ôfisjatelhch'e lhacôm'a. 

Nôque lhjunash pa tan jayu ca c'ayjatelhshi na cotsjaat nan c'acha'jelhey ca veelh'e. 

23Ya aj ca asnatshelh pava lhfanishlhavach papi nivacle papin jayjatelh'atshi jayu 

avaatsheelh; papi lhech yisnatesh lhacôm'a cavôque, pa lhe'naa ti tanca mônlhaashi 

papi lhech. 

24Pa vooy yivaatsha janfaclelh'am ti natsôt'ajeshelh jayu pa lhcootsjat papi lhech; 

yivaatsha jajutelh'ay jayu ca acumelh'een jôque cotsjaat jan yie' pa vatts'oos shi' pa 

acôyech nive'lhaaesh ca ama nan lhjunash pa yinôôt. “Yivaatsha ya Lhcaanvacle 

a'Diosshelh, navenchatelhc'oya nap'elh lhtachifas. 

25Pa lhe'naa avaatsheelh shta tajulhey ca avenchatelhvatc'oya pava yaquisetes pava 

chituj shi' pava chiyapun, nan lhjunash pava ajôclôs isis shi' pava niysisa. Pa ya aj ca 

avat'sasinatshelh pava yaquisetes chiyapun, pava ajôclôs shi' pava t'ôta'yesh pa t'oot 

nava janôôclhanita ti chiyapun. 

26Avaatsheelh tajulhey ca avat'isinatelhyam, lhayaash yivaatsha ya Lhcaanvacle ya 

lhech ya is, ti c'avenchatelhc'oya nap'elh lhtachifas pa jaspa nastsôt'ajelh'ash. 

27“Pa nivacle ja't'ajesha lhpa ôcjeclô ca nivôntôyitajesh pa tsich'e' ja't'ajesha ca 

nasnatesh pa chivatvoyjatesh'ôcji papi lhech tajulhey ca chinclôn pa chinôôtjatesh'in 

pava utes, papi lhech yitsôt'ajshi ti tameneshlhavach pa lhavafi.” 

Levítico 21 

Pava lhnônashem papi vatcasinôc 

1Pa Lhcaanvacle yit'esha pa Moisês: “Asinôyshem japi vatcasinôc lhcles ja Aarón, pa 

anfacleem ca ya aj ca nivat'sasiyanesh pa lhavu'vat papi vaf ti lhavelhavot'esh, 

2pa ya aj ca lhecha ca lhetaja pa yie' papi lhavelhavot'esh, jan lhjunash lhpa lhamimi, 

pa lhtata, pa lhaôs ja't'ajesha lhpa lhôse, pa lhch'inish 

3ja't'ajesha lhpa lhch'injô ve'lhasha'ne ti jôjjeclay yi'jop lhayaash ti nintajayay; vooy 

papi lhech isjop ca nivat'sasiyanesh. 

4Taj ti sasjop jayu ca nivat'sasiyanesh ca ninamjatch'e lhpa lhavelhche tjayaay. 

5“Pa sasjop jayu ca nivoc'ajatch'e pa lhshatech, pa ya aj ca nit'ovôsch'e pava lhpôsey, 

pa ya aj ca nivo'matansha'ne pa lhavu'vat, 

6vooy ca nivatvenchatesh lhacôm'a na lh'Dios pa ya aj ca yiclôquic'oya na lhey, 

lhayaash japi lhech ti yieshjop pava tcufayjat'esh ti napjunsham shi' lhpa lhayucuvejop 

na lh'Dios; pa nôque lhjunash pa isjop jayu ti ninvô'mesh ti vatvenchatem. 

7“Pa tanca lhecha ca isa'jop ca lhjayaeesh jayu lhpa ôcjeclô yichtasham'in, pa ya aj ca 

lhecha lhpa ôcjeclô tanclôôy ja't'ajesha ti tinvômque, lhayaash ti chiyvenchatem na 

lh'Dios. 

8Pa lhetipaesh ca atanuelhc'oya lhacôm'a, lhayaash japi lhech ti yieshjop lhpa 

lhayucuve na a'Dioselh. Vooy japi lhech chiy'isinatelh'am, lhayaash yivaatsha, ya 

Lhcaanvacle, ya issha'ne pa yalhech ti ja'isiyansha'ne. 

9“Lhpa lhôse pa vatcasinô ca ninach'itajesh ti yichtasham'in pa yinvaclematanesh pa 

lhtata pa isjop jayu ca mônlhaa ca chinôp'ôlh. 

10“Vooy pa lhanvacle papi vatcasinôc ti chiyashjatesh ti chiyuyjatch'e pava 

chiyvenchatesh t'uyjatshiyis, ti tôlh'ejop pa lhape' ti chiyp'aclanesham pa lhshatech. Pa 

lhe'naa ti sasjop ca nisachan pava lhayees pa ya aj ca nic'asteshlhtapee lhpa yuych'e ti 

yitacshin'in; 

11pa tanca lhecha ca isa'jop ca nôquey pan yie' pa lhavu'vat pa vaf: pa tanca lhecha 

yiey pa lhjunash pa lhtata ja't'ajesha lhpa lhamimi ca nivat'sasiyanesh. 

12Pa ya aj ca nitay'ôcjic'oya na is'ôcji lhtôvash na lh'Dios, pa ya aj ca nancôtjatsha'ne 

pa lhjunash ti lhasnôyech'e na is'ôcji lhtôvash, lhayaash na lhech ti chip'aclaneshch'e 

pa lhape' ti yivenchatesh na lh'Dios. Yivaatsha ya Lhcaanvacle. 

13“Pa isjop jayu ca lhjayaeesh lhpa lhutsja. 

14Nive'lhaaesh ca isa'jop ca lhjayaeesh jayu lhpa ôsch'acche ja't'ajesha lhpa 

tinvômque, lhpa lhanclô' ja't'ajesha lhpa yichtasham'in; lhpa lhjaya'esh lhecha lhpa 

lhutsja tô'lha papi yitsôt'ajesh lhchifas, 

15ca jaspa tanca napecshichamch'e papi lhcles yiey papi lhchifas; lhayaash yivaatsha, 

ya Lhcaanvacle, ti javenchatyitam.” 

Pava chiycavoychatjulh papi vatcasinô'esh 

16Pa Lhcaanvacle yiyôjiesha pa Moisês pa yit'esha: 

17“Anfacleem ja Aarón nôqueesh shi' pa lhjunashch'e jayu, ca ya aj na jayu papi lhcles 

papi sasshi ti nichinvashanem jayu ca nôveshjop ja lhcufayjat yucuve na lh'Dios. 

18Nava jayeesh ti tanca lhecha papi sasshi ca isa'jop jayu ca nôveshnee ca nasnatesh: 

ca lhetaja pa tacluuc, pa ancooc, pa lhnaash ja't'ajesha pava lhacfey ti sassha'neen, 

19pava lhcaclôy ja't'ajesha pava t'itjuy ti yipôctesch'e, 

20pa cupjôm, pa yicôcten'in, pan climshi pa lhtôsej, pan t'sôôôy pan 

tavomatacheysha'ne pa t'ôj, ja't'ajesha pava lhcônshiyis ti sasshi. 

21Nive'lhaa papi lhcles ja vatcasinô Aarón ca nicaajtaj ti sasshi ca nôveshjop na 

Lhcaanvacle pava lhcufayjates ca ninapjunsham; ca nicaaj papi sasshi, pa nilhe'naa ti 

sasjop jayu ca nôveshjop pa lhcufayjat yucuve na lh'Dios. 

22Isjop ca nituj lhpa lhech yucuve shi' pav'elh chiy'isiyan shi' pava yaash ti chiy'isiyan, 

23taj ti sasjop jayu ca nôc'ôcji yiey na t'ôyish'e na sivôclôc lhayeech pa ya aj ca 

natc'uya na itôvat'esh, jaspa tanca nachajeshshicham ti sasshi na lhjunash ti 

lhasnôyich'e na yivaatsha is'ôcji lhtôvash. Yivaatsha ya Lhcaanvacle, ti 

javooyshiyitam napi lhech.” 

24Vooy pa Moisês yachajeshemch'e shta cavôque ja Aarón, japi lhcles shi' lhacôm'a 

japi Israel lhavos. 

Levítico 22 

Chiyiesheyshi pava vatcufayjates pa Lhcaanvacle 

1Pa Lhcaanvacle yiyôjiesha pa Moisês pa yit'esha: 

2“Anfacleem ja Aarón shi' japi lhcles ti tajulhey ca ninujumatsenesh nava matas ti isis 

navan yivenchatyam japi Israel lhavos, jaspa ya aj ca niclôquiesh na is yey. Yivaatsha 

ya Lhcaanvacle. 

3“Anfacleem nôqueesh shi' pa lhjunashch'e jayu, ca naôvtaj'e papi lhcles ca 

nivat'sasiyantajesh ca nasnatajesh ca nôveshjop nava lhasnôyjes ti yivenchatem napi 

Israel lhavos na Lhcaanvacle, pa chiyjutfach'ee jayu yiey na yijuyish'e. Ya lhech ya 

Lhcaanvacle. 

4“Nive'lhaa jayu papi lhcles ja Aarón ti lhayasha'esh pa vatashtôtaj ja't'ajesha ti 

nitonjat pava lhcles, ca nituj jayu pava lhasnôyjes pa namjey ca nivat'isiyantajop. 

“Papu ca nit'ajaytaja pa sas tôlh'ejop papu vaf, ja't'ajesha papi t'ajaya pan nitonjat pava 

lhcles, 

5ja't'ajesha pan vat'sasiyan ti t'ajaya pa yaquiset t'ôta'yesh pa t'oot, ja't'ajesha pa 

nivacle ti vatsasiyan ti yisasiyanesh pan t'ajaya, 

6pa chintôyesha jayu ti vat'sasiyan pa namja pa tulh, pa sasjop jayu ca nituj pava 

lhasnôyjes ti jôjjeclay ninvaatcleshesh pa yinôôt. 

7Pa chin'isiyan jayu ca nuytaj na jumcuclaay, pa nanjooylha pa tuj jayu pava 

lhasnôyjes, lhayaash ti lhacôsesh lhavaatsha. 

8Sasjop ca nituj pa t'asjaan pa yaquiset vaf ja't'ajesha pa lhayjô' pa yaquiset, pa jaspa 

ya aj ca nivat'sasiyanesh pa lhech. Yivaatsha ya Lhcaanvacle. 

9“Anfacleem ca nôfisjatch'e nava jasclanemch'e jaspa ya aj ca nanlhavach pa ca 

ve'lhaa pa sasch'e, pa jaspa ya aj ca nivafsha'ne jayu. Yivaatsha ya Lhcaanvacle 

javatvenchatesh japi lhech. 

10“Nive'lhaa pa vanôôlhjôn'e ti yi'jop pa vatcasinô'esh ca isa'jop ca nituj jayu pava 

lhasnôyjes. “Pa nilhecha pan yijo'jop pa vatcasinô pa nilhecha pa t'acumem'in ca 

isa'jop ca nituj jayu pava lhasnôyjes. 

11“Vooy pa vatcasinô ca natcashaaytaja pa vatcumet'esh, pa lhech isjop ca nituj jayu 

pava lhasnôyjes. Shi' shta papi nivat'as'e pa lhajpôyich pa vatcasinô isjop jayu ca 

nitujelh pava lhacôs. 

12“Vooy lhpa lhôse pa vatcasinô ca lhjayatajeesh pa vanôôlhjôn'e ti nivatcasinô'a'esh, 

pa sasjop jayu ca nituj pava vatcufayjates chiyjuteem papi vatcasinôc. 

13Taj ti ca ôsch'acchetajeesh ja't'ajesha tinvômqueesh, ti amem papi lhcles, pa 

napecley pa lhajpôyich pa lhtata ca lhjunashajulh ti ve'lhasha'ne, pa isjop jayu ca 

nitujelh pava lhacôs pa lhtata. Vooy pap'elh papi vanôôlhjônjop pan vatcasinô'esh pa 

sasjop ca nitujelh jayu. 

14“Ca nicaajtaj papi tuj ti yicôjôsa pava lhasnôyjes, pa tajulhey ca nashjatem pa 

vatcasinô pan tuj pa nashjat'apee pa ve'lha nôjesh t'iya'esh; 

15Taj ti papi vatcasinôc sasjop ca nivashanem japi Israel lhavos ca niclôquiesh pava 

lhasnôyjes ti yijutem na Lhcaanvacle, 

16pa ya aj ca nanlhatshic'oya pa lhav'ojiyashesh pa sasch'e ti tuj pava lhasnôyjes. 

Yivaatsha ya Lhcaanvacle, nan yivenchatlhatam ts'ivee.” 

Pava lhnônashjop pava yaquisetes chiycufa'yesh 

17Pa Lhcaanvacle yiyôjiesha pa Moisês pa yit'esha: 

18“Asinôquiem ja Aarón shi' japi lhcles shi' lhacôm'a japi Israel lhavos, pa anfacleem 

navôque: ca nicaajtaj napi Israel lhavos ja't'ajesha papi vena tôlhshi' ti yi'shi' ts'ivee ti 

yieshjop na Lhcaanvacle pa yaquiset chiylhônsham, ca lhetaja pa chiyôfisjatch'ejop pa 

ti chinfac ja't'ajesha pa chiytôlhjatlhavne ti chiycufa'yesh, 

19pa isjop jayu ca nôveshjop pa ve'lha jayanaj amem pa lhayasha pa jaspa 

chincumeshjulh. Isjop ca lhecha jayu pa vôcô jayanaj, pa tashinshtaj ja't'ajesha pa 

fusuc, 

20taj ti ya aj na pa yaquiset tayashay, lhayaash ti tan jayu ca chincumeshjulh. 

21“Pa ca naôvtaj'e papi yieshjop na Lhcaanvacle pa lhcufayjatjop ti chivaniisclanch'e, 

ca lhetaja ca chiyôfisjatch'ejop pa ti chinfac ja't'ajesha pa chiytôlhjatlhavne ti 

chiycufa'yesh, pa isjop jayu ca natcufa'yesh pava vôcôc jayanjas ja't'ajesha pava 

tashinshtas amem pa lhayasha pa jaspa chincumeshjulh. 

22Pa ya aj ca nôveshjop na Lhcaanvacle pava yaquisetes taclujuy, ja't'ajesha 

vo'matsha'ne, ja't'ajesha yipôctessha'ne, ja't'ajesha pava t'ucajiysha'ne, t'sôôôysha'ne 

ja't'ajesha pava tavomatacheysha'ne pa t'ôj pa ya aj ca ninapjun'esham pa 

lhcufayjat'eesh yiey na lhavitôvat'esh na Lhcaanvacle. 

23Nan lhjunash ca nitôôlhtaj'a ti lhatcufa'yesh ti isjop'am jayu ca acu'fayesh pa vôcô 

jayanaj ja't'ajesha pa tashinshtaj ti nilhavjôyach'e vatjulh pava lhafoc, taj ti pan 

chiycufa'yesh ti chiyôfisjatch'e ti chinfac, pa tan jayu ca chincumesh'ajulh. 

24Pa tanca lhecha ca isa'jop ca nôveshjop na Lhcaanvacle pava yaquisetes vo'matsham 

pava lhcônshiyis ja't'asha ti chinclanshi. Pa ya aj ca asnatshelh'in cavôque yiey na 

acootsjat'elh. 

25Pa tanca lhecha ca natcuumjulh papi vena tôlhshi' navôque yaquisetes ca nitujjop na 

a'Dioselh avaatsheelh, lhayaash pava lhech yaquisetes ti tayashay pa tan jayu ca 

chincumeshjulh.” 

Pava lhnônashjop ti chiyclôn pava yaquisetes vatcufayjates 

26Pa Lhcaanvacle yiyôjiesha pa Moisês pa yit'esha: 

27“Meelh ca nanvat'ajtaj pa vôcô lhaôs, pa tashinshtaj ja't'ajesha pa tashinshtayche 

lhaôs, pa mônlhaajop lhpa lhamimi pa nôqueshch'e pava napu'yama nalhus, taj ti vooy 

pa pu'janayama pa nalhu pa natcufa'yesh pa isjop jayu ti chit'acumesh'in ti yilhônsham 

ti lhcufayjat'em na Lhcaanvacle. 

28“Pa ya aj ca ve'lhaa pa nalhu ca aclôn lhpa vôcô ja't'ajesha lhpa tashinshtaj ca chi'a 

pa lhaôs. 

29“Meelh ca vi'tajeshjop ca acufayjat t'ajuya ti chinshamesha na Lhcaanvacle, pa 

asnatesh pa ca afanisheesh ca isa' ca chinatcuumjulh. 

30Jô'tatesh ti atuj tatsha pa lhech nalhu, pa ya aj na pa ca amônlhanit'e ca natjuya pa 

nijooylha nalhu. Yivaatsha ya Lhcaanvacle. 

31“Asnatshelhyam nava yiyôjijates; pa ôfisjatelhch'e. Yivaatsha ya Lhcaanvacle. 

32“Ya aj ca aclôquielh na is yey, ti ja'isinatem jayu napi Israel lhavaos. Yivaatsha ya 

Lhcaanvacle, ti ja'isinatelh'am avaatsheelh 

33ti c'ayjatelh'e ja Egipto ti a'Diosyishelh. Yivaatsha ya Lhcaanvacle.” 

Pava nalhusesh ti vatôclôjquevosesh 
(Nm 28.16-25) 

Levítico 23 

1Pa Lhcaanvacle yiyôjiesha pa Moisês pa yit'esha: 

2“Anfacleem japi Israel lhavos navôque: Navôque chinôôclhanitey t'ajuya ti 

chiyôclôjesh na Lhcaanvacle, navan lhtônshelh'atay jayu ti lhtayshelhvane pa is. 

3“Acumelh'in jayu java ve'lhayama nalhus, vooy ja napu'yama nalhu sasjop jayu pa ca 

acumelh'e; jô lhech nalhu t'ajuya ti chit'ichayshi pa asnatshelh jayu pa is 

ayjayashelhvane. Yiey pava lhôvelh'e jô lhech nalhuesh ti chit'ichayshi ti 

chiyisclaneshemshi na Lhcaanvacle. 

4“Navôque chinôôclhaniteyjop ca asnatajeshelh pa is ayjayashelhvane ca 

asclaneshelhemshi na Lhcaanvacle, java lhech isjop ca ayshelhvane jayu. 

5“Vooy ja nalhu catorce ja vatjutsa' jive'cla ca nuutajeey, pa asnatshelh jayu ja Pascua 

ca asclaneshelhemshi na Lhcaanvacle. 

6“Ja nalhu quince jô lhech jive'cla pa asnatshelh jayu ja vatc'usiyashesh'in pava 

yucuvec ameyshi pa yiyalhiyan ca asclaneshelhemshi na Lhcaanvacle. Pa môôjelhch'e 

pava napu'yama nalhus ca atujelh jayu lhpa yucuve ameyshi pa yiyalhiyan. 

7Ja vatjutsa' nalhu asnatshelh jayu pa is ayjayashelhvane. Pa ya aj pa ca ve'lhaa pa ca 

acu'melh'e. 

8Pa môôjelhch'e java napu'yama nalhus ca napjunelhemsham pava lhatcufaayshelhem 

na Lhcaanvacle, vooy ja napu'yama nalhu pa asnatshelh jayu pa is ayjayashelhvane. 

Pa ya aj na jayu pa ca ve'lhaa ca acu'melh'e.” 

Pa vatc'usiyashesh pa vatjutsa' vatcavcalhech 
(Nm 28.26-31) 

9Pa Lhcaanvacle yiyôjiesha pa Moisês pa yit'esha: 

10“Anfacleem japi Israel lhavos navôque: Meelh ca môtajelhsham ja cotsjaat ti 

jajutelh'ay jayu, ca nicaajtaj pa acavcalhech'elh trigo, pa isjop jayu ca acha'jelhey pa 

vatcasinô pa vatjutsa' ti t'ôcfeelhsham ti lhanclaneelhshi. 

11Vooy pa nijooylha nalhu ja nalhu ti chit'ichayshi, vooy pa vatcasinô pa yicha'jey 

t'ajuyish jayu na Lhcaanvacle ti lhcufayjat'esh, pa jaspa chincumeshjulh. 

12Pa lhech nalhu ti yicha'jey pava chiyôcfashaam, pa yicha'jey jayu shta pa ve'lha 

tashinshtaj ve'lha lhnincôp amem pa lhayasha, ti chiylhônsham ti chiyisclaneshemshi 

na Lhcaanvacle. 

13Pa nanchaaj jayu shta pava cuatro kilos y medio pa isshi' climshi chiyot'ateshi pa 

lhape', ca nanchajey na Lhcaanvacle ti vatcufayjat'esh ti chiylhônsham ti chiyacônch'e 

pa lhniish. Pan lhjunash ti chiyôtsiyesh pa vatcufayjat'esh, pa isjop jayu ca nichaajjop 

pa ve'lha litro pa ôtjayetas t'i'. 

14Pa namjey pa nalhu ca achaajtajelhey pa acufayjatelhem na Lhcaanvacle, pa ya aj 

cum ca atujelh lhpa yucuve, nilhecha pa chiycôclôôlh trigo ja't'ajesha pava 

yup'asha'ne. Nôque vatyôjijat ninvôômji, ti tôlhesh'e jayu papi vatanavot pa namja 

papi lhcles yiey pavan lhôvelh'e ts'ivee. 

15“Pa nitô'lhesh'e pa nalhu ti lhcha'jelh pava t'ôcfeeelhsham trigo ti lhatcufaayshelh, 

pa lhech nalhu ti tôlh'e' ti chit'ichayshi, pa isjop ca atsjulheelh pava napu'yama 

yameyc'oya. 



242 

 

 
Nivacle Bible  

© 1994,  Sociedades Bíblicas Unidas. 
 

 
 

 

16Vooy pa nijooylhach'e nalhu pa napu'yama nalhu ti chit'ichayshi, pa u'elhvatsham 

jayu lhacôm'a pava cincuenta nalhus. Pa lhecheesh pa anchaje'lhey jayu na 

Lhcaanvacle pa nich'a lhatcufaayshelh pa trigo, 

17pa lhcha'jelhey jayu pava ajpôyjeyelh pava napu' yucuvec pa isshi' climshi 

chiyajotesh pa yiyalhiyan, pa ve'lha ts'ivee pa yichatjulha kilos pat'ajôôj, ti 

acufayjateseshelhem pava vatjutsa' lhay na Lhcaanvacle. 

18Pa u'jelha pava yucuvec ti lhcha'jelh jayu pava napu'yama tashinshtas ve'lha 

lhnincôp amem pa lhayasha, ve'lha pa vôcô lhaôs shi' pava napu' tashinshtas jayanjas, 

ti chiylhônsham ti chiyisclaneshemshi na Lhcaanvacle, ti chinapjunemsham ti 

yacônch'e pa lhniish na lhech, shi' shta pava lhatcufaayshelh pava chiycôvjiyan shi' pa 

ôtjayetas t'i'. 

19“Pa acufayeshelh jayu shta pa fusuc ti vatcufayjat'eshjop pa sasch'e, shi' pava napu' 

tashinshtas ve'lha lhnincôp ti vatcufayjat'eshjop ti chivaniisclanch'e. 

20Vooy pa vatcasinô tcufayesh jayu pava yaquisetes ti chiytsôôtjatesh yiey t'ajuyish na 

Lhcaanvacle, pa nu'ja lhpa yucuve'esh pava vatjutsa' lhay shi' pava napu' tashinshtas. 

Ti chiyvenchatesh na Lhcaanvacle t'ajuya pa vatcasinô. 

21“Pa lhech nalhu isjop ca asnatshelh pa is ayjayashelhvane, pa ya aj ca asnatshelh pa 

ca acumjayasheelh. Nôque vatyôjijat ninvôômji, tôlhesh'e jayu papi vatanavot pa 

namja papi lhcles yiey pa ca vi'tajelh'e avaatsheelh. 

22“Meelh ca namtajeyjop ti lhanclaneelhshi, pa ya aj ca anclaneelhshi pava 

yôjesh'esha'ne lhay yiey pa acac'ovat'elh, pa ya aj ca achajeshelhch'e ca anclaneelhshi 

pava lhay mônlhashi. An'ateelh'ec'oya papi ts'aclaaysha'ne shi' papi vena tôlhshi'. 

Yivaatsha ya Lhcaanvacle, a'Diosyishelh avaatsheelh.” 

Pa vatc'usiyashesh pava vat'ônjanchey 
(Nm 29.1-6) 

23Pa Lhcaanvacle yiyôjiesha pa Moisês pa yit'esha: 

24“Anfacleem japi Israel lhavos navôque: Pa vatjutsa' nalhu pa jive'cla napu'yama pa 

asnatshelh jayu pa nalhu ti chit'ichayshi shi' pa is ayjayashelhvane ti 

chiyaychavalheshch'e ti chifuyuqu'e pava vat'ônjanchey. 

25Isjop jayu ca alhônelhsham pa acufayjat'elh ca asclaneshelhemshi na Lhcaanvacle, 

pa ya aj na jayu pa ca ve'lhaa ca acu'melh'e.” 

Pa nalhu ti Chiyvômajatch'e 
(Nm 29.7-11) 

26Pa Lhcaanvacle yiyôjiesha pa Moisês pa yit'esha: 

27“Pa nalhu napu'nôjesh pa lhech jive'cla napu'yama Lhnalhu ti Chiyvômjatch'e. Isjop 

jayu ca asnatshelh pa is ayjayashelhvane, pa avclanjatelhjop pa lhech nalhu pa 

vat'ayipcuyash, pa chinlhônsham pa vatcufayjat ca chinasclaneshemshi na 

Lhcaanvacle. 

28Ya aj pa ca ve'lhaa ca avclanjatelh pa acumjayashelh pa lhech nalhu, lhayaash pa 

lhech ti Lhnalhu ti Chiyvômajatch'e, ti t'acuumjelh'ajulh jayu ti chiyvômjatch'e yiey 

t'ajuyish na Lhcaanvacle ti a'Dioselh. 

29Papi ninavclanjatjop pa vat'ayipcuyash pa lhech nalhu, papu ca naôvtaj'e pa 

chiyjutfach'eec'oya jayu papi lhchifas. 

30Vooy papu ca natcuumtaj'in pa lhech nalhu pa ca naôvtaj'e papu pa jayjatshi japu 

papi lhchifas. 

31“Ya aj ca asnatshelh pa ca acumjayasheelh. Na lhech vayôjijat ninvôômji, tôlhesh'e 

jayu papi vatanavot pa namja papi lhcles yiey pa ca vi'tajelh'e avaatsheelh. 

32T'ajuyelh'a avaatsheelh pa nalhu ti chit'ichayshi shi' ca avclanjatelh pa 

vat'ayipcuyash, pa atsjulheelh pa nuutey pa nalhu yichatjulhyama pa lhech jive'cla pa 

namjey pa nuutesh pa nijooylha nalhu.” 

Pa vatc'usiyashesh pava vatajpeclevtisesh pava t'aclôôc 
(Nm 29.12-40) 

33Pa Lhcaanvacle yiyôjiesha pa Moisês pa yit'esha: 

34“Anfacleem japi Israel lhavos navôque: pa nalhu quince pa lhech jive'cla 

napu'yama, pa môôjelhch'e pava napu'yama nalhus ca asnatshelh jayu pa 

vatc'usiyashesh ti Vatajpeclevtesesh pava T'aclôôc ti chiyisclaneshemshi na 

Lhcaanvacle, 

35nôquee pa is ayjayashelhvane pa vatjutsa' nalhu. Pa ya aj ca asnatshelh pa 

acumjayashelh. 

36Pa môôjelhch'e pava lhech napu'yama nalhus pa alhônelhsham pava lhatcufaayshelh 

ca asclaneshelhemshi na Lhcaanvacle, vooy pa pu'janayama nalhu pa asnatshelh jayu 

shta pa is ayjayashelhvane pa alhônelhemsham jayu pa acufayjat'elh na Lhcaanvacle. 

Ti lhnalhu'esh pa vatc'usiyash pa sasjop ca asnatshelh pa acumjayashelh. 

37“Pava lhech chinôôclhanitey chiyivclanjatem na Lhcaanvacle, pavan chinfaclelh'am 

ca asnatshelh pa is ayjayashelhvaneen shi' ca anchaje'lhey'in jayu na Lhcaanvacle 

pava lhatcufaayshelh, ti chiylhônsham pava lhatcufaayshelh pava chiycôvjiyan, pava 

vatcufayjatesesh pa ôtjayetas t'i', nan lhjunash pa nalhu ti chiyetônelh'am, 

38pa avenchatelhc'oya pava nalhus ti chit'ichayshi ca asclaneshelhemshi na 

Lhcaanvacle, shi' shta pava lhtisshelh shi' shta pava lhatcufaayshelh ti lhanfacleem 

ja't'ajesha pava tôlhelh'a ti lhasnatshelh. 

39“Pa nalhu quince pa jive'cla napu'yama ti apis ti lhanclaneelhshi pa acavcalhech'elh, 

pa asnatshelh jayu pa vatc'usiyashesh pava napu'yama nalhus pa asclaneshelhemshi na 

Lhcaanvacle, ti chit'ichayshi pa vatjutsa' nalhu shi' pa pu'janayama nalhu. 

40Pa vatjutsa' nalhu lhatcumelh'e jayu pava lhay pava isis aacjuy, pava lhsashay pava 

ftsuuc shi' pava lhavôôysey pava aacjuy jpeclematses shi' pava t'aclôôc tôlhshi' pa 

tovôc, pa môôjelhch'e pava napu'yama nalhus ca anshameshelh ti yie' t'ajuyish na 

Lhcaanvacle a'Dioselh. 

41Yinjôt pa yincôôp pa lhech jive'cla napu'yama ti lhasnatshelh'in jayu pa 

vatc'usiyashesh pava napu'yama nalhus ca asclaneshelhemshi na Lhcaanvacle. Nôque 

vatyôjijat ninvôômji, tôlhesh'e jayu papi vatanavot pa namja papi lhcles. 

42Pa nôqueshch'e pava lhech napu'yama nalhus lhacôm'a avaatsheelh Israel avoselh ti 

lhanvat'aselhnee, pa lhôvelh'ôcjiin jayu pava vatajpeclevtesesh pava t'aclôôc, 

43pa jaspa lhacôm'a papi acleselh ca nitô'ya ti jayjat'e ja Egipto japi Israel lhavos, ti 

jasnatshem ca nôv'ôcji java vatajpeclevtesesh pava t'aclôôc. Yivaatsha ya Lhcaanvacle 

lh'Diosyish.” 

44Nôque lhjunashesh pa Moisês ti nifaclemch'e papi Israel lhavos pava yinôôclhanitey 

ti chiyivclanjatem pa Lhcaanvacle. 

Pa lhape' t'ajuya pava itôtas 
(Ex 27.20-21) 

Levítico 24 

1Pa Lhcaanvcle yiyôjiesha pa Moisês pa yit'esha: 

2“Acheney japi Israel lhavos ca nanchaaj pa lhape' isshi' pa oliva, jaspa tanca 

nivô'mesh ca yajateesh ca chintseclô'lhey java itôtas. 

3Vooy ja Aarón pa ayôjiesha jayu ca nasclansha'nec'oya, jaspa nôqueshch'e pa tulh ca 

nitujey ca nint'ôseesha'ne yiey t'ajuyish na Lhcaanvacle jan yie' ja Tsha'nuvo'esh ti 

Chivatvan'e, nôvey ja fach'ee ja sivôclôc lhayeech jan yie'jop lhja vatcaqueclitôshi 

yeclônilh yich'e' ja chivatpeya'esh. Nôque vatyôjijat ninvôômji nitô'lhesh'e papi 

vatanavot pa namja papi lhcles. 

4P'alhaa ca nasclan'ec'oya java itôtas yiey lhja t'ajuya clesanilh cojiyaj tsi'sha ca jaspa 

nitujey yiey t'ajuyish na Lhcaanvacle. 

Lhpa yucuve ti Chiyieshjop 

5“Pa acum'e ca asnatesh pa isshi' climshi ca ajotesh pava doce yucuvec, ti yichatjulh 

kilos y medio ti ve'lhee ts'ivee, 

6pa an'apee ja vattsaccunjavat'esh ja clesanilh cojiyaj ti yie' t'ajuyish na Lhcaanvacle, 

pa napu'eeshch'e pava chiyivcaavjuyanesh pa ve'lhayama pa t'ajô'ja ts'ivee. 

7Pa aney ts'ivee pava lhcaavjuclesh pa chiytseclô'lha, ti t'ajuya jayu lhpa yucuve ti 

vatcufayjat'eshjop ti chiyaychavalhch'e ti chiylhônsham ti chiyisclaneshemshi na 

Lhcaanvacle. 

8Côque isjop jayu ca chinan'e ca ya aj ca ameem yiey t'ajuyish na Lhcaanvacle yinjôt 

pa nalhu ti chit'ichayshi, jan lhjunash ti ôyjôlhôyech'esh ti vatcufayjat'esh t'ajuya japi 

Israel lhcles. 

9Na lhech chiyetônjop jayu yajatesh ja Aarón shi' papi lhcles, papin isjop ti tuj jayu 

lhpa lhech yucuve yiey na is'e', lhayaash java vatcufayjates ti chiylhôneemsham ti 

chiyisclaneshemshi na Lhcaanvacle, navôque ya'shesh ti lhasnôyjesesh.” 

Chiyivalh'apee papi vena t'ônasha pa Dios 

10-11Papi yi'shi' papi Israel lhavos pa nivacle ti nivat'ajesh lhpa lhamimi Israel 

lhavoque ti lhtataesh pa Egipto lhavo'. Lhpa lhamimi lhey Selomit, lhpa lhech lhôse 

pa Dibri, ve'lheelhsham pa Dan. Pa lhech nivacle shi' pa ve'lha Israel lhavo' 

naashelhvanôcji yiey pa vat'ichavat, jan t'aplhuque pa lhaôs ti lhamimi'esh lhpa Israel 

lhavoque ti vena t'ônasha pa yeyimatan pa Lhcaanvacle. Pa lhechesh pa chiychajey 

t'ajuyish pa Moisês, 

12pa yiclôvalh ts'ivee ti jôjjeclay mônlheesh pava yit'eshem pa Lhcaanvacle ca 

lhfanisheesh. 

13Vooy pa Lhcaanvacle tasinôyshem pa Moisês ti yit'eshem: 

14“Ayjatshi na vat'ichavat nan niysa' na t'ônashyam; ti t'ajayesh'apee na lhshatech 

lhacôm'a napi tach'ana, ca nôôtjatesh'in ca nivômjatesh pava utes lhacôm'a japi 

vatachifas. 

15-16Vooy papu ca lhech t'ônashtaja napi Israel lhavos pa anfacleem navôque: Papu ca 

vena t'ônashtaja ti yeyimatan na Lhcaanvacle na lh'Dios, pa tajulhey ca chinachaja pa 

lhsasch'e lhavaatsha pa chinvômjat ca nôôtjatesh'in pava utes napi lhtachifas. Lhech 

lhjunasha papi vena tôlhshi' nan lhjunash japi tsitenasshi na vatavtsateyish, ca vena 

t'ônashtajaa na lhey na Lhcaanvacle, pa nitanutsjayesh pa lhavafi. 

17“Papi yayjat pa lhamônlhajayash pap'elh, pa tanutsjayesh jayu pa lhavafi. 

18“Papu ca niclôntaj pa ve'lha vôcô pa tajulhey ca nancayôjat'e pa lhech yaquiset 

peelh yaquiset. 

19“Vooy papi tamenesh atesha pa lhchifa pa tajulhey ca chinclôyitesh pan yic'amenesh 

ti yisnatesh: 

20Ca nic'apôctejtaj pa chinpôcjet vitsha, ca nanclantajshi pa vatôseej pa 

chinanclanshic'oya vitsha, ti namat'e pa vattsevte pa chinamat'ec'oya vitsha; tajulhey 

ca chinclôyitesh lhavaatsha pan yic'amenesh ti tôlheyjop. 

21“Papi yiclôn pa ve'lha yaquiset pa tajulhey ca nancayôjat'e lhc'o'vat. Papi ca 

niclôntaj pa nivacle, pa tanutsjayesh jayu pa lhavafi. 

22“Na lhech vatyôjijat chiyjuyjata papi vena tôlhshi' nan lhjunash japi tsitenasshi na 

vatavtsateyish. Yivaatsha ya Lhcaanvacle a'Diosyishelh.” 

23Lhechesh pa yasinôquiem pa Moisês papi Israel lhavos, vooy papi lhech pa 

yayjatshi pa vat'ichavat pan niysa' pa t'ônasha pa Dios, pa lhech yie' ti yiclôn ts'ivee ti 

yôôtjatesh'in pava utes. Pa yisnatesh papi Israel lhavos pan t'ônashem pa Lhcaanvacle 

ti yiyôjiesha pa Moisês. 

Levítico 25 

Pa nincôôp ti chiyichayan shi' pa nincôôp camemc'oya pa lhanfanash 

1Pa Lhcaanvcle yiyôjia pa Moisês ti yi'apee lhpa utiyuc Sinaí pa yit'esha: 

2“Anfacleem japi Israel lhavos navôque: Meelh avaatsheelh ca amtajelhey ja cotsjaat 

ti jajutelh'am jayu, jô lhech cotsjaat isjop jayu ca chinichayan ca asclaneshelhemshi na 

Lhcaanvacle. 

3Isjop jayu ca avancu'elhshi pava acac'ovteselh ca môôjelhch'e pava ve'lhayama 

yincôpes. Shi' shta ca môôjelhch'e pava ve'lhayama yincôpes ca at'ovôselh'apeen pava 

avôtjayetacuyelh shi' ca anclanelhshi pava lhay, 

4vooy pa napu'yama nincôôp pa chinichayan jayu lhacôm'a ja cotsjaat ca 

asclaneshelhemshi na Lhcaanvacle; pa lhech nincôôp pa ya aj ca avancuelh'e pava 

acac'ovteselh pa ya aj ca at'ovôselh'apee pava avôtjayetacuyelh. 

5Pa tanca lhecha ca at'ovôselhch'e pa trigo ti tôlhshi' lhavaatsha ca ninôjtajeshch'e pa 

yôj'esha'ne chiycavcalhesh, pa ya aj ca anclaneelhshi pava lhay pava avôtjayetacuyelh 

ti nichint'ovôs'apee; jô lhech cotsjaat isjop jayu ca chinichayan lhacôm'a. 

6Vooy pava tôlh'e' lhavaatsha pa cotsjaat ti chiyichayan, pa tajulhsham jayu ca atujelh 

avaatsheelh, papi acavoselh yitsjôy shi' papi ôcjeclôy, shi' shta papi chiycumjat shi' 

papi vena tôlhshi' ti yielh'atshi, 

7shi' pava aclôyelh shi' pava yaquisetes yalhanashch'een ti yi'shi' ja cotsjaat. Lhacôm'a 

pava tôlh'e' ja cotsjaat t'ajuya jayu ca chintuj. 

8“Pa isjop ca atsjulheelh pava napu'yama yameyc'oya pa yincôôp, nôque chiyit'esha 

napu'yama pava yincôpes ca atsjulheshelhch'e pava napu'yama, pava lhech pa 

yamvatsham jayu cuarenta y nueve pava nincôpes, 

9vooy pa napu'nôjesh nalhu pa jive'cla napu'yama, ja Lhnalhu'esh ti Chiyvômjatch'e, 

pa afuyuelhch'ejop jayu pa tashinshtaj lhac'u' yiey jan tuc'a'e ja cotsjaat. 

10Vooy pa nincôôp cincuenta pa lhanfacleelhvatam jayu avaatsheelh ti chiy'isinat pa 

nincôôp: pa lhech lhnincôp'esh ti camamc'oya pa lhanfanash, pa lhanfacleelh jayu ti 

camamema lhacôm'a papi tsitenas'e pa vatavtsateyish. Lhacôm'a papi nivacle vapecley 

jayu yiey pa t'ajôôjam shi' pan yie' pa lhcootsjat'esh. 

11Pa lhech nincôôp cincuenta t'ajuyelh'a jayu ti camamc'oya pa lhanfanash pa 

nincôôp, vooy pa lhech sasjop jayu ca avancu'elh'e, pa ya aj ca at'ovôselhch'e pa trigo 

ti tôlh'e' lhavaatsha, pa ya aj ca at'ovôselh'apee pava ôtjayetacuy pa ya aj ca 

anclaneelhshi pava lhay, 

12lhayaash pa lhech nincôôp ti chiy'isiyan shi' ti camamc'oya pa lhanfanash ti 

t'ajuyelh'a. Tsi'sha ti lhtujelh jayu pava tôlh'e' lhavaatsha pa cotsjaat. 

13“Pa lhech nincôôp ti camamc'oya pa lhanfanash pa alhacôm'aelh avaatsheelh ca 

mapeclelhey jayu pava acootsjativshayelh. 

14Ca nicaajtaj papi tcashayesh ja't'ajesha tcashayeshelhvane pap'elh pa lhech cotsjaat, 

pa nisa'jop ca ninashjatesh pa ca nitôôlhsha pa lhech; 

15pan tcashaya pa isjop ca nishayan pan t'aplhu'eshch'e ti nich'a tôlh'e' ti camamc'oya 

pa lhanfanash, vooy pan tcashayesh isjop ca chint'alhesha ca nishayanch'e pava lhech 

nincôpes ti vacalh pava jôjjeclay amc'oya; 

16Ca naashtajesh pava nincôpes pa vatcavcalhech ti amc'oya, pa yaash jayu pa 

chiyjôjiyanch'ejop; vooy pava shichaam pava nincôpesesh pa shichaam jayu pa 

chiyjôjiyanch'ejop, lhayaash pa ti chiycasha'yesh chiyjôjiyanch'ejulh pava 

vatcavcalhjes. 

17“Ya aj ca atejeshiin papu pa'na. Pa atônôclitshelhem ca avijataneshjulh na lh'Dios, 

lhayaash yivaatsha ya Lhcaanvacle lh'Diosyish. 

18Ôfisjatelhch'eyam nava yiyôjijates pa asnatshelh nava jasclaneshch'e. Ôfisjatelhch'e 

pa acano'elhvach jayu yiey na vatavtsateyish; 

19vooy na cotsjaat tô'lha jayu pava lhay, vooy avaatsheelh pa acano'elhvach jayu yiey 

jô lhech pa lhtujelh jayu pava lhay namjey ca nape'tajeshelhsha'ne. 

20“Ameesh lhôn ca ataniy'ôseshelh avaatsheelh: ‘¿She pa shtatuj jayu pa napu'yama 

nincôôp, ca sastajajop pa ca shtacôvjiyan pa tanca shtanclanshi pa ca nivacalhtaj?’ 

21Ya'lhech janchenelh'ay jayu pava isis ajunashelh ca amtajelha pa ve'lhayama 

nincôôp, pa lhech vatcavcalhech tajulhsham jayu pava pu'jana nincôpes; 

22nôque lhjunash pa lhtujelh jayu pava chiyisclan ti lhcôvjiyanelh shta pa pu'janayama 

nincôôp, pa mônlheesh jayu ca amtajelha pa yichatjulhyama nincôôp ti lhtujelh jayu 

pava lhtôsjey chiyisclan, ti jôjjeclay yameyjop ti vacalh. 

23“Ja cotsjaat tanca lhetlha nôqueshi ca chincasha'yesh: ja cotsjaat tsitsôt'ajesh vooy 

avaatsheelh tsi'sha ti lhnaashelh atesha jan lhjunash papu ti janyivcop atesha. 

24Pa lhe'naa pa ca naôvtaj'e caajelh'am avaatsheelh pa cotsjaat ti chinatsôôtjateshelh, 

pa isjop ca nivashanem papin vatjutsa' ti yitsôt'ajesh ti yivooyjulh ti chiyachajey ca 

natcasha'ya. 

25“Ca lhechtaja pa ve'lha japi avelhavot'elh ti ts'acla'yesh ti tcashayesh pava lhavanjas, 

pa lhech lhavelhesh jô isjop jayu ca ninachey pa nachajem pa lhasha' pan tcashayesha. 

26“Nan lhjunash papu ca amtajeem pa lhavelh ti iseemjop ca nachaj pava lhavanjas, 

taj ti vooy lhavaatsha iseemjop ca niniyit'apee ca nachajlhatam, 

27pa natsjulheshch'ejop jayu pa t'aplhueshch'e ti nich'a ti tcashayesh, pa yachajem jayu 

pan tcashayeshelhvane yiey pat'ajôjqu'e pa lhpeso ti yivaclhiteshjop, vooy pa lhech pa 

chiyachajem jayu pava lhavanjasesh pa yitsôt'ajesh. 

28Taj ti ca nintajulhtajeesh'apee pava yajulhjatajsham ca nachaj pava yitsôt'ajesh 

lhavanjas, pa mônlhaaesh jayu pan tcashayeshelhvane pa namjey pa yincôôp ti 

camamc'oya pa lhanfanash pa mônlhaae pava chiytsôt'ajesh, vooy pan tcashayesh pa 

nachaj jayu pava lhavanjas. 

29“Ca nicaajtaj pa ve'lha tcashayesh pa jpôyich yiey pa yitsaat chinashclaf, pa 

yivooyjulh jayu ca nachaj ca natcasha'ya nôqueshch'e pa ve'lha yincôôp yiey pan 

chiyitsjulh'ejop ti chiycasha'yesh. 

30Taj ti vooy nan lhjunash pa jpôyich ca nichinachajtaja pa ve'lha yincôôp pa 

mônlhaaesh jayu yinjot pan tcashaya shi' papi lhcles. Pa sasjop jayu ca chinvashan ti 

yamey pa nincôôp ti camamc'oya pa lhanfanash. 

31Pa vena lhjunash pava jpôyjey yiey pava yitsates nichinashclafjop, pa 

lhjunashch'ejulh jayu pava vatcac'ovtes, isjop jayu ti chiyachaj pa chivashan jayu ca 

namtaja pa yincôôp ti camamc'oya pa lhanfanash. 

32“Vooy japi levitas yajatesh jayu ti vooyjulh ca nachaj pava tcashaya jpôyjey yi'shi' 

pava yitsates. 

33Ca nicaajtaj pa levita ti ninachaj pa lhajpôyich ti tcashaya, pa isjop jayu ca 

nitay'ôcji, vooy ca namtajeyjop pa nincôôp ti camamc'oya pa lhanfanash pa 

chinjuteem shta, lhayaash ti ve'lheem ti yitsôt'ajesh papi levitas yi'shi' papi Israel 

lhavos pa jpôyich ti yi'shi' pa lhavtsaat. 

34Vooy pava cotsjativshay yiey pava jotoy yitsôt'ajesh pava lhavtsates papi levitas, pa 

sasjop jayu ca chincasha'yesh, lhayaash ti ninvô'mesh ti yitsôt'ajesh. 

35“Ca nicaajtaj papi avelhavot'esh ti ts'acla'yesh ti nach'ay, pa isjop ca efenesh jan 

lhjunash pa vena tôlhshi' ti nash'ajop, pa an'avcop jayu yiey pa ajpôyich. 

36Pa ya aj ca anjôclesh pa'na pa ya aj ca ashjatem'apee pava lhpi'ôyanesh; pa vena 

ajunasheesh, anôclitem pa ajovayijulh na a'Dios pa an'avcop pa avelh yiey pa 

ajpôyich. 

37Pa ya aj ca ashjatem'apee pa peso ti t'alhesh'a, pa ya aj ca ac'uyjatem'apee pa 

t'ajôjqu'e pava vatcôs ti lhjutey. 

38Yivaatsha ya Lhcaanvacle, a'Diosyishelh, ti c'ayjatelh'e ja Egipto ti jajutelh'am ja 

cotsjaat Canaán ti a'Diosyishelh. 

39“Ca nicaajtaj pa ve'lha achifa ts'aclaay ti yi'ajop, ti vatcasha'yesh'a, pa ya aj ca 

ajôney papi lhancashaclesh ca acumjataj; 

40ajônch'e pa vatcumjat lhavo' ja't'ajesha pa yijo'ajop. Pa t'acum'am'in jayu pa namjey 

pa nincôôp ti camamc'oya pa lhanfanash, 

41nanjooylhach'e pa lhech ca ayjat'e jayu pa ajpôyich pa u'ja papi lhcles, ca jaspa 

napecley shta papi lhavelhavot shi' papi yitsôt'ajesh t'ajôôjam; 

42lhayaash papi lhech ti yicavosesh ti jayjat'een ja Egipto, pa sasjop ca chincasha'yesh 

jan lhjunsh papi lhancashac. 

43Ya aj ca avijatayanesh pa ca afanisheesh; vena ajunasheesh, anôclitem pa 

anjovayijulh na a'Dios. 

44“Ca entaj papi acashaclesh yitsjôy ja't'ajesha papi ôcjeclôy, pa acashaya pap'elh 

lhtachifas yiey papi avjôyelhch'e. 

45Isjop shta ca acashaya papi vena tôlhshi' ti yielh'atshi, shi' papi vatacles ca 

nanvat'astaj'een yiey na avtsateyishelh; papi lhech isjop ca acashayelha ca 

natsôt'ajeshelh 

46pa an'ateelh'ec'oya ca nanôyôjeshelh papi acleselh ca avaftajeelh; pa yajateesh jayu 

ca nicumjat'in papi lhech. Taj ti nive'lhaa jayu avaatsheelh napi Israel avoselh ca 

naashc'oya ca ojeya pa ca lhfanisheesh ti ve'lheelhch'e lhavelhavot. 

47“Ca nicaajtaj pa vena tôlhshi' ti yi'shi' na acootsjat ti acôjjiin, pa vena lhjunash pa 

ve'lha achifa, tajulhshi pa vena tôlhshi', ti ts'aclaay pa tcashayesh pa vena tôlhshi' 

ja't'ajesha peelh vena tôlhshi', 

48pa yivooyjulh ti tcashaya ti chiyvashan lha'ma ca nanjooylhach'e ca nancashayuesh. 

Pa isjop jayu ca chinachaj pa ve'lha lhavelh, 

49pa lhatjooc, pa lhavelhesh atesha ja't'ajesha pa ca naôvtaj'e papi lhavelhavot'esh jô; 

shi' shta lhavaatsha isjop jayu ca nachajlhatam, ca nicaajtaj pava yijuyjata ti 

yisnateshjop, 

50pa natsjulheshch'e pa lhech pan tôlh'e' ti tcashaya pa namjey pa nincôôp ti 

camamc'oya pa lhanfanash: vooy pa t'ajôjqu'e ti tashaay isjop jayu ca t'ajô'jach'ejulh 

pava nincôpesesh, shi' pa t'aplhu' ti chit'acumesh'in pa chinatsjulhch'ejop jayu pava 

chiyshayanesh papi t'acuumjiin. 

51Ti jôjjeclay acloj pava nincôpes ti amc'oya, pa naash pa chinshayanesh pa t'ajuya ti 

chiyachaj pa peso ti chiycasha'yesh; 

52taj ti ca napu'taja pava nincôpes amc'oya ti yamey pa nincôôp ti camamc'oya pa 

lhanfanash, pa shichaam jayu pa t'ajôôjqu'e pava chiyetônjop nincôpes ti amc'oya. 

53Pa isjop jayu ca chinjôney pa lhancavo ti chivatpeya'shelh pa nincôôp ti chiyshayan; 

pa aj ca avashanem ca chincômclôqui pa lhech. 

54“Nan lhjunash ti nichinachaj ti yameyjop pa t'aplhu'a, pa chiyvashan jayu pa 

nincôôp ti camamc'oya pa lhanfanash ca chinu'ja papi lhcles, 

55lhayaash napi Israel lhavos ti yicavosesh; tsitsôt'ajesh ti yicavosesh; ti jayjat'e ja 

Egipto. Yivaatsha ya Lhcaanvacle lh'Diosyish. 

Chiyit'eshem pa is papi niqu'ishamsha'ne 
(Dt 7.12-24; 28.1-14) 

Levítico 26 

1“Ya aj ca asnatshelh pava chiydiosiyan pa tanca lhecha pava chiyjôney; pa ya aj ca 

atsemajelhshi na acootsjat'elh pava utes chiyvenchatesh pava lhech pa tanca lhecha 

shta pava utes chiyiissha'ne; pa ya aj ca a'vuyelh'e t'ajuyish pava lhech, lhayaash 

yivaatsha ya Lhcaanvacle ti a'Diosshelh. 

2Ach'anelhey nava yinalhusesh ti chit'ichay, pa asclaneshelhshi na tsitsôt'ajesh is'ôcji 

lhtôvash: Ya lhech yivaatsha ya Lhcaanvacle. 

3“Ca avo'tajelhch'e na yifanish yivach shi' ca ôfisjatajelhch'e nava yiyôjijates ca 

asnatajeshelh, 

4pa janchenelh'ay jayu pa tsha'nu pa ca t'aplhutajaa, pa vooy na cotsjaat shi' nava 

aacjuy shi' na joot acac'ovat pa nicaaj jayu pava lhay. 

5Pa nicaajelh'am jayu pa trigo pa namja ja nivacalhtaj pava ôtjayetas, pa vooy pava 

ôtjayetas pa nama pa t'aplhu' ti chivancu'; pa lhtujelh jayu lhpa yucuve pa 

nape'shelhsha'ne, pa c'useelh'am'in jayu pa vi'tajelh'e na cotsjaat. 

6Pa jajutelh'ay jayu pa is ca vi'tajelh'e na cotsjaat, pa tanca chinatôyiyjatelh jayu ca 

amôtajelhch'esha'ne, pa javômjatelhshiam jayu pava yaquisetes suy shi' pa 

vatvatclônjayash. 

7Pa vooy avaatsheelh pa lhclôtsjatelh'in jayu papi niac'utsfasaelh, papi lhech 

t'aashelh'apee jayu pava aclesataselh ca naôvtajelh'e' ajuyishelh. 

8Papi ve'lhanôjesh avaatsheelh yiclôtsjat'in jayu papi cien, pa vooy papi cien 

avaatsheelh yiclôtsjat'in jayu papi diez mil; papi niac'utsfasaelh t'aashelh'apee jayu 

pava aclesataselh ca naôvtajelh'e' ajuyishelh. 

9Pa c'ovalheshelh'ay jayu avaatsheelh pava isis, pa c'aclontelh jayu avaatsheelh pa 

ajô'jelh, pa janelh'atshi avaatsheelh na chivatpeya'esh. 

10Pa lhtujelh jayu pa trigo jan lhasclaneelhsha'ne pava vatjutsa' yincôpes amjelha jayu 

ca nicaajtajelh'am pa nich'a lhasclaneelh pa trigo. 

11“Jôvelh'atshi avaatsheelh pa tanca jayu ca c'avô'melh; 

12Yajatesh ti javoelh'atch'esha'ne jayu avaatsheelh ti ya lhech a'Diosyishelh, pa vooy 

avaatsheelh c'achifaseshelh jayu. 

13Ya lhech ya Lhcaanvacle ti a'Diosshelh nan nayjatelh'e ja Egipto ca jaspa 

navômjateshelh ti lhcumteselh'ash japi lhech; pa japôcjetshic'oya pa lhavo'nuqu'esh 

jan chinelh'atapee avaatsheelh, pa c'atojoneshelh ti c'apôyjatelhchisham. 

Pava chiyivclanjatem papi ninanc'ashamsha'ne 
(Dt 28.15-68) 

14“Taj ti avaatsheelh ca nianc'ashamtajeeshelh ca niasnatajeeshelh lhacôm'a navôque 

vatyôjijates, 

15ca avôômtajelh'in shi' ca apuntajelh nava yifanishyivach shi' nava yiyôjijates, ca 

niôfisjatajeelhch'e pa ca ve'lhaa nava yiyôjijates, ca amtajac'oya na chivatpeya'esh, 

16pa yachi' shta nôque yifanisheeshelh'am jayu avaatsheelh: pa janchenelh'ay jayu pa 

vatjovayi shi' pa uj vatfamaat, pa vatclôjuut, pava lhayashac nava atôsjeyelh shi' pa 

yinucjôt nava avuuvteselh; pa tanca acumelh'e jayu pava lhcôvjiyanelh, lhayaash papi 

niac'utsfasaelh ti tuj jayu pa acavcalhech'elh. 

17Vooy yivaatsha jayjuyelh'ajulh jayu, pa ya'shelh'atapee jayu papi niac'utsfasaelh. Pa 

ya'shelh'ac'oya jayu papi lhech ti nacônitshielh, pa yalhatajesh ti lhclôtelh jayu lha'ma 

ampaputaj ca nanachanelh. 

18“Ca navclantajelh'am côque ca nianc'ashamtajeelhyam, pa jachajeshch'een jayu ca 

c'aclôyitelh jayu pa napu'yama pa jamjeyshi ti qu'ivalhelh'a avaatsheelh pa 

asasch'eelh. 

19Japôcjetshisha'ne jayu pa nilhcajôyshaa lhnunitsjayash, jasnatesh'e jayu na vôôs ti 

tanca nanchenelh'ay pa tsha'nu, vooy nava yie' na cotsjaat pa tanca nitaay. 

20Cha'lheesh jayu pa aniyitsjayashelh, lhayaash na cotsjaat ti tan jayu ca nitô'lha pa'na, 

pa nintaay jayu shta pava aacjuy yi'shi' pa acac'ovat. 

21“Ca mônlhatajeesh ti lhatjuyeelhyijulh ti t'ôôlhjônelh'in ti lhanc'ashamelhyam, pa 

japeclelh'ay jayu shta ca c'aclôyitelh pa c'ashjat'apee pava napu'yama tôlh'ejop pava 

asasch'eclelh. 

22Pa janchenelh'ay jayu pava yaquisetes suy ca nitifelh'ac'oya jayu papi acleselh, pa 

yivômjatelhsha'ne'ac'oya jayu pava aclôyelh, pa ampu'elh jayu pa ajô'jelh avaatsheelh 

pa amjelhey ti ampapu jayu ca chinvanshi pava anôyshayelh. 

23“Ca navclantajelh'am lhacôm'a côque pa ampapu jayu ca nasclanelhch'e pa tanca 

avômjelh ti lhatjuyeelhyijulh, 

24pa yivaatsha shta pa jayjuyelh'ajulh jayu, pa ve'lheeshcum c'aclôyitelh pa 

c'ashjat'apee pava napu'nôjesh c'aclôyiteshelh pava asasch'eclelh. 

25Jachenelh'ay avaatsheelh pa clesataj ti chiycaatshaye'shelh'am na chivatpeya'esh; pa 

vooy avaatsheelh pa lhcumajelhey jayu ti lhclôtelhey pava avtsateselh, taj ti vooy 

yivaatsha jachenelh'atch'e jayu pava vatayashac, pa vooy avaatsheelh yaashelh'atapee 

jayu pa t'unaj papi niac'utsfasaelh. 

26“Meelh ca javômjatajelhshi'ac'oya pava acôselh, pa vooy papi napu'nôjesh ôcjeclôy 

pa ve'lhaa lhpa yucuveshiy ca nineshch'evatam jayu lhpa yucuve t'ajuyelh'a 

avaatsheelh, taj ti tanca ajulhelhsham jayu avaatsheelh ca atujtajelh, pa tanca 

nape'shelhsha'ne jayu. 

27“Ca navclantajelh'am côque ca nianc'ashamtajeelhyam ca niavôômtajeeshelh ti 

lhatjuyeelhyijulh, 

28pa yivaatsha shta pa jayjuyelh'ajulh jayu pa yasuyelh'a jayu ca c'aclôyitelh pa 

c'ashjat'apee jayu shta pava napu'yama ca c'aclôyiteshelh pava asasch'eclelh. 

29Pa lhecheesh pa lhtujelh jayu avaatsheelh papi natsôt'ajeshelh acleselh yitsjôy shi' 

papi ôcjeclôy. 

30Pa javômjatsha'ne jayu pava asnatsjeselh is'ôcji lhtôvjas ampa ca nitô'lha, pa 

japôcjetshamsha'ne jayu pava avitôvteselhjop pa acôjqu'e pa lhniish, pa jan'apee jayu 

pava avuuvteselh amem pa lhamônlhajayash pava lhavuuvtes pava chidiosiyan amem 

pa lhamônlhajayash, pa janôcliteshelh'am jayu na yapuncheyashelh'a. 

31Pa jaflitch'e jayu pava avtsateselh pa javômjatsha'ne jayu pava asnatsjeselh is'ôcji 

lhtôvash, pa tsicôtsitch'e jayu pa lhniish pava vatshatshivos. 

32“Javômjatshi jayu na cotsjaat, vooy papi niac'utsfasaelh nachelh'ay jayu ca nôv'e' na 

lhech, pa nitôyieshelh'a jayu avaatsheelh. 

33Vooy avaatsheelh pa c'acatsônjatelhey jayu pap'elh lhtachifas ca veeelhshi, pa vooy 

pa clesataj ampa lhashiya pa c'aclônshelh jayu. Vooy na acootsjat'elh chiyjôney pa 

am'e pa'na, pa vooy nava avtsateselh pa yafalhch'e jayu lhacôm'a. 

34Pa lhechesh pa cotsjaat chinichayan cum pant'ajôôj pava lhnalhusesh ya aj na pa ca 

chinan'e' vooy avaatsheelh pa veelh'e pa lhcootsjat papi niac'utsfasaelh; pa nôque 

lhjunash pa t'ichayanelh jayu ja niichayanelhjop lhapesh. 

35Pant'ajô'jesh pava lhnalhusesh ca chin'amiyan'e pa'na pa nit'ichay jayu pa 

chinôfisjatch'e cava nalhus ti lhôvelh'e. 

36“Vooy papi tôlhelh'atsham papin mônlha yi'shi' pa lhcootsjat papi niac'utsfasaelh, pa 

jasnatshelh'am jayu pa ajovayielhjulh pa lhclôtelh'in jayu ca ape'yatajelh pa t'ôjôj pa 

aacjiyuc lhsaash ca nancôôtajsha'ne; pa aclôtelh jayu lha'yasha papu ti chiyjôyjanesh 

pa clesataj, pa lhancôt'eelhsha'ne jayu avaatsheelh ja tin'e ti ampapu ca najôyjanelh; 

37pa lhnatelh'apeeen jayu pap'elh nan lhjunash papi ti yiclôtc'oya pa vatvatclônjayash, 

lha'ma ampaputaj ca najôyjanelh; ¡nive'lhaa avaatsheelh ca isa'elhjop'am jayu ca 

ajuyelhjulh papi niac'utsfasaelh! 

38Pa navômjatelhsha'ne jayu papi lhôveelhshi lhtachifas, pa vooy pa lhcootsjat papi 

niac'utsfasaelh pa natifelh'ec'oya jayu avaatsheelh. 

39Pa vooy papi mônlhasha'ne papi yi'shi' pa lhcootsjat papi niac'utsfasaelh pa 

naclônelhsha'ne jayu tôlh'ejop ti lhatmeneshelh'avach pa niysa'; ¡chinaclônelhsha'ne 

vatjuulh jayu papi anavot'elh tôlh'ejop pava niysisa lhjunash papi lhech! 

40“Lha'ma avaatsheelh natôôytajelha pa niysa' shi' pa niysa' lhfanishlhavach papi 

anavot'elh, lhech lhjunash shta pa nilhqu'ishamjayasha shi' pa lhjuyjayashyijulh 

ts'ivee. 

41Yivaatsha shta jayjuyelh'ajulh jayu avaatsheelh, pa c'acha'jelhey jayu pa lhcootsjat 

papi niac'utsfasaelh; yiey pa lhech'e pa chinachajeshelhshicham jayu pa 

aychavalhjayashelh niysa', pa chishayaneshelh'am jayu pa asasch'eelh. 

42Pa lhechesh pa jaychavalhch'e jayu pa chivatpeya'esh ti jasnatshem ja Jacob, ja 

Isaac shi' ja Abraham, pa jaychavalhey jayu shta ja cotsjaat, 

43nan c'ayjatelh'e avaatsheelh, pa chiyichayan jayu pava nalhus ti chit'ichayshi ti 

nit'ôyi'sheey ca veelh'e; pa chishayaneshelhch'eam jayu pa niysa' lhasnatshelh, 

lhayaash ti lhapunelhyic'oya nava yiyôjijates pa lhatcavo'yelhjulh nava 

yifanishyivach. 

44“Ca navclantajelh'am côque, lha'ma ca vi'tajelhshi pa lhcootsjat papi niac'utsfasaelh, 

pa tan jayu ca c'apunelh pa tanca shta ca yicavoyelh'ajulh; pa tan jayu ca 

c'avômjatelhshi pa tan jayu shta ca yiaminatelh'am na chivatpeya'esh ti jasnatshem 

japi acchevot'elh, lhayaash yivaatsha ya Lhcaanvacle ti a'Diosshelh. 

45Vooy na janjuulh, jaychavalhey jayu na chivatpeya'esh ti jasnatshem lhapesh japi 

lhech ti jayjat'een ts'ivee ja Egipto ti javanjiyinesh papi lhtachifas ti ya lhech ti 

lh'Diosyish. Yivaatsha ya Lhcaanvacle.” 

46Navôque chitayôjijanesh vatyôjijatesesh shi' na vatneyjatsjanjayash ti yinesh'e 

lhapesh pa Moisês pa Lhcaanvacle yiey lhpa utiyuc Sinaí ti lhech yieshelh'e papi 

Israel lhavos. 

Levítico 27 

Pava chiyvenchatesh pa Dios 

1Pa Lhcaanvacle yiyôjiesha pa Moisês pa yit'esha: 

2“Anfacleem napi Israel lhavos nôque lhjunash: Ca nicaajtaj papi yen ti yishayan na 

Lhcaanvacle pa nifaclemey yiey pan tajulh'esham pan t'ajôjqu'e pa ve'lha nivacle, 

3pa ve'lha yitsuuj tôlh'e' veinte pa namjey papi sesenta pava lhnincôpes pa 

yinôôclhanite'ma pa t'ajôjqu'e pa chiyney pava cincuenta tinshanjayesh pa clesanilh 

clim, yiey pan yitsjulh'ejop ti chit'acumesh'een pa is'ôcji lhtôvash; 

4ca lhechtaja lhpa ve'lha ôcjeclô pa niney jayu pava treinta tinshanjayesh pa clesanilh 

clim. 

5Pa vooy papu tôlh'e' cinco yamjey veinte pava lhnicôpes pa niney jayu pava veinte 

tinshanjayesh pa clesanilh clim ca lhechtaja pa nivacle, vooy lhpa ôcjeclô pa niney 

pava diez tinshanjayesh pa clesanilh clim. 

6Vooy pa t'ajuya papi taôvclas ve'lha pa lhjive'cla pa namjey pava cinco lhnincôpes, 

pa niney jayu pava cinco tinshanjayesh pa clesanilh clim pa ve'lha yitsuuj, pa vooy 

lhpa ôcjeclô pa niney jayu pava tres tinshanjayesh pa clesanilh clim. 

7Vooy papi yash'apee ti sesenta pava lhnincôpes pa niney jayu pava quince 

tinshanjayesh pa clesanilh clim papi yitsjôy, vooy papi ôcjeclôy pa niney jayu pava 

diez tinshanjayesh pa clesanilh clim. 

8Taj ti papu yaash ti ts'aclaay ca nishayantaj pa chiyney, pa chiychajeyshi jayu pa 

vatcasinô ca jaspa ninôôclhanite'ma pa nich'a chiyney, yiey pa ca t'ônashtajeesh ca 

niisinatajop pan yisnateshjop ti nifaclemey. 

9“Ca lhechtaja pava aclôyelh ca istajajop ti lhtisshelh pa Lhcaanvacle, pa 

apjôclônelhem ca ajutelhey pa Lhcaanvacle pa chin'isinatelh'am jayu, 

10pa sasjop jayu ca ancayôjatelhey paelh aclô'elh pan lhjunash pa is ja't'ajesha pa 

niysa'. Nan lhjunash ca ancayôjatajelhey paelh aclô'elh, ti acu'faytajeshelh, pa 

chiyajulhjatey jayu ca chin'isinatem pava lhech napu'. 

11“Ca lhechtaja pa aclô'elh niysa' ti saselhjop'am ca atisshelh pa Lhcaanvacle, pa 

acha'jelheyshi jayu pa vatcasinô 

12jaspa yinôôclhanita pa t'ajôjqu'e pa chiyney yiey pan lhjunash pa aclô'elh. Pa 

chiyney yinôôclhanita pa vatcasinô pa tajulhey jayu ca chinatcumeshelh'ajulh. 

13Ca eetajesh ti lhachaj pa aclô', pa tajulhey jayu ca ajut pava ve'lhanôjesh t'iya'esh ca 

ashjat'apee pava chiyney. 

14“Papu ca nivenchatajesh pa lhajpôyich pa Lhcaanvacle, pa vooy pa vatcasinô pa 

yinôôclhanita jayu pa t'ajôjqu'e yiey pan lhjunash pa jpôyich. Yiey pan yitsjulh'ejop 

pa vatcasinô pa tajulhey jayu ca chinatcumeshjulh. 

15Taj ti pan yivenchatesh pa lhajpôyich ca nentaj ti yachajlhavne, pa tajulhey jayu ca 

nijut pa ve'lhanôjesh t'iya'esh ca nashjat'apee pan t'ajôjqu'e ti chiyitsjulhem'ejop, pa 

vooy pa lhajpôyich pa napecleyjop jayu ca nitsôt'ajesh. 

16“Ca nicaajtaj papi yivenchatesh pa Lhcaanvacle pa t'iya'esh pa lhcootsjat, pa vooy 

pa t'ajôjqu'e pa lhcootsjat pa chiyitsjulheshemch'e jayu yiey pan lhjunash ca 

nivacalhtaj pava yi'shi', pa chinatsjulheshch'e pava cincuenta tinshanjay pa clesanilh 

clim pa ve'lhae ts'ivee pava doscientos veinte pa tc'a'sham pava cebada. 

17Ca chinvenchataj pa cotsjaat pa chinatsjuulhjop pa yincôôp ti chiyin'atee, pa 

nôôclhaa jayu pa t'ajôjqu'e pa chiyan'eshi. 

18Taj ti pa chiyvenchat ca nôjtaj pa yincôôp ti chiyin'atee pa vooy pa vatcasinô pa 

natsjulheshch'e jayu pava tinshanjay pa t'ajôjqu'e jayu, pa nanclaneyshijop pa 

t'ajôjqu'e ca natsjuulhtajch'ejop pan tc'a'sham pava chiyetônjop pava yincôpes pava 

amc'oya namjey pa yincôôp ti chiyin'atee. 

19“Ca niteetajesh pan yivenchatesh pa lhcootsjat ca nachajtajlhavne, pa tajulhey jayu 

ca natcufa'yesh pa ve'lhanôjesh t'iya'esh pa nashjat'apee pant'ajôjqu'e ti 

chiyitsjulheshemch'e, pa nitsôt'ajesh shta pa lhcootsjat. 

20Taj ti ca ninteetajesh ca nachajlhavne, pa vooy pa lhech cotsjaat pa natcashaaysha 

pap'elh, pa sasjop jayu ca ve'lheesh ca nachajlhavne. 

21Meelh pa lhech cotsjaat ca camamtajee pa yincôôp ti chiyin'atee, pa lhechesh jayu 

pa chintsôôtjatesh pa Lhcaanvacle, pa vooy pa vatcasinô pa chiyjuteem jayu pa lhech. 

22“Ca nicaajtaj papi yivenchatesh na Lhcaanvacle pa cotsjaat ti tcashaya, ti 

nintsôt'ajesh papi tôlhshaam, 

23pa lhech pa vatcasinô yitsjulheshch'e jayu pan yitsôt'ajesh yiey pant'ajôjqu'e pa 

cotsjaat namjey pa yincôôp ti chiyin'atee, pôque nivacle yishayan jayu tatsha pa lhech 

nalhu pa tc'a'sham pant'ajôjqu'e pa cotsjaat, pa niisinatem jayu pa Lhcaanvacle. 

24Pa vooy pa yincôôp ti chiyin'atee, pa isjop jayu ca chinachajem pan tcashayesh, 

nôque yich'e' pa isa'jop ca nitsôt'ajesh jô pa lhcootsjat. 

25“Lhacôm'a pava t'atsjulheshelhch'e tajulhey ca t'ajôjavatjulh pa tc'a'sham pa 

lhcaclecli pa tinshanja lhey siclo lhjunashjulh pava veinte geras, pa lhech pa 

chincumesh'een pa is'ôcji lhtôvash. 

26“Ca nicaajtaj pava vatjutsa' lhcles pava aclôyelh pa yitsôt'ajesh na Lhcaanvacle pava 

lhech vatjutsa', pa sasjop papu ca nivatvenchatesh. Ca lhechtaja pa vôcô lhaôs 

ja't'ajesha pa tashinshtaj lhaôs pa nitsôt'ajesh na Lhcaanvacle. 

27Ca lhechtaja pa vatôclô ti nichin'isiyan, pa lhech isjop jayu ca chinachajlhavne 

pant'ajôjqu'e ti chiyan'ec'oya, pa chinashjat'apee pa ve'lhanôjesh t'iya'esh pa t'ajôjqu'e. 

Taj ti ca ninteetajeesh ca nachajlhavne, pa isjop jayu ca natcasha'yesh yiey 

pant'ajôjqu'e ti chinem'e. 

28“Ca nicaajtaj papi yivenchatem na Lhcaanvacle pava t'iyasesh pava yitsôt'ajesh, ca 

lhechtaja papi nivacle, pava lhclôy ja't'ajesha pa lhcootsjat yitsôt'esh papi t'ajôôjam, pa 

ampapu ca nivatvenchatesh ca isa'emjop ca natcasha'yesh pa tanca nachajlhavne shta. 

Pa lhacôm'a pava chiyvenchatesh pava lhech matas chiy'isinatem ti chiyjutey na 

Lhcaanvacle. 

29Pa tanca lhecha jayu ca isa'jop ca chinachaj papu ca ve'lhaa papi chiyetônjop tatsha 

ti chiyvômjat, pa isjop jayu ca nivaf. 

30“Pa t'iya'esh pava napu'nôjesh pava chiycavcalhesh'e na cotsjaat nan lhjunash pava 

lhtôsjey shi' pava aacjuy lhavanjay, pava lhech yitsôt'ajesh na Lhcaanvacle ti 

chiyvenchatem pa lhech. 

31Ca nicaajtaj papi yen ti yachajlhavne pa lhech t'iya'esh pava napu'nôjesh, pa tajulhey 

jayu ca nishayanch'e pa t'ajôjqu'e pa nashjat'apee pa ve'lhanôjesh t'iya'esh. 

32“Ca nicaajtaj pava napu'nôjesh vatôclôy ja't'ajesha pava tashinshtas, pa 

chiyvenchatesh na Lhcaanvacle pa ve'lha, 

33pa ya aj ca natcumeyshijop pava isis pava niysisa ca nuyjat'ôcji pav'elh. Ca nôque 

lhanfanashtaja ca chinuyjatajvanôcji pa vatjutsa' nan lhjunash shta paelh ca 

chinancayôjatey pa mônlhaae jayu ca chinvenchat pava lhech, pa nôque lhjunash pa 

sasjop jayu ca chinachaj'in.” 

34Navôque vatyôjijates tô'lha pa Lhcaanvacle ti yijuteyjop pa Moisês papi Israel 

lhavos ti yiey lhpa utiyuc Sinaí. 

Números 

Números 1 

Chiyitsjuulh papi Israel lhavos yiey lhpa Sinaí 

1Pa vatjutsa' nalhu pa napu'eyshi jive'cla pa napu'eyshi nincôôp, ti meelh ti pitoj'e clee 

pa ve'lha nincôôp papi Israel lhavos ti tay'een pa Egipto, pa Lhcaanvacle yiyôjiesha pa 

Moisês ti yiey pa am'e pa'na pan lheyesh Sinaí, yiey pa Tsha'nuvo'esh ti Chivatvan'e 

pa Dios, ti yit'esha: 

2“Asnateshjop pa t'ajuya ca chinatsjuulh lhacôm'a napi Israel lhavos, yiey pa 

lhpôc'ôcshamsha'ne shi' pat'ajôôjamsha'ne, ca jaspa chintôya pa lhey shi' pa t'ajôj'e 

lhacôm'a napi nivacle 

3papi veinte pava lhnincôpes pa natjuyeshey papi yaash, papi t'cajôyshayesh pa 

vatvatclônjayash. I'sesh'ejop ca chinasclanvatich'e pa c'afoquelhayesh, ca nefen ja 

Aarón 

4shi' pa chiyinvacleyanjop pa t'ajôôjamsha'ne yiey pa tc'acl'eshamsha'ne. 

5Navôque lheyis japi lhanvaclesesh ti yefen'ash jayu: “Yiey ja tc'a'sham ja Rubên: ja 

Elisur, lhaôs ja Sedeur. 

6“Yiey ja tc'a'sham ja Simeón: ja Selumiel, lhaôs ja Zurisadai. 

7“Yiey ja tc'a'sham ja Judá: ja Naasón, lhaôs ja Aminadab. 

8“Yiey ja tc'a'sham ja Isacar: ja Natanael, lhaôs ja Zuar. 

9“Yiey ja tc'a'sham ja Zabulón: ja Eliab, lhaôs ja Helón. 

10“Yiey japi tc'acl'eshamsha'ne japi lhcles ja Josê: ja Elisama, lhaôs ja Amiud, yiey ja 

tc'a'sham ja Efraín; shi' ja Gamaliel, lhaôs ja Pedasur, yiey ja tc'a'sham ja Manasês. 

11“Yiey ja tc'a'sham ja Benjamín: ja Abidán, lhaôs ja Gedeoni. 

12“Yiey ja tc'a'sham ja Dan: ja Ahiezer, lhaôs ja Amisadai. 

13“Yiey ja tc'a'sham ja Aser: ja Pagiel, lhaôs ja Ocrán. 

14“Yiey ja tc'a'sham ja Gad: ja Eliasaf, lhaôs ja Reuel. 

15“Yiey ja tc'a'sham ja Neftalí: ja Ahira, lhaôs ja Enán.” 

16Napuque lhanvaclesesh papi tc'acl'eshamsha'ne ti chiyt'acumeyshi papi lhtachifas 

Israel lhavos ti chinôclitjop papi yitsôt'ajesh lhpôc'ôcshamsha'ne. 

17-18Pa vatjutsa' nalhu pa napu'eyshi jive'cla pa nincôôp, pa Moisês shi' pa Aarón pa 

tayelhvane papi lhech nivacle ti nifaclemch'e ti yinôôclhanita pa Dios, pa lhech 

lhjunashesh lhacôm'a papi lhchifas, ti chiyitsjuulh lhacôm'a papi Israel lhavos, pa 

yi'sesh'ejop ti yisclanvatich'e papi lhpôc'ôcshamsha'ne shi' papi t'ajôôjam pava ve'lhee 



257 

 

 
Nivacle Bible  

© 1994,  Sociedades Bíblicas Unidas. 
 

 
 

 

ts'ivee lheyis papi lhech shi' pat'ajôôj yamvatsham papi nivacle veinte pava nincôpes ti 

yamja papi yaash pava lhnincôpes, 

19jan t'ônasheshem pa Lhcaanvacle pa Moisês ti yiyôjiesha. Côque ti chiyitsjuulh pa 

lhfanishesh ti yiey pa am'e pa'na lheyesh Sinaí. 

20-21Ve'lheesh ti chiyitsjuulh pa tc'acl'eshamsha'ne, pa lhpôc'ôcshamsha'ne shi' 

pat'ajôôjamsha'ne, ti chiyi'sesh'ejop pava ve'lhee ts'ivee lheyis papi lhech shi' pat'ajôôj 

yamvatsham papi nivacle veinte pava lhnincôpes yamja papi yaash, pa nôque 

lhjunashch'e ti vacalhesh: Pa tc'a'sham pa Ruben, pa vatjutsa' lhaôs pa Israel, pa 

chiyitsjuulh papi cuarenta y seis mil quinientos papi nivacle tcajôysheyesh pa 

vatvatclônjayash. 

22-23Pa tc'a'sham pa Simeón pa chiyitsjuulh papi cincuenta y nueve mil trescientos. 

24-25Pa tc'a'sham pa Gad pa chiyitsjuulh papi cuarenta y cinco mil seiscientos 

cincuenta. 

26-27Pa tc'a'sham pa Judá pa chiyitsjuulh papi setenta y cuatro mil seiscientos. 

28-29Pa tc'a'sham pa Isacar pa chiyitsjuulh papi cincuenta y cuatro mil cuatrocientos. 

30-31Pa tc'a'sham pa Zabulón pa chiyitsjuulh papi cincuenta y siete mil cuatrocientos. 

32-35Papi lhcles pa Josê pa chiyitsjuulh papi cuarenta mil quinientos tô'lha pa tc'a'sham 

pa Efraín shi' papi treinta y dos mil doscientos tô'lha pa tc'asham pa Manasês. 

36-37Pa tc'a'sham pa Benjamín pa chiyitsjuulh papi treinta y cinco mil cuatrocientos. 

38-39Pa tc'a'sham pa Dan pa chiyitsjuulh papi sesenta y dos mil setecientos. 

40-41Pa tc'a'sham pa Aser pa chiyitsjuulh cuarenta y un mil quinientos. 

42-43Pa tc'a'sham pa Neftalí pa chiyitsjuulh papi cincuenta y tres mil cuatrocientos. 

44Côque ti vacalhesh ti yitsjuulh pa Moisês shi' pa Aarón shi' papi doce lhanvaclesesh 

papi Israel lhavos ti chijuyjata papi tc'acl'eshamsha'ne shi' papi t'ajôôjamsha'ne: 

45papi Israel lhavos papi veinte pava lhnicôpes pa yama papi yaash pava lhnincôpes ti 

tcajôyshayesh pa vatvatclônjayash, 

46papi lhech seiscientos tres mil quinientos cincuenta pat'ajôôj yamvatsham. 

Chiyetôneyshisha'ne papi levitas 

47Vooy papi levitas nichinu'esham ti chiyitsjuulh pat'ajôôjamsha'ne papi 

lhacchevot'esh, 

48lhayaash pa Lhcaanvacle ti lhech t'ônashesha pa Moisês: 

49“Meelh ca atsjuulhtaj napi Israel lhavos, pa ya aj ca u'esham ca atsjulhesh napi lhech 

yiey ja tc'a'sham ja Leví. 

50Vooy napi levitas isjop jayu ca ayôjiesha na vatcumjayash'e na is'ôcji lhtôvash yiey 

na chivatpeya'esh, lhacôm'a pava chiycheneshjop shi' pava chiyetônjop na is'ôcji 

lhtôvash. Napi lhech lhcumjayashesh jayu ca nichaajlhach'esha'ne jayu na is'ôcji 

lhtôvash shi' nava chiycheneshjop.Isjop jayu shta ca nasnateshjop pava lhatsha'nuvos 

yiey na lhavôjqu'e na is'ôcji lhtôvash. 

51Meelh ca natc'uytajesh ts'ivee vooy japi lhech pa nanclan'e na is'ôcji lhtôvash, pa 

yitsemajc'oya shta yiey pan t'ichay'e jayu. Lhacôm'a papi tavujuya ca shalhatajeema 

na is'ôcji lhtôvash, pa tanivalhchayesh jayu pa lhavafi. 

52Vooy jap'elh Israel lhavos pa namjop jayu pa t'ichavatjop ti c'afoquelhayesh, yiey 

pava yitsôt'ajesh ts'ivee t'ichavtesjop ti caaj pa yinôôclhanitsha sivôclôc lhayeech. 

53Vooy napi levitas yamjatjop jayu pava lhatshatnuvos na is'ôcji lhtôvash ti yie' na 

chivatpeya'esh, pa vanujumatsenesh jayu, pa jaspa tanca suyaa na Lhcaanvacle napi 

Israel lhavos.” 

54Vooy papi Israel lhavos pa yisnatesh lhacôm'a yiey pan t'ônasheshem pa 

Lhcaanvacle ti yiyôjiesha pa Moisês. 

Números 2 

Chiyisclanvatich'e pa vat'ichavat 

1Pa Lhcaanvacle yiyôjiesha pa Moisês shi' pa Aarón pa yit'esha: 

2“Vooy japi Israel lhavos isjop ca nasnatesh pava lhatsha'nuvos ca ninayeemey clee 

na lhavôjqu'e na Tsha'nuvo'esh ti Chivatvan'e, pa ve'lhaae ts'ivee pa yinôôclhanitsha 

sivôclôc lhayeech ti chiyvenchatesh ts'ivee papi yitsôt'ajesh t'ajôôjam. 

3“Yiey na lhum'ôcjinucjulh pa t'ichavat jayu japi c'afoquelhayesh ti yinôôlhanitsha pa 

sivôclôc lhayeech yitsôt'ajesh ja Judá. Vooy ja tc'a'sham ja Judá caaj ja lhanvacleesh 

lhey Naasón, lhaôs ja Aminadab, 

4yiey jan lhjunash ti chiyitsjuulh ti yamvatsham setenta y cuatro mil seiscientos japi 

nivacle. 

5Natvayjulh japi lhech pa t'ichavat jayu japi c'afoquelhayesh yiey ja tc'a'sham ja 

Isacar, ti caaj ja lhanvacleesh Natanael, lhaôs ja Zuar, 

6yiey jan lhjunash ti chiyitsjuulh ti yamvatsham japi cincuenta y cuatro mil 

cuatrocientos japi nivacle. 

7Shi' shta ca natvayjulh japi lhech pa t'ichavat jayu japi c'afoquelhayesh yiey ja 

tc'a'sham ja Zabulón, ti caaj ja lhanvacleesh Eliab, lhaôs ja Helón, 

8yiey jan lhjunash ti chiyitsjuulh ti yamvaatsham japi cincuenta y siete mil 

cuatrocientos japi nivacle. 

9Nôque lhjunash ja vat'ichavat yie' ja Judá pa pu'jana'esham japi c'afoquelhayesh, pa 

yamvatsham ciento ochenta y seis mil cuatrocientos japi nivacle ti yie' t'ajuyish japi 

Israel lhavos. 

10“Vooy na fiyatjulh pa t'ichavat jayu japi c'afoquelhayesh ti yinôôclhanitsha pa 

sivôclôc lhayeech yiey ja tc'a'sham ja Rubên. Ti caaj ja lhanvacleesh Elisur, lhaôs ja 

Sedeur, 

11yiey jan lhjunash ti chiyitsjuulh ti yamvatsham japi cuarenta y seis mil quinientos 

japi nivacle. 

12Pa natvayjulh japi lhech pa t'ichavat jayu japi c'afoquelhayesh ja tc'a'sham ja 

Simeón, ti caaj ja lhanvacleesh Selumiel, lhaôs ja Zurisadai, 

13yiey jan lhjunash ti chiyitsjuulh ti yamvatsham japi cincuenta y nueve mil 

trescientos japi nivacle. 

14Shi' shta japi lhech tavayjulh jayu pa t'ichavat japi c'afoquelhayeshja tc'a'sham ja 

Gad, ti caaj ja lhanvacleesh Eliasaf, lhaôs ja Reuel, 

15yiey jan lhjunash ti chiyitsjuulh ti yamvatsham japi cuarenta y cinco mil seiscientos 

cincuenta japi nivacle. 

16Nôque lhjunash ja vat'ichavat yie' ja Rubên pa pu'janasham japi c'afoquelhayesh, pa 

yamvatsham ciento cincuenta y un mil cuatrocientos cincuenta japi nivacle, ti 

napu'esh'e pa yie' jayu. 

17“Vooy japi levitas yuyey jayu ts'ivee tatsha yiey java yichatjulhsham vat'ichavtes, 

pa nichaaj jayu ts'ivee ja Tsha'nuvo'esh ti Chivatvan'e. Pava yichatjulhsham 

vat'ichavates pa ninijiyinch'e jayu jan lhjunash ti tayôjijanesh pa vat'ichavat ti yichaaj 

ts'ivee pava yitsôt'ajesh chinôôclhanita sivôclôc lhayjey. 

18“Yiey na nuutch'ejulh caaj pa t'ichavat jayu japi c'afoquelhayesh pa yichaaj jayu pa 

yinôôclhanitsha sivôclôc lhayeech tô'lha ja Efraín. Ti caaj ja lhanvacleesh Elisama, 

lhaôs ja Amiud, 

19yiey jan lhjunash ti chiyitsjuulh ti yamvatsham japi cuarenta mil quinientos japi 

nivacle. 

20Pa natvayjulh japi lhech pa t'ichavat jayu japi c'afoquelhayesh ja tc'a'sham ja 

Manasês, ti caaj ja lhanvacleesh Gamaliel, lhaôs ja Pedasur, 

21yiey jan lhjunash ti chiyitsjuulh ti yamvatsham japi treinta y dos mil doscientos japi 

nivacle. 

22Pa natvayjulh shta japi lhech pa t'ichavat jayu japi c'afoquelhayeshpa tc'a'sham ja 

Benjamín, ti caaj ja lhanvacleesh Abidán, lhaôs ja Gedeoni, 

23yiey jan lhjunash ti chiyitsjuulh ti yamvatsham japi treinta y cinco mil cuatrocientos 

japi nivacle. 

24Nôque lhjunash ja vat'ichavat yiey ja Efraín pa pu'janasham jayu japi 

c'afoquelhayesh pa yamvatsham jayu japi ciento ochenta mil cien japi nivacle, ti 

pu'jana'esham jayu ja yie'shi. 

25“Vooy ja fchenajjulh caaj jayu pa t'ichavat japi c'afoquelhayesh ti yichaaj jayu pa 

yinôôclhanitsha pa sivôclôc lhayeech yiey ja Dan. Ti caaj ja lhanvacleesh Ahiezer, 

lhaôs ja Amisadai, 

26yiey jan lhjunash ti chiyitsjuulh ti yamvatsham japi setenta y dos mil setecientos japi 

nivacle. 

27Pa natvayjulh japi lhech pa t'ichavat jayu japi c'afoquelhayesh ja tc'a'sham ja Aser, ti 

caaj ja lhanvacleesh Pagiel, lhaôs ja Ocrán, 

28yiey jan lhjunash ti chiyitsjuulh ti yamvatsham japi cuarenta y un mil quinientos japi 

nivacle. 

29Pa tavayjulh jayu shta japi lhech pa t'ichavat japi c'afoquelhayesh ja tc'a'sham ja 

Neftalí, ti caaj ja lhanvacleesh Ahira, lhaôs ja Enán, 

30yiey jan lhjunash ti chiyitsjuulh ti yamvatsham japi cincuenta y tres mil 

cuatrocientos japi nivacle. 

31Nôque lhjunash ja vat'ichavat yiey ja Dan pa pu'janasham jayu japi c'afoquelhayesh, 

pa yamvatsham jayu japi ciento cincuenta y siete mil seiscientos japi nivacle, pa lhech 

yôj'e jayu pa yie' ts'ivee.” 

32Ti chiyitsjuulh pat'ajôôjam papi Israel lhavos ti vacalhsham ti c'afoquelhayesh pa 

seiscientos tres mil quinientos cincuenta papi nivacle. 

33Taj ti vooy pan t'ônasheshem pa Lhcaanvacle pa Moisês papi levitas ti 

nichinu'esham ti chiyitsjuulh. 

34Vooy papi Israel lhavos yisnatesh lhacôm'a pan t'ônasheshem pa Lhcaanvacle ti 

yiyôjiesha pa Moisês: pa ve'lhee ts'ivee pa t'ichavat pa yitsôt'ajesh yinôôclhanitsha ti 

yicheelh papi yitsôt'ajesh lhpo'c'ojam shi' pat'ajôôjam. 

Números 3 

Pava chiycumjat'e papi levitas 

1Pan t'aplhuqu'e pa Lhcaanvacle ti tasinôyem pa Moisês ti yiey lhpa utiyuc Sinaí, papi 

lhcles pa Aarón shi' pa Moisês papi lhech: 

2Papi lhcles pa Aarón: pa Nadab, pa lhech c'utsa'jesh, pa Abiú, pa Eleazar shi' pa 

Itamar. 

3Papi lhech yichatjulh chiyvenchatesh ti chiyisclanesha'ne ti t'acu'mesh'in ti 

vatcasinôclesh, 

4taj ti pa Nadab shi' pa Abiú vafsha'ne ti yie' t'ajuyish pa Lhcaanvacle, lhayaash ti yiey 

pa am'e pa'na lheyesh Sinaí ti tcufaytajesh pa itôj venalha. Papi lhech ampapu lhclesa. 

Pa lhechesh pa Eleazar shi' pa Itamar vatcasinôclesh ts'ivee ti yiclôvalhesh pa lhtata 

Aarón. 

5Pa Lhcaanvacle yiyôjiesha pa Moisês pa yit'esha: 

6“Ôney japi tc'a'shamsha'ne ja Leví, pa jaspa nasclanesha'ne ja vatcasinô Aarón ca 

natcuumvatsham'in. 

7Pa yieshjop jayu ja lhcumjayash ja Aarón shi' lhacôm'a japi lhchifas, yiey t'ajuyish na 

Tsha'nuvo'esh ti Chivatvan'e, pa tanyôjijayesh jayu pa lhcumjayash'e na is'ôcji 

lhtôvash. 

8Pa vanujumatsenesh jayu shta nava chiycheneshjop na Tsha'nuvo'esh ti Chivatvan'e, 

pa nôveshjop jayu ja lhcumjayashem'in japi Israel lhavos shi' ja vatcumjayash'e na 

is'ôcji lhtôvash 

9Avenchatc'oya japi levitas jap'elh Israel lhavos, ca jaspa nasnatshem ja lhcumjayash 

ja Aarón shi' japi lhcles, 

10pa mônlhaaesh ja Aarón shi' japi lhcles ja lhcumjayashesh ti vatcasinôclesh. Ca 

nicaajtaj papu ti nicumjayutaj'e ti vatcasinô'esh ti nilhecha, pa tanutsjayesh jayu pa 

lhavafi.” 

Papi levitas, yitsôt'ajesh pa Lhcaanvacle 

11Pa Lhcaanvacle yiyôjiesha pa Moisês pa yit'esha: 

12“Vooy japi Israel lhavos apis ti jaycumeyshiyitam japi levitas, ti jancayôjatey pa 

vatjutsa' lhaôs japi ve'lha ts'ivee pat'ajôôjam. Japi lhech tsitsôt'ajesh, 

13lhayaash ti tsitsôt'ajesh lhacôm'a papi vatjutsa' vataclesesh. Jan t'elhesh ti 

jaclônsha'ne lhacôm'a japi vatjutsa' lhcles japi Egipto lhavos, ti jasclansha'neyitam 

japi vatjutsa' lhclesesh japi Israel lhavos shi' shta pava vatjutsa' lhcles pava lhclôy 

yaquisetes. Pa lhe'naa ti tsitsôt'ajesh. Yivaatsha ya Lhcaanvacle.” 

Chiyitsjuulh papi levitas 

14Pa Lhcaanvacle yiyôjiesha pa Moisês yiey ja am'e pa'na lheyesh Sinaí pa yit'esha: 

15“Asnateshjop pa t'ajuya ca chinatsjuulh japi levitas ca chinasclanvatich'ejop 

jat'ajôôjamsha'je shi' pa lhpôc'ôcshamsha'ne, pa chini'sesh'e ts'ivee lhacôm'a japi 

levitas yitsjôy ti ve'lha jive'cla pa namja japi yaash.” 

16Vooy pa Moisês yisnatesh pa t'ajuya ti chiyitsjuulh yiey pan t'ônasheshem pa 

Lhcaanvacle ti yiyôjiesha. 

17Papi lhcles pa Leví pa Gersón, pa Coat shi' pa Merari. 

18Papi lhcles pa Gersón, ti chiyisclanvatich'e pa lhpôc'ôcshamsha'ne, pa Libni shi' pa 

Simei. 

19Papi lhcles pa Coat, ti chiyisclanvatich'e pa lhpôc'ôcshamsha'ne, pa Amram, pa 

Izhar, pa Hebrón shi' pa Uziel. 

20Papi lhcles pa Merari, ti chiyisclanvatich'e pa lhpôc'ôcshamsha'ne, pa Mahli shi' pa 

Musi. Lhacôm'a papuque lhpôc'ôcshamsha'ne pa Leví ti chiyisclanvatich'e 

pat'ajôôjamsha'ne. 

21Pa lhpôc'ôcshamsha'ne pa Gersón lhech papi Libni shi' pa Simei. 

22Ti yamvatsham papi yitsjôy chiyi'sesh'e ti ve'lha jive'cla shi' papi yaash, siete mil 

quinientos pat'ajôôj. 

23Papuque lhpôc'ôcshamsha'ne yisnatesh pava lhatsha'nuvos yiey na nuutch'ejulh 

t'ôyish'e pa is'ôcji lhtôvash. 

24Pa lhanvacleesh pa t'ajôôjamsha'ne lhcles pa Gersón lhech pa Eliasaf, lhaôs pa Lael. 

25Vooy pan yie' pa Tsha'nuvo'esh ti Chivatvan'e pa chiyôji'sha ti vanujumatsenesh pa 

is'ôcji lhtôvash pa Tsha'nuvo'esh, pava chiych'anesh'apee tnôjiche, pa uj sivôclôc 

lhayeech yiey pa chiyuy'een pa Tsha'nuvo'esh, 

26pava us sivôclôc lhayjey yiey pa clayôych'e, pa uj sivôclôc lhayeech yiey pa 

chiyuy'een pa clayôych'e pan t'afayjop pa is'ôcji lhtôvash shi' pa itôvat'esh, shi' shta 

pava t'ajuya lhniyjôyesh. 

27Vooy pa lhpôc'ôcshamsha'ne pa Coat pa Amram, pa Izhar, pa Hebrón shi' pa Uziel, 

28pa yamvatsham papi yitsjôy chiyi'sesh'e ti ve'lha jive'cla shi' papi yaash pa ocho mil 

trescientos. Papi lhech lhpôc'ôcshamsha'ne ti vanujumatsenesh pa is'ôcji lhtôvash 

29pa yisnatesh pa t'ichavatjop yiey na fiyatjulh pa is'ôcji lhtôvash. 

30Pa lhanvacleesh papi lhech lhpôc'ôcshamsha'ne pa Elizafán, lhaôs pa Uziel. 

31Papi lhech lhpôc'ôcshamsha'ne vanujumatsenesh ts'ivee lhpa vatcaquicletôshi yich'e' 

pa chivatpeya'esh, pa vattsaccunjavat, lhpa t'ajuya ti chiytseclô'lhey, pava itôvtes, 

pava chiyvenchat t'ajuya pa vatcumjayashesh pa vatôclôjqueyash, pa uj sivôclôc 

lhayeech shi' lhacôm'a pava t'ajuya ti chiychenesh. 

32Vooy pa chiyashjat ti lhanvacleesh papi levitas lhech pa Eleazar, lhaôs pa vatcasinô 

Aarón, ti chiyôjisha ti yiclôvalhesh papi vanujumatsenesh pa is'ôcji lhtôvash. 

33Vooy pa lhpôc'ôcshamsha'ne pa Merari lhech papi Mahli shi' pa Musi. 

34Vooy pa yamvatsham papi yitsjôy chiyi'sesh'e ti ve'lha jive'cla shi' papi yaash pa 

seis mil doscientos. 

35Pa lhanvacle lhech pa Zuriel, lhaôs pa Abihail, pa yisnatesh pava lhatsha'nuvos yiey 

na fchenajjulh pa is'ôcji lhtôvash. 

36Papi lhcles pa Merari pa vanujumatsenesh pava yeclôy t'iyas yiey pa is'ôcji 

lhtôvash, pava chiyiyitesh'e, pava vantsemajc'oya, pava lhafoclesh shi' lhacôm'a pava 

chiycheneshjop, 

37lhech lhjunashesh pava vantsemaaj ti yichjop pa clayôych'e, pava lhafoclesh, pava 

chiytsemajc'oya shi' pava lhniyjôy. 

38Vooy na lhum'ôcjinucjulh, pan t'ajuyshi pa is'ôcji lhtôvash ti yie' t'ajuyish pa 

Tsha'nuvo'esh ti Chivatvan'e, pa lhech yan'e pa lhatsha'nuvo pa Moisês shi' pa Aarón 

shi' shta papi lhcles pa Aarón, papi lhech vanujumatseneshem pa is'ôcji lhtôvash papi 

Israel lhavos. Ca nicaajtaj papi yicumjayu'esh'in ti vatcasinô'esh ti nilhecha pa 

nitanivalhcheyesh pa lhavafi. 

39Meelh pa Moisês shi' pa Aarón ti yisnatesh pa t'ajuya ti chiyitsjuulh papi levitas ti 

chiyisclanvatich'e pa lhpôc'ôcshamsha'ne yiey pan t'ônasheshem pa Lhcaanvacle ti 

yiyôjiesha, pa yamvatsham papi yitsjôy ti ve'lha jive'cla shi' shta papi yaash pa 

veintidós mil pa t'ajôôj. 

Chincayôjatey papi vatjutsa' vatacles 

40Pa Lhaanvacle yit'esha pa Moisês: “Atsjuulh japi vatjutsa' lhcles japi Israel lhavos, 

ti ve'lha jive'cla shi' japi yaash, pa i'sesh'e java lheyis. 

41Pa nanjooylha ca nancayôjatey japi vatjutsa' lhcles japi Israel lhavos ca 

asclaneelhsha'neyam japi levitas. Yivaatsha ya Lhcaavacle. Pa lhech lhjunasha ca 

nancayôjatey pava vatjutsa' lhcles pava lhclôy japi Israel lhavos ca 

asclaneelhsha'neyam pava lhclôyesh japi levitas.” 

42Vooy pa Moisês yitsjuulh papi vatjutsa' lhcles papi Israel lhavos, jan t'ônasheshem 

pa Lhcaanvacle ti yiyôjiesha, 

43lhacôm'a papi yisjôy chiyi'sesh'e ti ve'lha jive'cla shi' papi yaash pa veintidós mil 

doscientos setenta y tres pat'ajôôj. 

44Pa Lhcaanvacle pa yiyôjiesha pa Moisês pa yit'esha: 

45“Acum'e japi levitas ca ancayôjatey japi vatjutsa' lhcles japi Israel lhavos, shi' pava 

lhclôyesh japi levitas ca ancayôjatey pava lhclôy japi Israel lhavos, lhayaash japi 

levitas ti tsitsôt'ajesh. Yivaatsha ya Lhcaanvacle. 

46Taj ti japi vatjutsa' lhcles japi Israel lhavos ya'sheshc'oya ja t'ajôôj japi levitas, pa 

nôque lhjunash ti chincayôjatey japi lhech doscientos setenta y tres vatjutsa' vatacles, 

47pa aalhsha ca niney pava ve'lhanôjesh tinshanjaesh pa clesanilh clim ca ve'lhaae 

ts'ivee, yiey pan lhcaclecliniyash yiey pa is'ôcji lhtôvash, pa lhech tinshanja once 

gramos, 

48pa ajutey pa lhech peso ja Aarón shi' japi lhcles ti chincayôjate'mey japi lhech.” 

49Vooy pa Moisês pa t'acu'mey pa peso ti chiyachajem papi vatjutsa' lhcles papi Israel 

lhavos pavan ya'shem, 

50pa t'acu'mey pava mil trescientas setenta y cinco tinshanja'esh pa clesanilh clim, 

yiey pan lhcaclecliniyash yiey pa is'ôcji lhtôvash. 

51Pa nijooylhach'e ti yijutshey pava peso pa Aarón shi' papi lhcles, yiey pan 

t'ônasheshem pa Lhcaanvacle ti yiyôjiesha. 

Números 4 

Pava lhcumjatesesh papi levitas 

1Pa Lhcaanvacle yiyôjiesha pa Moisês shi' pa Aarón pa yit'esha: 

2“Asnateshjop pa t'ajuya ti chiyitsjuulh, ca chinasclanvatich'e pa lhpôc'ôcshamsha'ne 

shi' jat'ajôôjamsha'ne japi levitas lhcles ja Coat 

3japi tôlh'e treinta shi' ti yamey cincuenta java lhnicôpes pa t'aplhuqu'e', japin 

yijpô'yesh ti t'acum'een ja Tsha'nuvo'esh ti Chivatvan'e. 

4“Vooy ja lhcumjayash japi lhcles ja Coat ya'shesh ti chiy'isiyan, ti nôque 

lhjunashesh: 

5Meelh japi vatachifas ca nuytajey pa nôyish, vooy ja Aarón shi' japi lhcles pa 

nanclan'e jayu ja uj sivôclôc lhayeech ti yiey pa chiyuy'een ja yaash ti is'ôcji lhtôvash, 

pa yip'ooj'e jayu lhja vatcaqueclitôshi yeclônilh ja yich'e' chivatpeya'esh. 

6Pa nanvayjatchisham jayu java tnôjichey clasach'esha'ne, nanc'aatsham jayu pa 

sivôclôc lhayeech yucch'e piclô, pa nijucjuqu'e java yicloy t'ajuya ti chiychaaj. 

7Pa nanc'aatsham jayu shta pa sivôvlôc lhayeech yucch'e ca nich'anesh'apee ja 

vattsaccunajavat ti Chit'ajuyish'e, pa nich'anesh'apee shta java titjey, java yacutshiyis, 

java vat'iyôjatshiyis shi' java tacfeyes t'ajuya pa vatcufayjat'esh pa ôtjayetas t'i', lhech 

lhjunasheesh lhpa yucuve chiycufa'yesh'in yajatesh. 

8Pa nanvayjatchisham ca nich'anesh'apee lhacôm'a ja ve'lha sivôclôc lhayeech yuc, pa 

nip'ooj'e jayu ja tnojiche clasach'e, pa isjop jayu ca nijucjuqu'e java yeclôy ca nichaaj. 

9Pa nanjooylha ca natcum'e jayu ja ve'lha sivôclôc lhayeech yucch'e pa nip'ooj'e jayu 

lhja t'ajuya ti chitselhô'lha, java itôtas, java chiyjujquiyinesh, java t'ôôy titjey shi' 

lhacôm'a java tacfeyes chiycheneshjop'in pa lhape'. 

10Lhacôm'a cavôque pa niclôpjalhesham jayu java tnojichey clasa'ch'esha'ne pa 

yijucjuqu'e jayu java yeclôy ca nichaaj. 

11“Pa nanc'aatsham jayu shta ja ve'lha sivôclôc lhayeech yucch'e ca nich'anesh'apee ja 

itôvat'esh pa clesanilh cojiyaj, pa niclôpjalhesham java tnojichey clasa'ch'esha'ne pa 

nijucjuqu'e java yeclôy ca nichaaj. 

12Pa nanjooylha jayu ca nantôqu'e java t'ajuya ti chiychenesh ti chit'acum'ôcjiin ja 

is'ôcji lhtôvash pa nich'anesh'apee jayu ja ve'lha sivôclôc lhayeech, pa 

niclôpjalhesham jayu java tnojichey clasa'ch'esha'ne pa yicha'jesh jayu shta java 

yeclôy chijucjuqu'e. 

13Pa isjop ca nicleshch'e pa lhôtje shi' pa shnomaj yiey ja itôvat'esh, pa nanjooylha ca 

nip'ooj'e ja ve'lha sivôclôc lhayeech yacutch'e. 

14Pa nanvayjatchisham ca nan'apee lhacôm'a java chiycheneshjop ti chit'acu'mesh'e pa 

vatôclôjqueyash yiey ja itôvat'esh: java fayjoc t'ajuya, java ts'amtas, java joquitas, java 

us tacfeyis; pa nanjooylha lhacôm'a java chiycheneshjop ja itôvat'esh. Lhacôm'a 

cavôque pa nich'anesh'apee jayu java tnojichey clasa'ch'esha'ne shi' java yeclôy t'ajuya 

ti chiychaaj. 

15Meelh ja Aarón shi' japi lhcles yivaclhitesh ti yiclôpjalheshamsha'ne lhacôm'a java 

lhasnôyjes, ti palha vatjumte'a ca nuyey ja nôyish, pa iseemjop jayu ca ninachey japi 

lhcles ja Coat ca jaspa yichaajvatich'e lhacôm'a. Taj ti sasjop ca nit'ajayesha java 

lhpôcôtôy java lhasnôyjes, jaspa tanca nivafsha'ne. Lhacôm'a cavôque yiey ja 

Tsha'nuvo'esh ti Chivatvan'e java lhech isjop ti nichaaj japi lhcles ja Coat. 

16Vooy ja Eleazar, lhaôs ja vatcasinô Aarón, isjop jayu ca nicha'jesh ja lhape' t'ajuya 

java itôtas, ja acôjqu'e pa lhniish ja vatshachivo, java chiycôvjiyan vatcufayjatesesh 

javan yajatesh ti chinjutyam, shi' ja lhape' chiyvenchat. Shi' shta ti vanujumatsenesh 

jayu ja is'ôcji lhtôvash shi' lhacôm'a javan yi'ôcji, shi' java t'ajuya lhasnôyjes.” 

17Pa Lhcaanvacle yiyôjiesha pa Moisês shi' pa Aarón pa yit'esha: 

18“Ya aj ca avashanem japi lhpôc'ôcshamsha'ne ja Coat ca nôcc'oya japi levitas. 

19Ca jaspa tanca chinclôyitesh japi lhech pa lhavafi ca nit'ajaytaja java lhasnôyjes, pa 

isjop ca nôque lhfanisheesh: vooy ja Aarón shi' japi lhcles tanyôjijayjop jayu ca 

ve'lhaa ts'ivee ca niteetshe'ma pa ca lhfanishtajeesh shi' java ca nichaajtaj. 

20Nôque lhjunash japi lhech tan jayu ca nôc'ôcji papu ca ve'lhaa ca nivan java 

lhasnôyjes, pa tanca lhecheesh ca nivaf.” 

21Pa Lhcaanvacle yiyôjiesha pa Moisês pa yit'esha: 

22“Asnatesh shta pa t'ajuya ti chiyitsjuulh, ca asclanvatich'e ja lhpôc'ôcjamsha'ne shi' 

pat'ajôôjamsha'ne japi lhcles ja Gersón 

23japin tôlh'e' treinta shi' japin yôj'e' cincuenta java lhnincôpes, japin yijpô'yesh ti 

t'acum'een ja Tsha'nuvo'esh ti Chivatvan'e. 

24“Vooy pa lhcumjayash'in japi lhcles ja Gersón nôque lhjunash jayu: 

25Isjop jayu ti yichaaj java us sivôclôc lhayjey yiey ja is'ôcji lhtôvash ja Tsha'nuvo'esh 

ti Chivatvan'e, ja chiychenesh'apee tnojichey clasa'ch'esha'ne pa nich'anesh'apee, ja uj 

sivôclôc lhayeech yiey ja chiyuy'een ja Tsha'nuvo'esh ti Chivatvan'e, 

26java us sivôclôc lhayjey yiey ja clayôych'e, pa sivôclôc lhayeech yiey ja chiyuy'een 

ja clayôych'e ti yichjop ja is'ôcji lhtôvash shi' ja itôvat'esh, java t'ajuya lhniyjôyesh shi' 

lhacôm'a java chiycheneshjop pa vatcumjayash'e. 

27Vooy ja Aarón shi' japi lhcles lhavôseshjop jayu japi lhcles ja Gersón pava ca 

natcuumtaj'e ca nasnatajesh shi' ca nichaajtaj. Avaatsheelh lhtanch'anjayeshelh jayu 

java ca nasnatajesh japi lhech. 

28Côque lhcumjayasheesh ja lhpôc'ôcshamsha'ne japi lhcles ja Gersón ti yiesh'e ja 

Tsha'nuvo'esh ti Chivatvan'e, ti yiclôvalhem ja Itamar, lhaôs ja vatcasinô Aaron. 

29“Asnatesh shta ja t'ajuya ti chiyitsjuulh japi lhcles ja Merari, ca asclanvatich'e ja 

lhpôc'ôcshamsha'ne shi' japi t'ajôôjamsha'ne. 

30I'sesh'e lhacôm'a japi tôlh'e treinta shi' japi yôj'e cincuenta java lhnincôpes, japi 

yijpô'yesh ti t'acum'een ja Tsha'nuvo'esh ti Chivatvan'e. 

31Pa lhcumjayash'e ti yiey ja Tsha'nuvo'esh ti Chivatvan'e pa yichaaj jayu java yeclôy 

t'iyas yiey ja is'ôcji lhtôvash, java chiyiyitesh'e, java vantsemaaj shi' java lhafoclesh, 

32java vantsemaaj yiey ja clayôych'e ti yamjop ja is'ôcji lhtôvash, java lhafoclesh, java 

vantsemajc'oya, shi' java lhniyjôy shi' lhacôm'a java t'ajuya ti chit'acum'een. Avaatsha 

isjop jayu ca ve'lhaa ts'ivee ca at'eshem ca nichaaj. 

33Nôque lhcumjayashesh yiey ja Tsha'nuvo'esh ti Chivatvan'e, ti lhayôjiesha jayu japi 

lhpôc'ôcshamsha'ne lhcles ja Merari ti yiclôvalhem jayu ja Itamar, lhaôs ja vatcasinô 

Aarón.” 

34Vooy pa Moisês, pa Aarón shi' papi lhanvaclesesh papi vatachifas pa yitsjuulh ti 

yisclanvatich'e pa lhpôc'ôcshamsha'ne shi' papi t'ajôôjamsha'ne papi lhcles pa Coat 

35papin tôlh'e treinta shi' papi yôj'e' cincuenta pava lhnincôpes, papin yijpô'yesh ti 

t'acum'een pa Tsha'nuvo'esh ti Chivatvan'e, 

36papi nivacle ti chiyi'sesh'e pa dos mil setecientos cicncunta ti yamvatsham. 

37Nôque t'ajôj'e papi lhcles pa Coat ti t'acum'een pa Tsha'nuvo'esh ti Chivatvan'e, yiey 

pan lhjunash ti yitsjuulh pa Moisês shi' pa Aarón pan t'ônashem ti yiyôjiesha pa 

Lhcaanvacle pa Moisês. 

38Papi lhcles pa Gersón, ti chiyisclanch'e pa lhpôc'ôcshamsha'ne shi' 

pat'ajôôjamsha'ne, 

39papin tôlh'e' treinta shi' papi yôj'e' cincuenta pava lhnincôpes papi lhech yijpô'yesh ti 

t'acum'een pa Tsha'nuvo'esh ti Chivatvan'e, 

40pa dos mil seiscientos treinta. 

41Côque t'ajôôj papi lhcles pa Gersón ti t'acum'een pa Tsha'nuvo'esh ti Chivatvan'e, 

yiey pan lhfanishesh ti yisnatesh pa Moisês shi' pa Aarón ti yiyôjiesha pa 

Lhcaanvacle. 

42Papi lhcles pa Merari, ti yisclanvatich'e pa lhpôc'ôcshamsha'ne shi' 

pat'ajôôjamsha'ne, 

43papin tôlh'e' treinta shi' papi yôj'e' cincuenta pava lhnincôpespapin yijpô'yesh ti 

t'acum'een pa Tsha'nuvo'esh ti Chivatvan'e, 

44papi lhech tres mil doscientos. 

45Nôque t'ajôôj papi lhcles pa Merari ti t'acum'ôcjiin pa Tsha'nuvo'esh ti Chivatvan'e, 

yiey pan lhfanishesh ti yitsjuulh pa Moisês shi' pa Aarón pan t'ônsheshem pa 

Lhcaanvacle pa Moisês. 

46Vooy pat'ajôôj ti yamvatsham papi levitas ti yitsjulheelh pa Moisês pa Aarósn shi' 

papi lhanvaclesesh papi Israel lhavos ti yisclanvatich'e pa lhpôc'ôcshamsha'ne 

pat'ajôôjamsha'ne, 

47papin tôlh'e treinta shi' papi yamey cincuenta pava lhnincôpes papi lhech yijpô'yesh 

ti t'acum'een pa Tsha'nuvo'esh ti Chivatvan'e, 

48pa ocho mil quinientos ochenta. 

49Côque chiyitsjuulh chiyisnatesh yiey pan t'ônashesha pa Lhcaanvacle pa Moisês, pa 

ve'lhee ts'ivee ti chiyôjisha pava ti yisnatesh shi' pava ti yichaaj, pan t'ônashem pa 

Lhcaanvacle ti yiyôjiesha pa Moisês. 

Números 5 

Pa vatyôjijatjop ti chiyayjatshi papi vatsasiyanesh pa'na 

1Pa Lhcaanvacle yiyôjiesha pa Moisês pa yit'esha: 

2“Anfacleen napi Israel lhavos ca chinanfach'eec'oya na vat'ichavat lhacôm'a papi 

tashtôtaysha'ne, ja't'ajesha ca lhecha papi nitonjat pava lhcles, ja't'ajesha shta papi 

vatsasiyanesh ti t'ajaya pa vaf. 

3Ca chinayjatshiin na vat'ichavat ca lhechtaja pa nivacle ja't'ajesha lhpa ôcjeclô. Pa 

jaspa tanca nisasiyan'e jayu na vat'ichavat yiey nan jôv'eshi ts'ivee.” 

4Vooy papi Israel lhavos niqu'ishamesh pa niyôjiesha pa Lhcaanvacle pa Moisês pa 

yayjatshiin pa vat'ichavat papi lhech. 

Pa vatyôjijatjop pava vancacôctiyan shi' pava vancateshiyan 

5Pa Lhcaanvacle yiyôjiesha pa Moisês pa yit'esha: 

6“Anfacleem napi Israel lhavos navôque: Ca nicaajtaj pa nivacle ja't'ajesha lhpa 

ôcjeclô ti ninvooyshemch'e na Lhcaanvacle tôlh'ejop ti caaj pa yiteshiyanesh pap'elh, 

pa yisnatesh pa sasch'e, 

7pa isjop jayu ca nitanôclitesh jô'tajesh ti isjop jayu ca nijutem papi yiteshiyanesh 

pava yiey pant'ajôjqu'e pavan yicôctiyanesh pa nashjatem pava ve'lhayamanôjesh ca 

nijutem. 

8Papi lhech ti chiteshiyanesh ti apis ti vaf ti ampa lhavelha ti chiyachajtajem, pa 

chinjuteem na Lhcaanvacle ti chiyjuta ja vatcasinô, jô'tajesh pa tashinshtaj pa 

natcaufa'yeshjop jayu ja vatcasinô pa jaspa chincumeshjulh ca chinvômjatch'e pa 

lhsasch'e papi lhech. 

9“Lhacôm'a pa yineylhatam shi' pa lhcufayjat napi Israel lhavos ti chiyvenchatesh na 

Lhcaanvacle ti yicha'jeyshi ja vatcasinô ti t'ajuya ja vatcasinô. 

10Lhacôm'a pava chiyvenchatesh na Lhcaanvacle ti chiychajeyshi ja vatcasinô t'ajuya 

ja vatcasinô.” 

Pa vatyôjijatjop pa lhjunash pava vachavativos 

11Pa Lhcaanvacle pa yiyôjiesha pa Moisês pa yit'esha: 

12“Anfacleem napi Israel lhavos navôque: Nan lhjunash lhpa ôcjeclô ti 

nivooyshemch'e pa lhch'acfa 

13ti t'acutelhvane peelh nivacle ti nintôôysha pa lhch'acfa, ti lha'ma lhpa lhech ti 

yisnatesh ti vat'sasinatesh ti nichintôyesha ti vant'ôfich'esh pa lhfanishlhavach. 

14Nôque tôlhesh'e pa lhch'acfa ti nichavat'esh'in tôlh'ejop pa lhjunsh lhpa lhch'acfa. 

Taj ti lhech lhjunash shta ti tôlh'ejop pa nivacle nichavatajesh'in lhpa lhch'acfa ti 

yilheclôj atesha. 

15Nava napu' lhjunash pa nivacle yicha'jey jayu lhpa lhch'acfa pa vatcasinô, pa 

yichaajop jayu pa lhcufayjatjop lhpa napu' kilos pa climshi lhey cebada. Taj ti ya aj ca 

nôtsiyeyshi jayu pa lhape' shi' pa acôjqu'e pa lhniish pa lhech climshi, lhayaash ti 

lhcufayjat'eshjop pa vachavati, ve'lha pa natcufa'yeshjop pa ninôôc pa sasch'e. 

16“Pa vatcasinô pa nanc'uyjat lhatay lhpa ôcjeclô pa nôveshjop jayu na Lhcaanvacle. 

17Pa nanjooylha ca natcumesh'e pa yinôôt chiyvenchat yich'e' pa t'acfeey cotsjaat pa 

nacshenjatesh pa tiqu'in cotsjaat yi'ôcji ja is'ôcji lhtôvash. 

18Lhech lhjunashesh lhpa ôcjeclô ca nan'e' t'ajuyish na Lhcaanvacle, pa ninucujam 

pava lhayees pa yanshi' jayu lhpôcôtôy pa vatcufayjat'eshjop pa vachavati pa jaspa 

ninôclesh pa sasch'e; vooy lhavaatsha t'acumesh'e jayu pa yinôôt t'apôôyshi t'ajuya ti 

chiypôfiyuesh. 

19Pa lhechesh pa yiyitsjayanesh jayu ti yit'esha: ‘Ca niacutajeelhvane peelh nivacle, ca 

ninavooytajeeshemch'e na ach'acfa, ca naasnatajeeshelh pa'na peelh nivacle ca 

niavat'sasiyantajeesh, pa tanca pa ca lhjunasha'ash ca ayô'tajshi na yinôôt t'apôôyshi ti 

tô'lha pa vatpôfiyujayash. 

20Taj ti nan lhjunash ca ninavooytajeeshemch'e pa ach'acfa, ti lhatcuteelhvane peelh 

nivacle shi' ti lhasnatesh pa ti lhavat'sasiyanesh, 

21vooy na Lhcaanvacle nanvaych'aclajey jayu pa vatpôfiyujayash yiey t'ajuyish napi 

achifas, pa t'uca'shi jayu pa acachi' pa tanca isa' jayu ca actsôôy. 

22Côque vatvatclôyitsjayash ti namjatey jayu ca ayô'tajshi nôque yinôôt t'ajuya pa 

vatpôfiyujayash.’ Vooy lhpa ôcjeclô ca nicuulhtaj jayu pa niteesh: ‘Lhech yijunash.’ 

23“Pa lhechesh ja vatcasinô pa yi'sesh'e jayu pa lhech vatpôfiyujayash pa 

yivômjateshey jayu pa yinôôt t'apôôyshi. 

24Pa nanjooylha lhpa ôcjeclô ca niyô'ji jayu pa lhech yinôôt ca jaspa ninôyiteyshi pa 

t'apôôyshi yiey pa tasham, 

25pa t'acu'mesh'e jayu pava lhpôcôtôy lhpa lhech pa vatcufayjat'eshjop pa vachavati 

yiesh'e t'ajuyish na Lhcaanvacle; pa nanjooylha pa yan'apee jayu pa vatcufayjat ja 

itôvat'esh, 

26pa t'acuumjam jayu tatsha pa vatcufayjat'esh pa chiycôvjiyan pa napjunsham jayu 

yiey ja itôvat'esh ti vatcufayjatjop ti chiyaychavalhch'e. “Ca nivaclhitajesh ja 

vatcasinô ti yiyôjayanshi lhpa ôcjeclô pa yinôôt t'apôôyshi, 

27nan lhjunash lhpa lhech ca ninvooytajeeshemch'e pa lhch'acfa, vooy pa lhech yinôôt 

tô'lha pa vatpôfiyujayash nôyiteyshi jayu pa t'apôôyshi ti yiey pa lhcachi' lhpa lhech 

pa yucanatshi jayu pa nisa' jayu ca nitôctsôy, vooy lhpa lhech ôcjeclô chinvaych'aclaja 

jayu pa vatpôfiyujayash ti yi'shi' papi lhchifas. 

28Taj ti lhpa ôcjeclô ti chiylheclôôjtajesh atesha, pa tan jayu pa ca lhjunasheesh pa 

caajem jayu papi lhcles. 

29“Nôque vatyôjijatjop pa lhjunashch'e lhpa ôcjeclô ti ninvooyshemch'e pa lhch'acfa 

shi' pa lhech ti nichavat'esh'in, 

30ja't'ajesha ti yilheclôjtaj atesha ti nichavatesh'in pa nivacle pa ca nitôlh'ejop lhpa 

lhch'acfa. Pa lhech vatach'acfa isjop jayu ca ninachelhey lhpa lhch'acfa yiey na 

Lhcaanvacle, vooy ja vatcasinô pa nasnatshem jayu yiey na t'ônashesh na vatyôjijat. 

31Vooy pa vatach'acfa tan jayu ca natmeneshlhavach, taj ti ca lhetaja lhpa ôcjeclô ti 

tamenlhavach lhpa lhech ti chiyclôyitesh jayu pa lhnivalhcheyash.” 

Números 6 

Nava chiyôji'sha papi chiyvenchatem pa Lhcaanvacle lhanquey nazareos 

1Pa Lhcaanvacle yiyôjiesha pa Moisês pa yit'esha: 

2“Anfacleem napi Israel lhavos navôque: Ca nicaajtaj pa ve'lha nivacle ja't'ajesha lhpa 

ve'lha ôcjeclô ti nifacle'mey pa yivenchatesh na Lhcaanvacle lhanqueyesh nazareo, 

3pa tan jayu ca niyô'ji pa ôtjayetaj t'i', pa tanca ve'lhaa ca niyô'ji pava tanqu'etsjey, pa 

tanca lhecha pa nivayshi tô'lha pava ôtjayetas t'i'; pa tanca nituj shta pava ôtjayetas 

pava nich'ac shi' pava clajôja'ne. 

4Ti jôjjeclay ninameyjop pa t'aplhu' ti chinfacleem pa ya aj cum ca nituj pa ca na'a 

pava tô'lha pava ôtjayetacuy. 

5Pa sasjop jayu shta ca nivoc'ô, pa istaa jayu ca nan'ate ca pitesach'e pa namjey pa 

chiyetôn'ejop pa chinfacleem, pa nimônlhanit'ec'oya ca niisinatem na Lhcaanvacle. 

6Pa nôqueshch'e pava lhech nalhus pa sasjop jayu ca nit'ajaya pa lhavu'vat papu ti vaf. 

7Nilhecha shta ca lhetaja ca nivaftaj pa lhtata, lhpa lhamimi, pa ca naôvtaj'e pa 

lhchecla', ja't'ajesha lhpa lhch'injô, pa jaspa tanca nivat'sasinatesh, lhayaash côque ti 

tayôjijanesh ca chinvat'isinatem na Lhcaanvacle. 

8Lhacôm'a pava nalhus pan yôj'e' pava chinfacleem ti chi'isinatem jayu na 

Lhcaanvacle. 

9“Ca nicaajtaj pa yalha ti vaf ti yie' lhavôôj pa lhech pa vapecleyjop jayu ti 

yisasiyanesh pava lhayees, pan chiyvenchatem na Lhcaanvacle, pa isjop jayu ca 

nivoc'ôjatch'e pa lhshatech napu'yama pat'ajôôj pava nalhus, pa lhech nalhu 

chinôôclhanitsha ti chiy'isiyan. 

10Vooy pa pu'janayama nalhu pa yicha'jey jayu pa vatcasinô pava napu' oftaas 

ja't'ajesha napu' pava ofo lhcles, yiey na chiyuy'e na Tsha'nuvo'esh ti Chivatvan'e. 

11Vooy pa vatcasinô pa ve'lha jayu pa tcufayesh pava lhech t'ajuya pa sasch'e vooy 

peelh chiylhônsham, pa yisnateshjop jayu pa t'ajuya ti chit'acu'meshjulh ti 

chiyvômjatch'e pa sasch'e ti t'ajaya papu ti vaf. Pa lhech nalhu vapecleyjop jayu ti 

yivenchatem pava lhayees na Lhcaanvacle, 

12pa lhech tôlhesh'e jayu ti ve'lheesh pa lhnalhu'esh ti chiyvenchatem na Lhcaanvacle. 

Vooy pava vatjutsa' nalhus tan jayu ca chinaychavalhch'e, lhayaash pava lhayees ti 

chiyvenchataj ti sas. Isjop jayu shta ca nanchajey na Lhcaanvacle pa tashinshtaj ve'lha 

lhnincôp ti lhcufayjat'eshjop pa tamenesh lhavach. 

13“Meelh ca namtajey lhac'o' pa yôj'e' ti chiyvenchat, pa lhech nazareo pa isjop ca 

nôquey ja chiyuy'een ja Tsha'nuvo'esh ti Chivatvan'e, 

14pa nijutem na Lhcaanvacle pa ve'lha tashinshtaj ve'lha lhnincôp amem pa lhayasha 

t'ajuya ti chiylhônsham, ve'lha lhpa tashinshtaj ve'lha lhnincôp amem pa lhayasha ti 

lhcufayjat'eshjop pa sasch'e, vooy pa ve'lha tashinshtaj jayanaj amem pa lhayasha 

lhcufayjat'eshjop ti chivaniisclanch'e. 

15Isjop shta ca natcufa'yesh lhpa ve'lha sisenilh yich'e' pava yucuvec pa isshi' climshi 

ameyshi pava yiyalhiyan ti chiyot'ateshi pa lhape'; pava chiyclasayanch'esha'ne 

ameyshi pava yiyalhiyan chiysichatch'e pa lhape', pa nu'ja java chijuyjata 

vatcufayjatesesh java chiycôvjiyan shi' pa ôtjayetas t'i'. 

16Vooy ja vatcasinô pa natcufa'yesh jayu yiey t'ajuyish na Lhcaanvacle pa 

vatcufayjatjop pa sasch'e shi' pava chiylhônsham, 

17pa natcufa'yesh jayu pa tashinshtaj jayanaj t'ajuya ti chivaniisclanch'e, ca nu'ja lhpa 

sisenilh ti yich'e' pava yucuvec ameyshi pa yiyalhiyan, pa tcufayesh jayu pava 

chiycôvjiyan shi' pa ôtjayetas t'i'. 

18Vooy pa nazareo pa yivoc'ajatch'e jayu pa lhshatech yiey ja chiyuy'een ja 

Tsha'nuvo'esh ti Chivatvan'e, pa t'acum'e jayu pava lhayees ti yivenchat pa yu'jam 

jayu pa itôj ca nôquesh ti lhcufayjat'eshjop ti chivaniisclanch'e. 

19Vooy ja vatcasinô pa t'acum'e jayu lhpa lhfapôque pa tashinshtaj apis ti yoji', ve'lha 

lhpa yucuve ameyshi pa yiyalhiyan yich'e' lhpa sisenilh shi' lhpa chiclasayanch'e 

ameyshi pa yiyalhiyan, pa nicumjat'e jayu lhacôm'a pa nazareo, ca ninôjtajeshch'e ti 

yivoc'ajatch'e pa lhshatech. 

20Pa lhechesh ja vatcasinô pa yisnateshjop jayu pa ca nôveshjop na Lhcaanvacle. 

Vooy pa t'oot pa yaquiset pan yisnateshjop ti yieshjop shi'lhpa lht'oycha ti yine'mey na 

Lhcaanvacle, nava lhech lhasnôyjes chiyiisclaneemsha'ne ja vatcasinô. Ca 

ninôjtajeshch'e cavôque vooy pa nazareo isjop jayu ca niyôji pa ôtjayetas t'i'. 

21“Nôque vatyôjijatjop t'ajuya pa ti chinfacvatam ti chiyvenchatesh na Lhcaanvacle 

nan lhjunash pa nazareo, cavôque vatcufayjates isjop ti chiyieshnee pa tanca 

chinatsjulhesh pav'elhcha côque ti vatcufayjat'esh. Isjop jayu ca chinôfisjatch'e pa ti 

chivatpeya'esh, yiey pan t'ônashesh ti chiyisnateshjop cavôque lhanfanash.” 

Isis pava yit'esh pa vatcasinô'esh 

22Pa Lhcaanvacle yiyôjia pa Moisês pa yit'esha: 

23“Anfacleem ja Aarón shi' japi lhcles meelh ca niteetajeshem pa is japi Israel lhavos 

pa nôque lhfanisheesh: 

24‘Vooy na Lhcaanvacle yit'esh'am pa is shi' ca ninujumatsen'ash; 

25vooy na Lhcaanvacle novalhesha'ne jayu na lhshamitjayash, shi' ca ninôclit'am na 

lhcavts'aclayjayash; 

26vooy na Lhcaanvacle ca novalhesha'ne na lhencheyash, shi' ca nijut'am na 

vatpiiyash.’ 

27“Lhechesh japi lhech pa nanfacleem jayu na yey napi Israel lhavos, pa vooy 

yivaatsha jayeetshem jayu pa is.” 

Números 7 

Pava vatcufayjates t'ajuya ti chiyvenchatesh pa is'ôcji lhtôvash 

1Pa nalhu ti yivaclhitesh pa Moisês ti yisnatesh pa is'ôcji lhtôvash, pa yivenchatesh pa 

lhape', pa yu'ja lhacôm'a pava chiycheneshjop pa is'ôcji lhtôvash shi' pava t'ajuya pa 

itôvat'esh. 

2Pa nijooylhaesh papi lhanvaclesesh papi tc'acshamsha'ne, papin yefenesh ti yitsjuulh, 

pa yichey'in 

3t'ajuyish pa Lhcaanvacle pa ve'lhayama pava caletas chiyp'ooj'e pava vatcufayjates 

shi' pava doce vôcôc, pa ve'lha caletaj napu'jop papi lhcaanvacles, pa ve'lhajop ts'ivee 

pava vôcôc. Lhacôm'a cavôque ti yiesh'e t'ajuyish pa is'ôcji lhtôvash. 

4Pa lhechesh pa yit'esha pa Lhcaanvacle pa Moisês: 

5“Acuumjulh nava caletas shi' nava vôcôc, pa ajutem japi levitas pa jaspa 

natcumesh'een ts'ivee yiey na Tsha'nuvo'esh ti Chivatvan'e, yiey pan lhjunash pa 

llhcumjayashesh ca ve'lhaae ts'ivee ca nasnatesh.” 

6Vooy pa Moisês pa t'acuumjulh pava caletas shi' pava vôcôc pa yicatsônjatesh papi 

levitas. 

7Vooy papi lhcles pa Gersón pa yijutey pava napu' caletas shi' pava yichatjulh vôcôc, 

pava lhech yisuyeshijop pa lhcumjayash. 

8Vooy papi lhcles pa Merari pa yijutey pava yichatjulh caletas shi' pava pu'janayama 

vôcôc, ti suyeshijop pa lhcumjayash ti yiclôvalhesh pa Itamar, lhaôs pa vatcasinô 

Aarón. 

9Pa amjop papi lhcles pa Coat ca chinjutey pava caletas nilhecha pava vôcôc, 

lhayaash pava lhasnôyjesh ti yichaj'in ts'ivee ti yan'e'in lhfatatsiy. 

10Meelh ti chiyvenchatjop pa itôvat'esh, vooy papi lhanvaclesesh papi tc'acshamsha'ne 

pa yichaj'in pava lhcufayjates pa yan'e' t'aluyish pa itôvat'esh. 

11Pa lhechesh pa yit'esha pa Lhcaanvacle pa Moisês: “Yinjôt jayu pa nalhu ja ve'lha 

lhanvacle pa tc'acshamsha'ne ti yiven'esh ca nanchaajtaj pa lhcufayjat t'ajuya ti 

chiyvenchatesh na itôvat'esh.” 

12Pa vatjutsa' nalhu pa yicha'jey pa Naasón pa lhcufayjat, lhaôs pa Aminadab, tô'lha 

pa tc'asham pa Judá. 

13Pa lhcufayjat yanshi' pa ve'lha titech'esh pa clesanilh clim mil cuatrociento treinta pa 

lhcaclecli (gramos), shi' pa tacfeey pa clesanilh clim setecientos setenta pa lhcaclecli 

(yiey pan lhcaclecliniyash yiey pa is'ôcji lhtôvash), pava lhech napu' yiponteshch'e pa 

isshi' climshi chiyot'ateshi pa lhape', pa t'ajuya pava vatcufayjat'esh pava 

chiycôvjiyan; 

14jô'tajesh pa ve'lha yacutshiyesh clesanilh cojiyaj ciento diez pa lhcaclecli, pa tapooj 

pa acôjqu'e pa lhniish, 

15ve'lha pa vôcô, ve'lha pa tashinshtaj jayanaj, ve'lha pa tashinshtaj ve'lha lhnincôp ti 

tcufayeshjop ti chiylhônsham, 

16ve'lha pa fusuc t'ajuya ti chiycufa'yeshjop pa sasch'e, 

17vooy pa nijooylha pa vatc'ufayjat'eshjop ti chivaniisclanch'e, napu' pava vôcôc 

jayanjas, ve'lhanôjesh pava tashinshtas jayanjas, ve'lhanôjesh pava fusunjas shi' pava 

ve'lhanôjesh tashinshtas ve'lha lhnincôp. Pava lhech lhcufayjatesesh pa Naasón, lhaôs 

pa Aminadab. 

18Vooy pa napu'eyshi nalhu yicha'jey pa Natanael pa lhcufayjat, lhaôs pa Zuar, 

lhanvacleesh pa tc'asham pa Isacar, 

19-23pa lhfanisheshjulh ti tcufay pa Naasón. 

24Vooy pa pu'janaeyshi nalhu yicha'jey pa Eliab pa lhcufayjat, lhaôs pa Helón, 

lhanvacleesh pa tc'asham pa Zabulón, 

25-29pa lhfanisheshjulh shta papin vatjutsa'esh ti tcufay. 

30Vooy pa yichatjulh nalhu yicha'jey pa Elizur pa lhcufayjat, lhaôs pa Sedeur, 

lhanvacleesh pa tc'asham pa Rubên, 

31-35pa lhfanisheshjulh shta papin vatjutsa'esh ti tcufay. 

36Vooy pa ve'lhanôjesh nalhu yicha'jey pa Selumiel pa lhcufayjat, lhaôs pa Zurisadai, 

lhanvacleesh pa tc'asham pa Simeón, 

37-41pa lhfanisheshjulh shta papin vatjutsa'esh ti tcufay. 

42Vooy pa ve'lhayama nalhu yicha'jey pa Eliasaf pa lhcufayjat, lhaôs pa Reuel, 

lhanvacleesh pa tc'asham pa Gad, 

43-47pa lhfanisheshjulh shta papin vatjutsa'esh ti tcufay. 

48Vooy pa napu'yama nalhu yicha'jey pa Elisama pa lhcufayjat, lhaôs pa Amiud, 

lhanvacleesh pa tc'asham pa Efra'in, 

49-53pa lhfanisheshjulh shta papin vatjutsa'esh ti tcufay. 

54Vooy pa pu'janayama nalhu yicha'jey pa Gamaliel pa lhcufayjat, lhaôs pa Pedasur, 

lhanvacleesh pa tc'asham pa Manasês, 

55-59pa lhfanisheshjulh shta papin vatjutsa'esh ti tcufay. 

60Vooy pa yichatjulhyama nalhu yicha'jey pa Abidán pa lhcufayjat, lhaôs pa Gedeoni, 

lhanvacleesh pa tc'asham pa Benjamín, 

61-65pa lhfanisheshjulh shta papin vatjutsa'esh ti tcufay. 

66Vooy pa napu'nôjesh nalhu yicha'jey pa Ahiezer pa lhcufayjat, lhaôs pa Amisadai, 

lhanvacleesh pa tc'asham pa Dan, 

67-71pa lhfanisheshjulh shta papin vatjutsa'esh ti tcufay. 

72Vooy pa nalhu once yicha'jey pa Pagiel pa lhcufayjat, lhaôs pa Ocrán, lhanvacleesh 

pa tc'asham pa Aser, 

73-77pa lhfanisheshjulh shta papin vatjutsa'esh ti tcufay. 

78Vooy pa nalhu doce yicha'jey pa Ahira pa lhcufayjat, lhaôs pa Enán, lhanvacleesh 

pa tc'asham pa Neftalí, 

79-83pa lhfanisheshjulh shta papin vatjutsa'esh ti tcufay. 

84Nôque lhjunash ti yivenchatesh pa itôvat'esh, papi lhanvaclesesh pa tc'acshamsha'ne 

papi Israel lhavos ti tcufayesh pava doce titjeyesh pa clesanilh clim, pava doce 

tacfeyesesh pa clesanilh clim shi' pava doce yacutshiyisesh pa clesanilh cojiyaj. 

85Ve'lhee ts'ivee pava titjeyesh clesanilh clim ti mil cuatrocientos treinta pa lhcaclecli, 

pa ve'lhee ts'ivee pava tacfeyisesh clesanilh clim ti setecientos setenta pa lhcaclecli. Pa 

yamvatsham pava titjey shi' lhacôm'a pava t'acfeyis ti veintiseis mil cuatrocientos pa 

lhcaclecli, yiey pan lhjunash pa lhcaclecli ti chit'acumesh'e yiey pa is'ôcji lhtôvash. 

86Caaj shta pava doce yacutshiyisesh pa clesanilh cojiyaj tapoojqu'esha'ne pa acôjqu'e 

pa lhniish, ti ve'lhee ts'ivee ti ciento diez pa lhcaclecli, yiey pan lhjunash pa lhcaclecli 

ti chit'acumesh'e yiey pa is'ôcji lhtôvash. Vooy pa yamvatsham lhacôm'a pava 

yacutshiyisesh clesanilh cojiyaj ti mil trescientos veinti pa lhcaclecli. 

87Vooy pava yaquisetes t'ajuya ti chiylhônsham pa yamvatsham doce pava vôcôc, 

pava doce tashinshtas jayanjas, pava doce tashinshtas ve'lha lhnincôp, pava 

chiyjuyjata ti chiycufa'yesh pava chiycôvjiyan, shi' shta pava doce fusunjas t'ajuya ti 

chiycufa'yeshjop pa sasch'e. 

88Pava yaquisetes chiycufa'yeshjop ti chivaniisclanch'e pa yamvatsham veinticuatro 

pava vôcôc, pava sesenta tashinshtas jayanjas, pava sesenta fusunjas shi' pava sesenta 

tashinshtas ve'lha lhnincôp. Pavôque vatcufayjates t'ajuya ti chiyan'e pa itôvat'esh ti 

nôjeshch'e ti chiyvenchat. 

89Meelh pa Moisês ti yich'ôcji pa Tsha'nuvo'esh ti Chivatvan'e ti tasinôyshem pa 

Lhcaanvacle, pa tach'ana pa Lhcaanvacle ti tasinôy'in yiey pa lhap'ot'esh lhpa 

vatcaqueclitôshi yeclônilh yich'e' pa chivatpeya'esh, ti yi'shi' lhcaavju pava napu' 

tafaaysha'ne. 

Números 8 

Chivancafaycutesh ti chiytseclô'lhey pava itôtas 

1Pa Lhcaanvcle yiyôjiesha pa Moisês pa yit'esha: 

2“Anfacleem ja Aarón, meelh ca nitseclôlhtajey pava itôtas, pa nijuyjat'e pa 

lhqu'isjuyaj yiey ja t'ajuya ti chiyan'e'.” 

3Pa Aarón yôfisjatemch'e pan t'ônasheshem pa Lhcaanvacle pa Moisês, pa 

yitseclôlhey pava itôtas pa yijuyjat'e pa lhqu'isjuyaj yiey pa t'ajuya ti chiyan'e'. 

4Pa t'ajuya ti chiytseclôlhey chiyisnatesh pa clesanilh cojiyaj chiychenesh pa 

chiyclôneshch'e pa clesanlhiy t'ajuya ti tôlhesh'e pa lhch'ito'esh pa yamja pa 

chishamnee. Vooy pa Moisês ti yisnatesh pa yijôneshch'e yiey pan t'ônashesh pa 

Lhcaanvacle ti nôclitem. 

Chivenchatesh papi levitas 

5Pa Lhcaanvacle yiyôjiesha pa Moisês pa yit'esha: 

6“Vena anshic'oya japi levitas jap'elh Israel lhavos, pa aisiyansha'ne. 

7Pa lhanfanash ca chin'isinataj nôque lhjunash jayu: Avaatsha asichat'apee jayu pa 

yinôôt ca niisiyansha'ne, pa nanjooylhach'e ca nit'ovôsch'e lhacôm'a pa lhsaash pa 

yicleesha'ne jayu pava yuych'e pa lhecheesh pa isisa jayu. 

8Pa nanjooylha ca natcum'e jayu pa ve'lha vôcô shi' pa tiqu'in isshi' climshi 

chiyot'ateshi pa lhape', pa jaspa lhasnatesh pa vatcufayjat'esh pava chiycôvjiyan ti 

t'ajuya, nôquee shta peelh vôcô t'ajuya ti chiycufa'yeshjop pa sasch'e. 

9Avaatsha pa anc'uyjat'avne jayu japi levitas yiey ja Tsha'nuvo'esh ti Chivatvan'e shi' 

lhacôm'a japi Israel lhavos ca ayelhvane. 

10Pa tatshaa jayu ca an'e' yijuyish japi levitas vooy japi Israel lhavos pa nôclôjesh'apee 

jayu java lhpôcôtôy japi lhech. 

11Vooy ja Aarón yisnatesh'e yijuyish pa lhfanishesh japi levitas ti t'acu'mem'e japi 

Israel lhavos, pa nôque lhjunash japi levitas pa t'acu'mesh'in jayu na yicumjayash. 

12Pa nanjooylhach'e japi levitas pa nit'ajaya pa lhshatech pava vôcôc, shi' pa ve'lha pa 

vôcô pa natcufa'yeshjop pa t'ajuya pa sasch'e, vooy peelh chiylhônshamjop t'ajuya ti 

chiy'isiyan japi levitas. 

13Pa anjooylheesh ca an'e' ts'ivee t'ajuyish ja Aarón shi' japi lhcles, pa asnateshjop 

jayu pa t'ajuya ti t'acumesh'eyam ts'ivee; 

14pa nôque lhjunash pa ac'uyjatc'oya japi levitas jap'elh Israel lhavospa jaspa ca 

nastsôt'ajesh. 

15Pa nanjooylha ca nôquey'in jayu ts'ivee ja vatcumjayash'e ja Tsha'nuvo'esh ti 

Chivatvan'e. Pa isjop jayu ca aisyansha'ne ca acha'jeyshi jan lhjunash pa 

vatcufayjat'esh tatsha, 

16lhayaash lhacôm'a japin yi'shi' Israel lhavos, japi lhech chiyvenchatyam. Yivaatsha 

jaycuumjulh ti janc'ayôjatey lhacôm'a japi vatjutsa' lhcles japi Israel lhavos, 

17lhayaash yivaatsha tsitsôt'ajesh lhacôm'a japi vatjutsa' lhcles japi Israel lhavos, 

nôque lhjunash java vatjutsa' lhcles java lhclôy yaquisetes. Jan t'elhesh ti jaclônsha'ne 

japi vatjutsa' lhcles japi Egipto lhavos, ti jasclansha'neyam japi vatjutsa' lhcles japi 

Israel lhavos. 

18Taj ti jancayôjatey japi lhech ti jaycuumjulh japi levitas. 

19Yivaatsha jaycumeyshi japi levitas ti yi'shi' jap'elh Israel lhavos, ti jajutem ja Aarón 

shi' japi lhcles, ca jaspa, nôve'meyc'oya japi Israel lhavos, ti t'acu'mem'e na 

lhcumjayash ja Tsha'nuvo'esh ti Chivatvan'e pa natcumeemjulh na Lhcaanvacle ca 

chinvômjatch'e pava lhsasch'e japi Israel lhavos. Nôque lhjunash japi Israel lhavos tan 

jayu ca sha'lheema na is'ôcji lhtôvash, pa tan jayu ca navclaneem pa niysa'.” 

20Pa Moisês, pa Aarón shi' lhacôm'a papi lhtachifas Israel lhavos yôfisjatemch'e pava 

yiyôjiesha pa Lhcaanvacle pa Moisês pan lhanfanash papi levitas. 

21Papi levitas pa vat'isiyansha'ne pa yicleesha'ne pava yuych'e, vooy pa Aarón 

yieshjop pa vatcufayjat'esh tatsha pa Lhcaanvacle, pa yisnatshem pa lhjunash ti 

vat'isiyan papi lhech. 

22Ti nôjeshch'e lhacôm'a cavôque vooy papi levitas yôfisjatch'e pava lhnônashesh 

yiey pa Tsha'nuvo'esh ti Chivatvan'e, ti yiclôvalhesh pa Aarón shi' papi lhcles. Yiey 

pan t'ônasheshem pa Lhcaanvacle ti yiyôjiesha pa Moisês, pa lhech lhfanishesh papi 

levitas. 

Pa lhc'aplhu'esh pa lhcumjayash'in papi levitas 

23Pa Lhcaanvacle pa yiyôjiesha pa Moisês pa yit'esha: 

24“Japi levitas isjop ca nitô'lhesh'e jayu pa lhcumjayash'een ja Tsha'nuvo'esh ti 

Chivatvan'e ca veinticincotaja pava lhnincôpes, 

25pa nitayesh pa lhcumjayash ca cincuentataja pava lhnincôpes. 

26Ca nanjooylhatajch'e côque ti t'aplhuqu'e pa isjop jayu ca nefen japi t'iyôyjafasesh ja 

lhcumjayash yiey ja Tsha'nuvo'esh ti Chivatvan'e, taj ti tan ca lhatajeesh ja 

lhcumjayash. Nôque lhjunash isjop jayu ca asclaneemvatich'e ja lhcumjayash japi 

levitas.” 

Números 9 

Pa lhanfanash ti chiyivclanjat pa Pascua 

1Ti nôjeshch'e pa ve'lha yincôôp ti tay'een papi Israel lhavos pa Egipto, yiey pa 

vatjutsa' jive'cla pa yincôôp, vooy pa Lhcaanvacle yiyôjiesha pa Moisês ti yiey pa 

am'e pa'na lheyesh Sinaí, pa yit'esha: 

2“Japi Israel lhavos isjop ca navclanjat pa vatc'usiyashesh pa Pascua jan yie'shi ti 

chinôôclhanita, 

3nôque yich'e', ja nalhu catorce jô lhech jive'cla ca nuutajeey ca nijôneshch'e java 

chiyi'sesh'ejop lhacôm'a ti chivancafaycutesh ti t'ajuya ti chiyivclanjat.” 

4Pa lhechesh pa Moisês pa yiyôjiesha papi Israel lhavos ti yivclanjat pa t'ajuya pa 

Pascua, 

5vooy papi lhech pa yisnatesh yiey pa lhjunash pa nalhu ti catorce pa lhech jive'cla ti 

nuutey yiey pa am'e pa'na lheyesh Sinaí, yisnatesh lhacôm'a yiey pan t'ônashesha pa 

Lhcaanvacle ti yiyôjiesha pa Moisês. 

6Taj ti caaj papi t'ajôôjô nivacle ti vat'sasiyansha'ne tôlh'ejop ti t'ajaya pa vaf, pa 

lhe'naa ti sasjop ca navclanjat pa Pascua pa lhech nalhu.Papi lhech yijôchieshey pa 

Moisês shi' pa Aarón pa lhech nalhu, 

7pa yit'eshaan pa Moisês: —Yivaatsheelh jayajayelha ca vaf, pa lhe'naa ti yasaselh. 

¿Tam'ey ti yisasinatelhjopyam ti ninvashanelhyam jayu ja yieshelhjop pa Lhcaanvacle 

pa vatcufayjat pan yie'shi ti chiynôôclhanita, ca yicheshelha nap'elh Israel lhavos? 

8Pa yit'esh ti yicuulh pa Moisês: —Ach'anelhjop ca chinanjutajyam yivaatsha pava 

vancafaycutesh pa Lhcaanvacle ti t'ajuyelh'a. 

9Pa Lhcaanvacle pa yiyôjiesha pa Moisês pa yit'esha: “Anfacleem japi Israel lhavos 

côque: 

10Lhacôm'a avaatsheelh shi' papi acleselh isjop jayu ca avclanjatelh pa Pascua ca 

asclaneshelhshiyam. Papin vat'sasiyanesh ti t'ajaya pa vaf, ja't'ajesha papi tojey pa 

t'ajuyshi, 

11pa navclanjatshi jayu pa nalhu catorce pa napu'eyshi jive'cla, pa nuutey. Isjop ca 

nitujesh pa tashinshtaj pava t'aclôôc t'apôôysha'ne shi' lhpa yucuve ameyshi pa 

yiyalhiyan, 

12pa ya aj na pa ca nimônlhanit'e pa nijooylhach'e nalhu pa ya aj na pa ca nipôcjetshi 

pa lhavnu'. Pa avclanjatelh pa Pascua ca ajônshelhch'e lhacôm'a nava 

c'afaycuteshelhajop. 

13Taj ti papu ca ninavclanjataja pa Pascua ti ninvat'sasiyantaj ti nitojatch'e pa ca 

natjuyshi pa isjop jayu ca chinjutfach'eec'oya papi lhchifas. Ti nincha'jey na 

Lhcaanvacle pa lhcufayjat jan yie'shi ti chinôôclhanita, pa chiyivalhesha jayu pa 

lhsasch'e. 

14“Papi vena tôlhshi' ti yielh'atshi isjop jayu ca navclanjat pa Pascua ca 

nasclaneshiyam ca nijôneshch'e lhacôm'a java javancafaycuteshjop. Nava lhech 

chitayôjijaneshjop t'ajuya papi vena tôlhshi' lhjunashjulh shta papi nivat'asshi na 

vatavtsateyish.” 

Lhpa vôse' yi'apee pa Tsha'nuvo'esh pa Chivatpeya'esh 
(Ex 40.34-38) 

15Pa nalhu ti chiyvaclhitesh pa is'ôcji lhtôvash, lheyesh shta Tsha'nuvo'esh pa 

Chivatpeya'esh, lhpa vôse' pa yip'o'apee. Pa tôlhesh'een ti nuutey'in ti chiyvaney'in ti 

tajulh'apee pa is'ôcji lhtôvash lhjunashjulh pa itôj yamjey'in ti nôcjuulh pa nalhu. 

16Nôque lhjunash ti vaclan yajatesh: pa nalhu lhpa vôse' pa yip'o'apeeen pa 

Tsha'nuvo'esh, pa vooy pa tulh pa chiyvaney'in pa lhjunashjulh pa itôj. 

17C'oya ti nitshaam lhpa vôse' lhpan tajulh'apee pa Tsha'nuvo'esh, pa lhechesh pa 

yich'in papi Israel lhavos, c'oya ti yamey pa tajulh'e, pa lhech mônlhee ts'ivee. 

18C'oya pa Lhcaanvacle ti yiyôjiesha papi Israel lhavos ti yich'in, ja't'ajesha ti lhech 

mônlhee pa t'ichavat, pa lhech mônlhee pava nalhus lhpa vôse' tajulh'apee pa is'ôcji 

lhtôvash. 

19Lhpa vôse' ti cajuqu'e ti tajulh'apee pa is'ôcji lhtôvash, vooy papi Israel lhavos pa 

lhech mônlhee pa ninôqu'in, tach'aneshjop pa cat'eelhtajeesh ca niyôjiesha pa 

Lhcaanvacle. 

20Lhpa vôse' ti mônlha'apee pa is'ôcji lhtôvash pa ti t'ajôôj pava nalhus pa ti 

t'ônashesh pa Lhcaanvacle ti yichen'in, pa vooy peelh t'ônashesh ti lhech 

yimônlhanit'een. 

21Ja't'ajeshaan lhpa vôse' ti tsi'sha pa tulh ti mônlha'apeeen, pa vooy ti nich'a nalhu pa 

tay'apeen, pa lhechesh papi lhech pa isjop ti yich'in. Pa lhjunasheshjulh pa nalhu pa 

tulh ti nitshaam lhpa vôse' pa vooy papi lhech pa yich'in. 

22Pa vooy lhpa vôse' ti lhech mônlhee ti yi'apee pa is'ôcji lhtôvash ti napu' pava 

nalhus, ja't'ajesha ve'lha jive'cla, ja't'ajesha ve'lha yincôôp ti lhech t'ichay'e papi Israel 

lhavos, pa tanca ninôyin'in. Taj ti vooy ti netshaam lhpa vôse', pa lhechesh pa yich'in 

vitsha papi lhech. 

23Pan t'ônasheshem pa Lhcaanvacle ti yichayan, pa vooy peelh t'ônasheshem ti 

yichen'in. Pa nôque lhjunash pa yajatesh ti niqu'ishameshem pa Lhcaanvacle yiey pan 

t'ônashesh pava yiyôjiesha ja Moisês. 

Números 10 

Pava vat'ônjancheyesh pa clesanilh clim 

1Pa Lhcaanvacle yiyôjiesha pa Moisês pa yit'esha: 

2“Asnatesh pava napu' vat'ônjancheyesh pa clesanilh clim chiycheneshjop pa 

clesanlhiy t'ajuya, pava lhech lhjuyjata jayu pa ayjayashelhvane japi achifas shi' ti 

lhjuyjata jayu ti lhnôcjayuelh. 

3Meelh ca chinfuyu'tajch'e pava napu' vat'ônjanchey, pa lhacôm'a japi achifas ca 

tc'a'avane yiey ajuyish, yiey ja chiyuy'een ja Tsha'nuvo'esh ti Chivatvanelh'e na Dios. 

4Taj ti meelh ca chinfuyu'tajch'e lhpa ve'lha, pa tsi'shaa jayu japi lhanvaclesesh ja 

tc'acshamsha'ne ca nitayvane. 

5Meelh ca chinfuyu'tajch'e pava vat'ônjanchey pa nivojatch'etsham pa sitsej t'ôjôj, pa 

nuyey jayu pa nôyish japi tavayey na lhum'ôcjinuc pa t'ichavat, 

6vooy pa napu'eyshi ca chinfuyu'tajch'e pa nuyey jayu pa nôyish japi tavayey na 

fiyatjulh pa t'ichavat. Ca chinfuyu'tajch'e pava vat'ônjancheypa nivojatch'etsham pa 

sitsej t'ôjôj ti yinôôclhanitsha ti yich'in jayu. 

7Vooy ca suctajach'e ca chinfuyu'tajch'e pava vat'ônjanchey pa yinôôclhanite'ma jayu 

ca nitayvane japi vatachifas. 

8Vooy papi tanyôjijayjop ti yifuyuqu'e pava vat'ônjanchey lhecha japi vatcasinôc 

lhcles ja Aarón. Nôque t'ajuyelh'a ti vatyôjijat'esh ninvôômji. 

9“Meelh papi naac'utsfaseelh ca nitaancletajsham na natsôt'ajeshelh cotsjaat vooy 

avaatsheelh pa meelhjulh ca avatclônelhsha'ne, pa afuyuelhch'ejop pava vat'ônjanchey 

pa asitseneshelh pa ôjôjelh. Pa ya lhech yivaatsha, ya Lhcaanvacle a'Dioselhyish, pa 

c'aychavalhshelh'a jayu pa c'alhjeneshelh jayu japi naac'utsfasa. 

10Afuyuelhch'ejop shta pava vat'ônjanchey pava nalhus ti c'us'in, jan lhjunash java 

nalhusesh ti chivatc'usinat'in ja't'ajesha pa nich'a jive'cla, ca acufaytajeshelh pava 

t'ajuya ti chiylhônsham shi' pava chiycufa'yeshjop ti chivaniisclanch'e. Pa ya lhech ti 

jaychavalhshelh'a jayu. Ya lhech yivaatsha ya Lhcaanvacle a'Diosyishelh.” 

Papi Israel lhavos tayshiin pa am'e pa'na lheyesh Sinaí 

11Pa nalhu veinte pa jive'cla napu'eyshi pa napu'eyshi yincôôp, pa nitshaam lhpa vôse' 

ti tajulh'apee pa lhtôvash yiey pa chivatpeya'esh. 

12Papi Israel lhavos pa yichvatich'e ti tayshiin pa am'e pa'na lheyesh Sinaí. Vooy lhpa 

vôse' pa mônlhaapee yiey pa am'e pa'na lheyesh Parán. 

13Yiey pan t'ônashesh pa Lhcaanvacle ti yiyôjieshajop pa Moisês, 

14pa vatjutsa' ti yich'in papi c'afoquelhayesh ti yichaaj pa yinôôclhanitsha sivôclôc 

lhayeech yitsôt'ajesh pa Judá, ti lhanvacleeshjop pa Naasón, lhaôs pa Aminadab. 

15Pa vanôyinch'e papi c'afoquelhayesh pa tc'a'sham pa Isacar pa lhech Natanael, lhaôs 

pa Zuar. 

16Pa vanôyinch'e papi c'afoquelhayesh pa tc'a'sham pa Zabulón pa lhech Eliab, lhaôs 

pa Elón. 

17Pa lhechesh pa chinuqueesha'ne pa is'ôcji lhtôvash, pa vooy papi lhcles pa Gersón 

shi' pa Merari, papin tanyôjijayesh ti yichaaj, pa yuyshey pa nôyish. 

18Pa yieshnee papi c'afoquelhayesh ti yich'in ti yichaaj pa yinôôclhanitsha sivôclôc 

lhayeech yitsôt'ajesh pa Rubên, ti lhanvacleeshjop pa Elisur, lhaôs pa Sedeur. 

19Pa vanôyinch'e papi c'afoquelhayesh pa tc'a'sham pa Simeón pa lhech Selumiel, 

lhaôs pa Zurisadai. 

20Pa vanôyinch'e papi c'afoquelhayesh pa tc'a'sham pa Gad pa lhech Eliasaf, lhaôs pa 

Reuel. 

21Pa yieshnee ti yich'in papi lhcles pa Coat, pa yichaaj ts'ivee pava chiycheneshjop 

lhasnôyjes. Meelh papi lhech ti yam'in, pa yi'van ti apis ti chiyvaclhitch'e pa is'ôcji 

lhtôvash. 

22Pa nijooylhach'e ti yich'in papi c'afoquelhayesh ti yichaaj pa chinôôclhanitsha 

sivôclôc lhayeech yitsôt'ajesh pa Efraín, ti lhanvacleeshjop pa Elisama, lhaôs pa 

Amiud. 

23Pa vanôyinch'e papi c'afoquelhayesh pa tc'a'sham pa Manasês pa lhech Gamaliel, 

lhaôs pa Pedasur. 

24Pa vanôyinch'e papi c'afoquelhayesh pa tc'a'sham pa Benjamín pa lhech Abidán, 

lhaôs pa Gedeoni. 

25Pa yôjesh'esha'ne ti yijoqu'esha'ne pap'elh c'afoquelhayesh, papi yichaaj pa 

chinôôclhanitsha sivôclôc lhayeech yitsôt'ajesh pa Dan, ti lhanvacleeshjop pa Ahiezer, 

lhaôs pa Amisadai. 

26Pa vanôyinch'e papi c'afoquelhayesh pa tc'a'sham pa Aser pa lhech Pagiel, lhaôs pa 

Ocrán. 

27Pa vanôyinch'e papi c'afoquelhayesh pa tc'a'sham pa Neftalí pa lhech Ahira, lhaôs 

pa Enán. 

28Nôque lhanfanashem ti yijôneshch'e papi c'afoquelhayesh Israel lhavos ti yuyey 

ts'ivee pa nôyish. 

Pa Moisês t'a'lha pa lhcaatjoc ca nitônôycheelh 

29Ve'lha pa nalhu vooy pa Moisês yit'esha pa lhcaatjoc Hobab, lhaôs pa Reuel Madian 

lhavo': —Yivaatsheelh jôque'lhey pa cotsjaat pan nifaclelhyam pa Lhcaanvacle ca 

nanjuteelhyi. Atatvoelhyich'e ca shtanyôyeelhvane, lhayaash pa Lhcaanvacle ti nifac ti 

is pa lhfanishesh napi Israel lhavos. 

30Taj ti pa Hobab yit'esh ti yicuulh: —Am, tajulhey ca japecley ja yicootsjat, jan yie' 

japi yivelhavot. 

31—Am ya aj ca mô' —yimatsenesh'in pa Moisês—. Avaatsha natô'ya jô pan yie' ti 

chit'ichay'e yiey ja am'e pa'na, pa isjop ca ats'efeneshelh ca ats'ôyanelhey. 

32Ca atatvotajelhyich'e, pa shtanicatsônjatesh lhacôm'a pava isis ca najutajjooy pa 

Lhcaanvacle. 

33Pa lhechesh pa tayjop ts'ivee lhpa utiyuc yitsôt'ajesh pa Lhcaanvacle pa pu'jana pava 

nalhus ti t'ôtaayshi. Pa vatcaqueclitôshi yeclônilh yich'e' pa chivatpeya'esh yitsôt'ajesh 

pa Lhcaanvacle pa chivanôyineshc'oya ts'ivee, pa vooysha'ne pa yie' pa t'ichay'e jayu. 

34Yicheshch'e pa nalhu ti yich'e' pa nôyish pa yalhatajesh ti nama lhpa vôse' 

yitsôt'ajesh pa Lhcaanvacle pa tajulh'apee ts'ivee. 

35Meelh ti yichesh ts'ivee pa vatcaqueclitôshi yeclônilh pa yit'esha pa Moisês: 

“¡Aneetsham Lhcaanvacle! ¡Pa acatsônjat'in papi ni'ac'utsfasa! ¡Ca jaspa navanesh ca 

niclôtaj'ac'oya papi nacônitshi! 

36Taj ti meelh ti chivatsavat'esh pa vatcaqueclitôshi yeclônilh pa yit'esha pa Moisês: 

“¡Atpecleelhyiy nôqueesh, Lhcaanvacle, napi ninapu'a c'afoquelhay Israel lhavos!” 

Números 11 

Pa Lhcaanvacle nifaclem ti caaj jayu pa lhavuun papi Israel lhavos 

1Ve'lha pa nalhu papi Israel lhavos caajem pa t'iyatjayash ti t'ajuyjulh pa Lhcaanvacle 

tôlh'ejop pava tavijatayem ts'ivee ti vaclanem. Ti yipe'ya pa Lhcaanvacle pa suya jum 

pa yicheney pa lhavitôj ti yichesh pa lhavôjqu'e pa t'ichavat. 

2Pa lhechesh pa tônvatsham'in papi lhchifas pa t'aalhsha pa Moisês ca nefenesh, pa 

vooy pa Moisês pa vatants'aclanemey pa Lhcaanvacle papi lhech.Pa lhechesh pa 

yimac pa itôj. 

3Pa lhe'naa pa lhanquey pa lhech'e Tabera, lhayaash ti lhech yie' pa lhavitôj pa 

Lhcaanvacle ti t'ajuyjulh papi lhech. 

4Caaj papi yi'shi' papi Iisrael lhavos papi nivacle vanacshen pa na lheyisvatc'oya, 

tsi'sha ti yaychavalhey pa ca nituj. Pa vooy papi Israel lhavos pa nicu'ja papi lhech pa 

yamjatey ti yipvatsham'in pa yit'eshvatsham'in: “¡Ts'icu'tajey yamsha pa t'asjaan ca 

tuj! 



281 

 

 
Nivacle Bible  

© 1994,  Sociedades Bíblicas Unidas. 
 

 
 

 

5¡Tsaychavalhjatch'e cava sajech ti jatujelh ti jayits'ôteyshelh atesha yiey ja Egipto! 

Pa jatujelh shta cava vatlhujquetas shi' cava saniyotas, nôquee shta cava taclôôc shi' 

cava shitjôclitas, nôquee shta cava shitjôcles. 

6Taj ti vooy nôqueesh nôque shnôv'e shinvômjatsha'ne jayu na cats'iyipcu, pa ampa 

caelhchaa ca chinvan, pa tsi'sha nava maná.” 

7(Pava maná lhjunashjulh pava lhay lhpa tsancutaach tiqu'in'esh ti tôjiyassha'ne, 

8pa t'acônashjulh pa climshi ti chiycaclôôlh. Pa yichey papi Israel lhavos pa nit'ôqu'e, 

pa nijooylha pa yipjôji ja't'ajesha ti yicfaashi pa tatayesh ts'ivee ja't'ajesha ti 

yucuveyansha'ne. 

9Pa vooy ti tulh'in pa nitonsha'ne pa yiyaas yiey pa t'ichavat pa natshicham shta pava 

maná.) 

10Pa Moisês yipe'ya papi Israel lhavos pa t'ajôôjamsha'ne ti yipvatsham'in yiey pava 

lhashic pava lhatsha'nuvos. Pa Lhcaanvacle uj ti suya. Shi' shta pa Moisês 

ninc'usinat'in, 

11pa yit'esha pa Lhcaanvacle: —¿Ta t'e lhayaash ti vena ônashyi, ya lhech ti 

acavoyish? ¿She t'e pa lhatjuyeshyijulh ti lhech afanishyish ti lhascumjat'e napuque 

lhtachifas? 

12¿Lhaychavalheyam t'e ca yijunashajulh pa vatata ja't'ajesha lhpa vatamimi ti 

lht'a'lheshyi ca yicum'ôcji pan lhjunash papi taôvclas ti chiyfitsjansha'ne, ca jamjey pa 

cotsjaat ti lhanfacleem papi vatjutsa' lhacchevot ts'ivee? 

13¿Ta t'e ca jatô'lhesh'e pa vatvuun ca jajutey ca nituj lhacôm'a napuque nivacle? 

Namyiy'in ts'ivee pa yipvatsham'in pa yit'eshyiin: ‘Anjuteelhyi pa vatvuun ca 

jatujelh.’ 

14Yivaatsha nit'ôyisheey ca nasfayu'em ca yicum'e ca yave'lhaajop lhacôm'a napuque 

lhtachifas; caclecyam jum napuque. 

15Ca lhech afanishtajayish'in, pa tajulhey ca asjôclesh na yimônlhajayash, ca 

niyijô'tajaa ca acavts'aclayish. Nôque lhjunash pa jaspa tanca yi'van t'ôyish'e pava 

tavijatay. 

16Taj ti pa Lhcaanvacle pa yicuulh: —Anayjatvane'yam japi setenta nitaôvclasa Israel 

lhavos, japi natôôysha ti caajem pa t'unaj yi'shi' japi lhchifas, pa anchajey pa 

t'ajuyish'e ja Tsha'nuvo'esh ti Chivatvan'e, pa lhech ach'anelh'eyic'oya. 

17Yivaatsha janachelh'ay shicham jayu ca jayasinôyelh'ac'oya, pa jaycum'e jayu pa 

t'iya'esh na espíritu nan caaj'am, pa jajutey jayu japi lhech ca jaspa nefen'ash ca 

achaajtaj napuque lhtachifas. Pa nôque lhjunash pa tanca ave'lha'ajop jayu. 

18Pa nijooylha ca ayôjiesha napi achifas ca nivat'isiyansha'nejop t'ajuya lhum'ashi, pa 

atujelh jayu pa t'asjaan. Apis ti jape'ya ti yipvatsham'in ti yit'esh'in ts'ivee: 

‘¡Ts'icutajelha yamsha pa vatvuun ca tujeelh! ¡Ya'shesh ti tajulheyjoom ti yiey ja 

Egipto!’ Tajulheyam ca jajutey pa lhavuun pa nituj ts'ivee, 

19tanca ve'lhaaaesh pa ve'lha nalhu, ja't'ajesha napu' pava nalhus, tanca lhecha pava 

ve'lhanôjesh, ja't'ajesha pava napu'nôjesh pa tanca lhecha pava veinte nalhus. Am. 

20Pa atujelh jayu pa vatvuun pa môôjelhch'e lhacôm'a pa ve'lha jive'cla, pa amjelhey 

ca ancôtseetajeshelh shi' ca na'ancu'tajeelha, lhayaash ti lhatcavo'yelhyijulh, ya lhech 

ya Lhcaanvacle, ti jôvji' napi lhech, ti yipvatsham'in ts'ivee ti caaj pava yit'esh'in: ‘¿Ta 

t'e lhayaash ti shtay'e'en ja Egipto?’ 

21Pa lhechesh pa Moisês pa yicuulh: —Napuque lhtachifas napin tavo'yich'e napi 

lhech seiscientos mil napi nivacle cotsjatiyjas, ¿pa lhteesh ca ajutey ca nituj pa 

lhavuun ca nôqueshch'e atesha pa ve'lha jive'cla? 

22¿Ta yie' pava acloj tashinshtas shi' pava vôcôc ca isa'jop ca chinclônsha'ne ca 

nitajulh'apee nant'ajôôj napi lhech? Lha'ma lhôn ca ajutey lhacôm'a pava sajech yi'shi' 

pa uj tovôc, pa tanca nitajulhsham. 

23Taj ti pa Lhcaanvacle pa yicuulh: —¿Lheclôjesh t'e avaatsha ti tiqu'in na yunaj? 

Nôqueesh lhavan jayu ca nôfiistajch'e ja't'ajesha ca niyit'a'esh. 

Setenta papi nitaôvclasa tasinô'yesh pava tatômjalhesh 

24Pa yichey pa Moisês ti nifaclem papi lhchifas pava yit'eshema pa Lhcaanvacle, pa 

tayelhvane papi setenta nitaôvclasa'esh Israel lhavos pa t'afaych'e lhavôôj pa 

Tsha'nuvo'esh. 

25Pa lhechesh pa Lhcaanvacle pa nacheshicham lhpa vôse' pa tasinôyc'oya pa Moisês; 

pa nijooylha ti t'acum'e pa t'iya'esh pa espíritu ca nicaajem pa Moisês pa yijutem papi 

setenta nitaôvclasa'esh. C'oya ti chiyanshi'sha'ne pa espíritu papi lhech, pa lhech 

tôlhesh'e ti yasinôqui pava chayjulh; taj ti côque tanca nachajeshemch'e ts'ivee. 

26Napu' papi nivacle, ve'lha pa lhey Eldad vooy paelh lhey Medad, papin 

chitôlhesham papi setenta, taj ti papi lhech tanca nôquey ja Tsha'nuvo'esh, pa 

mônlhaeen pa vat'ichavat. Taj ti shi' shta papi lhech chiyanshi' pa espíritu, pa lhech 

tôlhesh'e shta ti tasinô'yesh pava tatômjalhesh yiey pa vat'ichavat. 

27Pa lhechesh pa ve'lha nôctech lhaôs vacumajey pa Moisês pa yit'esha: —¡Ja Eldad 

shi' ja Medad tasinô'yesh ts'ivee pava tatômjalhesh yiey ja vat'ichavat! 

28Pa lhechesh pa Josuê, lhaôs pa Nun, pa lhech tôlhesh'e ti nich'ayech ti yefen pa 

Moisês, pa yit'esh: —¡Na yinvacle, Moisês, ashiyanem ca nasnatesh ts'ivee! 

29Taj ti pa Moisês pa yicuulh: —¿Tam'ey ti lhanchavat'eshyijulh? ¡Coostaja pa 

Lhcaanvacle ca nijutey pa lh'espíritu lhacôm'a napi lhchifas, pa lhacôm'aa ca 

nachayjulh pava vaclan! 

30Pa lhechesh pa Moisês shi' papi nitaôvclasa'esh Israel lhavos vapecley'in pa 

vat'ichavat. 

Pa Lhcaanvacle nichen pava jooyjoyitas 

31Pa Lhcaanvacle yisnatesh pa lhaviim tôlhshaam pa uj tovôc pa nichaaj pava acloj 

jooyjoyitas, pava lhech nat'esha'ne'en pa vat'ichavat shi' shta pa lhavôjqu'e, pa tif'apee 

pa caju pa nashch'een pa yamjey pa ve'lha nalhu ti yachajshiin pa vat'ichavat, pa 

vanaclapju pa t'eshey ca ve'lhaashi yeclô' pa nam'ets'ee. 

32Lhacôm'a pa lhech nalhu shi' lhacôm'a pa tulh, shi' shta lhacôm'a ti nalhu ti 

nayjatva'ne papi nivacle pava jooyjoyitas. Papi shichaam pava nayjatva'ne pa 

napu'nôjesh pa yaclôpju'e pava nayjatva'ne pava jooyjoyitas. Pa yan'e lhavôôj ts'ivee 

pa vat'ichavat ti yiclôjôjinatsha'ne. 

33Taj ti meelh ti nich'a tuj ts'ivee papi Israel lhavos pa t'asjaan pava jooyjoyitas, pa 

suya pa Lhcaanvacle papi lhech pa yiclôyit'apee, pa acloj papi vafsha'ne nivacle. 

34Pa lhe'naa ti yeyiyanesh pa lhech'e Lhanvalhjey papi Lhavcônjas (Kibrot-hataava), 

lhayaash ti lhech chitish'ec'oya papi tsi'sha ti yaychavalhey pa ca nituj. 

35Pa tôlh'e ts'ivee papi lhtachifas pava Lhanvalhjey papi Lhavcônjas ti yich'in pa 

yamey pa Hazerot, pa lhech mônlheeen. 

Números 12 

Lhpa María shi' pa Aarón yiyôytana pa Moisês 

1Lhpa María shi' pa Aarón lhech tôlhesh'e ti yiv'ojiyan pa Moisês, lhayaash pa lhech ti 

lhjaya'esh lhpa ve'lha ôcjeclô Etiopía lhavoque. 

2Jô'tajesh ti yit'eshaan ts'ivee: “Pa Lhcaanvacle ninve'lhan ca nasinôqui na Moisês; 

yivaatsheelh shta ti tsasinôquielh.” Vooy pa Lhcaanvacle pa yipe'ya. 

3Vooy pa Moisês, pa lhech nivacle ya'sheshc'oya ti vatants'aclan yiey na cotsjaat. 

4Pa lhe'naa pa Lhcaanvacle ti yit'esha pa Moisês, pa Aarón shi' lhpa María: “Meelhey 

avaatsheelh apu'jana'elh ja Tsha'nuvo'esh ti Chivatvan'e.” Papi lhech pu'jana pa lhech 

t'ajuyshiin. 

5Pa lhechesh pa Lhcaanvacle pa nacheyshicham lhpa vôse' ts'ayôôysham ti 

tajulhesh'apee yiey pa chiyuy'een pa Tsha'nuvo'esh; pa lhech t'aplhuqu'e ti tôney pa 

Aarón shi' lhpa María, pa meelh papi lhech ti yi'jop 

6pa Lhcaanvacle pa yit'esha: “Ach'anelhch'e navôque jayeetshelh'a jayu: Meelh ca 

nicaajtaj pa yielh'atshi yitô'ya pava vaclan ti tôlhyi', yivaatsha janôyôjem jayu pava 

yi'shi' lhtô'vat shi' ca jayasinôyshem pava vatatsômatas; 

7taj ti na yicavo Moisês tan ca lhech lhfanisha lhavach. Na lhech ya'sheshc'oya ti 

yivo'yeshch'e lhacôm'a jap'elh yicavos, 

8vooy na lhech ti jayasinô'yem ti yashalheelhvane ti javatpeya'shelh java jayeetshelh. 

Vooy na lhech tsivanesh na yijunash, ¿naô pa lhayaash ti nafi'yelha ti 

lhasinôquieshelh pa niysa'?” 

9Vooy pa Lhcaanvacle ujesh ti suya papi lhech, pa yichc'oya. 

10Vooy lhpa vôse' ti tanuc'oya pa Tsha'nuvo'esh, pa tashtôtay lhpa María pa 

climeshch'e lhacôm'a pa t'ôj. Meelh pa Aarón ti yovalhsha'ne shta lhpa María pa 

yi'van ti tashtôtay, 

11pa yit'esha pa Moisês: “Yiyaam, na yinvacle, pa ya aj ca nasclôyitesh nôque sasch'e 

ti ninascajôyshiyan ti jasnatshelh. 

12Ya aj ca avashana lha lhech ca lhjunashajulh pa vataôs ti vafshi ti jôjjeclay 

ninanvat'aj, ti namach'e na t'ôj ti yivômjatshi.” 

13Pa lhechesh pa Moisês pa vatants'aclansha pa Lhcaanvacle: “Yiyaam, Dios, 

jatants'aclan'a ca avatsjanchat lha lhech.” 

14Vooy pa Lhcaanvacle pa yicuulh: “Ca nit'ach'itaj'e lhtaco pa lhtata, pa 

chivapenjatesh'in jayu ca nôquesch'e pava napu'yama nalhus. Pa lhecheesh pa 

chiyanfach'eec'oya na vat'ichavat pa nôqueshch'e pava napu'yama nalhus, pa 

nanjooylhach'e ca chinachajsham.” 

15Pa lhech lhjunash lhpa María ti chiyanfach'eec'oya pa vat'ichavat ti yicheshch'e pava 

napu'yama nalhus. Pa lhan'e papi lhchifas pa nilhech ninash'e. 

16Vooy lhpa María ti tayelhvane papi lhech, pa yuyey pa nôyish tôlh'e' pa Hazerot, pa 

t'ichay'e ts'ivee yiey pa am'e pa'na lheyesh Parán. 

Pa Moisês yichen papi yituvalhey pa Canaán 
(Dt 1.19-25) 

Números 13 

1Pa Lhcaanvacle nifaclem pa Moisês pa yit'esha: 

2“Acheney japi t'ajôôjô nivacle ca nituvalhey ja cotsjaat Canaán jan jajutey jayu napi 

Israel lhavos. Ca achen japi ve'lha ts'ivee japi tôlhshaam japi t'ajôôjamsha'ne nivacle 

papi caajem pa t'unaj.” 

3Yiey jan t'ônashesh pa Lhcaanvacle ti tayôjijanesh, pa vooy pa Moisês pa yichen'in 

tôlh'e' pa ampa ca nôv'e' yi'shi' pa Parán. Lhacôm'a papi lhech nivacle t'unvatsham'in 

tôlhshaam papi Israel lhavos. 

4Papi lhech nôque lhjunash: pa Samúa, lhaôs pa Sacur, tô'lha pa t'ajôôjam pa Rubên; 

5Pa Safat, lhaôs pa Horí, tô'lha pa t'ajôôjam pa Simeón; 

6Pa Caleb, lhaôs pa Jefone, tô'lha pa t'ajôôjam pa Judá; 

7Pa Igal, lhaôs pa Josê, tô'lha pa t'ajôôjam pa Isacar; 

8Pa Oseas, lhaôs pa Nun, tô'lha pa t'ajôôjam pa Efraín; 

9Pa Palti, lhaôs pa Rafú, tô'lha pa t'ajôôjam pa Benjamín; 

10Pa Gadiel, lhaôs pa Sodi, tô'lha pa t'ajôôjam pa Zabulón; 

11Pa Gadi, lhaôs pa Susi, tô'lha pa t'ajôôjam pa Josê (nôque yich'e' pa t'ajôôjam pa 

Manasês); 

12Pa Amiel, lhaôs pa Gemali, tô'lha pa t'ajôôjam pa Dán; 

13Pa Setur, lhaôs pa Micael, tô'lha pa t'ajôôjam pa Aser; 

14Pa Nahbi, lhaôs pa Vapsi, tô'lha pa t'ajôôjam pa Neftalí; 

15Pa Geuel, lhaôs pa Maqui, tô'lha pa t'ajôôjam pa Gad. 

16Navôque lheyis papi nivacle yichen pa Moisês ti yituvalhey pa cotsjaat. Pa Oseas, 

lhaôs pa Nun, yivômjatesh pa lhey pa lhqueyesh Josuê. 

17Pa Moisês yichen'in ti yituvalhey pa cotsjaat Canaán pa yit'esha: —Meelh'in ca 

anashelhsham pa tavashay lhey Nêguev, pa atsavalhelhsham pa cotsjaat yi'shi' pava 

uticuy. 

18Pa ovalhelhsham pa lhjunash pa cotsjaat shi' papi nivacle yi'shi' pa lhech'e ca 

nit'untajvatsham'in ja't'ajesha ca nincontasa, shi' shta ca napu'taja ja't'ajesha ca acloja. 

19Ca avantajelh pava lhavtsates ti yisnatesh'e pava lhatsha'nuvos ja't'ajesha ca 

nijôtjatch'e, shi' pa cotsjaat pan yie' ts'ivee ca istaja'e ja't'ajesha ca niysa', 

20ti vacalh'e pa yie' ja't'ajesha ninvacalh'e. Shi' ca nicaajtaj pava aacjuy ja't'ajesha ca 

ama. Pa ya aj ca anjova'yelhem; pa anchajeelh pav'elh lhay yi'shi' pa lhech cotsjaat. 

Côque vaclan pa lhech t'aplhuqu'e ti niclan'e ts'ivee pava vatjutsa' lhay pava ôtjayetas. 

21Papi nivacle pa yich'in ti yituvalhey pa cotsjaat tôlh'e' pa ampa ca nôv'e' lhey Zin, 

yiey na fiyatjulh, pa yamey pa Rehob, yiey na fchenajjulh, nash'e pa chiyu'ejop'in ja 

Hamat. 

22Pa yitshaam pa tavashay lhey Nêguev pa yamey pa Hebrón. Lhech yie' pa Ahiman, 

pa Sesai shi' pa Talmai, papi lhech tô'lha pa Anac. Pa yitsaat Hebrón vatjutsa'c'oya ti 

chiyisnatesh pava napu'yama yincôpes pa Zoán yiey pa Egipto. 

23Pa yamey ts'ivee pa tovôc lhaôs lhey Escol. Lhech'e ti yit'ovôsesh ts'ivee pa ve'lha 

lht'oycha'esh pava ôtjayetas, pa napu'jop ts'ivee ti yicha'jesh ti yanshi' pa ve'lha yeclô'. 

Pa niclanshi ts'ivee pava lhay granadas shi' pava higos. 

24Pôque tovôc lhaôs lhqueyesh Escol, tôlh'ejop ti lhech tôlhesh'e pava yit'ovôseshey 

papi Israel lhavos pa lht'oycha'esh lhpa ôtjayetayuc. 

25Vooy ti nôjeshch'e ti yituvalhey ts'ivee pa cotsjaat ti yicheshch'e pava cuarenta 

nalhus, pa vapecley'in ts'ivee 

26ja Cades, yiey pa am'e' pa'na yi'shi' pa Parán. Lhech yie' pa Moisês, pa Aarón shi' 

lhacôm'a papi Israel lhavos. Pa chayemch'e ts'ivee pava yiclôvalhch'e pa nôclitem shta 

pava lhay tô'lhey pa lhech'e cotsjaat. 

27Pa yit'eshaan ts'ivee pa Moisês: —Ti jôquelhey ja cotsjaat jan lhaschene'lhey. Yijô' 

ja lhech cotsjaat ti yie' pa vatts'oos shi' ca acôyjey nive'lheesh ca ama lhjunashjulh pa 

yinôôt, shi' navôque lhay lhech tôlh'e'. 

28Taj ti japi nivacle lhech yie' t'unvatsham'in, shi' java lhavtsates uj ti usey pa yijôt'as 

shta. Pa lhech javanelh'e shta japi tôlhshaam pa pitej lhey Anac. 

29Yiey ja cotsjaat yi'shi' ja tavashay lhey Nêguev lhech yie' japi amalecitas, vooy ja 

cotsjaat yi'shi' java uticuy lhech yie' japi hititas, japi jebuseos shi' japi amorreos, ja 

lhavôj'e ja uj tovôc tajulhshi ja tovôc Jordán lhech yie' japi cananeos. 

30Pa lhechesh pa Caleb pa yishanat papi lhchifas papin yie' t'ajuyish pa Moisês, pa 

yit'esha: —¡Shnôquelhey clap ca shtanjôcleshelhey ja cotsjaat! ¡Casvaatsha isjopjoom 

ca shtanjôcleshelhey! 

31Taj ti papin tanôôycheelh pa lhech pa yicuulh ts'ivee: —¡Am, sasjop ca sht'eclet'a 

japi lhech nivacle! Japi lhech ya'sheshjac'oya ti t'unvatsham'in. 

32Pa vena t'ônasheshem papi Israel lhavos pa cotsjaat pan yituvalhey ti uj ti 

yapuneyc'oya. Pa yit'esh ts'ivee: —Ja cotsjaat jan jatuvalhelhey tif'e' capi nivacle 

capin yi'shi', vooy lhacôm'a japi nivacle japi javanelh pitesch'e. 

33Javanelh shta jap'elh yaash ti pitesch'e tôlhshaam pa Anac. Ca 

shtavatsavattajch'etsham japi lhech pa shtanchava'yelhey jan lhjunash java fanjay. Pa 

nôque lhjunash pa novalhjooyshicham shta japi lhech. 

Papi Israel lhavos yôjijamatsha'ne pa t'ajuyjulh pa Lhcaanvacle 
(Dt 1.26-33) 

Números 14 

1Pa lhechesh papi Israel lhavos pa tôlhesh'e ti tônvatsham'in, pa tifesh pa tulh ti 

yipvatsham'in. 

2Lhacôm'a papu lhech ti niysisa pava t'ônashaan pa Moisês shi' pa Aarón. Pa 

yit'eshaan ts'ivee: “¡Istataja ca shtavaf'esha'ne ja Egipto ja't'ajesha nôque am'e pa'na! 

3¿Ta t'e lhayaash ti shinchajey pa Lhcaanvacle nôque cotsjaat? ¿Jaspa 

shinvômjatsha'ne jayu t'e pa vatvatclônjayash, vooy napi catsijayas shi' napi catsicles 

yash'apee jayu papi nicasc'utsfasa? ¡Ya'shesh ti tajulhtajey ca shnapeclelhey'in ja 

Egipto!” 

4Pa lhech tôlhesh'e ti yit'eshelhvatsham'in pap'elh: “¡Shtanshi' pa ve'lha ca casvaclea 

ca shnapeclelhey'in ja Egipto!” 

5Vooy pa Moisês shi' pa Aarón pa tanjuy'eshicham pa yamja cotsjaat ti yiesh'e 

t'ajuyish lhacôm'a papi lhchifas, 

6pa vooy pa Josuê shi' pa Caleb, papin yituvalhey pa cotsjaat, pa yic'asteshlhtapee 

ts'ivee pava t'uyjatshiyis pa nôclitesh ti aôytejem 

7pa yit'esha lhacôm'a papi Israel lhavos: —¡Ja cotsjaat jan jôquelhey ti jatuvalhelhey 

lhavaatsha ya'shesh ti is'e'! 

8Ca lhetaja pa Lhcaanvacle ti nijutjooy pa shinefenesh jayu ca shnôcjam jô lhech 

cotsjaat pa nanjutjooy jayu. Jô lhech cotsjaat jan yie' pa vatts'oos shi' pa acôyech 

nive'lheesh ca ama nan lhjunash pa yinôôt. 

9Taj ti ya aj ca ni'ujaneelh ca ajuyelhjulh pa Lhcaanvacle, pa ya aj ca anjova'yelhem 

japi nivacle yiey jô lhech'e cotsjaat, lhayaash japi lhech lhjunashjulh jayu lhpa yucuve 

ti shtatujelh casvaatsha; lhayaash japi lhech ampapu ca nefenesh, lhan'e casvaatsha 

caajjajop pa Lhcaanvacle. ¡Ya aj ca anjova'yelh'in! 

10Pa lhech tôlhesh'e papi nivacle ti yen ca nôôtjatesh'in pava utes. Pa lhechesh pa 

lhôclôjqueyash pa Lhcaanvacle pa tanôclitesh'e pa Tsha'nuvo'esh ti Chivatvan'e. Pa 

yi'van lhacôm'a papi Israel lhavos, 

11vooy pa Lhcaanvacle pa yit'esha pa Moisês: —¿Ta ca nôjesh'e ti tsapun napuque 

lhtachifas? ¿Ta ca nôjesh'e ti tsicacu ti janôclitajem java nimatasa papu ca nitô'yish 

napi lhech? 

12Pa jancheney jayu pa vatayasha vancalhifch'een, pa tanca namey ca nôv'e' nôque 

cotsjaat. Taj ti vooy avaatsha jasnatesh'am jayu papi achifas ya'shesh ti acloj'e, pa 

na'shesh ca nit'unvatsham'in papi lhech. 

13Taj ti pa Moisês pa yicuulh pa Lhcaanvacle: —Avaatsha, lhtôôlhsha pa unaj, ti 

lhayjatesh'e ja Egipto napi lhtachifas. Lhayaash japi Egipto lhavos ca nitôôytajesh'a ti 

lhech afanishesh, 

14pa nifaclem jayu papi yiey pa cotsjaat Canaán. Papi lhech tpeeycheyesh shta ti 

yit'esh'a a'Lhcaanvacle ti lhôvji' japi lhech lhtachifas, ti lhavatvanjiyinesh ti lhôvji'jop 

lhja vôse' napi lhech. Vooy ti nalhu'ey pa lhnôyinc'oya napi lhech ti lhôvji' lhja vôse' 

tc'ach'e jô, vooy ti tulh'in ti lhôvji' ja itôj tc'ach'e jô. 

15Ca aclôntajsha'ne napuque lhtachifas ca atiftaj'e tatsha, vooy pap'elh lhtachifas 

yitô'yish'a jayu ca nayatajesh'ay pa niteesh'a jayu ts'ivee: 

16‘Pa Lhcaanvacle sasemjop napuque lhtachifas ca namjatsham jôque cotsjaat jan 

yetôntajjop ca nijutey, pa lhe'naa ti yiclônsha'ne yiey na am'e pa'na.’ 

17Pa lhe'naa, Lhcaanvacle, ca atanôclitshem nôqueesh pa uj unaj yiey jan ônashesh ti 

lhanfacleem. Lhteesh avaatsha 

18ti tanca tatshaa ca asuyaa, ti uj pa encheyash ca avômjatemch'e pa niysa' shi' pa 

lhav'ojiyash, lha'ma lhteesh ca ni'aclôyita'apee pa tamenesh lhavach, ti 

lhclôyitesh'apee pa niysa' napi lhnavot, napi lhcles, napi lhantôclishjes, napi 

napu'eyshi lhantôclishjes shi' napi nijooylha lhantôclishjes. 

19Caaj'am avaatsha pa uj encheyash, pa avômjatemch'e napuque lhtachifas pa niysa' 

lhfanishlhavach, p'alha ti caaj'am pa anichaclanjayashjop napi lhech ti yiey ja Egipto 

pa yamjey nôque yie'. 

Pa Lhcaanvacle yiclôyit papi Israel lhavos 
(Dt 1.34-40) 

20Pa Lhcaanvacle pa yicuulh: —Tajulhey, ca javômjatemch'e ts'ivee yiey nan lhjunash 

ti lht'a'lheshyi. 

21Taj ti, lhech lhjunash, yijô' nan lhjunash ti yamônlha pa vooy na yinôclôjqueyash 

tif'apee na cotsjaat, 

22nive'lha napin yi'van na yinôclôjqueyash shi' java nimatasa papu ca nitô'yish ti 

jasnatshem ti yiey ja Egipto yiey shta na am'e pa'na, napin nic'alhtaneshyiin pa ti 

t'ajô'jesh'in yiey na am'e pa'na pa ninteesh ca nanc'ashamesh nava yiyôjijates, 

23nive'lhaa napi lhech ca nivaney jayu na cotsjaat ti janfacleem japi lhacchevot ts'ivee. 

Nive'lhaa napin tsapun ca nivaney jayu. 

24Ve'lha na yicavo Caleb nan caajem na espíritu ti yiven'esh pa niqu'ishameshyam pa 

yivo'yeshch'e. Pa lhe'naa na lhech ti javashanem ca nôcjaam ja cotsjaat jan nituvalhey, 

pa vooy papi tôlhshaam pa lhech nôvelh'e jayu. 

25(Napi amalecitas shi' napi cananeos yie' ts'ivee na tavashay.) Vooy avaatsheelh ca 

atpectajelh lhum'ashi pa nashelhey na am'e pa'na yitsavalheyshi ja Tovôc Yucshi. 

26Pa Lhcaanvacle nifaclem pa Moisês shi' pa Aarón, pa yit'eshaan: 

27—¿Ta ca c'ôjesh'e nava t'ônashyiin ts'ivee napuque ojiyis Israel lhavos? Apis ti 

jape'ya ts'ivee ti niysisa nava t'ônashyiin. 

28Meey ca atsasinôquiem napi lhech: ‘Yivaatsha, ya Lhcaanvacle, jetônjop na 

yimônlhajayash ti jasnatesh jayu pava vaclan nan ajunashelh ti lhaspeya'shelh ti 

jayeesh. 

29Lhacôm'a napi yaash ti veinte pava nincôpes ti chiyi'sesh'e ja t'ajuya ti chiyitsjuulh 

papu ca niysistajaa pava t'ônashyam pa chinclônsha'ne jayu, pa vooy pava lhavuuvtes 

pa chinayjatshiin jayu na am'e pa'na. 

30Chiyivujuychatesha na Caleb shi' na Josuê, pa tanca ave'lhaaelh avaatsheelh ca 

amelhsham jayu na cotsjaat nan jaypayema ti janfacleem ca nôv'e' ts'ivee. 

31Vooy na yônashesha napi acleselh, napin lhteetshelha ca na'shesh'apee pa t'unaj napi 

niac'utsfasaelh, napi lhech jacha'jey jayu na cotsjaat nan lhapunelh avaatsheelh napi 

lhech pa nôv'e' lhavaatsha. 

32Vooy nava avuuvteselh avaatsheelh pa mônlhaashi jayu na am'e pa'na, 

33vooy napi acleselh pa mônlhaashi jayu pa niclôvalh pava tashinshtas pa nôqueshch'e 

pava cuarenta yincôpes. Côque lhfanisheshem jayu napi lhech pa 

nishayaneshelhch'e'am ti ninavooyshelhch'e, pa alhacôm'aelh ca amjelhey ca 

avafelhsha'ne yiey na am'e pa'na. 

34Avaatsheelh lhôveshelhshi java cuarenta nalhus ti lhtuvalhelhey na cotsjaat; pa 

cuarenta jayu shta pava yincôpes ti lhshayaneshelh pa anclôyitsjayashelh: ve'lha 

yincôôp tajulhsham pa ve'lha nalhu. Nôque lhjunash pa nitô'ya jayu papin 

tanjuyijulh.’ 

35Yivaatsha, ya Lhcaanvacle, nôque yônashesh: Nôque lhjunash na yifanisheshem 

jayu napuque lhtachifas ti ve'lha t'ôs'eyijop ti tanjuyijulh. Yiey nôque am'e pa'na pa 

lhech c'ôjat'e jayu; pa nivafsha'ne jayu ts'ivee. 

Vafsha'ne papi napu'nôjesh tuvalhjanjas ojiyis 

36-37C'ôya papi nivacle papin yichen pa Moisês ti yituvalhey pa cotsjaat ti tapectaj'in 

ts'ivee pa niysisa pava lhfacjes, yisnatshem papi lhchifas ti yatjayanvatsham'in, pa 

vooy pa Lhcaanvacle pa yiclônsha'ne. 

38Pant'ajôôj papi lhech pa ve'lha pa Josuê shi' pa Caleb pa mônlhasha'ne. 

Papi Israel lhavos chiyash'apee yiey pa Horma 
(Dt 1.41-46) 

39C'ôya pa Moisês ti nifaclem papi Israel lhavos pava yit'esh'in pa Lhcaanvacle, pa 

lhacôm'a papi lhech ti ninc'usinatvatsham'in. 

40Vooy ti nalhu pa nitshamch'e ts'ivee ti claafnalhu pa yich'apee ts'ivee pa cotsjaat 

yi'apee pava uticuy pa yit'esh ts'ivee: —¡Nôque shnôvelh'e! Shnôquey clap ca 

shtamelhey pa nifacjoom pa Lhcaanvacle, yijô' ti shtasnatesh pa sasch'e. 

41Taj ti pa Moisês pa yit'esha: —¿Ta t'e lhayaash ti naanc'ashamshelh nava 

tayôjijanesh pa Lhcaanvacle? ¡Côque lhaychavalhelhey navômjatelhshi jayu! 

42Ya aj ca meelh'in, lhayaash pa Lhcaanvacle ti tanca nôvelh'ajop. Vooy papi 

naac'utsfaseelh ya'shelh'atapee jayu. 

43Yiey ja lhetshi vatjumteelh'ac'oya japi amalecitas shi' japi cananeos ca 

avatclônelhsha'ne avaatsheelh pa naclônelhsha'ne jayu. Tôlh'ejop avaatsheelh ti 

lhtayelhjop pa Lhcaanvacle pa tanca nôvelh'ajop pa lhech. 

44Taj ti papi lhech ninach'anesh ti yich'apee pa tojquisham cotsjaat yi'apee pava 

uticuy; taj ti nilhecha lhpa vatcaqueclitôshi yeclônilh yich'e' pa chivatpeya'esh 

yitsôt'ajesh pa Lhcaanvacle, nilhecha pa Moisês ca nanvojayuqu'e pa mônlhee pa 

vat'ichavat. 

45Pa lhechesh pa nachey'in papi amalecitas shi' papi cananeos papin yie' pa lhech 

cotsjaat, pa yisaas papi Iisrael lhavos yamjey pa Horma, pa yash'apee ts'ivee lhacôm'a. 

Números 15 

Pava vatyôjijatesjop pava vatcufayjatesesh 

1Pa Lhcaanvacle yiyôjiesha pa Moisês pa yit'esha: 

2“Anfacleem napi Israel lhavos navôque: Meelh ca môtajelhsham ja cotsjaat jan 

jajutelh'ay jayu ca jaspa veelh'e, 



290 

 

 
Nivacle Bible  

© 1994,  Sociedades Bíblicas Unidas. 
 

 
 

 

3pa anjuteelhyam pa vôcô jayanaj ja't'ajesha lhpa tashinshtaj ca anapjunelhsham ca 

asclaneshelhshiyam ti chiylhônsham ti acôjqu'e pa lhniish, ca lhechtaja ja 

chiyôfisjach'e ti chinfac ja't'ajesha pa chitôlhjatlhavne vatcufayjat, ja't'ajesha pa 

lhanfanash ti caaj pa vatc'usiyash'in, 

4papu ca natcufaaytajesh pa isjop jayu ca ninapshinesh'e pa napu' kilos pa climshi' 

isshi' chiyot'ateshi pa ve'lha litro lhape'. 

5Jô'tajesh pava chiycufa'yesh ti chiyit'esha pa isjop jayu ca chinapshinesh'e pa ve'lha 

litro ôtjayetas t'i' ca ve'lhaa'e pa tashinshtaj. 

6Ca lhechtaja ti chiycufa'yesh pa ve'lha tashinshtaj jayanaj, pa chinapshinesh'e jayu pa 

yichatjulh kilos climshi isshi' chiyot'ateshi pa yash'apee clee pa ve'lha litro pa lhape' 

7pa nash'apee clee pa ve'lha litro pa ôtjayetas t'i', ti vatcufayjat'esh ti c'acônch'e pa 

lhniish. 

8Ca lhechtaja ti chiycufa'yesh pa ve'lha vôcô lhaôs, ti chiycufa'yeshjop ti 

chiylhônsham, ja't'ajesha chiycufa'yeshjop ti chivaniisclanch'e, ja't'ajesha ja 

chiyôfisjatch'e ti chinfac, 

9pa chinapshinesh'e jayu pava ve'lhayama kilos climshi isshi' chiyot'ateshi pava npu' 

litros pa lhape', 

10pa ve'lheesh napu' litros pa ôtjayetas t'i', ti vatcufayjat'esh ti chinapjunsham ti 

c'acônch'e pa lhniish. 

11Navôque isjop jayu ca asnatesh ca ve'lhan'e ts'ivee pa vôcô jayanaj, pa tashinshtaj 

jayanaj, pa tashinshtaj nich'a uj, ja't'ajesha pa tashinshtayche lhaôs ti lhatcufa'yesh. 

12Pa ave'lhanjop ts'ivee pava yaquisetes ti lhatcufa'yesh pa asnateshjop jayu pava 

chiyjuyjata, yiey pan'tajôôj pava yaquisetes. 

13Lhacôm'a napi Israel lhavosesh tajulhey ca nôfisjatch'e navôque vat'ônashjop ca 

nasnatajeshyam pa lhcufayjat ca ninapjunsham ti acôjqu'e pa lhniish. 

14“Ca nicaajtaj pa ve'lha vena tôlhshi' ca lhechtaja papi nashelh'ajop ja't'ajesha ti 

nintayelh'ajop avaatsheelh, yen ti nichaajyi pa lhcufayjat ti yilhônsham ti acôjqu'e pa 

lhniish, pa isjop jayu ca nôfisjatch'e nava lhech ti vat'ônasheshelh'a avaatsheelh. 

15Nan vat'ônasheshelh'a avaatsheelh shi' papi vena tôlhshi' na lhech vatyôjijat 

ninvôômji, ti tôlhesh'e jayu papi vatanavot pa namja papi lhcles. 

16Na lhech vatyôjijat shi' na lhech vat'ônasheshelh'a caajelh'am jayuavaatsheelh shi' 

papi vena tôlhshi'.” 

17Pa Lhcaanvacle yiyôjiesha pa Moisês pa yit'esha: 

18“Anfacleem napi Israel lhavos navôque: Meelh ca amtajelhsham ja cotsjaat jan 

c'acha'jelhey jayu, 

19pa atôôlhshelh'e ca atujelh pa trigo ti tô'lha jô lhech'e, pa isjop jayu ca acatsônjatelh 

pa t'iya'esh ca anjuteelhyam. 

20Yiey jan lhjunash ti lhanjuteelhyam pa vatjutsa' t'iya'esh pa trigo chiyôcfaash, lhech 

afanisheeshelh jayu shta pa vatjutsa' ti lhot'atelhshi ti lhasnatshelhyam lhpa yucuve ti 

lhanjuteelhyi. 

21Pa lhech vatcufayjat isjop jayu ca yajateesh ca asnatshelhyam. 

22“Meelh avaatsheelh ca captajeelhey'am ca ni'asnatsjayutajeeshelh pa ca naôvtaj'e 

nava jayôjiesha ja Moisês 

23ti tôlh'e' ja vatjutsa' nalhu shi' pa t'ajuyshi pa jaspa avaatsheelh shi' papi acleselh ca 

nôfisjatch'e, pa isjop jayu ca asnatshelh navôque: 

24“Ca captajeemey lhacôm'a japi vatachifas, pa lhacôm'a japi vatachifas ca nanjutyam 

jayu pa ve'lha vôcô lhaôs ti chiylhônsham ti acôjqu'e pa lhniish, ti chiyjuyjata pa 

vatcufayjat'esh pava chiycôvjiyan shi' pa ôtjayetas t'i', nan lhjunash na Dios ti 

tayôjijanesh; jô'tajesh ti nanjutyam jayu pa ve'lha fusuc ti vatcufayjat'eshjop pa 

sasch'e. 

25Pa nanjooylhajat pa vatcasinô pa navclanjatjop pa t'ajuya ca chinatcumeemjulh ca 

chinvômjatch'e pava lhsasch'e lhacôm'a japi Israel lhavos, vooy yivaatsha 

javômjatemch'e jayu, lhayaash ti lhech pa capemey japi vatachifas vooy japi lhech 

yiesh'yijop jayu pa lhcufayjat shi' pa lhcufayjatjop pa sasch'e. 

26Vooy yivaatsha javômjatemch'e jayu lhacôm'a japi lhtachifas Israel lhavos shi' papi 

vena tôlhshi' ti yielh'atshi, ti capemey japi vatachifas. 

27“Ca nicaajtaj pa ve'lha ti ve'lheeshfach'ee ti capemey, papi lhech isjop jayu ca 

natcufa'yeshjop pa lhsasch'e pa ve'lha tashinshtayche lhaôs ve'lha lhnincôp. 

28Vooy pa vatcasinô pa navclanjatjop jayu pa t'ajuya yiey yijuyish ca jaspa 

chincumeshjulh ca chinvômjatch'e pa lhsasch'e pa lhech ti capemey, vooy yivaatsha 

pa javômjatemch'e jayu. 

29Nava lhech vat'ônashesh t'ajuya japi Israel lhavos shi' papi vena tôlhshi' ti yielh'atshi 

ti caaj pa capemey. 

30“Taj ti ca nicaajtaj papi tôlhjatlhavne ti yisnatesh pa sasch'e, ca lhechtaja pa Israel 

lhavo' ja't'ajesha pa vena tôlhshi', ca vena t'ônashtajayi. Pa lhe'naa papi lhech ti 

chiyayjatshi jayu japi lhchifas, 

31lhayaash ti yapunch'e nava yasinôc ti ninôfisjatch'e nava yiyôjijates; pa chiyayjatshi 

jayu lhacôm'a pa chiyachaja jayu pa lhav'ojiyash.” 

Pa vatnivalhcheyashesh ti tanclôôy pa nalhu ti chit'ichayshi 

32Meelh papi Israel lhavos ti yie' pa am'e pa'na, pa yi'van pa ve'lha nivacle ti nit'ôqu'e 

pava lhcajuy pa nalhu ti chit'ichayshi 

33Vooy papin yivanesh pa yicha'jeyshi pa Moisês shi' pa Aarón, shi' ti yan'e t'ajuyish 

lhacôm'a papi vatachifas, 

34papi lhech pa yiclôvalh ts'ivee, lhayaash ti jôjjeclay nintô'ya pa ca t'ônashajop ca 

lhfanisheesh ts'ivee. 

35Pa lhechesh pa yit'esha pa Lhcaanvacle pa Moisês: “Nôque nivacle isjop ca 

nitanutsjayesh pa lhavafi, vooy lhacôm'a japi Israel lhavos nôôtjatesh'in pava utes yiey 

na fach'ee na vat'ichavat.” 

36Pa lhechesh papi Israel lhavos pa yayjatshi pa vat'ichavat pa yôôtjatesh'in ts'ivee 

pava utes yamjey ti yivômjat, pan t'ônasheshem pa Lhcaanvacle ti yiyôjiesha pa 

Moisês. 

Pava lhtsôclôyesh pa lhavôjqu'e lhpa vat'uyjatshiy 

37Pa Lhcaanvcle yiyôjiesha pa Moisês pa yit'esha: 

38“Anfacleem napi Israel lhavos navôque: Avaatsheelh shi' papi acleselh isjop jayu ca 

aneshelh pava lhtsôclôyesh pa lhavôjqu'e pava uyjatshiyiselh. Pava lhtsôclôyesh isjop 

ca lhecha pa chiyashtilhesh pa yacutinilh. 

39Meelh avaatsheelh ca avantajelh pava lhtsôclôyesh pa aychavalhshelhch'e jayu 

lhacôm'a nava vatyôjijates ti jajutelh'ay pa ôfisjatelhch'e jayu, pa tan jayu ca 

avôômjelha pava natsôt'ajeshelh lhaychavalhelhey shi' pava lhenelh, lhayaash pava 

lhech avaatsheelh ti navômjateshelh ti navooyshelhch'e. 

40Nôque lhjunash pa aychavalhshelhch'e jayu lhacôm'a nava yiyôjijates shi' ti 

t'ôfisjatelhch'e jayu, pa lhavatvenchatelhyam jayu, ti ya lhech a'Diosyishelh. 

41Yivaatsha ya Lhcaanvacle, a'Diosyishelh, ti nayjatelh'e ja Egipto ca jaspa 

a'Diosshelh. Yivaatsha ya Lhcaanvacle a'Diosyishelh.” 

Números 16 

Pa tcôfayash pa Corê shi' pa lhanclôyitsjayash 

1Ve'lha pa levita, lhô'sesh pa Coat, lheyesh Corê, lhaôs pa Izhar, shi' shta pap'elh 

pu'jana nivacle tô'lha pa tc'a'sham pa Rubên, lheyisesh pa Datán, pa Abiram, lhcles pa 

Eliab, shi' pa On, lhaôs pa Pelet, 

2pa nicôvfayu'a pa Moisês. Papi lhech tanu'elhvane pap'elh doscientos cincuenta Israel 

lhavos, papin lhanvaclesesh papi lhchifas, papin lhalhetsham pat'ajôôj'e papin 

chinôôclhanitajop ti tanch'anjay. 

3Lhacôm'a papi lhech ti tc'a'eshvane ti vatjuyjatjulh pa Moisês shi' pa Aarón, pa 

yit'eshaan ts'ivee: —¡Lhjunashlhaa nôqueesh! Lhacôm'a napi vatachifas ti 

vatvenchatem pa Dios, vooy pa Lhcaanvacle yieelhyijop lhacôm'a. ¿Ta t'e lhayaash 

avaatsheelh ti lhnashjateshelhc'oya ti lhtaanvacleyanshelh napi lhchifas pa 

Lhcaanvacle? 

4C'oya ti yipe'ya côque pa Moisês pa t'avuyshicham yamjata cotsjaat pa lhtaco, 

5pa yit'esha pa Corê shi' papin tavoqu'e: —Lhum'ashi pa nich'a nalhu pa Lhcaanvacle 

yitô'ya jayu pa yie' papi yitsôt'ajesh shi' papin yie' ti yivenchatlhatam pa isjop ca 

nanchajey pava lhcufayjates. Pa isjop jayu ca nive'lhan ca nanchajey pa vatcufayjat 

pan yie' papi t'acumeyshi. 

6Asnatshelh navôque: anchajeelh pava chiytseclô'lhey yitsôt'ajesh na Corê shi' napi 

t'iyôyjafas, 

7pa ane'lheyshi pava yichesh fayjoc, pa u'elheyshi pa acôjqu'e pa lhniish pa anelhem'e 

lhum'ashi yiey t'ajuyish pa Lhcaanvacle. Pa nivacle pan yie' ti t'acu'meyshi pa 

Lhcaanvacle, vooy pa lhech yivenchatlhatam. ¡Pa lhjunashlhaa, napi levitas! 

8Pa nijooylha pa yit'esha pa Moisês pa Corê: —Ach'anelhyi, levitas: 

9¿Lheclôjeshelh t'e ca lhatajeesh pa lh'Dios napi Israel lhavos ti t'acumelh'ayshi 

avaatsheelh ti lhôveelhshi napi vatachifas Israel lhavos ti yielh'ajop pa lhech ti 

lhatcumelh'ôcjiin na is'ôcji lhtôvash yitsôt'ajesh pa Lhcaanvacle shi' ti 

lhatcumelhem'in napi vatachifas? 

10Pa Lhcaanvacle apis ti nen shi' nap'elh tô'lha na atc'a'sham, napi levitas, ti 

shalheema pa lhech, ¿pa nôqueesh lhnô'yelhc'oya shta ti avatcasinôcshelh? 

11Tanca lhecha na Aarón ca asinôquieshelh pa niysa'; lhech pa Lhcaanvacle ti 

lhatjuyjulh avaatsha shi' napi ayôyjafas ti lhancôfayu'elha. 

12Pa nijooylhach'e pa Moisês ti vancachenjaney pa Datán shi' pa Abiram, lhcles pa 

Eliab, taj ti papi lhech yit'esh ti yachajeshjulh: —Niyit'eshelh ca yicheelh. 

13¿Lheclôjtajesh t'e ca lhataja ti lhtsayjatelh'e ja cotsjaat jan yie' pa vatts'oos shi' pa 

acôyech nive'lheesh ca ama jan lhjunash pa yinôôt ca jaspa asvômjatelh yiey na am'e 

pa'na, shi' shta ti lhen ti lhnashjateshelhyam pa anvacleyash? 

14Vooy avaatsha tanca aschaje'lhey pa ca ve'lhaa pa cotsjaat pan yie' pa vatts'oos shi' 

pa acôyech ti ninvô'mesh jan lhjunash pa yinôôt, pa ni'anjuteelhyam pava vatcac'ovtes 

pa nilhcha pava ôtjayetacuy. ¿Lhenelhyam jayu lhacôm'a ca astojonelh jan lhjunash 

papi taclujuy? Am, niyit'eshelh ca jôquelh'ay. 

15Pa lhechesh pa Moisês pa ujesh ti suy, pa yit'esha pa Lhcaanvacle: —¡Ya aj ca 

acu'meshjulh nava lhcufayjates! Yivaatsha niyichajc'oya napi lhech nilhecha pa ve'lha 

cuvôyutaj, mônlheesh nilhecha ca yisnatshem pa ojey ca ve'lhaa napi lhech. 

16Pa nijooylhach'e pa Moisês ti yit'esha pa Corê: —Anatshey lhum'ashi avaatsha shi' 

napi ayôyjafas yiey t'ajuyish pa Lhcaanvacle. Vooy na Aarón lhech yie' jayu shta. 

17Pa ave'lhaaelh'e ts'ivee ca anchajeelh pava chiytseclô'lhey pa ane'lheyshi pa acôjqu'e 

pa lhniish. Avaatsha shi' na Aarón acha'jelh jayu vitsha pava chiytseclô'lhey pa nanshi' 

jayu pa nôvesh'jop jap'elh doscientos cincuenta, yiey t'ajuyish pa Lhcaanvacle. 

18Pa lhechesh pa ve'lhee ts'ivee ti yichaaj pava chiytseclô'lhey, pa yineyshi pava 

fayjoc yichesh shi' pa acôjqu'e pa lhniish pa yieshjop pa Moisês shi' pa Aarón yiey 

t'ajuyish pa Tsha'nuvo'esh ti Chivatvan'e. 

19Vooy pa Corê p'alha ti tayeshvane ti t'ajuyjulh ts'ivee lhacôm'a papi vatachifas 

t'ajuyish'e pa Tsha'nuvo'esh ti Chivatvan'e. Vooy pa lhasnôycheyash pa Lhcaanvacle 

pa tanôclitem yiey t'ajuyish papi vatachifas, 

20vooy pa Lhcaanvacle pa yit'esha pa Moisês shi' pa Aarón: 

21—¡Atanuelhc'oya napuque vatachifas, ti jatif'e jayu tatsha! 

22Taj ti papi lhech pa t'avuyshichamch'e ti yamjata cotsjaat pava lhtacôc, pa yit'esh 

ts'ivee: —Pa Dios, avaatsha lhjutem pa lhamônlhajayash papi nivacle, ¿asuya jayu 

lhacôm'a napi vatachifas ti tôlh'ejop pa ve'lha nivacle ti caaj pa lhsasch'e? 

23Vooy pa Lhcaanvacle yit'esha ti yicuulh pa Moisês: 

24—Anfacleem lhacôm'a napi Israel lhavos ca nitanuc'oya na tsha'nuvo nan yie' na 

Corê, na Datán shi' na Abiram. 

25Vooy pa Moisês pa vatsavat pa lhechlha voqu'eshi papi nitaôvclaseesh Israel lhavos, 

ti yichey pan yie' pa Datán shi' pa Abiram. 

26Pa lhechesh pa yit'esha papi vatachifas: —Atanuelhc'oya nava lhatsha'nuvos 

napuque nivacle ojiyis, pa ya aj ca ajayelha nava yitsôt'ajesh, pa jaspa avaatsheelh ya 

aj ca avafshelh pa lhsasch'e napi lhech. 

27Vooy papi vatachifas pa tanu'c'oya pan yie' pa Corê, pa Datán shi' pa Abiram. Pa 

Datán shi' pa Abiranm yi'shi' pa yuy'een pa lhatsha'nuvos, nôquee papi lhjayas shi' 

papi lhcles. 

28Vooy pa Moisês pa lhetipa yit'esha: —Navôque jac'alhtanesh jayu ca lhechtaja pa 

Lhcaanvacle ti tsichen ti jasnatesh lhacôm'a cavôque, ti nintôlhyi ca yisnatesh 

yivaatsha. 

29Ca lhechtaja napuque nivacle ti vafsha'ne jan lhjunash pap'elh nivacle ti vaf, pa 

nilhecha pa Lhcaanvacle ca nascheney; 

30taj ti ca lhechtaja pa Lhcaanvacle ca nasnatajeshjop pa yaash t'unaj, vooy na cotsjaat 

pa nifalh ca nicôctesch'e napi lhech shi' lhacôm'a nava caajem, pa mônlhaasha'ne ca 

ninach'e tasham pa apatojqu'e na cotsjaat, pa lhechesh pa natôôyshelha jayu 

avaatsheelh napi lhech nivacle ti yapun ts'ivee pa Lhcaanvacle. 

31Vooy ti tifeshch'e pa Moisês ti tasinôy'in, pa yifalhshamc'oya na cotsjaat papi lhech, 

32pa yicôctesch'e lhacôm'a papi nivacle papi tanu'elhvane pa Corê, pa chiyu'ja 

pat'ajôôjamsha'en shi' lhacôm'a pava caajem. 

33Pa mônlhasha'ne ti nach'e tasham pa apatojqu'e na cotsjaat nôquee pava 

lhcôquicletôy, pa nijooylhach'e ti vapecvatjulh na cotsjaat. Nôque lhjunash ti 

chiyayjatshi ti yi'tajshi papi Israel lhavos. 

34C'oya ti chiypeya' ti tônvatsham'in pa lhacôm'a papi Israel lhavos ti yi'van ti yamjop 

pa vacumajvatich'ec'oya ti yit'eshvatsham'in: “¡Pa ya aj ca shinfalhc'oya vitsha na 

cotsjaat!” 

35Jô'tajesh pa Lhcaanvacle ti nicheney pa itôj ti yivômjatsha'ne papi doscientos 

cincuenta nivacle ti tcufaytajesh pava chiytseclô'lha. 

36 Vooy pa Lhcaanvacle yiyôjiesha pa Moisês pa yit'esha: 

37“Ayôjiesha ja Eleazar, lhaôs ja Aarón ca nayjat'e nava t'ajuya ti chiytseclô'lha ti 

yi'shi' nava ninamja ca nivutun, ca nifosey pa tojey nava fayjoc yichesh jôjjeclay 

mônlhashi. 

38Nava t'ajuya ti yitseclôlhey capi nivacle apis ti vafsha'ne tôlh'ejop pa sasch'e 

mônlheesh ti chiyvenchat, lhayaash ti chiycheneshjop ti chiytseclô'lhey ti yie' 

yijuyish. Pa asnateshjop na lhech clesanilh nint'unch'e pa ap'ooj'e na itôvat'esh, jaspa 

natjuya ca chinôôclhanite'ma napi Israel lhavos.” 

39Pa vatcasinô Eleazar pa nit'ôqu'e pava chiytseclô'lha pa clesanilh yucch'e ti nichaaj 

papi nivacle vafsha'ne ti yivutunsha'ne, pa yiyôjiesha ti yisnatesh ti chiyp'ooj'e pa 

itôvat'esh. 

40Côque chiycajôyshiyanesh papi Israel lhavos ti ampapu ca venalhaa ti nilhcleseesh 

pa Aarón ca isaemjop ca natc'uya pa itôvat'esh ca nitisesh pa acôjqu'e pa lhniish pa 

Lhcaanvacle, ca lhjunasheeshch'ejulh pa vaclanem pa Corê shi' papi t'iyôyjafas. Pa 

lhacôm'a ti yijôneshch'e pa lhnônashesh pa Eliazar pa t'ônasheshem pa Lhcaanvacle ti 

yiyôjiesha pa Moisês. 

41Vooy ti nalhu pa lhacôm'a papi lhtachifas Israel lhavos pa lhechesh yasinôqui ti 

t'ajuyjulh pa Moisês shi' pa Aarón. Pa yit'esha ts'ivee: —¡Avaatsheelh lhclônelhsha'ne 

capi lhchifas pa Lhcaanvacle! 

42Pa lhacôm'a ti t'ôyesha ts'ivee ti yamjop pa Moisês shi' pa Aarón; taj ti papi lhech pa 

t'ajuya ts'ivee pa Tsha'nuvo'esh ti Chivatvan'e. Pa lhech t'aplhuqu'e lhpa vôse' ti 

yip'o'apee pa tanôclitesh pa lhasnôycheyash pa Lhcaanvacle. 

43Pa lhechesh pa Moisês shi' pa Aarón pa yichey t'ajuyish pa Tsha'nuvo'esh ti 

Chivatvan'e, 

44vooy pa Lhcaanvacle yit'esha pa Moisês: 

45—¡Atanuelhc'oya lhacôm'a napuque nivacle, ti jaclônsha'ne jayu tatsha! Vooy pa 

Moisês shi' pa Aarón pa t'avuyshichamch'e pa yamjata cotsjaat pava lhtacoc, 

46pa Moisês pa yit'esha pa Aarón: —Anchaaj na t'ajuya ti lhtseclôlhey ca anshi' nava 

fayjoc ti yichesh yiey na itôvat'esh pa u'eyshi na acôjqu'e pa lhniish; pa meey clap pan 

yie' japi lhtachifas pa a'lhajop pa Dios ca nivômjatemch'e japi lhech, lhayaash pa 

lhavôôc pa Lhcaanvacle ti yichesh ti palha caaj pava vatayashachey. 

47Pa Aarón yisnatesh pava yit'esha pa Moisês pa vacumajey pan yie' papi lhtachifas 

tayvane. Pa vatayashachey, ti nichen pa Dios, apis ti namjam japi vatachifas. Pa 

lhechesh pa Aarón pa yineyshi pa acôjqu'e pa lhniish ti t'a'lheyjop pa Dios ca 

nivômjatemch'e papi lhtachifas. 

48Pa nijooylhach'e ti vatsavatshi pa lhcaavju'elhvane papi apis ti vafsha'ne shi' papi 

jôjjeclay mônlhasha'ne, pa lhech yôjesh'e pava lhayashachey, 

49lha'ma ti apis ti vafsha'ne papi catorce mil setecientos nivacle, pa nichinatsjuulh 

papi apis ti vafsha'ne ti nich'a, pan t'aplhuqu'e' ti nicôfayu pa Corê. 

50Meelh ti vô'mesh pava lhayashachey vooy pa Aarón pa vapecley pa chiyuy'een pa 

Tsha'nuvo'esh ti Chivatvan'e ti tayelhvane pa Moisês. 

Números 17 

Pa lhavcôjat pa Aarón ti tôlhshi' 

1Pa Lhcaanvacle yiyôjiesha pa Moisês pa yit'esha: 

2“Ayôjiesha napi Israel lhavos ca ve'lhaa'e ts'ivee japi lhanvaclesesh ja tc'a'sham ca 

nanchaaj pa lhavcôjat, ja't'ajesha pava doce lhavcôjates. Avaatsha i'sesh'e jayu pa lhey 

ca ave'lhan'e ts'ivee pava lhavcôjates, 

3vooy pa lhavcôjat tô'lha ja tc'a'sham ja Leví pa i'sesh'e jayu ja lhey ja Aarón, pa isjop 

ca nicaaj pa lhavcôjat ca ve'lhaa ts'ivee pa lhanvacleesh ja tc'a'sham. 

4Pa an'e' yiey ja Tsha'nuvo'esh ti Chivatvan'e, yiey ja t'ajuyish'e ja vatcaqueclitôshi 

yeclônilh yich'e' ja chivatpeya'esh, yiey jan shtavatvanelh'een. 

5Yivaatsha jatôlhjatshi jayu pa lhavcôjat jan javooyshiyitam, pa nôque lhjunasha napi 

Israel lhavos pa tan ca lhetlha nôqueshi ca nasinôquieshelh pa niysa' yiey yijuyish.” 

6Vooy pa Moisês lhech yit'esha papi Israel lhavos, pa ve'lhee ts'ivee papi 

lhanvaclesesh pa tc'acshamsha'ne ti tcufayesh pa lhavcôjat, pa nayjatvane pava doce 

lhavcôjates. Yi'shi' shta pa lhavcôjat pa Aarón. 

7Vooy pa Moisês pa yan'e' t'ajuyish pava lhavcôjates pa Lhcaanvacle yiey pa 

Tsha'nuvo'esh ti Chivatpeya'esh, 

8c'oya ti nalhu ti yichey pa Tsha'nuvo'esh pa yi'van pa lhavcôjat pa Aarón, tô'lha pa 

tc'a'sham pa Leví, ti tôlhshi': ti nachfach'ee pa tôlheej pa caaj pava lhôvas, shi' ti caaj 

pava lhay yôquenshi lheyesh almendras. 

9Pa lhechesh pa Moisês pa yayjat'e t'ajuyish pa Lhcaanvacle lhacôm'a pava 

lhavcôjates pa nôclitem papi Israel lhavos. Ti nôjeshch'e ti yi'van ts'ivee pa ve'lha 

ts'ivee ti yichaaj pa lhavcôjat. 

10Pa lhechesh pa yit'esha pa Lhcaanvacle pa Moisês: “Achajey na lhavcôjat na Aarón 

ca an'e' t'ajyish lha vatcaqueclitôshi yeclônilh yich'e' na chivatpeya'esh, pa lhech 

asclan'esha'ne jayu ca chincajôyshiyana napuque lhtachifas ojiyis. Asnateshjop jayu 

ca jaspa nivômesh ca nitsasinôquiesh pa niysa' yiey yijuyish ca ya aj ca nivafsha'ne 

jayu.” 

11Pa Moisês yisnatesh lhacôm'a pa t'ônasheshem pa Lhcaanvacle ti yiyôjiesha, 

12taj ti papi Israel lhavos pa yit'esha ts'ivee pa Moisês: “¡Lhts'iistanjatelh'in! 

¡Yalhacôm'aelh ti javafelhsha'ne jayu! 

13Lhacôm'a papu ca natc'uytaja na is'ôcji lhtôvash yitsôt'ajesh pa Lhcaanvacle, pa 

vafsha'ne jayu. ¿Tam'ey ti javafelhsha'ne jayu lhacôm'a?” 

Números 18 

Pava chiycumjatesh'in chivujuychatesha papi vatcasinôc shi' papi levitas 

1Pa Lhcaanvacle yit'esha pa Aarón: “Avaatsha shi' japi acles, nôque jap'elh 

ave'lheelhsham ja tc'a'sham ja Leví, ti chinatsôôtjateshelhjop ca chisastajeesha'ne ca 

chinatjuytajeshjulh na is'ôcji lhtôvash; taj ti ve'lheey avaatsha shi' napi acles 

chinatsôôtjateshelh pava chisasesha'ne ca asnatajeshelh ti chinacumjateshelh'in ti 

avatcasinôcshelh. 

2Taj ti isjop ca asnatshelhem jap'elh ave'lheelhsham ja tc'a'sham ja Leví, ti yefen'ash 

shi' napi acles na acumjayash yiey na Tsha'nuvo'esh ti Chivatpeya'esh. 

3Japi lhech yiesh'ajop jayu na acumjayash shi' na lhcumjayash'e na Tsha'nuvo'esh, taj 

ti sasjop jayu ca natc'uya java chiycheneshjop na is'ôcji lhtôvash pa tanca lhecha ja 

itôvat'esh, pa vena lhjunasha pa nivafsha'ne jayu shi' shta avaatsheelh. 

4Pa isjop jayu ca atônôycheelhey na vatcumjayash'e na Tsha'nuvo'esh ti Chivatvan'e 

yiey shta lhacôm'a java chiycumesh'in ti chiyetônjop. Taj ti nive'lhaa jayu papu 

venalha ca natc'uyeshelh'a avaatsheelh; 

5avaatsheelh lhtanyôjijayshelh na vatcumjayash'e na is'ôcji lhtôvash shi' na itôvat'esh. 

Nôque lhjunash pa tanca t'ôyi'sheey jayu ca yasuyaa japi Israel lhavos. 

6Yivaatsha vena janshic'oya jayu japi avelhavot levitas jap'elh Israel lhavos ti 

jajutelh'am avaatsheelh, secl'esh ca natcum'een nava vatcumjavshay'e ja Tsha'nuvo'esh 

ti Chivatvan'e 

7taj ti ve'lheey avaatsha shi' japi acles isjop jayu ca acuumjelh'in nava chiycumesh'in ti 

vatcasinô'esh ca nôvesh'e ja itôvat'esh ja't'ajesha ca nôvesh'e t'ôyiish na uj sivôclôc 

lhayeech. Nôque chiycumesh'in t'ajuyelh'a avaatsheelh, lhayaash yivaatsha 

c'atsôôtjateshelh ca acuumjelh'in ti avatcasinôcshelh. Ca nicaajtaj papu ti 

nicumjayutaj'e ti vatcasinô'esh, ti nilhecha, pa tanutsjayesh jayu pa lhavafi.” 

Pava chiymônlhanitesh papi vatcasinôclesh shi' papi levitas 

8Pa Lhcaanvacle pa yit'esha pa Aarón: “Yivaatsha c'alhechiyanesh ca anujumatsenesh 

pava vatcufayjates ca chinasnatajeshyam. Lhacôm'a pava vatcufayjates lhasnôyjes ti 

yisnateshyam japi Israel lhavos, pa jajut'ay jayu avaatsha shi' japi acles ti 

chiyetôn'ajop; côque vat'ônashjop yajatesh jayu. 

9Pava vatcufayjates'jop ti chinapjunsham, ti t'ajuy'a jayu lhacôm'a pava 

vatcufayjatesesh ti chiycôvjiyan shi' pava chiycufa'yeshjop pa sasch'e ja't'ajesha pa 

chitameneshlhavach ti nijutyiyijop japi Israel lhavos; lhacôm'a cavôque vatcufayjates 

lhasnôyjes t'ajuy'a jayu shi' napi acles. 

10Lhacôm'a japi yitsjôy ti yielh'atshi isjop jayu ca nituj pava lhech vatcufayjates, taj ti 

yiesh'e jayu pa is'e' ca nitujtaj, ti chiy'isiyanjop. 

11“Jajut'ay jayu shta avaatsha shi' japi acles yitsjôy shi' japi ôcjeclôy ti mônlheesh ti 

yi'ajop pava tsivujuychatesh lhcufayjates japi Israel lhavos ti nichaajyi. Nôque 

vatyôjijat ninvôômji. Pa ca naôvtaj'e japi tô'lha ja ajôôjam, ca nivat'isiyan, pa nituj 

jayu. 

12Pa jajut'ay jayu shta pava vatjutsa' lhay ti nichaajyi'in yinjôt pa nincôôp japi Israel 

lhavos: pa yaash ti isshi' lhape', pa yaash ti isshi' ôtjayetas t'i' shi' pa trigo. 

13Lhjunashjulh jayu shta pava vatjutsa' lhay ti niclanshi japi lhech ti nijutyam ti 

t'ajuy'a jayu. Pa ca naôvtaj'e japi tô'lha ja ajôôjam, ca nivat'isiyan, pa nituj jayu. 

14Lhacôm'a pa vatcufayjat ti tsivenchatesh japi Israel lhavos, ti t'ajuy'a jayu. 

15“Lhacôm'a japi vatjutsa' lhclesh japi Israel lhavos, jat'ajesha java vatjutsa' lhcles 

java lhclôy yaquisetes ti nijutyam ts'ivee, ti t'ajuy'a jayu. Taj ti nan lhjunash papi 

vatjutsa' lhcles papi nivacle shi' pava vatjutsa' lhcles pava lhclôy yaquisetes ca sastaja, 

pa jayaalhsha jayu pa ve'lha ca nancayôjatey. 

16Pan chincayôjatey isjop jayu ca nishayaneshch'e pa ve'lha lhjive'cla ca nit'ôntajshi 

pa lhavaatjayash, pa lhecha jayu pava ve'lhanôjesh tinshanjay climsha'ne, pavan 

chiycumesh'een ja is'ôcji lhtôvash, once gramos pa lhcaclecli. 

17Taj ti ya aj ca avashanem jayu ca nancayôjatey pava vatjutsa' lhcles pava vôcôc, 

pava tashinshtas shi' pava tashinshtaychey. Pava lhech chiyisclansha'neyam, pa 

tajulhey ca aclônsha'ne; vooy pava lhavoyey pa ôtsiy'apee jayu ja itôvat'esh, vooy pa 

lhôtje pa anapjunsham jayu ti c'acônch'e pa lhniish. 

18Avaatsha amônlhaesh jayu pa t'asjaan lhech lhjunashesh shta pa t'oot pa yaquiset pa 

lhech vatcufayjat chiyvujuchat, shi' lhpa lht'oycha lhfayishey. 

19Lhacôm'a pava yineylhatam japi Israel lhavos ti yivenchatyam, pa jajut'ay jayu shi' 

japi acles yitsjôy shi' japi ôcjeclôy ti jôjjeclay mônlha'ajop. Nôque vatyôjijat 

ninvôômji. Nôque chivatpeya'esh tanca chinanvaych'aclaj, ôyjôlhôyech'esh, ti 

jasnatesh'am shi' papi acles.” 

20Pa Lhcaanvacle yit'esha pa Aarón: “Avaatsha am'am jayu pa cotsjaat pa ca 

natsôt'ajesh yiey japi Israel lhavos, jan lhjunsh jap'elh Israel lhavos. Yivaatsha 

tsitsôt'aj'ash jayu shi' ti nanôyôjeshi jayu japi Israel lhavos. 

21Vooy japi levitas jajutey jayu ca nitsôt'ajesh pa napu'nôjesh t'iya'esh pava nijutyam 

japi Israel lhavos lhcavcalhjes, ti lhasha'esh pa lhcumjayash'e yiey ja Tsha'nuvo'esh ti 

Chivatvan'e. 

22Vooy jap'elh Israel lhavos sasjop jayu ca natc'uya ja Tsha'nuvo'esh ti Chivatvan'e, 

lhayaash ti yisnatajeshem pa sasch'e ca namjatey pa lhavafi. 

23Vooy japi levitas vi'sesh ti t'acum'een jayu ja vatcumjayash'e ja Tsha'nuvo'esh ti 

Chivatvan'e, pa chiytsôôtjateshjop pava chisasesha'ne ti chiyisnatesh. Nôque vatyôjijat 

ninvôômji, tôlhesh'e jayu papi vatanavôt pa namja papi lhcles. Japi levitas amem jayu 

pa yitsôt'ajesh cotsjaat yiey japi Israel lhavos. 

24Japi lhech jajutem ti yitsôt'ajesh napu'nôjesh t'iya'esh ti nijutyam japi Israel lhavos 

java yicavcalhesh. Pa lhe'naa ti jayeetsha ti amem jayu pa yitsôt'ajesh cotsjaat yiey 

japi Israel lhavos.” 

25Pa Lhcaanvacle yiyôjiesha pa Moisês pa yit'esha: 

26“Anfacleem japi levitas ca nijutajem japi Israel lhavos pa lhech napu'nôjesh t'iyaesh 

pava yicavcalhesh ti jajutem ti yitsôt'ajesh, pa isjop jayu ca nasclansha'neyam pa 

ve'lha t'iya'esh pa napu'nôjesh ca nanjutyam. 

27Côque yineylhatam jayu jan lhjunashesh pa yineylhatam japi Israel lhavos ti 

tcufayesh pa trigo shi' pa ôtjayetas t'i'. 

28Nôque lhjunasha pa lhech t'iya'esh pa napu'nôjesh tô'lha ti tcufayesh japi Israel 

lhavos, vooy japi levitas pa yivenchat jayu ti yine'mey na Lhcaanvacle ca chinjutey 

jayu ja vatcasinô Aarón. 

29Lhacôm'a pa ca chincufaaytajesh pa isjop jayu ca chincatsônjat pa ve'lha ti yiney 

tanjuyi yivaatsha; vooy peelh pa chinvenchatyam pa lhech chinasclaneshiyam. 

30“At'esha shta: ‘Ve'lhaaesh ca chincatsônjat pa yaash ti is ti tanjuy'yi, vooy pava 

mônlhee isjop ca chinjôney ti yitsôt'ajesh lhavaatsha pa trigo shi' pa ôtjayetas t'i', 

31pa atujelh avaatsheelh shi' japi ajôôjam yiey pan lhôvelh'e. Nôque chiyshayaneshjop 

pa lhcumjayash'e yiey ja Tsha'nuvo'esh ti Chivatvan'e. 

32Ve'lhaaesh ca acatsônjatelh pa yaash ti is ti tanjuy'yi, pa isjop jayu ca atujelh pava 

mônlha pa tanca chintôlhesha pa sasch'e; Nôque lhjunash pa tanca chinclôqui'esh jayu 

pava lhcufayjates lhasnôyjes japi Israel lhavos, pa tan jayu ca nitanutsjayesh pa 

lhavafi.’ ” 

Números 19 

Pava lhnônashjop ti chivat'isiyan 

1Pa Lhcaanvacle yiyôjiesha pa Moisês shi' pa Aarón pa yit'esha: 

2“Yivaatsha, ya Lhcaanvacle, jajutelh'am nôque vatyôjijat: Anfacleem japi Israel 

lhavos ca nanchaaj lhpa ve'lha vôcô yucch'e, amem pa lhayasha ti jôjjeclay 

nichinvoonjayan. 

3Avaatsheelh ajutelhey jayu ja vatcasinô Eleazar, vooy lhavaatsha yayjatshi jayu na 

vat'ichavat pa tayôjijanesh jayu ca chinclôn yiey t'ajuyish. 

4Vooy ja vatcasinô Eleazar t'ajayesheyshi jayu lhpa lhpasche pava lhavoyey, pa 

nisichateshey jayu jan tajulh'e ja Tsha'nuvo'esh ti Chivatvan'e pa napu'nama 

pat'ajô'jesh. 

5Pa nanjooylha ca ninapjunsham jayu lhpa vôcô yiey t'ajuyish, pa napjunasham jayu 

shta lhpa t'ôjeche, pa t'asjaan, pava lhavoyey shi' pa lhasamuc. 

6Ja vatcasinô t'acum'e jayu tatsha pa yeclô' shintincutayuc, pa ve'lha lhavôôvsey lhpa 

lhey hisopo shi' pa yuc sivôclôc lhayeech, pa nu'jam jayu lhacôm'a pa itôj pan 

chinapjunesham lhpa vôcô; 

7pa nanjooylha ca nicleesh jayu pava yuych'e shi' ca nivaatcleshesh lhavaatsha pa 

yinôôt, pa nanjooylhach'e ca nôcjaam na vat'ichavat, lhama'taj ti mônlheesh pa 

lhjunash ti vat'sasiyan ti yamja pa nuut. 

8Vooy pa nivacle pan napjunsham lhpa vôcô, ti yicleesh jayu shta pava yuych'e shi' ti 

vatcleshesh jayu lhavaatsha pa yinôôt pa mônlheesh jayu pa lhjunash ti vat'sasiyan pa 

namja pa nuut. 

9Peelh nivacle ti vat'isiyanesh pa lhjunash, pa ninayjatvane jayu pa lhavclo' lhpa vôcô 

pa nan'e' jayu pa is'e' yiey pa fach'ee ja vat'ichavat. Pa lhech lhavclo' yicheneshjop 

jayu japi lhtachifas Israel lhavos ca nasnateshjop pa yinôôt t'ajuya ti chivat'isiyan. 

Lhacôm'a côque ti vatcufayjat'eshjop pa sasch'e. 

10Pan nayjatvane pa lhavclo' pa yicleesh jayu pava yuych'e pa mônlhaaesh pa lhjunash 

ti vat'sasiyan pa namja pa nuut. Nôque vatyôjijat ninvôômji, ti t'ajuyelh'a avaatsheelh 

Israel avoselh shi' japi vena tôlhshi' ti yielh'atshi. 

11“Papu ca nit'ajaytaja pa lhavu'vat papi vaf, pa vat'sasiyan jayu pa nôqueshch'e pava 

napu'yama nalhus. 

12Vooy pa pu'jana nalhu shi' pa napu'yama nalhu pa isjop jayu ca nivat'isinatesh pa 

yinôôt t'ajuya ti chivat'isinat, pa isa' jayu. Vooy ca ninvat'isinataja pa pu'jana nalhu 

shi' pa napu'yama nalhu, pa tan jayu ca isa'. 

13Ca nicaajtaj papu t'ajaya pa lhavu'vat pa vaf, ti ninvat'isiyan, pa yisasinitesh jayu na 

is'ôcji lhtôvash yitsôt'ajesh na Lhcaanvacle, pa lhe'naa ti isjop jayu ca 

chinanfach'eec'oya japi Israel lhavos. Ti ninôtsiylhavne pa yinôôt t'ajuya ti 

chivat'isiyan, ti chiyvanesh pa lhjunash ti yisasiyan. 

14“Java lhnônashjop ca nicaajtaj papi vaf'ôcji ja tsha'nuvo yiey pa vat'ichavat nôque 

lhjunashch'e: Lhacôm'a papi yi'ôcji pa tsha'nuvo shi' papi yich'ôcji pa lhech, pa 

vat'sasiyan jayu pa nôqueshch'e pava napu'yama nalhus. 

15Lhacôm'a pava titjey ti nintap'atoysha'ne, ja't'ajesha ti nisa' ti chiyp'otaj'e, pa 

chiysasiyan jayu shta. 

16“Yiey pa joot camamjop, lhacôm'a papi t'ajaya pa lhavu'vat papi vaf ti 

tinclônach'esh ja't'ajesha ti vaf lhavatsha, ja't'ajesha pava lhavnus pa nivacle, 

ja't'ajesha pa nivalhech, pa pat'sasiyanesh jayu pa nôqueshch'e pava napu'yama 

nalhus. 

17“Pa ca lhechtaja ti vat'sasiyanesh, pa chinatcum'e pa tiqu'in lhavclo' lhpa vôcô ti 

chiycufa'yeshjop pa sasch'e, pa chinanshi' jayu pa titech pa chinu'eyshi pa yinôôt 

yalha tôlhch'een. 

18Pa nanjooylha pa nivacle pan vat'isiyan pa t'acum'e jayu pa lhavôôysey lhpa hisopo, 

pa nivayitesh jayu pa yinôôt pa nisichatesha jayu pa tsha'nuvo, pava titjey shi' papin 

lhech yie', shi' shta pan t'ajaya pava nus ja't'ajesha pa lhavu'vat pa tinclônaach, 

ja't'ajesha pa vaf lhavaatsha, ja't'ajesha pa nivalhech. 

19Pa nivacle vat'isinatesh pa lhjunash isjop ca nisichata pan vat'sasiyan pava nalhus ti 

pu'jana shi' pa napu'yama. Vooy pa napu'yama nalhu apis ti vat'isiyan jayu. Pa 

lhechesh papin vat'sasiyan pa yicleesh jayu pava yuych'e shi' ca nivaatcleshesh 

lhavaatsha pa yinôôt, taj ti mônlheesh jayu ti chivat'sasiyan pa namja pa nuut. 

20Ca nicaajtaj papi vat'sasiyanesh pa lhjunash ti ninvat'isiyanesh, pa isjop jayu ca 

chinanfach'eec'oya papi lhchifas, lhayaash ti yisasinatesh na is'ôcji lhtôvash 

yitsôt'ajesh na Lhcaanvacle. Ti ninôtsiylhavne pa yinôôt t'ajuya ti chivat'isiyan, ti 

mônlheesh ti vat'sasiyan. 

21Nôque vatyôjijat ninvôômji. Pan yôtsiy'e pap'elh pa yinôôt t'ajuya ti chivat'isiyan, pa 

isjop jayu ca nicleesh pava yuych'e. Pan t'ajayeyshi pa yinôôt t'ajuya ti chivat'isiyan, 

pa vat'sasiyan jayu pa namja pa nuut. 

22Lhacôm'a pa ti yie' ti t'ajaya papu ti vat'sasiyan, pa mônlheesh jayu ti chiysasiyan; 

vooy papi t'ajaya pa yie' papi vat'sasiyan, pa mônlheesh jayu shta ti vat'sasiyan pa 

namja pa nuut.” 

Pa yinôôt tôlhshaam lhpa utej 
(Ex 17.1-7) 

Números 20 

1Pa vatjutsa' jive'cla pa yincôôp ti yamey'in papi israelitas pa am'e pa'na lhey Zin, pa 

mônlheeen muc yiey pa Cades. Lhech vaf'e' lhpa María pa lhech chitish'ec'oya. 

2Nan lhjunash papi nivacle ti amem pa yinôôt, pa tayvane ts'ivee lhacôm'a pa caaj 

pava yit'eshaan pa Moisês shi' pa Aarón, 

3pa yit'eshaan ts'ivee pa Moisês: —¡Tajulhtajey ca shtavafelhsha'ne vatjuulh cap'elh 

israelitas capin yiclônsha'ne pa Lhcaanvacle! 

4¿Ta t'e lhayaash ti nôque nacha'jelhshi napi lhtachifas pa Lhcaanvacle yiey nôque 

am'e pa'na? ¿Lhteetshelh t'e ca vafeelhsha'ne yivaatsheelh shi' nava yiclôyelh? 

5¿Ta t'e lhayaash ti lhtsayjatelh'een ja Egipto, pa lhaschaje'lhey nôque uj ti tavijatay? 

Yiey nôque sasjop pa ca chinuqu'e; am'e pava higocuy, nilhecha pava ôtjayetacuy pa 

nilhecha shta pava granadacuy; ¡nilhecha ca nicaaj pa yinôôt ca chinyôji'! 

6Vooy pa Moisês shi' pa Aarón tayjop papi lhchifas, pa yichey ti yich'ôcji pa 

Tsha'nuvo'esh ti Chivatvan'e. Pa lhech'e ti tanjuyshichamch'e pa yamjata cotsjaat pava 

lhtacoc. Pa lhechesh pa lhôclôjqueyash pa Lhcaanvacle pa tanôclitem, 

7pa vooy pa Lhcaanvacle pa yit'esha pa Moisês: 

8—Acum'e na avcôjat, ca nefen'ash na achecla' Aarón, pa ayelhvane lhacôm'a napi 

achifas. Meelh ca vi'tajelh'e t'ajuyish lhacôm'a pa ayôjaa lha utej ca nitôôlhsham pa 

yinôôt, pa lhavan jayu lha utej ti nachfach'ee pa yinôôt jaspa niyôji napi lhech shi' shta 

nava lhclôy. 

9Pa Moisês pa t'acum'e pa lhavcôjat ti yie' t'ajuyish pa Lhcaanvacle, yiey pan 

t'ônashesha ti yiyôjiesha; 

10Pa nijôôylha pa Moisês shi' pa Aarón ti tayelhvane papi lhchifas yiey pa lhavôj'e 

lhpa utej, pa yit'esha pa Moisês: —Ach'anelhyiy, napi ojiyis: ¿Tam'ey ti isjop t'e ca 

jatô'lhesham pa yinôôt anôque utej, ca jaspa ayô'elhshi? 

11Pa yit'esh côque, pa vooy pa Moisês pa yôclôjquisham pa t'ituuc pa napu'esh ti 

yic'ônsha lhpa utej pa lhavcôjat, pa nachfach'ee pa uj yinôôt. Pa nôque lhjunash papi 

nivacle shi' pava lhclôy pa yiyôelhshisha'ne pa yinôôt. 

12Taj ti pa Lhcaanvacle pa yit'esha pa Moisês shi' pa Aarón: —Tôlhelh'a avaatsheelh 

ti lh'aminatelh ca ascafiyanelh pa naatsôclôjelhc'oya japi Israel lhavos pa tanca 

amelhsham jayu napuque achifas ja cotsjaat jan jajutajelh'ay. 

13Nôque yinôôt yalhatôlh'e'in lhey Meriba, pan yie' papi Israel lhavos ti tônesh'in pa 

Lhcaanvacle pa lhech nôclitem pa lh'isiyasha'ne. 

Papi Edom lhavos yishiyanem ca nitsavalheyshi papi Israel lhavos 

14Tôlh'e' pa Cades, pa Moisês ti yichen papi t'ajôôjô lhcachenjas yiey pa lhcaanvacle 

yi'shi' pa cotsjaat Edom, pa yit'esha ts'ivee: “Napi avelhavot Israel lhavos 

tsichenelh'ay ti yit'esh'ay: ‘Avaatsha natô'ya jô java tavijatayelhyam java 

vaclanelhyam'in. 

15Capi yicchevot'elh yichey'in ja Egipto pa cajuqu'e ti lhech mônlheeen, taj ti japi 

Egipto lhavos niysa' ca lhfanishelhyish, yijunashelhch'ejulh capi yicchevot'elh; 

16pa lhechesh pa jaya'lhelhey pa Lhcaanvacle ca nits'efenelh, pa lhech yipe'ya ja 

yôjôjelh pa nichenelhyiy ja ve'lha lh'ángel pa tsayjatelh'e ja Egipto. Yiey nan jôvelh'e 

nôqueesh, yiey na yitsaat yi'shi' na Cades, yiey nan yôj'esha'ne na acootsjat. 

17Jayaalhshelh'a ca avashanelhyam ca jatsavalhelhsham na acootsjat. Niyit'eshelh ca 

yitsavalhelhsham pava acac'ovtes, pava lhavancuelhshi, pa nilhecha pava 

avôtjayetachat. Tanca yiyô'elhshi pa yinôôt yiey pava aqu'itsjeselh. C'uyelhch'e jayu 

jô pa nôyish pa tanca vena yuyelh'ec'oya pa jecjetelhey pacham jayu na acootsjat.’ ” 

18Taj ti pa lhcaanvacleesh pa Edom pa yicuulh ti yit'esh: —¡Niyit'esh ca 

atsavalhelhsham na yicootsjat, pa jayjuy'ajulh jayu pa jachen'ajulh napi yicavos 

c'afoquelhay! 

19Japi Israel lhavos pa yashanitjatajem: —Jatsavalhelhch'e jayu na nôyish, vooy 

yivaatsheelh ja't'ajesha nava yiclôyelh ca niyô'tajshi pa yinôôt yiey pava aqu'itsjes, pa 

c'ashayanelh jayu. Pa jave'lhanelh pa nôyish pa c'uyelhch'e pa jôquelhey pacham na 

acootsjat. 

20Taj ti pa lhcaanvacleesh pa Edom pa yicuulh: —¡Niyit'eshelh'am ca 

atsavalhelhsham! Pa yichjuulh papi Israel lhavos papi lhcavos c'afoquelhay 

t'unvatshm'in vatclônjanjas shta, 

21pa ninvashanem ca nitsavalhsham pa lhcootsjat. Pa lhechesh papi Israel lhavos pa 

vooysha'ne paelh lhnôyish. 

Pa lhavafi pa Aarón 

22Pa lhacôm'a papi lhchifas pa Israel pa tôlhshaam pa Cades pa yitsavalhey lhpa 

utiyuc lhey Hor. 

23Lhech'e, ti yiey pa yôj'esha'ne vatjulh pa cotsjaat Edom, pa vooy pa Lhcaanvacle pa 

yit'esha pa Moisês shi' pa Aarón: 

24“Vaf jayu na Aarón, pa tan jayu ca nôcjaam na cotsjaat nan jajutey napi Israel 

lhavos, lhayaash ti meelh ti lhôveelhjop ja yinôôt yalhatôlh'e'in lhey Meriba ti 

naanc'ashamshelh avaatsheelh java c'ayôjieshelh'a. 

25Avaatsha, Moisês, achaaj na Aarón shi' na lhaôs Eleazar ca meelh'apee na lhôtôj'e 

lha utiyuc lhey Hor; 

26lhech'e pa anclanshic'oya jayu na Aarón lha t'uyjatshiyjop ti vatcasinô'esh, pa 

uyjatch'e na Eleazar. Lhech vaf'e' jayu na Aarón.” 

27Pa yisnatesh pa Moisês pan t'ônashem pa Lhcaanvacle. Pa yivanesh lhacôm'a papi 

Israel lhavos papu lhech ti yich'apee lhpa utiyuc Hor, 

28pa lhech'e ti niclanshic'oya pa Moisês lhpa t'uyjatshiyjop pa Aarón ti vatcasinô'esh 

ca yuyjatch'e pa Eleazar. Pa mônlhe'e yiey lhpa utiyuc ti vaf'e' pa Aarón; pa vooy pa 

Moisês shi' pa Eleazar pa tôlh'apee ts'ivee lhpa utiyuc ti tapecl'in. 

29Pa yitô'ya ts'ivee papi Israel lhavos pa Aarón ti vaf, pa yôyanch'e ts'ivee pa 

yicheshch'e pava treinta nalhus. 

Números 21 

Chitif'e' papi yie' pa Horma 

1C'oya pa lhanvacle papi cananeos yi'shi' pa cotsjaat Arad, yiey pa tavashay lhey 

Nêguev, tpeeycheyesh ti lhech tanjuyshi papi Israel lhavos nuyey pa nôyish yicheyshi 

pa Atarim, pa yichjuulh ts'ivee ti vatclôneelhsha'ne papi lhech, pa caaj papi 

yôcfa'sha'ne. 

2Pa lhechesh papi Israel lhavos pa nifaclem pa Lhcaanvacle ca nefenesh ca nitif'e papi 

yie' pa cotsjaat, pa lhacôm'a pa nitif'e pava lhech'e yitsates. 

3Pa vooy pa Lhcaanvacle yuesha papi Israel lhavos ti t'a'lhajop, pa yefenesh ca nitif'e 

papi cananeos, pa vooy papi Israel lhavos yivômjatsha'ne lhacôm'a papi cananeos, pa 

lhech lhfanishesh shta pava lhavtsates, pa lhech yie' ts'ivee pa lhqueyesh Horma. 

Tôs'esh pa clesanilh yucch'e 

4Papi Israel lhsvos tay'een lhpa utiyuc Hor pa yitsavalheyshi pa Tovôc Yucshi, pa 

yichjop pa lhcootsjat Edom pa jaspa tanca nitsavalhsham.Yiey pa nôyish papi nivacle 

ti ampa lhnichaclanjayasha, 

5pa t'ajuyjulh ts'ivee pa Dios shi' pa Moisês ti yit'eshaan ts'ivee: —¿Ta t'e lhayaash ti 

lhtsayjatelh'een ja cotsjaat Egipto? ¿Lhasvômjatelh'e jayu yiey na am'e pa'na? 

Amelhyam pa yinôôt ni'lhecha pa ca tujeelh. ¡Tsulhôselh ti tavijatayelhyam pa ca 

tujeelh! 

6—Vooy pa Lhcaanvacle pa yicheney pava tosis yicavôm, pava lhech pa yijuujane pa 

acloj papi yivômjatsha'ne Israel lhavos. 

7Pa lhechesh pa yichey'in ts'ivee pan yie' pa Moisês pa yit'esha ts'ivee: —¡Jasnatshelh 

pa sasch'e, ti jayjuyeshelhjulh pa Lhcaanvacle pa achi' shta! ¡A'lhelheyam pa 

Lhcaanvacle ca nayjatelhyijop nava tosis! Vooy pa Moisês pa t'a'lhemey pa 

Lhcaanvacle ca nivômjatemch'e papi Israel lhavos, 

8vooy pa Lhcaanvacle pa yit'esha: —Asnatesh pa ve'lha tosesh nan lhjunash navôque 

pa aneshchisham pa ve'lha yeclô'. Meelh papu ca nijuujtaj pa ve'lha tos pa 

novalhtajeychisham pa lhech tosesh chiyneshchisham, pa ninilhjen jayu. 

9Pa Moisês pa yisnatesh pa ve'lha tosesh pa clesanilh yucch'e pa yineshchisham pa 

ve'lha yeclô', pa meelh papi yijuujtaj pa ve'lha tos, ti yovalheychisham pa tosesh pa 

clesanilh yucch'e pa vanilhjenesh. 

Pava nalhjunashvatc'oya lhanfanash 

10Papi Israel lhavos t'ajuych'e ts'ivee pa nôyish pa t'ichay'e ts'ivee pa Obot. 

11Pa tôlh'e' pa Obot ti yich'in shta pa t'ichay'e ts'ivee pa Ijeabarim, pa yiey pa am'e 

pa'na yiey na lhum'ôcjinucjulh pa cotsjaat Moab. 

12Pa lhech tôlh'e' ti yich'in ts'ivee pa t'ichay'een pa tovôc lhaôs lhey Zered. 

13Pa nijooylhach'e ti yich'in ts'ivee pa t'ichay'een yiey pa lhavôj'e pa tovôc Arnón. Pa 

lhech tovôc chiyvan'e yiey pa am'e pa'na yamjulh pa lhcootsjat papi amoreos, yiey pa 

yôj'esha'ne pa cotsjaat yi'shi' pa Moab shi' pa yitsôt'ajesh papi amoreos. 

14Pôque chiyi'sesh'e pan yit'esh ja vatqu'isjayanach'esh pava lhavatclônjavshay pa 

Lhcaanvacle. “Pa shtanashelhsham ja Vaheb, yiey ja cotsjaat Sufá, yiey java tovjôy 

lhcles shi' ja lhey Arnón, 

15shi' java lhavôjqu'e java tovjôy lhcles c'atsasey yamjulh ja cotsjaat lhey Ar pa 

yamey pa yôj'e'sha'ne ja cotsjaat Moab.” 

16Pa tôlh'e' pa tovôc Arnón ti yich'in ts'ivee pa yamey pa Beer. Pa lhech yie' lhpa 

t'itsech pan yit'eshema pa Lhcaanvacle pa Moisês: “Atc'aeelhva'ne napi achifas pa 

jajutelh'ay jayu pa yinôôt.” 

17Pa lhech t'aplhuqu'e' papi Israel lhavos ti tishjanesh ts'ivee: “¡Nachfach'ee na yinôôt 

lha t'itsech! ¡Ishjanelhjop lha t'itsech! 

18¡Japi lhcaanvaclesesh tishesh'e java lhac'uc, vooy japi chiyôclôj lhtachifas tishesh'e 

java lhavcôjates!” Pa tôlh'e' pa am'e pa'na ti yich'in papi Israel lhavos pa yamey pa 

Matana; 

19pa tôlh'e' ts'ivee pa Matana pa yamey pa Nahaliel, tôlh'e' shta pa Nahaliel pa yamey 

pa Bamot, 

20tôlh'e' shta pa Bamot yiey pa tavashay yi'shi' pa lhcootsjat pa Moab, pa nash'e pava 

tos'echisham pa tavashay lhey Pisga, yiey pan chivaney'eshi pa am'e pa'na. 

Papi Israel lhavos yash'apee pa lhcaanvacle Sehón 
(Dt 2.26-37) 

21Papi Israel lhavos yichenjulh papi t'ajôôjô pa Sehón, lhanvacleesh papi amoreos, pa 

yit'esha ts'ivee: 

22“Jayeetshelh ca yitsavalhelhsham na acootsjat'elh. Tan ca yuyelhsham nava 

acac'ovteselh lhavancuelh'e, tanca lhecha nava avôtjayetachat, tanca yiyôelhshi pa 

yinôôt yiey nava aqu'itsjeselh. Ca jecjetajelhey pacham na acootsjat'elh tsi'sha ja 

nôyish ca jatsavalhelhch'e.” 

23Taj ti pa Sehón ninvashanem papi Israel lhavos ca nitsavalhsham pa lhcootsjat, pa 

nayjatva'nejop lhacôm'a papi lhchifas pa yichenjulh papi Israel lhavos pa vatvanelh'e 

pa am'e pa'na, pa c'oya ti yamey pa Jahaza pa t'eclet'a. 

24Taj ti papi Israel lhavos pa vanijôtjatjulh ts'ivee pa yash'apee pa yi'shic'oya pa 

lhcootsjat tôlh'e' pa tovôc Arnón pa yamja pa tovôc Jaboc, nôque yich'e' yamja pa 

yôj'esha'ne pa lhcootsjat papi amonitas, pan chiyijôtjat. 

25Nôque lhjunash papi Israel lhavos ti yie' ts'ivee lhacôm'a pava lhavtsates papi 

amoreos, pava lhech lheyis Hesbón shi' pava lhavtsates ve'lhee ts'ivee. Pa lhech 

mônlhee papi Israel lhavos. 

26Pa Hesbón, pa lhech yitsaat pan yie' pa Sehón lhanvacleesh papi amoreos. Pa Sehón 

yi'shi' lhapesh pa vatvatclônjayash ti lhcaanvacleesh'e pa Moab pa nijô'clesh lhacôm'a 

pa lhech cotsjaat yamjey pa tovôc Arnón. 

27Pa lhe'naa ti yit'esh papi yitô'yish ti yisnatesh pava chiyetônch'e: “¡Ata'lhunelhey na 

Hesbón, na lhavtsaat na lhcaanvacle Sehón! ¡Pa asclanelhch'e, pa ijôtjatelh shta! 

28Tô'lha na Hesbón, na lhavtsaat na Sehón, ti nachfach'ee nava tach'acjesesh na itôj 

yichesh, nan yivômjat ca Ar, yi'shi' ja Moab shi' nava uschisham na tavashay 

lhanvacleyish na Arnón. 

29¡Shiya'avach, Moab! ¡Nac'oyesh avaatsha, papi achifaseshjop pa adioselh lhey 

Quemós! Pa lhech nayjateshelh napi tsitenas'atshi ti yiclôtc'oyaan ts'ivee. vooy napi 

ajayaselh ya'shesh'apee pa t'unaj pa lhcaanvacle Sehón. 

30Yivômjatesha'ne pa t'unaj na yitsaat Hesbón; tôlhesh'e ja Dibón, pa yama na Nofa 

lhacôm'a ti yafalhch'e, pa vooy pa itôj yamjey ja Medeba.” 

Papi Israel lhavos yash'apee pa Og, lhcaanvacleesh pa Basán 
(Dt 3.1-11) 

31Pa nôque lhjunash papi Israel lhavos ti yi'shi' pa lhcootsjat papi amoreos. 

32Pa yichen shta pa Moisês papi t'ajôôjô nivacle ti yituvalhey pa yitsaat Jazer, pa vooy 

papi Israel lhavos pa nijô'clesh pava lhavtsates papi shalheema pa yayjatshiin papi 

amoreos papi lhech yi'taj'e. 

33Pa nijooylha ti tapecl'in pa yitsavalheshi pa Basán. Taj ti pa Og, lhanvacleesh pa 

Basán, pa yichenjulh lhacôm'a papi lhcavos ca nivatclônelhsha'ne papi lhech yiey pa 

Edrei. 

34Pa lhechesh pa Lhcaanvacle pa yit'esha pa Moisês: “Ya aj ca anjova'yelhjulh, vooy 

yivaatsha c'ajuyjatelhjulh jayu lhacôm'a napi lhcavos shi' na lhcootsjat, pa vooy 

avaatsha ajôneshch'e jayu jan afanisheshem ja lhcaanvacle Sehón, jan lhanvacleesh 

japi amoreos yi'shi' ja Hesbón.” 

35Pa nôque lhjunash papi Israel lhavos ti yiclôn ts'ivee pa Og shi' papi lhcles shi' shta 

lhacôm'a papi lhcavos. Pa ampapu ca nimônlhanit, pa yi'shic'oya ts'ivee pa lhcootsjat. 

Números 22 

Pa Balac tayôjijanesh ca ninachey pa Balaam 

1Papi Israel lhavos yich'in shta pa yamey pa tavashay yi'shi' pa Moab, 

lhum'ôcjinucjulh pa tovôc Jordán, yivooyshi pa Jericó. 

2Pa Balac, lhaôs pa Zipor, yaychavalhch'e papi Israel lhavos pava lhfanishesh papi 

amoreos. 

3Shi' papi lhtachifas yiey pa Moab pa uj pa lhjovayejulh ti yi'vanjulh papi Israel 

lhavos ti acloj. 

4Pa lhechesh pa yit'esha papi nivacle yi'shi' pa Moab papi nitaôvclasaesh yiey pa 

Madián: “Lhacôm'a napuque nivacle shintifch'een jayu yiey na cascootsjat, nan 

lhjunash pa vôcô ti tifch'e pa yitjataj yi'shi' pa tavashay.” Pa lhech nalhu ti 

lhanvacleesh pa Balac pa cotsjaat Moab, 

5pa tayôjijanesh ca ninachey pa Balaam, lhaôs pa Beor, pan yivan'e pa Petor, yie' 

lhavôôj pa tovôc Éufrates, yiey pa lhcootsjat lhey Amav.Pa Balac yichen papi 

lhcachenjasesh pa yit'esha ts'ivee pa Balaam: “Tô'lhey ja Egipto japi lhtachifas 

yash'apee lhacôm'a na cotsjaat, pa nôqueesh pa yielh'e yijuyish. 

6Ata'lhun tatsha pa apôfiyuelhyam japuque lhtachifas, japu lhech yaashelhyic'oya pa 

t'unaj yivaatsheelh. Ca nôque lhjunashtaja pa isa'jopyam ca c'ash'apee ca jayjatelhshi 

na cotsjaat. Tsitô'yish ti is ti lhteetshem papu shi' ti lhpôfiyuesh papu, pa yajatesh ti 

t'ôfisjatch'e.” 

7Papi nitaôvclasaesh yi'shi' pa Moab shi' papi yi'shi' pa Madián pa yich'in ts'ivee pa 

yichaaj pava pesoc pa jaspa yishayanesh pava vatpôfiyunôc. Pa meelh ti yamey pan 

yie' pa Balaam, pa yijutem pa lhfaclech tô'lha pa Balac. 

8Pa Balaam pa yit'esha: —Amônlheelhnee cum nôque tulh, pa c'acuulhshelh jayu 

pava niyôjieshyiy pa Lhcaanvacle. Pa vooy papi nitaôvclasaesh tô'lha pa Moab pa 

mônlhajop pa lhech. 

9Taj ti vooy pa Lhcaanvacle pa tanôclitem pa Balaam pa niy'ôs: —¿She t'e napuque 

nivacle ti yi'ajop? 

10Pa Balaam pa yachajeshjulh: —Ja Balac, lhaôs ja Zipor, lhanvacleesh ja Moab, 

nichenyi napi lhech pa yit'eshyam ts'ivee 

11ti caaj papi lhtachifas tô'lhey ja Egipto, pa yash'apee lhacôm'a na cotsjaat. Vooy ja 

Balac yen ca yichey tatsha ca yipôfiyuja'ne, ca jaspa isa'emjop ca nash'apee ts'ivee ca 

nayjatshi ja lhcootsjat. 

12Pa lhechesh pa Dios pa yit'esha pa Balaam: —Pa ya aj ca meey napi lhech pa ya aj 

ca apôfiyuja'ne napuque lhtachifas, lhayaash japuque lhtachifas jayeetshem pa is. 

13Vooy ti nalhu pa nitshaam pa Balaam pa yit'esha papi vatcachenjas papin yichen pa 

Balac: —Mapeclelhey pa acootsjat'elh. Pa Lhcaanvacle ninvashanyam ca vo'elh'ach'e. 

14Papi vatcachenjas tô'lhey pa Moab, pa vapeley'in ts'ivee pan yie' pa Balac, pa 

yit'esha ts'ivee: —Ja Balaam ninteesh ca nitatvoelhyich'e. 

15Taj ti pa Balac vaniyitesh ti yicheney shta pap'elh lhcachenjas papi lhech pa yaash 

pat'ajôôj pa ya'sheshc'oya pa lhjunash papi vatjutsa'. 

16Papi lhech yichey ca ni'van pa Balaam pa yit'esha ts'ivee: —Ja Balac, lhaôs ja Zipor, 

tsichenelh'ay ca janfaclelh'am: “Jatants'aclanshelh'a ca ya aj ca avaantanelhyijulh ti 

janamelh'ay. 

17Yivaatsha jajut'ay jayu pava ya'shesh ti anôclôjquiyashesh, pa jasnatesh'am jayu 

lhacôm'a pava lhta'lhesh'yi; taj ti anach pa ats'efenesh ca apôfiyu'yam japuque 

lhtachifas.” 

18Taj ti pa Balaam pa yicuulh: —Lha'ma ja Balac ca nanjutyi lhacôm'a pa clesanilh 

cojiyaj shi' pa clim yiey pa lhajpôyich, yivaatsha nisa'jopyam pa ca yisnatesh tanca 

lhecha pa uj pa tanca lhecha shta pa tiqu'in, ca yijuyeshjulh nava lhanyôjijates pa 

Lhcaanvacle yi'Dios. 

19Taj ti amônlhaeelh'e cum shta nôque tulh, ca javantaj pa yit'esh'yi pa Lhcaanvacle. 

20Vooy ti tulhey pa tanôclitem pa Dios pa Balaam pa yit'esha: —Napuque nivacle 

nach'ay, aneetsham ca avoqu'e napi lhech, taj ti tsi'sha pa ca yônashtajaam pa lhech 

afanisheesh. 

Pa Balaam vacutesh pa lh'ángel pa Lhcaanvacle 

21Pa Balaam pa nitshaam ti nich'a nalhu pa yisclan'apee lhpa lhclô' cuvôyutache pa 

voqu'e' papin nachey moabitas. 

22Pa Balaam yi'apee lhpa lhclô' ti yich, pa tanaôycheelh papi napu' lhcavos. Taj ti pa 

Dios suya pa lhech lhayaash ti yich, pa vooy pa lh'ángel pa Lhcaanvacle 

vatsavatshic'oya pa lhnôyish pa yip'ojic'oya pa ampa ca nuy'e. 

23Pa meelh ti yi'van lhpa cuvôyutache pa lh'ángel pa Lhcaanvacle ti vatsavatshi pa 

nôyish yichaj'in pa ve'lha clesataj, pa yuy'e pacham pa nôyish pa yitsavalhsham pa 

tavashay; taj ti pa Balaam pa yic'ôn'in ca jaspa napecley pa nôyish. 

24Pa nanjooylha pa lh'ángel pa Lhcaanvacle ti vatsavatshi pa tsuy'ech'e pa nôyish pan 

yie' pava ôtjayetacuy yiey pava vatashclôfjesesh utinlhiyesh. 

25C'oya ti yi'van lhpa cuvôyutache pa lh'ángel pa Lhcaanvacle, pa vatcôt'ata pa 

vatashclôfech'esh pa yicôt'atesha pa lhcaclô' pa Balaam. Pa lhechesh pa Balaam pa 

ve'lheesh yic'ôn'in. 

26Taj ti pa lh'ángel pa Lhcaanvacle pa tac'uyjulh papi lhech pa vatsavat'e pa 

tsuy'evatjulh, pan sas'ejop pa ca chinuy'e. 

27C'oya lhpa cuvôyutache ti yi'van pa lh'ángel pa Lhcaanvacle, pa vanu'jane, pa 

lhechesh pa Balaam pa vanutem pa yic'ônesh'in pa yeclô'. 

28Pa lhech t'aplhuqu'e pa Lhcaanvacle ti yasinôyan lhpa cuvôyutache pa yit'esha pa 

Balaam: —¿Ta t'e yifanish'ash? Ti pu'jana'esh ti lhasc'ôn'in 

29—Ti lhtsiivacchematan avaatsha —pa yicuulh pa Balaam. Ca nicaajyam lhôn pa 

clesa nôquetajeesh ca c'aclôn. 

30Taj ti lhpa cuvôyutache pa yit'esha: —Ya'lhech yivaatsha ya cuvôyutache 

lhôôvyitapeeen pan lhavôjesh na amônlhajayash, pa natô'ya jô ti nive'lhaaesh ca 

nôque yifanisheesh'am'in pa nôque lhjunash. —Jech yijô' —yicu'lhesh pa Balaam. 

31Pa lhechesh pa Lhcaanvacle pa yivanjiyinesh pa lh'ángel pa Balaam, ti vatsavatshi 

pa nôyish yichaj'in pa clesataj. Vooy pa Balaam tanjuyshicham pa yamjata cotsjaat pa 

lhtaco. 

32Taj ti pa lh'ángel pa Lhcaanvacle pa yit'esha: —¿Ta t'e lhayaash ti pu'jana'esh ti 

lhc'ôn'in lha aclô' cuvôyutache? Ya lhech yivaatsha janam ti jap'o'ey'ac'oya pa ca uy'e, 

lhayaash na ôcjayaash ninasshamesh. 

33Lha cuvôyutache tsi'van pa pu'jana'esh ti yuytaj tasham yic'oya. Ca ninôpeclach'e 

lhayshivo lha cuvôyutache, pa apistaj ti c'aclôn, lha'mataj lhalhech pa mônlhataja 

lhavaatsha. 

34Pa yicuulh pa Balaam pa lh'ángel pa Lhcaanvacle —Jasnatesh na sasch'e, ninôstôya 

ti lhech lhôv'e' avaatsha, ti lhp'ojiyic'oya ja nôyish. Ca niistajaa pa yijunash ti jôctaj, 

pa japec jayu. 

35Taj ti pa lh'ángel pa Lhcaanvacle pa yicuulh: —Isjop ca avoqu'e napuque nivacle, 

taj ti tsi'sha ca at'esha jayu pa ca yônashtaja. 

Pa Balac t'acuumjulh pa Balaam 

Pa Balaam voqu'e' papi nicheney pa Balac, 

36pa meelh ti yitô'ya pa Balac pa Balaam ti yichey, pa yichjuulh pa t'acuumjulh yiey 

pa ve'lha yitsaat yi'shi' pa Moab yiey pa lhavôjqu'e pa tovôc Arnón yiey pa yôj'esha'ne 

pa lhcootsjat, 

37pa yit'esh: —Javancachen'ay ca anachyiy ti uj ti janiyit'ash; ¿ta t'e lhayaash naat'esh 

ca anach? ¿Lhaychavalhey ti sasjopyam ca yisnatesh'am pa uj anôclôjqueyash? 

38Pa Balaam pa yicuulh: —Nôque jôv'e', janam'ay ca c'avan. Taj ti sasjopyam ca 

nitôlh'yi pa ca yasinôqui; yivaatsha tsi'sha ti isjopyam ca jayeetsha pava nifacyam pa 

Dios. 

39Pa nijooylha pa Balaam ti yicheelh pa Balac yiey pa Quiriat-huzot, 

40pan yie' pa Balac ti tayôjijanesh ca chinclônsha'ne pava vôcôc shi' pava tashinshtas 

pa yicha'jey pa Balaam shi' papin tanôôycheelh lhcaanvacles. 

41Vooy ti nich'a nalhu, pa Balac yichey pa Balaam pa yichelh'apee lhpa utiyuc lhey 

Bamot-baal, lhech'e ti yi'van'apee pa lhavôjqu'e pa vat'ichavat yitsôt'ajesh papi Israel 

lhavos. 

Números 23 

1Pa lhechesh pa yit'esha pa Balaam: —Asnatesh'eyam nôque pava napu'yama itôvtes, 

pa asclansha'ne pava napu'yama vôcô lhcles shi' pava napu'yama tashinshtas lhcles. 

2Pa Balac yisnatesh pan t'ônashem pa Balaam, pa napu'vane ts'ivee pava itôvtes 

yan'apee pa ve'lha vôcô lhaôs, ve'lha shta pa tashinshtaj lhaôs yive'lhan'e ts'ivee pava 

itôvtes. 

3Pa nijooylha pa Balaam pa yit'esha pa Balac: —Amônlhaajop nava chiycufa'yesh, pa 

vooy yivaatsha jôquey jayu ca nastô'ya pa Lhcaanvacle ca nachtajyiy pa javatvanelh 

jayu. Pa nijooylha pa janfac'am jayu pava nijutyi jayu ca nastôyjata. 

Pa Balaam yit'eshem pa is papi Israel lhavos 

Vooy pa Balaam yich'apee lhpa utiyuc lhôse ampapu ca nôv'e', 

4pan yiey pa vatvanjiyinesh'e pa Dios. Pa yit'esha pa Balaam: —Apis ti 

jasclaneelhsha'ne'am nava napu'yama itôvtes, pa ve'lhee ts'ivee ti jan'e' na ve'lha vôcô 

lhaôs, ve'lha shta na tashinshtaj lhaôs. 

5Pa lhechesh pa Lhcaanvacle yiney lhashi pa Balaam pava yenem ca niteesh, pa 

yit'esha: —Mapecley jan yie' ja Balac pa anfacleem nava jayeesh'a. 

6Pa Balaam vapecley pa yi'van pa Balac pan vatsavat'e yi'jop pava vatcufayjates, 

yielhjop pant'ajôôj papi lhanvacles moabitas. 

7Pa lhechesh pa Balaam pa chayjulh pava lhech vaclan jayu: “Tôlhesh'e java uticuy 

lhum'ôcjinucjulh, nashesh'e ja Aram, chinamjatyiy ja Balac lhanvacleesh ja Moab. 

‘Ata'lhun —pa yit'eshyi—, apôfiyuyam napi Israel lhavos, pa at'esha pa niysa' napi 

lhchifas pa Jacob.’ 

8Taj ti, ¿ta t'e ca yifanisheesh ca japôfiyu napi ninteesh ca nipôfiyu pa Dios? ¿Ta t'e ca 

yifanisheesh ca yenchiyinesh pa niysa', ca ninentajem pa Lhcaanvacle? 

9Yiey nan t'aplhuquisham nava utes ti javan'apee, yiey nan t'aplhuquisham nava 

uticuy lhcles ti jovalhey: napi lhech vatachifas chivenchat pa yie' pa nilhjunashajulh 

pap'elh lhtachifas. 

10Lhjunashjulh pa c'ocshi cotsaat; ¿she papi iseemjop ca natsjuulh? ¿She papi 

iseemjop ca nitô'ya pa t'ajôôj? ¡Majaa'ayaam ca vaf yivaatsha nan lhjunash napuque 

nivacle yivo'yeshch'e, pa isyaam cô lhech c'ôj'e' nan lhjunash napi lhech!” 

11Pa lhechesh pa Balac pa yitsôyiey pa Balaam: —¿She pa lhasnatesh? Yivaatsha 

janchaj'ay ca apôfiyu napi niyic'utsfasa, vooy avaatsha lht'a'lhemey pa is. 

12Pa yicuulh pa Balaam: —Apis ti janfac'am yivaatsha ti tsi'sha pava yiney yashi pa 

Lhcaanvacle pa lhech yônasheem napi lhech. 

13Taj ti pa Balac pa vaniyitesh shta: —Atatvoyich'e ca shtac'uyshey peelh, pa tsi'sha ti 

chiyvan pa lhavôjqu'e na vat'ichavat, taj ti tanca lhacôm'aa na vat'ichavat. Pa 

apôfiyuyam napi lhech'e. 

14Pa Balac yichajey pa Balaam pa tavashay yi'shi' pa Zofim, yi'apee lhpa utiyuc lhey 

Pisga, yiey pa yisnatesh'e pava napu'yama itôvtes, pa ve'lha'e ts'ivee ti yan'apee pa 

ve'lha vôcô lhaôs shi' pa ve'lha tashinshtaj lhaôs. 

15Pa lhech yie' pa Balaam ti yit'esha pa Balac: —Amônlhaa'e cum nôque, vi'jop nava 

vatcufayjates, pa vooy yivaatsha jôquey jayu ca javatvanelh pa Dios. 

16Pa Lhcaanvacle nachey ti vatvaneelh pa Balaam pa yiney lhashi pava ca niteesh. Pa 

yit'esha shita: —Mapecley jan yie' ja Balac pa anfacleem nan lhjunash ti jayeesh'a. 

17Pa vapecley pa Balaam pa yi'van pa Balac pan vatsavat'e yi'jop pava vatcufayjates, 

shi' papi tanôôycheelh papi lhcaanvacles moabitas. Pa niy'ôsesh pa Balac: —¿Ta 

yit'esh'a pa Lhcaanvacle? 

18Pa lhechesh pa yinôôclhanite'ma pa Balaam pa lhjunash pavan chayjulh: “Na Balac, 

lhaôs pa Zipor, acano'a cum ca ach'anyi. 

19Pa Dios nilhjunashajulh papi vafsha'ne: pa nicuts'aja pa ninanvaych'aclaj shta pa 

lhaychavalhjayash. Meelh ti yit'esha pa'na pa lhech lhjunash ti vaclan. Meelh pa ti 

nifac, pa yôfisjatch'e. 

20Caajyam nava chitayôjijanesh ca jaya'lhemey pa is. Ca niisinataj pa Dios, pa 

sasjopyam ca yijuyeshjulh. 

21Ampapu ca nivanesh pa lhjôts'ôclônjayash, shi' pa niysa' ca nôvji' napi Israel lhavos, 

napi lhchifas pa Jacob. Pa Lhcaanvacle lh'Dios mônlhajop japi lhech, pa vooy japi 

lhech vatyôji'esh ti yinvacleyan. 

22Pa Dios, pan yayjat'e ja Egipto, pa lhech yitsôt'ajesh japi lhech lhayyasha pava 

lhac'uc pa vôcôtaj. 

23Sasjop ca chinatjuyeshjulh pa Jacob pava niysisa pa sasjop ca chinatjuyeshjulh pa 

Israel pa vatvitôyjayash. Nôqueesh cava tajulhey ca lhnônasha japi Israel lhavos: 

‘¡Yaash pa t'ajôôj pava lhasnôyjes ti yisnatesh'am pa Dios!’ 

24Napuque vatachifas netshamch'e pa tafjunvatsham'in jan lhjunash ja 

jump'uvalhjetaj, pa tanca nit'ichay pa yamjey ti yijuj'in pa lhayjô' pa yiyô'ji pava 

lhavoyey pava vafsha'ne.” 

25Pa Balac yit'esha pa Balaam: —¡Ca sastajajop'am ti lhpôfiyu napuque lhtachifas, pa 

ya aj na ca a'lhema pa is! 

26Pa yicuulh pa Balaam: —¿Ni'apisa t'e ti jayeesh'a ti tsi'sha ti isjopyam ca jasnatesh 

pava niyôjeeshyi pa Lhcaanvacle? 

27Pa lhechesh pa yit'esha shta pa Balac: —Ata'lhun, c'achajey jayu peelh ca 

shnôvesh'e. Ameesh pa Dios ca nineneesh ca nipôfiyu napi Israel lhavos yiey na 

lhech'e. 

28Pa nôque lhjunash pa Balac ti yichajey pa Balaam yiey pa lhôtôj'e lhpa utiyuc lhey 

Peor, pa lhech'e ti yivan'apee lhacôm'a pa am'e pa'na. 

29Lhech yie' pa Balaam ti yit'esha pa Balac: —Asnatesh'eyam nôque pava napu'yama 

itôvtes, pa asclansha'ne pava npu'yama vôcô lhcles shi' pava napu'yama tashinshtaj 

lhcles. 

30Pa Balac yisnatesh pan t'ônash pa Balaam pa yive'lhan'e ts'ivee pava vatcufayjates ti 

yan'apee pava itôvtes pa ve'lha vôcô lhaôs shi' pa ve'lha tashinshtaj lhaôs. 

Números 24 

1Taj ti pa lhjunash pa Balaam ti yivanesh pa Lhcaanvacle ti tajulhemey ti yit'eshem pa 

is papi Israel lhavos, pa nit'ôyisheey ca nôquey ca chinjutey pava chayjulh tô'lha pa 

lhech, pan lhfanishlhavach'in pav'elh nalhus, pa tatvaych'aclajey ti yovalhey pa am'e 

pa'na. 

2Pa c'oya ti yi'van pa Balaam papi Israel lhavos pa t'ichay'e papi t'ajôôjamsha'ne, pa 

vooy pa lh'esíritu pa Dios pa yunitjat pa lhech; 

3pa lhechesh pa Balaam pa yinôôclhanita pa lhech chayjulh: “Na lhfaclech na Balaam, 

lhaôs ja Beor, na nivacle chinc'at'emey nava lhtôsjey, 

4pa yi'shi' lhtô'vat pa yaash ti nôcleem, pa ts'ôteyesh pa ya'clish javan yi'shi' lhtô'vat 

tô'lha pa Dios ampa ca nintô'yeesh. 

5¡Jacob, isissha'ne nava atsha'nuvos! ¡Uj ti is'e' Israel lhavos na ichavat'elh! 

6Lhjunashjulh java ftsuuc ti vanijeyin, nava acac'ovteyelh yie' lhavôôj na tovôc, caaj 

nava aacjuy pitesch'e lht'iyjaschecuy pa Lhcaanvacle, ¡shintincutacuy yie' lhavôôj na 

tovôc! 

7Napi Israel lhavos caajem jayu pa uj yinôôt t'ajuya ca niyô'ji shi' ca 

ninajayananeshch'e pava lhcôvjiyanjay. Pa lhanvacle yash'apee jayu ja Agag; pa vooy 

pa t'unaj ya'shesh jayu ti uj. 

8Pa Dios, pan yayjat'e ja Egipto, pa lhech yitsôt'ajesh napi lhech lhayyasha pava 

lhac'uc pa vôcôtaj. Napi Israel lhavos yivômjatsha'ne jayu papi lhtachifas 

nilhc'utsfasa; pa yipôcjetsha'ne jayu pava lhavnus, pa yivo'matanesha'ne jayu pava 

lhc'ôjey. 

9Meelh ti yijo'ja'ne ti t'ichay, jan lhjunash pa jump'uvalhjetaj: ampapu ca nifi'yem ca 

nanjat'otsjan. ¡Chiyit'eshem pa is papi yit'eshem ts'ivee pa is, pa chiypôfiyu papu 

yipôfiyu ts'ivee!” 

Pava chayjulh pa Balaam 

10C'oya ti yipe'ya côque pa Balac pa uj ti suya pa Balaam, pa yipôcôj vatjulh pava 

lhpôcôtôy ti yit'esh: —Jayôn'ay'ajop ca apôfiyu napi niyic'utsfasa, pa pu'jana'esh jô ti 

lhteetshem pa is. 

11¡Tajulhey ca mapecley pa ajpôyich! Yivaatsha janfac'am ti jasnatesh'am pa uj 

anôclôjqueyash, taj ti pa Lhcaanvacle ninvashan'am. 

12Pa Balaam pa yicuulh: —Apis ti janfacleem japi lhanchenyiy 

13ti lha'ma ca nanjutyiy lhacôm'a pa clesanilh cojiyaj shi' pa clim yiey pa ajpôyich, 

vooy yivaatsha sasjopyam ca ninasc'ashameesh pava tayôjijanesh pa Lhcaanvacle, 

tanca lhecha pa is ca yisnatesh pa nilhecha pa niysa' ca nitôlh'yi ca nifac, pa tsi'sha 

pava ti nijutyam pa Lhcaanvacle ti niyôjieshyi ti jayeetsha. 

14Nôqueesh tajulhey ca japecley ja yitsaat; taj ti vatjutsa'esh ti jayeetsha'am jayu 

napuque lhtachifas pa lhfanishesh jayu pava nijooylha nalhus napi achifas. 

15Pa lhechesh pa Balaam pa nifac navôque chayjulh: “Na lhfaclech na Balaam, lhaôs 

ja Beor, na nivacle chinc'at'emey nava lhtôsjey, 

16pa yi'shi' lhtô'vat, pa yi'van pa yaash ti nôcleem, nan nitôfaclesha pan Yaashchisham 

nava yitô'ya, pa ts'ôteyesh pa ya'clish javan yi'shi' lhtô'vat tô'lhesha pa Dios ampa ca 

nintô'yeesh. 

17Javanjulh pava vaclan jayu, tojey ja nôcley'e ti javaney: lhja ve'lha catiis tô'lhey ja 

Jacob, pa lhcaanvacle ti tô'lha japi Israel lhavos. Pa yivômjatshisha'ne jayu pa 

lhshatech pa Moab, pa yivômjatshisha'ne jayu shta lhacôm'a papi tôlhshaam pa Set. 

18Pa tjôcjanesh jayu pa Edom pa yash'apee jayu pa Seir, pan nilhc'utsfaaesh. Napi 

Israel lhavos caajem jayu pa uj t'unaj. 

19Ve'lha pa yaash ti t'un'in tôlhshaam jayu pa Jacob pa yivômjatsha'ne jayu papi 

mônlhashi pa yitsaat.” 

20Pa nijooylha ti yi'van pa Balaam pa Amalec, pa nifaclem nôque chayjulh: “Na 

Amalec napi lhech lhtachifas ya'shesh pa lhjunash, taj ti lhech chiyôjat'e jayu ca 

chintif'e lhacôm'a.” 

21-22Pa yi'van shta papi quenitas, pa nifaclem nôque chayjulh: “Napi tôlhshaam pa 

Cain: lha'mataj pa lhclôtsjayash ti vaniyitajesh, lha'mataj ti yisnatesh pa lhuup yi'shi' 

pava utes, nôque lhuup chiyvômjatesh jayu pa itôj meelh ca ninôôcfatajsha'ne pa 

chinchajey pa Asiria.” 

23Pa nijooylha pa nifac shta nôque chayjulh: “¡Jay! ¿She t'e papi mônlha jayu ca 

nasnatajesh pa Dios cavôque matas? 

24Nam jayu pava vatôvjatshiyis tô'lhey pacham pa Chipre, pa yaflhitch'e jayu pa 

Asiria shi' pa Heber, shi' shta pa Heber chiyvômjatsha'ne jayu.” 

25Ti tifeshch'e cavôque pa Balaam pa yuyey pa nôyish ti vapecley pa lhajpôyich. 

Vooy pa Balac pa yuyey vitsha pa lhnôyish. 

Números 25 

Papi Israel lhavos yôclôj pa Baal-peor 

1Meelh papi Israel lhavos ti yie'in ts'ivee pa Sitim, vooy papi yitsjôy lhech tôlhesh'e ti 

t'acutelhvaneen papi ôcjeclôy Moab lhavoquey, 

2papi lhech t'a'lhajop'in pava lhcufayjatesjop pava lhdiosec. Vooy papi Israel lhavos 

pa tuj'in ts'ivee pava lhech vatcôs pa yôclôj'in shta pava lhdiosec papi Moab lhavos, 

3pa nôque lhjunash ti yichey'in ti yôclôj pa Baal-peor. Pa lhechesh pa Lhcaanvacle pa 

tavôcôya papi Israel lhavos, 

4pa yit'esha pa Moisês: —Atc'aeeshelhvane lhacôm'a japi lhanvaclesesh japi 

vatachifas, pa ôts'ôcleelhsha'ne yiey yijuyish yiey na lhqu'isjuyaj na nalhu. Pa 

lhechesh pa vô'mesh jayu na yivôôc ti t'ajuyjulh napi Israel lhavos. 

5Vooy pa Moisês pa yiyôjia papi tcaasclanchaych'e Israel lhavos: —Ave'lhaaelh'e 

ts'ivee ca aclônelhsha'ne papi tô'lha pa tc'acshamsha'ne ti yichey'in ti yôclôj ja Baal-

peor. 

6Taj ti pa ve'lha Israel lhavo' yicha'jey pa lhajpôyich lhpa ve'lha ôcjeclô Madián 

lhavoque, ti yivanesh pa Moisês shi' lhacôm'a papi Israel lhavos ti tayvane ti 

mônlheesh papi lhech ti yipvatsham'in yiey pa chiyuy'een pa Tsha'nuvo'esh ti 

Chivatvan'e. 

7C'oya ti yi'van côque pa Finees, lhaôs pa Eleazar lhantôcshich'a pa vatcasinô Aarón, 

ti tanuc'oya papi Israel lhavos ti tayvane, pa yichaj'in pa tôpje' 

8pa nashey t'ôyiish pa lhech Israel lhavo' pan yie' pa lhmôjôvat, pa lhech'e ti 

yitsefeshamsha'ne lhavts'ec pa Israel lhavo shi' lhpa ôcjeclô.Pa lhechesh pa vô'mesh 

pa lhayasheesh ti yivômjatsha'neen papi Israel lhavos, 

9lha'ma ti apistaj ti vafsha'neen papi veinticuatro mil papi lhech. 

10Pa lhechesh pa Lhcaanvacle pa yiyôjiesha pa Moisês pa yit'esha: 

11—Na Finees yivômjatshiyam na yivôc'a napi Israel lhavos, lhayaash ti caajem na 

yichavati'esha napi lhech. Pa lhe'naa ti nivômeshem na yichavati ca tif'e' napi lhech. 

12Anfacleem ti jasnatshem na chivatpeya'eshjop pa vatpiiyash, 

13na lhech jajutem jô lhech shi' papi lhcles ti vatcasinôclesh jayu yajatesh, lhayaash ti 

caajem na yichavati'esh lhecheesh pa chincumeshjulh ca chinvômjatemch'e napi Israel 

lhavos. 

14Pa Israel lhavo' pan chiyaclafjaneshch'e ti yitsefesham lhpa Madián lhavoque lhey 

Zimri, pa lhech lhaôs pa Salu ti lhanvacleesh pa t'ajôôjam pa tc'a'sham pa Simeón. 

15Lhpa ôcjeclô Madián lhavoque lhey Cozbi, lhpa lhech lhôse pa Zur, ti lhanvacleesh 

pa lhpôc'ôjam pa t'ajôôjam pa Madián. 

16Pa Lhcaanvacle pa yiyôjiesha pa Moisês pa yit'esha: 

17—Eclet'elha japi Madián lhavos pa aclônelhsha'ne, 

18jan lhjunash japi lhech ti taneclet'eshelh'a pava niysisa nacôjôsjateshelh ti 

lhôclôjelh'in ja Baal-peor, shi' jan lhjunashch'e lhca Cozbi, lhôse ja lhanvacleesh japi 

Madián lhavos, ti chiytsefeshesham ja tôpje' jan t'elhesh ti jancheney ja lhayasheesh ti 

tôlh'ejop ti yôclôj ja Baalh-peor. 

Números 26 

Ve'lheesh chiyitsjuulh papi Israel lhavos 

1Ti nôjeshch'e pa lhech vatayashayash yicavôm, pa Lhcaanvcle yit'esha pa Moisês shi' 

pa Eleazar, lhaôs pa vatcasinô Aarón: 

2“Asnatshelh pa t'ajuya ti chiyitsjuulh, ja t'ajôôjamsha'ne lhacôm'a japi Israel lhavos 

japi tôlh'e' veinte pava lhnincôpes ca namey japi yaash, yijpô'yesh pa 

vatvatclônjayash.” 

3Vooy pa Moisês shi' pa Eleazar lhechesh pa yisclaneem vatich'e papi Israel lhavos 

yiey pa tavashay yi'shi' pa cotsjaat Moab, yie' lhavôôj pa tovôc Jordán t'ajuyish'e pa 

Jericó, 

4ti chiyi'sesh'e lhacôm'a papi veinte pava lhnincôpes pa yamja papi yaash, pan 

t'ônasheshem pa Lhcaanvacle ti yiyôjiesha pa Moisês. Papuque lhech papi Israel 

lhavos ti tay'een pa Egipto: 

5Pa lhpôc'ôcshamsha'ne papi lhcles pa Rubên, pa cutsa'jesh lhaôs pa Israel, lhech pa 

Enoc, pa Falú, 

6pa Hezrón shi' pa Carmi; 

7pan lhjunash ti chiyitsjulh papi lhcles pa Rubên pa yamvatsham cuarenta y tres mil 

setecientos treinta papi nivacle. 

8Pa Falú lhô'sesh pa Eliab, 

9pa Eliab lhclesesh pa Nemuel, pa Datán shi' pa Abiram. Pa Datán shi' pa Abiram papi 

lhech lhetsham pa lhpôc'ôjam papi chinvacleyan ti ve'lha tanu'elh'e pa Corê, ti 

nicôfayu'taja pa Lhcaanvacle ti lhech t'aplhuqu'e shta ti t'ajuyjulh pa Moisês shi' pa 

Aarón, 

10taj ti yifalhshamc'oya na cotsjaat ti nach'e tasham ts'ivee papi lhech napu' shi' pa 

Corê, pa lhacôm'a pa lhpôc'ôjam ti vafsha'ne, pa doscientos cincuenta papi nivacle ti 

yivômjatsha'ne pa itôj. Côque t'ajuya ti chiycajôyshiyanesh pap'elh. 

11Taj ti papi lhcles pa Corê pa ninvafsha'ne. 

12Pa lhpôc'ôcshamsha'ne papi lhcles pa Simeón lhech pa Memuel, pa Jamín, pa 

Jaquín, 

13pa Zera shi' pa Saúl; 

14pan lhjunash ti chiyitsjuulh papi lhcles pa Simeón pa yamvatsham veintidós mil 

doscientos papi nivacle. 

15Pa lhpôc'ôcshamsha'ne papi lhcles pa Gad pa Sefón, pa Hagui, pa Suni, 

16pa Ozni, pa Eri, 

17pa Arod shi' pa Areli; 

18pan lhjunash ti chiyitsjuulh papi lhcles pa Gad pa yamvatsham cuarenta mil 

quinientos papi nivacle. 

19Papi lhcles pa Judá ti vafsha'ne pa Er shi' pa Onán ti yiey pa cotsjaat Canaán, 

20pa nôque lhjunash pa lhpôc'ôcshamsha'ne papi lhcles pa Judá, pa Sela, pa Fares shi' 

pa Zara. 

21Pa lhpôc'ôcshamsha'ne papi lhcles pa Fares lhech pa Hezrón shi' pa Hamue; 

22pan lhjunash ti chiyitsjuulh papi lhcles pa Judá pa yamvatsham setenta y seis mil 

quinientos papi nivacle. 

23Pa lhpôc'ôcshamsha'ne papi lhcles pa Isacar lhech pa Tola, pa Fúa, 

24pa Jasub shi' pa Simrón; 

25pan lhjunash ti chiyitsjuulh papi lhcles pa Isacar pa yamvatsham sesenta y cuatro 

mil trescientos papi nivacle. 

26Pa lhpôc'ôcshamsha'ne papi lhcles pa Zabulón lhech pa Sered, pa Elón shi' pa 

Jahleel; 

27pan lhjunash ti chiyitsjuulh papi lhcles pa Zabulón pa yamvatsham sesenta mil 

quinientos papi nivacle. 

28Pa lhpôc'ôcshamsha'ne papi lhcles pa Josê lhech pa tc'a'sham pa Manasês shi' pa 

Efraín. 

29Pa Manasês tô'lha pa lhpôc'ôjam pa Maquir; pa Maquir tô'lha pa lhpôcôjam pa 

Galaad; 

30Pa Galaad tô'lha pa lhpôc'ôjam pa Jezer, pa Helec, 

31pa Asriel, pa Siquem, 

32pa Semida shi' pa Hefer. 

33Pa Zelofehad pa lhech lhaôs pa Hefer, amem papi lhcles yitsjôy vooy papi ôcjeclôy, 

papin lheyisesh lhpa Maala, lhpa Noa, lhpa Hogla, lhpa Milca shi' lhpa Tirsa. 

34Pan lhjunash ti chiyitsjuulh papi lhcles pa Manasês pa yamvatsham cincuenta y dos 

mil seteciento papi nivacle. 

35Pa lhpôc'ôcshamsha'ne papi lhcles pa Efraín lhech pa Sutela, pa Bequer shi' pa 

Tahán. 

36Papi lhcles pa Sutela tô'lha pa lhpôc'ôjam pa Erán. 

37Pan lhjunash ti chiyitshuulh papi lhcles pa Efraín pa yamvatsham treinta y dos mil 

quinientos papi nivacle. Papuque papi lhcles pa Josê ti chiyisclanvatich'e pa 

lhpôc'ôcshamsha'ne. 

38Pa lhpôc'ôcshamsha'ne papi lhcles pa Benjamín lhech pa Bela, pa Asbel, pa Ahiram, 

39pa Sefufam shi' pa Hufam. 

40Pa lhpôc'ôcshamsha'ne papi lhcles pa Bela lhech pa Ard shi' pa Naamán, lhcles pa 

Bela. 

41Pan lhjunash ti chiyitsjuulh papi lhcles pa Benjamín pa yamvatsham cuarenta y 

cinco mil seiscientos papi nivacle. 

42Papi lhcles pa Dan tô'lha pa lhpôc'ôjam pa lhech Súham. 

43Pan lhjunash ti chiyitsjuulh papi lhcles pa Súham pa yamvatsham sesenta yi cuatro 

mil cuatrocientos papi nivacle. 

44Pa lhpôc'ôcshamsha'ne papi lhcles pa Aser lhech pa Imna, pa Isúi shi' pa Bería. 

45Pa lhpôc'ôcshamsha'ne papi lhcles pa Bería lhech pa Heber shi' pa Malquiel. 

46Pa Aser caaj lhpa ve'lha lhôse, lhey Sera. 

47Pan lhjunash ti chiyitsjuulh papi lhcles pa Aser pa yamvatsham cincuenta y tres mil 

cuatrociento papi nivacle. 

48Pa lhpôc'ôcshamsha'ne papi lhcles pa Neftalí lhech pa Jahzeel, pa Guni, 

49pa Jezer shi' pa Silem. 

50Pan lhjunash ti chiyitsjuulh papi lhcles pa Neftalí pa yamvatsham cuarenta y cinco 

mil cuatrociento papi nivacle. 

51Papi Israel lhavos ti chiyitsjuulh pa t'ajôôj pa yamvatsham seiscientos un mil 

setecientos treinta papi nivacles. 

Pa lhnônashesh ti chiycatsônjatesh pa cotsjaat 

52Pa Lhcaanvacl yiyôjiesha pa Moisês pa yit'esha: 

53“Vooy napuque nivacle tanaatsjulhesh jayu na cotsjaat, jan lhjunash jant'ajôôjam ti 

chiyi'sesh'e. 

54Japi yaash jat'ajôôjam pa naash jayu pa chinjuteem, vooy japi shichaam jat'ajôôjam 

pa shichaam jayu pa chinjuteem. Pa ve'lhaa ts'ivee jat'ajôôjamsha'ne pa chinjuteem 

jayu na cotsjaat jan lhjunash ti chiyitsjuulh. 

55Ca chinaatsjulhtajesh na cotsjaat pa chinu'eshjop jayu ca chinvoyeyshi. Pa ve'lhaae 

ts'ivee ca chinjuteem jayu yiey pan tc'a'sham papi ve'lheelhch'epa lhtata. 

56Ca chinaatsjulhtajesh pa chinu'eshjop jayu yiey jat'ajôôjamsha'ne pan yie' papi 

yaash nôquee papi shichaam.” 

Chiyitsjuulh papi levitas 

57Pa lhpôc'ôcshamsha'ne pa tc'a'sham pa Leví ti chiyitsjuulh lhech pa Gersón, pa Coat 

shi' pa Merari. 

58Pa lhpôc'ôcshamsha'ne papi libnitas, papi hebronitas, papi mahlitas, papi musitas 

shi' papi coreítas, papi lhech lhpôc'ôcsham papi levitas. Vooy pa Coat lhtata'esh pa 

Amram. 

59Vooy pa Amram lhjaya'esh lhpa ve'lha lhôse pa Leví lhey Jocabed, pa nivat'aj ti 

jôjjeclay mônlhee'in pa Leví pa Egipto. Pa Amram shi' lhpa Jocabed lhnavot'esh pa 

Aarón, pa Moisês shi' lhpa María. 

60Papi lhcles pa Aarón lhech pa Nadab, pa Abiú, pa Eleazar shi' pa Itamar. 

61Pa Nadab shi' pa Abiú vafsha'ne ti yichaajtajey t'ajuyish pa Lhcaanvacle pa itôj 

tavujuya. 

62Pa yamvatsham papi yitsjôy lhcles pa Leví, ti ve'lha lhjive'cla shi' papi yaash pa 

veintitres mil. Papi lhech nichiniisshelh'e vatjuulh pap'elh Israel lhavos, lhayaash papi 

lhech ti nichinjuteem pa ca ve'lhaa ca nitsôt'ajesh. 

63Cavôque yivaclhitesh ti yitsjulheelh papi Israel lhavos pa Moisês shi' pa vatcasinô 

Eleazar yiey pa tavashay yi'shi' pa Moab, yie' lhavôôj pa tovôc Jordán, t'ajuyish'e pa 

Jericó. 

64Lhacôm'a papi lhech nive'lhaa papu ca nôvji' ti yitsjulheelh pa Mois'es shi' pa Aarón 

ti yiey pa am'e pa'na lhey Sinaí, 

65lhayaash pa Lhcaanvacle ti nifac ti vafsha'neen jayu yiey pa am'e pa'na. Pa 

lhnasheesh pa Caleb, lhaôs pa Jefone, shi' pa Josuê, lhaôs pa Nun, pa nive'lhaa papu 

ca mônlhaa. 

Números 27 

Pava chinôyôjem papi vatacles ôcjeclôy 

1Yiey pa tc'asham pa Manasês caaj papi ve'lhanôjesh ôcjeclôy lhtatvelhchey, 

lheyisesh lhpa Maala, lhpa Noa', lhpa Hogla, lhpa Milca shi' lhpa Tirsa. Papi lhech 

lhcles pa Zelofehad, yitsôt'ajesh ti lhclesesh pa Hefer, pa Galaad, pa Maquir, pa 

Manasês shi' pa Josê. 

2Papi lhech ve'lhanôjesh lhtatvelhchey yichey'in pa Tsha'nuvo'esh ti Chivatvan'e ti 

tasinôyem pa Moisês shi' pa vatcasinô Eleazar, shi' papi lhanvaclesesh papi lhchifas, 

pa yit'esha ts'ivee: 

3“Ca tata'elh vaf ti yiey ja am'e pa'na, taj ti cô lhech nive'lheeelhch'e cat'ajôôjam ca 

Corê can nicôfiyutaja pa Lhcaanvacle.Yivômjat pava yitsôt'ajesh lhsasch'e pa ampapu 

lhclesa ca yitsjôya. 

4Taj ti ninvo'yeshch'e ca lhey ca tata'elh ti amji ca lhpôc'ôjam lhayaash ti amem pa 

lhaôs yitsuuj. Anjuteelhyam pa pacham pa cotsjaat pan yie' japi lhavelhavot ca 

tata'elh.” 

5Pa Moisês pa yicheshey t'ajuyish pa Lhcaanvacle yiey pa lhjunash papi lhech 

ôcjeclôy, 

6vooy pa Lhcaanvacle pa yicuulh: 

7“Napi lhcles ja Zelofehad yivo'yeshch'e. Anôôclhanite'ma pa pacham ja cotsjaat yiey 

japi lhavelhavot ja lhtata, ca chinôyôjem ca chinjutey ja yitsôt'ajtajesh ja lhtata. 

8Pa anfacleem jap'elh Israel lhavos ca nicaajtaj papi vaf ti amem pa lhaôs yitsuuj, 

vooy pava yitsôt'ajesh chinôyôjem jayu lhpa lhôse ôcjeclô; 

9Taj ti ca amtajeem lhpa lhôse, pa mônlhaaesh jayu pa yitsôt'ajesh papi lhavelhavot; 

10ca amtajeem papi lhavelhavot, pa mônlheesh jayu pa yitsôt'ajtajesh papi lhavelhavot 

pa lhtata. 

11Jô' pa ca amtajeem pa lhtata papi lhavelhavot pa mônlhaaesh jayu pa yitsôt'ajtajesh 

pa lhavelhesh atesha. Nôque vatyôjijat t'ajuya napi Israel lhavos nan lhjunash ti 

jayôjiesh'a avaatsha.” 

Pa Josuê chiyjuteem ti nicôyôjesh pa Moisês 
(Dt 31.1-8) 

12Pa Lhcaanvacle yit'esha pa Moisês: —Mô'apee anôque utiyuc Abarim, pa ovalhey 

na cotsjaat ti jajutem napi Israel lhavos. 

13Vooy ca atiftajeshch'e ti lhavaney pa lhavaf jayu pa lhôveelhvacop jayu capi 

acchevot, nan lhjunash ca ach'ecla' Aarón, 

14lhayaash ti ampu'elh ti naanc'ashmashelh nava yiyôjijates yiey ja am'e pa'na lhey 

Zin, jan yie' napi lhtachifas ti yitsô'yavatsham'in, pa ni'atsôclôjelhc'oya ti lhôvelh'e 

t'ajuyish japi lhech ti t'a'lha ts'ivee pa yinôôt. (Nôque chiyasinôquiesh pa yinôôt 

yalhatôlh'e'in lhey Meriba, yiey pa Cades, yi'shi' pa am'e pa'na lhey Zin.) 

15Pa Moisês pa yit'esha pa Lhcaanvacle: 

16-17—Pa Dios Lhcaanvacle shta, avaatsha lhjutem pa lhamônlhjayash lhacôm'a napi 

nivacle, etôneyshi pa ve'lha lhanvacle ca ninôyinc'oya napi achifas ca nitojonesh 

nant'ajôôj pa ca natjuytajshi, jaspa ya aj na ca lhjunashajulh pava tashinshtas ti ampa 

ca niclôvalh. 

18Pa Lhcaanvacle pa yit'esh ti yicuulh pa Moisês: -Na Josuê, lhaôs ja Nun, na lhech 

nivacle yi'shi' na yi'espíritu.Acum'e ca an'apee nava apôcôtôy na lhshatech 

19Pa nanjooylha ca acha'jey t'ajuyish ja vatcasinôc Eleazar pa yiey shta t'ajuyish 

lhacôm'a napi lhtachifas pa ajutey ca natcumesh'in nant'ajôôj napi lhech; 

20pa anshi' pa'elh na unaj pa jaspa lhacôm'a napi achifas Israel lhavos ca 

nanc'ashamem ts'ivee. 

21Taj ti na Josuê tajulhey jayu ca an'e' t'ajuyish na vatcasinô Eleazar, vooy na Eleazar 

nitôy'ôtsjanash'e jayu na lhey pa nitôlhesh'e ja Urim. Vooy na Josuê yijutey jayu nava 

lhayôjijates napi Israel lhavos lhacôm'a pava ca nasnatajesh. 

22Vooy pa Moisês yisnatesh pan t'ônshesh pa Lhcaanvacle ti yiyôjiesha. Pa t'acum'e 

pa Josuê pa yan'e t'ajuyish pa vatcasinô Eleazar pa yan'e t'ajuyish shta lhacôm'a papi 

lhtachifas. 

23Pa yan'apee pava lhpôcôtôy pa lhshatech pa yijutem pa lhcumjayash, yiey pan 

t'ônashesh pa Lhcaanvacle ti yiyôjiesha ti tôlha'jop pa Mois'es. 

Pava vatcufayjatesesh pava nalhus 
(Ex 29.38-46) 

Números 28 

1Pa Lhcaanvacle yiyôjiesha pa Moisês pa yit'esha: 

2“Ayôjiesha napi Israel lhavos ca ya aj ca nit'ôneshi pa lhanc'ôplhu ti chiycufa'yesh 

lhpa yucuve shi' pava vatcufayjat'esh chinapjunsham ti chiyvajuychatesha pa 

vatc'usiyash, ti vatcufayjatesesh ti c'acônch'e pa lhniish. 

3“Anfacleem shta navôque vatcufayjates ti isjop jayu ca ninapjunsham ca 

nasclaneshiyam: nava nalhus pa ya aj ca amac'oya, pava napu' tashinshtas ve'lha 

lhnincôp amem pa lhayasha. 

4Ve'lha pa natcufa'yesh pa nich'a nalhu vooy peelh ca nuutaja. 

5Pa vatcufayjat'esh pava chiycôvjiyan pa napu' kilos pa climshi isshi' chiyot'ateshi pa 

ve'lha litro pa lhape' oliva. 

6(Côque lhech pa vatcufayjat'esh ti chiylhônsham'in ti yiey lhja utiyuc Sinaí, ti 

vatcufayjat'esh ti yacônch'e pa lhniish na Lhcaanvacle.) 

7Pa vatcufayjat'esh pa ôtjayetas t'i' pa ve'lha litro ca chinvelhan'e pa ve'lha tashinshtaj. 

Pa lhech ôtjayetaj t'i' isjop jayu ca chinôtsiy'ôcji na is'ôcji lhtôvash, ca 

chinasclaneshemshi na Lhcaanvacle. 

8Vooy pa napu'eyshi tashinshtaj ti chiycufa'yesh ti nuutey, pa chinapshinesh'e jayu pa 

vatcufayjat'esh pava chiycôvjiyan shi' pa vatcufayjat'esh pa ôtjayetas t'i' pa 

lhjunashajulh pa vatcufayjat ti nich'a nalhu. Pa lhech vatcufayjat acôjqu'e pa lhniish, ti 

chinapjunsham ti chiyisclaneshemshi na Lhcaanvacle. 

Pava vatcufayjatesesh pa nalhu ti chit'ichayshi 

9“Pava nalhus ti chit'ichayshi isjop jayu ca acufayeshelh pava napu' tashinshtas ve'lha 

lhnincôp amem pa lhayasha, shi' pa yichatjulh kilos pa climshi isshi' chiyot'ateshi pa 

lhape' jan lhjunash pa vatcufayjat'esh pava chiycôvjiyan, shi' pan chiyetônjop ti 

chiycufa'yesh pa ôtjayetas t'i'. 

10Pava lhech chiylhônsham acufayeshelh jayu pava nalhus ti chit'ichayshi, ti 

chiyetônjop pa vatcufayjat'esh pa ôtjayetas t'i', pa chiylhônsham shta pava nalhus. 

Pava vatcufayjatesesh pava jive'clas 

11“Pa vatjutsa' nalhu yinjôt pa jive'cla ca acufayeshelh jayu pava chiylhôneemsha'ne 

na Lhcaanvacle pava napu' vôcô lhcles, pa ve'lha tashinshtaj jayanaj shi' pava 

napu'yama tashinshtas ve'lha lhnincôp amem pa lhayasha. 

12Pa ve'lhaae ts'ivee pava vôcô lhcles pa acufayeshjop pava ve'lhayama kilos pa 

climshi isshi' chiyot'ateshi pa lhape'; pa ve'lhaae ts'ivee pava tashinshtas jayanjas pa 

acufayeshjop pava yichatjulh kilos pa climshi isshi' chiyot'ateshi pa lhape', 

13pa ve'lhaae ts'ivee pava tashinshtas pa acufayeshjop pava napu' kilos climshi 

chiyot'ateshi pa lhape'. Pa lhech pa chinlhônsham ti acôjqu'e pa lhniish ti 

chiyisclaneshemshi na Lhcaanvacle. 

14Pa vatcufayjat'esh ti chiyetônjop pa ôtjayetas t'i' napu' litros va ve'lhaae pa ve'lha 

vôcô lhaôs, pa ve'lha litro nôquee pa lhch'alhu'esh t'ajuya pa tashinshtaj jayanaj vooy 

pa ve'lha litro t'ajuya pa ve'lha tashinshtaj. Navôque chiylhônsham isjop ca 

chiycufa'yesh pant'ajôôj pava lhjive'clas pa nincôôp. 

15Shi' shta pa t'ajuya ti chiylhônsham pava nalhus, isjop jayu ca acu'fayeshelhem na 

Lhcaanvacle pa ve'lha fusuc vatcufayjat'eshjop pa sasch'e, nôquee pa chiyetônjop ti 

chiycufa'yesh ôtjayetas t'i'. 

Pava vatcufayjates pan t'aplhueshch'e pa Pascua 
(Lv 23.5-8) 

16“Pa nalhu catorce pa vatjutsa' lhjive'cla pa nincôôp pa avclanjatelhjop jayu pa 

Pascua pa asclaneshelhemshi na Lhcaanvacle, 

17vooy pa nalhu quince nalhu'esh pa vatc'usiyash. Pa môôjelhch'e pava napu'yama 

nalhus ti lhtujelh jayu lhpa yucuve ameyshi pa yiyalhiyan. 

18Pa vatjutsa' pava lhech napu'yama nalhus pa avclanjatelh jayu pa is 

ayjayashelhvane. Pa lhech nalhu tan jayu ca asnatshelh pa ca acumjayasheelh. 

19Jan lhjunash ti chiylhônsham pa acufayeshelhem jayu na Lhcaanvacle pava napu' 

vôcô lhcles, pa ve'lha tashinshtaj jayanaj shi' pava napu'yama tashinshtas ve'lha 

lhnincôp, amem pa lhayasha. 

20Pa u'ja cavôque vatcufayjates pava chiyetônjop pa climshi isshi' chiyot'ateshi pa 

lhape', pa nôque afanisheesh: ve'lhayama kilos pa climshi ca ave'lhanjop ts'ivee pa 

ve'lha vôcô lhaôs, pa yichatjulh kilos pa climshi ca natjuya pa tashinshtaj jayanaj 

21pa napu' kilos ca ave'lhanjop pa ve'lha tashinshtaj. 

22Pa acufayeshjop shta pa ve'lha fusuc t'ajuya ti chiyvômjach'e pava lhsasch'e. 

23Lhacôm'a cavôque ca acufayesh nôqueesh shta pa chiylhônsham pa lhacôm'a pava 

nalhus ti nich'a nalhu ca acufayesh. 

24Nôque afanisheeshelh jayu ca ave'lhantaj'e ts'ivee pava napu'yama nalhusesh ti 

chivatc'usinat'in, ti vatcufayjat'esh ti yacônch'e pa lhniish ti chiyisclaneshemshi na 

Lhcaanvacle. Nôque acufayeshjop jayu pa chiyetônjop ôtjayetas t'i' shi' pa t'ajuya 

pava nalhus ti chiylhônsham. 

25Vooy pa napu'yama nalhu caaj jayu pa is ayjayashelhvane. Pa lhech nalhu ya aj na 

jayu papu ca nasnatesh pa lhcumjayash. 

Pa vatcufayjat'esh pava vatjutsa' lhay 
(Lv 23.9-22) 

26“Pa vatc'usiyashesh pava vatjutsa' lhay, ca ajutajelhem na Lhcaanvacle pava 

chiycôvjiyan ti nich'a vacalh, nôque yich'e' pa vatc'usiyashesh pava Yameyc'oya, pa 

caaj jayu shta pa is vatayjayasheshvane. Pa lhech nalhu ya aj na jayu ca asnatshelh pa 

acumjayashelh. 

27Pa ajutelhem jayu na Lhcaanvacle ti chiylhônsham ti yacônch'e pa lhniish pava 

napu' vôcô lhcles, pa ve'lha tashinshtaj jayanaj shi' pava napu'yama tashinshtas ve'lha 

lhnincôp. 

28Pa vatcufayjat ti chiyetônjop pa climshi chiyot'ateshi pa lhape', pa ve'lhayama jayu 

kilos ca ve'lhaae pa ve'lha vôcô lhaôs pa yichatjulh kilos ca ve'lhaae pa ve'lha 

tashinshtaj jayanaj 

29pa napu' kilos ca ve'lhaae pa ve'lha tashinshtaj. 

30Pa acufayeshelh jayu shta pa ve'lha fusuc ti chiycufa'yeshjop ti chiyvômjateshch'e 

pava lhsasch'e. 

31Côque chiylhônsham shi' pa chiyetônjop pa vatcufayjat'esh pava chiycôvjiyan shi' 

pa ôtjayetas t'i' pa nôquee pa chiylhônsham t'ajuya pava nalhus. Pava lhech yaquisetes 

ameem pa ca ve'lhaa pa lhayasha. 

Pa vatc'usiyashesh pava vat'ônjanchey 
(Lv 23.23-25) 

Números 29 

1“Pa vatjutsa' nalhu pa jive'cla napu'yama pa asnatshelh jayu pa is ayjayashelhvane. 

Pa lhech nalhu ya aj na jayu ca asnatshelh pa acumjayashelh, pa ach'ayaneshelh'in 

jayu pa lhech nalhu ti chiyfuyuqu'e pava vat'ônjanchey. 

2Jan lhjunash ti chiylhôneemsham ti yacônch'e pa lhniish na Lhcaanvacle pa 

lhacufaayshelh jayu pa ve'lha vôcô lhaôs, pa ve'lha tashinshtaj jayanaj shi' pava 

napu'yama tashinshtas ve'lha lhnincôp, amem pa lhayasha. 

3Pa chiyetônjop ti vatcufayjat'esh pa climshi isshi' chiyot'ateshi pa lhape' pa 

ve'lhayama jayu pava kilos pa ve'lhaae pa ve'lha vôcô lhaôs, pava yichatjulh kilos pa 

ve'lhaae pa ve'lha tashinshtaj jayanaj 

4pa napu' kilos pa ve'lhaae pa ve'lha tashinshtaj. 

5Pa acufayeshelh jayu shta pa ve'lha fusuc t'ajuya ti chiyvômjatemch'e pava lhsasch'e, 

6yinjôt jayu shta pa jive'cla ca nilhônsham shi' pa t'ajuya pava nalhus ca nilhônsham, 

nôquee pava chiyetônjop pava chiycufa'yesh pava chiycôvjiyan shi' pa ôtjayetas t'i', 

jan t'ônashesh na Dios ti tayôjijanesh. Nôque chiycufaayshem ti yacônch'e pa lhniish 

ti chiyisclaneshemshi na Lhcaanvacle. 

Pava vatcufayjates pa Nalhu ti Chiyvômjatch'e 
(Lv 23.26-32) 

7“Pa nalhu napu'nôjesh pa lhech jive'cla napu'yama pa asnatshelh jayu shta pa is 

ayjayashelhvane. Pa avclanjatelhjop pa lhech nalhu pa vat'ayipcuyash, pa ya aj ca 

asnatshelh pa ca ve'lhaa pa acumjayashelh. 

8Jan lhjunash ti chiylhôneemsham ti yacônch'e pa lhniish na Lhcaanvacle, pa 

acufayeshelh jayu pa ve'lha vôcô lhaôs, pa ve'lha tashinshtaj jayanaj shi' pava 

napu'yama tashinshtas ve'lha lhnincôp amem pa lhayasha. 

9Java chiyetônjop ti chiycufa'yesh pa climshi chiyot'ateshi pa lhape' pa ve'lhayama 

jayu pava kilos ca ve'lhaae pa ve'lha vôcô lhaôs, pava yichatjulh kilos ca ve'lhaae pa 

ve'lha tashinshtaj jayanaj, 

10pa napu' kilos ca ve'lhaae pa ve'lha tashinshtaj. 

11Acufayeshelh jayu shta pa ve'lha fusuc ti t'ajuya pava lhsasch'e, nôquee pa 

chiycufa'yeshjop pa sasch'e pa Nalhu ti Chiyvômjatch'e, shi' pa chiylhônsham t'ajuya 

pava nalhus, nôquee java chiyetônjop ti chicufa'yesh pava chiycôvjiyan shi' pa 

ôtjayetas t'i'. 

Pava vatcufayjates pa t'aplhueshche pa vatc'usiyashes pava vatajpeclevtesesh 
pava t'aclôôc 

(Lv 23.33-44) 

12“Pa nalhu quince pa lhech napu'yama jive'cla asnatshelh jayu pa is ayjayashelhvane. 

Pa lhech nalhu ya aj ca asnatshelh jayu pa acumjayashelh.Pa môôjelhch'e pava 

napu'yama nalhus ca avclanjatelh jayu pa vatc'usiyash ca asclaneshelhemshi na 

Lhcaanvacle. 

13Pa vatjutsa' nalhu pa acufayeshelh jayu nan lhjunash ti chiylhônsham ti yacônch'e pa 

lhniish na Lhcaanvacle, pava trece vôcôc lhcles, pava napu' tashinshtas jayanjas shi' 

pava catorce tashinshtas ve'lha lhnincôp amem pa lhayasha. 

14Pa chiyetônjop ti chiycufa'yesh pa climshi isshi' chiyot'ateshi pa lhape' pa 

ve'lhayama jayu pava kilos ca ve'lhaae pa ve'lha vôcô lhaôs, pava yichatjulh kilos ca 

ve'lhaae pa ve'lha tashinshtaj jayanaj 

15shi' pava npu' kilos ca ve'lhaae pa ve'lha tashinshtaj. 

16Pa acufayeshelh jayu shta pa ve'lha fusuc ti vatcufayjat'eshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

17“Pa napu'eyshi nalhu pa acufayeshelh jayu pava doce vôcôc lhcles, pava napu' 

tashinshtas jayanjas shi' pava catorce tashinshtas ve'lha lhnincôp, emem pa lhayasha. 

18Pa asnatshelh jayu shta pava acufayjateseshelh pava chivcôvjiyan shi' pa ôtjayetas 

t'i' ca ajônshelhch'e jan lhanfanash pat'ajôôj pava vôcôc lhcles, pava tashinshtas 

jayanjas shi' pava tashinshtas, jan t'ônashesh na Dios ti tayôjijanesh. 

19Pa acufayeshelh shta pa ve'lha fusuc ti vatcufayjat'eshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh ti 

chiycôvjiyan shi' pa ôtjayetas t'i'. 

20“Pa pu'jana'eyshi nalhu pa acufayeshelh jayu pava once vôcôc lhcles, pava napu' 

tashinshtas jayanjas shi' pava catorce tashinshtas ve'lha lhnincôp, amem pa lhayasha. 

21Pa asnatshelh jayu shta pava acufayjateseshelh pava chiycôvjiyan shi' pa ôtjayetas 

t'i', pa ajônshelhch'e jan lhanfanash pat'ajôôj pava vôcôc lhcles, pava tashinshtas 

jaynajas shi' pava tashinshtas, jan lhjunash na Dios ti tayôjijanesh. 

22Pa acufayeshelh shta pa ve'lha fusuc ti chiycufa'yeshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

23“Pa yichatjulh nalhu pa acufayeshelh jayu pava napu'nôjesh vôcôc lhcles, pava 

napu' tashinshtas jayanjas shi' pava catorce tashinshtas ve'lha lhnincôp, amem pa 

lhayasha. 

24Pa asnatshelh jayu shta pava acufayjateseshelh pava chiycôvjiyan shi' pa ôtjayetas 

t'i', pa ajônshelhch'e jan lhanfanash pat'ajôôj pava vôcôc lhcles, pava tashinshtas 

jayanjas shi' pava tashinshtas, jan lhjunash na Dios ti tayôjijanesh. 

25Pa acufayeshelh jayu shta pa ve'lha fusuc ti chiycufa'yeshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

26“Pa ve'lhanôjesh nalhu pa acufayeshelh jayu pava yichatjulhyama vôcôc lhcles, 

pava napu' tashinshtas jayanjas shi' pava catorce tashinshtas ve'lha lhnincôp, amem pa 

lhayasha. 

27Pa asnatshelh jayu shta pava acufayjateseshelh pava chiycôvjiyan shi' pa ôtjayetas 

t'i', pa ajônshelhche' jan lhanfanash pat'ajôôj pava vôcôc lhcles, pava tashinshtas 

jayanjas shi' pava tashinshtas, jan lhjunash na Dios ti tayôjijanesh. 

28Pa acufayeshelh jayu shta pa ve'lha fusuc ti chiycufa'yeshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

29“Pa ve'lhayama nalhu pa acufayeshelh jayu pava pu'janayama vôcôc lhcles, pava 

napu' tashinshtas jayanjas shi' pava catorce tashinshtas ve'lha lhnincôp, amem pa 

lhayasha. 

30Pa asnatshelh jayu shta pava acufayjateseshelh pava chiycôvjiyan shi' pa ôtjayetas 

t'i', pa ajônshelhch'e jan lhanfanash pat'ajôôj pava vôcôc lhcles, pava tashinshtas 

jayanjas shi' pava tashinshtas, jan lhjuansh na Dios ti tayôjijanesh. 

31Pa acufayeshelh jayu shta pa ve'lha fusuc ti chiycufa'yeshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

32“Pa napu'yama nalhu pa acufayeshelh jayu pava napu'yama vôcôc lhcles, pava napu' 

tashinshtas jayanjas shi' pava catorce tashinshtas ve'lha lhnincôp, amem pa lhayasha. 

33Pa asnatshelh jayu shta pava acufayjateseshelh pava chiycôvjiyan shi' pa ôtjayetas 

t'i', pa ajônshelhch'e jan lhanfanash pat'ajôôj pava vôcôc lhcles, pava tashinshtas 

jayanjas shi' pava tashinshtas, jan lhjunash na Dios ti tayôjijanesh. 

34Pa acufayeshelh jayu shta pa ve'lha fusuc ti chiycufa'yeshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

35“Pa pu'janayama nalhu pa avclanjatelh jayu pa ve'lha vatayjayashvane vatc'usiyash, 

pa ya aj na jayu ca asnatshelh pa acumjayashelh. 

36Pa acufayeshelh jayu pava chiylhônsham ti yacônch'e pa lhniish na Lhcaanvacle pa 

ve'lha vôcô lhaôs, pa ve'lha tashinshtaj jayanaj shi' pava napu'yama tashinshtas ve'lha 

lhnincôp, amem pa lhayasha. 

37Pa asnatshelhjop jayu shta pava acufayjateseshelh pava chiycôvjiyan shi' pa 

ôtjayetas t'i' pa vôcô lhaôs, pa tashinshtaj jayanaj shi' pava tashinshtas, jan lhjunash na 

Dios ti tayôjijanesh. 

38Pa acufayeshelh jayu shta pa ve'lha fusuc ti chiycufa'yeshjop pa sasch'e, shi' pa 

chiylhônsham t'ajuya pava nalhus nôquee pava chiyetônjop ti chiycufa'yesh pava 

chiycôvjiyan shi' pa ôtjayetas t'i'. 

39“Cavôque vatcufayjates isjop ca chinjuteem na Lhcaanvacle jan yie'shi ti 

chinôôclhaniteyjop, nôquee pava lhatcufaayshelh ti t'ôfisjatelhch'e pa ti lhanfacleelh 

ja't'ajesha pava chitôlhjatlhavne, pa lhechtaja pava chiylhônsham, ja't'ajesha pava 

chiycufa'yesh pava chiycôvjiyan shi' pa ôtjayetas t'i', ja't'ajesha pava chiycufa'yeshjop 

ti chivaniisclanch'e.” 

40Pa Moisês pa nôyôjem papi Israel lhavos lhacôm'a pava t'ônasha pa Lhcaanvacle ti 

yiyôjiesha. 

Números 30 

Pava lhnônashjop pava chinfacvatjulh 

1Pa Moisês yit'esha papi lhanvaclesesh pa tc'acshamsha'ne papi Israel lhavos: “Pa 

Lhcaanvacle tayôjijanesh 

2meelh papu ca nasnatajesh pa chinfacvatjulh ja't'ajesha pa nifac ti yitsayjatsham, pa 

isjop jayu ca nôfisjatch'e pava lhclishay pa nasnatesh lhacôm'a pa nifac. 

3“Meelh lhpa ôcjeclô lhutsja, ti mônlheesh ti tôlha'jop pa lhtata, pa yisnateshjop pa 

chinfacvatjulh pa Lhcaanvacle ja't'ajesha ti chivatpeya'esh pa'na, 

4ca nayatajesha pa lhtata pa chinfacvatjulh ja't'ajesha pa chivatpeya'esh pa tan pa ca 

t'ônasheesh pa lhtata ca natjuyeshjulh, pa chiyfaycuta jayu ca nôfisjatch'e pa 

chinfacvatjulh ja't'ajesha pa chivatpeya'esh. 

5Taj ti pa lhtata ca naya'tajesh pa lhechesh pa tanca chinfaycuta jayu ca nôfisjatch'e pa 

chinfacvatjulh. Lhayaash pa lhtata ti ninanshamesha, vooy pa Lhcaanvacle tanca 

nit'aalhsha ca nôfisjatch'e. 

6“Meelh ca nasnatajeshjop lhpa ôcjeclô pa chinfacvatjulh pa Lhcaanvacle ja't'ajesha 

pa chivatpeya'esh ti lhfanishesh'in, pa nijooylhach'e ti tjayaay, 

7vooy pa lhjaya ca naya'tajesha pa tan ca pa ca t'ônasheesh ca natjuyeshjulh, pa 

chiyfaycuta jayu ca nôfisjatch'e pa chinfacvatjulh ja't'ajesha pa chivatpeya'esh. 

8Taj ti pa lhjaya ca naya'tajesh pa ninanshamesha lhechesh pa tanca chinfaycuta jayu 

ca nôfisjatch'e ca nifacvatjulh shi' pa vatpeya'esh ti lhfanishesh'in. Vooy pa 

Lhcaanvacle tanca nit'aalhsha ca nôfisjatch'e. 

9“Nan lhjunash lhpa yisnateshjop pa chinfacvatjulh ti ôsch'accheesh ja't'ajesha ti 

tinvômqueesh, pa nivatfaycuta ca nôfisjatch'e pava nifac ti yisnateshjop. 

10“Meelh lhpa ôcjeclô tjayaay ti yisnatesh pa chinfacvatjulh ja't'ajesha ti 

chivatpeya'eshjop pa'na ti yitsayjatsham ti yie' pa lhajpôyich pa lhjaya, 

11vooy pa lhjaya ca naya'tajesh pa tanca pa ca t'ônashaa ca natjuyeshjulh ca 

niyôytanesha pa lhfanishlhavach, lhpa lhech pa nôfisjatch'e jayu pava chinfacvatjulh 

shi' pa chivatpeya'esh. 

12Taj ti pa lhjaya ca naya'tajesh ti ninvo'yemjulh, pa tanca chinôfisjatch'e jayu, tô'lha 

pa lhjaya ti ninvo'yemjulh. Vooy pa Lhcaanvacle tanca nit'aalhsha ca nôfisjatch'e. 

13“Pa lhjaya isjop ti yivo'yemjulh ja't'ajesha ti ninvo'yemjulh pa yie' ti chinfacvatjulh 

ja't'ajesha pa chitsayjatsham ti yisnateshjop lhpa lhjaya ti vat'ayipcuyanesh. 

14Nan lhjunash pa lhech ti ninteetsha pa'na ca natjuyeshjulh pa yichesham pa ve'lha 

nalhu shi' peelh nalhu pa cano'esh ti tajulhemey lhacôm'a pava nifacvatjulh shi' pava 

vatpeya'shelh lhpa lhech ti yisnatesh. 

15Ca ninvooytajeemjulh peelh nalhu ti nôjeshch'e ti chiyaya'esh, pa lhechesh pa lhech 

pa chiych'aneshjop ti ninôfisjatch'e lhpa ôcjeclô.” 

16Navôque vatyôjijates yijutem pa Lhcaanvacle pa Moisês t'ajuya pa lhjunashelhvach 

pa nivacle lhpa lhjaya, shi' pa lhjunashesh pa vatata lhpa lhôse, ti yamey ti lhutsja ti 

mônlhajop'in pa lhtata. 



327 

 

 
Nivacle Bible  

© 1994,  Sociedades Bíblicas Unidas. 
 

 
 

 

Números 31 

Chiyvômjat pa Madián 

1Pa Lhcaanvacle yiyôjiesha pa Moisês pa yti'esha: 

2“Atshaayjulh japi madianitas, ca atô'lhajop napi Israel lhavos, ca ninôjtajeshch'e 

côque pa lhavaf jayu.” 

3Pa lhechesh pa Moisês pa yit'esha papi lhchifas: —Acu'melh'e pava aclutsheselh 

avaatsheelh t'ajuya pa vatvatclônjayash, pa eclet'elha ja Madián ca atshayeshelhjulh 

japi lhech na lhey na Lhcaanvacle. 

4Pa ve'lhaae ts'ivee na tc'acsham ca nichen papi mil nivacle vatclônjanjas. 

5Nôque lhjunash papi c'afoquelhayesh ti ve'lhee ts'ivee ti tôlhey ja tc'acsham ti mil 

papi nivacle, pa doce mil yamvatsham papi yichaaj pava lhavatclônjavos. 

6Vooy pa Moisês pa yicheney papi vatclônsha'ne ti voqu'eetsham pa Finees, lhaôs pa 

vatcasinô Eleazar, pan yichaaj pava lhasnôyjes shi' pava vat'ônjanchey t'ajuya ti 

chiyisclanch'ejop ti t'eclet. 

7Pa vatclôneelhsha'ne papi madianitas pa tif'e' lhacôm'a jan t'ônashesh pa Lhcaanvacle 

ti yiyôjiesha pa Moisês. 

8Yiclôn ts'ivee pa Evi, pa Requem, pa Zur, pa Hur shi' pa Reba, papi ve'lhanôjesh 

lhanvaclesesh papi madianitas, shi' shta pa Balaam, lhaôs pa Beor. 

9Papi Israel lhavos pa yichaj'in papi lhcumteyesh papi ôcjeclôy madianitas shi' papi 

lhcles tiqu'icsha'ne, pa yichajc'oyaan pava lhclôyyaquisetes pava vôcôc shi' pava 

yaash ti tashaay, 

10jô'tajesh ti napjunch'e pava lhavtsates shi' pava t'ichavtes. 

11Lhacôm'a pavan yichajc'oyaan papi ôcjeclôy shi' pava yaquisetes, 

12pa yicha'jey ts'ivee pa Moisês, pa vatcasinô Eleazar shi' papi lhchifas Israel lhavos, 

papin t'ichay'e yiey pa tavashay yi'shi' pa Moab, yie' lhavôôj pa Jordán, t'ajuyish'e pa 

Jericó. 

13Pa Moisês, pa vatcasinô Eleazar shi' lhacôm'a papi lhanvaclesesh papi lhchifas pa 

yichjuulh yiey pa fach'ee pa vat'ichavat. 

14Taj ti vooy pa Moisês pa suya papi lhanvaclesesh papi mil shi' papi cien lhcavos 

c'afoquelhay, ti tôlhey pa vatvatclônjayash, 

15pa yit'esha: —¿Ta t'e lhayaash ti lhamônlhanitelh napi ôcjeclôy? 

16Lhech napi lhech vena lhfanisheshem pa Balaam ti yicha'jey japi Israel lhavos ti 

nicôfayu'a pa Lhcaanvacle ti yôclôj pa Baal-peor. Pa lhe'naa pa Lhcaanvacle ti 

yivalhesha pava lhayashacheyesh japi lhchifas. 

17Aclônelhsha'ne clap nôqueesh lhacôm'a napi taôvclas yitsjôy shi' napi ôcjeclôy ti 

nipalha nilhutsjayech'a. 

18Vooy napi nich'a lhutsjayech'esh pa amônlhanitelh ca anelh'atshi. 

19Lhacôm'a papi caaj papi yiclôn ja't'ajesha papi t'ajaya pa lhvu'vat papi vaf, pa 

mônlhaafach'ee c'oya na vat'ichavat pa nôqueshch'e pava napu'yama nalhus. Nan 

lhjunash avaatsheelh shi' napi lhancumtesesh pa avat'isiyanelh jayu pa pu'janaeyshi 

shi' pa napu'yama nalhu. 

20Pa a'isiyanelh shta lhacôm'a pava t'uyelhch'e shi' lhacôm'a pava tinôjis pa lhsaash pa 

tashinshtayche ja't'ajesha pava yeclôy. 

21Pa vatcasinô Eleazar pa yit'esha lhacôm'a papi c'afoquelhay yiey pa 

vatvatclônjayash: —Nôque vatyôjijat yijutem pa Lhcaanvacle ja Moisês: 

22Pava chiyisnatesh pa clesanilh cojiyaj, pa clesanilh clim, pa yucch'e, pa yacutch'e 

shi' pa nint'unch'e ja't'ajesha pa t'i'esh 

23—lhacôm'a pava chiycaclô'lhesh pa itôj isjop jayu ca chin'isiyansha'ne ca chinanshi' 

pa itôj—, shi' ca chincleshesh pa yinôôt t'ajuya ti chivat'isiyan. Vooy pava 

nichincôclôlhesh pa itôj, pa isjop jayu ca tsi'shaa ca chin'isiyanesh pa yinôôt. 

24Pa napu'yama nalhu isjop jayu ca acleshelh pava t'uyelhch'e, pa aysiseelh jayu. Pa 

nanjooylha ca meelhsham na vat'ichavat. 

Chivanaatsjulhesh pava vatjôcjanjates 

25Pa Lhcaanvacle yit'esha pa Moisês: 

26‘Atanefenshelh ja vatcasinô Eleazar shi' japi lhanvaclesesh jat'ajôôjam napi 

vatachifas, ca atsjulhe'lhem japi nivacle shi' java yaquisetes lhanjôcleshelh japi 

madianitas, 

27pa acatsônjat pava napu'esh cat'ajô'javatjulh, pa avenchatesh pa pacham japin yichey 

pa vatvatclônjayash vooy peelh mônlhee natjuya nap'elh lhtachifas. 

28Pa acu'melhayam shta peelh ca yivaatshaaesh: pavan t'acum'e japi c'afoquelhay, jan 

lhjunash japi nivacle, java vôcôc, java cuvôyutas shi' java tashinshtas, pa acu'ma jayu 

pava ve'lha ts'ivee pava quinientos 

29pa ajutey jayu ja vatcasinô Eleazar ti yiney ti tanjuy'yi. 

30Vooy pava pacham chiyetônjop japi mônlhee Israel lhavos, jan lhjuansh japi 

nivacle, java vôcôc, java cuvôyutas shi' java tashinshtas, ja't'ajesha ca lhecha jant'ajôôj 

java lhclôy yaquisetes, pa acu'ma jayu pa ve'lha ts'ivee pava cincuenta pa ajutey jayu 

japi levitas ti t'acum'een na tsitsôt'ajesh is'ôcji lhtôvash.” 

31Pa Moisês shi' pa Eleazar pa yisnatesh yiey pa t'ônashem pa Lhcaanvacle ti 

yiyôjiesha pa Moisês. 

32Lhacôm'a pava nijôclesh papi nilhc'utsfasa, pa nichinatsjuulh pava t'acum'elhatam 

papi c'afoquelhay, pava lhech seiscientas setenta y cinco mil pava tashinshtas, 

33pa setenta y dos mil pava vôcôc, 

34pa sesenta y un mil pava cuvôyutas 

35shi' papi treinta y dos mil nich'a lhutsjayech'esh. 

36Vooy pava pacham ti chiyjutey papi c'afoquelhay pa trescientas treinta y siete mil 

quinientas pava tashinshtas, 

37pava chiycufa'yesh pa seiscientas setenta y cinco ti chine'mey pa Lhcaanvacle; 

38pava chiycufa'yesh tôlhshaam pava treinta y seis mil vôcôc ti chiycufa'yesh pava 

setenta y dos ti chine'mey pa Lhcaanvacle; 

39pava tôlhshaam pava treinta mil quinientos cuvôyutas pa chiycufa'yesh pava sesenta 

y uno ti chine'mey pa Lhcaanvacle; 

40shi' papi diecisêis mil lhutsjayech pa tôlhshaam ti chiyjutey papi treinta y dos ti 

chiyjuteem pa Lhcaanvacle. 

41Pa Moisês yijutem pava chiyne'mey pa Lhcaanvacle pa vatcasinô Eleazar, jan 

t'ônasheshem pa Lhcaanvacle ti yiyôjiesha. 

42Vooy peelh pacham chiyjuteem papi mônlhee Israel lhavos ti yicatsônjatesh pa 

Moisês pava chiyjuteem papi c'afoquelhay, 

43pa yivooyjulh pan lhjunash pava trescientas treinta y siete mil quinientas pava 

tashinshtas, 

44pa treinta y seis mil pava vôcôc, 

45pa treinta mil quinientos pava cuvôyutas 

46pa diecisêis mil shta papi lhutsjayech. 

47Nôque pacham ve'lha ts'ivee ti niclaneyshi pa Moisês pava cincuenta, lhech lhjunash 

shta papi nivacle shi' pava yaquisetes, pa yijutem papi levitas ti t'acumesh'een pa 

is'ôcji lhtôvash yitsôt'ajesh pa Lhcaanvacle, pan t'ônashesh pa Lhcaanvacle ti 

tayôjijanesh. 

48Pa lhechesh papi lhanvaclesesh papi mil shi' papi cien c'afoquelhay, ti yichey ts'ivee 

pa Moisês 

49pa yit'esha ts'ivee: “Yivaatsheelh, acavoselhyish, c'atsjulheshelh japi c'afoquelhay ti 

jayinyôjijayeshelh, pa ampapu ca yaameelhc'oya. 

50Janchajeelhnee java chiyisnatesh pa clesanilh cojiyaj ti javanelh'in: java 

vatpôclôsesh, java vatpascheshiyis, java vatsacheclôy shi' jav'elh chivataasclanesh, pa 

jajutelhem pa Lhcaanvacle ti jachenelhyivôcji.” 

51Pa Moisês shi' pa Eleazar pa yijutem ts'ivee lhacôm'a pava vatinshisesh pa clesanilh 

cojiyaj. 

52Vooy pa clesanilh cojiyaj ti yineylhatam papi lhanvaclesesh papi mil shi' papi cien 

c'afoquelhay pa yaash ti ciento ochenta y cuatro kilos pa lhcaclecli, 

53lhayaash ti ve'lhee ts'ivee papi c'afoquelhay ti yichaaj pava nijôclesh papi 

nilhc'utsfasa. 

54Nôque lhjunash pa Moisês shi' pa Eleazar ti yijutem papi lhanvaclesesh pa clesanilh 

cojiyaj ti nichaj'in ts'ivee, pa yichaj'ôcji pa Tsha'nuvo'esh ti Chivatvan'e pa jaspa pa 

Lhcaanvacle ca naychavalheshch'e papi Israel lhavos. 

Pa tc'acshamsha'ne pa Rubên shi' pa Gad ti yie' ts'ivee lhum'ôcjinucjulh pa tovôc 
Jordán 

(Dt 3.12-22) 

Números 32 

1Pa tc'acshamsha'ne pa Rubên shi' pa Gad aclojem pava lhcloy vôcôc.Meelh ti yi'van 

ts'ivee pa lhcootsjat pa Jazer shi' pa Galaad ti yiyôôyjulh pava lhclôy, 

2pa yicheyjop ts'ivee pa Moisês, pa vatcasinô Eleazar shi' papi lhanvaclesesh papi 

lhtachifas, pa yit'esha ts'ivee: 

3—A'van: nava lhcootsjatisesh na Atarot, na Tibón, na Jazer, na Nimra, na Hesbón, na 

Eleale, na Sebam, na Nebo shi' na Beón, 

4nan tjôcjaneshem pa Lhcaanvacle napi lhtachifas Israel lhavos, nava lhech cotsjatis 

yitjatasch'e yiyôôytajop pava vôcôc, navan caajelhyam, ti acavoselhyish, ti ya'shem 

nava lhclôy. 

5Ca nitajulhtajey'am, pa anjuteelhyi nôque cotsjaat, pa tanca yamelhey pacham na 

tovôc Jordán. 

6Taj ti pa Moisês pa yit'esh ti yicuulh: —¿Lhenelh avaatsheelh ca amônlheelh'e 

nôque, pa lhan'e napi achifas ca nôquey'in pa vatvatclônjayash? 

7¿Ta t'e lhayaash ti lhenelh ca acjômatanelhey nap'elh Israel lhavos ca ya ca namey pa 

cotsjaat pan yijutajem pa Lhcaanvacle? 

8Lhjunashch'ejulh ja lhfanishlhavach capi anavot'elh ti jachentajey ti tôlh'e' ja Cades-

barnea ti nituvalhtajey nôque cotsjaat. 

9Ti yamey ja tovôc lhaôs Escol ti yituvalhtajey na cotsjaat, pa nijooylhach'e ti 

yacjamataney napi Israel lhavos ca jaspa ya aj ca namjam na cotsjaat ti yijutem pa 

Lhcaanvacle. 

10Pa lhe'naa pa Lhcaanvacle ti suya pa lhech nalhu, pa tcavoyemjulh 

11japi lhech ti tôlhey ja Egipto ti veinte java lhnincôpes pa yamja ti yaash ti tanca 

nanvane na cotsjaat ti chinfacle'mey lhapesh pa Abraham, pa Isaac shi' pa Jacob, 

lhayaash ti ninvo'yeshch'e pa lhfanishlhavach. 

12Ve'lha ja Caleb, lhaôs ja Jefone ja cenezeo, shi' ja Josuê, lhaôs ja Nun, ti 

yivooyshemch'e pa Lhcaanvacle. 

13Pa Lhcaanvacle pa suya napi Israel lhavos, pa tsi'sha ti yachajat'een ja am'e pa'na pa 

yicheshch'e java cuarenta nincôpes, pa yamjey ti nôj'e'pa nive'lhaa papu ca mônlhaa 

papin vena t'ônasha ti niysisa pava lhfanishlhavach. 

14Vooy nôqueesh avaatsheelh, lhcleselh'ash papi vatatac sasch'e lhavos, lhen ca 

ajônshelhch'e capi anavot'elh, ti lhnôyiteshelha shta pa lhavôôc pa Lhcaanvacle ca 

natjuyjulh napi Israel lhavos. 

15Ca nieetajeshelh ca avo'elhch'e pa Lhcaanvacle, vooy napi Israel lhavos pa ve'lheesh 

yimônlhanit'e jayu yiey na am'e pa'na, pa lhatmeneshelha jayu napi lhech ca chintif'e. 

16Pa lhechesh pa tac'uya ts'ivee pa Moisês pa yit'esha: —Nava jenelh ca 

jasnatshelhjop java lhc'oovtes nava yiclôyelh tashinshtas shi' nava vôcôc, shi' pava 

yitsates ca natjuya' na yajô'jelhshamsha'ne. 

17Pa janjooylhajatelh yivaatsheelh ca jifaclhitshelh nava yiclutsheselh ca 

janôyinelhc'oya nap'elh Israel lhavos, jamjelha ca jachaajtajelhc'oya na lhcootsjat. 

Vooy na yajô'jelhshamsha'ne pa mônlhaae yiey pava yitsates pa yijô'a ca 

ninilhjensha'ne papi yi'shi' nôque cotsjaat. 

18Tanca vapeclelhey'in pava yijpôyjeyelh ca jôjjeclaytaja napi Israel lhavos ca 

nôveem pava ca nitsôt'ajesh yiey na cotsjaat. 

19Nan lhjunash pa ca nastsôt'ajtajeshelh jayu pa nôque nitanvay'e yiey na 

lhum'ôcjinucjulh na tovôc Jordán, pa tan ca yicu'lhelhjulh peelh cotsjaat nôque 

tavayshijop na tovôc, pa tan ca lhecha pa pachamey. 

20Pa Moisês yit'esh ti yicuulh: —Ca ôfisjatajelhch'e nava aclishayelh ca 

avatclôntajeshelh nava tayôjijanesh pa Lhcaanvacle, 

21ca alhacôm'atajeelh ca môôjelhey pacham ti lhavatclônelh yiey na tovôc Jordán ca 

achentajeshelh nava tayôjijanesh pa Lhcaanvacle, pa lhech amônlhaaelh'e cum 

amjelhey ca nayjatajelh'e'am pa Lhcaanvacle papi naac'utsfaseelh 

22ca nisaastajc'oya na cotsjaat, pa lhecheesh pa atpecleelh, lhayaash ti 

camamjelh'ac'oya jayu pa lhfaycutsjayash pa Lhcaanvacle shi' napi Israel lhavos. 

Nôque cotsjaat natsôt'ajeshelh jayu ti najulhjatelhsham pa Lhcaanvacle. 

23Taj ti ca nilhech afanishtajeeshelh, pa natô'yelha jayu ti lhasnatshelh pa sasch'e ti 

lhatjuyeshelhjulh pa Lhcaanvacle pa caaj jayu pa nalhu ti naclôyitelh'apee pa lhech 

sasch'e. 

24Asnatshelh pava yitsates t'ajuya na ajô'jelhshamsha'ne shi' pava acac'ôvteselhjop 

pava aclôyelh tashinshtas, taj ti ôfisjatelh nava aclishayelh. 

25Papi lhcles pa Gad shi' pa Rubên pa yicuulh ts'ivee: —Napuque acavos avaatsha 

yisnatesh jayu pa ca ayôjitajesha. 

26Napi yijayaselh shi' napi yicleselh tiqu'icsha'ne, nôquee nava yiclôyelh vôcôc shi' 

lhacôm'a nava tsitsôt'ajeshelh yaquisetes, nôque mônlhee jayu, yiey nava yitsates 

yi'shi' na Galaad, 

27vooy yivaatsheelh, ti acavoselhyish, pa jayclutsheyelh jayu ca jôquelhey pa 

vatvatclônjayash pa jajônshelhch'e ti tayôjijanesh pa Lhcaanvacle, nan lhjunash ti 

lhniyôjieshelhyi. 

28Pa lhechesh pa Moisês pa yifaycutesh shta pa vatcasinô Eleazar, pa Josuê shi' papi 

lhanvaclesesh pa t'ajôôjamsha'ne papi Israel lhavos: 

29—Ca lhacôm'ataja napi nivacle tô'lha na tc'asham ja Gad shi' ja Rubên ca 

môtajelhey pacham na tovôc Jordán ca natclutsheytajch'e ca nivôtclôntajesh pava 

tayôjijanesh pa Lhcaanvacle pa amjelhey ca aashtajeshelh'apee na cotsjaat, pa 

lhecheesh pa ajutelhem jayu napi lhech na lhcootsjat na Galaad ca nitsôt'ajesh. 

30Taj ti ca ni lhech lhfanishtajeesh ca ninvôtclôntajasha'ne, pa lhecheesh pa nôvji' jayu 

pa cotsjaat ti yielh'atshi yiey na cotsjaat Canaán. 

31Vooy papi lhcles pa Gad shi' pa Rubên pa yicuulh ts'ivee: —Jasnatshelhem jayu pa 

Lhcaanvacle pa ca niyôjitajesha napuque acavos avaatsha. 

32Jamjelhsham jayu ca javatclôntajelh yiey na cotsjaat Canaán ti tsiqu'ishameshelhem 

pa Lhcaanvacle, taj ti yamônlheeshelh jayu na cotsjaat lhum'ôcjinucjulh na tovôc 

Jordán ca nastsôt'ajshelh. 

33Nôque lhjunashesh pa tc'acshamsha'ne pa Gad shi' pa Rubên shi' pa pacham pa 

tc'asham pa Manasês vooy pa Moisês pa yijutem pava lhcootsjatisesh pa Sehón, 

lhanvacleesh papi amorreos, shi' pa Og pa lhanvacleesh pa Basán, nôquee pava 

lhavtsates yitsôt'ajesh shi' pava tavashayis ti yichjop. 

34Pa tc'asham pa Gad pa yinich'ayanch'e pava yitsates yiey pa Dibón, pa Atarot, pa 

Aroer, 

35pa Atarot-sofán, pa Jazer, pa Jogbeha, 

36pa Bet-mimra shi' pa Bet-arán, pa yijôtjatch'e ti yisnatesh pava lhc'oovtes pava 

lhclôy tashinshtas. 

37Pa tc'asham pa Rubên pa yinich'ayanch'e pava yitsates yiey pa Hesbón, pa Eleale, pa 

Quiriataim, 

38pa Nebo, pa Baal-meón shi' pa Sibma, pa caaj pava yivômjatesh pava lheyis pa 

yeyiyansha'ne lhavaatsha pavan yinich'ayanch'e. 

39Papi lhcles pa Maquir, lhaôs pa Manasês, pa yiyetsessham pa cotsjaat yiey pa 

Galaad pa yash'apee ts'ivee pa lhech, pa yayjatshi papi amorreos papin lhech yie'. 

40Pa lhechesh pa Moisês pa yitsôôtjatesh papi lhcles pa Maquir pa cotsjaat pa Galaad, 

pa lhech yie' ts'ivee. 

41Pa Jair, lhô'sesh pa Manasês, pa yash'apee pan yie' pava t'ichavtes papi amorreos pa 

lhqueyesh Havot-jair. 

42Vooy pa lhpôc'ôjam pa Noba pa yash'apee pa yie' pa Kenat shi' pava yitsates ti 

yitsôt'ajesh ts'ivee, pa yetônesh ti lheyesh, Noba. 

Números 33 

Pa nash'e papi Israel lhavos 

1Navôque lhjunasheshch'e pa t'ôtayjayash papi Israel lhavos ti tôlh'e' ts'ivee pa Egipto 

ti vanijiyinesh ti c'afoquelhayesh, ti vanôyinc'oya pa Moisês shi' pa Aarón. 

2Vooy pa Moisês yi'sesh'e ts'ivee pava lheyisesh yiey pava tôlh'e'in ti yich'in, yiey pa 

ti lhjunashch'e, pan lhjunash ti yisclaneemvatich'e pa Lhcaanvacle. Navôque 

lhjunashch'e pava tôlh'e'in ts'ivee ti yich'in. 

3Papi Israel lhavos ti tôlh'e' pa Ramsês pa nalhu quince pa vatjutsa' lhjive'cla pa 

nincôôp, ti tavay'apee ti yivclanjat pa Pascua. Ti yichesh ts'ivee pa uj t'unaj pa yi'van 

lhacôm'a papi Egipto lhavos, 

4pa lhan'e papi Egipto lhavos pa tishc'oyaan lhacôm'a papi vatjutsa' lhcles ti 

yiclônsha'nec'oya pa Lhcaanvacle, ti vanutshem ti t'ajuyeshjulh pava lhdioseclesh. 

5Ti tôlh'e' papi Israel lhavos pa Ramsês pa t'ichay'e ts'ivee pa Sucot. 

6Ti tôlh'e' ts'ivee pa Sucot pa t'ichay'e ts'ivee pa Etam, yiey pa yôj'esha'ne pa am'e 

pa'na. 

7Ti tôlh'e' ts'ivee pa Etam, pa tapecleysha'ne yiey pa Pi-hahirot, yiey lhum'ôcjinucjulh 

pa Baal-zefón, pa t'ichay'e ts'ivee pa t'ajuyish'e pa Migdol. 

8Ti tôlh'e' ts'ivee pa Pi-hahirot, pa yichey pacham pa uj tovôc pa yameyshi ts'ivee pa 

am'e pa'na. Pa pu'jana pava nalhus ti t'ôtaay yiey pa am'e pa'na yi'shi' pa Etam pa 

t'ichay'e ts'ivee pa Mara. 

9Ti tôlh'e' ts'ivee pa Mara pa yamey ts'ivee pa Elim, pan yie' pava doce yinôtes 

yalhatôlhch'een shi' pava setenta ftsucuy, pa lhech t'ichay'e ts'ivee. 

10Ti tôlh'e' ts'ivee pa Elim pa t'ichay'e ts'ivee yiey pa lhavoj'e pa uj Tovôc Yucshi. 

11Ti tôlh'e' ts'ivee pa Tovôc Yucshi pa t'ichay'e ts'ivee pa am'e pa'na lhey Sin. 

12Ti tôlh'e' ts'ivee pa am'e pa'na Sin pa t'ichay'e ts'ivee pa Dofca. 

13Ti tôlh'e' ts'ivee pa Dofca pa t'ichay'e ts'ivee pa Alús. 

14Ti tôlh'e' ts'ivee pa Alús pa t'ichay'e ts'ivee pa Refidim, pan yie' papi nivacle ti ampa 

yinôt'a ca niyôjisha'ne. 

15Ti tôlh'e' ts'ivee pa Refidim pa t'ichay'e ts'ivee pa am'e pa'na lhey Sinaí. 

16Ti tôlh'e' ts'ivee pa Sinaí pa t'ichay'e ts'ivee pa Kibrot-hataava. 

17Ti tôlh'e' ts'ivee pa Kibrot-hataava pa t'ichay'e ts'ivee pa Hazerot. 

18Ti tôlh'e' ts'ivee pa Hazerot pa t'ichay'e ts'ivee pa Ritma. 

19Ti tôlh'e' ts'ivee pa Ritma pa t'ichay'e ts'ivee pa Rimón-peres. 

20Ti tôlh'e' ts'ivee pa Rimón-peres pa t'ichay'e ts'ivee pa Libna. 

21Ti tôlh'e' ts'ivee pa Libna pa t'ichay'e ts'ivee pa Rissa. 

22Ti tôlh'e' ts'ivee pa Rissa pa t'ichay'e ts'ivee pa Ceelata. 

23Ti tôlh'e' ts'ivee pa Ceelata pa t'ichay'e ts'ivee pa Sefer. 

24Ti tôlh'e' ts'ivee pa Sefer pa t'ichay'e ts'ivee pa Harada. 

25Ti tôlh'e' ts'ivee pa Herada pa t'ichay'e ts'ivee pa Macelot. 

26Ti tôlh'e' ts'ivee pa Macelot pa ti'chay'e ts'ivee pa Tahat. 

27Ti tôlh'e' ts'ivee pa Tahat pa t'ichay'e ts'ivee pa Tara. 

28Ti tôlh'e' ts'ivee pa Tara pa t'ichay'e ts'ivee pa Mitca. 

29Ti tôlh'e' ts'ivee pa Mitca pa t'ichay'e ts'ivee pa Hasmona. 

30Ti tôlh'e' ts'ivee pa Hasmona pa t'ichay'e ts'ivee pa Moserot. 

31Ti tôlh'e' ts'ivee pa Moserot pa t'ichay'e ts'ivee pa Bene-jaacán. 

32Ti tôlh'e' ts'ivee pa Bene-jaacán pa t'ichay'e ts'ivee pa Hor yi'shi' pa Gidgad. 

33Ti tôlh'e' ts'ivee pa Hor yi'shi' pa Gidgad pa t'ichay'e ts'ivee pa Jotbata. 

34Ti tôlh'e' ts'ivee pa Jotbata pa t'ichay'e ts'ivee pa Abrona. 

35Ti tôlh'e' ts'ivee pa Abrona pa t'ichay'e ts'ivee pa Ezión-geber. 

36Ti tôlh'e' ts'ivee pa Ezión-geber pa t'ichay'e ts'ivee pa am'e pa'na lhey Zin, yi'shi' pa 

Cades. 

37Ti tôlh'e' ts'ivee pa Cades pa t'ichay'e ts'ivee lhpa utiyuc Hor, yivayjatelhvane pa 

Edom. 

38Ti yiyôjia pa Lhcaanvacle pa vatcasinô Aarón ti yich'apee lhpa utiyuc Hor, pa lhech 

vaf'e' pa vatjutsa' nalhu pa ve'lhayama lhjive'cla pa yincôôp cuarenta, chiyitsjuulh pa 

yie'shi ti tôlh'e' papi Israel lhavos pa Egipto. 

39Meelh ti vaf pa Aarón yiey lhpa utiyuc Hor, ti ciento veintitrês pava lhnincôpes. 

40Vooy pa lhcaanvacle cananeo yie' pa Arad, yiey pa Nêguev yi'shi' pa Canaán, pa 

yaya'esh ti lhech yam'een papi Israel lhavos. 

41Ti tôlh'e' ts'ivee lhpa utiyuc Hor pa t'ichay'e ts'ivee pa Zalmona. 

42Ti tôlh'e' ts'ivee pa Zalmona pa t'ichay'e ts'ivee pa Punón. 

43Ti tôlh'e' ts'ivee pa Punán pa t'ichay'e ts'ivee pa Obot. 

44Ti tôlh'e' ts'ivee pa Obot pa t'ichay'e ts'ivee pa Ije-abarim, ti yivayjatelhvatjulh pa 

Moab. 

45Ti tôlh'e' ts'ivee pa Ije-abarim pa t'ichay'e ts'ivee pa Dibón-gad. 

46Ti tôlh'e' ts'ivee pa Dibón-gad pa t'ichay'e ts'ivee paAlmón-diblataim. 

47Ti tôlh'e' ts'ivee pa Almón-diblataim pa t'ichay'e ts'ivee yiey pava uticuy Abarim, 

lhum'ôcjinucjulh pa Nebo. 

48Ti tôlh'e' ts'ivee yiey pava uticuy yi'shi' pa Abarim pa t'ichay'e ts'ivee pava 

tavashayis yi'shi' pa Moab, yie' lhavôôj pa Jordán t'ajuyish'e pa Jericó. 

49Pa vat'ichavat yie' lhavôôj pa Jordán tôlh'e' pa Bet-jasimot ti yamjam pa Abel-sitim, 

yiey pava tavashayis yi'shi' pa Moab. 

Pava lhnônashjop ca chinôvji' shi' ca chincatsônesh pa Canaán 

50Yiey pava tavashayis yi'shi' pa Moab, lhavôjqu'e pa tovôc Jordán, t'ajuyish'e pa 

Jericó, pa Lhcaanvacle yiyôjiesha pa Moisês pa yit'esha: 

51“Anfacleem napi Israel lhavos nôque: Meelh avaatsheelh ca môtajelhey pacham na 

Jordán pa amelhsham na cotsjaat Canaán, 

52pa ayjatelhshiin lhacôm'a napi tsitenas'e na cotsjaat, pa avômjatelhsha'ne lhacôm'a 

pava lhasnatsjes utes shi' pa clesanilh chiycôclôôlh, pa aflhitelhch'e lhacôm'a pava 

yôclôj yiey java uticuy lhcles. 

53Aashelh'apee na cotsjaat ca lhech veelh'een, lhayaash yivaatsha ti jajutelh'ay ca 

acumelh'een. 

54Taj ti isjop jayu ca acatsônjateshelh pa u'jelhjop pa yie' papi yivo'yesh jayu yiey ja 

lhpôc'ôcshamsha'ne lhacôm'a ja tc'acshamsha'ne; japi yaash pa lhpôc'ôjam pa 

chinjutey jayu pa ujey cotsjaat, vooy papi shichaam pa chinjutey jayu pa tiqu'in 

cotsjaat; pa ve'lhaae ts'ivee pa lhpôc'ôjam ca nôvey ti yivo'yesh ti chinôôclhanitema. 

55Vooy ca niayjatajeelhshi napi tsitenas'e na cotsjaat, papu ca lhech mônlhatajee pa 

naclôquielh jayu jan lhjunash ti vo'matshi lhpa vatôseej ja't'ajesha pava cutjanis ti 

yitsefesha na avu'vat, meelh avaatsheelh ca an'atetajelhshi na cotsjaat; 

56pa lhechesh pa jasnatshelh'ajop jayu avaatsheelh nan lhjunash ti jaychavalhe'mey 

napi lhech.” 

Números 34 

Pa yôj'e' ts'ivee pa cotsjaat 

1Pa Lhcaanvacle yiyôjiesha pa Moisês pa yit'esha: 

2“Ayôjiesha napi Israel lhavos ca afaycuta navôque: Lhamelhsham jayu tatsha na 

cotsjaat Canaán. Na lhech cotsjaat natsôt'ajeshelh jayu, navôque yôj'e' ts'ivee jayu: 

3“Na tavayshi na fiyatjulh yôj'esha'ne jayu ja am'e pa'na lhey Zin shi' ja lhcootsjat ja 

Edom. Pa ninashey na lhum'ôcjinucjulh, pa lhech natvayshi ca nitô'lhesh'e jayu ca 

nôj'esha'ne na fiyatjulh na Tovôc Yicavôm, 

4pa namey jayu na fiyatjulh pa namja pa lhey Alhulhpôsenjayô, ca ninashey jayu ja 

Zin pa namey jayu ja Cades-barnea. Pa natjuyey jayu shta ja Hasar-adar pa namey ja 

Asmón, 

5pa nitôlh'e ja Asmón pa namey jayu ja tovôc lhaôs jan yôj'e' ja Egipto, pa 

nit'ôs'esha'ne jayu ja uj tovôc Mediterraneo. 

6“Ja tavayshi na nuutch'ejulh yôj'e' jayu ja lhavôjqu'e ja uj tovôc Mediterraneo. 

7“Vooy na tavayshi na fchenajjulh, pa chinisey pa yôj'e' ca nitôlh'e ja uj tovôc 

Mediterraneo pa namey lhja utiyuc Hor, 

8pa nitôlh'e lhja utiyuc Hor pa namey pa chiyuy'esham'in ja Hamat, pa nanjooylha ca 

namey ja Zedad. 

9Pa nitôlh'e ja Zedad, jan tavayshi na fchenajjulh pa namey jayu ja Zifrón pa 

nôj'esha'ne jayu ja Hazar-enán. 

10“Jan tavayshi ja lhum'ôcjinucjulh chini'sey pa nitôlh'e jaHazar-enán pa namey ja 

Sefam, 

11pa nitôlh'e ja Sefam pa namey ja Ribla, yiey ja lhum'ôcjinucjulh ja Aín; pa lhech 

nôj'e' ca natpecleyshicham jayu ja lhum'ôcjinucjulh ja lhjôycha Cineret, 

12pa natjuyey jayu ja tovôc Jordán pa nôj'e'sha'ne jayu ja Tovôc Yicavôm. “Navôque 

nash'e jayu java yôj'esha'ne na acootsjat'elh.” 

Chivacôtsônesh pa cotsjaat 

13Pa Moisês pa yijutem pava yifaycutesh papi Israel lhavos: “Jôque acootsjat'elh ca 

anaatsjulhtajeshelh pa u'jelhjop; jô lhech cotsjaat ti yiyôjiesha pa Lhcaanvacle ca 

nijutem napi yichatjulhyama tc'acshamsha'ne shi' napi pacham ti mônlhee, 

14-15japi napu'esh tc'acshamsha'ne shi' japi pacham yiey ja tc'acsham ja Rubên, shi' ja 

Gad shi' japi pacham mônlhee tc'a'sham ja Manasês, ti apis ti chiyjuteem ja t'ajôôjam 

ja cotsjaat ti yitsôt'ajesh yiey na lhum'ôcjinucjulh ja tovôc Jordán t'ajuyish'e ja Jericó.” 

16Pa Lhcaanvacle yiyôjiesha pa Moisês pa yit'esha: 

17“Napin natsjulheshelh jayu na cotsjaat lhech na vatcasinô Eleazar shi' na Josuê, 

lhaôs ja Nun. 



337 

 

 
Nivacle Bible  

© 1994,  Sociedades Bíblicas Unidas. 
 

 
 

 

18Taj ti ôneyjop shta ca ve'lhaa ts'ivee pa lhanvacleesh yiey ja tc'acshamasha'ne ca 

nicatsônjat na cotsjaat. 

19Papi nivacle ca ôntajeyjop lhecha japi: “Yiey ja tc'a'sham ja Judá: ja Caleb, lhaôs ja 

Jefone. 

20“Yiey ja tc'a'sham ja Simeón: ja Semuel, lhaôs ja Amiud. 

21“Yiey ja tc'a'sham ja Benjamín: ja Elidad, lhaôs ja Quislón. 

22“Yiey ja tc'a'sham ja Dan: ja lhanvacleesh Buqui, lhaôs ja Jogli. 

23“Yiey ja tc'acshamsha'ne japi lhcles ja Josê: ja lhanvacleesh Haniel, lhaôs ja Efod, ti 

ve'lheelhsham ja Manasês; 

24shi' ja lhanvacleesh Kemuel, lhaôs ja Siftán, ve'lheelhsham ja Efraín. 

25“Yiey ja tc'a'sham ja Zabulón: ja lhanvacleesh Elizafán, lhaôs ja Parnac. 

26“Yiey ja tc'a'sham ja Isacar: ja lhanvacleesh Paltiel, lhaôs ja Azán. 

27“Yiey ja tc'a'sham ja Aser: ja lhanvacleesh Aliud, lhaôs ja Selomi. 

28“Yiey ja tc'a'sham ja Neftalí: ja lhanvacleesh Pedael, lhaôs ja Amiud.” 

29Papuque yiyôjiesha pa Lhcaanvacle ti yicatsônjatesh pa cotsjaat Canaán papi Israel 

lhavos. 

Números 35 

Pava chinôyôjem papi levitas 

1Pa Lhcaanvacle yiyôjiesha pa Moisês ti yiey pava tavashayis yi'shi' pa Moab, 

lhavôj'e pa Jordán t'ajuyish'e pa Jericó, pa yit'esha: 

2“Ayôjiesha napi Israel lhavos na cotsjaat ti chiyetônjop ca nijutem napi levitas java 

yitsates ca nôv'e' ts'ivee shi' java jotoy yamjop java yitsates. 

3Napi levitas pa yie' jayu java lhech yitsates, shi' java jotoy yanshi' jayu pava lhclôy 

vôcôc shi' pav'elh lhclôy yaquisetes. 

4Java jotoy pa yichench'e jayu yiey ja lhavôjqu'e ja yitsaat, pa cuatrocientos cincuenta 

metros pa lhavjôyeesh yiey ja fach'ee pa vatashclôfech. 

5Lhacôm'a na cotsjaat pa yichatjulhesh jayu pa lhavjôyesh ts'ivee ca 

lhjuc'aclashivatjulh pa novecientos metros pa lhavjôyeesh, pa lhech lhfanisheesh ca 

natsjuulhtajshi na yiey lhumôcjinuc, shi' na yiey na nuutch'e, yiey na fchenajjulh shi' 

na fiyatjulh. Vooy ja yitsaat yi'shi' jayu lhcachivat java jotoy ti yamjop. 

6“Java yitsates ca ajutajelhem napi levitas, ve'lhayama pat'ajôôj yitsates java 

chit'afiyshi pan yie' ti yiclôtey papi ti caaj pa yiclôn. Pa vena nôvjijop java lhech 

ve'lhayama yitsates pa ajutelhem shta jav'elh cuarenta y dos yitsates; 

7pa namvatsham pava ca ajutajelhey napi levitas cuarenta y ocho java yitsates nôquee 

java lhjotoyesh ts'ivee. 

8Meelh ja cotsjaat ca nitsôt'ajtajesh napi Israel lhavos pa nijutem java yitsates napi 

levitas, pa ve'lhaae ts'ivee jayu ca nijutem javan chiyjuteem ja cotsjaat: japi yaash pa 

na'shesh pava yitsates, vooy japi shichaam pa shichaam java yitsates.” 

Pava yitsates ti chit'afiyshi 
(Dt 19.1-13; Jos 20.1-9) 

9Pa Lhcaanvacle yiyôjiesha pa Moisês pa yit'esha: 

10“Anfacleem napi Israel lhavos navôque: Meelh ca môtajelhey pacham na tovôc 

Jordásn pa amelhsham na Canaán, 

11pa isjop jayu ca apayelha jav'elh yitsates ti t'ajuya ti chit'afiyshi, pan yichey jayu ti 

t'afiyshi japi ti ninaychavalhtajey ti yiclôn papu. 

12Pa lhech mônlhaae ca ya aj ca natcaatshayesh pa lhavelh pan vaf, pa tanca nivaf 

jayu ca namjey ca naôvtajesh'e t'ajuyish japi lhtachifas ca nasclantajeshch'e. 

13Java lhech yitsates ve'lhayama jat'ajôôj t'ajuya ti chit'afiyshi: 

14Pu'jana java natvayjulh na lhum'ôcjinuc na tovôc Jordán pa pu'jana java nôvji' na 

Canaán. 

15Java lhech yitsates t'ajuya ti chit'afiyshi, natjuya napi Israel lhavos shi' lhech 

lhjunasha papi vena tôlhshi' ti yielh'atshi ja't'ajesha papi nashelh'ajop. Pa lhech 

t'afiyshi jayu lhacôm'a papi ninaychavalhtajey ti yiclôn pap'elh. 

16“Ca nicaajtaj papu yiclônesh pap'elh pa clesanilh, pa vaf pan chiyclônesh, pa lhech 

chiyit'esha ti vancaclôn, pa lhech vancaclôn pa tanivalhchayesh jayu pa lhavafi. 

17“Ca nicaajtaj papu yôôtjatesh lhpa utej pap'elh, pa yivômjat pan chiyôôtjatesh, pan 

yivômjatesh lhpa utej pa chiyit'esha ti vancaclôn, pa lhech vancaclôn pa 

tanivalhchayesh jayu pa lhavafi. 

18“Ca nicaajtaj papi yiclônesh pa yeclô' pap'elh, pa yivômjat pan chiyclônesh pa 

yeclô', pan vancaclônesh pa chiyit'esha ti vancaclôn, pa lhech vancaclôn pa 

tanivalhchayesh jayu pa lhavafi. 

19Vooy pan lhavelhesh jô pan vaf, pa tanyôjiyayesh ca niclôn pan vancaclôn ca 

nivantaj. 

20“Ca nicaajtaj papi yit'u' ti yicônitshi pap'elh ja't'atesha ca nôôtjatesh pa ti lhey ti 

niysisa pava yaychavalhemey, 

21ja't'ajesha ti nilhc'utsfaa ti yit'ijôjesh pa t'ituuc, vooy peelh pa vaf, vooy pan 

yic'amen pa nitanavalhchayesh pa lhavafi lhayaash ti vancaclôn. Vooy pan lhavelhesh 

jô pan vaf, pa tanyôjijayesh ca niclôn pan vancaclôn ca nivantaj. 

22“Taj ti ca nicaajtaj papi yu'lhavc'oya pap'elh ti ninancôvfayutaja, ja't'ajesh ti tejesh 

pa ti lhey ti ninaychavalhtajey, 

23ja't'ajesha ti ninovalhc'oya ti tcachayesh lhpa utej ti ni'nentaj ca nivancaclônesh, 

vooy lhpa utej pa natey ti yivômjat pan yie' papi ninancôvfayutaja ti ninentaj ca 

nivo'matan, 

24pa lhechesh papi lhtachifas pa natcumem'e jayu pan lhjunash pa tcaasclanchaych'e 

pa tôlh'ejop pan vaf, vooy pa lhavelh pan yentaj ca nit'aatshay'apee pan vaf, pa 

nijôneshch'e pava chiyit'eshjop. 

25Papi vatachifas isjop jayu ca ninujumatseneshjulh pa lhavelh ti t'atshay'apee pan vaf, 

pa isjop jayu ca nachajeyc'oya pa yitsaat chit'afiyshi yiey pan vooysha'ne ti t'afiyshi. 

Vooy pan vancaclôn isjop ca lhech mônlhaae namjey ca nivaftaj pa vatcasinô 

lhanvacle pan chiy'isiyan. 

26Taj ti ca nôctajfach'ee yiey pa yitsaat chit'afiyshi, 

27vooy pa lhavelh pan vaf tanca saseeshem ca nivantaj pa niclôn. 

28Vooy pan yiclôn istajop ca mônlhaashi pa yitsaat chit'afiyshi ca namjey ca nivaf pa 

vatcasinô lhanvacle. Pa nanjooylhatajch'e ca napecley pa lhcootsjat. 

29“Navôque chiyisclanelhch'e'am t'ajuyelh'a na vatyôjijat tôlhesh'e jayu papi 

vatanavot pa namja papi lhcles, yiey pa ca vi'tajelh'e. 

Pava vatyôjijates t'ajuya pava chitavanchayesh shi' pava lhashaclesh 

30“Ve'lheey papi yaash ti chitavanchayesh pa isjop jayu ca nitanivalhchayesh pa 

lhavafi ti vancaclôn. Pa ve'lha ti tavanchayesh nintajulhsham ca nitanivalhchayesh pa 

lhavafi papu. 

31“Sasjop jayu ca chincuumjulh pa peso ca nishayanesh pa lhamônlhajayash pa 

vancaclôn ti tanivalhchayesh pa lhavafi; pa lhech nivacle isjop ca chinclôn. 

32“Sasjop jayu ca chincuumjulh pa peso ca chinvashanem pa vancaclôn ti nôcjayuey 

pa yitsaat chit'afiyshi ti chinôôclhanitajop ti vapecley pa lhcootsjat ti jôjjeclay ninvaf 

pa vatcasinô lhanvacle. 

33“Ya aj ca nisasiyanesh papi vancaclônsha'ne na cotsjaat nan lhôvelh'e jayu, lhayaash 

pa vancaclôn yisasiyanesh na cotsjaat, pa ampa caelh ca lhanfanasha ca nishayan pa 

vancaclôn ti chiyjuteem pa lhavafi. 

34“Ya aj ca asasiyanshelh na cotsjaat nan lhôvelh'e jayu ti jôv'e' jayu vitsha, lhayaash 

yivaatsha, ya Lhcaanvacle, jôvji' napi Israel lhavos.” 

Números 36 

Chinôyôjem papi ôcjeclôy 

1Papi lhanvaclesesh pat'ajôôjam pa lhpôc'ôcshamsha'ne pa Galaad, lhclesesh pa 

Maquir, pa Manasês shi' pa Josê, pa yichey ts'ivee pa Moisês shi' papi lhanvaclesesh 

pat'ajôôjam papi Israel lhavos, pa yit'esha ts'ivee: 

2—Pa Lhcaanvacle yiyôjiesh'a avaatsha, Moisês, ti lhcatsônjatesh ti yu'eshjop napi 

Israel lhavos na cotsjaat ti ve'lhee ts'ivee, yiyôjiesh'a shta ja lhetônjop ja Zelofehad, 

yiey ja yajô'jelhsham, ti lhjutey japi lhcles ôcjeclôy. 

3Taj ti japi lhech ca lhjayastajeesh japi nivacle tô'lha jap'elh tc'a'sham japi Israel 

lhavos, vooy ja cotsjaat ti chiyjutajey japi lhech pa tsitsôt'ajtajeshelh ja yajô'jelhsham 

pa natc'uyesham jayu peelh tc'a'sham papi ca lhjayastajeesh ts'ivee. Nôque lhjunash pa 

tsijôôcshelh jayu ja tsitsôt'ajtajeshelh ti chivoyeyshi. 

4Pa meelh ca namtajey pa nincôôp ti camama pa lhanfanash yiey na Israel, vooy ja 

cotsjaat pa lhavaatsheeeshelh jayu pap'elh tc'ac'sham pa nônjatelhyi jayu ja 

tsitsôt'ajeshelh. 

5Pa lhechesh pa Moisês, pa yifaycutesh pava yijutem pa Lhcaanvacle ti yiyôjiesha 

papi Israel lhavos: —Japi nivacle tô'lha ja tc'a'sham ja Josê yivo'yeshch'e ja 

lhnônashesh. 

6Pa Lhcaanvacle yivashanem japi lhcles ja Zelofehad ca lhjayaseesh pa ca naôvtaj'e 

pa lhecha yiey pa lhpôcôjam ja tc'a'sham japi yitsôt'ajesh tô'lha pa lhtata. 

7Na cotsjaat ti ve'lhee ts'ivee napi Israel lhavos ti chiyjuteem pa sasjop ca 

namjamc'oya pa tc'a'sham pap'elh; lhacôm'a napi Israel lhavos isjop ca nasclansha'ne 

pa lhcaquicletô yiey ja yitsôt'ajesh ti tc'a'sham. 

8Pa ca naôvtaj'e lhpa ôcjeclô yiey pa tc'a'sham ti chinôyôjem pa cotsjaat, pa isjop jayu 

ca lhjayaeesh pa nivacle tô'lha pa lhpôc'ôjam yiey ja tc'a'sham lhavaatsha. Pa nôque 

lhjunash ca ve'lhaae napi Israel lhavos ca nasclansha'ne pava chinôyôjem ti tô'lha papi 

lhnavot. 

9Nive'lhaa pa chinôyôj isa'jop ca namjamc'oya pa tc'a'sham pap'elh.Ve'lhaae ts'ivee 

napi Israel lhavos ca nasclansha'ne pa cotsjaat ti chiyjutey. 

10-11Pa lhechesh lhpa Maala, lhpa Tirsa, lhpa Hogla, lhpa Milca shi' lhpa Noa, lhcles 

pa Zelofehad, yisnatesh pava yiyôjiesha pa Lhcaanvacle pa Moisês, pa lhjayasesh papi 

lhcles papi lhatjocovot tô'lha pa lhtata, 

12papi lhech lhclesesh pa Manasês, lhaôs pa Josê. Pa nôque lhjunashpa chinôyôjem pa 

mônlhashi pa tc'a'sham ti ve'lheelhch'e pa lhtata. 

13Cavôque tanyôjijayesh shi' ti t'ônasheshem pa Lhcaanvacle ti yijutey papi Israel 

lhavos ti tôlha'jop pa Moisês yiey pava tavashayis yi'shi' pa Moab, lhavôj'e pa Jordán, 

t'ajuyish'e pa Jericó. 

Deuteronomio 

Deuteronomio 1 

Na chitôlhesh'e 

1Navôque lhclishay pa Moisês ti tasinôyc'oya lhacôm'a papi Israel lhavos ti yiey pa 

am'e pa'na, lhum'ôcjinucjulh pa tovôc Jordán, yi'shi' pa Arabá, tajulhshi pa Suf, yi'shi' 

lhcaavju pava lhcootsjativshay pa Parán, pa Tofel, pa Labán, pa Hazerot shi' pa 

Dizahab. 

2Tôlhesh'e lhpa utiyuc Horeb pa yamjey pa Cades-barnea pa once pava nalhus ti 

chit'ôs'e' cotsjaat, ti yich'e pa nôyish yamey lhpa utiyuc Seir. 

3-4Pa vatjutsa' lhnalhu pa jive'cla once pa lhech yincôôp cuarenta ti apis ti nôjeshch'e 

ti yash'apee pa Moisês pa Sehón, lhanvacle papi amorreos, papin yie' pa Hesbón, shi' 

pa Og, lhcaanvacle'e pa Basán, pan yie' pa Astarot, yi'shi' pa lhcootsjat pa Edrei. Pa 

Moisês nifaclem papi Israel lhavos lhacôm'a pava matas pavan yit'esh pa Lhcaanvacle 

ca chinanc'ashamshem. 

5C'oya ti yie' pa lhum'ôcjinucjulh pa tovôc Jordán, yiey pa lhavtsaat pa Moab, pa 

Moisês lhech tôlhesh'e ti nifaclemch'e shita pava chinôôclhanite'ma: 

6“Pa Lhcaanvacle pa cas'Dios yit'eshjoo ti yiey lhja utiyuc Horeb: ‘Avaatsheelh 

cajuqu'e ti lhôvelh'e anôque utiyuc. 

7Lhasclaneelhsha'ne java acôqueclitôyelh pa lhôquelhey java uticuy yiey japi 

amorreos shi' lhacôm'a java lhcootsjativshay japi shalhe'ema lhchifasesh: ja Arabá, jô 

lhech cotsjaat acloj java uticuy, ja lhtavashay ja Nêguev, ja lhavôjqu'e ja lhavtsaat japi 

cananeos shi' ja Líbano, yamjey ja uj tovôc lhey Éufrates. 

8Yivaatsha jajutelh'ay jô lhech cotsjaat, nôqueesh meelhey ca atanatsjulheshelh na 

cotsjaat ti yivaatsha, ya Lhcaanvacle, jetônjop ti jajutey japi vatjutsaelh'ac'oya 

acchevot'elh, lhech ja Abraham, ja Isaac shi' ja Jacob, shi' lhacôm'a jant'ajôôj japi 

tôlhshaam.’ 

Chivooyshi papi tcaasclanchaysha'ne 
(Ex 18.13-27) 

9“Lhech t'aplhuqu'e jô lhech nalhu ti jayeetshelh'a avaatsheelh: ‘Yivaatsha ya ve'lha 

nisa'jop ca asvelhanelh ca yicu'melh'a a'lhacôm'aelh avaatsheelh. 

10Palha acloj napi acleselh napin yijutelh'am pa Lhcaanvacle a'Dioselh. Nôqueesh 

avaatsheelh alhtachifaselh a'aclôjelh jum ajunashelhjulh nava catiis yiey na vôôs. 

11¡Pa lhech Lhcaanvacle lh'Dios papi vatjutsa' acchevot'elh, nashjatelh'apee jumje 

naajô'jelh yiey pan t'ônashem ti yisnatshem! 

12Pa sasjop ca yave'lhaajop ca yisclaneelhsha'ne'am pava tavijatayelh'am shi' pava 

lhatjuyeshelhvatjulh. 

13Pa lhe'naa ca avo'elheyshi japi t'ajôôjjamsha'ne avaatsheelh papi nivacle papi 

yitô'yish tcajôyshayesh shta, pa jajutey jayu pa t'unajelh'ajop avaatsheelh ti 

chinvacleyanelh'ac'oya.’ 

14“Avaatsheelh lhasculheshelh: ‘Pa tajulheyam ca afanisheshelh.’ 

15“Pa lhechesh pa jaycuumjulh japi tôlhelh'atshamsha'ne avaatsheelh japi lhech 

nivacle ya'shesh ti yitô'yishsha'ne pa lhfanishesh, pa jajutey ja t'unajelh'ajop 

avaatsheelh; caaj japi mil japi lhcavosesh, jap'elhcha cien japi lhcavosesh, jap'elh 

cincuenta japi lhcavosesh, vooy jap'elh diez japi lhcavosesh. Vooy jap'elhcha 

jayôjiesha ti lhcavosesh japi tôlhshaam japi t'ajôôjjamsha'ne. 

16Pa caaj tatsha shta japi tcaasclanchaysha'ne jô'taney ti lhetlha yicheshi pava 

chinfacleem: ‘Anujumatseneshelh lhacôm'a pa asnatshelhem pava yivo'yeshch'e 

jant'ajôôj japi yielh'atshi shi' japi tosc'oyaan. 

17Ya aj ca vena afanisheeshelh japi pacham japi nivacle: afanisheeshelhch'evatjulh 

japi ts'aclaaysha'ne shi' japi t'unvatsham'in, pa ya aj ca anjova'yelhem papu, lhayaash 

ti tô'lha pa Dios pa vatvoyjayasheshch'e, ca nicaajtaj papu ca natvijataytaj pa 

namelhyiyijop pa jasclaneemsha'ne jayu yivaatsha.’ 

18“Lhech t'aplhuqu'e java lhech ti janfaclelh'am jum ca asnatshelh lhacôm'a. 

Pava chiyôji'sha papi doce tuvalhjanjas 
(Nm 13.1—14.4) 

19“C'oya ti shtayelh'e lhja utiyuc Horeb, pa shtac'uyelhey java uticuy yitsôt'ajesh japi 

amorreos, pa shtanc'ashamshelhem java niyôjieshjooy pa Lhcaanvacle cas'Dios. Ti 

shtanashch'e ja uj tavijatay am'e pa'na jan lhavanelh avaatsheelh, jaalhpa shtamey ja 

Cades-barnea. 

20Lhech yie' ti jayeetshelh'a: ‘Palha shtanamey lha utiyuc yie' napi amorreos, jan 

nijutjooy pa Lhcaanvacle cas'Dios. 

21Pa lhech Lhcaanvacle, lhech ti a'Diosshelh avaatsheelh, pa yijutelh'ay nôque 

cotsjaat. Pa meeelhsham ca veelh'e pan t'ônashesh pa Lhcaanvacle, pa lhech lh'Dios 

papi vatjutsa' catsicchevot. Ya aj ca anjova'yelh'in, pa ya ja ca shta atanimajelh.’ 

22Taj ti avaatsheelh lhnatshelhyiy pa lhteetshelhyi: ‘Tajulhtajey jum papu ca nôv'e' 

yivaatsheelh papu ca ninôyinelhyic'oya ca nituvalhey pa lhech cotsjaat, pa nijooylha ti 

vapecl'in pa yit'eshelhyi she nôyish pa c'uyelhey jayu, pa she yitsates pava 

jatsavalhelhey jayu ca jôqueelhsham.’ 

23“Java lhteetshelhyi avaatsheelh pa tajulheyam, pa lhechesh pa javooyshi japi doce 

tôlhelh'atsham avaatsheelh, ve'lha ts'ivee japi tôlhshaamsha'ne. 

24Japi lhech yuyey pa nashch'e ja uticuchat, pa yamey ja lhtavashay ja Escol ja 

nashch'e lhacôm'a ja lhcootsjat. 

25Pa lhechesh pa t'acum'e java lhay java yi'shi' ja lhech'e cotsjaat pa nichajelhyi, pa 

nifaclelhyam pa lhjunash pa yit'esh: ‘Ja cotsjaat jan nijutjooy pa Lhcaanvacle 

cas'Dios, uj ti is.’ 

26Taj ti avaatsheelh naat'eshelh ca meelhey, pa naanc'ashamshelhem jôje ja 

yiyôjitajshelh'a pa Lhcaanvacle cas'Dios jan yijutajjooy. 

27Pa yie' ja lhôvelh'e pa asuyelhvatsham'in pa lhteetshelh: ‘Pa Lhcaanvacle tanca 

shinen; shinayjatelh'e ja Egipto ca jaspa shinclônsha'ne japi amorreos pa shintif'e jayu 

casvaatsha. 

28Vooy nôqueesh, ¿ta t'e sht'ajuyshi jayu? Napi cascachenjas yit'esha papi lhech yie' 

nivacle ya'yesh ti t'unvatsham'in pa pitesch'ejac'oya shta. Pa us java lhajpôyjey pa 

nashch'elhavôôj pa tojquisham vatashclôfech, pa caaj shta japi chiyvan tôlhshaam pa 

pitej jum lhey Anac. Lhacôm'a cavôque ti yameylhac'o ti naanfayuelhem.’ 

29“Pa lhechesh pa jacuulh: ‘Ya aj ca atanimajelh pa ya ja ca anjova'yelh'in. 

30Pa Lhcaanvacle a'Dioselh vanôyinelh'ac'oya jayu avaatsheelh, pa vatclônelh'atapee 

jayu avaatsheelh, jan lhjunash ti lhavanelh'e ti chiyisnatesh'e ja Egipto 

31shi' ti yie' ja am'e pa'na. Pa lhech Lhcaanvacle a'Dioselh t'acumjelh'avôcji pava 

t'itjuy yiey pan lhavô'jesh ti lhnachellhch'e ja nôyish lhnamjelhey nôque, nan lhjunash 

pa ve'lha vatata ti t'acum'e t'ituuc pa lhaôs.’ 

32Taj ti avaatsheelh naacafiyanelh pa lhech Lhcaanvacle a'Dioselh, 

33pa lhech vanôyinelh'ac'oya avaatsheelh, ca jaspa namjatelhey pan lhôvelh'e jayu. Ti 

tulh'in pa yinôyinjatelh'ac'oya ja itôj yiey ja nôyish jan yie' ja t'uyelhch'e, vooy ti 

nalhu pa yinôyinjatelh'ac'oya lhja ve'lha vôse'. 

Pa Lhcaanvacle ti suya ti t'ajuyjulh papi Israel lhavos 
(Nm 14.20-25) 

34“C'oya ti nape'yeelh pa Lhcaanvacle ti t'iyatelhvatsham'in avaatsheelh pa uj ti 

suyelh'a pa yit'eshelh'a: 

35‘Nive'lhaa jayu napuque nivacle nant'ajôôjjam ninamey jayu na is cotsjaat nan 

jatisesh lhapesh japi acchevot'elh. 

36Javenchat jayu ja ve'lha Caleb, lhaôs ja Jefone, vooy lhavaatsha jô lhech yamey jayu 

shi' shta japi t'ajôôjjam jajutey jayu na cotsjaat yiey jan apis ti vatsavat'e, lhayaash ti 

lhetlha yicheshi lhacôm'a ti niqu'ishamem pa Lhcaanvacle.’ 

37“Caaj java tôlhelh'a avaatsheelh pa lhech tôlh'ejop ti tavacôyyi pa Lhcaanvacle pa 

yit'eshyi: ‘Avaatsha shta tanca amjam na cotsjaat. 

38Pa vooy na nacôyôjesh jayu lhech na Josuê, lhaôs ja Nun. Afaycuta lhavaatsha, jô 

lhech yitsjulheem jayu na cotsjaat napi Israel lhavos. 

39Lha'mataj avaatsheelh ti lhaychavalhelhey japi naac'utsfaseelh ti ya'shelh'atapee shi' 

napi ajayaselh shi' napi taôvclas; napi lhech acleselh jôjjeclay nintô'ya pa tôlh'ejop, 

lhech napi lhech yamey jayu na cotsjaat; yivaatsha jajutey jayu napi lhech pa 

yitsôt'ajesh jayu. 

40Vooy avaatsheelh, ¡istaa ca mapeclelhey na am'e pa'na!, ¡mapeclelhey cum shta ja 

Tovôc Yucshi!’ 

Pa nilhcajôyshaa shi' pa t'asuyi papi Israel lhavos 
(Nm 14.39-45) 

41“Pa lhechesh avaatsheelh ti lhasculheelh: ‘Yivaatsheelh jasnatshelh pa sasch'e 

jayjuyeelhjulh pa Lhcaanvacle, taj ti vooy nôqueesh jôquelhey jayu, pa javatclônelh 

jayu jan t'ônashjoom pa Lhcaanvacle cas'Dios.’ Pa lhatcumelh'e avaatsheelh java 

acuclelh, pa lheclôjtajeshelh avaatsheelh ca c'ôôjlhaaelh'am ti lhôquelh'apee lhja 

utiyuc. 

42Taj ti pa Lhcaanvacle yit'eshyi ti nifacyam: ‘Ya aj ca meelhey ca avatclônelh, tanca 

a'shelh'apee napi naac'utsfaseelh, ya'shelh'atapee jayu avaatsheelh, lhayaash ti tanca 

yielh'ajop avaatsheelh.’ 

43“Yivaatsha janfactajelh'am côque, taj ti nianujelhyi avaatsheelh, pa lhetipa ti lhenelh 

ti lhatjuyeelhjulh ja t'ônash pa Lhcaanvacle, pa lhôqueshelh pa avôqu'elh, pa 

lhôquelh'apee ja yie' java uticuy. 

44Pa lhechesh japi amorreos japin yi'apee java lhech uticuy, pa nachelh'ajulh 

avaatsheelh, ti navanelhjulh pa t'eclet'elh'ajulh jan lhjunash ja vots'ami ti t'ecletjulh 

papu ti yivanjulh, ti najôyjanelh pa ya'shelh'atapee namjatelhey ja cotsjaat Seir pa 

yamjelh'ay shta ja cotsjaat Horma. 

45C'oya avaatsheelh ti lhapeclelh'in pa lhapeelhvatsham'in lhôvelh'e t'ajuyish pa 

Lhcaanvacle, taj ti pa lhech ninach'anelh'a ti lhapeelhvatsham'in. 

46Pa lhe'naa ti cajuqu'e avaatsheelh ti amônlhaelh'e ti lhôvelh'e ja cotsjaat Cades. 

Deuteronomio 2 

Pava yincôpes ti yie' pa am'e pa'na 

1“Pa lhechesh pa shnôque'lhey ja am'e pa'na pa sht'uyelhey ja nôyish ti shtatsavalhey 

ja Tovôc Yucshi, jan t'ônashyam pa Lhcaanvacle ti niyôjieshyi, pa shtatsavalhch'e 

lhavôôj lhja utiyuc Seir, pa cajuqu'e ti shtanashch'e lhavôôj. 

2Pa lhechesh pa yit'eshyi pa Lhcaanvacle: 

3‘Palha cajuqu'e nôqueesh ti lhnashelhch'e lhavôôj lha utiyuc; ajuyelh'ôcji nôqueesh 

na fchenaj. 

4Anfacleem nôque yiyôjijat napi achifas: Avaatsheelh ana'shelhey ja lhcootsjat japi 

tôlhshaam ja Esaú, japin yie' ja Seir, japi avelhavot'elh avaatsheelh. Japi lhech 

nijovayelh'am avaatsheelh; taj ti istaa ca anujumatsenelh'avach jum, 

5pa ya aj ca eclet'elha, lhayaash ti tanca yijutelh'ay avaatsheelh pa ca ve'lhaa ja lhech'e 

lhcootsjat, lhayaash java lhech uticuy yie' ja Seir, yitsôt'ajesh japi t'ajôôjjam ja Esaú. 

Lhayaash yivaatsha ti apis ti jajutey japi lhech. 

6Avaatsheelh lht'aalhshelha jayu ca natcashaayshelh'a jayu pava asuyshelhshi pava 

acôselh, pa ashayanelhem japu lhech shi' shta pa yinôôt pa t'iyô'elhshi jayu.’ 

7Pa Lhcaanvacle a'Dioselh avaatsheelh yefenelh'ash jayu lhacôm'a pava lhasnatshelh 

ti lhôqueshelhch'e java lhech cuarenta yincôpes, pa mônlheelh'ajop ti 

vanujumatsenelh'ash avaatsheelh, ti lhnashelhch'e ja uj jum ampa ca nôv'e'. Pa ampa 

ca ameelhc'oya'am. 

8“Pa nijooylha ti shtayelh'e pa shtanashch'e ja lhnôyish ja Arabá, ja Elat shi' ja Ezión-

geber, pa shtanashch'e ja lhcootsjat japi casvelhavot, tôlhshaam ca Esaú, japin yie' ja 

Seir. Lhech yie' ti jachajelhjop pa c'uyelhey ja nôyish yichey ja am'e pa'na yitsôt'ajesh 

ca Moab. 

9Pa lhechesh pa yit'eshyi pa Lhcaanvacle: ‘Ya aj ca na afanisheesh'in shi' ca eclet'elha 

japi moabitas, lhayaash ti tô'lha ja Lot, pa tanca yijutelh'ay pa tiqu'in'a ja lhcootsjat. 

Lhayaash ti jajutey ti jatsôôtjatesh ti yie' ja Ar.’ 

10(Pa lhech cotsjaat yie' lhapesh papi emitas, papi lhech pitesch'e jum pa aclojam shta, 

lhavjôych'ejulh papi tôlhshaam ca Anac. 

11Papi lhech chiylheclôôjtajesh ca lhecha papi refaítas, lha'mataj japi moabitas ti 

lhqueyesh emitas. 

12Pa lhech cotsjaat pa Seir yie' lhapesh papi horeos, taj ti vooy papi tôlhshaam pa 

Esaú ti yamey ti acloj pa vatsôôtjatesh shta pa lhech cotsjaat ti yie', pa lhech mônlhee 

ts'ivee, pa lhech lhjunash ti yisnatshem papi Israel lhavos pa cotsjaat ti yijutey pa 

Lhcaanvacle.) 

13‘Vooy nôqueesh —yit'esha pa Lhcaanvacle—, istaa ca meelh'in pa ecjetelhey 

pacham ja tovôc Zered.’ Pa lhechesh pa shtecjetey pacham ja tovôc. 

14“Ti shtatô'lhelh'e ja Cades-barnea pa shtamey ja nalhu ti shtecjetey pacham ja tovôc 

Zered, pa shtônshi' java treinta y ocho yincôpes. Pa lhechesh pa apis ti vafsha'ne 

lhacôm'a capi t'ajôôjjam nivacle vatvatclônjayash lhavos, capin yie' lhapesh pa 

t'ichay'e, yiey pan t'ônashesh pa Lhcaanvacle ti yetônjop. 

15Pa t'unaj pa Lhcaanvacle nat'apee lhacôm'a capi lhech yamjey ti nôj'e' lhacôm'a. 

16“C'oya ti ampapu ca ve'lhaa ca mônlhaa capi lhech nivacle vatvatclônjayash lhavos, 

17pa lhech Lhcaanvacle niyôjiyi pa yit'eshyi: 

18‘Vooy nôqueesh tatsha lhôquelhey jayu ja yôj'esha'ne ja lhcootsjat ja Moab pa 

meelhey ja Ar, 

19taj ti ca avantajelh japi amonitas, japi lhech tôlhshaam lhapesh ja Lot, ya aj pa ca 

afanishaeshelh, pa ya aj ca eclet'elha, lhayaash ti tanca yijutelh'ay jô lhech yie' pa ca 

tiqu'in'a pa lhcootsjat, lhayaash ti jatsôôtjatesh japi lhech.’ 

20(Shi' shita japi lhech yie' yitsôt'ajesh ja cotsjaat lhey refaítas, lhayaash ti vatjutsa'esh 

ti lhech yie' japi refaítas, japin lhqueyesh japi amonitas zomzomeos; 

21japi lhech lhtachifas acloj jum, pa pitesch'e shta jan lhjunash japi tôlhshaam ca pitej 

Anac. Taj ti pa Lhcaanvacle tif'e' capi lhech yishi'jop japi amonitas, japin yi'shi' jayu 

yajatesh ja lhcootsjat. 

22Java vaclanem jan lhjunash japi tôlhshaam ca Esaú, japin yie' ja Seir japi lhech 

yayjatshi japi horeos jaspa lhech nôv'e'. 

23Pa lhech lhjunash shta ti vaclanem japi heveos, japin shalheelhva'ne ja Gaza, ti 

yayjatshi japi filisteos, japin tôlhey vitsha ja Creta pa lhech mônlhee ts'ivee.) 

24‘¡Anshi'aelh —yit'esh pa Lhcaanvacle—, ca meelh'in pa ecjetelhey pacham ja tovôc 

Arnón! Yivaatsha qu'efeneshelh jayu jaspa t'ashelh'apee jayu ja lhcaanvacle Sehón, 

jan lhanvacleesh ja Hesbón, shi' ja lhcootsjat. ¡Meelhsham ja lhcootsjat pa 

avatclônelhsha'ne! 

25Nôqueesh tôlhesh'e jayu ti nijovayelh'am lhacôm'a japi lhtachifas yie' na cotsjaat, pa 

yamqu'een jayu pa t'ajovayi. Ca natpeeycheytajelh'ash ca nasinôquitajelh avaatsheelh 

pa lhecheesh pa ts'anaanjat pa t'ajovayi.’ 

Papi Israel lhavos ti yash'apee pa lhcaanvacle Sehón 
(Nm 21.21-30) 

26“Tôlhesh'e pa am'e pa'na yiey ja Decamot, pa jacheney japi t'ajôôj jô qu'eeyjanjas ja 

Sehón, jan lhanvacleesh ja Hesbón, ca jaspa nivatpeyeeshelh pa lhjunash papu ti 

lhtac'utsfas pa nôque yit'esha: 

27‘Jaychavalhelhey ca jana'shelhshi na acootsjat, ca jôquelhch'e yajatesh na nôyish 

c'atsajch'e pa tanca yuyelh'e pacham. 

28Pa jashayanelh'am jayu pava ca jatujtajelh pava suyshelhshiyam shi' shta pa yinôôt 

ca c'ayô'tajelhshi. Tsi'sha ti jayaalhshelh'a ca atsan'ateeshelh ca janaashtajelhshi na 

acootsjat, 

29jan lhjunash ti yivashanelhyam japi tôlhshaam ca Esaú japin yie' ja Seir shi' japi 

moabitas japin yie' ja Ar, jaalhpa jamelhey ti jôquelhey pacham ja tovôc Jordán pa 

jamelhey pa cotsjaat pan chayelheyam pa Lhcaanvacle cas'Dioselh ti shintisshelh 

jayu.’ 

30“Taj ti ja lhcaanvacle Sehón ninteesh ca shtana'shelhshi ja lhcootsjat, lhayaash pa 

Lhcaanvacle, a'Dioselh, ti yisnatshem ti yicavoychatjajulh jô lhech, pa jaspa 

avatclônelhsha'ne avaatsheelh pa t'ashelh'apee jayu nan lhjunash ti yamey nôque 

nalhu.’ 

31“Pa lhechesh pa Lhcaanvacle ti yit'eshyi: ‘Jatô'lhesh'e jayu ti jajutelh'ay na Sehón 

shi' lhacôm'a na lhcootsjat; nan apis ti lhamelhsham pa t'ashelh'apee jô lhech.’ 

32“Ja Sehón nacheelhyijulh pa javanelh lhacôm'a japi lhcafoquelhay, jaspa 

javatclônelh yiey ja Jahaza; 

33Taj ti pa Lhcaanvacle cas'Dioselh yisnateshjoom ti sht'ashelh'apee jô lhech shi' japi 

lhcles shi' shta lhacôm'a japi lhcavos. 

34Lhacôm'a java lhavtsates ti sht'ashelh'apee pa shtavômjatelhsha'ne pava lhajpôyjey; 

pa shtaclônsha'ne capi yitsjôy, capi ôcjeeclôy shi' capi taôvclas; pa ampapu ca 

shtamônlhanitelh. 

35Ve'lheey ti shtacumelh'e java lhclôy shi' shta jav'elh lhcôqueclitôy isis ti 

shtamelhey'in cava yitsates cavan sht'ash'apee. 

36Shtatôôlhshelh'e ja yitsaat Aroer, jan shalheema ja tovôc Arnón, shi' ja yitsaat 

shalheema ja lhtavashay Galaad. Nive'lhaa pa yitsaat ca nit'unelhjajulh ti sht'ecletelha. 

Pa Lhcaanvacle cas'Dioselh yisnateshjoom ti shinashjat'apee lhacôm'a pa t'unaj. 

37Taj ti ve'lheey japi yie' jav'elh lhavtsates ti tanca sht'eclet'a japi lhech: japi amonitas, 

lhacôm'a ja tca'e ja lhcootsjat yiey ja tovôc Jaboc, java yitsates yi'apee lhja utiyuc, 

lhacôm'a jav'elh yie' ts'ivee javan yit'esha pa Lhcaanvacle cas'Dios ca ya aj ca 

sht'eclet'a. 

Papi Israel lhavos yash'apee pa Og, lhanvacleesh pa Basán 
(Nm 21.31-35) 

Deuteronomio 3 

1“Pa nijooylhach'e ti sht'uyelhey jaelh nôyish pa sht'ajuyelhey ja Basán. Taj ti ja Og, 

lhanvacleesh ja lhech'e yitsaat, nacheelhjojulh lhacôm'a japi lhcavos ca jaspa 

shtavatclônelhsha'ne yiey ja yitsaat Edrei. 

2“Pa lhechesh pa Lhcaanvacle pa yit'eshyi: ‘Ya aj ca anjovayjulh, jô lhech, japi 

lhcafoquelhay shi' lhacôm'a japi yi'shi' ja lhavtsaat, ti janchenelh'ay avaatsheelh ca 

jaspa a'shelh'apee jô lhech, ca jaspa asnatshem jô lhech jan lhjunash ti lhasnatshem ja 

Sehón, ja lhanvacleesh japi amorreos ti yie' ja Hesbón.’ 

3“Nôque lhjunash pa Lhcaanvacle cas'Dios ti yisnateshjoom ti shinashjatesh'apee pa 

t'unaj ja lhcaanvacle Og shi' shta lhacôm'a japi lhcavos, pa shtaclônelhsha'ne lhacôm'a 

pa ampapu ca mônlhaa. 

4Pa shtanjôcleshelh shta lhacôm'a java lhavtsates; pa tanca pa ca ve'lhaa ca 

nishtacha'jac'oya. Pa yamvatsham sesenta java yitsates, nôque yit'esh lhacôm'a ja tca'e 

ja lhcootsjat ja Argob, lhanvacleyish ca Og yie' ja Basán. 

5Lhacôm'a java lhech uj ti t'un toschisham java vatashclôfjes, java lhashiclesh shi' 

java vanichivashch'e java clesanlhiy, pa tanca chinatsjuulh java acloj yitsates amjop 

java vatashclôfjes. 

6Pa shtavômjatelhsha'ne lhacôm'a jan casfanishesh ca Sehón, lhanvacleesh ja Hesbón, 

pa shtatif'e lhacôm'a capi nivacle, capi ôcjeclôy shi' shta capi taôvclas, 

7pa ve'lheey java yaquisites lhclôy casmônlheesh shi' java ya'shesh ti isis yitsôt'ajesh 

capi nicasc'utsfasa. 

8“Nôque lhjunash, jô lhech nalhu ti sht'a'shesh'apee ja lhcootsjat capi napu' 

lhcaanvaclesesh japi amorreos yiey na lhum'ôcjinucjulh ja tovôc Jordán, tôlhesh'e ja 

tovôc Arnón yamja lhja utiyuc Hermón. 

9(Lhjô lhech utiyuc japi sidonios lhqueyesh Sirión, vooy japi amorreos lhqueyesh 

Senir.) 

10Lhacôm'a java yitsatisesh yi'shi' ja tavashay, lhacôm'a ja Galaad shi' ja Basán, pa 

yamjey ja Salca shi' ja Edrei, java yitsates ve'lheelhch'e ca lhanvacleyash ca Og, yie' ja 

Basán, cavôque sht'a'shesh'apee ts'ivee. 

11(Cô lhech lhcaanvacle Og, ve'lha ti mônlhashi capi refaítas; vooy ca lhmôjôvat 

clesanilh yichatjulhshi ca lhavôôj pa t'eshey ca napu'ashi ca lhjuc'ach'e, nan lhjunash 

nôqueesh jôjjeclay ti chiyvan'e ja lhavtsaat japi amonitas lhey Rabá.) 

Pa Rubên, pa Gad shi' pa ch'alhu'esh pa t'ajôôjam pa Manasês chiyitslhulhe'mey 
ca nôv'e' na lhum'ôcjinucjulh pa tovôc Jordán 

(Nm 32.1-42) 

12“Jô lhech cotsjaat nan sht'acu'melhshiin jô lhech nalhu shtajutelhey japi tca'sham ja 

Rubên shi' ja Gad jô lhech tôlhesh'e ja Aroer, yiey ja lhavôjqu'e ja tovôc Arnón, 

yamjey ja lhcachivat'eshi java uticuy yi'shi' ja Galaad, shi' java lhech'e yitsates. 

13Vooy ja mônlheesh ja Galaad, lhacôm'a ja cotsjaat yi'shi' ja Basán, ve'lheelhch'e ja 

lhanvacleyash ca Og, shi' lhacôm'a ja cotsjaat yi'shi' ja Argob, chiytôyesha ti 

lhcootsjatesh japi refaítas, pa jajutem ja lhch'alhu'esh t'ajôôjam ja Manasês. 

14Vooy ja Jair, tô'lha ja Manasês, yijutlhavne lhacôm'a ja lhcootsjat ja Argob, yamja 

ja yôj'e' ja lhcootsjat Gesur shi' ja Maaca, pa yanshi' shta pa lhqueyesh ja Basán pa 

lheyesh Havot-jair, cô lhech lhey jôjjeclay caaj nôqueesh. 

15Vooy ja Maquir jajutem ja lhcootsjat ja Galaad, 

16vooy ja t'ajôôjam ja Rubên shi' ja Gad jajutem ja cotsjaat jan yi'shi' ja Galaad shi' ja 

tovôc Arnón, yôj'esha'ne ja lhcachivat'eshi ja tavashay, pa yamja ja tovôc Jaboc, jan 

yôj'e'sha'ne ja yitsôt'ajesh japi amonitas. 

17Na'shey na lhum'ôcjinucjulh na jajutey ja Arabá, yiey ja tshimtshim'ech'e java 

uticuy lhey Pisga, jô lhech cotsjaat yôj'e'sha'ne ja tovôc Jordán, tô'lha lhja lhcachi'esh 

lhey Cineret pa yama ja uj tovôc yiey ja Arabá, jô lhech lhanquey Tovôc Yicavôm. 

18“Java lhech nalhus jajutelh'ay avaatsheelh nôque chitayôjijanesh: ‘Pa Lhcaanvacle 

a'Dioselh yijutelh'ay nôque cotsjaat ca natsôt'ajeshelh. Pa lhacôm'a japi yitô'yish ti 

vatclôn, pa natcum'e java lhavatclônjavos pa vanôyinc'oya jap'elh lhchifas Israel 

lhavos. 

19Tsi'shaa jayu ca mônlhaaesh'e nava yitsates, navan jajutelh'ay napi ôcjeclôy, napi 

taôvclas shi' nava acloj aclôyelh tsitôôyshelh'a ti caajelh'am. 

20Ya lhan'e yivaatsha, ya Lhcaanvacle, jajutem jayu shta pa lhcanoyash napi 

avelhavot'elh nan ajunashelh avaatsheelh ti jajutelh'ay, napi lhech jôjjeclay amem pa 

ca nôv'e' na cotsjaat yiey na pachamey na tovôc Jordán. Pa lhechesh pa ave'lhaaelh'e 

ts'ivee ca mapeclelhey navan apis ti jajutelh'ay.’ 

21“Ja Josuê jajutem nôque vatyôjijat: ‘Lhavanesh nava atôsjey lhacôm'a nava 

lhfanisheshem pa Lhcaanvacle a'Dios capi napu' lhcaanvacles; lhech lhjunash ti 

javclanjatem jayu lhacôm'a japi lhcaanvaclesesh papu ca atsavalhtaj. 

22Ya aj ca anjovay'in, lhayaash pa Lhcaanvacle a'Dios ti nefeneshelh jayu ca 

avatclôntajelh avaatsheelh.’ 

Pa Lhcaanvacle ninvashanem pa Moisês ca nôcjaam pa cotsjaat Canaán 

23“Jô lhech nalhu jaya'lhey pa Lhcaanvacle pa jayeesh: 

24‘Lhcaanvacle, avaatsha lhtô'lhesh'e ti lhnôclitem nôque acavo na acôjiyashiin shi' na 

unaj. Ampa caelhcha ca diosa ca nôvji' pa vôôs ca nôvey na cotsjaat ca isa'emjop ca 

nasnatesh cava lhasnôyjes yiey nan ajunash ti lhasnatesh. 

25Pa jatants'aclanesh'a ca avashanyam ca jôquey na pachamey na tovôc Jordán, 

lhayaash ti jen ca javan pa lhech'e is'e' cotsjaat yi'shi' pa utechach shi' pa Líbano.’ 

26Taj ti pa Lhcaanvacle tavacôyyi tôlhelh'aajop avaatsheelh, pa tanca nasculhesh ti 

jayaalhtaja, pa yit'esh'yam: ‘¡Paa! Ya ay na ca asinôqui t'ôyish'e pa nôque lhjunash. 

27Mô apee lha tojquisham utiyuc lhey Pisga, ca lhech vi'taj'e pa ovalhey na 

fchenajjulh shi' na fiyatjulh, na lhum'ôcjinucjulh shi' na nuutch'ejulh, taj ti vooy na 

tovôc Jordán tan jayu ca meeypacham. 

28Pa ayôjiesha ja Josuê; anfayujatesh pa iyitsjatesh shta, lhayaash jô lhech 

vanôyinc'oya jayu napi lhchifas pa yitsjulhe'mey jayu pa yie' na cotsjaat nan lhavan 

jayu nôqueesh.’ 

29“Pa casmônlhaaey yitsha ja tavashay t'ajuyish'e ja Bet-peor. 

Deuteronomio 4 

Pa Moisês yicajôyshiyanesh pa lhqu'ishamjayash papi Israel lhavos 

1“Nôqueesh, napi Israel lhavos, ach'anshelh'yiy nava vatyôjijates ti qu'eyjatsjaneshelh, 

pa asnatshelh, ca jaspa amônlhaaelh pa veeelhshi shta na cotsjaat nan yijutey lhapesh 

pa Lhcaanvacle lh'Dios papi acchevot'elh. 

2Ya aj ca anôyôjeshelh'e pav'elh pa ya aj ca ayjatelhey nava c'ayôjieshelh'a. 

Ôfisjatelhch'e nava lhayôjijates pa Lhcaanvacle a'Dioselh ti c'ayôjieshelh'a. 

3Avaatsheelh lhavanshelh pa Lhcaanvacle ca yisnatshem ja Baal-peor, jan lhjunash ti 

yiclônelh'ac'oya avaatsheelh lhacôm'a capi yôclôj ca chiydiosiyan yiey jô lhech'e; 

4taj ti ca alhacôm'atajeelh avaatsheelh ca aniyitajeshelh ca anc'ashamtajeshelh pa 

Lhcaanvacle a'Dioselh, jôjjeclay amônlhaelhsha'ne. 

5Yivaatsha qu'eyjatsjaneshelh nava lhayôjijates pa Lhcaanvacle yi'Dios, ti niyôjieshyi, 

ca jaspa asnatshelh ca vi'tajelh'e na cotsjaat ca acuumtajelh'e. 

6Ôfisjatelhch'e pa asnatshelh shta, lhayaash côque lhjunash pa nitôôyshelh'a jayu japi 

lhtachifas pa vatcajôysha shi' pa vatôycheyash ti apis ti lhantôfaacshelh nava 

vatyôjijates, ca meelh ca nitôôytaja nava vatyôjijates, pa isa'emjop ca niteesh jayu: 

‘¡Uj ti tcajôyshay pa yitôyc'oya napuque lhtachifas!’ 

7Lhayaash ti, ¿she t'e lhtachifas napi uj ti yaash ti caajem nava lhdiosec ti 

ve'lhayielh'e, nan casjunashesh casvaatsha pa Lhcaanvacle cas'Dios ti yajatesh ti 

shtetôn? 

8¿She t'e lhtachifas ti yaash ti caajem nava vatyôjijates yivo'yeshch'esha'ne nan 

casjunashesh caslhacôm'a nôque vatneyjatsjanjayash ti jôveshelh'ajop nôqueesh? 

9Pa nôque lhjunash pa uja'esh ca anujumatseneshelh avach pa ya aj na ca 

antôvacluelhey cava matas lhavanelh, pa ya aj na ca aven'eshelh ca 

aychavalhjayashelh; pa jayeetshelh'a ca anôôclhanitelhemch'e napi acleselh shi' napi 

antôcleshjeselh. 

Pa Dios tasinôy'e lhpa utiyuc lhey Horeb 

10“Ja nalhu ti lhôvelh'e t'ajuyish avaatsheelh pa Lhcaanvacle a'Dioselh ti yiey lhja 

utiyuc Horeb, pa Lhcaanvacle ti yit'eshyi: ‘atc'aeelhva'ne napi achifas ca jaspa 

nach'ana nava yiclishay pa nineyjatsjanesh ca nitsôclôjesh ts'ivee lhacôm'a pava 

nalhus pa lhamônlhajayash, pa neyjatsjanesh japi lhcles ca nijôneshch'e pan 

lhfanishesh ti yisnatesh.’ 

11Avaatsheelh ashalheelhema ca avatsavat'elh'e lhavôôj lhja utiyuc, lhjan tôlhshaam ja 

itôj tach'acjes ti tôlh'e' lhôtôj ti yitchishaam, pa yivôsenesh pa yacutshi; 

12pa lhechesh pa Lhcaanvacle ti tasinôy ti yieshi lhcachivat ja itôj. Avaatsheelh pa 

lhpe'yeelh pava lhclishay, taj ti vena chiypeya'ey pa t'ôjôj pa tanca avanelh pa 

lhjunash. 

13Pa Lhcaanvacle nijutjooy ti shtantôya ja chiyvatpeya'shelh, jô lhech yi'shi' java 

napu'nôjesh vatyôjijates java chiyi'sesh'e java napu' utes pa niyôjieshjooy ca 

shtasnatshem. 

14Yivaatsha niyôjieshyi ca qu'eyjatsjaneshelh nava vatyôjijates ti t'ôfisjatelhem ti yiey 

na cotsjaat nan lhatcumelh'een. 

Chivancatôyjatjulh pava chiydiosiyan 

15“Jô lhech nalhu pa Lhcaanvacle ti tasinôyelh'ac'oya ti yieshi lhcachivat ja itôj ti yiey 

lhja utiyuc Horeb, pa tanca avanelhshi papu. Tajulhey ca uja'esh ca anujumatsenelh 

avach 

16jaspa tanca natelh'atsham pa vatc'alhtanjayashesh ca asnatshelh ca ajônelhch'e jan 

lhjunash pa nivacle ja't'ajesha lhpa ôcjeclô, 

17pa tanca lhecha ca ajônelhey nava yaquisetes, nava ajôclôs, 

18nava t'ôta'yesh t'oot ja't'ajesha nava sajech. 

19Pa meelh ca ovalhtajelhey na vôôs pa avanelh na jumcuclaay, na jive'cla, nava catiis 

shi' lhacôm'a java ve'lheech'e catiis jaspa tanca ninatsham pa vatc'alhtanjayashesh pa 

vatôclôjqueyashesh nava lhech, lhayaash pa Lhcaanvacle a'Dioselh yisnatshem nava 

ve'lhach'e catiis t'ajuya lhacôm'a napi lhtachifas yiey na cotsjaat. 

20Vooy avaatsheelh pa Lhcaanvacle t'acumelh'a ti nayjatelhshi ja cotsjatishiyesh ti 

chiylhônsham pa clesanilh ti chinilha, jô lhech Egipto, pa chiyjônelhey'am nôqueesh: 

ti yitsôt'ajelh'ash ti lhchifaselh'ash. 

21Taj ti pa lhech Lhcaanvacle tavacôyyi tôlh'ejop avaatsheelh, pa vanetônyam ti tanca 

yicheypacham ja tovôc Jordán, pa tanca yitshaam pa is'e' cotsjaat pan yijutelh'ay jayu 

ti natsôôtjateshelh. 

22Nôque lhjunash lha'ma ti tanca vaf'e' jô lhech'e cotsjaat pa tanca yichey pacham jayu 

ja tovôc Jordán, vooy avaatsheelh lhôquelhey pacham jayu, pa lhatcumeelhshiin jayu 

pa lhech'e cotsjaat is'e'. 

23Taj ti tajulhey ca uja'esh ca anujumatsenelh avach pa ya aj ca antôvacluelhey na 

chivatpeya'shelh pa Lhcaanvacle a'Dioselh ti yisnatshelh'am avaatsheelh. Pa ya aj ca 

asnatshelh pa ve'lha ca a'diosaelh, pa ya aj ca ajônelhey pavan yishiyanelh'am pa 

Lhcaanvacle a'Dioselh ca asnatshelh, 

24lhayaash pa Lhcaanvacle a'Dioselh pa lhech Dios chavatjanaj, ¡pa lhech itôjesh 

lhacôm'a ti tujaam! 

25“Meelh ca nicaajtaj papi acleselh shi' papi antôcleshjeselh, ca namtajey ca 

ac'utsjastajeelh'e nôque cotsjaat, ca amtajelhey ca asnatajeshelh pava a'dioseclelh ca 

ajôntajelhch'e pava matas, pa lhasnatshelh'e t'ajuyish pa nisa' pa Lhcaanvacle 

a'Dioselh, pa lhsuyinatelh'avne avaatsheelh, 

26janelh'ajop jayu nôqueesh na vôôs shi' na cotsjaat papu ca naclôvalheshelh pa tatsha 

jayu ca navômjatelhshic'oya nôque cotsjaat nan lhatcuumtajelh'een pachamey na 

tovôc Jordán. Pa tanca acloja pava analhuselh pa veelh'e pôque cotsjaat, pa 

chinavômjatelhsha'ne jayu lhacôm'a. 

27Pa Lhcaanvacle nacatsônjatelhey jayu lhacôm'a pap'elh lhtachifas, pa anapu'elh jayu 

pa ajô'jelh avaatsheelh ca vi'tajelhshi papi lhech. 

28Lhech'e pa acu'melhem'in pava chiydiosiyan lhasnatsjes papi nivacle, pava lhech 

chiyisnatesh pava yeclôy shi' pava utes, ti tanca natpeeychey, tanca natvanchay, tanca 

nattsaccun, tanca nitayalhiy. 

29Taj ti ca lhech vi'tajelh'e ca avo'tajelhey pa Lhcaanvacle a'Dioselh, ca lhacôm'ataja 

pava acachiclelh shi' shta lhacôm'a pava asôc'ôctiselh pa lhavanelh jayu. 

30Vooy ca nôjtajesh'esha'ne ca vi'tajelhshi lhacôm'a cavôque anclôyitsjanôclelh ti 

tavijataych'esha'ne, ca mapectajelha pa Lhcaanvacle shi' ca anc'ashamtajelhem pa 

lhech, 

31pa lhech issha'ne, tanca navô'melh jayu pa tanca shta ca navômjatelh jayu, pa tanca 

nantôvacluqu'e jayu cava chiyvatpeya'shelh can yisnatshem capi acchevot'elh 

avaatsheelh ti yetônjop ca nôfisjatemch'e. 

32“Avoolheysha'ne java vatjutsa' nalhus jan tôlh'e' ja vatjutsa' nalhu ti yivclanjat pa 

Dios pa nivacle yiey na cotsjaat, pa môôjelh'apee lhacôm'a na cotsjaat pa 

ay'ôtsjaneshelh pa t'ajô'jesh ti vaclan ja't'ajesha ti chiytôya' pan tc'a' ti yaash nan 

lhjunash côque. 

33¿Caaj t'e papi lhtachifas yipe'ya yiey nan ajunashelh pa t'ôjôj pa Dios ti tasinôy ti 

yi'shi' lhcachivat pa itôj, pa tanca chinvôôm pa vatmônlhajayash? 

34¿Caaj t'e paelh dios ti yayjatshi papi lhtachifas pap'elh lhtachifas pava 

chiyc'alhtaneshi ti yinôôclhanita pa'na shi' pava nimatasa papu ca nitô'yish, shi' pa 

vatvatclônjayash ti yinôôclhanitsha pa uj t'unaj ti yamjey lhac'o cava ya'shesh 

lhfanishlhavach, yiey nan lhjunash ti yisnatshelh'e ajuyishelh yiey pan ajunasheshelh 

pa Lhcaanvacle a'Dioselh yiey ja Egipto? 

35Cavôque chinôclitelh'am pa jaspa natô'yelha pa Lhcaanvacle ti yijô' ti Dios, pa ampa 

caelh ca vena nôvjic'oya pa lhech. 

36Pa lhech yieshi pa vôôs ti tasinôy ca nasclantajvatich'e, yi'shi' nava yie' na cotsjaat 

nôclitesh pa uj itôj, pa chinpeya'esh pava lhclishay ti yi'shi' pa itôj. 

37Pa lhech yen capi acchevot'elh avaatsheelh pa t'acumeyshi lhatam papi 

lhtô'lhelhsham, pa nijôôcshey ja Egipto tôlhesha ja uj t'unaj. 

38Pa nac'uyjatelhc'oya avaatsheelh japi yaash lhtachifas shi' japi ya'shelh'ac'oya ti 

t'unvatsham'in, ca jaspa amelhey avaatsheelh ca acumelhshiin java lhavtsates pa 

chinjutelh'ay pa natsôt'ajeshelh, yiey nan lhjunash nôqueesh ti chiyivclanjat. 

39“Nôque lhjunash pa aneelhshi pa aychavalhjayashelh pa Lhcaanvacle ti lhech Dios, 

ti yiey pa vôôs nan lhjunash shta na cotsjaat, pa ampa caelhchaa ca nashc'oya pa 

lhech. 

40Ôfisjatelhem nava lhayôjijates ti jajutelh'ay nôque nalhu, pa lhechesh pa isa' pa 

ajunashelh avaatsheelh shi' papi tôlhelh'atsham jayu, pa acloj jayu pava yincôpes ti 

lhôveelhshi pa lhech cotsjaat pan yijutelh'ay pa Lhcaanvacle a'Dioselh pa yajateesh ca 

natsôt'ajeshelh.” 

Pava yitsates chit'ôfiych'e yiey na lhum'ôcjinucjulh pa tovôc Jordán 

41Pa lhechesh pa Moisês pa tjôcjanesh pava pu'janaesh yitsates yiey na 

lhum'ôcjinucjulh pa tovôc Jordán, 

42pa jaspa pa lhech ca niclôntaj paelh pa ninteesh ca nanvôtclônjatsu'a pap'elh, pa 

isjop ti vant'ôfich'ey pava lhech yitsates pa jaspa ninilhjen. 

43Pava lhech yitsates lheyis: Beser, yiey pa tavashay yi'shi' pa am'e pa'na, t'ajuya papi 

tôlhshaam pa Rubên; pa Ramot, yiey pa Galaad, t'ajuya papi tôlhshaam pa Gad; shi' 

pa Golán, yiey pa Basán, t'ajuya papi lhch'alhu'esh tôlhshaam pa Manasês. 

Chitôlhesh'e ti chiycufa'yesh pava napu'nôjesh vatyôjijates 

44Côque vatneyjatsjanjayash yijutem pa Moisês papi Israel lhavos, 

45shi' pava vatyôjijatesesh tasinôyeshc'oya ti tay'e ts'ivee pa Egipto, 

46meelh ti jôjjeclay yie' ts'ivee na lhum'ôcjinucjulh pa tovôc Jordán, yiey pa tavashay 

t'ajuyish'e pa Bet-peor, pa lhcootsjat pa Sehón, lhanvacleesh papi amorreos. Pa Sehón 

yie' pa Hesbón, papi lhech tif'e' pa Moisês shi' papi Israel lhavos ti tôlhey'in ts'ivee pa 

Egipto. 

47Papi Israel lhavos t'acuumjiin pa lhcootsjat shi' pa lhcootsjat pa lhcaanvacle Og yiey 

pa Basán, papi lhech napu' lhcaanvacles yie' na lhum'ôcjinucjulh pa tovôc Jordán. 

48Pa lhcootsjat nash'e pa Aroer, yiey pa lhavôjqu'e pa tovôc Arnón, yamey lhpa utiyuc 

Sirión, lhanquey shta Hermón, 

49pa lhacôm'a yiey pa Arabá, na lhum'ôcjinucjulh pa tovôc Jordán, yamey pa Tovôc 

Yicavôm, yiey pa lhavôj'e lhpa utiyuc Pisga. 

Pava napu'nôjesh vatyôjijates 
(Ex 20.18-26) 

Deuteronomio 5 

1Pa Moisês tayeshva'ne lhacôm'a papi lhchifas Israel lhavos pa yit'esha: 

“Ach'anshelhyi Israel lhavos nava vatyôjijates nôqueesh ti janfaclelh'am. Ca 

avôntôyitshelh jum shi' ca asnatshelh. 

2“Pa Lhcaanvacle cas'Dios yisnateshjoom ja ve'lha chivatpeya'shelh yiey lhja utiyuc 

Sinaí. 

3Nitsi'shaa ca nasnatshem capi catsicchevot lhapesh, vooy shta casvaatsha 

yisnateshjoom, ti shtayshelhvane yiey nôque. 

4Pa Lhcaanvacle tasinô'yesh ti yieshi lhcachivat ja itôj ti yiey lhja utiyuc pa 

lhavanshelh avaatsheelh. 

5Yivaatsha jôvji' acaavjuelhvane pa Lhcaanvacle, jaspa janfaclelh'am java lhclishay 

pa Lhcaanvacle, lhayaash ti lhanjova'yelhshi ja itôj pa tanca meelh'apee lhja utiyuc. 

Vooy pa Lhcaanvacle pa yit'esh: 

6‘Yivaatsha ya Lhcaanvacle a'Dios'yishelh, pa c'ayjatelh'e ja Egipto, yiey jan lhôvelh'e 

ti alhancumtiselh. 

7‘Ya aj ca acaatjat pav'elh diosec ca anyijulh. 

8‘Ya aj ca asnatesh pa ca ve'lhaa pa ca asjônch'e pava yichishamnee yiey pa 

nalhuyish, nilhecha shta pava ca nôv'e' na cotsjaat, pa nilhecha shta pava yi'shi' pa 

tovôc shi' pava ca nôvji' na cotsjaat. 

9Ya aj ca anjuy'eshicham t'ajuyish pava lhech, pa ya aj ca ôclôj. Lhayaash ti vooy 

yivaatsha ya Lhcaanvacle a'Dios'yish. Ya chavatjanaj pa jivalheshac'oya jayu pa niysa' 

lhfanishlhavach papi vatanavot papin tsapun, papi lhcles, shi' papi lhantôclishjes shi' 

shta papi nijooylha lhantôclishjes. 

10Taj ti jasnatshem pa yicavts'aclayjayash papi mil lhcles papi tsen papin 

yôfisjatch'eyam nava yiyôjijates. 

11‘Ya aj ca etônesh atesha pa niysa' na lhey na Lhcaanvacle na a'Dios. Na lhech tanca 

nan'ateesh ca ninclôyita'apee papi yetônesh pa niysa' na lhey. 

12‘Asclansha'ne na nalhu ti chit'ichayshi, pa aisinatem na Lhcaanvacle, nan 

t'ônashesh'a na Lhcaanvacle a'Dios ti yiyôjiesh'a. 

13Pa acum'in pava ve'lhayama nalhus pa asnatesh lhacôm'a pava lhen ca acum'e, 

14Taj ti vooy nava napu'yama nalhu na lhech chit'ichayshi na chiy'isinatem na 

Lhcaanvacle a'Dios. Pa ya aj ca asnatesh pa ca ve'lhaa ca acum'e na lhech nalhu, pa 

tanca lhecha na aôs, shi' lhna ôse, shi' na lhancumeet shi' shta lha lhancumte, nilhecha 

na aclô' vôcô, nilhecha na aclô' cuvôyutaj, pa ya aj na pa ca ve'lhaa nava aclôy, 

nilhecha napi vena tôlhshi' yi'shi' nava avtsateselh, pa jaspa nit'ichaych'e vitsha napi 

acumteselh shi' napi acumteyelh yiey nan ajunash. 

15Aychavalhch'e shta ti alhancumet'esh ti yiey ja Egipto, pa vooy na Lhcaanvacle 

a'Dios nayjatesh'e ja lhech'e na uj t'unaj. Pa lhe'naa na Lhcaanvacle a'Dios ti 

yiyôjiesh'a ca ôfisjatemch'e na nalhu ti chit'ichayshi. 

16‘Avijatanjulh na atata shi' lha amimi, nan t'ônash na Lhcaanvacle a'Dios ti 

yiyôjiesh'a, jaspa caju'ach'e ca veesh'e pa amônlhajayash na cotsjaat nan yijut'ay na 

lhech Lhcaanvacle a'Dios. 

17‘Ya aj ca avôncaclôn. 

18‘Ya aj ca anvômcavômjatsuelh. 

19‘Ya aj ca acut. 

20‘Ya aj ca anôôlhjônchatesh na avelh pa'na. 

21‘Ya aj ca ajuctsenesh lha lhch'acfa pa avelh, pa ya aj ca eneshch'een na lhajpôyich 

na avelh, pa ya aj na shta na lhcac'ovat, pa ya aj na shta na lhancumeet ja't'ajesha lha 

lhancumtee, nilhecha na lhclô' vôcô, nilhecha na lhclô' cuvôyutaj, pa ya aj na shta 

nava lhcôqueclitôy.’ 

Pa t'ajovayi papi lhtachifas 
(Ex 20.18-26) 

22“Cavôque lhclishay pa Lhcaanvacle ti yisitsenesh ti nifac, ti yieshi lhcachivat pa itôj 

ti vôse'esh, c'oya ti atc'aelh'evanec'oya ja lhavôj'e lhja utiyuc. Pa nijooylha ti 

ninteetsha t'ôyish'e, pa yi'sesh'e java lhclishay java napu' utes pa nijuteshyiy. 

23Taj ti meelh ti lhpe'yeelh avaatsheelh jô lhech vat'ôjôj ti tôlhshaam ja lhajut'esh, pa 

lhavanelh'apee lhja utiyuc java tach'acjes pa itôj, pa alhacôm'aelh japi lhanvaclesesh 

japi t'ajôôjamsha'ne shi' japi nitaôclasaesh ti nachey'in ts'ivee ti tasinôyam 

24pa yit'eshyam ts'ivee: ‘Yijô' pa Lhcaanvacle cas'Dios, ti tanôcliteshjoom pa 

lhasnôycheyash shi' pa t'unaj, pa shtape'yeelh shta pa t'ôjôj tôlhshaam lhcachivat na 

itôj. Vooy nôqueesh shtantôye'shelh pa Dios ti iseemjop ti tasinôyem napi nivacle pa 

tanca nivafsha'ne napuque. 

25Taj ti ¿ta t'e lhayaash ca shtavatc'alhtaneshelh jayu ca shtavafelh pa 

shinvômjatelhsha'ne nôque uj itôj? Ca shnapectajelha shta ca shtach'antaja na t'ôjôj pa 

Lhcaanvacle cas'Dios pa shtavafelhsha'ne jayu. 

26lhayaash ti, ¿she nivacle pa caaj ca nach'ana na t'ôjôj pa Dios ti yi'shi' pa itôj ti 

tasinôy'in, nan casjunashesh ti shtach'ana casvaatsha nôqueesh, ti ampapu ca 

nac'oyesh pa lhamônlhajayash? 

27Tajulhey ca ac'uyey avaatsha pa ach'ansha lhacôm'a pava yit'esh'in pa Lhcaanvacle 

cas'Dios, pa nijooylha pa at'eshalhayam jayu pava nifacch'e'am, pa vooy yivaatsheelh 

c'ôfisjatelhemch'e jayu pava lhteesh'in.’ 

28“Jôjjeclay mônlheesh ti lhtasinôyelhyam'in, vooy pa Lhcaanvacle tach'anch'e nava 

lhteetshelh'in, pa lhechesh pa yit'eshyam: ‘Jape'ya lhacôm'a nava yit'esh'in napuque 

lhtachifas, pa uj ti tajulheyam. 

29¡Yiyaam ca yajateesh ca naychavalhey ca ve'lhaa pa lhfanishesh ts'ivee ca nitsôclôj 

ts'ivee ca nôfisjatyam ts'ivee nava yiyôjijates nant'ajôôj nava nalhus, ca jaspa nicaajem 

ts'ivee nan lhjunash napi lhcles yajatesh ca nicaajem pa yivo'yeshch'e! 

30Meey ca anfacleem ca napecley'in nava lhatshatnuvos; 

31taj ti vooy avaatsha nôque amônlheeyyijop, lhayaash ti jayeetshaam jayu lhacôm'a 

nava vatyôjijates ca avanqu'eyjatsjanesh, pa jaspa nasnatesh ts'ivee yiey ja cotsjaat jan 

jajutey jayu ca nitsôt'ajesh ts'ivee.’ 

32Nôque lhjunash ca asnatshem lhacôm'a pa Lhcaanvacle a'Dios ti yiyôjiesh'a, pa ya 

aj na ca vena anashjatshi pa ca ve'lhaa. 

33Avo'elhch'e pa lhnôyish pa Lhcaanvacle a'Dioselh ti yinôôclhanitelhaam, secl'esh ca 

isa' pa ajunashelh pa acloj jayu pava anincôpiselh ca veelh'e jô lhech cotsjaat jan 

yijutelh'ay ca natsôt'ajeshelh. 

Deuteronomio 6 

Pa yaash vatyôjijat 



356 

 

 
Nivacle Bible  

© 1994,  Sociedades Bíblicas Unidas. 
 

 
 

 

1“Navôque vatyôjijatesesh niyôjieshyiy pa Lhcaanvacle a'Dioselh ca 

qu'eyjatsjaneshelh, secl'esh ca asnatshelh ca vi'tajelh'e ja cotsjaat jan yijutelh'ay jayu 

ca natsôt'ajeshelh. 

2Pa nôque lhjunasha ca ôclôjeshelh jayu pa Lhcaanvacle a'Dioselh pa ôfisjatelhem 

jayu pan lhavôjesh pa amônlhajayashelh, ca asnatajeshelh nava vatyôjijatesesh ti 

c'ayôjieshelh'a avaatsheelh, napi acleselh shi' napi antôclishjeselh, pa nôque lhjunash 

jayu pa amônlhaaelh pava acloj yincôpes. 

3Pa nôque lhjunash Israel avos, asnatshelh cavôque. Pa nôque lhjunash pa isa' jayu pa 

ajunashelh, pa amelhey jayu shta ca aaclojeelhsham yiey nôque cotsjaat, nan yie' pa 

vatts'oos shi' pa acôyech nive'lheesh ca ama nan lhjunash pa yinôôt, nan t'ônasheshem 

ti nifaclem pa Lhcaanvacle Dios capi acchevot'elh lhapesh. 

4“Ach'ana, Israel: Pa Lhcaanvacle cas'Dios pa lhech ve'lha Lhcaanvacle. 

5“En pa Lhcaanvacle a'Dios ca atanipjôclônsha na acachi', atanipjôclônsha shta pa 

asôc'ôclit, pa atanipjôclônsha shta pa unaj. 

6“Anshi' pa aychavalhjayash lhacôm'a nava jayeesh'a nôqueesh, 

7pa ya aj ca avô'meshjop ca eyjatsjanesh napi acles; pa asinôquiemch'e nava lhech 

yiey ja ajpôyich jan lhjunash ca môtajch'e pa nôyish, ca meelh ca ajo'tajsha'ne shi' ca 

ane'tajchisham. 

8Achaaj navôque vatyôjijates ca ôcfeesh na apôcôt pa an'e' shta ataco ca 

anôôclhanitsha, 

9pa i'sesh'e shta pava ajpôychiyitey shi' pava lhashic pa ajpôyich. 

Pa Moisês yifaycuta pa lhqu'ishamjayash papi Israel lhavos 

10“Pa Lhcaanvacle, a'Diosshelh avaatsheelh nacha'jelhey jayu ca naneelhshi jô lhech 

cotsjaat, ca niyetônjop capi acchevot'elh, ca Abraham, ca Isaac shi' ca Jacob ca 

nijutey. Jô lhech cotsjaat yaash ti uj lhasnôyjes shta pava yitsates pavan niasnatshelh 

avaatsheelh; 

11caaj pava jpôyjey tapooj lhacôm'a pava isis, pavan naaponteshelh avaatsheelh; pava 

t'itsjes niati'shelh avaatsheelh, shi' pava otjayetacuy shi' pava olivocuy, pavan 

niat'iyjatelhch'e avaatsheelh, taj ti pava lhech lhtujelh jayu pa nape'shelhsha'ne shta. 

12Meelh ca navclantaj côque, pa aniyiteshelh ca ya aj ca antôvacluelhey pa 

Lhcaanvacle ti nayjatelh'e ja Egipto jan lhôvelh'e ti alhancumteselh. 

13Ôclôjelh pa Lhcaanvacle a'Dioselh, pa ve'lhaa ca acu'melhem'in. Vooy ca nicaajtaj 

pa ca asnatajeshelh ca etôntajelhjop, pa ave'lhanelh ca asnatshelhjop ca lhey pa 

Lhcaanvacle. 

14Ya aj na ca anjooylhajatelhch'e pava chiydiosiyan pavan yôclôj papi lhtachifas 

lhtajulhelhshi, 

15lhayaash pa Lhcaanvacle a'Dioselh, ti yielh'ajop avaatsheelh, pa lhech ve'lha Dios 

chavatjanaj pa lhech suyelh'a jayu avaatsheelh pa navômjatelhsha'ne jayu lhacôm'a. 

16“Ya aj ca ac'alhtanelhshi pa Lhcaanvacle a'Dioselh, jan afanishe'shelh ti yiey ja 

Masah. 

17Ajônshelhch'e ca ôfisjatelh nava lhayôjijates pa Lhcaanvacle a'Dioselh, shi' nava 

yit'eshelh'a ti tayôjijanesh. 

18Asnatshelh pa yivo'yeshch'e shi' pava yishamitjat pava lhtôsjey pa Lhcaanvacle, 

secl'esh ca isa' pa ajunashelh, ca acuumtajelh'een ja is'e' cotsjaat ti yetônjop pa 

Lhcaanvacle ti yijutem capi acchevot'elh, 

19pa jaspa nisa'selh'am pa Lhcaanvacle lhacôm'a papi niac'utsfaseelh papin yielh'e 

ajuyishelh, yiey pan t'ônash ti nifaclelh'am. 

20“Meelh pa nalhu napi acleselh pa naniyôseshelh jayu: ‘¿Ta yich'e' navôque 

vatyôjijatesesh ti tayôjijanesh pa Lhcaanvacle cas'Dios?’21Avaatsheelh pa lhcu'lhelh 

jayu: ‘Yivaatsheelh lhcumteselhyish lhapesh ja faraón yiey ja Egipto, pa vooy pa 

Lhcaanvacle ti tsayjateshelh'e jô lhech'e pa uj t'unaj. 

22Yivaatsheelh javanelh java yaash ja lhjunash java nimatasa papu ca nitô'yish shi' 

java yinôôclhanite'ma pa Lhcaanvacle ti yisnatesh ti yiey ja Egipto ti t'ajuyeshjulh ja 

faraón shi' lhacôm'a japi yiey ja lhajpôyich. 

23Taj ti yivaatsheelh pa tsayjatelh'e jô lhech'e pa tsicha'jelhey na cotsjaat nan 

chinfacleem lhapesh capi catsicchevot, ti nijutjooy. 

24Pa nijooylhach'e pa Lhcaanvacle cas'Dios ti niyôjieshelhyi ca yisnatshelhem 

lhacôm'a navôque lhayôjijates, ca jaych'anelhey pa jaspa isa' pa yijunashelh, secl'esh 

pa chinujumatsenesh na yimônlhajayashelh pa jamjelha nôqueesh. 

25Pa nôque lhjunash yivaatsheelh ca jajônshelhch'e ca c'ôfisjatelh, ca 

janujumatseneshelh yivach navôque vatyôjijates yiey t'ajuyish pa Lhcaanvacle 

cas'Dios, yiey pan t'ônashesh ti tayôjijanesh.’ 

Chivancatôyjatjulh pava chiydiosiyan 
(Ex 37.11-17) 

Deuteronomio 7 

1“Pa Lhcaanvacle, a'Dioselh avaatsheelh, nacha'jelhsham jayu jô lhech cotsjaat ca 

veeshelh'e pava ca acu'melh'e, pa yisaselh'am jayu avaatsheelh papi napu'yama pa 

t'ajô'jesh lhtachifas papi yaashelh'atapee shi' pa uj t'unaj avaatsheelh, papi lhech: papi 

hititas, papi gergeseos, papi amorreos, papi cananeos, papi ferezeos, papi heveos shi' 

papi jebuseos. 

2Meelh pa Lhcaanvacle a'Dioselh ca nijutajelh'ay'ajop pa unajelh papuque lhtachifas, 

pa vooy avaatsheelh pa aclônelhsha'ne, pa ya aj ca asnatshelhem papi lhech pa ca 

ve'lhaa pa chiyvatpeya'esh, pa ya aj ca acavts'aclayshelh. 

3Pa tanca jayu shta avaatsheelh ca atônôycheelhsha'ne papi lhech. Pa ya aj ca 

lhjayasa'esh papi acleselh yitsjôy shi' papi ôcjeclôy papi nich'acsha'ne shi' papi 

lhutsjayech papi lhech nivacle, 

4lhayaash papi lhech ti yitonteyc'oya jayu papi acleselh pa Lhcaanvacle pa yôclôj jayu 

pav'elh chiydiosiyan; pa lhechesh pa yisuyiyan jayu pa Lhcaanvacle pa 

t'ajuyshelh'ajulh jayu avaatsheelh pa nivinshaa ti naclônelhsha'ne jayu. 

5Nôque afanisheeshelh ca avômjatelhsha'nec'oya pava lhavitôvtesesh papi lhech, pa 

avômjatelhsha'ne lhacôm'a pava utes shi' pava yeclôy pavan yisnatajeshjop pa 

lhôclôjqueyash, pa alhônelhsham shta pava yidiosiyan. 

6Lhayaash avaatsheelh alhtachifaselh lhavatvenchateshelh pa Lhcaanvacle a'Dioselh; 

vooy pa Lhcaanvacle t'acumelh'ayshi ti lhôveelhshi nant'ajôôj napi lhtachifas yiey na 

cotsjaat, lhayaash avaatsheelh ti chinavenchatelh alhtachifaselh. 

Pava chiyvenchatesh shi' pava chiyôji'sha papi Israel lhavos 

7“Vooy pa Lhcaanvacle vatvenchatelh'ash pa t'acumelh'ayshi avaatsheelh, 

naalhecheelh ti t'aashelhc'oya nap'elh lhtachifas, yijô' taj ti ampu'elhc'oya lhacôm'a 

napi lhech lhtachifas. 

8Pa Lhcaanvacle nayjatelh'een ja Egipto, jan yie' ti alhancumteseshelh, pa vooy pa uj 

t'unaj najôôcshelhey ja lhcaanvacle faraón, lhayaash ti nenelh pa yen ti yôfisjatelh'am 

java lhfacjesem ti yisnatshem lhapesh capi acchevot'elh. 

9Antôfaacshelha pa lhech Lhcaanvacle a'Dioselh, lhech pa Dios yijô' lhavaatsha, pa 

yijôneshch'e ti yôfisjatch'e ja chiyvatpeya'shelh capi chitôlhshaam shi' papi 

nijooylhach'e chitôlhshaam, lhayaash papu ca nentaj ts'ivee pa nôfisjatemch'e nava 

lhayôjijates; 

10taj ti yivômjatsha'ne jayu papi ca napuntaj, pa yijutem jayu ti yishayaneshemch'e. 

¡Pa tanca clet'ac'oya ca nishayanemch'e papin yapun! 

11Ôfisjatelhem nava lhayôjijateselh shi' nava t'ônashesh nôque nalhu ti c'ayôjieshelh'a 

ca asnatshelh. 

Chiyit'eshjop pa is pa vatc'ashamjayash 
(Lv 26.3-13; Dt 28.1-14) 

12“Ca anch'anjayutajelha avaatsheelh navôque vatyôjijates ca ôfisjatajelh shi' ca 

asnatajeshelh, pa lhecheesh pa Lhcaanvacle a'Dioselh pa nôfisjatelh'am jayu na 

chiyvatpeya'shelh shi' nava lhfacjes ti yisnatshem lhapesh capi acchevot'elh 

avaatsheelh. 

13Pa nenelh jayu avaatsheelh pa yit'eshelh'a jayu pa is, pa naclontelh'e jayu pa 

ajô'jelhsham; yit'eshem jayu pa is papi acleselh, shi' pava acavcalhjeselh, pa trigo, pa 

ôtjayetaj t'i', shi' pa acape'elh, shi' pava lhcles pava aclôyelh vôcôc shi' pava 

tashinshtas, yiey jô lhech cotsjaat jan yetônjop ca nijutey capi acchevot'elh. 

14Avaatsheelh chinashjateshelh'ac'oya pa is ti chiyit'eshelh'am lhacôm'a nap'elh 

lhtachifas. Tan jayu avaatsheelh ca nôvelh'atshi lhpa ve'lha ôcjeclô nintôctsôy, tanca 

lhecha pa nivacle ti ôcts'ôtajesh. Pa tanca lhecha shta pava yielh'atshi aclôyelh pava 

yitsjôy shi' pava ôcjeclôy ca ôcts'ôtasa jayu. 

15Pa Lhcaanvacle natontelhe'mey jayu avaatsheelh lhacôm'a pava vatayashac shi' 

lhacôm'a pava tavijatay vaclan, jan lhjunash ti natôôyshelha ti chiycheney ja Egipto; 

cavôque lhacôm'a tanclôyitsjayesh jayu papi naac'utsfasaelh. 

16Taj ti avaatsheelh tajulhey ca avômjatelhshi lhacôm'a papi lhtachifas papin 

t'aashelh'apee pa Lhcaanvacle a'Dioselh; pa ya aj ca acavts'aclayshelh, pa ya aj ca 

ôclôjelh pava lhdiosec papi lhech, lhayaash pavôque ti chiyvômjatelhshi'ac'oya jayu 

avaatsheelh. 

17“T'e taney avaatsheelh ca aychavalhelhey: ‘Napuque lhtachifas ti ya'sheshjac'oya na 

t'ajôôj; ¿ta t'e ca lhjunasha ca isa'jop ca shtasaas?’ 

18¡Pa ya aj ca anjova'yelhem! Aychavalhelhch'e java yisnatshem pa Lhcaanvacle 

a'Dioselh ja faraón shi' lhacôm'a japi Egipto lhavos. 

19Aychavalhelhey java yaash ti tavijatay ti lhavanshelh avaatsheelh, shi' java 

yinôôclhanite'ma shi' java nimatasa papu ca nitô'yish shi' pa uj t'unaj ti yivanjiyinesh 

pa Lhcaanvacle a'Dioselh ti nayjatelh'e ja Egipto. Pa lhech lhjunash jayu ca 

nasnatajeshem pa Lhcaanvacle lhacôm'a papi lhtachifas, papin lhanjova'yelhjulh jayu. 

20Jô'tajesh pa Lhcaanvacle ti yicheney jayu pa uj lhjovayi ts'ivee, pa chiyvômjatsha'ne 

jayu papin mônlhatajsha'ne ja't'ajesha papi vant'ôfiitsha'ne. 

21Nôque lhjunash ya aj ca nats'anaanjatelh papi lhech, lhayaash pa Lhcaanvacle 

a'Dioselh, pa lhech Dios ya'shesh ti uj tanjovayiy yielh'ajop avaatsheelh. 

22Lhapaaan papi nisaselh'am papi lhtachifas pa Lhcaanvacle, vooy avaatsheelh 

saselhjop'am jayu ca ve'lhaaesh ca asaselh lhacôm'a papi lhech, lhayaash ti acloji jayu 

pava yaquisetes suy pa yamelh'ajop jayu ca nit'eclet'elh'a. 

23Taj ti pa Lhcaanvacle a'Dioselh iseemjop jayu papi lhech lhtachifas ti t'a'shelh'apee 

pa lhavômjatelhsha'ne jayu. 

24Japi lhanvacles lhachajeshelhshicham jayu pa unajelh avaatsheelh, pa vooy 

avaatsheelh lhech afanisheeshelh jayu, pa ampapu jayu papi yiey na cotsjaat ca 

naychavalhch'e t'ôyish'e papi lhech. Pa ampapu jayu papi lhech ca nit'unelh'ajulh ca 

ecletajelha, pa nôque lhjunash avaatsheelh pa avômjatelhsha'ne jayu lhacôm'a. 

25Alhônelhsham jayu avaatsheelh pava lhasnatsjes lh'diosec, pa ya aj ca ajuctsenelh ca 

amônlhaaeshelh pa clesanilh cojiyaj shi' pa clesanilh clim pavan chiyp'aclanesh; pa ya 

aj ca anelh'atshi nôque vatc'alhtanjayashesh, ca asnatajeshelh côque pa lhav'ojiyanelh 

jayu pa Lhcaanvacle. 

26Nôque lhjunash pa ya aj na ca acha'jelhey pa ajpôyich'elh pa'na chiyapun, ca jaspa 

avaatsheelh pa tanca chinavômjatelh vitsha. Pa tajulhey ca aychavalhelheyc'oya 

cavôque ti chiyapun. 

Deuteronomio 8 

Tanca ve'lhaa lhpa yucuve ca nimônlhanit pa nivacle 

1“Asnatshelhem avaatsheelh nava vatyôjijates ti c'ayôjieshelh'a nôqueesh, ca jaspa 

isa'jop ca amônlhaaelh pa amelhey shta ca avatclonatelh alhtachifaselh, pa 

acu'melhjulh nôque cotsjaat nan nifaclem lhapesh pa Lhcaanvacle capi acchevot'elh. 

2Pa aychavalhelhey lhacôm'a ja nôyish ti natojoneshelhch'e pa Lhcaanvacle a'Dioselh 

ti lhatjuyelhey ja am'e' pa'na pa lhôqueshelhch'e java cuarenta yincôpes, jaspa tanca 

nashjatelhchisham ca chinac'alhtantajeshelh, ca jaspa chinatôyjatelha pava 

aychavalhjanôclelh pa chintôyeshelh'a ca ôfisjatelhch'e t'e ja't'ajesha ama nava 

lhayôjijates. 

3Lha'ma ca chinasnatajesh pa anclôyitsjayashelh ca vi'tajelhshi pa yipcu', pa 

nanjooylha pa chinacunjaneshelh ja Maná. Jô lhech vatôc tanca antôfaacshelh shi' capi 

acchevot'elh, ca natôôyshelh ti tanca ve'lhaa lhpa yucuve ca nimônlhanit pa nivacle, 

lhjunashjulh shta lhacôm'a cava tôlhey lhashi pa Lhcaanvacle. 

4Pa lhôqueshelhch'e java cuarenta yincôpes ti tanca nic'utsjan java t'uyelhch'e, pa 

tanca najotshamsha'ne nava afoclelh. 

5Avôntôyitelhch'e pa Lhcaanvacle a'Dioselh ti yisclanelhch'e'am avaatsheelh 

lhjunashjulh pa ve'lha vatata yisclanemch'e pa lhaôs. 

6Ôfisjatelhemch'e nava lhayôjijates pa Lhcaanvacle a'Dioselh, pa ôclôjeshelh pa 

avo'elhch'e nava neyjatsjaneshelh pa lhech ti yijutelh'am. 

7Lhayaash pa Lhcaanvacle ti nacha'jelhey jayu ja ve'lha is'e' cotsjaat. Pa lhech cotsjaat 

yamji java tovjôy lhcles, java tôôlhtasham ja tovôc nash'apee ja tavashay yiey shta 

java uticuy. 

8Jô lhech cotsjaat jan yie' pa trigo shi' ja lhjunashjulh lhey cebada, java ôtjayetacuy, 

java higocuy, java lhey granadacuy, java olivocuy shi' java acôyjes. 

9Jô lhech cotsjaat tanca jayu avaatsheelh ca acumjayasheeshelh ca amac'oya pa ôclelh, 

tanca lhecha pav'elh matas; java utes lhech lhtôôlhshelh'e jayu pa clesanilh, vooy java 

uticuy lhtôôlhshelha jayu pa clesanilh yucch'e. 

10Taj ti vooy ca atujtajelh ca nape'tajeshelhsha'ne pa tajulhey ca ôclôjeshelh pa 

Lhcaanvacle a'Dioselh jô lhech cotsjaat ti yijutelh'ay. 

Chivôncatôyjatjulh ca ya aj ca chinantovacluey pa Dios 

11“Anujumatsenelh'avach ca ya aj ca antôvacluelhey pa Lhcaanvacle a'Dioselh. Ya aj 

ca avômjelh ca ôfisjatelhem nava lhayôjijates shi' nava lhfanishlhavach ti 

c'ayôjieshelh'ay nôqueesh. 



361 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Meelh ca atsaccuntajelh ca nape'tajeshelhsha'ne, ti lhôvelh'e pava isis jpôyjey pavan 

lhasnatshelh avaatsheelh, 

13pa avanelh pava aclôyelh vôcôc shi' pava tashinshtas ca aclojtajee, lhjunashjulh shta 

pa clesanilh cojiyaj shi' pa clesanilh clim shi' lhacôm'a pava natsôt'ajeshelh, 

14pa ya aj na ca anuntelh'avach, ya aj na shta ca antôvacluelhey pa Lhcaanvacle 

a'Dioselh ti nayjatelh'e ja Egipto, jan yie' ti alhancumteseshelh. 

15Vooy lhavaatsha vanôyinelhey'ac'oya ja uj suyshi shta am'e' pa'na, jan yitsiyinshi 

java tosis yicavôm shi' java alhulhpôsenjaya, jan am'e pa yinôôt. Taj ti pa lhech 

tôlhesham lhja t'un utej pa yinôôt pa yijutshelh'ay ti t'iyôelhshi. 

16Ti yiey ja am'e' pa'na nacunjaneshelh ja maná, cava lhech nintô'ya capi acchevot'elh 

avaatsheelh, pa jaspa tanca anashjateshelh shi' ca chinac'alhtantajeshelh pa jaspa 

chinjutelh'ay avaatsheelh pa is pa yôj'esha'ne. 

17“Ya aj ca aychavalheyjop: ‘Lhacôm'a nava javan jatôôlhsha na tsitsôt'ajesh 

yunaj.’18Tajulhey ca aychavalhch'e pa Lhcaanvacle a'Dios ti apis pa lhech ti 

yijut'ay'ajop pa unaj pava lhavan. Pa lhech yôfisjateshelhch'e'am ja chiyvatpeya'shelh 

jan yisnatshem lhapesh capi acchevot'elh avaatsheelh. 

19“Taj ti ca antôvaclutajelhey avaatsheelh pa Lhcaanvacle a'Dioselh, ca môtajelhey 

pav'elh chiydiosiyan ca acuumtajelhem'in, vooy yivaatsha ya yijô' ti jatôlhesh'e jayu 

nôqueesh avaatsheelh ti navômjatesheshelh. 

20Pan lhfanishesh pa Lhcaanvacle ti yivômjatsha'ne lhacôm'a japi lhtachifas ti 

t'ajuyelh'ajulh avaatsheelh ti yiey ja nôyish pa lhôqueelhshi, pa lhech ajunashelh jayu 

avaatsheelh chinavômjatelhsha'ne jayu ca nianc'ashamtajeelhem pa Lhcaanvacle 

a'Dioselh. 

Deuteronomio 9 

Pa vatôts'ôt nintô'lha papi Israel lhavos, vooy pa Lhcaanvacle tô'lha 

1“Ach'anelhyiy Israel lhavos: lhamelhey nôqueesh ti lhôquelhey pacham jayu na 

tovôc Jordán ti t'a'shelh'apee napi lhtachifas napin ya'shesh ti uj shi' pa t'unaj 

yaashelh'ac'oya. Ya'shesh shta java lhavtsates ti yamjop java lhashclôfjes uj ti 

toschisham; 

2japi tsitenas'e yaash pitesch'e shta, jan lhjunash papi tôlhshaam ja pitej Anac. Apis 

avaatsheelh ti lhantôfaacshelh java chiyit'esha: ‘¿She papi iseemjop ca 

natjuyeelhvatjulh japi tôlhshaam ja pitej Anac?’ 

3“Vooy nôqueesh tajulhey ca natôôyshelha pa Lhcaanvacle a'Dioselh ti 

vanôyinelh'ac'oya avaatsheelh jan lhjunash pa itôj ti yivutuyansha'ne papi yielh'e 

ajuyishelh pa yivômjatsha'ne pa yachajshicham jayu shta papi lhtachifas. Avaatsheelh 

pa lhsa'selh jayu pa tanca vinshaa ca avômjatelhsha'ne, yiey pan t'ônashesh pa 

Lhcaanvacle ti nifaclelh'am. 

4Meelh pa Lhcaanvacle a'Dioselh ca nayjatajelhjop avaatsheelh pa ya aj ca 

at'eshelh'avne avaatsheelh: ‘Shtatôôlhsha na casvoyjayasheshch'e ti nijutjooy pa 

Lhcaanvacle ti shtacum'een nôque cotsjaat’; vooy pa Lhcaanvacle yisaas tôlh'ejop pa 

niysa' ti yisnatesh ts'ivee. 

5Am, nintô'lha pa avoyjayashelhch'e pa nilhecha pa a'isiyashelhsha'ne avaatsheelh ca 

nitôôlhsha ca natcum'e na lhech cotsjaat; vooy pa Lhcaanvacle yayjatelh'ajop 

avaatsheelh tôlh'ejop pa niysa' ti yisnatesh ts'ivee, shi' ti yôfisjatem ja lhfaclech ca 

Abraham, ca Isaac shi' ca Jacob capi acchevot'elh avaatsheelh. 

6Tajulhey ti natôôyshelh ti nintô'lha pa avoyjayashelhch'e avaatsheelh pa Lhcaanvacle 

a'Dioselh ti yijutelh'am ca acu'melh'een na lhech is'e' cotsjaat, lhayaash avaatsheelh 

alhtachifaselh ti ayôjijamat'elh. 

Pa lhav'ojiyash papi Israel lhavos yiey lhpa utiyuc Horeb 
(Ex 31.18—32.35) 

7“Ya aj ca t'ôyi'sheey avaatsheelh ca antôvacluelhch'e ti lhavatjuyjatelhjulh'in pa 

Lhcaanvacle a'Dioselh yiey ja am'e' pa'na. Jan tôlh'e' ti lhtayelh'een ja Egipto pa 

lhamjelha ti lhnamelhey nôque lhôvelh'e, ti yajatesh ti av'ojiyiselh. 

8Pa'lha ti yiey lhja utiyuc Horeb ti lhsuyiyanelh'avne pa Lhcaanvacle, pa ujesh ti suy 

pa lhech ti lhatjuyeelhjulh pa eshey ca navômjatelhsha'ne. 

9Yivaatsha joc'apee lhja utiyuc pa jaycum'e java utes java lhech yi'shi' ja 

chivatpeya'shelh pa Lhcaanvacle ti yisnatshelh'am avaatsheelh. Pa lhech yamônlhee ti 

cuarenta java nalhus shi' java tulhis, pa niytsaccun pa niyô' shta. 

10Pa lhechesh pa Lhcaanvacle pa nijutyiy java napu' utes, jan yi'sesh'e lhavaatsha, 

yanshi' lhacôm'a java lhclishay pa lhech javan yit'esha ti yiey lhja utiyuc, ti yieshi 

lhcachivat ja itôj, ja nalhu ti casc'a'eshva'ne lhacôm'a. 

11Vooy ti sht'ônshi' java lhech cuarenta nalhus shi' java tulhis, vooy pa Lhcaanvacle 

nijutyam java napu' utes yi'shi' ja chivatpeya'esh, 

12pa yit'eshyam: ‘Meey, t'eclet'esha'ne clap, lhayaash napi achifas, napin lhayjat'e ja 

Egipto, niysisa nava lhfanishlhavach. Pa nivinshaa ti vômeshjop ca nôfiisyam nava 

jayôjitajsha ts'ivee, pa yisnatesh na yidiosiyan ts'ivee na clesanilh ts'ayôji.’ 

13“Pa lhech Lhcaanvacle yit'eshyam shta: ‘Apis ti javanesh napuque lhtachifas ti 

ojiyis. 

14Atsan'ateesh ca jaclônsha'ne jayu napi lhech pa javômjate'mey jayu na cotsjaat ca ya 

aj na ca chinaychavalhey; taj ti vooy avaatsha jasnatesh'am jayu papi tôlh'a' ca 

nit'unvatsham'in pa nash'apee nat'ajôôj napi lhech.’ 

15“Meelh ti jatôlh'apee lhja utiyuc, lhjan tujaam, pa janchaaj yivaatsha java napu' utes 

yi'shi' ja chivatpeya'esh. 

16Taj ti c'oya ti c'avanshelh avaatsheelh pa sasch'e ti lhatjuyeshelhjulh pa 

Lhcaanvacle, ti lhasnatshelh ja ve'lha lhjônelhey ja vôcô lhaôs clesanilh, pa 

lhavôômjelhjop ja lhnôyish pa Lhcaanvacle jan yiyôjitajshelh'a ca uyelhey. 

17Pa lhechesh pa c'ôôtjatesha cotsjaat java napu' utes javan janchaajtaj, pa 

joflhit'esha'ne ajuyishelh avaatsheelh. 

18Pa nijooylha ti jayicjatsuy'e t'ajuyish pa Lhcaanvacle, yiey jan yifanishesh ca'na ti 

cuarenta java nalhus shi' java tulhis ti tanca yitsaccun pa niyô' shta, tôlhelh'aajop ti 

lhasnatshelh pa sasch'e avaatsheelh, ti lhatjuyeshelhjulh pa Lhcaanvacle ti 

suyiyanelh'avne. 

19Pa ts'ijovayshi shta ja lhcônta pa Lhcaanvacle ti nifac ti t'ajuyelh'ajulh avaatsheelh, 

pa yentaj shta ca natifelhch'een. Taj ti ve'lheeshcum shta pa Lhcaanvacle ti 

tach'aneshyi. 

20Shi' shta ja Aarón ti suya jum pa Lhcaanvacle, pa yentaj shta ca niclôn, taj ti 

jatatvayjatem yivaatsha jô lhech. 

21Pa nijooylha ti jaycum'e ja asnatsech'elh avaatsheelh lhjônelhch'e ja vôcô lhaôs, jan 

nasnatshiyinshelh pa sasch'e, pa ju'jam ja itôj pa lhechesh pa tanucujam pa jaalhpa 

lhamôqu'esh, pa ju'jam ja tovôc lhaôs tôlh'apee lhja utiyuc. 

22“Shi' shta ti yiey ja Tabera, yiey shta ja Masah shi' ti yiey shta ja Kibrot-hataava, ti 

suyiyanelh'avne avaatsheelh pa Lhcaanvacle. 

23Pa c'oya pa Lhcaanvacle ti yiyôjitajelh'a ca ayelh'e ja Cades-barnea ca amelhey ca 

veelh'e na cotsjaat nan yijutelh'ay pa lhech, taj ti ni'ueshelha java yiyôjitajshelh'a, pa 

lhcacueshelh pa lhech pa ni'enelh ca anc'ashamelhem. 

24¡Jatô'lhesh'e tatsha ti tsitô'yelh'a avaatsheelh, ti ni'ujaneshelh pa Lhcaanvacle! 

25Pa Lhcaanvacle tafjuntajelh'a ca naclônelhsha'ne, taj ti vooy yivaatsha jayicjatsuy'e 

t'ajuyish pa Lhcaanvacle jôqueshch'e java cuarenta nalhus cuarenta shta java tulhis, 

26pa jatants'aclansha ti jayeetsha: ‘Lhcaanvacle, ya aj ca aclônsha'ne napuque 

lhtachifas ti natsôt'ajesh. Avaatsha t'efenesh pa uj unaj ti lhayjat'e ja Egipto. 

27Aychavalhch'e capi acavos ca Abraham, ca Isaac shi' ca Jacob. Ya aj ca 

aychavalhsha ca nilhcajôyshaa napuque lhtachifas shi' pa lhsasch'e ti yisnatesh ts'ivee, 

28jaspa tanca nachayesh'ach'e japi yiey ja yitsaat japin lhtsayjatelhshi: Pa Lhcaanvacle 

sasemjop ca namjatey pa cotsjaat pan yentaj ca nitisesh, pan lhayaash ti yicônitshi ti 

yayjatneeen pa jô'taney ti yiclônsha'ne ti yamey pa am'e' pa'na. 

29Taj ti napi lhech achifas, natsôt'ajesh; avaatsha lhayjat'e ja Egipto ti lhavanjiyinesh 

pa uj unaj.’ 

Pa chivatpeya'esh ti chinich'ayan 
(Ex 34.1-10) 

Deuteronomio 10 

1“Pa lhechesh pa yit'eshyam pa Lhcaanvacle: ‘Asnatesh avaatsha pava napu' utes 

ajônch'e cava vatjutsa', pa asnatesh shta pa vatcaquicletôshi yeclônilh, pa avôlh'apee 

lha utiyuc pa shtasinôy'in. 

2Yivaatsha qu'isesh'e jayu pava lhech utes java yiclishay javan chiyi'sesh'e cava 

vatjutsa' utes, cavan lhoflhitsha'ne pa anch'e' lhpa vatcaqueclitôshi yeclônilh.’ 

3“Pa jasnatesh lhja ve'lha vatcaquicletôshi yeclônilh tô'lha lhja aacjiyuc lhey acacia, 

pa jasnatesh shta java napu' utes, pa jachaaj java lhech ti jôc'apee lhja utiyuc. 

4Vooy pa Lhcaanvacle pa yi'sesh'e java utes java napu'nôjesh vatyôjijates yiey jan 

lhfanishesh cava vatjutsa' ti tasinôyeshelh'ac'oya avaatsheelh ti yiey lhja utiyuc, ti 

yieshelh lhcachivat ja itôj, jan t'aplhuqu'e ti shtayelhva'ne caslhacôm'a ti nijutelhjooy. 

Pa nijuteshyiy, 

5ti japecla cotsjaat; pa nijooylha ti janch'e' lhja vatcaquicletôshi yeclônilh, jan 

t'ônashyam pa Lhcaanvacle ti niyôjieshyi, java lhech javan mônlhach'e nôqueesh.” 

6(Japi Israel lhavos tac'uyey ja Beerot-bene-jaacán, pa t'ajuyey ja Mosera. Lhech vaf'e' 

ca Aarón, pa chitishc'oya, pa vooy ja lhaôs Eleazar nicôyôjey pa lhc'o'vat ti 

vatcasinô'esh. 

7Pa lhech tôlh'e' ti tac'uyey'in ts'ivee ja Gudgoda, pa tay'e shta pa yichey'in ja Jotbata, 

lhech yie' ja uj yinôôt. 

8Pa lhech t'ôplhuqu'e pa Lhcaanvacle ti vooyshi japi tôlhshaam ca Leví pa jaspa 

nicha'jesh'in ja lhcaqueclitôshi yeclônilh yich'e' java chivatpeya'shelh pa Lhcaanvacle 

jaspa nôvesh'e t'ajuyish pa lhavoseesh ja vatishjanjayash ca niteetshe'ma pa is ca 

netônjop pa lhey. Ca lhetlha nôqueshi ca nasnatesh yamjey nôqueesh. 

9Pa lhe'naa japi levitas ti ampa ca nitsôt'ajesh pa lhcootsjat'a ti yi'shi' japi lhavelhavot, 

lhayaash ja yitsôt'ajesh lhech pa Lhcaanvacle, yiey jan t'ônashem ti nifaclem.) 

10“Yivaatsha jôv'apee lhja utiyuc ti cuarenta java nalhus ti cuarenta shta java tulhis, jô 

lhech lhjunashch'ejulh shta ja vatjutsa'. Pa nôqueesh shta pa Lhcaanvacle ti tach'anyi 

pa ninteesh ca natifelh'e avaatsheelh. 

11Pa lhechesh pa yit'eshyi: ‘Meey, ca nitaasclansha'ne ca anôyineyc'oya japi achifas ca 

jaspa nôquey'in ca nôcjaam ja cotsjaat jan chinfacleem capi lhacchevot ts'ivee.’ 

Pava t'a'lha pa Dios 

12“Nôqueesh napi Israel lhavos, ¿she t'e pa t'aalhshelh'a avaatsheelh pa Lhcaanvacle 

a'Dioselh? Tsi'sha pa ôclôjqueyashelh shi' ca uyelhey lhacôm'a pava lhnôyishay; pa 

enelh pa ôclôjeshelh lhacôm'a nava acachi'clelh shi' pava asôc'ôctiselh, 

13shi' ca ôfisjatelhem lhacôm'a nava lhayôjijates shi' nava lhfanishlhavach, secl'esh ca 

isa' pa ajunashelh. 

14Aychavalheshelhch'e pa Lhcaanvacle a'Dioselh ti yitsôt'ajesh pava vôsec shi' pava 

tavay'apee, lhacôm'a shta nava caaj'e nôque cotsjaat. 

15Taj ti pa Lhcaanvacle nishamitjatesh capi acchevot'elh avaatsheelh ti ujesh ti yen. Pa 

nijooylha ti t'acu'meyshi napi tôlhshaam capi lhech, alhechelh avaatsheelh, 

chinatôôlhshelhsham lhacôm'a pap'elh lhtachifas yiey nan lhjunash ti chinavanelh 

nôqueesh. 

16“Anelhshi nava acachi'clelh lha vatcaniscôte'esh na chivatpeya'esh, pa ya aj ca 

veeelhshi ca av'ojiyiseelh, 

17lhayaash pa Lhcaanvacle a'Dioselh pa lhech lh'Diosesh pava chiydiosiyan, pa 

Lhanvacleesh shta papi lhcaanvacles. Pa lhech Dios yaashchisham, pa t'un'in, jô'tajesh 

ti tanjovayyi, pa tanca nivenchat papu, pa tanca natcuumjulh ca chinshayaneshemch'e 

pava ninvo'yeshch'e. 

18Vooy lhavaatsha yisnatshem pava yivo'yeshch'e papi ôftecles shi' papi ôschacchey. 

Pa yen lhavaatsha ti yijutem pa lhôc pa yuyjatshiyan shta papi vena tôlhshi' papin 

yielh'atshi avaatsheelh. 

19Avaatsheelh, istaa ca enelh shta papi vena tôlhshi', lhayaash avaatsheelh 

na'avtsat'a'eelh vitsha ja Egipto. 

20“Anjova'yelhjulh avaatsheelh pa Lhcaanvacle a'Dioselh pa ve'lha'a ca ôclôjelh pa 

lhech; ôfisjatelhemch'e, pa meelh ca nicaajtajelh'am ca asnatajeshelh ca etôntajelh, pa 

etônelhjop pa lhey. 

21Lhayaash pa lhech ti yajulhjatey ca ôclôjeshelh avaatsheelh; pa lhech a'Dioselh, ti 

yisnatshelh'am avaatsheelh cavôque matas yaash shi' java lhasnôyjes ti lhavanelh. 

22Pa meelh capi acchevot'elh ti yamey'in ts'ivee ja Egipto, pa sesenta atesha jat'ajôôj, 

taj ti vooy nôqueesh pa Lhcaanvacle a'Dioselh ca lhfanishesh ti naclontelh nant'ajôôj 

nava catiis yi'shi' pa vôôs. 

Chiyit'eshjop pava isis pa cotsjaat vatfacleech 

Deuteronomio 11 

Yaash ti uj pa Lhcaanvacle 

1“Enelh avaatsheelh pa Lhcaanvacle a'Dioselh, pa ôfisjatelhem ca asclane'lhem 

vatich'e nava lhayôjijates shi' nava lhfanishlhavach. 

2Avôntôyitelha nôqueesh ti nasclaneshelh vatich'e pa Lhcaanvacle a'Dioselh, napi 

acleselh avaatsheelh ti nintô'ya ts'ivee ti ninvan shta. Antôfaacshelha shta pa uj t'unaj 

ti nôclitelh'am avaatsheelh, 

3shi' java yinôôclhanita shi' java yaash ti lhfanishesh ti yisnatshem ti yiey ja Egipto ti 

t'ajuyeshjulh ca faraón shi' lhacôm'a ja lhcootsjat, 

4java yisnatshem pa lhech capi Egipto lhavos, cava lhclôy cuvôyu shi' cava 

lhcaletasjop ca lhavatclônjayash. Cava lhech yiyôlhp'ojisha'ne yi'shi' ja Tovôc Yucshi 

jan t'aplhuqu'e ti nanachantajelh avaatsheelh. Pa Lhcaanvacle yiclônelhsha'ne'am 

lhacôm'a pa yamja nôqueesh. 

5Aychavalhelhch'e shta lhacôm'a java yisnatshelh'am avaatsheelh ti yiey ja am'e' 

pa'na, pa lhnamjelhey nôque; 

6cava yisnatshem shta ca Datán shi' ca Abiram, lhcles ca Eliab tôlhshaam ca Rubên. 

Pa nic'aatshamc'oya na cotsjaat pa natelhey lhac'o' cat'ajôôjam shi' cava lhatshatnuvos 

shi' lhacôm'a java caajem. Cavôque yi'vanesh lhacôm'a napi Israel lhavos. 

7Avaatsheelh lhavanshelh java matas yaash cava yisnatshem pa Lhcaanvacle. 

8“Ôfisjatelhch'e avaatsheelh lhacôm'a nava vatyôjijates ti c'ayôjieshelh'a nôqueesh, 

secl'esh ca nat'unelhvatsham'in pa acu'melh'een ja cotsjaat ti chinachenelhey ca 

veelh'e. 

9Secl'esh ca acloja pava anincôpeselh ca amônlhaaelh'e jôque cotsjaat ti nifaclem pa 

Lhcaanvacle capi acchevot'elh avaatsheelh shi' papi tôlhelh'atsham jayu. Jô lhech 

cotsjaat jan yie' pa vattsoos shi' pa acôyech nive'lheesh ca ama nan lhjunash pa yinôôt. 

10Ja cotsjaat ca vi'tajelh'e nilhjunashajulh ja Egipto, yiey jan lhtayelh'e avaatsheelh; 

lhech'e ti lhcôvjiyantajelh avaatsheelh java lhtôsjey pa lhnajayaneshelhch'e java 

lhjuyjatelha jan lhanfanash java vatcac'ovtey. 

11Taj ti jô lhech cotsjaat jan lhamelhey jayu ca acu'melh'een yi'shi' java uticuy shi' 

java tavashayis, lhavaatsha yivayit'apee jayu pa tsha'nu tôlhey pa nalhuyish. 

12Jô lhech cotsjaat vanujumatseneshelh'a jayu pa Lhcaanvacle, pa naclôvalheshelh 

jayu pant'ajôôj pava yincôpes pa namjey pa yôj'esha'ne. 

13“Ca ôfisjatajelhem avaatsheelh nava lhayôjijates ti c'ayôjieshelh'a nôque nalhu, shi' 

ca entajelh pa Lhcaanvacle a'Dioselh pa ôclôjeshelh lhacôm'a nava acachiclelh shi' 

shta lhacôm'a pava asôc'ôctiselh, 

14pa lhech yisnatshelh'am jayu pa lhcaplhuesh ca nanchen pa tsha'nu ti shnôvop'esh 

shi' ti yincôp'esh, secl'esh avaatsheelh ca nacavcalheshelh pa trigo ca nicaajelh'am 

pava ôtjayetas t'i' shi' pa acape'elh. 

15Shi' shta ca nitôlhjatelh'am jayu pa yiteej yi'shi' pava acac'ovteselh t'ajuya pava 

aclôyelh, pa caajelh'am jayu avaatsheelh pa uj vatôc. 

16Taj ti anujumatsenelh'avach ca jaspa tanca chinajôts'ôclônelh'in, pa ya aj na ca 

atanu'elhc'oya pa Lhcaanvacle ca acu'melhem'in pav'elh chiydiosiyan, pa ya aj ca 

avuyelh'e t'ajuyish pava lhech. 

17Lhayaash pa Lhcaanvacle suyelh'a jayu pa natjuyelh'ajulh avaatsheelh, pa tanca 

nanchenelh'ay jayu pa tsha'nu; pa lhecheesh pa tan jayu ca nicaaj'e na cotsjaat pava 

lhay, pa tatsha jayu avaatsheelh ca avafelhsha'ne yiey nôque is'e' cotsjaat ti yijutelh'am 

pa Lhcaanvacle. 

18“Aneelhshi ashatjeselh shi' pava aychavalhjanôclelh navôque ya'clishay, pa 

ôcfeeshelh nava apôcôtôyelh shi' nava atacoclelh ca anôôclhanitshelha. 

19Acajôyshiyanshelh napi acleselh ca asinôquielhem nava lhech yiey java ajpôyjeyelh 

shi' ca môtajelhch'e pava nôyishay, pa meelh shta ca ajo'tajelhch'esha'ne shi' shta ca 

ane'tajelhchisham. 

20Pa iisshelh'e pava ajpôychiyitey yiey shta pava lhashic pava ajpôyjeyelh. 

21Secl'esh pa amônlhajayashelh shi' japi acleselh ca pitejeeshch'e yiey nôque cotsjaat 

nan nifaclem lhapesh pa Lhcaanvacle capi acchevot'elh nan lhjunash na vôôs ti tojey 

pa yam'e yiey nôque cotsjaat. 

22“Ca ajôntajeshelhch'e ti t'ôfisjatelhemch'e lhacôm'a cavôque vatyôjijates ti 

c'ayôjieshelh'a ca asnatshelh, ca entajelh shta pa Lhcaanvacle a'Dioselh, ca 

ôfiistajelhem lhacôm'a nava lhnôyishay, 

23vooy pa Lhcaanvacle yayjatelh'ajop jayu avaatsheelh lhacôm'a napuque lhtachifas, 

vooy avaatsheelh lhôveelhshi jayu napi achifas pa t'a'shelh jayu pa ajô'jelh pa 

nat'unelh'in shta. 

24Yiey nan lhôqueelhshi jayu pa lhech lhôvelh'een jayu. Pava yôj'e' ts'ivee jayu pa 

c'atsasey jayu nitôlh'e ja am'e' pa'na pa namjey ja Líbano, pa nitôlh'e shta ja tovôc 

Éufrates pa namey ja uj tovôc lhey Mediterráneo. 

25Ampapu jayu ca namateshelh'e ajuyishelh. Pa vooy pa Lhcaanvacle 

nijovatsjanelh'am jayu yiey pa ca anaashtajelh'e avaatsheelh, yiey pan lhjunash ti 

nifaclelh'am. 

26“Nôque nalhu avoolheyshi avaatsheelh pa chiyit'eshjop pa is shi' pa 

vatpôfiyujayash. 

27Chiyit'eshelh'ajop jayu pa is ca anc'ashamtajeshelh nava lhayôjijates pa Lhcaanvacle 

a'Dioselh ti c'ayôjieshelh'a nôqueesh. 

28Taj ti chinapôfiyujelh jayu ca avo'tajelhch'e pava chiydiosiyan nichinantôfa'clesh, ca 

ni'anc'ashamtajeeshelh nava lhayôjijates pa Lhcaanvacle a'Dioselh, ca atanutajelhc'oya 

pa lhnôyish ti c'ayôjieshelh'a nôqueesh. 

29“Meelh pa Lhcaanvacle a'Dioselh ca lhech lhfanishtajeesh ca môtajelhsham ja 

cotsjaat ca vi'tajelh'e, pa chinjutelh'am jayu pa is yiey lhja utiyuc Gerizim, vooy pa 

vatpôfiyujayash pa nôvey lhja utiyuc Ebal.  

30java lhech uticuy yiey pacham ja tovôc Jordán, yiey ja nôyish t'ajuyey na 

nuutch'ejulh, yiey ja lhcootsjat japi cananeos japi yie' ja tavashay t'ajuyish'e ja yitsaat 

Gilgal yie' lhavôôj java aacjuy yi'shi' ja More. 

31Avaatsheelh t'ujeelha ca meelhey pacham na tovôc Jordán pa veelh'e ja cotsjaat jan 

yijutelh'ay jayu pa Lhcaanvacle a'Dioselh. Meelh ca amtajelhsham pa veelh'e jô lhech. 

32Pa asnatshelh lhacôm'a nava vatyôjijates shi' java lhfanishlhavach ti jajutelh'ay 

nôqueesh. 

Deuteronomio 12 

Chive'lhan pa is'ôcji lhtôvash 

1“Navôque vatyôjijates shi' nava lhfanishlhavach tajulhey jayu ca asnatshelh 

avaatsheelh pan lhavôjesh pa amônlhajayashelh yiey nôque cotsjaat nan yijutem 

lhapesh pa Lhcaanvacle a'Dioselh capi acchevot'elh ca nôv'e'. 

2“Avômjatelhsha'ne lhacôm'a pant'ajôôj pava yie' ts'ivee papi lhtachifas ca vi'tajelh'e 

pavan yôclôj ts'ivee pava lhdiosec: yiey pava uticuy, yiey shta uticuy lhcles shi' pava 

aacjuy jpeclematses. 

3Ôflitelhsha'nec'oya pava lhavitôvtesesh pa tiqu'icleesh pava utes, pa 

alhônelhshamsha'ne pava aacjuy pavan yinesh pa lhishjanjavat. Pa avômjatelhsha'ne 

pava lhajpeclesesh pava lhdiosec; pa avômjatelhey pava lhech'e chiy'e' ca 

nichinaychavalheey t'ôyish'e. 

4“Pa Lhcaanvacle a'Dioselh ninajulhjatey ca nôque afanisheeshelh avach ca 

ôclôjtajeshelh pa lhech. 

5Napi yielh'atshi avaatsheelh t'ajôôjamsha'ne t'acumeyshijop jayu pa Lhcaanvacle pa 

ca nan'e' ninesh pa lhey; pa lhech ca nôôvtaj'e isjop jayu avaatsheelh ca meelhey ca 

ôclôjelh. 

6Lhech'e ca acu'fayelh jayu ca napjunelhshamjop jayu pava aclôyelh pa 

ôclôjqueyashelh, pa lhchajelh jayu pava t'iyasesh pava acufayjateselh shi' pava 

lhne'lhey pava lhanfaclelhey shi' pava tôlhelh'a acufayjateselh, lhech lhjunasha shta 

pava vatjutsa' lhcles pava aclôyelh vôcôc shi' pava aclôyelh tashinshtas. 

7Pa atujelh jayu ca vi'tajelh'e t'ajuyish pa Lhcaanvacle a'Dioselh shi' shta ca vi'tajelh'e 

pava atsha'nuvôselh yiey pa ajôjelhshamsha'ne, pa anshameshelh jayu pava lhay pava 

lhatcumelh'e ti yit'eshelh'am pa is pa Lhcaanvacle a'Dioselh. 

8“Lhech'e ti tan jayu ca asnatshelh avaatsheelh yiey nan casfanishesh nôqueesh, pa 

casve'lhaae ts'ivee ca shtasnatesh java yaash ti shtajulhjatey. 

9Yijô' ti jôjjeclay ni'amelhey avaatsheelh pa lhôvelh'e ca acanoeelh ti yijutelh'am pa 

Lhcaanvacle a'Dioselh ca acu'melh'een. 

10Taj ti ve'lheesh atesha ti lhôquelhey pacham ja tovôc Jordán, ti lhôvelh'e ja cotsjaat 

jan yijutelh'ay pa lhech, pa nashanteshelh lhacôm'a papi naac'utsfaseelh ti yielhch'e 

avôôj pa ampapu ca nanjova'yem. 

11Pa lhechesh pan lhôvelh'e, vooy pa Lhcaanvacle a'Dioselh t'acumelh'ayshi ajop ti 

naneshelh'e pa lhey, pa vooy avaatsheelh pa atiselh jayu lhacôm'a pava yiyôjieshelh'a: 

pava yaquisetes acufayjateseshelh lhônelhshamjop pa ôclôjqueyashelh pava t'iyasesh 

pava lhne'lhey shi' lhacôm'a pava lhatcume'lheyshi lhanfacle'lhem ti lhasnatshelhem 

pa Lhcaanvacle. 

12Pa asnatshelh jayu pa ashamitjayashelh ca vi'tajeshelh'e t'ajuyish pa Lhcaanvacle 

a'Dioselh papi acleselh shi' papi acavoselh shi' shta japi levitas japin yielh'atshi 

avaatsheelh, japi lhech nintôts'ôteyesh pa ca nitsôt'ajesh cotsjaat. 

13“Anujumatseneshelh'avach ti ya aj ca yalha veeshelh'ec'oya pa Lhcaanvacle pava 

aclôyelh ca alhônelhsham yiey pan lhavanelh'e; 

14isjop jayu ca ve'lhaa ca asnatshelh'e yiey pan t'acumelh'ayshi'ajop pa Lhcaanvacle 

a'Dioselh ca lhech veeshelh'e ti chitôlheshelh'atsham japi t'ajôôjamsha'ne. Lhech 

veeshelh'e ca ôfisjatelhemch'e jayu lhacôm'a cava niyôjieshelh'a. 

15“Taj ti isjop jayu ca aclônelh pa atujelh pa t'asjaan yiey pa lhôvelh'e ts'ivee pa ca 

ac'aplhutajeeshelh yiey pan lhjunash pa Lhcaanvacle pava yit'esh ti yijutelh'ay. Isjop 

jayu ca atujelh a'lhacôm'aelh papin chiy'isinat shi' shta papi nichin'isiyan, nan lhjunash 

pa t'asjaan pa ôjtinaaj shi' pa tujinaj. 

16Taj ti vooy pava lhavoyey ya aj ca atujelh, pa ôtsiyelh'apee na cotsjaat nan lhjunash 

pa yinôôt. 

17“Pa sasjop jayu avaatsheelh ca atujelh pava yi'shi' pa avtsat'eelh pava t'iya'esh pava 

napu'nôjesh pa trigo, pava avôtjayetas t'ic shi' pava acapec. Pa tanca lhecha shta pava 

vatjutsa' lhcles pava aclôyelh vôcôc shi' pava tashinshtas, pa tanca lhecha pava apis ti 

nifaclelh'am pa Lhcaanvacle, pa nilhecha shta pava tôlhelh'a acufayjateselh. 

18Isjop jayu ca ve'lhaa ca asnatshelh ca vi'tajelh'e t'ajuyish pa Lhcaanvacle a'Dioselh, 

yiey pan t'acumelh'ayshi'ajop pa lhech; lhech veeshelh'e yiey t'ajuyish pa Lhcaanvacle 

a'Dioselh pa atanôycheelhey papi acleselh shi' papi acavoselh, nôquee shta japi levitas 

japin yielh'atshi avaatsheelh, pa anshameshelh jayu pa acuumjayashelh'e pava lhay. 

19Meelh avaatsheelh ca vi'tajelh'e jô lhech cotsjaat pa ya aj ca ve'lhaaesh ca avô'melh 

japi levitas. 

20“Meelh pa Lhcaanvacle a'Dioselh ca naclonatajelh'e nôque cotsjaat avaatsheelh yiey 

jan t'ônashesh ti nifaclelh'am, pa vooy avaatsheelh ca ancu'tajelha pa t'asjaan, pa 

atujelh pa isjop jayu ca atujelh pa ca ac'aplhutajeeshelh. 

21Taj ti ca atojtajeelheyc'oya nan t'acumelh'ayshijop pa Lhcaanvacle a'Dioselh ti lhech 

naneshelh'e pa lhey, pa isjop jayu ca aclônelh pava vôcôc shi' pava tashinshtas ti 

yijutelh'am pa Lhcaanvacle pa atujelh lhacôm'a yiey pan lhôveshelh'e avaatsheelh, ti 

lhech t'ônasheshelh'a pa lhech. 

22Lhjunashajulh shta ca lhetaja pa t'asjaan pa ôjtinaaj jôt'ajesha pa tujinaj, pa lhacôm'a 

avaatsheelh pa atujelh jayu pa t'asjaan pan yie' papin chiy'isinat shi' papi nichin'isinat. 

23Taj ti ya aj na pa ca afanisheeshelh ca atujelh pava lhavoyey, lhayaash pa lhavoyey 

pa vatmônlhajayashesh. Nôque lhjunash pa nintajulhey ca aclafjaneshelhch'e pa 

lhamônlhajayash ca atujtajelh pa t'asjaan. 

24Tajulhey ca nôque afanisheeshelh ca ôtsiyelh'e na cotsjaat na lhjunash na yinôôt. 

25Ya aj ca atujelh, secl'esh ca isa' jayu pa ajunashelh shi' napi acleselh ca nasnatshem 

pava yivo'yeshch'e yiey t'ajuyish pa Lhcaanvacle. 

26Pant'ajôôj pava matas ca anantajelhshi nan lhjunash pava acufayjates shi' pava 

vatfacjes pavan lhasnatshelhem pa veeshelh'e jayu pan t'acumelh'ayshi'ajop pa 

Lhcaanvacle. 

27Yiey jô lhech'e pa anelh'apee pa vatcufayjavat yitsôt'ajesh pa Lhcaanvacle 

a'Dioselh, pa acufayeshelh jayu pava lhjuyjatelh'avne. Vooy pava lhavoyey pava 

aclôyelh pavan lhatcufaayshelh pa ôtsiyelh'apee pava lhavoyey pa vatcufayjavat 

yitsôt'ajesh pa Lhcaanvacle a'Dioselh, taj ti vooy pa t'asjaan isjop jayu ca atujelh. 

28“Aspeya'elh ca ôfisjatelhem lhacôm'a nava c'ayôjieshelh'a, secl'esh avaatsheelh ca 

yajateesh pa isa' pa ajunashelh napi acleselh ca nasnatesh pa vatshamiy shi' pa 

yivo'yeshch'e yiey t'ajuyish pa Lhcaanvacle a'Dioselh. 

Chivancatôyjatjulh pava chiydiosiyan 

29-30“Meelh pa Lhcaanvacle a'Dioselh ca nivômjatajelhsha'ne'am papi lhtachifas ca 

vi'tajelh'e avaatsheelh pa chitjôcjaneshelh'am pa acu'melhshiin pa lhech cotsjaat ca 

vi'tajelhshi shta, pa anujumatseneshelh avach ca ya aj ca ajônshelhch'e pa 

lhfanishlhavach papi lhech lhtachifas, ca ya aj ca anachajelhchisham pava lhdiosec 

ts'ivee ca anaychavalhjayuelha ca asnatshelh vitsha. 

31Ya aja ca asnatshelhem côque pa Lhcaanvacle a'Dioselh, lhayaash ti lhacôm'a pava 

matas ti yapunesh pa Lhcaanvacle ti ninvo'yeshjulh napuque lhtachifas ti yen ts'ivee ti 

yôclôj pava lhdiosec, pa yamjatey ti yiclôyitesha'ne papi yitsôt'ajesh lhcles yitsjôy shi' 

papi ôcjeclôy ti chinapjunesh pa itôj. 

32“Anelh'atshi ca asnatshelh lhacôm'a nava chiyôji'shelh'a, pa yaj aj na ca 

anapshineshelh'e, pa ya aj na shta pa ca ayjatelhey. 

Deuteronomio 13 

1“Ca nitôôlhtajelh'atsham pa ve'lha yielh'atshi yit'esha ca nitô'ya pava ti vaclan 

ja't'ajesha vanchanaj pa nanfaclelh'am pa ve'lha yinôôclhanita ja't'ajesha pa ve'lha 

vancatônitjatesh nimatasa papu ca nitô'yish, 

2ca ôfisjatajelhch'e pava nifaclelhch'e'am pa niteetshelh'a: ‘¡Atalhunelh ca 

shtavo'elhch'e ca lhfanishlhavach jav'elh chiydiosiyan java naantôfaacshelh 

avaatsheelh pa shnôquelhey ca shtacu'melhem'in!’, 

3ya aj ca asnatshelh côque. Lhayaash pa Lhcaanvacle a'Dioselh yen ti nac'alhtaneshelh 

ca natô'yelha avaatsheelh ti lhenshelh lhacôm'a pava acachiclelh shi' pava 

asôcôctiselh. 

4Ve'lhaa ca ôclôjelh pa Lhcaanvacle a'Dioselh pa ôfisjatelhem nava lhayôjijates, pa 

ape'yeelh pa t'ôjôj shi' ca acu'melhem'in, pa ave'lhaaelhsham pa lhech. 

5Vooy pôque yit'esha ca nitô'ya pava vaclan ja't'ajesha pa vanchanaj tanutsjayesh jayu 

pa lhavafi, teya pava vanqu'eyjatsjanesh ti t'ajuyeshjulh pa Lhcaanvacle a'Dioselh, pan 

nalhjeneshelh ti alhancumteseshelh ti lhôvelh'e ja Egipto ti yasinôquielh'ac'oya 

avaatsheelh ti navenchatelhc'oya pa lhnôyish pa Lhcaanvacle a'Dioselh pan 

yiyôjitajshelh'a ca avo'elhch'e. Pa nôque lhjunash pa ayjatelh'atshi jayu pa niysa' ti 

yielh'atshi. 

6“Lha'ma pa natsôt'ajesh ach'inish, ja't'ajesha pa aôs, ja't'ajesha lhpa ôse, ja't'ajesha 

lhpa ach'acfa enche, ja't'ajesha pa yaash ti nayô'ya ti ac'utsfaesh ti vaniistanjatesh ti 

nat'u'a ca acu'mem'in pav'elh chiydiosiyan pavan nilhecha pa aôs, nilhecha pa atata ca 

nantôfa'clesh. 

7Nan lhjunash pava lh'diosec papi lhtachifas papi shalheelheam, ja't'ajesha papi 

tôselhey'am t'afayelhch'e avô'jelh yiey paelh cotsjaat, 

8pa ya aj ca anashjatelh'apee pava yen, pa ya aj ca anch'anjayu'elha, pa ya aj ca 

acavts'aclayshelhem pa lhech, pa ya aj ca anôôyshelh ca anelh'atapee shta; 

9na t'ajuyjulh ca aclônelh. Pa vooy avaatsheelh nivatjutsa' ca a'jayeshelhjulh pa 

apôcôt'elh ca ajuyelhjulh pa lhech, pa nanjooylha avaatsheelh pa lhech 

afanisheeshelhem jayu lhacôm'a papi lhtachifas. 

10Ôôtjateshelh'in pava utes pa amjelhey ca avômjateshelh, ti yentaj ti nacutelhc'oya pa 

Lhcaanvacle a'Dioselh pan nayjatelh'e ja Egipto yiey jan alhancumteseshelh'e. 

11Ca nôque afanishtajeshc'oya lhacôm'a napi Israel lhavos pa nitô'ya jayu pa 

nanjova'yeshjulh jayu ca napecla ca nasnatesh pa niysa' nan lhjunash côque. 

12“Ca nicaajtaj pa ve'lha pava yitsates ti yijutelh'ay pa lhech Lhcaanvacle a'Dioselh ca 

veelh'e, ca namtajelh'ay avaatsheelh pa avôntôyitelhc'oya ca nitônôclitajelh'am, 

13papi nivacle ninanc'ashamem pa Dios ca najutajelhc'oya papi yi'shi' pa lhech yitsaat, 

pa najutelhsham pa lhfanisheshlhavach pava lhdiosec nintôntôfacliysha'ne, 

14tajulhey jayu ca avoolheysha'ne jum pa lhjunash pa ay'ôtsjaneshelh pa lhjunash ca 

nitajulhtajey ca nasnatajeshelhshi avaatsheelh pava matas nintajulhey, 

15pa lhecheesh pa aclônshelh pa clesataj yacôôj papi yi'shi' pôque yitsaat lhacôm'a 

shta pava lhclôy tajulhey jayu ca aclônelhsha'ne, pa atifelh'e lhacôm'a pava caaj'e pa 

lhech'e. 

16Pa anayjatelh'e'vane jayu lhacôm'a pava yi'van yiey pa lhcachivat'eshi pa clayôych'e, 

pa anapjunelhsham jayu lhacôm'a pa yitsaat shi' lhacôm'a pava lhanjôcleshelh papi 

niac'utsfaseelh pa avômjatelhsha'ne lhacôm'a jan lhjunash pa vatcufayjat ti 

chinapjunsham ti chiyôclôjesh pa Lhcaanvacle a'Dioselh. Jôque yitsaat yajatesh jayu ti 

mônlhee pa lhjunshjulh jayu ti chiyaclôpju ti yafalhch'e, pa tanca ve'lhaaesh jayu ca 

chinachajeyc'oya ca chinasclansha'ne. 

17“Ya aj na pa ca amônlhaaeshelh avaatsheelh pa ca naa pava chiyetônjop ca 

chinvômjatsha'ne, vooy pa Lhcaanvacle pa tanca ve'lhaaesh ca suyeelh'a jayu ca 

natjuyeshelh'ajulh avaatsheelh; na chiyjuyjatjulh caaj jayu pa lhcavts'aclayjayashelh'a 

avaatsheelh, pa naclontelh'e jayu jum pa ajô'jelh nan lhjunash ti nifaclem lhapesh capi 

acchevot'elh. 

18Meelh ca yajatajeesh ca anc'ashamtajeshelhem pa Lhcvaanvacle a'Dioselh shi' ca 

ôfisjatajelhemch'e lhacôm'a nava lhayôjijates ti c'ayôjieshelh'a nôqueesh shi' ca 

asnatajeshelhem pa yivo'yeshch'e yiey t'ajuyish pa lhech. 

Deuteronomio 14 

1“Avaatsheelh lhcleselh'ash pa Lhcaanvacle a'Dioselh. Ya aj ca asejelhsha'ne pa 

vatvuvaat, pa aj na shta ca avoqu'eelh ca vi'tajelh'e t'ajuyish papu ca naôvtaj'e ca 

nivaftaj. 

2Lhayaash avaatsheelh ti alhtachifaselh vatvenchatelh'ash pa Lhcaanvacle a'Dioselh; 

pa lhech t'acu'melh'ayshi ti lhôveelhshi lhacôm'a napuque lhtachifas yiey nôque 

cotsjaat pa jaspa nitsôt'ajelh'ash avaatsheelh. 

Pava yaquisetes chiy'isiyan shi' pava nichin'isiyan 
(Lv 11.1-47) 

3“Ya aj ca atujelh pa ca na'a pava nichin'isiyan. 

4“Navôque lheyis nava yaquisetes isjop ca atujelh avaatsheelh: pava vôcôc, pava 

tashinshtas, pava tashinshtaychey, 

5pava ôjtinjas, pava tujinjas, pava ôjtinjatas uticuy lhavos, pava tashinshas. 

6Isjop ca atujelh lhacôm'a pava yaquisetes yachajesh pa lhôc pava napuqu'e pava 

lhafjus, tavujuyvatjulh pava lhafjus. 

7Taj ti nintajulhey ca atujelh pav'elh yaquisetes, lha'ma yachajtajesh pa lhôc, 

ja't'ajesha ninapu'ach'e pava lhafjus, nan lhjunash: “Pa camello, pa putataj shi' sta pava 

lhjunashjulh pava majôctsitaj; pava lhech yaquisetes nichin'isiyan, lhayaash pava 

lhech yachajtajesh pa lhôc, taj ti ninapu'ach'e pava lhafjus. 

8“Pa vojotaj, lhayaash ti napuqu'e pava lhafjus, taj ti ninachajesh pa lhôc. Pava lhech 

nichin'isiyan. Pa ya aj ca atujelh pa t'asjaan pavôque yaquisetes, pa ya aj ca ayajayelha 

pava lhavuuvtes pava vafsha'ne. 

9“Pava yi'shi' pa yinôôt isjop jayu ca atujelh pava caaj pava lhafas shi' pava t'ôjechey, 

10taj ti ya aj ca atujelh pava amem pava lhafas shi' pava t'ôjechey, lhayaash pava lhech 

nichin'isiyan. 

11“Isjop ca atujelh lhacôm'a pava ajôclôs chiy'isiyan. 

12Taj ti caaj pava na'yie' tanca atujelh: pava chajaninjôs, pava stavunis, pava 

sheyanôjis, pava vach'achis 

13shi' lhacôm'a pava nalhjunashvatc'oya tôyjôôy. 

14Shi' pava nalhjunashvatc'oya tuj pa yeclat. 

15Pa vônjalhôj, pa tocoj, pa c'omitaj, lhpa c'onjataj shi' pav'elh nalhjunashvatc'oya. 

16-17Pava caslhechis, pava siyôjônôjis, pava yôjôjis, pava pôtsejis shi' pav'elh 

nalhjunashvatc'oya. 

18Pava anotas, pava chajtanis shi' pava sheyôc. 

19“Lhacôm'a pava nintanuy yifô'yô nichin'isiyan. Pa ya aj na jayu ca atujelh. 

20Taj ti pava ajôclôs chiy'isinatsha'ne isjop jayu ca atujelh. 

21“Ya aj ca atujelh pa ca ve'lhaa pa yaquiset yalhatajesh ti vaf, lhayaash avaatsheelh 

alhtachifaselh vatvenchatelh'ash pa Lhcaanvacle a'Dioselh, taj ti isjop jayu ca 

ajutelhem papi vena tôlhshi' papin yi'shi' nava avtsateselh avaatsheelh, pa lhech 

lhavaatsha isjop ca nituj. Shi' shta ca acashayeshelha papi vena tôlhshi' ca lhech 

ninaashtajelh'aajop. “Ya aj ca aneshelhshic'oya pava tashinshtaychey lhcles pa lhts'oos 

lhpa lhamimi. 

Chitayôjijanesh pava t'iya'sesh pava napu'nôjesh 

22“Lhacôm'a pava yincôpes ya aj ca aaminatelhshi tajulhey jayu avaatsheelh 

acatsônjatelhem pava t'iya'esh pant'ajôôj pava napu'nôjesh pava acavcalhjeselh. 

23Pa lhech t'iya'esh pava napu'nôjesh tô'lha pa trigo, pa ôtjayetas t'i' shi' pa acapeelh 

nôquee shta pava vatjutsa' lhcles pava vôcôc shi' pava tashinshtas pa atujelh jayu 

avaatsheelh ti yiey t'ajuyish pa Lhcaanvacle a'Dioselh yiey pan t'acu'melh'ayshi'ajop ti 

naneshelh'e pa lhey secl'esh ca avôntôyitshelh ca yajateesh ca avijatanelhjulh pa 

Lhcaanvacle. 

24Ca nijutajelh'am pa is pa Lhcaanvacle, taj ti vooy avaatsheelh tojey pa 

lhatjuyeshelhshi pa acha'jelh côque t'iya'esh pa napu'nôjesh t'ajuya ca vi'tajelh'e pa 

lhech tojey ti t'acu'melh'ayshi'ajop pa Lhcaanvacle ca lhech naneshelh'e pa lhey, 

25lhecheesh pa acashayeshelh jayu pa lhech t'iya'esh pava napu'nôjesh, pa vooy pa 

peso lhasha'esh acha'jelh jayu yiey pan t'acu'melh'ayshi'ajop pa Lhcaanvacle. 

26Pôque peso pa acashayeshelha jayu pava lhech'e yaash ti lhenelh pava vôcôc, pava 

tashinshtas, pa ôtjayetas t'i' ja't'ajesha pa ca naôvtaj'e pava chiyôji'; vooy avaatsheelh 

pa ca entajelh pa lhech atujelh'e jayu yiey t'ajuyish pa Lhcaanvacle a'Dioselh, pa 

asnatshelh jayu vatjuulh pa ac'usiyashelh'in pa ajô'jelhsham. 

27“Ya aj na ca nive'lhaaesh ca ninefeneeshelh japi levitas ti yielh'atshi avaatsheelh, 

japi lhech nichinjuteem pa cotsjaat yiey nan ajunashelh avaatsheelh. 

28“Pant'ajô'jesh pava pu'jana yincôpes tajulhey jayu ca avenchatelh pa t'iya'esh pa 

napu'nôjesh pa acavcalhech'elh pa lhech yincôôp, pa asclaneelhsha'ne yiey pava 

avtsateselh, 

29lhayaash ti meelh ca namtaj'in japi levitas japin nichinjuteem pa cotsjaat ca 

nitsôt'ajesh, ja't'ajesha papi vena tôlhshi' yielh'atshi avaatsheelh, ja't'ajesha papi 

ôftecles shi' papi ôsch'acchey ca isa'emjop ca nituj, jaspa napeesha'ne. Nôque lhjunash 

pa Lhcaanvacle a'Dioselh yijutelh'am jayu pa is ca lhacôm'ataja ca asnatajeshelhem. 

Deuteronomio 15 

Pa yincôôp ti chiyvômjatch'e pava vatpi'ôc 

1“Pant'ajô'jesh pava napu'yama yincôpes pa avômjatemch'e jayu pap'elh pava 

apiôclem. 

2Côque ca avômjatajemch'e pa nôque lhjunasha jayu: Lhacôm'a papu ca 

nit'aalhtajesha pa'na pa lhavelh pa nivômjatemch'e jayu pa ca nit'aalhtajesha. Pa tan 

jayu ca nit'aalhsha pa lhavelh ja't'ajesha pa lhchifa ti apis ti yishayanem, lhayaash ti 

yich'ayanesh'in jayu pa lhech yincôôp ti yivômjatch'e pava lhpi'ôc ti yôclôjesh pa 

Lhcaanvacle. 

3Vooy papi vena tôlhshi' isjop jayu ca aalhsha ca nishayanch'eam pa nit'a'lhesh'a. Taj 

ti vooy pa achifa tajulhey jayu ca nivômjatch'e'am pan lhjutey avaatsha ti t'a'lhesh'a. 

4Côque lhjunash pa ama jayu papu pa nitats'aclay papi yielh'atshi avaatsheelh, 

lhayaash pa Lhcaanvacle a'Dioselh yijutelh'ay jayu pa is yiey pa lhech cotsjaat ti 

yijutelh'ay ti natsôôtjateshelh, 

5yajateesh jayu ca anc'ashamtajeshem shi' ca antajelh'atshi ca asnatajeshelh lhacôm'a 

navôque vatyôjijates ti jajutelh'ay nôqueesh. 

6Pa lhech Lhcaanvacle a'Dioselh pa nijutelh'ay jayu pa is yiey pan t'ônashesh ti 

nifaclelh'am, pa caaj jayu papi t'a'lhelh'a acloj lhtachifas, taj ti vooy avaatsha tan jayu 

ca a'lha papi lhech; t'ash'apee jayu papi acloj lhtachifas, taj ti papi lhech tan jayu ca 

nash'atapee. 

7“Ca nicaajtaj papu ca nitats'aclaytaj papi yielh'atshi achifaselh pa ca naôvtaj'e pava 

avtsateselh yi'shi' pa acootsjat'elh ti yijutelh'ay pa Lhcaanvacle a'Dioselh, pa ya aj ca 

avijatayanelhc'oya ca avaantaneshelhjulh pa efenjayasha papi achifas ts'aclaaysha'ne; 

8na chiyjuyjatjulh, istaa ca natô'ya ca acavts'acla'yesh pa lhech pa apiôyanesh pa 

suyeshi. 

9Ya aj ca anshi' ashatech côque niysa' vataychavalhjayash: ‘Ti palha shalheey pa 

yincôôp napu'yama, pa lhech yincôôp chiyvômjatch'esha'ne pava vatpi'ôc’, pa 

lhechesh pa niysa'em pa ataco pa achifa ca avantajesh pa lhts'aclayash, pa tanca 

apiôyanesh pa'na; lhayaash pa lhech ti tôn'ash'in jayu pa najuyjatjulh pa Lhcaanvacle, 

pa lhech lhfanesh'ash jayu ti chiyit'esh'a jayu ca asasch'e'aesh. 

10Tajulhey ca yajateesh ca efen pa tanca avijatayanesh, lhayaash côque ca 

afanishtajeeshem pa Lhcaanvacle a'Dios ti yijut'ay'ajop jayu pa is lhacôm'a pava 

lhasnatesh. 

11Tanca jayu ca ama papi ts'aclaaysha'ne yiey na cotsjaat, pa lhe'naa yivaatsha ti 

c'ayôjiesh'a ca acavts'aclayesha'ne papi lhech achifas papi yiclôyitsha'ne pa 

lhts'aclayash yiey pa cootsjat. 

Pava vatyôjijates t'ajuya papi lhancumtes 
(Ex 21.1-11) 

12“Ca nicaajtaj papi ve'lha napi achifas hebreos nanlhjunash pa yitsuuj ja't'ajesha lhpa 

ôcjeclô pa acashayesh nan lhjunash pa lhancumeet, pa môôjqu'e pava ve'lhayama 

yincôpes pa acumjat jayu; vooy pa napu'yama yincôôp pa avashan jayu ca nitay'e. 

13Pa meelh ca nitaytaj'ajop pa ya aj na pa ca nincha'ja, 

14pa ajutey jayu pava aclôy pat'ajô'jam pava tashinshtas shi' pa trigo nôquee pa 

ôtjayetaj t'i'; nôque yit'esh pa lhcatsônjatem jayu pa lhech pava lhavan ti yijut'ay'ajop 

pa Lhcaanvacle a'Dios. 

15Pa ya aj ca antôva'cluey vitsha ti alhancumet'esh'e ja Egipto, ti vooy pa Lhcaanvacle 

a'Dios ti najôôcshey. Pa lhe'naa nôqueesh ti jajut'ay nôque vatyôjijat. 

16“Taj ti pa acumet ca ninteetajeesh ca nitay'ajop, lhayaash ti t'e' pa ca lhaya'sha'ash 

shi' pa ajôôjam lhayaash ti is pa afanisheshem, 

17pa lhecheesh jayu pa atjôy pa aneshc'oya yiey pa lhashi'esh pa ajpôyich ca 

atju'tajsham lhpa lhacfe', côque lhjunash jayu pa yajateesh ca nôv'ajop'in pa acumet. 

Lhet lha afanisheesh jayu shta lhpa acumte. 

18Pa ya aj ca aclôyitesh pa niysa' ca avashantaj papi acumtes ti lhôqueshch'e pava 

ve'lhayama yincôpes ti lhcumjat, pa lhjutem pa pacham ti lhshayaneshemch'e pa 

lhcumjayash; vooy pa Lhcaanvacle a'Dios yijut'ay jayu pa is pava ca asnatajesh 

lhacôm'a. 

Chiyvenchat pava vatjutsa' lhcles yitsjôy pava yaquisetes 

19“Lhacôm'a pava vatjutsa' yitsjôy lhcles ca nanvat'astaj pava aclôy vôcôc shi' pava 

tashinshtas, tajulhey jayu ca avenchateshelh pa Lhcaanvacle a'Dios. “Ya aj ca acumjat 

pa vatjutsa' lhaôs pava aclôy vôcôc, pa ya aj ca avoc'ajat pa vatjutsa' lhaôs pava aclôy 

tashinshtas. 

20Pant'ajô'jesh pava yincôpes pa atujelh jayu vatjuulh pa ajôôjam pa veeshelh'e 

t'ajuyish pa Lhcaanvacle a'Dios, yiey pan t'acumelh'ayshi'ajop pa lhech. 

21Taj ti ca nicaajtaj pa ve'lha sasshi ja't'ajesha ancoqu'esh, ja't'ajesha tacluqu'esh, 

ja't'ajesha paelh amemc'oya, pa ya aj ca acha'jelhey jayu ca ajutelhey pa Lhcaanvacle. 

22Pa atuj jayu yiey pan lhôvji' avtsaat, shi' lhacôm'a papi lhech'e isjop jayu ca nituj pa 

lhech papi chiy'isiyan ja't'ajesha papi nichin'isiyan, yiey pan lhjunash ti tuj pa t'asjaan 

pa tujinaj shi' pa ôjtinaaj. 

23Taj ti ya aj na atuj pava lhavoyey, pa ôtsiyesh'apee na cotsjaat nan lhjunash pa 

yinôôt. 

Pava chivatc'usinatesh'in t'ajuya pava yincôpes 
(Ex 23.14-17; 34.18-24) 

Deuteronomio 16 

1“Meelh ca amtajelhey pa jive'cla lhey Abib (Marzo-Abril), pa ôfisjatelhch'e ti 

chiyisnatesh pa vatc'usiyashesh'in lhey Pascua ca ôclôjeshelh pa Lhcaanvacle a'Dios, 

lhayaash pa ve'lha tulh pa lhech jive'cla ti nayjatelh'e ja Egipto pa Lhcaanvacle 

a'Dioselh. 

2“Pa môôjelhch'e pa Pascua pa acufayeshelh jayu pava aclôyelh vôcôc shi' pava 

tashinshtas ca atisshelh pa Lhcaanvacle a'Dioselh, yiey jan t'acumelh'ayshi'ajop ti 

naneshelh'e pa lhey. 

3“Pa aclô'elh ca acufaytajeshelh pa atujelhjop jayu lhpa yucuve ameyshi pa t'ajuya. Pa 

môôjelhch'e pava napu'yama nalhus pa atujelh jayu lhpa yucuve ameyshi pa t'ajuya, 

lhpa lhech yucuve'esh pa anclôyitsjayashelh, ti lhtô'lhelhey'in ja Egipto ti 

afanishelh'avach'in; nôque ajunashelh avaatsheelh ti amônlhaelhsha'ne pa 

aychavalhelhch'e pa nalhu ti lhtayelh'een ja Egipto. 

4Pavôque napu'yama nalhus tan jayu ca acaatjatelhshi pa t'ajuya pan tuc'a'ey pa 

acootsjat'elh avaatsheelh. Pa vooy pa t'asjaan pavan lhatcufaayshelh ca nuutajeey pa 

vatjutsa' nalhu, pa ya aj na pa ca amônlhaaeshelh ca amtajelha pa nijooylha nich'a 

nalhu. 

5Pa ya aj na ca acufayeshelh pa t'ajuya pa Pascua pa ca nôv'e' paelh yitsaat pan 

yijutelh'ay'ajop pa Lhcaanvacle a'Dioselh, 

6ve'lhaaey pan t'acumelh'ayshi'ajop pa lhech ti naneshelh'e pa lhey pa tajulhey ca 

acufayeshelhjop pa t'ajuya ti nuut yujeey ca nuy na jumcuclaay, lhayaash ti lhech 

t'aplhaa ti lhtayelh'een avaatsheelh ja Egipto. 

7Pa t'asjaan acufayjat'elh aneshelhshi jayu pa atujelh'e jayu jan t'acumelh'ayshi'ajop pa 

Lhcaanvacle a'Dioselh, vooy ca nalhutaja pa mapeclelhey'in jayu pava ajpôyjeyelh. 

8Môôjelhch'e pava ve'lhayama nalhus ca atujelh jayu lhpa yucuve ameyshi pa t'ajuya, 

pa vooy pa nalhu napu'yama pa avatc'usinatshelh'in jayu pa ayjayashelhva'ne ti 

lhôclôjeshelh pa Lhcaanvacle a'Dioselh. Pôque nalhu tan jayu avaatsheelh ca 

asnatshelh pa ca ve'lhaa pa acumjayashelh. 

9“Meelh ca ôntajelhshi pava napu'yama yameyc'oya, ti lhcatsônjateshelh pa nalhu ti 

nich'a tôlhesh'e pa vatcavcalhech'esh pa trigo, 

10pa avatc'usinatshelh'in jayu pava lhech lhnalhusesh pava Yameyc'oya ti 

lhôclôjeshelh pa Lhcaanvacle a'Dioselh. Pa acha'jelhey jayu t'ajuyish pava 

acufayjateselh tôlhelh'a pavan lhavanelh ti yijutelh'ay'ajop pa is pa Lhcaanvacle 

a'Dioselh. 

11Pa asnatshelh jayu pa ac'usiyashelh'in yiey t'ajuyish pa Lhcaanvacle a'Dioselh yiey 

pan t'acumelh'ayshijop ti naneshelh'e pa lhey. Vatju'lha papi acleselh, papi 

acumteselh, japi levitas shi' shta papi vena tôlhshi', papi ôftecles shi' papi ôsch'acchey 

papin yi'shi' pa avtsat'eelh. 

12Pa aychavalhelhch'e vitsha ti alhancumteseshelh yiey ja Egipto; pa tajulhey ca 

nelh'atshi lhacôm'a nava vatyôjijates. 

13“Ca ve'lhatajesh ti lhavaclhiteshelh pa acavcalhech'eshelh pa trigo shi' ti 

lhavaclhiteshelh ti lhnilheelh pava ôtjayetas, pa asnatshelh jayu pa môôjelhch'e pava 

napu'yama nalhus pa ac'usiyashelh'in ti lhôveshelh'e pava Vatajpeclevtes. 

14Anshameshelhvatjuulh pôque vatc'usiyash'in papi acleselh, papi acumteselh, japi 

levitas, papi vena tôlhshi', papi ôftecles shi' papi ôsch'acchey papin yi'shi' pa 

avtsat'eelh. 

15Pôque vatc'usiyash'in asnatshelhjop jayu ca ôclôjeshelhey pa Lhcaanvacle a'Dioselh 

môôjelhch'e pava napu'yama nalhus, yiey pan t'acumelh'ayshi'ajop pa lhech; lhayaash 

pa Lhcaanvacle a'Dioselh yijutelh'ayjop jayu pa is lhacôm'a pava acavcalhjeselh shi' 

lhacôm'a pa acumjayashelh, pa alhacôm'aelh jayu avaatsheelh ca anshamelh'in. 

16“Lhacôm'a papi yitsjôy tajulhey jayu ca pu'jana'esh ca veelh'e t'ajuyish pa yincôôp 

pa Lhcaanvacle a'Dioselh, yiey pan t'acumelh'ayshi'ajop, pa môôjelhch'e pava lhech 

vatc'usiyashesh'in: pava yucuvec ameyshi pa t'ajuya pa vatc'usiyashesh'in pava 

Yameyc'oya shi' pava Vatajpeclevtes. Ya aj na papu ca ninachey t'ajuyish pa 

Lhcaanvacle ca amtaja pa ca nanchaaj. 

17Pa tajulhey jayu ca ave'lhaaelh'e ts'ivee ca acha'jelh pava acufayjateselh pant'ajôôj 

pava lhavanelh ti yijutelh'ay'ajop pa is pa Lhcaanvacle a'Dioselh. 

Pava lhanfanash ca chinclôvalhc'oya pa yivo'yeshch'e 

18“Avoolheyshi papi tcaasclanchaych'e shi' papi chinvacleyansha'nejop t'ajuya 

lhacôm'a pava avtsateselh papin yijuteyjop pa Lhcaanvacle a'Dioselh ve'lhashisha'ne 

pa t'ajôôjamsha'ne, ca jaspa nasclanemch'e papi lhchifas pa yijô' ti yivo'yeshch'e. 

19Pa ya aj na ca vena ninaashem'e pa yivo'yeshch'e, pa ya aj na ca vena 

lhfanisheeshemc'oya papu pap'elh, pa ya aj na ca natcuumjulh pa ca chinshayantajesh, 

lhayaash pa lhech chinshayantajesh yicapenate'mey pava lhtôsjey papi tcajôyshaytaj, 

pa vena na'shesh'e pava lhclishaytaj papi yivooytajeshch'e. 

20Pa yivo'yeshch'e ve'lha ti yivo'yeshch'e pa lhech tajulhey ca avo'elhch'e, jaspa 

amônlhaaelh pa veelh'e pa cotsjaat ti yijutelh'am pa Lhcaanvacle a'Dioselh. 

21“Ya aj ca at'iyjatelhjop pa ca ve'lhaa pava aacjuy ca ôclôjeshelh'ôcji pa ve'lha 

chiydiosiyan, pa ya aj ca u'jelha pa vatcufayjavat t'ajuya pa Lhcaanvacle a'Dioselh. 

22Ya aj ca aneelhshi pava utes pava cha'lheesh ti chiydiosiyan, lhayaash pôque ti 

yicônitshi pa Lhcaanvacle a'Dios. 

Deuteronomio 17 

1“Ya aj ca acufayeshelh nan lhjunash pa lhjuyjata pa Lhcaanvacle a'Dioselh ca ve'lhaa 

pava vôcôc shi' pava tashinshtas pava sasshisha'ne ja't'ajesha pava matas niysisa, 

lhayaash cavôque yicônitshi pa Lhcaanvacle. 

2“Ca nicaajtaj pa yie' papi yi'shi' pava avtsateselh ti yijutelh'ay pa Lhcaanvacle pa 

yitsuuj ja't'ajesha lhpa ôcjeclô ti yisnatesh pava ninshamitjat pa Lhcaanvacle, shi' ti 

amemc'oya pa chivatpeya'shelh, 

3pa yôclôj pav'elh chiydiosiyan pa t'acjatsuy'e t'ajuyish pava lhech, jan lhjunash na 

jumcuclaay, na jive'cla ja't'ajesha nava catiis, navan nilhecha ca niyôjiesha pa 

Lhcaanvacle, 

4ca amtajeshelhey ca natôôytajeshelha pa avoolheyshi jum pa lhjunash pa 

ay'ôtsjaneshelh ca yijô'taja ti lhech pa chivatpeya'esh ti chiyapun ti yisnatesh japi 

Israel lhavos, 

5pa acha'jelheyshi pa chiyiesh'een papu ti chiyisclanch'e yi'shi' pa avtsat'eelh papin 

yisnatesh pa niysa' pa lhfanishlhavach pa chiyivalhesha jayu ca chinôôtjatesh'in pava 

utes ca nivômjat. 

6“Ca chiistajeesha'ne pa lhavafi ca ve'lhatajasham jayu ca t'ônashtajeesh papi napu' 

ja't'ajesha papi pu'jana tavanchayesh, vooy pa ca t'ônashtajesh pa ve'lha pa tan jayu ca 

isa'jop ca chinclôn papu. 

7Vooy papin tavanchayesh pa nivatjutsa'esh ca nôôtjatesh'in pava utes pan 

chivanutem, pa nanjooylha shta ca lhech lhfanisheesh jayu lhacôm'a papi lhchifas. Pa 

nôque lhjunash pa avômjateshelh jayu pa niysa' ti yieshelh'atshi avaatsheelh. 

8“Ca nicaajtaj ti lhasclanelhch'e pa ve'lha yaash ti tavijatay, nan lhjunash papu ti 

chiyclôn, papi yishansha'ne, papi vatvo'matansha'ne ja't'ajesha pa ca naôvtaj'e pav'elh 

matas vaclanshi pa avtsat'eelh, pa meelhey pan t'acumelh'ayshi'ajop pa Lhcaanvacle 

a'Dioselh. 

9Pa meelheyjop papi vatcasinôc levitas shi' pa tcaasclanchaych'e pa jaspa nasclaney 

pa lhjunash pa tôlh'e'jop. Vooy papi lhech niteetsha jayu pa lhecheesh pa isa'esha'ne 

pa lhjunash pa tôlh'e'jop. 

10Vooy avaatsheelh asnatshelh jayu yiey nan t'ônashesh nava lhcaniscôteyesh nava 

tayôjijanesh. 

11Istaa ca asnatshelh lhacôm'a yiey nan lhjunash nava lhech ti yit'eshelhaam pa 

asnatshelhch'e, pa ya aj na pa ca anvaych'aclajelh. 

12Taj ti papu ca ninashjatajc'oya shi' ti ninanc'ashamesh pava t'ônashem pa vatcasinôc 

pan t'acu'mem'in pa Lhcaanvacle, ja't'ajesha pa tcaasclanchaych'e pa chinivalha jayu 

ca chinclôn. Nôque lhjunash pa avômjatelhshi jayu avaatsheelh pa niysa' yi'shi' napi 

Israel lhavos. 

13Meelh ca nitôôytaja napi achifas pa nanjovaayshem jayu, pa nivô'meshjop jayu pava 

matas niysisa ca nasnatesh. 

Chitayôjijanesh pava lhjunash papi lhcaanvacles 

14“Meelh ca amtajelhsham pa cotsjaat pan yijutelh'ay pa Lhcaanvacle a'Dioselh, ca 

ajôcjantajeshelh ca vi'tajelh'e pa lhech, pa at'eshelh jayu: ‘Jenelh ca nicaajelhyam pa 

ve'lha lhcaanvacle ca nasclôvalhelh, yiey jan lhjunash ti caajem lhacôm'a napi 

catsichifas shtajulhshi’, 

15pa tajulhey jayu ca aneelhshi pa lhech lhcaanvacle pan tôlhshaam napi achifaselh 

pan t'acu'meyshi pa Lhcaanvacle a'Dioselh. Pa ya aj ca acu'melha ca lhcaanvacleaesh 

pa vena tôlhshi', pan nintôôlhsham napi achifaselh. 

16Taj ti pôque lhcaanvacle ya aj na jayu ca nen pava acloj cuvôyu, pa ya ja na shta ca 

nichenshey papi lhcavos pa Egipto ca nashjat papu ca cuvôyuyjasa, lhayaash pa 

Lhcaanvacle ti lhech yit'esh: ‘Tanca ve'lhaaesh ca napecley jôque nôyish.’ 

17Tan ca jayu ca nicaajem papi acloj lhjayas pa jaspa tanca vena nitanuji. Pa tanca 

shta ca nen ca nashjat pava ca ni'van pa clesanilh cojiyaj shi' pa clim. 

18“Meelh pa lhcaanvacle ca naôvtajshi pa t'unaj, pa chinyôji'sha jayu ca nasnatesh pa 

ve'lha ca ni'sesh'e pôque chivanqu'eyjatsjanesh pan yi'jop ti vanujumatsenesh papi 

vatcasinôc levitas. 

19Pa yajateesh jayu ca nicaajem pôque chiyi'sesh'e, pa netônch'een lhacôm'a pava 

lhnalhusesh pa lhamônlhajayash, pa jaspa nivôntôyitesh ca nivijatanjulh pa 

Lhcaanvacle a'Dioselh, pa nach'ana lhacôm'a pava yi'shi' pôque chivanqu'eyjatsjanesh, 

pa nanlhatshi ca nasnatesh nava lhayôjijates. 

20Ca jaspa tanca naychavalhey ca naashc'oya papi lhchifas pa tanca ve'lhaa pa ca 

nitanuc'oya navôque vatyôjijates. Pa nôque lhjunash pa lhech nan lhjunash papi 

tôlhshaam pa pitejeeshch'e jayu pa lhanvacleyash yiey napi Israel lhavos. 

Deuteronomio 18 

Pava chiytsôôtjatesh papi vatcasinôc levitas 

1“Japi vatcasinôc levitas nôque yich'e' lhacôm'a japi t'ajôôjam pa Leví, japi amem ca 

nitôts'ôteyesh ni lhjunashajulh jap'elh Israel lhavos. Caajem jayu pava chiycufa'yesh ti 

chiyjuteem pa Lhcaanvacle pava lhech chiyetônesh ca nituj jayu ts'ivee. 

2Pa tan jayu ca chinjuteem pava vatôts'ôtesh nan lhjunash japi lhchifas ti ts'ôteyesh. 

Lhech pa Lhcaanvacle ti lhts'ôt'esh ts'ivee yiey pan t'ônasheshem. 

3“Pava chiytsôôtjatesh japi vatcasinôc pava yiesh pava vatcufayjatesesh vôcôc shi' 

pava tashinshtas pavan tcufayesh papi nivacle nôque lhjunash: pa lhfôpôque, pava 

lhacuc, shi' lhpa lhomojiy, 

4shi' shta pava vatjutsa' lhay pa trigo, pa ôtjayetaj t'i' shi' pa lhape', shi' shta pa 

vatjutsa' lhsaash pava lhavoc'ajatelh tashinshtas. 

5Lhayaash pa Lhcaanvacle lh'Dios ti t'acumeshjop japi lhech ti tôlhshaam lhacôm'a 

papi t'ajôôjam pa jaspa yajateesh ca natcumeshem'in pa vatishjanjayashem pa 

Lhcaanvacle. Nôque vatcumjayash ca nancayôôjtajesh papi lhnavôt papi lhcles. 

6“Meelh pa ve'lha levita pa ca naôvtaj'e papi achifaselh avaatsheelh pa ca naôvtaj'e 

japi Israel lhavos ca nôctajey pa'elh ca nôv'e' ca natcuumtajeyshijop pa Lhcaanvacle, 

7pa isjop jayu ca acumjateshelh'in yiey jan lhjunash ti vatcasinô'eshjop pa lhey pa 

Lhcaanvacle jan lhjunash lhacôm'a papi lha'yavot levitas ti t'acumem'in ts'ivee pa 

Lhcaanvacle. 

8Pa chitisesh jayu vitsha pava lhacôs jan lhjunash jap'elh ti ts'ôteyesh, jô'tajesh pava 

yi'van pa lhtata ti nô'vey. 

Chivancatôyjatjulh pava yifayjanesh lhfanishlhavach papi vatvitôyjayansha'ne 

9“Meelh ca amtajelhsham avaatsheelh pa cotsjaat pan yijutelh'ay pa Lhcaanvacle 

a'Dioselh, pa ya aj ca asnatshelh pava niysisa yifayjanesh papi lhech'e lhtachifas. 

10Pa ya aj na papu avaatsheelh ca acufayeshelh pa ô'selh ca aneelhshi pa itôj, pa ya aj 

na shta ca asnatshelh pa chivatvoyjatesh'ôcji, tanca lhecha shta pava lhasinôquielhjulh 

pava vaclan jayu, pa ya aj na shta ca ananshelh pa vatvitôyjayash, 

11pa ya aj na shta ca anicchayanelh, pa ya aj na shta ca ay'ôtsjaneshelh'in pava 

chivatvoyjatesh'ôcji shi' shta papi tôney pava lhavtôy, pa ya aj na shta ca 

ay'ôtsjaneshelh'in capi vafsha'ne. 

12Lhayaash pa Lhcaanvacle yiv'ojiyan papi yisnatesh cavôque. Vooy pa lhech 

Lhcaanvacle a'Dioselh ti yayjatelh'ajop avaatsheelh papuque lhtachifas, lhayaash ti 

yisnatesh ts'ivee pava lhech niysisa yifayjanesh. 

13Avaatsheelh tajulhey ca yijô'a ca amjatelh'atsham ca amelhvatjulh pa Dios. 

14Papuque lhtachifas, lhancayôjelhey jayu pa lhcootsjat ca veelh'e avaatsheelh, papin 

yisnatesh ti chayjulh pava vaclan shi' papi vatvoyjatesh'ôcji, taj ti vooy avaatsheelh 

ninvashanelh'am pa Lhcaanvacle pava lhech lhjunash ca asnatshelh. 

Pa chichayjulh ca ninam pa chiytôyjata pava ti vaclan 

15“Pa Lhcaanvacle a'Dioselh yitôlhjatelh'atsham jayu avaatsheelh pa ve'lha 

chiytôyjata pava ti vaclan yiey nan yijunash, pa tajulhey jayu ca anc'ashamelhem. 

16Côque yijô' avaatsheelh ti lht'aalhshelha pa Lhcaanvacle a'Dioselh ti yiey lhja utiyuc 

Horeb, ja nalhu ti lhech lhtayelh'eva'ne lhacôm'a ti lhteetshelh: ‘Niyenelh ca 

ve'lheshcum yipe'yeelh pa t'ôjôj pa Lhcaanvacle cas'Dios, niyit'eshelh shta ca yivanelh 

jôque uj itôj jaspa tanca vafeelh.’ 

17Pa lhechesh pa yit'eshyam pa Lhcaanvacle: ‘Tajulhey côque yit'esh ts'ivee. 

18Yivaatsha jatôlhjatsham jayu ts'ivee pa ve'lha chiytôyjata pava ti vaclan yiey nan 

ajunash, ve'lha jayu pa lhchifa napi lhech vooy lhavaatsha niteetsha navan 

c'ayôjieshey, pa nachajeshch'e nava jayiyôjijanesh. 

19Pa lhacôm'a papu ca ninasnatajeeshem nôque chiytôyjata pava ti vaclan ca nanfactaj 

na yey, pa vooy yivaatsha jayaalhsha jayu ca nachaych'eyam. 

20Taj ti ca nicaajtaj pa chiytôyjata pava ti vaclan ca ninantajshijop ti tasinô'yesh na 

yey, pa yit'esha pava niyôjijanesh yivaatsha, ja't'ajesha ti tasinô'yesh pa lhey pav'elh 

chiydiosiyan, pa lhech tanutsjayesh jayu pa lhavafi.’ 

21Vooy avaatsheelh ca aychavalhtajelhey: ‘¿Ta lhjunash pa is'e'jop ca shtantô'yish ca 

t'ônashesh ti nilhecha cava lhclishay pa Lhcaanvacle?’, pa tajulhey côque ti 

natô'yelha: 

22Ca lhechtaja pa chiytôyjata pava ti vaclan ti yit'eshajop pa lhey pa Lhcaanvacle, ti 

ninôfisjatch'e, côque nôclitesh pa Lhcaanvacle ti ni lhech t'ônasha, vooy lhavaatsha pa 

lhech chiytôyjataja pava ti vaclan tsi'sha ti yasinôqui pa lhnunitsjayash; pa ya aj ca 

anjova'yelhem. 

Pava yitsates chit'afiyey 
(Nm 35.9-28; Jos 20.1-9) 

Deuteronomio 19 

1“Meelh pa Lhcaanvacle a'Dioselh ca nivômjatajelh'am papi lhtachifas, vooy 

avaatsheelh yijutelh'ay ca veelh'e pava lhech cotsjatis pa natsôt'ajeshelh nôqueesh, pa 

veelhshi ts'ivee pava yitsates shi' pava lhajpôyjey, 

2pa avenchatelh jayu pava pu'jana yitsates yi'shi' pa lhech cotsjaat ti natsôôtjateshelh ti 

yijutelh'am pa Lhcaanvacle a'Dioselh, 

3pa asclaneelhsha'ne jayu pa lhnôyish yicheyshi pava lhech. Jô'tajesh ti acatsônjatelh 

jayu pava pu'janaesh pa cotsjaat ti yijutelh'ay pa Lhcaanvacle ca veelh'e secl'esh 

lhacôm'a papu ca niclôntaj papu ve'lha pa natfiyey pava ve'lha pava lhech yitsates pa 

ca naôvtaj'e'. 

4Papu ca nivôncaclôntaj isjop jayu ca lhech niclôtshi pa ninilhjen, ca chintôôytajesha 

ti ninteetajesh ca niclôn, ti tanca nitôôlhsha ti nilhtac'utsfaseesh ts'ivee. 

5Nan lhjunash, papu ti tanôôycheelh pa t'iyôyjafa ti yicheelhsham pa yita' ti 

yit'ovôselhch'e pava yeclôy, coya ti yifaasham pa yeclô', pa namatesh'e pa lhcaclô'esh 

pa namach pa yivo'matanesh pa t'iyôyjafa pa yivômjatesh, pa isjop jayu ca niclôtey pa 

ve'lha navôque yitsates nôque lhjunash pa ninilhjen jayu. 

6Taj ti nan lhjunash pa nôyish ti tojey pa yam'eshi, pa ve'lha lhavelh pan vaf yit'esh ca 

natcaatshayesh pa nijôyjan'in jayu pan vancaclôn ca nôfiistaj pa niclôn vitsha, t'e pa ca 

lhanfansha ca chinclôn'apee vitsha, lhayaash ti nive'lhaaesh ca nilhtac'utsfasaa. 

7Pa lhe'naa ti c'ayôjiesh'a ca venchat pava pu'jana yitsates, 

8Meelh pa Lhcaanvacle a'Dioselh ca nunatajey pa acootsjatelh ti yijutelh'am lhacôm'a 

pa cotsjaat yiey pan t'ônashesh ti nifaclem capi acchevot'elh avaatsheelh, 

9pa lhecheesh pa ninapshinelh'e'am jayu avaatsheelh pa pu'jana pav'elh yitsates ca 

chinfiych'e pa nôvesham pava pu'jana apis ti caaj (ca yajatajeesh ca antajelh'atshi ca 

asnatajeshelh navôque vatyôjijates ti jajutelh'ay nôqueesh, ja't'ajesha ca entajelh pa 

Lhcaanvacle a'Dioselh, ca uytajelhey yajatesh pava lhnôyshay). 

10Pa nôque lhjunash pa ya aj ca amjatelh'apee pava lhavoyey papi ampa ca 

natmeneshlhavach yi'shi' nôque cotsjaat ti yijutelh'am pa Lhcaanvacle a'Dioselh ca 

natsôt'ajeshelh, pa tanca jayu avaatsheelh ca chinetôn'ashelh atesha papu ca nivaftaj. 

11“Taj ti ca nicaajtaj pa ve'lha nilhc'utsfaaesh paelh, pa yôyshivalh pa yôfiis pa yiclôn 

pa lhech, pa lhech pa yiclôtajey pa ve'lha pava lhech yitsates ti t'afiytajshi, 

12pa lhechesh papi nitaôvclaseesh pa yitsaat pa nitôyôjijanesh jayu ca chinatcum'e 

vatam ca chinchajey papi lhavelhavot pan chiyiclôn, pa jaspa chinivalha ca chinclôn. 

13Pa ya aj ca acavts'aclayshelh nôque lhjunash pa ya aj ca amjatelh'apee jayu pava 

lhavoyey pan ampa ca natmenesh lhavach ti yiey napi Israel lhavos. Pa lhecheesh 

lhacôm'a pava matas pa nitajulhey pa lhjunash. 

14“Yiey na cotsjaat nan yijutelh'ay pa Lhcaanvacle a'Dioselh, pa navijatanshelh jayu 

pava yôj'e'sha'ne pa natsôt'ajeshelh papi lhtajulhelhshi, yiey pan yinôôclhanitey'am 

pava vatjutsa' nalhus. 

Pa vatyôjijat t'ajuyjulh papi yijôts'ôclôn'in ca natvanchayesh papu 

15“Pa chiytôlhjata pa ve'lha tavanchayesh papu pa nintajulhsham jayu ca 

ninôôclhanita papu ti yisnatesh pa ve'lha tavijatay ja't'ajesha pa vatshanjayash 

ja't'ajesha paelh lhjunash. Ve'lheey ca nitôôlhtaja jayu ca niteetajesha papi napu' 

ja't'ajesha pu'jana ti tavanchayesh. 

16“Ca nicaajtaj pa ve'lha ojey ca niteetajesha ti yijôts'ôclôn'in ca nivanesh ca 

natjuyjulh papu shi' ca nitôlhjataja ti yisnatesh pa ve'lha t'ishanjayash, 

17pa lhecheesh papi napu' yi'shi' pa vatshanjayash pa nôvesh'e t'ajuyish jayu pa 

Lhcaanvacle shi' papi vatcasinôc nôquee papi tcaasclanchaych'e pava lhech nalhus ca 

natcumesh'e ts'ivee. 

18Vooy papi tcaasclanchaych'e pa niniy'ôsvach jayu pa lhjunash pa nach'anesha ts'ivee 

lhacôm'a papi lhech, ca nasclaney pa nijôts'ôclônesh'in paelh ti t'ajuyeshjulh. 

19Pa chinclôyitesh jayu lhavaatsha yiey pan t'ônashtajesh ti yentaj ca chinclôyit paelh. 

Pa nôque lhjunash pa avômjatemshi jayu pa niysa' ti yieshelh'atshi avaatsheelh. 

20Pa meelh ca nitôôytajesha pap'elh pa nanjovaayshelh'am jayu, pa tan ca 

nifi'yeshlhtapee jayu ca nasnatesh pa niysa'. 

21Pa ya aj ca acavts'aclayshelh papi lhech: pa acaatshayeshelhem papu pa 

lhamônlhajayash, pa acaatshayeshelhem papu pa lhtôsej, shi' pa lhtsevte, pa lhpôcôt 

nôquee shta pa lhafo'. 

Deuteronomio 20 

Pava vatyôjijatesjop pa vatvatclônjayash 

1“Ca môtajelhjulh avaatsheelh ca avatclôntajelhsha'ne papi niac'utsfasaelh, ca 

avantajeshelh papi lhech ti ya'shelh'ac'oya pava lhclôy cuvôyu shi' pava lhcaletas 

vatvatclônjavos shi' papi lhcavos ca naashtajelh'atapee avaatsheelh, pa ya aj ca 

anjova'yelhjulh, lhayaash avaatsheelh ti yielh'ajop pa Lhcaanvacle a'Dioselh pan 

nayjatelh'e ja Egipto. 

2Pa meelh ca namtajeyjop pa vatvatclônjayash, pa vooy pa vatcasinô pa 

nasclanvatich'e jayu papi vatclônsha'ne, 

3pa yit'esh jayu: ‘Ach'anelh'yi napi Israel lhavos, nôqueesh lht'aatshayelhjulh jayu 

napi naac'utsfaseelh. Pa ya aj ca naanshama'shelh, pa ya aj na shta ca anjova'yelhem, 

pa ya aj na ca nats'anaanjatelh, pa ya aj na shta ca natôyiyjatelh, 

4lhayaash pa Lhcaanvacle a'Dioselh ti yielh'ajop avaatsheelh; pa lhech t'atshaayjulh 

jayu napi naac'utsfaseelh avaatsheelh pa nafiychatelh jayu.’ 

5“Pa nanjooylha pa nasinôquiem jayu papi lhanvaclesesh pa yit'esha jayu: ‘Ca 

nicaajtaj avaatsheelh papi yisnatesh pa nich'a lhajpôyich, ti jôjjeclay ninôv'ôcji, pa 

lhech pa natpecley pa lhajpôyich, ca jaspa tanca chinclônshi pa vatvatclônjayash, 

secl'esh ca ninancayôjô'ôcji pap'elh. 

6Ca nicaajtaj avaatsheelh papi yit'iyjatch'e pa ôtjayetachat, taj ti jôjjeclay 

ninanclantajshi pava lhay, pa napecley pa lhajpôyich jaspa tanca chinclônshi pa 

vatvatclônjayash, secl'esh ca ya aj ca nancayô'jesh pap'elh pava lhavôtjayetas. 

7Ca nicaajtaj papi vatpeya'esh pa lhjayayash taj ti jôjjeclay nilhtajayasa, pa napecley 

pa lhajpôyich, ca jaspa tanca chinclônshi pa vatvatclônjayash, secl'esh ca ya aj ca 

lhjayaeesh paelh lhpa vatpeya'elh.’ 

8“Pa nijooylha ca nasclanvatich'e shta papi lhanvaclesesh papi vatclônsha'ne pa 

yit'esha jayu: ‘Ca nicaajtaj papi nijovayshi ti ninfiiy, pa napecley pa lhajpôyich pa 

jaspa tanca nancuesha shta papi t'iyôyjafasesh.’9Pa meelh papi lhanvaclesesh ca 

nivaclitajeshc'oya ca nitasinôytajem, vooy papi c'afoquelhay lhanvacles pa 

ninôyinc'oya jayu papi lhcavos. 

10“Meelh ca ashalhatajelhe'ma pa ve'lha yitsaat ca ecletajelha, pa nivatjutsa'esh ca 

asclane'lhey'avc'oya. 

11Ca natcuumtajeshelh'ajulh papi lhtachifas yi'shi' pa yitsaat, pa lhech 

ôselh'esha'nejop, pa lhecheesh pa acu'melh'e ts'ivee ca acumteseeshelhjop pa 

vatcumjayash tavijatay. 

12Taj ti ca ninasclantajeelhjulh avaatsheelh pa atanôclhanitshelha pa vatvatclônjayash, 

pa vooy avaatsheelh pa amelhjop pa yitsaat pa eclet'elha jayu. 

13Vooy pa Lhcaanvacle a'Dioselh yijutelh'ay'ajop jayu pa unajelh avaatsheelh, pa 

aclônshelhsha'ne jayu pava clesatas lhacôm'a papi lhech lhtachifas. 

14Vooy papi ôcjeclôy, papi taôvclas, pava lhclôy shi' lhacôm'a pava yie' pa lhech 

yitsaat, pa natsôt'ajeshelh jayu; isjop jayu ca ajutelh'avne lhacôm'a pava 

yivashanelh'am pa Lhcaanvacle a'Dioselh ti lhanjôcleshelh papi naac'utsfaseelh. 

15Côque afanisheeshelh jayu lhacôm'a pava yitsates tosey pa yiey pa ca vi'tajelh'e, 

pava nilhjunashajulh napuque lhtachifas. 

16Taj ti vooy nava yiey nôque yitsates yi'shi' napi lhtachifas nan yijutelh'ay jayu pa 

Lhcaanvacle a'Dioselh ti natsôt'ajeshelh, pa ya aj na jayu avaatsheelh papu ca 

amônlhanitelh. 

17Pa atifelh'e jayu lhacôm'a nan lhjunash pa vatcufayjat'em pa Lhcaanvacle, papi 

hititas, papi amorreos, papi cananeos, papi ferezeos, papi heveos nôquee papi 

jebuseos, yiey pan t'ônashesh pa Lhcaanvacle. 

18Ca jaspa tanca neyjatsjaneshelh avaatsheelh ca ajônshelhch'e pava matas niysisa ti 

yisnatesh ts'ivee ti yôclôjesh pava lhdiosec, ti t'ajuyeshjulh pa Lhcaanvacle a'Dioselh. 

19“Ca vi'tajelh'e lhavôôj pa ve'lha yitsaat ca caju'tajach'e, pa ya aj ca avômjatelh pava 

aacjuy ca afa'shelhch'e, lhayaash pava lhech suyeshi jayu pava lhay ca atujelh; 

jô'tajesh pava lhech aacjuy yi'shi' pa lhech joot, nilhjunashajulh papi nivacle ca 

nit'unelh'ajulh ca ecletajelha avaatsheelh. 

20Taj ti isjop jayu ca avômjatelh pava aacjuy nintaay, pa ajuyjatelha pa ca 

afanishtajeeshelhc'oya pa lhech yitsaat ca ecletajelha, amjelhey ca aashelh'apee pa 

unajelh. 

Deuteronomio 21 

Pa lhjunash papu ti vaf ti t'astaya' pa lhjunash 

1“Ca vi'tajelh'e pa cotsjaat ti yijutelh'am pa Lhcaanvacle a'Dioselh, ca avantajelhshi pa 

tavashay pa ve'lha vaf ti chiyiclôn nichintôyesha papin yiclôn, 

2vooy papi nitaôvclasaesh shi' papi tcaasclanchaych'e pa nijôchiey jayu pa t'ôplheey 

pan chiyvan'ejop pava shalheema yitsates pan vaf. 

3Pa lhecheesh papi nitaôvclasaesh papin yi'shi' pa shalhaa yitsaat pa natcum'e jayu 

lhpa ve'lha vôcô jôjjeclay nichinvoonjuyan, 

4pa nitojonsham pa tovôc lhaôs yiey pan yajatesh ti nash'een pa yinôôt yiey pa 

nive'lhaaesh ca chinatcum'een pa nichinvancue shta, pa lhechee jayu ca 

chinanvoc'aclaj. 

5“Pa nanjooylhach'e jayu ca nôquey papi vatcasinôclesh levitas, papin t'acu'meyshi pa 

Lhcaanvacle pa jaspa chincumjatesh'ejop pa vatishjanjayash pa nit'aalhshejop pa is pa 

lhey pa Lhcaanvacle. Pa lhacôm'a pa lhjunash pa vatshanjayash jô'tajesha pa 

vat'ôc'ôtsjayash papi lhech chinasclaneshvatich'e jayu pa yôj'esha'ne. 

6Pa nanjooylha pa lhacôm'a papi nitaôvclasaesh pa lhech yitsaat pa nivôômcôôj'apee 

jayu pa yinôôt lhpa vôcô vaf. 

7Pa nôque lhfanisheesh jayu ca ninôôclhanitsha: ‘Yivaatsheelh niyiclônelh côque 

nivacle, pa niyvanshelh pa lhjunash ti chiyclôn. 

8Avômjatemch'e, Lhcaanvacle, napi achifas Israel lhavos ti alhjenjas avaatsha, pa ya 

aj ca amenjata pa lhavafi papi ampa ca nitôlhem'ejop.’ Nôque lhjunash pa tanca 

chint'alhesh'a jayu ca chinaychavalhch'e pa lhavafi pôque nivacle, 

9pa avaatsheelh pa asnatshelhem jayu pa yivo'yeshch'e yiey t'ajuyish pa Lhcaanvacle, 

pa lhayjatelh'atshi jayu avaatsheelh pa vatc'amenajesh nôque vatvafi'. 

Pa vatyôjijat t'ajuya papi lhancumtesshi pa vatvatclônjayash 

10“Meelh ca mô'tajeshelhjulh pa avatclônjayashelh papi naac'utsfaseelh, pa vooy pa 

Lhcaanvacle a'Dioselh pa nashjatelh'apee jayu pa acumteseshelh jayu avaatsheelh, 

11ca nicaajtaj papi ve'lha avaatsheelh ca nivantajshi papi lhech lhpa ve'lha ôcjeclô 

lhasnôyche, ca nentaj lhpa lhech pa natcum'e ca lhjayaeesh, 

12pa tajulhey jayu ca nicha'jey pa lhajpôyich lhpa lhech pa nivoc'ajat pa yit'ovôsch'e 

shta pava lhpanôquey, 

13pa nanclanshic'oya pa yuych'e pan yuych'e ti lhancumteesh, pa nôvelh'e pa 

lhajpôyich pa lhech, ti yôyaney papi lhnavot ti yicheshch'e pa ve'lha jive'cla. Ca 

nitiftajch'e côque, pa isa'jop jayu pa Israel lhavo' ca namelhvane lhpa lhech; pa lhech 

pa lhjayaeesh jayu. 

14Taj ti ca nancôtseetajesh ti yen, pa isjop jayu ca nivashan ca nitayjop; taj ti sasjop ca 

nuyjat'ôcji pa peso pa tanca niteetsha ca lhcumteaesh, lhayaash ti lhch'acfatajesh. 

Pava chiytsôôtjatesh pa vatjutsa' vataôs 

15“Ca nicaajtaj pa ve'lha nivacle napu'e papi lhjayas, pa ve'lha lhpa yen vooy lhap'elh 

ni'nen, taj ti papi lhech napu' tactsôôysha'ne, vooy pa lhaôs vatjutsa' lhpa ni'nen, 

16meelh ca namtajey pa nalhu pôque nivacle pa nicatsônjatesh pava yivan papi lhcles, 

pa sasjop jayu ca nachayesha pa vatjutsa' lhaôs lhpan yen, lhayaash ti yicôctiyanesh 

jayu pa lhaôs lhpan chiyapun, lhayaash ti yijô' ti vatjutsa'. 

17Tajulhey jayu ca nitô'ya pôque ti vatjutsa' ti lhô'sesh, pa nashjatem pava ca 

nijutajem pava yivan ti yetônjop, lhayaash pa lhech vatjutsa' ti tôlhesha pa t'unaj pa 

lhacôm'a ti chiytsôôtjatesh pa lhech vataôs vatjutsa'. 

Chiyclôyit papi vatacles ch'anjamatsha'ne 

18“Ca nicaajtaj papu caajem pa ve'lha lhaôs ti ninanc'asham shi' ti ch'anjamat, ninteesh 

ca nasnatesh pava yeetajeshem papi lhnavot, pa ninteesh ca nanc'asham ti 

chiyclôyitaj'apee. 

19Vooy papi lhnavot tajulhey jayu ca nicha'jey yiey pa tcaasclanchay'ech'e papi 

nitaôvclasaesh pa yitsaat, 

20pa niteetsha ts'ivee: ‘Na yô'selh ni'nanc'ashamelhyam pa ch'anjamat shta; pa ampa 

ca nanc'ashamshelhyam, na lhech tsic'ôjômit'elh pa yôjanaj shta.’21Pa lhechesh pa 

lhacôm'a papi nivacle yi'shi' pa yitsaat pa nôôtjatesh'in pava utes pa nivômjat. Nôque 

lhjunash pa avômjatelhshi jayu avaatsheelh pa niysa' ti yielh'atshi napi achifaselh. Ca 

nitôôytaja napi Israel lhavos, pa naychavalhey jayu pa nanjovaayshem. 

Pava vatyôjijates t'ajuya pava nalhjunash'in 

22“Ca nicaajtaj pa ve'lha nivacle ti tanutsjay ti chiyiclôn pa chiyneshichisham lhpa 

ve'lha aacjiyuc, tôlhesha ti yisnates pa uj niysa' lhfanishlhavach, 

23vooy pa lhavu'vat sasjop jayu ca lhech mônlhaae lhacôm'a pa tulh, pa tajulhey jayu 

ca chintishc'oya tatsha pa lhech nalhu, lhayaash ti yipôfiyu'esh pa Dios papi 

yineshichisham lhpa aacjiyuc papu ti yiclôn, vooy avaatsheelh ya aj na jayu ca 

asasinatelhc'oya pa cotsjaat pa Lhcaanvacle a'Dioselh pan yijutelh'ay ti 

natsôôtjateshelh. 

Deuteronomio 22 

1“Ca nicaajtaj avaatsheelh papu ca nivantaj pa lhclô' pap'elh tastay'in vôcô ja't'ajesha 

pa tashinshtaj napi achifaselh, pa ya aj ca afich'elhem, pa tajulhey ca acha'jelhey pan 

yitsôt'ajesh. 

2Taj ti vooy pa yitsôt'ajesh pa ni'achifa'a ti naantôfa'clesh, pa lhecheesh pa acha'jey 

jayu pa ajpôyich pa lhclô' pa lhech an'e' jayu, namjey jayu ca nivo'tajeysha'ne, pa 

lhecheesh pa acha'jey jayu. 

3Pa lhech afanisheesh jayu pa cuvôyutaj shi' pa lhavuyet ja't'ajesha pa ca naôvtaj'e 

paelh ca nivôômtaj papu avaatsheelh ca nivantaj, pa ya aj ca nifich'em pa lhjunash. 

4“Ca nicaajtaj avaatsheelh papu yivanshi pa nôyish ti yicôôtsha'ne pa cuvôyutaj 

ja't'ajesha pa vôcô yitsôt'ajesh pa achifa'esh, pa ya aj ca afich'elhem, pa efeneshelh ca 

anenjatelhemchisham. 

5“Lhpa nivacche nintajulhey ca nuych'e lhpa t'uyjatshi pa yitsuuj, pa tanca lhecha pa 

nivacle ca nuych'e lhpa t'uyjatshi lhpa ôcjeclô, lhayaash pa Lhcaanvacle ti yapunesh 

lhacôm'a papi yisnatesh cavôque. 

6“Papu ca nivantajshi pa nôyish pa ajôclô lhuup yi'shi' lhpa aacjiyuc ja't'ajesha yie' 

cotsjaat, ca naôvtaj'apee lhpa lhamimi pava lhcles ja't'ajesha pava lhshayc'uc, pa 

achenelhc'oya pava lhech pa ya aj ca amônlhanitshelh lhpa lhamimi pava lhcles; 

7pa tsi'shaa pava lhcles pa amônlhaaeshelh, vooy lhpa lhamimi avashanelh ca nôc. 

Nôque lhjunash jayu pa tajulhey pa pitejaesh jayu pa amônlhajayashelh. 

8“Meelh papu avaatsheelh ca nasnatajesh pa ve'lha nich'a lhajpôyich, pa tajulhey ca 

nasnatesh pa lhavôjqu'e, jaspa tanca nancôt'esha'ne papu pa lhôtaj'e pa lhajpôyich; 

nôque lhjunash pa tan jayu ca natmeneshlhavach papi t'ajôôjam ameesh ca nivômjat 

papu ca nancôôtaj'esha'ne pa jpôyich. 

9“Ya aj ca ashjat ca acôvjiyanshi pa avôtjayetachat pava nalhjunashvatc'oya lhtôsjey, 

secl'esh ca ninac'oyeesh lhacôm'a pan lhjunash pava lhcôvjiyan lhtôsjey pa 

avôtjayetachat. 

10“Ya aj ca aclajanjayanshi pa acac'ovat ca ampuntelhva'ne pa vôcô pa cuvôyutaj. 

11“Ya aj ca u'jelha lhpa vat'uyjatshiyesh ca ashtilheshelh pa tashinshtas lhsaash shi' pa 

niycôtaj. 

12“Asnatshelh pava lhtsaclôyesh yichatjulh yiey ts'ivee pava lhacfeyesh pa vatclôvaat 

pan chitavuuyshi. 

Pava vatyôjijates t'ajuya papi chinôôlhjôchatesh pa lhjunash 

13“Ca nicaajtaj pa ve'lha nivacle ti lhjaya'esh lhpa ve'lha nivacche, pa vooy ti 

nôjeshch'e ti yamelhvane lhpa lhech pa yapun, 

14pa yinôôlhjônchatesh lhpa lhech ti taneeyjayesh pa niysa' pa yit'esh: ‘Yivaatsha 

yijayaesh lhjô lhech, taj ti jamelhvane pa tsitô'ya ti ta ca lhutsjaa. 

15Pa lhechesh papi lhnavot lhpa lhutsja pa yic'alhtaneshey ti yicha'jey papi 

nitaôvclasaesh pa yitsaat yiey pa tcaasclanchay'ech'e. 

16Vooy pa lhtata lhpa lhutsja pa niteetsha jayu papi nitaôvclasaesh: ‘Yivaatsha 

jajutajey lha yôse ca lhjayaeesh jôque nivacle, taj ti vooy nôqueesh pa nit'ôyi'sheey ca 

nen lha lhech, 

17pa yitôlhjataja ti caaj pa lhjunash, pa yinôôlhjônchat lha yôse ti nilhutsjaa. Taj ti 

vooy nôqueesh nôque yie' pa chinc'alhtanesh ca yijô'taja ti lhutsja.’ Pa yit'esh côque 

pa ninôclitem jayu pa lhmôjôvat'esh sivôclôclhayeech yiey t'ajuyish papi 

nitaôvclasaesh. 

18Pa lhechesh papi lhech pa natcum'e jayu pa nivacle pa niclôyit jayu, 

19pa chiyfaycuta ca nashjat ca nishayanesh pava cien tinshanjasesh pa clesanilh clim. 

Tajulhey jayu ca chinjutey pa lhtata lhpa lhutsja, lhayaash ti yinôôlhjônchatesh ti 

taneeyjayesh pa niysa' lhjunash lhpa ve'lha lhutsja Israel lhavoque. Jô'tajesh pa lhech 

ti tajulhey ti chinjayayanesh pa sasjop jayu ca nivatvômelh lhpa lhech pan lhavô'jesh 

pa lhamônlhajayash. 

20“Taj ti ca chintôôytajesha ti yijô' lhpa lhech ti nilhutsjaa, 

21pa chintojoney jayu pa lhashi pa lhajpôyich pa lhtata vooy papi nivacle yi'shi' pa 

yitsaat pa nôôtjatesh'in jayu pava utes pa nivômjat, tôlh'e'jop pa uj niysa' ti yisnatesh 

yiey papi Israel lhavos pa yicôctiyanesh pa lhajpôyich pa lhtata. Nôque lhjunash pa 

avômjatelhshi jayu pa niysa' ti yieshelh'atshi avaatsheelh. 

22“Ca nicaajtaj pa ve'lha nivacle ti yôjqu'enelhch'e lhpa ve'lha vatach'acfa, papi lhech 

napu' tajulhey jayu ca nitanutsjayesh pa lhavafi. Nôque lhjunash avaatsheelh pa 

avômjatelhshi jayu pa niysa' yiey napi Israel lhavos. 

23“Ca nicaajtaj lhpa ve'lha lhutsja vatpeya'elh pa ve'lha nivacle, ca nicaajtaj paelh 

nivacle ti yivanshi pa yitsaat pa yôjqu'enelhch'e lhpa lhech, 

24pa chinchajey jayu papi lhech napu' yiey pa chiyisclan'ech'e papu yi'shi' pa yitsaat, 

pan yie' jayu ca nitanutsjaysha'ne ca chinvômjatesh pava utes: lhpa lhutsja lhech 

lhanfanash, lhayaash ti nint'a'lha papu ca nefenesh yi'shi' pa yitsaat, pa vooy pa lhech 

nivacle lhech lhanfanash, lhayaash ti yisasinatesha'ne pa lhavelh lhpan vatpeya'tajelh. 

Nôque lhjunash pa avômjatelhshi jayu pa niysa' ti yieshelh'atshi avaatsheelh. 

25“Taj ti ca nicaajtaj pa ve'lha nivacle ti yivanshi pa tavashay lhpa apis ti vatpeya'elh 

paelh nivacle pa yiyôjaa ca nôjqu'enelhch'e lhpa lhech, pa lhechesh pa ve'lhaa jayu pa 

nivacle ca chinclôn tôlh'e'jop ti yôjqu'enelhch'e lhpa lhech. 

26Vooy lhpa lhutsja ya aj na jayu pa ca lhanfanasha, lhayaash ti ninasnatesh pa ca 

natvijatay ca nitanutsjayesh ca chinclôn; lhayaash ti lhjunashch'ejulh paelh nivacle ti 

t'eclet'a paelh nivacle ti yiclôn. 

27Lhayaash pa lhech ti ve'lha ti yivan lhpa lhutsja yiey pa tavashay, lha'ma lhpa lhech 

ca nitôntaj'in, pa ampapu jayu ca isa'emjop ca nefenesh. 

28“Ca nicaajtaj pa ve'lha nivacle ti yivan lhpa ve'lha lhutsja jôjjeclay ampapu ca 

nivatpeya'shelh pa lhjayayash pa yiyôjaa ca nôjqu'enelhch'e pa lhech, papi lhech 

chintôyesha ts'ivee, 

29pa lhecheesh pa lhech nivacle pa nijutey jayu pa lhtata lhpa lhutsja pava cincuenta 

tinshanjayesh pa clesanilh clim; pa tôlhesha ti yisasinatesh lhpa lhech pa tajulhey ca 

lhjayaeesh, pa ya aj na jayu ca nivatvômelh lhpa lhech pan lhavô'jesh pa 

lhamônlhajayash. 

30“Ya aj na papu ca natcuteelhva'ne lhpa lhch'acfa pa lhtata, lhayaash pa lhech ti 

yisasinatesha'ne jayu. 

Deuteronomio 23 

Papi nivacle chishiyanem ca nôcjaam yiey pan c'a'sham 

1“Papi chinclanshi pava lhcônshiyis shi' papi chiyt'ôvôsey pa lhaso', papi lhech sasjop 

jayu ca chinvashansham pa t'ajôôjam pa Lhcaanvacle. 

2“Pa vatôôs sasshi sasjop jayu ca chinvashansham pa t'ajôôjam pa Lhcaanvacle, tanca 

lhecha papi tavayelhvatich'e lhcles papi napu'nôjesh. 

3“Papi amonitas shi' papi moabitas tan jayu ca chinvashansham pa t'ajôôjam pa 

Lhcaanvacle, tanca lhecha papi tavayelhvatich'e lhcles papi napu'nôjesh; 

4lhayaash ti meelh avaatsheelh ti lhtsavalhelhsham pa lhcootsjat ti lhtô'lhelhey'in ja 

Egipto, papi lhech ninvashanelh'am ca nijutshelh'ay pa yinôôt shi' pa vatôc; jô'tajesh ti 

yishayanjop pa Balaan, lhaôs pa Beor, tô'lhey ja Petor yi'shi' ja Mesopotamia, ca jaspa 

napôfiyuelhsha'ne avaatsheelh. 

5Taj pa Lhcaanvacle a'Dioselh ni'nach'ana pa Balaan, pa nicôyôjatey pa 

lhpôfiyujayash ti yit'eshelh'am pa is avaatsheelh, lhayaash ti nenelh. 

6Ya aj ca anachaneshelh pa lhcanoyash papi lhech shi' pa is ca asnatshelhem 

pant'ajô'jesh pava analhuselh. 

7“Taj ti ya aj ca apunelh japi edomitas, lhayaash ti avelhavot'elh avaatsheelh; pa tanca 

lhecha shta japi Egipto lhavos, lhayaash ti lhtô'lhelhey'in avaatsheelh ja lhcootsjat; 

8Papi pu'jana'eyshi tô'lha ti lhclesesh isjop jayu ca nôcjaam pa t'ajôôjam pa 

Lhcaanvacle. 

Pava vatyôjijates t'ajuya papi chiyvatsjanchatsha'ne 

9“Meelh ca avatvantajeshelh pa lhavatclônjayash papi niac'utsfasaelh ti t'ajuyelh'ajulh 

pa veelh'e lhavôôj pa ichavat'elh, pa anujumatsenelh'avach ca ya aj ca asnatshelh pa ca 

ve'lhaa ca afanisheelh'avach. 

10Ca nicaajtaj avaatsheelh ca avantajelh papi tanamatesh pava lhcles yie'shi pa lhech 

tulh ti yimô', pa lhech tajulhey jayu ca nitayshi pa vat'ichavat pa ya aj ca napecsham 

pa lhacôm'a pa nalhu. 

11Vooy ca nuutajeey pa nivaatcleshesh pa yinôôt, pa vooy ca nuytaj na jumcuclaay 

isjop jayu ca napecsham shta pa vat'ichavat. 

12“Avenchateshelh ca anelh'ejop pa ichavat'elh pava t'ajuya pava asuyshelhshi. 

13Acaatjatelhjop yajatesh pava lhjuyjatelha nan lhjunash pa jooc, secl'esh ca meelh ca 

asnatajeshelh pa chenshelh pa lhech jooc, pa meelh ca avaclhitajeshelh pa ap'ojelh'e 

pa cotsjaat pa asamuqu'elh. 

14Lhayaash pa Lhcaanvacle a'Dioselh ti yichelh'ay avaatsheelh ti yielh'atshi yiey pa 

ichavat'elh ti vanujumatsenelh'ash shi' ti yijutelh'am ti t'a'shelh'apee papi 

niac'utsfasaelh; pa nôque lhjunash pa ichavat'elh pa chin'isinatelh'am jayu; secl'esh ca 

ninvaneesh pa Dios pa niysa' papu, ca ya aj ca nitayelh'ajop avaatsheelh. 

Pa vatyôjijat t'ajuya papi chiyclôtsjat 

15“Ca nicaajtaj pa lhancumeet ti yiclôtc'oya pa lhanvacle ca nit'aalhtajeshelh'a 

avaatsheelh pa t'ajuya, pa ya aj ca achajelhey pa apis lhanvacle. 

16Pa an'ateelh ca mônlheeelh'atshi avaatsheelh yiey pava avtsat'elh, yiey pan yie' ti 

yisvun'e, pa ya aj na papu ca niclôqui. 

Pa nichinvashanem papi cunjatayjes 

17“Tanca ve'lhaa pa nivacle shi' lhpa nivacche napi Israel lhavos ca nivat'isinatesh 

jayu pa vatcunjatayash ti dioseclesh pap'elh papi ojiyis. 

18Ya aj ca avashanelhem avaatsheelh yiey pa vatishjanjavatjop pa Lhcaanvacle 

a'Dioselh ca nishayanesh pa peso papi nôque lhjunash yi'shi' pa vatcunjatayash, 

lhayaash ti yapun côque pa Lhcaanvacle. 

19“Pa ya aj na ca aalhsha jayu pa achifa ca nishayan'am pa t'ashjatajem'apee pa 

lht'aalhsha, tanca lhecha pa peso ja't'ajesha pava chituj, pa ca naôvtaj'e pava matas 

pava ca nit'aalhtajesh'a ca nachajtaj'am. 

20Pa vooy papi vena tôlhshi' isjop jayu ca aalhsha pa nishayan'am pa t'ashjatem'apee 

pan t'a'lhesh'a, taj ti vooy pa achifa ya aj ca lhech afanisheesh. Nôque lhjunash pa 

Lhcaanvacle a'Dioselh yijutelh'ay'ajop jayu pa is ca asnatajeshelh lhacôm'a yiey pa 

cotsjaat pan lhôvelh'e jayu. 

21“Ca asnatajesh pa ca anfactajem pa Lhcaanvacle a'Dios, pa ya aj ca aclet'eeshc'oya 

ca ôfisjatajem, lhayaash ti yijô' pa Lhcaanvacle a'Dios ti naniyôsesh jayu, pa 

lhatmenesh'avach jayu pa asasch'e ca naôfisjatajeemch'e. 

22Ca naasnatajeesh pa ca anfactaj pa tanca atôôlhsha ca asnatesh pa sasch'e. 

23Taj ti ca nitôôlhtaj'a ca asnatajesh pa lhanfacleem pa Lhcaanvacle a'Dios, pa 

tajulhey jayu ca ôfisjatemch'e. 

24“Meelh ca môtajsham pa lhavôtjayetachat pa avelh pa isjop jayu ca atuj pava lhay 

ca eetajesh, taj ti sasjop jayu ca achaajjop pa ca anshi' pava ca acha'jesh. 

25Ca môtajshamc'oya pa lhtrigo isjop jayu ca anclanshi pava lhay, taj ti ya aj ca 

at'ovôseshch'e pa clesataj pa trigo. 

Deuteronomio 24 

Pava vatyôjijates t'ajuya papi vatvôômjane 

1“Ca nicaajtaj pa ve'lha nivacle ti yen lhpa nivacche pa lhjaya'esh lhpa lhech, taj ti 

nijooylhach'e ti nit'ôyi'sheey ca nen, tôlh'ejop ti yivanesh pa niysa' lhjunash, pa 

nijutem jayu pa ve'lha vatqu'isjayanachjop ti chivatvôôm pa nayjat'e jayu pa 

lhajpôyich. 

2Lhpa lhech, ca nitaytaj'e pa lhajpôyich isjop jayu ca lhjayaeesh paelh; 

3taj ti pa napu'eyshi ti lhjaya'esh ca namtajey shta ti yapun, pa nijutem shta pa ve'lha 

vatqu'isjayanachjop ti chivatvôôm, pa nitay'e shta pa lhajpôyich, ja't'ajesha pa lhech 

napu'eyshi lhjayataj ca nivaftaj, 

4lhechesh pa vatjutsa' lhjaya sasjop jayu ca napecley ca lhjayaeesh lhpa lhech, 

lhayaash ti vatsasinatesh lhpa lhech; côque lhfanishlhavach yapunesh pa Lhcaanvacle, 

pa vooy avaatsheelh ya aj na ca asasinatshelh pa cotsjaat pan yijutelh'ay pa 

Lhcaanvacle a'Dioselh ti natsôôtjateshelh. 

Pava vatyôjijates nalhjunashvatc'oya 

5“Ca nicaajtaj pa ve'lha nivacle ti nich'aa ti tjayaay pa ya aj na jayu ca nôquey pa 

vatvatclônjayash, pa tanca jayu paelh ca chincumjat'e pava nalhjunashvatc'oya 

nôqueshch'e pa ve'lha yincôôp. Pa nôque lhjunash pa isjop jayu ca ya aj ca nitay'e pa 

lhajpôyich pa jaspa nanshamesh lhpa lhjaya. 

6“Ya aj na ca aalhsha papu lhpa yijuyjata ti chiyimcoyanesh ca anô'yelhjop pa 

ja't'ajesha lhpa utej pa ti chiyimcoyanesh, lhayaash pôque ti nan lhjunash ca 

aalhtajelha ca anô'yelhjop pa ti yijuyjata pa lhamônlhajayash. 

7Ca nicaajtaj pa Israel lhavo' ca nichaajtaj pa ve'lha lhchifa ca lhcumatajeesh 

ja't'ajesha ca natcasha'yesh, tajulhey jayu ca chinivalh'apee ca chinclôn, nôque 

lhjunash ca avômjatelhshi pa niysa' ti yielh'atshi avaatsheelh. 

8“Ca nicaajtaj papi tashtôtay, pa ôfisjatelhemch'e lhacôm'a pava yiyôjieshelh'a japi 

vatcasinôclesh levitas. Tajulhey ca asnatshelh lhacôm'a yiey jan lhjunash ti jayôjiesha 

papi lhech. 

9Pa aychavalhelhch'e ca yisnatshem pa Lhcaanvacle a'Dioselh lhja María ti yiey ja 

nôyish ti lhtôlhelhey'in avaatsheelh ja Egipto. 

10“Ca apiôyantajelh pa avelh, pa ya aj ca môôcji pa lhajpôyich ca acum'e pa ca 

ninôy'ajop pa yitsôt'ajesh. 

11Pa amônlhaeelh fach'ee pa ach'anshelhjop pa lhech ca nijutajelh'am pa nôy'ajop. 

12Ca lhe'taja pa ve'lha nivacle ts'aclaay, pa ya ja ca acha'jelh ca nô'yelh'ajop pa pan 

tuc'a' pa tulh; 

13Tajulhey ca achajelhey ca nuytaj na jumcuclaay, jaspa isa'jop ca natvuuyshi pa 

lhclô'vat ca nijo'tajsha'ne. Nôque lhjunash pa lhech pa yit'eshelh'a jayu pa is, pa vooy 

avaatsheelh ca asnatajeshelh cavôque pa nishamshelh'a jayu ca vi'tajelh'e t'ajuyish pa 

Lhcaanvacle a'Dioselh. 

14“Ya aj ca achajelhshichamc'oya papi caajem pava tavijatay, pa ya aj ca ashiyanem 

pant'ajôjqu'e ti lhshayanem pa lhcumjayash, ca lhe'taja pa achifa ja't'ajesha pa vena 

tôlhshi' papin yi'shi' pa avtsat'eelh. 

15Ashayanem pa lhcumjanô pa lhech nalhu ca nuutajeey na jumcuclaay, lhayaash pa 

lhech ti ts'aclaay suyeshi pa lhpeso t'ajuya pa lhamônlhajayash. Ca nilhech 

afanishtajeeshelh pa tônelh'ay'ajop jayu pa Lhcaanvacle pa najuyjatelhjulh 

avaatsheelh, pa lhatmeneshelh'avach jayu côque sasch'e. 

16“Papi vatanavot sasjop jayu ca nitanutsjay'apee ca chinclôn pava tameneshlhavach 

papi lhcles, tanca lhecha papi lhcles ca nitanutsjay'apee pava lhfanishlhavach papi 

lhnavot, pa ve'lhaae ts'ivee ca nitanutsjay'apee pava yitsôt'ajesh lhsasch'e. 

17“Ya aj na pa ca ve'lhaa ca asnatshem pava ninvo'yeshch'e papi vena tôlhshi', tanca 

lhecha papi ôftecles, pa tanca lhecha ca acu'melh'ec'oya ca nô'yelhjop lhpa t'uyjatshiy 

lhpa ôsch'acche. 

18Ya aj ca antôvacluelhch'e avaatsheelh ti alhancumteseshelh yiey ja Egipto, ti lhech 

nayjatelh'e pa Lhcaanvacle a'Dioselh; pa lhe'naa ti c'ayôjieshelh'a ca ôfisjatelhch'e 

lhacôm'a cavôque. 

19“Ca anclantajelhshi pa acavcalhech'elh yi'shi' pa acac'ovat'elh ca antôvaclutajelhey 

avaatsheelh pava t'ôcfeeelhsham pa trigo, pa ya aj ca mapeclelhey'ach'e ca 

avo'elheysha'ne; pa yaajlheec'oya ca nichaaj pa vena tôlhshi' papin yielh'atshi 

avaatsheelh ja't'ajesha pa ôfteec, ja't'ajesha shta lhpa ôsch'acche, jaspa yijutelh'ay'ajop 

jayu pa is pa Lhcaanvacle a'Dioselh lhacôm'a pava lhasnatshelh. 

20“Ca anclantajelhshi pava lhay pava olivocuy pa ya aj ca achajeshelhch'e pava 

mônlhashi pava lht'oy, lhayaash pava lhech lhay mônlhee yaajlheec'oya papi vena 

tôlhshi', papi ôftecles shi' shta papi ôsch'acchey. 

21“Ca anclantajelhshi pava lhay pava ôtjayetacuy, pa ya aj ca achajeshelhch'e pava 

mônlhashi pava lht'oy, lhayaash pava lhech lhay mônlhee yaajlheec'oya papi vena 

tôlhshi', papi ôftecles shi' papi ôsch'acchey. 

22Aychavalhelhch'e vitsha ti alhancumteseshelh yiey ja Egipto; pa lhe'naa ti 

c'ayôjieshelh'a ca ôfisjatelhch'e lhacôm'a cavôque. 

Deuteronomio 25 

1“Ca nicaajtaj papi ca nishantajsha'ne tajulhey jayu ca chinchajeyshi pa 

chiyisclan'ech'e papu jaspa chinasclaneshch'e. Pa vooy pa tcaasclanchaych'e pa 

yinôôclhanita jayu pa yie' papi ampa ca natmenesh, vooy papi yic'amen pa chinivalha 

jayu. 

2Vooy pa yic'amen pa chinclôyitesh ca chinc'ôn'in, vooy pa tcaasclanchaych'e pa 

niyôjaa jayu ca nijo'e cotsjaat pa niclôvalhesh pan yiesh'e pant'ajô'jesh ti chiyc'ôn'in. 

3Pa ya aj na ca na'shesh'apee pa t'ajô'jesh ti cuarenta'esh ti chiyc'ôn'in, jaspa tanca 

uja'esh ca chinclôyitesh pa lhech achifaelh, jaspa tanca naychavalhey ca 

ninuntelh'ajulh avaatsheelh. 

4“Ya aj ca anshavoyanelhjop pa vôcô ca nit'ôstajeshch'een pa trigo. 

Pa vatyôjijat t'ajuya papi nicôyôj pa lhash'aa 

5“Ca nicaajtaj papi napu' lhtatvelhavot ve'lha pa yi'ôcji jpôyich, pa ve'lha papi lhech ti 

vaf pa ampapu lhclesa, vooy lhpa ôsch'acche sasemjop ca lhjayaeesh paelh nivacle 

tô'lha pap'elh t'ajôôjam. Vooy pa lhch'inish pan vaf tajulhey ca lhjayaeesh jayu lhpa 

lhech, nôque lhjunash ca nôfisjatemch'e pan t'ônasheshem pa lhash'aa. 

6Pa vatjutsa' lhô'selh lhpa lhech pa neyfiyanesh jayu pa lhchecla' pan vaf, pa jaspa 

tanca nivôômji pa lhey yi'shi' napi Israel lhavos. 

7Taj ti pa nivacle ti ninteesh ca lhjayaeesh lhpa lhash'aa, lhpa lhech nôquesheyshi jayu 

pa chiyiesh'een papu ti chiyisclanch'e pa niteetsha jayu papi nitaôvclasaesh: ‘Na 

yish'aa ni'nen ca mônlhaashi ca lhey ca checla' napi Israel lhavos; ninteesh ca 

nôfisjatch'eyam ca yôneshtajesha na yish'aa.’ 

8Pa lhecheesh papi nitaôvclasaesh pa yitsaat pa tôney jayu ca nitasinôyc'oya pa lhech. 

Taj ti pa lhech ca ninteetajeesh ca lhjayaeesh lhpa lhech, 

9pa lhecheesh pa nitanc'uyey lhpa lhash'aa pa lhech pa yiey t'ajuyish papi 

nitaôvclasaesh pa nanclanshic'oya jayu pa t'acfiy pa lhech, pa nit'ach'iya jayu pa 

lhtaco pa yit'esh jayu: ‘¡Nôque lhfanishlhavach pa nivacle ti ni'nen ca nôctsôyanem pa 

lhavelh!’ 

10Pa vooy pa t'ajôôjam pa lhech pa yitô'ya jayu napi Israel lhavos ti chiyeyiyanesh ‘pa 

t'ajôôjam Nint'aacfiyiy’. 

Pav'elh vatyôjijates 

11“Ca nicaajtaj papi napu' nivacle ca nivat'ijôjtajsha'ne, pa namja lhpa ve'lha pa 

lhch'acfa jaspa yichesha pa lhch'acfa ti t'acum'ec'oya paelh pa lhaso', 

12vooy avaatsheelh pa ayôjijanshelh jayu pa ya aj ca acavts'aclayshelh ca chint'ôvôsey 

pa lhpôcôt lhpa lhech. 

13-14“Ya aj ca achenshelhjop pava lhatcashayelha shi' pava lhatcashaayshelh shi' pava 

t'atsjulheshelh pava yôôlhjôn'in ca lhjunashajulh, 

15vooy pava yivooyjulh shi' pava ampa ca amac'oya, pa jaspa acloj jayu pava 

anincôpeselh pa veelh'e nôque cotsjaat ti yijutelh'am pa Lhcaanvacle a'Dioselh. 

16Lhayaash pa Lhcaanvacle yapun lhacôm'a papi yisnatesh cavôque shi' ti yisnatesh 

pava ninvo'yeshch'e. 

Pa vatyôjijatjop ca chintif'e papi tô'lha pa Amalec 

17“Aychavalhelhch'e avaatsheelh cava yisnatshelh'am ja Amalec ti lhôveelhshi ja 

nôyish ti lhtayelh'een ja Egipto; 

18aychavalhelhch'e ti nive'lhaa papu ca nanjova'yem pa Dios, pa t'ecletelh'a ti yiey ja 

nôyish yic'ôôjlhanitajeshelh avaatsheelh ti nulhôselh. Pa t'ecletesha pava lhclesatas 

japi yulhôs japin nijooylhaelh'ach'e. 

19Taj ti meelh pa Lhcaanvacle a'Dioselh ti nijôôcshelh lhacôm'a papi naac'utsfasa'elh 

ti yamelh'ajop yiey ja cotsjaat jan yijutelh'ay pa Lhcaanvacle ti natsôôtjateshelh, pa 

tajulhey jayu ca avômjatelhey lhacôm'a yiey pa lhech'e cotsjaat papi tô'lha ja Amalec 

pa ya aj na ca chinaychavalhey. ¡Pa ya aj ca antôvacluelhch'e! 



394 

 

 
Nivacle Bible  

© 1994,  Sociedades Bíblicas Unidas. 
 

 
 

 

Deuteronomio 26 

Pa vatcufayjayashesh pava vatjutsa' lhay 

1“Meelh ca amtajelhsham pa cotsjaat ti yijutelh'ay pa Lhcaanvacle a'Dioselh ti 

natsôt'ajeshelh, ca avclanjatajelh'e pava matas, 

2pa acu'melh'e jayu pava vatjutsa' lhay pa acavcalhech'elh yie' pa lhech'e cotsjaat, pa 

aneelhshi lhpa sisenilh yiey pan nanelh'e pa Lhcaanvacle a'Dioselh ti naneshelh'e pa 

lhey. 

3Pa lhech yie' ca ajutelhey jayu pa vatcasinô pa natcumesh'in, pa at'eshelha jayu: 

‘Yivaatsha jatanôclitesh nôqueesh yiey t'ajuyish pa Lhcaanvacle yi'Dios ti janamey 

nôque cotsjaat ti yetônjop lhapesh pa Lhcaanvacle capi yicchevot'elh pa'lha ca 

nijutem.’ 

4Vooy pa vatcasinô pa natcumesh'e jayu lhpa sisenilh lhpa lhjutshey, pa nan'e lhavôôj 

pa vatcufayjavat yitsôt'ajesh pa Lhcaanvacle a'Dios. 

5Pa lhecheesh pa nitasinôyshey jayu pa Lhcaanvacle a'Dios pa lhjunash ti 

lhtanôclhanitshelha: ‘Capi yicchevot pa'lha naaclojasham pa t'ajôôjam papi arrameos, 

ti yamey'in ja Egipto, pa lhech yie'in ts'ivee, taj ti nijooylhach'e ti aclojjam japi 

lhtachifas, pa t'unvatsham'in ti acloj'e ts'ivee. 

6Taj ti japi Egipto lhavos pa ninasclaneshi ts'ivee, pa tsicômclôquielh ts'ivee pa uj ti 

tsiclôyitelhsha'ne ti lhcumtiselhyish. 

7Pa lhechesh pa jayaalhshelhey pa Lhcaanvacle lh'Dios capi yinavot'elh ca 

nits'efeneshelh, pa tach'anshelhyi pa yalhjayashelha, pa tsivanshelh ja yits'aclayashelh 

ja yicumjayashelh shi' ja yinôôcfajayashelh ti uj ti tavijatayelhyam. 

8Pa tsivanjiyinshelh pa lhech pa uj t'unaj, ti jôveelhshi ja uj vatjovayi shi' java vaclan, 

pa nenelhyiyshi ti tsayjatelh'e ja Egipto. 

9Pa nôque tsicha'jelh'e, pa tsitisshelh nôque cotsjaat nan yie' na vatts'oos shi' na 

acôyech nive'lheesh ca ama nan lhjunash pa yinôôt. 

10Pa lhe'naa ti janchaajnee nôqueesh nava vatjutsa' lhay nava yie' nôque cotsjaat nan 

nijutyam pa Lhcaanvacle.’ “Pa tatshaa jayu ca anesh'e t'ajuyish lhpa sisenilh pa 

Lhcaanvacle a'Dios pa u'janejop acjatsuy yiey pa t'ajuyesh'e. 

11Pa nanjooylhach'e jayu ca asnatesh pa ac'usiyash'in t'ajuya lhacôm'a pava lhavan ti 

yijut'ay pa Lhcaanvacle a'Dios shi' pa ajô'jelhsham. Shi'a shta papi levitas shi' papi 

vena tôlhshi' papin yielh'atshi pa amjelhvatsham pa ac'usiyashelh'in. 

Pa vatcufayjat'esh pa napu'nôjesh t'iya'esh pant'ajôôj 

12“Meelh ca amtajelha pa pu'janaeyshi yincôôp, ca acufaytajeshelh pa napu'nôjesh 

t'iya'esh pat'ajôôj, ca acatsônjatajelh pava napu'nôjesh t'iya'esh lhacôm'a pava lhay pa 

ajutelha papi levitas shi' papi vena tôlhshi' yi'shi' pa acootsjat'elh nôquee papi ôftecles 

shi' papi ôsch'acchey, ca jaspa isa'jop ca nituj pa t'ajô'jesh papi yi'shi' pava avtsateselh, 

13pa at'eshelha jayu pa Lhcaanvacle a'Dioselh: ‘Yivaatsha palha javenchatesh ja 

yijpôyich nava tô'lha na yicavcalhech ti ja'isinatesh, ti jacatsônjatem japi levitas shi' 

japi vena tôlhshi' yi'shi' na yicootsjat, nôquee japi ôftecles shi' japi ôsch'acchey, 

c'ofisjatch'e lhacôm'a nava lhniyôjieshyiy, pa nive'lhaa pa ca ninasc'ashameesh pa 

ninastôvacluey pa ca ve'lhaa nava ayôjijates. 

14Pa nituj pa ca ve'lhaa ti jôvji' pa vatacshinjayash ja't'ajesha ti nichinvat'isiyan, tanca 

lhecha catisesh papi vafsha'ne. Lhcaanvacle yi'Dios, tsiqu'ishamesh'am pa 

c'ôfisjatch'e'am shta lhacôm'a nava lhniyôjieshyiy. 

15Anovalhyishicham yiey pa vôôs, yiey pa is'e' avtsateyish, pa at'eshem pa is napi 

achifas Israel lhavos shi' na cotsjaat nan lhanjuteelhyiy, nan yiey nava vatts'oos shi' na 

acôyech nive'lhaaesh ca ama nan lhjunash pa yinôôt, jan t'ônasheshem ti lhanfacleem 

capi yicchevot'elh.’ 

Papi Israel lhavos,vatvenchatesh ti lhchifasesh pa Lhcaanvacle 

16“Pa Lhcaanvacle a'Dioselh yiyôjieshelh'ay nôqueesh ca anelh'atshi ca asnatshelh 

navôque vatyôjijates shi' nava lhfanishlhavach; pa ôfisjatelhem ca lhacôm'aa pava 

acachiclelh shi' lhacôm'a pava asôc'ôtiselh. 

17Avaatsheelh at'eshelhem nôqueesh pa Lhcaanvacle a'Dioselh, ca avo'elhch'e nava 

nifaclelh'am pa ôfisjatelhem nava lhfanishlhavach shi' nava lhayôjijates, pa yajateesh 

ca anc'ashamshelhem. 

18Shi' shta pa Lhcaanvacle ti yit'eshelh'a nôqueesh avaatsheelh, Israel avoselh, 

alhechelh yitsôt'ajelh'ash ti lhchifaselh'ash, yiey jan t'ônash ti nifaclelh'am, pa 

ôfisjatelhemch'e jayu lhacôm'a nava vatyôjijates. 

19Vooy lhavaatsha nashjateshelh jayu ti atachifaselh pa lhasnôycheyash pa vat'eyajesh 

shi' pa lhôclôjquiyashelh'ash pap'elh lhtachifas. Pa ajunashelhch'ejulh jayu yiey pa 

t'ônashelh'a, ti vatvenchatelh'ash ti lhchifaselh'ash pa Lhcaanvacle a'Dioselh.” 

Deuteronomio 27 

Pava utes chiyaychavalheshch'e ti yiey lhpa utiyuc Ebal 

1Pa Moisês shi' papi nitaôvclasaesh pa Israel yijutem papi lhchifas pav'elh 

vatyôjijates: “Ôfisjatelhemch'e lhacôm'a nôqueesh nava c'ayôjieshelh'a. 

2Meelh ca môtajelhey pacham ja tovôc Jordán, pa meelhsham shta ja cotsjaat jan 

yijutelh'am jayu pa Lhcaanvacle a'Dioselh, anenjatelhchisham jayu shta pava ve'lha 

ts'ivee us utes pa ap'aclaneshelh jayu shta pa jpôyich t'ajuya, 

3pa iisshelh'e lhacôm'a pava lhech nava anclishayelh ti c'ayôjieshelh'a. Pa asnatshelh 

pa cat'eelhtajesh ca môtajelhsham pa lhech cotsjaat pan yie' pava ts'oos shi' pa 

acôyech nimuc'a ca ama jan lhjunash pa yinôôt, pan yijutelh'ay jayu pa Lhcaanvacle 

a'Dioselh jan nifaclem lhapesh japi acchevot'elh avaatsheelh. 

4Nôque lhjunash meelh ca amtajelheypacham ja tovôc Jordán, tajulhey jayu ca 

anenjatelhchisham pava us utes pa anelh'apee lhja utiyuc Ebal ti c'ayôjieshelh'a ca 

ap'aclaneshelh shta pa jpôyich t'ajuya. 

5-6Tajulhey jayu shta ca asnatshelh'e pa lhech'e pa vatcufayjavat'esh pava utes ca 

natjuya pa Lhcaanvacle a'Dioselh. Pava lhech utes tajulhey jayu ca pi'clôsa, pa ya aj 

na pava chiyisnatesh. Yiey pan yie' pa vatcufayjavat pa acufayeshelhem jayu pa 

Lhcaanvacle a'Dioselh pava chiylhônsham 

7shi' pava chiycufa'yeshjop ti chivataasclaneshch'e pa lhech'e'a ca veeshelh'e t'ajuyish 

pa Lhcaanvacle a'Dioselh, pa atujelh jayu pa asnatshelh jayu pa ac'usiyashelh'in. 

8Pava lhech utes tajulhey jayu ca ni'nôcch'esha'ne jum ca chiniistajesh'e pava 

anclishayelh ti jajutelh'ay.” 

9Pa nijooylha ti tanôôycheelh pa Moisês papi vatcasinôc levitas pa yit'esha papi 

israelitas: “Ach'anelh'atshi israelitas, pa aspeya'elh. Nôqueesh lhapecleyjop 

avaatsheelh ti lhchifaselh'ash pa Lhcaanvacle a'Dioselh. 

10Yaash ti tajulhey ca anc'ashamshelhem nava yiyôjieshelh'a shi' nava t'ônashesh ti 

c'ayôjieshelh'a nôqueesh.” 

Chiyetôneyshisha'ne papi chiypôfiyujane 

11Ve'lhasham pa lhech nalhu ti yijutey papi lhchifas pava vatyôjijates: 

12“Meelh ca amtajelhey pacham ja tovôc Jordán, vooy ja tca'sham ja Simeón, ja Leví, 

ja Judá, ja Isacar, ja Josê shi' ja Benjamin pa nôv'apee jayu lhja utiyuc Gerizim jaspa 

nit'alhemey pa is napi lhchifas. 

13Vooy ja tca'sham ja Rubên, ja Gad, ja Aser, ja Zabulón, ja Dan shi' ja Neftalí pa 

nôv'apee jayu lhja utiyuc Ebal pa nanfac pa vatpôfiyujayash. 

14Vooy napi levitas chinclôvalhchiyinesh jayu lhacôm'a napi israelitas pa nisitsenesh 

jayu ca netôntajch'e ca ninôôclhanitajch'e: 

15‘Chiypôfiyuesh jayu papi yisnatesh pa ve'lha lhdiosesh yijônch'e ti yisnatesh pa 

clesanilh, pa yan'e pan yiisiyantajesh, pa lhech yapun pa Lhcaanvacle.’ Pa lhacôm'a 

papi lhtachifas pa yit'esha jayu: ‘Lhech lhjunasha jayu.’ 

16‘Chiypôfiyuesh papi yasinôqui ti yapun pa lhtata jat'ajesha lhpa lhamimi.’ Pa 

lhacôm'a shta papi lhtachifas yit'esha jayu: ‘Lhech lhjunasha jayu.’ 

17‘Chiypôfiyuesh papi nivaych'aclajc'oya pa yôj'e' pa yitsôt'ajesh lhcôôtsjat pa 

tajulhelhvatshi pa jaspa natcuteshc'oya pa cotsjaat.’ Pa lhacôm'a papi lhtachifas pa 

yit'esha jayu: ‘Lhech lhjunasha jayu.’ 

18‘Chiypôfiyuesh papi nintsavalhch'ec'oya pa nôyish pa tacluuc.’ Pa lhacôm'a papi 

lhtachifas pa yit'esha jayu: ‘Lhech lhjunasha jayu.’ 

19‘Chiypôfiyuesh papi yisnatshem pa nilhvoyjayasheshch'ec'oya pa vena tôlhshi', lhpa 

ve'lha ôsch'acche ja't'ajesha pa ve'lha ôfteec.’ Pa lhacôm'a papi lhtachifas pa yit'esha 

jayu: ‘Lhech lhjunasha jayu.’ 

20‘Chiypôfiyuesh papi yôjqu'enelhch'e lhpa lhch'acfa pa lhtata, lhpa lhech 

yinvaclematanesh.’ Pa lhacôm'a papi lhtachifas pa yit'esha jayu: ‘Lhech lhjunasha 

jayu.’ 

21‘Chiypôfiyuesh papi yama lhpa ve'lha vatôclô.’ Pa lhacôm'a papi lhtachifas pa 

yit'esha jayu: ‘Lhech lhjunasha jayu.’ 

22‘Chiypôfiyuesh papi yôjqu'enelhch'e lhpa lhcavecjôclô, lhpa lhech ve'lhasham pa 

lhtata jat'ajesha ve'lhasham lhpa lhamimi.’ Pa lhacôm'a papi lhtachifas pa yit'esha 

jayu: ‘Lhech lhjunasha jayu.’ 

23‘Chiypôfiyuesh papi yôjqu'enelhch'e lhpa lhcact'e.’ Pa lhacôm'a papi lhtachifas pa 

yit'esha jayu: ‘Lhech lhjunasha jayu.’ 

24‘Chiypôfiyuesh papi vanqu'eeyjatjop pa lhavelh ti yiclôn.’ Pa lhacôm'a papi 

lhtachifas pa yit'esha jayu: ‘Lhech lhjunasha jayu.’ 

25‘Chiypôfiyuesh papi chiyjuteyjop pa pesoc ti cha'lheesh ti yiclôn pa ve'lha nivacle.’ 

Pa lhacôm'a papi lhtachifas pa yit'esha jayu: ‘Lhech lhjunasha jayu.’ 

26‘Chiypôfiyuesh papi ninvi'jatanjulh pava lhanclishay ti ninteesh ca nasnatesh.’ Pa 

lhacôm'a papi lhtachifas pa yit'esha jayu: ‘Lhech lhjunasha jayu.’ 

Chiyit'eshem pava isis papi nequ'ishamsha'ne 
(Lv 26.3-13; Dt 7.12-24) 

Deuteronomio 28 

1“Ca yijô'taja ca anc'ashamtajeshem pa Lhcaanvacle a'Dios pa asnatshem lhacôm'a 

nava tayôjijanesh ti c'ayôjiesh'a nôqueesh, lhecheesh pa Lhcaanvacle pa nashjat'apee 

jayu lhacôm'a papi lhtachifas yiey pa cotsjaat. 

2Jô'tajesh lhacôm'a navôque isis chiyit'eshaam ti nach'ayshicham jayu 

chiyajulhjatsham'am jayu ca anc'ashamtajeshem pa Lhcaanvacle a'Dios. 

3Chiyit'esh'ajop jayu pa is pa avtsaat shi' shta pa joot. 

4Chiyit'eshem jayu pa is papi acles shi' pava acavcalhjes, shi' pava lhcles pava vôcôc, 

pava tashinshtas shi' nant'ajooj pava aclôy. 

5Chiyit'eshem jayu pa is lhpa avaatsha sisenilh shi' pa lhôvesh'een ti lhasnatesh pa 

climshi. 

6Chiyit'esh'ajop jayu shta pa is lhacôm'a pava lhasnatesh. 

7“Pa Lhcaanvacle yan'ajop jayu papi niac'utsfasa. Pa ajuyjulh pa vanijiyin'ajop jayu ca 

ninachtaj'ay, taj ti lhacôm'a ti yiclôt'ac'oya jayu. 

8“Pa Lhcaanvacle yichen'ay'ajop jayu pa is pava equescheyesh t'ajuya pava 

vatcôvjiyanchey, shi' lhacôm'a pava lhasnatesh, pa yanshi' jayu shta pa ac'usiyash'in 

yiey pa avtsaat pan yijut'ay. 

9“Ca ôfisjatajch'e nava lhayôjijates ca uytajey pava lhnôyshay pa Lhcaanvacle a'Dios, 

pa tanca nivômesh jayu ti lhchifaselh'ash ti navenchatesh ti apis ti netônjop. 

10Pa lhechesh pa navanesh jayu lhacôm'a papi lhtachifas yiey pa cotsjaat ti lhetôn na 

lhey pa Lhcaanvacle pa nijovayesh'am jayu. 

11Pa Lhcaanvacle nôclit'am jayu na lh'isiyash, pa acloj jayu papi acles yijut'am. Acloj 

jayu shta pava lhcles pava aclôy, pa uj jayu shta pa acavcalhech'e pa cotsjaat pan 

chiyetônjop japi acchevot'elh ca chinjutey. 

12Pa nic'at'e'am jayu pa is lh'acôjiyashiin yiey ja vôôs, pa nicheney jayu pa acootsjat 

pa tsha'nu ca asuytajeeshi; pa chiyit'eshjop jayu pa is pa acumjayash. Pa isjop jayu ca 

nit'alhesh'a papi acloj lhtachifas, pa lhan'e avaatsha pa tan jayu ca a'lhaan papu. 

13Pa Lhcaanvacle najôn jayu pa tanca anjooylha; pa yajateesh jayu ca vi'apee pap'elh 

pa tanca vi'shicham ca anch'anjayutaja nava lhayôjijates pa Lhcaanvacle a'Dios ti 

c'ayôjiesh'a nôqueesh ca asclansha'ne ca asnatesh. 

14Pa ya ja ca atanuc'oya nava lhech, pa ya aj ca avoqu'e pav'elh chiydiosiyan ca 

acu'mem'in. 

Pava chiyivclanjatem papi ninanc'ashamsha'ne 
(Lv 26.14-46) 

15“Taj ti ca ni'anc'ashamtajeeshem pa Lhcaanvacle a'Dios, ca ni'asnatajeeshem 

lhacôm'a nava lhayôjijates shi' nava t'ônashesh ti c'ayôjiesh'a nôqueesh, pa 

nach'ayshicham jayu avaatsha pa yajulhjatsham'am jayu lhacôm'a cavôque ca 

napôfiyuesh: 

16Chinapôfiyuc'oya jayu pa avtsaat shi' pa joot. 

17Chiypôfiyu'ac'oya jayu lhpa sisenilh shi' pa chitupatej climshi. 

18Chiypôfiyu'ac'oya jayu papi acles shi' pava nacavcalhesh shi' pava lhcles pava aclôy 

vôcôc, pava aclôy tashinshtas shi' lhacôm'a pant'ajôôj pava aclôy. 

19Chinapôfiyuesh jayu avaatsha lhacôm'a pava lhasnatesh. 

20“Pa Lhcaanvacle nichen'ay jayu pa lhpôfiyujayash, pa chiyuyvatsham'in jayu shi' pa 

lhavijatayash shi' pa pant'ajôôj pava lhasnatesh, pa tiqu'in pa amac'oya ca 

chinavômjatsha'ne lhacôm'a, tôlh'ejop pava niysisa afanish'avach. 

21Pa Lhcaanvacle nichen'ay jayu pa uj vatfamaat pa navômjat jayu yiey pa lhôv'e' 

yitsaat pan lhaôvtaj'e. 

22Nichen'ay jayu shta pa vatfamaat yicavôm, pa vatclôjuut, pava vat'ucajates, shi' pa 

uj ti cus, shi' ti clôjôj'in, nôquee pava lhavos pa trigochat, pa chinanachan jayu pa 

amjey ca chinavômjat. 

23Yiey na nalhuyish chivantanesh'am jayu pa tsha'nu, yiey nôque cotsjaat 

chivantanesh'am jayu pava lhay. 

24Pa Lhcaanvacle nichen'ay jayu pa c'ocshi shi' pa josoj, pa ch'apaa pa tsha'nu, pa 

amjey ca chinavômjataj. 

25Pa ya'sh'atapee jayu papi niac'utsfasa pa anijiyinelhjulh jayu ca meeelhjulh papi 

lhech. Taj ti lhclôtelhc'oya jayu papi lhech pa tanca lhtaasclanelhsha'nejulh, pa 

naclôtsjatelh jayu lhacôm'a papi yiey pa cotsjaat. 

26Pa vooy pava cafoquis shi' pava yaquisetes suy tuj jayu papi vafsha'ne pa ampapu 

jayu can nanjovaayjulh. 

27“Pa Lhcaanvacle naclôyitesh jayu pava vaclan jan lhjunash lhapesh japi Egipto 

lhavos, shi' pava vat'ucajis pava vatvo'matachey shi' pava lhayashac pa vatshateech, 

cavôque sasjop jayu ca chinvômjatshi. 

28Yisnatesh'am jayu shta ti acôccheyech'esh, pa atacluqu'esh jayu shta pan taastay'in 

jayu pa ajunash. 

29Ca ôtaaytajsha'ne jayu pa apacun'avc'oya jan lhjunash pa tacluuc ti yi'shi' pa tulh'e'. 

Pa ampa jayu ca anshamesh pava lhasnatesh; pa yajatesh jayu ca avatvanesh pa 

anclôyitsjayash pa lhatjôcjan'in jayu, pa ampapu jayu ca nefen. 

30Chiyit'eshaam jayu ca ajayaay, taj ti vooy pap'elh yôjqu'enelhch'e jayu lhpa 

anjuyjasche; lhasnatajesh jayu pa ajpôyich, taj ti tan jayu ca vi'ôcji; lht'iyjatch'e jayu 

pa avôtjayetachat, taj ti tan jayu ca anclanshi pava lhay; 

31chiyiesh'e jayu ajuyish pa aclô' vôcô ca chinseejtaj'ôcji lhcôyish, pa tan jayu ca atuj 

pa t'asjaan; pa lhatvanchayesh jayu pa aclô' cuvoyutaj ca chinchaajtaj, pa ampapu jayu 

ca ninachaj'ay; pava aclôy tashinshtas yichaj'ac'oya jayu papi niac'utsfasa, pa ampapu 

jayu ca nefen'ash ca nachaj'e'am lhc'ovat. 

32Ajuyesh'e jayu ca aclôvalhjanesh papi acles yitsjôy shi' papi ôcjeclôy ca chinjutajey 

papi vena tôlhshi', pa chinach'een atesha ca mapecley'in ca a'van, taj ti sasjop'am jayu 

pa ca afanisheesh. 

33Pava nacavcalhesh'e na acootsjat shi' lhacôm'a pava acumjanôc tuj'ac'oya jayu papi 

nivacle tanca ve'lhaaesh ca antôfa'clesh lhapesh, lhet lha yitshi jayu pa 

anclôyitsjayashesh pa ancômclôniyash pa niysisa jayu pava afanish'avach. 

34Ca avantaj lhacôm'a cavôque, pa lhapecla jayu ti acôccheyech'esh. 

35Pa Lhcaanvacle naclôyitesh jayu pava niysisa yiey nava acjatsuy shi' nava at'oy shi' 

shta lhacôm'a na avu'vat, pa tanca chinvômjatshi. 

36“Pa Lhcaanvacle nachaajsham jayu avaatsha shi' pa anvacle papi niac'utsfasa, papin 

niantôfa'clesh shi' japi anôvôt. Lhech'e'a ca acu'melhem'in pava tavujuya diosec 

chiyisnatesh pava ypclôy shi' pava utes. 

37Pa nôjtsiy'ash jayu papu pa nicaaysiyu'ash'in jayu lhacôm'a papi lhtachifas yiey pan 

nachaj'e pa Lhcaanvacle. 

38Lhuqu'e jayu pava acloj lhtôsjey, taj ti napu' jayu pava lhay lhanclanshi, lhayaash ti 

tuj jayu pava fanjay. 

39Lht'iyjatch'e jayu pa avôtjayetachat pa lhnujumatsentajesh jayu, taj ti tan jayu ca 

ayô'ji pa t'i', pa tanca jayu ca anclanshi pava ôtjayetas, lhayaash ti tif jayu lhacôm'a 

pava tinvos. 

40Caaj'am jayu lhacôm'a pa olivochat yiey pa acootsjat, taj ti tanca acônch'e pa lhniish 

pa lhape', lhayaash pava lhayesh pa lhape' ti nicôtch'esha'ne jayu lhavaatsha. 

41Caaj'am jayu papi acles yitsjôy chi' papi ôcjeclôy, taj ti tan jayu ca nôv'ajop, 

lhayaash ti lhancumtesesh pa chiychajey jayu paelh vatcootsjat. 

42Lhacôm'a pava aacjuy shi' pava yi'shi' pa acootsjat yivômjat jayu pava fanjay. 

43Papi venatôlhshi' yielh'atshi yiey pa acootsjat pa ya'shesh'atapee jayu pa t'unaj, pa 

a'lhan'e avaatsha pa nac'oyesh jayu pa unaj. 

44Papi lhech iseemjop jayu ca aalhsha pa'na, pa a'lhan'e avaatsha pa tanca nit'alhesh'a 

pa'na; papi lhech vatjutsa'esh jayu ca nôv'e' pava vatc'oovtes, pa vooy avaatsha pa 

anjooylhaesh. 

45“Lhacôm'a cavôque vatpôfiyunôc nach'ay jayu avaatsha, pa chinanachan jayu shta 

pa chinajulhjatsham'am jayu pa chinamjey ca chinavômjat, lhayaash ti naat'esh ca 

anc'ashamem pa Lhcaanvacle a'Dios, pa niôfisjatemch'e nava lhayôjijates shi' nava 

t'ônashesh ti tayôjijanesh pa lhech. 

46Navôque matas chinac'alhtanesh ti chiyjuyjat'ajulh avaatsha shi' papi tôlh'atsham 

jayu t'ajuya jayu yinjôt, 

47ti niôclôjeshey pa Lhcaanvacle a'Dios pa ac'usiyash'in shi' pa yivo'yeshch'e ti yaash 

jum pava lhavan ti yijut'ay. 

48Pa nacumjat jayu papi niac'utsfasa ti nichen'ay pa Lhcaanvacle pa ajuyjulh; naclôyit 

jayu pa ayipcu shi' pa avinjayu, pa amc'oya jayu pava ca uych'e shi' lhacôm'a pava 

nalhjunash'in na ts'aclayan. Pa Lhcaanvacle naclôyitesh jayu pa uj ti tavijatay ti 

alhancumet'esh pa amjey ca chinavômjat. 

49Tôlhey jayu paelh tojey cotsjaat ca nanchaj'ay pa Lhcaanvacle papu ca ajuyjulh jan 

lhjunash ja sheyanôj ti vatcôôjjicham. Papi lhech ve'lha tôlh'e' lhtachifas tanca 

ape'yach'e jayu pa lhcliish. 

50Papi lhech nivacle suy'e pa lhjunash pa lhtaco, pa tan jayu ca nivijatana papi 

nitaôvclasa, pa tan jayu ca natcavts'aclayesh papi taôvclas. 

51Tuj'ac'oya jayu pava lhcles pava aclôy vôcôc shi' pava lhay yi'shi' pa acootsjat, pa 

amjey ca nitiftajch'e'ac'oya; tan jayu ca nimônlhanit'e pa trigo, tan ca lhecha pa 

ôtjayetas t'i', tan ca lhecha pa lhape', tanca lhecha shta pava lhcles pava aclôy vôcôc, 

tan ca lhecha pava aclôy tashinshtas, pa navômjatesh jayu pa ayipcu. 

52“Yamjop jayu lhacôm'a pava avtsates, pa naflitch'e pava uschisham vatashclôfjes, 

pa ya'shesh'atapee jayu pavan lhavatcafiyantajesh; pa yam'ajop jayu lhacôm'a pava 

yitsates yiey pa acootsjat pan yijutelh'ay pa Lhcaanvacle a'Dios. 

53T'aplhueshch'ejulh jayu ca nit'ecletaja pava avtsates papi niac'utsfasa pa uja'esh ca 

nayipcu, pa atuj papi natsôt'ajesh acles, papi yitsjôy shi' papi ôcjeclôy papin yijut'ay 

pa Lhcaanvacle a'Dios. 

54Lha'ma pa nivacle lheclôjeshelh ca isa' pa lhjunash yielh'atshi avaatsheelh niysisashi 

jayu pava lhtôsjey ca novalhtajulh pa lhavelh shi' lhpa lhch'acfa lhenche shi' shta papi 

lhcles jôjjeclay mônlhee, 

55pa tanca nitisesh papi lhech pa t'asjaan pan tuj pa lhech. Pa ama jayu pa ca naa ca 

nituj pan t'aplhueshch'e jayu ca chint'ecletaja pava avtsates, pa najovaychat'in jayu ca 

nacômclôquitaj papi niac'utsfasa, pa naclôyitesh jayu lhacôm'a pava avtsates. 

56Lha'ma lhpa ôcjeclô lheclôjeshelh ca isa' pa lhjunash yielh'atshi avaatsheelh, lhpa 

lhech ninteesh ca tsi'sha lhafocla ca nit'ôs'e pa cotsjaat, niysisashi jayu pava lhtôsjey 

ca novalhtajulh pa lhch'acfa lhenach shi' papi lhcles, 

57pa tanca nitisesh papi lhech pa t'asjaan capi nich'ac lhcles shi' pa lhcashiy, lhacôm'a 

pava lhech vant'ofich'esh jayu ca nitujtaj ti ampa jayu ca naaan ca nituj pan 

t'aplhueshch'e jayu ca nit'ecletaja papi niac'utsfasa pava avtsates. 

58“Ca niasnatajeesh'atam lhacôm'a nava chiyôjiesh'a vani'sesh'e nôque 

vatqu'isjayanach, ca niach'antajaey nôque lhasnôyech shi' ti tanjovayiy na lhey pa 

Lhcaanvacle a'Dios. 

59Pa lhech yichen'ay jayu pa yaash ti tavijatay, pa yan'atapee jayu shi' papi 

tôlh'atsham shi' pava vatayashac ojiyis ampa ca niyôôyjulh. 

60Yachajeshch'e'am jayu cavôque vaclanem lhapesh japi Egipto lhavos, pa 

lhanjovaayshi jayu pa lhjunash pa yajatesh jayu pa naclôyit. 

61Jô'tajesh ti nichen'ay jayu pav'elh vatayashac pavan ninôvji' nôque 

vatqu'isjayanach'esh na vatvanqu'eyjatsjayash pa amjey ca navômjataj. 

62Avaatsha, a Israel, aaclojtajelh jan lhjunash nava catiis yiey na nalhuyish, lhapa jayu 

ca ajô'jelh papi mônlhee tôlh'ejop ti nianc'ashamem pa Lhcaanvacle a'Dios. 

63Nôque lhjunash pa Lhcaanvacle nishamtajesh'a ti yisnatajesh'am pa is shi' ti 

aaclojelh'e, pa vooy nôqueesh nishamesh'a jayu ti naflitch'e shi' ti navômjatsha'ne pa 

chivanijôtjat'ajop jayu ca chinachenc'oya pa acootsjat pan chinantaj'e' ca acum'een. 

64Pa Lhcaanvacle nacatsônjatelhey jayu lhacôm'a pav'elh vatcootsjativshay yiey pa 

yôj'esha'ne pa vatcootsjat, pa lhech veeshelh'e ca a'lhelha jayu pava tavujuya diosec 

chiyisnatesh pava yeclôy shi' pava utes, pavan naantôfaclesh shi' japi acchevot'elh. 

65Pa meelh ca vi'tajshi papuque lhtachifas pa tanca acano'a, pa tanca ichay, lhayaash 

pa Lhcaanvacle ti yan'atshi jayu pa ajovayi pa atacshin'in jayu, pa namqueen pa 

atacshinjayash ti naataôvclaja. 

66Pa amônlhajayash yajateesh jayu ca nanjovay'in, pa ninfiiyshi jayu pa nalhu shi' pa 

tulh, pa tanca yijô'a pa amônlhajayash. 

67Pa yaash jayu ti caaj'am pa ajovayi lhtôôlhsha pava lhavan, pa lhteesh jayu ca nich'a 

nalhutaja: ‘¡Jô'ayaam ca tulha'in!’, vooy pa tulh lhteesh jayu: ‘¡Jô'ayaam ca 

nalhua!’68Lha'ma ninteetajesh pa Lhcaanvacle ca ve'lheeshcum mapecley na nôyish 

t'ajuyey ja Egipto, taj ti nanshi jayu pava jocjayes, ca mapecley ja lhech'e ca 

chincashayesh'a papi niac'utsfasa, taj ti ampapu jayu ca niteesh ca nancashayu'a.” 

Deuteronomio 29 

Pa vatpeya'shelh pa Lhcaanvacle papi Israel lhavos yiey pa Moab 

1Navôque chivatpeya'esh yivaclhitesh pa Lhcaanvacle ti yiyôjiesha pa Moisês ca 

nasnatesh papi israelitas yiey pa cotsjaat Moab, nôquee pa chivatpeya'esh yisnatshem 

papi lhech ti yiey lhpa utiyuc Horeb. 

2Pa Moisês tca'elhva'ne lhacôm'a papi israelitas pa yit'eshem: “Avaatsheelh lhavanelh 

lhacôm'a java yisnatshem lhapesh pa Lhcaanvacle ti yie' ja Egipto ca faraón, lhacôm'a 

capi lhcavos shi' lhacôm'a papi yi'shi' ja lhavtsaat, 

3avaatsheelh lhatvanchayeshelh java matas yaash ti tavijatay ti chinôclitem shi' java 

lhasnôyjes. 

4Taj ti yamjey nôqueesh pa Lhcaanvacle tanca natôyjatelhc'oya pa tanca 

nivashanelh'am ca natô'yelhc'oya pa yich'e' lhacôm'a cavôque. 

5Jôqueshch'e java cuarenta yincôpes ti c'atojoneshelhey ja ampa ca nôv'e', pa lhech 

t'aplhuqu'e ti niatifelh'in java t'uyelhch'e nilhecha java acfiyiselh. 

6Pa niatujelh lhpa yucuve niayôelhshi shta pa ôtjayetas t'i', niacumelh'e shta pa uj ti 

tanqu'etsjey pa jaspa natô'yelha pa Lhcaanvacle ti a'Dioselh lhavaatsha. 

7“Pa meelh ti shtamelhey ja lhech'e cotsjaat lhech shtatô'lhesh'e ti t'ecletjooj ja Sehón, 

lhanvacle ja Hesbón, shi' ja Og, lhanvacle ja Basán, taj ti sht'ashelh'apee 

8pa shtacha'jelhc'oya ja lhcootsjat, pa shtajutelhey ti yitsôt'ajesh japi t'ajôôjam ja 

Rubên shi' ja Gad shi' japi lhch'alhu'esh yiey japi tô'lha ja Manasês. 

9Ti shtôfisjatelhem nava yivaclhitesh nôque chivatpeya'esh ti lhnelh'atshi ti 

lhasnatshelh pa jaspa c'uselh'am'in lhacôm'a ca jaspa isa' pava lhasnatshelh. 

10“Nôqueesh ayelh'evane lhacôm'a t'ajuyish'e pa Lhcaanvacle a'Dioselh: napi 

lhanvaclesesh ja atc'aclelhshamsha'ne, napi nitaôvclasaesh, napi c'afoquelhay 

lhanvacles, pa lhacôm'a napi yitsjôy israel lhavos, 



403 

 

 
Nivacle Bible  

© 1994,  Sociedades Bíblicas Unidas. 
 

 
 

 

11napi taôvclas, napi ôcjeclôy shi' napi vena tôlhshi' yielh'atshi avaatsheelh, nan yie' 

napi yit'ovôsch'e nava yeclôy namjey napi lhavosesh pa yinôôt, 

12pa atô'nôclhanitshelh ti yetônjop pa chiyvatpeya'esh nan yisnatshelh'am avaatsheelh 

nôqueesh pa Lhcaanvacle a'Dioselh. 

13Nôqueesh anijôtjatelh avaatsheelh napi achifas shi' pa a'Dioselh nanlhjunash ti apis 

ti nifaclem pa Abraham, pa Issac shi' pa Jacob papi acchevot'elh lhapesh avaatsheelh. 

14Taj ti ave'lhaaelhey avaatsheelh ti yisnatshelh'am pa Lhcaanvacle nôque 

chivatpeya'esh shi' nôque chiyetônesh'ajop, 

15vooy shta papi amjotshi casvaatsha nôqueesh t'ajuyish'e pa lhech. 

16Avaatsheelh natô'yelha jum ti shnôvelh'e ja Egipto, ja casfanishcatsivach ti 

shtanaasham japi lhtachifas ti shtavanelh ja casnôyiish, 

17jan shtavan'e java yôôlhjôn'in ca diosecla, shi' pava ampa ca nitô'lha chiydiosiyan ti 

chiyisnatesh pava yeclôy, pava utes, pa clesanilh clim shi' pa clesanilh cojiyaj, pa 

t'alha papi lhech nivacle. 

18Niyenelh'am ca nôvelh'atshi avaatsheelh tanca lhecha pa yitsuuj, tanca lhecha lhpa 

ôcjeclô, tanca lhecha pa t'ajôôjam shi' pa tca'sham ti yapun nôqueesh pa Lhcaanvacle 

cas'Dios, ti yôclôj ts'ivee pava chiydiosiyan papi lhech lhtachifas. Pa ya aj na papu 

avaatsheelh nan lhjunash lhpa ve'lha vatcôjiyancheyuc pa lhfetas ti t'apôôy shi' ti 

yicavôm. 

19“Pa caaj jayu papu ti tach'anch'e navôque vacalhesh ti chiyetônjop na yie' jayu 

avaatsheelh papi yilheclôjtajesh jum ti issha'ne shi' ti yaychavalh'in: ‘Pa lhacôm'a ti 

tajulheyam lha'ma cava jasnatesh ti jatôôlhsha pa'na ti jen’, pa lhech yitôlhjata jayu ti 

yivômjatsha'ne lhacôm'a. 

20Pa Lhcaanvacle ninajulhjatey ca nivômjatemch'e cavôque, pa yijutsham jayu pa 

lhanclôyitsjayash shi' pa nilh'isiyasha'ne pa lhech nivacle, pa nicôt'esha'nejop jayu pa 

lhech lhacôm'a pava lhanpôfiyunôc navan yi'shi' nôque vatqu'isjayanach, pa vooy pa 

Lhcaanvacle yivômjatch'e jayu pant'ajôôj papi tôlhshaam yiey pa cotsjaat. 

21Pa Lhcaanvacle vena yanshic'oya jayu lhacôm'a pa tca'sham na Israel pa lhech 

nivacle, pa nicôtjatesha'ne jayu pa vatpôfiyujayash lhech lhnônashesh nan yi'shi' na 

vatqu'isjayanach'esh na chivatpeya'esh na vatyôjijat'esh. 

22Papi nijooylha jayu papin tôlhelh'atsham avaatsheelh papi nijooylha jayu ca nam, 

nan lhjunash papi vena tôlhshi' ti tôlhey pa tavujuya vatcootsjativshay yivan jayu pava 

vatayashac ti nicheney jayu pa Lhcaanvacle pa lhech cotsjaat. 

23Pa yivan jayu lhacôm'a pa yitsaat ti nucat acôtajesh ti yivutun pa cotsjaat. Sasjop 

jayu ca chinvancu'e pa lhech cotsjaat, pa ampa jayu ca nitô'lha; nive'lhaa jayu lhpa 

yiteej ca nitôlh'e pa lhech, yiey pan lhjunash ti vaclanem ti chiyvômjatsha'ne pava 

yitsates pa Sodoma, pa Gomorra, pa Adma shi' pa Zeboim, pava lhech 

yivômjatesha'ne pa Lhcaanvacle pa uj lhclôyitsjayash ti vanutem. 

24“Pa lhechesh pa lhacôm'a papi yiey pa cotsjaat pan tôy'ôtsjanesh jayu: ‘¿Ta t'e 

lhayaash ti yisnateshjop côque pa Lhcaanvacle pa lhech yitsaat? ¿Ta t'e lhayaash ti 

yivutuyanesh jum pa lhnutsjayash?’ 

25Pa nôque t'ônashesh ti yicuulhjulh: ‘Lhayaash ti yivôôm ts'ivee na chivatpeya'shelh 

pa Lhcaanvacle, pa lh'Dios papi acchevot'elh, pan yisnatshem papi lhech ti yayjat'een 

ja Egipto, 

26pa yichey ts'ivee ti t'acumem'in shi' ti t'avuy'e t'ajuyish pav'elh chiydiosiyan, pavan 

ni'nantôfa'clesh pa tanca ve'lhaa pa ca nitôôlhsha ts'ivee. 

27Pa lhe'naa ti suya pa Lhcaanvacle pa t'ajuyjulh pa lhech cotsjaat, pa 

nicheneyshicham pa lhech lhacôm'a pava vatpôfiyunôc vani'sesh'e nôque 

vatqu'isjayanach; 

28pa yayjatshi pa lhcootsjat ti yiclôyit pa uj ti vanutem pa yicha'jey pav'elh 

vatavtsates, nan lhjunash ti vaclan nôqueesh.’ 

29“Caaj nava matas nishtantô'ya, nava lhech yi'shi' pa Lhcaanvacle cas'Dios; taj ti caaj 

shta nava matas navan shtavan casvaatsha shi' napi catsicles pa jaspa yôfisch'e yajates 

nava lhayôjijates yi'shi' nôque t'ônashesh vatyôjijat. 

Deuteronomio 30 

Pava suyeshijop ti chiyit'eshem pa is 

1“Meelh ca namtajelh'ay avaatsheelh lhacôm'a ti janfaclelh'am pava isis ti 

chiyit'eshelh'am, shi' pa vatpôfiyujayash pa anaatsjulheshelh avaatsheelh, pa 

lhavanjiyinshelh jayu pava lhech papi lhtachifas papin naneelhjop pa Lhcaanvacle 

a'Dioselh, 

2ca atpectajelhey pa Lhcaanvacle ca nanc'ashamtajesh lhacôm'a pava acachi'clelh shi' 

lhacôm'a pava asôc'ôctiselh, pa avaatsheelh shi' papi acleselh, nan lhjunash ti 

jayeetshelhaam nôqueesh, 

3pa lhechesh pa Lhcaanvacle a'Dioselh yivaych'aclajelh'am jayu pava ajunashelh pa 

tcavts'aclayelh'ash jayu. Pa anamelhvane'en ve'lheeshcum pa atô'lhelhey pav'elh 

vatavts'ates yiey pavan nacatsônjatelhey lhapesh. 

4Lha'ma ca atôstajelhey avaatsheelh pa lhamelhey ti lhcatsônelh'in yiey pava nayiey 

pa lhech nitôôlhshelh'atshi ca nivo'tajelh'aysha'ne. 

5Pa Lhcaanvacle nachajelh'ay jayu pa lhavtsaat papi acchevot'elh avaatsheelh ca 

acu'melh'een jayu; pa yisnatshelh'am jayu pava isis pa yijutelh'ay jayu papi acleselh 

t'aashelhc'oya jayu papi acchevot'elh. 

6Yinelh'ash jayu lhpa lhcaniscôteesh pa chivatpeya'esh yiey pava acachi'clelh 

avaatsheelh, yiey shta papin tôlhelh'atsham jayu, ca jaspa enshelh lhacôm'a pava 

acachi'clelh shi' pava asôc'ôctiselh, pa nicaajelh'am pa amônlhajayashelh. 

7Pa Lhcaanvacle a'Dioselh yichenelhey'am jayu lhacôm'a pa vatpôfiyujayash pan yie' 

papi niac'utsfaseelh avaatsheelh shi' pan yie' papi nanachanelh ti nacônitsheelh, 

8pa vooy avaatsheelh pa lhapeclelhey jayu pa Lhcaanvacle pa anc'ashamelhem jayu, 

pa asnatshelh jayu lhacôm'a nava vatyôjijates ti c'ayôjieshelh'a nôqueesh. 

9Pa lhechesh pa Lhcaanvacle pa yiisinatelh'am jayu lhacôm'a pava lhasnatshelh shi' 

papi acleselh, pava lhcles pava aclôyelh shi' pava acavcalhjes; vooy pa Lhcaanvacle 

a'Dioselh vapecleyjop jayu ca nanshameshelh'a ti yisnatshelh'am pa is, yiey pan 

lhjunash lhapesh ti nishamsha ti yisnatshem pa is papi acchevot'elh avaatsheelh, 

10ca anc'ashamtajeshelhem pa Lhcaanvacle a'Dioselh shi' ca ôfisjatajelhem nava 

lhayôjijates shi' na vat'ônashesh vani'sesh'e nôque vatqu'isjayanach'esh na vatyôjijat, 

ca môpectajeshelha pa lhech lhacôm'a pava acachi'clelh shi' pava asôc'ôctiselh. 

11“Nôque vatyôjijat, nan jajutelh'ay nôqueesh, ni'natvijatay t'ajuyelh'a avaatsheelh, 

chinajulhjatelhsham ca asnatshelh. 

12Ni'nôvji' pa vôôs ca jaspa yit'esha: ‘¿She papi isjop ca nôqueyjac'oya pa vôôs 

casvaatsha ca jaspa nanchaajjooy ca jaspa shtantôfa'clesh, ca jaspa shtasnatesh?’ 

13Tanca lhecha pa pachamey pa uj tovôc ca jaspa yit'esha: ‘¿She papi yichey 

pachamjac'oya ja uj tovôc casvaatsha jaspa nanchaajjooy ca jaspa shtantôfa'clesh, ca 

jaspa shtasnatesh?’ 

14Ni lhech lhjunasha, na vatyôjijat shalhaelhaam avaatsheelh; yiey nava ashiclelh shi' 

pa aychavalhjayshelh pa jaspa isa'jop ca ôfisjatelhch'e. 

15“A'va, nôqueesh jajutelh'ay ca anaatsjulheshelh pa vatmônlhajayash shi' pa is pa 

vena nôv'e', pa vooy pa vatvafi' shi' pa niysa' pa vena nôv'e'. 

16Ca anc'ashamtajeshelhem nava c'ayôjieshelh'a nôqueesh shi' ca entajelh pa 

Lhcaanvacle a'Dioselh, shi' ca ajuytajelhch'e pava lhnôyshay shi' ca ôfisjatajelhem 

nava lhayôjijates, pa amônlhaaelh jayu pan caajelh'am jayu papi acloj acleselh, pa 

vooy pa Lhcaanvacle a'Dioselh yit'eshelhaam jayu pa is pa avtsat'eelh, pan 

lhatcumeelhshiin jayu. 

17Taj ti ca niasnatajeeshelh lhacôm'a côque, ca anôcjayutajelhey pav'elh chiydiosiyan 

ca acuumtajelhem'in, shi' ca acjatsuytajelh'e t'ajuyish pava lhech, 

18pa tanca vinshaa ca chinachajelha jayu pa avafielh pa tanca amac'oya jayu, pa tanca 

caju'ach'e jayu pava nalhus pa lhech yitsaat pan lhcuulhtajelhjulh ca meelhey pacham 

ja tovôc Jordán. 

19Pa lhech nalhu navanesh jayu na vôôs shi' na cotsjaat ca chinatjuytajelh'ajulh 

avaatsheelh ti jajutelh'ay ca anaatsjulheshelh pa vatmônlhajayash shi' pa vatvafi', 

nôquee pava isis chiyit'eshelh'am shi' pa vatpôfiyujayash. Acu'melhjulh pa 

vatmônlhajayash ca jaspa amônlhaaelhsha'ne avaatsheelh shi' papi tôlhelh'atsham 

jayu. 

20Enelh pa Lhcaanvacle a'Dioselh, pa anc'ashamelhem ca jaspa avatvoyjateshelhch'e, 

lhayaash ti lhtôôlhshelha pa amônlhajayashelh avaatsheelh, pa lhech yielh'atshi jayu 

pava acloj anincôpeselh yiey pa avtsat'eelh, pan yetônjop lhapesh pa Lhcaanvacle pa 

Abraham, pa Isaac shi' pa Jacob, papi acchevot'elh avaatsheelh.” 

Pa Josuê yie' lhc'ovat pa Moisês 
(Nm 27.12-23) 

Deuteronomio 31 

1Pa Moisês tasinôyc'oya shta lhacôm'a papi Israel lhavos, pa yit'eshem: 

2“Yivaatsha caajyam nava ciento veinte yinincôpes, palha ampa yunaja pa ca yitshi pa 

yichey paelhcha shta. Pa yit'eshyam shta pa Lhcaanvacle ti tanca yicheypacham jayu 

na tovôc Jordán. 

3Taj pa Lhcaanvacle a'Dioselh vanôyinelh'ac'oya jayu avaatsheelh, yiey pa lhnashelh 

avaatsheelh yivômjatelh'ac'oya jayu papi lhtachifas, pa jaspa acu'melhshiin pa 

lhcootsjat papi lhech. Vooy na Josuê vanôyinelh'ac'oya jayu avaatsheelh ti 

chiyinvacleyanesh yiey pan t'ônashesh pa Lhcaanvacle. 

4Pa Lhcaanvacle yisnatshem jayu papi lhech lhtachifas yiey pan lhfanishesh ja Sehón 

shi' ja Og, lhanvaclesesh japi amorreos, shi' pava lhavtsates pavan yivômjatsha'ne. 

5Meelh pa Lhcaanvacle ca nashjatajelh'apee avaatsheelh papi lhech lhtachifas, pa 

asnatshelh lhacôm'a pava chiyôji'shelh'a. 

6Acaatjatelh pa aniyitsjayashelh, pa ya aj ca anjova'yelh'in, pa ya aj na shta pa 

natôyiyjatelh ca nôôvtajelh'e ajuyish papi lhech, lhayaash pa Lhcaanvacle a'Dioselh ti 

yielh'ajop avaatsheelh, pa tanca nitayelh'ajop jayu, pa tanca navô'melh.” 

7Pa nijooylha ti tôney pa Moisês pa Josuê pa yit'esha ti yiey t'ajuyish lhacôm'a papi 

Israel lhavos: “Tajulhey ca anijôtjat, lhayaash avaatsha ti lhcha'jey jayu napuque 

nivacle pa yitsaat, pan yetônjop lhapesh pa Lhcaanvacle papi acchevot'elh pan 

chinjutelh'ay, pa vooy avaatsha pa lhjut'avne jayu napi lhech. 

8Vooy pa Lhcaanvacle lhavaatsha vanôyin'ac'oya jayu, pa yi'ajop jayu avaatsha, pa 

tanca jayu ca navôôm pa tanca jayu ca ninefena; pa nôquen tôlh'ejop pa tanca 

anjovay'in pa tanca ats'ufiy.” 

Chiyetônch'e na vatyôjijat pa yincôôp ti chiyvômjatch'e pava vatpiôc 

9Pa Moisês yi'sesh'e nôque vatyôjijat pa yijutem papi vatcasinôclesh levitas papin 

chiyclôvalhchiyinesh ti yicha'jesh lhpa vatcaquicletôshi yeclônilh yich'e' ja 

chivatpeya'shelh pa Lhcaanvacle, shi' shta lhacôm'a papi nitaôvclasaesh Israel lhavos, 

10pa nifaclem shta pa yit'esha: “Ca namtajeyjop'in pava napu'yama yincôpes, ca 

namtajaan pa lhech yincôôp ti chiyvômjatch'e pava vatpiôc, pa veeshelhshi pa 

ac'usiyashelh'in ti lhasnatshelh pava Ajpeclevteselh, 

11meelh ca nitaytaj'evane lhacôm'a napi israelitas pa t'ajuyish'e pa Lhcaanvacle 

lh'Dios, pan yie' pa lhech ti voolh'ayshi, pa yetônch'e jayu nôque vatyôjijat pa 

nôvesh'e t'ajuyish lhacôm'a papi lhech. 

12Lhacôm'a napi lhtachifas pa tc'aavane jayu, nant'ajôôj napi nivacle lhjunashjulh shta 

napi ôcjeclôy, shi' napi taôvclas, shi' shta napi vena tôlhshi' napin yi'shi' pava 

avtsateselh pa jaspa nach'ana ti chiyetônch'e na vatyôjijat, pa nivôntôyitesh, pa 

nasclaneshemshi pa Lhcaanvacle lh'Dios pa anelh'atshi ca asnatshelh lhacôm'a yiey 

nan t'ônashelh'a. 

13Nôque lhjunasha jayu papi acleselh, papin nitô'ya pava lhech isjop jayu ca nach'ana, 

pa nivôntôyitesh jayu ca nasclaneshemshi pa Lhcaanvacle lh'Dios pant'ajô'jesh pa 

lhamônlhajayash ca naôvtaj'e pa yitsaat pan lhatcumeelhshiin jayu avaatsheelh ca 

atôôlhtajelhey pacham na tovôc Jordán.” 

Pava nijooylha lhclishaya pa Lhcaanvacle pa Moisês 

14Pa nijooylha pa Lhcaanvacle yit'esha pa Moisês: “A'va, palha shalhajulh na avafi; 

nôque lhjunash pa ôney na Josuê, pa ampueelh ca meelh'ôcji na Tsha'nuvoesh ti 

Chivatvan'e, pa jaspa janfaclelh'am jayu nava c'ayôjieshelh'a.” Pa Moisês shi' pa Josuê 

pa yichelh'ôcji pa Tsha'nuvoesh ti Chivatvan'e, 

15pa lhech'e ti tanôclitem pa Lhcaanvacle yi'shi' pa ve'lha vôse' tcach'e jô, tajulh'apee 

pa chiyuy'een pa Tsha'nuvoesh. 

16Pa lhechesh pa yit'esha pa Lhcaanvacle pa Moisês: “Tatsha jayu ti lhavaf, napuque 

lhtachifas t'acuumjulh jayu pava chiydiosiyan yiey pa tavujuya vatcootsjat ca 

natcumem'in, lhecheesh pa nitayijop jayu ts'ivee pa noflitshi na chivatpeya'esh nan 

jasnatshem ts'ivee. 

17Taj ti na yinutsjayash janapjunesh jayu pa jajuytajulh napi lhech; pa jayayjop jayu 

pa tanca jayaychavalhemey napi lhech pa'na, pa ya'shem jayu pava niysisa shi' pa 

lhtacshinjayash namey jayu ts'ivee, pa nanjooylha ca niteesh jayu: ‘¿tan jayu t'e ca 

shinclôyitesh cavôque niysisa, lhayaash pa cas'Dios ti ninôôvjajop casvaatsha?’ 

18Taj ti meelh ca ninamtajey tatsha côque, pa jatanuc'oya jayu japi lhech 

ve'lheeshcum, tôlh'ejop pa niysa' ti lhech lhfanishesh ts'ivee, tôlh'ejop shta ti t'a'lha 

pav'elh chiydiosiyan. 

19“Nôqueesh iisshem'e nôque vat'aclach pa eyjatsjanesh shta napi israelitas pa jaspa 

nishich'e ts'ivee pa natcumesh'in ts'ivee navan jayeetsha ti jayjuyjulh ts'ivee. 

20Lhayaash ti meelh ti lhech yifanisheshc'oya ti jachensham na cotsjaat nan janshi' ti 

jetônjop ti janfacleem lhapesh japi acchevot'elh na lhech cotsjaat yie' pa vats'oos shi' 

pa acôyech nive'lhaaesh ca ama nan lhjunash pa yinôôt, pa meelh ti caaj pa lhôc 

ts'ivee pa uj ti yapeesha'ne pa yilhavunshisha'ne, pa lhechesh pa yichey'in ts'ivee 

pav'elh chiydiosiyan pa t'alhaan ts'ivee, pa tsapun jayu ts'ivee pa yivômjatsha'ne jayu 

na yipe'yajat. 

21Taj ti meelh ti namey ts'ivee pava acloj niysisa shi' pa lhtacshinjayash, pa lhechesh 

nôque vat'aclach pa chiychayesha ti chit'ajuyeshjulh ts'ivee, vooy papi tôlhshaam jayu 

ts'ivee pa yaychavalhch'e jayu ts'ivee pan tishjanch'e, lhayaash ti p'alha lhapesh ti 

chiyisnatshem ca nôcjaam na lhech cotsjaat nan janfacleem lhapesh, tsitôôysha jum pa 

yichesh'e pava lhaychavalhjanôc.” 

22Ve'lhasham pa lhech nalhu ti yi'sesh'e pa Moisês pa vat'aclach, pa yisnatshem papi 

israelitas pa nivôntôyitesh jayu. 

23Pa Lhcaanvacle yiyôjia pa Josuê, lhaôs pa Nun, pa yit'esha: “Istaa ca anijôtjat, 

lhayaash avaatsha lhôqueyc'oya jayu napi israelitas na cotsjaat nan janfacleem 

lhapesh, pa vooy yivaatsha jôv'ajop jayu.” 

24Meelh ti yivaclhitesh pa Moisês ti yi'sesh'e navôque vatyôjijates pa ve'lha 

vatqu'isjayanach, 

25pa yit'esha papi levitas papi yiclôvalhchiyinesh ti yichaaj pa vatcaquicletôshi 

yeclônilh t'ajuya pa chivatpeya'esh yitsôt'ajesh pa Lhcaanvacle: 

26“Acumelh'e nôque vatqu'isjayanach'esh nôque vatyôjijat pa aneelhjop lhja 

vatcaquicletôshi yeclônilh t'ajuya pa chivatpeya'esh yitsôt'ajesh pa Lhcaanvacle 

lh'Dios, ca jaspa lhech nôv'e' ca chinchayeshelh'a ti t'ajuyelh'ajulh. 

27Lhayaash ti tsitô'yelh'a avaatsheelh alhtachifaselh ayôjijamat'elh 

niacajôyshayelhsha'ne shta; nan lhjunash nôqueesh ti jôjjeclay yamônlha ti 

jôvelh'atshi avaatsheelh, ti ayôjijamat'elh ti lhatjuyeelhjulh pa Lhcaanvacle, ¿ta 

ajunashelh jayu ca ya p'alhatajach'een ca javaftaj? 

28Anchajeelhnee lhacôm'a napi nitaôvclasaesh, shi' napi lhanvacles napi 

tcacshamsha'ne pa jaspa jayasinôyeshc'oya navôque matas ti chiyan'e pa vôôs shi' na 

cotsjaat ti navanshelh ti lhatjuyeelhjulh napi lhech. 

29Lhayaash ti tsitô'ya ca nôjtajeshch'e pa yivafi pa vena lhatjuyeelhshi jayu pa 

lhavômjelh jayu na nôyish nan c'ayôjitajshelh'a ca uyelhey; pa tsitô'ya shta pava 

nijooylha nalhus ti nachelh'ay jayu pava yaash ti tavijatay, ti lhasnatshelh pava niysisa 

ninajulhjatey pa Lhcaanvacle pa uj ti yisuyiyan jayu pa lhech.” 

Pa t'aclaach pa Moisês 

30Pa lhechesh pa nifac pa Moisês pa lhech vat'aclach tôlhesh'e ti nich'a pa yamjey pa 

yôj'e', yiesh'e t'ajuyish lhacôm'a papi israelitas ti tayelhvane: 

Deuteronomio 32 

1“Aspeya' vôôs, ti jayasinôy jayu; ach'aney cotsjaat, nava yiclishay. 

2“Na yivanqu'eyjatsjayash nitonsha'ne jayu na lhjunash na tsha'nu, na yasinôyash 

lhjunashjulh jayu ja yiyaas, nan lhjunash ja c'oc'ocleshch'e ti yiapee pa t'aclôôc, nan 

lhjunash ti nitonsha'ne pa yinôôt ti yiapee pa yiteej. 

3“Jayônesh'in jayu na lhey pa Lhcaanvacle: ¡Antôfaacshelh na t'unaj pa shtantsôt'ajesh 

Dios! 

4Pa lhech cascafiyanach; uj ti yivo'yeshch'esha'ne nava lhcumjavshay, uj ti 

yivo'yeshch'esha'ne nava lhfanishlhavach. Yijô' jum pa lhech Dios, pa lhech ampa ca 

ninvoyjateeshch'e; ¡Pa lhech uj ti yijô' pa ti yivo'yeshch'e! 

5“Napi nivacle niysisasha'ne, yapun pa Dios, napi lhech tanca isisa jayu papi lhcles: 

6¿Nôque t'e lhjunasha pa nishayan pa Lhcaanvacle? Alhtachifaselh yictôs, amelh'am 

pa vatcajôysha, ¿Nilhecha t'e pa Atata na navclanjat? ¡Vooy pa lhech pan navclanjat 

yijut'ay pa unaj! 

7“Vapecley ôyiish na atôôvteyish, lhaychavalhch'e cava chit'ônshi' nalhus; lht'alhajop 

pa atata pa ti lhteesh, shi' napi nitaôvclasa ti yasinôquielh'am: 

8Ve'lheesh atesha pa lhech Yaashchisham ti yicatsônjat napi nivacle shi' napi ve'lha 

tôlh'e, shi' ti yitsjulhe'mey pa yôj'e' papi lhchifas. Taj ti yitsjuulh pant'ajôôj papi 

israelitas, 

9vooy papi yitsôt'ajesh pa Lhcaanvacle lhtô'lhelhsham lhech papi lhchifas pa Jacob. 

10Pa yivan'e pa ampa ca nôv'e', na cotsjaat clajôj'e na yic'ôneshi pa lhaviim; pa 

nachajvatsham pava t'itjuy, pa vanujumatsenesh papi lhech nan lhjunash ti 

vanujumatsenesh pava lhtôsjey. 

11Jan lhjunash pa vachvachitaj ti yiapee pa lhuup pa yit'u' pava lhcles ca jaspa nifô'yô, 

lhech lhjunash pa Lhcaanvacle yamjat'ôcji pava lhafas ti yan'apee pa yijo'apee. 

12“Pa Lhcaanvacle vanôyinc'oya pa ampapu caelhchaa; ¡ampa caelh ca diosa ca 

natvuju'ya ca nitanefenelh! 

13Pa yicha'jey jayu pa is lhcôvjoyash yiey pava uschisham vatcootsjativshay, nan yiey 

pa nituj jayu nava lhay yi'shi' na joot, lha utej tôlhesha jayu ca niyô'ji pa acôyech pa 

vooy pa utechat vanacshen tô'lha jayu pa lhape'. 

14Vooy pava lhclôy caaj pa lhts'oos shi' pava lhôtjes, pa tuj ts'ivee shta pava isis 

tashinshtas, shi' pava tô'lha pa Basán, shi' pava acloj fusunjas; tuj ts'ivee shta pava isis 

trigo lhtôsjey, shi' pava ôtjayetas t'i' yiyôjisha'ne. 

15“Taj ti yilhavunshi na Jesurún, 

(côque lhanquey shta papi israelitas) c'oya ti yilhavun jum, pa tayjop pa Dios, pa 

yisnatesh; pa yapun pan yefentaj, shi' ti lhavqu'ilhjenaj. 

16Pa tanôyitesh'in ts'ivee pa lhchavatjayash shi' pa t'asuyi pa Dios tôlh'ejop ti yôclôj 

pava yidiosiyan lhnapunjas. 

17Tisesh pava lhcufayjates pava tsich'es, pa lhdiosec cuts'ajis pavan nive'lhaaesh ca 

nantôfaclesh lhapesh; pava lhech nich'ac diosesh nitôsac'oya, pavan tanca 

natcumem'in lhapesh papi lhnavot. 

18“Lhantôvacluqu'e, Israel, pa atata ti nefen; lhantôvacluqu'e pa Dios ti yijut'am pa 

amônlhajayash. 

19Pa Dios yisuyiyan ti yi'van côque, pa yisaasfach'ee papi lhcles yitsjôy shi' papi 

ôcjeclôy; 

20pa yit'esha: ‘Yivaatsha jayôyiyjulh jayu ts'ivee, ¡pa javan jayu pa lhjunash ts'ivee! 

Yijô' ti ojiyis napi nivacle, napi vatacles sasemjop ca nit'ujansha'ne. 

21Pa ts'ôyitesh na yichavatiesh pa t'a'lha pa nilhecha pa dios, tsisuyinatesh pava 

lh'dioseclesh lhaychavalhjanôc; ¡yivaatsha jasnatshem jayu pa lhchavatjayasha papi 

lhchifas ti niychifasa'esh, pa jasuyinatesh jayu ts'ivee papi lhtachifas ti ni'nen ca 

nitôyc'oya! 

22Janapjunesh na yivôc'a napi lhech nan lhjunash pa itôj, pa yichesh jayu pa nameyshi 

jayu pava nayeeyshi yi'shi' na cotsjaat; tujaam jayu na cotsjaat shi' pava lhay, pa 

janapjunsham jayu shta nava yitac. 

23Japi lhech jatôlhjatsham jayu lhacôm'a pava niysisa, pa jayjuyeshjulh jayu lhacôm'a 

nava yic'ôjey; 

24pa yivômjatsha'ne jayu pa lhayipcu' shi' pa vatclôjuut; pa yivômjatsha'ne jayu pava 

tsich'echey; pa jacheney jayu pava yaquisetes suy shi' pava tosis uj pa lhcavafi. 

25Yiey pava lhcaavjuc nicôtch'esha'ne jayu papi lhcles ca chintsefeeshtajesham pa 

clesataj, pa vooy pava jpôyjey yiôcji jayu pa vatjovayi yivômjatsha'ne papi 

nich'acsha'ne shi' papi lhutsjayech, papi nitaôvclasa shi' papi taôvclas jôjjeclay 

ninvô'mesh ti chiyfitsjan. 

26‘Pa vooy yivaatsha jaychavalhey ca jacatsônjat'in pa javômjatshic'oya ca ama papu 

ca naychavalhey yiey na cotsjaat. 

27taj ti niyit'esh ca niclôqui papi nilhc'utsfasa; pa niyit'esh shta ca nitatvayjatjulh papi 

t'ajuyjulh pa yit'esh ts'ivee: Nilhecha pa Lhcaanvacle pan yisnatesh côque; 

shtachenesh pa cats'unaj casvaatsha.’ 

28“Na Israel a'velha alhtachifaselh p'alha ti nac'oyesh ca aniisclanjayashch'e; ¡am'am 

pa atôycheyash! 

29Ca acajôyshayelhsha'ne lhôn, pa natôôytajelhc'oya; pa natô'yelha pa ajunashelh 

jayu. 

30¿Ta ca lhjunashtaja pa ve'lha ca niclôtsjat papi mil? ¿Ta ca lhjunashtaja papi napu' 

ca nichen papi diez mil? ¡Ve'lha pa lhech Lhcaanvacle, ti yefentajesh, yit'esha ca 

yijutem jayu papi nilhc'utsfasa! 

31“Yitô'ya jum papi nilhc'utsfasa pan yefentaj ti sasjop ca nijôney nan shtantsôt'ajesh. 

32Papi lhech lhavôtjayetacuyesh pava niysisa tô'lha papi tôlhshaam pa Sodoma shi' pa 

Gomora, tô'lha jayu pava ôtjayetas t'apôôysha'ne, yi'shi' pa vatvafi'; 

33pa lh'ôtjayetas t'i' t'aôytiniyashjulh jayu pava tosis, ¡pa t'aôte ti yicavôm pa tos! 

34‘Lhacôm'a côque ti jasclaneem; pa jasclaneemsha'ne jan lhjunash pa vatcaquicletô, 

35vooy pa nalhu ca janatajshicham pa jajutem pa lhanclôyitsjayash, pa meelh ca 

namtajey tatsha pa lhnalhu ti nicôôtsha'ne. Lhechesh pa nu'jaa pa lhanclôyitsjayash, 

¡pan lhanc'ôplhua jayu!’ 

36“Pa Lhcaanvacle yichey jayu papi lhchifas pa nasclanch'e ca amtajeemc'oya pa 

t'unaj; pa lhech Lhcaanvacle yiclôyitesh jayu napi lhcavos ca nivantaj ti nimônlhaae 

papu nincont'as shi' papi t'unvatsham'in. 

37Pa lhechesh pa yit'esha jayu: ‘¿Ta yie' pava a'dioseclelh, pavôque nefenelh pavan 

acacleclelha, 

38pavôque tuj pava lhôtjes pava lhcufayjates ts'ivee, shi' ti yiyôjiin pava ôtjayetas t'i' 

pava chiyjutey? ¡Papin neeychisham ca nefen! ¡Pa nachey ts'ivee ca niyitsjat! 

39Ya'lhech ya Dios ya ve'lha; ampava caelhchaa ca diosecla ca vena nôvjiyic'oya. Ya 

lhech jaycufa'yesh na vatmônlhajayash, pa jayjôcjanesh shta; jaycavomatay shi' ti 

jaycafitatsiyesh. ¡Ampapu ca nôv'e' papu ca nasjôclesh na yunaj! 

40Pa jayajayesheychisham na yipôcôt na vôôs shi' ti jetônjop ti yiôyjôlhôyech'esh 

41pa meelh ca jeclôstaj na yiclesataj pa jatô'lhesh'e ca jasclanch'e pa yivo'yeshch'e, pa 

jayiitshayjulh napi niyc'utsfasa. ¡Pa jajutey jayu pa lhanclôyitsjayash napi tsicônitshi! 

42Javayitesh jayu nava lhca'voyesh nava yic'ôjey, vooy na yôyiish yivômjatsha'ne jayu 

napi lhech; ¡lhavoyey napi vo'matsha'ne shi' napi vanôôcfasha'ne! ¡napi vatvacles 

nivatac'utsfasa, napi pitesesh nava lhayees!’ 

43“¡Anshameshelh vatachifas napi lhchifas pa Dios! ¡Pa lhech yicha'jey jayu pa 

lhavafi napi lhcavos, pa t'atshaayjulh jayu napi nilhc'utsfasa pa yivômjatemch'e jayu 

na lhavtsaat shi' napi lhchifas.!” 

Pava nijooylha chiyôji'sha pa Moisês 

44-45Pa Moisês yiesh'e t'ajuyish pant'ajôôj papi lhtachifas Israel lhavos, shi' pa Josuê, 

lhaôs pa Nun, nifac nôque vat'aclach pa tôlheyjop na tôlhshi' pa yamjey na yôj'e'. 

46Pa nijooylha ti yit'esha papi israelitas: “Aychavalhelhch'e jum lhacôm'a na 

jayeetshelh'a nôqueesh, pa ayôjieshelha napi acleselh ca nanlhatshi ca nasnatesh 

lhacôm'a nava ya'clishayesh nôque vatyôjijat. 

47Lhayaash nilhecha pa'na avaatsheelh pa isa'jop ca acu'melh'e atesha; lhech nôque 

vatyôjijat amônlhajayashe'shelh avaatsheelh, na lhech caju'ach'e jayu ca 

namônlhanitelh yiey na cotsjaat ti lhôvelhey pacham na tovôc Jordán, nan lhôvelh'e ca 

acumelh'een.” 

Pa Dios yivashanem pa Moisês ti yivanjiyinesh pan nifaclem cotsjaat 

48Pa lhech nalhu ti yiyôjia pa Lhcaanvacle pa Moisês pa yit'esha: 

49“Meey java uticuy yi'shi' ja Abarim pa mô'apee shta lhja utiyuc Nebo, yiey ja 

lhcootsjat japi Moab lhavos, t'ajuyish'e pa lhavtsaat Jericó, pa ovalhey ja lhech'e na 

cotsjaat Canaán, jan yijutey jayu ca nitsôt'ajesh napi israelitas. 

50Yiey lhja lhech'e utiyuc lhan lhôc'apee jayu, lhech lhavaf'e jayu pa yich'ay jayu napi 

natsôt'ajesh ca nitayeshvane, yiey jan lhjunash ca achecla' Aarón, ti vaf'apee lhja 

utiyuc Hor pa yichey capi yitsôt'ajesh ti tayeshvane ts'ivee. 

51Avaatsheelh ampu'elh ti ninavooyshelhch'e ti lhôvelh'e t'ajuyish napi israelitas ti 

yi'shi' ts'ivee ja yinôôt lhey Meriba-cades, yiey ja ampa ca nôv'e' lhey Zin, ti 

ni'anôclôjelhyiy ti lhôvelh'e t'ajuyish napi lhech. 

52Tojey jayu na lhôv'ejop ca avaney na cotsjaat nan jajutey jayu napi israelitas, taj ti 

tan jayu ca môjaam na lhech. 

Deuteronomio 33 

Pa Moisês t'a'lhemey pa is papi t'ajôôjamsha'ne pa Israel 

1Ti yujac'oya ca nivaf, pa Moisês, lhcavo pa Dios, pa t'a'lhema pa is papi israelitas 

2pa nôque t'ônashem: “Pa Lhcaanvacle nachey lhpa Sinaí; pa yitujatsham ja Seir. Pa 

yipjumtsiyan'apee pava uticuy yiey pa Parán pa caju' shta papi tavoqu'e isissha'ne; pa 

t'acu'mesh'e pa t'ituuc lhfayishey ti nichaaj pava vatyôjijates. 

3Pa Lhcaanvacle yen papi lhchifas, pa vanujumatsenesh papi yivenchatlhatam; papi 

lhech t'ôsey ts'ivee pava lhayshivoc shi' ti t'acumeshjulh pava yitsôt'ajesh lhayôjijates. 

4Pa Moisês nijutjooy na vatyôjijat lhts'ôtesh pan t'ajôôjam pa Jacob, 

5ti caaj pa lhcaanvacle yiey ja Jesurún jan t'aplhuqu'e ti tc'avane papi lhcaanvaclesesh 

papi lhchifas, jan t'aplhuqu'e ti yamvatsham pant'ajôj'esha'ne pa Israel.” 

6Pa yit'eshem pa Rubên: “¡A'mônlha Rubên! ¡Pa tanca avaf, lha'ma napu'taj papi 

nivacle ti tôlh'a'!” 

7Pa yit'eshem pa Judá: “Lhcaanvacle, ach'ana na t'ôjôj na Judá; atc'aeelhva'ne napi 

lhchifas, pa iyitsjatesh pa t'unaj; pa efenesh ca natjuyjulh papi nilhc'utsfasa.” 

8Pa yit'eshem pa Leví: “Natsôt'ajesh napi lhech, Lhcaanvacle, na Tumim shi' na Urim; 

natsôt'ajesh avaatsha shi' na'elh nivacle yivo'yeshch'e'am, nan lhc'alhtanshi ti yiey ja 

Masah, nan lhanshanjatsua ti yiey ja yinôôt Meriba. 

9Pa lhech yit'esha papi lhnavot: ‘Tanca yivanesh papi lhech cavôque’ shi' japi 

lhch'injavot ninastôfa'clesha'ne, shi' papi lhcles: ‘Naô t'e lhôn papi lhech.’ Napi lhech 

yôfisjach'e'am nava aclishay, napi lhapjôclônem ti lhjutey na lhavatpeya'shelh. 

10Pa yeyjatsjanesh na Israel nava vatyôjijates; pa yan'apeeam pa vatcufayjavat ti yiey 

na ajuyish na acôjqu'e pa lhniish shi' pava lhcufayjatesesh pava lhclôy. 

11At'eshjop pa is, Lhcaanvacle, pa lhniyitsjayash pa acumeshjulh ca anshamesha pa 

lhcumjayash. Pa apôcjetemsha'ne pava t'ôclôs papi nilhc'utsfasa, shi' ca ya aj ca 

napecleyjop ca nineetshamch'e papi yicônitshi.” 

12Pa yit'eshem pa Benjamín: “Na lhenach na Lhcaanvacle ampa ca nijumteey; pa 

lhech Yaashchisham yajatesh ti vanujumatsenesh. ¡Yimônlhanit jayu nan 

vanujumatsenesh!” 

13Pa yit'eshem pa Josê: “Jô lhech Lhcaanvacle yit'eshjop pa is na acootsjat pa is 

yiyaas tôlhey pa nalhuyish shi' pa yinôôt ca to'jeeyshi pa ca nam'eshi na cotsjaat. 

14Ca isisa pava vatcavcalhjes na yincôôp shi' ca isisa pava lhay nant'ajôôj nava 

jive'clas. 

15Chiyashjatc'oya pava lhech'e uticuy ti isis pa toschisham ôyjôlhôyjes. 

16Ca isisa pava lhay ca namey lhac'o na cotsjaat shi' ti is ti tôlhshaam pan yi'shi' lhpa 

cutjaniyuc. Ti yijutey cavôque pa Josê, pan chit'acu'meyshi ti yi'shi' papi lhcheclavot. 

17Na lhech lhasnôyech nan lhjunash pa vatjutsa' lhaôs pa vôcô, uj ti t'un'in nan 

lhjunash pa vôcôtaj, pa yitôjôjane jayu lhacôm'a papi lhtachifas yiey na cotsjaat. Papi 

aclojam yitsôt'ajesh pa Efraím; shi' shta papi aclojam yitsôt'ajesh pa Manasês.” 

18Pa yit'eshem pa Zabulón shi' pa Isacar: “Anshamesh Zabulón pa ti lhôcjiin, shi' shta 

avaatsha, Isacar, nava atsha'nuvos ti tavashay'apee. 

19Lhtônshey jayu papi lhtachifas lhpa utiyuc, pa lhech nôvesh'e ca natcufa'yesh pava 

lhcufayjavtes; pa tôlhesham'in jayu pa tovôc pava lhavanjas pa vooy shta pava 

lhcôquicletôy yuyjatshi jayu pa josojiyish.” 

20Pa yit'eshem pa Gad: “¡Chiyit'eshjop pa is pan yijut'ay pa uj cotsjaat! Pa Gad 

yisclanc'oya jan lhjunash lhja jumpuvalhjeche ti yic'asteshch'e pava titjuy shi' pa 

lhshatech. 

21Pa Gad mônlhashi pa is lhcootsjat chiyisclaneem papi lhcaanvacles. Pa yichey 

t'ajuyish papi lhtachifas pa yôfisjatemch'e pa Lhcaanvacle pan t'aalhsha pa yisnatshem 

pa yivo'yeshch'e na Israel.” 

22Pa yit'eshem pa Dan: “Na Dan lhjunashjulh pa jumpuvalhetaj lhaôs, ti t'eclet'ey yiey 

na Basán.” 

23Pa yit'eshem pa Neftalí: “Na Neftalí nefen jô pa Lhcaanvacle, yitsjulheem pava 

acloj isis ¡yitsôt'ajesh pa lhjôycha pa yamey pa yôj'esha'ne na fiyatjulh!” 

24Pa yit'eshem pa Aser: “Chiyit'esh'ajop pa is ti lhôvji' papi lhcles pa Jacob, pa uj ti 

yen papi lhavelhavot. Pa ya'shem pava lhapec; 

25caajem pava lhcashiclesh chiyp'oojey pa clesanilh yacutch'e, shi' pa yucch'e, shi' pan 

t'aplhuqu'e pa t'unaj nan lhjunash pa lhamônlhajayash. 

26“Ampa ca'elhchaa ca chinjônch'e pa lh'Dios pa Israel ca nôv'apee pa uj t'unaj yi'shi' 

nava vôsey pa jaspa ninachesh'ay pa t'efenjayash. 

27Pa Dios ôyjôlhôyech'esh pa afiyjat'eesh, pa lhech t'unaj ôyjôlhôyech; ti yiclôtsjat'am 

jayu papi yie' ajuyish niac'utsfasa shi' ti yiyôjiesh'a ca aclônsha'ne. 

28Na Israel caajem pa lhcafiyanjayash, vooy papi tôlhshaam yi'shi' jayu pa 

vatcanoyash. Yi'shi' jayu pa lhcootsjat pa trigochat shi' pa ôtjayetachat, pa tanca 

amac'oya jayu pa tsha'nu tôlhey pa vôôs. 

29C'usaam'in avaatsha Israel, ¿She t'e papi isjop ca chinajôney? Pa Lhcaanvacle 

lhavaatsha ti nalhjen; lhavaatsha naclôvalhelh shi' ti nefenelh'ash, ¡Pa lhech 

aclesatajesh nat'unesh'in! Pa vooy papi niac'utsfasa t'alhesh'a jayu pa 

acavts'aclayjayash taj ti t'ashesh'apee jayu pa lhnunitsjayash.” 

Deuteronomio 34 

Pa lhavafi shi' ti chiyp'oe pa Moisês 

1Pa Moisês yicheychisham pa ampa ca nôv'e' yitsôt'ajesh pa Moab yi'apee lhpa utiyuc 

Nebo, yiey pa lhôtôj'e lhpa utiyuc Pisga, tajulhshi pa yie' pa Jericó. Lhech'e ti 

nôclitem pa Lhcaanvacle pa tuc'ae pa cotsjaat Galaad yamja pa lhcootsjat pa Dan. 

2Yiey shta pava lhcootsjativshay pa Neftalí, pa Efraín shi' pa Menasês, pa tuc'ae pa 

lhcootsjat pa Judá yamjey pa uj tovôc ninôc lhey Mediterráneo, 

3pa Nêguev, pa lhôjôyishesh pa Jordán, pa tavashay'apee pa Jericó, pa yitsaat 

ftsuquitachat, pa yamja pa Zoar. 

4Pa lhechesh pa yit'esha pa Lhcaanvacle: “Nôque yicootsjat yivaatsha jetônjop ja 

Abraham, ja Isaac shi' ja Jacob ti jajuteyjop jayu papi tôlhshaam. Qu'enesh ca avanesh 

nava atôsjey, lhama' ti tan jayu ca môjaam na lhech.” 

5Pa nôque lhjunash pa Moisês, lhcavo pa Dios, ti vaf'e pa lhcootsjat pa Moab, yiey 

pan t'ônashem pa Lhcaanvacle, 

6pa chitish'ec'oya pa tavashay'e pa cotsjaat yi'shi' pa Moab, tajulhshi pa Bet-peor, yiey 

pan yie' yamjey nôqueesh ti nichintôya pa t'elhesh. 

7Pan t'aplhuqu'e pa lhech ti vaf ciento veinte pava lhnincôpes, nichinayjat yamjey pa 

lhavafi ti is ti tôôytey pa is shta pa lhavu'vat. 

8Papi israelitas yôyanch'e jum pa Moisês yicheshch'e pava treinta nalhus yiey pa ampa 

ca nôv'e' yitsôt'ajesh pa Moab, nôque lhjunash ti yôfisjatch'e pava lhech nalhus pa 

t'ôpjayash ts'ivee pa lhavafi. 

9Pa Josuê, lhaôs pa Nun, yamqu'een pa lhcajôysha, lhayaash pa Moisês ti 

t'ajayesh'apee lhapesh pava lhpôcôtôy ti nicôyôjatlhatay; pa nôque lhjunash papi 

israelitas pa niqu'ishamesh ts'ivee pan yisnatshem ti yiey pan t'ônasheshem pa 

Lhcaanvacle ti yiyôjiesha pa Moisês. 

10Taj ti pa nit'ôyi'sheey ca nicaajshi pa israel pa'elh ca nitô'ya pava ti vaclan ca 

lhjunashajulh pa Moisês ti vatvanelh jô ti tasinôyelhsha'ne pa Lhcaanvacle. 

11Jô'tajesh ti yisnatesh lhacôm'a pava yaash ti tavijatay shi' pava lhasnôyjes ti 

yiyôjiesha pa Lhcaanvacle pa nasnatshem pa Egipto ti t'ajuyjulh pa faraón shi' papi 

lhcavos, shi' lhacôm'a pa lhcootsjat, 

12jô'tajesh ti ampapu ca lhjunashajulh pa t'unaj shi' ti ya'shesh pa lhfanishlhavach pa 

tajulhey jum pava yisnatesh pa yivanesh lhacôm'a papi Israel lhavos. 

Josué 

Josué 1 

Pa Dios tôney pa Josuê 

1Pa nôjeshch'e pa lhavafi pa Moisês, lhcavo pa Lhcaanvacle, pa tasinô'yelh pa 

Lhcaanvacle pa Josuê, lhaôs pa Nun pan yefen pa Moisês, pa yit'esha: 

2“Jan lhjunash ja yicavo Moisês ca nivaf, vooy nôqueesh pa avaatsha jayu ca meey 

pacham c'oya na tovôc Jordán napi lhtachifas Israel lhavos, ca meeyc'oya ja cotsjaat ti 

jajutelh'ay jayu avaatsheelh. 

3Jan yônashesh ti janfacleem ja Moisês ti jajutey jayu lhacôm'a na cotsjaat yiey nan 

lht'ôselh'e jayu avaatsheelh. 

4Pa jajutelh'ay jayu na cotsjaat tôlh'e' na am'e pa'na shi' nava uticuy yi'shi' na Líbano 

pa namey ja uj tovôc lhey Éufrates, pa lhacôm'a ja lhcootsjat japi hititas, pa namey ja 

uj tovôc lhey Mediterráneo. 

5Pa ampapu jayu ca isa'emjop ca nashesh'atapee na amônlhajayash, pa jôv'ajop jayu 

jan yijunashesh ti jôvjop ja Moisês, pa tanca yay'ajop pa tan ca shta ca c'avôôm pa 

cat'elheesh. 

6Avatfiyit pa aniyit shta, vooy avaatsha lhatsjulhesh jayu na cotsjaat napuque 

lhtachifas, lhayaash nôque vatôts'ôt ti janfacleem lhapesh japi lhacchevot. 

7Ve'lha na jaya'lhesh'a ca uja'esh ca avatfiyit pa aniyit shta, pa ôfisjatch'e lhacôm'a 

nava vatyôjitates navan yijutelh'ay ja yicavo Moisês. Ya aj pa ca avô'melh nava 

vatcaniscôtey pa jaspa isa' jayu pa ajunash ca asnatajesh lhacôm'a. 

8Yajateesh ca achajeshch'e nava yit'esh na natqu'isjayanach'esh na lhayôjijat na Dios, 

pa aychavalhjayasheesh na lhech pa nalhu shi' pa tulh, ca jaspa yajateesh ca asnatesh 

nôque chitayôjijanesh. Pa nôque lhjunash ca asnatajesh lhacôm'a pa isa' jayu pa 

ajunash. 

9Ya lhech yivaatsha ti c'ayôjiesh'a ca avatfiyit shi' ca aniyit. Pa ya aj ca anjovay'in, pa 

ya aj na shta ca nianshama'esh lhayaash yivaatsha, ti Anvacle'yish ti a'Diosyish, 

jôv'ajop jayu yiey pa ca ajuytajshi.” 

Pa Josuê vataasclansha'nejop ca natjôcjanesh pa cotsjaat 

10Pa lhechesh pa Josuê pa yiyôjiesha papi lhanvaclesesh papi lhchifas: 

11“Meelh'in lhacôm'a napi yie' na vat'ichavat pa ayôjieshelha lhacôm'a ca 

nitaasclanesha'ne pava lhacôs, lhayaash ti yich'e' jayu pava pu'jana nalhus ca 

shnôquelhey pacham na tovôc Jordán pa jaspa shnôquelhey ja cotsjaat jan nijutelhjooy 

jayu pa Lhcaanvacle cas'Dios.” 

12Pa Josuê tasinôyc'oya shta papi t'ajôôjam pa Rubên, pa Gad shi' pa pacham 

pat'ajôôjam pa Manasês pa yit'esha: 

13—Aychavalhelhch'e java yiyôjieshelh'a ca Moisês, can lhcavoesh pa Lhcaanvacle, 

jô lhechesh ti yit'esha pa Lhcaanvacle pan a'Diosshelh avaatsheelh, ti yijutelh'ay 

nôque cotsjaat pa jaspa isa'jop ca ichayelh'e. 

14Yaajlhee nôque napi ôcjeclôy, napi taôvclas shi' nava aclôyelh, yiey nôque cotsjaat 

ti yijutelh'ay ca Moisês nôque tanvayshijop na tovôc Jordán. Taj ti lhacôm'a napi 

yitsjôy yitô'ya pa vatvatclônjayash pa natcum'e nava lhavatclônjavos pa ninôyinc'oya 

napi lhavelhavot ca nitanefenshelh, 

15namjey pa ca nichayantaj'e pa Lhcaanvacle napi lhech, nan lhjunash ti nijutelh'ay 

avaatsheelh, pa namjey vitsha napi lhech ca nitsôt'ajesh pa cotsjaat pan yijutey jayu pa 

Lhcaanvacle. Pa nijôôylha avaatsheelh ca mapeclelhey jayu java acootsjatiselh nôque 

tavayshi yiey na lhum'ôcjinucjulh na tovôc, ca jaspa meelhey ca veelh'e yajatesh 

pôque cotsjaat pan nijutelh'ay ca Moisês, lhcavo pa Dios. 

16Papi lhech pa yicuulh ts'ivee: —Jasnatshelh jayu lhacôm'a nava lhniyôjieshelhyi, pa 

jôquelhey pa ti lhaschene'lhey. 

17Yajatesh jayu ti tsiqu'ishamelh'am nan lhjunash lhapesh ti tsiqu'ishamelhem ca 

Moisês. Na ve'lha ti jayaalhshelh'a pa Lhcaanvacle a'Dios ca atônôycheelhsha'ne jan 

lhjunash ca Moisês ti tanôôycheelhsha'ne. 

18Lhacôm'a papu ca natjuytaj'ajulh ja't'ajesha ca ninanc'ashameesh'am pava ca 

ayôjitajsha pa nivaf jayu. Ve'lha na jayaalhshelh'a ca avatfiyit shi' ca aniyit. 

Josué 2 

Pa Josuê yicheney papi tuvalhjanjas pa Jericó 

1Ti yiey pa Sitim, pa Josuê ti t'acutsha papi napu' tuvalhjanjas, ti yit'esha: “Meelhey ca 

atuvalhelhey ja cotsjaat shi' ja yitsaat Jericó.” Papi lhech pa yich'in pa yamey pa 

lhajpôyich lhpa ve'lha cunjatayche yi'shi' pa Jericó lhey Rahab, yiey pan mônlhee 

ts'ivee pa lhech tulh. 

2Taj ti caaj papi yayjateshey pa lhanvacleesh pa Jericó pa yit'esha: —caaj lhôn papi 

Israel lhavos nam côque tulh yituvalhey na cotsjaat. 

3Pa lhechesh pa lhcaanvacle pa yiyôjiesha ca niteetsha lhpa Rahab: —Ayjat'e papi 

nivacle papin nach'ay ti lhavan papin yie' ja ajpôyich, lhayaash papi lhech ti 

nituvalhnee. 

4Taj ti lhpa lhech pa yifiich pa yit'esha: —Yijô' lhôn japi lhech nivacle ti 

tanôtayshi'na, taj ti ninastô'ya papin tô'lha. 

5Pa yich'in ts'ivee ti nich'a tulh'in, lhayaash ti lhech yie' ti chiyp'o'ey java lhashic na 

yitsaat, pa ninastô'yesh pa t'ajuyshiin. Taj ti avaatsheelh ca avo'tajelhch'e yiin ca 

ajôyjantajelh, pa lhtajulhelh'apee jayu. 

6Ca tin'e yijô' lhpa lhech ti yichen'apee pa lhôtôj'e pa lhajpôyich, pa lhech'e ti 

vant'ôfiitsha'ne yuy'ôcji pava vanôôcfasham lino lhsashay chiyclôjôjinatsha'ne. 



418 

 

 
Nivacle Bible  

© 1994,  Sociedades Bíblicas Unidas. 
 

 
 

 

7Papi lhcavos pa lhcaanvacle pa vo'tajch'e yitsavalheyshi pa tovôc Jordán pa yamey 

pa lhavôjqu'e. C'ôya ti yich'in papi c'afoquelhay, pa chiyp'o'ey pa lhashiesh pa yitsaat. 

8Pa lhechesh papi tuvalhjanjas ti jôjjeclay nimôqu'esha'ne, pa yicheychisham lhpa 

Rahab pa lhôtôj'e pa lhajpôyich, pa yit'esha: 

9—Tsitô'ya pa Lhcaanvacle ti yijutelh'ay nôque cotsjaat avaatsheelh, lhayaash pa 

lhech yisnatshelhyam ti uj ti ts'ijovayelh'ajulh. Lhacôm'a napi nôque yie' ti ninconitjat 

pa t'ajovayi tôlh'ejop avaatsheelh. 

10Tsitôôyshelh'a avaatsheelh ti lhtayelh'een ja Egipto, pa Dios yic'aatvatjulh ja uj 

Tovôc Yucshi pa jaspa lhôquelhey pacham avaatsheelh. Tsitôôyshelh'a shta 

avaatsheelh ti lhtifelhch'een capi lhcaanvacles ca Sehón shi' ca Og, capi lhech napu' 

lhanvacles japi amorreos,japin yiey pacham ja tovôc Jordán. 

11Pa uj ti nijovayeshelh'am pa tsitôôyshelh'a, pa ampapu ca nifi'yelh'am ca 

natjuyelh'ajulh avaatsheelh. Lhayaash pa Lhcaanvacle, a'Dioselh avaatsheelh, pa lhech 

Dios lhavaatsha yichishamnee yie' shta na cotsjaat. 

12Pa lhe'naa ti jaya'lhesh'a pa etônelhyijop yiey nôque pa lhech Lhcaanvacle, ca jaspa 

chinasclaneshiyam na yajôôjam, pa lhech lhjunash shta na yifanishelh'ash ti 

c'asclaneshelhshi jum avaatsheelh. Anôclitelhyam pa lhjunash ti yijô' ti 

navooyshelhch'e, 

13ya aj ca ayjatelh pa lhamônlhajayash ja tata, lhja mimi, japi checlavot, japi 

yich'injavot shi' shta lhacôm'a japi yajô'jelhsham. ¡Atsilhjeneshelh pa vatvafi'! 

14Papi lhech pa yicuulh: —C'acuulhshelh na yimônlhajayashelh ti janeelhshiam na 

amônlhajayashelh avaatsheelh, taj ti ya aj ca anfacle'lhem papu ca tôlh'ejop. Ca 

nanjutajelh'yi pa Lhcaanvacle nôque cotsjaat, pa c'asclaneshelhshi jayu jum pa 

yicavts'aclayjayashelh'a. 

15Pan lhjunash lhpa Rahab yi'apee pa lhajpôyich pa vatashclôfechjop pa yitsaat, pa 

yôcfeesh pa niyôc pa vatovalhjavat ti nicheneshicham. 

16Pa yit'esha: —Meelhey nava uticuy, jaspa tanca navanelh japi voelh'aysha'ne. Pa 

lhech avant'ôfichelh'e pava pu'jana nalhus, amjelhey ca natpectajsham'in na yitsaat 

japi lhech. Pa lhecheesh pa meelh'in yitsha. 

17Papi lhech pa yicuulh ts'ivee: —Yivaatsheelh c'ôfisjatelhch'eam jayu ca 

qu'etônelhjop ti lht'aalhshelh'yi ca jasnatshelh'am. 

18Taj ti ca janatajelhsham na cotsjaat, avaatsha istaa ca ôcfeesh nôque niyôc yuc na 

vatovalhjavat nan lhasnatshelhyam ti jayeclet'eshelhsha'ne. Pa lhechesh pa 

atc'a'eelh'eva'ne na ajpôyich pa atata, lhpa amimi, papi acheclavot shi' lhacôm'a pa 

ajô'jelhsham pa atata. 

19Ca nicaajtaj papu ca nôctajfach'eec'oya na ajpôyich, papi lhech tô'lha jayu 

lhavaatsha ti vanamjatey pa lhavafi; pa tanca yalhecheelh ca nintô'lhelh'yi. Taj ti ca 

nicaajtaj papu ca nôque ninamtaj'e' yiey na ajpôyich, pa vooy yivaatsheelh pa 

jayinch'anjayeshelh jayu. 

20Taj ti ca anfactajem papu côque tôlh'ejop, pa vooy yivaatsheelh tanca 

c'ôfisjatelhch'eam java jayôjitajshelh'a ca qu'etônelhjop ca yisnatshelh'am. 

21—Tajulhelheyam côque —yicu'lhesh lhpa lhech. Pa lhechesh pa vaneecjuelhsha'ne 

pa yich'in ts'ivee. Pa lhechesh lhpa lhech pa yôcfeesh'e pa niyôc yucch'e pa 

lhovalhjavat. 

22Papi lhech napu' tuvalhjanjas yichey pava uticuy pa lhech vant'ôfich'e ts'ivee pava 

pu'jana nalhus, lhan'e papi c'afoquelhay pa vo'tajeysha'ne pa ampa ca ninaashtajeesh'e, 

taj ti ninvan ts'ivee, pa jaalhpa vapecsham'in ts'ivee pa Jericó. 

23Pa lhechesh papi tuvalhjanjas pa tay'apee pava uticuy pa yicheypacham pa tovôc, pa 

vapecley vatich'e pa yie' pa Josuê, pa nifaclemch'e lhacôm'a pava vaclanem ts'ivee. 

24Pa yit'eshem: “Pa Lhcaanvacle nijutjooy jayu lhacôm'a na cotsjaat, tôlh'ejajop 

casvaatsha, lhayaash ti lhacôm'a japi yie' ja cotsjaat ti ninconitjat pa t'ajovayi.” 

Josué 3 

Papi Israel lhavos yichey pacham pa Jordán 

1Vooy ti nalhu, ti claaf nalhu, pa Josuê shi' shta lhacôm'a papi Israel lhavos pa tay'een 

pa Sitim pa yamey pa tovôc Jordán; ti jôjjeclay ninôquey pacham pa lhech t'ichay'e 

ts'ivee. 

2Ti t'ônshi' pava pu'jana nalhus, papi lhanvacles yachajshiin pa t'ichavat 

3pa yiyôjiesha papi Israel lhavos cavôque: “Ca avantajeshelh avaatsheelh lhja 

vatcaquicletôshi yeclônilh yitsôt'ajesh pa Lhcaanvacle, ca nichaajtajesh japi 

vatcasinôc levitas, pa avo'elhch'e yiey pa t'ajuyshi. 

4Pa nôque lhjunash pa natô'yelha jayu pan t'ajuyshi, lhayaash ti ampapu avaatsheelh 

ca anôyinelhch'e nôque nôyish. Taj ti ya aj ca ashalheelhemch'e lha vatcaquicletôshi 

yeclônilh, tajulhey ca ajo'elhch'esha'ne, pa ve'lha kilómetroa pa t'ôplhuach'e.” 

5Pa Josuê pa yit'esh shta: “avat'isinatelh, lhayaash lhum'ashi lhavanelh jayu pa 

Lhcaanvacle ca nasnatajesh pava nimatasa papu ca nitô'yish.” 

6Vooy japi vatcasinôc pa ayôjiesha: “Ca natcum'e lha vatcaquicletôshi yeclônilh 

yich'e' java chivatpeya'esh ca nôqueshey pacham na tovôc ca ninôyineshamc'oya napi 

nivacle.” Vooy papi vatcasinôc t'acum'e lhpa vatcaquecletôshi yeclônilh yich'e' pava 

chivatpeya'esh pa vanôyineshc'oya papi nivacle. 

7Pa lhechesh pa yit'esha pa Lhcaanvacle pa Josuê: “Jatô'lhesh'e nôqueesh ti 

c'ashjatc'oya napi Israel lhavos pa navanesh jayu napi lhech ti jôv'ajop jan yijunashesh 

ti yamônlhajop ja Moisês. 

8Avaatsha yitsha nitôlh'a ca ayôjia napi vatcasinôc ca nicha'jesh lha vatcaquecletôshi 

yeclônilh yich'e' nava chivatpeya'esh, pa meelh ca namtaja lhavôôj na Jordán, pa 

nivatsavat'eshi na tovôc.” 

9Pa lhechesh pa yit'esha pa Josuê papi Israel lhavos: “Atalhunelh ca ach'anshelhyi 

nava yit'esh pa Lhcaanvacle a'Dioselh. 

10Nôque c'atôyjateshelhyivne ti ya lhech ya Dios ya mônlha ti jôvelh'atshi avaatsheelh 

pa javoelh'ach'e jayu avaatsheelh pa ca ajuytajelhshi, pa javômjatelhshi'am jayu japi 

cananeos, japi hititas,japi hebeos, japi fereseos, japi gergeseos, japi amorreos shi' japi 

jebuseos. 

11Ovalhelhey, lha vatcaquicletôshi yeclônilh yich'e' java chivatpeya'esh, yitsôt'ajesh 

na Lhanvacleesh lhacôm'a na cotsjaat vanôyinelhsham'ac'oya na tovôc avaatsheelh. 

12Pa lhe'naa ca avoolheyshi nôqueesh papi doce nivacle pa ve'lhaa ts'ivee ca nitô'lha 

pat'ajôj'esham japi doce Israel lhavos. 

13Meelh japi vatcasinôc ca nichaajtaj lha vatcaquicletôshi yeclônilh yitsôt'ajesh pa 

Lhcaanvacle ca nit'ôstajsham na yinôôt pa nicôtsônsham jayu tatsha na tovôc, vooy na 

yinôôt pa nôôvquishamneee pa lhetlha mônlhaae pa tanca nôc jan lhjunash pa 

vatashclôfech.” 

14-16Papi Israel lhavos tay'een pa t'ichavat pa jaspa yichey pacham pa tovôc, pa 

vanôyinc'oya papi vatcasinôc papi yicha'jesh lhpa vatcaquicletôshi yeclônilh yich'e' 

pava chivatpeya'esh. Meelh ti yitshaam papi vatcasinôc pa tovôc, pa vaaysha'ne pava 

lhafoc ti yamjam pa yinôôt pa lhavôj'e (pa t'aplhu' ti mucchisham pa tovôc ti tapooj). 

Vooy pa yinôôt pa tôôlhchisham pa ninôc t'ôyish'e jan lhjunash pa vatashclôfech, taj ti 

tojey pa t'ôs'esha'ne yiey pa yitsaat lhey Adam, shalheelhva'ne pa yijôt'aj yitsaat lhey 

Saretán. Vooy pa yinôôt shichaam t'ajuyey pa Tovôc Yicavôm pa yich yamjey ti yim. 

Nôque lhjunash ti vacôtsônsham pa tovôc, pa vooy papi Israel lhavos yicheypacham 

yiey pa tajulh'e pa Jericó. 

17Lhacôm'a papi lhtachifas ti yichey pacham pa clajôj'ech'e pa tovôc Jordán, lhan'e 

papi vatcasinôc papin nicha'jesh lhpa vatcaquicletôshi yeclônilh yich'e' pava 

chivatpeya'esh yitsôt'ajesh pa Lhcaanvacle, pa yieshi lhcachivat pa tovôc Jordán, pa 

lhech vatsavat'esh'e yiey pa clajôj'ech'e pa cotsjaat. 

Josué 4 

Pava doce utes chintôqu'e' yi'shi' pa tovôc 

1Meelh ti nôjey pacham lhacôm'a pa tovôc Jordán pa yit'esha pa Lhcaanvacle pa 

Josuê: 

2“Avooyshi japi doce nivacle napi achifas, pa na atôlhesh'een ja t'ajôôjamsha'ne, 

3pa anfacleem ca nayjatshi java doce utes yi'shi' lhcachivat na tovôc, yiey na 

vatsavat'e japi vatcasinôc, ca acha'jelhey ca anelh'e yiey pan t'ichayelh'e jayu nôque 

tulh.” 

4Pa lhechesh pa tôney pa Josuê papi doce nivacle papin chivooyshi, 

5pa yit'esha: “Meelheyshi nava yi'shi' lhcachivat na Jordán, yie' t'ajuyish lha 

vatcaquecletôshi yeclônilh yitsôt'ajesh pa Lhcaanvacle, a'Dioselh avaatsheelh, pa 

ave'lhaaelh'e ts'ivee ca anelh'e afataselh lhpa ve'lha utej, ve'lha utej t'ajuya 

jat'ajôôjamsha'ne na Israel, ca jaspa namvatshan pava doce. 

6Java lhech chiynôôclhanitsha t'ajuya pava nijooylha nalhus. Ca nicaajtaj papi 

acleselh ca naniyôstajeshelh: ‘¿Ta t'e chiychesh'e navôque utes?’ 

7pa vooy avaatsheelh pa acu'lhelh: ‘Ja t'elhesh lhja vatcaquecletôshi yeclônilh 

yitsôt'ajesh pa Lhcaanvacle ti chiychesham ja tovôc Jordán, vooy ja tovôc 

vacôtsônsham ti yie' t'ajuyish lhja vatcaquicletôshi yeclônilh. Navôque utes t'ajuya 

napi Israel lhavos ca yajateesh ca naychavalheshch'e ti lhech china'shesh'e.’ ” 

8Papi lhech yisnatshem ti yiyôjiesha pa Josuê. Pa t'acum'e ts'ivee pava doce utes yi'shi' 

pa tovôc pa ve'lhee ts'ivee pat'ajôôjam papi Israel lhavos, pa yicha'jey ts'ivee pan yie' 

pa vat'ichavat pa lhech yan'e', yiey pan t'ônasheshem pa Lhcaanvacle ti yiyôjiesha pa 

Josuê. 

9Jô'tajesh pa Josuê ti yan'e' shta pav'elh doce utes yiey pa tovôc yiey pan 

vatsavat'esh'e papi vatcasinôc ti yichaaj lhpa vatcaquicletôshi yeclônilh yich'e' pava 

chivatpeya'esh. Pava lhech utes lhech mônlhee nôqueesh. 

10Papi vatcasinôc papin yichaaj lhpa vatcaquecletôshi yeclônilh pa mônlheeshi 

lhcachivat pa tovôc Jordán, pa lhan'e papi Israel lhavos pa yisnatesh lhacôm'a pava 

matas ti yiyôjieshajop pa Lhcaanvacle pa Josuê. Lhacôm'a ti yisnatesh pan t'ônashesha 

pa Moisês ti yiyôjiesha pa Josuê. Pa lhfanishlhavach'in papi nivacle, 

11pa nijooylha ti yiey ts'ivee lhacôm'a pa pachamey pa tovôc pa na'sheshjop papi 

vatcasinôc lhpa vatcaqueclitôshi yeclônilh yetsôt'ajesh pa Lhcaanvacle, pa 

vanôyineshc'oya pant'ajôôj papi lhchifas. 

12Pa t'ônshi' shta pa tovôc papi vatclônjanjas tô'lha pat'ajôôjam pa Rubên, shi' pa Gad 

shi' shta papi t'iya'esh pat'ajôôjam pa Manasês. yichaj'in pava vatvatclônjavos ti 

vanôyinc'oya pap'elh Israel lhavos, pan t'ônashesh pa Moisês ti tayôjijanesh. 

13Esheytaj ca cuarenta mil'a papi nivacle vatclônjanjas yivaclhitlhavachjop pa 

vatvatclônjayash ti vatjôcch'e ti vanôyinc'oya pa Lhcaanvacle, pa yiche'lhey nash'e pa 

lhtavashay pa Jericó. 

14Pa lhech nalhu pa Lhcaanvacle yisnatshem lhacôm'a papi Israel lhavos ti tach'ana pa 

Josuê yiey pan lhfanisheshem pa Moisês pan lhavô'jesh pa lhamônlhajayash. 

15Pa lhechesh pa Lhcaanvacle pa yit'esha pa Josuê: 

16“Ayôjiesha japi vatcasinôc ca nichaaj lhja vatcaqueclitôshi yeclônilh yich'e' java 

chivatpeya'esh ca nitayeshi na tovôc Jordán.” 

17Pa Josuê pa yiyôjiesha ca nitayeshi ts'ivee. 

18Pa tatsha ti tayeshiin papi vatcasinôc pa tovôc Jordán, pa yamey pa clôjôj'e, pa vooy 

pa tovôc pa vapecvatjulh shta pa yich pa tapooj jan lhjunash ti nich'a. 

19Vooy papi Israel lhavos ti tôlhshaam pa tovôc pa nalhu diez pa vatjutsa' jive'cla, pa 

t'ichay'e pa Gilgal, lhum'ôcjinucjulh pa Jericó. 

20Pa lhech yan'e' pa Josuê pava doce utes pava tôlhesham pa tovôc Jordán, 

21pa yit'esha papi Israel lhavos: “¿Nijooylhach'e jayu, papi acleselh ca 

naniyôseshelh'in: ‘Ta t'e chiychesh'e navôque utes?’ 

22pa anfacle'lhem ca lhjunash napi Israel lhavos ti yitshaam na tovôc Jordán ti 

chiyimjat, 

23jan lhjunash pa Lhcaanvacle a'Dioselh ti yimjat pa yinôôt na tovôc pa lhan'e 

avaatsheelh pa lhôqueelhsham, jan lhjunash lhapesh ti chiyimjat ja Tovôc Yucshi pa 

lhan'e yivaatsheelh pa jôqueelhsham. 

24Nôque lhjunash pa lhacôm'a napi lhtachifas yiey na cotsjaat pa nitôôyshelh'a jayu na 

t'unaj na Lhcaanvacle, pa vooy avaatsheelh pa yajateesh ca ôclôjeshelh jayu na 

Lhcaanvacle a'Dioselh.” 

Josué 5 

Pa vat'ichavat yiey pa Gilgal 

1Lhacôm'a papi lhanvacles papi amorreos papi yiey pa nuutch'ejulh pa tovôc Jordán, 

shi' papi lhanvacles papi cananeos yie' lhavôôj pa uj tovôc lhey Mediterráneo, ti 

yaya'esh pa Lhcaanvacle ti yimjat pa tovôc Jordán pa lhan'e papi Israel lhavos pa 

yichey pacham ts'ivee, pa ujesh ti nijovayjulh papi lhech, pa ampapu ca nifi'yem ca 

natjuyjulh papi Israel lhavos. 

2Pa lhech t'aplhuqu'e pa Lhcaanvacle ti yit'esha pa Josuê: “Asnatesh nava utes ca 

clesa'aesh, ca chinse'jesh clee napi Israel lhavos.” 

3Pa Josuê yisnatesh pava clesac pa yise'jesh clee papi yitsjôy Israel lhavos yiey lhpa 

utiyuc Aralot. 

4Yiseej clee, lhayaash ti lhacôm'a papi yitsjôy papin yameyjop ti nich'acshane'esh ti 

tay'een ts'ivee pa Egipto papi lhech papin apis ti vafshisha'ne pa nôyish yi'shi' pa am'e 

pa'na. 

5Lha'ma ti lhacôm'a papi tô'lhey pa Egipto ti chiyseej clee, papin nijooylha ti 

nivat'asshi pa nôyish yi'shi' pa am'e pa'na, ti jôjjeclay ninôv'e'. 

6Pan lhjunash papi Israel lhavos ti t'ajuye'in pa am'e pa'na yicheshch'e pava cuarenta 

yincôpes, pa vafsha'ne lhacôm'a papi nivacle papin tô'lhey pa Egipto yameyjop ti 

nich'acshane'esh. Papi lhech nivacle ninanc'ashamem pa Lhcaanvacle, pa lhe'naa pa 

lhech ti yetônjop ti ya aj ca nivaney pa cotsjaat pan nifaclem ca nijutey papi 

lhacchevot. Pa lhech cotsjaat yie' pa vatts'oos shi' pa acôyech nive'lheesh ca ama jan 

lhjunash pa yinôôt. 

7Pa lhe'naa pa Josuê ti yiseej clee papi lhcles papi lhech nivacle, nôque t'ônashesh 

papin nicôyôjatey pa Lhcaanvacle papi lhech. Papi lhech tanca chinseej clee lhapesh ti 

yiey pa nôyish. 

8Pa meelh ti chiyseej ts'ivee lhacôm'a, pa mônlhee pa t'ichavat ti t'ichay ts'ivee yamjey 

ti vatsjanesh. 

9Pa lhechesh pa Lhcaanvacle pa yit'esha pa Josuê: “Côque ti chiyseej clee ti 

jayjatesh'e ca lhavapenajesh japi Egipto lhavos.” pa lhe'naa pa lhech yie' ti lhqueyesh 

Gilgal.  

10Papi Israel lhavos t'ichay'e pa Gilgal, vooy pa nalhu catorce pa jive'cla ti nuutey pa 

yisnatesh pa lhc'usiyash'in lhey Pascua yiey pa lhtavashay pa Jericó. 

11Pa lhech nalhu tuj ts'ivee pava yucuvec ameyshi pa t'ajuya shi' pava trigo lhtôsjey 

chiycôclôôlh. Taj ti vooy ti nalhu pa tuj ts'ivee pava tôlhesha pa lhech'e cotsjaat. 

12Lhech tôlhesh'e ti ninamey t'ôyish'e pava maná. Nôque lhjunash papi Israel lhavos ti 

caaj pa lhôc pa lhech yincôôp ti vacalh'e pa cotsjaat Canaán. 

Pa Josuê shi' pa lhanvacleesh papi lhcavosjop pa Lhcaanvacle 

13Ve'lha pa nalhu pa Josuê ti shalhaa pa yie'jop pa Jericó, pa yivan'e t'ajuyish pa ve'lha 

nivacle yichaj'in pa lhclesataj. Pa Josuê pa tac'uya pa niy'ôs: p —¿A'lhech napi 

tsitsôt'ajesh ja't'ajesha nic'ac'utsfaa? 

14—Ni yalhecha napuque nilhecha shta pap'elh —yicuulh jô lhech nivacle. Janach ti 

yinvacleesh japi lhcavos ja Lhcaanvacle. Pa lhechesh ja Josuê pa t'avuyshicham pa 

yamjata cotsjaat ja lhtaco, pa niy'ôs: —¿She pa nicheneshyi pa Yinvacle nôque 

yitsôt'ajesh lhcavo? 

15Vooy ja lhanvacleesh papi lhcavos pa Lhcaanvacle pa yicuulh: —Anclanshi nava 

acfiyis, lhayaash nan yie' na lht'ôs'e ti is'e'. Pa niqu'ishamesh pa Josuê. 

Josué 6 

Chivataasclanesha'ne ca chint'eclet'a pa Jericó 

1Ampapu ca isa'emjop ca nôcjaam shi' ca nitôôlhsham pa Jericó, lhayaash ti chiyp'o'ey 

ts'ivee pava lhashic pa yitsaat pa jaspa tanca namjam papi Israel lhavos. 

2Taj ti pa Lhcaanvacle ti yit'esha pa Josuê: “Yivaatsha apis ti c'acheneyshi na Jericó 

na lhanvacle shi' japi lhcavos. 

3Avaatsheelh, napi c'afoquelha'yesh Israel lhavos, ve'lhaaesh ts'ivee pa ve'lha nalhu ca 

achajelhjop na yitsaat pa môôjelhch'e pava ve'lhayama nalhus. 

4Napu'yama napi vatcasinôc ninôyinesh lha vatcaqueclitôshi yeclônilh yich'e' ja 

chivatpeya'esh, ve'lhaae ts'ivee lhpa t'ônjanche'esh lhpa tashinshtaj lhac'u', vooy pa 

napu'yama nalhu pa napu'yameyshi ca nachajjop na yitsaat, pa lhan'e napi vatcasinôc 

pa nifuyuqu'e nava vat'ônjanchey. 

5Meelh avaatsheelh ca ape'yatajelh nava vat'ônjanchey ti chiyfuyuqu'ejop pa t'ôplhaa 

jayu, pa asitseneshelh ca ônelh'in, pa vooy na vatashclôfech yichjop na yitsaat pa 

nafalhch'e jayu. Pa lhecheesh pa ave'lhaaelh ts'ivee ca meelhey ca atsôôtjatelhsham na 

yitsaat.” 

6Pa Josuê pa tôney papi vatcasinôc pa yit'esha: “Acha'jelh lha vatcaqueclitôshi 

yeclônilh yich'e' ja chivatpeya'esh yitsôt'ajesh pa Lhcaanvacle, pa napu'yama 

avaatsheelh papi ninôyinesh lha vatcaqueclitôshi yeclônilh, shi' nava vat'ônjancheyesh 

nava tashinshtas lhac'uc.” 

7Pa yit'esha shta papi lhchifas: “Meelh'in ca achajelhjop'in na yitsaat. Napi yitsjôy 

vatclônjanjas, pa ninôyinc'oya lha vatcaqueclitôshi yeclônilh yitsôt'ajesh pa 

Lhcaanvacle.” 

8Lhacôm'a ti yisnatshem ts'ivee pava yiyôjiesha pa Josuê. Papi napu'nôjesh vatcasinôc 

vanôyinesh lhpa vatcaqueclitôshi yeclônilh yich'e' pa chivatpeya'esh yitsôt'ajesh pa 

Lhcaanvacle, pa yifuyuqu'e pava napu'yama vat'ônjanchey, pa lhech lha nashesh'e 

lhpa vatcaqueclitôshi yeclônilh. 

9Papi nivacle vatclônjanjas vanôyinc'oya papi vatcasinôc, vooy papi vanujumatsenesh 

pa nijooylhach'e lhpa vatcaqueclitôshi yeclônilh, pa lhan'e papi vatcasinôc pa 

ninvô'mesh ti yifuyuqu'e pava vat'ônjanchey. 

10Taj ti papi c'afoquelhay pa yiyôjia pa Josuê ca nôqu'in ca ya aj ca ts'iseey, vooy ca 

namtajeyjop ca niyôjitajsha ca nitôntajvatsham'in pa nisitsenesh lhacôm'a. 

Chiyamjam pa Jericó 

11Pa Josuê yisnatesh yiey pa t'ônashesha pa Lhcaanvacle pa yichaaj lhpa 

vatcaqueclitôshi yeclônilh pa ve'lheesh ti yachajjop pa yitsaat. Pa nijooylha ti 

vapecley'in ts'ivee pa vat'ichavat, pa lhech mônlhee ts'ivee ti tulh'in. 

12Ti nalhu ti claafnalhu pa nitshaam pa Josuê shi' papi vatcasinôc pa t'acum'e lhpa 

vatcaqueclitôshi yeclônilh yitsôt'ajesh pa Lhcaanvacle. 

13Vooy papi napu'yama vatcasinôc pa vanôyinesh lhpa vatcaqueclitôshi yeclônilh 

yitsôt'ajesh pa Lhcaanvacle, pa ninvô'meshjop ti yich'in ti ninvô'mesh ti yichvatich'e ti 

yifuyuqu'e pava vat'ônjanchey. Papi nivacle vatclônjanjas pa vanôyinc'oya papi lhech, 

vooy pap'elh pa nijooylhach'e lhpa vatcaqueclitôshi yeclônilh. Vooy pava 

vat'ônjanchey ninvô'meshjop ti yifuyuqu'e. 

14Vooy pa napu'eyshi nalhu pa yichjop shta pa yitsaat, pa vapecley shta pa vat'ichavat. 

Pa yicheshch'e pava ve'lhayama nalhus ti lhech lhfanishesh. 

15Vooy ti napu'yama nalhu pa nitshamch'e ts'ivee ti nôcjuulh nalhu pa yich'in ts'ivee ti 

yichjop pa yitsaat, yiey ja lhfanishesh ti nich'a, taj ti pa lhech nalhu pa napu'yameyshi 

ti yachajjop pa yitsaat. 

16Pa meelh papi vatcasinôc ti yifuyuqu'e ti napu'yamesh'eshi pava vat'ônjanchey, pa 

yiyôjia pa Josuê papi lhchifas, pa yit'esh: “¡Ônelh'in! Pa Lhcaanvacle najutelhsham 

nôque yitsaat. 

17Na yitsaat lhacôm'a nava caaj'e chiyvenchatesh jayu lhacôm'a ca chinvômjatsha'ne, 

lhayaash pa Lhcaanvacle ti lhech t'ônashesh. Tsi'sha jayu ca ya aj na chinayjat pa 

lhamônlhajayash lhja Rahab lhja cunjatayche shi' japin t'afiyey pa lhajpôyich, 

lhayaash lhjô lhech ti lhech vant'ôfich'e japi tuvalhjanjas japin shtancheney. 

18Taj ti avaatsheelh anujumatsenelh'avach ca ya aj ca acumelh'e pa pava yi'shi' na 

yitsaat pava yivenchat pa Lhcaanvacle ca chinvômjatsha'ne. Lhayaash nan 

yônashelh'a ca naanc'ashamtajeeshelh pa natelh'atsham jayu pa niysa' yiey na t'ichavat 

napi Israel lhavos. 

19Taj ti pa clesanilh cojiyaj shi' pa clim, shi' lhacôm'a pava tô'lha pa clesanilh yucch'e 

shi' pa clesanilh yacutch'e, pava lhech chiyvenchatesh pa Lhcaanvacle, jaspa 

chiyanshi' jayu pava lhcôqueclitôy.’ 

20Papi nivacle pa tônvatsham'in, pa t'ôôy pava vat'ônjanchey. C'oya ti yipe'ya papi 

Israel lhavos pa t'ôjôj pava vat'ônjanchey, pa tôlhesh'e vitsha ts'ivee ti tônvatsham'in 

pa uj ti yisitsenesh, vooy pa vatashclôfechjop pa yitsaat pa yafalhch'e. Pa lhechesh pa 

yichey ti yitsôôtjateyshi ts'ivee pa yitsaat pa yamjam ts'ivee. 

21Pa nijooylha ti yiclônesha'ne ts'ivee pava clesatas papi yitsjôy, papi ôcjeclôy, papi 

nich'acsha'ne shi' papi c'utsjas. Lha'ma' shta pava lhclôy vôcôc, pava tashinshtas, pava 

cuvôyutas. Pa lhacôm'a ti yivômjatsha'ne. 

22Pa Josuê yit'esha papi napu' tuvalhjanjas papin yijôchiey pa cotsjaat: “Meelhey pa 

lhajpôyich lhpa cunjatayche pa acha'jelh lhacôm'a papi yitsôt'ajesh, yiey pan 

ônasheshelha ti lhanfaclelhem.” 

23Papi lhech pa yicheyshi ts'ivee pa yayjat'e lhpa Rahab, pa lhtata, lhpa lhamimi, papi 

lhch'injavot shi' shta lhacôm'a papi lhavelhavot, pa yicha'jey ti yan'e' lhavôôj pa 

t'ichavat papi Israel lhavos. 

24Pa nijooylha papi Israel lhavos ti napjun pa yitsaat shi' lhacôm'a pava yi'shi'. Pa 

ve'lheey ti yayjatshi pa clesanilh clim, pa cojiyaj shi' pava tô'lha pa clesanilh yucch'e 

shi' pa yacutch'e, pava lhech yanshi' pava lhcôqueclitôy pa Lhcaanvacle. 

25Taj ti pa Josuê pa ninayjat pa lhamônlhajayash lhpa Rahab shi' pa t'ajôôjam, 

lhayaash lhpa lhech ti lhech vant'ôfich'e papi tuvalhjanjas papin yicheney pa Josuê pa 

Jericó. Pa lhet tôlh'e' ti yi'shi' papi tôlhshaam lhpa Rahab papi Israel lhavos. 

26Pa nijooylha pa Josuê ti yisnatesh pa'elh ti yetônjop: “Chiyivalha jayu papi yiesh'e 

t'ajuyish pa Lhcaanvacle ca nachajtajeyjop ca nasnatajesh ca yitsaat Jericó. 

Chiyayjatc'oya jayu pa vatjutsa' lhaôs papu ca nantaj'e lhpa lhtatsuqu'esh pa yitsaat, pa 

chiyayjatc'oya jayu shta pa taôvclajesh lhaôs papu ca nantaj'e pava lhashiclesh pa 

yitsaat.” 

27Pa Lhcaanvacle yefenesh pa Josuê, pa taneeyjayesh pa Josuê pa tif'apee lhacôm'a pa 

cotsjaat. 

Josué 7 

Pa lhsasch'e pa Acán 

1Taj ti ve'lha pa tô'lha pat'ajôôjam pa Judá lhey Acán, pa lhech lhaôs pa Carmi, 

lhantôcshich'a pa Zabdi, pa lhantôcshich'aesh pa Zara, yichaaj pav'elh pava 

chiyvenchat ca chinvômjatsha'ne. Pava lhech lhacôm'a ti tamenesh lhavach papi Israel 

lhavos yiey t'ajuyish pa Lhcaanvacle, ti yichaajtaj pava tayôjijanesh pa Lhcaanvacle 

ca chinvômjatsha'ne. Lhe'naa ti yisuyinat pa Lhcaanvacle pa t'ajuyeshjulh papi lhech. 

Pa lhanclôyitsjayash pa sasch'e: ti chiyash'apee papi Israel lhavos yiey pa Hai 

2Pa Josuê yichen papi t'ajôôj jô nivacle tôlh'e' pa Jericó pa yamey pa Hai, yiey pa 

lhum'ôcjinucjulh pa Betel, shalheemey pa Bet-avên, chiyôji'sha ca nituvalhey pa 

cotsjaat. Pa t'ajuyey'in papi lhech ti yituvalhey pa Hai. 

3Pa c'oya ti tapecl'in, pa yit'esha ts'ivee pa Josuê: “Nisuyeeshi lhacôm'a napi lhtachifas 

ca nit'eclet'a ja Hai, tajulhsham japi napu' ja't'ajesha pu'jana mil nivacle ca nameyshi 

ja yitsaat. Ya aj ca acheney lhacôm'a napi lhtachifas, lhayaash ti napu' japi lhech 

yi'shi' ja yitsaat.” 

4Nôque lhjunash pa pu'jana mil papi nivacle yicheyshi ti t'eclet'a pa Hai. Taj ti papi 

Hai lhavos pa yaash pa yiclôtsjat'in lhavaatsha ts'ivee; 

5pa yiclônsha'ne papi treinta y seis Israel lhavos, vooy pap'elh yijôyjan'apee yiey pava 

lhashiclesh pa yitsaat pa yamjey pava tshim'ech'e pava uticuy pa lhech vacôtsôn'een 

ts'ivee. Pa nôque lhjunash papi nivacle pa ninanshamesh pa ninfiiysha'ne shta. 

6Pa Josuê shi' papi nitaôvclaseesh Israel lhavos yic'asteshlhtapee ts'ivee pava yuych'e 

pa yifossham pa cotsjaat pava lhshatjes pa nôclitesh ti uj ti aôytejem. Pa nijooylha ti 

t'avuy'e t'ajuyish lhpa vatcaqueclitôshi yeclônilh yitsôt'ajesh pa Lhcaanvacle pa 

yamjata cotsjaat pava lhtacoc ti yamjey ti nuutey. 

7Pa yit'esh pa Josuê: —¡Pa yijô Lhcaanvacle! ¿Ta lhayaash ti lhtojoney pacham 

napuque lhtachifas na tovôc Jordán? ¿Lhasjute'lhey t'e napi amorreos, ca jaspa 

nastifelh'e napi lhech? ¡Tajulhtajelheyam ca yamônlhaaelhey pacham ja tovôc Jordán! 

8¡Pa yijô Lhcaanvacle! ¿She t'e pa isjopyam ca jayeetsha, nôqueesh napi Israel lhavos 

ti yiclôtsjat'in lhavaatsha napi nilhc'utsfasa? 

9Japi cananeos shi' lhacôm'a japi yi'shi' ja cotsjaat tpeeycheyesh jayu ca yijunashelh, ti 

chitanecletelh'yiy vatjuulh, pa ampapu jayu ca mônlhaa'e, pa ampapu jayu shta ca 

ninaychavalhelh'yiy. Pa lhechesh, ¿pa ta lhjunash jayu na yaash ey? 

10Pa yicuulh pa Lhcaanvacle: —Aneetsham. ¿Ta afanish'avach yiey na cotsjaat? 

11Napi Israel lhavos yisnatesh pa sasch'e pa yipôcjetsham na chivatpeya'esh nan 

jasnatajeshem napi lhech. Pa yichaaj java matas java chiyit'esh ti chiyivômjatsha'ne; 

pa t'acutesh ts'ivee java yitôôytaja ti sasch'eesh, pa yifiich ts'ivee ti vattsôôtjatesh 

ts'ivee. 

12Pa lhe'naa napi Israel lhavos ti sasemjop ca natjuyjulh napi nilhc'utsfasa. Pa 

yiclôtsjat'in lhavaatsha japi lhech, pa nôqueesh napi Israel lhavos vooy lhavaatsha 

chiyajulhjatey ca chintif'e. Taj ti avaatsheelh ca naavômjatajeelhshi tatsha nava 

c'ayôjieshelh'a ca avômjatelhshi, pa tanca t'ôyisheey ca yielh'ajop. 

13Aneetsham ca ôney napi achifas. Pa anfacleem ca nitaasclanesha'ne ca ninachyiy 

lhum'ashi ca nôv'e' yijuyish, lhayaash yivaatsha ya Lhcaanvacle ti lh'Diosyish napi 

Israel lhavos, pa nôque at'esha: “Avaatsha, Israel, lhatcum'e java chiyit'esh ti 

chiyvômjat lhacôm'a, lhan'e pa ni'avômjatshi pa c'ajutfach'ee jayu avaatsha, pa 

sasjop'am jayu ca ajuyjulh napi niac'utsfasa.’ 

14Lhum'ashi ninachyiy lhacôm'a ja tc'acshamsha'ne, pa ve'lhaaesh ja tc'a'sham vooy 

yivaatsha janôclitesh yiey pa lhpôc'ôjam ts'ivee, yiey pa lhpôc'ajam ts'ivee janôclitesh 

jayu pa t'ajôôjamsha'ne; yiey pa t'ajô'jamsha'ne pa janôclitesh jayu pa ve'lha yitsuuj. 

15Pa vooy papi caajjem pa chiyeetajesh ca chinvômjat pa chinapjunesh jayu pa 

t'ajôôjam shi' lhacôm'a pava yi'van, tôlhesha pa lhfanishlhavach ninvo'yeshch'e yi'shi' 

napi Israel lhavos, tôlh'ejop ti ninôfisjatch'e ja chivatpeya'esh yitsôt'ajesh na 

Lhcaanvacle. 

Pa lhanclôyitsjayash pa Acán 

16Vooy ti nalhu pa Josuê pa nitshaam ti claaf nalhu pa yiyôjia papi nivacle ca 

nôquey'in ca nitanatsjulh pa t'ajôj'eshamsha'ne. Vooy pa Lhcaanvacle pa 

yinôôclhanita pa t'ajôj'esham pa Judá. 

17Pa lhechesh pa Josuê pa nachey pa t'ajôj'esham pa Judá pa ve'lheey ts'ivee 

pat'ajôj'esha'ne pa yinôôclhanita pa t'ajôj'esha'ne pa Zara. Pa yi'shi' pa Zara pa 

yinôôclhanita pa t'ajôj'esham pa Zabdi. 

18Pa meelh papi yitsjôy tô'lha pa t'ajôj'esham pa Zabdi, pa ve'lha ts'ivee ti lhech 

nash'e, pa chinôôclhanita pa Acán, lhaôs pa Carmi, pa lhech lhantôcshich'a pa Zabdi 

pa lhantôcshich'aesh pa Zara, tô'lha pa t'ajôj'esham pa Judá. 

19Pa lhechesh pa Josuê pa yit'esha pa Acán: —Na yaôs, ajutey pa lhanvacleyash shi' 

pa vatôclôjqueyash pa Lhcaanvacle lh'Dios napi Israel lhavos, at'eshayam pa 

afanish'avach. ¡Pa ya aj na ca afiichyam! 

20Pa vooy pa Acán pa yicuulh: —Yijô' ca jatatfaclesh ti jasnatesh ja sasch'e ti 

jayjuyjulh pa Lhcaanvacle lh'Dios napi Israel lhavos. Navôque jasnatesh: 

21Java yi'shi' java vatcôqueclitôy ti jôqueelhsham ja Jericó pa ja'van ja is vatvuyeet 

tô'lha ja Babilonia, java docientos tinshanjayesh clesanilh clim, pa ve'lha shta ja 

clesanilh cojiyaj yash'apee ti medio kilo. Pa jen jum java lhech matas pa yamônlheesh, 

pa jatish'ôcjic'oya ja yitsha'nuvo pa jatonteyshi ja jan'e' ja peso. 

22Pa Josuê pa yicheney tatsha papi t'ajôôj jô nivacle pa lhatsha'nuvo pa Acán, pa lhech 

yivan'e lhacôm'a pava yifiich pa clesanilh clim. 

23Pa t'acum'e ts'ivee pa yicha'jey pa Josuê shi' papi Israel lhavos pa yan'e t'ajuyish pa 

Lhcaanvacle. 

24Pa nijooylhay ti yicha'jey ts'ivee pa Acán pa tavashay lhey Acor, pa 

yaclafjaneshch'e pa clesanilh clim, pa vatvuyeet shi' pa clesanilh cojiyaj, papi lhcles 

yitsjôy shi' papi ôcjeclôy, pava lhclôy vôcôc, pava cuvôyutas shi' pava tashinshtas, shi' 

pa lhatsha'nuvo shi' lhacôm'a pava yitsôt'ajesh. 

25Pa yit'esha pa Josuê: —¿Ta t'e lhayaash ti lhanchaaj navôque tavijatay t'ajuyelhyi 

yivaatsheelh? Vooy nôqueesh pa Lhcaanvacle yan'atapee avaatsha nava tavijatay 

tô'lha nava lhanchajeelh'yiy. Pa yit'esh côque, pa lhacôm'a papi israelitas ti 

yôtjatesh'in pava utes pa Acán pa yivômjatesh shi' papi yitsôt'ajesh, pa nijooylha ti 

napjunsham ts'ivee. 

26Pa nijooylha ti yaclôpju'esh pava acloj utes, pavan jôjjeclay mônlhee nôqueesh. Pa 

nôque lhjunash pa lhqueyesh pa lhech'e tavashay Lhtavashay pava Tavijatay (Acor). 

Pa nôque lhjunash ti yivômjatey pa lhavôôc pa Lhcaanvacle ti t'ajuyjulh papi Israel 

lhavos. 

Josué 8 

Papi Israel lhavos t'eclet'a pa yitsaat Hai 

1Pa Lhcaanvacle yit'esha pa Josuê: “Ya aj ca anjova'yem pa ya aj ca ni'anshama'esh. 

Eclet'elha lhacôm'a napi acavos pa meelheyshi na yitsaat Hai, yivaatsha jajut'ay jayu 

pa ashjayash'apee ja lhcaanvacle Hai shi' japi lhchifas. Vooy na lhavtsaat shi' na 

lhcootsjat natsôt'ajesh jayu. 

2Avaatsha ajôneshch'e jayu ja Hai shi' ja lhanvacle jan afanishesh ca Jericó shi' ca 

lhanvacle, lha'ma pa ca afanisheeshelh pa isjop ca amônlhaaeshelh pava yi'van shi' 

pava lhclôy pavan t'aashelh'apee. Pa ataasclanesha'nejop pa antôyiyjatelh ca 

ecletajelha pa atô'lhelheyjop na t'ôyish'e na lhavtsaat.” 

3Pa Josuê vataasclanelhsha'nejop lhacôm'a papi lhcavos ti yicheyshi pa Hai. Pa 

t'acumeyshijop papi treinta mil vatclônjanjas, papin yicheney ti tulhey 

4ti yiyôjiesha côque: “Ach'anelh'yiy jum: meelhey t'ôyiish na yitsaat, pa 

avant'ôfich'elh'e lhavôôj na lhech pa avaclhitelh'avach ca ecletajelha. 

5Vooy japi mônlhee napi yichifas pa jatanôycheelhey jayu na yitsaat. Pa meelh papu 

ca nitôôlhtajsham na yitsaat ca nit'ecletajjoo, pa vooy yivaatsheelh pa jaclôtelhc'oya 

papi lhech, yiey jan lhjunash ca'na. 

6Papi lhech pa nasjôyjanelh jayu ca jaclôtajelhc'oya na lhavtsaat, lhayaash ti 

yaychavalhtajey ca ve'lhaaesh ca naashjôtapee. 

7Pa lhecheesh avaatsheelh japi vant'ôfiitsha'ne pa nôcjaam jayu na lhavtsaat, lhayaash 

pa Lhcaanvacle a'Dioselh ti najutelhsham jayu. 

8Pava ca acuumtajelh'e pa anapjunelhsham, yiey pan t'ônashesh pa Lhcaanvacle. 

Côque tayôjijanesh.” 

9Pa lhechesh pa Josuê pa yiyôjia ca nôqu'in ts'ivee, papi lhech pa yich'in pa 

vant'ôfich'e ts'ivee yiey pa Betel shi' pa Hai, nuutch'ejulh pa Hai, lhan'e pa Josuê pa 

mônlhee ti tulhey pa vat'ichavat. 

10Vooy ti nalhu pa Josuê pa nitshaam ti claaf nalhu, pa yiclôvalhch'e papi lhchifas. Pa 

nijooylha ti vanôyinelhc'oya papi lhech papi nitaôvclasa Israel lhavos pa 

yivaclhitlhavachjop ca nit'eclet'a pa Hai. 

11Lhacôm'a papi yitsjôy ti shalheema pa yitsaat yiey pa t'ajuyish'e pa lhech t'ichay'e 

ts'ivee yiey pa fchenajjulh pa yitsaat, yiey pa lhavôj'e pa tavashay yicaavjuqueelh pa 

yitsaat. 

12Pa Josuê pa yivant'ôfichjat papi cinco mil nivacle yiey pa Betel shi' pa Hai yiey pa 

nuutch'ejulh pa yitsaat. 

13Pa nôque lhjunash papi lhcavos pa yicatsônjat pa napu'esh pa t'ajô'jesh. Pa ve'lheesh 

papi yivant'ôfichjatey pa nuutch'ejulh pa yitsaat vooy pap'elh mônlhee pa vat'ichavat 

yiey pa fchenajjulh. Pa Josuê pa vanôyinc'oya pa lhech tulh pa yamji lhcachi'vat pa 

tavashay. 

14C'oya ti yivaney lhavc'oya pa lhanvacleesh pa Hai pa yie' ts'ivee, pa 

lhfanishlhavach'in ti yicheelhjulh papi lhcavos ti vatclôneelhsha'ne papi Israel lhavos 

yiey pa tavashay yi'shi' pa tovôc Jordán, pa nintô'ya pap'elh Israel lhavos ti 

vant'ôfich'e pa t'ôyish'e pa lhavtsaat. 

15Pa Josuê shi' papi lhcavos pa lhet lha lhfanishesh ti yiclôtc'oya, pa vacumajc'oya 

papi tô'lha pa Hai pa yuyey pa nôyish t'ajuyey pa am'e pa'na. 

16Pa lhechesh pa lhacôm'a papi tôlhshaam pa Hai pa vatyôji'esh ti yijôyjan'apee 

ts'ivee. Pa c'oya ti yijôyjan'apee ts'ivee pa Josuê, pa toje'mey pa lhavtsaat. 

17Pa nive'lhaa pa nivacle tô'lha pa Hai shi' pa Betel ca ninjôyjana'apee papi Israel 

lhavos; taj ti ca'vusemch'e atesha ti yijôyjan'apee ts'ivee pa ampapu ca 

ninujumatsenesh pa lhavtsaat. 

18Pa lhechesh pa Lhcaanvacle pa yit'esha pa Josuê: “Atônôclitshelh clap ca eclet'elha 

na yitsaat Hai, nan jajutelh'ay jayu.” Pa Josuê pa tanôclitesh ti tayôjijanesh ca 

chint'eclet'a. 

19Pa lhechesh papin vant'ôfiitsha'ne pa tay'een tatsha pa vant'ôfich'e, pa t'ecletsham 

ts'ivee pa yitsaat, pa napjunsham tatsha. 

20C'oya papi nivacle tô'lha pa Hai pa yovalhey t'ôyiish, pa yivaney ts'ivee ti uj pa 

lhajut pa yitsaat ti yichishaam. Pa ampa ca niclôtshi ts'ivee, lhayaash papi Israel 

lhavos papin vatjutsa'esh ti yiclôtsjatey pa am'e pa'na, pa nôqueesh pa t'ajuyjulh ts'ivee 

ti t'eclet'a. 

21Pa c'oya ti yivaney pa Josuê shi' lhacôm'a papi Israel lhavos papin vant'ôfiitsha'ne ti 

apis ti yitshaam pa yitsaat ti napjunsham ts'ivee, pa tapecley ti t'eclet'a papi tô'lha pa 

Hai. 

22Pa nijooylha papi yitshaam pa yitsaat pa tayshiin ts'ivee pa yicheshva'ne papi Hai 

lhavos pa t'ajuyeshvatjulh papi napu'esh Israel lhavos. Papin t'eclet'a papi tô'lha pa Hai 

pa yiclônsha'ne ts'ivee lhacôm'a. 

23Pa ve'lha ti yimônlhanit ts'ivee pa lhanvacleesh pa Hai, pa lhech yicha'jey ts'ivee 

t'ajuyish pa Josuê. 

24Vooy ti tifeshch'e ti yiclônesha'ne pava clesatas lhacôm'a papi tô'lha pa Hai, papin 

tôlhshaam ti vancajôyjantaj, vooy papi Israel lhavos pa vapecsham pa Hai pa 

yiclônsha'ne lhacôm'a papi mônlhashi. 

25Pa lhech nalhu chiyiclônsha'ne papi doce mil yi'shi' pa Hai papi yitsjôy shi' papi 

ôcjeclôy, 

26vooy pa Josuê tayôjijanesh ca chint'eclet'a pa yitsaat ca namjey ca chintif'e 

lhacôm'a. 

27Vooy papi Israel lhavos mônlheesh pava lhclôy shi' pav'elh matas pavan yi'shi' pa 

yitsaat, pan t'ônasheshem pa Lhcaanvacle pa Josuê. 

28Pa Josuê napjun pa yitsaat Hai pa yajatesh ti yafalhch'e yiey pan lhjunash ti 

chiyvaney'in. 

29Vooy pa lhanvacleesh pa Hai pa yôcfeeshichisham lhpa aacjiyuc pa Josuê pa 

yamjey ti nuutey. Pa meelh ti yuy na jumcuclaay pa tayôjijanesh ca chinuqueesh'e pa 

lhech pa chiyanjop yiey pa chiyuy'ejop pa yitsaat, pa chiyaclôpju'apee pava utes pa 

lhech. Yiey pan chiyaclôpjuesh'e pava utes jôjjeclay mônlhee nôqueesh. 

Pa Josuê yetônch'e pa vatyôjijat yiey pa utiyuc lhey Ebal 

30Pa lhechesh pa Josuê pa yisnatesh'e lhpa utiyuc lhey Ebal pa itôvat'esh t'ajuya pa 

Lhcaanvacle lh'Dios papi Israel lhavos, 

31yiey pan t'ônasheshem pa Moisês, lhcavo pa Lhcaanvacle, ti yiyôjiesha papi Issrael 

lhavos, pan lhjunash ti chiyi'sesh'e pa vatqu'isjayanach yi'shi' pava lhayôjijates pa 

Moisês: “Pa ve'lha itôvat'esh pava utes piclôs nichinasnatesh.” Pa lhechesh papi Israel 

lhavos pa tcufayesh ts'ivee pava yijuyjatlhavne ti yan'apee pa itôvat'esh, pa yicha'jey 

shta pava yijuyjata ti vaniisclanch'e. 

32Pa nijooylha ti yiesh'e t'ajuyish papi Israel lhavos pa Josuê ti yinesh pava utes pa 

itôvat'esh pava vatyôjijates chiyjutem lhapesh pa Moisês. 

33Pa lhechesh pa lhacôm'a papi lhtachifas papi tôlhshaam papi Israel lhavos shi' shta 

papi vena tôlhshi' shi' lhacôm'a papi nitaôvclasaesh, shi' papi c'afoquelhay lhanvacles, 

shi' papi tcaasclanchaych'e pa yie' lhavôôj ts'ivee lhpa vatcaqueclitôshi yeclônilh 

yich'e' pa chivatpeya'esh yitsôt'ajesh pa Lhcaanvacle, yiesh'e t'ajuyish papi vatcasinôc 

levitas ti yinesh'e ts'ivee lhfatas. Jaspa chiyit'eshem pa is papi Israel lhavos. Pa t'ajôôj 

vatjulh papi lhech papi nôque tavayshijop yiey pa tavayshi lhpa utiyuc Gerizim, vooy 

pap'elh nôque tavayshijop yiey pa tavayshi lhpa utiyuc Ebal, yie' pan t'ônashesha ti 

nich'a pa Moisês, pan lhcavoesh pa Lhcaanvacle. 

34Pa nijooylha pa Josuê ti ve'lha ts'ivee ti yetônch'e pava ya'clishayesh pa 

vatqu'isjayanach yi'shi' pa vatyôjijat, pava isis chiyit'esha shi' shta pava 

chivancapôfiyuesh. 

35Ampa ca ve'lhaa pa ya'clish lhacôm'a pa Moisês ti tayôjijanesh pa ninetônach'e pa 

Josuê ti yiesh'e t'ajuyish lhacôm'a pa t'ajôôjam papi Israel lhavos, yi'shi' shta papi 

ôcjeclôy shi' shta papi taôvclas, lha'ma shta papi vena tôlhshi' papin yi'shi' ts'ivee papi 

lhech. 

Josué 9 

Pa vatpeya'esh papi gabaonitas 

1Papi lhanvacles ts'ivee papi hititas, papi amorreos, papi cananeos, papi ferezeos, papi 

heveos shi' papi jebuseos vaneeyjatesh pava vaclan. (Papi lhech lhcaanvacles yiey 

ts'ivee pa lhavôj'e pa nuutch'ejulh pa tocôc Jordán, yiey pava uticuy, shi' pa tavashay 

shi' lhacôm'a pa lhtacoyish pa uj tovôc Mediterráneo yamey pava cotsjatis yi'shi' pa 

Líbano.) 

2Pa lhechesh pa lhacôm'a papi lhech ti yivo'yeshvatjulh ti lhtats'avot'eshjop ti 

t'ajuyelhjulh pa Josuê shi' papi Israel lhavos. 

3Taj ti, papi heveos yi'shi' pa Gabaón ti yitôôysha ts'ivee pa Josuê pa lhfanishesh pava 

yitsates pa Jericó shi' pa Hai, 

4pa yaychavalhey ts'ivee ca nijôts'ôclôn'in. Ti yuyey ts'ivee pa nôyish, pa yan'apee 

ts'ivee pava lhclôy cuvôyutas pava lhcaquicletôy lhac'utsjay shi' pava ftechisjop pa 

ôtjayetas t'i' lhac'utsjas, ti yic'asch'esha'ne shi' ti cheepjaysha'ne; 

5pa yuych'esha'ne pava lhac'utsjay shi' ti t'ôsch'e' pava nacfiyis lhac'utsjas 

chiycheepjayansha'ne, ti yuyey ts'ivee pa nôyish pa lhnasheesh ti yichaaj pava 

yucuvec clôjôjjane shi' ti tcôclôysha'ne. 

6Meelh ti yamey pa vat'ichavat yiey pa Gilgal, pa yit'esha ts'ivee pa Josuê shi' papi 

Israel lhavos: —Jatô'lhelhey ja tojey cotsjaat. Asnatshelhyam pa chivatpeya'esh. 

7Vooy papi Israel lhavos yit'esha ti yicuulh papi heveos: —Ameesh ti shalhaa pa 

lhôvelh'eyijop yivaatsheelh; ¿ta ca casfanisheesh jayu ca jasnatshelh'am pa 

chivatpeya'esh? 

8Taj ti papi lhech pa yit'esha pa Josuê: —Yivaatsheelh atsanelhshi pa acumjayashelh. 

Pa lhech pa niy'ôsesh: —¿Ashe'elh avaatsheelh? ¿Pa ta lhtôlhelhshi? 

9Papi lhech yit'esh ti yicuulh: —Tojey ja tatôlhelhshi, c'aya'shelh pa lhjunash pa 

Anvacleelh a'Dioselh. Apis ti tsitôôyshelh lhacôm'a pa lhfanisheshem yiey pa Egipto, 

10shi' pa lhfanishesh papi napu' lhanvaclesesh japi amoreos yiey pacham ja tovôc 

Jordán, lhech ja Sehón yiey ja Hesbón shi' ja Og yi'shi' ja Basán, jan yie' ja Astarot. 

11Pa lhe'naa japi yinvacleselh shi' japi yichifaselh yit'eshelhyam: ‘Acha'jelhjop pava 

vatcôs t'ajuya na nôyish ca meelhey pan yie' papi lhech. Anfacle'lhem ca nanjutjoom 

pa lhcumjayash shi' ti jenelh ca nasnatesh pa chivatpeya'shelh.’ 

12Meelh ti janachelh ti javoelh'aysha'ne navôque yucuvec jôjjeclay cusshi'sha'ne, vooy 

nôqueesh pa tcôclôysha'ne shi' ti clôjôjane. 

13Shi' shta nava ftechis nich'actaj shta ti japonteshelh na ôtjayetas t'i', vooy nôqueesh 

yic'aseshch'esha'ne. Pa lhech lhjunash shta nava c'uyelhch'e shi' nava yicfiyiselh, 

lhayaash ti tojqu'e ja nôyish. 

14Papi Israel lhavos yic'alhtana pava lhacôs papi gabaonitas, taj ti niniy'ôsjop pa 

Lhcaanvacle. 

15Pa lhechesh pa Josuê pa yisnatshem pa chivatpeya'esh pa vatpiiyash, pa 

vatpeya'shelh ca ya aj pa ca lhanfanasheesh pa lhamônlhajayash; shi' pap'elh Israel 

lhavos pa t'ônasheshelh vatjulh. 

16Ti nôjeshch'e pava pu'jana nalhus papi Israel lhavos yaya'esh papi gabaonitas ti 

tajulhelhvatshi ti sha'lhaa pa yie'jop ts'ivee. 

17Pa lhechesh pa yichey ts'ivee ti vooysha'ne papi gabaonitas, vooy pa pu'jana'eyshi 

nalhu pa yameyshi pava lhavtsates, ti lhech pa Gabaón, pa Cafira, pa Beerot shi' pa 

Quiriat-jearim. 

18Taj ti papi Israel lhavos pa ninclônsha'ne, lhayaash papi lhanvacles ti apis ti 

yetônjop pa Lhcaanvacle lh'Dios papi Israel lhavos ti tanca niclônsha'ne jayu. Pa 

nôque tôlh'ejop papi lhtachifas Israel lhavos ti t'ôyesha ti t'ajuyeshjulh papi 

lhanvacles, 

19taj ti papi lhanvacles pa yit'esha: —Yivaatsheelh apis ti jetônelhjop pa Lhcaanvacle 

lh'Dios napi Israel lhavos ca ya aj ca chinclônsha'ne. Pa lhe'naa nôqueesh pa sasjop pa 

ca lhanfanasha. 

20Tajulhey ca shtan'ateelh ca mônlhaasha'ne, lhayaash ca shtavômjatajelhshi nava 

shtape'jiyinshelh vooy pa Dios pa suyjoo jayu. 

21Pa nôque lhjunashesh papi lhanvacles Israel lhavos tayôjijanesh ca ya aj ca 

chinclônsha'ne, taj ti pa yijuyjata ti yivojayaney yeclôy shi' ti yit'acjayanem'in 

lhacôm'a papi lhtachifas. Pa nôque lhjunashesh papi lhanvacles ti mônlheesh pa 

lhfaclech'eshvatjulh. 

22Vooy pa Josuê pa tôney papi gabaonitas ti niy'ôs'in: —¿Ta t'e lhayaash ti 

t'ôôlhjônelhyam'in ti lhteetshelhyam ti lhtôlhelhey pa tojey, pa yijô' ti nôque lhôvelh'e 

avaatsheelh? 

23Pa nôque tôlh'e'jop ti chinapôfiyujelh jayu yajatesh ti chinacumjatelh. 

Lht'ovôselhch'een jayu pava yeclôy pa lhanchajelhey'in jayu pa yinôôt ti suyeshijop 

pa lhajpôyich pa yi'Dios. 

24Papi lhech yit'esh ti yicuulh pa Josuê: —Lhech yifanishelhyivach lhayaash ti 

tsijovayelh'ajulh ca asclôneelhsha'ne, lhayaash ti c'aya'shelh pa Lhcaanvacle a'Dioselh 

ti yiyôjiesha pa lhcavo Moisês ti yijutelh'am jayu lhacôm'a nôque cotsjaat, shi' ti tif'e' 

jayu lhacôm'a napi nôque yie'. 

25Taj ti jôvelh'ajop ti jaych'anelh'a; asnatshelhyam pava lhajulhjatelhshelhyam ca 

afanisheelhyish. 

26Pa Josuê pa ninvashanem papi Israel lhavos ca niclônsha'ne papi gabaonitas, 

27taj ti pa yetônesh ca nivooy pava yeclôy shi' ti vat'acjuem'in papi lhtachifas shi' pa 

t'ajuya pa lh'itôvat'esh pa Lhcaanvacle, pan yie' ti niclaneyshi pa Lhcaanvacle. Pa 

mônlheesh nôqueesh papi gabaonitas ti lhech t'acum'een. 

Josué 10 

Chiyash'apee papi amorreos 

1-2Pa Adonisedec, lhanvacleesh pa Jerusalên, uj ti nijovay'in ti yaya'esh pa Josuê ti 

tif'e' papi yi'shi' pa Hai, yiey pan lhfanishesh pa lhech yitsaat shi' pa lhanvacle pan 

lhfanishesh lhapesh pa yitsaat Jericó shi' pa lhanvacle, shi' papi gabaonitas ti 

yisclaneelhvatjulh papi Israel lhavos papin yi'shi' nôqueesh. Côque nijooylha tôlh'ejop 

ti uj ti nijovay'in, lhayaash pa yitsaat Gabaón ti yaash pa lhjunash, yashc'oya pa Hai, 

vooy papi tsitenasshi pa Gabaón uj ti yifiiysha'ne. 

3Pa nôque tôlh'ejop pa lhcaanvacle Adonisedec pa yicheney pa lhcliish papi 

lhcaanvaclesesh pa Hohan yi'shi' pa Hebrón, pa Piream yi'shi' pa Jarmut, pa Jafia 

yi'shi' pa Laquis, shi' pa Debir yi'shi' pa Eglón pa yit'esha: 

4“Anachelhey nôque pa ats'efeneshelh ca shtavatclônelhsha'ne japi Gabaón lhavos, 

japin vatpeya'elh ja Josuê shi' japi Israel lhavos.” 

5Nôque lhjunash papi ve'lhanôjesh lhcaanvaclesesh papi amorreos, ja't'ajesha papi 

lhcaanvacles yi'shi' pa Jerusalên, pa Hebrón, pa Jarmut, pa Laquis shi' pa Eglón, pa 

yamvatshamjop ti yichelheyshi papi c'afoquelhay pa t'ichay'e pa t'ajuyish'e pa Gabaón 

pa t'eclet'a shta. 

6Pa tô'lha papi yi'shi' pa Gabaón pa yicheney pa lhcliish pa Josuê yiey pa vat'ichavat 

yi'shi' pa Gilgal pa yit'esha: “Ya aj ca acavoyeshelhyijulh avaatsheelh ca ats'efenelh 

napi acavoselh. Anachelh tatsha ca ats'efeneshelh ca sht'ajuyelhjulh lhacôm'a napi 

lhcaanvaclesesh napi amorreos napin tay'evan'ne nava uticuy ca nitaancletajelh'yi.” 

7Pa lhechesh pa Josuê pa tayelh'e pa Gilgal lhacôm'a papi lhcavos yifiiysha'ne, 

8pa yit'esha pa Lhcaanvacle: “Pa ya aj ca anjova'yelhem, lhayaash yivaatsha ti 

jajutelh'ay jayu napi lhech, pa ampapu jayu napi lhech ca na'shelh'atapee ca 

natjuytajelh'ajulh.” 

9Pa Josuê ti tay'e pa Gilgal pa yitsavalheshch'e pa tulh ti nitôyiyjatey ti t'eclet'a papi 

amorreos. 

10Vooy pa Lhcaanvacle lhech lhfanisheshem ti nitôyiyjatey jum yiey t'ajuyish papi 

Israel lhavos, pa nôque lhjunash pa Josuê pa acloj papi yiclônsha'ne yi'shi' pa Gabaón. 

Pa nijooylha ti yuyey pa nôyish ti nachaney pa Bet-horón, pa yiclônsha'ne shta papi 

lhech yie' amorreos pa yamjey pa Azeca shi' pa Meceda. 

11Pa lhan'e papi amorreos pa t'eclet'ech'esha'ne pa Bet-horón, pa vooy papi Israel 

lhavos pa yiclôtsjat'in papi lhech. Pa vooy pa Lhcaanvacle pa yinatjat'apee papi lhech 

pava us jaclôtu pa yaash papi yivômjatsha'ne amorreos a'lheesh papi yichaaj pava 

clesatas Israel lhavos. 

12C'oya pa Lhcaanvacle ti yijutsham papi amorreos papi Israel lhavos, pa vooy pa 

Josuê ti yasinôquic'oya pa Lhcaanvacle ti yiesh'e t'ajuyish papi lhchifas pa yit'esh: 

“Lhet lha amônlha'a'e jumcuclaay yiey na Gabaón; lhet lha amônlha'a'e jive'cla, yiey 

ja tavashay yi'shi' ja Ajalón.” 

13Pa vooy na jumcuclaay shi' na jive'cla pa lhet lha mônlhee yamjey papi lhtachifas ti 

t'atshaayjulh papi nilhc'utsfasa. Nôque yit'esh pa Vatqu'isjayanach Yivo'yeshch'e. Na 

jumcuclaay lhet lha mônlhee ti nalhcachi pa eshey ti ve'lha nalhu'a ti ni'nuy. 

14Pa nilhjunashajulh lhapesh pa nilhjunashajulh jayu shta pav'elh nalhus pan lhjunash 

pa lhech nalhu pa Lhcaanvacle ti tach'ana pa t'ôjôj pa ve'lha nivacle. Lhayaash pa 

lhech Lhcaanvacle ti yefenesh ti vaclônsha'ne papi Israel lhavos. 

15Pa nijooylha pa Josuê shi' papi Israel lhavos vapeclelhey pa vat'ichavat yi'shi' pa 

Gilgal, 

16papi ve'lhanôjesh lhcaanvacles ti yiclôt'in pa vant'ôfich'e lhpa camamqu'e yiey pa 

Maceda. 

17Taj ti pa nijooylhach'e ti chiyvan'e yiey lhpa camamqu'e, pa lhech'e ti chiyit'eshe'ma 

pa Josuê. 

18Pa lhechesh pa yiyôjiesha pa Josuê pa yit'esh: “At'u'elha pava utes ca nama na 

chiyuy'e lha camamqu'e ca ap'ojelhey, pa aneelhjop yiey na chiyuy'e lha camamqu'e 

papu ca niclôvalh. 

19Pa alhan'eelh pa tan jayu ca amônlhaaelh'e nôque. Pa avo'elhch'e japi 

naac'utsfaseelh ca eclet'elha ca acu'melhch'e. Pa ya aj ca an'ateelh ca napecsham pava 

lhavtsates, lhayaash pa Lhcaanvacle a'Diosshelh yijutelh'am ti t'ashelh'apee.” 

20Ti tifeshch'e pa Josuê shi' papi Israel lhavos ti yash'apee lhacôm'a papi amorreos, pa 

acloj papi yiclônsha'ne papi lhech, vooy papi mônlhasha'ne amorreos pa t'afiyshi 

ts'ivee pava lhavtsates. 

21Taj ti papi lhtachifas Israel lhavos ampa ca nijumteey ti vapecley pa t'ichavat yiey 

pa Maceda, pan yie' pa Josuê. Pa ampapu ca nifi'ya ca nasinôqui pa niysa' papi Israel 

lhavos. 

22Pa lhechesh pa yit'esh pa Josuê: “Ancat'elhey na chiyuy'een lha camamqu'e' ca 

ayjatelhch'e japi ve'lhanôjesh lhcaanvacles.” 

23Pa lhech lhfanishesh papi Israel lhavos ti yayjatch'e lhpa camamqu'e papi 

lhcaanvaclesesh pa Jerusalên, pa Hebrón, pa Jarmut, pa Laquis shi' pa Eglón. 

24Meelh ti yicha'jey t'ajuyish pa Josuê, pa lhech pa tôneyjop lhacôm'a papi nivacle 

Israel lhavos, pa yit'esha papi lhanvaclesesh papi c'afoquelhay lhech yie': 

“Anc'uyeelhnee pa avôlhelh'ôcji lhavo' napuque lhcaanvacles.” Pa lhech lhfanishesh 

ts'ivee, 

25pa lhechesh pa yit'esha pa Josuê: “Ya aj ca anjovayelhem pa ya aj ca atanimajshelh; 

pa vena ajunasheelh, avatfiyitelh shi' ca aniyitelh, lhayaash côque ti lhech pa 

Lhcaanvacle ti yisnatshem lhacôm'a papi naac'utsfaseelh.” 

26Ti nôjeshch'e ti yiclônsha'ne pa Josuê papi lhcaanvacles pa tayôjijanesh ti ve'lha 

ts'ivee ti chiyanshi' pava aacjuy, pa lhech yimônlhanit'e yamja ti nuutesh. 

27Meelh ti palha nuyjatsu na jumcuclaay pa tayôjijanesh pa Josuê ca chinayjatshi pava 

aacjuy pa yanch'e' shta lhpa camamqu'e lhpan vant'ôfich'e ts'ivee. Pa nijooylhach'e ti 

yip'o'e pa chiyuy'e lhpa camamqu'e ti yiney pava us utes, pa lhech'e ti mônlheeen. 

Pav'elh chiya'shesh'apee 

28Pa lhech nalhu pa Josuê pa yash'apee pa yitsaat Maceda pa yivômjatshi lhacôm'a; pa 

yiclônesha'ne lhacôm'a pava clesatas papin lhech yie', pa ampapu ca nimônlhanit. Pa 

yiclôn pa lhanvacleesh pa Maceda yiey pan lhfanishesh ti yiey pa Jericó. 

29Lhech'e, pa Josuê shi' papi Israel lhavos yichey pa yitsaat yiey pa Libna pa t'eclet'a 

ts'ivee. 

30Pa Lhcaanvacle yashjat'apee shta pa lhech yitsaat shi' pa lhanvacle. Pa ampa ca 

mônlhaae nilhecha papu ca mônlhaa, pa lhech lhfanishesh pa lhanvacle pa Libna pan 

lhfanishesh ti yiey pa Jericó. 

31Ti tifeshch'e pa Josuê shi' papi Israel lhavos pa tôlh'e' pa Libna ti yamey pa Laquis, 

pa t'ichayjop yie' t'ajuyish pa yitsaat pa t'eclet'a shta. 

32Pa napu'eyshi nalhu pa yashjat'apee pa Lhcaanvacle pa Laquis, pan lhjunashesh pa 

Libna, vooy papi Israel lhavos pa yiclônesha'ne pava clesatas lhacôm'a papi lhech shi' 

shta pava yaquisetes lhech yie'. 

33Pa Horam, lhanvacleesh pa Gezer, yicheelhjulh papi lhcavos ti tavayem pa Laquis, 

taj ti pa Josuê pa yash'apee pa ampapu ca nimônlhanit. 

34Ti tifeshch'e pa Laquis pa Josuê shi' papi Israel lhavos pa yichey pa yitsaat Eglón, 

pa t'ichay'e yiey pa t'ajuyish'e pa t'eclet'a shta. 

35Pa lhech nalhu ti yash'apee pa yiclônesha'ne pava clesatas lhacôm'a papi lhech yie', 

pa tif'e' lhacôm'a pan lhjunashesh pa Laquis. 

36Tôlh'e' pa Eglón ti lhayishlheey pa yitsaat Hebrón pa t'eclet'a shta. 

37Meelh ti yash'apee ts'ivee pa yivômjatshi lhacôm'a pa yiclônesh ts'ivee pa clesataj 

pa lhcaanvacle shi' lhacôm'a pap'elh shi' shta pava yaquisetes lhech yie' shi' papi 

lhtachifas tajulhvatshi, yiey pan lhjunashesh pa Eglón. 

38Lhech tôlh'e pa Josuê shi' papi Israel lhavos ti t'ajuyey ts'ivee pa yitsaat Debir pa 

t'eclet'a, 

39pa yiclônesh ts'ivee pa clesataj pa lhanvacle shi' papi tsitenas lhtachifas tajulhvatshi. 

Pa nive'lhaa pa tsitenaj yie' pa Debir ca mônlhaa; lhacôm'a ti chitifey'in, yiey pan 

lhjunshesh pa Hebrón shi' pa Libna nôquee papi lhanvacles. 

40Nôque lhjunashesh pa Josuê ti ya'shesh'apee lhacôm'a pa cotsjaat. Ti tif'e' papi 

lhcaanvacles yiey pava uticuy, yi'shi' pa Nêguev, pava tavashayis shi' pava 

lhavjôych'e. Pa yivômjatshi lhacôm'a pa yiclônsha'ne lhacôm'a pa ampa ca mônlhaa, 

pa nilhecha papu ca nimônlhanit, nan lhfanishesh pa Lhcaanvacle lh'Dios papi Israel 

lhavos. 

41-42Ve'lheesh atesha ti tif'e' papi lhcaanvacles pa ya'shesh'apee lhacôm'a pava 

lhcootsjatis papi Cades-barnea shi' pa Gaza, shi' lhacôm'a pa cotsjaat Gosên pa yamja 

pa yitsaat Gabaón, lhayaash pa Lhcaanvacle lh'Dios papi Israel lhavos, ti yefenesh ti 

vatclôn papi Israel lhavos. 

43Ti nôjeshch'e pa Josuê pa vapecley pa vat'ichavat yiey pa Gilgal nôquee lhacôm'a 

papi Israel lhavos. 

Josué 11 

Pa Josuê tif'e' pa Jabín shi' papi lhts'avot'esh 

1Meelh pa Jabín, lhanvacle pa Hazor, ti yaya'esh lhacôm'a cavôque, pa yicheney papi 

yayjatey ti yisnatshelh ti lhtats'avot'esh pa lhcaanvacle Jobab yiey pa Madón shi' papi 

lhcaanvaclesesh pa Simrón shi' pa Acsaf, 

2shi' lhacôm'a papi lhcaanvacles yiey pa cotsjaat utechatch'e fchenajjulh, yiey pa 

tavashay yi'shi' pa Jordán fiyatjulh pa lhjôycha Cineret, yiey pa tavashay shi' pava 

shalheelhvane pa Dor nuutch'ejulh, 

3papi cananeos lhum'ôcjinucjulh shi' papi nuutch'ejulh, papi amorreos, papi hititas, 

papi ferezeos, papi jebuseos yiey pava uticuy shi' papi heveos yiey lhpa utiyuc 

Hermón, yiey pa cotsjaat Mizpa. 

4Lhacôm'a papuque lhcaanvacles ti yicheelh papi lhcavos pa acloj pava lhclôy cuvôyu 

shi' pava caletasjop pa vatvatclônjayash. Yaash papi c'afoquelhay pa sasjop ca 

chinatsjuulh, pan lhjunash pava josôj lhtôsjey ti yie' lhavôôj pa uj tovôc. 

5Lhacôm'a papi lhech ti lhtats'avot'esh ti t'ichay'e lhavôôj pa yinôôt lhey Merom, ca 

jaspa nit'eclet'a papi Israel lhavos. 

6Taj ti pa Lhcaanvacle yit'esha pa Josuê: “Ya aj ca anjova'yem, lhayaash yivaatsha, ca 

lhech naôvtaj'e, pa jancôtjatch'esha'ne jayu ca nivafsha'ne yiey ajuyishelh. Vooy 

avaatsha apôcjetch'e pava lhcaclôy pava lhclôy cuvôyu shi' ca alhônsham pava 

lhcaletasjop pa vatvatclônjayash.” 

7Pa lhechesh pa Josuê shi' papi lhcavosesh pa vatvatclônjayash pa nitôyiyjata ti 

t'eclet'a yiey pa lhavôj'e pa yinôôt Merom, 

8vooy pa Lhcaanvacle pa yashjat'apee papi Israel lhavos, pan lhfanisheshem ti 

yecletsjata pa yijôyjan'apee pa yamja pa uj yitsaat Sidón shi' pa Misrefot-maim, shi' pa 

lhum'ôcjinucjulh pa yamja pa tavashay Mizpa. Pa nive'lhaa papi lhech ca mônlhaa. 

9Pa Josuê pa yôfisjatch'e pava yiyôjiesha pa Lhcaanvacle, ti yipôcjetch'e pava 

lhcaclôy pava lhclôy cuvôyu papi nilhc'utsfasa pa napjunsham shta pava lhcaletasjop 

pa vatvatclônjayash. 

10Ti nôjeshch'e ti tapec pa t'eclet'a shta pa yitsaat Hazor, pan lhcachivat'eshi papin 

lhtats'avotajesh, pa yiclôn shta pa lhanvacle 

11shi' lhacôm'a papi lhech yie'. Pa lhacôm'a ti tif'e', shi' ti napjunsham pa yitsaat. 

12Pa lhech lhfanishesh shta pav'elh yitsates ti lhtats'avotajesh: ti yash'apee ti 

yiclônsha'ne papi lhanvacles, pa tifch'e'in lhacôm'a, pan t'ônasheshem ti yiyôjiesha pa 

Moisês, pa lhcavo pa Lhcaanvacle. 

13Taj ti papi Israel lhavos pa ninapjunsham pa ca ve'lhaa pava yitsates yi'apee pava 

uticuy lhcles, pa ve'lheey pa Hazor. 

14Ti yiclônesha'ne ts'ivee pava clesatas lhacôm'a papi yie' pava lhech'e yitsates, pa 

ampapu ca ve'lhaa ca mônlhaa, pa yichaj'in lhacôm'a pava lhavanjas pava yaquisetes 

shi' pava lhech yie'. 

Pa Josuê yôfisjatch'e pava lhanyôjijates pa Moisês 

15Pa Lhcaanvacle yijutem pava lhayôjijates pa Moisês, vooy pa Moisês yijutem pa 

Josuê, pan yôfisjatemch'e lhacôm'a, pa ampa ca ve'lhaa ca nashjat'apee pava lhech. 

16Pa Josuê tjôcjanesh lhacôm'a pa lhech cotsjaat, lhech pa cotsjaat utechatch'e, 

lhacôm'a pa Nêguev, lhacôm'a pa cotsjaat Gosên, pa tavashay shi' pa tshimch'e yiey 

pa Jordán, shi' lhacôm'a pava uticuy shi' pava tavashayis yiey pa Israel. 

17Tôlh'e' lhpa utiyuc Halac, ti t'ajuyey pa Seir, yamey pa Baal-gad, yiey pava 

tavashayis yi'shi' pa Líbano, yôj'esha'ne lhpa utiyuc Hermón, pa Josuê tjôcjanesh shi' 

ti yiclônsha'ne lhacôm'a papi lhanvaclesesh pa cotsjaat, 

18pa pitôjesh papi lhech ti vatclôneelhshane'en. 

19Pa ve'lha pa yitsaat ti yisnatshelh pa vatpeya'shelh papi Israel lhavos lhech papi 

heveos tô'lha pa Gabaón. Lhacôm'a pap'elh ti ya'shesh'apee pa t'unaj, 

20lhayaash pa Lhcaanvacle ti lhech lhfanisheshem papi nilhc'utsfasa ti yiv'ojiyanc'oya 

pa t'atshayjulh papi Israel lhavos, ca jaspa papi Israel lhavos ca nitif'e lhacôm'a ti 

ampa lhcavts'aclayjayasha, pan t'ônasheshem pa Lhcaanvacle ti yiyôjiesha pa Moisês. 

21Pa lhech lhfanishesh shta pa Josuê ti yash'apee shi' ti tif'e' lhacôm'a pava lhavtsates 

papi anaquitas papin yiey lhpa utiyuc Hebrón, papi yie' pa Debir, papi yie' pa Anab 

shi' lhacôm'a papi yiey pava uticuy yi'shi' pa Judá shi' pa Israel, 

22pa lhech lhjunash ti nive'lhaa papu ca mônlhaa papi lhcles pa pitej Anac yiey pan 

yie'shi pa Israel. Pa lhnasheesh papi mônlha papi lhcles pa pitej Anac yiey pa Gaza, pa 

Gat shi' pa Asdod. 

23Pa nôque lhjunash pa Josuê ti tjôcjanesh lhacôm'a pa cotsjaat pa lhjunashch'ejulh 

lhacôm'a pa t'ônashesha pa Lhcaanvacle pa Moisês. Pa nijooylhach'e ti vacôtsônesh pa 

tc'acshamsha'ne papi Israel lhavos, ca jaspa yitsôt'ajesh. Ti nôjeshch'e côque pa caaj 

pa vatpiiyash yiey pa cotsjaat. 

Josué 12 

Chiyachajeshch'e pava tjôcjanesh pa Moisês 

1Papuque lhcaanvacles yash'apee papi Israel lhavos yiey pa lhum'ôcjinucjulh pa tovôc 

Jordán, shi' pava lhcootsjativshay ti tjôcjanesh tôlh'e' pa tovôc Arnón pa yama lhpa 

utiyuc Hermón, lhacôm'a pa cotsjaat lhum'ôcjinucjulh yiey pa tavashay pa Jordán: 

2Pa Sehón, lhanvacle papi amorreos, pan yie' pa Hesbón. Pa lhanvacleyish tôlheshey 

pa Aroer, yiey pa lhavôjqu'e pa tovôc Arnón, ti tôlh'e' lhcachivatshi pa tavashay 

yamey pa tovôc Jaboc, yiey pan tôlh'e' pa lhcootsjat papi amonitas (ti pacham pa 

Galaad), 

3ti yamey pa lhanvacleyash yiey pa lhum'ôcjinucjulh pa tavashay pa Jordán, tôlh'e' pa 

lhjôycha Cineret ti yamey pa Tovôc Yicavôm, ti yitsavalh pa Bet-jesimot, pa t'ajuyey 

fiyatjulh pa yamey pa yôj'e'sha'ne lhpa utiyuc Pisga. 

4Pa Og, lhanvacle pa Basán, pa lhech ve'lha tô'lha papi refaítas, ti yie' pa Astarot shi' 

pa Edrei. 

5Pa lhanvacleyish tôlh'e' yiey pa utiyuc Hermón, ti nash'e pa Salca, shi' ti naasham 

lhacôm'a pa cotsjaat Basán, yamey pa yôj'elh'e vatjulh pa Gesur shi' pa Maaca, pa 

yamey peelh pacham pa Galaad, ti lhech pa Sehón, pa lhanvacleesh pa Hesbón. 

6Pa Moisês shi' papi Israel lhavos ti tifch'e'in papuque lhcaanvacles, vooy pa Moisês 

pa yijutem pa lhcootsjat pa tc'acshamsha'ne pa Rubên, pa Gad shi' papi pacham 

tc'a'sham pa Manasês. 

Chiyachajeshch'e pava tjôcjanesh pa Josuê 

7Papuque lhcaanvacles ti yash'apee pa Josuê shi' papi Israel lhavos yiey pa cotsjaat 

nuutch'ejulh pa tovôc Jordán, ti yiey pa Baal-gad, yiey pa tavashay yi'shi' pa Líbano, 

shi' lhpa utiyuc Halac, ti nash'e pa Seir. Pa Josuê pa yicatsônjatesh pava lhcootsjatistaj 

papi lhcaanvacles pa Israel lhavos, ti yijutem ti mônlheesh ti yitsôt'ajesh 

8pa cotsjaat utechatch'e, pa tavashay, pa tshimch'e pa tovôc Jordán, pava lhtacovshay, 

pava cotsjativshay yiey pa am'e pa'na shi' pa Nêguev. Pava lhech cotsjatis yitsôt'ajesh 

papi hititas, papi amorreos, papi cananeos, papi ferezeos, papi heveos shi' papi 

jebuseos. 

9Papi lhcaanvacles chiyash'apee papi yiey: pa Jericó, pa Hai, pa yitsaat shalheema pa 

Betel, 

10pa Jerusalên, pa Hebrón, 

11pa Jarmut, pa Laquis, 

12pa Eglón, pa Gezer, 

13pa Debir, pa Geder, 

14pa Horma, pa Arad, 

15pa Libna, pa Adulam, 

16pa Maceda, pa Betel, 

17pa Tapúa, pa Hefer, 

18pa Efec, pa Sarón, 

19pa Madón, pa Hazor, 

20pa Simron-meron, pa Acsaf, 

21pa Taanac, pa Meguido, 

22pa Cedes, pa Jocneam yiey pa Carmelo, 

23pa Dor, yi'shi' pa lhcootsjat Dor, pa Goim yiey pa Gilgal 

24shi' pa Tirsa. Papi lhech treinta y un lhcaanvacles yamvatsham. 

Josué 13 

Pa cotsjaat nichinama ca chinatjôcjanesh 

1Meelh pa Josuê palha nitaôvclaja, vooy pa Lhcaanvacle pa yit'esha: “Avaatsha t'ôfiis 

pava anincôpes taj ti jôjjeclay nichinama na uj cotsjaat ca chinatjôcjanesh. 

2Mônlhee na lhcootsjat napi filisteos shi' napi gesureos, 

3ti tôlh'e na tovôc Sihor, yiey na lhum'ôcjinucjulh na Egipto, yamey na yôj'esha'ne na 

Ecrón, na fchenajjulh, ti lhcootsjatesh napi cananeos; na lhech ve'lhanôjesh napi 

lhanvaclesesh napi filisteos, napuque lhanvaclesesh yiey na Gaza, na Asdod, na 

Ascalón, na Gat shi' na Ecrón. Mônlhee shta na lhcootsjat napi aveos, 

4yiey na fiyatjulh, shi' lhacôm'a na lhcootsjat napi cananeos, tôlh'e' nava lhavtsates 

napi sidonios yamey na Afec, yiey na yivayjatelhvane napi amorreos. 

5Mônlhee shta na lhcootsjat napi giblitas, shi' lhacôm'a na Líbano t'ajuyey na 

lhum'ôcjinucjulh, tôlh'e' na Baal-gad, yiey na yôj'e'sha'ne lha utiyuc Hermón, yamey 

na chiyuy'een na Hamat. 

6Jayjatelh'e'am jayu yiey t'ajuyish napi Israel lhavos napi sidonios shi' lhacôm'a napi 

yi'apee nava uticuy, nitô'lhesh'e na Líbano pa namey na Misrefot-maim. Avaatsha 

acu'mem'e ca acatsônjatesh shi' ca ajutem pava lhavanjasesh na cotsjaat napi Israel 

lhavos, nan lhjunash ti c'ayôjiesh'a. 

7Acatsônjatesh nôque cotsjaat napi yichatjulhyama tc'acshamsha'ne shi' na pacham 

tc'a'sham na Mamasês.” 

Pava lhcootsjatisesh pa Manasês, pa Rubên shi' pa Gad 

8Pa tc'acshamsha'ne pa Rubên, pa Gad shi' pa pacham tc'a'sham pa Manasês ti 

chiyjuteem ti yijutem pa Moisês ti lhcootsjat'esh yiey pa lhum'ôcjinucjulh pa tovôc 

Jordán. 

9Pa caajem pa cotsjaat ti tôlh'e' pa Aroer, ti nash'e pa lhavôjqu'e pa tovôc Arnón, shi' 

pa yitsaat ti yi'shi' lhcachivat pa tavashay, shi' lhacôm'a pa tsac'ucch'e yiey pa 

Medeba, pa yamey pa Dibón, 

10lhech yie'shi lhacôm'a pava lhavtsates pa Sehón, pa lhcaanvacle amorreo yiey pa 

Hesbón, yamey pa yivayjatelhvane papi amonitas. 

11Caajem shta pa Galaad shi' pa lhcootsjat papi gesureos shi' papi maacateos, pa 

yamey lhpa utiyuc Hermón shi' lhacôm'a pa lhcootsjat pa Basán yamey pa Salca, 

12ti lhech nash'e pa lhanvacleyash pa Og, lhanvacleesh pa Basán, ti chinvacleyanesh 

pa Astarot shi' pa Edrei, pa lhech nijooylha tô'lha papi refaitas, papin tif'e' pa Moisês ti 

yayjat'een. 

13Papi yie' pa Gesur shi' pa Maaca nichinayjat'een, ti mônlheesh ti yishi'in papi Israel 

lhavos pa yamjey nôqueeshch'e. 

14Vooy pa tc'a'sham pa Leví ampa ca nijutem pa Moisês ca nitsôt'ajesh, lhayaash papi 

lhech lhavosesh pava vatcufayjates ti napjunsham'in ti yisclaneshemshi pa 

Lhcaanvacle lh'Dios papi Israel lhavos, yiey pan t'ônashesha lhavaatsha. 

15Pa Moisês yicatsônjatesh pa cotsjaat pa tc'a'sham pa Rubên yiey pa t'ajôj'e pa 

lhpôc'ôcshamsha'ne, 

16pa lhjunashch'e pa lhcootsjat'esh ti tôlh'e' pa Aroer, nash'e pa lhavôjqu'e pa tovôc 

Arnón, shi' pa yitsaat yi'shi' lhcachivat pa tavashay, shi' lhacôm'a pa tsac'ucch'e pa 

Medeba, 



441 

 

 
Nivacle Bible  

© 1994,  Sociedades Bíblicas Unidas. 
 

 
 

 

17yamey pa Hesbón shi' lhacôm'a pva yitsates yiey pa tsac'ucch'e: pa Dibón, pa 

Bamot-baal, pa Bet-baal-meón, 

18pa Jahaza, pa Cademot, pa Mefaat, 

19pa Quiriataim, pa Sibma, pa Zaret-sahar, pan yi'apee lhpa utiyuc lhôse yiey pa 

tavashay, 

20pa Bet-peor, pa Bet-jesimot shi' pava lhtacoclesh lhpa utiyuc Pisga, 

21pava yitsates yiey pa tsac'ucch'e shi' lhacôm'a pa lhanvacleyash pa Sehón, pa 

lhcaanvacle amorreo yiey pa Hesbón. Pa Moisês tif'e' papi yie' pa Sehón shi' papi 

chinvacleyanesh pa Madián papi yicumjat: Pa Evi, pa Requem, pa Zur, pa Hur shi' pa 

Reba. 

22Jô'tajesh papi Israel lhavos ti yiclôn ts'ivee pa Balaam, lhaôs pa Beor, shi' pap'elh 

acloj. 

23Pa lhcootsjat'esh pa tc'a'sham pa Rubên, pa yicatsônjatesh yiey pa t'ajôj'e pa 

lhpôc'ôcshamsha'ne, yi'shi' ts'ivee lhacôm'a pava lhech yitsates shi' pava niusa 

yitsates, pa yamey pa tovôc Jordán. 

24Shi' shta pa tc'a'sham pa Gad ti yicatsônjatesh pa cotsjaat pa Moisês yiey pant'ajôôj 

pa lhpôc'ôcshamsha'ne. 

25Pa chiyjuteem pa Jazer shi' lhacôm'a pava yitsates yi'shi' pa Galaad, pa pacham pa 

lhcootsjat papi amonitas yamja pa yitsaat Aroer, ti t'ajuyish'e pa Rabá, 

26shi' pa cotsjaat tavayelhvane pa Hebón, pa Ramat-mizpa shi' pa Betonim, shi' pa 

tavayelhvane pa Mahanaim shi' pa yivayjatelhvatjulh pa Debir. 

27Yiey pa tavashay pa chiyjuteem pa Bet-aram, pa Bet-mimra, pa Sucot shi' pa Zafón, 

pa lhech ve'lha ti mônlheesh pa lhanvacleyash pa Sehón, lhcaanvacleesh pa Hesbón. 

Nôque lhjunash pa lhcootsjat'esh ti nashey pa lhum'ôcjinucjulh pa tovôc Jordán pa 

yôj'e'sha'ne pa fiyatjulh pa lhjôycha Cineret. 

28Pavôque yitsates chiyjuteem pa tc'a'sham pa Gad yiey pa t'ajôj'e pa 

lhpôc'ôcshamsha'ne. 

29Shi' shta papi pacham tc'a'sham pa Manasês ti yijutem pa Moisês pa cotsjaat pa 

yitsjulhesh yiey pan t'ajôôj pa lhpôc'ôcshamsha'ne. 

30Pa chiyjuteem lhacôm'a pava yitsôt'ajesh pa Og, lhanvacle pa Basán, ti lhacôm'a pa 

Basán tôlh'e' pa Mahanaim, pava sesenta yitsates ti yitsôt'ajesh pa Jair, 

31pa pacham pa Galaad, shi' pava yitsates yiey pa Astarot shi' pa Adrei. Lhacôm'a 

pavôque ti chiyjuteem pa pacham papi lhcles pa Maquir, lhaôs pa Manasês, yiey pa 

t'ajôj'e pa lhpôc'ôcshamsha'ne. 

32Pavôque cotsjativshay ti yijutem pa Moisês ti yitsôt'ajesh yiey pava tavashayis 

yi'shi' pa Moab, lhum'ôcjinucjulh pa tovôc Jordán t'ajuyish'e pa Jericó. 

33Taj ti papi tc'a'sham pa Leví pa nichinjuteem pa cotsjaat ca nitsôt'ajesh, vooy ti 

yit'esha: “Pa Lhcaanvacle lh'Dios papi Israel lhavos ti chinôyôjem.” 

Pa lhcootsjat'esh pa Caleb 

Josué 14 

Pa Josuê yicatsônjat pa cotsjaat Canaán 

1Pavôque cotsjativshay yiey pa Canaán chiyjuteem papi Israel lhavos ti yitsôt'ajesh, 

pan lhfanisheshem ti yijutch'e pa vatcasinô Eliazar, pa Josuê shi' papi lhanvacles pa 

lhpôc'ôcshamsha'ne pa tc'acshamsha'ne papi Israel lhavos. 

2Pava cotsjativshay ti vacôtsônesh pa yu'eshjop papi yichatjulh'yama tc'acshamsha'ne 

shi' pa pacham tc'a'sham, pan t'ônasheshem pa Lhcaanvacle ti yiyôjiesha pa Moisês ti 

yisnatshem. 

3Ti apis ti tisesh pa Moisês peelh cotsjaat pachamey pa tovôc Jordán pa tc'a'sham pa 

Rubên, pa Gad shi' pa pacham tc'a'sham pa Manasês; taj ti papi levitas ninjutem pa 

cotsjaat. 

4Papi lhcles pa Josê napu'jam pa tc'acsham, pa Manasês shi' pa Efraín, taj ti papi 

levitas pa amem pa cotsjaat ca chinjuteem tsi'sha pava yitsates ti yie' ts'ivee, nôquee 

pava jotoy t'ajuya pava lhclôy vôcôc shi' pava tashinshtas. 

5Papi Israel lhavos ti vacôtsônesh pa cotsjaat pa yijôneshch'e pa t'ônashesha pa 

Lhcaanvacle ti yiyôjiesha pa Moisês. 

6Papi lhcles pa Judá yichey pa Gilgal ti tasinôyelh pa Josuê, vooy pa Caleb pa lhech 

cenezeo, lhaôs pa Jefone, pa yit'esha pa Josuê: “Avôntôyich'e pa Lhcaanvacle ti 

yit'esha ca lhcavo Moisês yiey ja Cades-barnea, ti a'lhech ti ya'chi' shta. 

7Ti cuarenta java yinincôpes ti tsicheney ca Moisês jan yie' ja Cades-barnea ti 

jantuvalhey na cotsjaat, vooy ti japec pa yijô' java jasinôquiem. 

8Vooy japi jatanôycheelhey pa nijovatsjaney japi nivacle, taj ti yivaatsha pa 

mônlheesh ti tsivooyshemch'e pa yi'Dios Lhcaanvacle. 

9Pa lhechesh ca Moisês pa tsipe'jiyinesh: ‘Pa cotsjaat ti lht'ôs'e pa natsôt'ajesh jayu 

yajatesh shi' papi acles, lhayaash ti naavômesh ti navooyshemch'e pa yi'Dios 

Lhcaanvacle.’ 

10Ti palha t'ônshi' pava cuarenta y cinco lhnincôpes ti lhechesh ti yit'eshema pa 

Lhcaanvacle cavôque ca Moisês, jan t'elhesh japi Israel lhavos ti yachaj'een ja am'e 

pa'na, ti yajulhjateyam pa lhfaclech ti yisclansha'neyam na yimônlhajayash. Nôqueesh 

ochenta y cinco nava yinincôpes, 

11taj ti jôjjeclay tsit'un'in jan lhjunash ti tsicheney ca Moisês ti jantuvalhey na cotsjaat, 

pa isjop ti tsifayuem ca javatclôn jan yijunash'in. 

12Pa lhe'naa ti jaya'lhesh'a ca anjutyam nôqueesh na cotsjaat utechatch'e nan nifacyam 

lhapesh pa Lhcaanvacle. Avaatsha natô'ya jan yie' japi lhcles ja pitej Anac ti lhech 

yie', ti usey java lhavtsates shi' ti yijôt'as. Taj ti yivaatsha jaych'aneshjop pa 

Lhcaanvacle ca nitatvoyich'e ca nits'efenesh ca jasaas japi lhech'e, yiey jan 

t'ônashesh.” 

13Pa lhechesh pa Josuê ti yit'eshem pa is pa Caleb, pa yijutem pa yie' pa Hebrón ca 

jaspa nitsôt'ajesh shi' papi lhcles. 

14Nôque lhjunash pa Hebrón ti yitsôt'ajesh pa Caleb shi' papi lhcles yamjey 

nôqueeshch'e, lhayaash pa Caleb ti ninvô'mesh ti yivooyshemch'e pa Lhcaanvacle 

lh'Dios papi Israel lhavos. 

15Vooy pa apis lhey pa Hebrón lhech pa Quiriat-arba, lhayaash pa Arba ti 

chiyashjatesh lhaôs pa pitej Anac. Ti nôjeshch'e côque pa caaj pa vatpiiyash yiey pa 

lhech cotsjaat. 

Josué 15 

Pa lhcootsjat'esh pa Judá 

1Pa lhcootsjat'esh ti yu'eshjop pa lhpôc'ôcshamsha'ne pa tc'a'sham pa Judá pa yamey 

pa yôj'esha'ne pa Edom, shi' pa fiyatjulh yamey pa am'e pa'na Zin. 

2Pa nôque tanvayshi yôj'esha'ne pa na'shey ti tôlh'e' ti yamey pa fiyatjulh pa Tovôc 

Yicavôm, 

3pa yitsavalh yiey pa fiyatjulh pa lhey Alhulhpôsenjayô, pa nash'e yiey pa am'e pa'na 

Zin shi' pa fiyatjulh pa Cades-barnea; pa yameychisham pa Hezrón, pa nash'e pa Adar 

pa tapecleyshicham pa Carca, 

4pan tôlh'e' shta ti yamey pa Asmón, ti tôlhey pa tovôc lhaôs yiey pa Egipto pa 

yôj'esha'ne pa tovôc Mediterráneo. Pa lhech yivayjatelhvatjulh yiey pa fiyatjulh. 

5Yiey pa lhumôcjinucjulh ti yivayjatelhvane pa Tovôc Yicavôm yiey pa yuy'esham pa 

tovôc Jordán. Ti lhech'e ti vacôtsôn'e pa yivayjatelhvane fchenajjulh, 

6ti yitsavalheyshi pa Bet-hogla pa nashey pa fchenajjulh pa Bet-arabá, lhech tôlh'e' ti 

yamey lhpa Lhavutej pa Bohán Ben-Rub'en; 

7pa nijooylha ti yitsavalh pa tavashay pa Acor yamey pa Debir pa vapecleyshi pa 

Gilgal, pan yie' pa t'ajuyish'e pa lhtacoyish'e pa Adumín, fiyatjulh pa tovôc lhaôs; 

vooy pa yôj'esha'ne pa nashey pa yalhatôlhch'een pa yinôôt En-semes pa yamey shta 

pa En-rogel; 

8pa lhechesh pa na'shey pa tavashay pa Ben-hinom, fiyatjulh pa lhtacoyish pa Jebús, 

nôque yich'e' Jerusalên; pa nijooylha ti yitsavalheyshi yiey pa lhatôj'e lhpa utiyuc yiey 

pa nuutch'ejulh pa tavashay Hinom, shi' pa fchenajjulh pa tavashay pa Refaim, 

9ti tôlh'e' pa lhôtôj'e lhpa utiyuc ti vapecley pa yinôôt yalhatôlhch'een Neftoa, pa 

yamey shta pava yitsates yiey lhpa utiyuc Efrón, pa na'shey pa Baala, pa lhanquey 

shta Quiriat-jearim. 

10Ti tôlh'e' pa Baal, pa yôj'esha'ne ti vapecley nuutch'ejulh ti yamey lhpa utiyuc Seir, 

pa nash'e pa Quesalón, yiey pa lhavôjqu'e pa fchenajjulh lhpa utiyuc Jearim, ti 

tapecleyshicham pa Bet-semes pa nash'e pa Timna 

11shi' pava lhtacôclesh yiey pa fchenajjulh pa Ecrón, pa vapecleyshi pa Sicrón, pa 

nashey lhpa utiyuc Baala, pa lhech tôlh'e' ti yamey pa Jabneel ti yôj'e'sha'ne pa tovôc 

Mediterráneo. 

12Pa yôj'e'sha'ne ti yivayjatelhvane yiey pa nuutch'ejulh pa tovôc Mediterráneo. 

Cavôque pava yivayjatvane pava yitsôt'ajesh ti chiyjuteem pa tc'a'sham pa Judá, shi' ti 

chiycatsônjatesh pa lhpôc'ôcshamsha'ne. 

Pa Caleb tjôcjanesh pa Hebrón shi' pa Debir 
(Jue 1.10-15) 

13Pa Josuê pa yijutem pa Caleb, lhaôs pa Jefone, pa t'iya'esh pa lhcootsjat'esh pa 

tc'a'sham pa Judá. Pan t'ônasheshem ti yiyôjiesha pa Lhcaanvacle, pa yijutem pa 

Quiriat-arba, nôque yich'e' Hebrón, pa yitsaat yiyashjatesh papi lhcles pa pitej Anac. 

14Pa Caleb yayjat'een pa lhech'e papi pu'jana lhcles pa Anac, papi lheyis, pa Sesai, pa 

Ahimán shi' pa Talmai. 

15Pa nijooylhach'e ti yicheyshi papi yiey pa Debir, pan lheyesh ti nich'a Quiriat-sefer, 

16pa yit'esh: “Papu ca nit'ecletaj shi' ca natjôcjantajesh nôque yitsaat, pa jajutey jayu 

ca lhjayaaesh lhja yôse Acsa.” 

17Pan tjôcjanesh pa yitsaat lhech pa lhfacl'a Otoniel, lhaôs pa Cenaz, vooy pa Caleb 

pa yijutem ti lhjaya'esh lhpa lhôse Acsa. 

18Meelh ti yiche'lhey pa lhajpôyich, pa Otoniel ti nachanesh lhpa Acsa ti t'aalhsha pa 

lhtata pa cotsjaat ti chivancu'e'. Pa lhechesh lhpa lhech ti t'eclet'esha'ne pa lhclô' 

cuvôyutaj, pa niy'ôs pa Caleb: —¿She pa ca jajut'ay? 

19—Jen ti jayalh'a —yit'esh ti yicuulh lhpa lhech—. Apis ti lhanjutyam ja cotsjaat 

yiey ja am'e pa'na yi'shi' ja Nêguev, anjutyam shta java yinôtes yalhatôlhch'een. Vooy 

pa lhech pa yijutem pava yinôtes yalhatôlhch'een yiey pa chishamnee shi' pava yiey 

pa shichaam. 

Pava lhavtsatesesh pa tc'a'sham pa Judá 

20Pavôque yitsôt'ajesh pa tc'a'sham pa Judá, ti chiycatsônjatesh pa t'ajôj'e pa 

lhpôc'ôcshamsha'ne. 

21Pava yitsates ti chiyjuteem yiey pa cotsjaat fiyatjulh, yiey pa yivayjatelhvane pa 

Edom, pava lhech: pa Cabseel, pa Edar, pa Jagur, 

22pa Cina, pa Dimona, pa Adada, 

23pa Cedes, pa Hazor, pa Itnán, 

24pa Zif, pa Telem, pa Bealot, 

25pa Hazor-hadata, pa Quiriot, pa Hezrón (pan lheyesh shta Hazor), 

26pa Aman, pa Sema, pa Molada, 

27pa Hazar-gada, pa Hesmón, pa Bet-pelet, 

28pa Hazar-sual, pa Beerseba, pa Bizotia, 

29pa Baala, pa Iim, pa Esem, 

30pa Eltolad, pa Quesil, pa Horma, 

31pa Siclag, pa Madmana, pa Sansana, 

32pa Lebaot, pa Silhim shi' pa Enrimón. Pa yamvatsham veintinueve pava yitsates 

nôquee pava niy'usa'ey yitsates. 

33Yiey pa tavashay ti chiyjutey shta pav'elh yitsates: pa Estaol, pa Zora, pa Asena, 

34pa Zanoa, pa En-ganim, pa Tapúa, pa Enam, 

35pa Jarmut, pa Adulam, pa Soco, pa Azeca, 

36pa Saaraim, pa Aditaim, pa Gedera shi' pa Gederotaim, ti yamvatsham pa catorce 

pava yitsates nôquee pava niy'usa'ey yitsates. 

37Pava yitsates lhech pa Zenán, pa Hadasa, pa Migdal-gad, 

38pa Dileán, pa Mizpa, pa Jocteel, 

39pa Laquis, pa Boscat, pa Eglón, 

40pa Cabón, pa Lahmam, pa Quitlis, 

41pa Gederot, pa Bet-dagón, pa Naama shi' pa Maceda, ti yamvatsham pa diesiceis 

pava yitsates nôquee pava niy'usa'ey yitsates. 

42Pava yitsates pa Libna, pa Eter, pa Asán, 

43pa Jifta, pa Asena, pa Nezib, 

44pa Keila, pa Aczib shi' pa Maresa, ti yamvatsham pa nueve pava yitsates nôquee 

pava niy'usa'ey yitsates. 

45Pa yitsaat Ecrón nôquee pava tavujuyvatjulh yitsates shi' pava niy'usa'ey yitsates, 

46tôlh'e' pa Ecrón ti yamey pa tovôc lhacôm'a pa lhcootsjat shalheema pa Asdod, 

nôquee pava niy'usa'ey yitsates. 

47Pa yitsaat Asdod nôquee pava tavujuyvatjulh yitsates shi' pava niy'usa'ey yitsates, 

shi' pa yitsaat Gaza nôquee pava tavujuyavatjulh yitsates shi' pava niy'usa'ey yitsates, 

yamey pa tovôc lhaôs yiey pa Egipto shi' pava yôj'esha'ne tovôc Mediterráneo. 

48Yiey pa cotsjaat utechatch'e chiyjuteem papi yiey pa Judá ti lhavtsatesesh: pa Samir, 

pa Jatir, pa Soco, 

49pa Dana, pa Quiriat-sana (lheyesh shta Debir), 

50pa Anab, pa Estemoa, pa Anim, 

51pa Gosên, pa Holón shi' pa Gilo, ti yamvatsham pa once pava yitsates. 

52Pava yitsates pa Arab, pa Duma, pa Esán, 

53pa Janum, pa Bet-tapúa, pa Afeca, 

54pa Humta, pa Quiriat-arba (lhanquey shta Hebrón), pa Sior, ti yamvatsham pa nueve 

pava yitsates nôquee pava niy'usa'ey yitsates. 

55Pava yitsates pa Maón, pa Carmel, pa Zif, pa Juta, 

56pa Jesreel, pa Jocdeam, pa Zanoa, 

57pa Cain, pa Gabaa shi' pa Timna, ti yamvatsham pa diez pava yitsates nôquee pava 

niy'usa'ey yitsates. 

58Pava yitsates pa Halhul, pa Bet-sur, pa Gedor, 

59pa Maarat, pa Bet-anot shi' pa Eltecón, ti yamvatsham pa seis pava yitsates nôquee 

pava niy'usa'ey yitsates. 

60Pava yitsates pa Quiriat-baal, lhanquey shta Quiriat-jearim, shi' pa Raba nôquee 

pava niy'usa'ey yitsates. 

61Yiey pa am'e pa'na pa chiyjutey pava yitsates pa Bet-arabá, pa Midín, pa Secaca, 

62pa Nibsán, pa Yitsaat Tsifoni, shi' pa Enfadi, yamvatsham pa seis pava yitsates 

nôquee pava niy'usa'ey yitsates. 

63Papi lhcles pa Judá pa ninayjat'een pa Jerusalên papi jebuseos ti lhech yie', pa 

yamjey nôqueeshch'e papi jebuseos ti yie' pa Jerusalên ti vanacshenelh papi lhcles pa 

Judá. 

Josué 16 

Pava lhcootsjatisesh pa Efraín shi' pa Manasês, lhcles pa Josê 

1Pa lhcootsjat'esh ti chiyjuteem ti yu'eshjop papi lhcles pa Josê tôlhesh'e yiey pa 

lhum'ôcjinucjulh pa tovôc Jordán yiey pa lhôtôjey pava yinôôtes yalhatôlhch'een yiey 

pa Jericó, pa lhech tôlh'e' ti nash'apee pa am'e pa'na pa nash'apee pava uticuy ti nash'e 

pa Jericó ti yamey pa Betel. 

2Tôlh'e' pa Betel, pa yamey pa Luz, pa naasham pa lhcootsjat papi arquitas pa yama 

pa Atarot; 

3pa na'shey nuutch'ejulh yiey pa lhcootsjat papi jafletitas, yôj'e pa yivayjatelhvane pa 

Bet-horón yiey pa Shichaam, pa yamey pa Gezer. Pa lhech tôlh'e' yiey pa uj tovôc 

Mediterráneo. 

4Pava yitsôt'ajesh ti chiyjuteem pa tc'acshamsha'ne pa Manasês shi' pa Efraín, lhlces 

pa Josê, nôque lhjunashch'e: 

Pava lhcootsjatisesh pa tc'a'sham pa Efraín 

5Pava yôj'e' ts'ivee pa lhcootsjat'esh pa lhpôc'ôcshamsha'ne pa tc'a'sham pa Efraín 

na'shey lhum'ôcjinucjulh, tôlh'e' pa Atarot-adar ti yamey pa Bet-horón ti 

Tavaychisham. 

6Lhech tôlh'e' ti yamey pa uj tovôc Mediterráneo. Yôj'e'sha'ne pa fchenajjulh yiey pa 

Micmeta, ti tôlh'e' pa yôj'e'sha'ne pa yamey pa lhum'ôcjinucjulh yiey pa Taanat-silo, 

pa na'shey pa Janoa 

7pa tapecleyshicham pa Atarot shi' pa Naarat, pa yamjulh pa Jericó pa yitsavalhsham 

pa tovôc Jordán. 

8Tôlh'e' pa Tapúa, pa yôj'e'sha'ne ti na'shey pa nuutch'ejulh pa yama pa tovôc lhaôs 

Caná shi' pa uj tovôc Mediterráneo. Pôque lhcootsjat'esh ti chiyjuteem pa tc'a'sham pa 

Efraín, ti chiycatsônjatesh pa lhpôc'ôcshamsha'ne. 

9Caaj shta pav'elh t'ajôôjjô yitsates shi' pava niy'usa'ey yitsates yi'shi' pa lhcootsjat'esh 

pa tc'a'sham pa Manasês, ti chiyjuteem papi yi'shi' pa Efraín. 

10Taj ti pa tc'a'sham pa Efraín ninayjat'een pa Gezer papi cananeos lhech yie', pa 

yin'ate ts'ivee ti yi'shi' papi lhech, lhamataj ti yifaycutesh ca niney pava t'ajuya pa 

vatvacleyash. Pa yamjey nôqueeshch'e 

Josué 17 

Pava lhcootsjatisesh pa tc'a'sham pa Manasês 

1Pôque lhcootsjat'esh ti chiyjuteem pa tc'a'sham pa Manasês, pa c'utsa'jesh lhaôs pa 

Josê. Nôquee pa Maquir, pa lhech vatclônjanaj, pa lhech c'utsa'jesh lhaôs pa Manasês 

ti lhtata'esh pa Galaad, pa chiyjuteem pa cotsjaat Galaad shi' pa Basán, 

lhum'ôcjinucjulh pa Jordán. 

2Pa yu'eshjop shta ts'ivee pa cotsjaat ti chiyjuteem, yiey pa t'ajôj'e pa 

lhpôc'ôcshamsha'ne, shi' pap'elh lhcles pa Manasês: pa Abiezer, pa Helec, pa Asriel, 

pa Siquem, pa Hefer shi' pa Semida, papi lhech lhcles pa Manasês lhantôclishjes pa 

Josê. 

3Taj ti pa Zelofehad, pa lhech lhaôs pa Hefer lhantôcshich'a pa Galaad, pa lhech lhaôs 

pa Maquier pa lhantôcshich'a'esh pa Manasês, pa lhech amem papi lhcles yitsjôy, 

tsi'sheem papi velhanôjesh ôcjeclôy lhcles, papi lhech lheyis: lhpa Maala, lhpa Noa, 

lhpa Hogla, lhpa Milca shi' lhpa Tirsa. 

4Papi lhech yichey pa vatcasinô Eleazar shi' pa Josuê shi' shta papi lhanvaclesesh papi 

lhchifas, ti yit'eshaan ts'ivee: “Pa Lhcaanvacle yiyôjiesha ca Moisês ca nanjuteelhyam 

pa cotsjaat, jan lhjunashesh japi yivelhavot'elh.” Pa lhechesh pa Josuê pa yijutem pa 

cotsjaat pan lhjunash papi lhavelhavot pa lhtata, pan t'ônashesh pa Lhcaanvacle ti 

yiyôjiesha. 

5Pa lhech lhjunashesh pa tc'acsham pa Manasês ti chiyjutey pava napu'nôjesh 

t'iyasesh, nôquee shta pava lhcootsjatis pa Galaad shi' pa Basán, ti lhum'ôcjinucjulh pa 

Jordán, 

6lhayaash papi lhcles ôcjeclôy pa Manasês ti chiyjuteem pa cotsjaat pan lhjunash papi 

yitsjôy. Pa cotsjaat Galaad pa chiyjuyjata pap'elh lhcles pa Manasês. 

7Pa lhcootsjat'esh pa tc'a'sham pa Manasês nash'e' pa Aser ti yamey pa Micmetat, yie' 

t'ajuyish pa Siquem, pa t'ajuyey shta pa fiyatjulh pa yamey pa yalhatôlhch'een yinôôt 

Tapúa. 

8Yamsha pa cotsjaat Tapúa ti yamelhvatjulh pa tc'a'sham pa Manasês, ti yôj'e'sha'ne 

vatjulh pa Manasês pa lhech yitsaat yitsôt'ajesh pa tc'a'sham pa Efraín. 

9Pa nijooylha ti tapecleyshicham pa yôj'e'sha'ne yiey pa fiyatjulh pa yamey pa tovôc 

lhaôs yie' pa Caná, pava lhech lhavtsatesesh pa Efraín yi'shi' pava lhavtsatesesh pa 

Manasês, ti yôj'e'sha'ne pa fchenajjulh pa tovôc lhaôs yitsôt'ajesh pa Manasês, 

shalheemey pa yich'e'sham pa uj tovôc. 

10Pa Efraín tavayey pa fiyatjulh pa tovôc lhaôs, vooy pa Manasês tavayey pa 

fchenajjulh ti yivayjatvane ts'ivee pa uj tovôc Mediterráneo, nôquee pava 

lhcootsjatisesh pa tc'a'sham pa Aser tavayey fchenajjulh vooy papi tô'lha pa Isacar 

yiey lhum'ôcjinucjulh. 

11Chiyjuteem shta pa Manasês pav'elh yitsates yiey pava lhcootsjatisesh pa Isacar shi' 

pa Aser, pava ve'lha ts'ivee niy'usa'ey yitsates shalheema: pa Bet-seán, pa Ibleam, pa 

Dor, pa Endor, pa Taanac shi' pa Meguido, shi' pava pu'jana uticuy lhcles. 

12Taj ti papi tc'a'sham pa Manasês pa nichinjuteem pava lhech yitsates, lhayaash papi 

cananeos yitjateshc'oya ti lhech yie'. 

13Vooy ti nijooylhach'e papi Israel lhavos ti yash'apee ti yiyôjiesha papi cananeos ti 

yine'mey pa t'ajuya pa vatvacleyash, taj ti pa ninayjat'een pa lhech'e. 

Papi lhcles pa Josê chiyjutem pava yitac 

14Papi lhcles pa Josê pa yit'eshaan pa Josuê: —¿Ta t'e lhayaash ti tsi'sha ti ve'lha ti 

chiyu'jelhyam pa cotsjaat, ca yaaclojtajeelh ti apis ti yiisinatelhyam pa Lhcaanvacle? 

15Pa yicuulh pa Josuê: —Ca aaclojtajeelh tanca ajulhtajelhsham nava uticuy yiey na 

Efraín, pa meelhey java yitac ca at'ovôselhch'e yiey ja lhcootsjat japi ferezeos shi' japi 

refaitas. 

16Papi lhech pa yit'esh ts'ivee: —Yijô' navôque uticuy ti tanca yajulhelhsham. Taj ti 

japi cananeos ti yie' pa tavashay caajem java caletas clesanlhiy, pa lhech lhjunash japi 

yie' ja Bet-seán shi' java niy'usa'ey lhavtsates japin yie' ja tshimch'e yi'shi' ja Jezreel. 

17Pa lhechesh pa yit'esh ti yicuulh pa Josuê papi lhcles pa Josê, lhech pa 

tc'a'shamsha'ne pa Efraín shi' pa Manasês: —Avaatsheelh aaclojelh uj shta pa unajelh, 

pa tanca tsi'shaa jayu ca ve'lhaa pa cotsjaat, 

18vooy shta anôque utiyuc yi'apee na yita' natsôt'ajesh jayu, vooy avaatsheelh 

caajelh'am jayu pava tôlhe'lhaam. Vooy japi cananeos, pa ayjatelh'een jayu jô lhech'e, 

lhamataj japi lhech ti t'unvatsham'in shi' ti caajem java caletas clesanlhiy. 

Josué 18 

Pava lhcootsjatisesh pap'elh tc'acshamsha'ne 

1Pant'ajôôjam papi Israel lhavos ti tay'evane pa Silo, ti lhech yan'e' pa Tsha'nuvo'esh ti 

Chivatvanelh'e pa Dios. Ti pa'lha chitjôcjanesh pa cotsjaat, 

2lhamataj ti jôjjeclay mônlhee papi napu'yama tc'acsham Israel lhavos ti jôjjeclay 

ampa ca chinjuteem. 

3Pa lhechesh pa Josuê pa yit'esha papi Israel lhavos: “¿She papi lhaschieshelhjop ca 

natsôt'ajeshelh na cotsjaat ti yijutelh'ay pa Lhcaanvacle pa lh'Dios papi acchevot'elh? 

4Etônelheyshi papi pu'jana nivacle yiey ja tc'acshamsha'ne, jaspa jachench'e pa 

nijôchich'e lhacôm'a na cotsjaat ca nanchaajyi pa t'ônashesh ca jaspa isa'jop ca 

c'acatsônjateshelh. 

5Papi lhech nivacle isjop ca nicatsônjat na cotsjaat pa napu'nama pava t'iyaseesh, pa 

ya aj na java lhcootsjativshayesh ja Judá fiyatjulh shi' ja lhcootsjat'esh japi lhcles pa 

Josê fchenajjulh. 

6Vooy ca natsjuulhtajshi ja cotsjaat pava napu'yama t'iya'shesh, pa nanchaajyi jayu 

pava yi'sesh'e, pa jôvesh'e jayu t'ajuyish pa Lhcaanvacle yi'Dioselh ca ju'tajeshjop. 

7Vooy japi levitas tan jayu pa ca chinjuteem, lhayaash ti chiyjuteem ts'ivee ti 

lhcasinôclesh pa Lhcaanvacle. Vooy ja tc'acsham ja Gad shi' ja Rubên nôquee ja 

pacham ja tc'a'sham ja Manasês ti apis ti yitsôt'ajesh yiey ja cotsjaat ja 

lhum'ôcjinucjulh ja tovôc Jordán, jan yijutem ca Moisês, lhcavo pa Lhcaanvacle.” 

8Papin yichey ti yisclanch'e pava yi'sesh'e pa cotsjaat pa chiycheney ti yiyôjiesha pa 

Josuê: “Meelhey lhacôm'a na cotsjaat ca anicatsônjateshelh, pa atpecleelh ca 

avaclhitajeshelh, vooy yivaatsha ju'eshjop jayu yiey na Silo, yiey t'ajuyish pa 

Lhcaanvacle.” 

9Papi lhech nivacle pa yich'in pa yijôchich'e lhacôm'a pa cotsjaat, pa vacôtsônesh 

pava yitsates pava napu'yama lhpôc'ôjam pa yi'sesh'e ts'ivee lhacôm'a. Pa nijooylha ti 

vapecleshey'in pa vat'ichavat Silo, pan yie' pa Josuê. 

10Pa lhechesh pa Josuê pa yicatsônjatesh pa cotsjaat papi Israel lhavos ti yiey pa Silo, 

ti yiesh'e t'ajuyish pa Lhcaanvacle ti yu'eshjop. 

Pa lhcootsjat'esh pa tc'a'sham pa Benjamín 

11Ve'lheesh ti yu'eshjop pa lhpôc'ôcshamsha'ne pa tc'a'sham pa Benjamín ti 

chiyjuteem ts'ivee pa cotsjaat yi'shi' pa lhcootsjat'esh pa Judá shi' papi tô'lha pa Josê. 

12Pa yôj'esha'ne pa lhech cotsjaat tôlh'e' pa fchenajjulh yiey pa tovôc Jordán, pa 

na'shey pacham yiey pa fchenajjulh pa Jericó, pa naasham pa cotsjaat utechat yiey pa 

nuutch'ejulh, pa tanjuyey yiey pa am'e pa'na Bet-avên. 

13Pa lhech tôlh'e' ti yitsavalheyshi pa Luz (nôque yich'e' Betel) fiyatjulh, pa 

tapecleyshicham pa Atarot-adar yiey lhpa utiyuc fiyatjulh pa Bet-horón Shichaam; 

14vooy pa yôj'e'sha'ne pa vapecley yiey pa uj tovôc Mediterráneo yiey pa lhtacoyish 

pa fiyatjulh lhpa utiyuc t'ajuyish'e pa Bet-horón, pa yamey pa Quiriat-baal, lhanquey 

shta Quiriat-jearim, pan yitsôt'ajesh pa tc'a'sham pa Judá. Lhech yôj'e'sha'ne yiey pa 

lhum'ôcjinuc. 

15Pa yôj'esha'ne pa fiyatjulh pa na'shey yiey pa Quiriat-jearim, ti yitsavalh yiey pa 

nuutch'ejulh pa yamey pa yinôôt yalhatôlhch'een pa Neftoa, 

16pa tapecleysha'ne yiey pa yôj'e' lhpa utiyuc t'ajuyish'e pa tshimch'e Ben-hinom, 

fchenajjulh pa tshimch'e Refaim. Pa vapecleyshicham pa tshimch'e Hinom, pa nash'e 

pa fiyatjulh yiey pa lhtacoyish pa yitsaat Jebús, pa yitsavalh pa yinôôt yalhatôlhch'een 

pa En-rogel. 

17Pa nijooylha ti vapecleysha'ne pa fchenajjulh ti na'shey pa En-semes, pan tôlh'e' ti 

yamey pa Gililot, yiey pa lhtacoyish pa Adumín, pa tapecleyshicham lhpa Utej yiey 

pa Bohán Ben-Rubên (nôque yich'e' Lhaôs pa Rubên); 

18pa nashch'e lhavôôj pa fchenajjulh yiey pa lhtacoyish t'ajuyish'e pa tshimch'e pa 

Jordán, pa yamjam pa Jordán 

19pa nash'e pa fchenajjulh pa Bet-hogla, pa yamey pa yôj'e'sha'ne yiey pa fchenajjulh 

pa lhavôj'e pa uj Tovôc Yicavôm, yiey pan yich'esham pa tovôc Jordán. Côque 

yôj'e'sha'ne yiey pa fiyatjulh. 

20Vooy pa tovôc Jordán yôj'e'sha'ne yiey pa lhum'ôcjinucjulh. Pavôque yôj'e'sha'ne 

ts'ivee pa lhcootsjat ti chiycatsônjatesh pa lhpôc'ôcshamsha'ne pa tc'a'sham pa 

Benjamín. 

21Pava yitsates ti chiyjuteem pa lhpôc'ôcshamsha'ne pa tc'a'sham pa Benjamín pava 

lhech tavayjulh: pa Jericó, pa Bet-hogla, pa Emec-casis, 

22pa Bet-arabá, pa Zemaraim, pa Betel, 

23pa Avim, pa Pará, pa Ofra, 

24pa Quefar-haamoni, pa Ofni shi' pa Geba, pa yamvatsham pa doce pava yitsates shi' 

pava niy'useey yitsates. 

25Nôquee pa Gabaón, pa Ramá, pa Beerot, 

26pa Mizpa, pa Cafira, pa Mozah, 

27pa Requem, pa Irpeel, pa Tarala, 

28pa Zela, pa Elef, pa Jebús (lhech pa Jerusalên), pa Gabaa shi' pa Quiriat, pa 

yamvatsham pa catorce pava yitsatesh shi' pava niy'useey yitsates. Pôque 

lhcootsjat'esh ti chiyjuteem pa lhpôc'ôcshamsha'ne pa tc'a'sham pa Benjamín. 

Josué 19 

Pa lhcootsjat'esh pa tc'a'sham pa Simeón 

1Pa napu'eyshi lhcootsjat'esh ti chiyu'esh ti chiyjuteem pa lhpôc'ôcshamsha'ne pa 

tc'a'sham pa Simeón. Pa lhech lhcootsjat'esh mônlheeshi pa tc'a'sham pa Judá, 

2pava lhech yitsates pa Beerseba, pa Seba, pa Molada, 

3pa Hazar-sual, pa Bala, pa Ezem, 

4pa Eltolad, pa Betul, pa Horma, 

5pa Siclag, pa Bet-marcabot, pa Hazar-susa, 

6pa Bet-lebaot shi' pa Saruhên, pa yamvatsham pa trece pava yitsates shi' pava 

niy'useey yitsates. 

7Nôquee pava yitsates chiyjutey pa En-rimón, pa Eter shi' pa Asán, nôquee pava 

niy'useey yitsates, 

8pa ve'lheesh pav'elh niy'useey yitsates ti yamja yiey pa Baalat-beer, lhech pa yitsaat 

Ramat, yiey pa Nêguev. Pavôque lhcootsjatesesh ti chiyjuteem pa lhpôc'ôcshamsha'ne 

pa Simeón. 

9Vooy pa tc'a'sham pa Simeón mônlheeshi pa lhcootsjat pa Judá, lhayaash pa lhech 

tc'a'sham ti ya'shem pa cotsjaat, ti chiyjuteem pacham pa Simeón pa cotsjaat ti 

yitsôt'ajesh pa Judá. 

Pa lhcootsjat'esh pa tc'a'sham pa Zabulón 

10Pa pu'jana'eyshi cotsjaat ti chiyu'eshjop ti chiyjuteem pa lhpôc'ôcshamsha'ne pa 

tc'a'sham pa Zabulón. Pa yôj'e'sha'ne yamey pa Sarid, 

11pa na'shey nuutch'ejulh pa yamey pa Marala shi' ti yamey pa Dabeset, pa 

yôj'e'sha'ne pa tovôc lhaôs yiey t'ajuyish pa Jocneam. 

12Ti tôlh'e' pa Sarid, pa yivayjatelhvane pa na'shey lhum'ôcjinucjulh pa yamey pa 

Quislot-tabor, pa lhech na'shey pa Daberat pa yameychisham pa Jafía. 

13Pa lhech'e pa yôj'e' vatjulh ti na'shey lhum'ôcjinucjulh yiey pa Gat-hefer, pa na'shey 

pa Ita-cazín pa yamey pa Rimón, pa tapecleysha'ne pa Nea. 

14Ti tôlh'e' pa fchenajjulh pa yôj'e'sha'ne vatjulh pa vapecleysha'ne pa Hanatónpa pa 

yitsavaelhey pa tshimch'e pa Jefte-el. 

15Pa lhech cotsjaat yi'shi' pava doce yitsates nôquee pava niy'useey yitsates tajulhshi, 

pava lhech: pa Catat, pa Naalal, pa Simrón, pa Idala shi' pa Belên. 

16Pôque cotsjaat chiyjuteem pa lhpôc'ôcshamsha'ne pa tc'a'sham pa Zabulón, nôquee 

pava yitsates shi' pava niy'useey yitsates. 

Pa lhcootsjat'esh pa tc'a'sham pa Isacar 

17Pa yichatjulheyshi cotsjaat ti chiyu'eshjop ti chiyjuteem pa lhpôc'ôcshamsha'ne pa 

tc'a'sham pa Isacar. 

18Pa lhcootsjat'esh yi'shi' pava yitsates pa Jezreel, pa Quesulot, pa Sunem, 

19pa Hafaraim, pa Sihón, pa Anaharat, 

20pa Rabit, pa Quisión, pa Abez, 

21pa Remet, pa En-ganim, pa En-hada shi' pa Bet-pases, 

22pa yivayjatvane yamey pa Tabor, pa Sahazima shi' pa Bet-semes, yôj'esha'ne pa 

tovôc Jordán, pa yamvatsham pa diecisêis pava yitsates nôquee pava niy'useey 

yitsates. 

23Pôque cotsjaat chiyjuteem pa lhpôc'ôcshamsha'ne pa tc'a'sham pa Isacar, nôquee 

pava yitsates shi' pava niy'useey yitsates. 

Pa lhcootsjat'esh pa tc'a'sham pa Aser 

24Pa ve'lhanôjesh cotsjaat ti chiyu'eshjop ti chiyjuteem pa lhpôc'ôcshamsha'ne pa 

tc'a'sham pa Aser, 

25pa yi'shi' pava yitsates pa Helcat, pa Halí, pa Betên, pa Acsaf, 

26pa Alamelec, pa Amad shi' pa Miseal, ti yamey pa nuutch'ejulh pa yama lhpa utiyuc 

Carmelo shi' pa Sihor-libnat. 

27pa yôj'e'sha'ne vatjulh yiey pa lhum'ôcjinucjulh ti nashey fchenajjulh pa yama pa 

Bet-dagón, ti yamjulh pa lhcootsjat pa tc'a'sham pa Zabulón, pa tshimch'e pa Jefte-el, 

pa Bet-emec, pa Neiel, pa ve'lheesh pa naashi yiey pa Cabul, 

28pa yôj'e'sha'ne pa Abdón, pa Rehob, pa Hamón shi' pa Caná, pa yamey pa uj yitsaat 

Sidón. 

29Pa vooy pa yôj'e' vatjulh pa vapecleysha'ne pa Ramá, pa yama pa yitsaat yijôt'aj 

Tiro, pa ve'lheesh na'shey pa Hosa, pa yamjam pa uj tovôc Mediterráneo. Nôquee pa 

Mahaleb, pa Aczib, 

30pa Uma, pa Afec shi' pa Rehob, pa yamvatsham veintidós pava yitsates nôquee pava 

niy'useey yitsates tajulhshi. 

31Pôque cotsjaat ti chiyjuteem pa lhpôc'ôcshamsha'ne pa tc'a'sham pa Aser. 

Pa lhcootsjat'esh pa tc'a'sham pa Neftalí 

32Pa ve'lhayama cotsjaat ti chiyu'eshjop ti chiyjuteem pa lhpôc'ôcshamsha'ne pa 

tc'a'sham pa Neftalí. 

33pa lhcootsjat'esh tôlh'e' pa Helef, pa Alón-saananim, pa Adami-neceb shi' pa 

Jabneel, ti yama pa Lacum, pa yamjam pa tovôc Jordán. 

34Ti tôlh'e' nuutch'ejulh, pa yôj'e' vatjulh ti na'shey pa Aznot-tabor, shi' ti nash'e pa 

Hucoc, ti nashey fiyatjulh pa yamjulh pa lhcootsjat pa tc'a'sham pa Zabulón, pa 

nuutch'ejulh pa lhcootsjat pa tc'a'sham pa Aser. Pa lhum'ôcjinucjulh pa lhcootsjat pa 

tc'a'sham pa Neftalí ti yama pa tovôc Jordán. 

35Pava yitsates yijôt'as ti chiyjuteem lhech: pa Sidim, pa Zer, pa Hamat, pa Racat, pa 

Cineret, 

36pa Adama, pa Ramá, pa Hazor, 

37pa Cedes, pa Edrei, pa En-hazor, 

38pa Irón, pa Migdal-el, pa Horem, pa Bet-anat shi' pa Bet-semes. Pa yamvatsham 

diecinueve pava yitsates nôquee pava niy'useey yitsates tajulhshi. 

39Pôque cotsjaat nôquee pava yitsates shi' pava niy'useey yitsates ti chiyjuteem pa 

lhpôc'ôcshamsha'ne pa tc'a'sham pa Neftalí. 

Pa lhcootsjat'esh pa tc'a'sham pa Dan 

40Pa napu'yama cotsjaat ti chiyu'eshjop ti chiyjuteem pa lhpôc'ôcshamsha'ne pa 

tc'a'sham pa Dan. 

41Pa lhech cotsjaat yi'shi' pava yitsates pa Zora, pa Estaol, pa Ir-semes, 

42pa Saalabín, pa Ajalón, pa Jetla, 

43pa Elón, pa Timnat, pa Ecrón, 

44pa Elteque, pa Gibetón, pa Baalat, 

45pa Jehud, pa Bene-berac, pa Gat-rimón, 

46pa Mejarcón shi' pa Racón, nôquee pa cotsjaat t'ajuyish'e pa Jope. 

47Taj ti pa lhech cotsjaat pa nintajulhsham ts'ivee, pa yich'in papi tc'a'sham pa Dan ti 

t'eclet'a pa yitsaat Lesem, pa yijutlhavne ts'ivee pa lhech ti tif'e' lhacôm'a papi lhech 

yie'. Pa lhech yie'in ts'ivee yiey pa yitsaat, pa yivômjatesh pa lhey pa yeyiyanesh Dan 

ti yetônesh papi lhacchevot. 

48Pôque cotsjaat nôquee pava yitsates shi' pava niy'useey yitsates ti chiyjuteem pa 

lhpôc'ôcshamsha'ne pa tc'a'sham pa Dan. 

Pa lhcootsjat'esh pa Josuê 

49Ti tifeshch'e papi Israel lhavos ti vanaatsjulhesh pa cotsjaat ti ve'lhee ts'ivee ti 

ts'ôteyesh, pa yijutem ts'ivee pa Josuê pa cotsjaat yi'shi' pa lhcootsjat pap'elh. 

50Pan t'ônashesh pa Lhcaanvacle ti tayôjijanesh ti yijutem pa yitsaat Timna-sera, yiey 

pa cotsjaat utechatch'e yi'shi' pa Efraín, pa lhech t'a'lha pa Josuê. Pa Josuê pa 

yachajeshch'e pa lhech yitsaat pa lhech yie'in. 

51Lhacôm'a pavôque cotsjatis pa vatcasinô Eleazar, pa Josuê shi' papi lhanvaclesesh 

papi lhchifas ti yu'jem ts'ivee pa tc'acshamsha'ne papi Israel lhavos ti yiesh'e t'ajuyish 

pa Lhcaanvacle yiey pa chiyuy'een pa Tsha'nuvo'esh ti Chivatvan'e yiey pa Silo. Pa 

nôque lhjunash ti vacôtsônesh lhacôm'a pa cotsjaat. 

Papi Israel lhavos yinôôclhanitey pava yitsates chit'afiyshi 
(Nm 35.6-34; Dt 4.41-43; 19.1-13) 

Josué 20 

1Pa Lhcaanvacle yasinôquiem pa Josuê pa yit'esha: 

2“Asinôyeshc'oya napi Israel lhavos pa anfacleem ca natpayeyshisha'ne pava yitsates 

ti chit'afiyshi, jan jayônasheshem ti jayôjiesha ja Moisês. 

3Ca nivômjataj papu pap'elh ti yivo'matan, ti ninaychavalhtajey, pa isjop ca niclôtey 

pava lhech yitsates jaspa chiynujumatseneshjulh pa lhavelh ti tcaatshayesh pan 

chiyvômjat. 

4Pan t'afiyey pava ve'lha pa lhech pa nameyjop pa lhashi pa yitsaat shi' ca 

nitônôclhanitshem papi nitaôvclaseesh pa yitsaat. Pa lhecheesh papi lhech pa 

nivashanem ca nôcjaam pa yitsaat ca nôv'e'in. 

5Pa lhech lhavelh pan chiyvômjat ti t'atshay'apee vooy papi nitaôvclaseesh pa cotsjaat 

tan jayu ca nijutfach'ee pan t'afiyshi, lhayaash ti yiclôn pa lhavelh ti 

ninaychavalhtaje'mey ti nincônitshitaj. 

6Taj ti pan vant'ôfiitshi mônlhaashi jayu pa yitsaat namjey ca naôvtajesh'e t'ajuyish 

lhacôm'a papi lhtachifas ca nasclantajemch'e, pa namjey ca nivaftaj pa vatcasinô 

lhanvacle pa nalhu ti jôjjeclay mônlheesh pa lhcumjat. Pa nanjooylhach'e pan 

vant'ôfiitshi ca napecley jayu pan tôlhshi' ti yiclôt, pan yie' pa yitsôt'ajesh lhajpôyich 

shi' pa lhavtsaat.” 

7Pa lhechesh papi Israel lhavos pa t'apayeshisha'ne pava yitsates ti chit'afiyshi pa 

Cedes yiey pa Galilea, yiey pava lhavuticuy pa Neftalí, pa Siquem yiey pava 

lhavuticuy pa Efraín, shi' pa Quiriat-arba, lhqueyesh shta Hebrón, yiey pava 

lhavuticuy pa Judá. 

8Pa pachamey pa tovôc Jordán yiey pa lhtacoyish pa am'e pa'na yiey lhum'ôcjinucjulh 

pa Jericó, pa t'apayeshi ts'ivee pa Beser, yiey pa tc'a'sham pa Rubên; yiey pa cotsjaat 

Galaad t'apayeshi ts'ivee pa Ramot, pa tc'a'sham pa Gad; yiey pa cotsjaat Basán pa 

t'apayeshi ts'ivee pa Golán, pa tc'a'sham pa Manasês. 

9Pavôque yitsates ti t'afiyshi t'apayeshisha'ne ts'ivee t'ajuya lhacôm'a papi Israel 

lhavos shi' papi vena tôlhshi' ti yi'shi' ts'ivee. Pava lhech isjop ti t'afiyshi pa yie' papi ti 

yivômjat peelh ti yivo'matan, pa jaspa pa lhavelh pan chiyvômjat pa tanca 

natcaatshaych'e ca p'alhaa ca niclôn ti jôjjeclay ninasclanch'e papi lhtachifas. 

Pava lhavtsates papi levitas 
(1 Cr 6.54-81) 

Josué 21 

1-2Papi lhanvacles pa t'ajôôjamsha'ne papi levitas pa yichey ts'ivee pa Silo, yiey pa 

cotsjaat Canaán, ti tasinôyey pa vatcasinô Eleazar, pa Josuê shi' papi lhanvacles pa 

t'ajôôjamsha'ne pa tc'acshamsha'ne papi Israel lhavos. Pa lhech'e ti yit'esh ts'ivee: 

“Vooy ca Moisês yiyôjiesha pa Lhcaanvacle ca nanjuteelhyi pava yitsates ca jôvelh'e, 

nôquee pava lhjotoy t'ajuya java yiclôyelh yivaatsheelh.” 

3Pa lhechesh papi Israel lhavos pa yijutem papi levitas pava t'ajôôj jô ti lhavtsatesesh 

shi' pava lhjotoy, yiey pan t'ônasheshem pa Lhcaanvacle. 

4Pa vatjutsa' ti yu'eshjop pa t'ajuya papi lhpôc'ôcshamsha'ne levitas lhclesesh pa Coat. 

Vooy papi coatitas, lhclesesh pa vatcasinô Aarón pa chiyjuteem pava trece yitsates, 

pava lhech tô'lha pava tc'acsham pa Judá, pa Simeoón shi' pa Benjamín. 

5Vooy pap'elh coatitas chiyjuteem pava napu'nôjesh yitsates pava lhech tô'lha pava 

lhc'acshamsha'ne pa Efraín shi' pa Dan nôquee pa pacham tc'a'sham pa Manasês. 

6Ti nôjeshch'e cavôque vooy papi lhpôc'ôshamsha'ne levitas ti lhclesesh pa Gersón pa 

chiyu'eshjop ti chiyjutey pava trece yitsates, pava lhech tô'lha pava tc'acsham pa 

Isacar, pa Aser, pa Neftalí shi' pa pacham tc'a'sham pa Manasês yiey pa Basán. 

7Pa vooy papi lhpôc'ôcshamsha'ne levitas ti lhclesesh pa Merari pa chiyjuteem pava 

doce yitsates, pava lhech tô'lha papi tc'acshamsha'ne pa Rubên, pa Gad shi' pa 

Zabulón. 

8Papi Israel lhavos ti yicatsônjatesh papi levitas pa yu'eshjop pava yitsates shi' pava 

lhjotoy t'ajuya pava lhclôy, pan t'ônasheshem pa Lhcaanvacle ti yiyôjiesha pa Moisês. 

9Pava lhech yitsates ti chiyit'esha ti chiyjuteem pava tô'lha pa tc'a'sham pa Judá shi' 

pava tô'lha pa tc'a'sham pa Simeón, 

10pa chiyjuteem papi levitas pa yitsôt'ajesh pa lhpôc'ôcshamsha'ne papi tô'lha pa Coat, 

lhclesesh pa Aarón, lhayaash ti chiyjutsjatesh ti chiyu'eshjop papi lhech. 



456 

 

 
Nivacle Bible  

© 1994,  Sociedades Bíblicas Unidas. 
 

 
 

 

11Yiey pa cotsjaat utechatch'e yiey pa Judá ti chiyjutey pa Quiriat-arba, pa lhech 

Hebrón, pa chiyashjat ti lhavtsat'esh papi lhcles pa pitej lhey Anac, nôquee pava 

lhjotoy t'ajuya pava lhclôy. 

12Taj ti pava cotsjatisesh shi' pava ni'usa'ey yitsates yi'shi' pa yitsaat pa chiyjuteem ti 

yitsôt'ajesh pa Caleb, lhaôs pa Jefone. 

13Jô'tajesh pa Hebrón, pa lhech yitsaat ti t'afiyshi pan yie' papi ti yiclôn papu, pa 

chiyjuteem papi lhclesesh pa vatcasinô Aarón pavôque yitsates: Pa Libna, 

14pa Jatir, pa Estemoa, 

15pa Holón, pa Dabir, 

16pa Aín, pa Juta shi' pa Bet-semes. Pava lhech yichatjulhyama yitsates chiyitsjulhesh 

pava yitsôt'ajesh lhjotoy t'ajuya pava lhclôy. 

17Vooy pa tc'a'sham pa Benjamín ti tô'lha ti chiyjuteem pa Gabaón, pa Geba, 

18pa Anatot shi' pa Almón, pa yamvatsham pava yichatjulh yitsates, nôquee pava 

yitsôt'ajeesh lhjotoy t'ajuya pava lhclôy, 

19pa lhjunashch'e pava lhavtsates papi vatcasinôc lhclesesh pa Aarón pa yamvatsham 

trece, pa ve'lhee ts'ivee pava yitsôt'ajesh lhjotoy t'ajuya pava lhclôy. 

20Vooy pap'elh lhpôc'ôcshamsha'ne levitas lhclesesh pa Coat pa chiycatsônjatesh pava 

lhavtsates pa tc'a'sham pa Efraín. 

21Yiey pava lhavuticuy pa Efraín ti chiyjuteem pa Siquem, pa lhech yitsaat chit'afiyshi 

t'ajuya papi yiclôn papu, nôqueey shta pa Gezer, 

22pa Kibsaim shi' pa Bet-horón, pa yamvatsham pava yichatjulh yitsates nôquee pava 

yitsôt'ajesh lhjotoy t'ajuya pava lhclôy. 

23Pava tô'lha pa tc'a'sham pa Dan ti chiyjutey pa Elteque, pa Gibetón, 

24pa Ajalón shi' pa Gat-rimón, pa yamvatsham pava yichatjulh yitsates nôquee pava 

lhjotoy t'ajuya pava lhcôy; 

25shi' pava tô'lha pa pacham tc'a'sham pa Manasês pa chiyjutey pava napu' yitsates, pa 

Taanac shi' pa Gat-rimón, nôquee pava lhjotoy t'ajuya pava lhclôy; 

26pa nôque lhjunash pava lhavtsatesesh pa lhpôc'ôcshamsha'ne papi coatitas pa 

yamvatsham napu'nôjesh nôquee pava yitsôt'ajesh lhjotoy t'ajuya pava lhclôy. 

27Vooy papi levitas lhclesesh pa Gersón pa chiyjuteem pava napu' yitsates, ti tô'lha pa 

pacham tc'a'sham pa Manasês, nôquee pava yitsôt'ajesh lhjotoy t'ajuya pava lhclôy: pa 

Golán, yiey pa Basán, ti t'ajuya pa lhech yitsaat ti chit'afiyshi, shi' pa Bestera. 

28Pava tô'lha pa tc'a'sham pa Isacar ti chiyjutey pa Cisón, pa Daberat, 

29pa Jarmut shi' pa Enganim, pa yamvatsham pava yichatjulh yitsates nôquee pava 

yitsôt'ajesh lhjotoy t'ajuya pava lhclôy. 

30Pava tô'lha pa tc'a'sham pa Aser pa chiyjuteem pa Misael, pa Abdón, 

31pa Helcat shi' pa Rehob, pa yamvatsham pava yichatjulh yitsates nôquee pava 

yitsôt'ajesh lhjotoy t'ajuya pava lhclôy. 

32Pava tô'lha pa tc'a'sham pa Neftalí ti chiyjuteem pava pu'jana yitsates nôquee pava 

yitsôt'ajesh lhjotoy t'ajuya pava lhclôy: pa Cedes, yiey pa Galilea, ti t'ajuya pa lhech 

yitsaat ti chit'afiyshi, pa Hamot-dor shi' pa Cartán; 

33pa lhjunashch'e pava lhavtsatesesh pa lhpôc'ôcshamsha'ne papi gersonitas pa trece 

yamvatsham, ti ve'lhee ts'ivee pava yitsôt'ajesh lhjotoy t'ajuya pava lhclôy. 

34Vooy papi lhpôc'ôcsham levitas ti jôjjeclay mônlhee ja't'ajesha lhech papi lhclesesh 

pa Merari, ti chiyjuteem pa tô'lha pa tc'a'sham pa Zabulón: pa Jocneam, pa Carta, 

35pa Dimna shi' pa Naalal, pa yamvatsham pava yichatjulh yitsates nôquee pava 

yitsôt'ajesh lhjotoy t'ajuya pava lhclôy. 

36Pava tô'lha pa tc'a'sham pa Rubên ti chiyjuteem pa Beser, pa Ja-haza, 

37pa Cademot shi' pa Mefaat, pa yamvatsham pava yichatjulh yitsates nôquee pava 

yitsôt'ajesh lhjotoy t'ajuya pava lhclôy. 

38Pava tô'lha pa tc'a'sham pa Gad ti chiyjuteem pa Ramot yiey pa Galaad, ti t'ajuya pa 

lhech yitsaat ti chit'afiyshi, pa Mahanaim, 

39pa Hesbón shi' pa Jazer, pa yamvatsham pava yichatjulh yitsates nôquee pava 

yitsôt'ajesh lhjotoy t'ajuya pava lhclôy, 

40nôque lhjunashch'e pava lhavtsatesesh ti chiyjuteem pa lhpôc'ôcsham papi levitas 

jôjjeclay mônlhee ti lhech papi lhclesesh pa Merari, pa yamvatsham doce. 

41Pava lhavtsatesesh papi levitas yi'shi' pa lhcootsjat'esh papi Israel lhavos pa cuarenta 

y ocho ti yamvatsham, ti ve'lhee ts'ivee pava yitsôt'ajesh lhjotoy t'ajuya pava lhclôy, 

42pava lhech t'afaych'elhavôôj ts'ivee pa yitsaat. Pa lhech lhjunashesh ti ve'lhee ts'ivee 

pava lhech yitsates. 

Pa Lhcaanvacle yivo'yeshch'e 

43Nôque lhjunashesh pa Lhcaanvacle ti yijutem papi Israel lhavos lhacôm'a pa cotsjaat 

ti nifaclem ti yinôôclhanitemc'oya lhapesh papi lhacchevot, vooy papi lhech pa lhech 

yie'in ts'ivee ti tavtsatey'e. 

44Pa Lhcaanvacle yôfisjatemch'e pa lhfaclech'em, ti yijutem pa vatpiiyash yiey pan 

tuc'a'e pa cotsjaat. Papi nilhc'utsfasa pa ninatjuyjulh ts'ivee, lhayaash pa Lhcaanvacle 

ti yashjat'apee papi lhech. 

45Pa nive'lhaa pa ca nit'ônem'e pa lhcliish ca ninôfisjateem lhacôm'a pava isis 

lhfacjesem pa Lhcaanvacle ti yisnateshjop papi Israel lhavos. 

Josué 22 

Pa lhapecjayash pa Rubên, pa Gad shi' pa pacham tc'a'sham pa Manasês 

1Pa lhechesh pa Josuê pa tôney papi tc'acshamsha'ne pa Rubên, pa Gad shi' pa pacham 

tc'a'sham pa Manasês, 

2pa yit'esha: “Avaatsheelh t'ôfisjatelhch'e lhacôm'a pava tayôjijanesh ca Moisês, 

lhcavo pa Lhcaanvacle, ti lhanc'ashamshelh lhacôm'a nava yiyôjijates. 

3Ti lhamjelha nôque nalhu, shi' ti lhôqueshelhch'e lhacôm'a navôque nalhus, ti 

niavô'melh napi avelhavot'elh, shi' ti lhavoyjateshelhch'e ti t'ôfisjatelhch'e nava 

tayôjijanesh pa Lhcaanvacle ti a'Diosshelh avaatsheelh. 

4Nôqueesh yôfisjatelhch'e'am pa lhfaclech'elh'am shi' napi avelhavot'elh ti caajem pa 

vatpiiyash, pa mapeclelhey'in java atsha'nuvoselh yiey ja ichavat'elh shi' java 

acootsjatiselh ti yijutelh'ay ca Moisês, lhcavo pa Lhcaanvacle, yiey ja 

lhum'ôcjinucjulh ja tovôc Jordán. 

5Na ve'lha ti jayaalhshelh'a ca avoyjateshelhch'e ca ôfisjatelhem na tayôjijanesh shi' 

na vatyôjijat ti yijutelh'ay ca Moisês, lhcavo pa Lhcaanvacle, nôque yich'e', ca enelh 

pa Lhcaanvacle ti a'Diosshelh avaatsheelh, ca yajateesh ca uyelhey pava lhnôyshay 

shi' ca anc'ashamshelh nava tayôjijanesh shi' ca lhetipaa ca acuumjelhem'in lhacôm'a 

pa acachi'elh shi' lhacôm'a pa asôc'ôclit'elh.” 

6Ti tifeshch'e côque, pa Josuê pa yit'eshem pa is pa yicju'esh papi lhech, pa yichey'in 

ts'ivee pava lhatsha'nuvos. 

7Vooy pa ve'lha pacham pa tc'a'sham pa Manasês pa yijutem pa Moisês pava 

lhcootsjatisesh yiey pa cotsjaat Basán, vooy peelh pacham pa tc'a'sham pa Manasés ti 

yijutem pa Josuê pa lhcootsjat'esh yi'shi' papi Israel lhavos yiey nuutch'ejulh pa tovôc 

Jordán, papi lhech vatjutsa' pa yit'eshem pa is pa yicheney ti vapecley. 

8Pa yit'esha: “Avaatsheelh lhapecleshelhey nôqueesh java acootsjatiseshelh java yaash 

avanjaselh shi' java acloj yaquisetes, pa clesanilh cojiyaj, pa clim, pa yucch'e shi' pa 

yacutch'e, nôquee pava acloj acaquicletôyelh. Avaatlhiseshelhch'e japi avelhavot'elh 

pava lhanjôcleshelh japi naac'utsfaseelh.” 

9Nôque lhjunash papi tc'acshamsha'ne pa Rubên, pa Gad shi' papi pacham tc'a'sham 

pa Manasês ti vacôtsônelh papi mônlhee Israel lhavos yiey pa Silo, yiey pa cotsjaat 

Canaán, ca jaspa napecley pava chiyjuteem pa cotsjaat Galaad, pan yie' pava 

cootsjatisesh ti caajem ti yiyôjiesha pa Lhcaanvacle pa Moisês. 

Pa itôvat'esh ti yie' lhavôôj pa Jordán 

10Meelh papi tc'acsham pa Rubên, pa Gad shi' pa pacham tc'a'sham pa Manasês ti 

yama ts'ivee pa tovôc Jordán, ti jôjjeclay mônlheesh pa cotsjaat Canaán, pa yitsemaj 

ts'ivee yiey pa lhavôj'e pa tovôc pa ujquishaam itôvat'esh. 

11Vooy pap'elh Israel lhavos ti yamey pa t'aya'jesh papi lhpôc'ôcsham pa Rubên, pa 

Gad shi' pa pacham tc'a'sham pa Manasês ti yisnatesh ts'ivee pa itôvat'esh yiey pa 

yôj'esha'ne pa Canaán, ti yie' lhavôôj pa tovôc Jordán, yiey pa lhcootsjat'esh papi 

Israel lhavos; 

12pa vooy papi Israel lhavos ti yitôôysha ts'ivee pa tay'evane pa Silo jaspa nôquey ca 

nivatclônelhsha'ne. 

13Pa yinôyinjat ti yicheney pa Finees, lhaôs pa vatcasinô Eleazar, ca jaspa nôquey pa 

Galaad, pan yie' papi tc'acsham pa Rubên, pa Gad shi' pa pacham tc'a'sham pa 

Manasês. 

14Pa lhech tanaôycheelhey papi napu'nôjesh chiyashjatesh ti lhanvaclesesh papi Israel 

lhavos, ve'lha ts'ivee papi yinôôclhanita yiey pa lhpôc'ôcshamsha'ne shi' pa 

tc'acshamsha'ne. 

15Pa lhacôm'a ti yichey'in pa Galaad, pan yie' papi tc'acsham pa Rubên, pa Gad shi' pa 

pacham tc'a'sham pa Manasês, pa yit'esha ts'ivee: 

16—Yivaatsheelh jayasinôyshelh japi lhtachifas pa lhey pa Lhcaanvacle. ¿She pa 

ojeych'e ti lhasnatshelh avaatsheelh ti lhatjuyeshelhjulh pa lh'Dios napi Israel lhavos? 

¿Ta lhayaash t'em ti lhavô'melh shi' ti lhasnatshelhjop pa itôvat'esh ti lhancôvfayu'elha 

pa Lhcaanvacle? 

17¿Tam'ey t'e ti tanca lhnashaaesh pa sasch'e ti yisnatesh ca Peor, ti mônlheesh ti 

shinsasiyanesh shi' ti acloj papi yivômjatsha'ne papi lhchifasesh pa Lhcaanvacle? 

18¿Tanca lhnashaaeshch'e côque, pa nôqueesh shta avaatsheelh ti lhtanuelhc'oya pa 

Lhcaanvacle? Ca ancôvfayutajelha nôqueesh pa Lhcaanvacle, vooy lhum'ashi suya 

jayu pa Lhcaanvacle lhacôm'a papi lhtachifas Israel lhavos. 

19Ti lheclôjeshelh nôque cotsjaat ti chiyjutelh'ay ti chiysasiyan, pa anachelhey na 

lhcootsjaat pa Lhcaanvacle, nan yie' ja is'ôcji lhtôvash yitsôt'ajesh pa Lhcaanvacle. Pa 

acu'melha pa ve'lha na tsitsôt'ajeshelh cotsjaat. Taj ti ya aj ca ancôvfayuelha pa 

Lhcaanvacle pa ya aj ca anjuyeelhyijulh ti lhasnatshelh peelh itôvat'esh nôquee pa 

itôvat'esh yitsôt'ajesh pa Lhcaanvacle cas'Dios. 

20Aychavalhelhch'e ca Acán, lhaôs pa Zera ti sasch'eesh ti t'acum'e pava chiyetônjop 

ti chitif'e', pa tôlhesha ti yimenjatesha pa Lhcaanvacle ti suya lhacôm'a japi lhtachifas 

Israel lhavos. ¡Ca Acán nive'lhaae ti vaf ti tôlh'e'jop pa lhsasch'e. 

21Pa lhechesh papi tô'lha pa Rubên, pa Gad shi' papi pacham tc'a'sham pa Manasês pa 

yit'esh ti yicuulh papi lhanvacles Israel lhavos: 

22—Pa Lhcaanvacleesh shi' ti yaash ti Dios'esh c'oya pav'elh chiydiosiyan yitô'ya 

lhavaatsha ti niisnatshelhjop pa itôvat'esh ca yicôvfachielh shi' ca tanu'elhc'oya pa 

lhech. Pa lhech yitô'ya shi' ti natôyjatelha lhacôm'a avaatsheelh; ca nivooytajemjulh 

côque, ¡pa tanca nivômjatelhshiyam! 

23Ca jasnatajeshelhjop pa itôvat'esh ca jatanutajelhc'oya pa Lhcaanvacle, ja't'ajesha ca 

jôveshelhjop pava chiylhônsham pava chiycufa'yesh pava chiycôvjiyan, ja't'ajesha 

pava chiycufa'yeshjop ti chivaniisclanch'e, vooy lhavaatsha pa Lhcaanvacle pa 

nivalhelhyi jayu. 

24Yijô' ti jasnatshelh lhayaash ti niyenelhem pa nalhu papi acleselh ca niteetsha papi 

yicleselh: ‘¿She pa caajelh'am avaatsheelh ti nôclitelh'am pa Lhcaanvacle lh'Dios napi 

Israel lhavos? 

25Pa Lhcaanvacle yisnatesh'e na Jordán ti shtacatsônelh avaatsheelh, napi tc'acsham 

na Rubên shi' na Gad. Avaatsheelh ya aj na pa ca ninôclitelh'am pa Lhcaanvacle.’ Ca 

lhech lhjunashtaja papi acleselh ca nasnatajeshem papi yicleselh ca nivômjatajesh ti 

ninanch'anjayujulh pa Lhcaanvacle. 

26Pa lhe'naa ti jaychavalhtajelhey ti jasnatshelh ja itôvat'esh, ninatjuya pava 

chiycufa'yesh ti chiylhôneemsham pa Lhcaanvacle nilhecha pav'elh chiycufa'yesh, 

27vooy ti jajuyjatelha ti jatônôclitshelh'am avaatsheelh pa yachi'elh, t'ajuya shta papi 

yicleselh ti yivaatsheelh ti jaycume'lhem'in pa Lhcaanvacle shi' ti jôveshelh'e t'ajuyish 

pa lhech java jalhônelhemsham shi' java yicufayjateselhjop pa sasch'e shi' pa t'ajuya ti 

chivaniisclanch'e. Pa lhechesh papi acleselh pa tan jayu ca niteetsha papi yicleselh: 

‘Avaatsheelh amelh'am pa'na pa Lhcaanvacle.’ 

28Jaychavalhelhey ca nicaaj lhôn papu ti yit'eshelhyam côque ja't'ajesha papi 

yicleselh, pa tajulhelheyam ca jayeetshelh: ‘¡A'van! Papi yicchevot'elh yisnateshjop 

nôque itôvat'esh pa Lhcaanvacle ninatjuya pava chiycufa'yesh ti chiylhônsham pa 

nilhecha pava vatcufayjatesesh, vooy ti t'ajuya ti chitanôcliteshelh'am pa yachi'elh.’ 

29Pa Dios tsishanteshelh ti tsicôvfayutajelha yivaatsheelh pa lhech ja't'ajesha ti 

jayaytajelhjop, pa jasnatshelhjop peelh itôvat'esh t'ajuya pava chiycufa'yesh 

chiylhônsham ja't'ajesha pava chiycufa'yesh pava chiycôvjiyan, ja't'ajesha pav'elh 

chiycufa'yesh, ti chiyvenchateshjop pa itôvat'eshjop pa Lhcaanvacle cas'Dios ti yie' 

t'ajuyish pa is'ôcji lhtôvash. 

30Meelh pa vatcasinô Finees, papi lhanvacles papi lhtachifas shi' papi lhanvaclesesh 

pa lhpôc'ôcshamsha'ne ti tanaôycheelh pa lhech, pa yipe'yeesh ts'ivee pava yit'esh'in 

papi tô'lha pa Rubên shi' pa Gad shi' papi pacham tc'a'sham pa Manasês, pa 

yajulhjatey. 

31Pa lhechesh pa Finees, lhaôs pa vatcasinô Eleazar, pa yit'esh: —Nôqueesh 

yijô'elhch'eyam pa Lhcaanvacle ti mônlhajajop, lhayaash avaatsheelh ti tanca 

ancôvfayuelha pa lhech, pa nôque lhjunash avaatsheelh pa atsilhjeneshelh pa 

lhclôyitsjayash pa Lhcaanvacle. 

32Tifeshch'e côque pa Finees shi' papi tanaôycheelh pa yicjuesh papi lhech, pa 

vapecc'oyaan pa cotsjaat Galaad ti t'ajuyey pa Canaán, pan yie' papi Israel lhavos. 

Meelh ti nifaclemch'e papi yie' pa Canaán pava yicu'lheshjulh pap'elh tc'acsham, 

33pa yajulhjatey pava yicu'lhesh ts'ivee, pa yôclôjesh ts'ivee pa Dios. Pa lhechesh pa 

ninasinôqui t'ôyish'e ca nit'eclet'a pa tc'acsham pa Rubên shi' pa Gad, pa ninteesh ca 

nitif'e pa lhcootsjat. 

34Papi lhcles pa Rubên shi' pa Gad pa yeyiyanesh pa lhech itôvat'esh 

“Chitanôclitesh”, ti yit'esh ts'ivee: “Nôque itôvat'esh t'ajuya ti chitanôclitesh 

yivaatsheelh pa Lhcaanvacle ti lhech pa Dios.” 

Josué 23 

Pa Josuê tasinôyc'oya papi lhchifas 

1Nôjeshch'e pava acloj nalhus pa Lhcaanvacle ti yijutey papi Israel lhavos pa 

lhpiiyashelhvatjulh papi nilhc'utsfasa, ti palha nitaôvclaja pa Josuê, 

2pa tayôjijanesh pa Josuê ti chitôney lhacôm'a papi Israel lhavos papi nitaôvclasa, papi 

lhanvaclesesh, papi tcaasclanchaych'e shi' papi c'afoquelhay lhanvacles, pa yit'esha: 

“Yivaatsha palha niyataôvclaja, pa cajuqu'e nava yinincôpesesh. 

3Avaatsheelh apis ti lhavanelh lhacôm'a java yisnatshem pa Lhcaanvacle napuque 

lhtachifas japin t'ajuyelh'ajulh, lhayaash pa lhech ti yefenelh'ash ti 

lhavatclônelhsha'ne. 

4Yivaatsha c'acatsônjateshelh ti chiyu'jelh'am lhacôm'a nôque cotsjaat ti yi'shi' 

napuque lhtachifas. Nive'lhaaey ti c'atisshelh na cotsjaat apis ti lhatjôcjaneshelh vooy 

shta navan mônlhashi ti jôjjeclay ni'ajôcjaneshelh, yiey na tovôc Jordán na 

lhum'ôcjinucjulh yamey ja uj tovôc lhey Mediterráneo yiey na nuutch'ejulh. 

5Vooy pa Lhcaanvacle yayjatshi jayu nôque cotsjaat japi yie', pa vooy avaatsheelh 

acumelh'een jayu yiey jan t'ônashesh pa Lhcaanvacle a'Dioselh ti nifaclelh'am. 

6“Aniyiteshelh ca ôfisjatelhch'e lhacôm'a nava yit'esh ja vatqu'isjayanach yi'shi' nava 

lhayôjijates ca Moisês; pa ôfisjatelhch'e nava vatcaniscôtey. 

7Pa ya aj ca anacshenelh jap'elh japin jôjjeclay mônlheelh'atshi avaatsheelh. Pa ya aj 

ca ôclôjelh java lhdiosec ts'ivee, pa ya aj ca anc'ashamshelh; pa ya aj ca etônelh java 

lheyis java lhdiosec, pa ya aj pa ca etônelhjop java lhech. 

8Avo'elhch'e yajatesh pa Lhcaanvacle a'Dioselh, yiey nan afanisheshelh nôqueesh. 

9Pa Lhcaanvacle yayjatelh'e ajuyishelh avaatsheelh japi lhtachifas yaash ti 

t'unvatsham'in, pa yamjey nôque nalhu pa ampapu ca isa'emjop ca niniyitelh'ajulh 

avaatsheelh. 

10Papi ve'lha avaatsheelh pa yiclôtsjat'in japi mil, lhayaash pa Lhcaanvacle a'Dioselh 

ti nefeneshelh ti lhavôtclônelh, yiey jan t'ônashesh lhavaatsha ti nifaclelh'am. 

11Anujumatsenelh'avach avaatsheelh, pa enelh pa Lhcaanvacle a'Dioselh. 

12-13Lhayaash ti jen ca natô'yelha côque: ca atanutajelhc'oya pa Dios, shi' ca 

anacshentajelh japuque nivacle japin mônlheelh'atshi avaatsheelh, ca 

alhtajayastajeeshelh japi lhech, vooy pa Lhcaanvacle a'Dioselh pa tanca 

nayjatelh'atshi napuque lhtachifas napin yi'elh'atshi avaatsheelh. Vooy japi lhech 

chinachenshelhjop jayu jan lhjunash lhja s'chatitaj, jan lhjunash shta lhja vatc'ôôvte pa 

t'ajuyelh'a avaatsheelh ti chinacôjôyeshelh, nan lhjunash shta ja vatc'ônjat 

chiyc'ônesh'e nava aclôselh, nan lhjunash shta java cutjanis yi'shi' nava atôsjeyelh, pa 

namjey ti tanca ve'lhaa papu ca mônlhaa'e avaatsheelh yiey nôque cotsjaat ti uj ti is'e' 

nan yijutelh'ay pa Lhcaanvacle a'Dioselh. 

14“Yivaatsha palha javaf jayu, taj ti jajutsjat ti jenelh'am avaatsheelh ca nitô'ya 

lhacôm'a nava acachiclelh shi' lhacôm'a pava asôc'ôcteselh ca nôfisjatch'e lhacôm'a 

navôque matas isis ti nifaclelh'am pa Lhcaanvacle. Pa tanca ve'lhaa nava 

chinfactajelh'am ca mônlhaa'e ca ninôfisach'e. 

15Nôque lhjunash ti yôfisch'e lhacôm'a nava isis nava nifaclelh'am pa Lhcaanvacle, pa 

lhech lhjunash shta yichajelh'ay jayu avaatsheelh lhacôm'a java niysisa, yamjey ti 

tanca ve'lhaa ca mônlhaa'e avaatsheelh yiey nôque cotsjaat is'e' ti yijutelh'am, 

16ca naôfisjatajelhch'e na chivatpeya'shelh pa Lhcaanvacle ti yisnatshelh'am 

avaatsheelh. Ca môtajelhey ti lhôclôjelh jav'elh chiydiosiyan, ca a'vuytajelh'e t'ajuyish 

java lhech, vooy pa Lhcaanvacle pa suyelh'a jayu avaatsheelh, pa tatsha jayu ti 

nayjatelh'e nôque cotsjaat is'e' ti yijutelh'am.” 

Josué 24 

Pa t'acjujunjayash pa Josuê 

1Pa Josuê tayelh'eva'ne yiey pa Siquem lhacôm'a papi t'ajô'jamsha'ne papi Israel 

lhavos. Pa tôney papi nitaôvclasaesh, papi lhanvaclesesh, papi tcaasclanchaych'e shi' 

papi c'afoquelhay lhanvaclesesh, pa yielh'e t'ajuyish pa Lhcaanvacle, 

2pa yit'esha lhacôm'a papi lhchifas: —Nôque yit'esha lhapesh pa Lhcaanvacle, lh'Dios 

napi Israel lhavos: ‘Ja Tarê lhclesesh ja Abraham shi' ja Nacor, acchevot'elh p'alha 

avaatsheelh, yiey ts'ivee lhavôôj ja tovôc Éufrates ti yôclôjey ts'ivee pav'elh 

chiydiosiyan. 

3Jayônshey lhapesh ja Abraham ti yie' lhavôôj ja tovôc Éufrates pa jacheney na 

cotsjaat Canaán. Pa jaclonat'e jat'ajôj'e, pa jajutsjatesh ti jajutey ja lhaôs Isaac, 

4vooy ja Isaac pa jajutem japi napu' lhcles, ja Jacob shi' ja Esaú. Vooy ja Esaú jajutem 

ja cotsjaat yi'apee java uticuy Seir, taj ti ja Jacob shi' japi lhcles pa t'ajuyelhey'in ja 

Egipto. 

5Pa lhechesh yivaatsha pa jacheney ja Moisês shi' ja Aarón pa jaclôyitesha'ne pa 

lhavafi japi Egipto lhavos, pa jamjey ti lhech c'ayjatelh'e avaatsheelh. 

6Meelh japi acchevot'elh avaatsheelh ti tay'een ja Egipto, vooy japi Egipto lhavos pa 

yijôyjanesh'apee java lhcaletas lhavatclônjavoquey shi' java cuvôyu, pa yamjey ja uj 

Tovôc Yucshi. 

7Japi lhech tônyiy ts'ivee pa janshi' ts'ivee ja uj tulhitaj shi' capi Egipto lhavos, vooy 

capi Egipto lhavos jacapinateshch'e ja tovôc pa tif'apee ts'ivee. Avaatsheelh 

lhavanshelh ca yifanishesh ti yiey ja Egipto. ‘Pa nijooylha ti cajuqu'e ti lhôvelh'e ja 

am'e pa'na, 

8yamjey ti c'acha'jelhey ja lhcootsjat japi amorreos, yiey ja lhum'ôcjinucjulh ja tovôc 

Jordán. Japi lhech lhavatclônelhsha'ne avaatsheelh taj ti vooy yivaatsha pa 

c'ashjatelh'apee, pa vooy avaatsheelh pa t'ashelh'apee pa natsôt'ajeshelh jô lhech 

cotsjaat. 

9Pa nijooylhach'e ja Balac, lhaôs ja Zipor, lhanvacleesh japi moabitas, pa nachelh'ay 

shta ti lhavatclônelhsha'ne. Vooy ja Balac vancachenjaney ja Balaam, lhaôs ja Beor, 

ca jaspa napôfiyuelh avaatsheelh. 

10Taj ti yivaatsha niyin'ate'esh ja Balaam ca napôfiyuelh, pa jayeetsha ca 

niteetshelh'am pa is. Pa nôque lhjunash ti c'alhjeneshelh avaatsheelh. 

11Pa lhechesh avaatsheelh pa lhôquelhey pacham ja tovôc Jordán, pa lhamelheyshi 

shta ja Jericó. Japin yie' ja Jericó (japi amorreos, japi ferezeos, japi cananeos, japi 

hititas, japi gergeseos, japi heveos shi' japi jebuseos) japi lhech lhavatclônelhsha'ne 

avaatsheelh, taj ti yivaatsha pa c'ashjatelh'apee japi lhech. 

12Japi napu' lhanvacles japi amorreos pa tanca aclônshelh avaatsheelh java 

aclesataselh nilhecha java ac'ôjeyelh, vooy yivaatsha pa janamjey ajuyishelh pa 

lhjovayeyijulh, nôque lhjunash ti yiclôt'in ts'ivee ti jôjjeclay ni'anamelhey. 

13Pa jajutelh'ay avaatsheelh ja cotsjaat ja niacumelh'een, shi' java yitsates 

niasnatshelh. Nôqueesh lhôvelh'e nava lhech pa lhtujelh java ôtjayetas shi' java tô'lha 

pa lhape' java naat'iyjatelhch'e.’ Pa napshinesh'e shta pa yit'esh pa Josuê: 

14—Lhacôm'a cavôque ca ach'anelha pa Lhcaanvacle, pa acuumjelhem'in pa yijô' shi' 

pa yivo'yeshch'e. Pa atanuelhc'oya pava lhdiosec capi acchevot'elh cavan yôclôj ti 

yiesh'e lhavôôj ja tovôc Éufrates shi' ti yiey ja Egipto, pa acu'melhem'in pa 

Lhcaanvacle. 

15Taj ti ca ni'entajeelh ca acu'melhem'in pa Lhcaanvacle, pa anôôclhanitelha nôqueesh 

pa yie' papi lhen ti lhatcume'lhem'in: pa lhdiosec papi acchevot'elh lhapesh ti 

t'acu'mem'in ti yiesh'e lhavôôj ja tovôc Éufrates ja't'ajesha java lh'diosec japi amorreos 

japin yie' nôque cotsjaat. Pa vooy yivaatsha shi' na yajôôjam pa jaycume'lhem'in jayu 

pa Lhcaanvacle. 

16Pa lhechesh pa yit'esh papi lhchifas: —¡Tanca nivashanjoom pa Lhcaanvacle ca 

shinvôôm ca sht'acuumtajem'in pav'elh chiydiosiyan! 

17Vooy pa Lhcaanvacle tsayjatelh'e yivaatsheelh shi' capi yicchevot'elh yiey ja Egipto, 

jan yie' ti yalhancumteseshelh. Vooy lhavaatsha yisnatesh java lhasnôyjes ti yiesh'e 

yijuyishelh, pa lhech vanujumatsenelhyish pa tsitojoneshelh jan lhavô'jesh ja nôyish, 

ti jatsavalhelhch'e japi vatachifas. 

18Vooy lhavaatsha yayjat'e casjuyiish lhacôm'a japi lhtachifas ti yiey ja casnôyiish, 

shi' japi amorreos japi nôque yie'. Lhacôm'a cavôque yivaatsheelh shta 

jaycume'lhem'in pa Lhcaanvacle tsitsôt'ajeshelh Dios. 

19Taj ti pa Josuê pa yit'esh: —Avaatsheelh saselhjop'am jayu ca acu'melhem'in pa 

Lhcaanvacle, lhayaash pa lhech Dios ti issha'ne pa chavatjanaj shta, pa ninajulhjatey ti 

ni'ujanelh shi' pava asasch'eclelh avaatsheelh. 

20Ca avôômtajeshelhjop avaatsheelh ca acuumtajelhem'in pav'elh diosec, vooy pa 

Lhcaanvacle pa yisnatshelh'am jayu pa niysa', pa navômjatelh jayu ti apis ti 

yisnatajeshelh'am pa is. 

21Pa yicuulh papi lhchifas: —Navôque tanca lhech lhjunasha. Yivaatsheelh 

jaycume'lhem'in pa Lhcaanvacle. 

22Pa lhechesh pa yit'esha ja Josuê: —Avaatsheelh a'lhe'chelh ti lhpe'yeeshelh ti 

lhatcumelh'e'atam ti lhatcume'lhem'in pa Lhcaanvacle. —Ya lhechelh —yicuulh 

ts'ivee papi lhech. 

23Pa yit'esha pa Josuê: —Pa ayjatelh'atshi t'em lhacôm'a jav'elh chiydiosiyan ti 

yielh'atshi avaatsheelh, pa atatvaych'aclajshelha nava acachiclelh pa Lhcaanvacle 

lh'Dios napi Israel lhavos. 

24Vooy papi lhchifas pa yicuulh: —Yivaatsheelh jaycume'lhem'in pa Lhcaanvacle ti 

tsitsôt'ajeshelh Dios, pa jasnatshelhem jayu pan yit'eshelhyam. 

25Pa lhech nalhu ti yiey pa Siquem ti yisnatshem pa Josuê pa vatpeya'shelh papi 

lhchifas, pa yijutey pava vatyôjijates shi' pava lhfanishlhavach, 

26pava lhech yi'sesh'e pa vatqu'isjayanach yi'shi' pava lhayôjijates pa Dios. Pa 

nijooylha ti t'acum'e lhpa uj utej, pa yan'ôcji lhpa ujquishaam aacjiyuc lhpan yie' 

lhavôôj pa is'ôcji lhtôvash yitsôt'ajesh pa Lhcaanvacle, 

27pa yit'esha lhacôm'a papi lhchifas: —Anôque utej shinaychavalhjatelhey lhacôm'a ti 

shtavan nava yit'eshjoo pa Lhcaanvacle. Anôque chinôclit'ashelh avaatsheelh pa jaspa 

tanca ajôts'ôclônelh'in pa a'Dioselh. 

28Pa nijooylha pa Josuê ti yive'lhan ts'ivee ti yicheney pa lhcootsjat. 

Pa lhavafi pa Josuê 
(Jue 2.6-10) 

29T'ajôjqu'e atesha pa Josuê pa vaf, lhaôs pa Nun, lhcavo pa Lhcaanvacle, ciento diez 

pava lhnincôpes pa t'aplhuqu'e'. 

30Pa chitish'ec'oya pa yitsôt'ajesh cotsjaat yiey pa Timnat-sera, yiey pava uticuy yi'shi' 

pa Efraín, fchenajjulh lhpa utiyuc lhey Gaas. 

31Papi Israel lhavos t'acu'mem'in ts'ivee pa Lhcaanvacle ti jôjjeclay mônlha pa Josuê, 

ti jôjjeclay mônlhasha'ne papi nitaôvclasaesh papin yitôôysha lhacôm'a pa 

Lhcaanvacle pava lhfanisheshem papi Israel lhavos. 

Papi Israel lhavos tishc'oya pava lhavnus pa Josê 

32Pava lhavnus pa Josê, nichaaj papi Israel lhavos ti yiey pa Egipto, pa tish'ec'oya 

ts'ivee yiey pa Siquem, yiey pa cotsjaat pan nuyjat'ôcji pa Jacob pava cien 

tinshanjasesh pa clesanilh clim tô'lha papi lhcles pa Hamor, lhtata pa Siquem, pa 

nijooylha ti yitsôt'ajesh papi lhcles pa Josê. 

Pa lhavafi pa Eleazar 

33Pa meelh ti vaf pa Eleazar, lhaôs pa Aarón, pa tish'ec'oya ts'ivee yiey pa lhavtsaat pa 

lhaôs lhey Finees, pan chiyjuteem yiey pava uticuy yi'shi' pa Efraín. 

Jueces 

Jueces 1 

Pa Judá shi' pa Simeón ti lhcumet'esh pa Adonisedec 

1Ti nijooylhach'e ti vaf pa Josuê vooy papi Israel lhavos pa niy'ôsjop pa Lhcaanvacle 

ca nitô'ya ts'ivee pa yie' papi tc'acsham pa nivatjutsa'esh ca nit'eclet'a papi cananeos. 

2Vooy pa Lhcaanvacle yicu'lhesh ca nivatjutsa'esh pa Judá ca nit'eclet'a, ti chiyjuteem 

pa Judá pa lhech'e cotsjaat. 

3Pa lhechesh papi tc'a'sham pa Judá pa t'a'lhajop papi lhavelhavot papi tô'lha pa 

tc'a'sham pa Simeón, ti yamelhvatshamjop ts'ivee papi lhech ca niyetseselhsham pa 

lhcootsjat pan chiyjuteem pa Judá, pa nijooylheesh ca niyetseselhsham shta pa 

lhcootsjat'esh pan chiyjuteem pa Simeón. Papi tô'lha pa Simeón pa yuesha ts'ivee ti 

ve'lheelhsham papi tô'lha pa Judá, 

4-5pa nôque lhjunash papi tô'lha pa Judá ti yetsesey papi yi'shi' pa lhcootsjat'esh papi 

cananeos shi' papi ferezeos, pa yashjat'apee ts'ivee pa Lhcaanvacle. Yiey pa Besec pa 

tif'e' ts'ivee papi diez mil, yivanshi ts'ivee papi lhech pa Adonisedec. 

6Lhama'taj pa Adonisedec ti yiclôtaj, vooy papi lhech pa yijôyjan'apee pa 

yichaajsha'ne vatam, pa yit'ovôsch'ec'oya pava usch'e pava lhpaschey shi' pava usch'e 

pava lhafjus. 

7Pa lhechesh pa lhech pa yit'esh: “Lhapesh jat'ovôsch'ec'oya japi setenta lhcaanvacles 

java usch'e lhpaschey shi' java usch'e lhafjus, ti nit'ôqu'e pava mônlha ti nat'ôcji na 

yitsaccunjavat. Taj ti nôqueesh pa Dios pa yijôneshch'eyam jan yifanishesh ti 

jasnatshem.” Pa yicha'jey ts'ivee pa Jerusalên, pan yie' ti vaf. 

Pa Judá pa tjôcjanesh pa Hebrón shi' pa Jerusalên 

8Papi tô'lha pa tc'a'sham pa Judá pa t'eclet'a ti tjôcjanesh pa Jerusalên, pa 

nijooylhach'e ti yiclônesha'ne pava clesatas lhacôm'a papi vanichefantaj, pa napjun pa 

yitsaat. 

9Pa yinjoolhajat ti t'eclet'a papi cananeos yiey pava uticuy yi'shi' pa cotsjaat Nêguev 

yiey shta pa tavashay. 

10Pa t'eclet'a shta papi cananeos pa lhavtsaat yiey pa Hebrón, pa lhanquey lhapesh 

Quiriat-arba, pa tif'e' ts'ivee papi Sesai, pa Ahimán shi' pa Talmai. 

Pa Otoniel tjôcjanesh pa Debir pa chitisesh lhpa Acsa 
(Jos 15.15-19) 

11Pa nijooylheeshch'e ti t'eclet'a pa yitsaat Debir, pan lhanqueyesh lhapesh Quiriat-

sefer. 

12Pa Caleb nifac papu ca natjôcjantajesh pa Debir, pa nijutem lhpa lhôse Acsa ca 

lhjaya'eesh. 

13Vooy pan tjôcjanesh lhech pa Otoniel, lhaôs pa Cenaz, lhch'inish pa Caleb; pa 

lhechesh pa Caleb pa yijutem lhpa lhôse Acsa ti lhjaya'esh. 

14Taj ti melh ti yamey lhpa lhech, vooy pa Otoniel pa nachanesh ca nit'aalhsha pa 

lhcootsjat pa lhtata. C'oya ti yivan pa Caleb lhpa Acsa ti t'eclet'esha'ne pa lhclô' 

cuvôyutaj, pa niy'ôs: —¿Ta jôque lhjunash? 

15—Jentaj ca anjutyam pa'na —yit'esh ti yicuulh lhpa lhech—. Apis ti lhanjutyam ja 

cotsjaat yiey ja Nêguev, pa anjutyam shta pava yalhatôlhch'een yinôtes. Vooy pa 

Caleb pa yijutem pava yalhatôlhch'een yinôtes yiey pa chishamnee shi' pava 

shichaam. 

Pava tjôcjanesh pa tc'acsham pa Judá shi' pa Benjamín 

16Papi lhcles pa Hobab pa lhech quenita, lhcact'ech pa Moisês, pa tayelhshi ts'ivee pa 

yitsaat fischat papi tc'a'sham pa Judá, pa yichey ts'ivee yiey pa am'e pa'na yi'shi' pa 

Judá, fiyatjulh pa Arad, pan yie'in papi nivacle yiey pa lhech'e cotsjaat. 

17Pa lhechesh papi tc'a'sham pa Judá pa yicheelh papi tô'lha pa Simeón, pan lhjunash 

ti vatpeya'esha'ne, pa t'eclet'elha papi cananeos yie'in pa Sefat, pa tif'e' lhacôm'a pa 

lhech yitsaat. Pa lhe'naa ti lhqueyesh ts'ivee Horma. 

18Taj ti pa sasemjop ts'ivee ca nama pa Gaza, pa Ascalón shi' pa Ecrón, pa nilhecha 

pava lhcootsjatis papi tajulhshi. 

19Lhama'taj pa Lhcaanvacle ti voojqu'esha'ne pa tc'a'sham pa Judá, papi lhech 

iseemjop ti tjôcjanesh pava uticuy, pa sasemjop ts'ivee ca nayjat'e papin yie' pava 

tavashayis, lhayaash papi lhech caajem pava caletas clesanlhiy. 

20Vooy pa Caleb pa yijutlhavne pa Hebrón pan lhnônashesh lhapesh pa Moisês ti 

chinfacleem, pa Caleb nintonach'e papi pu'jana lhcles pa Anac. 

21Taj ti papi tc'a'sham pa Benjamín sasemjop ca nayjatshi pa Jerusalên papi jebuseos 

ti lhech yie'. Pa lhe'naa yamjey nôqueesh papi jebuseos shi' papi tc'a'sham pa 

Benjamín ti mônlheesh ti ve'lheelhsham pa Jerusalên. 

Pa tc'acsham pa Josê tjôcjanesh pa Betel 

22-23Papi tôlhshaam pa tc'acsham pa Josê yaychavalha ca nit'eclet'a pa Betel, pa lhech 

yitsaat lhanquey lhapesh Luz, pa yicheney papi yituvalhey pa lhech'e. Vooy pa 

Lhcaanvacle pa yefenesh. 

24Vooy papi yituvalhey pa yivan ts'ivee pa ve'lha nivacle tôlhshaam pa yitsaat, pa 

yit'esha ts'ivee: “Ca anôôclhanitajelhayam pa chiyuy'esham'in na yitsaat, pa 

jaycavts'aclayelh'ash jayu avaatsha.” 

25Pa lhech nivacle pa yinôôclhanite'mey pa chiyuy'esham'in pa yitsaat, papi lhech pa 

yiclônesha'ne pava clesatas lhacôm'a papi lhech yie'; taj ti yimônlhanit pan 

yinôôclhanite'ma pa nôyish shi' lhacôm'a pa t'ajôôjam. 

26Pa lhechesh pa lhech nivacle pa yichey pa lhcootsjat papi hititas pa yisnatesh pa 

nich'a yitsaat, pa lhqueyesh Luz, pa lhey mônlheesh nôqueeshch'e. 

Pava yôj'esha'ne ts'ivee pava tjôcjanesh papi tc'acsham pa Manasês shi' pa 
Efraín 

27Papi tô'lha pa tc'a'sham pa Manasês sasemjop ca nayjat'een papi yiey pa Bet-seám, 

pa Taanac, pa Dor, pa Ibleam shi' pa Meguido, pa nilhecha papi yie'in pava ni'useey 

yitsates tajulhshi pava lhech'e yitsates, pa nôque lhjunash papi cananeos ti mônlheesh 

ti yi'shi' papi lhech. 

28Meelh papi Israel lhavos ti ya'shesh pa t'unaj, pa yachajshicham ts'ivee papi 

cananeos ti yiyitsjatesh pa lhcumjayash, taj ti pa sasemjop ca nitonatch'e. 

29Papi tô'lha pa tc'a'sham pa Efraín mônlheesh ti sasemjop ts'ivee ca nayjat'e pa Gezer 

papi cananeos ti lhech yie', pa lhech lhjunashesh pa cananeos ti mônlheesh ti yi'shi' 

ts'ivee. 

Pava tjôcjanesh pap'elh tc'acshamsha'ne 

30Papi tô'lha pa tc'a'sham pa Simeón pa mônlheesh ti sasemjop ca nayjat'een pa 

Quitrón shi' pa Naabal papi cananeos ti lhech yie', pa nôque lhjunash papi cananeos 

mônlheesh ti yi'shi' ts'ivee papi lhech lha'ma ti yash'apeeen ti yiyitsjatesh ti 

t'acuumvatsham'in. 

31-32Papi tô'lha pa tc'a'sham pa Aser pa mônlheesh ti sasemjop ca nayjat'een pa Aco, 

pa Sidón, pa Ahlab, pa Aczib, pa Helba, pa Afec shi' pa Rehob papi cananeos ti lhech 

yie'; ti sasemjop ts'ivee ca nayjatshi'in pava lhech yitsates, pa mônlheesh ti yi'shi' 

ts'ivee papi lhech. 

33Papi tô'lha pa tc'a'sham pa Neftalí pa mônlheesh ti sasemjop ca nayjat'een pa Bet-

semes shi' pa Bet-anat papi cananeos ti lhech yie', taj ti yash'apeeen ti yiyitsjatesh pa 

lhcumjayash pa mônlheesh ti yi'shi' ts'ivee. 

34Papi amorreos pa yayjat'e papi tô'lha pa tc'a'sham pa Dan yamjey pava uticuy, pa 

yishiyanem pava tavashayis. 

35Pa nôque lhjunash papi amorreos ti mônlheesh ti yie'in pa Heres, pa Ajalón shi' pa 

Saalbim. Taj ti meelh papi lhcles pa Josê ti yaash ts'ivee pa t'unaj, pa yachajshicham 

papi amorreos pa yifaycuta pa lhcumjayash. 

36Pa yôj'esha'ne vatjulh papi edomitas tôlh'e' pa lhtacoyish pa Acrabim pa yama pa 

Sela, pa ve'lheesh pa t'ajuychisham. 

Jueces 2 

Pa lh'ángel pa Lhcaanvacle yiey pa Boquim 

1Pa lh'ángel pa Lhcaanvacle tay'e pa Gilgal pa t'ajuyey pa Boquim, pa yit'esha papi 

Israel lhavos: “Yivaatsha c'ayjatelh'e ja Egipto pa c'anchaje'lhey nôque cotsjaat nan 

janfacleem lhapesh japi acchevot'elh ti jayeetsha: ‘Tanca yipôcjetshi jayu na 

shtavatpeyaeshelh avaatsheelh, 

2nan lhjunash avaatsheelh ca na'asnatajeeshelh pa ca ve'lhaa pa lhavatpeyaeshelh japi 

tsitenasshi nôque cotsjaat, ca naavômjatajeelhshic'oya pava lhavitôvtesesh.’ Taj ti 

avaatsheelh naanc'ashamelhyam, ¡a'van ca ajaalh nava afanishelh'avach! 

3Pa lhe'naa nôqueesh ti jayeetshelh'a: Tanca yayjatelh'ajop napuque lhtachifas yielh'e 

ajuyishelh, napi lhech shi' nava lhdiosec yiclanshelh'ac'oya jayu avaatsheelh.” 

4Meelh pa lh'ángel pa Lhcaanvacle ti yivaclhitesh ti tasinôy'in, pa lhacôm'a papi Israel 

lhavos ti t'ô'ya ti yipvatsham'in. 

5Pa lhe'naa ti lhqueyesh ts'ivee pa lhech'e T'ôpjavaat (Boquim), pa lhech'e yi 

tcufayesh ts'ivee pava lhcufayjatesem pa Lhcaanvacle. 

Pa lhavafi pa Josuê 
(Jos 24.29-31) 

6Meelh ti yicju' pa Josuê papi Israel lhavos, pa ve'lhee ts'ivee ti yichey ti yie' ts'ivee pa 

cotsjaat pan chiyetônjop ts'ivee. 

7Jôjjeclay mônlhashi pa lhech papi Israel lhavos ti yôclôjey ts'ivee pa Lhcaanvacle; 

shi' ti jôjjeclay mônlhashi ts'ivee papi nitaôvclasaesh ti nôyôjeshi ts'ivee pa Josuê, 

papin yivanesh lhacôm'a pava yaash ti lhfanisheshem pa Lhcaanvacle ti yefenesh papi 

Israel lhavos. 

8Taj ti pa t'aplhuqu'e pa Josuê ti vaf pa ciento diez pava lhnincôpes, 

9pa tish'ec'oya ts'ivee yiey pa yitsôt'ajesh lhcootsjat yiey pa Timnat- sera, yiey pa 

fchenajjulh lhpa utiyuc lhey Gaas, yiey pava uticuy yi'shi' pa Efraín. 

10Pa vafsha'ne shta lhacôm'a papi Israel lhavos t'aplhufasesh pa Josuê. Nôque lhjunash 

papi nijooylha ti nivat'as pa ampa ca nitôôysha pa Lhcaanvacle pa nilhecha pava 

lhfanishesh ti yefenesh papi Israel lhavos. 

Papi Israel lhavos tayjop pa Lhcaanvacle 

11Taj ti pava lhfanishlhavach papi Israel lhavos niysisa ti yie' t'ajuyish pa 

Lhcaanvacle, pa lhech tôlhesh'e ti yôclôj pava nalhjunashvatc'oya yitsôt'ajesh pa Baal. 

12Pa vômeshjop ts'ivee pa Lhcaanvacle lh'Dios papi lhacchevot papin yayjat'e pa 

Egipto, pa vatlhisesh ts'ivee ti yôclôj pava lhdiosec jppi lhech yie' nivacle t'afaych'e 

lhavôôj ts'ivee, pa nôque lhjunash pa yivôcôyan lhavne pa Lhcaanvacle. 

13Pa vômeshjop ts'ivee pa Lhcaanvacle pa yôclôjesh pa Baal shi' pava nalhjunash'in 

yitsôt'ajesh pa Astartê, 

14pa lhe'naa pa Lhcaanvacle ti suya pa t'ajuyjulh papi Israel lhavos, pa yin'ateesh papi 

cutsjanjas ti t'acuteshc'oya pava yi'van shi' papi nilhc'utsfasa t'afaych'e lhavôôj pa 

yaash'apee ts'ivee, pa sasemjop ca natjuyjulh ts'ivee. 

15Yajateshch'e papi lhech ti nachey'in ti vatclôneelhsha'ne, vooy pa Lhcaanvacle pa 

yijuyjatjulh pa nisa' pa lhjunash ts'ivee, yiey nan lhjunash ti yit'esha lhavaatsha. 

Lhama'taj pa Lhcaanvacle ti yivijatayanem papi Israel lhavos, 

16taj ti vooyjop shta papi tcaasclanchaych'e ti yilhjenesh ts'ivee papin yichaajtaj'in. 

17Taj ti papi Israel lhavos ninteesh ca nasnatshem papuque tcaasclanchaych'e, pa 

ninteesh ca nanc'ashamem pa Lhcaanvacle pa yôclôj shta pav'elh chiydiosiyan. Papi 

lhacchevot p'alha niqu'ishamtajesh pava lhayôjijates pa Lhcaanvacle; taj ti papi lhech 

ninteesh ca nijôneshch'e ca lhfanishesh papi lhech. 

18Yajateshch'e pa Lhcaanvacle ti voomey pa tcaasclanchaych'e, pa yefenesh'in shta, 

pan lhavôjesh pa lhamônlhajayash pa tcaasclanchaych'e ti yilhjenesh'in papi Israel 

lhavos pa t'unaj papi nilhc'utsfasa, lhayaash ti tcavts'aclayesh papi lhech ti 

tpeeycheyesh'in pa tôlh'ejop ti tancômclôyesha'ne ti chiyclôyitsha'ne. 

19Taj ti meelh ti vaf pa tcaasclanchaych'e, pa vapecleyjop ts'ivee shta pava 

lhfanishlhavach niysisa, pa jaalhpa yamey ti ya'sheshc'oya ti ojiyis papi lhnavôt, ti 

t'acu'mem'in shi' ti yôclôj ts'ivee pav'elh chiydiosiyan. Pa tanca nivômeshjop pava 

niysisa ti yisnatesh, shi' pa lhav'ojiyash yifayjanesh ts'ivee. 

20Pa lhe'naa pa Lhcaanvacle ti suya ti t'ajuyjulh papi Israel lhavos, pa yit'esh: 

“Napuque lhtachifas yipôcjetsham na chivatpeya'esh ti jasnatshem lhapesh japi 

lhacchevot, pa ni'nen ca nanc'ashamyish 

21Pa nôque tôlh'ejop pa tan jayu ca yayjat'e t'ajuyish ts'ivee papu ca ve'lhaa napi 

lhtachifas napi ninayjat'e lhapesh ja Josuê ti jôjjeclay ninvaf.” 

22Côque yen pa Lhcaanvacle ca nivanesh papi Israel lhavos ca nivo'tajch'e ts'ivee pa 

lhnôyish, yiey pan lhjunash lhapesh ti voqu'e' papi lhacchevot. 

23Pa lhe'naa pa Lhcaanvacle ti ninayjatjop tatsha papi lhtachifas papin jôjjeclaytaj ca 

nijutsham pa Josuê, pa yivashanem ca mônlhaashi ts'ivee. 

Jueces 3 

Papi lhtachifas mônlhashiin pa Canaán 

1Papuque lhtachifas yin'atee pa Lhcaanvacle yiey pa cotsjaat ti yic'alhtanesha papi 

Israel lhavos papi jôjjeclay ninanvat'as ti vatclônsha'ne ts'ivee ti tjôcjanesh pa Canaán. 

2Pa Lhcaanvacle yin'ateejop ca jaspa nivôntôyitesh ca nivôtclôn papi nive'lheesh ca 

nôvji' ti vaclan pa vatvatclônjayash. 

3Pa mônlheesh ts'ivee papi ve'lhanôjesh lhanvaclesesh filisteos, lhacôm'a papi 

cananeos, papi sidonios shi' papi heveos ti yie' ts'ivee pava uticuy yiey pa Líbano, 

tôlh'e' lhpa utiyuc Baal-hermón pa yamjam pa Hamat. 

4Papi lhech yenem pa Lhcaanvacle ti yic'alhtanesha papi Israel lhavos, ca nitôôysha ca 

nanc'ashamesh pava lhayôjijatesem pa lhech ti yijutem papi lhacchevot ts'ivee ti 

yiyôjieshajop pa Moisês. 

5Pa lhech lhjunashesh papi Israel lhavos ti yi'shi' ts'ivee papi cananeos, papi hititas, 

papi amorreos, papi ferezeos, papi heveos shi' papi jebuseos, 

6vooy papi lhcles yitsjoy shi' papi ôcjeclôy Israel lhavos pa lhjayasesh ts'ivee papi 

lhcles yitsha yitsjoy shi' papi ôcjeclôy papi lhech lhtachifas, pa yôclôjelh shta pava 

lhdiosec. 

Pa Otoniel yifa'matanshey papi Israel lhavos pa Cusan-risataim 

7Pava lhfanishlhavach papi Israel lhavos niysisa yiesh'e t'ajuyish pa Lhcaanvacle, 

lhayaash papi lhech ti nitôvacluey pa lhech pa yôclôj pava nalhjunashvatc'oya 

chiyjôney pa Baal shi' lhpa Astarté 

8Pa lhe'naa pa Lhcaanvacle ti suya papi lhech pa chiyashjatesh'apee ts'ivee pa t'unaj pa 

Cusan-risataim, lhanvacleesh pa Mesopotamia. Yicheshch'e pava pu'janayama 

nincôpesesh papi Israel lhavos ti t'acu'mem'in pa Cusan-risataim, 

9yamjey ti vatants'aclaney ts'ivee pa Lhcaanvacle pa lhech yivclanjatjop pa ve'lha ti 

yilhjeneshey. Pa lhech lhavqu'ilhjenajeshjop Otoniel, lhaôs pa Cenaz, lhchinish pa 

Caleb: 

10Vooy pa lh'espíritu pa Lhcaanvacle pa nachey ti yi'shi' pa Otoniel, pa lhech 

tcaasclanchayemch'e papi Israel lhavos; pa yichey pa vatvatclônjayash, vooy pa 

Lhcaanvacle pa yashjat'apee pa Cusan-risataim. 

11Ti nôjeshch'e côque pa caaj pa vatpiiyash yiey pa cotsjaat yicheshch'e pava cuarenta 

lhnincôpesesh. 

Pa Aod yifa'matanshey papi Israel lhavos pa Moab 

Nôjeshch'e pa lhavafi pa Otoniel 

12vooy papi Israel lhavos vapecleyjop shta ti yisnatesh pa niysa' yie' t'ajuyish pa 

Lhcaanvacle, pa lhe'naa pa Lhcaanvacle ti yunitjatjop pa Eglón, lhanvacleesh pa 

Moab, ti chiyash'apee papi Israel lhavos. 

13Pa Eglón ve'lha t'ôselh'ejop papi amonitas shi' papi amalecitas, pa t'eclet'a ts'ivee 

papi Israel lhavos, pa yijutlhavnec'oya pa yitsaat fischat. 

14Pa yicheshch'e pava dieciocho lhnincôpesesh papi Israel lhavos ti t'acu'mem'in pa 

Eglón, 

15pa yamjey ti vatants'aclana ts'ivee pa Lhcaanvacle pa lhech yivclanjatem pa ve'lha ti 

yilhjeneshey. Pa lhech lhavqu'ilhjenajesh yich'amin lhey Aod, lhaôs pa Gera, tô'lha pa 

tc'a'sham pa Benjamín. Ve'lha pa nalhu papi Israel lhavos pa vancachajchiyinshey 

pava chiyiney pa Eglón pa yicha'jem pa Aod. 

16Taj ti pa Aod yisnatesh pa clesataj napu'esh pava chiyeclôsch'e ti lhch'alhu'esh pa 

lhavôôj, pa yanch'eetsham pa lhnucfatjop lhpa yuych'e yiey lhfayish; 

17pa lhech pa yichesh pava chiyiney ti yicha'jey pa Eglón, pa lhech uj ti yilhavun. 

18Meelh ti palha yijutshey pa Eglón pava chiyney, pa Aod pa tayelhjop papin 

tavoqu'e, 

19taj ti c'oya ti yamey pava chiydiosiyan ti shalheey pa yie' pa Gilgal, pa Aod pa 

vapecleylhach'e pan yie' pa Eglón pa yit'esha: —Caajyam na yifaclech t'ajuy'a 

Yinvacle, taj ti jayvujuuysha ti jajut'ay. Vooy pa lhcaanvacle lhechesh papin yie' pa 

lhcumjavat pa canoqu'enshi pa yichfach'ee c'oya. 

20Vooy pa Aod pa napu'elh ti mônlheelh'e pa Eglón, ti yie'sha'ne pa lhtôvash isesh'e, 

pa tac'uya pa lhech pa yit'esha: —Na yifaclech ti janchajey na Yinvacle tô'lha pa Dios. 

C'oya ti yipe'yeesh côque pa Eglón pa netsham'e pa lhc'o'vat, 

21taj ti pa Aod, pa lhech yich'amin, pa tôlheyjop lhch'amiyish ti t'ajayey lhfayish ti 

nitsooji pa lhclesataj ti yit'ijôjesham lhcachi' pa Eglón. 

22Pa yifactsenesham ti yit'ijôjesham pa nitsi'shaa pa clesa vooy shta pa lhcaclô'esh ti 

capch'e ti yamjam pa Eglón, vooy pa Aod pa ninantsooji. 

23Pa yinjoolhajat pa Aod yip'o'ey ts'ivee pava lhashic pa yijôtjatey, pa yuyey pa 

vatovalhjavat. 

24Meelh ti palha yich, pa namey'in papin t'acu'mem'in pa lhcaanvacle, c'oya ti yi'van 

pava lhashic ti chinp'oey ts'ivee pa yaychavalhtajemey pa lhcaanvacle ca nivatp'o yiey 

pa lhtôvash isesh'e ca nôquesh. 

25Taj ti vooy ti cajuqu'e ti tach'antajjop, pa lhechesh pa lhaychavalhjayashesh ca nivan 

pa lhanvacle ti ninôcfach'ee. Pa lhechesh pa t'acum'e pava t'ajuya pa nic'at'ey pa yi'van 

pa lhanvacle ts'ivee ti tsôyiy'e cotsjaat. 

26Jôjjeclay pitôjesh ts'ivee papi lhech pa yiclôt pa Aod, cooy ti nash'e pava 

chiydiosiyan yiey pa Gilgal pa t'afiyey pa Seirat. 

27Meelh ti yamey pa lhcootsjat papi Israel lhavos, pa yifuyuqu'e lhpa vat'ônjanche ti 

yie' pava uticuy yi'shi' pa Efraín ti tôneyjop papi Israel lhavos, pa lhacôm'a papi lhech 

ti nacheelhshicham yiey pava uticuy ti nôque lhayashch'e pa Aod. 

28Pa Aod pa yit'esha ca nitatvoqu'e ts'ivee, lhayaash pa Lhcaanvacle ti yashjat'apee 

papi nilhc'utsfasa moabitas. Pa lhechesh pa voqu'e vatich'e pa yuyey ts'ivee pava 

yichavashey pacham pa Jordán, pa ninvashanem papu ca lhech ninash'e. 

29Pa lhecheshch'e ti yiclônsha'ne papi diez mil moabitas, lhacôm'a papi lhech 

c'afoquelhay t'unvatsham'in shi' ti yifiiysha'ne. Pa nive'lhaa papu ca niclôt. 

30Pa nôque lhjunash papi Israel lhavos ti tif'e' papi yiey pa Moab. Pa nijooylhach'e ti 

caaj pa vatpiiyash yiey pa lhech cotsjaat yicheshch'e pava ochenta lhnincôpes. 

Pa Samgar yifa'matanshey papi Israel lhavos papi filisteos. 

31Peelh lhcaasclanchaych'e lhech pa Samgar, lhaôs pa Anat, pan yiclônesha'ne papi 

seiscientos filisteos pa ve'lha chiytsefesheshch'e pa vôcô. Pa Samgar yilhjenesh shta 

papi Israel lhavos. 

Jueces 4 

Lhpa Dêbora shi' pa Barac ti yivômjat ts'ivee pa Sísara 

1Nôjeshch'e ti vaf pa Aod, pa vapecleyjop shta papi Israel lhavos ti yisnatesh pa niysa' 

ti yie' t'ajuyish ts'ivee pa Lhcaanvacle, 

2pa nôque lhjunash ti yijuteyjop pa t'unaj pa Lhcaanvacle pa Jabín, pa lhech 

lhcaanvacle cananeo yiesh'e pa yitsaat Hazor. Vooy pa lhanvacleesh papi lhcavos lhey 

Sísara, yiey yitsha pa yitsaat Haroset-goim. 

3Pa Jabín novecientos pava lhcaletas clesanlhiy, pa yicheshch'e pava veinte 

lhnincôpesesh ti yicamclôquiin papi Israel lhavos, yamjey pa yôj'e' papi lhech ti 

t'alhey ts'ivee pa Lhcaanvacle ca nefenesh. 

4Pava lhech nalhus papi Israel lhavos ti lhanvaccheesh ts'ivee lhpa ve'lha chayjulh 

pava ti vaclan lhey Dêbora, lhch'acfa pa Lapidot. 

5Lhpa Dêbora yifayjanesh ti yi'ôcjiin lhpa ftsuuc (lhjô lhech chiytôyesha ti 

“lhaftsuqu'esh lhpa Dêbora”), yiey pava uticuy yi'shi' pa Efraín, yi'shi' pa 

lhcaavju'elhva'ne pa Ramá shi' pa Betel, vooy papi Israel lhavos yicheyjop lhpa lhech 

ca nasclanemch'e pava tavijatayem ts'ivee. 

6Ve'lha pa nalhu, lhpa Dêbora ti vancachenjaney pa ve'lha nivacle lhey Barac, lhaôs 

pa Abinoam, yie' pa Cedes, lhchifasesh pa t'ajôôjam pa Neftalí, pa yit'esha: —Pa 

Lhcaanvacle, lh'Dios napi Israel lhavos, yiyôjiesh'a pa nôque lhjunash: ‘Meey lhja 

utiyuc lhey Tabor, pa lhech ayelh'eva'ne papi diez mil nivacle tô'lha ja t'ajôôjam ja 

Neftalí shi' ja Zabulón. 

7Vooy yivaatsha tôlhyi' jayu ja Sísara, ja lhanvacleesh japi lhcavos ja Jabín, ca 

nach'ay yiey ja tovôc lhaôs lhey Cisón ca nit'ecletesh'a java lhcaletas shi' japi lhcavos. 

Taj ti vooy yivaatsha pa jajutelh'ay'ajop pa unajelh.’ 

8—Tsi'sha ti joquey jayu ca atatvotajyich'e —yicuulh pa Barac—. Taj ti ca 

naanachtaja, pa tanca yichey jayu. 

9—Jech, javo'ach'e jayu —yicuulh shta lhpa Dêbora—. Tsi'sha pa lhnôclôjqueyashesh 

anôque pa tanca natsôt'ajesh jayu, lhayaash pa Lhcaanvacle ti yijuteyjop jayu ja Sísara 

lha ôcjeclô. Pa lhechesh lhpa Dêbora pa yiche'lhey pa Barac pa Cedes. 

10Pa lhech'e pa Barac ti tôney papi t'ajôôjamsha'ne pa Zabulón shi' pa Neftalí, pa 

lhech tc'a'elh'eva'ne papi lhcavos diez mil papi nivacle. Vooy lhpa Dêbora pa voqu'e'. 

11Shalhee'mey pa Cedes, pa yie'jop lhpa uj aacjiyuc yiey pa Zaanaím, yi'shi' pa 

t'ichavat pa Heber, pa lhech quenita pan vacôtsônelhvatc'oya pap'elh quenitas, pa 

lhech tôlhhsaam pa Hobab, lhcact'ech'esh pa Moisês. 

12C'oya ti tpeeycheyesh pa Sísara pa Barac ti yich'apee lhpa utiyuc Tabor, 

13ti nayjatva'ne pava novecientos lhcaletas clesanlhiy shi' lhacôm'a papi lhcavos 

c'afoquelhay, pa yicheyshi ts'ivee pa Haroset-goim pa yamey pa tovôc lhaôs lhey 

Cisón. 

14Pa lhechesh pa yit'esha lhpa Dêbora pa Barac: —¡Shiichelh, nôqueesh pa 

Lhcaanvacle ti nijutelh'ay jayu pa unajelhjop ja Sísara! ¡Palha vanôyinelh'ac'oya pa 

Lhcaanvacle napi acavos! Pa Barac pa tôlhelh'apee lhpa utiyuc Tabor papi diez mil 

lhcavos, 

15vooy pa Lhcaanvacle yanshi' pa uj lhjovayi pava caletas shi' papi lhcavos pa Sísara 

pa lhech t'aplhuqu'e ti t'ajuyeshjulh pava clesatas pa Barac; pa yamjeyshi pa Sísara ti 

t'eclet'esha'ne lhpa lhcaletaj pa vacumaj ti yiclôt. 

16Pa lhan'e pa Barac yijôyjan'apee papi lhcavos shi' pava lhcaletas yamjey pa Haroset-

goim. Pa lhech nalhu pa nive'lhaa papu ca mônlhaa nilhecha papi lhcavos pa Sísara; 

pa lhacôm'a ti vafsha'ne. 

17Vooy pa Jabín, lhanvacleesh pa Hazor, pan yisclaneelhvatjulh pa t'ajôôjam pa Heber 

pa lhech quenita. Vooy pa Sísara lhech yamji ti yiclôt yiey pa lhatsha'nuvo lhpa Jael 

lhch'acfa pa Heber, 

18lhpa lhech yichfach'ee pa t'acuumjulh ti yit'esha: —Nôque anatshi, yinvacle, nôque 

anatshi, pa ya aj ca anjovay'in avaatsha. Pa yich'ôcji pa Sísara, pa vooy lhpa Jael pa 

yifiich ti yip'ooj'e pa vatvuyeet; 

19pa lhechesh pa Sísara pa t'a'lha pa yinôôt, lhayaash ti niyôjayu. Vooy lhpa Jael pa 

nic'at'eyshijop pa yich'e' lhpa ftech vatts'oos pa yijutshey ti yiyô'ji, pa nijooylha ti 

yip'ooj'e shta. 

20Pa yit'esha pa Sísara: —Amônlhaashi na chiyuy'ejop'in na tsha'nuvo. Ca ninamtaj'ay 

papu ca naniyôstajesh ca nôv'ôcji nôque, pa atesha: ampapu. 

21Taj ti pa Sísara uj ti yulhôj pa ujesh ti yimô'. Pa lhechesh lhpa Jael pa t'acum'e pa 

clesanlhiy t'ajuya shi' pa chiytsemaaj t'ajuya ti chiyôcfeesh'e pa tsha'nuvo, pa 

tac'uyshey ts'am yiey pan yie' pa Sísara, pa yiclôneshshicham pa clesanilh yiey pava 

lhyomyomis pa yamjatsham na cotsjaat. Pa nôque lhjunash ti vaf pa Sísara. 

22Pa meelh ti yamey pa Barac pa vo'tajeysha'ne pa Sísara, vooy lhpa Jael pa yichjuulh 

pa t'acuumjulh ti yit'esha: —Ata'lhun, pa janôclit'am jayu jan lhavo'tajeysha'ne. Pa 

yich'ôcji pa Barac pa tsha'nuvo pa yi'van pa Sísara ti tsôyiy'e cotsjaat p'alha ti vaf ti 

chiyclôneshicham pa clesanilh pa lhshatech. 

23Nôque lhjunash pa Lhcaanvacle ti yachajshicham pa lhech nalhu pa Jabín, pa lhech 

lhanvacle papi cananeos, ti yie' t'ajuyish papi Israel lhavos. 

24Pa lhech tôlhesh'e papi Israel lhavos ti yajateshch'e ti vanijôtjateshjulh ts'ivee pa 

Jabín pa yamjey ti yivômjatsha'ne lhacôm'a. 

Jueces 5 

Pa t'aclaach lhpa Dêbora shi' pa Barac 

1Pa lhech nalhu, lhpa Dêbora shi' pa Barac, lhaôs pa Abinoam, nôque lhjunash ti 

tishjanch'e ts'ivee: 

2“ôclôjelh lhacôm'a pa Lhcaanvacle, lhayaash ti jôjjeclay caaj napi Israel lhavos napi 

yitô'ya ti vatclônsha'ne; lhayaash ti jôjjeclay caaj napi yi'shi' napi lhtachifas napi 

chiyetônjop ti chitônshey na vatvatclônjayash. 

3¡Ach'anelhyiy avaatsheelh napi lhcaanvacles! ¡Aspeya'elh avaatsheelh napi 

chinvacleyansha'ne! ¡Jayishjaney jayu pa Lhcaanvacle! ¡Jayishjaney jayu pa lh'Dios 

napi Israel lhavos! 

4“Meelh avaatsha Lhcaanvacle, ti lhtay'e ja Seir; ti lhatjuyey java jotoy yi'shi' ja 

Edom, ti nayuuynayuych'e na cotsjaat vooy na vôôs nitonsha'ne, tôlhshaam nava 

vôsey pa tsha'nu. 

5Yie' ajuyish, Lhcaanvacle, yie' ajuyish, lh'Dios'ash napi Israel lhavos, ti 

nayuuynayuych'e nava uticuy, pa nayuuynayuych'e lhja Sinaí. 

6Java lhnalhus ja Samgar, lhaôs ja Anat, shi' java lhnalhus lhja Jael japi 

t'ôtaaysha'neen vômeshjop java lhnôyshay pa yuyey'in java tsuych'esha'ne nôyshay 

patacch'esha'ne. 

7Java lhavtsates japi Israel lhavos pa lhacôm'a ti tay'een. Pa lhechesh pa 

janenjatchisham, ¡Yivaatsha ya Dêbora, lhamimiyish napi Israel lhavos! 

8“Nin'ameyan japi t'acumeyshi java yinich'ayan lh'diosec pa meelh ti 

vatclôneelhsha'ne yiey java lhashic ja yitsaat, taj ti nichinvanesh lhpa ve'lha chama' pa 

nive'lhaa shta pa lhcôpje ti yi'shi' japi cuarenta mil Israel lhavos. 

9“¡Yivaatsha jajutey lhpa yilhiivte japi yaashchisham lhanvaclesesh japi Israel lhavos, 

japi yichifasesh nivacle japin tsicu'lhesh ti jayôneyjop ja vatvatclônjayash! ¡ôclôjelh 

lhacôm'a pa Lhcaanvacle! 

10“At'eshelh avaatsheelh napi yi'apee java cuvôyutas climsha'ne; shi' shta avaatsheelh 

japin yie'sha'ne java vopovoclesh; shi' shta avaatsheelh japi t'ôtaaysha'neen: 

11¡japi tosemey t'acjamchey ti yipe'ya pa t'ôjôj japi yic'usinatshi java yiclôqui, pa 

yisitseneshey pa lhcavjoyash pa Lhcaanvacle, pa lhcavjoyash java lhavtsates japi 

Israel lhavos! 

12“¡Anjat'o', Dêbora, anjat'o' pa ishjanesh ja ve'lha vat'aclach! ¡Avaatsha Barac, 

lhôs'ash ja Abinoam, aneetsham ca achaaj napi t'ôcfa'sha'ne! 

13“Pa lhechesh pa nacha cotsjaat japi Israel lhavos pa vatclôneelhsha'ne japi t'unis; pa 

nacheshyi ts'ivee japi lhcavos pa Lhcaanvacle, pa vatclôneelhsha'ne japi nivacle 

vatclônjanjas. 

14Pa t'ajôôj jô japi tô'lha ja Efraín pa nachey ja tavashay, pa yijoqu'esha'ne japi lhech 

japi lhcavos ja Benjamín. Japi tô'lha ja Maquir, pa tavoqu'e japi lhanvacles, shi' japi 

tô'lha ja Zabulón, japin yinvacleyansha'ne ts'ivee. 

15Pa tanôôycheelh shta lhja Dêbora japi lhanvaclesesh ja Isacar; ja Isacar 

tanefeneshelh ja Barac, pa vancajôyjaney ja tavashay. “Yi'shi' japi lhcavos ja Rubên 

japi nivacle cajuqu'e ti yaychavalhjop'in, 

16¿Ta t'e lhayaash ti amônlheelhshhi pava vatcac'ovtey pa lhpeyeelh japi tashinshtas 

lhavos ti tôney java lhclôy tashinshtas? ¡Yi'shi' japi lhcvavos ja Rubên japi nivacle 

yaychavalhey pa t'ajovayi! 

17“Ja Galaad mônlhee pacham ti t'ichay'e lhavôôj ja tovôc Jordán; ja Dan mônlhashi 

java lhôvjatshiyis, shi' ja Aser mônlhee lhavôôj ja tovôc pa nintayshi java chiy'eshiin 

java vatôvjatshiyis. 

18Taj ti japin yi'shi' java jotoy ja Zabulón shi' ja Neftalí vanô'yitesh ts'ivee pa 

lhamônlhajayash. 

19“Pa lhechesh pa nachey'in japi lhcaanvacles ja Taanac, yie' lhavôôj java yinôtes 

yi'shi' ja Meguido; japi lhanvacles japi cananeos yivaclhitsham ts'ivee ti nachesh pa 

lhavatclônjayash, taj ti amem ts'ivee pa clesanilh clim shi' pava ca ni'van. 

20Tôlhesh'e pa vôôs pava lhnôyshayesh java catiis ti yivatclônjayana ja Sísara. 

21ja tovôc lhaôs, ja vatjutsa' tovôc lhaôs, ja tovôc lhaôs Cisón pa yichaaj lhacôm'a capi 

lhech. ¡Avaatsha avatfiyitem jayu napi t'unis! 

22“¡At'ôyitelh java lhafoc java cuvôyu! ¡Acumchatelh, acumchatelh napi yifiiysha'ne! 

23Vooy ja lh'ángel pa Lhcaanvacle pa nifac: ‘¡Natsham na uj tavijatay vatpôfiyujayash 

na yitsaat Meroz shi' napi tsitenasshi!’ Lhayaash ti ninôqu'in ts'ivee nan lhjunash napi 

yifiiysha'ne ca nefenesh pa Lhcaanvacle. 

24“¡Chiyôclôjesh ti yi'shi' japi ôcjeclôy lhja Jael, lhja lhch'acfa ja Heber jô lhech 

quenita! ¡Chiyôclôjesh ti yi'shi' japi ôcjeclôy ja vat'ichavat! 

25Ti t'a'lha pa yinôôt ca Sísara; pa yijutshey pa vatts'oos lhja Jael. ¡Pa t'unshaam 

vatts'oos yijutshey ja yi'shi' ja is tacfeey! 

26Pa lhechesh pa t'acumesh'e ja t'ituuc lhch'amiyishey ja clesanilh tsjofji, vooy ja 

t'ituuc lhfayishey pa t'acumesh'e ja t'ajuya ti t'acum'in, pa yiclônesham lhshatech ca 

Sísara, pa yiclônesham java lhyomyomis. 

27Vooy ca Sísara pa natesh'e java lhafoc lhja Jael; pa nanateshiin ti nicôt'esha'ne pa 

t'ôôyte, yiey pa nicôt'esh'esha'ne pa lhech mônlhee ti vaf. 

28“Vooy lhpa lhamimi ca Sísara pa vatjumtitajc'oyaan, pa yovalhtajeyjop'in pa 

vatovalhjavat, pa yit'esh: ‘¿Ta lhayaash ti clet'eshc'oya ti ninamesh lhja lhcaletaj? ¿Ta 

t'e lhayaash ti clet'eshc'oya lhja caletaj vatvatclônjayash t'ajuya?’ 



477 

 

 
Nivacle Bible  

© 1994,  Sociedades Bíblicas Unidas. 
 

 
 

 

29Caaj japi ôcjeclôy tcajôyshayesh ti yachajeshjulh ts'ivee, taj ti lhjô lhech lhavaatsha 

shta yachajeyjop: 

30‘Tôlh'ejop jayu ti yicatsônjat'in papi t'unesh'in pa vatvatclônjayash. Ve'lha lhpa 

lhancasha' ja't'ajesha napu' pa ve'lhee ts'ivee japi vatclônjanjas; vooy pava 

sivôclôclhayjey nalhjunashvatc'oya t'ajuya ja Sísara; ve'lha jat'ajesha napu' pava 

sivôclôclhayjey chiyinesh pava nalhjunashvatc'oya, lhavovo'esh jan ya'shesh ti 

t'un'in!’ 

31“¡Nôque lhanfanash ti chiyvômjatsha'ne, Lhcaanvacle, lhacôm'a papi naac'utsfasa, 

vooy papi nen pa lhatjumtseyan'apee jan lhjunash na jumcuclaay!” Pa nôjeshch'e 

côque, pa caaj pa vatpiiyash yiey pa lhech cotsjaat yicheshch'e pava cuarenta 

lhnincôpes. 

Jueces 6 

Pa Dios tôney pa Gedeón 

1Vooy pava lhfanishlhavach papi Israel lhavos niysisa pa ninen pa Lhcaanvacle, pa 

yicheshch'e pava napu'yama yincôpes ti yijuteyjop pa t'unaj papi madianitas. 

2Vooy papi madianitas ujesh ti yicômclôquiin papi Israel lhavos, jaalhpa nijovayjulh 

ts'ivee papi madianitas pa vant'ôfich'e ts'ivee pava uticuy, shi' pava camamqu'esha'ne 

shi' shta pav'elh sas'ejop ca chinvan'e papu. 

3Yajatajeshch'e ti caaj pava yicôvjiyantaj papi Israel lhavos, pa namey'in ti t'eclet'aan 

papi madianitas, papi amalecitas shi' papi tôlhey pa lhum'ôcjinuc. 

4Yanjop pa t'ichavat yiey pa lhcootsjat papi Israel lhavos, pa tifc'oya pava 

lhcavcalhjes pa yamjey pa cotsjaat Gaza, pa ampa ca nimônlhanitesh papi Israel 

lhavos pa vatôc, nilhecha pava tashinshtas, pa tanca lhecha pava vôcôc shi' pava 

cuvôyutas. 

5Pa tif'ec'oya pava lhatshatnuvosesh shi' pava lhclôy yiey pa lhech cotsjaat lhacôm'a ti 

yivômjatsha'ne. Nacheshey ts'ivee pava lhclôy camellos pa acloj pat'ajôôj pan 

lhjunash pava fanjay. 

6Tôlh'ejop papi madianitas pa uj ti ninc'usinatvatsham'in papi Israel lhavos, pa jaalhpa 

t'a'lhey ts'ivee ca nefen pa Lhcaanvacle. 

7Meelh papi Israel lhavos ti t'a'lhey ts'ivee pa Lhcaanvacle ca nalhjeneshey papi 

madianitas, 

8pa lhech pa nicheney pa ve'lha chiytôyjata pava ti vaclan, pa yit'eshem: “Nôque 

yit'esha pa Lhcaanvacle pa lh'Dios napi Israel lhavos: ‘Yivaatsha c'ayjatelh'e ja 

Egipto, jan lhôvelh'e ti alhancumteseshelh, 

9pa nitsi'shaa ti c'alhjeneshelhey japi Egipto lhavos, vooy shta lhacôm'a japi 

nacômclôquielh'in. Japu lhech jasa'selh'am ti yielh'e ajuyishelh, vooy avaatsheelh 

c'atisshelh ja lhcootsjat japu lhech. 

10Pa jayeetshelh'a avaatsheelh ti ya lhech ya'Lhcaanvacle ti a'Dioselh, pa ya aj ca 

anjovaayshelhem nava lh'diosec japi amorreos, yiey na lhcootsjat nan lhôvelh'e 

nôqueesh; taj ti avaatsheelh naach'anshelhyiy.’ ” 

11Pa lhechesh pa nam pa lh'ángel pa Lhcaanvacle pa yi'sha'ne yi'ôcji lhpa aacjiyuc 

lhpan yie' pa Ofra, lhpan yitsôt'ajesh pa Joás, pa lhech tô'lha pa t'ajôôjam pa Abiezer. 

Pa Gedeón, lhaôs pa Joás, pa vant'ôfich'esh ti yisclanshi pa trigo, pan yie' ti 

chiyoflhitshisha'neen pava ôtjayetas ti chiyisnatesh'in pa t'i', pa jaspa tanca nivan papi 

madianitas. 

12Pa tanôclitem pa lh'ángel pa Lhcaanvacle pa yit'esha: —¡Yi'ajop ja Lhcaanvacle, 

avaatsha nat'un'in pa nafiiy shta! 

13Pa yicuulh pa Gedeón: —A'lhech, yinvacle, ca yijô'taja ti lhech pa Lhcaanvacle ti 

yi'jajop, ¿ta t'e lhayaash ti vaclanjoom lhacôm'a côque? ¿Ta yie' lhacôm'a pava 

nimatasa papu ca nitô'yish ti yasinôquieshch'e capi yinavot'elh lhapesh, ti yit'eshaan 

pa Lhcaanvacle ti yayjat'een pa Egipto? Pa Lhcaanvacle apis ti tayelhyijop, pa 

yijutelheyyijop pa t'unaj japi madianitas. 

14Pa yovalhey pa Lhcaanvacle pa yit'esh: —Achenesh na vat'unaj nan caaj'am, pa 

jaspa alhjeneshey napi Israel lhavos na t'unaj napi madianitas. Ya lhech yivaatsha ti 

c'acheney. 

15Taj ti pa Gedeón pa ve'lheesh shta yicuulh: —Ve'lheesh cum lhcaanvacle, taj ti ¿ta 

t'e ca yifanisheesh ca c'alhjen japi Israel lhavos? Na yijôôjam ya'sheshc'oya ti ts'aclaay 

yiey ja t'ajôôjam ca Manasês, vooy yivaatsha yaash ti ya tiqu'in yiey na yajô'jelh'e. 

16Vooy pa Lhcaanvacle pa yachajeshjulh: —Isjop ca asnatesh, lhayaash ti jôv'ajop 

jayu avaatsha. Atif'e jayu napi madianitas jan lhjunash pa nivacle ti ve'lha ti yaash. 

17Pa lhechesh pa yit'esh pa Gedeón: —Ca nast'untajesh'in pa avanquefenjayash, pa 

atanôcliteshyam jô ti a'lhech ti lhtasinôyam. 

18Jatants'aclanesh'a ti ya aj cum ca ay'e nôque amjey ca jatpectajesh pa ve'lha 

vatcufayjat pan jen ti janchaj'ay. Pa vooy pa Lhcaanvacle pa yijô'em: —Nôque jôv'e' 

jayu pa jaych'an'ac'oya ca atpectaj. 

19Pa yich pa Gedeón ti vataasclanesha'ne pa ve'lha tashinshtayche shi' pa climshi 

tapooj pa tnôjque veinte litro, pa yisnatesh pava yucuvec ameyshi pa t'ajuya; pa 

nijooylhach'e ti yanch'e lhpa sisenilh pa t'asjaan, vooy pa t'i' yich'e' pa tô'lhôs, pa 

yicha'jesh lhacôm'a yamjey pan yie' lhpa aacjiyuc. 

20Vooy pa lh'ángel pa Dios yiyôjiesha ca nan'apee lhpa utej pa t'asjaan shi' pava 

yucuvec ameyshi pa t'ajuya, pa yôtsiesha'ne pa t'i'. Pa yisnatesh pa Gedeón pan 

lhnônashesh. 

21Vooy pa ángel pa yitsefeshesham pa t'asjaan shi' pava yucuvec pa lhavcôjat pan 

yicha'jesha'ne pa lhpôcôt, pa vooy lhpa utej pa tôlhshaam pa itôj, pa yitujatsham pa 

t'asjaan shi' pava yucuvec; pa lhechesh pa lh'ángel pa Lhcaanvacle pa vatvômjatshi pa 

ninvan. 

22C'oya ti yaya'esh pa Gedeón ti yi'van ti lhech pa lh'ángel pa Lhcaanvacle, pa yit'esh: 

—¡Jay Lhcaanvacle, Lhcaanvacle! ¡Javatvanelh ja lh'ángel pa Lhcaanvacle! 

23Taj pa Lhcaanvacle ti yicuulh: —Ya aj ca anjovay'in, tan jayu ca avaf. Acuumjulh 

na yipiiyash. 

24Pa lhech yisnatesh'e pa Gedeón pa itôvat'esh t'ajuya ti chiyôclôj pa Lhcaanvacle, pa 

lhqueyesh “pa Lhcaanvacle ti lhech vatpiyashesh”. Pa lhech itôvat'esh yiey pa Ofra, 

lhavtsaat pa t'ajôj'esham pa Abiezer. 

25Pa lhech tulh yit'esha pa Lhcaanvacle pa Gedeón: —Acum'e pa ve'lha vôcô, lhclô' ja 

atata pa napu'eyshi jayanaj pan napu'yama pava lhnincôpes, pa avômjatsha'ne ja 

lhavitôvat ja Baal yiey jan yie' ja atata. Pa at'ovôssha'ne shta lhja aacjiyuc chiyvenchat 

shalheema ja lhavitôvat ja Baal. 

26Pa anc'ayôjat'e ca asnatesh pa itôvat'esh t'ajuya na Lhcaanvacle a'Dios. Pa lhechesh 

pa acum'e pan napueyshi vôcô jayanaj, pa aclônelhyam ca anjuteelhyiy ti 

acufayjat'eshelh, pa alhônesh'e lhpa aacjiyuc chiyvenchat javan lht'ovôsch'e. 

27Pa lhechesh pa Gedeón pa t'acumajop papi diez lhcavosesh pa yisnatesh lhacôm'a 

pan t'ônashesha pa Lhcaanvacle; ve'lheey pa nalhu ti ninasnatesh pa yicheshch'e pa 

tulh ti yisnatesh, tôlh'ejop ti nijovayeshjulh papi tô'lha pa lhtata shi' papi yi'shi' pa 

lhech yitsaat. 

28C'oya ti nich'a nalhu shta, pa nijat'oqu'esha'ne papi yi'shi' pa yitsaat, pa yi'van pa 

lhavitôvat pa Baal ti chiyvômjatsha'ne, pa chiyt'ovôôs shta lhpa aacjiyuc chiyvenchat 

shalheema pa lhavitôvat. Pa chiyvan shta pa ve'lha vôcô ti vatcufayjat'esh t'ajuya pa 

nich'a itôvat'esh. 

29Pa taniyôseshch'e pap'elh: “¿She papi lhech lhfanishesh côque?” C'oya ti cajuqu'e ti 

vo'tajeysha'ne shi' ti tay'ôtsjantajesh'in pa yitôôyshey ti lhech pa Gedeón lhech 

lhfanishesh, pa lhaôs pa Joás. Pa yicheshey ts'ivee ti yit'eshaan pa Joás: 

30—Nôque anchaj'e na aôs, ca jaspa jaclônelh. ¡Yivômjatsha'ne ca lhavitôvat ja Baal 

shi' lhca aacjiyuc chiyvenchatesh shalheema ca lhavitôvat! 

31Taj pa Joás yachajeshjulh papin t'afayjop: —¿Lhôquelheyjop avaatsheelh ti 

lhatvayelhem ja Baal? ¡Tajulhey ti chiyclônsha'ne ti jôjjeclay ninalhua pan yie' papin 

tavayjanem ja Baal! Ca lhechtaja ja Baal ti dios'esh, pa tajulhey ca ve'lhaa ca 

natvayjan, lhayaash ti yitsôt'ajesh ca lhavitôvat ti chiyvômjatsha'nec'oya. 

32Pa lhech tôlhesh'e ti tôneyjop ts'ivee pa Jerobaal pa Gedeón, pa yit'esha ts'ivee: 

“Tajulhey ja Baal ti tavayjanem jô lhech lhayaash ja Gedeón ti yivômjatsha'nec'oya ca 

lhavitôvat ja Baal. 



480 

 

 
Nivacle Bible  

© 1994,  Sociedades Bíblicas Unidas. 
 

 
 

 

33Pa lhechesh pa lhacôm'a papi madianitas shi' papi amalecitas shi' papi tôlhey pa 

lhum'ôcjinuc pa yamvatshamjop ti yichey pacham pa tovôc Jordán, pa t'ichay'ejop 

ts'ivee yiey pa tavashay lhey Jezreel. 

34Taj ti pa lh'espíritu pa Lhcaanvacle pa namey pa Gedeón, pa lhech yifuyuqu'e lhpa 

lhac'u' pa tashinshtaj pa jaspa namvaneen papi t'ajôôjam pa Abiezer. 

35Pa yichen shta papi qu'eeyjanjas jaspa tôney lhacôm'a papi t'ajôôjam pa Manasês pa 

ve'lheelhsham. Pa yichen shta papi qu'eeyjanjas jaspa tôney lhacôm'a papi t'ajôôjam 

pa Aser, papi t'ajôôjam shta pa Zabulón shi' pa Neftali, pa nachey'in pa ve'lheelhsham 

shta pa lhech. 

36Pa Gedeón pa yit'esha pa Lhcaanvacle: “Ca yijô'taja ti lhaschenesh ti c'alhjen japi 

Israel lhavos, jan lhjunash ti lhteetsha, 

37pa jan'e jayu pa tashinshtaj t'ôjeche jan chiyiesh'e ti chintôsjelha pa trigo. Vooy ca 

nich'a nalhutaja ca nivaaytajesh pa yiyaas pa t'ôjeche taj ti na cotsjaat pa clajôja, pa 

tsitôôysha jayu ti yijô' ti lhaschenesh ti c'alhjen japi Israel lhavos, jan lhjunash ti 

lhteetsha.” 

38Pa nôque lhjunash ti vaclan. Meelh ti nich'a nalhu pa netshaam pa Gedeón pa 

nich'aclajesh pa t'ôjeche pa nachfach'ee pa yiyaas pa tapooj pa tacfeey. 

39Pa lhechesh pa yit'esha shta pa Gedeón: “Ya aj ca asuyayi ti japecleyjop ti 

janiyit'ajulh. Taj ti jen ca ve'lhaaesh ti c'ac'alhtanesh. Nôqueesh asnatesh ca clajôjashi 

na lhsaash, vooy na cotsjaat pa nivayitshi pa yiyaas.” 

40Pa lhech tulh lhech lhfanisheshem pa Dios. Vooy ti nich'a nalhu pa clajôji pa 

lhsaash vooy pa cotsjaat pa yi'apee pa yiyaas. 

Jueces 7 

Pa Gedeón yash'apee papi madianitas 

1Pa Gedeón, pan nôqueesh lhanquey shta Jerobaal, shi' lhacôm'a papin yi'jop pa lhech, 

pa netshamch'e ti nôcjuulh pa nalhu pa yich'in ts'ivee pa t'ichayjop pa tovôc lhaôs lhey 

Harod. Pa t'ichavat papi amonitas yiey pa fchenajjulh pa tavashay yiey pa lhavôj'e 

lhpa utiyuc lhey More. 

2Pa Lhcaanvacle yit'esha pa Gedeón: “Acloj napi lhanchaaj nivacle yi'ajop, ca 

naashtaj'apee napi Israel lhavos napi madianitas, pa pa nanshamesh lhavach ca 

lhavaatshaa ca nash'apee napi lhech ca ninilhjenesha'ne. 

3Pa lhe'naa ca at'eshem napi nivacle papu ca naôvtaj'e ca nanjovaaytaj'in pa isjop ca 

napecley ja lhajpôyich.” Pa nôque lhjunash pa Gedeón ti yic'alhtanesha, pa yich'in 

papi veintidos mil nivacle, pa mônlhee papi diez mil. 

4Taj ti pa Lhcaanvacle pa vaniyitesha pa yit'esh: “Jôjjeclay mônlheesh ti acloj. 

Acha'jey ca niyô'jisha'ne pa yinôôt, pa lhech nôv'e' yivaatsha pa jac'alhtanesh jayu ta 

yie' papi vo'ach'e jayu, ta yie' shta papi mônlhee jayu.” 

5Pa lhechesh pa yô'yaney pa Gedeón papi nivacle pa yinôôt ca niyô'jisha'ne. Pa 

yit'esha pa Lhcaanvacle: “Vena anshi' napi yiyô'ôj nava lhpôcôtôy nap'u'eyshi jan 

lhjunash pava nuus, nap'elh napi vanc'umaajshi ti yiyô'ji na yinôôt.” 

6Papi yiyô'ôj pava lhpôcôtôy shi' ti nap'u'eyshi jan lhjunash pava nuus pa trescientos 

pat'ajôôj. Vooy lhacôm'a pap'elh vanc'umaajshi ti yiyô'ji pa yinôôt. 

7Pa lhechesh pa yit'esha pa Lhcaanvacle pa Gedeón: “Napuque trescientos nivacle 

c'alhjenchiyinshelh jayu avaatsheelh, pa c'ashjat'apee jayu napi madianitas. Vooy 

lhacôm'a nap'elh isjop ca napecl'in.” 

8Pa Gedeón lhechesh pa tayôjijanesh lhacôm'a ca napeclelhey'in pap'elh pa t'ichavat; 

ti yujeey ca napecl'in pa yijutsjat ti t'a'lheshch'e pava lhôjquey shi' pava tashinshtas 

lhac'uc. Pa tsi'sha ti mônlhee papi trescientos nivacle papin t'acumeyshisha'ne. Pa 

t'ichay'e ts'ivee a t'ôyish'e papi madianitas pan yie' pa tavashay. 

9Pa lhech tulh yiyôjia pa Lhcaanvacle pa Gedeón: “Aneetsham ca meelhey ca 

eclet'elha napi madianitas, lhayaash yivaatsha ti c'ajutelh'ay napi lhech. 

10Taj ti ca anjovaaytajshi ti lht'ecletaja, pa ajutsjat ca meelhey na acavo Fura na 

t'ichavat napi madianitas, 

11pa ach'anelha pava yit'esh ts'ivee. Pa vooy ca anchavaaytajey jayu ti lhanfayu'em ti 

lht'eclet'a.” Pa lhechesh pa yicheelh pa Gedeón pan lhcavoesh Fura. Pa yamelhey pan 

yie' papi yiclôvalh pa t'ichavat papi nilhc'utsfasa. 

12Papi madianitas, papi amalecitas shi' papi tôlhey pa lhum'ôcjinuc pa vacôtsônch'een 

ts'ivee pa tavashay pan lhjunash pava fanjay. Caajem pava acloj camellos pan 

lhjunash pa josôj ti yie' lhavôôj pa uj tovôc. 

13C'oya ti shalheemey pa Gedeón pa t'ichavat papi nilhc'utsfasa, pa yipe'yeey pa ve'lha 

c'afoquelhay ti nifaclem paelh pa lhtsamaat, ti yit'esha: —Janjujôm lhpa ve'lha yucuve 

chiyisnatesh tô'lha pa cebada, tclôôy ti nacheyshicham na cats'ichavat pa t'eclet'a lhôn 

pa ve'lha tsha'nuvo pa yaflhit. 

14Pa yicu'lhesh pa t'iyôyjafa pa yit'esh: —Pôque lhjunash lhech'e pa lhclesataj pa 

Gedeón, lhaôs pa Joás, Israel lhavo'esh. Vooy pa Dios yijuteyjop pa t'unaj pa Gedeón 

papi madianitas shi' lhacôm'a pava yie' pa t'ichavat. 

15C'oya ti yipe'ya pan lhjunash ti chayemch'e ti nifaclem pa lhtsamaat, pa yôclôjeshey 

pa Gedeón pa Lhcaanvacle. Pa nijooylha ti vapecley a t'ichavat papi Israel lhavos pa 

yiyôjiesha: —¡Aneelhchisham, vooy pa Lhcaanvacle nijutjooy jayu ja t'ichavat japi 

madianitas! 

16Pa tatsha ti yicatsônjatsham papi trescientos nivacle pa pu'janasham pat'ajô'jesh. Pa 

yijutch'e lhacôm'a pava tashinshtas lhac'uc shi' pava tnôjquey ampa ca nôvqu'e' ti 

yanch'e pava lhavitôs yichesh. 

17Pa yit'esh: —Meelh ca jamtajey na t'ôyish'e na t'ichavat napi nicasc'utsfasa, pa 

ovalhelh'yic'oya pa asnatshelh pa ca asvantajeshelh. 

18Meelh yivaatsha shi' napi jatônôycheelh ca jafuyutajelhch'e nava lhac'uc, pa 

afuyuelhch'e yitsha avaatsheelh lhacôm'a napi yamjop na vat'ichavat, pa 

ônelhvatsham'in: “¡T'ajuya pa Lhcaanvacle pa t'ajuya shta na Gedeón!” 

19Nôque lhjunash, pa Gedeón shi' papi cien nivacle ti yamelhey pa t'ôyish'e pa 

vat'ichavat pa meelh ti tôlhesh'e ti nicôyôjey pap'elh c'afoquelhay ti jonshajesh. Pa 

lhechesh pa yifuyuqu'e ts'ivee pava tashinshtas lhac'uc pa yoflhitshisha'ne pava 

tnôjquey pavan yichaaj. 

20Papi lhech pu'janasham pa ve'lheesham ts'ivee ti yifuyuqu'e pava tashinshtas lhac'uc 

pa yoflhitsha'ne shta pava tnôjquey. Pa yich'aminesh ts'ivee ti yichaaj pava lhavitôs 

yichesh, pa vooy pava tashinshtas lhac'uc pa yifayshinesh ts'ivee, pa tônvatsham'in: 

“¡Vatvatclônjayash! ¡T'ajuya pa Lhcaanvacle pa t'ajuya shta na Gedeón!” 

21Lhan'e papi Israel lhavos lhech lha mônlheejop ts'ivee ti t'afayjop pa t'ichavat, pa 

lhacôm'a papi lhcavos papi madianitas tônvatsham'in pa yich'in ti yiclôt'in ts'ivee. 

22Jôjjeclay mônlheesh papi trescientos Israel lhavos ti yifuyuqu'e pava tashinshtas 

lhac'uc, vooy pa Lhcaanvacle yitajatvane ti vapecvane papi madianitas, pa yich'in ti 

yiclôt'in yamey pa Bet-sita, pa nôyish yichey pa Zerera, pa yamey pa yôj'esha'ne pa 

Abel-mehola, shalhee'ma pa Tabat. 

23Pa lhechesh pa tôney papi Israel lhavos papi t'ajôôjamsha'ne pa Neftalí, pa Aser shi' 

lhacôm'a pa Manasês, pa jaspa yijôyjan'apee ts'ivee papi madianitas. 

24Pa Gedeón yicheney papi qu'eeyjanjas papi yi'apee pava uticuy yi'shi' pa Efraín, pa 

yiyôjia papi lhech'e nivacle ca ninachey ca natjuyjulh papi madianitas shi' ca 

nôv'e'c'oya pava yie' pan chiychey'e pacham pa tovôc yiey pa Bet-bara yiey shta pa 

Jordán, ca nivatjutsaeyc'oya ca namey'in ts'ivee. Papi tôlhey pa Efraín yôfisjatch'e 

pava chiyôji'sha, 

25Pa yôcfa'sha'ne shta papi napu' lhcaanvacles papi madianitas lheyis Oreb shi' pa 

Zeeb. Vooy pa Oreb yiclôn'e ts'ivee yiey lhja uj utej lhanquey nôqueesh Lh'utej ca 

Oreb. Vooy pa Zeeb pan yiclôn'e ts'ivee pa lhech lhqueyesh ts'ivee, lhech'e ti chinilha 

pava ôtjayetas ti chiyisnatesh pa t'i'. Vooy ti tifeshch'e ti yijôyjan'apee ts'ivee papi 

madianitas, papi yichajch'e ts'ivee pava lhshatjes pa Oreb shi' pa Zeeb pa Gedeón, pan 

mônlhee pacham pa tovôc Jordán. 

Jueces 8 

Pa Gedeón yôcfa'sha'ne papi madianitas lhanvacles 

1Papi tôlh'e' pa Efraín pa yisuyiyan ts'ivee pa naashelhvanôcji pa Gedeón, lhayaash ti 

tôlh'ejop ti nint'a'lheyjop ti yichjuulh ts'ivee ti vatclôneelhsha'ne papi madianitas. 

2Taj ti pa lhech pa yicuulh: —¿Tanca natôôyshelh avaatsheelh ti t'aashelhyic'oya ti 

lhasnatshelh ca jasnatajesh? Java a'lheesh ti lhasnatshelh ya'sheshc'oya ti acloj java 

jasnatshelh. 

3Pa Dios yijutelh'am ca Oreb shi' ca Zeeb, capi lhanvacles japi madianitas. ¿Ta ca 

yifanisheesh ca jaspa isa'jop ca yijôney nava lhasnatshelh avaatsheelh? Meelh ti 

tpeeycheyesh cavôque papi tô'lha pa Efraín pava lhclishay pa Gedeón, pa nit'ôyi'sheey 

ca suyaa pa lhech. 

4Pa Gedeón shi' papi trescientos nivacle pa yamelhey'in pa tovôc Jordán pa yichey 

pacham ts'ivee, lha'ma yulhjôtaj ti yijôyjan'apee papi nilhc'utsfasa. 

5Yiey pa Sucot, ti t'aalhsha pa Gedeón papi lhech yie' pa yit'esh: —Jatants'aclanesh'a, 

ca anjuteelhyiy pa ca jatujelh napi tavo'yich'e, lhayaash ti uj ti yulhôs. Lhayaash ti 

jajôyjanelh'apee japi madianitas lhanvacles ja Zeba shi' ja Zalmuna. 

6Taj ti papi lhanvaclesesh'e pa Sucot pa yicu'lhesh ts'ivee: —¿P'alha t'e ti t'ôcfa' ja 

Zeba shi' ja Zalmuna, jaspa jacunjanelh'am napi acavos? 

7Pa yicuulh pa Gedeón pa yit'esh: —¡Nanjooylhajat pa Lhcaanvacle ca nanjutyam ja 

Zeba shi' ja Zalmuna, pa japeclelh jayu pa c'ac'ônshelhsha'ne jayu avaatsheelh java 

c'utjanis shi' java teey yi'shi' ja am'e pa'na! 

8Pa lhech tôlh'e' ti yichey pa Penuel, pan yie' ti t'a'lha shta yiey pan lhjunash ti yie' pa 

Sucot. Taj papi yie' pa Penuel t'ônasheshjulh ti ya'chajeshjulh papi yie' pa Sucot, 

9pa Gedeón pa yit'esha: —¡Vooy ca jatpectaj ca c'aashtaj pa jaflhit jayu nôque 

ujquishaam jpôyich! 

10Vooy pa Zeba shi' pa Zalmuna yielh'e pa Carcor papi quince mil nivacle, papi lhech 

lhacôm'a ti mônlheelh'e papi lhcavos tôlhey pa lhum'ôcjinuc, lhayaash ti caaj papi 

vafsha'ne ciento veinte mil papi lhech. 

11Vooy pa Gedeón yich'e' pa nôyish tô'lha pa am'e pa'na, yiey pa nuutch'ejulh pa 

Noba shi' pa Jogbeha, pa t'eclet'a pa t'ichavat ti a'lheesh ti vatjumtiin ts'ivee papi 

lhech. 

12Pa Zeba shi' pa Zalmuna yich'in ts'ivee ti yiclôt'in, taj pa Gedeón yijôyjan'apee pa 

yôcfa'sha'ne, pa yiclôtsjat pa t'ajovayi lhacôm'a papi nilhc'utsfasa. 

13Pa meelh ti tayesh'e pa vatvatclônjayash pa Gedeón pa naasham pa Heres, 

14pa t'acum'e pa ve'lha nich'ayech tô'lha pa Sucot, pa niy'ôs'in; pa lhech nich'ayech 

yijutem pan yi'sesh'e pava lheyis papi setenta y siete lhanvacles shi' papi 

nitaôvclasa'esh yie' pa Sucot. 

15Pa lhechesh pa t'ajuyey pa Gedeón pa Sucot pa yit'esha papi lhech'e lhtachifas: —

¿Natô'yelhch'e ja lhjunash ti lhasclôqui'shelh avaatsheelh tôlh'ejop ja Zeba shi' ja 

Zalmuna? ¿Natô'yelhch'e ti lhavaantaneshelhem lhpa yucuve japi yicavos, japin ujesh 

ti yu'lhôs, lhteetshelhyam ti jôjjeclay ampapu ca yôcfeeelh? ¡Taj ti nôqueesh caaj napi 

lhech! 

16Pa lhechesh pa t'acum'e pa Gedeón pava c'utjanis shi' pava teey yi'shi' pa am'e pa'na, 

pava lhech yic'ônesh'in papi nitaôvclasaesh tôlh'e' pa Sucot. 

17Pa yaflhit shta pa ujquishaam jpôyich yiey pa Penuel, pa yiclônsha'ne papi nivacle 

yi'shi' pa lhech'e yitsaat. 

18Pa nijooylha ti niy'ôs pa Zeba shi' pa Zalmuna: —¿Ta lhjunash japi lhech nivacle ti 

lhclônelhsha'ne avaatsheelh yiey ja Tabor? Papi lhech pa yicuulh ts'ivee: —Nan 

ajunash avaatsha. Pa ve'lhee ts'ivee capi lhech jan lhjunash pa ve'lha lhcaanvacle. 

19Pa lhechesh pa tôn'in pa Gedeón pa yit'esh: —¡Capi yich'injavot! ¡Lhclônelhsha'ne 

capi tsitsôt'ajesh yich'injavot! Yijô' pa lhjunash pa Lhcaanvacle ti mônlha, ca 

ni'avôncôclôntajeelh avaatsheelh, pa tanca c'aclônelh avaatsheelh nôqueesh. 

20Pa yiyôjaa tatsha pa Jeter, pa lhaôs c'utsajesh: —¡Aneetsham ca aclônsha'ne! Taj ti 

pa Jeter jôjjeclay nich'ayech, pa ninfiiy ca nantsooji pa lhclesataj. 

21Pa lhechesh pa Zeba shi' pa Zalmuna yit'esha pa Gedeón: —¡Avaatsha asclôneelh! 

¡Pa chiytôyesha pa nivacle ti yifiiy! Pa netshaam pa Gedeón pa yiclônsha'ne, pa 

t'acum'e pava chiynesh lhavo' pava lhcamellos pa Zeba shi' pa Zalmuna. 

22Pa lhechesh pa yit'esh ts'ivee papi Israel lhavos: —Palha avaatsha lhtsilhjeneshelh 

na t'unaj napi madianitas, jayeetshelh'a avaatsha shi' papi tôlh'atsham ca 

yinvacleseeshelh. 

23Taj ti pa Gedeón pa yicuulh: —Tanca yalhecha pa tanca lhecha na yaôs ca 

anvacleeshelh avaatsheelh. Vooy pa Lhcaanvacle lhecha jayu ca anvacleeshelh. 

24Nava jen ti jayaalhshelh'a ca anjuteelhyiy nava vatpascheshiyis navan lhatcumelh'e. 

Navôque vatpascheyiyisesh cojiyas yanshi' capi c'afoquelhay nicasc'utsfasa, lhayaash 

capi lhech nivacle ti tôlh'a ja am'e pa'na. 

25Papi Israel lhavos yich'anesh'e cotsjaat pa vopovo pa yan'e' ts'ivee pava 

vatpascheshiyis pavan t'acum'e ts'ivee, pa yit'esha ts'ivee pa Gedeón: —Navôque 

caaj'am. 

26Lhacôm'a pa clesanilh cojiyaj yi'esh pava vatpascheshiyis t'eshey ca nameyshi 

diecinueve kilos, pa nichinatsjuulh pava chiynesh pa tanca lhecha pava facl'utas shi' 

pava sivôclôclhayjey pavan yichaaj papi Madián lhanvacles, pa nilhecha shta pava 

lhtinshisesh pava lhclôy camellos. 

27Pa lhech clesanilh cojiyaj yisnatesh pa Gedeón pa vatajpeclesh, pa yan'e' yiey pa 

Ofra, pa lhavtsaat. Pa lhacôm'a papi Israel lhavos pa ninvooyshemch'e pa Lhcaanvacle 

tôlh'ejop pa lhech vatajpeclesh. Pa lhech yachaja ti yôjôyjatesh pa Gedeón shi' papi 

t'ajôôjam. 

28Pa nôque lhjunash papi madianitas pa chiyashjat'apee papi Israel lhavos, pa tanca 

t'ôyi'sheey ca nit'unvatsham'in. Pa yicheshch'e pava cuarenta yincôpes. Ti jôjjeclay 

mônlha pa Gedeón pa caaj pa vatpiiyash yiey pa lhcootsjat. 

Pa lhavafi pa Gedeón 

29-30Pa Jerobaal, lhech pa Gedeón, yichey ti yie' pa yitsôt'ajesh lhajpôyich, pa caaj 

papi setenta lhcles, lhayaash ti acloj'e papi lhjayas 

31Ve'lha lhpa yôctsôyan atesha yiey pa Siquem, caaj pa ve'lha lhô'selh yeyiyanesh 

Abimelec. 

32Vaf pa Gedeón ti palha acloj pava lhnincôpes, pa chitish'ec'oya yiey pa 

lhanvalheech pa lhtata Joás, yiey pa Ofra, lhavtsaat papi t'ajôôjam pa Abiezer. 

33Meelh ti vaf pa Gedeón pa vapecleyjop papi Israel lhavos ti tayjop pa Dios pa yôclôj 

pava nalhjunashvatc'oya chiydiosiyanesh Baal, pa vooyshilhatam ts'ivee ti lhdiosesh 

pa Baal-berit. 

34Pa nitôvacluey ts'ivee pa Lhcaanvacle lh'Dios, pan yilhjeneshey papi nilhc'utsfasa ti 

t'afaych'e lhavôôj ts'ivee, 

35pa tanca naychavalheshch'e ts'ivee pa lh'isiyasha'ne pat'ajôôjam pa Jerobaal, pa 

lhech Gedeón, ti is pa lhfanisheshem lhacôm'a papu lhech. 

Jueces 9 

Pa Abimelec 

1Pa Abimelec, lhaôs pa Jerobaal, yichey pa Siquem ti tasinôyelh papi lhavelhavot 

tô'lha lhpa lhamimi. Pa yit'esha: 

2—Jatôôlhshey japi yivelhavot ti jatants'aclanshelh'a ca anachaneshelh japi Siquem 

lhavos ca nitajulhey t'e ca ve'lhaa pa nivacle ca lhcaanvacleaesh, pa tanca lhacôm'a 

japi setenta lhcles ca Jerobaal. 

3Vooy pa Abimelec pa lhech lhavelh ts'ivee, pa yenesh ts'ivee ti nachanesh papi 

Siquem lhavos ca lhecha pa lhech ti yanshi' ts'ivee. 

4Pa t'acum'e ts'ivee shta pava setenta tinshanjasesh pa clesanilh clim tô'lha pa 

lhishjanjavat pa Baal-berit pa yijutem ts'ivee pa Abimelec. Pôque peso yishayanesh pa 

Abimelec papi ninatcajôyshaysha'ne jaspa voqu'e ts'ivee pa lhech. Vooy papi lhech 

nivacle voqu'evatich'e 

5yiey pa Ofra, pan yie' lhapesh pa lhtata Jerobaal. Pa lhech'e ti yiclônsha'ne papi 

setenta lhavelhavot pa Abimelec yieshjop lhpa uj utej. Pa ve'lha pa vant'ôfiich lhey 

Jotam pa vanilhjen, taôvclajesh lhaôs pa Jerobaal. 

6Pa nijooylha ti lhacôm'a papi Siquem lhavos shi' papi Bet-milo lhavos pa 

tayelh'eva'ne yiey lhpa aacjiyuc shi' lhpa utej chiyvenchat yiey pa Siquem, pa 

yetônesh ts'ivee ti lhcaanvacle pa Abimelec. 

7Meelh ti yitô'ya pa Jotam pa yich'apee lhpa utiyuc Gerizim, pa lhech yie' ti 

yisitsenesh ti tôn'in, pa jaspa yipe'yeey ts'ivee lhacôm'a: “¡Ach'anelhyiy napi nivacle 

Siquem lhavos! ¡Pa nôque lhjunash pa nape'yeelhey avaatsheelh pa Dios! 

8“Ve'lha pa nalhu ti yen pava aacjuy ti caaj pa lhanvacle, pa t'a'lha ts'ivee lhpa 

olivoyuc ca lhanvacleaesh. 

9Taj ti lhpa olivoyuc yit'esha ti ya aj na, lhayaash ca lhanvacletajeesh lhpa olivoyuc, 

pa tanca nijutem jayu pa lhape', pan t'ajuya ti chiyôclôjesh pa nivacle nan lhjunash 

shta pa Dios. 

10“Pa lhechesh pava aacjuy pa t'a'lha ts'ivee lhpa higoyuc ca lhanvacleaesh. 

11Taj ti lhpa higoyuc yit'esha ti ya aj na, lhayaash ca lhanvacletajeesh lhpa higoyuc, 

pa tanca t'ôyi'sheey ca nitô'lha pa cluufji shi' ca acôsa pava lhay. 

12“Pa lhechesh pava aacjuy pa t'a'lha ts'ivee lhpa ôtjayetayuc ca lhanvacleaesh. 

13Taj ti lhpa ôtjayetayuc yit'esha ti ya aj na, lhayaash ca lhanvacletajeesh lhpa 

ôtjayetayuc, pa tanca t'ôyi'sheey ca nitô'lha pa t'i', pan t'ajuya ti nishamitjat papi 

nivacle pan lhjunash shta pa Dios. 

14“Pa lhechesh pa t'a'lha shta pava aacjuy lhpa c'utjaniyuc ca lhanvacleaesh. 

15Vooy lhpa c'utjaniyuc pa yit'esh, jech yijô' ca eetajeshelh ti anvacleyishelh pa 

alhacôm'a'elh ca veeelhshi ja yijpec; taj ti ca ninteetajeesh ca anvacleeeshelh, pa 

nitôôlhsham pa itôj pa nitif lhacôm'a pava aacjutacuy yi'shi' ja Líbano. 

16“Vooy nôqueesh, c'aniy'ôsesh: ¿Yijô'elh'am avaatsheelh shi' ti lhôclôjelh ti 

lhanvacleyanshelh ja Abimelec? ¿Lhajulhjatelhsham ca Jerobaal shi' japi t'ajôôjam, 

jan ajunasheshelh ti naisinatelh avaatsheelh cô lhech? 

17Lhayaash ca tata ti ninaychavalheshlhavne pa lhamônlhajayash ti vatclônelh'am 

avaatsheelh ca jaspa nalhjeneshelh pa t'unaj japi madianitas. 

18Vooy avaatsheelh vena ajunashelh, av'ojeyiselh ti lhatjuyeelhjulh japi t'ajôôjam ca 

tata, pa lhclônelh capi setenta lhcles yiey lhja uj utej. Pa niclet'ach'e ti lhanvacleyanelh 

ja Abimelec, lhô'selh lhja yictsôyan atesha ca Jerobaal, lhayaash ti avelhelh 

avaatsheelh jô lhech. 

19Taj ti jayeesh nôqueesh: Ca yijô'taja ti lhajulhjatelhey shi' ti lhôclôjeshelh ca 

Jerobaal shi' japi t'ajôôjam, pa isa'elh'am ja Abimelec, vooy jô lhech pa 

nanshamelh'ash avaatsheelh; 

20taj ti ca nintajulhtajeey, ¡pa nitôôlhsham ja Abimelec pa itôj pa nitif lhacôm'a japi 

Siquem lhavos shi' japi Bet-milo lhavos, taj ti ja Siquem shi' ja Bet-milo pa nitô'lha pa 

itôj pa nivômjat jô lhech.” 

21Vooy ti tifeshch'e côque ti yit'esh pa yiclôt pa Jotam pa t'ajuyey ti yie' pa Beer, 

lhayaash ti nijovayjulh pa lhchecla' Abimelec. 

22Vooy pa Abimelec lhanvacleesh papi Israel lhavos yicheshch'e pava pu'jana 

yincôpes. 

23Vooy pa Dios yin'ateesh pava lhjunash pava niysisa ti t'ajuyelhvatjulh pa Abimelec 

shi' papi Siquem lhavos, papi lhech pa ojiyis pa t'ajuyjulh pa lhech. 

24Pa nôque lhjunash ti chiyshayaneshemch'e pa Abimelec pava lhavoyey papi 

chiyclônsha'ne setenta lhcles pa Jerobaal. Shi' papi Siquem lhavos chiyshayanemch'e 

tôlh'ejop ti yefenesh ts'ivee. 

25Papi Siquem lhavos caaj papi yi'apee pava uticuy papin vant'ôfiitsha'ne, pa t'acutey 

ts'ivee lhacôm'a papi nashch'e pava nôyishay sha'lhaa pa nash'e. Côque chiyayjateshey 

pa Abimelec. 

26Ve'lha pa nalhu, pa Gaal, lhaôs pa Ebed, ti na'shelhsham papi lhch'injavot pa 

Siquem pa t'ach'ana papi yiey pa lhech'e yitsaat pa yicafiyan pa lhech. 

27Papi lhech yitshaam pa joot pa niclanshi pava ôtjayetas lhay pa yisnatesh pa t'i', pa 

yisnatesh pa uj lhc'usiyash'in, ti tsaccunch'e shi' ti yiyô'ja'ne yiesh'ôcji pa 

lhishjanjavatjop pava lh'diosec. Pa niysisa pava yit'eshaan pa Abimelec. 

28Pa yit'esha pa Gaal: “¿She t'e papi yuesha jô'que Abimelec? Lhaôs atesha ca 

Jerobaal, lhcavoesh atesha shta ja Zebul. Vooy yivaatsheelh, Siquem yivoselh, ¿ya she 

t'eelh yivaatsheelh ca javoelhch'e ti lhcumteselhyish napi lhech? Tajulhelheyam ti 

lhcumteselhyish ja Hamor, jan yivclanjat na Siquem, pa nilhecha ja Abimelec. 

29¡Jay! ¡Ca ya lhcaanvacleeshelh'ac'oya pa tatsha jayu ti jayjat'e jayu ja Abimelec!” Pa 

yit'esha shta: “¡Mo, Abimelec, pa atc'aeelhva'ne japi acavos pa anachelhnee ca 

shtavatclônelh!” 

30Pa meelh pa Zebul, lhanvacleesh pa yitsaat, pa t'peeycheyesh pava yit'esh'in pa 

Gaal, pa lhechesh pa yisuyiyan. 

31pa yicheney shta pa lhcliish pa Abimelec, pan yiey pa Aruma, pa yit'esh: “Ja Gaal, 

lhaôs ja Ebed, nache'lhey japi lhch'injavot na Siquem, pa clishamat'aan napi yi'shi' 

nôque yitsaat ti t'ajuyesh'ajulh. 

32Anatshelhshi na tulh japi acavos c'afoquelhay, pa avant'ôfich'elhshi na joot. 

33Vooy ca nich'a nalhutaja ca navcha'taj na jumcuclaay, pa eclet'elha na yitsaat, pa 

meelh ca natajelh'ajulh ja Gaal japi lhcavos ca avatclôntajelh, pa asnatshelhjop pava 

lhenelh.” 

34Pa nôque lhjunash, pa Abimelec shi' lhacôm'a papi lhcavos pa nach'in ts'ivee ti 

tulh'in pa vant'ôfich'e ts'ivee pa lhavôjqu'e pa Siquem, pa vanicatsônjat ts'ivee pa 

yichatjulhsham pa t'ajô'jesh. 

35Pa meelh pa Gaal ti tô'lhey pa lhashiesh pa yitsaat, pa vooy pa Abimelec shi' papi 

lhcavos pa tôlhjop ts'ivee pava vant'ôfich'e. 

36C'oya ti yi'van pa Gaal pa yit'esha pa Zebul: —¡A'va, nava uticuy tôlh'apee napi 

lhpôc'ôjam nivacle! —Am —yicuulh pa Zebul—. Tsi'sha nava lhajpeclis nava uticuy, 

vooy avaatsha lheclôjesh ca nivaclea. 

37Taj ti pa ve'lheesh yit'esh pa Gaal: —¡Tôlh'apee shta lha utiyuc lhôse lheyesh 

‘Lhtsevjat na cotsjaat’ napi lhpôc'ôjam nivacle! ¡Vooy nap'elh tôlhey na nôyish yiey 

lha aacjiyuc chiy'isinatem papi vatvitôyjayansha'ne! 

38—¡Asinôy nôqueesh, a'lhavasinônaj! —lhech yit'esha ja Zebul—. ¡Avaatsha, 

lhteetsha ja Abimelec ti lhchalhanitesh pa naat'esha ca lhcavoseelh'ash! Napuque 

lhc'afoquelhay lheclôjesh ti lhapun'avc'oya. ¡Meey, nôqueesh ca avatclônelhsha'ne 

napi lhech! 

39Pa Gaal vanôyinc'oya papi Siquem lhavos ti vatclôneelhsha'ne pa Abimelec. 

40Taj ti pa Abimelec pa yijôyjan'apee, pa vooy pa Gaal yiclôtc'oya. Yamjey pa lhashi 

pa lhavtsaat papi acloj chiyclônsha'ne. 

41pa Abimelec mônlhee yiey pa Aruma, vooy pa Zebul yayjatshi pa Siquem pa Gaal 

shi' papi lhch'injavot. 

42Vooy ti nalhu, papi Siquem lhavos pa yichey ts'ivee pa joot. Pa meelh ti yitô'ya pa 

Abimelec, 

43pa yicatsônjatsham papi lhcavos pa pu'janaesh pa t'ajôôjam, pa vant'ôfiitshi ts'ivee 

pa joot. Pa meelh ti yi'vanjulh papi Siquem lhavos ti tôlhshaam pa lhavtsaat, pa 

nachfach'ee papi vant'ôfiitsha'ne pa t'eclet'a ts'ivee. 

44Pa lhech shi' papi tanôôycheelh pa yicheyc'oya pa lhashiesh pa yitsaat, lhan'e 

pap'elh napu'esh t'ajôôjam pa t'eclet'a ts'ivee ti yiclônsha'ne papi yi'shi' pa joot. 

45Jôjjeclay ninôj pa nalhu ti yameyshi pa Abimelec ti t'eclet'a pa Siquem, pa jaalhpa 

yamey ti t'acum'e. Pa lhechesh pa yivômjatshi pa yitsaat pa yiclônsha'ne lhacôm'a papi 

yi'shi', shi' pa yitsaat yifos'apee pa tsifoni. 

46Meelh papi Migda-siquem lhavos ti yaya'esh ts'ivee pa lhanfanash pa Abimelec, pa 

yichvatich'e pa vant'ôfich'ôcji pa vatishjanjavatjop pa El- berit. 

47C'oya ti yitô'ya pa Abimelec pa lhech tc'ae'vane lhacôm'a, 

48pa yiche'lhey lhacôm'a papi lhcavos lhpa utiyuc Salmón pa yit'ovôseshey pa namach 

pa lht'oycha lhpa aacjiyuc; pa nijooylha ti yan'e' lhfatas, pa yit'esha lhacôm'a papi 

nivacle ca lhech lhfanisheesh yiey pan lhfanishesh pa lhech. 

49Lhacôm'a ti yit'ovôsch'e ts'ivee pava aacjiyuc lht'oy pa voqu'evatich'e pa Abimelec 

pa yamjey pava yiyitsjat pa vatishjanjavat, yiey pan yaclapju'e ts'ivee lhacôm'a pava 

aacjuy lht'oy pa yilhônsham ts'ivee, pa nôque lhjunash ti yiclônsha'ne lhacôm'a papi 

Migdal-siquem lhavos, papi lhech mil yitsjôy shi' papi ôcjeclôy. 

50Pa nijooylha ti yichey pa Abimelec pa yitsaat Tebes, pa vataasclansha'nejop ti 

t'eclet'a pa t'acum'e. 

51Pa lhcachivatshi pa yitsaat caaj pa ve'lha ujquishaam jpôyich, pa lhech yiclôtey 

lhacôm'a papi lhech lhavtsat'e, papi yitsjôy shi' papi ôcjeclôy. Pa yijôtjatey pa lhashi 

pa yich'apee pa lhôtôj'e; 

52taj ti pa Abimelec ti yamey pa yie' pa lhashiesh pa ujquishaam jpôyich pa t'eclet'a 

papi lhech. Palha yentaj ca nilhôn pa itôj, 

53ti meelh lhpa ve'lha ôcjeclô t'acum'e lhpa utej t'ajuya ti chiyimcuyanesh pa'na pa 

nat'apee pa lhshatech pa yoflhitshi pa lhôtôj. 

54Pa tôney tatsha pa Abimelec pa lhcavoeshjop pava vatvatclônjavos pa yit'esha: 

“Antsooji na aclesataj ca asclônesh, lhayaash ti niyit'esh ca niteetsha ca nasclôn lhpa 

ve'lha ôcjeclô.” Pa lhechesh pa nitsoojijop pa lhclesa pa lhcavo pa yitsefeshesham, pa 

lhechesh pa vaf. 

55Pa meelh ti yi'van ts'ivee papi Israel lhavos ti vaf pa Abimelec, pa vapecley'in pava 

lhajpôyjey. 

56Pa nôque lhjunash ti yishayaneshemch'e pa Dios pa Abimelec pa 

lhavôncaclônjayash ti yisnatesh ti t'ajuyeshjulh pa lhtata ti yiclônsha'ne papi setenta 

lhcheclavot. 

57Pa Dios yisnatshem shta papi Siquem lhavos ti yishayaneshemch'e lhacôm'a pava 

niysisa lhfanishlhavach. Pa nôque lhjunash ti yôfisemch'e papi lhech ti niysa' pava 

yit'eshaan pa Jotam, lhaôs pa Jerobaal. 

Jueces 10 

Pa lhanvacleyash pa Tola shi' pa Jair 

1Vooy ti nôjeshch'e pa Abimelec, pa ve'lha nivacle tô'lha pa Isacar lhey Tola, lhaôs pa 

Fúa lhantôcshich'a pa Dodo. Pa lhech vaniyitesh ti yilhjenesh papi Israel lhavos. Pa 

Tola yie' pa Samir, yiey pava uticuy yitsôt'ajesh pa Efraín. 

2Pa lhanvacleesh papi Israel lhavos ti yicheshch'e pava veintitrês lhnincôpes, yamjey 

ti vaf pa tish'ec'oya ts'ivee yiey pa Samir. 

3Pa nijooylha pa vaniyitesh shta pa Jair, tô'lha pa Galaad, pa lhanvacleesh papi Israel 

lhavos yicheshch'e pava veintidós lhnincôpes. 

4Pa Jair caajem papi treinta lhcles, pa ve'lhee ts'ivee ti yi'apee pava lhclôy cuvôyutas, 

pa caajem shta ts'ivee ti ve'lhee ts'ivee pava lhavtsates yi'shi' pa Galaad. Pava lhech 

treinta yitsates chiytô'ya pa lhanqueyesh “lhavtsates ja Jair”. 

5Meelh ti vaf pa Jair, pa chitish'ec'oya yiey pa Camón. 

Papi amonitas yicômclôquiin papi Israel lhavos 

6Taj ti papi Israel lhavos vapecla shta ts'ivee pa niysa' ti yisnatesh pa ninajulhjatey pa 

Dios, pa yôclôj ts'ivee pava nalhjunashvatc'oya dioseclesh pa Baal shi' lhpa Astartê, 

lhech lhjunash shta pava lhdiosec papi Siria lhavos, papi Sidón lhavos, papi tô'lha pa 

Moab, papi tô'lha pa Amón shi' shta papi filisteos. Pa tayjop ts'ivee pa Lhcaanvacle pa 

vô'meshjop ti yôclôjey ts'ivee. 

7Pa lhe'naa pa Lhcaanvacle ti yisuyiyan pa t'ajuyjulh papi lhech, pa yijutsham pa 

t'unaj pi filisteos shi' shta papi amonitas. 

8Lhech tôlhesh'e ti yicheshch'e pava dieciocho lhnincôpes, papi filisteos shi' papi 

amonitas ti ya'shesh ti yicômclôquiin lhacôm'a papi Israel lhavos ti yie' ts'ivee pa 

Galaad pachamey pa tovôc Jordán, yiey pa cotsjaat amorreo. 

9Vooy papi amonitas pa yichey pacham ts'ivee pa tovôc Jordán pa jaspa 

vatclôneelhsha'ne shta papi t'ajôôjam pa Judá, pa Benjamín shi' pa Efraín, pa yi'van 

papi Israel lhavos ti ujesh ti tavijatayem ts'ivee. 

10Pa lhechesh pa t'a'lhey ts'ivee ca nefenesh pa Lhcaanvacle, pa yit'esh ts'ivee: “Dios 

tsitsôt'ajelh'ash, jasnatshelh pa sasch'e ti jayjuyelh'ajulh, lhayaash ti jayayelh'ajop pa 

jaya'lhelha java yôôlhjôn'in ca diosecla.” 

11Vooy pa Lhcaanvacle pa yicuulh: “Avaatsheelh nacômclôquielh'in japi egipcios, 

japi amorreos, japi amonitas, japi filisteos, 

12japi sidonios, japi amalecitas shi' japi madianitas; taj ti meelh ti lhtônelhyiyijop, pa 

c'alhjeneshelh. 

13C'oya ti vaclan côque vooy avaatsheelh pa lhtayelhyijop ti lhôquelhey ti lhôclôjelh 

jav'elh chiydiosiyan, nôque lhjunash pa nitapeclelh'ay ca c'alhjeneelh. 

14¡Meelh'in pa a'lhelha ca nefenelh java chiydiosiyan javan lhavo'elheyshi atam! ¡Java 

lhech nalhjeneshelh jayu avaatsheelh ti lhôveelhshi nava tavijatay!” 

15Pa lhechesh pa yachajeshjulh papi Israel lhavos pa Lhcaanvacle: “Jasnatshelh pa 

sasch'e. Asnatshelhyam pan yaash ti lhajulhjatey, taj ti, ¡jatants'aclanelh'a ca 

atsilhjenelh nôqueesh!” 

16Vooy papi Israel lhavos pa yayjatlhatshi pava chiydiosiyan vena tôlhshi', pa vapecla 

ti yôclôj ts'ivee pa Lhcaanvacle, pa lhechesh pa Lhcaanvacle pa nit'ôyisheey ca 

nivanesh papi Israel lhavos ti uj ti tanclôyitsjaysha'ne. 

17Papi amonitas pa tayva'ne ts'ivee pa yisnatesh pa t'ichavat yiey pa Galaad. Vooy 

papi Israel lhavos pa yiven'esh ti tayva'ne ts'ivee pa yisnatesh pa t'ichavat yiey pa 

Mizpa. 

18Papi Israel lhavos papin yie' pa Galaad, shi' papi lhanvacles, vatpeya'esha'ne ts'ivee 

ti ve'lha pa yivoyanesh pa vatvatclônjayash ti t'ajuyjulh papi amonitas, lhech 

lhavaatsha ti yinvacleyaneshjop lhacôm'a papi tsitenas'e pa Galaad. 

Jueces 11 

Pa Jeftê 

1Pa Jeftê pa lhech yifiiy vatvatclônjayash lhavo' tôlh'e' pa cotsjaat Galaad. Lhavaatsha 

lhaôs lhpa ve'lha cunjatayche vooy pa lhtata lhey Galaad, 

2Vooy lhpa lhch'acfa pa Galaad caaj pap'elh lhcles. Pa meelh ti yitônt'asch'e pa 

yisasc'oya ts'ivee pa lhajpôyich pa Jeftê pa yit'esha ts'ivee ti tanca nijutem pa ca naaan 

pa lhtata, lhayaash ti lhô'sesh lhap'elh ôcjeclô. 

3Pa lhechesh pa yiclôtc'oya pa Jeftê papi lhch'injavot pa yich ti yie'in pa cotsjaat lhey 

Tob, yiey pan tayelh'eva'ne papi ninatcajôyshaysha'ne pa tanaôycheelhsha'ne papi 

lhech ti t'ôtayelhsha'ne. 

4T'ajôôj jô pava nalhus t'ônshi' papi amonitas pa t'eclet'a ts'ivee papi Israel lhavos, 

5pa vooy papi lhanvaclesesh pa Galaad pa vancachenjaney ca chinanchajey pa Jeftê 

yiey pa cotsjaat Tob, 

6pa yit'esha ts'ivee: —Ata'lhun, qu'enshelh ca c'anvacle'ashelhjop yiey pa 

vatvatclônjayash t'ajuyjulh japi amonitas. 

7Pa yicuulh pa Jeftê pa yit'esh: —¿Tan t'e ca ascônitshielh avaatsheelh ca amjelhey ca 

aschenelhey ja lhajpôyich ja tata? ¿Ta t'e lhayaash ti lhnachelh ti lhavo'elhyisha'nejop 

nôqueesh nava yaash ti tavijatay? 

8—Yijô', lhayaash ti tavijatayelhyam pa janachelh ti javoelh'aysha'ne— yit'eshaan 

ts'ivee—. Jayeetshelh ca atatvoelhyich'e ca avatclônelh japi amonitas, pa nenesh ca 

lhanvacleaash lhacôm'a napin jôvelh'e ja Galaad. 

9—Ca eetajeshelh avaatsheelh ti japec ca javatclôntajelhsha'ne japi amonitas, ca 

nits'ashjataj'apee pa Lhcaanvacle, pa tajulheyam ca anvacleeyishelh avaatsheelh —

yicu'lhesh pa Jeftê. 

10Vooy papi lhanvaclesesh pa yajulhjatsham ts'ivee ti yit'eshem: —Pa Lhcaanvacle 

lhech tavanchayesh ti shtasnatesh jayu lhacôm'a nava lhteesh. 

11Pa lhechesh pa Jeftê pa voqu'e' papi lhech, vooy papi lhchifas pa yanshi' ti 

lhanvacleesh pa yashjatchisham ts'ivee. Yiey pa Mizpa, ti yachajeyc'oya pa Jeftê ti 

yiey t'ajuyish pa Lhcaanvacle pava t'ônashesh ti nich'a. 

12Pa nijooylha ti yicheney papi qu'eeyjanjas pa lhcaanvacleesh papi amonitas, pa 

jaspa niniyôsesh'in ts'ivee: “¿She t'e pava lhtanjuyeshyijulh, ti jaspa lhnachey 

nôqueesh ca eclet'a na yicootsjat?” 

13Vooy pa lhanvacleesh papi amonitas pa yicuulh papin yicheney pa Jeftê: “Pa meelh 

avaatsheelh Israel avoselh ti lhtayelh'een ja Egipto pa lhasjôcleshelh na yicootsjat'elh, 

tôlh'e ja tovôc Arnón pa yamjey ja tovôc Jaboc shi' ja Jordán, pa nôqueesh pa 

lhnachajelhyam java isis.” 

14Pa lhechesh pa yicheney shta pa Jeftê pap'elh qu'eeyjanjas pa lhanvacleesh papi 

amonitas, 

15pa yit'esha pa lhcliish: “Nôque yachajeshjulh na Jeftê: Yivaatsheelh Israel yivoselh 

tanca c'anjôcleshelh ja cotsjaat, tanca lhecha japi moabitas pa nilhecha shta japi 

amonitas. 

16Meelh ti jayayelh'een ja Egipto pa jôquelhey pacham ja am'e pa'na pa jamjey ja uj 

Tovôc Yucshi, pa jamelhey jan yie' ja Cades. 

17Pa lhechesh pa jachenelhey japi qu'eeyjanjas ja lhcaanvacleesh ja Edom pa 

jayaalhshelha ca nivashanelhyam ca jatsavalhelhsham ja lhcootsjat ts'ivee, taj ti jô 

lhech pa ninteetshelhyam ca yitsavalhelhsham. Pa jayaalhshelha shta ja 

lhcaanvacleesh ja Moab, taj ti jô lhech mônlheesh shta ti ninvashanelhyam ca 

yitsavalhelhsham. Pa lhe'naa ti yamônlheelh'e ja Cades. 

18Pa nijooylha ti jatsavalhelhsham ja am'e pa'na, pa jôqueelhjop ja lhcootsjat ja Edom 

shi' ja Moab, pa jamelhey ja lhum'ôcjinucjulh ja Moab, pa lhech jasnatshelh'e ja 

vat'ichavat lhavôj'e ja tovôc Arnón. Taj ti pa niyichelhey pacham, lhayaash ti lhech 

tôlh'e ja lhcootsjat ja Moab. 

19Pa lhechesh pa jachenelhey japi napu' qu'eeyjanjas ja Sehón, ja lhanvacleesh japi 

amorreos yiey ja Hesbón, jayaalhsha ca nivashanelhyam ca jatsavalhelhsham ja 

lhcootsjat ca jamelheyshi ja yicootsjat'elh. 

20Taj ja Sehón ninu'jelhyi pa ninvashanelhyam ca yitsavalhsham ja lhcootsjat; pa vena 

lhfanishelhyish, pa nayjatva'ne lhacôm'a japi lhcavos pa t'ichay'e ja Jahaza, pa 

taneclet'elhyi. 

21Taj ti pa Lhcaanvacle, lh'Dios napi Israel lhavos, napin yitsôt'ajesh, pa 

ts'ashjatelh'apee, pa jaclônelhsha'ne ca Sehón shi' capi lhcavos, pa tsitsôt'ajeshelh 

lhacôm'a ja lhcootsjat japi amorreos yiey jô lhech'e yitsaat: 

22pa jaycumelh'e lhacôm'a ja lhcootsjat japi amorreos, tôlh'e ja tovôc Arnón pa yamey 

ja tovôc Jaboc pa tôlh'e shta ja am'e pa'na pa yamey ja tovôc Jordán. 

23¿Nôqueesh lhteesh ca jachajelh'am nava nijôôcshelhyam pa Lhcaanvacle japi 

amorreos shi' ti nijutelhyam yivaatsheelh? 

24Ca nijutajelh'am pa'na pava lheclôjeshelh ti natsôt'ajeshelh pa Quemós, a'dioselh, 

¿pa niyijô'a t'e? Lhech yijunashelh ti tsitsôt'ajeshelh java nijutelhyam pa Lhcaanvacle. 

25¿Lheclôjesh ti t'ashjatesh ca Balac, lhaôs ca Zipor, can lhanvacleesh ja Moab? Cô 

lhech ninatshina ca vatclôneelhsha'ne. 

26Palha trescientos java yincôpes ti jôvelh'e ja Hesbón, yiey ja Aroer shi' java yitsates 

shalhee'ma, shi' lhacôm'a java yitsates yiey ja lhavôjqu'e ja tovôc Arnón; ¿pa ta t'e 

lhayaash ti nip'alhaa ca ach'ayaneshelh'in avaatsheelh jôque cotsjaat jan t'aplhuqu'e' 

java lhech nalhus? 

27Vooy yivaatsha niyisnatshelh'am pa ca ve'lhaa pa niysa'. A'lhech avaatsha 

lhasnatesh pa niysa' ti lhnacheshnee ti lhtaanclet'elhyi. Taj ti pa Lhcaanvacle pa lhech 

tcaasclanchaych'e pa yisclanch'e jayu napi Israel lhavos shi' napi amonitas.” 

28Pa vaclan lhacôm'a cavôque, taj ti pa lhanvacle papi amonitas ninach'ana pava 

lhclishay pa Jeftê. 

Pava nifac pa Jeftê 

29Pa lhechesh pa lh'espíritu pa Lhcaanvacle pa yitshaam pa Jeftê, pa lhech pa t'ajuyey 

pa Galaad shi' pa Manasês, pa yitsavalhey pa Mizpa yiey pa Galaad, pa jaspa 

yijôchiey pa lhcootsjat papi amonitas. 

30Pa Jeftê yisnatesh pa lhfaclech'em pa Lhcaanvacle pa yit'esh: “Ca ats'ashjataj'apee 

napi amonitas, 

31vooy yivaatsha jajut'am jayu pa yicufayjat'esh pan vatjutsa' ca nitô'lhey ja yijpôyich 

ca nets'iicju ca jayaytajop pa vatvatclônjayash.” 

32Pa Jeftê yijôchiey pa lhcootsjat papi amonitas, pa t'ecletjulh, vooy pa Lhcaanvacle 

pa yashjat'apee papi lhech. 

33Pa Jeftê acloj papi yiclônsha'ne nilhc'utsfasa, pa tjôcjanesh pava veinte yitsates 

yi'shi' pa Aroer, pa Minit shi' pa Abel-kiramim. Pa nôque lhjunash papi Israel lhavos ti 

yash'apee papi amonitas. 

34Meelh ti vapecley pa Jeftê pa lhajpôyich yiey pa Mizpa, pa yichjuulh lhpa ve'lheem 

lhôse ti t'acuumjulh ti tclôôy pa yiclôqui pava lhanôtas. Lhpa lhech ve'lha lhôse pa 

ampapu caelhchaa ca lhclesa. 

35Nôque lhjunash ti yi'van pa yic'asteshlhtapee lhpa yuych'e pa yinôôclhanitsha ti 

ujesh ti yitacshin'in, pa yit'esha: —¡Jay, yôse yaam, uj ti lhas'ôôyteyanesh'in nava 

tôlh'e'ajop! ¡A'lhech avaatsha tôlh'a' ti naasc'usinat'in, lhayaash ti javaclhiteshem pa 

Lhcaanvacle na yifaclech'em, pa nôqueesh tajulhey ca c'ôfisjatemch'e!  

36Lhpa lhech pa yicuulh: -Na tata, asnateshyam nava lhanfacleem pa Lhcaanvacle, ti 

palha yôfisjach'e'am ti nashjat'apee napi naac'utsfasa amonitas. 

37Taj ti jatants'aclanesh'a ca avashanyam pava napu' jive'clas ca jôquelh'apee java 

uticuy japi yic'utsfachey, ja'nôyan ti javaf jayu ti jôjjeclaytaj ca yijayaay. 

38Pa yivashanem pa Jeftê pava napu' jive'clas, pa lhech t'aplhuqu'e' ti yielh'apee pava 

uticuy papi lhc'utsfachey, pa va'nôyan lhayaash ti vaf jayu ti jôjjeclaytaj ti nintajayay. 

39Vooy ti nôjeshch'e pava lhech nalhus pa vapecley pan yie' pa lhtata, vooy pa lhech 

yôfisjatch'e pa lhfaclech'em pa Lhcaanvacle. Lhpa lhôse pa Jeftê pa vaf ti jôjjeclaytaj 

ca namelhva'ne pa nivacle. 

40Pa lhe'naa ti yifayjanesh papi Israel lhavos pant'ajôôj pava yincôpes papi 

lhutsjayech ti yôyanch'e ts'ivee lhpa lhôse pa Jeftê yicheshch'e pava yichatjulh nalhus. 

Jueces 12 

Pa Jeftê shi' papi t'ajôôjam pa Efraín 

1Papi nivacle papi tô'lha pa Efraín pa tayva'ne ts'ivee ti yichey pacham pa tovôc 

Jordán pa t'ajuyey pa Zafón, pa yit'esha ts'ivee pa Jeftê: —¿Ta t'e lhayaash ti lht'eclet'a 

japi amonitas, pa nianfacleelhyam ca jaspa javoelh'ach'e? ¡Pa vooy nôqueesh 

c'anapjuneshelh jayu na ajpôyich ti lhôv'ôcji! 

2Pa yicuulh pa Jeftê pa yit'esh: —Napi yichifas pa ya'chi' ti jayôc'atelhsha'ne japi 

amonitas, pa jayôntajelh'ay'ajop avaatsheelh, taj ti na'anachelhyiy ca shtata'nefenesh. 

3Ti nic'avanelh avaatsheelh ca anachelh ca shtata'nefenesh, pa niyaychavalhey pa 

yimônlhajayash ti jayeclet'a japi amonitas, vooy pa Lhcaanvacle pa ts'ashjat'apee japi 

lhech. ¿Ta t'e lhayaash ti lhnachelh nôqueesh ti lhanvôtclônjayuelhyiy? 

4Pa lhechesh pa tayelhva'ne pa Jeftê lhacôm'a papi nivacle yiey pa Galaad, pa 

vatclôneelhsha'ne papi tô'lha pa Efraín pa yash'apee ts'ivee. Vooy papi tô'lha pa Efraín 

pa yit'esha papi tô'lha pa Galaad, papin ve'lha yielh'e pa Efraín shi' pa Menasês, papi 

lhech nivacle tay'een yiey pa Efraín. 

5Papi tô'lha pa Galaad nijôclesh papi tô'lha pa Efraín pava yie'jop ti yichey pacham pa 

tovôc Jordán. Pa meelh ti caaj papi tô'lha pa Efraín ti yamey ti yiclôtaj pa niyôsesh'in 

ts'ivee ti tô'lha pa Efraín. Pa yicu'lhesh pa lhech pa yit'esh am, 

6pa t'aalhtajesha ts'ivee ca niteesh “Shibolet”, taj ti pa yit'esh “Sibolet”, lhayaash ti 

tavijatayem ca isa' ca nitasinô'yesh. Pa t'acum'evatam ts'ivee pa lhech yiclôn'e yiey pa 

lhavôj'e ti yichey pacham'in pa tovôc. Pa lhech t'aplhuqu'e ti vafsha'ne papi tô'lha pa 

Efraín cuarenta y dos mil papi nivacle. 

7Pa Jeftê lhanvacleesh papi Israel lhavos yicheshch'e pava ve'lhayama nincôpes. Pa 

meelh ti vaf pa tish'ec'oya ts'ivee yiey pa Galaad pan lhavtsat'esh ti nivat'aj'e. 

Pap'elh pu'jana lhanvaclesesh papi Israel lhavos 

8Pa nijooylhach'e pa Jeftê pa lhanvacleesh papi Israel lhavos pa Ibzán, tô'lha pa Belên. 

9Lhavaatsha caaj papi treinta lhcles yitsjôy treinta shta papi lhcles ôcjeclôy. Papi 

lhech lhacôm'a ti lhjayasesh papi vena tôlhshi'. Pa Ibzán ti lhanvacleesh papi Israel 

lhavos pa yicheshch'e pava napu'yama nincôpes, 

10pa meelh ti vaf shta pa tish'ec'oya ts'ivee yiey pa Belên. 

11Pa nijooylhaeshch'e shta pa lhech pa Elón, tô'lha pa Zabulón, ti lhanvacleesh papi 

Israel lhavos yicheshch'e pava napu'nôjesh nincôpes 

12pa meelh ti vaf shta pa tish'ec'oya ts'ivee yiey pa Ajalón, yiey pa lhcootsjat papi 

t'ajôôjam. 

13Pa nijooylhaeshch'e pa lhech pa Abdón, lhaôs pa Hilel, tô'lha pa Piratón, ti 

lhanvacleesh papi Israel lhavos 

14yicheshch'e pava pu'janayama nincôpes. Pa Abdón caajem papi cuarenta lhcles pa 

caajem shta papi treinta lhantôclishjes, pa ve'lhee ts'ivee papi lhech ti yi'apee pava 

cuvôyutas. 

15Meelh ti vaf, pa tish'ec'oya ts'ivee yiey pa Piratón, yi'shi' pa lhcootsjat pa Efraín, 

yiey pava uticuy yitsôt'ajesh pa Amalec. 

Jueces 13 

Lhavaatjayash pa Sansón 

1Taj ti papi Israel lhavos vapecleyjop ti yisnatesh pa niysa' ti yiesh'e t'ajuyish pa 

Lhcaanvacle, vooy pa Lhcaanvacle pa yijuteyjop pa t'unaj papi filisteos pa yicheshch'e 

pava cuarenta nincôpes. 

2Yiey pa Zora, yitsôt'ajesh papi t'ajôôjam pa Dan, caaj pa ve'lha nivacle lhey Manoa. 

Vooy lhpa lhjaya nive'lheesh ca nicaajem papi lhcles, lhayaash lhpa lhech ti 

ôcts'ôtache. 

3Taj ti pa lh'ángel pa Lhcaanvacle pa tanôclitem lhôn lhpa lhech ti yit'esha: “Avaatsha 

nivelhaaesh ca nicaaj'am papi acles, taj ti nôqueesh pa natuma jayu pa caaj'am jayu pa 

aôs. 

4Taj ti ya aj ca ayô'ji pa ôtjayetas t'i' pa tanca lhecha pav'elh tanqu'etsjey, pa ya aj ca 

atuj shta pa nichin'isiyan, 

5lhayaash ti caaj jayu pa ve'lha aôs, pa lhech tan jayu ca chinvoc'ajat, lhayaash pôque 

taôvclaj ti chiyvenchatesh jayu ja Dios ti jôjjeclay ninanvat'aj, lhayaash pa lhech 

tôlhesh'e jayu ca nalhjenesh japi Israel lhavos pa t'unaj japi filisteos.” 

6Lhpa lhech ôcjeclô pa yich ti nifaclem pa lhjaya, pa yit'esha: “Ve'lha ja nivacle 

tô'lhey pa Dios nachyiy yiey ja jôv'e', pa ujesh ti tsitifch'een, lhayaash ti lha'yasha ja 

lh'ángel pa Lhcaanvacle. Pa vooy yivaatsha tanca niy'ôsesh pan tôlhshi', ey ca lhecha 

jô lhech ca nitatfacyam pa ca nitôôlhshi. 

7Vooy jan yit'eshyam ti caajyam jayu lhôn pa yaôs, pa lhech tôlhesh'e nôqueesh pa 

tanca yiyô'ji pa ôtjayetas t'i' pa nilhecha shta pava tanqu'etsjey, pa tanca lhecha ca tuj 

pava nichin'isiyan, lhayaash pa taôvclaj chiyvenchatesh jayu lhôn pa Dios ti jôjjeclay 

ninanvat'aj pa namjey jayu ca nivaftaj.” 

8Pa lhechesh pa Manoa t'a'lhey pa Lhcaanvacle pa yit'esh: “Jatants'aclan'ay 

Lhcaanvacle, ca ancheneelhyiy cum shta pôque nivacle, jaspa nanfacleelhyam pa ca 

yifanisheeshelh pa taôvclaj ca nanvat'ajtaj.” 

9Pa yachajeshjulh pa Dios pa t'alhjayashey pa Manoa, vooy pa ángel pa tanôclitem 

lhôn shta lhpa ôcjeelô ti yiey pa joot. Vooy pa Manoa ni lhech nôv'e', 

10lhpa lhech pa vacumajeyjop ti yit'esha: —¡Ach'aneshyi, ja nivacle jan javan jaelh 

nalhu, tapec'yiy ti tanôclityam! 

11Pa Manoa pa netshaam pa voojqu'e lhpa lhech pan yie' pa nivacle pan yit'eshema: —

¿A'lhech avaatsha ti lhtasinôyc'oya lhôn jaelh nalhu lha yijaya? Pa lhech nivacle pa 

yicuulh: —Jech, ya lhech. 

12Pa lhechesh pa yit'esha pa Manoa: —Ca nôfiistajch'e ca lhteesh avaatsha, ¿ta ajalh 

ca yifanisheeshelh ca nanvat'ajtaj pa taôvclaj? ¿she pa jasnatshelhem jayu pa lhech? 

13Pa yicuulh pa lh'ángel pa Lhcaanvacle: —Lha ajaya nasnatesh lhacôm'a pa ca 

jayeetajesh: 

14pa tanca niyô'ji pa ôtjayetas t'i' pa tanca lhecha pav'elh tô'lha pava ôtjayetas, pa 

nilhecha shta pav'elh tanqu'etsjey, pa tanca nituj shta pava nichin'isiyan. Nijôneshch'e 

ca nasnatesh pava ca jayôjitajesha. 

15-16Pa Manoa, nintô'ya pa lhech nivacle ti lhech pa lh'ángel pa Lhcaanvacle, ti 

yit'esha: —Jatants'aclan'a avaatsha ca amônlhaeelhyijop cum ca shtatujelh pa 

tashinshtayche pan jasnatshelh jayu. Taj ti pa ángel pa yicuulh: —Lha'ma ca 

yamônlhataja'ajop, pa sasjopyam ca shtavancufanesh ca shtatuj. Taj ti isjop ca ajutem 

pa lhech tashinshtayche ca alhônemsham ja Lhcaanvacle. 

17Pa lhechesh pa Manoa pa yit'esha lhôn pa ángel: —Anfacleelhyam t'em pa ey 

avaatsha, ca jaspa nasc'usinatelh'in ca nôfiistajch'e nava lhteetshelhyam. 

18Taj ti pa ángel pa yachajeshjulh: —¿Ta t'e lhayaash ti lhen ca natô'ya na yey? 

Nôque lhasnôyech nichiyts'iseeshey. 

19Pa Manoa t'acum'e pa tashinshtayche shi' pava lhcufayjates lhay pava chiycôvjiyan, 

pa yan'apee lhpa ve'lha utej pa tcufayesh ti yilhônemsham pa Lhcaanvacle. Pa 

lhechesh pa Lhcaanvacle yisnatshem pa lhasnôyech ti yiesh'e t'ajuyish pa Manoa shi' 

lhpa lhjaya: 

20Meelh ti yichishaam pa itôj yiey pa itôvat'esh, vooy pa Manoa shi' lhpa lhjaya pa 

yi'van ts'ivee pa lh'ángel pa Lhcaanvacle ti yicheychisham pa vôôs tôlhshaam 

lhcachivat pava itôs t'ach'acjes. Pa lhechesh pa tanjuyshichamch'e ts'ivee pa yamjata 

cotsjaat pava lhtacoc. 

21Pa Manoa pa yitô'ya pa lhech nivacle ti lhech pa lh'ángel pa Lhcaanvacle, pa 

nit'ôyi'sheey ca nitônôclitem pa lhech pa nilhecha shta lhpa lhjaya; 

22pa yit'esha lhpa lhjaya: —Pa yijô' jayu ti shtavafsha'ne, lhayaash ti shtavan ja Dios. 

23Taj ti lhpa lhech pa yicuulh: —Ca niteesh lhôn pa Lhcaanvacle ti shinclônsha'ne, pa 

tanca natcumeshjajulh java shtalhônemsham pa nilhecha shta java cascufayjates, pa 

tantaj ca shinvanjiyinesh navôque matas. Pa tantaj shta ca nanfacjoom lhacôm'a 

navôque. 

24Pa yameyjop pa t'ôplhu' ti caajem pa lhaôs lhpa ôcjeeclô pa yeyiyanesh Sansón. Pa 

yitônt'aj pa necjôôc pa yijutem pa is pa Lhcaanvacle. 

25Ve'lha pa nalhu pa Sansón ti yiey pa vat'ichavat yi'shi' pa Dan, lhcaavjuelhva'ne pa 

Zora shi' pa Estaol, vooy pa lh'espíritu pa Lhcaanvacle pa lhech tôlhesh'e ti 

tanôôclhanite'ma pa lhech. 

Jueces 14 

Pa lhjayayash pa Sansón 

1Pa Sansón ve'lha pa nalhu ti yicheyshicham pa yitsaat Timnat pa lhech yivan'e lhpa 

ve'lha ôcjeclô filisteache lhavaatsha. 

2Pa meelh ti vapecley pa lhajpôyich pa nifaclem papi lhnavot. Pa yit'esha: —

Jatants'aclanshelh'a ca asclaneelhsha'nejop nava t'ajuya ca yijayatajeesh lhja ve'lha 

ôcjeclô filisteache lhjan javan'e ja Timnat. 

3Taj ti papi lhnavot pa yit'esha ts'ivee: —¿Ta lhayaash ti lhen ti lhavooy ca ajaya'eesh 

japi yi'shi' japi filisteos ti nintô'ya pa Dios? ¿Ampapu nataney ôcjeclôya ca nôvji' japi 

casvelhavot nant'ajôôj napi Israel lhavos? Pa yachajeshjulh pa Sansón: —Lhôjôque 

lhutsja ya'shesh ti jen, pa jayeesh ca yijaya'eesh lhjô lhech 

4Papi lhnavot nintôôysha ti lhech pa Lhcaanvacle ti yajulhjate'mey lhacôm'a côque ca 

lhech lhjunasha, lhayaash ti voomey pa ca lhfanisheesh ca jaspa chint'eclet'a papi 

filisteos, pa lhech t'aplhuach'e ca nash'apee papi Israel lhavos. 

5Pa Nôque lhjunash pa Sansón shi' papi lhnavot ti yichelheyshi pa Timnat. Meelh pa 

Sansón ti yamjam pava ôtjayetacuy yi'shi' pa yitsaat, pa t'ecletjulh pa nich'a uj 

jump'uvalhjetaj ti tôcjôtinjulh. 

6Pa lhechesh pa yunitjat pa lh'espíritu pa Lhcaanvacle pa Sansón pa ampa ca nijuyjata 

ti yipôcjetesha'ne pava t'itjuy pa jump'uvalhjetaj, yiey pa lhfanishesh pa 

tashinshtayche lhaôs; taj ti ninanfacleem papi lhnavot pan vaclanem. 

7Pa nijooylha ti yichey ti tasinô'yelhsha'ne lhpa lhutsja lhpan yen ti nijayayuesh. 

8Nôjeshch'e pava t'ajôôj jô nalhus, pa vapecley pa Sansón ca lhjayaeesh lhpa lhutsja, 

pa yuytasham ti yiey pa nôyish ti yijôchieyshi pa jump'uvalhjetaj ti vaf. Pa yivanshi pa 

lhavu'vat pa jump'uvalhjetaj pava shnacuvjataj lhavoquey pa yi'shi' pava lhaychey pa 

t'i'. 

9Pa niclan'e pava lhaychey yi'shi' pa t'i' pa tuj ti yich. Meelh ti yi'van papi lhnavot pa 

yijutshey pa t'i' pa tuj ts'ivee, taj ti ninanfacleem ti tôlhesha pa lhavu'vat pa 

jump'uvalhjetaj. 

10Vooy pa lhtata pa Sansón voqu'e' ti yijôchiey lhpa lhutsja; vooy pa Sansón lhech 

yiesh'e ti yisnatesh pa lhc'usiyash'in, pan lhjunash ti yifayjanesh papi nich'acsha'ne. 

11Taj ti papi filisteos pa nijovayeshem, pa tanôôycheelh papi treinta lhc'utsfas jaspa 

yieelhjop pa lhech. 

12Papuque treinta pa yit'esha pa Sansón: —Janfaclelh'am jayu pa ve'lha 

chiyvoyesh'ôcji. Ca ninôctajeshch'e pava napu'yama nalhus na vatc'usiyash, pa 

anachajeshelh yijulh pa yivo'yshch'e, pa ve'lhaa ts'ivee ca jajutelh'ay jayu lhpa 

t'uyjatshiy vatcumjavoque ve'lha shta lhpa vat'uyjatshiy t'ajuya pa vatc'usiyash'in. 

13Taj ti ca ni'anachajtajeeshelhyijulh, pa anjuteelhyiy pava ve'lha ts'ivee 

vat'uyjatshiyis vatcumjavoquey ve'lha shta lhpa vat'uyjatshiy t'ajuya pa 

vatc'usiyash'in. Papi lhech pa yicuulh ts'ivee: —Anfacleelhyam cum pa 

chiyvoyesh'ôcji. Pa jaych'anelha jayu lhacôm'a. 

14Pa Sansón pa nifaclem pa chiyvoyesh'ôcji: “Pa lhavcônaaj tôlhshaam pa vatôc; vooy 

pa t'un'in tôlhshaam pa cluufji.” Nôjeshch'e atesha pava pu'jana nalhus, papu lhech ti 

ninacô'jesh'e ti nintôyc'oya pa chiyvoyesh'ôcji; 

15vooy ti yichatjulheyshi pa nalhu ti yit'eshaan ts'ivee lhpa lhjaya pa Sansón: —

Aniyitesha ja ajaya ca nasclanelhch'eyam pa lhjunash ja chiyvoyesh'ôcji, ca 

nieetajeesh pa c'anapjunelh jayu avaatsha shi' japi t'ajôôjam ja atata. ¡Tam'ey 

avaatsheelh ti lht'alhelhyi'yijop ti tsi'sha ti lhasjôcleshelh nava tsitsôt'ajeshelh! 

16Pa lhechesh lhpa lhech pa yichey pa Sansón, pa yip'in ti yit'esh: —¡Avaatsha 

naatsen! ¡Avaatsha lhascônitshi! Lhanfacleem japi yichifas pa chiyvoyesh'ôcji, taj ti 

vooy yivaatsha pa na'astôyjata pa chiyachajeshjulh. Pa yicuulh pa Sansón pa yit'esh: 

—Tanca lhecha ja tata shi' lhja mimi ca yit'eshe'ma, pa tanca alhecha ca nifacl'am 

jayu. 

17Taj ti lhpa lhech pa lhetipa ti yip'in yicheshch'e pava napu'yama nalhusesh pa 

vatc'usiyash'in, pa uj ti vaniyitesh, jaalhpa yamjey pa napu'yama nalhu ti 

yachajeshjulh. Pa lhechesh lhpa lhech pa yichey papi lhchifas ti yinôôclhanite'ma. 

18Ti yama pa napu'yama nalhu ti yujeey ca nuy na jumcuclaay, pa yichey ts'ivee papi 

filisteos ti yit'esha pa Sansón: “Ampa ca naashc'oya ti cluufji pa acôyech, tanca lhecha 

ca naashc'oya ti t'un'in pa jump'uvalhjetaj.” Pa yachajeshjulh pa Sansón: “Lhayaash ti 

lhatclajanjaneshelh lhja yiclô' vôcô lhôse pa iseelhjop'am ti lhachajeshelhyijulh.” 

19Pa nivinshaa ti yunitjat pa lh'espíritu pa Lhcaanvacle pa Sansón, pa lhechesh pa 

t'ajuyey pa Sansón pa Ascalón pa yiclônsha'ne papi treinta nivacle lhech yie', vooy 

pava yuych'e pa niclanshic'oya pa yishayanesh papi yitôyc'oya pa chiyvoyesh'ôcji. Pa 

lhechesh pa suy ti vapecley pa lhajpôyich pa lhtata, 

20vooy lhpa lhjaya chiyjutey pa ve'lha papi lhc'utsfas pa Sansón. 

Jueces 15 

1T'ônshi' pa ve'lha nalhu, pa t'aplhu'a ti vacalh pa trigo, pa yich pa Sansón ti yijôchiey 

lhpa lhjaya pa yichaaj pa ve'lha tashinshtayche lhaôs. C'oya ti yamey pa yit'esha: —

Jôc'ôcji jayu ja lhtôvash ca ja'van lhja yijaya. Taj ti pa lhcact'ech ninteetshem ca 

nôqueyshi, 

2pa yit'esha: —Jalheclôjesh ca ni'ena lhjô lhech, pa lhe'naa ti jajutey ja ve'lha japi 

ac'utsfas. Taj ti lhja lhch'injô ya'sheshc'oya ti is lhjô lhech; acum'e ca ancayôjatey lhja 

c'utsja'esh. 

3Taj ti pa Sansón pa yicuulh: —¡Vooy nôqueesh tanca nitsetônesh pa niysa' ca 

yisnatshem japi filisteos! 

4Lhechesh pa yich pa t'acum'e pava trescientos yo'nisic, pa yôcfavatsha'ne pava 

lhacôsic ti yinpunatva'ne ts'ivee, pa ve'lhee' ts'ivee pava lhavitôs ti chiyôcfeesh'e pava 

napu'va'ne. 

5Pa nijooylha ti yitseclôlhey pava lhavitôs pa vacumajeshey ts'ivee pava yo'nisic pava 

lhcac'ovtes vancuji' papi filisteos. Nôque lhjunash pa yichesh pa trigo pan chiyaclôpju 

shi' shta pava jôjjeclay nichint'ovôseshch'e, pa yamja pava ôtjayetachatis shi' pava 

olivochatis. 

6Vooy papi filisteos pa vo'tajeysha'ne pan yie' papi lhech lhfanishesh. Pa meelh ti 

yitô'ya ts'ivee ti lhech pa Sansón ti tcaatshayesh pa lhcact'ech Timnat lhavo' ti 

chinjôclesh lhpa lhjaya ti chiyjuteyc'oya pa lhc'utsfa, pa yichey ts'ivee ti napjunsham 

lhpa lhjaya shi' pa lhtata. 

7Pa lhechesh pa yit'esh pa Sansón: —Ca asnatajeshelh nôque lhjunash, ¡pa 

jetônelh'ajop ti tanca yichay jayu jamjey ca jayiitshaytajelh'ajulh! 

8Pa t'eclet'a ti ujesh ti suy pa yiclônsham'in pa ampa ca nasclan'e. Pa nijooylha ti yich 

pa yich'e' lhpa camamqu'e yiey lhpa utiyuc yiey pa Etam. 

Pa Sansón shi' lhpa cuvôyutaj lhacu' 

9Nach'in papi filisteos pa t'ichay'e ts'ivee pa lhcootsjat pa Judá, pa tif'apee pa lhech'e 

pa yamey pa Lehi, 

10vooy papi tô'lhey pa Judá pa niyôs'in ts'ivee: —¿Ta t'e lhayaash ti lhnachelhnee ca 

shtavatclônelhsha'ne? Papi lhech pa yicuulh ts'ivee: —Janachelhey ca jaycumelh'e ja 

Sansón, jaspa jayiitshayeshelhjulh java lhfanisheshelhyam. 

11C'oya ti yipe'ya cavôque, pa yuych'e' ts'ivee papi tres mil tô'lha pa Judá pa 

camamqu'e yie' lhavôôj lhpa utej lhey Etam pa yit'esha ts'ivee pa Sansón: —

¿Ni'natô'ya japi filisteos ti yaashjac'oya ti t'unvatsham'in? ¿Ta t'e lhayaash ti nôque 

lhasnelh'e yivaatsheelh? Pa yicuulh pa Sansón: —Yivaatsha jajôneshch'e ca 

lhfanishyish ts'ivee. 

12Pa lhechesh pa yit'esh ts'ivee: —Yivaatsheelh janamelh ca jaycumelh'a ca 

jajutelh'ay japi filisteos. Pa yachajeshjulh pa Sansón: —Etônelhyijop avaatsheelh pa 

jaspa tanca asclôneelh avaatsheelh. 

13Vooy papi lhech yijô'em ti yit'esh ts'ivee: —Am, tan jayu ca c'aclônelh. Tsi'sha ti 

jaycumelh'a jayu ca chinajutey japi filisteos. Pa lhechesh pa yôcfeesh ts'ivee pava 

napu' nich'ac niyjôy, pa yayjat'e pa yifich'e ts'ivee. 

14Meelh ti yamjey ts'ivee pa Lehi, pa yicheshjulh papi filisteos yiey pan yivan'e, pa 

tônesh'in pa lhshamitjayash. Taj ti pa lh'espíritu pa Lhcaanvacle pa yunitjat pa Sansón, 

pa yecjetsha'ne pava niyjôy vanôôcfatajesh pava t'itjuy shi' pava lhpôcôtôy, nan 

lhjunash pa niyôc ni'usach'e ti yivutun; 

15pa nijooylha pa t'acum'e pa ve'lha cuvôyutaj lhacu' lhech yie' jôjjeclay niclajô'ja, pa 

lhech pa yiclônesha'ne papi mil filisteos. 

16Pa nijooylha ti yit'esh: “Lha lhacu' ca ve'lha cuvôyutaj jasnateshjop java napu'esh 

chiyôclôpju'; lha lhacu' ca ve'lha cuvôyutaj jaclônesha'ne capi mil nivacle.” 

17Pa nijooylha ti yivôôm lhpa cuvôyutaj lhacu', pa lhe'naa ti lhqueyesh pa lhech'e 

Ramat-lehi, (nôque yich'e' utiyuc lhôse lhacu'). 

18Pa Sansón ujesh ti niyôjayu pa tôney pa Lhcaanvacle pa yit'esh: “¿Ta ajunash ti 

lhanjutyam nôque yaash vatcôvjoyash, pa nôqueesh tsivômjatesh jayu yivinjayu ti 

lhascôtjatesha'ne napuque nintôy'a?” 

19Pa lhechesh pa nic'at'emey pa Dios lhpa camamqu'e yiey pa Lehi, pa yiyô'ji pa 

Sansón pa yinôôt tôlhch'e' lhpa camamqu'e, pa nichavayey ti nifayu'in shta. Pa lhe'naa 

pa lhech yinôôt ti yamjey navôque nalhus ti yiey pa Lehi ti lhanquey En-hacore. 

(lhavinôt pan tôney) 

20Pa Sansón lhanvacleesh papi Israel lhavos yicheshch'e vava veinte nincôpes, pan 

t'aplhuqu'e' ti ya'shesh'apee papi filisteos pa lhech cotsjaat. 

Jueces 16 

Pa Sansón yiey pa Gaza 

1Ve'lha pa nalhu pa yichey pa Sansón yiey pa yitsaat lhey Gaza. Lhech yivan'e lhpa 

ve'lha cunjatache, pa yichelh'ôcji pa lhajpôyich pa lhech mônlhee ti tulh'in. 

2Meelh ti yaya'esh papi yi'shi' pa Gaza ti yi'shi' pa lhavtsaat pa Sansón, pa yichjop 

ts'ivee pa lhavtsaat; pa yi'shi'c'oya ts'ivee pava lhashiclesh pa yitsaat ti yovalhtajc'oya 

pa lhech nalhu. Vooy ti tulh'in pa t'ichay ts'ivee ti vapecl'in, pa yaychavalhtajey ts'ivee 

ca meelh ca nalhutaja ca niclôn ts'ivee. 

3Taj ti pa Sansón ti yijo'ja'ne yamey ti jonshajesh. Lhech t'ôplhua ti netshaam pa 

niclanshi pa lhashi'esh pa yitsaat yaclafjaneshch'e pava vantsemajc'oya shi' pa 

chip'oojvatjulh, pa lhacôm'a ti t'acum'ôcji ti yan'e lhfatatsiy ti yichaj'apee lhpa utiyuc 

yiey pa t'ajuyish'e pa Hebrón. 

Pa Sansón shi' lhpa Dalila 

4Pa nijooylha pa Sansón ti yen lhpa ve'lha ôcjeclô lhey Dalila yi'shi' pa tavashay yiey 

pa Sorec. 

5Papi lhanvacles papi filisteos pa yichey'in lhpa Dalila, pa yit'esha ts'ivee: —Atejshiin 

ja Sansón, pa aniy'ôsesh'in pa tôlhesh'e pa t'unaj ve'lheeshey, pa ca lhjunasha ca 

isa'jop ca sht'ash'apee; lhechesh pa isa'jop ca sht'ôcfa'. Pa sht'uyjatelh'ôcji pava 

acumjavshayelh, pa yave'lhaaelh'e ts'ivee pa jajutelh'ay jayu pava mil cien 

tinshanjayesh clesanilh clim. 

6Pa lhechesh pa yit'esha lhpa lhech pa Sansón: —Jatants'aclanesh'a, ca anfacyam pa 

lhtô'lhesh'e na unaj ti ave'lheeshey. ¿Caaj t'e pa anfanash ti lhnôôcfa ti sasjop'am ca 

atanuqueesh? 

7Pa yachajeshjulh pa Sansón: —Ca ats'ôôcfatajesh pava napu'yama lhniyjôy pa 

clutsesh jôjjeclay niclôjôjasha'ne, pa tsic'oyesh jayu na yunaj pa yijunashjulh jayu 

pap'elh nivacle. 

8Papi lhanvaclesesh papi filisteos pa yicha'jey lhpa Dalila pava napu'yama lhniyjôy pa 

clutsesh nich'ac. Vooy pava lhech pa yôcfeesh lhpa Dalila pa Sansón. 

9Yiey pan lhjunash ti nich'a vant'ôfichc'oya papi t'ajôôj jô nivacle yiey pa lhtôvash pa 

jpôyich, ti tôn'in —¡Sansón, t'eclet'a napi filisteos! Pa lhechesh pa yecjetch'e pa 

Sansón pava lhniyjôy pan lhjunash ti chinapjun. Vooy papi filisteos pa nisa'emjop 

ts'ivee ti vo'tajeysha'ne pa tôlhesh'e pa t'unaj. 

10Pa yit'esha lhpa Dalila: —¡Lhastejshiin! ¡Chitsicuts'ajiyan'in! Taj ti nôqueesh 

jatants'aclan'a, ca anfacyam pa anfanash ti lhnôôcfa. 

11Pa yicuulh pa Sansón: —Ca chints'ôôcfatajesh pava nich'ac niyjôy nive'lhaaesh ca 

chinchenesh, pa lhecheesh jayu pa nasc'oyesh na yunaj, pa yijunashajulh pap'elh 

nivacle. 

12Pa lhechesh pa t'acum'e lhpa Dalila pava nich'ac niyjôy pa yôcfeesh pa lhech, pa 

tôn'in: —¡Sansón, t'eclet'a napi filisteos! Pa lhech t'aplhuqu'e shta lhpa lhech ti 

yivônt'ôfichjat papi t'ajôôj jô nivacle yiey pa lhtôvash pa lhajpôyich; taj ti pa Sansón 

pa yecjetshi pava lhniyjôy, pan lhjunash pa niyôc ni'usach'e. 

13Pa yit'esha lhpa Dalila pa Sansón: —¡Mônlheesh ti lhastejshiin shta! ¡Mônlheesh ti 

chitsicuts'ajiyan'in! ¡Anfacyam jô pan anfanash ti lhnôôcfa! Pa yicuulh shta pa 

Sansón: —Na jayeesh ca asnatesh ca atiych'esha'ne nava yiyees pa napu'yama 

pat'ajô'jesh pa ôcfeesh'e pa sivôclôclhayeech, pa aclôneshshicham pa ve'lha 

lhtsemajc'oya, pa nôque lhjunash pa nasc'oyesh jayu na yunaj nan lhjunash pap'elh 

nivacle. Pa lhechesh pa yimôjayan lhpa Dalila pa Sansón pa t'acum'e pava napu'yama 

ti tiyesh'e pava lhayees pa sivôclôclhayeech. 

14Pa nijooylha ti yiclôneshicham pa yitsemajc'oya pa tôn'in shta: —¡Sansón, t'eclet'a 

napi filisteos! Taj ti pa Sansón ti netshaam pa nitso'jeshchisham pa chiytsemajc'oya 

shi' pa vanôôcfeesh sivôclôclhayeech. 

15Pa lhechesh pa yit'esha lhpa lhech: —¡Acuts'aaj! ¿Ta lhjunash'am avaatsha ti 

lhteesh'yi ti lhtsen? Nôqueesh pu'jana'esh ti lhasclôqui', pa jôjjeclay naat'eshayam pa 

lhtô'lhesh'e pa unaj. 

16Pa caju'eshch'e lhpa Dalila ti vaniyitesha, pa chinch'een atesha ti niy'ôstajesh'in. Pa 

yulhôj'e atesha pa Sansón pa yentaj ca nivafem; 

17pa nôque lhjunash ti yamjey ti t'acutsha lhpa Dalila ti nifacleem. —Ampapu ca 

nit'ovôsch'e nava yiyees, lhayaash ti jôjjeclay ninasvat'aj ti chiytsivenchatem pa Dios. 

Ca chint'ovôôstajch'eyam nava yiyees, pa nasc'oyesh na yunaj, pa tanca nascont'aj nan 

lhjunash pap'elh nivacle. 

18C'oya lhpa Dalila ti yitô'ya pa lhechesh ti yijô'em ti chit'acutsha pa 

vancachenjaneyjop papi lhanvacles filisteos pa yit'esha: —¡Nôqueesh anachelhey, na 

Sansón ti tsitôôysha na t'acutesh'yi! Pa lhechesh ti yichey ts'ivee papi lhech pa 

yichaajjop pa lhpeso. 

19Lhpa Dalila yimôjayan pa Sansón pa t'ôsiyey pava lhcaclôy lhpa lhech. Pa tôneyjop 

pa ve'lha nivacle jaspa yit'ovôsch'e pava napu'yama chiytiych'e pava lhayees. Pa 

lhechesh lhpa lhech pa niysa' pa t'ônasha 

20pa yit'esha ti tôn'in: —¡Sansón, t'eclet'a napi filisteos! Pa nijat'o pa Sansón pa 

yilheclôjtajesh ca nilhjenesh yiey pan lhjunashesh'in, taj ti nintô'ya ti tayjop pa 

Lhcaanvacle. 

21Pa lhechesh papi filisteos pa t'acum'e ts'ivee ti yitsefeshamsha'ne pava lhtôsjey pa 

yicha'jey ts'ivee pa Gaza, yiey pan yôcfeesh'e ts'ivee pava calenas pa yan'e ts'ivee lhpa 

vatvanc'ôcfajayte pa yicumjat'e pa t'ajuya ti chiyimcôyanesh pa'na. 

22Taj ti lhech tôlh'e shta ti tôlhshi' pava nich'a lhayees. 

Pa lhavafi pa Sansón 

23Papi lhanvacles papi filisteos pa tayvane ts'ivee ti yisnatesh pa lhc'usiyashesh pa 

lhcôvjoyash, pa yijutey pava lhcufayjates pa lh'dios Dagón. Pa tishjanesh ts'ivee: “Na 

cas'dios nijutjoom na cats'unajjop na Sansón, nicasc'utsfaa.” 

24Pa c'oya ti yi'van papi lhchifas, pa tishjanch'e yitsha pa yôclôjesh pa lh'dios, pa 

yit'esha: “Na cas'dios nijutjoom na cats'unajjop na Sansón, nicasc'utsfaa, nan 

yivômjatshijac'oya na cascac'ovat shi' ti yiclônsha'ne capi acloj shtantsôt'ajesh.” 

25Uj ti nishamesh ts'ivee, ti t'a'lha ts'ivee ti chiychaaj pa Sansón jaspa yiclôqui ts'ivee. 

Pa yayjat'e ts'ivee lhpa vatvanc'ôcfajayte, pa yiclôqui'e ts'ivee pa lhavôjqu'e, pa 

yanch'eetsham ts'ivee pava napu' vantsemajch'e jpôychiyite. 

26Pa lhechesh pa yit'esha pa Sansón pa nôctech pan yitojonesh: —Atsan'e yivaatsha ca 

jayajaya pa yie' pava jpôychiyitey vantsemajc'oya pa vatishjanjavat. Jayeesh ca 

jayclajaych'e pava lhech. 

27Lhacôm'a papi lhanvacles papi filisteos ti yi'ôcji pa vatishjanjavat, pa tapooj papi 

yitsjôy shi' papi ôcjeclôy. Pa caaj shta papi tres mil yiey pa chishamnee, pa 

yiclôvalhesh pap'elh ti yiclôqui ts'ivee pa Sansón. 

28Pa lhechesh pa tôney pa Sansón pa Lhcaanvacle pa yit'eshey: “Jatants'aclan'ay 

Lhcaanvacle ca anaychavalhyiy cum shta, pa anjutyam pa yunaj ca jaycaatshayesh 

napi filisteos cava yitôsjey ti tsefeshamsha'ne.” 

29Pa lhechesh pa t'apacuney pava napu' chiytsemajch'e yi'shi' lhcachivat 

vantsemaj'ôcji pan tca'e pa vatishjanjavat, pa tclajaych'e pava lhech napu', 

30pa tôn'in: “¡Tajulhey ca javafelhvatjuulh napi filisteos!” Pa lhechesh pa neecfat'esh 

lhacôm'a pa t'unaj, pa vooy pa vatishjanjavat pa yaflhit'apee papi lhanvacles papi 

filisteos shi' shta lhacôm'a papi lhech yie'. Pa yaash papi yiclônsha'ne pa Sansón ti vaf 

pa ya'sheshc'oya papi yiclônsha'ne ti jôjjeclay mônlha. 

31Pa nijooylha ti nachey'in papi lhch'injavot shi' lhacôm'a papi lhavelhavot pa Sansón 

pa nic'at'eyshi pa lhavu'vat pa tish'ec'oya ts'ivee yiey pa lhcaavjuelhva'ne pa Zora shi' 

pa Estaol, yiey pa lhanvalheech pa lhtata Manoa. Yicheshch'e pava veinte nincôpes pa 

Sansón ti lhanvacleesh papi Israel lhavos. 

Jueces 17 

Pa vatishjanjavat yiven'esh pa Micaía 

1Yiey pava uticuy yi'shi' pa Efraín lhech yie' pa nivacle lhey Micaía, 

2-3pa lhech yit'esh ti tatfacleshem lhpa lhamimi: —Vooy java mil cien tinshanjas 

climsha'ne ti chitacutesh'ac'oya, java tô'lha ti niysisa ônashesha pa cutsjanaj, pa 

janyivcop. Vooy yivaatsha jaycutesh'am; nôqueesh janachaj'ay, lhayaash ti jape'ya ti 

lhteetsha ti chiyvenchatem pa Lhcaanvacle ti chiyisnatesh pa vatajpec chiydiosiyan 

shi' ti chiyp'aclaneshch'e pa clesanilh clim. Pa yachaj pa clesanilh clim. Pa lhechesh 

lhpa lhamimi pa yisitsenesh: —¡Pa Lhcaanvacle ca niisiyan'am, na yaôs! 

4Vooy pa Micaía ti nachajey pa peso lhpa lhamimi, lhpa lhech pa yijutey pa lhavo'esh 

ti yisnatesh pava doscientas tinshanjas clesanilh clim ca jaspa yisnatshem pa lhdios ti 

chiyp'aclanshemch'e pa clesanilh clim, pa nijooylhach'e ti yan'ôcji pa lhajpôyich pa 

Micaía. 

5Vooy pa Micaía caaj pa t'ajuya ti yôclôj yiey pa lhajpôyich. Pa yisnatesh pa yisclan 

lhtôvash shi' pava lh'dioseclesh pat'ajôôjamsha'ne, pa yetônesh ti vatcasinô'eshjop pa 

ve'lha lhaôs. 

6Pan t'aplhuqu'e lhapesh ti jôjjeclay ampa lhanvacle'a papi Israel lhavos pa ve'lhee 

ts'ivee pava ti yen ti lhfanishlhavach. 

7Yiey pa yitsaat Belên pa ve'lha nich'ayech nitôntôfacliy tô'lha pa tc'a'sham pa Judá, 

pa lhech levita. 

8Pa lhech nich'ayech tôlh'e' pa Belên ti vooysha'ne peelh ca nôv'e', t'ôtaych'e pava 

uticuy yiey pa Efraín pa yamey pa lhajpôyich pa Micaía. 

9—¿Ta lhtôôlhshi? —yit'esh ti niy'ôs pa Micaía. —Jatô'lhey ja Belên —yit'esh ti 

yicuulh pa nich'ayech—. Ya'lhech ya levita pa jayôtaysha'ne ti javooy pa ca jôv'e'. 

10—Amônlhaayijop —yishiyansha'ne pa Micaía—, ca jaspa yicasinô'aash pa c'atôney 

ti tata'ash. C'ashayan'ash'in jayu pava napu'nôjesh tinshanjas climsha'ne pa ve'lha 

nincôôp, nôquee pava t'uych'e shi' pa vatôc. 

11Vooy pa levita pa yuesha ti mônlhajop pa Micaía, pa yijôney papi lhclesh. 

12Pa Micaía pa lhcasinô'esh ti lhech yie'jop'in. 

13Pa lhechesh pa Micaía pa yaychavalhey ca yijô'a ca niteetshem pava isis pa Dios, 

lhayaash ti lhcacinô'esh pa levita. 

Jueces 18 

Pa Micaía shi' papi tc'a'sham pa Dan 

1Pan t'aplhuqu'e' ti jôjjeclay ampa lhanvacle'a papi Israel lhavos. Pa nilhecha papi 

tc'a'sham pa Dan pa nicaajem pa yitsôt'ajesh lhcootsjat, pa lhech lhjunash ti 

t'ôta'yesha'ne ti vooysha'ne pa ca nôv'e' ts'ivee. 

2Pa lhe'naa papi tô'lha pa Dan pa tôlh'e' pa Zora shi' pa Estaol papi ve'lhanôjesh 

nivacle yifiiysha'ne ti yituvalhey pa lhech cotsjaat. Papi lhech ve'lhanôjesh 

tuvalhjanjas yichey pava uticuy yi'shi' pa Efraín pa yamey pa lhajpôyich pa Micaía, 

pan nash'e ts'ivee ti tulhey. 

3Pa yama pa lhajpôyich pa Micaía pa nichafacla ts'ivee pa t'ônashch'e ti tasinôyelh pa 

nich'ayech levita, pa niy'ôs'in ts'ivee: —¿She papi nôque nachaj'e? ¿Ta t'e lhayaash ti 

nôque lhôv'e'? ¿She pa lhavooysha'ne yiey nôque? 

4Vooy pa levita pa nifaclem ti vatpeya'elh pa Micaía ti caaj pava yisnatshelh lhavcop 

ti vatpeya'shelh ti lhcasinô'esh. 

5Pa lhechesh papi lhech pa yit'esha: —Aniy'ôseyjop pa Dios pa natôyjata ca isa' pa 

yijunashelh ti jayôtayelh. 

6Vooy pa vatcasinô levita pa yit'esh ti yachajeshjulh: —Apiiy'eelh ti lhôqueelh, vooy 

pa Lhcaanvacle vanujumatsenelh'ash jayu pa ca ajuytajelhshi. 

7Lhech tôlh'e' papi ve'lhanôjesh tuvalhjanjas ti yichey pa Lais. Papi nivacle yie' pa 

lhech yitsaat amji pa'na, ti yifayjanesh papi sidonios; ti tan'ate ts'ivee shi' ti piiyvach, 

pa ampa ca niclôquiesh papu shi' ti ampa ca niamanitem. Ti tosey papi sidonios pa 

ampapu ca namelhvatjulh. 

8Pa lhechesh papi velhanôjesh tuvalhjanjas pa vapecley'in pa Zora shi' pa Estaol, pan 

yie' papi lhavelhavot, ti niy'ôs'in ts'ivee: —¿Ta lhjunashch'e ti lhôqueelh? Papi lhech 

pa yicuulh: 

9—Ti jayôtayelhch'e jô lhech cotsjaat pa javanelhey ja cotsjaat ti lhasnôyech'e. 

¡Shnôquelh! ¡Shnôquelhey ca sht'eclet'elha! ¡Ya aj veelhch'esha'ne yiey nôque! 

¡Anshi'aelh ca shnôquelh ca shtajôcjanesh jô lhech cotsjaat! 

10Ca shtamtajey jô lhetshi pa shtavanelh jayu japi nivacle amji' pa'na ti caajem pa uj 

lhcootsjat, ja ampa ca amac'oya. Vooy pa Dios nijutjoom jayu jô lhech. 

11Seiscientos papi nivacle tô'lha pa tc'a'sham pa Dan tôlh'e' pa Zora shi' pa Estaol 

yaash ti vatclônjanjas, 

12ti yamjam ts'ivee pa Judá pa lhech t'ichay'ejop, yiey pa nuutch'ejulh pa Quiriat-

jearim, pan lhqueyesh nôqueesh pa t'ichavat pa Dan. 

13Lhech tôlh'e' pa yichey pava uticuy yi'shi' pa Efraín, pa yamey ts'ivee pa lhajpôyich 

pa Micaía. 

14Pa lhechesh papi velhanôjesh tuvalhjanjas pan yiclôvalhch'e cotsjaat pa yit'esha papi 

lhavelhavot: —¿Caaj pa natôôyshelha? Nôque jpôyich caaj na chiyisclan vatajpec shi' 

nava chiydiosiyanesh pat'ajôôjamsha'ne, shi' na vatajpec chiyp'aclaneshch'e pa 

clesanilh clim. ¿Ta lhaychavalhelh'ejop ca afanisheeshelh? 

15Pa lhechesh papi tuvalhjanjas pa tanuc'oya pap'elh ti yichey pa lhajpôyich'esh pa 

vatcasinô levita, ti lhech pa lhajpôyich pa Micaía, pa yicju' vatam. 

16Lhan'e papi seiscientos c'afoquelhay danitas vatclônjanajas tach'an'ec'oya pa lhashi. 

17Papi velhanôjesh tuvalhjanjas pa vanôyin'ôcjic'oya pa jpôyich pa t'acum'e ts'ivee pa 

vatajpec chiyp'aclaneshch'e pa clesnilh clim shi' peelh chiyisclan vatajpec shi' pava 

lhdiosecjop pat'ajôôjamsha'ne lhan'e pa vatcasinô pa mônlheelh'e pa lhashi papi 

seiscientos c'afoquelhay. 

18C'oya pa vatcasinô ti yi'van papi ve'lhanôjesh ti yich'ôcji pa lhajpôyich pa Micaía ti 

t'acum'e pa vatajpec pa chiyisclan vatajpec shi' pava lhdiosecleshjop 

pat'ajôôjamsha'ne, pa yit'esha: —¿Ta afanishelh avach? 

19Papi lhech pa yicuulh: —¡Ya aj ca ats'iseey, pa atatvoelhyich'e! ¡Jayeetshelh ca 

acu'melhyam'in ti avatcasinô'esh shi' ca c'ajônelhey ti c'atataelh! ¿Naalheclôjesh t'e ti 

nintajulhey ti avatcasinô'esh lhacôm'a na tc'a'sham napi Israel lhavos, nant'ajôôjam ca 

ave'lhaasham avaatsha? 

20Côque yench'e pa vatcasinô, pa t'acum'e pa chiydiosiyan, shi' pa chiyisclan vatajpec, 

shi' pava lh'dioseclesh pa t'ajôôjam, pa voqu'e' papi danitas, 

21papin yicheelh shta papi taôvclas, pa yichaaj pava lhclôy yaquisetes shi' pava 

lhavanjas ti vanôyineshc'oya. 

22Meelh ti palha tojey pa yam'e pa Micaía shi' papi lhchifasesh pa tayeshvane ts'ivee ti 

yijôyjan apee ts'ivee. 

23C'oya ti yipe'ya ti tônesh'in papi yijôyjan'apee, vooy papi danitas vapecleyjop ti 

niy'ôsesh'in pa Micaía: —¿Ta jôque lhjunash? ¿Ta t'e lhayaash ti tôneshjôtapee? 

24Pa Micaía pa yicuulh: —Avaatsheelh lhcha'jelh java yi'diosec, javan jasnatesh, pa 

lhchajelh shta ja yicasinô, pa ampa ca asmônlhanitshelh, ¿pa mônlheesh ti 

lhanfiyeshelhyam ti lhtsiy'ôseshelh na yijunash? 

25Taj ti papi danitas yit'esh ti yicuulh: —Ya aj ca asitseneshelhyam pa ôjôj, pa jaspa 

ya aj ca nicaaj papu yivaatsheelh ca ninichaclana ca nit'eclet'a, ca navômjat nan 

lhjunash shta naajôôjam. 

26C'oya ti yi'van pa Micaía papi lhech ti acloj, pa vapecley pa lhajpôyich; taj ti papi 

danitas pa lhetipa yuyey pa nôyish 

27ti yichaaj pava yisnatesh pa Micaía shi' pa lhcasinô, pa yamjey pa Lais. Lhech'e papi 

nivacle tan'ate shi' ti amji pa'na, pa yalhatajesh papi danitas yiclônesha'ne pava 

lhclesatas pa napjunsham shta pa yitsaat. 

28Pa lhech yitsaat tojemey pa Sidón, pa ampapu ca natvayeelhvane pa ampapu ca 

natvayeemjulh. Yiey pa tavashay yitsôt'ajesh pa Bet-rehob. Pa yinjooylhajat papi 

danitas ti yinich'ayanch'e pa yitsaat pa lhech yie'. 

29Lha'ma lhanqueytajesh lhapesh Lais, pa lhqueyesh ts'ivee Dan, ti yetônesh pan lhey 

pa lhact'eech, pa lhech ti lhô'sesh pa Israel. 

30Lhech'e papi danitas ti yan'e' ts'ivee pa chiydiosiyan ti yôclôj, shi' pa lhcasinô'esh 

Jonatán, lhaôs pa Gersón, pa lhantôcshich'a pa Moisês. Pa nijooylheeshch'e papi 

lhcles pa Jonatán ti lhcasinôclesh papi danitas, pa yamjey ti chiyfos'in. 

31Lhech yan'e' papi lhech pa chiydiosiyan pan yisnatesh pa Micaía, lhacôm'a pava 

nalhus ti chiyan'ôcji pa is'ôcji lhtôvash yitsôt'ajesh pa Lhcaanvacle yiey pa Silo. 

Jueces 19 

Pa levita shi' lhpa vatajaya'esh atesha 

1Pava nalhus ti jôjjeclay ampa lhanvacle'a papi Israel lhavos, caaj pa ve'lha levita 

toje'mey pa yie'jop pava uticuy yi'shi' pa Efraín t'acum'e lhpa ve'lha ôcjeclô ti 

lhjaya'esh atesha yiey pa Belên yi'shi' pa Judá. 

2Taj ti lhpa lhech pa suya pa lhech pa yich ti yie' pa Belên pan yie' pa lhtata. Ti 

t'ônshi' lhpa lhech pava yichatjulh jive'clas ti lhech yie'in, 

3vooy pa levita pa vooysha'ne ti nachan'e ca ninachaj. Pa yicha'jem pa lhcavo pava 

napu' cuvôyutas, vooy lhpa lhech pa t'acuumjulh yiey pa lhajpôyich pa lhtata. 

4Shi' shta pa lhtata nishamesh ti t'acuumjulh, pa t'a'lha ca mônlhaajop'in papi lhech. Pa 

levita shi' pa lhcavo pa mônlheelhjop'in pava pu'jana nalhus yiey pa lhajpôyich pa 

lhtata lhpa lhech, tsaccunelh, pa yiyô'elh'in shi' ti yijo'jop'in, 

5c'oya ti yichatjulh pa nalhu ti nich'a nalhu pa netshaam ti nôcjayu'. Taj ti meelh ti 

palha yichtaj, vooy pa lhtata lhpa lhutsja pa yit'esha pa lhtômet'a'esh: —Lhapa'acum 

na yucuve t'iya ca atuj ti jôjjeclay nimô, ca jaspa nacont'aj. 

6Vooy papi lhech napu' pa yielhch'esha'ne pa tsaccunelh shi' ti yiyô'elh, pa lhtata lhpa 

lhech pa t'aalhsha ca mônlhaajop pa nishamesh ti ve'lha pa amc'oya tulh. 

7Lhama'taj pa levita ti nitshaam ti nôcjayu'taj, vooy pa lhcatech'esh pa yimatsenesh'in 

ti mônlhajop. 

8Pa ve'lhanôjesh nalhu pa levita pa netshaam ti nich'a nalhu ti nôcjayu'taj, taj ti pa 

ve'lheesh shta pa lhtata lhpa lhutsja ti vatants'aclana ca natsaccunelh ti yujeey ca nôc, 

pa jaspa niconitjat; nôque lhjunash ti tsaccunelh pa yamja ti yina'tunesh. 

9Meelh pa levita ti netshaam ti nôcjayu'tajesh lhpa lhjaya'esh atesha shi' pa lhcavo, 

vooy pa lhcact'ech'esh pa yi'van ti palha nuutesh vooy pa nalhu palha yamjicham, pa 

t'a'lha ca mônlhaajop shta pa tulh pa nishamesh, vooy lhum'ashi pa achiyôôf ca mô'. 

10Taj ti pa levita ninteesh ca mônlhaae t'ôyish'e peelh tulh pa yicheelh lhpan 

lhjaya'esh atesha shi' pa lhcavo shi' shta pava napu' lhclôy cuvôyutas ti yilhcuyan 

apee. Meelh ti yujaa ts'ivee pa Jebús, lhey shta Jerusalên, 

11vooy pa lhcavo pa yit'esha pa levita: —¿Tajulhey'am t'e ca shtatsavalhsham nôque 

tulh na lhavtsaat napi jebuseos? 

12Vooy pa levita yit'esh ti yicuulh: —Tan jayu ca shnôquelhsham na tavujuya yitsaat 

ti nilhecha japi Israel lhavos. Shtana'shelhey ja Gabaa, 

13shtaniyitelhey ca shtatsavalhelhsham pa tulh ca lhetaja ja Gabaa ja't'ajesha ja Ramá. 

14Pa lhech lhjunash ti lhetipa yich'in, pa meelh ti yuy na jumcuclaay pa yamey'in 

ts'ivee pa Gabaa, lhavtsaat pa tc'a'sham pa Benjamín. 

15Pa lhechesh pa yuytashanc'oya ts'ivee pa nôyish pa yitshaam pa Gabaa ca 

nitsavalheshch'e pa tulh, vooy pa levita pa yich ti yie'sha'ne yiey pa tavashaych'e pa 

yitsaat, lhayaash ti ampapu ca nijutem pa ca nijo'e. 

16Pa meelh ti palha tulh'in, pa lhech nash'e pa ve'lha nitaôvclaja ti vapecc'oya pa 

lhcumjayash yiey pa joot. Pa lhech nitaôvclaja tô'lha papi yi'apee pava uticuy yi'shi' 

pa Efraín, ti lhech yie'in ti nintôntôfacliy, lhayaash papin yie' pa Gabaa lhech papi 

tc'a'sham pa Benjamín. 

17Meelh pa nitaôvclaja ti yivan'e pa tavashay'e pan t'ôtaaysha'ne, pa niy'ôs'in: —¿Ta 

lhtôôlhshi, pa ta lhatjuyshi? 

18Vooy pa levita pa yicuulh: —Janashelhnee. Jatô'lhelhey ja Belên yi'shi' ja Judá, pa 

jôque'lhey ja yaash ti tojemey java uticuy yi'shi' ja Efraín, jan jôv'e'in. Jatôlh'e ja 

Belên vooy nôqueesh japecley ja yijpôyich, taj ti niyvan'e nôque papu ca nanjutyi pa 

ca yijo'e. 

19Caajyam nava yiteej shi' nava yicôcôsesh nava yiclôy cuvôyutas, lha yucuve shi' na 

ôtjayetas t'i' tsitsôt'ajeshelh lha yijaya, na yicavo pa yachi' shta. Pa ampa ca amac'oya. 

20Taj ti pa nitaôvclaja pa yit'esh ti yicuulh: —Apiiy'a avach. Yivaatsha 

c'aclôvalhchiyinesh jayu lhacôm'a pava ca asuytajeeshi. Tanca yivashan'am jayu ca 

amônlhaae na tulh yiey na tavashaych'e. 

21Pa nitaôvclaja pa yicha'jey pa lhajpôyich, pa meelh papi t'ôtaaysha'ne ti yicleesha'ne 

pava lhafoc, pa tsaccunelh shi' ti yiyô'elh, pa lhech pa yicunjan pava lhclôy cuvôyutas. 

22Pa nivinshaa papin lhech yie' ti nishamvatsham'in, pa caaj papi nivacle ojiyis yiey 

pa yitsaat pa t'afayjop pa lhajpôyich pa yipôcôjaan pa lhashi, pa yit'esha pa 

nitaôvclaja, pan yitsôt'ajesh pa jpôyich: —¡Ayjat'e na nivacle ti tanôtay'ay! ¡Jenelh ca 

c'ôjquenelhch'e na lhech! 

23Taj ti pan yitsôt'ajesh pa jpôyich pa vatants'aclana: —¡Am, napi yic'utsfas, 

lhjunashlhaa! ¡Ya aj ca asnatshelhem pa ojeych'e, lhayaash nôque nivacle ti 

jajônyivcop! 

24A'va lhacôô ana yôse jôjjeclay lhutsja. Shi' shta lhacôô lhjaya'esh atesha nôque 

nivacle. Pa jayjat'e jayu ca nicaaj pa ca afanisheeshelh napi lhech. Taj ti nôque nivacle 

pa ya aj ca asnatshelhem pa ojeych'e. 

25Taj ti papi lhech ninanch'anjayuesha pa nitaôvclaja, pa lhechesh pa levita pa 

t'acum'e pa yijutey lhpa lhjaya'esh atesha pa yujam pa lhcaavju, vooy papi lhech 

nivacle pa tatcayôja ti yiclôqui ts'ivee pa lhech tulh ti yamjey ti claaf nalhu. Pa 

lhechesh pa vô'meshjop ts'ivee. 

26Palha nôcjuulh pa nalhu lhpa ôcjeclô ti vapectajey pa lhajpôyich pa nitaôvclaja pan 

yie' pa lhjaya'esh'in, pa nicôôtsha'ne ti vafjop pa lhashi. 

27Meelh pan lhjaya'esh'in ti netshaam pa nic'at'ey pa lhashi ti yentaj ca nôc, pa yi'van 

lhpan lhjaya'esh'in ti tsôyiy'e yiey pa t'ajuyish'e pa lhashi, ti yama pava lhpôcôtôy pa 

t'ajuyish'e pa lhashi. 

28Pa lhechesh pa yeetajesha: —Aneetsham ca shnôc. Taj ti lhpa lhech pa ninatculhjan. 

Pa lhechesh pa lhech pa yan'apee pa lhavu'vat pa cuvôyutaj, ti yuyshey pa nôyish 

t'ajuyey pa lhajpôyich. 

29C'oya ti yamesh, pa nitsoojijop pa lhclesa ti yise'jesha'ne pa lhavu'vat lhpa 

lhjaya'esh'in pa doce pava t'iyas, pa vancachajchiyineshch'e lhacôm'a pa lhcootsjat pa 

Israel. 

30Lhacôm'a papi ti yi'van pa yit'esh'in: —Ti nich'a tôlhey'in napi Israel lhavos pa 

Egipto, pa tanca ve'lheesh ca ni'van pa nôque lhjunash. Tajulhey ca chinaychavalhch'e 

côque ca shtantôyeshjop pa casfanisheesh pa nôque lhjunash. 

Jueces 20 

Veneesh pa lhjunash papi Israel lhavos ti niysisa ti yiey pa Gabaa 

1Pa lhechesh lhacôm'a papi Israel lhavos ti tôlhesha pa Dan pa yamja pa Beerseba shi' 

pa Galaad, ti tayeshvane ts'ivee ti yamvatsham yiey pa Mizpa, yiey t'ajuyish pa 

Lhcaanvacle. 

2Lhacôm'a papi lhanvaclesesh pa tc'acshamsha'ne papi Israel lhavos ti yameshvatay 

ts'ivee, vooy papi lhchifasesh pa Dios ti tayvane ts'ivee pa cuatrocientos mil papi 

c'afoquelhay ti vacleetsha'ne. 

3Papi tô'lha pa tc'a'sham pa Benjamín pa yaya'ey pap'elh tc'acshamsha'ne Israel lhavos 

ti tay'evane pa Mizpa. Vooy papi Israel lhavos pa niy'ôsesh'in pa levita pa lhjunash ti 

vaclan pa niysa' lhjunashch'e. 

4Pa levita, pan lhjaya'esh'in lhpan vaf, pa yit'esh: —Yivaatsha ti jamelhey lhca 

yijaya'esh'in ja yitsaat Gabaa, jan tc'a'sham ja Benjamín, ca jana'shelhsham jô lhech 

tulh. 

5Taj ti jô lhech tulh japi tsitenas'e ja yitsaat pa t'afayjop ja jpôyich yiey jan jajo'elh'e, 

pa yaychavalhtaja ca nasclôn, pa vena lhfanisheshyam ti yiclôqui lhca yijaya'esh'in 

lhca lhech pa yivômjat. 

6Pa lhechesh pa jaycum'e ca lhavu'vat pa jaseejsha'ne ti javancachenjaneshch'e cava 

t'iyash lhacôm'a na lhavtsateyish napi Israel lhavos ca naya'esh jayu côque niysa' ti 

vancacôctiyan. 

7Vooy avaatsheelh nitô'lhelh'a ti Israel avoselh pa lhaychavalhelh'ejop ca at'eshelha pa 

ca afanisheeshelh. 

8Pa yicuulh vatich'e lhacôm'a papi vatsevatch'e ti yit'esh ts'ivee: —Nive'lhaa 

yivaatsheelh ca napecley jayu pa lhatsha'nuvo ja't'ajesha pa lhajpôyich. 

9Na caajelhyam ca yifanisheeshelh ca ju'jelhjop pa yie' papi t'eclet'a jayu ja Gabaa. 

10Pa ve'lha pa tôlhshaam papi napu'nôjesh nivacle lhacôm'a pa tc'acsham pa 

yiclôvalhem jayu ca nicha'jem pa lhôc papi c'afoquelhay; vooy nap'elh ca nôqueyshi 

jayu ca natcaatshayesh japi yiey ja Gabaa ti tôlh'ejop ti yisasiyanem ti yisnatshem napi 

Israel lhavos. 

11Pa lhacôm'a papi Israel lhavos ti tayeshvane jan lhjunash pa ve'lha nivacle ca 

nit'eclet'a pa yitsaat. 

12Pa yichench'e papi lhcachenjasesh lhacôm'a pa lhcootsjat'esh pa tc'a'sham pa 

Bemjamín ca niteetsha: “¿Tam'ey pa niysa' ti caaj papi yisnatesh avaatsheelh? 

13Ancheneelhyi papi niysa' pa lhfanishlhavach yiey ja Gabaa, ca chinclônsha'ne ca 

chin'isinatshem napi Israel lhavos pa niysa'.” Taj ti papi tô'lha pa Benjamín 

ninanch'anjayuesha papi lhavelhavot Israel lhavos, 

14vooy papi tô'lha pa Benjamín pa lhacôm'a papi yiey pava lhavtsates pa tayelh'evane 

pa Gabaa ca nôcjuulh ca nivatclônelhsha'ne pap'elh Israel lhavos. 

15Papi c'afoquelhay tô'lha pava lhavtsates pa Benjamín ti yivaclhit lhavach papi lhech 

veintisêis mil, pa nichinatsjuulh papi setecientos nivacle ti chit'acu'majop tô'lha pa 

Gabaa. 

16Lhacôm'a ti yi'shi' papi lhech nivacle papi setecientos yich'aminsha'ne ti 

ninatjutsjanesh pava lhfines ti yivoyjatshi pa utej pa ve'lha vatyees, pa nilhateshaaesh. 

17Vooy pap'elh Israel lhavos, papi tayvane cuatrocientos mil yijpô'yesh ti 

vatclônsha'ne. 

Pa vatvatclônjayash ti chit'ajuyeshjulh pa tc'a'sham pa Benjamín 

18Papi Israel lhavos yichey ts'ivee pa Betel, lhech'e ti niy'ôsjop pa Dios ca nitô'ya pa 

yie' pa tc'a'sham ca nivatjutsa' ca nit'eclet'a papi yie' pa Benjamín. Vooy pa 

Lhcaanvacle yicu'lhesh ca nivatjutsa'esh pa Judá. 

19Lhech lhjunash papi Israel lhavos pa claaf nalhu ti netshamch'e ti t'ichay'e lhavôôj 

pa t'ajuyish'e pa Gabaa. 

20Pa yicheyshi ti t'ajuyelhvatjulh pa Benjamín, ti vataasclan vatich'ejop pa 

lhavatclônjayash yiey t'ajuyish pa Gabaa. 

21Taj ti papi tô'lha pa Benjamín tôlhshaam pa lhavtsaat, pa lhech nalhu pa 

yiclônsha'ne ts'ivee papi veintidós mil Israel lhavos. 

22-24Pa lhe'naa papi Israel lhavos ti yichey ts'ivee pa Betel ti yipvatsham'in ti yiesh'e 

t'ajuyish pa Lhcaancacle yamja ti tulhey, pa lhech'e ti niy'ôsjop ca isa'jop ca napecley 

ca nit'eclet'a papi lhavelhavot pa tc'a'sham pa Benjamín. Vooy pa Lhcaanvacle 

yiyôjiesha ca nit'eclet'a, pa vapecleyjop ti nifayuem, c'oya ti nalhu shta pa vapecley 

ts'ivee ti vatclôneelhsha'ne papi tô'lha pa Benjamín yiey pan yiesh'e ti vatclôneelh 

papi vatjutsa'elhvane pa nalhu. 

25Taj ti pa napu'esh papi tô'lha pa Benjamín ti tôlh'e pa Gabaa ti t'eclet'a pa 

yiclônsha'ne pap'elh dieciocho mil c'afoquelhay Israel lhavos. 

26Pa lhechesh pa lhacôm'a papi c'afoquelhay Israel lhavos shi' lhacôm'a papi lhchifas 

pa yichey'in shta pa Betel pa yipvatsham'in yie' t'ajuyish pa Lhcaanvacle. Pa tifesh pa 

nalhu ti ninatsaccunch'e, pa yijutem ts'ivee pa Lhcaanvacle pava yilhônemsham shi' 

pava vatcufayjat'esjop ti chivaniisclanch'e. 

27-28Pa lhech nalhu lhpa vatcaqueclitôshi yeclônilh yich'e' pa chivatpeya'esh 

yitsôt'ajesh pa Dios yiey pa Betel, vooy pa lhcasinô lhech pa Finees, lhaôs pa Eleazar 

lhantôcshich'a pa Aarón. Vooy papi Israel lhavos pa niy'ôsjop pa Lhcaanvacle: “¿Isjop 

t'e ca ve'lheesh jayeclet'elha japi yivelhavot'elh tc'a'sham ja Benjamín ja't'ajesha ca 

nitajulhey ca na'shelhyitapee?” Vooy pa Lhcaanvacle pa yit'esh: “Eclet'elha, vooy 

lhum'ashi c'ashjatelh'apee jayu.” 

29Pa lhechesh pa caaj papi c'afoquelhay Israel lhavos vant'ôfich'e lhavôôj ts'ivee pa 

Gabaa, 

30pa lhan'e pap'elh pa yichey vatich'e pa lhech pu'jana'esh nalhu ti t'ajuyjulh papi 

tô'lha pa Benjamín ti vataasclanesh vatich'e pa lhavatclônjayash t'ajuyish'e pa Gabaa, 

pan lhjunashesh pav'elh ti napu'esh. 

31Pa ve'lheeshcum, papi tc'a'sham pa Benjamín ti tôlh'e' pa lhavtsaat, ti vatonateyjop 

ts'ivee pa lhech pa jaspa nit'eclet'a papi Israel lhavos. Pa mônlheesh ti yiclônsha'ne 

papi treinta Israel lhavos yiey pava nôyshay t'ajuya pa Betel shi' pa Gabaa, shi' shta 

pava jotoy. 

32Yilheclôjtajesh papi Israel lhavos ca niclôtsjat'in papi lhech, ca nitif'e pan 

lhjunashesh papi napu'esh ti vatjutsa'esh. Papi Israel lhavos tojemey ts'ivee pa yitsaat 

vooy papi nilhc'utsfasa pa yijôyjantaj'apee ca namjey pava nôyshay. 



511 

 

 
Nivacle Bible  

© 1994,  Sociedades Bíblicas Unidas. 
 

 
 

 

33Pa tatsha papi Israel lhavos ti tôlhey pava yie' ts'ivee ti vataasclanesha'ne pa 

lhavatclônjayash yiey pa Baal-tamar; vooy papi vant'ôfiitsha'ne yiey pava 

c'aninch'esha'ne yamjop pa Gabaa, pa tôlhey ts'ivee pava lhavant'ôfichjavtes 

34ti t'eclet'a pa yitsaat. Papi lhech diez mil papi ya'shesh ti vatclônjanjas Israel lhavos 

papin t'eclet'a pa Gabaa. Pa vatvatclônjayash yaash ti tavijatay vooy papi tô'lha pa 

Benjamín pa nintô'yish ti lhech'e ti chiyash'apee. 

35Pa Lhcaanvacle yashjat'apee papi Israel lhavos papi tô'lha pa Benjamín, pa lhech 

nalhu papi Israel lhavos pa yiclônsha'ne papi veinticinco mil cien c'afoquelhay tô'lha 

pa tc'a'sham pa Benjamín. 

36Pa lhechesh papi tô'lha pa Benjamín pa yitôôylhavne ts'ivee ti chiyash'apee. Papi 

Israel lhavos pa tac'uyshichamc'oya ti t'eclet'a papi tô'lha pa Benjamín, lhayaash ti 

yicafiyanjop papi nivacle vant'ôfiitsha'ne ca jaspa nit'eclet'a pa Gabaa. 

37Papi lhech nivacle ti t'eclet'a pa yitamp'oyan papi yiey pa Gabaa pa yiclônesha'ne 

pava lhclesatas lhacôm'a papi yiey pa yitsaat. 

38Papin vant'ôfiitsha'ne ti t'eclet'a jayu pa yitsaat p'alha ti vatpeya'shelh pap'elh Israel 

lhavos ti nifaclem ca nicaajtaj pa uj lhajut ca nit'ecletajsham pa yitsaat. 

39Pa lhech t'aplhuqu'e papi Israel lhavos ti chiylheclôjesh ti chiyclôtsjat, pa yivaney pa 

uj lhajut, pa vapecleylhach'e ts'ivee pa t'ajuya ts'ivee papi tô'lha pa Benjamín. Papi 

tô'lha pa Benjamín pa yaash ti yiclônsha'ne papi treinta Israel lhavos, papin 

chiycafiyantajjop, pa yaychavalhey ca nitif'e pan lhjunash papi vatjutsa' ti vatclôneelh; 

40taj ti pa lhech tôlhesh'e ti nôcley pa lhajut yiey pa yitsaat, pa meelh papi tô'lha pa 

Benjamín ti yovalhey ts'ivee t'ôyiish, pa yi'van pava t'ach'acjesesh shi' pa lhajut pan 

tuc'a'e pa yitsaat ti yamjam pa nalhuyish. 

41Pa lhechesh papi Israel lhavos pa t'ajuyc'oya, vooy papi tô'lha pa Benjamín pa 

nijovaychatvatsham'in ti yitô'ya ts'ivee pa tavijatay ti namjam ts'ivee. 

42Pa yiclôtsjat'in papi Israel lhavos yiey pa nôyish ti yitsavalh pa am'e pa'na, taj ti 

sasemjop ca niclôt lhayaash papi tôlhshaam pa yitsaat ti yamatc'oyaan ti 

yiclônsha'neen. 

43Papi tô'lha pa Benjamín pa yamjop'in papi Israel lhavos papin yijôyjan'apee ti 

tapeclesh vane ts'ivee ti yiey pa Menúha pa yamja pa lhum'ôcjinucjulh pa Gabaa. 

44Pa nôque lhjunash ti vafsha'ne papi dieciocho mil c'afoquelhay tô'lha pa tc'a'sham pa 

Benjamín. 

45Vooy pap'elh pa vapecl'in pa yiclôtey'in pa am'e pa'na, pa yitsavalhshi lhpa utej 

Rimón, taj ti cinco mil papi lhech chiyclônshisha'ne pava nôyshay. Papi Israel lhavos 

pa lhetipa ti yijôyjan'apee ti vacôtsônesh'in pa yiclônsha'ne papi dos mil nivacle. 

46Pa yamvatsham pa lhech nalhu papi chiyclônsha'ne pa veinticinco mil papi t'unis 

c'afoquelhay tô'lha pa Benjamín. 

47Taj ti pa seiscientos papi tô'lha pa Benjamín ti vapecl'in ti yiclôtey pa am'e pa'na, pa 

mônlheeen pava yichatjulh jive'clas yiey lhpa utej Rimón. 

48Papi Israel lhavos pa yinjooylhajat ti t'eclet'a pap'elh tô'lha pa Benjamín pa 

yitsefesheshamsha'ne pava lhclesac papi nivacle yiey pava yitsates, pa yiclônsha'ne 

pava yaquisetes shi' lhacôm'a pava yi'van pa ti nash'e, pa napjunch'e shta pava 

yitsates. 

Jueces 21 

Vapecleyc'oya pa tc'a'sham pa Benjamín 

1Papi Israel lhavos yinôôclhanitemc'oya ti yiey pa Mizpa ti tanca nivashanem ca 

lhjayaseesh papi lhcles ôcjeclôy papi tô'lha pa Benjamín. 

2Pa nijooylhach'e ti tay'evane ts'ivee yiey pa Betel ti yiesh'e t'ajuyish pa Dios pa 

yamja pa tulh, pa yipvatsham'in shi' ti nicôtsitajesh: 

3“¡Jay Lhcaanvacle, lh'Dios napi Israel lhavos! ¿Ta t'e lhayaash ti lhavclanjatelhyam 

côque? ¿Tam'ey pa lhjunash nôqueesh ti amc'oya pa ve'lha tc'a'sham yiey na Israel?” 

4C'oya ti nalhu papi Israel lhavos pa netshamch'e ti nich'a nalhu pa yisnatesh pa 

lhavitôvat'esh ti yijutem pa Lhcaanvacle pa yilhônsham shi' pava vatcufayjatesjop ti 

chivaniisclanch'e. 

5Pa taniy'ôsesh ts'ivee: “¿Ta yie' casvaatsha papi ninachey ja vatayjayashvane yiey ja 

Mizpa?”, lhayaash ti yinôôclhanitemc'oya ca niclôn pa yie' papi ninôquey ja 

vatayjayashvane. 

6Papi Iarael lhavos yaash ti yitacshinjayan'in pava vaclanem papi lhavelhavot tô'lha pa 

Benjamín, pa yit'esh'in: “Côque nalhu tayey pa ve'lha tc'a'sham na Israel. 

7¿Ta casfanishesh jayu ca nicaajem papi lhjayas japi tô'lha ja Benjamín ti 

mônlhasha'ne? Vooy casvaatsha apis ti shtanôôclhanitelhemc'oya pa Lhcaanvacle ti 

tanca shtavashanem napi catsicles ôcjeclôy ca lhjayaseesh japi lhech. 

8¿Caaj'e nôque pa Israel lhavo' ti ninôvesh'e t'ajuyish pa Lhcaanvacle yiey ja Mizpa?” 

Pa yaychavalhjatey papi yiey pa Jabes yi'shi' pa Galaad, ti ampapu ca ninachey pa 

vatayjayashvane, 

9lhayaash ti chiyetônch'ejop ti nichincuulhjulh ti ampapu ca nitôlh'e pa lhech'e. 

10-11Pa lhechesh pant'ajôôj papi lhtachifas pa yichen papi doce mil c'afoquelhay ti 

yiyôjiesha ca niclônesha'ne pava lhclesatas lhacôm'a papi yie' pa Jabes, pa 

yaclafjaneshch'e papi taôvclas shi' papi ôcjeclôy ti nit'ôyi'sheey ca lhutsjayech'eesh. 

12Papin yie' pa Jabes pa yivanshi ts'ivee papi cuatrocientas lhutsjayech ti nive'lheesh 

ca namelhvane pa nivacle, pa yicha'jey ts'ivee pa vat'ichavat yiey pa Silo, yi'shi' pa 

Canaán. 

13Pa lhechesh pant'ajôôj papi lhtachifas pa vancachenjaney papi tô'lha pa Benjamín 

yiey lhpa utej Rimón, pa t'a'lhajop ts'ivee ca nasnatshelh pa vatpiiyash. 

14Papi tô'lha pa Benjamín pa vapecl'in ts'ivee, vooy papi Israel lhavos pa yijutem papi 

ôcjeclôy tôlheshey pa Jabes. Taj ti pa nintajulhsham papi ôcjeclôy ca lhacôm'aa papi 

lhech. 

15Papi Israel lhavos tcavts'aclaysha pa tc'a'sham pa Benjamín, lhayaash pa 

Lhcaanvacle ti caaj pa camamemey yiey pa tc'acshamsha'ne pa Israel. 

16Vooy papi lhanvaclesesh papi lhchifas pa taniy'ôsesh ts'ivee: “¿Tam'ey pa 

casfanisheesh jayu ca nicaajem papi lhjayas nap'elh, lhayaash capi ôcjeclôy tô'lha na 

Benjamín ti nôjqu'e'in? 

17Japi tô'lha ja Benjamín isjop ca lhetipaa ca mônlhaaesh ca nôvji' na casc'aclelhsham, 

tôlh'ejop ti caaj japi mônlhasha'ne, secl'esh ca ya aj ca amac'oya pa tc'acshamsha'ne na 

Israel. 

18Taj ti casvaatsha sasjop ca shtajutey napi catsicles ôcjeclôy ca lhjayaseesh japi 

lhech, lhayaash ti lhacôm'a napi Israel lhavos apis ti shtanôôclhanitelhemc'oya ti tanca 

shtajutem napi catsicles ôcjeclôy japi tô'lha ja Benjamín, ca nintanivalhchaya'esh pa 

vatpôfiyujayash. 

19Taj ti, pa yinjôt'a pa nincôôp ca caaj pa uj vatc'usiyashem pa Lhcaanvacle yiey ja 

Silo, yiey ja fchenajjulh ja Betel, ja nôyish lhum'ôcjinucjulh tôlh'e' ja Betel ti yamey ja 

Siquem, ti fiyatjulh ja Lebona.” 

20Pa lhechesh papi lhanvaclesesh papi Israel lhavos pa yicheney pa lhcliish papi tô'lha 

pa Benjamín ti yit'esha: “Meelh'in ca avant'ôfich'elhshi java ôtjayetacuy shalheema ja 

Silo, 

21pa avatjumteelhc'oya. Meelh papi lhutsjayech yie' ja Silo ca ninachtaj ti tclôôysha'ne 

ti tanacjopjalhesh ts'ivee, pa mee'lhey fach'ee vitsha yiey pa lhavônt'ôfich'elh'e pa 

ave'lhaaelh'e ts'ivee ca acutshelh lhpa ve'lha ôcjeclô, ca mapecleshelhey pa 

acootsjat'elh. 

22Ca nicaajtaj papi lhnavot ja't'ajesha papi lhcheclavot papi lhutsjayech ca 

ninatajeshnee ca nasnatajeshjop ti yich'ayanesh'in, pa jayeetshelha jayu: ‘Yivaatsheelh 

jatants'aclanshelh'a ca anu'jelhyi ca avômjatelhch'eyam, lhayaash yivaatsheelh ti 

amelhyam papi ca lhjayaseesh ca lhacôm'aa napi lhech ti caaj ja vatvatclônjayasha ja 

Jabes. Jô'tajesh avaatsheelh ca niajutajeelhem, pa tanca lhatjuyeshelhjulh na 

chinôôclhaniteshc'oya.’ ” 

23Papi tô'lha pa Benjamín pa yueshch'e pava chiycaatjatjop, pa lhechesh pa ve'lhee 

ts'ivee ti t'acutesh lhpa ve'lha lhutsja ti tclôôy, pa yichaaj. Pa nijooylhach'e pa 

vapecleshey pa lhcootsjat, pa yachajeyc'oya ti yisnatesh ts'ivee pava lhavtsates ti lhech 

yielh'e. 

24Vooy pap'elh Israel lhavos pa yich'in shta ti ve'lha ts'ivee ti vapecley'in pa 

yitsôt'ajesh lhcootsjat, yiey pan tc'a'sham shi' pa lhpôc'ôjam. 

25Pan t'aplhuqu'e ti jôjjeclay ampa lhanvacle'a papi Israel lhavos, pa ve'lhee ts'ivee 

pava ti yisnatesh ti caajem. 

Rut 

Rut 1 

Pa t'ajôôjam pa Elimelec yiey pa Moab 

1-2Pava lhech nalhus ti lhanvaclesesh papi Israel lhavos papi tcaasclanchaych'e, lhech 

t'aplhuqu'e ti caaj pa yipcu' pan tuc'a'e pa cotsjaat. Pa lhechesh pa caaj pa ve'lha 

nivacle tô'lha pa Belên yi'shi' pa cotsjaat Judá, lhey Elimelec. Pa lhech yich ti yie'in 

muc pa lhcootsjat pa Moab. Pa lhech tanaôycheelh shta lhpa lhch'acfa Noemí shi' papi 

napu' lhcles, pa Mahlón shi' pa Quelión. Papi lhech efrateos, nôque yich'e' Belên 

lhavos, pa yamey'in ts'ivee yiey pa Moab, pa lhech yie'in. 

3Pa lhech t'aplhuqu'e' ti vaf pa Elimelec, lhch'acfa lhpa Noemí, lhpa lhech pa tsisha'elh 

papi napu' lhcles mônlhajop. 

4Pa nijooylhach'e papi lhech ti lhjayasesh papi napu' ôcjeclôy moabitas; ve'lha lhpa 

lhey papu lhech Orfa vooy lhap'elh lhey Rut. Taj ti vooy ti yôfiis pava napu'nôjesh 

nincôpes 

5pa vafsha'ne shta papi Mahlón shi' pa Quelión. Vooy lhpa Noemí ampapu ca 

cacleclaa, ampapu lhclesa pa ampa lhch'acfaa shta. 

Lhpa Noemí shi' lhpa Rut yichey'in pa Belên 

6Ve'lha pa nalhu tpeeycheyesh lhpa Noemí ti yiey pa Moab, ti tcavts'aclayesh pa 

Lhcaanvacle papi yitsôt'ajesh ti lhech yôj'e pa yipcu'. 

7Pa lhechesh pa yaychavalhey ca napecley pa Judá, pa tanaôycheelh papi lhash'aavot, 

pa tay'een ts'ivee pan yie'; 

8taj ti yiey pa nôyish pa yit'esha: —Meelh'in ca mapeclelhey java lhajpôyjey japi 

amimiclelh. Vooy pa Lhcaanvacle yajateesh ca niisinatelh'am, nan ajunashelhyish 

avaatsheelh ti lhtsiisclaneshelhshi shi' capi yicles. 

9Pa chivashanelh'am ca ajayayelhsha'ne shta pa c'u'seelh'am'in pa ca vi'tajelh'e. Pa 

nijooylhach'e lhpa Noemí ti yicjuesh ti yifinsha'ne. Taj ti papi lhech pa yipvatsham'in 

10pa yit'esha ts'ivee: —¡Am! ¡Yivaatsheelh javoelh'atch'e jayu yiey pa acootsjat! 

11Vooy lhpa Noemí pa yifactsenesha: —Meelh'in, yicles, ¿ta t'e lhayaash ti lhenelh ca 

atatvoelhyich'e? Yivaatsha tanca t'ôyisheey ca nicaajyam jayu papi yicles ca jaspa 

ajayaseeshelh avaatsheelh. 

12Meelh'in ca mapeclelhey java ajpôyjeyelh. Yivaatsha ya c'utsja' ca yachajeyjop ca 

yijayaay. Lha'mataj lhôn ca as'cheeshelhyijop nan lhjunash nôque tulh ca yijayaay ca 

nicaajyam lhôn papi yicles, 

13¿pa lhavatjumtitajeshelhyi avaatsheelh ca namey lhôn ca nitônt'asch'e pa 

ajayastajeeshelh papi lhech? ¿pa tanca ajayaaytajelhc'oya ti lhavatjumteeshelhyi? Am, 

yicles, tanca lhech lhjunasha. Pa Lhcaanvacle nijutyiy ja uj vatclôyitsjayash, taj ti 

ya'shesh ti tavijatayam ca c'avantajeshelh avaatsheelh pa anclôyitsjayashelh. 

14Papu lhech pa ve'lheesh yipvatsham'in shta. Pa yôjesh'esha'ne lhpa Orfa ti yicjuesh 

ti yifin lhpa lhash'aa, taj ti vooy lhpa Rut pa mônlhajop lhpa lhech. 

15Pa lhechesh pa yit'esha lhpa Noemí: —A'va, lha ajayafache vapecley ja lhcootsjat 

shi' shta java lh'diosec. Alhun ca avoqu'e lhjô lhech. 

16Taj ti lhpa Rut pa yicuulh: —¡Ya aja ca a'lhesh'yi ca yay'ajop shi' ca 

shtacatsônvatc'oya! Javoach'e jayu pan lhatjuyshi, pa jôv'e' jayu yiey pan lhôv'e'. Papi 

achifas yichifasesh jayu, pa a'Dios pa yi'Diosesh jayu. 

17Javaf'e jayu pa ca avaftaj'e, pa jen ca lhech chinastish'ec'oya. ¡Vooy pa Lhcaanvacle 

nivalheshyi jayu lhacôm'a pava tavijatay ca shtacatsôntajvatc'oya, alheeshyam pa 

yivafi! 

18C'oya ti yi'van lhpa Noemí lhpa Rut ti yaychavalhey ca nivoqu'esha'ne, pa 

nit'ôyi'sheey pa ca niteetsha. 

19Pa nôque lhjunash papi lhech napu' ti yich'e' ts'ivee pa nôyish pa yamey ts'ivee pa 

Belên. Meelh ti yitshaam ts'ivee pa Belên, pa ujesh ti yovalhjulh vatam papi 

lhtachifas. Pa yit'esha ts'ivee papi ôcjeclôy: —¿Nilhecha lhacôô lhja Noemí? 

20Taj ti lhpa lhech pa yicuulh: —Ya aj ca atsetôneshelh Noemí; atsetôneshelh Mara, 

lhayaash pa Dios ampa ca nitô'yeesh ti tsanshi' pa t'apôôy. 

21Ti nôque jatôlh'e pa caaj java javan, pa nôqueesh pa ampa ca nichaaj lhayaash ti 

lhech lhfanisheshyam pa Lhcaanvacle. ¿Ta t'e lhayaash ti lhtsetôneshelh Noemí, ti 

vooy pa Lhcaanvacle ampa ca nitô'yeesh ti nivalhyi ti tsitacshiyan'in? 

22Pa nôque lhjunash lhpa Noemí ti vapeclelhey lhpa Rut pa Moab, lhpa lhech 

lhash'a'eesh moabitache lhavaatsha. Yamelhey pa Belên ti nich'a chinclanshi pava 

cebada. 

Rut 2 

Lhpa Rut ti yiey pa lhcac'ovat pa Booz 

1Lhpa Noemí caaj pa ve'lha lhavelh pa lhch'acfa Elimelec, pa lhech lhey Booz, pa 

lhech ya'shesh ti acôjjiin. 

2Ve'lha pa nalhu yit'esha lhpa Rut lhpa Noemí: —Avashanyam ca jôquey ja 

vatcac'ovat, ca javantaj pa vatcôvjiyanjavat lhavo' ca nivashantajyam ti 

jajôôjqu'esha'ne pava ca nanclantajshi pava lhay pa lhech. —Meey, yôse —yicu'lhesh 

lhpa lhash'aa. 

3Lhpa Rut pa yichey pa lhcac'ovat pa nit'ôqu'e pava lhay pavan yimônlhanit'e papi 

vatcôvjiyanjavat lhavos. T'esh lhôn ti lhech pa lhcac'ovat pa Booz, lhavelh pa 

Elimelec. 



517 

 

 
Nivacle Bible  

© 1994,  Sociedades Bíblicas Unidas. 
 

 
 

 

4Pa lhech yam'e pa Booz tôlhey pa Belên pa yicju' papi vatcôvjiyanjavat lhavos, pa 

yit'esh: —¡Vooy pa Lhcaanvacle yielh'ajop avaatsheelh! —¡Vooy pa Lhcaanvacle 

yiisinat'am avaatsha! —yachajeshjulh papi lhech. 

5Pa nijooylha pa Booz ti niy'ôsesh pa lhanvacleesh papi lhcavos vatcôvjiyanjavat 

lhavos: —¿Ta yie' papi t'ajôôjam tô'lha anôque lhutsja? 

6Vooy pa lhcavo pa yicuulh: —Lhjô lhech moabitache, tôlhe'lhey lhja Noemí ja 

Moab. 

7T'a'lhesh'yi ca nijoojqu'esha'ne napi vatcôvjiyanjavat lhavos ca nanclanshi nava lhay, 

pa yicheshch'e na nich'a nalhu pa yamja nôqueesh ti nôque nach'e' ti t'ichayjop. 

8Pa lhechesh pa Booz pa yit'esha lhpa Rut: —Ach'anyi, yôse, ya aj ca môôjey paelh 

vatcac'ovat ca anclanshi pava lhay. Nôque amônlhaaejop napi yicavoquey, 

9pa avoojqu'esha'ne pa ca avantajesh'e napi vatcôvjiyanjavat lhavos ca natcuumtaj'e. 

Apis ti jayôjiesha japi yicavos jaspa tanca naclôqui papu. Meelh ca anyôjayutaj, pa 

meey jan yiesh'e java tnôjquey ja yinôôt pa ayô'ji javan yicha'jesh japi lhech. 

10Lhpa Rut pa t'a'vuyshicham ti yama cotsjaat pa nôclitem ti yinvacleyan, pa niy'ôs pa 

Booz: —¿Ta t'e lhayaash ti lhtsovalhsha'ne avaatsha pa lhteetshayam na is, ya'lhech 

yivaatsha vena jatôôlhshi? 

11Pa yachajeshjulh pa Booz: Tsitô'yish'a ti is pa lhasnatshem lhacôm'a lhja ash'aa 

tôlhesh'e ti vaf pa ajaya, pa tsitô'yish'a shta ti lhtayjop papi anavot shi' pa acootsjat ti 

lhnatshelhyi ti lhôveelhyijop, ti yalhechelh tanca lhantôfaacyishelh. 

12¡Vooy pa Dios yishayan'am! ¡Pa lhech Lhcaanvacle lh'Dios japi Israel lhavos, pan 

lhavooysha'ne ti vanujumatsen'ash, natis'ôcji jayu lhacôm'a pa afanish'avach! 

13Lhpa lhech pa yicuulh: —Avaatsha lhteetshayam na is, vooy nava aclishay uj ti 

tsiclashit. Lhtasinô'yeshyam pa vatencheyash, lha'ma ni'yalhecha napi acavoquey. 

14Meelh ti yameyjop ti tsaccun, pa tôneyjop pa Booz lhpa Rut pa yit'esha: —Nôque 

anach'e, pa acum'e lhja yucuve t'iya pa avayitesh na t'ajuya na vatôc nivayshi. Lhpa 

Rut pa yielhch'esha'ne vatjuulh papi vatcôvjiyanjavat lhavos, vooy pa Booz yijutshey 

pava lhtôsjey vatcôclôlhchey. Lhpa lhech pa tuj pa yape'esh, pa mônlha peelh. 

15Pa nijooylha ti yichey ts'ivee shta ti niclanshi pava lhay, pa yiyôjiesha pa Booz papi 

lhcavos, pa yit'esha: —An'ateeshelh shta ca nanclanshi nava lhay nava 

chiyôcfashamsha'ne cebada. Pa ya aj ca ashiyanelhem. 

16Pa yin'ateec'oya ts'ivee pava nayie'in nicôtch'esha'ne lhay pava yôcfashaamsha'ne 

ts'ivee jaspa niclanshi lhpa lhech. ¡Pa ampapu ca niclôquiesh! 

17Lhpa Rut pa nit'ôqu'e' pava lhay yi'shi' pa lhcac'ovat pa Booz pa yamja ti tulhey. 

Pava niclanshi lhpa lhech ti nitôsjelha pa yash'apee pa veinte kilos pa cebada. 

18Pa lhechesh pa vapecleshey pa yitsaat pa tilhô'jesh pava lhtôsjey, pa nôclitem lhpa 

lhash'aa. Pa nijooylha ti t'acuumjeyshi pa mônlhashi vatôc pa yijutshey lhpa Noemí. 

19—¿Ta lhatcum'een nôqueesh? —niy'ôsesh lhpa Noemí—. ¿Ta lhtô'lhesh'e nava 

lhanclanshi lhay? ¡Chiyit'eshem pa is papin yefen'ash côque afanish'avach! Lhpa Rut 

nifaclem lhpa lhash'aa papi yi'jop ti t'acuumvatsham'in. —Ja nivacle jan jaycumem'in 

lhey Booz —lhech yit'esha. 

20Vooy lhpa Noemí pa yicuulh: —¡Vooy pa Lhcaanvacle yit'eshem pa is! Lhavaatsha 

issha'nejoom casvaatsha nôqueesh, nan lhjunashesh lhapesh capin vafsha'ne. Jô lhech 

nivacle casvelhesh jô casvaatsha, pa lhe'naa ti iseemjop ti vanujumatseneshjoo. 

21Pa napshinesh'e ti yit'esha shta lhpa Rut: —Pa yit'eshyam shta ca javoojqu'e japi 

t'acumvatsham'in lhcavoque jamjey ca nivaclhitajesh java lhcavcalhjes. 

22Pa lhechesh pa yachajeshjulh lhpa Noemí lhpa lhash'aa: —Yôse, tajulheyam ca 

amônlhaajop papi lhcavoquey pa ya aj ca meey paelh vatcac'ovat, pa jaspa tanca 

naclôqui papu. 

23Lhpa Rut pa yich ti niclanelhshi pava lhay papi lhcavoquey pa Booz, pa yamjey ti 

tif pa lhcavcalhech'esh pa cebada shi' pa trigo. Pa lhecheshch'e ti jôjjeclay nintayjop'in 

lhpa lhash'aa. 

Rut 3 

Pa lh'isiyasha'ne pa Booz 

1Ve'lha pa nalhu ti yit'esha lhpa Noemí lhpa Rut: —Yôse, javooy'am jayu pa ajaya 

jaspa anshamesh. 

2A'va, ja casvelh Booz, natô'ya japi lhcavoquey ti lhôvji' ti t'acuumvatsham'in, yichey 

jayu nôque tulh ja lhcac'ovat pa yisclanshi ti yivenchatc'oya pava lhtôsjey pava 

lhsashay. 

3Asnatesh navan jayeesh'a: Pa anay, pa avatp'aclanshi pa vatshachivo pa uych'e lhja 

yaash ti is uyjatshiy, pa lhech ajuyshi. Taj ti ya aj ca atônôclite'ma ja Booz ti jôjjeclay 

ninvaclhitesh ti tsaccun shi' ti yiyô'. 

4Pa ovalhey pa yie' ti yijo'een. Pa lhechesh pa meey pa ayjat'apee pava lhafoc pa 

tavuuyshi, pa lhech ajo'ejop. Pa nanjooylha ti yit'esh'a jayu jô lhech pava ca asnatesh. 

5Pa yicuulh lhpa Rut: —Jasnatesh jayu lhacôm'a nava lhteesh'yi. 

6Pa yichey lhpa Rut pa vatcac'ovat pa yisnatesh lhacôm'a pava yiyôjiesha lhpa 

lhash'aa. 

7Pa Booz pa tsaccun, pa yiyô' shta pa uj ti nishamesh. Pa nijooylha ti yijo'e lhavôôj 

pava chiyaclôpju pava lhtôsjey, pa yimô'. Pa nijooylhach'e ti yichey lhpa Rut pa 

yichey ts'am, pa nic'at'apee pava lhafoc pa lhech yijo'ejop. 

8Vooy ti jonshajesh pa nijat'o tatsha pa Booz, pa tatvaych'aclajtaj pa nitôyiyjat lhpa 

ve'lha ôcjeclô ti yijo'ey lhafoc. 

9—¿A she avaatsha? —niy'ôs pa Booz. —Yivaatsha ya Rut, lhan acavoqueesh —

yicuulh lhpa lhech—. Avaatsha acavecjaclôyish jô, lhtônyôjijayesh ti lhts'efen. Jentaj 

ca ajayaayish avaatsha. 

10—¡Vooy pa Lhcaanvacle yit'esh'am pa is! —yit'esha pa Booz—. Pa nôqueesh 

t'ashesh ti lhnôclityam ti a'lhech ti navo'yeshch'ec'oya ca apis ajaya. Ya'shesh ti 

isjop'am ca avooy peelh ya'sheshyic'oya ti nich'ayech, pa ts'aclaay ja't'ajesha pa 

acôjjiin, taj ti tanca asnatesh. 

11Ya aj ca anjovay'in, yôse, lhayaash ti yitôy'a lhacôm'a napi yichifas ti a'lhech 

avaatsha ave'lheey ti lhavatcajôyshiyan. Pa lhe'naa ti jasnatesh'am jayu na t'a'lheshyi. 

12Taj ti lhama'taj ti yijô' ti c'avelhcheesh, taj ti caaj jeelh ya'sheshyic'oya ti avelhesh 

jô. 

13Nôque amônlhaae nôque tulh. Vooy lhum'ashi jô lhech ca nentaj ti yôfisjatch'e'am 

pava tanyôjijayesh ti avelhesh, pa nasnatesh; taj ti ca ninasnatajeesh, pa janfacl'am ca 

jôvesh'e t'ajuyish pa Lhcaanvacle pa jasnatesh jayu. Nôqueesh amô' amjey ca 

ninôôctajulh pa nalhu. 

14Lhpa Rut pa yimô' pa lhech tulh yiey pava lhafoc pa Booz. C'oya ti nalhu pa 

nitshaam ti jôjjeclay ninôôcjulh pa nalhu, pan t'aplhuqu'e ti jôjjeclay tjonshajay'in, 

lhayaash ti lhech yit'esha pa Booz: “Ampapu ca nitô'ya lhjô lhech ôcjeclô ti yichey ja 

vatcac'ovat.” 

15Pa lhechesh pa yit'esha pa Booz: —Atatclanesh'e na aclô'vat ca anc'aatshamc'oya. 

Pa meelh ti nic'aatsham pa lhclô'vat lhpa Rut, vooy pa Booz pa yifosemsham lhpa 

lhech pava cuarenta kilos cebada. Pa nijooylha ti yefenesh ti yineshem'e lhfatas, lhpa 

lhech pa t'ajuyey pa yitsaat. 

16Meelh ti yamjey lhpa Rut pan yie' lhpa lhash'aa, lhpa lhech pa niy'ôsesh: —¿Ta 

ajunash pa lhatjuyshi, yôse? Lhpa Rut pa nifaclemch'e lhacôm'a pava lhfanisheshem 

pa Booz, 

17pa napshinesh'e shta ti yit'esh: —Nijutyam lhacôm'a navôque cebada pa yit'eshyam: 

“Nintajulhey ca ama pa ca achaaj ti lhapecley lhja ash'aa.” 

18Pa lhechesh pa yit'esha lhpa Noemí: —Nôqueesh, yôse, ach'anjop pava ca 

ajunashtaja. Nôque nivacle tan jayu ca nit'ichay nôqueesh pa namjey ca nasclantajch'e 

pa lhjunash. 

Rut 4 

Pa lhjayayashelh pa Booz shi' lhpa Rut 

1Pa nijooylhach'e pa Booz ti yielh'e pa yuy'een papi lhchifas, yiey pan tayelh'eva'ne 

papi nivacle. Pa lhech t'aplhuqu'e' ti lhech nash'e pa lhavelh, pan tasinôyelhsha'ne pa 

Booz. —Ach'anyi —yit'esha pa Booz—, nôque anach'e ca shnôvqu'esha'ne. Pa yichey 

pa lhavelh pa yi'sha'nejop. 

2Pa lhechesh pa tôney tatsha pa Booz papi napu'nôjesh nitaôvclasaesh, pa t'aalhsha 

shta papi lhech ca nôvqu'esha'nejop pa lhech. Pa meelh papi lhech ti yich'esha'ne, 

3pa yit'esha pa Booz pa lhavelh: —Lhja Noemí, lhjan tô'lhey ja Moab, lhjô lhech 

yaychavalhey ca natcasha'yesh ja lhcac'ovat yitsôt'ajesh ca casvelh Elimelec. 

4Jen ca nastôyesh'a ca entaj ti lhancashayua, istaa ca nôque'a'esh ca veesh'e t'ajuyish 

napuque shinvanesh shi' napi nitaôvclasaesh na yitsaat. Nan ajunash avaatsha ti 

t'ashesh ti avelhesh jô ca Elimelec, pa isjop'am ca acashaya na lhcootsjat. Taj ti ca 

ni'eetajesh ti lhatcasha'ya, pa astôyjata, pa c'anjooylheeshch'e yivaatsha ti isjopyam 

nôque. Pa lhavelh pa yicu'lhesh: —Jaycasha'ya. 

5Pa lhechesh pa Booz yinôôclhanita côque: —Ca natô'ya ti lhancashayua na lhcootsjat 

lhja Noemí, pa mônlheesh shta ti lhtanyôjijayesh ca ajayaeesh lhja Rut, lhja 

ôsch'accheesh moabitache, pa jaspa eyiyesh nan yitsôt'ajesh can vaf. 

6C'oya ti yipe'ya côque pa lhavelh, pa yicuulh: —Nôque lhjunash pa sasjopyam ca 

yicashaya, lhayaash ti tsiteshiyanesh jayu na tsitsôt'ajesh. Taj ti ca eetajesh ti 

lhatcasha'ya, pa lhech afanisheesh; yivaatsha jachaj'am ti istajjopyam ca yicashaya. 

7Pava lhech nalhus papi Israel lhavos ti caaj pa yifayjanesh: ti meelh ti caaj pa ve'lha 

yinôôclhanitsha pap'elh pava iseemjop pa lhavelh ti vatpeya'shelh ti 

t'cashayeshelhva'ne, pa niclanshi pa ve'lha t'acfiy pa yijutey paelh ti vatpeya'esha'ne. 

Pan lhjunash ti yifayjanesh ts'ivee. 

8Pa lhavelh pa Booz pa niclanshi pa t'acfiy pa yjutey pa Booz pa yit'esha: —Acashaya 

avaatsha. 

9Pa lhechesh pa yit'esha pa Booz papi nitaôvclasaesh shi' papi lhech yielh'e: —

Alhacôm'aelh avaatsheelh ti lhatvanchayeshelh nôqueesh ti jaycashaaysha lhja Noemí 

ja yitsôt'ajesh ca Elimelec, ca Quelión shi' ca Mahlón. 

10Lhatvanchayeshelh shta ti yijaya'esh lha Rut, lhan ôsch'accheesh moabitache, jaspa 

jayeyiyesh ja yitsôt'ajesh ca Mahlón, can vaf lhjaya. Pa nôque lhjunash pa tanca 

chinvômjatshi ca lhey ca Mahlón ti yi'shi' japi yitsôt'ajesh, pa tan jayu ca 

chinantôvacluey napuque lhtachifas. Ti nôqueesh avaatsheelh lhatvanchayeshelh. 

11Papi nitaôvclasaesh shi' lhacôm'a papi lhech yielh'e pa yicu'lhesh ts'ivee: —Jech, 

ya'lhechelh. ¡Pa Lhcaanvacle lhech lhfanishesh'am lhja ôcjeclô ca nôc'ôcji jayu ja 

ajpôyich yiey jan lhjunash lhca Raquel shi' lhca Lea, capin jatô'lhelha lhacôm'a napi 

Israel lhavos! Vooy avaatsha anivacle tajulhey ti lhavatfiyitem yiey ja Efrata, 

chinôclôj'ash yiey ja Belên. 

12Vooy pa Lhcaanvacle yijut'am jayu papi acloj acleselh anôque ôcjeclô. Pa nicaaj'am 

jayu papi acloj ajôôjam, jan lhjunash ti caaj ca Fares, lhaôs lhca Tamar shi' ca Judá. 

13Nôque lhjunash ti lhjaya'esh pa Booz lhpa Rut. Pa yamelhva'ne lhpa lhech, vooy pa 

Lhcaanvacle yivashanem ti yituma pa caajem pa ve'lha lhaôs. 

14Pa lhechesh pa yit'esha ts'ivee papi ôcjeclôy lhpa Noemí: —¡Chiyôclôjeyjop pa 

Lhcaanvacle ti yijut'ay nôqueesh na ve'lha anôôtsich'a ca anujumatsenesh! ¡Jô'ayaam 

na anôôtsich'a ca chinôclôjesh napi Israel lhavos! 

15Lhavaatsha nashamitjat jayu pa niyitsjat'am jayu ti ac'utsja', lhayaash na lhech lhaôs 

lha ash'aa, lhan ya'shesh ti nen pa ya'shesh'ac'oya jayu papi napu'yam acles. 

16Lhpa Noemí pa t'acum'e pa taôvclaj ti yanshi' lhjôvash ti chiyclôvalhchiyinesh. 

17Pa c'oya ti yivanesh papi lhchifachey pa yit'esha ts'ivee: —¡Palha nivat'ajem na 

lhaôs lha Noemí! Pa lhqueyesh ts'ivee Obed. Pa lhech lhtata'esh pa Isaí pa 

lhact'ech'esh pa David. 

Papi lhacchevot pa David 

18Papi lhech tôlhshaam pa Fares: Pa Fares lhtata'esh pa Hezrón, 

19pa Hezrón lhtata'esh pa Ram, pa Ram lhtata'esh pa Aminadab, 

20pa Aminadab lhtata'esh pa Naasón, pa Naasón lhtata'esh pa Salmón, 

21pa Salmón lhtata'esh pa Booz, pa Booz lhtata'esh pa Obed, 

22pa Obed lhtata'esh pa Isaí, pa Isaí lhtata'esh pa David. 

1 Samuel 

1 Samuel 1 

Pa Dios nifaclem lhpa Ana ti caaj jayu pa ve'lha lhaôs 

1Yiey pa yitsaat yi'apee pava uticuy yi'shi' pa Efraín, lhey Ramá, caaj pa ve'lha 

nivacle tô'lha papi t'ajôôjam ja Zuf, pa lhech lheyesh Elcana. Pa lhech lhaôs pa 

Jeroham pa lhantôcshich'aesh pa Eliú. Lhact'ech'esh pa Tahu, lhaôs pa Zuf, 

ve'lheelhch'e pa t'ajôôjam pa Efraín. 

2Vooy pa Elcana napu'em papi lhjayas. Ve'lha lhpa lhey Ana vooy lhap'elh lhey 

Penina. Lhpa Penina caajem papi lhcles, taj ti lhpa Ana pa amem. 

3Lhacôm'a pava yincôpes ti tayshiin papi lhchifas ti yisnatesh'in pa lhishjanjayash pa 

yichajey'in pava lhcufayjates yiey pa Silo pa Lhcaanvacle ampa ca nintô'yeesh. Lhech 

yie' papi napu' lhcles pa vatcasinô'esh Elí, lheyis pa Ofni shi' pa Finees, papi lhech 

lhcasinôclesh shta pa Lhcaanvacle. 

4Meelh pa Elcana ti yijutey pa lhcufayjat pa Lhcaanvacle, pa tisesh pa t'iya'esh 

yetônjop lhpa Penina shi' lhacôm'a papi lhcleselh yitsjôy shi' papi ôcjeclôy lhpa lhech. 

5Taj ti lhpa Ana yashjatesh pa yijutey t'iya'esh, lhayaash ti ya'sheh ti yen, lha'ma 

ninvashantajem pa Lhcaanvacle ca nicaajem papi lhcles. 

6Taj ti lhja Penina lhjô lhech yiyôytanesha pa yicônitshi apee lhjô lhech, pa 

yicômclôquiin lhayaash pa Lhcaanvacle ti yivicts'ôtayan. 

7Pant'ajô'jesh pava yincôpes ti yichey'in pa lhishjanjavat pa Lhcaanvacle, lhpa Penina 

yajatesh ti lhech lhfanishesh ti yiclôqui; pa lhe'naa lhpa Ana ti yip'in pa ninatsaccun 

shta. 

8Pa lhechesh pa yi'esha pa Elcana pan lhjaya'esh: “Ana, ¿ta t'e lhayaash ti lhap'in? ¿Ta 

t'e lhayaash ti lhtacshin'in pa niatsaccun? ¿Nintajulhey'am t'e yivaatsha ca naash papi 

diez catsicles?” 

9Ve'lha nalhu ti yie' pa Silo, ti nitshaam lhpa Ana ti nôjeshch'e ti tsaccun. Vooy pa 

vatcasinôc Elí yie'sha'ne pa lhc'o'vat, shalheema pa lhashi yiey pa chiyuyjop'in pa 

lhishjanjavat pa Lhcaanvacle. 

10Vooy lhpa Ana pa yip'in pa yamjam pa lhtacshinjayash, pa t'a'lhey pa Lhcaanvacle, 

11pa yisnatesh pa lhfaclech: “Lhcaanvacle, ampa ca ninatô'yeesh: ayjatshi lha 

acavoque ti lhavanesh nava tanvapenjay, pa anaychavalh'yi pa anjutyam pa yaôs. 

Vooy yivaatsha janshi'am jayu lhacôm'a pa lhamônlhajayash na acumjayash, pa 

janôôclhanitsha nôque ti janshi', ti tanca chinvoqu'ejat jayu.” 

12Lhan'e lhpa Ana pa caju'eshch'e ti t'aalh ti yie' t'ajuyish'e pa Lhcaanvacle, vooy pa 

Elí pa yovalhsha'ne chin pa lhashi; 

13taj ti lhpa lhech pa t'a'lhesh pa lhaychavalhjayash. Pa nichinpeya' pa t'ôjôj; tsi'sha ti 

yomomomji pa lhashi. Vooy pa Elí yilheclôjtajesh ca netsej, 

14pa yit'esha: —¿Ta aplheeshch'e avaatsha ti netsej? ¡Avô'mesh na ôtjayetaj t'i'! 

15—Am nilhecha côque, lhcaanvacle —yicuulh lhpa Ana—. Tanca lhecha ca yiyô'ji ja 

ôtjayetas t'i' pa tanca lhecha shta pa tanqu'etsjey, tsi'sha ti tsichavayey pa 

niyc'usiyasha, yivaatsha jôvesh'e t'ajuyish pa Lhcaanvacle ti janfacleem lhacôm'a na 

aôytejyam. 

16Ya aj ca aychavalhey avaatsha ca yav'ojeya, yivaatsha jaya'lhey lhacôm'a nôque 

nalhu, lhayaash ti tsijovayeshyitshi nava tsitacshinjayan'in. 

17—Mapec ca vi'shi' pa vatcanoyash —yicuulh pa Elí—, vooy pa lh'Dios napi Israel 

lhavos pa nijut'ay pan lht'aalhsha. 

18—Uj ti tajulheyam yicuulh lhpa lhech. Pa nijooylha ti vapecley lhpa Ana pan 

tôlhshi', pa tsaccun shta, pa nit'ôyi'sheey ca nitacshin'in. 

19Vooy ti nich'a nalhu ti nitshaam, ti nôjeshch'e ti yôclôjey pa Lhcaanvacle, pa 

vapecley ts'ivee pa lhajpôyich yiey pa Ramá. Pa nijooylha ti yamelhva'ne pa Elcana 

lhpa lhjaya Ana, vooy pa Lhcaanvacle yicaatjatem ti yisnatshem pan t'aalhshey lhpa 

lhech. 

20Nôque lhjunash lhpa Ana ti yituma, pa meelh ti yameyjop pa t'ôplhu' ti nivat'aj pa 

ve'lha lhaôs pa yeyiyanesh Samuel, lhayaash ti t'aalhshey pa Lhcaanvacle. 

21Pa nijooylha ti t'ajuyelhey pa Elcana lhacôm'a pa t'ajôôjam yiey pa Silo, ca jaspa 

yôfisjatch'e pa lhfaclech'em pa yijutey pava lhcufayjates t'ajuya pa yincôôp. 

22Taj ti lhpa Ana pa ninvoqu'e, lhayaash ti lhech yit'esha pa lhch'acfa: —Tanca yichey 

jayu jamjey ca nintiiftaja na taôvclaj. Pa lhechesh pa jachajey jayu ca jajutem pa 

Lhcaanvacle pa yajateesh ca lhech mônlhaae. 

23Vooy pa lhch'acfa Elcana, pa yachajeshjulh: —Asnatesh na yaash ti lhajulhjatey. 

Amônlhaaesh'e amjey ca nivôômtajesh ti tiif. Vooy pa Lhcaanvacle yôfisjatch'e na 

afaclech'em. Nôque lhjunash lhpa lhech ti mônlhee pa vanujumatsenesh pa lhaôs 

yamjey ti vô'mesh ti tiif. 

24Pa meelh ti vô'meshjop ti yifitsjan, taj ti jôjjeclay mônlheesh pa lhech ti tiqu'in, pa 

yicha'jey pa lhishjanjavat pa Lhcaanvacle yiey pa Silo. Pa yichaaj shta pa ve'lha vôcô 

pu'jana lhnincôpes, veintidos kilos pa trigo pa ve'lheesh lhpa ftech pa ôtjayetas t'i'. 

25Pa lhechesh pa yilhônemsham ts'ivee pa ve'lha vôcô pa yieshelhjop ts'ivee pa 

taôvclaj pa Elí. 

26Pa lhechesh pa yit'esha lhpa Ana: —Lhaychavalhey avaatsha, yinvacle, yijô' nan 

ajunash avaatsha ti amônlha, ya lhech yivaatsha ya ôcjeclô ti nôque jôvesh'e ti 

jaya'lhey pa Lhcaanvacle ti yashalhaaam. 



524 

 

 
Nivacle Bible  

© 1994,  Sociedades Bíblicas Unidas. 
 

 
 

 

27Ti jayaalhshey pa Lhcaanvacle ti nijutyam nôque taôvclaj, vooy pa lhech pa 

nijutyam. 

28Yivaatsha, tôlhyi', ti jajutem pa Lhcaanvacle, nant'ajô'jesh pava lhnalhus ca 

mônlhaajop pa lhech. Pa lhechesh pa t'avuyelhshichamch'e pa yamjata cotsjaat pava 

lhtacoc ti yie' t'ajuyish pa Lhcaanvacle. 

1 Samuel 2 

Pa t'aclaach lhpa Ana 

1Vooy lhpa Ana nôque lhfanishesh ti t'aalh: “Lhcaanvacle ts'ishamesh'a na yicachi', 

lhayaash avaatsha ti lhanjutyam pa nich'a yunaj. Isjop ca jayasinô'yesh ti jayjuyjulh 

napi niyic'utsfasa lhayaash avaatsha ti lhts'efenesh. ¡Yivaatsha ts'isham'in! 

2¡Ampapu ca isa'sha'ne nan ajunash avaatsha, Lhcaanvacle! ¡Ampapu ca 

nivancaclôvalh nan ajunash, yi'Dios tsitsôt'ajelh'ash! ¡Ampapu ca nicaaj ca vena 

nitôôlhshi'ajop! 

3Ti ampapu ca nitasinô'yesh pa lhnunatsjayash, ti ampapu ca na'shesh ca nivaatcatjat, 

lhayaash pa Lhcaanvacle pa lhech Dios yitô'yish lhacôm'a, pa lhech yic'alhtanesh shi' 

ti yisclaneshch'e pa lhfanishlhavach pa nivacle. 

4Lhavaatsha yipôcjetshisha'ne pava lhclutshes papi t'unvatsham'in, pa yinich'anatem 

pa t'unaj papi nincont'as; 

5Papi caajem lhapesh pa c'amônlhaesh pa nôqueesh pa chiypi'ôyanesh pa yucuve t'iya; 

taj ti papi yiyipcun lhapesh pa nôqueesh pa amem pa lhayipcu. Lhpa ôcjeclô sasjop 

lhapesh ca nicaajem papi lhcles, pa yamjeyshi ti caaj papi napu'yama lhcles; taj ti papi 

aclojem lhapesh papi lhcles, pa nôqueesh pa ampapu ca nicaajem. 

6Pa Lhcaanvacle tjôcjanesh pa vatmônlhajayash pa tcufayesh shta; shinanch'e' pa 

nivalhech vooy pa lhech pa shinenjatchisham shta. 

7Pa Lhcaanvacle shints'aclayan ja't'ajesha ti shincônatshiin; shincôtjatsha'ne pa 

shinenjatchisham shta. 

8Pa Dios yinenjatchisham'apee na cotsjaat pa ts'aclaay pa yayjatshi pava chiyvôm'in 

pa alhjanaj, pa jaspa ve'lha yielh'e japi chinvacleyansha'ne nivacle pa yan'e' jan yie' 

papu ti chiyôclôj; lhayaash pa Lhcaanvacle ti yitsôt'ajesh nava lhtascuyesh na cotsjaat, 

java lhech pa yiyitsjat'e na cotsjaat. 

9Lhavaatsha vanujumatsenesha pa ti t'ajuyshi papi yivo'yeshch'e, taj ti papi ojiyis 

vafshi' jayu pa tulhitaj, lhayaash ti ampapu ca navjuyanesh pa t'unaj. 

10Pa Lhcaanvacle yipôcjetsha'ne jayu papi nilhc'utsfasa, yiey na vôôs ti nicheney jayu 

pa yicuuctenshi pa natjuyjulh papi lhech. Pa Lhcaanvacle yisclanch'e jayu nan tuc'a'e 

na cotsjaat; pa yijuteyjop jayu pa t'unaj pa Lhcaanvacle jan apis ti t'acumeyshijop pa 

yashjatem jayu pa t'unaj.” 

11Pa nijooylha ti vapecley pa Elcana pa lhajpôyich, yiey pa Ramá, taj ti pa taôvclaj pa 

mônlhee ti t'acuumjem'in pa Lhcaanvacle, pava yiyôjiesha pa vatcasinô Elí. 

Pava lhsasch'e papi lhcles pa Elí 

12Papi lhcles pa Elí papi lhech ojiyis, pa ninaychavalhey pava yen pa Lhcaanvacle 

13pa tanca lhecha pava tanyôjijayesh papi vatcasinôc t'ajuya papi lhchifas. Ti caaj papi 

tcufayesh ti yilhônsham'in, pa namey pa ve'lha lhcavo pa vatcasinô pa yichaaj pa 

ve'lha ts'amtaj t'ajuya pa vatvuun, jôjjeclay mônlheesh ti chiyneshi pa t'asjaan, 

14pa yicch'eesheyshi pa ts'amtaj pa yich'e' tô'lhôs ja't'ajesha pa vatcaclôlhjanjavat, pa 

lhacôm'a pava yitsefesheyshi pa ts'amtaj pa yijuyjata pa vatcasinô. Pa lhech 

lhfanishlhavach lhacôm'a papi israelitas ti yamey'in ts'ivee pa Silo. 

15Jô't'ajesh, ti jôjjeclay ca nilhôntajsham pa lhôtje yie' pa vatcufayjavat ti namey pa 

lhcavo pa vatcasinô pa yit'esha pan yen ti tcufayesh pa lhcufayjat, pa yit'esha: 

“Anjutyiy pa t'asjaan ca c'ajotemshi ja vatcasinô; lhayaash lhavaatsha tanca 

natcumeshijulh pa t'asjaan apis ti yoji', vooy jô pa ninovji'.” 

16Taj ti ca nicuulhtajulh ti yijutsjatcum ca nilhônsham pa lhôtje pa nanjooylhajat pa 

lhech pa isa'jop ca nituj ca niteetajesh, vooy pa lhcavo pa yicuulh: “¡Am, anjutyam 

tatsha nôqueesh! Ca ni'eetajeesh pa janjôcl'ash jayu na yunaj.” 

17Nôque lhjunash pa lhsasch'e papuque nich'acsha'ne ti yisnatesh ts'ivee yiesh'e 

t'ajuyish pa Lhcaanvacle uj ti tavijatay, lhayaash ti yiclôqui ts'ivee pava vatcufayjates 

yitsôt'ajesh pa Lhcaanvacle. 

18Vooy pa necjôôc Samuel, pa yuych'e lhpa t'uyjatshiy pajav, pa t'acuumjem'in pa 

lhcumjayash pa Lhcaanvacle. 

19Pant'ajô'jesh pava yincôpesh ti yiche'lhey'in lhpa lhamimi pa vatishjanjavat pa 

lhch'acfa pa yicha'jey pava lhcufayjates t'ajuya pa yincôôp, pa yichaaj lhpa ve'lha 

t'uyjatshiy lhôse pa necjôôc lhpan yisnatesh. 

20Pa lhechesh pa yit'eshem pa is pa Elí pa Elcana shi' lhpa lhch'acfa pa yit'esha: 

“Vooy pa Lhcaanvacle natiselh ti yijutelh'am papi acleselh anôque ôcjeclô, 

nicôyôjate'mey jan tcufayesh lha lhech.” Vooy ti nôjeshch'e côque pa vapeclelhey pa 

lhajpôyich. 

21Vooy pa Lhcaanvacle yit'eshema pa is lhpa Ana, lhpan yituma. Pa nôque lhjunash 

lhpa Ana ti nivat'as pap'elh pu'jana lhcles yitsjôy shi' shta papi napu' lhcles ôcjeclôy, 

vooy pa necjôôc Samuel pa yitônt'aj yiey t'ajuyish pa Lhcaanvacle. 

22Taj ti pa Elí ti palha c'utsaaj, pa yaya'sha lhacôm'a papi lhcles pava lhfanishlhavach 

papi israelitas, yamjey ti yôjqu'enelhch'esha'ne papi ôcjeclôy papin t'acum'een yiey pa 

Tshanuvo'esh ti Chivatvanelh'e pa Dios. 

23Pa yit'esha: “Lhacôm'a napi yiey na cotsjaat ti tsasinôquiesh java niysisa ajunashelh 

avaatsheelh. ¿Ta t'e lhayaash ti lhech afanishelh'avach? 

24Am, yicles, ampa ca ve'lhaa ca isa' ti yitôôyshelh'a napi lhchifas pa Lhcaanvacle ti 

nasinôquieshelh avaatsheelh. 

25Ca nicaajtaj papi yisnatesh pa'na ti t'ajuyeshjulh pap'elh, vooy pa Lhcaanvacle 

iseemjop ti yefenesh; taj ti ca nicaajtaj papi yinvaclematan pa Lhcaanvacle, ¿she t'e 

papu ca natjôya'jop jayu?” Taj ti papi lhech ninteesh ca yisnatshem pava yit'esh pa 

lhtata, lhayaash pa Lhcaanvacle apis ti yen ca niclônsha'ne. 

26Lhan'e pa necjôôc Samuel pa yitônt'aj pa yen ti nishamitjat lhavach pa Lhcaanvacle 

shi' papi nivacle. 

27Pa lhech t'aplhuqu'e ti namey pa ve'lha yitô'ya pava ti vaclan pa yicheyshi pa Elí pa 

yit'esha: “Vooy pa Lhcaanvacle ti yinôôclhanitemch'e pa lhjunash: ‘Ja t'aplhuqu'e japi 

anavot'elh ti yiey ja Egipto ti t'acu'mem'in ja faraón, pa janôôclhanita ti jatônôclitem 

japi lhech. 

28Pa lhacôm'a ti jatô'lhesham jat'ajôôjamsha'ne japi Israel lhavos ti jaycumeyshisha'ne 

jaspa yicasinôclesh, ca jaspa yilhônshamsha'ne java vatcufayjatesesh ti yan'apee ja 

yicufayjavat, ca yitseclelhey ja acôjqu'e pa lhniish ca nuysham ts'ivee ja vatclôvat 

yiey na yijuyish'e. Jô't'ajesh ti janfacleem japi acchevot'elh lhacôm'a java lhcufayjates 

japi israelitas ca nilhônsham ts'ivee ca nôclôjesh pa Lhcaanvacle. 

29¿Ta t'e lhayaash ti lhapunelh java vatcufayjates ti c'ayôjieshelh'a ca asnatshelh? ¿Ta 

t'e lhayaash ti t'ashjatyic'oya napi acles, pa ya'shesh ti t'alhavuyanshisha'ne lhacôm'a 

nava lhcufayjates napi Israel lhavos, napi yichifasesh? 

30Vooy pa Lhcaanvacle lh'Dios napi Israel lhavos, caaj nava yit'esh'a shi' napi ajôôjam 

ti yajatesh ti lhatcume'lhem'im, vooy nôqueesh pa yinôôclhanita: ‘Tan jayu ca 

yivashanem pa na, vooy papu ca nitsôclôjtaj pa jôclôj jayu, pa vooy papu ca 

nitsapuntaj pa japun jayu vitsha. Yivaatsha, ya Lhcaanvacle, lhech jayeesh. 

31Palha shalhaa ca javômjatshi jayu na unaj shi' na t'unaj napi acchevot'elh, pa tanca 

ve'lhaa napi ajôôjam ca namey jayu pa lhc'utsaaj 

32Lhavanesh jayu pa uj tavijatay shi' pa ajuctsencheyashesh lhacôm'a java isis 

jasnatshem jayu japi Israel lhavos, pa ampapu jayu napi ajôôjam ca namey pa 

lhc'utsaaj. 

33Taj ti jan'ateesh jayu pa yie' japi avelhavot na yicufayjavat jaspa nitacshinjayanesh 

nava atôsjey shi' pa lh'aôvteyash pa asôc'ôclit, shi' lhacôm'a japi tôlh'a chiyiclônsha'ne 

jayu. 

34Chinôclitshem jayu japi lhech java vaclanem napi napu' acles, ja Ofni shi' ja Finees; 

japi lhech napu' vafsha'ne jayu pa ve'lha nalhu. 

35Pa nijooylha pa janshi' jayu pa ve'lha vatcasinô yivo'yeshch'e shi' ti chiycafiyanesh, 

pa yajulhjatey ti yisnatesh pava tôlhyi'. Jô lhech jajutey jayu pap'elh tôlhshaam tanca 

nivômesh pa jasnatshem jayu yajatesh pa lhcumjayashem'in pa lhcaanvacle jan 

jaycumeyshijop. 

36Pa lhecheesh lhacôm'a papi mônlhasha'ne yi'shi' ja ajôôjam pa namey jayu ca 

nit'avuy'e t'ajuyish jô lhech, pa jaspa chinjuteem lhpa tinshanja clim ja't'ajesha pa 

yucuve t'iya, pa nit'aalhsha ca nijutem pa lhcumjayash japi yi'shi' vatcasinôc jaspa 

isa'jop ca nicaajem pa lhôc.’ ” 

1 Samuel 3 

Pa Lhcaanvacle tôney pa Samuel 

1Pa nich'ayech Samuel lhech lha yicheshi ti t'acuumjem'in pa Lhcaanvacle pava 

yiyôjiesha pa Elí. Pava lhech nalhus ti nicaju'ach'e ti caaj papi tanôclitem pa 

Lhcaanvacle ti nifaclem; pa nicletach'e ti caaj papi vatvanjiyinesh. 

2Taj ti ve'lha pa nalhu pa Elí ti palha tacluqu'esh pa sasjop ca novalh'in, pa yimô' ti 

yiey pa lhajpôyich. 

3Vooy pa Samuel yijo'ôcji pa lhishjanjavat pa Lhcaanvacle yiey pan yie' lhpa 

vatcaqueclitôshi yeclônilh yitsôt'ajesh pa Dios. Lhpa itôtaj yi'ôcji pa is'ôcji lhtôvash 

lhetipa ti tujey. 

4Pa lhechesh pa tôney pa Lhcaanvacle: —¡Samuel! —¡Nôque jôv'e'! —yicuulh pa 

lhech. 

5Pa nijooylha ti vacumajey pan yie' pa Elí pa yit'esha: —Nôque jôv'e'ajop avaatsha; 

¿ta t'e lhayaash ti asuyeshyitshi? —Yivaatsha tanca yôn'ay —yicuulh pa Elí—. Mapec 

ca ajo'ja'ne. Pa lhechesh pa yich pa Samuel pa yijo'ja'ne shta. 

6Taj ti pa Lhcaanvacle pa ve'lheesh tôney —¡Samuel! Pa nitshaam shta pa Samuel pa 

yichey ti yi'jop pa Elí pa yit'esha: —Nôque jôv'e'ajop avaatsha; ¿ta t'e lhayaash ti 

asuyeshyitshi? —Yivaatsha tanca yôn'ay, yaôs —yicuulh pa Elí—. Mapec ca ajo'ja'ne. 

7Pa Samuel jôjjeclay nintô'ya pa Lhcaanvacle, lhayaash pa lhech jôjjeclay 

nintônôclhanite'ma. 

8Taj ti pa pu'jana'esh ti tôney pa Lhcaanvacle pa Samuel, pa lhech pa netshaam pa 

yichey ti yit'esha pa Elí: —Nôque jôv'e'ajop avaatsha; ¿ta t'e lhayaash ti 

asuyeshyitshi? Pa Elí pa yitôyc'oya ti lhech pa Lhcaanvacle ti tôney pa nich'ayech, 

9pa yit'esha pa lhech: —Alhun ca ajo'ja'ne; ca lhechtaja pa Lhcaanvacle pa 

achajeshjulh: ‘Asinôy, ti tach'an'a na acavo.’ Pa lhechesh pa yich pa Samuel ti 

yijo'ja'ne yiey pan yie'in. 

10Pa nijooylhach'e ti yamey pa Lhcaanvacle pa lhech yie'jop ti tôney yiey pan 

lhjunash ti nich'a: —¡Samuel! ¡Samuel! —Asinôy, ti tach'an'a na acavo —yicuulh pa 

Samuel. 

11Vooy pa Lhcaanvacle pa yit'esha: —Caaj jayu pa jasnatshem japi Israel lhavos 

yamjey jayu papi tach'ana ti aôytejem jayu lhacôm'a pava lhacfey. 

12Nôque nalhu ampa ca amac'oya c'ôfisjatemch'e jayu ja Elí lhacôm'a java 

jayeetshe'ma japi t'ajôôjam. 

13Apis ti janfac ti jaclôyitsha'ne jayu yajatesh japi yitsôt'ajesh, tôlh'ejop ja niysa' jan 

apis ti yitô'ya jô lhech; taj ti japi lhcles niysisa pava yit'esh'yi vooy jô lhech tanca 

nishantesh. 

14Lhe'naa ti jetônjop ti jayjuyeshjulh ja t'ajôôjam na Elí ja niysa' ti tanca 

yivômjatemshi jayu, nilhecha java vatcufayjates pa nilhecha shta java chitisesh. 

15Nôjeshch'e côque, pa yijo'ja'ne shta pa Samuel yamja ti nich'a nalhu, pa lhechesh pa 

nic'at'ey pava lhashiclesh pa lhishjanjavat pa Lhcaanvacle. Pa Samuel 

nijovaytajeshem ca nanfacleem pa Elí pava yi'van, 

16taj ti pa Elí pa tôney ti yit'esha: —¡Na yaôs Samuel! —Nôque jôv'e' —yicuulh pa 

lhech. 

17Vooy pa Elí pa niyôsesh: —¿She t'e pava yit'eshaam pa Lhcaanvacle? 

Jatants'aclanesh'a ca ya aj ca ôfiichyam pa. ¡Vooy pa Lhcaanvacle yaash ti 

naclôyit'apee jayu ca ôfiichtajyam pa lhacôm'a pava yit'esh'a pa lhech! 

18Pa Samuel pa yinôôclhanitemch'e lhacôm'a pa lhjunash pa ampa ca nifich'em. Pa 

tôney pa Elí: —¡Lhech lhavaatsha pa Lhcaanvacle! ¡Yisnatesh pa lhech pava 

yajulhjatey! 

19Pa vat'iychisham pa Samuel, vooy pa Lhcaanvacle pa yefen pa ninvô'meshjop ti 

yôfisjatemch'e pava lhfacjesem. 

20Pa lhacôm'a papi Israel lhavos, tôlhey pa Dan pa yamjey pa Beerseba ti yitôôysha pa 

Samuel ti yijô' ti yitôyjata pava vaclan pa Lhcaanvacle. 

21Pa Lhcaanvacle vapecleyjop ti tanôcliteshem ti yiey pa Silo, pa lhech'e pa lhech ti 

yitôyjateshlhavne pa Samuel pa lhcliish. 

1 Samuel 4 

1Pa nijooylha pa Samuel ti tasinôyc'oya lhacôm'a papi Israel lhavos. 

Papi filisteos yichaaj ts'ivee lhpa vatcaqueclitôshi yeclônilh yich'e' pa 
chivatpeya'esh. 

Pa lhech nalhu lhechesh ti tayva'nejop papi filisteos ti vatclôneelhsha'ne papi Israel 

lhavos. Papi lhech israelitas yichjuulh ts'ivee papi filisteos, pa t'ichay'ejop ts'ivee pa 

Eben-ezer, vooy papi filisteos pa yan'e' pa t'ichavat yiey pa Afec, 

2pa vanijiyinjop ts'ivee ti t'eclet'a papi israelitas. Pa vaniyitesh ts'ivee ti 

vatclôneelhsha'ne, vooy papi filisteos pa yash'apee papi israelitas pa yiclônsha'ne capi 

cuatro mil yitsjôy yiey pa yiesh'e pa vatvatclônjayash. 

3Meelh ti vapecley'in papi c'afoquelhayesh israelitas pa t'ichavat, pa yit'esha papi 

nitaôvclasa'esh Israel lhavos: “¿Ta t'e lhayaash ti yivashanem nôqueesh pa 

Lhcaanvacle ti yashjatjôt'apee napi filisteos? ¡Istaa ca anchajeelh lhja vatcaqueclitôshi 

yeclônilh yich'e' ja chivatpeya'esh yitsôt'ajesh pa Lhcaanvacle yiey ja Silo ca jaspa 

shtanshi' cascaavju ca shnôctaj'in jaspa shinalhjenesh japi nicasc'utsfasa!” 

4Pa yicheney ts'ivee papi t'ajôôj jô israelitas yiey pa Silo ti nichaaj ts'ivee lhpa lhech 

vatcaquecliôshi yeclônilh yich'e' pa chivatpeya'esh yitsôt'ajesh pa Lhcaanvacle ampa 

ca nintô'yeesh, pan caaj'e pa lhc'o'vat yiey pan yi'e' papi ángelesesh. Pa Ofni shi' pa 

Finees, papi lhech napu' lhcles pa Elí, pa tanaôycheeshelh shta lhpa vatcaqueclitôshi 

yeclônilh yich'e' pa chivatpeya'esh yitsôt'ajesh pa Dios. 

5Yalhatajesh pa lhjunash ti yamjey pa t'ichavat lhpa vatcaqueclitôshi yeclônilh yich'e' 

pa chivatpeya'esh yitsôt'ajesh pa Lhcaanvacle, pa tôneshvatsham'in papi israelitas pa 

uj lhshamitjayash yamjeyshi ti yinayuuyjat na cotsjaat. 

6Meelh ti yipe'ya ts'ivee papi filisteos pa lhech t'ôjôj, pa taniyôsesh ts'ivee: “¿She 

t'ôjôj pa yaash ti uj tavayey ja t'ichavat japi hebreos?” Taj ti c'oya ti yitô'ya ti lhech 

chiyamjat'e yiey pa t'ichavat lhja lhcaqueclitôshi yeclônilh yitsôt'ajesh pa 

Lhcaanvacle, 

7pa nijovayshi pa yit'esh ts'ivee: “¡Pa Dios namey ja vat'ichavat! ¡Jay casvaatsha, 

lhayaash nôqueesh ti ni lhech casjunasha! 

8¡Jay casvaatsha! ¿She papi shinalhjenesh jayu ca shincôtjatajsha'ne pa t'unaj pôque 

Dios uj ti t'un'in? ¡Pa lhech pan yivômjatesha'ne capi egipcios ti yiey pa am'e pa'na 

java yivclanjatem nalhjunashvatc'oya! 

9¡Aniyitelh ca avatfiyitelh, napi c'afoquelhay filisteos, pa aniyitelhjulh ca 

atshayeelhjulh jaspa tanca lhcumteseelh'ash japi hebreos, yiey jan afanisheeshelh japi 

lhech avaatsheelh!” 

10Pa lhechesh pa t'eclet'a ts'ivee papi filisteos pa yash'apee ts'ivee papi israelitas, vooy 

papi lhech pa yiclôtey'in ts'ivee pa t'ichavat. Papi chiyiclônsha'ne yaash jat'ajôôj papi 

vacleetsha'ne israelitas pa treinta mil. 

11Pa yichaaj ts'ivee shta lhpa lhcaqueclitôshi yeclônilh yitsôt'ajesh pa Dios, pa 

yiclônsha'ne shta papi Ofni shi' pa Finees, papi napu' lhcles pa Elí. 

12Taj ti ve'lha pa c'afoquelhay tô'lha papi t'ajôôjam pa Benjamín vatcaôvjocheshi ti 

yiclôtc'oya pa vatvatclônjayash, pa vacumaj pa yamey pa Silo pa lhech nalhu. 

Yic'asatch'esha'ne pava t'uyjatshiyis pa yifossham lhshatech pa cotsjaat. 

13Meelh ti yamey, vooy pa Elí yi'shi' pa lhc'o'vat ti yiey pa lhashi pa yovalhch'een pa 

nôyish, lhayaash ti uj ti yaychavalhch'een lhpa lhcôqueclitôshi yeclônilh yitsôt'ajesh 

pa Dios. Pa lhech nivacle pa yitshaam pa yitsaat pa nifaclem; pa nivinshaa pant'ajôôj 

papi tsitenas pa tônvatsham'in. 

14C'oya ti yipe'ya pa Elí pa lhech vat'ôjôj, pa tay'ôtsjanesh: —¿Ta t'e chiyichesh'e 

lhacôm'a nôque vat'ôjôj? Pa lhech nivacle pa lhfanishesh'in ti yasinôquiem pa 

nifaclem pa Elí, 

15pa lhech palha noventa y ocho pava lhnincôpes pa tacluqu'esh jô. 

16Pa yit'esha pa lhech: —Jatô'lhey ja vatvatclônjayash ti nôque janclôtshi. —¿She pa 

vaclan, yaôs? —niy'ôsesh pa Elí. 

17—Japi israelitas yiclôtc'oyaan japi filisteos —yicuulh pan vanqu'eeyjat. Jô'tajesh ti 

yaash capi chiyiclônsha'ne nivacle, pa vafsha'ne shta capi napu' acles ca Ofni shi' ca 

Finees, vooy lhja vatcôqueclitôshi yeclônilh yitsôt'ajesh pa Dios yichaaj japi filisteos. 

18Pa meelh ti yit'eshe'ma pan vanqu'eeyjat lhpa lhcaqueclitôshi yeclônilh yitsôt'ajesh 

pa Dios, pa tac'uychisham pa Elí yiey pa lhavôj'e pa lhashi, tayshi pa lhc'o'vat, 

lhayaash pa lhech ti palha c'utsaaj pa caclec shta, pa yivoctejshi pa vaf. Lhavaatsha 

yicheshch'e pava cuerenta lhnincôpes ti yisclanch'e papi Israel lhavos. 

19Vooy lhpa lhtômtee, lhch'acfa ca Finees, lhpan yituma pa yujeey ca nancavat'aj, pa 

nichavayey ti yijuuj pa lhaôs, pa tpeeycheyesh ti chiychaaj lhpa vatcaqueclitôshi 

yeclônilh yitsôt'ajesh pa Dios shi' pa lhcact'ech shi' pa lhch'acfa ti vafsha'ne; pa 

nat'ôseyeshi pa t'ôôyte pa nicavat'aj. 

20C'oya ti yi'van papi yiclôvalhesh ti nivafjatsu lhpa lhech, pa yit'esh ts'ivee: “Ya aj ca 

anjovay'in, apis ti nivat'aj na aôs.” Taj ti lhpa lhech pa nincuulh pa t'e pa ca lhfanisha 

lhavach; 

21-22vooy pa taôvclaj pa yeyiyanesh Icabod, chiyit'esha: “Ja Israel amji pa 

vatôclôjqueyash, lhayaash ti chiychajc'oya lhja lhcaqueclitôshi yeclônilh yitsôt'ajesh 

pa Dios.” Chiyetônjop ti chiychaaj lhpa vatcaqueclitôshi yeclônilh shi' pa lhavafi pa 

lhcact'ech shi' pa lhch'acfa. 

1 Samuel 5 

Lhpa vatcaqueclitôshi yeclônilh yiey pa lhcootsjat papi filisteos 

1Meelh ti yichaaj ts'ivee lhpa vatcaqueclitôshi yeclônilh yitsôt'ajesh pa Dios, papi 

filisteos tôlhesh'e pa Eben-ezer ti yicha'jey ts'ivee pa Asdod; 

2Pa nijooylha ti yicha'jey ts'ivee ti yan'ôcji pa lhishjanjavatjop pa lh'dios Dagón, pa 

yanjop ts'ivee pa lh'dios. 

3C'oya ti nalhu, ti yameyshi papi tôlhey ja Asdod, pa yi'van ts'ivee pa Dagón ti nata 

cotsjaat yiey t'ajuyish lhpa lhcôqueclitôshi yeclônilh yitsôt'ajesh pa Lhcaanvacle. Pa 

lhechesh pa yinenjatchisham ts'ivee pa Dagón pa yachaj'e pan yie'. 

4C'oya ti nich'a nalhu pa yicheyshi shta papi tô'lha pa Asdod, pa ve'lheesh yi'van shta 

ti nata cotsjaat pa Dagón yiey pa t'ajuyish lhpa lhcaqueclitôshi yeclônilh yitsôt'ajesh 

pa Dios. Vooy pa lhshatech shi' pava napu' lhpôcôtôy pa yipôctesey ts'ivee pa yi'apee 

pa vanichevashey pa lhashi. Ve'lha pa lhavu'vat ti lhech mônlhee. 

5Pa lhe'naa ti yamjey ti chiyi'sesh'e papi lhcasinôclesh pa Dagón ti yich'ôcjiin pa 

lhishjanjavatjop yiey pa Asdod pa nint'ôs'een pa vanichevashey pa lhashi. 

6Pa nijooylha pa Lhcaanvacle ujesh ti yiclôyitsha'ne pa nijovaychat'in shta papi tôlhey 

pa Asdod shi' papi yielh'e pa lhcootsjat, pa yivo'matancheyansha'ne. 

7Pa meelh papi tsitenas'e pa Asdod ti yi'van pava vaclan, pa yit'esh ts'ivee: “Lhja 

vatcaqueclitôshi yeclônilh yitsôt'ajesh pa lh'Dios japi Israel lhavos nisa'jop ca 

mônlhaajotshi casvaatsha, lhayaash pôque Dios uj ti shinclôyitsha'ne, jan lhjunash 

casvaatsha lhech lhjunashesh shta ja Dagón, cas'dios.” 

8Pa lhechesh pa vancachenjaney ti yit'esha lhacôm'a papi lhanvaclesesh papi filisteos 

ca nitayelhva'ne papi lhech, pa taniy'ôsesh ts'ivee: —¿Ta t'e ca casfanisheesh lha 

lhcaqueclitôshi yeclônilh yitsôt'ajesh pa lh'Dios japi Israel lhavos? —Acha'jelhey ja 

yitsaat yiey ja Gat —yicu'lhesh ts'ivee papi lhech. Pa vooy papi filisteos pa lhech 

yichaajshi ts'ivee. 

9Taj ti meelh ti yic'uyjat ts'ivee, vooy pa Lhcaanvacle pa yanshi' pa uj t'ajovayi papi 

yiey pa yitsaat, pa yivo'matancheyansha'ne papi tsitenasshi nitaôvclasa shi' papi 

tiqu'icsha'ne. 

10Pa lhechesh papi filisteos pa yic'uyjatey ts'ivee lhpa vatcaqueclitôshi yeclônilh 

yitsôt'ajesh pa Dios yiey pa Ecrón; taj ti meelh ti lhech chiyamjatshi lhpa 

vatcaqueclitôshi yeclônilh, vooy papi tsitenas'e pa Ecrón pa tônvatsham'in: 

“¡Lhanchajeelhyiyijop lha vatcaqueclitôshi yeclônilh yitsôt'ajesh pa lh'Dios japi Israel 

lhavos ca nasclôneelhsha'ne lhacôm'a!” 

11Pa lhacôm'a pa yitsaat ti yam'apee ti yivômjat'e ts'ivee t'ajovayi tôlh'ejop pa uj 

lhclôyitsjayash pa Dios ti nicheney, pa vancachenjaney lhacôm'a papi lhanvaclesesh 

papi filisteos pa yit'esha ts'ivee: “Ayjatelhnee lha lhcôqueclitôshi yeclônilh 

yitsôt'ajesh pa lh'Dios japi Israel lhavos. Achajelhey jan yie' pa jaspa tanca 

nasclôneelhsha'ne lhacôm'a.” 

12Pa t'ôjôj papi yi'shi' pa yitsaat pa yameychisham pa vôôs, vooy papi ninvafsha'ne pa 

yamqu'e pa lhavu'vat pava vatvo'matachey. 

1 Samuel 6 

Papi filisteos yachaj lhpa vatcôqueclitôshi yeclônilh 

1Lhpa vatcaqueclitôshi yeclônilh yitsôt'ajesh pa Lhcaanvacle napu'yama jive'clas ti 

mônlhashi pa lhcootsjat papi filisteos. 

2Ti tôneyjop ts'ivee papi filisteos papi vatcasinôc shi' papi lhavitôyjes pa 

taniyôseshelh: —¿Ta casfanisheesh jayu lha vatcaqueclitôshi yeclônilh yitsôt'ajesh pa 

Lhcaanvacle? Anfafacleelh pa ca casfanisheesh ca shtachajey pa yie'. 

3Papi lhech pa yicuulh ts'ivee: —Ca achajtajelh lha vatcaqueclitôshi yeclônilh 

yitsôt'ajesh pa lh'Dios japi Israel lhavos, pa ya aj ca achajesh ca aamenatelh pa'na, pa 

acufayeshelhjop pa, pa jaspa nivômjatshi pa t'asuyielh'a pa Lhcaanvacle. Pa lhechesh 

avaatsheelh pa napecleyjop jayu ca navatsjanelhsha'ne, pa natô'yelha jayu ta lhayaash 

ti ninaclôyitelhsha'ne. 

4—¿She pa is'ejopjoom ca shtacufayesh jaspa tanca suyajoo? —niy'ôsesh ts'ivee papi 

filisteos. —Ve'lhanôjesh pava asnatshelh pa clesanilh cojiyaj ajônelhch'e java 

vatvo'matachey —pa yicu'lhesh papi vatcasinôc—, ve'lhaa'e ts'ivee nant'ajôôj napi 

lhanvaclesesh napi filisteos; pa ve'lhanôjesh shta pava am'asesh pa lhech clesanilh, 

lhayaash avaatsheelh shi' napi anvacleselh ti chiyclôyitesha'ne nava lhech 

chiyivclanjatem. 

5Pa asnatshelhjop pava ca ajônelhey java vatvo'matachey shi' java am'asesh ti 

chiyvômjateshi na acootsjat, pa ôclôjelh pa lh'Dios japi Israel lhavos; pa ameesh ca 

lhech nitôlh'e pa tanca t'ôyi'sheey ca naclôyitelhsha'ne, shi' nava a'diosec shi' na 

acootsjat'elh avaatsheelh. 

6¿Ta t'e lhayaash avaatsheelh ti lht'uniyanelh nava acachiclelh jan lhjunash lhapesh 

capi egipcios shi' ca faraón, ti meelh ti tsi'sha t'e pa lh'Dios japi Israel lhavos ti 

vaniyitesha ti yivashan ti tayshi japi israelitas pa Egipto? 

7Ayôjijanshelh avaatsheelh ca chinasnatesh lhpa ve'lha nich'a caletaj; pa nanjooylha 

pa acu'melh'e pava napu' vôcôc tactsôôysha'ne pavan nive'lhaaesh ti chiyvoonjuyan, 

pa ôcfeeshelh'e lhpa caletaj; taj ti ya aj ca avashanelhch'e pava lhcles ca nivoqu'e, pa 

yaajlhashi lhpa lhc'oovte. 

8Pa nanjooylha ca acu'melh'e lhja vatcaqueclitôshi yeclônilh yitsôt'ajesh pa 

Lhcaanvacle pa aneelhshi lhpa caletaj. Pa aneelhjop jan yie' pa ve'lha lhashiyesh pava 

clesanlhiy cojiyas pavan lhatcufaayshelh t'ajuya ti tanca suyeelh'a. Pa nanjooylha ca 

avashaneshelh lhpa caletaj ca ve'lhaa ca nôc. 

9Taj ti aclôvalheshelh lhpa lhech ca nivooytajshi ti t'ajuyey lhpa caletaj ja Bet-semes, 

ja yitsôt'ajesh lhcootsjat, ca lhechtaja pa lh'Dios japi Israel lhavos ti tôlh'ejop pa uj 

tavijatayjoom; taj ti ca nilhechtajaa, pa natôôyshelh ti tanca lhecha pa lhech ca 

shinclôyit, pa yalhatajeesh ca navclanjoom pa catsiyashayash. 

10Papi lhech nivacle pa lhech lhfanishesh ts'ivee. Pa t'acum'e ts'ivee pava napu' vôcôc 

tactsôôysha'ne, pa nijooylha ti yip'oeyshi pava lhcles yiey lhpa lhc'oovte, pa 

yôcfeesh'e ts'ivee lhpa caletaj. 

11Pa nijooylha ti yanshi' ts'ivee lhpa vatcôqueclitôshi yeclônilh yitsôt'ajesh pa 

Lhcaanvacle lhpa caletaj, nôquee lhpa lhashiyesh yich'e' pava am'asesh pa clesanilh 

cojiyaj shi' pava chiyjônch'e pava vatvo'matachey. 

12Pa nijooylha ti yichenesh ts'ivee pava vôcôc yuyey pa nôyish t'ajuyey pa Bet-semes, 

pa t'eysheych'e ti t'ajuyey ti yitsôôtjat, pa tanca nuy'e pacham. Vooy papi filisteos pa 

yijooqu'esha'ne pa yamjey pa yôj'e' pa Bet-semes. 

13Vooy papi tsitenas'e pa Bet-semes yiey pa tavashay ti niclanshi pa trigo, pa 

tapôychishamch'e pa yivanjulh lhpa vatcaqueclitôshi yeclônilh pa yamqu'een ts'ivee 

pa lhshamitjayash. 

14Meelh ti yamey lhpa caletaj pa lhcac'ovat pa Josuê, pan yi'shi' pa Bet-semes, pa 

vatsavat'esh. Lhech yie' lhpa uj utej. Lhechesh papi yie' pa Bet-semes pa lhcajuyesh 

lhpa caletaj, pa yijutem ts'ivee java vôcôc pa yilhônemsham pa Lhcaanvacle. 

15Vooy papi levitas apis ti yayjatshi lhpa vatcaqueclitôshi ypclônilh shi' lhpa 

lhashiyesh yich'e' pava chiyisnatesh pa clesanilh cojiyaj, pa yan'apee ts'ivee lhpa uj 

utej; Pa lhech nalhu papi tsitenas'e pa Bet-semes caaj pava yijutem pa Lhcaanvacle ti 

yilhônemsham shi' pav'elh lhcufayjates. 

16Vooy ti nôjeshch'e ti yivanesh côque papi ve'lhanôjesh lhanvacles papi filisteos pa 

vapecley'in ts'ivee pa lhech nalhu pa Ecrón. 

17pava ve'lhanôjesh chiyjôney pava vatvo'matachey pa clesanilh cojiyaj pava 

tcufayesh papi filisteos ti jaspa tanca suyaa pa Lhcaanvacle, pa chiyetônjop papi 

Asdod, pa Gaza, pa Ascalón, pa Gat shi' pa Ecrón; 

18yiey pant'ajôôj pava am'asesh pa clesanilh cojiyaj pa t'ajôôjjulh pava lhavtsates papi 

filisteos papi ve'lhanôjesh lhanvaclesesh, pa chiyitsjuulhjop pava yijôt'as yitsates shi' 

shta pava ninijôt'as amjop pava vatashclôfjes. Lhpa uj utej lhpan chiyan'apee lhja 

vatcaqueclitôshi yeclônilh yitsôt'ajesh pa Lhcaanvacle mônlheesh ti chiyvanshi pa 

lhcac'ovat pa Josuê, pan yi'shi' pa Bet-semes. 

19Taj ti pa Lhcaanvacle yiclônsha'ne papi t'ajôôj jô tsitenas'e pa Bet-semes, tôlh'ejop ti 

yovalhch'e tasham lhpa vatcaqueclitôshi yeclônilh. Pa yivômjatsha'ne papi setenta 

nivacle, vooy papi lhtachifas pa yôyanch'e papi acloj yiclônsha'ne pa Lhcaanvacle. 

20Pa lhechesh pa yit'esh ts'ivee papi tsitenas'e pa Bet-semes: “¿She papi iseemjop ti 

yie' t'ajuyish pa Lhcaanvacle, nôv'e' t'ajuyish pa issha'ne Dios? ¿She t'e papi 

chiychajeyjoom casvaatsha?’21Pa yicheneyjop ts'ivee papi tsitenas'e pa Quiriat-jearim 

pa lhcliish, pa yit'esh: “Japi filisteos nachajelhyiy lhja vatcaqueclitôshi yeclônilh 

yitsôt'ajesh pa Lhcaanvacle; anachelhey ca acha'jelh.’ 

1 Samuel 7 

1Pa yichey'in ts'ivee papi tsitenas'e pa Quiriat-jearim pa yichaaj ts'ivee lhpa 

vatcaqueclitôshi yeclônilh yitsôt'ajesh pa Lhcaanvacle, pa yan'ôcji ts'ivee ja 

lhajpôyich pa Abinadab, pan yi'apee lhpa utiyuc lhôse; pa nijooylha ti yivenchatesh pa 

lhaôs Eleazar ca jaspa ninujumatsenesh. 

Pa Samuel, lhavo'esh ti yisclanch'e papi Israel lhavos 

2Yicheshch'e pava veinte yincôpes ti tôlhesh'e pa nalhu ti chiyan'e' lhpa 

vatcôqueclitôshi yeclônilh yitsôt'ajesh pa Lhcaanvacle yiey pa Quiriat-jearim, pa 

lhacôm'a papi Israel lhavos ti vaniyitesh ti vooy pa Lhcaanvacle. 

3Pôque Samuel pa yit'esha lhacôm'a papi israelitas: “Ca atpectajeshelhey lhacôm'a 

avaatsheelh nava acachi'clelh pa Lhcaanvacle, pa tajulhey ca ayjatelh'atshi nava 

diosec tavujuya shi' shta java lhôqueshelha lhja Astartê, pa ajutelhem na 

amônlhajayashelh pa Lhcaanvacle, pa ave'lhanelh ca acu'melhem'in pa lhech. Pa 

lhecheesh pa nalhjeneshelh jayu pa t'unaj japi filisteos.” 

4Vooy papi israelitas pa yayjatlhatshi ts'ivee pava nalhjunashvatc'oya yichesha pa 

Baal shi' lhpa Astartê, pa yive'lhan ti t'acu'mem'in ts'ivee pa Lhcaanvacle. 

5Pa nijooylha ti yiyôjaa pa Samuel: “Ayelh'eva'ne lhacôm'a napi Israel lhavos yiey ja 

Mizpa, yivaatsha jatants'aclanelhey'am jayu pa Lhcaanvacle.” 

6Papi israelitas pa tayva'ne ts'ivee yiey pa Mizpa, pa lhech'e ti yitsjôyeyshi ts'ivee pa 

yinôôt pa yôtsi'yesh ts'ivee pan lhjunash pa vatcufayjat'em pa Lhcaanvacle. Pa lhech 

nalhu vat'ayipcuyanesh ts'ivee pa tanôclitesh ts'ivee ti yisnatshem pa sasch'e ti 

t'ajuyeshjulh pa Lhcaanvacle. Lhech yie', yiey pa Mizpa, pa Samuel ti yi'shi' ti 

yisclanch'e papi Israel lhavos. 

7Meelh ti yitô'ya papi filisteos papi israelitas ti tayva'ne yiey pa Mizpa, vooy papi 

lhanvacles papi filisteos pa yichey ts'ivee ti t'ajuyjulh papi lhech. C'oya ti yitô'ya papi 

israelitas pa nijovayvatsham'in ts'ivee 

8pa yit'esha ts'ivee pa Samuel: “Ya aj ca avô'meshjop ti lht'alhelheyam pa 

Lhcaanvacle cas'Dios, ca jaspa shinalhjeneshelh pa t'unaj napi filisteos.” 

9Pa t'acum'e pa Samuel pa tashinshtaj lhaôs pa yipjôclôn ti yijutem ti yilhônemsham 

pa Lhcaanvacle; pa nijooylha ti t'a'lhemey pa Lhcaanvacle ca nefen papi Israel lhavos, 

vooy pa Lhcaanvacle pa yicu'lheshjulh. 

10Meelh pa Samuel ti tcufayesh ti yilhônsham, vooy papi filisteos pa nachey ti t'eclet'a 

papi israelitas. Lhechesh pa Lhcaanvacle pa yichenjulh pa uj yicuuctenshi ti t'ajuyjulh 

papi lhech pa nitôyiyjatesh ts'ivee, pa nôque lhjunash ti yaash papi israelitas. 

11Pa nivinshaa ti yichjuulh papi israelitas tôlh'e' pa Mizpa pa yijôyjan'apee papi 

filisteos, pa t'eclet'a ts'ivee pa tojey pa yamesh'eshi pa Bet-car. 

12Pa nijooylha pa t'acum'e pa Samuel lhpa ve'lha utej pa yitsemaj'e yiey pa 

lhcaavjuelhva'ne pa Mizpa shi' pa Sen, pa yeyiyanesh Eben-ezer, pa yit'esha: “Yamjey 

nôqueesh ti shinefen pa Lhcaanvacle.” 

13Vooy papi filisteos pa chiyash'apee ts'ivee, pa ninapecsham'in ts'ivee pa lhcootsjat 

papi israelitas; pant'ajôôj pava lhnalhus pa Samuel ti yefenesh pa Lhcaanvacle ti 

t'ajuyjulh papi filisteos. 

14Vooy pava yitsates pava yiec'oya papi filisteos papi israelitas tôlh'e' pa Ecrón pa 

yamey pa Gat pa chiyachaja shta papi Israel lhavos. Pa nôque lhjunash papi israelitas 

ti nijôôcshey ts'ivee pa lhcootsjat pan yichaajtajc'oya papi filisteos. Pa yicaatjat pa 

lhcanoyashelh papi Israel lhavos papi amorreos. 

15Pa Samuel lhavo'esh ti yisclanch'e papi Israel lhavos yicheshch'e pan lhavôjesh pa 

lhamônlhajayash, 

16pa lhacôm'a pava yincôpes ti yichey'in pa Betel, pa Gilgal shi' pa Mizpa ti 

yisclanemch'e pava lhjunash papi Israel lhavos lhacôm'a pava yie' ts'ivee. 

17Pa nijooylha ti tapecley pa Ramá, pan yie' pa lhcumjavat, pa lhech tôlhesh'e ti 

yisclanvatich'e papi Israel lhavos. Pa lhech yisnatesh'e shta pa vatcufayjavat t'ajuya pa 

Lhcaanvacle. 

1 Samuel 8 

Papi Israel lhavos yen ca nicaajem pa lhanvacle 

1C'oya ti yamey ti c'utsaaj pa Samuel pa yetônesh ca nasclanch'e papi Israel lhavos 

papi lhcles. 

2Pa vatjutsa' lhaôs lhey Joel, vooy pa tavaych'e lhaôs lhey Abías. Papi lhech 

yisclantajch'e papi yiey pa Beerseba. 

3Taj ti papi lhcles ninjôneshch'e pan lhfanishlhavach pa lhtata, pavapecla ts'ivee ti yen 

pava ca nivan, pa t'acuumjulh pava chit'acutsha ti chiyshayanesh, pa ninasnatesh pa 

yivo'yeshch'e. 

4Pa lhechesh pa tayeshva'ne lhacôm'a papi nitaôvclaseesh Israel lhavos pa 

yichesheyshi ts'ivee pa Samuel yiey pa Ramá, 

5pa yit'esha ts'ivee: “Avaatsha palha na'ataôvclaja, vooy napi acles ni'ajunashajulh 

avaatsha; pa tajulhey ca avoolheyam pa ve'lha lhcaanvacle ca nitsiisclanelhch'e, jan 

lhjunash ti yifayjanesh lhacôm'a japi lhtachifas.” 

6Vooy pa Samuel ninench'e côque, lhayaash ti t'aalhsha ts'ivee pa ve'lha lhcaanvacle 

ca jaspa nasclanch'e ts'ivee. Pa yicheneyjop pa t'alhjayashey pa Lhcaanvacle. 

7Taj ti pa Lhcaanvacle pa yicuulh: “Ach'anjulh pa ca naôvtaj'e ti t'a'lhesh'a napuque 

lhtachifas ti yisnatesh'am, lhayaash ti na'alhecha ti napun, vooy yivaatsha ninteeshyam 

ca lhanvacleayish ts'ivee. 

8Tôlhesh'e ja nalhu ti jayjat'e ts'ivee ja Egipto pa yamjey nôqueesh, ti lhech 

lhfanishyish ts'ivee yiey jan lhfanish'ash nôqueesh, lhayaash ti tayyijop ts'ivee pa 

t'acu'mem'in jav'elh chidiosiyan. 

9Pa nôque lhjunash tajulhey ca ach'ansha na t'alhjayash'a; taj ti vatjutsa'esh ca 

anôôclhanite'ma lhacôm'a pava ca lhfanishtajeesh napi lhech ca nicaajtajem jayu pa 

lhanvacle ca nasclantajch'e.” 

10Pa lhechesh pa Samuel pa nifaclem pava yiculheshjulh pa Lhcaanvacle papi lhchifas 

ti t'aalhsha pa lhanvacle. 

11Pa yit'esh: —Côque vaclan jayu ca nicaajtajelh'am pa anvacleelh: Tôney jayu ca 

nijiyinjatjop napi acleselh pa nijuteyjop jayu pava caletas vatvatclônjavoquey, vooy 

nap'elh pa cuvôyunjasa vooy shta nap'elh pa niclôvalhesh lhavaatsha. 

12Pa caaj papi nanshi' jayu ca lhanvacleseesh papi mil lhc'afoquelhay, vooy pap'elh pa 

lhanavcleseesh papi cincuenta. Caaj jayu papi tôlhelh'a avaatsheelh papi yiclajan pa 

lhcootsjat shi' ca nanclantajshi pa lhcavcalhech, ja't'ajesha ca nasnatesh pava 

lhclutshes shi' ca nasnatesh pava lhcaletasjop pa vatvatclônjayash. 

13Pa t'acu'majop jayu shta napi acleselh ôcjeclôy pa lhcumjayash pa jaspa 

lhavoqueye'esh pava vatshatchivos, pa lhavoqueye'esh pa vatôc shi' pava yucuvec ca 

nasnatesh. 

14Pa t'acu'majop jayu shta nava yaash ti is acootsjat'elh shi' nava avôtjayetacuyelh shi' 

nava olivachat'elh avaatsheelh, pa yijutey jayu papi lhcavos. 

15Pa yayjatey jayu pa'elh t'iya'esh java napu'nôjesh java acavcalhjaselh shi' pava 

avôtjayetacuyelh pa yijutey jayu papi lhcavos shi' papi lhanvaclesjop papi 

c'afoquelhay. 

16Pa yicha'jelh'ac'oya jayu shta avaatsheelh papi acavoselh shi' papi acavoqueyelh, shi' 

pava isis aclôyelh vôcôc shi' pava cuvôyutas, pa yicumjat jayu pa lhech. 

17Pa vattsôôtjatesh jayu shta pava ve'lha t'iya'esh pava napu'nôjesh tô'lha pava 

aclôyelh tashinshtas, pa yamjey jayu avaatsheelh ti nacumjatelh. 

18Pa nalhu ca ayôytantajeshelh pa tôlh'ejop pa lhcaanvacle ti apis ti lhatcume'lheyshi 

avaatsheelh, pa vooy pa Lhcaanvacle tan jayu ca nach'aneshelh'a. 

19Vooy papi lhtachifas ninach'anesha pava yinôôclhanita pa Samuel, pa 

yachajeshjulh: —Tajulhey. Jenelh ca nicaaj pa yinvacle, 

20pa jaspa yijunasheelhjulh pap'elh lhtachifas, jaspa yinvacleeshelh yivaatsheelh pa 

nitsiisclanelhch'e pa lhavoeeshelhyijop pa vatvatclônjayash. 

21Vooy ti nôjeshch'e ti tach'ana pa Samuel pava lhclishay papi lhchifas, pa 

yachajeshemch'e pa Lhcaanvacle, 

22vooy pa Lhcaanvacle pa yicuulh: —Ach'ansha na t'a'lhesh'a pa avoo'mey pa 

lhanvacle. Pa lhechesh pa tayôjijanesh pa Samuel papi israelitas ca napecley'in pava 

lhavtsates yiey pavan tôlhey ts'ivee. 

1 Samuel 9 

Vatvaneelh pa Saúl pa Samuel 

1Pat'ajôôjam pa Benjamín tô'lha pa ve'lha nivacle lhey Cis, pa lhech lhô'sesh pa Abiel 

lhantôcshich'a pa Zeror; lhact'ech'esh pa Becorat, lhaôs pa Afía. Vooy pa Cis uj ti 

lhnôclôjech'esh. 

2Caaj pa ve'lha lhaôs nich'ayech uj ti lhasnôyech, pa lhech lheyesh Saúl. Ampa 

ca'elhchaa papi israelitas ca lhasnôyech'a jan lhjunash pa lhech. Yaash ja lhavôôj pa 

ampapu ca lhavô'jajulh. 

3Ve'lha pa nalhu, pa Cis yivôôm pava lhclôy cuvôyutachey. Pa lhechesh pa yit'esha ja 

lhaôs Saúl: —Ataasclansha'ne ca avooysha'ne java yiclôy cuvôyutachey. Pa aôychi ja 

ve'lha napi yicavos. 

4Pa yich pa Saúl, pa yitsavalhsham pa cotsjaat yie' pava uticuy yi'shi' pa Efraín pa 

naasham pa lhcootsjat ja Salisa; taj ti pa ninvan java cuvôyutachey. Pa naashey shta 

pa lhcootsjat pa Saalim shi' pa Benjamín, pa mônlheesh ti ninvan shta. 

5Pa c'oya ti yamelhey pa lhcootsjat pa Zuf, pa yit'esha pa Saúl pa lhcavo pan 

tanaôycheelh: —Anshi'a ca shnapec, lhayaash ja tata ti ya'shesh ti 

yaychavalhjac'oyaan a'lheesh java cuvôyutachey. 

6Pa yicuulh ja lhcavo: —Yiey nôque yitsaat caaj pa ve'lha yitô'ya pava vaclan pa 

tach'ana lhacôm'a papi nivacle, lhayaash lhacôm'a pava nifac ti vaclan pa ampa ca 

amac'oya. Anshi'a ca lhech shnôcji, lhecha jayu ca natpayajoom pa nôyish pan 

sht'uyey jayu. 

7—Anshi'a ca shnôquey —yicuulh pa Saúl—. Taj ti, ¿she t'e pa ca shtacha'jey jôque 

nivacle? Palha shtanc'ôjesh lhca yucuve yich'e' lha cascatinôj. Ampa ca naaan ca 

shtatisesh jô lhech yitô'ya pava vaclan. 

8Pa yicuulh ja lhcavo: —Caajyam lha yi'shi' na yipôcôt tinshanja lhôse clim. Pa 

shtajutey ja yitô'ya pava vaclan, pa jaspa natpayajoom pa nôyish. 

9(Clech'e ti caaj pa israelita ti yen ti niy'ôsesh pa Dios, pa yit'esh: “Shnôquelhey pa 

ve'lha tavanchay”; jan lhanquey nôqueesh “yitô'ya pava vaclan, lhapesh 

chiyeyiyanesh “tavanchay”.) 

10—Jajulhjatey —yit'esh ja Saúl—. Lhech sht'ajuyshi. Papi napu' pa t'ajuysham ts'ivee 

pa yitsaat pan yie' pa yitô'ya pava vaclan. 

11Meelh ti yitshaam ts'ivee pa yitsaat, pa vacutesh'e ts'ivee yiey pa yuyey'eshi papi 

napu' lhutsjayech vat'acjuja'ne pa niyôsesh ts'ivee: —¿Yiey nôque javanelh'e jayu t'e 

ja tavanchay? 

12Papu lhech pa yicuulh ts'ivee: —Jech, lhavanelh'e jayu yiey na lhatjuyeelhshi. Pa 

ifaclitelhey, ca amelhsham na yitsaat, lhayaash nôqueesh ti yisnatesh pa lhcufayjat 

yiey ja is'ôcji lhtôvash. 

13Meelh ca lhech amtajelh'e avaatsheelh, pa avoolheysha'ne, ca avanelh tatsha ti 

jôjjeclay ninôquey ja is'ôcji lhtôvash ti tsaccun. Papi nivacle ninteesh ca nattsaccun, 

vooy ti yamey pa lhech, lhayaash pa lhech ti t'alh'apee ja vatcufayjat, pa nijooylhach'e 

pa tujeelh japin t'a'lheyjop. Pa lhe'naa ca alhunelh clap nôqueesh, lhayaash ti lhech 

t'ôplhua jayu ca avanelh. 

14Papi lhech mônlheesh ti yich'in ts'ivee ti yitshaam pa yitsaat. Pa yivooyjulh ts'ivee ti 

yamjam pa lhech yitsaat, vooy pa Samuel pa vacutesh'e yiey pa yichey'eshi ti yichey 

pa is'ôcji lhtôvash. 

15Ve'lha pa nalhu tavaya ca namey pa Saúl, vooy pa Lhcaanvacle tanôcliteshem pa 

Samuel pava lhfanisheshem pa yit'esh: 

16“Lhum'ashi ca lhech shnôôvtaj'e pa jacheney jayu na ve'lha nivacle tôlhshaam ja 

lhcootsjat ja Benjamín, pa lhech avenchatesh jayu ca lhanvacleaesh napi yichifas 

Israel lhavos. Jô lhech yilhjenesh jayu na t'unaj napi filisteos, lhayaash ti 

jaycavts'aclayesh napi yichifas ti namyiy nava nicôtsit'esh lhavach ts'ivee.” 

17Meelh ti yi'van pa Samuel pa Saúl, vooy pa Lhcaanvacle pa yit'esh: “Nôque nivacle 

nan jasinôqui'am. Nôque lhanvacleesh jayu napi yichifas.” 

18Palha yama pa chiyuy'ejop'in pa yitsaat pa tac'uya pa Saúl pa Samuel ti yit'esha: —

Jatants'aclan'a, ca apayayam pa yie' pa lhajpôyich pa tavanchay. 

19—Ya lhech yivaatsha jayvanchay —pa yicuulh ja Samuel—. Shiich ca 

anôyineyyic'oya ja is'ôcji lhtôvash pa lhech shtatsaccun'e yiin. Vooy lhum'ashi ca 

nich'a nalhutaja pa c'acu'lhesh jayu lhacôm'a pava ca atsiy'ôstajesh, pa nijooylha ca 

c'avashan ca mô'. 

20Vooy java cuvôyutachey, javan lhavôôm pu'janach'e nôqueesh java nalhus, pa tanca 

aychavalhey'in java lhech, lhayaash ti apis ti chiyvan. Jô'tajesh ti lhacôm'a ti yaash ti 

chiyen napi Israel lhavos ti t'ajuy'a jayu avaatsha shi' japi ajôôjam. 

21Pa yicuulh pa Saúl: —¡Taj ti yivaatsha jatô'lha japi t'ajôôjam ja Benjamín, jan 

ya'sheshc'oya ti tiqu'in jat'ajôôjam japi Israel lhavos! Jô'tajesh ja yijôôjam 

ya'sheshc'oya ti tiqu'in jant'ajô'jesh japi tô'lha ja Benjamín. ¿Ta t'e lhayaash ti 

lhteeshyam lhacôm'a côque? 

22Pa lhechesh pa naac pa Samuel pa Saúl shi' pa lhcavo ti yichaj'ôcji pa c'atsaj'ôcji 

lhtôvash, pa yan'e' pa yaash ti is'e' lhc'o'vat pan yie' papi lhech'e. Papi lhech treinta 

pat'ajôôj. 

23Pa nijooylha pa Samuel ti yit'esha pa vatatash lhavo': —Anchaaj ja t'iya'esh t'asjaan 

jan jajut'ay ti jayeesh'a ca avenchat. 

24Pa nivinshaa ti yicha'jey pa vatatash lhavo' lhpa ve'lha lht'oycha pa yijutshey pa 

Saúl. Vooy pa Samuel pa yit'esha: —Anôque chiyvenchat'am t'ajuy'a. Acuumjulh ca 

atuj, lhayaash yivaatsha ti javenchat'am tatsha ti jaya'lhey napi lhtachifas. Pa tujeelh 

pa Saúl pa Samuel pa lhech nalhu. 

25Pa meelh ti tay'ôcji pa is'ôcji lhtôvash pa yitshaam pa yitsaat, pa yisclan'ec'oya pa 

lhmôjôvat pa Saúl yiey pa lhôtôj'e pa jpôyich, 

26pa vooy pa Saúl pa yijo'ja'ne. Vooy ti nalhu pa tôney pa Samuel pa Saúl yiey pa 

lhôtôj'e pa jpôyich pa yit'esha: —Aneetsham, ca mô' shta. Pa nitshaam pa Saúl. Pa 

nijooylhach'e ti yichvatich'e ts'ivee pa lhech shi' pa Samuel yich'e' pa lhcaavju. 

27Pa meelh ti tayshi ts'ivee pa yitsaat pa yit'esha pa Samuel pa Saúl: —Ayôjia na 

acavo ca ninôyin, vooy avaatsha pa ach'anyijop cum, jen ti janfacl'am nava yit'esh'yi 

pa Dios. 

1 Samuel 10 

Pa Samuel yivenchatesh pa Saúl ti lhanvacleesh papi Israel lhavos 

1Pa lhechesh pa Samuel pa t'acu'mesh'e lhpa tnôjque pa lhape' pa yôtsiysham pa 

lhshatech pa Saúl, pa yit'esha: —Vooy pa Lhcaanvacle navenchatjop nôqueesh ti 

lhanvacle'ash napi lhchifas, Israel lhavos. Avaatsha lhanvacleesh'ajop jayu ca 

alhjenesh japi nilhc'utsfasa japin t'afayelhch'e avôôj. Nôque natôyjatesha pa 

Lhcaanvacle ti nôclitesh'am ti anvacleesh napi lhchifas: 

2Pa nôqueesh pa atanuyic'oya, pa lhavan jayu japi napu' nivacle shalhee'ma ja 

lhanvalheech lhca Raquel, yiey ja Selsa, yi'shi' ja lhcootsjat ja Benjamín. Japi lhech 

yit'eshaam jayu ti apis ti chiyvan java lhavo'tajeysha'ne cuvôyutachey, vooy ja atata 

nilhecha ca naychavalhey'in java lhech vooy avaatsheelh, pa tay'ôtsjanesh'in she pava 

yisnatshelh'am. 

3Vooy ca môtajelh shta ca amtajelhey lhja aacjiyuc encina yiey ja Tabor, pa 

lhavatvanelh jayu japi pu'jana nivacle yichey ja Betel ti yôclôjey ts'ivee pa Dios. 

Ve'lha ja yichaaj jayu java pu'jana tashinshtaychey lhcles, vooy jaelh java pu'jana 

yucuvec vooy jaelh yicha'jesh lhja ftech ja ôtjayetas t'i'. 

4Pa nacjueelh jayu pa yijutelh'ay jayu java napu' yucuvec. Pa acuumjelhjulh. 

5Pa nanjooylha ca amelhey jayu lhja utiyuc lhôse Gabaa yitsôt'ajesh pa Dios, jan 

yie'c'oya ja ve'lha lhanvacleesh japi filisteos. Ca môtajelhsham ja yitsaat pa lhavanelh 

jayu ja ve'lha t'ajôj'esham japi yitô'ya ti vaclan ti tôlhey ts'ivee ja is'ôcji lhtôvash. 

Tanôyinc'oya jayu japi lhech japi nivacle yiclôqui java lhclôy aclojqu'e java lhniyjôy, 

java lhanôtas, java vat'ônjanchey shi' java cuvôyu lhacôsec. 

6Pa lhechesh pa lh'espíritu pa Lhcaanvacle pa nunitjat jayu pa yit'iyjat'atsham jayu 

pava chayjulh jan lhjunash japi lhech, pa nanujatsham jayu pa nich'a ajunash. 

7Meelh ca navclantaj'am cavôque, pa asnatesh pava lheclôjesh ti lhajulhjatey, vooy pa 

Dios yefen'ash jayu. 

8Pa ayishlhaa'ey shta ja Gilgal, yiey jan shtay'eva'ne jayu avaatsha ca 

nanjooylhatajch'e, pa jaycufa'yesh java ca jalhônsham shi' java vatcufayjates t'ajuya ti 

chivataasclaneshch'e. Pa lhech aschie'yic'oya pava napu'yama nalhus, vooy ca 

jamtaj'ay pa jaypaya'am jayu pa ca asnatesh. 

9C'oya ti vaneecjuelh pa Saúl pa Samuel ti yich, vooy pa Dios nivaych'aclajem pa 

lhcachi'; pa lhech nalhu yôfisjatemch'e lhacôm'a pava nôclitem. 

10Pa nijooylha pa Saúl shi' pa lhcavo ti yamelhey pa Gabaa, yiey pa t'ajôj'esham papi 

yitô'ya pava vaclan pa vacutesh ts'ivee. Pa lhechesh pa lh'espíritu pa Dios pa yunitjat 

pa Saúl, pa lhech pa yit'iyjatsham ti yitô'ya pava vaclan, pan lhjunash papi lhech. 

11Taj ti lhacôm'a papi yitô'ya lhapesh ti yivanesh ti vat'iysham ti yitô'ya pava vaclan 

pa yit'eshelh'in pap'elh: “¿She t'e pa vaclanem na lhaôs ja Cis? ¿Lhalhech'e na Saúl 

papi yitô'ya pava vaclan?” 

12Ve'lha papi lhech yie' pa yit'esh shta: “¿She t'e papi lhtataesh napi lhech?” Nôque 

tô'lha papi chiyit'eshaan: “¿Shi na Saúl tô'lha papi yitô'ya pava vaclan?” 

13Nôjeshch'e ti vat'iysham ti yitô'ya pava vaclan, pa yamey pa Saúl pa lhajpôyich. 

14Vooy pa lhatjooc pa niy'ôsesh'in pa lhech shi' pa lhcavo: —¿Ta lhôqueelhshi? Pa 

yicuulh pa Saúl: —Javo'tajelheysha'ne java cuvôyutachey. Taj ti vooy ti niyvanelh, pa 

jôquelhey ja Samuel. 

15Pa yicuulh pa lhatjooc pa Saúl: —¿Ta yit'eshelh'a ja Samuel? Anfacleelhyam. 

16Pa Saúl pa yicuulh pa lhatjooc: —Yit'eshelhyam ti apis ti chiyvan java 

cuvôyutachey. Taj ti pa Saúl ampa ca niteetshe'ma pa lhjunashesh pa lhanvacleyash 

pan t'ônashesh ti tasinôyshem pa Samuel. 

17Pa nijooylha ti tôney pa Samuel papi israelitas, ca nôclôjey ts'ivee pa Lhcaanvacle 

yiey pa Mizpa; 

18pa lhech'e ti yit'esha: —Pa Lhcaanvacle, lh'Dios napi Israel lhavos, yit'esh: 

‘Yivaatsha c'ayjatelhshi ja Egipto avaatsheelh a'israelitaselh, pa c'alhjeneshelhey ja 

t'unaj japi egipcios shi' lhacôm'a japi lhech lhavtsat'e ti nacômclôquielh'in.’19Taj ti 

vooy nôqueesh avaatsheelh pa lhapunelh pa a'Dioselh, ti nalhjeneshelhey lhacôm'a 

java tavijatay shi' java ancômclôniyashelh, pa lhtanueshelhc'oya ti lht'a'lhelha pa 

anvacleelh ca naclôvalhelh. Pa lhe'naa ca môôjelhey t'ajuyish nôqueesh pa 

Lhcaanvacle napi t'ajôôjamsha'ne shi' japi avelhavot'elh. 

20Pa nijooylha ti yiyôjiesha pa Samuel ca ninachey'in lhacôm'a papi t'ajôôjamsha'ne 

Israel lhavos, pa yivo'yeyshi ti chit'acu'ma papi t'ajôôjam pa Benjamín. 

21Pa nijooylhach'e ti yiyôjiesha shta ca ninachey'in papi t'ajôôjam pa Benjamín pa 

yivo'yeyshi ti chit'acu'ma papi lhavelhavot pa Matri, papi lhech yivo'yeyshi ti 

chit'acu'ma pa Saúl lhaôs pa Cis. Taj ti pa vo'tajeysha'ne ts'ivee pa ninvan. 

22Pa niyôseshjop ve'lheeshcum pa Lhcaanvacle ca nitô'ya pa Saúl ca lhech nivan'e 

ts'ivee. Pa yicu'lhesh pa Lhcaanvacle ti apis ti lhech yie' pa Saúl, taj ti vant'ôfiitshi pan 

yie' pava vatcaqueclitôy. 

23Pa lhechesh pa vacumajey ts'ivee ti yayjat'e pan vant'ôfich'e. Pa meelh ti chiychajey 

t'ajuyish pa Saúl papi lhchifas, pa chiyvan ti nilhjunshajulh pap'elh israelitas ti yaash 

pa lhavôôj. 

24Vooy pa Samuel pa niy'ôsshamjop lhacôm'a: —¿Apis ti lhavanelh nan t'acu'meyshi 

pa Lhcaanvacle ca anvacle'ashelh? ¡Nive'lhaa pa israelita ca chinjôney nan lhjunash 

na lhech! —¡Tanshamiiy na lhcaanvacle! —yicu'lhesh ts'ivee papi israelitas. 

25Pa nivinshaa pa Samuel ti nifaclem papi lhchifas pava lhfanishesh lhavach pa 

lhanvacleyash, pa yiisshi pan yi'shi' pa lhqu'isjayanach pa yan'e pa is'ôcji lhtôvash 

yitsôt'ajesh pa Lhcaanvacle. Pa nijooylha ti yiyôjaa pa Samuel ca napecley'in lhacôm'a 

pava lhajpôyjey. 

26Pa yichey shta pa Saúl pa lhajpôyich yiey pa Gabaa, vooy pa Dios yanshi' pa 

lhshamitjayash papi yifiiysha'ne ca jaspa tanaôycheelhsha'ne. 

27Taj ti ni'amajop papi niysisa pava lhclishay ti yit'eshaan ts'ivee: “¿Lhech t'e nôque 

shinalhjensha'ne jayu?” Pa yapun ts'ivee pa ninteesh ca ninvacleyan ts'ivee; taj ti pa 

Saúl ninanch'anjayua. 

1 Samuel 11 

Pa Saúl ti yash'apee papi amonitas 

1Pa Nahas, lhcaanvacleesh'e pa Amón, yichey pa Jabes yiey pa Galaad pa 

vataasclanesha'ne papi lhcavos jaspa t'eclet'a pa yitsaat. Taj ti papi tsitenas'e pa Jabes 

pa yit'esh ts'ivee: —Asnatshelhyam pa chivatpeya'esh vooy yivaatsheelh pa 

acavoseeshelhyijop. 

2Pa Nahas amonita'esh pa yicu'lhesh: —Jasnatshelh'am jayu pa chivatpeya'esh, taj ti 

nayônashelh'am ca acuulhtajelhjulh avaatsheelh ca janclantajshi pa ve'lha atôsejelh 

yiey afayishelh, nôque yifanishelh'ash jaspa chinvapenelh'ash ti a'israelitaselh. 

3Pa lhechesh papi nitaôvclasaesh yiey pa Jabes pa yicuulh ts'ivee: —Ach'anelhjop 

cum pa yôj'e' pava napu'yama nalhus ca chinchentaj papi yayjatch'e lhacôm'a japi yiey 

na lhcootsjat napi israelitas; taj ti ca amtaja papu ca shinefentajesh, pa jôqueshelh'a 

avaatsha. 

4Papi qu'eeyjanjas pa yamey ts'ivee pa Gabaa, pan yie' pa Saúl, pa nifaclemch'e papin 

yie'. Pa lhacôm'a ti ujesh ti yapjayanvatsham'in. 

5Pa lhech t'aplhuqu'e pa Saúl ti tapeclesh pava lhclôy vôcôc yiey pa lhcac'ovat, pa 

tay'ôtsjanesh: —¿She pa tôlh'ejop napi yichifas? ¿Ta t'e lhayaash ti yipvatsham'in? Pa 

nifaclem papi lhchifas pava yit'esha ti nicha'jey papi tô'lhey pa Jabes. 

6C'oya ti yipe'ya pa Saúl cô lhech vooy pa lh'espíritu pa Dios pa yunitjat pa lhech pa 

yamqu'een pa Saúl pa t'asuyi. 

7Pa lhechesh pa t'acum'e pava napu' vôcôc pa yiseejsha'ne pa yichajchiyinesh pava 

t'iyas papi yayjatch'e pan tc'a'e ja lhcootsjat papi israelitas. Pa yit'esh ts'ivee papi 

qu'eeyjanjas: “Côque lhjunash ti chiseejsha'ne jayu pava lhclôy vôcôc papi ninteesh ca 

ve'lhaelhsham ja Saúl shi' ja Samuel, ti voqu'e'.” Pa ujesh ti nijovayshi papi lhchifas, 

pa ve'lha tanu'e ts'ivee papi lhech pan lhjunash pa ve'lha nivacle. 

8Meelh ti yitsjuulh pa Saúl papi lhchifas yiey pa Bezec, pa tayvane papi trescientos 

mil Israel lhavos shi' papi treinta mil tô'lha pa Judá. 

9Pa nijooylha ti yit'esha papin yamey qu'eeyjanjas: —Anfacleem japi tsitenas'e ja 

Jabes: lhum'ashi ca nalhcachitaja ti c'alhjeneshelhey jayu. Papi qu'eeyjanjas pa yich'in 

pa nifaclem ts'ivee papi tsitenas'e pa Jabes, papu lhech pa uj ti nishamesh ts'ivee 

10pa yit'esha pa Nahas: —Lhum'ashi janachelh'ay avaatsha jaspa asnatshelhyam nava 

lhajulhjatey. 

11C'oya ti nalhu pa yisclanvatich'e pa Saúl papi lhcavos pa pu'jana'esh jat'ajô'jesh'e, pa 

yujeey ca nalhua pa yitshaam ts'ivee yiey pa lhcachivatshi pa t'ichavat papi 

nilhc'utsfasa, pa yiclônsha'ne papin yi'shi' amonitas pa yamjey ti nalhcachi. Vooy papi 

mônlhasha'ne pa vacôtsôn'in ts'ivee pa ampapu ca napu'a ca mônlhaa'e papi lhech. 

12Pa nijooylha papi t'ajôôj jô lhtachifas pa yit'esha ts'ivee pa Samuel: —¿Ta yie' 

japuque ninteesh ca casvacleaesh ja Saúl? Anchajeelhnee papuque nivacle ca jaspa 

jaclônelhsha'ne. 

13Taj ti pa Saúl pa tcavoyeshjulh pa yit'esh: —Nôque nalhu ya aj na jayu papu ca 

chinclôn, lhayaash pa Lhcaanvacle ti yilhjenesh nôqueesh napi Israel lhavos. 

14Vooy pa Samuel pa yit'esha lhacôm'a: —Shnôquelhey ja Gilgal ca lhech 

shtatô'lhesh'e pa vatvacleyash. 

15Pa lhe'naa ti lhacôm'a papi lhtachifas ti t'ajuyey'in pa Gilgal, pa lhech yie' ti yiesh'e 

t'ajuyish pa Lhcaanvacle, ti tôneyjop ts'ivee pa lhanvacleyash pa Saúl. Pa nijooylha ti 

yijuteyjop pa Lhcaanvacle pava lhcufayajatesesh ti vaniisclanch'e. Vooy pa Saúl shi' 

lhacôm'a papi Israelitas yamqu'een ts'ivee pa lhshamitjayash. 

1 Samuel 12 

Pa Samuel yijutey ti lhcaanvacleesh pa Saúl 

1Pa nijooylha pa Samuel ti yit'esha ti yiesh'e t'ajuyish lhacôm'a papi israelitas: —

Avaatsheelh lhasvaneshelh ti jaych'aneshelh'a lhacôm'a nava lht'aalhshelh'yi, ti 

javoolhey'am na anvacleelh. 

2Nôque anvacleelh nan nasclanelhch'e jayu. Yivaatsha palha ya c'utsaaj ts'ôquen, taj ti 

napi yicles yielh'atshi avaatsheelh. Yivaatsha c'asclanelhch'een tôlh'e' ti ya'nich'ayech 

jamjey nôqueesh. 

3Pa nôque jôvelh'ajop: Ca javôôttsôtjatajeshc'oya pa lhclô' vôcô ja't'ajesha pa 

cuvôyutaj papu, ja't'ajesha jacômclôquiin papu ja't'ajesha niyisclaneshi papu, 

ja't'ajesha ti jaycuumjulh pava chiycufa'yeshjop pa'na, pa isjop ca at'eshelhayam ti 

yiey t'ajuyish pa Lhcaanvacle shi' na anvacleelh nan chit'acumelheyshi'am, pa vooy 

yivaatsha pa jashayanch'e jayu. 

4—Tanca ve'lheesh ca acômclôy'in, pa tanca shta ca naasclanaeshi papu, pa tanca shta 

ti lhatcuumjulh pa chiycufa'yesh'ôcji pa'na —yit'esha ts'ivee papi lhech. 

5—Vooy pa Lhcaanvacle shi' na anvacleelh nan t'acu'melheyshi'am napi lhech 

tavanchayesh ti tanca nasvaneshelh pava ninasvoyeshch'e —yachajeshjulh pa Samuel. 

—Lhech lhjunash —lhech t'ônashesh ts'ivee. 

6Yit'esha shta pa Samuel papi lhchifas: —Vooy pa Lhcaanvacle pa lhech 

yicumjat'ejop ca Moisês shi' ca Aarón ti yayjat'e ja Egipto capi acchevot'elh 

avaatsheelh. 

7Pa nôqueesh pa ataasclaneshelhsha'ne yiey t'ajuyish pa Lhcaanvacle ca 

shtasinôquielhvatam lhacôm'a java isis java yisnatshelh'am pa lhech shi' capi 

acchevot'elh avaatsheelh. 

8Meelh ca Jacob shi' capi tôlhshaam ti t'ajuyey'in ja Egipto, vooy japi egipcios pa 

yicômclôquiin ts'ivee. Vooy capi acchevot'elh avaatsheelh pa nicôtsit'esh lhavach 

ts'ivee ti yie' t'ajuyish pa Lhcaanvacle. Vooy pa lhech pa yicheney ca Moisês shi' ca 

Aarón capin yayjat'een pa Egipto capi acchevot'elh avaatsheelh. Capi lhech chiyan'e' 

ts'ivee yiey nôque. 

9Taj ti capi lhech ti nitôvacluey ts'ivee pa Lhcaanvacle lh'Dios, vooy pa lhech pa 

yijuteyjop pa t'unaj ca Sísara, ve'lhasham ti lhanvacleesh japi lhcavos ca Jabín, 

lhcaanvacleesh'e ja Hazor, shi' pa t'unaj japi filisteos shi' ca lhanvacleesh ja Moab, 

capin vatclôneelhsha'ne capi lhech. 

10Taj ti nijooylhach'e papi lhech ti yitôôysha ts'ivee yiey t'ajuyish pa Lhcaanvacle ti 

yisnatesh pa sasch'e pa tayjop ts'ivee pa yôclôj pava nalhjunashvatc'oya yichesha 

ts'ivee pa Baal shi' lhpa Astartê, pa t'a'lhey ts'ivee ca nalhjeneshey pa t'unaj papi 

nilhc'utsfasa. Pa tanôôclhanitsha ts'ivee ti yive'lhan ti t'acu'mem'in pa lhech. 

11“Pa lhechesh, pa Lhcaanvacle pa yicheney ca Jerobaal, ca Barac, ca Jeftê shi' na 

Samuel jaspa nalhjeneshelhey avaatsheelh pa t'unaj japi niac'utsfasa, pa nôque 

lhjunash avaatsheelh ti apiiy'elh. 

12Taj ti avaatsheelh meelh ti lhavanelhjulh ca Nahas, lhanvacleesh japi amonitas, ti 

nachelh'ay ti t'ecletelh'a, pa lht'aalhshelh'yi pa anvacleelh ca naclôvalhelh, ca tin'e pa 

caajtaj pa Anvacleeshelh avaatsheelh lhech pa Lhcaanvacle a'Dioselh. 

13Taj nôque yie' na anvacleelh avaatsheelh nan lhatcume'lheyshi. Pa Lhcaanvacle 

nijutelh'am na anvacleelh ti lht'a'lhelha. 

14Nôqueesh tajulhelhey'am ca ôclôjelh pa Lhcaanvacle shi' ca acu'melhem'in, pa 

ach'anelha pa t'ôjôj pa ya aj ca ni'anc'ashameeshelh nava lhayôjijates shi' ca veeelhshi, 

jan ajunasheshelh na anvacleelh ti naclôvalhelh, nava yajulhjatelhey'am ti tô'lha pa 

Lhcaanvacle a'Dioselh. Pa nôque ajunasheelh pa isa'elh'am jayu. 

15Taj ti ca ni'anc'ashamtajeeshelhem, ca vo'ya ca apunelh nava lhayôjijates, vooy pa 

lhech pa naclôyitelh'apee jayu shi' na anvacleelh. 

16“Nôque lhjunash pa ya aj ca ayelh'e nan lhôvelh'e, pa lhavanelh jayu pa yaash ti 

nôclitelh'am pa Lhcaanvacle ti yisnatshelh'am jayu yiey ajuyishelh avaatsheelh. 

17Pa nôqueesh nan t'aplhua ti yôquensha'ne ja trigo pa nintaaj, ¿Yijô'? Taj ti yivaatsha 

jayôney jayu pa Lhcaanvacle pa lhech pa nanchen jayu pava yicuuctenshi shi' pa 

tsha'nu, pa jaspa natôôyshelha avaatsheelh, pan lhjunash ti navanshelh pa 

Lhcaanvacle, avaatsheelh ti niysa' ti lht'a'lhelha na anvacleelh. 

18Pa nivinshaa ti t'a'lhey pa Samuel pa Lhcaanvacle, pa lhech pa nichen tatsha pa 

yicuuctenshi shi' pa tsha'nu. Pa lhechesh pa lhacôm'a papi lhchifas pa uj ti nijovayem 

pa Lhcaanvacle shi' pa Samuel. 

19Pa lhe'naa ti lhacôm'a ti yit'esha ts'ivee pa Samuel: —Atants'acleney'jop pa 

Lhcaanvacle a'Dios napuque acavos, jaspa tanca vafeelhsha'ne; lhayaash lhacôm'a 

nava yisasch'eclelh ti janapshineshelh'e ti jaya'lhelhey na yinvacleelh. 

20Pa yicuulh pa Samuel: —Ya aj ca anjova'yelh'in. Yijô' avaatsheelh ti lhasnatshelh ja 

uj niysa'; taj ti nôqueesh pa ya aj ca atanu'elhc'oya pa Lhcaanvacle, pa acuumjelhem'in 

jô lhacôm'a nava acachiclelh. 

21Ya aj ca avo'elhch'e pava chiydiosiyan yôôlhjôn'in, ti tanca nefenelh pa tanca 

nalhjeneelh, lhayaash pava lhech ti yôôlhjôn'in. 

22Taj ti pa Lhcaanvacle, tajulhey ca ôclôjeshelh na lhey pa ya aj ca ayelhjop jayu; 

lhayaash pa lhech ti yenelh'am avaatsheelh ca lhchifasaelh'ash. 

23Taj ti vooy yivaatsha yisasch'etajeesh pa Lhcaanvacle ca vômeshjop ti 

jaya'lhelhey'am avaatsheelh. Tajulheyam ti qu'eyjatsjaneshelh jayu shta pa afanishesh 

pa is shi' pa yivo'yeshch'e. 

24Avaatsheelh ave'lhanelh ca ach'anelha pa Lhcaanvacle pa acuumjelhem'in pa yijô' 

shi' lhacôm'a pava acachiclelh. Pa ya aj ca antôvacluelhch'e java acloj lhfanishelh'ash 

avaatsheelh. 

25Taj ca aniyitajeshelh ti lhasnatshelh pa niysa' pa chinavômjatelhshivatjuulh jayu na 

anvacleelh. 

1 Samuel 13 

Vatvatclônjayash t'ajuyjulh papi filisteos 

1PJa Saúl pa lhech pitôji pa t'aplhuqu'e ti tôlhesh'e ti lhanvacleesh papi Israel lhavos. 

Pa meelh ti t'ajôôj jô pava lhnincôpesesh ti lhcaanvacleesh, 

2pa t'acumeyshi papi tres mil c'afoquelhay tô'lha papi israelitas. Pa dos mil papi 

mônlheelh'e pa lhech yiey pa Micmas shi' pava uticuy yiey pa Betel, vooy pap'elh mil 

mônlheelh'e pa Jonatán yiey pa Gabaa yi'shi' pa Benjamín. Vooy papi mônlhee 

nivacle pa yiyôjia pa Saúl ti vapecley'in pava lhajpôyjey. 

3Pa Jonatán pa t'eclet'a papi filisteos papi yie' pa Gabaa, pa yipe'ya pap'elh filisteos. 

Pa lhechesh pa tayôjijanesh pa Saúl ca chinfiyuqu'ejop pava vat'ônjanchey pan tuc'a'e 

pa cotsjaat, pa jaspa yitô'ya lhacôm'a papi hebreos. 

4Lhacôm'a papi israelitas ti yitôôysha ts'ivee pa Saúl ti t'eclet'a papi filisteos, pa 

lhe'naa papi filisteos ti vatcônitshielh papi israelitas, pa nôque lhjunash ti tayelhva'ne 

papi lhcavos pa Saúl yiey pa Gilgal. 

5Vooy papi filisteos pa tayva'ne vitsha ti vatclôneelhsha'ne papi israelitas. Caajem 

pava treinta mil caletas t'ajuya pa vatvatclônjayash, pa seis mil papi c'afoquelhay 

cuvôyuyjas pa acloj shta papi vacleetsha'ne pan lhjunash pa josoj yiey lhavôôj pa 

tovôc. Pa nijooylha ti t'ajuyey'in ts'ivee pa Micmas pa lhech yan'e'jop pa t'ichavat, 

yiey pa lhum'ôcjinucjulh pa Bet-avên. 

6Papi israelitas ti yivanjulh pa ts'ufiyjulh pa t'e pa ca lhfanishalhavach ts'ivee ca 

nit'ecletjulh papi filisteos pa nijovayjulh ts'ivee ti vant'ôfiitsha'ne yiey pava 

camamqu'esha'ne shi' pava tinjôquey yiey shta pava uticuy shi' pava tshimch'esha'ne 

shi' shta pava t'itsjes. 

7Pa acloj papi lhech yichey'in pacham pa tovôc yiey pa cotsjaat Gaad shi' pa Galaad. 

Taj ti pa Saúl jôjjeclay mônlhee yiey pa Gilgal, pa lhacôm'a papi lhcavos ti 

ninvô'mesh ti nijovayvatsham'in. 

8Pa lhech mônlhee pa Saúl pava napu'yama nalhus yiey pan yitsjulhem'e pa Samuel; 

taj ti pa Samuel pa ninamey pa Gilgal, pa lhech tôlhesh'e papi nivacle ti yen ti yich'in. 

9Pa lhechesh pa tayôjijanesh pa Saúl pa yit'esh: —Anchajeelhnee nava aclôyelh 

t'ajuya ti chiylhônsham shi' nava vatcufayjatesjop ti chivataasclaneshch'e. Vooy pa 

lhech lhavaatsha ti yilhônsham. 

10Yivaclhitesh atesha pa Saúl ti yilhônsham pa namey pa Samuel. Pa lhechesh pa 

yichjuulh pa Saúl ti t'acuumjulh ti yicju'. 

11Taj ti pa Samuel pa yit'esha: —¿Ta t'e lhayaash ti lhech afanishesh nôque? Pa 

yachajeshjulh pa Saúl: —Meelh ti javan napi nivacle ti nôcjayu'in ts'ivee ti ni'anam 

yiey ja lhetôn'e avaatsha, ti vooy japi filisteos ti tayva'ne ts'ivee yiey ja Micmas, 

12pa jaychavalhemey japi lhech ca ninachelhyi ca nitaanclet'elh'yi yiey na Gilgal, ti 

amyam pa ca yijutey pa Lhcaanvacle; pa lhe'naa ti javatvanesh ti suyeshiyam ca 

jaycufa'yesh yivaatsha pa chiylhônsham. 

13Pa yicuulh pa Samuel: —¡Nava afanish'avach nintajulhey! Ca anc'ashamesh lhôn na 

lhayôjijat pa Lhcaanvacle ti yijutelh'ay, vooy lhavaatsha niyitsjatesh jayu yajatesh na 

anvacleyashjop napi Israel lhavos. 

14Taj ti nôqueesh na anvacleyash tanca amônlhaaesh jayu. Pa Lhcaanvacle vooy jayu 

pa ve'lha nivacle pan yenesh pa yanshi' jayu ti lhanvacleesh japi lhchifas, lhayaash 

avaatsha ti naanc'ashamesh nan yiyôjitajesh'a pa lhech. 

15Pa nivinshaa ti yich pa Samuel ti tay'e pa Gilgal pa yuyey pa nôyish. Vooy papi 

mônlhee lhcavos voqu'e' pa Saúl ti vatclôneelhsha'ne, pa tôlh'e ts'ivee pa Gilgal ti 

t'ajuyey pa Gabaa yi'shi' pa Benjamín. Lhech'e ti yitsjuulh pa Saúl papi lhcavos papin 

tanaôycheelh, papu lhech seiscientos nivacle. 

16Pa Saúl shi' pa lhaôs Jonatán, shi' papi lhcavos papin voqu'e' papi lhech, pa 

mônlheelh'e ts'ivee pa Gabaa yi'shi' pa Benjamín, lhan'e papi filisteos yan'e' pa 

t'ichavat yiey pa Micmas. 

17Lhama'taj papi pu'janasham vatvatclônjayash lhavos filisteos pa tay'een ts'ivee pa 

t'ichavat; pa ve'lha papi lhech pa t'ajuyey pa Ofra, yiey pa cotsjaat lhey Sual, 

18ve'lha pa t'ajuyey pa Bet-horón, vooy pa'elh t'ajuyey lhpa utiyuc lhôse tavashay'apee 

yi'shi' pa Zeboim, t'ajuyey pa am'e pa'na. 

19Jan tc'a'e ja lhcootsjat papi Israel lhavos ampa ca ve'lhaa pa clesanlhiy lhavoaesh, 

lhayaash papi filisteos yaychavalhtajemey papi hebreos ti tanca nasnatesh pava 

clesatas shi' pava lhcôpjec. 

20Lhacôm'a papi israelitas ti tajulhe'mey ti yicheshey papi filisteos pa yeclôsem pa 

lhclesaesh pava cuvôyu lhavjooy, pava lhavjoquitas tanjuyshicham, pava lhnamjay 

shi' pava t'ajuya pava fetatsiy. 

21Napu'esh t'iya'esh ti yishayanesh pa tinshanja clim ti chiyeclôsem pa lhclesaesh 

pava cuvôyu lhavjooy shi' pava joquitas tanjuyshicham, vooy pava namjay pa 

yishayanesh pa ve'lha t'iya'esh tinshanja clim shi' ti yisclaneshch'e pava t'ajuya pava 

vôcôc ti chiytsifesheshch'e. 

22Pa lhe'naa ti nive'lhaa papi tanaôycheelh pa Saúl shi' pa Jonatán ca nicaajem pa 

clesataj shi' pa lhcôpje pa nalhu ti caaj pa vatvatclônjayash. Pa tsi'sheesh papi lhech 

napu' ti caajem. 

23Lhan'e pa ve'lheesh t'ajôôjam papi filisteos pa yicheyshi ts'ivee pan yie' pa Micmas. 

1 Samuel 14 

Pava lhfanishlhavach pa Jonatán 

1Vaclan pa nalhu pa Jonatán, lhaôs pa Saúl, ti yit'esha pa lhcavo: —Ata'lhun ca 

shnôquey pacham na tovôc ca sht'eclet'a jan yie' japi filisteos yiey pacham. Taj ti pa 

Jonatán pa ninanfacleem côque pa lhtata, 

2pan t'ichay'e yiey pa lhavôôj lhpa utiyuc lhôse yiôcji lhpa aacjiyuc lhey granado yiey 

pan yie' ti chit'ôseshch'een pa trigo, tanaôycheelh papi lhcavos seiscientos papi 

nivacle. 

3Pa yichajchiyinesh pa lhcavo pa lhavuyit lheyesh Ahías, pa lhech lhaôs pa Ahitob pa 

lhfacl'aesh pa Icabod, lhaôs pa Finees lhantôcshich'a pa Elí, lhcasinôesh pa 

Lhcaanvacle yiey pa Silo. Papi nivacle nintô'ya pa Jonatán ti yich. 

4Pa meelh pa lhech ti yen ca namey pan yie' papi yovalhc'oya papi filisteos. Yiey pa 

chinash'ejop'in ti chiyuyey lhcaavju pava napu' us utes, lhanquey Boses shi' lhpa Sena, 

5ve'lha lhpa fchenajjulh t'ajuyish'e pa Micmas, vooy lhôj'elh fiyatjulh t'ajuyish'e pa 

Gabaa. 

6Pa Jonatán pa yit'esha pa lhcavo: —Shnôqu'in pa sht'ajuyey pa pachamey pa shtamey 

ca shtavantaj papi yovalhc'oya papi tavujuya. Shinefenesh jayu t'e pa'na pa 

Lhcaanvacle, lhayaash pa lhech ti tanca natvijatayem ca nanjutajjooy pa 

cascôvjoyashjop yiey pa casjooj ti cascloj ja't'ajesha casnapu'. 

7—Asnatesh lhacôm'a nava caaj ti lhaychavalhey, vooy yivaatsha pa qu'efen'ash 

lhacôm'a pava afanishesh'avach —yicuulh pa lhcavo. 

8Pa lhechesh pa yit'esha pa Jonatán: —A'va, shtana'shey pacham jan yie' japi nivacle, 

ca shtavatvanjiyinesh. 

9Ca niteetajeshjoo ti shinch'anjatlhavjop ca ninachtajjooy yiey pa shnôv'e' pa lhech 

casmônlhaaelh'e pa tanca shtavoqu'e pan yie' ts'ivee. 

10Taj ti ca niteetajeshjoo anachelh, pa lhech casfanisha catsivach, lhayaash côque ti 

nôcliteshjoom pa Lhcaanvacle ti nijutjooy jayu pa cascôvjoyash. 

11Nôque lhjunash papi lhech napu' ti nôôyjop ts'ivee pan yie' papi filisteos ti 

yovalhjulh ts'ivee. Papuque ti yivanjulh ts'ivee pa yit'esh: “A'va, palha taych'een napi 

hebreos nava tinjôquey navan vant'ôfich'e ts'ivee.” 

12Pa nivinshaa ti tônelh'in pa Jonatán pa lhcavo: —¡Anachelhey nan jôvelh'e, ca 

janfaclelhch'e'am pa'na.! Pa lhechesh pa Jonatán pa yit'esha pa lhcavo: —

Atatvoyich'e, lhayaash pa Lhcaanvacle ti yijuteyjop jayu pa t'unaj napi lhech napi 

israelitas. 

13Pa Jonatán pa t'afcoselh'apee ti voqu'e' pa lhcavo. Vooy papi nicôtjatch'esha'ne pa 

Jonatán vooy pa lhcavo yiclônsha'neen tatsha. 

14Côque vatjutsa'esh ti t'eclet'a pa Jonatán shi' pa lhcavo ti yiclônsha'ne tatsha capi 

veinte nivacle. 

15Lhacôm'a papi yiey pa vat'ichavat ti yichc'oyaan pa lhech, pa uj ti nijovay'in ts'ivee. 

Yiey pa t'ajôj'esham papi c'afoquelhay shi' papi vatvatclônjayash lhavos filisteos pa 

nijovayvatsham'in shta. Lhech t'aplhuqu'e ti nayuuynayuych'e na cotsjaat, pa 

yivclanjatem pa uj t'ajovayi ts'ivee. 

16Vooy papi yovalh'apee pa Saúl papin yiey pa Gabaa yi'shi' pa Benjamín, pa 

yivanjulh ts'ivee papi filisteos ti yuyvatsham'in ti vacumajvatich'e. 

17Pa lhechesh pa Saúl ti yit'esha papi lhcavos papin tanaôycheelh: —Aclôvalhelhch'e 

ca avantajelh pa yie' papi amc'oya napi shtantsot'ajesh. Pa meelh ti yijôchich'e pa 

yitashc'oya ts'ivee pa Jonatán shi' pa lhcavo. 

18Pa lhech nalhu lhpa vatcaqueclitôshi yeclônilh yitsôt'ajesh pa Dios ti yi'shi' papi 

israelitas, pa yit'esha pa Saúl pa Ahías: —Nôque anchajelh'e lhja vatcaqueclitôshi 

yeclônilh yitsôt'ajesh pa Dios. 

19Taj ti meelh pa Saúl ti tasinôytajelh pa vatcasinô pa yuyvatsham'in papi tô'lha pa 

t'ichavat papi filisteos ti tanapshin'e papi namey. Pa lhechesh pa yit'esha pa Saúl pa 

vatcasinô: —Ya aj na ca nôque anchaj'e. 

20Pa nivinshaa pa Saúl shi' papi lhcavos ti tayelhva'ne ti yichjuulh papi 

vatclôneelhsha'ne. Papi lhech ti yuyvatsham'in ti yi'shi' papi filisteos pa vapecva'ne ti 

vatclônsha'ne ts'ivee. 

21Jô'tajesh papi hebreos papi clech'e ti yi'shi' papi filisteos pa tanu'jam papi lhech papi 

lhcavos pa ve'lha t'ôselh'e pap'elh israelitas pa tanaôycheelh pa Saúl shi' pa Jonatán. 

22Pa meelh papi israelitas papin vant'ôfich'e pava uticuy yi'shi' pa Efraín ti yaya'esh 

papi filisteos ti yiclôt'in, pa nachey ts'ivee ti yijôyjan apee pa vatclôneelhsha'ne shta. 

23Pa vatvatclônjayash pa caju' pa china'shesh'e ti yiey pa Bet-avên, vooy pa 

Lhcaanvacle pa yilhjenesh papi Israel lhavos pa lhech nalhu. 

Pava yit'eshjop pa Saúl 

24Taj ti papi israelitas pa uj ti yulhôs pa lhech nalhu, pa ampapu ca nic'alhtana pa 

vatôc, lhayaash pa Saúl ti apis ti lhech t'ônashesh ti yit'esha papi lhchifas: “Chiypôfiyu 

papu ca nitujtaj pa'na ti jôjjeclay ti ninuuta, ti jôjjeclay niyitshaayjulh japi 

niyc'utsfasa.” 

25Vooy papi lhcavos ti yamey pa yita' pan yie' pava shnacuvjatas yiesh'e cotsjaat pava 

lhaychey. 

26Pa meelh ti yitshaam papi nivacle pa yita' yi'shi' pava shnacuvjatas tapoojqu'esha'ne 

pa t'i', pa ampapu ca nen ca nic'alhtanshi tôlh'ejop ti nijovayem pa vat'ônashesh. 

27Taj ti pa Jonatán ti ninpe'yeesh pan t'ônashesha pa lhtata papi lhcavos, pa 

yiccheesheyshi pa lhavcôjat pa yamjatch'e pa yôj'esha'ne pa shnacuvjataj t'i' pa 

nap'u'eshch'e pa lhech, pa lhech pa yunitjat tatsha. 

28Pa lhechesh pa ve'lha tô'lha papi c'afoquelhayesh israelitas pa yit'esha: —Ja atata 

apis ti nifaclem napi lhcavos ja t'ônasheshem, yit'esha papu ca nitujtaj pa'na pa 

chinpôfiyu jayu. Pa lhe'naa napi nivacle ti uj ti yulhôs. 

29Pa yicuulh pa Jonatán: —Ja tata tôlhe'ma jayu ti yitesheyan napi lhtachifas. A'va 

ts'unitjat shta ti jac'alhtana ja tiqu'in shnacuvjataj t'i', 

30pa ya'shesh jayu napi nivacle ca nitujtaj nôqueesh cava nijôclesh papi nilhc'utsfasa. 

¡Ya'shesh jayu ti chiyashjat'apee japi filisteos! 

31Pa lhech nalhu papi israelitas pa yash'apee papi filisteos ti vatclôneelhsha'ne yiesh'e 

pa Micmas yamja pa Ajalón. Taj ti papi vatcavos israelitas pa uj ti yulhôs 

32pa nôque lhjunash ti yôjesh'esha'ne ti t'atshaayjulh ti yichajc'oyaan pava nijôclesh 

papi nilhc'utsfasa, pa yichaaj ts'ivee pava tashinshtas, pava vôcôc shi' java lhcles pa 

yise'jey ts'ivee java lhavoc ti yinesh'e na cotsjaat, pa tujesh ts'ivee pa t'asjaan pava 

lhavoyey lhacôm'a. 

33Taj ti nayie' papi yicheyjop pa Saúl pa yit'esha: —Napi nivacle t'ajuyjulh pa 

Lhcaanvacle, lhayaash ti tujesh ts'ivee ca t'asjaan cava lhavoyey. Pa lhechesh pa 

yit'esh ja Saúl: —¡Avaatsheelh lhatjuyelhjulh na vatyôjijat! Anchajeelhnee ca nôque 

ant'uelh'e lhpa uj utej. 

34Pa asinôyshem shta napi nivacle ca anfacleem ca ve'lhaa ts'ivee ca nanchaajnee pa 

lhclô' vôcô ja't'ajesha pa tashinshtaj jaspa aclônelh avaatsheelh pa atujelh, pa tanca 

ajuyshelhjulh pa Lhcaanvacle ca atujtajeshelh pa t'asjaan pava lhavoyey. Pa lhech tulh 

pa ve'lha ts'ivee ti yichajey'in pa lhclô' vôcô pa lhech yiclôn'e ts'ivee. 

35Vooy pa Saúl tô'lha ti yisnatshem pa lhcufayjavat pa Lhcaanvacle, pa lhech 

vatjutsa'esh ti yisnatshem. 

36Pa nijooylha ti yit'esha shta pa Saúl: —Shnôquelheyshi nôque tulh ca shtanachan 

japi filisteos ca sht'ash'apee pa shtamjey ca ninôôctajulh pa nalhu, pa ya aj na papu ca 

shtamônlhanit. Pa lhacôm'a ti yachajeshjulh ts'ivee: —Asnatesh pan lhajulhjatey. Taj 

ti pa vatcasinô pa yit'esh: —Shtajutsjat cum pa shtaniy'ôsey pa Dios. 

37Pa lhechesh pa Saúl pa niy'ôseshey pa Dios: —¿Tajulhey ca janachaney t'e japi 

filisteos? ¿Lhjuteyam jayu t'e pa t'unaj napi israelitas? Taj ti pa Lhcaanvacle pa 

nincu'lhesh pa lhech nalhu. 

38Pa lhechesh pa yit'esh pa Saúl: —Anc'uyeelhnee lhacôm'a japi lhanvaclesesh napi 

vatcavos, pa avoolheysha'ne pa yie' papi yisnatesh pa sasch'e nôqueesh. 

39¡Jetônjop pa Lhcaanvacle, lhavqu'ilhjenaj japi Israel lhavos, lha'ma ca lhecha lhôn 

na yaôs Jonatán pa tajulhey ca chinclôn! Pa ampapu papi lhcavos ca nicu'lhesh; 

40pa lhe'naa pa Saúl ti yit'esha lhacôm'a papi israelitas: —Nôque avayelhshi 

avaatsheelh, pa nôque jayvayeelhshi jayu na yaôs Jonatán yachi' shta. —Asnatesh pan 

tajulhjatey —yicuulh papi lhcavos. 

41Pa lhechesh pa yisitsenesh pa Saúl: —Lhcaanvacle, lh'Dios napi Israel lhavos, ¿ta t'e 

lhayaash ti naacuulhjulh nôqueesh na acavo? Asnatesh pa yijô' ti yivo'yesh'ôcji. Pa 

yivo'yesh ti yitsavalh pa Jonatán shi' pa Saúl, pa vooy papi lhchifas pa amji. 

42Pa nijooylha ti yit'esh pa Saúl: —Pa atsu'jelh na yaôs Jonatán yachi' shta. Pa 

yivo'yesh ti yitsavalhshi pa Jonatán. 

43Jô lhech Saúl pa yit'esha ja Jonatán: —Atatfaclesh'yam pa afanish'avach. Pa 

tatfacleshem pa Jonatán: —Yijô' ti jac'alhtana ca tiqu'in shnacuvjataj t'i' ti 

jaccheesheyshi na yôj'e'sha'ne na yivcôjat nan jachaajyich'esha'ne. Taj ti nôque jôv'e' 

tajulheyam ca javaf. 

44Pa yisitsenesh pa Saúl: —¡Nivalhtajeshyi pa Dios pa tavijatay ca nichinaclôna, 

Jonatán! 

45Taj ti papi lhchifas pa yicuulh pa Saúl: —¡Tam'ey ti istajajop t'e ca chinclôn na 

Jonatán, ti yaash pa lhcavjoyashem napi Israel lhavos! ¡Ya aj na côque! ¡Tôlhesha pa 

lhamônlhajayash pa Lhcaanvacle, ti tan jayu ca ninata cotsjaat pa tanca lhecha pa 

ve'lha lhayees! Lhayaash na lhfanishlhavach nôqueesh lhech lhfanisheshem ti 

yefenesh pa Dios. Pa nôque lhjunash papi lhchifas ti ninteetshem ca chinclôn pa 

Jonatán. 

46Vooy pa Saúl pa lhech t'aplhuqu'e ti vômeshjop ti nachantaj papi filisteos, papi 

lhech pa vapecley'in pa lhcootshjat. 

47Pa nôque lhjunash pa Saúl ti yi'shi' ti lhanvacleesh papi Israel lhavos. Pa ampa ca 

ninasheesh'e ti vatclôneelhsha'ne papi nilhc'utsfasa, papin yie' pa Moab, pa Amón, pa 

Edom, pa chinvalceyanesh pa Soba shi' papi filisteos. Pan yie' pava yichey'in pa 

yash'apeeen. 

48Pa tayelhva'ne papi lhcavos ti yash'apee pa Amalec, pa nôque lhjunash ti 

yilhjeneshey papi Israel lhavos papi nachtajey'in nilhc'utsfasa. 

49Papi lhcles pa Saúl: pa Jonatán, pa Isúi shi' pa Malquisúa. Vooy papi napu' lhcles 

ôcjeclôy: lhpa Merab, lhpa c'utsjaesh shi' lhpa Mical, taôvclajesh. 

50Lhpa lhch'acfa pa Saúl lheyesh Ahinoam, lhôse pa Ahimaas. Pa ve'lhesham ti 

lhanvacleesh papi lhcavos lhey Abner, lhaôs pa Ner, lhatjôôc pa Saúl. 

51Pa Cis, lhtata pa Saúl, shi' pa Ner, lhtata ja Abner, papi lhech lhcles pa Abiel. 

52Pa vatvatclônjayash t'ajuyjulh papi filisteos uj ti tavijatay pan t'aplheeshch'e pa 

lhamônlhajayash pa Saúl; pa lhe'naa pa Saúl ti yivaclhitshamjop papi lhcavos 

jant'ajôôj papi nivacle t'unvatsham'in yifiiysha'ne shta. 

1 Samuel 15 

Pa Lhcaanvacle tcavoyjulh pa Saúl 

1Ve'lha pa nalhu ti yit'esha pa Samuel pa Saúl: —Pa Lhcaanvacle tsichen'ay ti 

chinavenchatesh ti lhanvacleash napi Israel lhavos, napi yitsôt'ajesh. Pa lhe'naa ti 

ach'ana pava yit'esha pa Lhcaanvacle. 

2Nôque yit'esh pa Lhcaanvacle ampa ca nivijatan: ‘Jaclôyitesh jayu japi amalecitas 

pava ca lhfanishtajeeshem napi Israel lhavos. Japi lhech yishiyanem ts'ivee ja lhnôyish 

ti tôlhey'in ja Egipto. 

3Pa lhe'naa ca meelhey ca eclet'elha; pa aclafjaneshelhch'e lhacôm'a java yi'van pa 

avômjatelhsha'ne, pa ya aj ca acavts'aclayeshelh. Aclônelhsha'ne japi yitsjôy, shi' japi 

ôcjeclôy, japi taôvclas shi' shta japi nich'a nivat'as, shi' java lhclôy vôcôc, shi' java 

tashinshtas, java camellos shi' java cuvôyutas.’ 

4Pa Saúl pa tayôjijanesh ti chitôney papi lhchifas ti yie' pa Telaim. Papi lhech 

doscientos mil nivacle vacleetsha'ne shi' papi diez mil tô'lha pa Judá. 

5Pa nijooylha ti t'ajuyey pa Saúl pa lhavtsaat pa Amalec pa tc'aeva'ne papi lhcavos 

shalheema pa tovôc, 

6pa yit'esha papi quenitas: —¡Atanu'elh! ¡Pa ayelhshi napi amalecitas, jaspa tanca 

chinaclôfjaneshelhch'e ca chintiftaj'e napi lhech, lhayaash avaatsheelh lhasnatshelhem 

ja is napi israelitas ti tôlhey'in ts'ivee ja Egipto! Vooy papi quenitas pa tanuc'oya 

ts'ivee papi amalecitas. 

7Pa lhechesh pa t'eclet'a pa Saúl papi amalecitas tôlhesh'e pa Havila yamjey pa 

chiyuy'een pa Shur, yiey pa yôj'esha'ne pa Egipto, pa yash'apee ts'ivee lhacôm'a. 

8Pa t'acum'e ti yôcfa' pa Agag, lhanvacle papi lhech pa yiclônesha'ne ts'ivee pava 

lhclesatas lhacôm'a papi lhcavos. 

9Taj ti pa Saúl shi' papi lhcavos pa yimônlhanit ts'ivee pa Agag, pa ninclônsha'ne shta 

pava isis tashinshtas, nilhecha pava vôcôc pa nilhecha shta pava lhcles yilhavunsha'ne, 

pa nilhecha shta pava tashinshtas, pa ninvômjatsha'ne shta pava lhcôquicletôy isis, 

lha'ma ti yivômjatajsha'ne ts'ivee lhacôm'a pava niysisa shi' pava a'lheesh ca isisa. 

10Pa lhechesh pa tasinôyc'oya pa Lhcaanvacle pa Samuel pa yit'esha: 

11—Caclecyam na yifanishtajesh ti janvacleyan ja Saúl, lhayaash ti tanu'yic'oya pa 

ninôfisjatch'e nava jayôjitajesha. Vooy pa Samuel pa uj ti tavijatayem pa yicheshch'e 

pa tulh ti t'a'lhey pa Lhcaanvacle. 

12C'oya ti nalhu pa vatchiyôfey ti yichey pan yie' pa Saúl, taj ti pa chinfacleem ti 

yichey pa Carmel, pa lhech yie' ti yinenjatchisham lhpa ve'lha utej t'ajuya pa 

chiyaychavalheshch'e, pa nijooylha ti tapecleyshicham pan tavayshi pa Gilgal. 

13Pa lhechesh pa yichey pa Samuel pan yie' pa Saúl, pa lhech pa yit'esha: —Pa 

Lhcaanvacle yi'isinat'am. Yivaatsha apis ti c'ôfisjatch'e nava niyôjiesh'yi pa 

Lhcaanvacle. 

14—¿She t'e na pavôque t'eysheych'e tashinshtas shi' pava t'eysheych'e vôcôc ti 

jape'ya? -yachajeshjulh ja Samuel. 

15—Janchajelhc'oya ja Amalec —yicuulh pa Saúl—, lhayaash napi nivacle 

yisclansha'nejop nava isis tashinshtas shi' nava isis vôcôc yijuyjata ca nitisesh pa 

Lhcaanvacle a'Dios. Taj ti cav'elh pa jatifelh'e. 

16—¡Acano'a, janfac'am jayu java yit'esh'yi pa Lhcaanvacle côque tulh!— yishanat pa 

Samuel. —Asinôy —yicuulh pa Saúl. 

17Pa yit'esha pa Samuel: —¿Tan t'e ca avaatlheclôjesh ti tiqu'in'esh pa ajunash? Taj ti 

lhamey ti anvacleesh na t'ajôôjam napi israelitas, pa vooy pa Lhcaanvacle 

navenchatjop ti lhanvacleash napi Israel lhavos. 

18Pa nôqueesh pa Lhcaanvacle ti nachen ti yiyôjiesh'a ca atifch'een napuque sasch'e 

lhavos amalecitas shi' ca eclet'a pa amjey ca atiftaj'e napi lhech. 

19¿Ta t'e lhayaash ti nianc'ashamesh nava yiyôjitajesh'a, pa lhavatmônlhanitesh nava 

lhanjôclesh napi naac'utsfasa, niysa'em nava lhasnatesh ti navanesh pa Lhcaanvacle? 

20Pa yicuulh pa Saúl: —Yivaatsha tsiqu'ishameshem nava niyôjiesh'yi pa 

Lhcaanvacle, pa c'ôfisjatem nava tsichenesh pa lhech ti niyôjiesh'yi: Pa janchaajnee ti 

c'ôcfa na Agag, lhanvacle na Amalec, pa jatifch'een capi amalecitas. 

21Taj ti napi vatcavos mônlheesh nava tashinshtas shi' nava vôcôc, nava isis ti 

chiyetôntajjop ca chintifch'een, pa yijuyjata ti lhcufayjatesesh ti yôclôjesh pa 

Lhcaanvacle a'Dios yiey ja Gilgal. 

22Pa lhechesh pa yit'esh pa Samuel: “Ya'shesh ti nishamitjat pa Lhcaanvacle pa 

vatc'ashamjayash pa nilhecha pava chiycufa'yesh pava vatcufayjatesesh ti 

chiylhônsham; ya'shesh'apee ca chinanc'ashamem shi' ca chinch'ana a'lheesh pava 

chiycufa'yesh pa lhôtje pava tashinshtas. 

23Lhjunasheshjulh papi yisnatshem pa niysa' ti ojey ti t'ajuyjulh pa lhech nan lhjunash 

papi vôntôyitesh pa lhavitôyjayash; lhjunashjulh pan yie' papi yôclôj pava 

chiydiosiyan pa lhech lhjunashjulh ti ninanc'ashamem. Nan ajunash avaatsha ti 

lhatcavooyjulh nava lhayôjijates, pa nôqueesh pa lhech pa tcavoyesh'ajulh ti 

alhcaanvacletajesh.” 

24Pa lhechesh pa yit'esha pa Saúl pa Samuel: —Jech, jasnatesh pa sasch'e, 

janashjat'apee nava niyôjiesh'yi pa Lhcaanvacle shi' nava lhniyôjiesh'yi, lhayaash ti 

ts'ijovayjulh napi nivacle pa jaych'anesha ca t'a'lhesh'yi. 

25Taj ti yivaatsha jatants'aclan'a ca avômjatch'eyam na yisasch'e secl'esh ca atsôôychi 

ca japectaj pa jôclôj pa Lhcaanvacle. 

26—Tan jayu ca c'aôychi ca mapectaj —yicuulh ja Samuel—, lhayaash avaatsha ti 

lhatcavooyjulh na lhayôjijat pa Lhcaanvacle, vooy nôqueesh pa tcavoy'ajulh ti 

lhanvacletaj'ash napi Israel lhavos. 

27Vooy pa Samuel pa t'ajuy ti yich, taj ti pa Saúl pa t'acu'meshch'e pa yôj'e'sha'ne lhpa 

t'uyjatshi ti yic'asatch'e. 

28Pa lhechesh pa Samuel pa yit'esha pa Saúl: —Pa lhech lhfanish'ash jayu pa 

Lhcaanvacle ti yic'astesh'atapee nôqueesh na anvacleyashjop napi Israel lhavos. Pa 

nijôcl'ash pa yijutem jayu pa ve'lha natsôt'ajesh achifa pan ya'shesh'ac'oya pa 

lhjunash. 

29Lhayaash pa Dios, pan yôclôjesh napi Israel lhavos, tanca nôôlhjôn'in pa tanca 

nanvaych'aclaj, lhayaash pa lhech tanca lhjunashjulh pa nivacle ti tatvaych'aclajesh. 

30—Jasnatesh pa sasch'e —yachajeyjop ja Saúl—. Lhayaash ti jatants'aclansha yiey 

t'ajuyish napi nitaôvclasaesh Israel lhavos yiey t'ajuyish shta lhacôm'a napi yichifas pa 

lhetipaa ca nach'anyi ti ya lhcaanvacleesh. Nôque lhjunash ca atpec'yi ca shtatanôychi 

ca jôclôjey pa Lhcaanvacle a'Dios. 

31Pa Samuel pa vapeclelh pa Saúl, pa lhech pa yôclôj pa Lhcaanvacle. 

32Pa nijooylhach'e ti yiyôjaa pa Samuel: —Anchaaj'yi ca an'eyijuyish pa Agag, 

lhanvacleesh pa Amalec. Pa Agag pa cano ti yie' t'ajuyish pa Samuel, pa 

yaychavalhtajey ca ama pa ca lhanfanasha ca chinclôn. 

33Taj ti pa Samuel pa yit'esh: —Na aclesataj lhavôômjop japi acloj ôcjeclô nôj'e' capi 

lhcles. Pa lhjunashjulh jayu papi lhech lhpa amimi. Pa ampa caelhchaa, pa Samuel pa 

yit'ovôssha'ne yiey pa Gilgal ti yiesh'e t'ajuyish pa Lhcaanvacle. 

34Pa nijooylha pa t'ajuyey pa Ramá, vooy pa Saúl pa vapecley pa lhajpôyich yiey pa 

Gabaa lheyesh Saúl. 

35Vooy pa Samuel pa tanca napecley t'ôyish'e pan yie' pa Saúl, lha'mataj ti caajtajem 

pa uj lhtacshinjayash ti vooy pa Lhcaanvacle ti nivaych'aclajc'oya pa lhfanishesh pa 

Saúl ti lhanvacletajesh papi Israel lhavos. 

1 Samuel 16 

Pa David chiyvoyjateshch'e ti lhcaanvacle 



553 

 

 
Nivacle Bible  

© 1994,  Sociedades Bíblicas Unidas. 
 

 
 

 

1Pa Lhcaanvacle yit'esha pa Samuel: —¿Ta t'e ca aplhuaeshch'e na atacshinjayash ti 

tôlh'ejop ja Saúl? Yivaatsha niyit'esh jô lhech ca lhetlha nôqueyshi ti lhanvacleesh 

napi Israel lhavos. Meey, ca apontesh pa lhape' lhpa vôcô lhac'u', pa meey ja 

lhajpôyich ja Isaí, jô lhech yie' ja Belên, lhayaash ti apis ti javooyshi ja ve'lha lhaôs ti 

lhcaanvacleesh jayu. 

2—¿Ta t'e yifanishesh jayu ca jôquey? —yicuulh pa Samuel—. ¡Ca nitôôytaja ja Saúl, 

pa tsiclôn jayu! Pa yicuulh pa Lhcaanvacle: —Acum'e lhja ve'lha vôcô lhôse pa 

acufayjat'eesh. 

3Pa nanjooylha pa a'lhey ja Isaí ca asnatajesh pa acufayjat, pa vooy yivaatsha 

janfac'am pa afanishesh jayu. Pa avoyjateshch'e ti lhcaanvacleesh pan yie' ti 

c'ayôjiesh'a. 

4Pa Samuel yisnatesh pan t'ônashem pa Lhcaanvacle ti yiyôjiesha. C'oya ti yamey pa 

Belên pa yichjuulh papi nitaôvclaseesh yi'shi' pa yitsaat ti yicju'vatam, taj ti 

nijovayem, pa niy'ôs ts'ivee: —¿Lhnatshelh'yiy t'e pa vatcanoyash? 

5—Jech, lhech lhjunash —yicuulh pa Samuel—. Janachey pa yicufayjat'em pa 

Lhcaanvacle. Avat'isinatelh pa shtatanôycheelh ca anachelhjop pa yicufayjat. —Pa 

nijooylha pa Samuel ti yi'isiyan pa Isaí shi' papi lhcles, pa t'a'lhajop pa lhcufayjat. 

6C'oya ti yamey ts'ivee, pa yi'van pa Samuel pa Eliab pa yaychavalhtaja ca lhecha: 

“Lhech t'ejum nôque nivacle jan vooyshi pa Lhcaanvacle ti lhcaanvacle jayu.” 

7Taj ti yit'esha pa Lhcaanvacle: “Ya aj ca ovalhey na lhjunash nilhecha shta na 

lhavôôj, lhayaash yivaatsha ti jaycavooyjulh. Ya aj ca eneyshi pa nivacle pa lhjunash; 

lhayaash na nivacle ti yovalhey pa ti lhjunash pa ti yi'van, taj ti vooy yivaatsha 

jovalhey pa lhjunash pa lhcachi'.” 

8Pa lhechesh pa tôney pa Isaí pa Abinadab, pa yan'e t'ajuyish pa Samuel; taj ti pa 

Samuel ninlhechinat: —Tanca lhecha lhavaatsha ca nivooyshi pa Lhcaanvacle. 

9Pa nijooylha ti yan'e' t'ajuyish shta pa Isaí pa Sama; taj ti pa Samuel yit'esh: —

Nilhecha shta nôque ca chinvooyshi. 

10Pa Isaí yan'e t'ajuyish pa Samuel papi napu'yama lhcles, taj ti pa Samuel yit'esha ti 

nive'lhaa napi lhech ca nivooyshi pa Lhcaanvacle. 

11Pa yôjesh'esha'ne ti niy'ôsesh: —¿Ampapu t'e caelhchaa ca aclesa? —Ve'lha ja 

amc'oya, ja taôvclajesh, jô lhech yiclôvalh java tashinshtas— yicuulh pa Isaí. —

Avancachench'e ca chinvooy —yit'esha ja Samuel—, jôjjeclay nishtatô'lhesh'e na 

casc'ayeshva'ne vooy ca ninamtaj. 

12Pa Isaí vancachench'e ca chinachaj. Pa lhech tiqu'in yuc'apee pa t'ôj pa is ti 

chiyivan. Pa lhechesh pa yit'esha pa Lhcaanvacle pa Samuel: —Lhech na lhech. 

Avatsavat ca avoyjateshch'e na lhech ti lhcaanvacleesh. 

13Pa tatsha pa Samuel pa t'acum'e lhpa vôcô lhac'u' yich'e' pa lhape', pa yiesh'e 

t'ajuyish papi lhcheclavot pa yivoyjateshch'e ti lhcaanvacleesh pa nich'ayech, pan lhey 

David. Pa lhech t'aplhuqu'e ti namey pa lh'espíritu pa Lhcaanvacle pa yunitjat pa 

lhech. Meelh ti nôjeshch'e pa vaneecjuelhsha'ne pa Samuel pa vapecley pa Ramá. 

Pa David t'acu'mem'in pa Saúl 

14Taj ti pa lh'espíritu pa Lhcaanvacle apis ti tayjop pa Saúl, pa vooy pa niysa' espíritu 

pa yivashanem pa Lhcaanvacle pa yanshi'. 

15Pa lhe'naa papi yi'shi' pa lhcumjayash pa yit'esha: —Na lhjunash ti lhavan, 

yinvacleelh, caaj pa espíritu niysa' pan yivashan'am pa Dios pa yan'atshi avaatsha. 

16Pa lhe'naa ca ayôjiesha avaatsha napuque acavos ca nivooy'am pa yie' pa ve'lha 

yiclôqui pa cuvôyu lhacôôs, ca jaspa niclôqui'am ca namtaj'a pa niysa' espíritu, pa 

jaspa nashamitjat jayu. 

17—Istaa ca avooylheyam papi yitô'yish jum ti yiclôqui pa cuvôyu lhacôôs pa 

anchajeelh'yiy —yicuulh pa Saúl. 

18Pa lhechesh pa ve'lha papi lhech pa yit'esh: —Yivaatsha ja'van ja ve'lha lhaôs ja Isaí 

yiey ja Belên, yitô'yish jum ti yiclôqui; shi' shta jô lhech vatvatclônjayash lhavo' yifiiy 

pa is ti tasinôy; is shta ja lhavu'vat pa yefen shta pa Lhcaanvacle. 

19Pa lhechesh pa vancachenjaney pa Saúl pa Isaí, ca jaspa nanfacleem: “Anchen'yi pa 

aôs David, pan yiclôvalh pava tashinshtas”. 

20Pa Isaí pa yicheney pa lhaôs David pa Saúl. Pa lhech yicheney shta pa Saúl pa ve'lha 

cuvôyutaj chiyan'apee pava yucuvec, pa ve'lheesh shta lhpa ftech pa ôtjayetaj t'i' pa 

ve'lha shta pa tashinshtaj lhaôs. 

21Pa nôque lhjunash pa David ti yiesh'e t'ajuyish pa Saúl pa yefenesh pa lhcumjayash. 

Pa Saúl ti yamey pa yen jum pa yit'esha ti lhcavo'esh. 

22Pa Saúl pa yicheney pa lhcliish pa Isaí, pa t'aalhsha pa David ca yaajlhajop pa lhech, 

lhayaash ti uj ti nichayu'esh. 

23Pa nôque lhjunash, ti namaan pa espíritu niysa' pan yivashanem pa Dios pa Saúl, pa 

David pa t'acum'e pa cuvôyu lhacôôs pa yiclôqui. Pa lhech yishamitjat'in pa Saúl pa 

cano'in, pa espíritu niysa' pa tayjop'in pa lhech. 

1 Samuel 17 

Pa David yifiiy ti vatachifa 

1Papi filisteos nayjatva'ne papi lhcavos c'afoquelhay ca jaspa nivatclônsha'ne pa 

tca'eva'ne pa Soco, pa lhech yitsaat yitsôt'ajesh pa Judá. Pa lhech t'ichay'e yiey pa 

Efes-damim, tajulhelhvatshi pa Soco shi' pa Azeca. 

2Vooy pa Saúl shi' papi israelitas tca'eva'ne vitsha yiey pa clayôych'e yi'shi' pa Ela, 

vataasclanesha'ne ca jaspa nivatclônelhsha'ne papi filisteos. 

3Papi lhech yi'apee lhpa utiyuc, vooy papi israelitas yi'apee yitsha lhap'elhcha pa 

yi'shi' lhcaavju pa clayôych'e. 

4Pa tatsha ti nam yi'shi' papi tanôyin filisteos pa pitej vatvatclônjayash lhavo' 

pu'janashi yeclô' ja lhavôôj. Pa lhech lhey Goliat tôlhey pa yitsaat Gat. 

5Lhpa lhôtjôjiy clesanilh, vooy lhpa t'uyjatshiy clesanilh shta, cincuenta y cinco pa 

lhcaclecli pa tc'a'. 

6Pa lhech lhjunash shta pava lhcaclôjiyis clesanlhiy yip'ooj'e pava lhcaclôy, pa yanshi' 

lhfatas pa lhclesataj ti yuyesham. 

7Pa lhcôpje ujqu'e' pa yinesh pa yôj'esha'ne pa clesanilh ve'lhayama pa tc'a' pa 

lhcaclecli. Pa yie' t'ajuyish pa lhech pa lhcavo. 

8Pa Goliat pa vatsavatc'oya pa yit'esha papi lhc'afoquelhay papi israelitas: —¿Ta t'e 

lhayaash ti lhnijiyinelh ca shtavatclônelhsha'ne? Lhayaash yivaatsha ya filisteo, pa 

vooy avaatsheelh lhcavoselh'ash ja Saúl. Avo'elheyshi pa ve'lha avaatsheelh ca 

nachyiy ca javatclônelh. 

9Ca nitôôytajesh ca javatclôntajelh shi' ca naashtajyitapee, vooy avaatsheelh 

acumtaselhyish jayu; taj ti ca c'aashtaj'apee vooy avaatsheelh pa yicumteselh'ash jayu. 

10Nôque nalhu c'ayôjieshelh'a nôque t'iyetsesjayash napi lhc'afoquelhay napi Israel 

lhavos: ¡Anchenelhyi pa ve'lha nivacle ca javatclônelh! 

11Meelh ti yipe'ya pa Saúl shi' lhacôm'a papi israelitas pava lhclishay pa filisteo, pa 

ampa t'unaja pa yamqu'een pa t'ajovayi. 

12Caaj pa ve'lha nivacle yie' pa Belên lhanquey Isaí, palha nitaôvclaja ti lhech 

t'aplhuqu'e ti lhcaanvacleesh oa Saúl. Pa lhech nivacle caajem papi pu'janayama 

lhcles, ve'lha papi lhech lhey David. 

13-14Papi pu'jana lhcles tavay pa Eliab, pa Abinadab shi' pa Sama, papi lhech 

tanaôycheelh pa Saúl yiche'lhey pa vatvatclônjayash. Pa lhech David taôvclajesh, 

15tay'e pa t'ichavat pa Saúl pa vapecley pa Belên ca jaspa ninujumatsenesh pava 

tashinshtas, lhclôy pa lhtata. 

16Lhech t'aplhuqu'e pa lhech filisteo ti namey pa tôntajey'in papi israelitas ti nich'a 

nalhu shi' ti nuutesh'in. Pa nôque lhjunash pa yicheshch'e pava cuarenta nalhus. 

17Ve'lha pa nalhu yit'esha pa Isaí pa lhaôs David: —Acum'e java veinte'esh ja 

lhcaclecli java trigo chiycôclôôlh shi' nava napu'nôjesh yucuvec pa achajch'e tatsha 

yiey pa t'ichay'e japi acheclavot. 

18Acha'jey shta nava napu'nôjesh vôcô lhts'osec t'ajuya ja lhanvacleesh ja 

vatvatclônjayash. Pa ovalhch'e pa lhjunash japi acheclavot, pa anfacyam pa lhjunash 

ca avantaj ca nitajulhtajey. 

19Lhan'e jp Saúl shi' papi lhcheclavot pa David shi' shta lhacôm'a papi israelitas yiey 

pa lhcaavjuva'ne pa Ela pa vatclôneelhsha'ne papi filisteos. 

20Pa'elh nalhu pa vatchiyôf pa David pa yivôm'e pava lhclôy tashinshtas vooy pap'elh 

nôyjop ti yiclôvalh, pa yuyey pa nôyish pa yichaaj pava vatcôs pavan yijutshey pa 

Isaí. C'oya ti yamey pa t'ichay'e papi lhc'afoquelhay pa vataasclansha'ne ca 

nivatclônsha'ne pa tônvatsham'in. 

21Papi israelitas shi' papi filisteos vanijiyinvatjulh. 

22Pa David nôôyjop pava yichaaj pa lhavo'esh pava vatvatclônjavos shi' pava vatcôs, 

pa vacumajey pa yie' papi vanijiyin pa yitshaam papi lhech pa niy'ôs papi lhcheclavot 

pa lhjunash. 

23Ti jôjjeclay tasinôyelh papi lhech, pa lhechesh pa nach pa vatvatclônjayash lhavo' 

filisteo lhey Goliat tô'lha pa yitsaat Gat, pa nachey papi vatjutsa' vanijiyin filisteos pa 

niyetsesey shta papi israelitas yiey pan lhjunash'in. Pa yipe'ya pa David. 

24C'oya ti yivaney papi israelitas pa lhech nivacle pa uj ti nijovayem pa yiclôtc'oyaan 

ts'ivee. 

25Pa yit'esh: “¿Lhavanelh na nivacle nan nachelh'ay? ¡Nachey ti niyetsesey napi Israel 

lhavos! Papi yitô'yish ti vatclôn ca nash'apee pa vooy ja lhcaanvacle yijutey jayu pava 

acloj lhavanjas shi' shta lhja lhôse ca lhjayaaesh pa yilhjenesh jayu papi t'ajôôjam ca 

nishayantajesh pava lhavanjas.” 

26Pa lhechesh pa niy'ôs pa David papi shalheema: —¿She pa chishayanesh jayu pa 

nivacle ca niclôntaj nôque filisteo pa yivômjatshi jayu pa lhcônta napi Israel lhavos? 

Ta t'e lhayaash, ¿she t'e nôque filisteo cacujanaj ti niyetsestajey napi lhc'afoquelhay pa 

Dios pan mônlha? 

27Pa yicuulh ts'ivee yiey pan t'ônashesh ti nifaclem caaj pava nijutey papi ca niclôntaj 

pa Goliat. 

28Taj ti pa Eliab, lhchecla' c'utsa'jesh pa David, meelh ti yipe'yeesh ti tasinôyelh papi 

lhech nivacle, pa suy pa lhech pa yit'esha: —¿She pa lhnacheshnee? ¿She papi 

lhclôvalhchiyinesh java tashinshtas yiey ja am'e pa'na? Yivaatsha tsitôy'a ti 

lhancaaysiyuey atesha ti lhanjôchieshelhyiy na vatvatclônjayash. Avaatsha niysisa 

nava aychavalhjanôc. 

29—¿Ta yifanishyivach nôqueesh —pa yicuulh pa David—, ti tiqu'inesh ti jayasinô? 

30Pa lhechesh pa tac'uyesh pa lhchecla', pa niy'ôsesh shta pa'elh, pa lhetlhataj pa 

t'ônash'in ti yicuulh. 

31Na'yie' papi yipe'ya pa David, pa yichey ti nifaclem pa Saúl, vooy pa lhech 

yiyôjiesha ca nitôney. 

32Pa lhechesh pa yit'esha pa David pa Saúl: —Ampapu ca nanfayu'em tôlh'ejop pa 

lhech filisteo, lhayaash ti yivaatsha, acavoyish ti a'lhcaanvacle, jôquey jayu pa 

javatclônelh pa jayjuyjulh na lhech. 



557 

 

 
Nivacle Bible  

© 1994,  Sociedades Bíblicas Unidas. 
 

 
 

 

33—Sasjop ca meey ca ave'lhaa ca avatclônelh na lhech filisteo —yicuulh pa Saúl—, 

lhayaash avaatsha ti anich'ayech jum; vooy lhavaatsha na lhech nitaôvclajeesh na 

lhavatclônjayash tôlhesh'e ti nich'ayech. 

34Pa yicuulh pa David: —Meelh yivaatsha, ti acavoyish ti a'lhcaanvacle, ti 

jaclôvalhem ja tata java lhclôy tashinshtas ti nam ja ve'lha jump'uvalhjetaj ja't'ajesha 

ja ve'lha nuuycha, ti vanu'e ja tashinshtaj. 

35Pa jajôyjanesh'in java lhech pa janc'at'esham lhashi; ti tapectaj'yiy ca ninnu'yi' pa 

jaycum'e lhacu' pa jaclôn pa javômjat. 

36Pa lhech yijunashesh ja jump'uvalhjetaj shi' ja nuuycha, côque lhjunash na acavo 

lhcaanvacle ti yiclôn. Na lhech filisteo cacujanaj, lhech jayu lhjunash shta, lhayaash ti 

yiyetsesey napi lhc'afoquelhay pa Dios pan mônlha. 

37Pa lhech Lhcaanvacle pan ts'efenesh jaspa ninnu'yi' ja jump'uvalhjetaj shi' ja 

nuuycha, pa lhech lhjunash shta ti ts'efenesh jayu na filisteo. Pa lhechesh pa yit'esh pa 

Saúl: —Meey, vooy pa Lhcaanvacle mônlhaajop jayu. 

38Pa lhechesh pa yuyjatajch'e pa Saúl pa David pa vatvatclônjavoque, pa 

yatjôjiyanesh shta pa lhatjôjiy clesanilh, pa yuyjatch'e shta lhpa lhjuyshivoque. 

39Pa nijooylha pa yuyjatsham pa lhclesataj pa David pan lhnucfat'esh, pa 

vatc'alhtantajesh taj ti ninfayjanesh. Pa lhechesh pa yit'esha pa Saúl: —Sasjop jayu ca 

jôqueshey navôque c'uych'e', lhayaash ninasfayjanesh. Pa lhechesh pa niclanshi 

lhacôm'a pava lhech. 

40Pa t'acum'e pa lhac'u', pa nit'ôqu'e shta pava ve'lhanôjesh utes lhcles clamamsha'ne 

yie' lhavôôj pa tovôc lhaôs, pa yanch'e' pa lhaay pa yichaaj ti tilhôjesh, pa yichaaj shta 

pa lhfin pa vatsavat'e t'ajuyish pa filisteo. 

41P lhech filisteo, pa juuc ti tac'uyey'in pa David. Yiey t'ajuyish pa lhech pa lhcavo. 

42C'oya ti yovalhey pa filisteo pa David pa yi'van ti nich'ayech, pa yuc'apee pa t'ôj pa 

is ti yi'van, pa nisuyaa, 

43pa yit'esha jô: —¿Lheclôjtajesh t'e yivaatsha ti ya nuu ti lhnachesh'yiy ca asclônesh 

na yeclô'? —Pa tatsha ti yipôfiyu pa David pa yetônesh pa lhey pa lh'Dios. 

44Pa yit'esh shta: —¡Nôque anach'e, jajutey jayu na asjaan nava c'afoquis ca nituj shi' 

java yaquisetes suy! 

45Pa yicuulh pa David: —Avaatsha lhnachesh'yiy na aclesataj shi' na acôpje shi' lha 

vatvatclônjavoque, taj ti vooy yivaatsha jayjuyesh'ajulh na lhey pa Lhcaanvacle ampa 

ca nintô'yeesh, pa lhech lh'Dios napi lhc'afoquelhay Israel lhavos napin lhniyetsesey. 

46Vooy nôqueesh pa Lhcaanvacle nijut'yiy ti c'ash'atapee jayu. Nôqueesh tatsha ti 

c'aclôn jayu pa jat'ovôsey jayu na ashatech, vooy nava lhavuuytes napi lhc'afoquelhay 

napi filisteos tuj jayu nava c'afoquis shi' nava yaquisetes suy. Pa nôque lhjunash 

lhacôm'a napi yiey na cotsjaat pa yitô'ya jayu ti caaj pa ve'lha lh'Dios napi Israel 

lhavos. 

47Lhacôm'a napi tca'eva'ne ti yitô'ya jayu pa Lhcaanvacle ti tanca nalhjenesh papu na 

lhclesataj shi' nava lhcôpjec. Nôque vatvatclônjayash lhech tô'lha pa Lhcaanvacle, 

vooy pa lhech ts'ashjatelh'atapee jayu avaatsheelh. 

48Pa lhech filisteo pa vatsavat pa yichjuulh pa David, vooy pa lhech lhfanishesh'in ti 

nachey pa yie' t'ajuyish pa filisteo: 

49pa t'acu'meyshi lhpa utej yich'e' pa lhaay, pa yanshi' pa lhfin, pa t'ajuyeshjulh pa 

filisteo, pa yôôtjatesh pa lhtaco. Lhpa lhech utej yamjam pa lhtaco, pa 

vanc'umajeshicham pa filisteo. 

50Pa nôque lhjunash pa David ti yash'apee pa filisteo. Ve'lheesh atesha pa lhfin ti 

yôôtjatesh lhpa utej ti yiclôn. Vooy lhavaatsha tanca yichaaj pa lhclesataj, 

51pa vacumajey pa vatsavatjop ca filisteo, pa vaniyitjulh ti nitsooji pa lhclesataj pa 

yiclôn, pa nijooylha ti yit'ovôsey pa lhshatech. C'oya ti yi'van papi filisteos ti vaf pa 

ya'shesh ti t'un'in vatvatclônjayash lhavo', pa yiclôt'in ts'ivee. 

52Pa lhechesh papi nivacle papi Israel lhavos shi' papi tô'lha pa Judá pa tônesh'apee 

papi vatclônelhsha'ne pa yijôyjan'in pa yamjey ti yitshaam pa Gat shi' pava lhashic pa 

Ecrón. Pa lhacôm'a pava nôyishay pa yichey pa Saaraim, pa Gat shi' pa Ecrón pa 

chiyvanshi capi lhc'afoquelhay papi filisteos. 

53Pa meelh ti vô'mesh ti chiyjôyjan papi filisteos, pa vapecley papi israelitas ja 

t'ichavat pa niclan'apee pava lhatsha'nivos. 

54Pa lhechesh pa yichaaj pa David pa lhshatech pa filisteo pa yicha'jey pa Jerusalên, 

pa vooy pava lhac'uc yan'ôcji pa lhatsha'nivo t'ajuya pava vatvatclônjavos. 

55Apis ti niy'ôsesh pa Saúl pa Abner, lhanvacle jppi c'afoquelhay, ti yi'van pa David ti 

yichey pa filisteo: —Abner, ¿she t'e papi lhtataesh nôque nich'ayech? 

56—Jetôn'ajop ti c'anvacle ti ninastô'ya —yicuulh ja Abner. —C'ayôjiesh'a ca 

ay'ôtsjanesh —yit'esh pa lhcaanvacle. 

57Pa vooy ti tapec pa David ti yiclôn pa filisteo, ti nichaaj pa lhshatech, vooy pa 

Abner pa t'acuumjulh ti yicha'jey pa Saúl. 

58Pa lhechesh pa niy'ôsesh: —Anfacyam, nich'ayech, ¿she japuque lhôs'ash? Pa 

yicuulh pa David: —Yivaatsha lhaôsyish ja Isaí, yiey ja Belên, jan acavoesh avaatsha 

lhcaanvacle. 

1 Samuel 18 

Pa Jonatán shi' pa David vatpeya'shelh ti lhtac'utsfasesh 

1C'oya ti tifeshch'e pa David ti tasinôyelh pa Saúl, pa yisnatshelh pa Jonatán ti 

lhtac'utsfaselh pa David, pa yamey ti vanenelh pa lhech. 

2Pa Saúl, tô'lha pa lhech nalhu ti yanshi' pa lhcumjayash pa ninapecley t'ôyish'e pa 

lhajpôyich pa lhtata. 

3Vooy pa Jonatán shi' pa David vatpeya'shelh ti yinjôt ti lhtac'utsfasesh, lhayaash pa 

Jonatán ti yen pa David yiey pan lhjunash lhavaatsha. 

4Jô'tajesh pa Jonatán ti niclanshi pa lhclô'vat shi' lhja t'uyjatshiy pavan yuych'e, pa 

yijutshey pa David, pa yu'ja pa clesataj shi' pa lhclutsesh nôquee pa lhnucfat. 

5Vooy pa David ya'shesh ti nôclitem ti yôfisjatemch'e lhacôm'a pa Saúl pava 

yiyôjiesha ca nasnatesh, pa vooy pa Saúl yanshi' ti yinvacleyaneshjop papi nivacle pa 

vatvatclônjayash. Côque nishamsha lhacôm'a papi vatcavos shi' papi 

yinvacleyansha'ne pa Saúl. 

Pa Saúl yijuctsenesh ti yaash ti chiyôclôj pa David 

6Taj ti meelh ti tapecl'in papi vatclônsha'ne ti nôjeshch'e ti yiclôn pa David pa filisteo, 

pa lhacôm'a papi yi'shi' pava yitsates Israel lhavos ti nachjulh'in ts'ivee papi ôcjeclôy ti 

t'acuumjulh pa lhcaanvacle Saúl pa tishjanch'e ts'ivee pa tclôôysha'ne shta, pa uj ti 

nishamesh ts'ivee ti yiclôqui pava lhanôtas shi' pava chishchishis. 

7Pa meelh ti tishjanch'e ts'ivee shi' ti tclôôysha'ne papi ôcjeclôy pa yachejeyjop'in ti 

yit'esh: “Mil capi yiclônsha'ne na Saúl, shi' capi diez mil yiclônsha'ne na David.” 

8Côque ujesh ti yiclôyit jp Saúl pa tavacô'ya, pa yit'esh: —Ja David chiyashjatesh ti 

diez mil capi yiclônsha'ne, vooy yivaatsha pa ya ve'lheey ti mil capi jaclônsha'ne. 

¡Tiqu'in pa amc'oya ca nanshi' ts'ivee ti lhanvacleesh! 

9Pa lhech tôlhesh'e pa Saúl ti yovalhtajsha'ne pa David ti yijuctsenesh. 

10Vooy ti nalhu pa yivashanem pa Dios ti yanshi' pa Saúl pa espíritu niysa', côque ti 

yi'shi' pa nicajôyshiyan ti yiey pa lhajpôyich. Vooy pa David pa yiclôquiem pa lhclô' 

cuvôyu lhacôôs pan lhjunash ti yifayjanesh, vooy pa Saúl caaj pa ve'lha lhcôpje 

yichaj'in. 

11Pa neeshchisham tatsha pa Saúl pa lhcôpje yichaj'in ti yôôtjatajesh pa David pa 

tjupjam pa jpôyich, taj ti pa David pa tanuc'oya pa Saúl, côque napu'esh ti lhech 

lhjunash. 

12Pa Saúl nijovayem pa David, lhayaash ti yefenesh pa Lhcaanvacle pa David, taj ti 

pa lhech pa tanca nefen. 

13Pa lhe'naa ti tanu'eshc'oya ti yiven'esh ti lhanvacleesh papi c'afoquelhay, pa 

vanôyinc'ôya papi lhech ti yicheyc'oya pa vatvatclônjayash shi' ti tapecl'in ts'ivee. 

14Vooy pa Lhcaanvacle ti yefenesh pa David, ti tajulhemey lhacôm'a pava yisnatesh. 

15Pa lhe'naa pa Saúl ti nijovayem pa lhech ti yi'van ti is pa lhfanishlhavach. 

16Taj ti lhacôm'a papi Israel lhavos shi' papi tô'lha ja Judá ti yen ts'ivee pa David, 

lhayaash pa lhech ti vanôyineyc'oya ti yiche'lhey'in pa vatvatclônjayash shi' ti tapecl'in 

ts'ivee. 

17Ve'lha pa nalhu ti yit'esha pa Saúl pa David: —Jajut'ay jayu ca ajayaeesh lhja 

Merab, lhja yôse c'utsja'esh, ti tajulheyam ca afanish'avach ti nafiiy ti lhavatclôn ti 

lht'aatshayesh na lhavatclônjayash pa Lhcaanvacle. Pa Saúl ninaychavalhey ca 

suyeeshi ca niclôn pa lhech, vooy ti yite'jenema papi filisteos ca niclôn. 

18Taj ti pa David pa yicuulh: —Ya amji yivaatsha, amji shta japi jatôlhelhsham japi 

Israel lhavos, pa ta t'e na lhayaash ca lhtômit'aayish na lhcaanvacle. 

19Taj ti meelh ti yama pa nalhu ti yetônjop pa Saúl ca nijutey lhpa lhôse Merab ca 

lhjayaaesh pa David, pa ch'apaa ca nijutey pa lhech, pa yijutey pa Adriel, tô'lha pa 

Mehola. 

20Taj ti lhpa Mical, lhôj'elh lhôse pa Saúl pa yenesh pa David. Pa meelh ti yit'esha 

ts'ivee pa Saúl, pa tajulhemey shta ti yitôôysha, 

21lhayaash ti yaychavalhey ti yijuteyjop pa David ti lhjaya'esh lhpa lhech lhetlha 

lhfanishesh ti yanshi' ti t'ajuyjulh papi filisteos. Pa lhechesh pa napu'esh ti yit'esha pa 

David: -Nôqueesh lhteesh ca atômit'aayish. 

22Pa nijooylha ti yiyôjia pa Saúl jap'elh lhcavosesh: —Acutshelha avaatsheelh ca 

asinô'yelh pa David pa anfacle'lhem yivaatsha, ti ya lhcaanvacle, uj ti jen, lhacôm'a 

shta japi yicavos ti tach'ana, jô lhech tajulhey ti yitômit'a'esh. 

23Japi lhcavos ja Saúl pa yichey'in pa nifaclem lhacôm'a cavôque pa David, taj ti pa 

David pa yicuulh: —¿Lheclôjtajeshelh t'e avaatsheelh ti lhtômit'ayish ja lhcaanvacle 

ca c'ôôjlhaaem pa yie' napi ts'aclaaysha'ne shi' napi ampa ca nitô'yish yiey nan 

yijunash? 

24Papi lhcavos pa Saúl pa vapecl'in ti nifaclemch'e pava yit'esh'in pa David. 

25Pa lhechesh pa Saúl, pa vanijôtjatesh pa David ca nôcjaam pa t'unaj papi filisteos, 

pa yicu'lhesh pa yit'esh: —Anfacle'lhem ja David ti niyit'esh ca nanjutyi pa ti 

chiyifayjanesh ti chiyjutey papu lhpa lhjaya, vooy yivaatsha, ya lhcaanvacle, 

jajulhjatey ca anchajeelhyiy pava cien chiyseja pa lhaso' t'ôj capi filisteos, jaspa 

jayiitshayjulh japi niyc'utsfasa. 

26Papi lhcavos pa Saúl nifaclemch'e pa David cavôque vatfacjes. Vooy pa David 

yaychavalhey ti tajulhemey ca lhtômit'aesh pa lhcaanvacle. Ti jôjjeclay ninameyjop pa 

yie' ti yôfisch'e 

27ti t'acum'e pa David papi lhcavos, ti yiche'lhey ti yiclônelhsha'ne papi doscientos 

filisteos; pa nijooylha ti yichajey ts'ivee pava chiyseja pa lhaso' t'ôj pa lhcaanvacle pa 

yijutey ts'ivee jaspa isjop ti lhtômit'aesh. Pa lhechesh pa Saúl pa yijutem lhpa lhôse 

Mical ca lhjayaaesh. 

28Taj ti c'oya ti yi'van pa Saúl ti yefenesh pa Lhcaanvacle pa David shi' lhpa lhôse 

Mical ti yen, 

29pa ya'sheshc'oya ti nijovayjulh a'lheesh ti nich'a, pa nit'ôyi'sheey ti lhc'utsfaesh. 

30Pa'elh lhjunash ti yajatesh papi lhanvaclesesh papi filisteos ti nacheelhjulh ti 

vatclôneelhsha'ne, pa David yajatesh ti tajulhemey lhacôm'a pap'elh c'afoquelhay 

lhanvaclesesh lhcavosesh pa Saúl, pa nôque tôlh'ejop papi lhech ti uj ti yivijatana 

ts'ivee. 

1 Samuel 19 

Pa Saúl lhaychavalhjayashesh ca niclôn pa David 

1Pa Saúl yiyôjiesha pa lhaôs Jonatán shi' lhacôm'a papi lhcavosesh ca niclôn ts'ivee pa 

David. Taj ti pa Jonatán, ti uj ti yen pa David, 

2pa nifaclem. Ti yit'esh: —Ja Saúl, ja tata, yaychavalhey ca naclôn. Nôque lhjunash 

lhum'ashi nich'a nalhu pa anujumatsen avach pa amônlhaae pa ca avant'ôfichtaj'e. 

3Yivaatsha jatanôycheelh jayu ja tata, pa jôqueelhsham ja joot yiey jan lhôv'e'. Pa 

c'asinôquielh jayu avaatsha ja tata ca nôstôye'lha pa lhjunash, pa nijooylha pa 

c'atôyjata jayu. 

4Pa Jonatán tasinôyshelh pa Saúl pa lhjunash pa David. Pa yit'esh: —Na yinvacle, 

nintajulhey ca aychavalhe'mey pa'na niysa' ca ajuyjulh ja acavo David, lhayaash jô 

lhech ti ampa ca lhfanisheesh'am pa niysa' na anvacleyash, is ja lhfanishesh'am; 

5lhayaash ti ninaychavalheshlhavne ja lhamônlhajayash ti yiclôn ca filisteo, pa nôque 

lhjunash pa Lhcaanvacle ti yilhjenesh lhacôm'a japi Israel lhavos. Yinvacle, lhavanesh 

pa lhanshamesha cavôque. ¿Ta t'e lhayaash ca ajuyeshjulh yinvacle na 

lhamônlhajayash ti ampa ca nitôlh'ejop, pa lhaychavalhey ca aclôn ja David ti ampa 

ca nitôlheyjop? 

6C'oya ti yipe'ya pa Saúl pava yit'eshjop pa Jonatán, pa yisitsenesh: —Jetônjop pa 

Lhcaanvacle ja David ti tan jayu ca chinclôn. 

7Pa lhechesh pa Jonatán pa tôney pa David, pa nifaclemch'e lhacôm'a pava 

chiyasinôquiesh. Pa nijooylha ti chiychajey t'ajuyish pa Saúl pa David pa lhetipa ti 

t'acum'in pan lhjunash ti nich'a. 

8Pa vapecleyjop shta pa vatvatclônjayash, pa vooy pa David pa yichjuulh ti 

vatclôneelhsha'ne papi filisteos pa yash'apee, pa yalhatajesh ti aclojjam papi 

chiyash'apee pa chiyiclôtsjat'in. 

9Pa ve'lheesh tapecley pa Saúl pa espíritu niysa' ti yivashenem pa Lhcaanvacle; pa 

yie'sha'ne pa lhech pa lhc'o'vat yiey pa lhajpôyich, pa t'acum'e pa lhcôpje, lhan'e pa 

David pa yiclôqui pa lhclo' cuvôyu lhacôôs, 

10pa yen ti tiyôjesh pa lhcôpje pa David. Taj ti pa David t'avuyc'oya ti 

chiytiyôôjtajesh, pa tjupjam pa jpôyich pa lhcôpje pa Saúl. Pa lhech tulh yiclôt ja 

David pa vacumaj. 

11Pa tatsha ti yiyôjiesha pa Saúl papi lhcavos ca nôquey pa lhajpôyich pa David ca 

novalhey'in ts'ivee ca niclôn ts'ivee ca nich'a nalhutaja. Taj ti lhpa Mical, lhch'acfa pa 

David, pa nifaclem pa yit'esha: —Ca ni'eetajeesh ti lhnilhjen nôque tulh, pa vooy 

lhum'ashi pa chinaclôn jayu. 

12Pa tatsha lhpa Mical ti yuyjatey pa David pa vatovalhjavat, pa vooy pa David pa 

yiclôt. 

13Pa nijooylha lhpa Mical ti t'acum'e pa lh'dios'esh ti yijôn'apee pa lhmôjôvat, pa 

yan'e' pa t'ôsiy'een pa tashinshtayche lhsashanilh pa yip'ooj'apee pa sivôclôc lhayeech. 

14Pa meelh ti yiyôjiesha pa Saúl papi lhcavos ca nôcfa' pa David, pa yit'esha lhpa 

Mical pa lhech ca aôytejaan. 

15Taj ti pa Saúl pa yachajeyjop shta ti yichen papi lhcavos ti vooysha'ne pa David, pa 

yiyôjiesha: —¡Lhama'taj ca nôv'e' ja lhmôjôvat, pa ayjatelh'e jô lhech'e ca 

anchajeelhnee ca chinclôn! 

16Papi lhcavos pa Saúl pa yich'ôcji ts'ivee pa lhajpôyich pa David, taj ti yiey pa 

lhmôjôvat tsisha ti yi'van pa chiydiosiyan ti yiey pa t'ôsiy'een pa tashinshtayche 

lhsashanilh. 

17Pa lhechesh pa yit'esha pa Saúl lhpa Mical: —¿Ta t'e lhayaash ti lhastejeshiin côque 

afanishesh ti lhan'ate ti yiclôt ja niyc'utsfaa? —Pa yicuulh lhpa Mical: —Lhayaash ti 

yetônyam ca nasclôn ca niyvashana ca niclôt. 

18Nôque lhjunash pa David ti vatcaavjôychishi ti yiclôt. Pa t'ajuyey pa Samuel yiey pa 

Ramá, pa nifaclemch'e lhacôm'a pa lhfanishtajesh pa Saúl. Pa nijooylha pa David shi' 

pa Samuel ti t'ajuyey'in ti yie' ts'ivee pa Naiot. 

19Pa meelh pa Saúl ti yaya'esh pa David ti yie' pa Naiot yi'shi' pa Ramá, 

20pa yicheney papi lhcavos ca nôcfa' ts'ivee. Pa c'oya ti yamey papi lhcavos pa Saúl ti 

yi'van papi t'ajôôj jô yitô'yish pava chiyanshi' lhtô'vat papin yeyjatsjanesh pa Samuel. 

Pa tatsha ti yunitjat shta pa lh'espíritu pa Dios papi lhcavos pa Saúl, pa 

chiyanshi'sha'ne ts'ivee lhtô'vat pava chayjulh. 

21Meelh ti yitô'ya pa Saúl pa yicheney pap'elh lhcavos, taj ti papi lhech pa 

chiyanshi'sha'ne ts'ivee lhtô'vat pava chayjulh. Pa pu'janaesh ti yichen pa Saúl pap'elh 

lhcavos, japu lhech mônlheesh jô shta ti vaclanem ts'ivee. 

22Pa lhechesh pa t'apjôclôlheey pa Saúl ti yichey pa Ramá, pa meelh ti yamey pa yie' 

pa uj yinôôt yi'shi' pa Secú, pa niyôsesh pa Samuel shi' pa David. Caaj papi 

yit'eshe'ma ti yiey pa Naiot yi'shi' pa Ramá; 

23pa lhech t'ajuyshi pa Saúl. Taj ti pa lh'espíritu pa Dios pa yunitjat shta pa lhech, pa 

chiyanshi' shta lhtô'vat pa Saúl pava chayjulh, pa nôque lhjunash pa t'ajuych'e shta pa 

nôyich pa yamey pa Naiot yi'shi' pa Ramá; 

24jô'tajesh ti niclanshi pava t'uyjatshiyis pa tsi'shaan ti nicôt'esha'ne ti chiyanshi' 

lhtô'vat pava chayjulh, pa mônlheesh'e t'ajuyish pa Samuel pa nalhuclay shi' pa 

jonshajaclay. Pa lhech yie' papi yit'esha: “¿Shi' na Saúl tô'lha japi yitô'ya pava 

chayjulh?” 

1 Samuel 20 

Pa Jonatán ti yefen pa David 

1Pa David yiclôt ti yiey pa Naiot yi'shi' pa Ramá, pa t'ajuyey pan yie' pa Jonatán, jaspa 

yit'esha: —¿Ta t'e yifanish yivach yivaatsha? ¿Ta yie' pa tamenyish? ¿She t'e sasch'e 

pa jasnatesh ti jayjuyeshjulh ja atata, pa jaspa voyiysha'ne ca nasclôn? 

2Pa yicuulh pa Jonatán: —¡Ninteesh'am pa Dios! ¡Tan jayu ca chinaclôn! C'atôyjata ja 

tata ti tanca nasnatesh pa'na pa ca lhjunasha ca ninanfacla'yam. ¿Pa ta t'e lhayaash ja 

tata ca nifiichyam pa nôque lhjunash? ¡Tanca lhech lhjunasha! 

3Taj ti pa David pa vaniyitesh: -Ja atata yitô'yishjoo jô ti shtanensha'ne, pa ninteesh ca 

natôyjata jaspa tanca natacshinjayan'in. ¡Taj ti jetôn'ajop pa Lhcaanvacle achi' shta 

avaatsha, ti c'u'jeey pa vatvafi'! 

4Pa lhechesh pa niy'ôsesh pa Jonatán; —¿She pa lhen ca jasnatesh'am avaatsha? 

5Pa yicuulh pa David: —A'va, lhum'ashi caaj jayu pa vatc'usiyash'in ti nich'a vacha' ja 

jive'cla, pa isjopyam ti jôv'jop ti jaytsaccunelh ja lhcaanvacle. Taj ti asvashan ca 

javant'ôfich yiey ja joot pa jamja shipalhum'ashi ca nuutaja, 

6ca nitôy'ôtsjantajyish ja atata, pa anfacleem ti jaya'lhesh'a yifanishyivach'in ti jôquey 

japi yichifas yiey ja Belên, lhayaash lhacôm'a ja yijôôjam ti lhech yisnatesh'e jayu pa 

lhcufayjat t'ajuya pa yincôôp. 

7Ca nacuulhtajesh ti tajulhe'mey, nôque yit'esh ti amyam pa'na; taj ti ca suytaja, pa 

natôôysha jayu ti yaychavelheyam ti yisnatesh pa niysa'. 

8Nôque lhjunash ca asnateshyam ca ats'efenesh, lhayaash yivaatsha ti acavoyish apis 

ti shtavatpeya'esh ti castac'utsfas ti shnôv'e t'ajuyish pa Lhcaanvacle. Vooy nôqueesh 

ca nicaajtajyam pa tamenyish, pa asclôn avaatsha. Pa nichisuyeeshi ca aschajey 

t'ajuyish ja atata. 

9Taj ti pa Jonatán pa yicuulh: —¡Ya aj ca aychavalhey côque lhjunash! Ca 

nastôôytajesha ja tata ti yaychavalhey ti yisnatesh'am pa niysa', pa janfacl'am jayu. 

10Pa lhechesh pa niy'ôsesh pa David: —¿She papi nifacyam jayu ca 

naychavalhtajeyyam pa niysa' ja atata? 

11Pa yicuulh pa Jonatán: —Ata'lhun ca shtatanôychi. Ca shnôcjam ja joot. Papu lhech 

napu' pa yitshaam pa joot, 

12pa lhech yie' pa Jonatán pa yit'esha pa David: —Jetôn'ajop pa Lhcaanvacle lh'Dios 

napi Israel lhavos vooy lhum'ashi ja't'ajesha ca nalhutaja nan yie' nôqueesh, pa 

jayeetshaam jayu ca nastôôytajesha pava yaychavalhey ja tata. Ca istaja pa 

lhfanishlhavach pa jachen'ay jayu pava janfacl'am; 

13taj ti ja tata ca naychavalhtajey ti yisnatesh'am pa niysa', vooy pa Lhcaanvacle 

tsiclôyitesh'apee jayu ca ninifactajaam ti niqu'efenesh ca jaspa piiy'a ca aclôtaj. ¡Vooy 

pa Lhcaanvacle yefen'ash jan lhjunash ti yefenesh ja tata! 

14Vooy nôqueesh, ti jôjjeclay ya mônlha, pa at'esheyam avaatsha pa a'isiyashelh pa 

Lhcaanvacle pan lhteetsha. Ca javaf lhôn, 

15-16pa ya aj a avô'meshjop pa a'isiyasha'nejop japi yajôôjam, ca meelh ca 

niclôntajsha'ne pa Lhcaanvacle japi nilhc'utsfasa na David yiey nôque cotsjaat. Pa 

nôque lhfanishesh pa Jonatán ti yisnatshelh pa vatpeya'shelh pa David. 

17Pa tôlha'jop pa lhencheyash pa Jonatán ti caajem, pa vapecleyjop ti yisnatesh pa 

t'ônashjop, ti ujesh ti yen pan lhjunash lhavaatsha ti vanen. 

18Pa nijooylha pa yit'esh: —Lhum'ashi caaj jayu pa vatc'usiyash'in ti nich'a vacha' ja 

jive'cla, vooy avaatsha ja ac'o'vat ampapu jayu ca nôv'e', pa tiquin'esh ti yaychavalh'ay 

jayu. 

19Taj ti pa pu'janaesh nalhu, pa ya'shesh jayu ti yaychavalh'ac'oya ti a'ampa. Pa 

lhechesh pa meey jan lhôv'e'in jan apis ti lhavônt'ôfich'e yiey java chiyôclôpju utes. 

20Vooy yivaatsha jatiyôjeshey jayu nava pu'jana yic'ôjey yiey jô lhech'e ca lhech 

nivaantsemajtaj'e, 

21pa jayôjiesha jayu ja yicavo: ‘Alhun ca avooysha'ne java yic'ôjey.’ Ca jayeetajesha: 

‘Nava yic'ôjey nôque tanvayshi'ajop avaatsha; meey, ca acum'e’, pa isjop jayu ca 

piiy'a ca anach, lhayaash ti am'am pa'na. Côque jetôn'ajop pa Lhcaanvacle. 

22Taj ti ca jayeetajesh: ‘Nava yic'ôjey yiey ôyiish, pa meey, lhayaash pa Lhcaanvacle 

ti yen'am ca mô. 

23Taj ti jan shtanfacvatjulh ti shtasnatesh, pa Lhcaanvacle yitô'yishjoo yajatesh. 

24Vooy pa David vant'ôfiich yiey pa joot, pa meelh ti yameyjop pa vatc'usiyash'in ti 

nich'a vacha' pa jive'cla, vooy pa lhcaanvacle pa yi'sha'nejop pa vattsaccunjavat ti 

tsaccun. 

25Pa yi'sha'nejop pan lhjunash ti yifayjanesh ti shalheema pa jpôyich. Vooy pa 

Jonatán pa yie'sha'ne pa t'ajuyish'e, pa vooy pa Abner ve'lha yielh'e pa Saúl. Vooy pa 

lhc'o'vat pa David ampapu ca nôv'e'. 

26Pa lhech nalhu pa Saúl pa ampa ca niteesh, pa yaychavalhey ti caajem pa niysa' 

vaclanem pa tanca nivat'isiyan. 

27Taj ti c'oya ti nalhu lhech pa nalhu ti napu'eyshi ti chivatc'usiyan'in, pa mônlheesh 

shta ti camamey pa lhc'o'vat pa David. Pa lhechesh pa niy'ôsesh pa Saúl pa lhaôs 

Jonatán: —¿Ta t'e lhayaash ninachey can'ut ja lhaôs ja Isaí ca vatôc, pa mônlheesh 

shta nôqueesh ti ampa? 

28Pa yachajeshjulh pa Jonatán: —Ja David t'a'lhesh'yi ti lhfanishlhavach'in ti yichey ja 

Belên. 

29Pa vatants'aclanesh'yi ti javashanem, ti yisnatesh lhôn japi t'ajôôjam pa 

lhcufayjat'em yiey japi lhchifas, vooy pa lhchecla' tayôjijanesh ca nôquey. Pa 

yit'eshyam shta ca jasnatshem ca qu'efenesh ti t'ôta'yey japi lhavelhavot. Pa lhe'naa ti 

ninôvesh'ajop ti lhattsaccun na Anvacleyash 

30Pa lhechesh pa Saúl pa tavôcôya pa Jonatán pa yit'esha: —¡Lhôs'ash lhpa niysa' 

vatamimi! ¿Lheclôjtajesh t'e ti ninastô'ya ti a'lhech ti a'c'utsfa'esh jô lhech lhaôs ja 

Isaí, pa lhtanvapenjayesh avaatsha shi' lhja amimi? 

31Meelh ca mônlhataja'e jôque nôque cotsjaat, pa tanca alhecha pa nilhecha shta na 

anvacleyash ca yijô'a jayu. ¡Nôque lhjunash pa ayôjijanesh ca chinvooysha'ne ca 

chinanchaajnee secl'esh ca chinclôn! 

32Taj ti pa Jonatán pa yicuulh: —¿Ta t'e lhayaash ca chinclôn? ¿She t'e pa lhech ti 

yisnatesh? 

33Pa Saúl pa t'acum'e pa lhcôpje pa tiyôôjtajesh pa Jonatán. Côque yitôôysha pa lhtata 

ti yaychavalhey ca niclôn pa David. 

34Pa lhechesh pa yamqu'een pa lhavôôc pa tayjop pa Jonatán pa lhtsaccunjavat pa 

ninteesh ca nôquesha pa lhôc pa nalhu napu'eyshi ti chiyisnatesh pa vatc'usiyash'in, 

lhayaash ti nichavaye'mey ti uj ti tavijatay pa lhjunash pa David ti yicônitshi pa lhtata. 

35Vooy ti nalhu, pan yie' ti yitsjulhem'ejop pa David, ti yiche'lhey pa Jonatán pa joot ti 

tanaôycheelh pa ve'lha lhcavo nich'ayech, 

36pan yiyôjiesha: —Acuma'jey ca avooysha'ne'en tatsha java yic'ôjey javan 

jaylhiyjônesh jayu. Vooy ja lhcavo pa vacumajey, pa lhan'e pa Jonatán pa 

tiyôjeshchisham lhpa lhc'ôje pa tojey pa nat'e'jop pa lhech. 

37Pa meelh ti yamey pa lhcavo pan nat'esha'ne lhpa lhc'ôje, pa yisitsenesh ti tôney'in 

pa Jonatán pa lhcavo: —¡Lhja yic'ôje natey'ôyiish avaatsha! 

38Pa ve'lheesh shta pa Jonatán ti tôney pa lhcavo: —¡Apôtsin, ca acumaaj, ya aj ca 

avatsavat'in! Pa lhcavo pa Jonatán pa t'acum'e pava vatc'ôjey pa nicha'jey pan 

lhanvacleesh, 

39taj ti pa nintôôysha pa'na, lhayaash ti tsi'sha pa Jonatán shi' pa David ti 

yitô'yishva'ne ts'ivee pava lhfanishesh. 

40Pa nijooylha pa Jonatán ti yijutey pa lhclutsesh pa lhcavo, pa yiyôjiesha ca nichaaj ti 

vapecsham pa yitsaat. 

41Vooy ti yich pa lhcavo, pa nachfach'ee pa David tôlhey t'ôyiish pava chiyôclôpju 

utes, pa yie' t'ajuyish pa Jonatán pa pu'janaesh ti t'avuyshicham pa yamjata cotsjaat pa 

lhtaco. Pa nijooylha ti vatfinsha'ne ts'ivee pa yipvatshm'in vatjuulh, pa yamjey pa 

David ti ujesh ti yip'in. 

42Pa yôjesh'esha'ne pa Jonatán ti yit'esha pa David: —Alhun ca apiiy'a, lhayaash ti 

apis ti shtavaclhitesh ti shtavatpeya'esh ja casfanishesh ti casnapu'jop ti shnôveshi pa 

lhey pa Lhcaanvacle, sht'aalhsha pa lhech ca yajateesh ca nôveshjôjop casvaatsha shi' 

ca shtamjelhvatjulh japi tôlh'atsham shi' japi tôlhyitsham. Pa nijooylha pa David pa 

yuyey pa lhnôyish vooy pa Jonatán pa vapecsham pa yitsaat. 

1 Samuel 21 

Pa David ti yiclôtc'oya pa Saúl 

1Pa David ti t'ajuyey pa Nob, pa yijôchiey pa vatcasinô Ahimelec, pa lhech pa 

nitôyiyjat ti yivanjulh pa yichjuulh pa yit'esha: -¿Ta t'e lhayaash ti ave'lha ti lhnach, pa 

ampapu ca atanôycheelh? 

2Pa yicuulh pa David: —Pa lhcaanvacle niyôjieshyiy ca jasnatesh pava 

lhfanishlhavach, pa yit'eshyam ti ampapu ca nitô'yish ti nôque tsichenshi pa nilhecha 

shta java niyôjieshyiy ti janchaaj. Vooy japi yicavos jayôjiesha ti janôôclhanite'ma jan 

yie' jan jacheney. 

3Pa nôqueesh, ¿she vatôc pa caaj'am avaatsha? Anjutyiy pava ve'lhanôjesh yucuvec 

ja't'ajesha pa'elh lhavan. 

4Pa yicuulh pa vatcasinô: —Lhja yucuve lhjan caajyam nichinaclôfjanesh, vooy lhjô 

lhech chiyvenchat. Taj ti jajut'ay jayu, ca amtaja pa lhfanishelhvach japi acavos papi 

ôcjeclôy. 

5Pa David vaniyitesh ti yachajeshjulh: —Yiey jan yijunashelh'in tatsha ti jôque'lhey'in 

ja vatvatclônjayash pa ampa ca yifanisheelhvach papi ôcjeclôy. Lha'ma ti jôquelh'in 

pa yatsi'shaelh'in, vooy japi yicavos vat'isinatshane'en ti jôquelh'in, pa nôque lhjunash 

pa ya'shesh nôqueesh. 

6Pa lhechesh ja vatcasinô pa yijutem pava yucuvec chiyvenchat, pa lhna'sheesh pava 

yucuvec pava chiyvenchatem pa Lhcaanvacle, pa lhech nalhu ti chiyayjat'apee pa 

vatcufayjavat pa chinyan'e pava nich'ac yucuvec cussha'ne. 

7Pa lhech nalhu lhech yie' pa ve'lha tô'lha papi lhcavos pa Saúl, pan mônlheeen pa 

is'ôcji lhtôvash. Pa lhech edomita lheyesh Doeg, lhanvacleesh papi yivoyanesh pava 

tashinshtas pa Saúl. 

8Pa yit'esha pa David: —¿Caaj'am pa ve'lha acôpje ja't'ajesha pa aclesataj? Lhayaash 

ti yifanisheshyivach'in pa niyôjieshyi ja lhcaanvacle, pa clet'aan ca yicum'e ja 

yiclesataj nilhecha jav'elh yiclutshes yivôtclônjavos. 

9Pa yachajeshjulh pa vatcasinô: —Jech. Caajyam na lhclesataj ca Goliat, jô lhech 

filisteo t'ash'apee yiey ja tavashay lhey Ela. Nôcôô yiey t'ôyiish lhja vat'uyjatshiy 

chiyclôpjalheshch'e ja vopovo. Isjop ca achaaj ca eetajesh; lhayaash ti amyam pav'elh. 

Pa yicuulh pa David: -Ampa caelhchaa ca na'shesh ca isa'. Anjutyam. 

10Pa lhech nalhu ve'lheesh yiclôtc'oya shta pa David pa Saúl, pa yich ti yicheyshi pa 

Aquis, lhanvacleesh pa Gat. 

11papi lhcavosesh pa Aquis pa yit'esha ts'ivee: —¡Lhech nôque David, lhcavo ja Saúl, 

lhanvacleesh nôque cotsjaat! ¡Lhech lhavaatsha tishjaneshem ts'ivee ja lhclôyjayash, ti 

yit'esh: ‘Mil capi yiclônsha'ne ja Saúl, vooy ja David diez mil capi yiclônsha'ne! 

12Vooy pa David ujesh ti yaychavalhey cavôque, pa nijovayjulh pa Aquis, 

lhanvacleesh pa Gat. 

13Pa lhe'naa ti yie' t'ajuyish ts'ivee ti nich'aeshem pa lhjunash, ti ninatcajôyshay pa 

yiissha'ne pava lhap'otoselh java lhashic pa nach'eetsham pava lhpôsey pava 

lhc'ôsjôtey. 

14Pa lhechesh pa yit'esha pa Aquis papi lhcavos: —Avaatsheelh lhavanelh nôque 

nivacle ninatcajôyshay, ¿ta t'e lhayaash ti lhanchajeelhnee? 

15¿Lheclôjeshelh t'e ca amac'oya japi ninatcajôyshaysha'ne ti lhanchajeelhnee nôque, 

jaspa nasnatesh'ôcji pa nilhcajôyshaa na yijpôyich? 

1 Samuel 22 

1Pa David pa lhech tôlh'e' ti yich ti yiclôtey lhja camamqu'e yiey pa Adulam. Meelh ti 

yaya'esh papi lhcheclavot shi' lhacôm'a papi lhavelhavot pa yichey'in ts'ivee ti 

tayelhva'ne pa lhech. 

2Pa nayjatva'ne shta lhacôm'a papi tancômclôysha'ne, lhacôm'a papi caaj pava lhpi'ôc, 

shi' lhacôm'a papi ninanshamvatsham'in, pa vooy pa David pa lhanvacleesh ts'ivee. 

Papin voqu'e' pa lhech yameyshi cuatrocientos papi nivacle. 

3Pa lhech tôlh'e' pa David ti t'ajuyey pa Mizpa, yiey pa Moab, pa yit'esha pa 

lhanvacleesh pa Moab: —Jatants'aclanesh'a ja tata shi' lhja mimi ca nôvelh'atshi 

avaatsheelh namjey ca nastôôytajesha pa Dios pa ca nasnatajeshyam jayu. 

4Pa nôque lhjunash pa David ti yicha'jeyshi papi lhnavot yiey t'ajuyish pa 

lhanvacleesh pa Moab, papi lhech pa cajuqu'e ti yielhjop'in pa lhech, pa nintay'een pa 

David pa lhech yijôt'aj yitsaat. 

5Pa lhechesh pa Gad, pan yitô'ya pava vaclan, pa yicajôyshiyanesh ti yit'esha pa 

David: —Ya aj ca amônlhaashi nôque yijôt'aj yitsaat. Pa uyey na nôyish ca meey ja 

lhcootsjat ja Judá. Nôque lhjunash ti yich pa David pa yamey pa yita' yi'shi' pa Haret. 

Chiyiclônsha'ne papi vatcasinôc yiey pa Nob 

6Pa lhan'e pa Saúl yiey pa Gabaa, yi'ôcji lhpa aacjiyuc lhey tamarisco shalheema pa 

is'ôcji lhtôvash, yichaj'in lhpa lhcôpje pa t'afayjop lhacôm'a papi lhcavosesh 

c'afoquelhay. Meelh ti yaya'esh pa David shi' papi lhcavos ti caaj pa yie' ts'ivee, 

7pa yit'esha papin t'afayjop lhcavosesh c'afoquelhay: —Napi nivacle Benjamín lhavos, 

ach'anelhyi cum: ¿Tam'ey ti lheclôjeshelh ja lhaôs ja Isaí ti yijutelh'ay jayu shta 

alhacôm'aelh avaatsheelh pa cotsjaat shi' pava lhavôtjayetacuy, shi' lhacôm'a ca 

nanvacleyanelhsha'ne shi' ca anvacleseeshelhjop japi c'afoquelhay? 

8Alhacôm'aelh avaatsheelh ti p'alha ti lhavatpeyaeshelh ti lhatjuyeelhyijulh, lhayaash 

ti ampapu ca at'eshalhayam na yaôs ti vatpeya'elh ja lhaôs ja Isaí; pa ampapu 

avaatsheelh ca ninaychavalhyiyijop. Ampapu ca niteetshayam na yaôs ti 

vanijôtjatesha ja yicavo ti tanjuyyijulh, yiey jan lhfanishlhavach nôqueesh. 

9Pa lhechesh pa Doeg, pa lhech edomita, pan vatvaneelh papi lhcavosesh pa Saúl, pa 

yicu'lheshch'e pava lhclishay: —Javan ja lhaôs ja Isaí ti t'ajuyey ja Nob ti yijôchiey ja 

Ahimelec, lhaôs ja Ahitob. 

10Ja Ahimelec niy'ôseyjop pa Lhcaanvacle ja David, pa yijutey java lhacôs shi' ja 

lhclesataj ja Goliat filisteo lhavaatsha. 

11Pa lhechesh pa lhcaanvacle pa tayôjijanesh ti chiytôney pa vatcasinô Ahimelec shi' 

lhacôm'a pap'elh vatcasinôc yiey pa Nob, papi lhech yitsôt'ajesh ti lhavelhavot. Pa 

meelh ti yamey'in t'ajuyish lhacôm'a pa lhcaanvacle, 

12pa yit'esha pa Saúl pa Ahimelec: —Ach'anyi jum, na lhaôs ja Ahitob. —Yivaatsha 

jôvesh'ajop ti lhtanch'anjay —yicuulh pa Ahimelec. 

13Pa niy'ôs pa Saúl: —¿Ta t'e lhayaash avaatsha shi' ja lhaôs ja Isaí ti 

lhavatpeyaelhyish ti lhtanjuyelhyijulh? Avaatsha lhjutem pava yucuvec shi' pa 

clesataj, pa lhniy'ôseyjop pa Dios ja David, jaspa vaniyjôtjatesh ti tanjuyyijulh yiey ja 

lhfanishlhavach nôqueesh. 

14Pa lhechesh pa yicuulh pa Ahimelec pa lhcaanvacle: —¿She t'e papi yi'shi' 

nant'ajôôj napi acavoseshelh ti lhtanch'anjay ti yivo'yeshch'e nan lhjunash ja David, 

jôt'ajesh ti atômit'aesh ti lhtanch'anjay ti lhanvacleesh ti yiclôvalh japi c'afoquelhay, 

pa tajulhey ti chiyôclôj ti yiey ja ajpôyich? 

15¿Lheclôjtajesh ca nich'a'aesh ti janiy'ôseyjop pa Dios jô lhech? ¡Ampa côque! Pa 

lhe'naa ti ya aj na avaatsha ti lhtanch'anjay ca ya aj ca atôlhjatyi ca ajuyeshjulh nôque 

acavo natsôt'ajesh shi' na yajôôjam. Lhayaash na acavo nintô'ya ni tiqu'in'eesh ey ca 

caju'ach'e pa lhjunash. 

16Taj ti pa lhcaanvacle pa vaniyitesha: —¡Yijô' pa lhjunash, Ahimelec, avaatsha shi' 

lhacôm'a japi avelhavot chinaclônelhsha'ne jayu! 

17Pa tatsha pa lhcaanvacle ti yiyôjiesha papi lhc'afoquelhay: —¡Aclônelhsha'ne napi 

lhcasinôc pa Lhcaanvacle! Lhayaash napi lhech ti lhalhetsham ja David. Napi lhech 

yitôôytaja ti yiclôt jô lhech, pa ninastôyjata ts'ivee. Taj ti papi c'afoquelhay pa 

ninfi'yesh'lhtapee ca nôclôjquisham pava lhclesac ti t'ajuyeshjulh papi lhcasinôc pa 

Lhcaanvacle. 

18Pa lhechesh pa lhcaanvacle pa yiyôjiesha pa Doeg, pa lhech edomita: —

¡Aclônsha'ne avaatsha! Pa lhechesh pa Doeg pa t'eclet'a papi vatcasinôc, pa lhech 

nalhu pa yiclônsha'ne papi ochenta y cinco nivacle capin yuych'e java yijuyjataan 

tatsha. 

19Pa nijooylha ti yitshaam pa Nob, pa lhavtsaat papi vatcasinôc, pa yiclônesha'ne pa 

lhclesataj papi nivacle, papi ôcjeclôy, papi taôvclas yamja papi nich'a nivat'as. Pa 

yiclônsha'ne shta pava vôcôc, pava cuvôyutas shi' pava tashinshtas. 

20Taj ti ve'lha pa tô'lha papi lhcles pa Ahimelec, lhey Abiatar, vatcaôvjoycheshi ti 

yiclôtc'oya papi chiyiclônsha'ne pa yiclôtey pan yie' pa David. 

21Lhech'e ti chinfacleshch'e pa Saúl ti yiclônsha'ne papi lhcasinôc pa Lhcaanvacle. 

22Pa yicuulh pa David: —Apis ti tsitô'ya jô lhech nalhu ti lhech jôv'e'jop ja Doeg, yijô' 

ti nifaclemch'e ja Saúl. Tôlh'yi' ti jaymenesh ti chiyiclônsha'ne lhacôm'a capi 

ave'lheelhsham ja ajôôjam. 

23Taj ti amônlhaayijop, pa ya aj ca anjovay'in, papu ca nentaj ca naclôntaj pa yen 

yitsha ca nôsclôn. Taj ti ca vi'tajyijop pa amaam jayu pa'na. 

1 Samuel 23 

Pa David ti yilhjeneshey pa yitsaat Keila 

1Ve'lha pa nalhu papi filisteos ti t'eclet'a ts'ivee pa yitsaat Keila, pa t'acutesh ts'ivee pa 

trigo nich'a chiyisclanshi. Meelh ti chinfacleem côque pa David, 

2pa yichey pa niy'ôsjop pa Lhcaanvacle. Ti yit'esh: —¿Lhvashanyam t'e ca jôquey ca 

javatclônelh japi filisteos? Pa yicuulh pa Lhcaanvacle: —Jech, avatclônelhsha'ne pa 

alhjeneshey na yitsaat Keila. 

3Taj ti papi lhcavos pa David pa yit'esh ts'ivee: —Ca shnaôvtaj'e yiey nôque Judá pa 

shtanjovaayvatsham'in, ¡pa nôque lhjunash pa shnôquelhey pa yitsaat Keila ca 

shtavatclônelhsha'ne papi filisteos! 

4Pa lhechesh pa David pa yachajeyc'oya ti niy'ôsesh pa Lhcaanvacle, pa vooy pa 

Lhcaanvacle pa yicuulh: —Meelh'in ca ajuyelhey ja Keila, lhayaash yivaatsha ti 

c'unitjatelhjop jayu napi filisteos. 

5Pa David shi' papi lhcavos pa t'ajuyelhey'in pa Keila, pa lhech'e pa vatclôneelhsha'ne 

papi filisteos, papu lhech pa yash'apee ts'ivee lhacôm'a pa yichajc'oya ts'ivee shta pava 

lhclôy. Nôque lhjunash ti yilhjenesh pa David papi tsitenas'e pa Keila. 

6Pa lhan'e pa Abiatar, lhaôs pa Ahimelec, pa yiclôt ti tanu'jam ti ve'lheelhsham pa 

David yiey pa Keila, pa yichaaj lhpa t'uyjatshiy chiyjuyjata tatsha. 

7Vooy pa Saúl pa chinfacleem pa David ti yiey pa Keila, pa yaychavalhey: “Vooy pa 

Dios yanshi'jop nava yipôcôtôy pa yunaj jô lhech, ca nascajôyeshi yiey na yitsaat ca 

chinp'oeyc'oya lhacôm'a java lhashic.” 

8Pa tatsha ti tayôjijanesh pa Saúl ti chitôney lhacôm'a papi lhcavos ca nôquey'in 

ts'ivee pa yitsaat Keila ca nit'eclet'a pa David shi' papi lhcavos. 

9Pa meelh ti yitô'ya pa David pa Saúl ti yaychavalhey ca nit'eclet'a, pa yiyôjia pa 

vatcasinô Abiatar ca nanchajey lhpa t'uyjatshiy yijuyjata tatsha ca niy'ôsesh pa 

Lhcaanvacle. 

10Pa yit'esha ja David: —Lhcaanvacle, lh'Dios napi Israel lhavos, nôque natsôt'ajesh 

acavo yitô'ya ti netôney ja Saúl ca ninachey na Keila ca nitifch'een ti tôlhyi'yijop. 

11¿Nam jayu ja Saúl ti vo'yiysha'ne, ti apis ti yitôyyi? ¿Tsijuta ts'ivee jayu t'e jô lhech 

napi tsitenas'e na Keila? ¡Lhcaanvacle, lh'Dios napi Israel lhavos, nôque acavo 

natsôt'ajesh vatants'aclanesh'a ca anfacleem! Pa yicuulh pa Lhcaanvacle: —Nam jayu 

ja Saúl. 

12Pa lhechesh pa David pa niy'ôsesh: —¿Tsijutey jayu t'e napi tsitenas'e na yitsaat 

Keila yivaatsha shi' napi yicavos, ja Saúl? Pa yicuulh pa Lhcaanvacle: —najutey jayu 

ts'ivee. 

13Pa lhechesh pa David shi' papi lhcavos, papi lhech yameyshi seiscientos, pa tay'een 

pa Keila pa yich'in t'ajuyey'in pa'elh ti yie'in. Pa meelh ti yipe'ya pa Saúl ti yiclôtc'oya 

pa David pa Keila, pa ampa ca lhfanisheesh ca ninachaney. 

Pa David ti yiey pa am'e pa'na 

14Nôque lhjunash pa David ti yie'in pava chiyiyjôtjat yiey lhpa ve'lha utiyuc yi'shi' pa 

am'e pa'na lhey Zif, lha'ma pa Saúl ti vo'tajeysha'ne pant'ajôôj pava nalhus, vooy pa 

Dios pa tanca nivanjiyinesh. 

15Taj ti pa David ti nijovayjulh pa Saúl, lhayaash ti yichtajey ca niclôn. Pa lhe'naa ti 

mônlheeen pa Hores, yie' pa am'e pa'na lhey Zif. 

16Ve'lha pa nalhu pa Jonatán, lhaôs pa Saúl, yichey ti yijôchiey yiey pa Hores, pa 

nishamitjateshey ti yunitjatesh ti yicafiyaney pa Dios. 

17Pa yit'esh: —Ya aj ca anjovay'in, lhayaash pa Saúl tata ti tan jayu ca navan. 

Avaatsha lhamey jayu ti lhanvacle'ash napi Israel lhavos, vooy yivaatsha 

jayvayesh'ach'e jayu ca jôvji' pa anvacleyash. Côque yama ja tata Saúl ti yitô'ya. 

18Pa lhechesh papi lhech napu' yisnatesh ts'ivee pa vatpeya'esh, pa yinesh ts'ivee pa 

Lhcaanvacle ti mônlheeshjop. Pa nijooylha ti vapecley pa Jonatán pa lhajpôyich, vooy 

pa David pa mônlhee pa Hores. 

19Taj ti papi tsitenasshi pa Zif pa t'ajuyey'in ts'ivee pa Gabaa ti tasinô'yelh pa Saúl pa 

yit'esh ts'ivee: Ja David vant'ôfiich yiey ja yicootsjat'elh, yiey java chiyiyjôtjat yiey 

lhja utiyuc lhey Haquila yi'shi' ja Hores, fiyatjulh ja am'e pa'na. 

20Taj ti meelh avaatsha lhtanch'anjay ti lhen ti lhnachey, pa lhech afanisha avach, 

vooy yivaatsheelh pa jajutelh'ay jayu. 

21Pa yicuulh pa Saúl: —¡Vooy pa Dios yisnatshelh'am jayu pa is, lhayaash ti 

lhatcavts'aclayeshelh'yi! 

22Pa nôqueesh pa jatants'aclanshelh'a ca meelhey pa avoolheysha'ne pa nôôclhaa ti 

yie' ca avanelh, pa yie' papu ca lhech nivantaj'e, lhayaash ti chiyitesha jô lhech ti uj ti 

vancateejshiin. 

23Pa avoolheysha'ne pant'ajôjesh pava vant'ôfich'een yiey pavan yie'in, pa 

atpecle'shelhyiy pava ca ônashtajeeshelh, pa lhecheesh pa javoelh'ach'e jayu. Ca 

yijô'taja ti yi'shi' jô lhech'e cotsjaat, pa jachajeshiin jayu ca javo'tajeysha'ne jant'ajôôj 

japi lhavelhavot yi'shi' ja Judá. 

24Papi yi'shi' ja Zif pa yicju'esh ts'ivee ti yivashanem pa Saúl ti vapecley'in ts'ivee pa 

lhavtsaat. Vooy pa David shi' papi lhcavos pa yielh'een pa am'e pa'na yi'shi' pa Maón, 

yiey pa tavashay fiyatjulh pa am'e pa'na. 

25pa Saúl shi' papi lhcavos pa yichelh'in ti vooysha'ne ts'ivee. Pa meelh ti chinfacleem 

côque pa David, pa natch'eetsham lhja utej yiey ja am'e pa'na yi'shi' pa Maón. C'oya ti 

yitô'ya pa Saúl, pa yichey pa am'e pa'na yi'shi' pa Maón ti vooysha'ne pa David. 

26Yiey pa t'ôyish'e lhpa utiyuc lhech nashelhshi pa Saúl shi' papi lhcavos, vooy pa'elh 

tavayshi lhech nashelh'e pa David shi' papi lhcavos, pa lhfanishlhavach'in ts'ivee ti 

yichc'oyaan pa Saúl. Pa meelh pa Saúl shi' papi lhcavos ti t'afaytajjop pa David shi' 

papi lhcavos pa yujetajey ca nit'eclet'a ts'ivee, 

27pa yamey pa ve'lha qu'eeyjanaj pa nifac pa Saúl: —¡Mapeclelh tatsha lhtanch'anjay, 

lhayaash japi filisteos ti namjam na cotsjaat! 

28Pa lhechesh pa Saúl vômeshjop ti nachantaj pa David pa vapecjulh ti t'ecletjulh papi 

filisteos. Pa nôque tôlh'ejop pa lhech'e ti chiytô'ya ti lhanqueyesh ‘Lh'utiyuc japi 

Vacôtsônvatc'oya’. 

Pa David ninteesh ca nayjat pa lhamônlhajayash pa Saúl 

29Pa lhech yie' pa David ti t'ajuyey ti yie'in pava chiyiyjôtjat yi'shi' pa En-gadi. 

1 Samuel 24 

1Meelh ti vapecley pa Saúl ti nachaney papi filisteos, pa chinfacleem pa David ti yiey 

pa am'e pa'na lhey En-gadi. 

2Pa lhechesh pa Saúl pa vooyshi papi tres mil nivacle jant'ajôôj papi Israel lhavos, pa 

yich'in ts'ivee ti vooysha'ne pa David shi' papi lhcavos yiey lhpa utiyuc yie'in pava 

tashinshtaychetas 

3Yiey pa nôyish yamey pa yie'in pava tashinshtas shalheema pa yie'jop lhpa ve'lha 

camamqu'e. Lhpa lhech vant'ôfich'elhch'e pa David papi lhcavos. Vooy pa Saúl 

yuych'e tasham lhpa lhech pa lhech yie'sh'e ti yilhaam. 

4Pa yit'eshema papi lhcavos pa David pa lhech: —Nôqueesh yôfis'ch'e jan nifacl'am 

pa Lhcaanvacle ti yic'ôôjlhanit'am na ni'ac'utsfaa. Asnateshjop pavan lhajulhjatey. Pa 

lhechesh pa nitshaam pa David pa yichey ts'am ti t'acutey pa yise'ja pa t'i'ya lhpa 

t'uyjatshiy pa Saúl. 

5Taj ti meelh ti yivaclhitesh pa sameshlhtapee pa David, 

6pa yit'esha japi lhcavos: —¡Pa Lhcaanvacle pan tsishantesh ti jayjuytajjulh na 

yinvacle! ¡Na lhech lhcaanvacle apis ti vooyshi pa Lhcaanvacle Dios! 

7Nôque lhfanishesh pa David ti yishantesh papi lhcavos pa yishiyanem ca nit'eclet'a 

pa Saúl, pa lhech pa taych'e lhpa camamqu'e pa yich'in. 

8Taj ti meelh ti taych'e pa David lhpa camamqu'e, pa yijoqu'esha'ne pa lhech pa 

yisitsenesh ti yiyôjich'e: —¡Yinvacle! ¡Yinvacle! Pa yovalhey t'ôyiish pa Saúl, lhan'e 

pa David tanjuyshicham pa yamja cotsjaat pa tanôcliteshem ti yinvacleyan, 

9pa yit'esha: —¿Ta t'e lhayaash ti t'uesha, yinvacle, papi yit'eshaam ti javooy'am pa 

niysa'? 

10Yinvacle, c'atôyjat'a nôque nalhu ti lha'ma pa Lhcaanvacle Dios ti 

yic'ôôjlhanitajyam ti yiey lha camamqu'e pa niyit'esh ca c'aclôn ca yayjat'am pa 

amônlhajayash, lhayaash ti jayeesh'a ti a'lhcaanvacle ti apis ti voayshi pa Lhcaanvacle. 

11“Istaa ca anovalhyiy jô, yinvacle, na yi'shi' na yipôcôt: nôque t'i'ya lha uyjatshiy, 

yinvacle. Apis ti c'ôôjlhataj'yam ca c'aclôn. Côque c'atôyjata, yinvacle, ti 

niyaychavalhey'am ca c'acôcteyan shi' ca vanqu'eeyjat'ajop, ey ca lhecha pa niysa' ca 

yijuyesh'ajulh. Taj ti lhan'e avaatsha yinvacle, pa lhentajyam ti lhtsachan ca asjôclesh 

na yimônlhajayash. 

12¡Vooy pa Lhcaanvacle yivoyjateshch'ejoom na casjunash casvaatsha casnapu' pa 

t'atshayesh'ajulhyam na yinvacle! Vooy yivaatsha tanca pa'na ca yijuyesh'ajulh jayu 

yinvacle. 

13Clech'e ti chiyit'esha: ‘Pa niysa' tôlhshaam papi niysisasha'ne’; pa lhe'naa ti tanca 

ve'lhaaesh ca jayjuy'ajulh jayu yinvacle. 

14Na'elh shta, ¿she papi nachey ti yijoqu'esha'ne na lhanvacle napi Israel lhavos? ¿she 

t'e papi nachan? ¡Ya lhech t'e ti yijunashjulh pa nuu ti vaf ja't'ajesha pa lhalha'! 

15Nôque lhjunash pa Lhcaanvacle ti yaychavalhey ti yivoyjateshch'e joom casvaatsha; 

¡Ya'shesh jô lhech ti yic'alhtaneshi nava tôlhyi' ti tavay'ajulhyam yinvacle! 

16C'oya ti tifeshch'e pa David ti tasinôy, pa yisitsenesh pa Saúl pa yit'esh: —¡Taj ti 

a'lhech avaatsha, David, yôs'ash, ti lhtasinôyam! Pa lhech tôlhesh'e ti uj ti yip'in, 

17pa yit'esh: —T'ashesh'yic'oya ti navo'yeshch'e, lhayaash ti t'uyjat'ôcjiyam na is ca 

niysa' yifanishtaj'ash. 

18Nôqueesh lhnôclityam ti lhavooyam pa is, lha'ma pa Lhcaanvacle ti 

tsic'ôôjlhanitaj'am, taj ti tanca asclôn. 

19Yijô' ti ampapu ca nôv'e' papu ti yi'van pa nilhc'utsfaa ca nan'ate ca nôc ca ama pa 

lhfanishesh. Pa lhe'naa ¡pa Lhcaanvacle ti yisnatesh'am pa is nôqueesh nan 

afanishyish! 

20Nôqueesh tsitô'yish'a jô ti a'lhech ti a'lhcaanvacleesh jayu napi Israel lhavos, pa 

tôlhesha jayu pa anvacleyash napi Israel lhavos ca isa' pa lhjunash. 

21Etônjop'yam pa Lhcaanvacle ca ya aj na jayu ca ninôjqu'een japi tôôlhyitsham, pa 

ya aj ca avômjatshi na yeyelh napi yijô'jam. 

22Pa David pa yetônemjop pa Saúl, pa nijooylha pa Saúl ti vapecley pa lhajpôyich, 

lhan'e pa David shi' papi lhcavos pa vapeclelhey pa yitsaat chiyijôtjat. 

1 Samuel 25 

Ti vaf pa Samuel 

1Ti vaf pa Samuel, pa lhacôm'a papi Israel lhavos ti tca'eshva'ne ti yôyanch'e ts'ivee ti 

vaf. Pa tish'ec'oya pa lhajpôyich yiey pa Ramá. Pa nijooylha pa yichey pa David pa 

am'e pa'na lhey Parán. 

Pa David shi' lhpa Abigail 

2Yiey pa Maón pa ve'lha nivacle acôjjiin, caaj pava lhclôy tres mil tashinshtas mil shta 

pava tashinshtaychey. Caaj shta papi tcashayeshelhvaneen yiey pa yitsaat Carmel, 

yiey pa yifayjanesh'e ti yivoqu'ejat'esha'neen pava lhclôy tashinshtas. 

3Pa lhech nivacle lhey Nabal, pa lhech tô'lha pa Caleb; pa lhech nivacle 

ninancôtsitay'in pa niysa' pa lhfanishlhavach. Vooy lhpa lhch'acfa Abigail lhpa lhech 

lhasnôyche pa tcajôyshay shta. 

4-5Meelh pa David ti yie' pa am'e pa'na, pa yaya'esh pa Nabal ti yie' pa Carmel ti 

yivoqu'ejatsha'ne pava lhclôy tashinshtas, pa yicheney papi napu'nôjesh lhcavos pa 

yiyôjiesha ca nacju'een pa Nabal 

6pa anôyôjem na yicliish: “Acuumjulh, yivelh, nava isis ti jenelh'am avaatsha shi' napi 

ajôôjam shi' lhacôm'a napi natsôt'ajesh. 

7Jaypeeycheyesh ti lhavoc'ajatsha'ne java aclôy tashinshtas. Natô'ya shta japi acavos 

tashinshtas lhavos ti yiey ts'ivee ja Carmel jan jôvelh'e. Lhan'e japi lhech ti 

jôveelhjop, pa nive'lhaaesh ca yiclôqui'eshelh ca nijôôcshelh pa'na. 

8Isjop ca aniy'ôsesh côque japi acavos, vooy japi lhech pa yit'eshaam jayu. Pa nôque 

lhjunash jatants'aclanesh'a nôqueesh ca aychavalhe'mey napuque nich'acsha'ne, ti is ti 

yam'ay. Pa ajutey napi lhech shi' shta yivaatsha nava caaj'am, lhayaash ti yijunashjulh 

pa aôs.” 

9Papi lhcavos pa David pa yichey ts'ivee ti nifaclem pa Nabal, pa tach'antajeshjop 

ts'ivee ca nicu'lhesh. 

10Taj ti pa Nabal pa yicuulh: —¿She t'e pa lhech David? ¿She t'e pôque lhaôs pa Isaí? 

¡Navôque nalhus acloj papi lhancumtes yiclôtc'oyaan papi lhanvacles! 



574 

 

 
Nivacle Bible  

© 1994,  Sociedades Bíblicas Unidas. 
 

 
 

 

11¿Isjopyam jayu t'e ca jaycumesh'e ja lhôc shi' na t'iyôjatshi shi' shta na lhavuun ti 

yisclaneemsha'ne napi vancavoc'ajatsha'neyam pa jajutshey jayu papi nivacle 

ninastôya' pa tôlhshi' ts'ivee? 

12Papi lhcavos pa David pa yuyey ts'ivee pa nôyish ti vapel'in, pa meelh ti yamey 

ts'ivee pa David pa chayemch'e lhacôm'a pava yit'esh'in pa Nabal. 

13Pa lhechesh pa David pa yiyôjiajop papi lhcavos: —¡Acumelh'e lhacôm'a nava 

avatclônjavoselh! Papi lhcavos pa yijucjuqu'etsham pava lnucfatis pava lhclesataj pa 

lhech lhjunash shta pa David; pa nôque lhjunash papi cuatrocientos nivacle ti yicheelh 

pa lhech. Lhan'e pap'elh doscientos pa mônlhee ti vanujumatsenesh pava 

lhcôquicletôy ts'ivee. 

14Taj ti ve'lha pa tô'lha papi lhcavos pa Nabal pa yichey ti nifaclem lhpa Abigail, lhpa 

lhch'acfa pa Nabal: —Tôlhesh'e ja am'e pa'na, ja David ti yicheney japi qu'eeyjanjas ti 

yicjuesh ja yinvacleelh, taj ti jô lhech niysa' pa lhjunash pa ujesh ti ninatcajôyshay. 

15Taj ti japuque nivacle is ja lhfanishelhyish yivaatsheelh. Jant'ajô'jesh java nalhus ti 

jôveelhjop'in japi lhech yiey ja joot, nive'lhaaesh pa ca nasclôqui'shelh pa ampa ca 

nasjôcleshelh. 

16Vooy java nalhus shi' java tulhis ti vanujumatsenelhyish yivaatsheelh shi' nava 

yiclôyelh. 

17Taj ti ja ach'acfa uj ti ninancôtsitayelhyish pa ninteesh ca nitasinôyelhyam, 

aychavalhey avaatsha pava ca asnatesh, lhayaash ti yijô' jayu ti yamey pa niysa' ti 

t'ajuyjulh jô lhech shi' lhacôm'a jat'ajôôjjam. 

18Pa lhfanishesh'in lhpa Abigail ti t'acumesh'e pava doscientos yucuvec, napu'esh 

pava ftechis pa ôtjayetas t'i', ve'lhanôjesh pava tashinshtas chiyôjotesh, pava cuarenta 

kilos pava trigo lhtôsjey chiycôclôôlh, cien java chiyisnatesh ôtjayetas yucuve'esh pa 

doscientos shta pava higos yucuve'esh clôjôja'ne. Pa nijooylha ti yan'apee pava 

cuvôyutas 

19pa yit'esha papi lhcavos: —Anôyineshelh avaatsheelh, vooy yivaatsha janjooylha 

jayu. Pa ampa ca niteetsha côque pa lhch'acfa. 

20Lhpa Abigail pa yi'apee pa ve'lha cuvôyutaj, pa vant'ôfiich ti yichey t'ôyiish lhpa 

utiyuc. Pa yivanch'e tatsha pa David shi' papi lhcavos ti nachey pan yie', pa yichjuulh 

ti vaneecjuelh. 

21Vooy pa David ti nachey ti yaychavalhey ca chalhaaesh ti vanujumatsenesh 

lhacôm'a pa Nabal pava caajem ti yiey pa am'e pa'na, pa tanca nanjôclesh pava 

yitsôt'ajesh, taj ti pa lhech nicôyôjate'mey pa niysa' pa yisnatshem pa is. 

22Pa nôque lhjunash ti yetônjop: “¡Pa Dios ya'shesh ti nivalhtaj'yi yiey nôque ca 

namja lhum'ashi ca nivômjatesha'ne lhacôm'a japi yitsjoy yitsôt'ajesh lhavelhavot ja 

Nabal!” 

23Pa meelh ti yivanjulh lhpa Abigail pa David, pa t'eclet'esha'ne pa lhclô' cuvôyutaj, 

pa t'avuyshicham ti yamja cotsjaat nôclitem ti yinvacleyan. 

24Pa nijooylha ti vanujanejop pava lhafoc pa yit'esh: —¡Tôôlhyitsham, yinvacle, pa 

yisasch'e! Yivaatsha jatants'aclanesh'a ca avashanyam ca jayasinôy'am, pa 

ach'aneshyiy java jaychavalhey. 

25Ya aj na pa ca aychavalhe'mey ca asnatshem ja Nabal, jô lhech nivacle 

ninancôtsitay'in, lhayaash jô lhech ti yinvacleyan na lhey, yijô' jô lhech ti ojey. 

Yajatesh ti yisnatesh pa lhav'ojiyash. Anôque acavoque avaatsha ninvanc'oya japi 

acavos ti lhanchentajey. 

26Taj ti yijô', pa Lhcaanvacle ti ninvashan'am ca nôque anatshi jaspa antonjat'e nôque 

pava vatvoyey pa yivoyjateshch'e'am shta nava apôcôtôy. ¡Tajulhey pa Lhcaanvacle 

lhacôm'a japi naac'utsfasa shi' lhacôm'a japi tanachantaj'ash pa ca lhfanisha'ash ca 

natjuy'ajulh, pa lhjunashesh ti vaclanem ja Nabal! 

27Pa nôqueesh jatants'aclanesh'a navôque yicufayjates ti janchaj'ay, pa acatsônshelh 

napi lhtanôycheelh acavos, 

28pa avômjatemch'e avaatsha anôque vatcavôque natsôt'ajesh. Yijô' pa Lhcaanvacle ti 

yi'ajop'in jayu avaatsha shi' pa anvacleyash ti nunitjatesh jayu, apis ti lhniyiteshem 

pava tôlh'ejop pa Lhcaanvacle, shi' lhacôm'a na amônlhajayash ti tan jayu ca 

chinaclôyitesh pa niysa'. 

29Ca nicaajtaj papu ca nanachantaj avaatsha ca naclôn, vooy pa amônlhajayash yijô' 

jayu ti vanujumatsenesh'am pa Lhcaanvacle a'Dios. Vooy japi niac'utsfasa avaatsha pa 

Lhcaanvacle yivôm'in'ac'oya jayu jan lhjunasha java utes ti chicacha'yesh ti chiyanshi' 

ja vatfin. 

30Pa nôque lhjunash pa Lhcaanvacle ti yisnatesh'am lhacôm'a ti yivo'yeshch'e ti 

nifacl'am pa afanish'avach avaatsha ti nanvacleyanesh napi Israel lhavos, 

31ti tanca jayu ca caclecleam shi' ca aôyteja'am ca antonjatajsha'ne pava lhavoyey papi 

ampa ca natmenesh, pa tanca lhecha ca nitôlhaam ca nivoyjateshch'e'am nava 

apôcôtôy. Pa meelh pa Lhcaanvacle ca niisinataj'am pa ajunash, pa anaychavalheyam 

anôque natsôt'ajesh acavoque. 

32Pa yicuulh pa David: —Chiyôclôjeshey pa Lhcaanvacle lh'Dios napi Israel lhavos, ti 

nôque nachen'e nôqueesh yiey nan lhasvan'e. 

33Pa chiy'isinat'am avaatsha na is afanish'avach, lhayaash nôqueesh ti na'at'esh ca 

yamey ca nitonjatsha'ne pa vatvoyey pa tanca nitô'lheyam ca nivo'yeshch'e nava 

yipôcôtôy. 

34Taj ti jetôn'ajop pa Lhcaanvacle, lh'Dios napi Israel lhavos, ti yishiyanyam ca 

yisnatesh'am pa niysa', ca ni'anachtaja tatsha ca shtavatvan, vooy lhum'ashi pa tanca 

yimônlhanit ja Nabal pa tanca ve'lhaa pa yitsuuj ca mônlhaa. 

35Pa nijooylha pa David pa t'acumeshjulh lhpa lhech pava yicha'jey, pa yit'esha: —

Isjop ca piiy'a ti lhôquey ja ajpôyich. Nan lhjunash ti lhasvanesh ti lhach'anesh'yi java 

lhen shi' ti jasnatesh'am java lht'a'lhesh'yi. 

36Pa meelh ti vapecley lhpa Abigail pan yie' pa Nabal, pa yivaney lhavc'oya ti yiey pa 

lhajpôyich ti yisnatesh pa uj lhtsaccunjayash pan lhjunash pa lhcaanvacle. Pa uj ti 

nisham'in pa yamqu'een pa t'etsje. Pa lhe'naa lhpa lhech ti ampa ca niteetsha yamjey ti 

nalhu shta. 

37C'oya ti nalhu shta, ti nôjesh'apee pa t'etsje pa Nabal, pa yashinitjatem pava 

vaclanem. Pa lhech Nabal yalhalha ti yivômjat'e pa nivi'sheey. 

38Nôjeshch'e pava napu'nôjesh nalhus vooy pa Lhcaanvacle yachajemeyjop ti yiclôyit 

pa vaf pa Nabal. 

39Pa meelh ti yaya'esh pa David pa Nabal ti vaf, pa yit'esh: —¡Chiyôclôjesh pa 

Lhcaanvacle, ti t'atshayeshjulhyam cava niysisa yisnatajeshyam ca Nabal! 

¡Vanujumatseneshyijulh ti niyisnatshem pa niysa', pa yachaja ca niysa' ca Nabal can 

yisnatesh ti nicôt'esha'ne lhavaatsha! Pa nijooylha pa David pa vancachenjaney lhpa 

Abigail pa yetôna ca lhjayaeesh. 

40Pa meelh ti yamey papi lhcavos pa David pa Carmel pa tasinôyelhsha'ne lhpa lhech, 

pa yit'esha ts'ivee: —Ja David tsichenelh'ay avaatsha, lhayaash ti yen ca lhjayaaash. 

41Vooy lhpa Abigail pa t'avuyshicham ti yamja cotsjaat, ti nôclitesh ti yinvacleyan, pa 

yicuulh: —Yivaatsha tiqu'in'esh ti lhcavoqueyish ja David, pa nivanajulhjatajsham ca 

yicle'shemsha'ne java lhafoc japi lhcavos, ca lhech lhjunashtaja ti niyôjiesh'yiy. 

42Vooy ti tifeshch'e côque ti yit'esh, pa lhfanishlhavach'in ti vataasclansha'ne, pa 

yaôychi papi ve'lhanôjesh lhcavoquey pa yi'apee pa ve'lha cuvôyutaj pa yuyey pa 

nôyish ti yijoqu'esha'ne papin yicheney pa David, pa lhjaya'esh pa lhech. 

43Vooy pa David lhjaya'esh shta lhpa Ahinoam, Jezreel lhavoque, papi lhech napu' 

lhjaya'sesh. 

44Vooy pa Saúl lhpa lhôse Mical, lhpan lhjayatajesh pa David, pa yijutey pa Palti, 

lhaôs pa Lais, tôlh'e' pa Galim. 

1 Samuel 26 

Pa David ninteesh ca nayjat pa lhamônlhajayash pa Saúl 

1Papi tsitenas'e pa Zif yichey'in ts'ivee pa Gabaa pa yijôchiey pa Saúl, pa yit'esha 

ts'ivee: “Ja David vant'ôfiich yiey lhja utiyuc lhôse Haquila, tavayjulh ja am'e pa'na.” 

2Pa lhechesh pa yich pa Saúl ti yôôychi papi tres mil yifiiysha'ne c'afoquelhay 

israelitas, pa yiche'lhey pa am'e pa'na lhey Zif ti vooysha'ne ts'ivee pa David. 

3Pa t'ichay'e yiey lhpa utiyuc Haquila, naashjop pa nôyish tavayjulh pa am'e pa'na. Taj 

ti pa David ti yiey pa am'e pa'na ti yitô'ya pa Saúl ti vooysha'ne ti lhech yie', 

4pa lhech yichenshi papi yituvalhjatey ca nitô'ya ti lhech yam'e pa Saúl. 

5Pa nijooylha ti yichey pan yie' pa Saúl ti lhech t'ichay'e, pa yovalhey'in pan yie' ti 

yimô' pa Saúl shi' pa Abner, lhaôs pa Ner. Pa lhech ti lhanvacleesh papi lhcavos pa 

Saúl. Pa yivaney pa Saúl ti yimô' ti yi'shi' lhcachivat pa vat'ichavat, pa t'afaych'e 

lhavôôj papi lhcavos. 

6Pa lhechesh pa tasinô'yelh pa David pa Ahimelec, hitita lhavaatsha, shi' pa Abisai, pa 

lhech lhaôs pa Sarvia lhch'inish pa Joab, pa niy'ôsesh: —¿She papi tavo'yich'e jayu 

yiey ja vat'ichavat ca jamelheyshi ja Saúl? —Yivaatsha javo'ach'e jayu —yicuulh ja 

Abisai. 

7Pa lhech tulh pa David shi' pa Abisai yichey ts'ivee pa vat'ichavat. Vooy pa Saúl 

yimô' yi'shi' lhcachivat pa vat'ichavat vooy pa t'ôsiy'e lhech yitsemaj'eshicham pa 

lhcôpje. Vooy pa Abner shi' papi c'afoquelhay t'afaych'e lhavôôj ts'ivee ti 

yimôqu'esha'ne pa lhech. 

8Pa lhechesh pa yit'esha pa Abisai pa David: —Pa Dios yic'ôôjlhanit'am nôqueesh na 

niac'utsfaa. Atsan'ateesh ca jaclôn nôqueesh ca jatsefesheshicham na cotsjaat na 

yitsôt'ajesh lhcôpje. Ve'lheesh atesha jayu pa ca yifanisheesh. 

9Taj ti pa David pa yicuulh: —Ya aj na ca aclôn, lhayaash ti sasjop ti chiyclôn nan 

t'acu'meyshi pa Lhcaanvacle, pa jaspa tanca nivôncaclôyit'apee jayu. 

10Jetônjop pa Lhcaanvacle na lhech ti nijôclesh jayu pa lhamônlhajayash ti palha 

yameyjop ja yie' ca nivaf, ja't'ajesha ca nivômjat ca nôctajsham pa vatvatclônjayash. 

11Vooy pa Lhcaanvacle yishiyanyam ca yiclôn nan t'acu'meyshilhatam. Nôque 

lhjunash ca acum'e na lhcôpje, yiey na t'ôsiy'e shi' lha lhôjque ca shnôqu'in clap. 

12Pa nôque lhjunash pa David ti yichajc'oya pa lhcôpje shi' lhpa lhôjque ti yiey pa 

t'ôsiy'e pa Saúl pa yich'in ts'ivee. Pa ampapu ca nivanesh shi' ca nipe'yeesh. Pa 

ampapu ca nanjat'o'ey, lhayaash ti yimôqu'esha'ne lhacôm'a, lhayaash pa Lhcaanvacle 

ti yanshi' ts'ivee pa uj lhanjoti. 

13Pa nijooylha pa David pa na'shey pa pachamey pa tavashay, pa yich'apee ti yamey 

lhôtôj lhpa utiyuc pa nayie'mey pa yie'jop. Pa nayavatam pa t'aplhuey pa yie'vacop 

ts'ivee. 

14Pa lhechesh pa David pa yisitsenesh ti tôney pa Abner shi' papi c'afoquelhay: —

¡Abner, ancuulhyiy! Pa yicu'lhey pa Abner: —¿A'she avaatsha ti lhtônesh'in na 

lhcaanvacle? 

15Pa yit'esh pa David: —¿Na'alhecha avaatsha a'nivacle ti ampapu ca chinajônjulh 

napi Israel lhavos? ¿Tam'ey pa afanish'avach ti ni'anujumatsenesh na anvacle? Ve'lha 

na tô'lha napi lhtachifas yi'tajeyshi ca niclôn. 

16Nintajulhey ca afanish'avach. Jetônjop pa Lhcaanvacle ti tajulhey ca 

chinaclônelhsha'ne, lhayaash ti ni'anujumatseneshelh na anvacleelh, nan 

t'acu'meyshilhatam pa Lhcaanvacle. ¡Avoqueelheysha'ne ajaalh ja lhcôpje na 

lhcaanvacle shi' lhja lhôjque yiey jan t'ôsiy'e, naô pa lhjunash ca avanelh! 

17Meelh ti nichafacch'e pa Saúl pa t'ôjôj pa David, pa yisitsenesh: —¡Taj ti a'lhech, 

David, yaôs, ti lhtasinôyam! —Pa yicuulh jp David: —Jech, yinvacle, ya'lhech. 

18Taj ti ¿ta t'e lhayaash ti lhnachan, yinvacle nôque acavo natsôt'ajesh? ¿Ta 

yifanishyivach? ¿She sasch'e pa jasnatesh? 

19Yivaatsha jatants'aclan'a yinvacle ca ach'ana cum nôque acavo: ca lhechtaja pa 

Lhcaanvacle ti tô'lha ti lhtanjuyeshyijulh yinvacle, pa lhecha ca chinjutey pa 

vatcufayjat; taj ti ca nitôôlhtaja napi nivacle, vooy pa Lhcaanvacle pa nipôfiyuesh. 

Lhayaash ti tsâyjatshi ts'ivee nôqueesh na cotsjaat nan yitsôt'ajesh pa Lhcaanvacle, pa 

tsimajtaj'e ts'ivee ca yicu'mem'in pav'elh chiydiosiyan. 

20Niyit'esh yivaatsha ca yatoje'sheyc'oya ca nitonjatsha'ne nava yivoyey yiey t'ajuyish 

pa Lhcaanvacle. ¡Taj ti na yinvacle lhnacheshnee ti lhavooy pa nuulhalha', pa 

lhtsachan ti lhnachesh'apee nava uticuy jan lhjunash pa ve'lha vus! 

21Pa lhechesh pa yit'esh ja Saúl: —¡David, na yaôs, tsitô'yishyivne ti jasnatesh pa 

sasch'e! ¡Yijunasheshjulh pa ojey, pa jasnatesh'am pa uj ninvo'yeshch'e! Taj ti atpec, 

tan jayu ca t'ôyi'sheey ca vooy'am pa niysa', ti palha nôque nalhu lhnôclityam ti 

naasclôqui'esh na yimônlhajayash. 

22Pa yicuulh pa David: —Nôque a'na na lhcôpje na yinvacle. Ninachey pa ve'lha napi 

acavos ca nachaj, 

23vooy pa Lhcaanvacle yive'lhan'e ts'ivee ti yishayaneshem pa lhjunash shi' ti 

yivoyjateshemch'e. Lha'ma pa Lhcaanvacle ti yic'ôôjlhanitajyam yinvacle, pa niyit'esh 

ca yijuyeshjulh na lhech nan t'acu'meyshi pa Lhcaanvacle. 

24Pa lhech lhjunash nôqueesh ti nic'aclôquiesh na amônlhajayash yinvacle, lhech 

lhjunash ti yeneshyam pa Lhcaanvacle ti ninasclôqui'esh na yimônlhajayash pa 

ninvashan'yi lhacôm'a pava tavijatay. 

25Pa lhechesh pa yisitsenesh pa Saúl: —¡Chiyit'esh'am jayu pa is, David, na yaôs! 

¡Avaatsha t'ashesh jayu ti t'ôfisjatch'e pava matas pa caaj'am jayu pa nefenjayashesh 

lhacôm'a! Nôjeshch'e côque pa vapecley pa Saúl pa lhajpôyich, vooy pa David pa 

t'ajuych'e pa lhnôyish. 

1 Samuel 27 

Pa David ti yiey pa lhcootsjat papi filisteos 

1Taj ti pa David pa yaychavalh'in: “Caaj jayu pa t'elhesh ti tsiclôn jayu ja Saúl. Pa 

lhe'naa ti tajulhey ti jaclôteyc'oya jayu ja lhcootsjat japi filisteos, ca jaspa nitsan'ate 

jayu ja Saúl, pa tanca nivo'yisha'ne nan tuc'a'e na lhcootsjat napi Israel lhavos. Pa 

nôque lhjunash pa jaclôtc'oya jayu.” 

2Pa nôque lhjunash pa David shi' papi seiscientos lhcavos pa yaôychi ti t'ajuyelhey ti 

t'acu'mem'in ts'ivee pa Aquis, lhaôs pa Maoc, lhanvacleesh pa Gat. 

3Pa David shi' papi lhcavos pa nachelhey'in pa Gat, pa yi'jop pa Aquis pa ve'lhee 

ts'ivee ti yaôychi papi t'ajôôjam. Vooy pa David pa yaôychi papi napu' lhjayas: lhpa 

Ahinoam, tôlh'e' pa Jezreel, shi' lhpa Abigail, t'ajuytajjulh pa Nabal, tô'lha pa Carmel. 

4Meelh pa Saúl ti tpeeycheyesh pa David ti yiclôtey pa Gat, pa vômeshjop ti 

nachantajey. 

5Pa David pa yit'esha pa Aquis: —Na yinvacle, ca ats'efentajesh ti jatants'aclanesh'a 

ca avashanyam ja yi'shi' pa ve'lha nava yitsates yi'shi' na acootsjat, lhayaash ti 

nintajulhey nôque acavo ti ve'lha na lhôveelhshi na avtsaat yi'shi' na anvacleyash. 

6Pa lhech nalhu pa yijutem pa Aquis pa ve'lha yitsaat lhey Siclag. Pa lhe'naa ti yamjey 

pan yetôn'ejop pa Siclag ti yitsôt'ajesh pa lhanvacleyash pa Judá. 

7Pa David ti yie' pa yicheshch'e pa ve'lha yincôôp nôquee pava yichatjulh jive'clas ti 

yi'shi' pa lhcootsjat papi filisteos. 

8Pa yicheelh pa David papi lhcavos pa vatclônsha'ne ts'ivee ti yiey pa Gesur, pa Gezer 

shi' pa Amalec, papin yie' pa lhech'e yitsaat tôlhesh'e pa Telaim pa yamjey pa 

yicheyshi pa Shur, pa yamjey pa Egipto. 

9Pa t'eclet'a papi yiey pa lhech'e cotsjaat pa ampapu ca nimônlhanit papi yitsjôy shi' 

papi ôcjeclôy. Jô'tajesh ti yichajc'oyaan pava lhclôy tashinshtas, pava vôcôc, pava 

cuvôyutas, pava camellos pa yamja shta pava lhcôqueclitôy ti yichaj'in. Pa nijooylha ti 

tapecley'in pan yie' pa Aquis. 

10Pôque pa niy'ôsesh'in: “¿She yitsaat papi lhavatclônelhsha'ne nôqueesh?” Pa yicuulh 

pa David: “Yiey ja fiyatjulh ja Judá”, jô'tajesha “ja fiyatjulh ja Jerameel”, jô'tajesha 

shta “ja fiyatjulh ja lhcootsjat japi quenitas.” 

11Vooy pa David pa ninmônlhanitsha'ne papi yitsjôy nilhecha papi ôcjeclôy ca 

mônlhaasha'ne, pa tanca ninachey'in ts'ivee pa Gat ca nanfacleem pava yisnatesh pa 

lhech. Lhacôm'a pava lhnalhusesh ti yie' ts'ivee pa lhcootsjat papi filisteos ti lhech 

lhfanishlhavach. 

12Vooy pa Aquis pa caclecsha pa David, pa yaychavalhey: “Na David ca 

nachajtajeyc'oya ti yicônitshi japi Israel lhavos, pa nôque lhjunash pa yajatesh jayu ti 

yicavo'esh.’ 

1 Samuel 28 

1Pava lhech nalhus papi filisteos pa tayelhva'ne papi lhcavos jaspa nivatclônelhsha'ne 

papi Israel lhavos. Pa yit'esha pa Aquis pa David: —Avaatsha pa natô'ya jô, avaatsha 

shi' napi acavos tajulhey ca atatvoojelhyich'e pa vatvatclônjayash. 

2Pa yicuulh pa David: —Tajulhey. Nôqueesh natô'ya jayu yinvacle nôque acavo ti 

yitô'yish pa ti lhfanishlhavach. —Pa nôque lhjunash —ti yicuulh pa Aquis pa David—

, c'anvacleyanesh jayu ti tanca avô'mesh ti lhclôvalhyam napi yicavos. 

Pa Saúl shi' lhpa tôyjache ti yiey pa Endor 

3Apis ti vaf pa Samuel, pa lhacôm'a papi Israel lhavos ti yôyanch'e ts'ivee ti vaf, pa 

nijooylha ti tish'ec'oya ts'ivee ti yiey pa Ramá, pa yitsôt'ajesh ti lhavtsaat. Vooy pa 

Saúl p'alha ti yayjatshi pa lhcootsjat papi tôyjesesh shi' papi yasinôquiin capi 

vafsha'ne. 

4Papi filisteos pa tayvane ts'ivee pa yich'in ti yan'e' pa t'ichavat pa Sunem. Vooy pa 

Saúl pa nayjatvane lhacôm'a papi Israel lhavos pa yie' ts'ivee pa Gilboa. 

5Taj ti meelh ti yi'van pa t'ichavat papi filisteos, pa nijovay'in pa yamqu'een pa uj 

t'ajovayi. 

6Pa lhechesh pa niy'ôstajeyjop pa Lhcaanvacle, taj ti pa Lhcaanvacle pa nincuulh. 

Nilhecha pava lhtsamatas, nilhecha pava chiyu'eshjop lhey Urim, pa tanca lhecha papi 

chiytôyjata pava chayjulh. 

7Pa lhe'naa ti yiyôjiesha papi lhanvaclesesh papi lhcavos: —Avoolhey lhpa ve'lha 

ôcjeclô yitô'ya ti yasinôqui capi vafsha'ne, jaspa jôquey ca janiy'ôsesh'in. Pa yicuulh 

ts'ivee papi lhanvaclesesh papi lhcavos: —Yiey ja Endor caaj lhja ve'lha ôcjeclô 

yitô'ya ti yasinôquiin capi vafsha'ne. 

8Pa Saúl vaniistanjat pa yuych'e pav'elh t'uyjatshiyis, pa yaôychi papi napu' lhcavos ti 

yiche'lhey pa tulh lhpa lhech ôcjeclô. Pa yit'esha: —Jatants'aclanesh'a ca 

avoyjatesh'ôcji'yam, ca asnateshyam ca ninach pa lhsôc'ôclit pan janfacl'am. 

9Pa yicuulh lhpa ôcjeclô: —Avaatsha nataôysha pa lhfanishesh ja Saúl ti yayjatshi na 

lhcootsjat papi tôyjes shi' papi yasinôquiin capi vafsha'ne. ¿Ta t'e lhayaash ti caaj pa 

lhasnateshyam pan tsiclôn jayu? 

10Taj ti pa Saúl yetônjop pa Lhcaanvacle pa yit'esh: —Jetôn'ajop pa Lhcaanvacle ti 

tan jayu ca navclanesh'am pa niysa' côque. 

11—¿She papi lhen ca ninach'ay? —yicuulh lhpa ôcjeclô. —Ôneyyam ca Samuel —

yit'esha pa Saúl. 

12Pa yalhatajesh lhpa ôcjeclô ti yivanlhavne ca Samuel, pa yafshiyan'in; pa nijooylha 

ti yit'esha pa Saúl: —¿Ta t'e lhayaash ti lhasteejshiin? ¡A'lhech avaatsha a'Saúl! 

13Taj ti pa lhcaanvacle pa yit'esh: —Ya aj ca anjovay'in. ¿She pa lhavan? —Javan na 

ve'lha dios ti t'ôtay'apee na cotsjaat —yicuulh lhpa ôcjeclô. 

14—¿Tam'ey t'e pa lhjunash? —niyôsesh pa Saúl. —Na lhech nivacle nitaôvclaja, 

yuych'e lhja uj t'uyjatshiy —yicuulh lhpa lhech. Pa Saúl pa yitô'ya tatsha ti lhech ca 

Samuel, pa t'avuyshicham pa yamjata cotsjaat pa lhtaco. 

15Pa lhechesh pa yit'esh ca Samuel: —¿Ta t'e lhayaash ti ni'atsan'ate ti lhniyôjiyi ti 

janatshina? Pa yicuulh pa Saúl: —Tôlh'e'yijop ti uj ti tavijatayam, lhayaash ti 

tanecletyi japi filisteos pa vooy pa Dios p'alha ti tayyijop. Tanca nicuulhyijulh pa 

nilhecha japi chiytôyjata pava chayjulh pa tanca lhecha shta pava vatatsamatas. Pa 

lhe'naa ti jayôn'ay ca jaspa at'eshayam pa ca yifanishayivach jayu. 

16Pa yicuulh ca Samuel: —¿Ta t'e lhayaash ti lhtsiy'ôstajesh ti p'alha ti tay'ajop pa 

Lhcaanvacle shi' ti nit'ôyi'sheey ca ac'utsfaaesh? 

17Pa Lhcaanvacle yisnatesh'am avaatsha can janfacl'am ti tôlhyi'yijop. Ti nijôcl'ash na 

anvacleyash pa yijutey ja avelh David. 

18Ti p'alha ti naanc'ashamshem na yiyôjitajesh'a pa Lhcaanvacle, pa niôfisjatemch'e ja 

lhayôjijat ca atif'e japi amalecitas. Pa lhe'naa nôqueesh pa Lhcaanvacle ti lhech 

lhfanishesh'am côque. 

19Jô'tajesh shta pa Lhcaanvacle ti yijutelh'ay'ajop jayu napi Israelitas shi' shta avaatsha 

pa t'unaj japi filisteos. Vooy lhum'ashi avaatsha shi' napi acles pa ve'lha shnôvelh'e 

jayu. Shi' ti yisnatshem jayu pa Lhcaanvacle yiey ja t'ichavat japi Israelitas ti 

nichensham jayu japi filisteos ca nash'apee ts'ivee. 

20Pa tatsha ti nicôôtsha'ne pa Saúl pa lhavôj'a. Nitôyiyjatesh pava lhclishay ca Samuel 

pa yivômjat'e. Pa ninconitjat lhayaash ti ampa ca nituj pa nalhuclay nilhecha pa 

jonshajaclay. 

21C'oya ti yi'van lhpa ôcjeclô pa Saúl ti uj ti saclacshi, pa tanc'uyey pa lhech, pa 

yit'esha: —Anôque acavoque tach'anesh'a ca lht'aalhsha. Niyaychavalheshyivne na 

yimônlhajayash ti tsiqu'ishamtajesh'am nava lhniyôjiesh'yi. 

22Pa nôqueesh jatants'aclanesh'a ca ach'anesh'yi: ti jasnatesh'am jayu pa tiqu'in vatôc, 

ca jaspa nashamitjat shta pa isa'jop ca meeelh shta. 

23Pa Saúl ninteesh ca nituj, taj ti vooy papi lhanvaclesesh papi lhcavos shi' lhpa 

ôcjeclô pa yimaj'e ts'ivee pa jaalhpa t'acu'meshjulh. Pa tatsha ti tôlh'e' cotsjaat ti 

nitshaam pa yie'sha'ne pa lhmôjôvat. 

24Pa lhan'e lhpa ôcjeclô pa yiclôn pa vôcô nich'a uj yilhavun pan yie' pa lhajpôyich. 

Pa yipjôji pa climshi ti yisnatesh pava lhcôclôlhcheyesh ameyshi pa t'ajuya. 

25Pa nijooylha ti yichaajshey lhpao lhech pa Saúl shi' papi lhcavos. Papi lhech ti tif 

ts'ivee ca vatôc pa yicjuesh ts'ivee, pa lhech tulh pa yich'in ts'ivee. 

1 Samuel 29 

Papi filisteos ti nincafiyan pa David 

1Papi filisteos tayelh'evane lhacôm'a papi c'afoquelhay yiey pa Afec, vooy papi 

israelitas t'ichay'e ts'ivee yiey pa nash'e pa yinôôt yiey pa Jezreel. 

2Pa meelh papi lhanvaclesesh papi filisteos ti yichvatich'e ts'ivee papi vatclônjanjas, 

vooy pa David shi' papi lhcavos t'ajuyey'in ts'ivee pa Aquis pa nalhpôc'ôclesh'esham. 

3Pa lhechesh papi lhanvaclesesh papi filisteos pa niyôseshey ts'ivee pa Aquis: —¿Ta 

lhfanishlhavach napuque hebreos? Pa yicuulh pa Aquis: —Nôque David, na lhech 

lhcavoesh lhapesh ja Saúl, lhanvacle japi Israel lhavos. Taj ti na yi'yijop'in yicheshch'e 

java t'ajôôj jô yincôpes, tôlhesh'e ja nalhu ti yi'yijop pa yamjey nôqueesh pa niyvanesh 

pa ca lhjunasha ca ninvo'yeeshch'e na lhech. 

4Taj ti papi lhanvacles papi filisteos pa tavacô'ya ts'ivee pa Aquis, pa yit'eshaan: —

Ayôjaa ca nôqu'in pa ca natjuyshi, pa ya aj ca tanaôychielhey pa vatvatclônjayash; pa 

jaspa ya aj ca nivatjuyjatelhyijulh ca javatclôntajelhsha'ne. ¡Yaash ti yajulhjatajey ca 

nanshamitjatesh ja lhanvacle ca nicha'jey'in ts'ivee nava lhshatjes napuque 

c'afoquelhay! 

5¡Na lhech lhavaatsha David nan chitishjaneshem pa vatclôyjayashesh: ‘Ti mil capi 

yiclônsha'ne ja Saúl, pa diez mil capi yiclônsha'ne na David’! 

6Pa lhechesh pa tôney pa Aquis pa David pa yit'esha: —¡Yijô' pa lhjunash pa 

Lhcaanvacle ti mônlha, ti vooy avaatsha yijô' ti navo'yeshch'e! Pa ya'shesh ti qu'enesh 

ca afanishesh ti lhniyiteshjop pa is na vat'ichavat. Pa ampa ca naaan ca c'avanesh pa 

niysa' avaatsha ti lhtôlhesh'e ja nalhu ti lhnach'yiy. Taj ti pa ninanshamesh'a napi 

lhanvacles napi filisteos. 

7Nôque lhjunash ca mapectaj nôqueesh pa apiiy'a, pa tanca asnatshem pa'na ca 

ninanshama'esh'a napi filisteos. 

8Pa yicuulh pa David: —¿Ta t'e yifanishyivach yivaatsha? ¿She pa lhasvanesh 

yinvacle navôque nalhus ti ni'atsan'ateesh ca yijuyjulh napi naac'utsfasa? 

9Pa yicuulh pa Aquis: —Yivaatsha yijô'yam ti a'lhech ti a'issha'ne, jan lhjunash pa 

lh'ángel pa Dios, taj ti napi lhanvaclesesh napi filisteos yaychavalhey'am ca ya aj ca 

shnôquesham pa lhavatclônjayash. 

10Taj ti avaatsha shi' napi lhcavosesh ja anvacleelh napin tavo'ach'e, pa nich'a nalhu ca 

aneelhchishamch'e ca ninôôctajulh pa nalhu pa mapeclelh'in jayu. 

11Pa nôque lhjunash pa David shi' papi lhcavos ti nalhu pa nitshamch'e ts'ivee ti nich'a 

nalhu pa vapecley'in pa lhcootsjat papi filisteos. Lhan'e papi filisteos pa t'ajuyey'in pa 

Jezreel. 

1 Samuel 30 

Pa David tif'e' papi amalecitas 

1Vooy ti pu'janaesh pa nalhu pa David shi' papi lhcavos ti yamelhey pa Siclag, pa 

yivanesh ts'ivee papi amalecitas ti nitshaam pa Nêguev pa t'eclet'a pa Siclag, pa 

yivômjatsha'ne pa napjun shta. 

2Shi' ti yichaj'in ts'ivee ti yôcfa'sha'ne papi ôcjeclô shi' lhacôm'a papi taôvclas shi' papi 

nitaôvclasa papin lhech yie', pa ampapu ti yiclônsha'ne. 



583 

 

 
Nivacle Bible  

© 1994,  Sociedades Bíblicas Unidas. 
 

 
 

 

3Meelh ti yamey pa David shi' papi lhcavos pa yitsaat ti yivaneylhavc'oya ti yivutun 

shi' ti chiychaj'in ti vanôôcfasha'ne papi lhjayas shi' papi lhcles yitsjôy shi' papi 

ôcjeclôy, 

4pa yôyanch'e ts'ivee pa yamjey ti ninconitjatsha'ne ts'ivee. 

5Lhech lhanfanash shta pa vanôôcfasha'ne papi napu' lhjayas pa David: lhpa 

Ahinoam, tôlh'e' pa Jezreel, shi' lhpa Abigail, t'ajuytajjulh pa Nabal, tôlh'e' pa Carmel. 

6Vooy pa David uj ti ninc'usinat'in, lhayaash papi lhcavos ti yen ca nôôtjatesh'in pava 

utes, lhayaash ti lhacôm'a ti ninanshamesh pava vaclanem papi lhcles. Taj ti pa 

yicafiyaneyjop pa Lhcaanvacle lh'Dios, 

7pa yit'esha pa vatcasinô Abiatar, lhaôs pa Ahimelec: —Jatants'aclan'a ca anchaajyiy 

lhja vat'uyjatshiy chiyjuyjata tatsha. Pa meelh ti yicha'jey pa Abiatar lhpa vat'uyjatshiy 

chiyjuyjata tatsha pa David, 

8pa niy'ôseyjop pa Dios. Pa yit'esh: —¿Tajulhey t'e ca janachan papuque cutsjanjas? 

¿Isjopyam jayu t'e ca jayajulh'apee? Vooy pa Lhcaanvacle pa yicuulh: —Anachaney, 

pa lhtajulh'apee jayu pa anachajch'e lhayshivo japi vanôôcfasha'ne. 

9Pa nivinshaa pa David ti yuyelhey pa nôyish papi seiscientos nivacle ti yaôychi, pa 

yamelhey pa tovôc lhaôs yie' pa Besor. Pa lhech mônlhee papi 

10doscientos nivacle papin yulhôssha'ne pa ninôqueypacham pa tovôc lhaôs. Vooy 

pap'elh cuatrocientos pa ninvô'mesh ti voojqu'e pa David. 

11Pa nijooylhach'e ti yivan'e ts'ivee pa tavashay pa ve'lha egipcio, pa yicha'jey ts'ivee 

t'ajuyish pa David, pa yijutsjat ti yijutey ts'ivee pa vatôc shi' pa yiyô'ji: 

12pa yijutey ts'ivee pa ve'lha t'iya pa yucuve'esh pa higo shi' pava napu' yucuve'esh 

pava ôtjayetas. Vooy ti tif ca tuj, pa nicha'vayey pa egipcio ti t'un'in shta, lhayaash ti 

pu'jana pava nalhus shi' pava tulhis ti ninatsaccun pa ninyô' shta. 

13Pa lhechesh pa niy'ôs pa David: —¿She t'e papi anvacleesh? ¿Pa ta lhtôôlhshi? Pa 

yicuulh pa egipcio: —Ya'lhech ya egipcio lhcumatyish pa ve'lha amalecita. Taj ti 

pu'janach'e pava nalhus ti tayyijop pa yinvacle, lhayaash ti yaôôytej'in. 

14Lhayaash ti jôqueelh pa jamelhey pan tavayshi pa fiyatjulh pa lhcootsjat papi 

cereteos, shi' papi yie' pa Judá nôquee pa Caleb. Pa janapjunelh shta pa Siclag. 

15—¿Lhteesh ca ats'ô'yaney jan yie' papuque cutsjanjas? —niyôsesh'in pa David. Pa 

yicuulh pa egipcio: —Ca atsetôntajjop pa Dios pa ya aj ca asclôn jayu, pa tanca 

aschajey jayu ja yinvacle, pa c'achajey jayu jan yie' japi lhech. 

16Pa yicha'jey pan yie' papi cutsjanjas. Papi lhech pa vacôtsônshiin lhacôm'a pa joot 

pa tsaccunch'e ts'ivee, pa yiyô'jane shi' ti yisnatesh pa lhc'usiyashesh lhacôm'a pavan 

t'acutesh ts'ivee ti yiey pa lhcootsjat papi filisteos shi' ti yiey pa lhcootsjat pa Judá. 

17Pa lhechesh pa David pa t'eclet'a ti nich'a nalhu pa yamja ti nuut, pa yivômjatsha'ne 

lhacôm'a. Pa ninama papi cuatrocientos nich'acsha'ne yi'apee pava lhclôy camellos. 

Papi lhech vatcaôvjôycheshi ti yiclôt'in ts'ivee. 

18Pa David pa yachajc'oyaan lhacôm'a pava t'acutajesh papi amalecitas, pa yachaj shta 

papi napu' lhjayas. 

19Pa ampa ca ameemc'oya nilhecha pava matas tiqu'icsha'ne lhacôm'a ti yichajc'oyaan. 

Nilhecha ca amac'oya ca ve'lhaa pa taôvclaj shi' pa nitaôvclaja, lhayaash pa David ti 

tjôcjanesh lhacôm'a. 

20Pa yichaj'in shta pa David lhacôm'a pava lhclôy tashinshtas shi' pava vôcôc pa 

yu'esham pava lhclôy, pa yit'esha ts'ivee ti lhclôyesh lhacôm'a pa David. 

21Meelh ti yamey pa David pan yie' papi doscientos nivacle papin ya'shesh ti yulhôs ti 

ni'nôôychi ts'ivee, ti mônlhajop ts'ivee pa tovôc lhaôs yiey pa Besor, pa nachjuulh 

ts'ivee ti yicju' pa lhech shi' papin tanaôycheelh. Pa David pa yamjulh papi lhech pa 

vaneecjuelh 

22Taj ti papi t'ajôôj jô papi lhcavos papi lhech ojiyis ti ninancôtsitayvatsham'in, pa 

yiyôjieshvane'en pa yit'esha ts'ivee papin ninvoqu'e ts'ivee papi lhech ninteetshem ca 

nijutey pa'na pava caajem ts'ivee, vooy papi lhjayas shi' papi lhcles ca nichaj'in pa 

tajulhey ca nôqu'in ts'ivee pa ya aj na nava shtajôcjaneshelh. 

23Taj ti pa yit'esh pa David: —Ya aj na ca asnatshelh côque, napi yic'utsfas, ti 

nijutjoom lhacôm'a pa Lhcaanvacle navôque ti vanujumatseneshjooy shta na 

casmônlhajayash, ti yic'ôôjlhanitjoom napuque cutsjanjas ti tanecletjoo. 

24Pa ya aj na papu ca nach'anesha java yaychavalhtajey napuque, lhayaash nava 

chivacôtsônesh yi'shi' shta napin vanujumatseneshem nava lhcacôqueclitôy napin 

yichey ja vatvatclônjayash. 

25(Nôque tôlh'ejop pa yamjey nôqueesh, côque chiyisnatshem jant'ajôôjam papi Israel 

lhavos.) 

26Meelh ti yamey pa David pa Siclag, pa yicheney papi lhc'utsfas nitaôvclasa yiey pa 

Judá pa t'iya'esh pava nijôclesh papi nilhc'utsfasa, pa yu'ja ca lhcliish: “Navôque 

chinatisshelhey avaatsheelh nava lhech tô'lha japi janjôcleshem japi nilhc'utsfasa pa 

Lhcaanvacle.” 

27Pa yicheney shta pava tiseshey papin yie' pa Bet-el, papi yiey pa Tamot yi'shi' pa 

Nêguev, papi yiey pa Jatir, 

28papi yiey pa Aroer, papi yiey pa Sifmot, papi yiey pa Estemoa, 

29papi yiey pa Racal, shi' shta papi yiey pava yitsates yi'shi' pa Jerameel, yiey pava 

lhavtsates papi quenitas, 

30shi' papi yiey pa Horma, papi yiey pa Corasán, papi yiey pa Atac, 

31papi yiey pa Hebrón shi' lhacôm'a pava chiyie' ts'ivee pava nashelh'e pa lhech papi 

lhcavos. 

1 Samuel 31 

Pa Saúl shi' papi lhcles vafsha'ne ti yiey pa vatvatclônjayash 

1Papi filisteos pa t'eclet'a ts'ivee papi Israel lhavos, papi lhech israelitas pa yiclôt'in 

ts'ivee. Pa acloj papi chiyiclônsha'ne yiey lhpa utiyuc yiey pa Gilboa. 

2Vooy papi filisteos pa yichey'in ts'ivee ti nachan pa Saúl shi' papi lhcles, pa yiclôn 

ts'ivee pa Jonatán, pa Abinadab shi' pa Malquisúa. 

3Pa nijooylha ti yicheshva'ne ts'ivee lhacôm'a ti t'eclet'a pa Saúl; pa meelh papi 

tclutsheych'e ti yamja ti tiyôjesh pava lhc'ôjey, pa uj ti nijovayeshjulh papi lhech. 

4Pa lhechesh pa yit'esha pa lhcavoeshjop pava lhavatclônjavos: —Antsooji na aclesa 

ca astsefe'shesham, pa jaspa tanca ninachyiy napuque ampa ca nitô'ya napi lhech yen 

ca nasclôneelh ca nasclôqui' ts'ivee. Taj ti pa lhcavo pa ninteesh ca nasnatesh, 

lhayaash ti ujesh ti nijovayjulh. Pa lhechesh pa Saúl pa t'acum'e pa lhclesataj ti 

yitsemajlhavc'oya pa vatcôtjat'apee. 

5Pa meelh ti yivanesh pa lhcavo ti vaf pa Saúl pa yitsemajlhavc'oya vitsha pa 

yitsôt'ajesh lhclesataj pa vatcôtjat'apee pa vaf vitsha. 

6Pa nôque lhjunash vafeelhsha'ne pa lhech nalhu pa Saúl, papi pu'jana lhcles, pa 

lhcavo shi' lhacôm'a pap'elh lhcavos. 

7Meelh papi israelitas papin yiey pacham pa tavashay yiey pa lhum'ôcjinucjulh pa 

tovôc Jordán ti yivanesh ts'ivee papi lhc'afoquelhay Israel lhavos ti yiclôt'in ts'ivee, 

shi' pa Saúl shi' papi lhcles ti vafeelhsha'ne, pa tay'en ts'ivee pava lhavtsates pa 

yiclôt'in vitsha. Pa lhechesh papi filisteos pa yamey'in ts'ivee pa lhech mônlhee' ti yie' 

ts'ivee. 

8C'oya ti nalhu papi filisteos ti yichey pa yichajc'oya pava yi'van papi vafsha'ne. Pa 

yi'van pa Saúl shi' papi lhcles ti mônlhee' yiey lhpa utiyuc yi'shi' pa Gilboa. 

9Pa lhechesh pa yit'ovôsey ts'ivee pa lhshatech pa yichajc'oya shta pava 

lhavatclônjavos. Pa yichench'ejop papi qu'eeyjanjas pan tuc'a'e pa lhcootsjat papi 

filisteos jaspa nifaclem papi lhchifas yiey pa lhishjanjavatjop pava lh'diosec. 

10Pa nijooylha ti yan'e' ts'ivee pava lhavatclônjavos pa Saúl pa lhishjanjavat lhpa 

Astartê, pa yinesh ts'ivee pa lhavu'vat pa vatashclôfech'esh yiey pa yitsaat Bet-sán. 

11Meelh papi tsitenas'e pa Jabes yiey pa Galaad ti yaya'shey papi filisteos pava 

lhfanishesh pa Saúl, 

12pa vatpeya'shelhsha'ne ts'ivee lhacôm'a papi nivacle yifiiysha'ne, pa nijooylha ti 

t'ôtaayshi ts'ivee pa tulh ti niclanesh'e ts'ivee pa vatashclôfech yiey pa yitsaat Bet-sán 

pava lhavuuvtes pa Saúl shi' papi lhcles ti vapecley'in pa Jabes, pan yie' ti napjunsham 

ts'ivee. 

13Pa nijooylha ti tish'ec'oya ts'ivee pava lhavnus yiey pa Jabes, yan'ôcji lhpa ve'lha 

aacjiyuc. Ti yivaclhitesh côque, pa yicheshch'e pava napu'yama nalhus ti 

vat'ayipcuyanesh. 

2 Samuel 

2 Samuel 1 

Pa David yaya'esh pa lhavafi pa Saúl 

1Nôjeshch'e pa lhavafi pa Saúl, ti vapecley pa David pa Siclag palha ti tif'e' papi 

amalecitas, pa lhech mônlhee pava napu' nalhus. 

2Taj ti vooy ti pu'janaesh pa nalhu pa tôlhey pa t'ichavat pa Saúl pa ve'lha nivacle 

yic'asch'esha'ne pava yuych'e pa yamqu'e pa lhshatech pa cotsjaat pa tanôclitesh ti uj 

pa lhtacshinjayash. Vooy ti yamey t'ajuyish pa David pa t'avuyshicham pa yamja 

cotsjaat pa nôclitesh ti yinvacleyan. 

3Pa niy'ôs pa David: —¿Ta lhtôôlhshi? —Jatôôtcôvjoychishi ti janiclôtc'oya ja 

t'ichavat japi Israel lhavos— yicuulh pa lhech nivacle. 

4—¿She t'e pa vaclan'e? ¡Anfacyam yiyaam! —t'aalhsha pa David. —Japi vatcavos 

yiclôtc'oya pa vatvatclônjayash, pa acloj capi lhech chiyiclônsha'ne —yicuulh pa 

lhech nivacle—. ¡Vaf ca Saúl shi' ca lhaôs Jonatán! 

5—¿Tam'ey pa lhjunash ti natô'ya ca Saúl shi' ca lhaôs Jonatán ti vafeelh? —pa 

niy'ôsesh pa David pa nich'ayech pan tfacjanem. 

6Pa lhech pa yicuulh: —Lhayaash ti ya tsishasha'ne ti jatôlh'apee lhja utiyuc Gilboa, 

pa javaney yivc'oya ca Saúl ti vacô'jesh ja lhcôpje, vooy java lhcaletas japi 

lhavatclônjafas shi' japi cuvôyuyjas nilhc'utsfasa palha yam'apee ti niclôn. 

7Pa lhech t'ôplhuqu'e ti yovalhey t'ôyiish, pa nivanyijulh pa tônyijulh'in. Vooy 

yivaatsha pa jasnatshem java niyôjiesh'yi. 

8Pa nijooylha ti tsiy'ôsesh ja jatôlh'e yivaatsha, pa jachajeshjulh ti jayeetsha ti 

ya'amalecita. 

9Pa lhechesh pa t'alh'yi ca jayc'uya' ca jaclôn tatsha, lhayaash ti palha tanapun taj ti 

jôjjeclaytaj mônlha. 

10Pa nôque lhjunash pa jayc'uya' cô lhech ti jaclôn, lhayaash ti tsitô'ya ti tan jayu 

t'ôyi'sheey ca isa'jop ca mônlhaa ti nivafjatsu. Pa nijooylha ti janclan'ec'oya lhja 

lhatjôjiy shi' ja lhpôclô, pa jaspa janchaj'ay avaatsha, yinvacle. 

11Pa lhechesh pa David shi' papi tanaôycheelh pa yic'asteshlhtapee ts'ivee pava 

yuych'esha'ne pa nôclitesh ti uj pa lhtacshinjayash. 

12Pa yôyanch'e ts'ivee shi' ti tafshiych'een ti vaf pa Saúl shi' pa lhaôs Jonatán. Lhech 

lhjunash shta papin chitif'e' ti chiyclôyitsha'ne Israel lhavos papin lhcavosesh pa 

Lhcaanvacle. Pa vat'ayipcuyanesh ts'ivee pa yamja ti nuutey. 

13Pa nijooylha pa niy'ôs pa David pa nich'ayech pan tfacjanem: —¿Avaatsha ta 

lhtôlh'e? —Yivaatsha vena jatôôlhshi, ya amalecita —yicuulh pa lhech. 

14—¿Tam'ey t'e pa ajunash ti nafi'yesh'atapee ti lhatjuyjulh ti lhclôn jan t'acu'meyshi 

pa Lhcaanvacle? —yitsô'yeeshem pa David. 

15Pa tôneyjop pa ve'lha papi lhcavos ti yiyôjiesha: —¡Meey, ca aclôn! Pa lhech pa 

yitsefesham pa amalecita pa yivômjat. 

16Pa yit'esha shta pa David: Avaatsha lhtôlhesh'avne na avafi, lhayaash avaatsha ti 

lhtanôclitesh ti lhtatfaclesh nava tamen'ash ti lhclôn can t'acu'meyshi pa Lhcaanvacle. 

Vatafshiyashch'een pa Saúl shi' pa Jonatán 

17Pa David yu'eyjop côque lhafshiyashch'e pa lhavafi pa Saúl shi' pa lhaôs Jonatán, 

18pa yiyôjiesha ti yeyjatsjanesh papi tô'lha pa Judá. Côque vatafshiyashch'e 

chiyi'sesh'e nan chiyetônesh Lhqu'isjayanach papi Yivo'yeshch'e: 

19“¡Pa yijô', napi Israel lhavos, chivo'matanelh'ac'oya pa anôclôjqueyash ti yiey java 

a'uticuy! ¡Pa uj ti nôjicham capi t'unvatsham'in! 

20Tanca chinanfacleem ts'ivee japi nilhc'utsfasa ti yie' ja Gat pa tanca chinteetsha yiey 

nava lhcaavjuc ja Ascalón, jaspa tanca nanshamesh japi ôcjeclôy filisteachey, jaspa 

tanca nivashclamajesh'in pa lhc'usiyash papuque ampa ca nitô'ya. 

21“¡Pa tanca namelh'ay t'ôyish'e avaatsheelh pa tsha'nu shi' pa yiyaas, nava uticuy yiey 

na Gilboa, lhayaash ti lhtavashayesh capi vafsha'ne! Lhech'e ti chit'ôsch'een java 

chama yitsôt'ajesh capi t'unis. Lhech yivôm'e pa lhasnôyech ja lhchama ca Saúl. 

22Tanca ve'lheesh ca Saúl shi' ca Jonatán ca napecleyjop ca chinp'aclaneshch'e ja 

lhclesataj shi' java lhc'ôjey pava lhavoyey shi' pa lhôtje capi vatclônsha'ne yaash ti 

yifiiysha'ne. 

23“Ca Saúl shi' ca Jonatán vanquensha'ne, nilhecha pa lhamônlhajayash pa nilhecha 

shta pa lhavafi ca nicatsôneshvatc'oya. ¡Ya'sheshc'oya ti pôtses capi lhech java miyos! 

¡Pa ya'sheshc'oya ti t'unisesh java jump'uvalhjetas! 

24“Ôcjeclôy, lhcleselh'ash napi Israel lhavos, ôyanelhch'e ca Saúl, ti t'uyelhch'ec'oya 

lhja t'uyjatshiy yuclenilh shi' lhja clasim, ti chiyinesh java clesanlhiy cojiyas! 

25¡Pa nôjicham lhacôm'a capi yifiiysha'ne ti yiey ja yiesh'e ja vatvatclônjayash! ¡Ca 

Jonatán vaf'e' yiey ja lhôtôj'e java a'uticuy! 

26“¡Lhastacshiyan'in avaatsha, Jonatán, ti c'avelh! ¡Ya'shesh ti is ca ajunashyish! Ca 

encheyash'yi t'asheshc'oya pa lhencheyash papi ôcjeclôy. 

27¡Ujesh ti nôjicham capi yifiiysha'ne! ¡Pa chiyvômjatsha'ne lhacôm'a cava 

lhavatclônjavos!” 

2 Samuel 2 

Pa David chiych'ayanesh'in ti lhanvacleesh pa Judá 

1Ti nôjeshch'e côque vooy pa David pa niy'ôsey pa Lhcaanvacle pa yit'esha: —

¿Isjopyam t'e ca jôquey pa ve'lha pava yitsates yi'shi' ja Judá? Pa Lhcaanvacle yit'esh 

ti yicuulh: —Jech, isjop ca meey. Pa lhechesh pa niy'ôsjop pa David: —¿Ta ca nôv'e' 

pa ca jôquey? Vooy pa Lhcaanvacle yit'esh ti yicuulh: —Vooy ja Hebrón. 

2Pa David pa lhech yicheelhshi papi napu' lhjayas: lhpa Ahinoam, lhpan lhavtsat'esh 

pa Jezreel, shi' lhpa Abigail, lhch'acfalhtapee pa Nabal, tôlh'e' pa Carmel. 

3Pa yôôychiesh shta papi t'iyôyjafas papi yitsôt'ajesh t'ajôôjamsha'ne, pa tavtsatey'e 

ts'ivee yiey pava yitsates pa Hebrón. 

4Pa nijooylhach'e ti yamelhey papi nivacle tô'lha pa Judá, pa lhech'e ti yivenchatesh 

pa David ti lhanvacleesh pa Judá. Meelh ti nifaclemch'e pa David papi yiey pa yitsaat 

Jabes yi'shi' pa Galaad ti lhech papi tishc'oya pa Saúl, 

5pa yichen pa David papi qu'eeyjanjas ti yit'eshe'ma: “Vooy pa Lhcaanvacle 

yit'eshelh'am pa is ti yaash pa acavts'aclayjayashelha ca Saúl, ti anvacleeshelh, ti 

lhtishelhc'oya. 

6Vooy pa Lhcaanvacle tcavts'aclayeshelh'a shi' ti navoyjateshelhch'e. Vooy yivaatsha 

jajulhjatelhey'am avaatsheelh côque ti lhech afanisheshelh. 

7Taj ti nôqueesh achajelh'avne pa afayujayashelh shi' ti nafi'yelh, lhamataj ti vaf ca 

Saúl, ti anvacleeshelh, vooy ja tc'a'sham ja Judá tsivenchatjop pa jaspa lhanvacleayish 

ts'ivee.” 

Pa Israel shi' pa Judá ti vatclônsha'ne 

8Taj ti pa Abner, lhaôs pa Ner, lhanvacleesh papi lhc'afoquelhay pa Saúl, pa t'acu'ma 

pa Is-boset, lhaôs pa Saúl, ti yicha'jey pa Mahanaim, 

9pan yie' ti yivenchatesh ti yinvacleyanesh pa Galaad, pa Gesuri, pa Jezreel, pa Efraín, 

pa Benjamín shi' lhacôm'a pa Israel. 

10Meelh pa Is-boset ti tôlhesh'e pa lhanvacleyashesh pa Israel, ti cuarenta pava 

lhnincôpes, pa yicheshch'e pava napu' nincôpes pa lhanvacleyash. Taj ti pa tc'a'sham 

pa Judá yitôôysha ti lhcaanvacleesh pa David, 

11nôque lhjunashesh pa David ti lhanvacleesh pa Judá pa yicheshch'e pava napu'yama 

nincôpes shi' pava ve'lhayama jive'clas, pa chinôôclhanitsha pa lhanvacleyash yiey pa 

Hebrón. 

12Pa Abner pa lhech pa tôlh'e' pa Mahanaim ti t'ajuyey pa Gabaón, ti vanôyinc'oya 

papi lhc'afoquelhay pa Is-boset. 

13Vooy pa Joab, lhaôs lhpa Sarvia, shi' papi lhc'afoquelhay pa David pa tôlh'e' ts'ivee 

pa Hebrón, pa vacutelh'evach ts'ivee yiey pa lhavôj'e pa vishini Gabaón. Papi napu'esh 

c'afoquelhay pa vataasclanvatich'e pa ve'lheesh papi tavay'apee pa vishini vooy 

pap'elh pa t'ajuyelhvatjulh. 

14Pa lhechesh pa Abner pa yilhechiyanesh pa Joab ti yit'esha: —Mee'lha ca vatclônelh 

napi nich'acsha'ne ti yie' vasjuyiish. —Tajulhey —yit'esh ti yicuulh pa Joab. 

15Nôque lhjunash ti nivatclônjatsu'a papi tô'lha pa Benjamín shi' pa Is-boset, lhaôs pa 

Saúl, pa yiche'lhey t'ajuyish papi doce lhcavos shi' pap'elh doce tô'lha papi 

lhc'afoquelhay pa David. 

16Pa ve'lha ts'ivee ti t'acum'e lhshatjes papi t'ajuyelhjulh, pa yitsefesheshamsha'ne 

pava clesac yiey pava caclôcl'esham, pa nicôt'eshch'esha'ne lhacôm'a ti vafsha'ne. Pa 

lhe'naa pa lhech'e yiey pa Gabaón, ti lhqueyesh Helcat-hazurim (Lhjoot papi 

chiytsefeeshamsha'ne). 

17Pa lhech vatvatclônjayash ujesh ti tavijatay pa lhech nalhu, vooy pa Abner shi' papi 

lhcavos Israel lhavos pa lhech ti yash'apee lhavaatsha papi lhcavos pa David. 

18Yi'shi' papi lhech papi pu'jana lhcles lhpa Sarvia: pa Joab, pa Abisai shi' pa Asael. 

Pa lhech nijooylha pôtsej ti vacumaj, jan lhjunash pa tashinsha ti tavashayc'oya ti 

vacumaj, 

19pa yijôyjan'apee pa Abner pa ninaychavalhjulh ca niclôtc'oya. 

20Pa meelh pa Abner ti yovalhey t'ôyiish, pa tôtôyiyjatesh: —¡A'lhech avaatsha Asael! 

—¡Ya'lhech yivaatsha! —yit'esh ti yicuulh pa lhech. 

21Pa lhechesh pa Abner pa yeetajesha: —Avôômyish ti lhasjôyjan'apee. Yaash ti 

tajulhey ca acum'e papi ve'lha napi vatcavos ca avatmônlhanitesh lhacôm'a java 

yichaajlhach'esha'ne. Taj ti pa Asael pa ninvô'mesh ti yijôyjan'apee, 

22vooy pa Abner pa yachajeyc'oya ti yit'esha: —¡Avôômyish clap ti 

lhanjôyjanyitapee, ja't'ajesha lhnachaneyshiyam jayu ca c'avômjat'e na cotsjaat! Pa 

nanjooylhach'e, ¿she papuque javatvaneshelh jayu ja avelh Joab ca jôvesh'e t'ajuyish? 

23Nan lhjunash pa Asael ti ninteesh ca nitanuc'oya, vooy pa Abner pa yitsefeshesham 

lhavts'e' pa lhcôpje pa vacha'ey t'ôyiish, vooy pa lhech Asael pa nicôôtsha'ne ti vaf 

tatsha. Pa lhacôm'a papi lhech yam'een pan vaf'e' pa Asael, pa vatsavatch'ejop ti 

yiclôvalh'in. 

24Taj ti pa Joab shi' pa Abisai pa lhetipa ti yijôyjan'apee pa Abner. Pa yuy na 

jumcuclaay ti yamey ts'ivee lhpa utiyuc lhôse lhey Ama, t'ajuyish'e pa Gía, yiey pa 

nôyishey pa am'e pa'na yi'shi' pa Gabaón. 

25Pa lhech'e papi tô'lha pa Benjamín ti tayelhvane pa Abner, pa yamjatelhvatsham 

papi c'afoquelhay ti yi'apee ts'ivee lhpa utiyuc. 

26Pa lhechesh pa Abner pa tônesh'apee pa Joab: —¿Tan ca lhech chinôjesh'e jayu papi 

chiyclônsha'ne? ¿Tanca aychavalhey côque ti tsi'sha ti yicaatjat jayu pa vatacshiyash? 

¿Ta t'ôjesh'e jayu ca ayôjia napi achifas ca nivô'mesh ti yijôyjan napi lhavelhavot? 

27Pa Joab pa yicuulh: —Janôôclhanitey'amc'oya pa Dios ca niat'a'esh lhôn côque, napi 

yicavos lhetipataja ca nijôyjan'apee napi lhavelhavot pa namjey pa nich'a nalhutaja. 

28Vooy pa Joab pa tatsha ti tayôjijanesh ti chiyfuyuqu'e pava vat'ônjanchey, pa 

lhacôm'a papi nivacle pa t'ôsesha'ne, ti vômeshjop ti yijôyjan'apee papi Israel lhavos ti 

vatclôntajelhsha'ne. 

29Pa Abner shi' papi lhcavos pa yichelhch'e pa tavashay yiey pa Arabá ti tifesh pa 

tulh, pa yichavasheypacham pa nôyish yiey pa Jordán shi' pa yie' pa Bitrón, pa yamey 

ts'ivee pa Mahanaim. 

30Pa Joab pa vô'meshjop ti yijôyjantaj'apee pa Abner pa tayelhvane lhacôm'a papi 

lhcavos, pa chiyclôvalhch'ejop pa chiyi'sesh'e pa caaj papi diecinueve vafsha'ne 

lhcavos pa David, nôquee pa Asael. 

31Taj ti papi tanaôycheelh pa David pa yiclônsha'ne papi trescientos sesenta nivacle 

tôlha' pa Benjamín shi' pa Abner. 

32Pa nijooylhach'e, pa lhavu'vat pa Asael ti yicha'jey ts'ivee pa Belên ti lhech 

tish'ec'oya, yiey pa lhanvalheech pa lhtata. Pa Joab shi' papi lhcavos pa t'ôtaaysha'ne 

ts'ivee pa lhech tulh, pa claaf nalhu ti yamey'in pa Hebrón. 

2 Samuel 3 

1Pa lhavatclônjayashelh pa t'ajôôjam pa Saúl shi' pa t'ôôjam pa David pa cajueshch'e, 

taj ti lhan'e papi tô'lha pa David pa ya'shesh'in pa t'unaj, vooy papi tô'lha pa Saúl pa 

nicont'as'in. 

Pa t'ajôôjam pa David 
(1 Cr 3.1-4) 

2Papi lhcles pa David ti nivat'as'een pa Hebrón, papi lhech: pa vatjutsa', pa Amnón, 

lhô'selh lhpa Ahinoam, tô'lha pa Jesreel; 

3pa tavaych'e, pa Quileab, lhô'selh lhpa Abigail, lhch'acfalhtapee pa Nabal, tôlh'e' pa 

Carmel; pa pu'jana'eyshi, pa Absalón, lhô'selh lhpa Maaca, lhôse pa Talmai, 

lhanvacleesh pa Gesur; 

4pa yichatjulheyshi, pa Adonías, lhô'selh lhpa Haguit; pa ve'lhanôjesh, pa Sefatías, 

lhô'selh lhpa Abital; 

5pa ve'lhayama, pa Itream, lhô'selh lhpa Egla, lhap'elh lhch'acfa pa David. Papuque 

nivat'as'in ti yie'in pa David pa Hebrón. 

Pa Abner yisclaneelhvatjulh pa David 

6Jôjjeclay lhetipa'eshelh pa lhavatclônjayashelh papi tô'lha pa Saúl papi tô'lha pa 

David, vooy pa Abner vatcaatjatesh'in pa t'unaj papi tô'lha pa Saúl. 

7Pa Saúl caajem lhpa lhjaya'esh'in lhey Rizpa, lhôse pa Aja, lhpan yamelhvane pa 

Abner. Pa lhe'naa pa Is-boset ti yasinôquiesh'in pa Abner: —¿Ta t'e lhayaash ti 

t'ôjqu'enelhch'e lha lhjaya'esh'in ca tata? 

8Pa Abner pa ya'shesh ti suysha pava yasinôquiesh'in pa Is-boset, pa yit'esh ti yicuulh: 

—¿Tam'ey ti ya'lhech pa nuu ti jaycuumjiin na Judá? Yivaatsha tsivooyshemch'e ja 

t'ajôôjam ca atata Saúl, shi' japi lhavelhavot shi' japi lhc'utsfas, ti nic'achajey ja David. 

¿Pa avaatsha lhts'iyôytanesh nôqueesh ti caaj pa yisasch'eesh lha ôcjeclô? 

9¡Vooy pa Lhcaanvacle ts'ashjatesh jayu ca nasclôyit ca niyisnatajeeshem ja David 

pan apis ti nifaclem pa Lhcaanvacle, 

10pa nijôclesh pa lhc'ovat lhanvaclevat ca Saúl ti yiyitsjatesh ja David na lhc'o'vatjop 

na Israel shi' na Judá, ti tôlh'e' ja Dan pa yamey ja Beerseba! 

11Pa Is-boset pa sasjop pa ca nicu'lheshch'e pa Abner, lhayaash ti nijovayjulh. 

12Vooy pa Abner, pa tô'lha ti yicheney papi lhcachenjas ti yit'esha pa David: “¿She 

papuque lhavtsateyishesh? Shtasnatesh pa chivatpeya'esh: yivaatsha jasnatesh jayu pa 

ca jayajulh'esham t'ajuya lhacôm'a na Israel ca jajut'am.” 

13Pa yicuulh pa David: “Yivaatsha tajulheyam ca jasnatesh'am pa chivatpeya'esh, taj ti 

ve'lha na jayeesh ti jaya'lhesh'a: ti ya aj ca vee' yijuyish ca niajutsjata ti lhanchaaj lhja 

Mical, lhôse ca Saúl.” 

14Pa yicheney shta pa David papi qu'eeyjanjas pa Is-boset, ti yit'esha: “Anchaajyi lhja 

Mical yijaya, lhja yijaya'esh ti c'uyjata'ôcji java cien ti jase'ja capi filisteos.” 

15Pa lhechesh pa Is-boset pa tayôjijanesh ti chiyayjatjop pa Paltiel, lhaôs pa Lais, pa 

lhech ti lhjayatajesh; 

16taj ti pa Paltiel pa yijo'qu'esha'ne lhpa lhech ti yip'in, ti yôfisey pa Bahurim. Lhech'e 

ti yiyôjia pa Abner ca napec, pa vapec pa Paltiel. 

17Vooy ti chinch'e pa Abner pa yasinôquic'oya papi nitaôvclasa Israel lhavos, pa 

yit'esha: “Clech'e pa t'aplhuqu'e avaatsheelh ti lhavoolhey ja David ca anvacleashelh. 

18Pa tajulhey, yameyjop na lhanc'aplhu' ti t'acu'mesh'in, lhayaash pa Lhcaanvacle ti 

apis ti nifaclem ja David ti tô'lha jayu ti tjôcjanesh napi Israel lhavos ti lhchifas, ti 

yashem'apee japi filisteos shi' ti t'unjop'in jap'elh nilhc'utsfasa.” 

19Vooy pa Abner yasinôquiem shta papi tô'lha pa Benjamín, pa nijooylha pa yichey 

pa Hebrón ti nôyôjemch'e pa David ti yajulhjatsham pa Israel shi' lhacôm'a pa 

tc'a'sham pa Benjam'in. 

20Pa yamelhey papi veinte nivacle pa Hebrón pan yie' pa David, vooy pa David pa 

yisnatshem pa lhôc pa lhech shi' papi tanaôycheelh. 

21Pa vooy pa Abner pa yit'esha pa David: —Nôqueesh jôquey cum ca jayayelhvane 

lhacôm'a japi Israel lhavos, ca jasnatshelh pa chivatpeya'esh t'ajuya na Yinvacle, 

secl'esh na Yinvacle ca chinenesh ti lhcaanvacleesh. Vooy pa David pa 

vaneecjueshelh pa Abner ti yich ti amem pa'na. 

Pa Joab ti yiclôn pa Abner 

22Pa Joab shi' papi voqu'esha'neen pa David lhecheshch'e ti yamelhey ti t'ôta'yelh, pa 

nichaaj pava yaash ti acloj lhcaquicletoy ti nijô'clesh papi nilhc'utsfasa. Vooy pa 

Abner ninôvjop pa David yiey pa Hebrón, lhayaash ti yich ti vaneecjueshelh pa 

David. 

23C'oya pa Joab ti yamelhey lhacôm'a papi tanaôycheelh c'afoquelhay, pa chinfacleem 

pa Abner, lhaôs pa Ner, ti apis ti yamey pa lhcaanvacle, ti vaneecjueshelh pa 

lhcaanvacle ti lhech t'ajuyshi. 

24Pa lhechesh pa Joab ti yijôchiey pa lhcaanvacle pa yit'esha: —¿Ta lhfanishlhavach 

na Yinvacle? Ja Abner nacheyshi na Yinvacle, vooy na Yinvacle yivashan ti yich. 

25¿Nintô'ya nataney na Yinvacle ja Abner, lhaôs ja Ner, ti nachey ti yijôts'ôclôn'in, 

shi' ti yituvalheyshi, shi' ti yaya'sha lhacôm'a na lhfanishlhavach na Yinvacle? 

26Pa vooy pa Joab, ti tayeshi ti tasinô'yelh pa David, pa yichen papi qu'eeyjanjas ti 

vooysha'ne pa Abner, pa nintôôysha pa David, papi lhech pa nachajey pan yie' lhpa 

t'itsech yiey pa Sira. 

27Meelh pa Abner ti yamjey pa Hebrón, pa yan'e' lhavôôj pa Joab pa lhashiesh pa 

yitsaat, ti cayoyelhvach ti tasinôyelh, pa lhech'e ti yitsefesham lhpa lhavts'e' ti 

yivômjat, ti tcaatshayemch'e ti yiclôn pa lhch'inish Asael. 

28Pa chin'apee pa David ti yitô'ya, pa yit'esh: “Yiey t'ajuyish pa Lhcaanvacle vooy 

yivaatsha shi' na yinvacleyash ampa ca nitô'lhelheyjopyam ti cha'lheesh ti 

tinclônach'esh ca Abner, lhaôs pa Ner. 

29¡Ti natesh'apee jayu pa vatc'amenaj na Joab shi' lhacôm'a napi t'ajôôjam, tanca 

ameemc'oya pa lhajpôyich papu ca nitayashaytaj, pa nitashtôtay, pa ancoqu'eesh, 

tanca amashi pa tinclônaach ja't'ajesha ca niclôyit pa yipcu'!” 

30Pa Joab shi' pa Abisai yiclôn ts'ivee pa Abner, lhayaash ti yiey pa vatvatclônjayash 

pa Gabaón ti lhech pa Abner ti yiclôn pa lhch'inish ts'ivee. 

31Pa nijooylhach'e pa David ti yiyôjiesha pa Joab shi' pan lhpôc'ojam papi 

tanaôycheelh: “Ac'astelhch'e nava t'uyelhch'e pa uyelhch'e pava p'ajavsha'ne, ca 

atacshinelhch'e pa lhavafi ca Abner.” Vooy pa lhcaanvacle David pa yijoqu'esha'ne pa 

lhashiyesh, 

32pa chitish'ec'oya pa Abner yiey pa Hebrón. Lhech'e pa lhcaanvacle pa ujesh ti 

yisitsenesh ti yip'in ti yie' lhavôôj pa lhanvalheech pa Abner, pa lhech lhfanishesh 

lhacôm'a papi nivacle. 

33Pa lhechesh pa lhcaanvacle pa yueyjop pa t'apjavo'esh pa Abner: “¿Ta t'e lhayaash ti 

lhavaf, Abner, nan lhjunash pan yaash ti nisa' pa lhjunash, 

34ti nichinôcfa' nava atjuy pa nilhecha ca ninôôcfa nava afoc? ¡Lhavaf jan lhjunash 

papi lhclônach'esh papi nivacle ojiyis!” Shi' shta papi nivacle lhetipa ti yôyanch'e pa 

lhech. 

35Pa nijooylhach'e ti yich'in ts'ivee ti vatants'aclansha pa David ca nicaaj pa ca nituj ti 

jôjjeclay nintif pa nalhu, taj ti pa David pa yinôôclhanitemc'oya ti yit'esh: —¡Vooy pa 

Dios ya'shesh jayu ti tsiclôyit'apee ca jac'alhtantaja lhpa yucuve ja't'ajesha pav'elhcha 

ti jôjjeclay ninuy na jumcuclaay! 

36Lhacôm'a ti yitô'yemch'e ts'ivee côque pa yajulhjate'mey, lhayaash ti lhacôm'a pava 

yisnatshem pa lhcaanvacle pa nishamsha papi lhchifas. 

37Pa lhech nalhu lhacôm'a papi Israel lhavos yitôôysha pa lhcaanvacle ti amem pa'na 

pa lhavafi pa Abner, lhaôs pa Ner. 

38Pa nijooylha pa lhcaanvacle ti yit'esha papi lhcavos: —Nan lhjunash ti natô'yelha, ti 

nôqueesh ti ampa ca chiyashjat ti lhanvacleesh napi Israel lhavos, cô lhech nivacle 

yifiiy. 

39Pa lhe'naa yivaatsha, ti lha'ma ti yalhcaanvacleesh ti t'acumeyshilhatam pa Dios, pa 

ninasconitjat ti yalhalhech'e japi t'unis lhcles lhja Sarvia. ¡Vooy pa Lhcaanvacle pa 

najulhjatemsham papin yisnatesh côque lhav'ojiyash! 

2 Samuel 4 

Tinclônach'esh pa Is-boset 

1Meelh pa Is-boset, lhaôs pa Saúl, ti yaya'esh pa Abner ti chiyclôn yiey pa Hebrón, pa 

amem pa lhfayujayash, shi' lhacôm'a papi Israel lhavos ti yamqu'een pa t'ajovayi. 

2Pa Is-boset caaj papi napu' nivacle yicumjat ti lhanvacleseshjop papin ninvôônton 

cutsjanjas. Ve'lha pa lhey Baana, vooy peelh lhey Recab. Papi lhech lhcles pa Rimón 

yiey pa Beerot ti tôlhshaam papi lhcles pa Benjamín, lhayaash papi lhtachifas yiey pa 

Beerot ti lhalhech'e pa tc'a'sham pa Benjamín 

3lhamataj papi yie' pa Beerot ti yiclôtajey'in pa Gitaim, pan yie' ti vachi'ya ts'ivee pa 

yamjey nôqueeshch'e. 

4Nôqueesh, pa Jonatán, lhaôs pa Saúl, caaj pa ve'lha lhaôs, lhey Mefi-boset, pa lhech 

nint'unch'esha'ne pava napu' lhcaclôy. Meelh pa Mefi-boset ti ve'lhanôjesh pava 

lhnincôpes, pa tôlhey pa Jezreel pa t'aya'jesh pa Saúl shi' pa Jonatán ti 

chiyiclônsha'ne; pa lhechesh lhpa chiyclôvalhchiyinesh pa t'acum'e pa Mefi-boset ti 

yiclôtesh pa lhech, taj ti lhpa lhech pa yifaclitaj ti yiclôt, pa nicôtch'e pa lhech pa 

yiviincôquiyan. 

5Pa Recab shi' pa Baana, papi lhcles pa Rimón tô'lha pa Beerot, pa yichey ts'ivee pa 

lhajpôyich pa Is-boset, ti yamey ts'ivee pan yie' ti ya'shesh ti cus, pa lhech ti yimô' ti 

nalhcachi. 

6Lhpa lhashi lhavoque lhpa lhech yisclanshi pa trigo, pa yalhtajesh ti yimô', pa lhan'e 

pa Recab shi' pa lhch'inish Baana pa ninvanesh ti yicheyshi ts'ivee. 

7Meelh ti yamey'ôcji pa lhajpôyich pa Is-boset ti yijo'apee pa lhmôjavat yiey pan 

yijo'een; pa lhechesh pa yiclôn ts'ivee ti yit'ovôsey pa lhshatech, pa nijooylhach'e ti 

yichaaj ts'ivee pa t'ôta'yeshi pa tulh yiey pa nôyishey pa Arabá 

8pa jaspa nijutey pa David yiey pa Hebrón. Pa yit'esha ts'ivee pa lhcaanvacle: —

Nôque Yinvacle na lhshatech ca Is-boset, ca lhaôs ca Saúl, pa lhech nilhc'utsfaa na 

Yinvacle can yentaj ca nanjôclesh na amônlhajayash. Taj ti nôqueesh pa Lhcaanvacle 

yivashanem na Yinvacle ti chiycaatshayemch'e ca Saúl shi' capi lhcles: 

9Pa David yit'esh ti yicuulh: —Janôôclhanitemc'oya pa Lhcaanvacle, ti lhts'ilhjenesh 

nava jatanapunjulh, 

10meelh ca ve'lha c'ueshch'e ti is ti nifach'eyam ti nam ti chaych'eyam ca Saúl ti 

chiyiclôn, ti taneyjayesh pa tsitacshinjayan'in pa jaycum'e ti jaclôn yiey ja Siclag. 

11¡Pa c'ajôneshch'e jayu ca lhech yifanisheelh'ash, ti av'ojiyiselh, ti lhclônelh ca 

nivacle ampa ca natmenesh pa lhech ti lhavanelh ti yimô' yiey pa lhajpôyich! Pa 

lhe'naa, ¡ti c'ajônshelhch'e jayu ca chinaclônelh! ¡Pa c'ayjatelh'e jayu yiey nôque 

cotsjaat! 

12Pa tatsha pa David ti yiyôjiesha papi lhcavosjop papi c'afoquelhay, papi lhech pa 

yiclônsha'ne; ti yit'ovôsey ts'ivee pava t'itjuy shi' pava lhafoc, pa yôcfee lhavôôj lhpa 

vishini pa Hebrón. Pa yinjooylhajat pa t'acum'e pa lhshatech pa Is-boset ti tish'ec'oya 

pa Hebrón yiey pa lhanvalheech pa Abner. 

Pa David ti lhanvacleesh papi Israel lhavos shi' papi Judá lhavos 
(1 Cr 11.1-3) 

2 Samuel 5 

1Pa nijooylhach'e lhacôm'a pant'ajôôj papi Israel lhavos ti yichey'in ts'ivee pa Hebrón 

ti tasinô'yelh pa David, pa yit'esha ts'ivee: “Yivaatsheelh caslhalhech'e vatam, 

2Yijô' ti lhama'taj ti yinvacleeshelh ca Saúl, pa a'lhech avaatsha ti yijô' ti lhasclaneem 

vatich'e napi Israel lhavos java lhavatclônjavshay. Jô'tajesh pa Lhcaanvacle ti 

nifacl'am ti avaatsha ti lhclôvalh shi' ti lhanvacleash napi Israel lhavos.” 

3Pa nôque lhfanishesh pa lhacôm'a papi nitaôvclasaesh Israel lhavos ti yichey'in 

ts'ivee ti tasinôyelhsha'ne pa lhcaanvacle David yiey pa Hebrón, pa yisnatshelh pa 

lhech pa vatpeya'shelh, pa yinesh ts'ivee pa Lhcaanvacle ti yivanesh. Pa lhechesh papi 

lhech pa yivenchatesh pa David ti yinvacleyanesh papi Israel lhavos. 

4Pa David treinta pava lhnincôpes ti tôlhesh'e ti lhcaanvacleesh, pa cuarenta pava 

lhnincôpes ti lhcaanvacleesh: 

5Vooy ti yiey pa Hebrón ti lhanvacleesh pa Judá pa yicheshch'e pava napu'yama 

nincôpes nôquee pa lhch'alhu'esh. Pa nijooylha ti yiey pa Jerusalên ti lhanvacleesh 

lhacôm'a papi Israel lhavos shi' papi yie' pa Judá pa yicheshch'e pava treinta y tres 

nincôpes. 

Pa David tjôcjanesh pa chiyijôtjat yitsaat Sión 
(1 Cr 11.4-9) 

6Pa lhcaanvacle David shi' papi lhcavos t'ajuyelhey'in pa Jerusalên ti t'eclet'a ts'ivee 

papi jebuseos, papi tsitenas'e pa lhech'e cotsjaat. Vooy papi jebuseos yilheclôjtajesh 

pa David ca saseemjop ti yitshaam pa yitsaat pa yit'esh ts'ivee: “Avaatsha sasjop jayu 

ca nôque anach'e, tajulhsham papi taclujuy shi' papi ancojoy ti tanca nivashan'am ca 

anatsham.” 

7Taj ti pa David pa tjôcjanesh pa chiyijôtjat yitsaat Sión. Pa nôqueesh chiytô'ya ti 

Lhavtsat'esh pa David. 

8Vooy pa David lhech t'ônashesh pa lhech nalhu: “Lhacôm'a papu ca nit'ecletaja japi 

jebuseos, ca nuytajey ja chitovôsiyaneyc'oya pa yinôôt, pa niclônsha'ne papi taclujuy 

shi' papi ancojoy, papin jav'ojiyanesh yivaatsha.” Pa lhech'e ti chiyit'esh: “Nilhecha 

papi taclujuy pa tanca lhecha papi ancojoy ca isa'emjop ca nôc'ôcji ts'ivee na 

lhishjanjavat pa Lhcaanvacle.” 

9Pa nijooylha ti yivaclhitshamjop pa David yiey pa chiyijôtjat pa lhqueyesh David 

Lhavtsaat. Pa yisnatesh pava vatashclôfjesjop t'afayjop tôlhesh'e pa chiytônatchisham 

pa yamjeyshi pa lhajpôyich. 

Pa Hiram yicheney papi lhcacumjatesem pa David 
(1 Cr 14.1-2) 

10Pa t'unaj pa David pa chinapshinem'e, vooy pa Lhcaanvacle, pa Dios ampa ca 

nivijatan, pa yi'jop pa lhech. 

11Pa lhe'naa pa Hiram, lhanvacleesh pa Tiro, pa yicheney papi lhcacumjates pa David, 

nôquee papi yeclôy lhavos shi' papi yisnatesh pava utes t'ajuya pava vatashclôfjes. 

Papi lhech yichaaj ts'ivee pava yeclôy shintincutacuy pa yisnatshem ts'ivee pa 

lhajpôyich pa David. 

12Pa lhechesh pa David pa yitôyc'oya ti lhech pa Lhcaanvacle ti yiyitsjatesh ti 

lhanvacleesh papi Israel lhavos, shi' ti is pa lhfanisheshem pa lhanvacleyash ti 

tach'ana jum papi lhchifas Israel lhavos. 

Pap'elh lhcles pa David 
(1 Cr 3.5-9; 14.3-7) 

13Vooy ti nôjeshch'e ti tay'e pa Hebrón ti yamey pa Jerusalên, pa David lhech'e ti 

yaash papi lhjayas shi' papi yictsôyan atesha, papi lhech tôlhesha papi yaash lhcleselh 

yitsjôy shi' papi ôcjeclôy. 

14Papi lhcles nivat'as'e pa Jerusalên lheyis: pa Samúa, pa Sobab, pa Natán, pa 

Salomón, 

15pa Ibhar, pa Elisúa, pa Nefeg, pa Jafía, 

16pa Elisama, pa Eliada shi' pa Elifelet. 

Pa David ti yash'apee papi filisteos 
(1 Cr 14.8-17) 

17Meelh papi filisteos ti yaya'esh ts'ivee pa David ti chiyvenchatesh ti lhanvacleesh 

papi Israel lhavos, pa vancachenjaney ts'ivee lhacôm'a ti chiyvooysha'ne; taj ti pa 

David ti yaya'esh pa yich'ôcji pa chiyijôtjat. 



597 

 

 
Nivacle Bible  

© 1994,  Sociedades Bíblicas Unidas. 
 

 
 

 

18Pa lhechesh pa nachey papi filisteos pa yitsiyinshi ts'ivee pa tavashay yiey pa 

Refaim. 

19Pa nôque lhjunash pa David pa niy'ôseyjop pa Lhcaanvacle, pa yit'esha: —

¿Isjopyam t'e ca jayeclet'a papi filisteos? ¿Lhanjutyam jayu t'e pa yashjayash'apee japi 

lhech? Vooy pa Lhcaanvacle pa yicuulh: —Jech, eclet'a, lhayaash ti jajut'ay jayu pa 

ashjayash apee napi lhech. 

20Pa yamey pa David pa Baal-perazim (yoflhitshi), pa lhech'e ti yash'apee. Pa lhe'naa 

ti yit'esh: “Jan lhjunash ja yinôôt ti factsejch'e ti nic'at'eyshiyam pa Lhcaanvacle ti 

jôqueyshi japi niyc'utsfasa.” Pa lhqueyesh pa lhech'e Baal-perazim. 

21Jô'tajesh ti yivôm'e ts'ivee pava lhdiosec papi filisteos, pa vooy pa David shi' papi 

lhcavos ti nayjatva'ne ts'ivee. 

22Taj ti papi filisteos vapecley shta ti yitsiyin'e pa tavashay ti yiey pa Refaim, 

23pa nôque lhjunash pa David ti niy'ôseyjop pa Lhcaanvacle, vooy pa lhech 

Lhcaanvacle pa yicuulh: —Ya aj ca atô'lhelhey t'ajuyish ca ecletajelha, pa afayelhjop 

ca ecletajelha yiey na t'ôyi'shey, ca amtajelheyjop java aacjuy acôjqu'e pa lhniish. 

24Meelh ca ape'yatajelh pa t'ôjôj ca anaashtajelh'ôcji java aacjuy lht'oy, pa eclet'elha, 

lhayaash ti nôque yich'e' ti janôyinelhey'ac'oya ca jaclônsha'ne japi c'afoquelhay 

filisteos. 

25Pa yisnatesh pa David pavan yiyôjiesha pa Lhcaanvacle, pa yash'apee papi filisteos 

tôlhesh'e pa Gabaón yamjey pa Gezer. 

Pa David yaychavalhey ti tac'uyesh lhpa vatcaqueclitôshi yeclônilh yitsôt'ajesh 
pa Lhcaanvacle 

(1 Cr 13.5-14) 

2 Samuel 6 

1Pa David yachajeyc'oya ti tayelhva'ne lhacôm'a papi c'afoquelhay ti 

chit'acu'meyshisha'ne papi Israel lhavos, papi lhech treinta mil pat'ajôôj. 

2Pa yiche'lhey pa yitsaat Baala yiey pa cotsjaat Judá pa lhacôm'a papi lhcavos ti 

yaôychi, pa lhech yayjat'e lhpa vatcaqueclitôshi yeclônilh yitsôt'ajesh pa Dios. Pa 

lhech chiyetônjop pa lhey pa Lhcaanvacle ampa ca nivijatan, yiey pa yie' pa lhc'o'vat 

tavay'apee papi ángelesesh. 

3-4Pa yanshi' ts'ivee lhpa vatcaqueclitôshi yeclônilh lhpa nich'a caletaj pa yichaajshey 

ts'ivee pa lhajpôyich pa Abinadab, pan yi'apee lhpa utiyuc. Pa Uza shi' pa Ahío, lhcles 

pa Abinadab, vanôyinesh ts'ivee lhpa caletaj ti yicha'jesh lhpa lhcaqueclitôshi 

yeclônilh yitsôt'ajesh pa Dios. Vooy pa Ahío pa yijoc'oya lhpa lhcaqueclitôshi. 

5Lhan'e pa David shi' lhacôm'a papi Israel lhavos pa yie' t'ajuyish ts'ivee pa Dios ti 

tishjanch'e pa vashclamajeshch'e shta lhacôm'a ti vaniyitesh ts'ivee, pa yiclôquijop 

pava lhclôy cuvôyu lhacôsic aclojqu'e pava lhniyjôy, pava lhanôtas, pava 

vat'ônjanchey shi' pava chishchishis. 

6Meelh ti yamey ts'ivee pan yie' pa nitôfacley pa lhech clayôych'e yitsôt'ajesh pa 

Nacón, vooy pa Uza yichaajjulh lhpa lhcaqueclitôshi yeclônilh yitsôt'ajesh pa Dios, 

jaspa t'un'e, lhayaash ti t'eclet'esh tasham pava vôcôc. 

7Taj ti pa Lhcaanvacle pa suya pa Uza, ti lham'esh ti yifi'ya, pa yivômjat tatsha, pa 

nicôt'esha'ne pa Uza ti vaf yie' lhavôôj lhpa lhcaqueclitôshi yeclônilh yitsôt'ajesh pa 

Dios. 

8Vooy pa David ujesh ti ninanshamesha, lhayaash pa Lhcaanvacle ti nijôclesh pa 

lhamônlhajayash pa Uza, pa lhe'naa ti lhqueyesh pa lhech'e Pêrez-uza (yôflhitshi), 

côque lheyesh yamja pan t'aplhuqu'e ti chiyi'sesh'e. 

9Taj ti pa lhech nalhu pa David pa ujesh ti nijovayem ti yie' t'ajuyish pa Lhcaanvacle, 

pa yisitsenesh ti yit'esh: “¡Niyaychavalhey ca yichaaj lha lhcaqueclitôshi yeclônilh 

yitsôt'ajesh pa Lhcaanvacle!” 

10Pa ninteesh ca nicha'jey lhpa lhcaqueclitôshi yeclônilh yitsôt'ajesh pa Lhcaanvacle 

pa Lhavtsaat pa David (lhey Jerusalên), pa tayôjijanesh ca chinchajey pa lhajpôyich 

pa Obed-edom, pan yie' pa Gat. 

11Lhpa lhcaqueclitôshi yeclônilh yitsôt'ajesh pa Lhcaanvacle pu'jana pava jive'clas ti 

mônlhee yiey pa lhajpôyich pa Obed-edom, vooy pa Lhcaanvacle pa yit'eshem pa is 

pa lhech shi' lhacôm'a papi t'ajôôjam. 

Pa David yic'uyjatey lhpa lhcaqueclitôshi yeclônilh yitsôt'ajesh pa Lhcaanvacle 
yiey pa Jerusalên 

(1 Cr 15.1—16.6) 

12C'oya ti chinfacleem pa lhcaanvacle David pa tôlh'e'jop lhpa lhcaqueclitôshi 

yeclônilh yitsôt'ajesh pa Lhcaanvacle ti yit'eshem pa is jat'ajôôjam pa Obed-edom 

lhacôm'a papi lhavelhavot, pa yichey pa David pa uj ti nishamesh pa yayjatjop lhpa 

lhcaqueclitôshi yeclônilh yitsôt'ajesh pa Dios yiey pa lhajpôyich pa Obed-edom pa 

yamjatey pa Lhavtsaat pa David (lhey Jerusalên). 

13Pa meelh ti yichaaj ts'ivee lhpa vatcaqueclitôshi yetsôt'ajesh pa Lhcaanvacle ti 

ve'lhayama ti t'ôsesh ts'ivee pa vooy pa David pa tcufayeshjop pa ve'lha vôcô pa 

ve'lha shta pa vôcô lhaôs yilhavun. 

14Pa David pa yuych'ejop lhpa clasim pa vashclamajesh ti uj ti vaniyitesh, 

15pa lhech shi' shta lhacôm'a papi Israel lhavos pa yichaaj ts'ivee lhpa lhcaqueclitôshi 

yeclônilh yitsôt'ajesh pa Lhcaanvacle pa tônesh'in pa lhc'usiyash'in, pa yifuyuqu'e shta 

pava t'ônjanchey. 

16Meelh ti yamjey ts'ivee lhpa lhcaqueclitôshi yeclônilh yitsôt'ajesh pa Lhcaanvacle 

pa Lhavtsaat pa David, vooy lhpa lhjaya Mical, lhôse pa Saúl, pa yovalheyjop pa 

vatovalhjavat pa yivan pa lhcaanvacle David ti vashclamaj'in ti tclôôy ti yiesh'e 

t'ajuyish pa Lhcaanvacle, pa uj ti yicônitshi'esh pa lhech. 

17Lhpa lhcaqueclitôshi yeclônilh yitsôt'ajesh pa Lhcaanvacle pa chiychajey pan yie' 

yiey pa tasham pa tsha'nuvo pan yisnateshjop pa David. Pa tatsha pa David ti 

yilhônsham pava lhcufayjates shi' pava lhcufayjatesjop ti vaniisclanch'e ti yiey 

t'ajuyish pa Lhcaanvacle. 

18Meelh ti tifeshch'e pava lhcufayjates pa yit'eshjop pa is papi lhchifas pa yetônjop pa 

lhey pa Lhcaanvacle ampa ca nivijatan. 

19Pa lhacôm'a papi Israel lhavos papi lhech yie'jop papi yitsjôy shi' papi ôcjeclôy pa 

chiyjutch'e ts'ivee pava ve'lha ts'ivee yucuvec shi' pava chitup'atej ftsuquitaj lhay shi' 

pav'elh ôtjayetas. Pa nijooylha ti vapecley'in ts'ivee lhacôm'a pava lhajpôyjey. 

20Pa vapecley vitsha pa David pa lhajpôyich pa yit'eshem pa is pat'ajôôjam; taj ti lhpa 

lhjaya Mical, lhôse pa Saúl, pa yichjuulh ti t'acuumjulh pa yit'esha: —¡Is nôqueesh na 

lhanvacle japi Israel lhavos, ti tanôclitesh'e t'ajuyish japi lhcumteyesh japi lhcavos, 

vatjôney papu ti ninvapenlhavach! 

21Pa yicuulh pa David: —Yijô'; ti javashclamaj taj ti jôvesh'e t'ajuyish pa 

Lhcaanvacle, pan t'acuumyishi ti tsan'e' ja lhc'o'vat ca atata shi' lhacôm'a ja'ajôôjam pa 

jaspa lhanvacle'ayish napi lhchifas Israel lhavos. Pa lhe'naa ti javashclamajesh ti 

jôvesh'e t'ajuyish. 

22Taj ti mônlheesh ti yaash ti jatants'aclan'in jayu nôqueesh; japecshichamc'oya jayu 

nan lhaychavalhey, taj ti tsôclôjesh jayu japi lhech lhancumteyesh japin lhasinôqui. 

23Vooy lhpa Mical ampapu lhclesa pan lhavôjesh pa lhamônlhajayash. 

Pa Dios nifaclem ti yit'eshem pa is pa David 
(1 Cr 17.1-27) 

2 Samuel 7 

1Meelh pa lhcaanvacle David ti palha yie' pa lhajpôyich, vooy pa Lhcaanvacle yijutem 

pa lhpiiyashelh lhacôm'a papi nilhc'utsfasa t'afaych'e lhavôôj, 

2pa yit'esha pa Natán, pa chiytôyjata pava vaclan: —Lha'van ti jôv'e' na yijpôyich ti is 

ti chiyisnatesh nava yeclôy shintincutacuy, pa lhan'e lhja lhcaqueclitôshi yeclônilh 

yitsôt'ajesh pa Dios pa yi'ôcji java chiyisnateshjop sivôclôc lhayjey. 

3Pa yicuulh pa Natán: —Asnatesh lhacôm'a pava lhen, lhayaash ti yefen'ash pa 

Lhcaanvacle. 

4Taj ti pa lhech tulh pa Lhcaanvacle ti nifaclem pa Natán pa yit'esha: 

5“Meey ca asinô'yelh na yicavo David, pa asfacleem yivaatsha ya Lhcaanvacle ti 

jayeetsha: ‘Tan jayu avaatsha ca asnateshyam pa vatishjanjavat ca jaspa lhech jôv'e'. 

6Tôlh'e' ja nalhu ti jayjat'e ja Egipto napi Israel lhavos pa yamjey nôqueesh ti tanca 

yie' pava vatishjanjavtes, vooy ti jayôtayesh java lhavsuysha'ne tsha'nuvosesh. 

7Jant'ajôôj java nalhus ti javoqu'esha'ne japi lhech, pa tanca yaalhsha papu ca ve'lhaa 

japi tcaasclanchaych'e, japin janshi' ti lhanvaclesesh japi yichifas Israel lhavos, ca 

nasnateshyam pa ve'lha vatishjanjavat chiyisnateshjop java yeclôy shintincutacuy.’ 

8Pa lhe'naa ti janfacleem na yicavo David, ti ya'lhech ya Lhcaanvacle ampa ca 

yivijatan, ti jayeetsha: ‘Yivaatsha c'ayjatshi lhja lhashiy ti c'anfach'eec'oya ti 

yijo'ach'esha'ne java tashinshtas, pa jaspa lhanvacleash napi yichifas Israel lhavos. 

9Pa javo'ach'esha'ne yiey pan lhatjuyshi. Pa jatif'e lhacôm'a capi niac'utsfasa ti 

t'ajuytaj'ajulh. Pa c'ashjatesh na uj ey, jan lhjunash jap'elh nivacle chiyashjat yiey 

nôque cotsjaat. 

10Jô'tajesh ti jatôtômjalhesh pa yie' jayu napi yichifas Israel lhavos, pa lhech jan'e' 

ts'ivee pa jaspa nitsôt'ajesh ca naôvtaj'e', ca ama papu ca niclôqui pa tanca lhecha papi 

ca yisnatshem pa niysa' ca nicômclôquiin ts'ivee yiey jan lhjunash ti nich'a, 

11ti janshi' ts'ivee japi tcaasclanchaych'e ti lhanvaclesesh napi yichifas Israel lhavos. 

Yivaatsha jasnatesh'am jayu ti qu'ichiyanelhjop napi niac'utsfasa. Pa c'atôyjat'a ti 

jajut'am jayu papi tôlh'atsham. 

12Pa meelh na amônlhajayash ti namtajeylhac'o' pa avaf, vooy yivaatsha javclanjatjop 

jayu pa ve'lha papi tôlh'atsham ti jiyitsjatesh jayu pa lhanvacleyash. 

13Vooy lhavaatsha yisnateshyam jayu pa vatishjanjavat, pa vooy yivaatsha jiyitsjatesh 

jayu yajatesh pa lhanvacleyash. 

14Yivaatsha lhtatayish jayu vooy lhavaatsha pa yô'sesh jayu. Pa meelh ca 

ninvooytajeeshch'e, vooy yivaatsha jaclôyit jayu, yiey jan lhfanishesh lhacôm'a japi 

vatanavot ti yiclôyit pa lhaôs. 

15Taj ti tan jayu ca nijôclesh na yi'isiyash yiey jan yifanishesh ti janjôclesh ca Saúl, 

jan jayjatjop pa vooy avaatsha pa lhech c'an'e' yiey ja lhc'o'vat. 

16Na ac'o'vat shi' na anvacleyash yajatesh jayu ti t'un'in ti janujumatsenesh'a. Shi' na 

ac'o'vat yajateesh jayu ca navclan. 

17Pa Natán nifaclem lhacôm'a cavôque pa David, pa yivo'yeshch'e pan lhjunash ti 

yi'van shi' ti yipe'ya. 

18Pa lhechesh pa lhcaanvacle David pa yicheyshi ti yie' t'ajuyish pa Lhcaanvacle ti 

tasinôy'in, pa yit'esh: “Lhcaanvacle, ¿ya she t'e yivaatsha pa she t'e shta na yijôôjam ti 

lhech afanishyish ti nôque lhasnamjat'e? 

19¡Lheclôjesh ti tiqu'in côque, Lhcaanvacle, ti lhamjey ti lhasinôqui pava vaclanem 

jayu nan yie' na acavo! ¡Ampa nivacle'a ca lhech lhfanishalhavach yiey nan ajunash, 

Lhcaanvacle! 

20¿She t'e pa'elh isjopyam ca jayeesh Lhcaanvacle, ca antôfaactajesh nôque 

natsôt'ajesh acavo? 

21Lhacôm'a navôque lhasnôyjesch'e afanish'avach jan lhjunash ti lhanfac ti lhen pa 

jaspa yivaatsha ca nastôyesh'a; 

22nôque lhjunash pa Yinvacle, ¡T'a'shesh avaatsha na ajunash! Lhayaash ti ampapu ca 

ajunashajulh. Pa ni'acaatjat pa'elh chiydiosiyan ca vena an'e'ac'oya, jan lhjunash 

lhacôm'a yivaatsheelh ti c'ape'yeeshelh. 

23Nan lhjunash napi Israel lhavos, napi achifas, ¡pa ampapu ca'elh ca lhjunashajulh, 

lhayaash ti ave'lheelhey atachifaselh yiey nôque cotsjaat! Avaatsha, Dios, lhachaj'avne 

ca jaspa lhchifaselh'ash, ti lhasnatshem pa lh'isiyash shi' pava yaash ti lhasnôyjes. 

Avaatsha lhayjat'e napi achifas ti lhachaj'avnec'oya ja Egipto shi' jap'elh lhtachifas shi' 

java lh'diosec. 

24Lhayaash avaatsha ti lhavaclhiteshem napi Israel lhavos ti yajatesh ti achifasesh 

jayu, pa vooy avaatsha, Lhcaanvacle, lh'Dios'ash jayu. 

25“Nôque lhjunash, Lhcaanvacle Dios, iyitsjatesh yajatesh na afaclech'em ti 

lhasnatshem na acavo shi' nan yie', pa ôfisjatemch'e navan lhteetsha. 

26¡Vooy na ey yajatesh ti chiyashjatchisham, pa chiyit'esha pa Lhcaanvacle ampa ca 

nivijatan lh'Diosesh japi Israel lhavos! ¡Yiey na lhc'o'vat na David, na acavo, pa 

lhiyitsjatesh ti lhnujumatsenesha! 

27Avaatsha, Lhcaanvacle ampa ca navijatan, lhastôyjata ti lhavclanjatyam na yic'o'vat; 

pa lhe'naa yivaatsha, ti lhama'taj na acavo, ti nasfi'ya ca yalhesh'a côque. 

28Avaatsha, Lhcaanvacle, a'lhech Dios, vooy nava aclishay ti yivo'yeshch'esha'ne, shi' 

ti lhanfacleem na acavo pa a'isiyasha'ne; 

29atsiisclanesha'ne ca at'eshjop pa is na lhc'o'vat na acavo jaspa mônlhaaesh yajatesh 

pa anujumatsenjayasha. Avaatsha, Lhcaanvacle Dios, lhanfacleem ti lhteeshjop pa is 

na lhc'o'vat na acavo pa yajateesh jayu ca chinnujumatseney.” 

Pava lhavatclônjavshay pa David 
(1 Cr 17.1-27) 

2 Samuel 8 

1Ti nôjeshch'e côque ti yash'apee pa David papi filisteos, pa yachajshicham pa 

nijôclesh pa lhanvacleyashtajesh. 

2Pa yash'apee shta papi moabitas, papi yijôyin'e cotsjaat pa yitsjulheshi pa niyôc: 

vooy papi napu'esh ti chiyitsjulhesh pa niyôc papi lhech pa chiyiclônsha'ne, vooy 

pap'elh ti chiyitsjulhesh pa lhavô'jesh papi lhech pa mônlhasha'ne. Nôque lhjunash 

papi moabitas ti vapecshichamc'oya pa David pa tanyôjijay ca nishayan pava 

chiyney'in t'ajuya pa vatvacle. 

3Pa David pa yash'apee shta pa Hadad-ezer, lhaôs pa Rehob, pa lhech lhanvacleesh pa 

Soba, pan t'elhesh ti yiesh'e ti chinvacleyanesh pa cotsjaat yiey pa tovôc Éufrates. 

4Papi lhech ti t'acumtesesh pa David mil setecientos papi c'afoquelhay cuvôyuyjas shi' 

papi veinte mil cotsjatiyjas; jô'tajesh ti yipôcjetch'e lhcaclôy lhacôm'a pava cuvôyu 

t'ajuya pava caletas vatvatclônjavoquey, pa yivenchat pava cuvôyu yajulhjatsham 

pava cien caletas. 

5Pa nijooylhach'e ti yamey'in papi sirios tô'lhey pa Damasco t'a'lha ca nefen pa 

Hadad-ezer, lhanvacleesh pa Soba, taj ti pa David pa yash'apee papi sirios, ti 

yiclônsha'ne papi veintidós mil. 

6Pa nijooylhach'e pa David ti caaj papi yinujumatsenjayanesh pa Siria yiey pa 

Damasco, vooy papi sirios pa vapecshichamc'oya pa lhech pa yuesha ti yishayan pava 

t'ajuya pa vatvacle. Pa nôque lhjunash pa Lhcaanvacle pa ti yashjat'apee pa David 

yiey pa ti nash'e. 

7Pa nijooylhach'e pa David ti nijôclesh pava chama pa clesanilh cojiyaj pavan 

yichenesh'in papi lhc'afoquelhay pa Hadad-ezer, pa yicha'jey pa Jerusalên. 

8Pa nijôôcshey shta pava acloj pa clesanilh yucch'e pa Beta shi' pa Berotai, pava 

yitsates yitsôt'ajesh pa Hadad-ezer. 

9Meelh pa Toi, lhanvacleesh pa Hamat, ti yaya'esh pa David ti yash'apee lhacôm'a 

papi lhcavos pa Hadad-ezer, 

10pa yichajchiyineshey pa lhaôs Joram pava lhasnatsjes pa clesanilh cojiyaj shi' pa 

clesanilh clim shi' pa yucch'e, ti yicjueshey ti nishamsha pa lhcaanvacle David ti 

vatclôneelhsha'ne pa Hadad-ezer ti tôlh'ejop ti yash'apee, lhayaash pa Toi ti 

vatclôneelh vitsha pa lhech. 

11Pa David pa yijuta lhacôm'a pava lhech pa Lhcaanvavcle, yu'ja pa clesanilh cojiyaj 

shi' pa clim pavan yivenchat shi' lhacôm'a pava tôlheshey'in pap'elh vatachifas ti 

yachajshichamch'e: 

12Papi yiey pa Edom, pa Moab, pa Amón, papi filisteos shi' papi amalecitas, nôquee 

pava tjôcjanesh ti vatclôneelh pa Hadad-ezer, lhaôs pa Rehob, lhanvacle pa Soba. 

13Pa David nôôclheeshey pa lhne'yajesh. Ti vapec ti yash'apee papi edomitas, pa tif'e' 

papi dieciocho mil edomitas yiey pa Tavashay Nucat. 

14Pa nijooylhach'e ti caaj papi yinujumatsenjayanesh yiey pa Edom, pa lhacôm'a papi 

edomitas ti vapecshichamc'oya pa David, ti vooy pa Lhcaanvacle yashjat'apee yiey pa 

ti nash'e. 

Papi lhc'afoquelhayesh pa David 
(2 S 20.23-26; 1 Cr 18.14-17) 

15Pa David pa lhanvacleesh lhacôm'a papi Israel lhavos, ti yisnatshem pa 

yivo'yeshch'e shi' ti yitsôôtjateshemch'e lhacôm'a papi lhchifas. 

16Pa lhanvacleesh papi c'afoquelhay lhech pa Joab, lhaôs lhpa Sarvia; shi' pa Josafat, 

lhaôs pa Ahilud, pa lhech vanqu'iseem pa lhcaanvacle. 

17Vooy pa Sadoc, lhaôs pa Ahitob, shi' pa Ahimelec, lhaôs pa Abiatar, papi lhech 

vatcasinôclesh; vooy pa Seraías pa lhech yi'sesh'een pava vatjunashch'e, 

18shi' pa Benaía, lhaôs pa Joiada, pa lhech chinvacleyanesh papi yiclôvalh papi 

cereteos shi' papi peleteos. Vooy papi lhcles pa David pa vatcasinôclesh. 

2 Samuel 9 

Pa David yefenesh pa Mefi-boset 

1Ve'lha pa nalhu ti niy'ôsesh pa David: “¿Caaj t'e papi mônlhee yiey ja t'ajôôjam ca 

Saúl, papin qu'efenesh ti jaychavalhch'e ca Jonatán?” 

2Caaj pa ve'lha lhcavo tô'lha pa t'ajôôjam pa Saúl, lhey Siba, pa lhech tôney ts'ivee pa 

jaspa nachey ti yie' t'ajuyish pa David. Meelh pa Siba ti yicheyshi pa niy'ôs pa 

lhcaanvacle: —¿A'lhech avaatsha Siba? —Jaspa jaycum'am'in Yinvacle —yicuulh pa 

lhech. 

3Pa lhechesh pa niy'ôsesh pa lhcaanvacle: —¿Jôjjeclay mônlha papi tô'lha ja t'ajôôjam 

ca Saúl jaspa qu'efenesh ja jetôneshem pa'na pa Dios? Vooy pa Siba pa yicuulh: —

Jôjjeclay mônlha ja ve'lha lhaôs ca Jonatán, jô lhech nint'unch'esha'ne java lhafoc. 

4—¿Ta yie'? —yit'esh pa lhcaanvacle. —Yiey ja Lodebar, yiey ja lhajpôyich ja 

Maquir, lhaôs ja Amiel —yicuulh pa Siba. 

5Pa lhechesh pa tayôjijanesh pa lhcaanvacle David ca nanchajey ts'ivee yiey pan yie'. 

6Meelh pa Mefi-boset, lhaôs pa Jonatán lhantôcshich'a pa Saúl, ti yamey t'ajuyish pa 

David, pa t'avuyshicham ti yinôôclhanitsha ti yinvacleyan. —¡Mefi-boset! —

yisitsenesh ti yiyôjia pa David. —Nava lhniyôjieshyi Yinvacle yicuulh pa lhech. 

7Pa yit'esh pa David: —Ya aj ca anjovay'in, lhayaash yivaatsha ti c'asclaneshi jayu, ti 

jaychavalheshch'e ca Jonatán, atata. Jasnatesh'am jayu ca nachaj'am lhacôm'a ja 

lhcootsjat ca act'eech Saúl, pa lhattsaccun'e jayu yajatesh ja yitsaccunjavat. 

8Taj ti pa Mefi-boset ti t'avuyshicham pa yit'esh: —¿Ta t'e lhayaash ti yovalhey na 

Yinvacle nôque lhcavo, yijunashjulh t'e pa nuu ti vaf? 

9Taj ti pa lhcaanvacle ti tôneyjop pa Siba, clech'e ti lhcavoesh pa Saúl, pa yit'esha: —

Jajutey na lhantôcshich'a ca anvacle lhacôm'a nava yitsôt'ajesh cô lhech shi' ja 

t'ajôôjam. 

10Taj ti avaatsha, napi acles shi' napi acavos aclajanem jayu ja cotsjaat yitsôt'ajesh na 

lhech pa asclaneem jayu pava ca nivacalhtaj'e pa jaspa natjuya ja t'ajôôjam ca anvacle. 

Taj ti na Mefi-boset, lhantôcshich'a, tsaccun'e jayu yajatesh ja yitsaccunjavat. Vooy pa 

Siba, caaj papi quince lhcles pa veinte papi lhcavos, 

11pa yicuulh pa lhcaanvacle: —Lhacôm'a java lhtayôjijaneshem Yinvacle nôque 

acavo, yisnatesh'am jayu. —Vooy pa Mefi-boset tsaccun'een yajatesh yiey pa 

lhtsaccunjavat pa David, pan lhjunash pa ve'lha tô'lha papi lhcles pa lhcaanvacle. 

12Jô'tajesh ti caajem pa ve'lha lhaôs tiqu'in lhqueyesh Micaía. Lhacôm'a papi yie' pa 

lhajpôyich pa Siba pa t'acu'mem'in pa Mefi-boset. 

13Taj ti pa Mefi-boset, pa lhech yiviincôquench'e pava napu' lhafoc, yie'in pa 

Jerusalên, lhayaash ti tsaccun'een yajatesh pa lhtsaccunjavat pa lhcaanvacle. 

Pa David yash'apee papi sirios shi' papi amonitas 
(1 Cr 19.1-19) 

2 Samuel 10 

1Nôjeshch'e pava t'ajôôj jô nalhus ti vaf pa Nahas, lhanvacleesh papi amonitas, pa 

nicôyôjesh'e ti lhaanvacleesh pa lhaôs Hanún. 

2Pa lhechesh pa David yaychavalhtajey ca nivatpeya'elh pa Hanún, pa lhaôs pa Nahas, 

pan lhjunashesh ti tcavts'aclayesh pa lhtata, ti vatpeya'elh pa yichentajey papi lhcavos 

c'afoquelhay ca jaspa nitôôysha pa Hanún ti yitacshinemch'e ti vaf pa lhtata. Taj ti 

meelh ti yamey papi lhcavos pa David pa cotsjaat amonita, 

3vooy papi lhcaanvacles amonita lhavos pa yit'esha ts'ivee pa Hanún, ti lhanvacleesh 

ts'ivee: “¿Lheclôjesh t'e na Yinvacle ja David ti nichen napuque nivacle ti 

yitacshinem'in, ti tsi'sha ti yôclôjeshey ca lhtata na Yinvacle? ¡Yijô' ti nicheney ti 

shinclôvalhch'ec'oya shi' ti nituvalhey na yitsaat, jôtaney ca shintifch'een!” 

4Pa lhechesh pa Hanún pa tayôjijanesh ca chinatcum'e vatam papi lhcavos pa David, ti 

yit'ovôsch'ec'oya pava pacham pava lhpôsey shi' ti yic'asatch'ec'oya pa pacham pava 

yuych'e ti yamjey lhch'ito'. Pa nijooylha ti yichen. 

5Meelh pa David ti yaya'esh, pa vancachenjaney papi lhech ca chinatcuumjulh, 

lhayaash ti ya'shesh ti tanvapenjayesh, pa tayôjijanesh ca mônlhaa'e pa Jericó vooy ti 

tôlhch'e pava lhpôse pa lhechesh pa napecl'in. 

6Vooy papi amonitas ti yitôyc'oya ti nicôntiyu'a ts'ivee pa David, pa tcufay'ôcjijop 

papi veinte mil c'afoquelhay sirios tô'lhey pa Bet-rehob shi' papi tô'lha pa Soba, pan 

lhanvacleesh pa Maaca pa mil papi nivacle shi' papi doce milh nivacle tô'lha pa Is-tob. 

7Taj ti pa David ti yaya'esh pa vancachenjaney pa Joab nôquee lhacôm'a papi 

lhc'afoqulhay. 

8Papi amonitas pa yichey ts'ivee pa vataasclanesha'ne pa lhavatclônjayash yiey pa 

chiyuy'ejop'in pa yitsaat, pa lhan'e papi c'afoquelhay sirios tôlh'e' pa Soba shi' pa 

Rehob, shi' papi lhcavos pa Is-tob shi' pa Maaca, pa vataasclanesha'ne yiey pa joot. 

9Meelh pa Joab ti yivanjulh papi nachey ca nit'eclet'a yiey t'ajuyish shi' papi tô'lhey 

t'ôyiish, pa t'acu'meyshijop papi ya'shesh ti c'afoquelhayesh Israel lhavos pa 

vataasclansha'nejulh ti t'ecletjulh papi sirios. 

10Pa nijooylha ti yanjop papi mônlhee c'afoquelhay ti yinvacleyanesh pa lhch'inish 

Abisai, pa jaspa natjuyjulh papi amonitas, 

11pa yit'esha: “Vooy papi sirios ca naashtajyic'oya, vooy avaatsha anacheshyi jayu ca 

ats'efenesh, shi' papi amonitas ca naashtaj'ac'oya, pa jôquesh'ay jayu ca qu'efenesh. 

12Anfayu'julh ca shtavatclôneshelh ca shtavatfiyitjop napi caschifas shi' nava 

lhavtsates pa cas'Dios. ¡Vooy pa Lhcaanvacle yisnateshjoom jayu pa yajulhjatey!” 

13Pa Joab pa yicheelh papi lhcavos ti t'eclet'elha papi sirios, taj ti papi lhech pa 

yiclôtc'oya pa lhech. 

14Meelh papi amonitas ti yivanesh papi sirios ti yiclôt'in, pa vitsha papi lhech pa 

yiclôtc'oyaan pa Abisai pa yitsham'in pa yitsaat. Pa Joab pa lhechesh pa vô'meshjop ti 

vatclôntajelh papi amonitas pa vapecley'in pa Jerusalên. 

15Meelh papi sirios ti yitô'ya papi Israel lhavos ti yash'apee, pa tayvane shta ts'ivee. 

16Pa Adad-ezer vancachenjaney ca chinanchajey papi sirios ti yiey pacham pa tovôc 

Éufrates, papi lhech pa yamey'in pa Helam. Vanôyinc'oya papi lhech pa Sobac, pa 

lhanvacleesh papi lhc'afoquelhay pa Hadad-ezer. 

17Taj ti pa chinfacleem côque pa David, pan vancachenjanch'ejop tatsha lhacôm'a papi 

Israel lhavos, pa yichey pacham pa tovôc Jordán pa yameyshi pa Helan. Lhech'e papi 

sirios ti t'ajuyelhvatjulh pa David ti vatclôneelhsha'ne, 

18taj ti pa yiclôtc'oyaan papi Israel lhavos, lhayaash ti tôlh'ejop ti yash'apee pa David 

ti yiche'lha papi cuarenta mil c'afoquelhay cuvôyuyjas shi' pava setecientas caletas 

vatvatclônjavoquey, jô'tajesh pa David ti yiclôn pa Sobac, pa lhanvacleesh papi 

c'afoquelhay sirios, pan lhech vaf'e'. 

19C'oya ti yivanesh lhacôm'a papi lhcaanvacles ti vatpeya'tajeshjop papi Israel lhavos 

ti yash'apee, pa yisnatshelh pa vatpiiyashelh papi Israel lhavos pa vapecshichamc'oya 

ts'ivee. Pa lhechesh papi sirios pa nijovayeshjulh ca nachajeyc'oya ca nita'nfenelh papi 

amonitas. 

2 Samuel 11 

Pa David shi' lhpa Betsabê 

1Ve'lha pa nalhu ti shnôvôp'esh, ti yifayjanesh ti lhech t'aplhua ti yisnatesh'in pa 

lhavatclônjayash papi lhcaanvacles. Vooy pa David pa yicheney pa Joab shi' pap'elh 

lhanvaclesesh papi lhcavos shi' lhacôm'a papi Israel lhavos pa tif'e' lhacôm'a papi 

amonitas pa yie'c'oya ts'ivee pa yitsaat Rabá. Vooy pa David pa mônlhee yiey pa 

Jerusalên. 

2-4Ti tanjuyshicham na jumcuclaay pa nitshaam pa David ti tôlh'apee pa lhmôjôvat, pa 

yicheychisham pa chishamnee pa lhajpôyich. Lhech'e ti yivaney lhpa ve'lha ôcjeclô uj 

ti lhasnôyche ti vanay. Lhpa lhech ôcjeclô nich'a nôjeshch'e ti vatcleshesh ti vacla'. 

Vooy pa David tayôjijanesh ca chinvoomeysha'ne papin tô'lha lhpa lhech. Pa yit'esha 

ts'ivee ti lhech lhpa Betsabê, lhôse pa Eliam lhjaya'esh pa Urías hitita lhavaatsha. Pa 

lhechesh pa yiyôjiesha pa David papi yicheney pa jaspa nanchajey, pa yôjqu'enelhch'e 

lhpa lhech. Pa nijooylhach'e lhpa lhech ti vapecley pa lhajpôyich. 

5Lhpa lhech ôcjeclô pa yituma, pa chiytôychata pa David. 

6Pa lhechesh pa yiyôjiesha pa David pa Joab ti vancachenjaney ti chinchajey pa Urías 

hitita lhavaatsha. Pa lhech lhfanishesh pa Joab. 

7Pa meelh pa Urías ti yicheyshi ti yie' t'ajuyish pa David, pa lhech pa niy'ôsesh ta 

lhjunash pa Joab shi' papi c'afoquelhay, shi' pa chiyaya'shey vatvatclônjayash. 

8Pa nijooylha ti yiyôji'a ca napecley pa lhajpôyich ca nicleesha'ne pava lhafoc. Pa 

meelh pa Urías ti tay'ôcji pa lhajpôyich pa lhcaanvacle, pa yichajchiyineshey pa vatôc 

ti yitsôôtjatesh ti tisesh. 

9Taj ti pa Urías ninteesh ca nôquey pa lhajpôyich pa na'shey pa lhech tulh pa lhashi pa 

lhajpôyich pa lhcaanvacle ca mônlhajop papi c'afoquelhay yiclôvalh pa lhajpôyich. 

10Meelh ti chinfacleem pa David pa Urías ti ninteesh ca nôque pa lhajpôyich, pa 

niy'ôs'in pa David: —¿Ta t'e lhayaash ti ni'meey na ajpôyich, tam'ey ti nulhjôt ja 

otayjayash? 

11Pa yicuulh pa Urías: —Caaj lhja chiyvenchat lhja vatcaqueclitôshi yeclônilh nan 

lhjunash shta japi c'afoquelhay Israel lhavos shi' japi tôlhey ja Judá caajem ts'ivee java 

lhavsuysha'ne lhajpeclevtesesh; lhjunashjulh shta ja Joab, yinvacle, shi' japi acavosesh 

Yinvacle, ti yijo'ji ts'ivee ja joot; ¿vooy yivaatsha ca jôctaj'ôcji ja yijpôyich ca 

jaytsaccuntaj shi' ca c'ayô' shi' ca c'ôjqu'enelhch'e t'e lhja yijaya? ¡Ninvooyjulhyam, 

Yinvacle, yivaatsha ca lhech jayu yifanishayivach! 

12Taj ti pa David pa yiyôji'a: —Amônlha'an'e cum nôqueesh, vooy lhum'ashi 

c'avashan jayu ca mô. Nôque lhjunash pa Urías ti mônlhee pa Jerusalên pa yamjey ti 

nalhu shta. 

13Vooy pa David pa t'a'lhey ti tsaccunelh shi' ti yiyô'elh pa lhech, pa yetsjet 

lhavaatsha. Vooy ti tulh'in pa Urías pa tayjop ti yichey ti yijo'jop papi c'afoquelhay 

yiclôvalh pa jpôyich, taj ti pa ni'nôquey pa lhajpôyich. 

14C'oya ti nich'a nalhu shta vooy pa David pa yiisshem'e pa vatqu'isjayanach pa Joab, 

pa yichenesh pa Urías. 

15Pa lhech vatqu'isjayanach yit'esh: “Anelh'e na Urías java vanôyin chiyan'e papu, jan 

yie' papu ti yaash ti tavijatayem pa vatvatclônjayash, pa nanjooylha ca an'ateelh'e ca 

ve'lha'a'e secl'esh ca chinvo'matan ca nivaf.” 

16Pa nôque lhjunash ti meelh pa Joab ti yichjop pa yitsaat ti t'eclet'a, pa yan'e pa Urías 

yiey pan apis ti yitô'ya ti yie'in papi c'afoquelhay yaash ti yifiiysha'ne. 

17Pa lhech t'ôplhua ti nachfach'ee papi tavayem pa lhavtsaat ti vatclôneelhsha'ne pa 

Joab. Pa yiclônsha'ne ts'ivee papi t'ajôôjam lhcavosesh pa David, pa chiyvanshi papi 

lhech pa Urías. 

18Vooy pa Joab pa yicheney pa David ti nifac pa lhjunashch'e pa vatvatclônjayash. 

19Pa yijutem pa lhcachenach pava lhfacjesem: “Meelh ca avaclhitajesh ca anfactajem 

ja lhcaanvacle lhacôm'a ti shtamjelhvatjulh ja vatvatclônjayash, 

20jalheclôjesh ja lhcaanvacle ti yisuyiyan jayu ca naniy'ôstajesh: ‘¿Ta t'e lhayaash ti 

ashalheelhe'ma apee ti lht'ecletajelha ja yitsaat? ¿Tam'ey t'e ti ni'natô'yelha japi lhech 

ti tôlh'apeejop ja lhashclôfech ti nôôtjateshelh pava matas, 

21lhjunashjulh nataney ti yie' ja Tebes lhja ve'lha ôcjeclô ti yiclôn ca Abimelec, lhaôs 

ja Jerobaal, ti chit'acum'ejop lhja ve'lha utej ti chiyôôtjatesh ti yiey ja vatashclôfech? 

¿Ta t'e lhayaash ti ashalheelhe'ma apee ja vatashclôfech?’ Pa lhecheesh avaatsha pa 

acuulh jayu: ‘Vaf shta ca Urías hitita lhavaatsha, acavo'esh na Yinvacle.’ ” 

22Pa yich pa qu'eeyjanaj, pa c'oya ti yamey pa nifaclemch'e pa David lhacôm'a pava 

yit'esha pa Joab. Pa lhechesh pa David pa ujesh ti suya pa Joab pa yit'esha pan 

yicheney: —¿Ta t'e lhayaash ti shalhee'ma apee ti t'eclet'a ts'ivee ja yitsaat? ¿Nintô'ya 

t'e japi lhech ti yôôtjateyshischam'in yiey ja vatashclôfech, lhjunashjulh t'e ti yiey ja 

Tebes lhja ve'lha ôcjeclô ti yiclôn ca Abimelec, lhaôs ja Jerobaal, ti yueyshicham lhja 

utej tôlhesh'apee ja vatashclôfech? ¿Pa ta t'e lhayaash ti shalhee'ma apee ts'ivee ja 

vatashclôfech? 

23Pa lhechesh pa t'eeyjanaj pa yicuulh: —Japi c'afoquelhay, japi nacheelhyijulh 

yivaatsheelh yiey ja joot, ti namelhyi ts'ivee, taj yivaatsheelh pa jachajelhch'e 

lhayshivo pa jamjelha ja chiyuy'ejop'in ja lhavtsaat. 

24Pa meelh japi clutsheych'e ti tiyô'jeshshichamch'e java lhc'ôjey yiey ja 

vatashclôfech ti t'ajuyjulh japi acavos, Yinvacle, pa vafsha'ne capi t'ajôôj jô 

acavosesh. Yi'shi' capi lhech ca Urías hitita. 

25Pa lhechesh pa yicuulh pa David pan yayjatey: —Anfacleem ja Joab ca ya aj ca 

uja'esh ca natvijatayem côque, lhayaash ti lhjunash tatsha pa vatvatclônjayash. Taj ti 

avaatsha tajulhey ca anijôtjatesh ti lht'eclet'a ja yitsaat amjey ca avômjatsha'ne. Vooy 

avaatsha lhetipa'a ca ac'usinatshi. 

26Pa meelh lhpa lhjaya pa Urías ti yitô'ya pa lhjaya ti vaf, pa ujesh ti yitacshinch'e. 

27Ti vooy ti nôjeshch'e pa lhtacshinjayash, pa vooy pa David ti tayôjijanesh ca 

chinanchajey ca nan'e' pa lhajpôyich, pa lhjaya'esh pa caaj pa ve'lha lhô'selh. Taj pa 

Lhcaanvacle ti ninanshamesha pa David pa lhfanishlhavach. 

2 Samuel 12 

Pa Natán ti yiyôji'aan pa David 

1Pa Lhcaanvacle yicheney pa chiytôyjata pava ti vaclan Natán pa David. Pa meelh pa 

Natán ti yichey ti yie' t'ajuyish pa lhech, pa yit'esha: —Yiey pa ve'lha yitsaat caaj papi 

napu' nivacle. Ve'lha pa acôjjiin vooy paelh ts'aclaay. 

2Pa acôjjiin caajem pava acloj yi'van tashinshtas shi' pava vôcôc. 

3Taj ti pa ts'aclaay ni'naash pava caajem nasheesh lhpa ve'lha tashinshtaj lhôse ti 

tcashaya. Pa lhech yitônitjat pa yicôtônit'ajesh lhpa tashinshtaj lhôse yiey pan yie' shi' 

papi lhcles; pa ve'lha pa tujvatam ts'ivee pa ve'lha shta pa yiyôôj ts'ivee pa 

tanacopjalh'in ti yimôqu'esha'ne. ¡Pa lhech nivacle uj ti yen ti yijôney lhpa lhôse! 

4Ve'lha pa nalhu caaj pa ve'lha t'ôtaay ti yamey pa lhajpôyich pa acôjjiin. Taj ti pa 

lhech ni'nen ca natcum'e pa ca ve'lhaa pava lhclôy tashinshtas ja't'ajesha pava lhclôy 

vôcôc ca nasnatshem pa lhôc pan tanôtaytajey. Pa vooy pa ts'aclaay pa nijôclesh lhpa 

lhclô' tashinshtaj lhôse pa yiclôn ti yijutey ti tuj pan namey. 

5Vooy pa David ujesh ti yivôcôyanesh pa lhech nivacle, pa yit'esha pa Natán: —

¡Jetôn'ajop pa Dios papin lhech lhfanishlhavach tajulhsham ca chinclôn! 

6¡Pa tajulhey ca yichatjulha'esh ca chinshayanemch'e pa t'ajôjqu'e lhpa tashinshtaj 

lhôse, lhayaash pa lhfanishlhavach ti nintônôclitshem pa ca lhcavts'aclayjayasha! 

7Pa lhechesh pa yit'esha pa Natán: —¡Avaatsha, a'lhech pôque nivacle! Côque ti 

yinôôclanita jô pa Lhcaanvacle, lh'Dios napi Israel lhavos: ‘Yivaatsha jaycum'ayshi ti 

lhanvacleash napi Israel lhavos shi' ti javômjat'ash ja t'unaj ca Saúl; 

8yivaatsha jajut'ay ja lhajpôyich shi' japi lhjayas ca anvacle shi' ja lhanvacleyash japi 

Israel shi' japi tô'lha ja Judá. Taj ti navôque ca apuntaj'avc'oya pa janapshinesh'e'am 

jayu pav'elh. 

9¿Ta t'e lhayaash ti lhapunch'e nava yiclishay pa lhasnateshyam pava ninasshamesh? 

Lhclôn ca Urías hitita, lhanshi'jop japi amonitas ti yiclôn ts'ivee, pa lhatcum'e ti 

ajaya'esh lhja lhjaya. 

10Avaatsha lhtsiv'ôjinat ti lhatcum'e lhja lhch'acfa ca Urías hitita jaspa ajaya'esh, tanca 

ve'lheesh ca nitanuc'oya jayu na ajpôyich pa vatinclôncheyash. 

11Yivaatsha, ya Lhcaanvacle, janôôclhanita: Jasnatshem jayu pa niysa' ti 

t'ajuyesh'ajulh ti yitshaam na ajôôjam. Lhavanesh jayu ti jaycum'e jayu japi ajayas pa 

jajutey jayu papi ve'lha na ajôôjam, vooy lhavaatsha yôjqu'enelhch'e jayu japi lhech ca 

chintôyesha ts'ivee. 

12Avaatsha lhavaclhitesh ti lhniistanjatajesh, vooy yivaatsha c'anôclitesh jayu yiey 

t'ajuyish lhacôm'a napi Israel lhavos ca chintôyesh'a.’ 

13Vooy pa David pa tatfacleshem ti yiey t'ajuyish pa Natán: —Jasnatesh pa sasch'e ti 

jayjuyjulh pa Lhcaanvacle. —Pa yicuulh pa Natán: —Vooy pa Lhcaanvacle tan jayu 

ca naclôyit'apee pa asasch'e, pa tan jayu ca avaf. 

14Taj ti nan ajunash ti yaash ti lhavatjuyjatjulh pa Lhcaanvacle, vooy na nich'a nivat'aj 

aôs pa vaf jayu. 

15Pa meelh pa Natán ti vapecley pa lhajpôyich vooy pa Lhcaanvacle pa ujesh ti 

yaôytiyan'in pa taôvclaj lhô'selh pa David lhpa lhjayalhtapee pa Urías. 

16Pa lhechesh pa David pa vatants'aclantajeyjop pa Dios pa taôvclaj pa 

vat'ayipcuyanjop pa yicheshch'e pava tulhis ti nintay'e cotsjaat. 

17Papi nitaôvclasa papin yiey pa lhajpôyich pa yitajey ti vatants'aclantaja ca 

nineechisham na cotsjaat, taj ti pa lhech pa tcavoyeshjulh ca lhech lhfanisha lhavach, 

pa ninteesh ca natsaccunelh papi lhech. 

18Nojeshch'e pava napu'yama nalhus pa vaf pa taôvclaj, vooy papi lhcavosesh pa 

David pa nijovayeshem pa ca niteetshem, lhayaash ti yaychavalhey ts'ivee: “Ti 

jôjjeclay mônlha ca taôvclaj ti jayasinôytajelhem pa ninasculheelh, ¿Tam'ey pa 

casfanishesh jayu pa ca shtat'esha ca taôvclaj ti palha vaf? ¡Iseemjop ti yisnatesh pa 

yaash ti tavijatay!” 

19Taj ti c'oya ti yi'van pa David papi lhcavosesh ti vanasinôquiesh ts'ivee, pa yitô'ya 

pa taôvclaj ti palha ti vaf; pa nôque lhjunash pa niy'ôsesh: —¿Apis ti vaf ca taôvclaj? 

—Jech, apis ti vaf —yicuulh ts'ivee papi lhech. 

20Pa lhechesh pa David pa nitsham'e cotsjaat, pa vanay, pa vanicônat pa yitôtcôyôjat 

lhatay pava yuych'e, pa yich'ôcji pa vatishjanjavat ti yôclôjey pa Lhcaanvacle. Vooy ti 

tifeshch'e pa vapecley pa lhajpôyich pa t'a'lha pa vatôc pa tuj. 

21Pa lhechesh papi lhcavos pa niy'ôsesh'in ts'ivee: —¿She t'e pa lhasnatesh, Yinvacle? 

Meelh ca taôvclaj ti jôjjeclay mônlha, na Yinvacle ti lht'ayipcuyanjop shi' ti t'ôyanch'e 

cô lhech; pa vooy nôqueesh ca taôvclaj pa vaf, ¡Na Yinvacle pa lhneetsham ti 

lhattsaccun! 

22Pa yicuulh pa David: —Meelh ca taôvclaj ti mônlha pa jat'ayipcuyanjop pa 

c'ôyanchey shta, jaychavalhtajey ca coosa pa Lhcaanvacle ca natcavts'aclayesh'yiy ca 

nimônlhanityam. 

23Pa vooy nôqueesh pa palha ti vaf, ¿she t'e pa caajyam ti jatayipcuyantaj'e ti 

niysa'jopyam ca napecleyjop ca mônlhaa? ¡Yivaatsha jôquey jayu ja ve'lha jôvelh'e cô 

lhech, taj ti cô lhech pa tanca natpec'yiy jayu ca nôôvyijop! 

Pa lhavaatjayash pa Salomón 

24Pa nijooylha pa David ti yishantey lhpa Betsabê, lhpa lhch'acfa. Pa yichey ti 

yôjqu'enelhch'e lhpa lhech, pa caaj pa ve'lha lhô'selh pan lhqueyesh pa David 

Salomón. Vooy pa Lhcaanvacle uj ti yen pa lhech taôvclaj, 

25pa nôque lhjunash ti chiytôyjata pa David ti tôlha'jop pa chiytôyjata pava ti vaclan 

Natán. Pa lhechesh pa David tôlhesha ti tach'ansha pa Lhcaanvacle ti lhqueyesh pa 

taôvclaj Jedidías (nôque yich'e' lhenach pa Lhcaanvacle). 

Pa David tjôcjanesh pa Rabá 
(1 Cr 20.1-3) 

26Lhan'e pa Joab pa t'eclet'a pa yitsaat amonita lheyesh Rabá, pa meelh ti yujeey ca 

natjôcjanesh pa yitsaat, 

27pa yicheneyjop tatsha pa David pa lhcliish: “Palha jayeclet'a ja yitsaat Rabá, palha 

jayjôcjanesh shta ja yitsaat tavaya na nash'e na yinôôt. 

28Pa lhe'naa ca ayelhva'ne nôqueesh, Yinvacle, japi mônlhee c'afoquelhay ca 

eclet'elha na yitsaat ca ajôcjaneshelh, pa jaspa tanca yalhecha ca lhech yifanisha 

yivach ca yeyiyesh.” 

29Pa lhechesh pa David pa nayjatva'ne lhacôm'a papi lhc'afoquelhay pa yiche'lhey ti 

t'ajuyjulh pa Rabá pa t'eclet'a shi' ti nijôôc ts'ivee. 

30Pa nijooylha ti t'acum'e lhpa lhatjôjiy pa lhanvacle clesanilh cojiyaj yiesh pava isis 

utes, pa treinta y tres pa lhcaclecli, pa yatjôjiyanesh ts'ivee pa David. Pa yichaaj shta 

pa David pava yi'shi' pa yitsaat acloj uj ti isis lhcôqueclitôy. 

31Vooy papi jôjjeclay mônlhatajshi pa yitsaat pa lhech tôlhesh'e ti yichaj'in ts'ivee pa 

yicumjat'e ts'ivee pava tsevteych'esha'ne, shi' pava clesanlhiy shi' pava namjay, lhech 

lhjunashesh shta pava cotsjatishiyis. Pa lhech lhfanishesh lhacôm'a pava lhavtsates 

papi amonitas. Pa nijooylha ti vapeclelhey'in lhacôm'a papi lhc'afoquelhay pa 

Jerusalên. 

2 Samuel 13 

Pa Amnón yinvacchematan lhpa Tamar 

1Pa Absalón, lhaôs pa David, caaj lhpa ve'lha lhch'injô yaash ti lhasnôyche, lhey 

Tamar. Pa yalhatajesh pa Amnón, lhaôs shta pa David, ti yisvun lhpa lhech, 

2pa yaash pa lhcasvuncheyashesh pa yiameyanch'e pa lh'ôyteyashesh, lhayaash lhpa 

lhch'injô Tamar ti jôjjeclay ampa nivacle'a ca namelhvane, vooy pa lhech t'e pa ca 

lhfanisheesh ca nasnatshelh. 

3Taj pa Amnón caaj pa ve'lha lhc'utsfa yiclafinatemshi, lhey Jonadab, pa lhech lhaôs 

pa Simea, lhchecla' pa David. 

4Ve'lha pa nalhu pa Jonadab pa niy'ôsesh: —¿Ta jôque ajunash, lhcaanvacle lhaôs? 

¿Ta lhayaash ti yinjôt pa nalhu ti nintajulhey pa ajunash? ¿Tan t'e ca anfacyam jayu? 

Pa Amnón pa yicuulh: —Yivaatsha c'asvuntaj lhja Tamar, lhch'injô ja onaj Absalón. 

5Pa lhechesh pa yit'esha pa Jonadab: —Ajo'apee na vatmôjavat ca avôôt'ônat'in. Pa 

meelh ca ninataj'ay ja atata, pa anfacleem, ca nanchen'ay lhja ach'injô Tamar ca jaspa 

nijut'ay jayu pa ca atuj pa lhech nasnatesh'e pa ôc, ca jaspa avan ca atuj pa ca 

nijutaj'ay lhjô lhech. 

6Pa Amnón pa yijo'apee pa lhmôjavat ti vat'ôôyteyan'in. Pa meelh pa lhcaanvacle ti 

yicheyshi, pa vooy pa Amnón pa yit'esha: —¡Tajulhtajey ca ninachyiy lhja yich'injô 

Tamar ca nôque nasnatesh'e pava napu'vane chiycaclôôlh, pa vooy lhavaatsha pa 

nanjutyam. 

7Pa lhechesh pa David pa yicheney lhpa Tamar pa jpôyich pa yit'esha: —Meey ja 

lhajpôyich ja achecla' Amnón, pa asnatshem pa ca nituj. 

8Lhpa Tamar pa yichey pa lhajpôyich pa lhchecla' Amnón, yiey pa yijo'ôcji. Pa 

yichaaj lhpa lhech pa climshi, pa yot'atshi ti lhech yiesh'e ti yisnatesh pava 

chiycaclôôlh pa yajotesh; 

9pa nijooylha ti t'acu'mesh'e pa vatcôclôlhjanjavat pa yichaajshey pava chiycôclôôlh; 

taj pa Amnón pa ninteesh ca nituj; pa yiyôjia ca nôcfach'eeen lhacôm'a papi lhech 

yielh'e. 

10Meelh ti palha yichfach'eeen lhacôm'a, pa Amnón pa yit'esha lhpa Tamar: —

Anchaajyi na vatôc yiey na jôv'ôcji, ca anjutyiy avaatsha. Lhpa Tamar pa t'acum'e 

pava yicôclôlh ti yisnatesh pa yicha'jeyshi pa lhchecla' Amnón pa yie'in, 

11taj ti meelh ti shalheema pa jaspa nituj, vooy pa lhech pa yichaajsha'ne ti yit'esha: —

Ata'lhun, yich'injô, ca sht'ôjqu'ench'e. 

12Lhpa lhech yit'esh ti yicuulh: —Am, checla', ya aj ca asvacchematan, lhayaash 

côque ni lhech lhanfanasheem napi Israel lhavos. ¡Ya aj ca asnatesh pa vancasasiyan! 

13¿Pa ta jayjuyeshi jayu na yivapenaj? Na tôlh'a afanish'avach, nalheclôjesh jayu napi 

Israel lhavos jan lhjunash pa nivacletaa. Jatants'aclan'a ca asinôyshelh ja lhcaanvacle, 

jô lhech ti ameesh ti shinyôytanesha jayu ti tsitsôt'aj'ash. 

14Vooy pa Amnón ninteesh ca nach'aneshey, pan lhjunash pa lhech ti ya'sheshc'oya ti 

t'un'in lhpa Tamar, pa yiyitesh ti yôjqu'enelhch'e lhpa lhech. 

15Taj ti pa Amnón pa nijooylhach'e ti yicônitshi lhpa lhech pa yaash ti yapun vooy ti 

nich'a yisvun. Pa lhechesh pa yiyôjia: —Aneetsham ca mô. 

16Lhpa Tamar pa yicuulh: —¡Am, checla', pan lhayaash ti lhtsayjat'nee yiey nôque ti 

yaash na ojey ti afanishyish! Pa Amnón ninteesh ca nach'aney; 

17pa vena lhfanishesh ti tôneyjop pa lhcavo pa yiyôjiesha: —¡Ayjat'e nôque anôque 

ôcjeclô, pa iyjôtjatey na lhashi! 

18Pa lhcavo pa yichenfach'eec'oya pa jpôyich pa yijôtjatey pa lhashi. Pa lhechesh lhpa 

Tamar, pa yuych'e lhpa pitej clat'eet lhpan t'uyjatshiyesh papi lhcaanvacle lhcles 

lhutsjayech, 

19pa yifossham lhshatech pa shnomaj pa yic'asatch'e lhpa t'uyjatshiy pitej, pa 

yicha'jesha'ne pava lhpôcôtôy pa lhshatech ti yipch'een pa nôyish. 

20Pa lhechesh pa lhchecla' Absalón pa niy'ôsesh: —¿Ta jôque lhjunash ja achecla' 

Amnón ti caaj pa lhfanish'ash? Pa ya aj ca ats'iseey cum, yich'injô, lhayaash achecla' 

lhavaatsha. Pa ya aj ca aychavalhch'een côque lhjunashch'e. Vooy lhpa Tamar, pa 

vatvan ti tinvômqueesh, pa mônlheeen pa lhajpôyich pa lhchecla' Absalón. 

21Meelh pa lhcaanvacle David tii yaya'esh lhacôm'a pava vaclanem, pa ujesh ti 

yisuyiyan; taj ti tanca niyôjieshaan pa lhaôs Amnón, teya pa lhech lhaôs c'utsa'jesh ti 

lhenach'esh. 

22Vooy pa Absalón, tô'lha ti ampa ca t'ônashaa pa Amnón, lha'ma ti yicônitshitaj apee 

ti yinvacchematan lhpa lhch'injô Tamar. 

Pa Absalón tcaatshayesh pa Amnón 

23Ti nôjeshch'e pava napu' nincôpes, papi lhcavos pa Absalón yivoc'ajatemsha'ne pava 

lhclôy tashinshtas yiey pa Baal-hazor, shalhee'ma pa yitsaat Efraín, pa Absalón 

t'a'lhajop lhacôm'a papi lhcles pa lhcaanvacle ca natsaccunelh. 

24Pa yichey shta pa lhcaanvacle, pa yit'esha: —Nôqueesh japi yicavos yivoc'ajatsha'ne 

java yiclôy tashinshtas, jentaj jum na Yinvacle shi' japi lhcavos tanch'anjaysha'ne ca 

nitônôycheelh na acavo avaatsha. 

25Taj ti pa lhcaanvacle pa yit'esh ti yicuulh: Am, na yaôs, saselhjopyam ca yichelh'in 

lhacôm'a, pa jaspa ya aj ca naash pa ca anc'ôjesh. Lhama'taj pa Absalón ti 

yimatsentajesh'in, pa lhcaanvacle ti ninteesh ca nivoqu'e, taj ti pa yit'eshem pa is: 

26Pa lhechesh pa yit'esh pa Absalón: —Ca sastajajop'am côque, na Yinvacle pa 

avashanyam t'em na checla' Amnón ca jatanôycheelh. —¿Ta lhayaash t'e ti lhen ti 

lhnôyayu'a ja achecla' Amnón? —niy'ôsesh pa lhcaanvacle. 

27Taj ti pa Absalón pa yimatsenesh'in pa lhcaanvacle ca nivashanem pa Amnón shi' 

pap'elh lhcles ca nitanôycheelh. Pa Absalón pa yisnatshem pa vatôc ti yijônemch'e pa 

lhanfanshem pa lhcaanvacle, 

28pa yiyôjiajop papi lhcavos: “Aclôvalheshelh na Amnón ca namtajch'een pa ôtjayetas 

t'i', meelh yivaatsha ca jayeetajesh ca chinclôn, pa aclônelh. Ya aj ca anjovaayshelha 

ca lhech afanisheeshelh, lhayaash ti jayiyôjijanesh. Pa nôque lhjunash pa 

anfayu'jelh'in shi' ca avatfiyitelh.’ 

29Pa nôquen lhayaash ti yôfisjatemch'e pava yiyôjiesha pa Absalón, vooy papi lhcavos 

pa yiclôn pa Amnón. Pa lhechesh pa lhacôm'a papi lhcles pa lhcaanvacle pa 

netshaamch'e ti yi'apee pava lhclôy maclicôc ti yiclôt'in. 

30Meelh ti jôjjeclay mônlhashi ts'ivee pa nôyish, pa yamey pa David ti nisa'emsha'ne 

ti tpeeycheyesh pa Absalón ca yiclônsha'ne lhacôm'a papi lhcles, ca nive'lhaa papi 

lhech papu ca mônlhaa. 

31Pa lhechesh pa lhcaanvacle pa nitshaam, pa yic'asteshlhtapee pava yuych'e ti 

tanôclitesh ti aôytejem pa tsôyiy'e cotsjaat. Lhacôm'a papi lhcavos ti yi'jop pa 

yic'asatch'esha'ne shta pava yuych'e; 

32taj ti pa Jonadab, lhaôs pa Simea, lhchecla' pa David, pa tasinôyem pa yit'esh: —Ya 

aj ca aychavalhey na Yinvacle ca chinclônsha'ne lhacôm'a papi acles. Ve'lha ca 

chiyclôn lhech ca Amnón, lhech lhjunashesh ti yaychavalh'in ja Absalón tôlhesh'e ja 

nalhu ca Amnón ti yiclôqui lhja lhchinjô Tamar. 

33Pa lhe'naa, ti ya aj ca alheclôjesh na Yinvacle ca lhacôm'aa japi acles ca 

chinclônsha'ne. Ca ve'lha ti chiyclôn lhech ca Amnón. 

34Meelh pa Absalón ti yiclôtaj, vooy pa nich'ayech ti yovalhjatlhtapee pa tpôychisham 

ti yivanjulh papi lhpôc'ôjam nivacle ti nach'e' pa nôyish tôlhey pa Horonaim, ti nash'e 

pa tsac'ucch'e yiey lhpa utiyuc. Pa lhechesh pan yovalh'apee pa yit'esha pa lhanvacle ti 

caaj papi yivanjulh nivacle ti nach'e' pa nôyish tôlhey pa Horonaim. 

35Pa Jonadab yit'esha pa lhcaavacle: —Nach'in napi lhcles ja Yinvacle, nan lhjunash ti 

yaychavaclhey na lhcavo lhavaatsha. 

36Yujatajey ca nameshch'e pa lhech ti tasinôy, ti yamey'in papi lhcles pa lhcaanvacle 

pa yisitseneshch'e ti yipvatsham'in. Shi' shta pa lhcaanvacle shi' lhacôm'a papi lhcavos 

ujesh ti yipvatsham'in. 

37-38Vooy pa Absalón lhavaatsha pa yiclôt ti t'ajuyey pa Talmai, lhaôs pa Amiud, 

lhanvacleesh pa Gezur, pa lhech mônlhee ti yicheshch'e pava pu'jana nincôpes. Vooy 

pa David pava nalhus ti yôyanch'e pa lhaôs Amnón ti vaf, 

39taj ti meelh ti capemch'e pa lhavafi, pa ya'shesh ti yaychavalhey ca nivan pa 

Absalón. —¿Ta t'e lhayaash ti lhanchaaj navôque? Pa yicuulh pa Siba: —Nava 

cuvôyutas t'ajuya ca nôv'apee japi t'ajôôjam na lhcaanvacle; vooy nava yucuvec shi' 

nava lhay t'ajuya ca nituj japi c'afoquelhay, vooy na ôtjayetas t'i' t'ajuya ca niyô'ji japi 

yulhôs yiey ja am'e pa'na. 

2 Samuel 14 

Pa Joab tanachanesh ca napec pa Absalón 

1Pa Joab, lhaôs lhpa Sarvia, yitô'yemc'oya pa lhcaanvacle ti yaychavalhaan pa 

Absalón, 

2pa nôque lhjunash ti yiyôjiesha ca nanchaaj yiey pa Tecoa lhpa ve'lha ôcjeclô yaash 

ti yitô'yish pa ti yit'esh ti lhech yie'. Pa yit'esha: “Avaatjôney ca atacshin'in ca 

uych'ejop lhpa vatacshivoque; pa ya aj ca avatpaclanshi pa vatshachivo, pa alhayashaa 

lhpa ôcjeclô ti pitôjesh pa lhtacshinjayashch'e papu ti vaf. 

3Pa nanjooylha ca môôjeyshi pa lhcaanvacle pa avoyjateshch'e ca achajtajemeyc'oya 

nava jayeesh'a jayu.” Pa nanjooylha pa Joab ca niteetshem pava lhachajemeyc'oya, 

4lhpa ôcjeclô tôlhey pa Tecoa ca nôctajey ta'juyish pa lhcaanvacle, pa nit'avuy'e 

t'ajuyish pa namjata cotsjaat pa lhtaco ti nôclitesh ti yinvacleyan, pa niteetsha: —

¡Acavts'aclayish na Yinvacle ca ats'efen! 

5—¿Ta ajunash? —niy'ôsesh pa lhcaanvacle. Lhpa lhech pa yicuulh: —Yivaatsha 

yaôsch'accheesh, ca yich'acfa apis ti vaf, 

6caajtaj japi napu' lhcles lha acavoque Yinvacle vatclônsha'ne ti yiey pa joot; nan 

lhjunash ti ampapu ca nicatsônjatvatc'oya, pa ve'lha pa yivo'matan pa yiclôn. 

7Pa nôqueesh lhacôm'a japi yivelhavot pa tanjuyeshyijulh pa yentaj yivaatsha ca 

yicu'fayesh jan yiclôn ca lhavelh ca chincaatshayeshemch'e pa lhavafi jan vancaclôn 

pa lhech ja nalhu ti nijôôcyish ja ve'lhayam ti tsitsôt'ajesh ti chinôyôj. Nôque lhjunash 

ti yimcat jayu pa ve'lha fayjo' ti yamônlheesh, pa yiamiyanem jayu ca yich'acfa papu 

ca lhclesa ca nôvji' ca lhey yiey na cotsjaat. 

8Pa lhechesh pa lhcaanvacle pa yit'esh ti yicuulh lhpa ôcjeclô: —Meey pa ajpôyich, 

vooy yivaatsha jayiyôjijanesh'am jayu ca chincavts'aclay'ash. 

9Lhpa ôcjeclô pa yicuulh: —Na Yinvacle, ca nicaajtaj papi tamenyish shi' ja 

yajôôjam, taj ti tanca lhecha na Yinvacle pa nilhecha na lhanvacleyashesh. 

10Vooy pa lhcaanvacle pa yicuulh: —Papu ca nitafjuntaj'a, pa anchaajnee, pa tanca 

t'ôyi'sheey jayu ca naclôqui. 

11Taj ti lhpa lhech pa yimatsenesh'in: —¡Jatants'aclan'a Yinvacle ca ôneyam pa 

Lhcaanvacle a'Dios, pa jaspa ja lhech lhavelh ti yentaj ca natcaatshayesh pa lhavafi ja 

yaôs ca ya aj ca ninapshinesh'e ca nivômjat jaelh yaôs! Pa lhcaanvacle pa yit'esha: —

¡Janôôclhanitemc'oya pa Lhcaanvacle ca ya aj ca ninata cotsjaat pa ca ve'lhaa pava 

lhayees pa aôs! 

12Taj ti lhpa ôcjeclô lhetipa ti yit'esha: —Avashanem yinvacle lha acavoque ca 

niteetsha cum pa ve'lhach'e lhcliish. —Asinôy, —yit'esh pa lhcaanvacle. 

13Pa lhechesh lhpa ôcjeclô pa niy'ôsesh: —¿Ta t'e lhayaash ti yaychavalhey na 

Yinvacle ca nasnateshjop côque ca nijuyjatjulh napi lhchifas pa Dios? Nan 

t'ônashesh'in na Yinvacle ti yimenjatesha ti ninvashan ca natpec na lhaôs ti 

chiyayjatnee. 

14Côque lhjunashch'e ti lhacôm'a ti javafelhsha'ne jayu; yijunashelhjulh pa yinôôt ti 

chiyôtsiy'e cotsjaat, pa sasjop ca chincumqu'e. Taj ti pa Dios tanca nayjatc'oya pa 

lhamônlhajayash papu, vooy ti tatômjalheshem pa jaspa tanca tojeemey papi chiysaas 

fach'ee. 

15Pa nôqueesh ti janacheyjop ti jayeetsha côque na Yinvacle, lhayash japi nivacle ti 

tsijovatsjan'apee. Pa lhe'naa ti yaychavalhey côque lha lhcavoque ti yasinôquiem ca 

nach'antajeshjulh na Yinvacle pa natcumeshjulh nan t'aalhsha. 

16Ca nivatjumtitajesh'in na Yinvacle pa isa'jop jayu ca nits'ilhjenesh japin yentaj ti 

tsayjatelh ja yaôs yachi' yiey na cotsjaat ti yitsôt'ajesh pa Dios. 

17Anôque acavoque yischiesh'ajop pa ca acu'lhesh na Yinvacle pa piiy'a lhavach, 

lhayaash na Yinvacle yitô'yish pa lhjunash pa is shi' pa niysa', jan lhjunash pa lhángel 

pa Dios. ¡Tajulhey pa Dios Lhcaanvacle ca mônlhaajop na Yinvacle! 

18Pa lhcaanvcle yit'esh ti yicuulh lhpa ôcjeclô: —Jatants'aclanesh'a ti ya aj ca 

afiichyam pa ca c'aniy'ôsjatesh yiin. —Asinôy Yinvacle —yicuulh lhpa lhech ôcjeclô. 

19Pa lhechesh pa lhcaanvacle pa niy'ôsesh: —¿Niyijô'a t'e' jô lhech Joab ti yiyôjiesh'a 

lhacôm'a cavôque? Pa yicuulh lhpa ôcjeclô: —Jetôn'jop na Yinvacle ti tanca na'eem 

t'ôyish'e ca yijô'a nava yit'esh'in na Yinvacle. Yijô', ja Joab, lhcavo'esh na Yinvacle jô 

lhech niyôjieshyi ti janach, vooy lhavaatsha yit'eshyam lhacôm'a cava jayeesh'in. 

20Taj ti jasnatshem nava yen ca chinanvaych'aclaj. Taj ti na Yinvacle yaash ti yitô'yish 

shi' ti nitôfaclesh jan lhjunash pa lh'ángel pa Dios lhacôm'a pava ti vaclan'e na 

cotsjaat. 

21Pa yitôlhjat'ejop cavôque pa lhcaanvacle ti yit'esha pa Joab: —A'va, apis ti lhech 

lhjunashch'e côque. Mô' ca anachaj ja nich'ayech Absalón. 

22Pa lhechesh pa Joab pa t'avuyshicham yamjata cotsjaat pa lhtaco ti nôclitesh ti 

yinvacleyan, pa yit'eshem pa is pa lhcaanvacle pa yit'esha: —Nôqueesh isjop ca javan 

ca natcavts'aclayish na Yinvacle, ti apis ja lhfanishyish na Yinvacle yiey pa 

lhjunashch'e ti yisnatshem na lhcavo. 

23Pa tatsha ti netshaam pa Joab ti t'ajuyey pa Gesur pa jaspa nanchajey pa Absalón pa 

Jerusalên. 

24Taj ti pa lhcaanvacle tayôjijanesh ca nitsôôtjatey pa lhajpôyich ca ya aj ca 

nôqueyshi pa lhech; pa lhe'naa pa Absalón ti yichey pa lhajpôyich pa ninvan pa 

lhcaanvacle. 

25Lhacôm'a papi yiey pa Israel ampa ca lhech lhjunasha ti ischishaam pa Absalón, shi' 

ti lhnôclôjech'esh. Pava lhafoc pa yamja pa lhshatech ti ampa ca saseesham. 

26Meelh ti chit'ôvôsch'een pava lhayees ti yôfiis'in pa ve'lha nincôôp, lhayaash ti 

cacleclem pava lhayees ti napu' kilos pa lhcaclecli. 

27Vooy pa Absalón caajem papi pu'jana lhcles yitsjôy shi' lhpa ve'lha ôcjeclô lhey 

Tamar, lhpa lhech yaash ti lhasnôyche. 

28Yicheshch'e pava napu' nincôpes pa Absalón ti yie'in pa Jerusalên ti sasemjop ca 

nôqueyshi pa lhcaanvacle 

29pa nôque lhjunash pa Absalón ti t'aalhtajesha pa Joab ca nijôchiemey pa 

lhcaanvacle; taj ti pa Joab niteesh ca nôquey. Pa napu'esh ti t'aalhtajesha pa Absalón 

ca nôque'mey taj ti mônlheesh ninôquey pa Joab. 

30Pa lhechesh pa yiyôjiesha pa Absalón papi lhcavos pa yit'esha: —A'va, ja lhjoot ja 

Joab yamjulh ja yivaatsha, ti yicôvjiyan'e ja cebada; ¡meelhey ca anapjunelh! Pa 

yichey papi lhcavos pa Absalón pa napjunc'oya pa lhjoot pa Joab, 

31pa lhech yichey tatsha pa lhajpôyich pa Absalón ti niy'ôsesh'in: —¿Ta t'e lhayaash ti 

napjun napi acavos ja yijoot? 

32Pa Absalón pa yicuulh: —Javancachentaj'ay ca nôque anach'e ca jaspa c'acheney ja 

lhcaanvacle ca at'eshayam ti ampa ca nitôlheyjop ti jatô'lhey ja Gesur; ti tajulhtajey ca 

yamônlhaae jô lhech'e. Yivaatsha jen ca ja'van ja lhcaanvacle, ca yalhetaja ti 

jayc'amenesh pa'na pa nasclôn. 

33Pa lhechesh pa Joab pa yichey ja lhcaanvacle ti nôyôjem pava yit'esh'in pa Absalón, 

vooy pa lhcaanvacle pa t'a'lhey ca ninach. C'oya ti yamey pa Absalón yiey t'ajuyish pa 

lhcaanvacle pa t'avuyshicham ti yamjata cotsjaat pa lhtaco. Vooy pa lhech lhcaanvacle 

pa t'acuumjulh ti yifin. 

2 Samuel 15 

Pa Absalón ti vatjuyjatjulh pa David 

1T'ajôôj jô pava nalhus ti t'ônshi' pa Absalón ti caajem lhpa ve'lha caletaj 

lhavatclônjavoque shi' pava cuvôyu. Pa nayjatva'ne papi lhcavosesh papi cincuenta 

nivacle papi vanujumatsenesh. 

2Pa nitshamch'e ts'ivee ti nich'a nalhu pa yie' lhavôôj ts'ivee pa nôyish yiey pa 

chiyuy'ejop'in pa lhavtsaat. Pa lhacôm'a papi natajey'in pa lhcaanvacle ca 

nasclanemch'e pava t'ôc'ôtesha'neen, pa tônjulh'in ti niyôsesh'in pan tôlhey yitsaat. 

Papu lhech yicu'lhesh'in ti caaj papi tô'lha papi Israel lhavos, 

3pa yit'eshaan pa Absalón: “Yijô' nava lhtanyôjijayesh ti yivo'yeshch'e shi' ti isis pava 

lhaychavalhey, taj ti ampapu ca nach'anesha pava tôôlhtaja ja lhcaanvacle.” 

4Pa napshinesh'e ti yit'esh: “¡Yiyaam ca yalhecha ca yisclanch'e nôque cotsjaat, pa 

jaspa ninachyiy'in lhacôm'a japi caajem pa lhôc'ôtsjayashva'ne, pa vooy yivaatsha 

jasclanemch'e jayu!” 

5Jô'tajesh papu ca naôvtaj'e ca nôctajeyshi pa nacju', vooy pa Absalón pan 

t'ajayeshjulh pa lhpôcôt pa nitanacopjalhelh pa nivatfinelh. 

6Côque yisnatesh lhacôm'a papi Israel lhavos papin yicheyshi pa lhcaanvacle pa jaspa 

yisclanemch'e. Pa nôque lhjunash ti t'acutesh'ôcji pa Absalón pa lhencheyashesh papi 

Israel lhavos. 

7Vooy ti tifeshch'e pava yichatjulh yincôpes, pa yit'esha pa Absalón pa lhcaanvacle: 

—Jatants'aclan'a Yinvacle ca avashanyam ca jôquey ja Hebrón, ca c'ôfisjatch'e na 

yifaclech ti jasnatshem pa Lhcaanvacle. 

8Meelh nôque acavo Yinvacle ti yiey ja Gesur, yi'shi' ja Siria, pa janfacleem pa 

Lhcaanvacle ca nivashanyam ca japecley ja Jerusalên, pa jasnatshem pa 

yôclôjqueyashey. 

9—Isjop ca apiiy'a ti lhôc —yicuulh pa lhcaanvacle. Pa lhechesh pa Absalón pa 

t'ajuyey pa Hebrón. 

10Taj ti lhech t'aplhuqu'e ti yicheney papi t'ajôôj jô lhcavos lhacôm'a pa t'ajô'jamsha'ne 

papi Israel lhavos pa jaspa niteetsha, ti meelh ca nipe'yataj ca chinfuyu'tajch'e java 

vat'ônjanchey, ti nifac pa Absalón ti chiych'ayanesh'in ti lhcaanvacleesh'e pa Hebrón. 

11Pa t'a'lheyjop shta papi doscientos tôlh'e' pa Jerusalên papi lhech yichey ts'ivee pa 

lhech, pa ninatvijatayem ts'ivee ti nintôôysha pa ca naaan pa ca lhjunasha. 

12Pa lhech lhjunash shta pa Absalón ti tayôjijanesh ti chitô'ne'mey pa ve'lha papi 

vanqu'eeyjatesh'in pa David, lheyesh Ahitofel, pa lhech yie' pa Gilo, pa lhavtsaat, pa 

jaspa yaôychijop ti tcufayesh pava lhcufayjates. Pa nôque lhjunash ti 

vataasclanesha'nejop ts'ivee ti vanijôtjatsham pa napshin'een papi tanaôycheelh pa 

Absalón. 

Pa David ti yiclôtc'oya pa Jerusalên 

13Ve'lha pa qu'eeyjanaj yichey ti yit'eshe'ma pa David papi Israel lhavos ti tanu'esh pa 

Absalón. 

14Pa lhechesh pa David pa yiyôjiesha lhacôm'a papi lhcavos papin yielh'e pa 

Jerusalên: —¡Istaa ca shtaclôtelh'in nôqueesh secl'esh ca ya aj ca shinclôtsjat'in ja 

Absalón! ¡Anshiy'aelh ca shnôquelh'in clôp pa jaspa tanca ninamjoo pa uja'esh ca 

shinvo'matansha'ne shi' ca shinclôneshelhsha'ne java clesatas lhacôm'a japi yi'shi' na 

yitsaat! 

15Papi lhech pa yicuulh pa lhcaanvacle: —Yivaatsheelh apis ti jasclaneelhjop'in ca 

jasnatshelh na Yinvacle nava lhniyôjieshelh'yi. 

16Pa nôque lhjunash pa lhcaanvacle ti yich pa tanaôycheelh lhacôm'a papi t'ajôôjjam 

yiey pa lhajpôyich. Pa yitsishanat ti yivôm'e papi napu'yama yictsôyansha'ne atesha pa 

jaspa vanujumatseneshem ja lhajpôyich. 

17Pa vooy ti yicheelh pa lhcaanvacle lhacôm'a papi tanaôycheelh pa vatsavat'e ts'ivee 

pa yicuvan jpôyich yiey pa yitsaat. 

18Pa yifayjatlhavcop lhacôm'a papi lhcavos c'afoquelhay, pa lhan'e pan t'ajôôj papi 

cereteos shi' papi peleteos papin yiclôvalhchiyin lhavach shi' papi seiscientos geteos 

papin voqu'e' ti tôlh'e' pa Gat pa yiclafonch'e ts'ivee ti vanôyinc'oya pa lhech. 

19Lhech t'aplhuqu'e pa lhcaanvacle ti yit'esha pa Itaí, tôlh'e' pa Gat: —¿Ta t'e lhayaash 

ti lhtatvoelhyich'e? Tajulhey ca mapec ca amônlhaajop ja nich'a lhcaanvacle, lhayaash 

avaatsha ti vena lhtôôlhshi ti chinayjat'e yitsha jan lhôôvtaj'e cotsjaat. 

20Nich'a can'ut ti lhnam, ¿pa tam'e pa yifanishesh jayu ca jayalh'a nôqueesh ti 

lhtatvoelhyich'e, niyalhecha ca nastôya pa jayjuyshi jayu? Lhayaash ti tajulhey ca 

mapec ca achaaj napi achifas. ¡Vooy pa Lhcaanvacle yit'esh'am jayu pa is shi' ca 

naôvtaj'ajop yajatesh! 

21Pa yicuulh pa Itaí pa lhcaanvacle: —Jetônjop pa Lhcaanvacle shi' na Yinvacle, ca 

naôvtaj'e na Yinvacle ca nivantaj pa lhjunash pa lhamônlhajayash ja't'ajesha pa 

lhavafi, pa lhech yie' jayu shta nôque acavo. 

22—Lhecheesh pa atatvoelhyich'e —yicuulh pa David. Pa nôque lhfanishesh ti 

t'ajuyelhey pa Itaí pa David lhacôm'a papi lhcavos shi' papin tanaôycheelh. 

23Lhacôm'a papi lhchifas yiey pa lhcootsjat pa ujesh ti yôyanch'e ts'ivee. Pa naasham 

ts'ivee lhacôm'a pa tovôc lhaôs Cedrón; pa nijooylha ti yitshaam pa lhcaanvacle shi' 

lhacôm'a papin voqu'e' ti vanôyinch'ec'oya pa nôyish t'ajuyey pa am'e pa'na. 

24Pa shi' shta pa Sadoc voelhch'e lhacôm'a papi levitas pa yichaaj ts'ivee lhpa 

vatcaquicletôshi yeclônilh yich'e' pa chivatpeya'esh yitsôt'ajesh pa Dios. Lhpa lhech 

yanjop ts'ivee pa Abiatar pa yamjey ti nôj'in lhacôm'a papi yiey pa yitsaat. 

25Taj ti pa lhcaanvacle yit'esha pa Sadoc: —Acha'jelh lhja lhcaquicletôshi yeclônilh 

yitsôt'ajesh pa Dios ca achajelhey na yitsaat, ca niteetajesh pa Lhcaanvacle ti 

ts'efenesh ca nitsachajtajey pa javaney jayu lhja vatcaquicletôshi yeclônilh yiey ja 

chiyan'e'. 

26Taj ti ca ninteetajeeshyam ti ninanshamesh, anôque caajyam; yisnateshyam nava 

ya'shesh ti yajulhjatey. 

27Pa yit'esha shta pa lhcaanvacle pa Sadoc, pa lhech vatcasinô: —A'va, avaatsha shi' 

na Abiatar apiiy'eelh ca mapectajelhsham na yitsaat shi' napi napu' acles. Avaatsha 

nôquee na aôs Ahimaas, shi' na Abiatar nôquee na lhaôs Jonatán. 

28Pa lhan'e yivaatsha ya mônlhee jayu java chim'ech'esha'ne yiey ja am'e pa'na, pa 

jamjey ca c'ayatajelh'ash avaatsheelh. 

29Pa Sadoc shi' pa Abiatar pa yichaaj ts'ivee lhpa vatcaqueclitôshi yeclônilh 

yitsôt'ajesh pa Dios, ti yachajey ts'ivee pa Jerusalên, pa lhech yimônlhanit'e ts'ivee. 

30Pa David pa yich'apee pan yie' pa Olivochat; pa tsi'sha lhafoc pa yip'in, pa yip'o'e pa 

lhshatech ti yinôôclhanitsha ti uj ti aôytejem. Lhacôm'a papin tanaôycheelh pa yip'o'e 

yitsha pava lhshatjesh pa yipvatsham'in ts'ivee. 

31Pa meelh ti chinfacleem pa David pa Ahitofel pa lhech tô'lha papi 

vataasclaneshelhsha'ne pa Absalón, vooy pa David vatants'aclaneyjop pa Lhcaanvacle 

ca nivômjatemshi pava yôyintajch'e pa Ahitofel, 

32C'oya pa David ti yamey lhôtôj lhpa utiyuc, pan yie' ti chiyôclôjey pa Dios, pa 

yichjuulh ti yivanjulh pa Husai, tô'lha papi arquitas. Ti yic'asatch'e pava yuych'e pa 

yamqu'e pa lhshatech pa cotsjaat. 

33Pa yit'esha pa David: —Ca atatvotajyich'e pa lhasvijatayan jayu; 

34taj ti ca mapectajey ja Jerusalên pa at'esha ja Absalón: ‘Yinvacle nôque acavo yi'shi' 

jayu na acumjayash jan lhjunash lhapesh ja atata ti jôvji' pa lhcumjayash’, pa 

ats'efenesh jayu ca ya aj ca nasnatesh pava yôyintajch'e ja Ahitofel. 

35Lhech'e ti yefen'ash japi vatasinôc ja Sadoc shi' ja Abiatar. Pa lhe'naa ca anfacleem 

yajatesh lhacôm'a java lhpe'yeesh ti yiey ja lhajpôyich ja lhcaanvacle. 

36Japu lhech lhcles ja Ahimaas shi' ja Jonatán pa lhech yie' ts'ivee shta. Nôque 

lhjunash ca astôyjata java tô'lha japi lhech lhacôm'a pava yitô'ya ts'ivee. 

37Vooy pa Husai, pa lhech lhc'utsfa pa David, ti yamey pa Jerusalên pan t'aplhuqu'e 

pa Absalón ti yitshaam pa yitsaat. 

2 Samuel 16 

Pa David ti tasinôyelh pa Siba 

1Clech'e clee pa David ti yich'apee lhpa utiyuc, ti meelh pa Siba, lhcavo pa Mefi-

boset, ti yichjuulh ti yivanjulh. Pa yichaaj pava napu' ts'ivee cuvôyutas talhcuuysha'ne 

ti chiyan'apee pava doscientos yucuvec, cien pava yucuveesh pava ôtjayetas, cien 

pava lhay pava chiycavcalhesh pa ve'lheesh lhpa ftech pa ôtjayetas t'i'. 

2Vooy pa lhcaanvacle pa niy'ôs: 

3—¿Ta yie' ja lhantôcshich'a ca anvacle? —niy'ôsesh pa lhcaanvacle. —Mônlhee yiey 

ja Jerusalên —yicuulh pa Siba—, lhayaash ti yaychavalhey nôqueesh napi Israel 

lhavos ti yachajey jayu ts'ivee ja lhanvacleyash ti yanshi' ca lhact'eech. 

4—Tajulhey —yicuulh pa lhcaanvacle—, nôqueesh pa natsôt'ajesh lhacôm'a java 

yitsôt'ajesh lhapesh ja Mefi-boset. —¡Ja'van yajatesh na t'efenjayashyish na Yinvacle! 

—yicuulh pa Siba, pa t'avuyesh'e t'ajuyish pa lhcaanvacle. 

5Pa meelh pa lhcaanvacle David ti yamey pa Ba-hurim, pa ve'lha pa tô'lha pa Saúl pa 

lhech tôlh'e' ti nachjuulh. Pa lhech lhaôs pa Gera, lheyesh Simei, pa yichey ti yipôfiyu 

6ti yôôtjateshch'e pava utes pa David shi' lhacôm'a papi lhcavos c'afoquelhay. 

Lhama'taj pa lhcaanvacle ti caajtaj papi vanujumatsenesh shi' papi yiclôvalh lhcavos, 

7ti yipôfiyu pa Simei pa yit'esha: —¡Ay'e nôque, ti niaysa'sha'ne avôncaclônjanaj! 

8¡Pa Lhcaanvacle naclôyit'apee jayu lhacôm'a java tavijatay ti lhasnatshem ja 

t'ajôôjam ca Saúl ca ancayôôjtajesh na lhanvacleyash! ¡Nôqueesh pa Lhcaanvacle 

yijutem na anvacleyash ja aôs Absalón, vooy nôque pa natesh'atapee jayu pa 

natsôt'ajesh niysa', lhayaash ti ampa caelh ca ajunashajulh ti avôncaclônjanaj! 

9Pa lhechesh pa Abisai, lhaôs lhpa Sarvia pa yit'esha pa lhcaanvacle: —¿Ta t'e 

lhayaash côque nuu vaf ti yiv'ojiyan na Yinvacle? ¡Nôqueesh jat'ovôsey jayu tatsha na 

lhshatech! 

10Taj ti pa lhcaanvacle pa yicuulh: —Nôque tanca natjuyelh'a avaatsheelh napi lhcles 

lhja Sarvia. Lhavaatsha tsipôfiyu, lhayaash pa Lhcaanvacle ti lhech t'ônashesh, ¿she 

papi iseemjop ca nit'aalhsha ca nanfaclemch'e nava yisnatesh? 

11Pa nijooylha ti t'ajuyey pa Abisai shi' lhacôm'a papi lhcavos, pa yit'esha: —Yamjey 

na tsitsôt'ajesh yaôs ti yaychavalhey ca nasjôclesh na yimônlhajayash, ¡pa yaash jayu 

pa ve'lha tô'lha ja t'ajôôjam ca Benjamín! ¡An'ateelh ti tsipôfiyu, lhayaash pa 

Lhcaanvacle ti yiyôjiesha! 

12Coostaj pa Lhcaanvacle ca nasvanesh nava tavijatay, pa nanchenyiy pava isis ca 

nancayôjateyam nava niysisa ti jape'ya nôqueesh. 

13Vooy pa David shi' papi lhcavos pa yichelhch'e pa lhnôyish, pa lhan'e pa Simei 

yichey pa lhavôj'e lhpa utiyuc, nôque lhayyashelhvatich'e pa David ti yipôfiyu'in pa 

yôôtjateshch'een pava utes pa yifôsch'een shta pa cotsjaat. 

14Meelh pa lhcaanvacle shi' papi lhchifas papin tanaôycheelh ti yamelhey pa tovôc 

Jordán, pa ujesh ti yulhôs ts'ivee pa lhech t'ichay'e. 

Pa Absalón ti yitshaam pa Jerusalên 

15Pa lhan'e pa Absalón pa yitshaamc'oya pa Jerusalên pant'ajôôj papi tanaôycheelh 

Israel lhavos shi' pa Ahitofel. 

16Yalhatajesh pa Husai arquita, lhc'utsfa pa David, ti yichey ti vatvaneelh pa Absalón 

pa tôn'in: —¡Mônlha na lhcaanvacle! ¡Mônlha na lhcaanvacle! 

17Pa lhechesh pa niy'ôs pa Absalón: —¿Nôque t'ashjat avaatsha ti ac'utsfaesh? ¿Pa ta 

t'e lhayaash ti niavoqu'e jô lhech? 

18—Sasjopyam —yicuulh pa Husai—, lhayaash yivaatsha tajulheyam ca jôvjop shi' ca 

yamônlhaajop jan vooyshi pa Lhcaanvacle shi' lhacôm'a napi lhtachifas Israel lhavos. 

19Na'elh tavaych'e, papu ca jaycuumtajem'in ja't'ajesha na lhaôs ja yic'utsfaaesh. 

Nôque lhjunash jaycumem'in jayu na yinvacle jan yifanishesh ti jaycumem'in ja atata. 

20Pa nijooylhach'e pa Absalón ti niy'ôsesh pa Ahitofel: —¿She t'e pa ca ayôjijanesh 

avaatsha ca shtasnatesh? 

21Pa yicuulh pa Ahitofel pa Absalón: —Ôjqu'enelhch'e napi yictsôyansha'ne atesha ja 

atata, japin nôôyjop ja lhajpôyich ti vanujumatseneshem. Pa nôque lhjunash lhacôm'a 

japi Israel lhavos pa yitô'yish'a jayu pa afanishesh ti lhcônitshi ja atata, pa naash ca 

nanshamesh lhacôm'a napi vo'ach'esha'ne. 

22Pa lhechesh pa yisnatshem ts'ivee pa Absalón pa ve'lha tsha'nuvo'esh yiey pa 

chishamnee pa lhajpôyich. Pa lhech'e ti yôjqu'enelhch'esha'ne pa Absalón papi 

yictsôyansha'ne atesha pa lhtata, pa yivanesh lhacôm'a papi Israel lhavos, 

23lhayaash pa lhech nalhu ti t'aalhsha ti yiyôjiesha pa Ahitofel, pa lhech yijôney ti 

niy'ôsesh cava Dios lhasinôc. Pa lhech lhfanishlhavach ti tayôjijanesh pa Ahitofel pa 

lhech lhfanishlhavach pa David pan lhjunash shta pa Absalón. 

2 Samuel 17 

Pa Husai yivômjatshic'oya pa yôyintajch'e pa Ahitofel 

1Pa nijooylha ti yit'esha pa Ahitofel pa Absalón: —Atsan'ateesh ca javooyshi papi 

doce mil nivacle, vooy nôque tulh jôqueyshi jayu ti janachaney ja David. 

2Pa meelh jô lhech ca nincônt'ajtaja shi' ca nulhôjtaj, ca c'aashtaj'apee jayu jô lhech pa 

nanjovaayyijulh jayu, pa lhacôm'a japi lhchifas jô lhech pa niclôt'in jayu. Pa tanca 

yiclôn jayu jap'elh pa jave'lhan ja lhcaanvacle, 

3pa nijooylha ca jasnatshem jayu lhacôm'a japi lhtachifas ca asclaneelhvatjulh jan 

lhjunash papu ti nich'a tjayaay ti yisclaneelhvatjulh pa lhjaya. Vooy avaatsha can 

lhavooysha'ne ca aclôn ja ve'lha nivacle, pa vooy lhacôm'a jap'elh lhtachifas pa 

mônlhashi jayu pa lhpiiyash. 

4Pa yôyinch'e yilheclôjesh ti iseem pa Absalón shi' lhacôm'a papi qu'eeyjanjasesh papi 

Israel lhavos. 

5Taj ti pa Absalón tayôjijanesh ca chintône'mey shta pa Husai pa lhech arquita, ca 

jaspa nanfacleem pan lhjunash ti yaychavalhey. 

6Meelh ti yamey pa Husai pa yie' t'ajuyish pa Absalón, pa lhech pa yit'esha: —Nôque 

yôyinch'e na Ahitofel: ¿Tajulhey t'e ca shtasnatesh, ja't'ajesha am? Anfacyam pa 

nash'e pa lhaychavalh'e. 

7Pa yicuulh pa Husai: —Nôqueesh na yôyinch'e ja Ahitofel nintajulhey. 

8Avaatsha natô'ya jô ja atata shi' japi lhcavos ti uj ti yifiiysha'ne, pa vooy nôqueesh uj 

ti suy jayu ts'ivee jan lhjunash lhja yaquiset suy ti yishiyan pava lhcles ti 

chiychajc'oya. Jô'tajesh ja atata uj ti yifayjanesh pa vatvatclônjayash pa tan jayu ca 

naashjop pa tulh jap'elh lhchifas. 

9Nôqueesh pa vant'ôfich'ey lhpa ve'lha camamqu'e ja't'ajesha pa'elh ti yie'. Pa'elh 

lhjunash shta ca chinash'apee papi t'ajôôj jô napi natsôt'ajesh ca chinpeeycheytajesh ca 

chinteetsha ti chiyash'apee ts'ivee, 

10pa yamjey ti yaash ti yifiiy pa uj ti suy jan lhjunash ja jump'uvalhjetaj, pa lhacôm'a 

ti ninfiiyjulh jayu. Lhayaash ti lhacôm'a napi Israel lhavos yitô'ya ja atata shi' japi 

voqu'esha'ne ti uj ti yifiiysha'ne. 

11Pa nôqueesh yivaatsha c'acajôyshiyanesh ca ayelhva'ne avaatsha lhacôm'a japi Israel 

lhavos japin yiey na fchenajjulh ja Dan pa yamjey ja fiyatjulh ja Beerseba. Japi lhech 

yaash ti acloj jan lhjunash ja josôj ti yie' lhavôôj ja tovôc, vooy avaatsha 

lhtanipjôclôna ti lhnôyineyc'oya pa vatvatclônjayash. 

12Pa lhechesh pa sht'eclet'elha ja atata yiey pa ca shtavantaj'e. Pa shtanatelh'apee jô 

lhech jan lhjunash ja yiyaas ti nat'apee na cotsjaat. Pa tanca shtamônlhanit jayu papu 

pa tanca lhecha jô lhech pa nilhecha shta japi lhcavos. 

13Ca niclôtajey pa yitsaat, pa lhacôm'a napi Israel lhavos pa sht'ôcfeesh java lhniyjôy 

java utes pa shtatojoneshfach'eec'oya nôque yitsaat pa namjey ja tovôc lhaôs, pa ya aj 

na pa ca ve'lhaa ca lhech mônlhaa'e java utes. 

14Pa Absalón shi' lhacôm'a papi Israel lhavos pa yajulhjatey ts'ivee pa yôyinch'e pa 

Husai pa a'lheeshem pa Ahitofel. (Vooy pa Lhcaanvacle yivômjatshic'oya pa 

yôyintajch'e pa Ahitofel, ti yicheney pa yaash ti tavijatay pa Absalón.) 

15Pa nijooylha pa Husai ti nifaclemch'e papi vatcasinôc pa Sadoc shi' pa Abiatar pava 

t'ônashtajesha pa Ahitofel ti nifaclem pa Absalón shi' papi nitaôvclasa'esh Israel 

lhavos, pa nifaclem shta lhavaatsha pava t'ônashesh, 

16pa yôjesh'esha'ne ti nifaclem ts'ivee tatsha pa David, pa yiyôjaa ca ya aj ca 

mônlhaa'e pa lhech tulh yiey pa tshim'ech'e pa am'e pa'na, pa nina'shey tatsha pa 

pachamey pa tovôc Jordán jaspa tanca chinclônsha'ne ts'ivee pa ya aj ca lhecha papi 

lhcavos. 

17Vooy pa Jonatán shi' pa Ahimaas pa yielh'e pa En-rogel, lhayaash ninteesh ts'ivee ca 

nitô'nôclit ca jaspa nivan yiey pa yitsaat. Caaj lhpa ve'lha vatcavoque yichey ti 

nifaclem. Pa yich'in ts'ivee tatsha papi lhech ti nifaclem pa lhcaanvacle David. 

18Taj ti ve'lha pa nich'ayech lhaôs yi'van papi lhech pa nifaclem tatsha pa Absalón. Pa 

lhechesh papi lhech pa yifaclit'apee pa yamey ts'ivee pa lhajpôyich pa ve'lha tajulhshi 

pa Ba-hurim, pa yuych'e tasham lhpa vatjôque' yiey pa clayôych'e. 

19Pa nijooylha lhpa lhch'acfa pa lhech nivacle pa yip'ooj'e pa lhap'oot lhpa vatjôque', 

pa yicatsônjat'apee pava trigo lhtôsjey chiyisclanshi, pa lhech'e pa ampapu ca nitô'ya. 

20Pa meelh ti yamey papi voqu'eshane'en pa Absalón pa niy'ôsesh ts'ivee lhpa ôcjeclô: 

—¿Ta yie' ja Ahimaas shi' ja Jonatán? —Nôque naashtaj'e ti t'ajuyey ja tovôc —

yicuulh lhpa ôcjeclô. Pa lhechesh papi voqu'eshane'en pa Absalón pa vo'tajeysha'ne 

ts'ivee taj ti pa ninvan, pa vapecley'in ts'ivee pa Jerusalên. 

21Vooy ti tosch'een papi lhech, pa taych'e ts'ivee lhpa vatjôque' pa Ahimaas shi' pa 

Jonatán, pa vacumajey ts'ivee ti nifaclem pa lhcaanvacle David. Pa yit'esha ts'ivee ca 

nôqu'in tatsha ca nôquey pacham pa tovôc, lhayaash pa Ahitofel ti yiyôjiesha ca 

nit'eclet'a ts'ivee. 

22Pa lhechesh pa David shi' lhacôm'a papi lhchifas papin tanaôycheelh pa nitshamch'e 

ts'ivee tatsha ti yichey pacham pa tovôc Jordán. C'oya ti nich'a nalhu shta pa ampapu 

ca nôquey pacham 

23Meelh pa Ahitofel ti yi'van pa yôyintajch'e ti nichinasnatshem, pa yisclan'apee pa 

lhclô' cuvôyutaj pa yichey pa lhajpôyich pan yie' papi lhchifas. Vooy ti tifeshch'e ti 

yisclaneshch'e pa lhjunash pa t'ajôôjam, pa vanôts'ôcleesh pa niyôc pa lhechesh pa 

vaf. Pa chitish'ec'oya yiey pa lhanvalheech pa lhtata. 

Pa David yiey pa Mahanaim 

24Pa David yamey pa Mahanaim pan t'aplhuqu'e ti yiche'lheypacham pa Absalón pa 

tovôc Jordán lhacôm'a papi Israel lhavos. 

25Vooy pa Absalón yetônjop pa Amasa ca ninôyinc'oya papi lhcavos yiey pan yie' pa 

Joab. Pa Amasa pa lhech lhaôs pa ve'lha ismaelita lheyesh Itra, pa lhech yamelhva'ne 

lhpa Abigail, lhôse pa Mahas, lhchita'esh lhpa Sarvia, lhpa lhamimi pa Joab. 

26Pa Absalón t'ichayelh'e papi Israel lhavos yiey pa lhcootsjat pa Galaad. 

27Pa meelh ti yamey pa David pa Mahanaim, pa yich'juulh papi lhech pa Sobi, lhaôs 

pa Nahas, pan tô'lha pa Rabá yiey pa Amán; pa Maquir, lhaôs pa Amiel, pan tô'lha pa 

Lodebar; shi' pa Barzilai, pan tô'lha pa Rogelim yiey pa Galaad. 

28Papi lhech yichaj'in ts'ivee pava vatmôjavtes, pava titjey, pava tôlhôsiy shi' shta pa 

trigo, pa cebada, pa climshi, pava vatcôclôlhchey, pava quecleychetas shi' pava 

quecleyche, 

29pa shnacuvjataj t'i', pava vôcô lhts'osec t'unshaamsha'ne shi' pava tashinshtaj 

lhts'osec, ca jaspa tujeelh pa David papi tanaôycheelh; lhayaash ti yaychavalhey 

ts'ivee ti tôlhey'in ts'ivee pa am'e pa'na ti yulhôs ts'ivee ti yiyipcunsha'ne shi' ti 

niyôjayujane. 

2 Samuel 18 

Pa t'ecletsjayash shi' pa lhavafi pa Absalón 

1Pa David yiclôvalhch'e papi lhcavos, pa yan'e' ts'ivee t'ajuyish papi lhanvaclesesh pa 

lhpôc'ôcshamsha'ne papi mil shi' papi cien c'afoquelhay. 

2Pa nijooylha ti yicheney papi pu'jana'eyshi papi lhcavos pa yanshi' pa Joab, vooy 

pap'elh pu'jana'eyshi papi lhcavos pa yanshi' pa Abisai, lhaôs lhpa Sarvia lhch'inish pa 

Joab. Vooy pap'elh pu'jana'eyshi shta papi lhcavos pa yanshi' pa Itai, pan tô'lhey pa 

Gat. Pa lhacôm'a papi lhcavos pa yit'esha: —Yivaatsha javojelh'atch'e jayu 

avaatsheelh pa vatvatclônjayash. 

3Taj ti papi lhech pa yicuulh ts'ivee: —Am, ya aj na côque Yinvacle, lhayaash ja 

nicasc'utsfaa ti tanca yijô'a ti jaclôtsjatelh ja't'ajesha ca casjô'jeelhvatjulh papin 

yiclônsha'ne casvaatsha, taj ti na Yinvacle t'ashesh ti diez mil na yajô'jelh. Pa lhe'naa 

ti yaash ti tajulhey na Yinvacle ca mônlhaashi na yitsaat ca niyitesh ca nancheneelhyi 

japi lhech yie'. 

4—Jasnatshelh'am jayu pa yaash ti tajulhey —yicuulh pa lhcaanvacle. Pa vatsavat'e 

tatsha yiey pa lhavôj'e pa chiyuy'ejop'in pa yitsaat. Pa lhan'e papi lhcavos pa 

yitshaamsha'ne yiey pan t'ajôôjamsha'ne papi mil shi' papi cien c'afoquelhay. 

5Jô'tajesh pa lhcaanvacle ti yiyôjiesha pa Joab, pa Abisai shi' pa Itai ca nan'ate ca ya aj 

na pa ca lhfanisheesh pa nich'ayech Absalón. Pa lhacôm'a papi lhcavos pa yipe'yeesh 

pa t'ônashesh pa lhcaanvacle ti nifaclem papi lhcavosesh pa lhjunash pa Absalón. 

6Pa nôque lhjunash, papi c'afoquelhay ti yichey'in ts'ivee pa joot ti t'ajuyelhvatjulh 

papi c'afoquelhay Israel lhavos. Pa vatvatclônjayash yiesh'e pa yita' yi'shi' pa Efraín. 

7Vooy papi tô'lha pa Israel pa yich'in ti yash'apee papi voqu'esha'ne pa David. Pa caaj 

papi acloj chiyiclônsha'ne pa lhech nalhu, pa vafsha'ne papi veinte mil nivacle. 

8Pa vatvatclônjayash yam'apee lhacôm'a pa lhech cotsjaat. Pa lhech nalhu ti yiey pa 

yita' pa ya'sheshc'oya papi vafshi'sha'ne papi chiyclône'sha'ne pava clesatas. 

9Vooy pa Absalón yi'apee pa lhclô' maclicô, pa yalhatajesh ti yivan'e t'ajuyish papi 

voqu'e'shane'en pa David. Pa lhechesh pa maclicô pa yuy'ôcji lhpa uj aacjiyuc, pa 

vooy pa Absalón yivo'yey lhcaavju pa lhshatech java lht'oy lhpa aacjiyuc, pa lhech 

mônlhee ti tsacleysha'ne, vooy pa maclicô pa lhetlha yitshi ti vacumaj. 

10Caaj papi yivanesh côque pa yichey ti nifaclem pa Joab: —Ja'van ja Absalón ti 

yôjôyshi lhja aacjiyuc. 

11Pa yicuulh pa Joab: —Lhavan pa ts'eshi', ¿pa ta t'e lhayaash ti nilhech aclôn'e 

tatsha? Yivaatsha ts'ishamtajesh'a pa yijutaj'ay pava diez tinshanjas climsha'ne shi' na 

vatanucfat. 

12Taj ti pa lhech nivacle pa yicuulh pa Joab: —Lha'ma ca anjutyiy pava mil tinshanjas 

climsha'ne, pa niyit'esh ca yijuyjulh ja lhaôs ja lhcaanvacle; lhayaash yivaatsheelh 

jape'yeeshelh ja lhcaanvacle ti yit'esh'a avaatsha, ja Abisai shi' ja Itai ca 

anujumatseneshelhem ja nich'ayech Absalón. 

13Na'elh lhjunash, ca jasnatajeshem pa nôque lhjunash pa cha'lhatajeesh, lhayaash ti 

ampa ca chinfich'eem ja lhcaanvacle, pa vooy avaatsha pa tanca pa ca afanisheeshyam 

ca anujumatseneshyiy. 

14—Niyit'esh ca caspitôjeesh atesha —yicuulh pa Joab. Pa t'acum'e pava pu'jana 

lhcôpjes pa yitsefesheyshi lhpa lhiivte pa Absalón, ti jôjjeclay mônlhashi lhpa 

aacjiyuc. 

15Pa nijooylhaa papi diez lhcavos pa Joab ti t'afayjop ts'ivee pa Absalón ti 

yiclônvatam. 

16Pa tayôjijanesh pa Joab ca chinfuyu'qu'e lhpa vat'ônjanche, pa vooy papi lhcavos 

vô'meshjop ti yijôyjantaj'apee papi Israel lhavos, lhayaash pa Joab ti yinôôclhanite'ma 

tatsha. 

17Pa lhechesh pa t'acum'e ts'ivee pa lhavu'vat pa Absalón pa yuqu'e tasham lhpa apatoj 

tinjôque' yi'shi' pa yita', pa yifos'apee ts'ivee pava acloj utes ti yaclôpju'esh. Pa 

nijooylha lhacôm'a papi Israel lhavos ti yiclôtey'in pava lhajpôyjej. 

18Lhapesh ti mônlha pa Absalón pa tayôjijanesh ca chinasnatesh pa utinilh ti yiey pa 

lhtavashay pa lhcaanvacle pa yinesh pa lhey, teya ti ampa lhô'sa ca nancayôjey. Pa 

yamjey nôqueesh ti chiytôya ti “lh'utinilh pa Absalón”. 

19Pa nijooylha pa Ahimaas, lhaôs pa Sadoc, ti yit'esha pa Joab: —Jatants'aclan'a ca 

asvashan ca jacumajeyjop ca janfacleem ja lhcaanvacle ti vooy pa Lhcaanvacle 

yivoyjateshch'e ti shinvômjatesh ja t'unaj napi nilhc'utsfasa. 

20Taj ti pa yicuulh pa Joab: —Avaatsha na'alhecha nôqueesh ca avo'eesh ca achaaj 

nava vat'eeyjates. Vooytaja jayu pa'elh nalhu, taj ti vooy nôqueesh ya aj na, lhayaash 

ca lhaôs ja lhcaanvacle ti palha vaf. 

21Pa yit'esha pa ve'lha c'afoquelhay etiopía lhavo': —Meey avaatsha pa anfacleem ja 

lhcaanvacle java lhavan. Vooy pa etiopía lhavo' pa yicjuesh pa Joab pa yich ti 

vacumaj. 

22Vooy pa Ahimaas pa vapecleyjop ti yit'esha pa Joab: —Tajulhtajey ca asvashan ca 

vacumaj'apee ja etiopía lhavo'. —Taj ti pa yicuulh pa Joab: —¿Ta t'e lhayaash ti lhen 

ca meey, na yaôs, tan jayu t'e apee ca nicaaj pa ats'ôôt ca anfactaj? 

23—Istaa, jôc jayu ca jacuma'jey —yicuulh ja Ahimaas. —¡Acuma'jey t'em! —

yicuulh pa Joab. Pa lhechesh pa Ahimaas pa vacumajsham pa tavashay pa 

vanôyinc'oya pa etiopía lhavo'. 

24Pa lhan'e pa David pa yie'sha'ne yiey pava lhcaavjuva'ne pava napu' lhashic yiey pa 

chiyuy'ejop'in pa yitsaat. Vooy pan yovalh'apeeen pa yich'apee pa chishamnee yiey pa 

lhashiesh pa vatashclôfech. Pa c'oya ti tpôychisham pa yivanjulh pan yovalh'apee pa 

nivacle ti ve'lha ti nachey ti tacumajey, 

25pa yiyôjeeyc'oya pa lhcaanvacle ti yisitsenesh. Vooy pa lhcaanvacle pa yit'eshjulh: 

—Ti ve'lha ti nach lhech jayu pa nichaaj pava isis lhfacjes. Lhan'e pa nivacle pa 

lhetipa ti nachey, 

26vooy pa yovalh'apee pa yivanjulh pa'elh nivacle ti tacumaj, pa tôneyjop pan 

yiclôvalh pa lhashi: —¡Nach shta na'elh nivacle tacumaj! —Nichaaj shta pava isis 

lhfacjes —yicuulh pa lhcaanvacle. 

27Pa napshineshem'e shta ti yit'esh pan yovalh'apee: —Nan lhfanishlhavach na 

tacumaj jalheclôjesh nan vatjutsa' ti lhech na Ahimaas, lhaôs ja Sadoc. —Na lhech 

issha'ne nivacle —lhech t'ônasheshem pa lhcaanvacle—, yijô' jayu ti nichaaj pava isis 

lhfacjes. 

28Pa tac'uya pa Ahimaas, pa t'avuyshicham ti yamja cotsjaat yiey t'ajuyish pa 

lhcaanvacle, pa yecju' ti yit'esha: —Chiyôclôjeshey pa Lhcaanvacle, lh'Dios na 

Yinvacle, lhayaash ti nijôôcshey japi vatjuyjatajulh na Yinvacle. 

29—¿Tajulhey t'e ja nich'ayech Absalón? —niy'ôsesh pa lhcaanvacle. Pa yicuulh pa 

Ahimaas: —Ja'van japi acloj vatfaycuta pa lhech t'aplhuqu'e ja Joab, ja acavo 

Yinvacle, ti tsichen, taj ti ninôstô'ya pa lhjunashch'e. 

30Pa lhechesh pa yiyôjia pa lhcaanvacle: —Lhech vee'cum ca amônlhaayijop. Pa 

lhech lhfanishlhavach pa Ahimaas. 

31Pa lhech t'aplhuqu'e ti yamey pa etiopía lhavo', pa yit'esha: —Acuumjulh navôque 

isis vatfacjes, Yinvacle: vooy nôqueesh pa Lhcaanvacle navoyjateshch'e'am Yinvacle, 

ti tavayjulh'am pa t'unaj lhacôm'a japi vatjuyjataj'ajulh, Yinvacle. 

32Pa niy'ôs pa lhcaanvacle pa etiopía lhavo': —Vooy ja nich'ayech Absalón, ¿tajulhey 

t'e? Pa yicuulh pa etiopía lhavo': —Tajulhtajey japi niac'utsfasa na Yinvacle shi' 

lhacôm'a japi vatjuyjataj'ajulh Yinvacle ti vo'tajey'am pa niysa', ca chinvômjatshi jan 

lhjunash côque nich'ayech. 

33Vooy pa lhcaanvacle pa yits'eclinat pa yicheychisham pa chishamnee lhtôvash yiey 

pa lhashi, pa ujesh ti yip'in. Pa t'ôta'yesha'ne ti yit'esh: “¡Absalón, ca yaôs! ¡Absalón, 

ca yaôs! ¡Tajulhtajeyam ca vaf'e' yivaatsha yiey jan lhôv'e'! ¡Yaôsyaam, ca Absalón, 

yaôsyaam!” 

2 Samuel 19 

1-2Meelh papi lhchifas ti yaya'esh ti yip'in pa lhcaanvacle ti yôyanch'e ti vaf pa lhaôs 

Absalón, pa yichey ts'ivee ti nifaclem pa Joab. Pa nôque lhjunash pa lhech nalhu ti 

tcavjoy pa nicôyôjey pa lhtacshinjayash. 

3Vooy papi lhcavos lhavaatsha vant'ôfich'ey pa yitsaat ti yitshaam pan lhjunash papi 

c'afoquelhay ti vapenvatsham'in ti yich'in ti yiclôtc'oyaan pa vatvatclônjayash. 

4Pa lhan'e pa lhcaanvacle pa yip'o'e lhtaco, pa yisitsenesh ti tafshiy'in: “¡Absalón, ca 

yaôs! ¡Absalón, ca yaôs, yaôs yaam!” 

5Pa lhechesh pa yichey pa Joab pan yie' pa lhajpôyich, pa yit'esha pa lhcaanvacle: —

Na Yinvacle yivapenjat'in napi lhcavos, napin yilhjenesh na Yinvacle pa 

lhamônlhajayash, napi lhcles yitsjôy shi' napi ôcjeclôy, napi lhjayas shi' napin 

yictsôyan atesha. 

6Na Yinvacle tanôcliteshem nôqueesh ti yapun napi lhcavosesh shi' napi c'afoquelhay 

lhanvacles, lhayaash ti yen capin yicônitshi pa yicônitshi napi yentaj. Nôqueesh 

tsitôyjata na Yinvacle ti ya'shesh ti tajulhe'mey ca mônlhaa ca Absalón, ca vo'ya 

yivaatsheelh ca vafeelhsha'ne lhacôm'a. 

7Môfach'ee clap nôqueesh na Yinvacle, pa ashamitjateshey pava aclishay napi 

vo'ach'esha'ne. Ca ni lhech lhjunashtajaa pa jetôn'ajop jayu pa Lhcaanvacle na 

Yinvacle, nôque tulh ti tan jayu ca mônlha'ajop papu ca ve'lhaa napi achifas. Côque 

lhjunash jayu na Yinvacle ti tavijatay jayu lhacôm'a java niysisa javan vaclan'am ti 

tôlhesh'e ti anich'ayech pa yamjey nôqueesh. 

8Pa lhechesh pa nitshaam pa lhcaanvacle pa yichey ti yie'sha'ne yiey pa lhashi'esh pa 

yitsaat. Pa meelh ti chinfacleem lhacôm'a papi lhchifas pa lhcaanvacle ti yie'sha'ne 

yiey pa lhashi, pa yichey'in lhacôm'a ti yie' ts'ivee t'ajuyish pa lhech. 

Pa David ti vapecley pa Jerusalên 

Vooy papi tô'lha papi Israel lhavos papi lhech lhacôm'a ti yiclôtey'in pava lhajpôyjey. 

9Pa lhacôm'a papi t'ajôôjamsha'ne papi Israel lhavos pa naashelhvanôcji pa yit'esh'in 

ts'ivee: “Na lhcaanvacle David shinjôclesh pa t'unaj capi nicasc'utsfasa filisteos; taj ti 

tôlh'ejop ca lhaôs Absalón ti yiclôt'eshc'oya na lhavtsaat. 

10Vooy ca Absalón, can javenchatajeshelh ti yinvacleeshelh chiyclônshi ja 

vatvatclônjayash. ¿She papi shtaschiesh'jop ti nishnapeclelha ja lhcaanvacle David?” 

11Côque chiychayemch'e lhacôm'a papi Israel lhavos pa chiyamja pa lhajpôyich pa 

lhcaanvacle David. Pa lhechesh pa yicheneyjop pa lhcliish papi vatcasinôc pa Sadoc 

shi' pa Abiatar, pa yit'eshey: “Asinôyelh avaatsheelh japi nitaôvclasa tô'lha ja Judá pa 

aniy'ôseshelh'in ti ta t'e lhayaash ti nijooylhaan ts'ivee ti japecley ja yijpôyich. 

12Anfacle'lhem ti ampa ca nitô'lheyjop japu lhech ti nijooylhaan ts'ivee ti japec, 

lhayaash japi lhech ti yave'lheelhch'e ti yivelhavot'elh.” 

13Pa yiyôjiesha shta, ti yit'esha pa Amasa: “Avaatsha c'avelhesh jô, pa nôque lhjunash 

nôqueesh pa lhech lha môôji ti anvacleesh jayu napi yicavos ca ancayô'jey ja Joab. Ca 

niyôfisjatajach'e'am vooy pa Lhcaanvacle pa ya'shesh ti nivalh'yi jayu.” 

14Pa nôque lhjunash ti nachanesh papi tô'lha pa Judá, pa lhacôm'a papi lhech ti ve'lha 

t'ôs'ejop ti vancachenjaney ti yit'esha pa lhcaanvacle ca napecsham lhacôm'a papi 

lhcavos. 

15Pa lhechesh pa lhcaanvacle pa vapec pa yamey pa tovôc Jordán. Vooy papi tô'lha pa 

Judá pa yicheyc'oyaan pa Gilgal ti t'acuumjulh ti yefenesh ti yichey pacham pa 

Jordán. 

16Shi' shta pa Simei, pa lhech lhaôs pa Gera, tô'lha pa t'ajôôjam pa Benjamín, 

lhavtsat'esh pa Bahurim, pa lhfanishlhavach'in ti t'eclet'elhch'esha'ne papi nivacle 

tô'lha pa Judá ti t'acuumjulh ts'ivee pa lhcaanvacle David. 

17Pa tanaôycheelh papi mil tô'lha pa Benjamín. Pa nach shta pa Siba, lhcavo'esh pa 

t'ajôôjam ca Saúl, pa yaôychi papi quince lhcles shi' papi veinte lhcumtes, pa 

vatjutsa'eyc'oya ti yamey pa tovôc Jordán pa lhcaanvacle. 

18Pa yecjetey pacham pa tovôc ti yefenesh pa t'ajôôjam pa lhcaanvacle ti yichey 

pacham ts'ivee, pa nôque lhjunash ti tajulhe'mey pa lhech. Meelh pa lhcaanvacle ti 

yamey pacham pa tovôc, pa vooy pa Simei pa t'avuy'e t'ajuyish pa lhech, 

19pa yit'esh: —Jatants'aclana na Yinvacle ca ya aj ca naychavalheyam pa 

ninasvoyeshch'e pa tanca lhecha ca naychavalhe'mey pa niysa' lhjunash nôque lhcavo 

ti yisnatshem ja nalhu na Yinvacle ti tô'lhey ja Jerusalên. Pa ya aj ca naychavalheyam 

pa niysa', 

20lhayaash yivaatsha ti tsitô'yishyivne ja yisasch'e, javatjutsa'esh ti jatôôlhshey 

nôqueesh jan t'ajôôjam ca Josê ti jaycuumjulh na Yinvacle. 

21Pa lhechesh pa Abisai, lhaôs lhpa Sarvia, pa yit'esh: —¿Tam'ey ti tajulhtajsham t'e 

ca chinclôn na Simei, ti yipôfiyu nan t'acu'meyshi pa Lhcaanvacle? 

22Taj ti pa yicuulh pa David: —¡Côque ninatjuyelh'a avaatsheelh, napi lhcles lhja 

Sarvia! ¿Ta t'e lhayaash ti lhamaatyishelhyic'oya? Nôqueesh tsitô'ya jô ti ya lhech 

lhanvacleyish napi Israel lhavos, pa nôque lhjunash ampapu jayu napi Israel lhavos ca 

chinclôn nôque nalhu. 

23Pa nijooylha, ti t'ajuyey pa Simei, pa yetônjop ca ya aj ca nivaf. 

24Pa yichjuulh shta ti t'acuumjulh pa Mefi-boset, lhantôcshich'a ca Saúl. Pa lhech 

nalhu ti yich pa lhcaanvacle pa yamey ti vapec ti amem pa'na, pa nincleesha'ne pava 

lhafoc, pa nint'ovôsch'e pava lhpôsey pa nincleesha'ne shta pava yuych'e. 

25Pa meelh ti yichey pa Jerusalên ti t'acuumjulh pa lhcaanvacle, pa lhech pa yit'esh: 

—Mefi-boset, ¿ta t'e lhayaash ti ni'atatvoyich'e? 

26Pa lhech pa yicuulh: —Ja yicavo tsiteejshiin, Yinvacle. Nan lhjunash ti 

ya'ancoqu'esh ti jayôjitajsha ca nasclan'apee'yam ja yiclô' cuvôyutaj ca yi'apee ca 

jôc'ay na Yinvacle. 

27Taj ti jô lhech tsinôôlhjônchat ca yie'ajuyish Yinvacle. Taj ti na Yinvacle 

lhjunashjulh pa lh'ángel pa Dios pa yisnatesh jayu pava yaash ti yajulhjatey. 

28Lha'ma ja t'ajôôjam ca tata ti yajulhjatajsham ti chiyclôn ti yie' ajuyish Yinvacle, 

nôque acavo chit'a'lha'jop ca natsaccun'e ja lhtsaccunjavat na Yinvacle. ¿She t'e pa'elh 

isjop ca chint'alhesh'a Yinvacle? 

29Pa yicuulh pa lhcaanvacle: —Ampa caelhchaa ca chinasinôqui. Apis ti jayôjiesh'a 

avaatsha shi' ja Siba ca acatsônshelh na cotsjaat. 

30Taj ti pa Mefi-boset pa yicuulh: —Tajulhey ca mônlhaaesh jô lhech lhacôm'a. Na 

yaash ti tajulhey na Yinvacle ca napectajey na lhajpôyich pa piiy'a. 

31Vooy pa Barzilai, tôlh'e' pa Galaad, ti tôlhshaam pa Rogelim ti tanaôycheelh pa 

lhcaanvacle ti yiche'lhey pacham pa tovôc Jordán. Pa lhech'e ti vaneecjuelh pa lhech. 

32Pa lhech yaash ti c'utsaaj, pa ochenta pava lhnincôpes. Ti yicheshch'e pan 

t'aplhuqu'e ti yie'in pa lhcaanvacle yiey pa Mahanaim pa yijutey pa lhcaanvacle 

lhacôm'a pava amemc'oya, lhayaash pa lhech ti yaash ti acôjjiin. 

33Pa lhechesh pa yit'esha pa lhcaanvacle pa Barzilai: —Ata'lhun ca atatvoyich'e ca 

sht'ajuyey ja Jerusalên, pa lhech'e pa caaj jayu pava jasnatesh'am. 

34Taj ti pa Barzilai pa yicuulh: —Napu' pava amc'oya yinincôpesesh na 

yimônlhajayash ca yichey lhôn nôqueesh ja Jerusalên na Yinvacle, 

35lhayaash ti p'alha ochenta nava yinincôpes; nit'ôyi'sheey ca naschavaych'e pa ca tuj 

shi' pa ca yiyô'ji, pa nisa'jopyam pa ca yit'esha pa lhjunash ti is ja't'ajesha pa niysa' pa 

ti t'acônash; ey ca lhecha ca isa'jop ca yipe'ya pa t'ôjôj papi lhtishjanjafas shi' papi 

lhtishjanjafachey. ¿Ta t'e lhayaash ca chintsanshi ca yisnatshem pa caclec na 

Yinvacle? 

36Ve'lheey ca voqu'e' na Yinvacle ca yiche'lhey pacham na tovôc Jordán, ¿ta t'e 

lhayaash ti lhnaychavalhyiy yic'oya Yinvacle nôque ca astisesh? 

37Jatants'aclantajesh'a na Yinvacle ca avashanyam ca japecley ja yivtsaat ca lhech 

javaf'e ca chinastiish'ec'oya yiey java lhanvalhjey capi yinavot. Taj ti caaj nôque 

Yinvacle na'elh acavo: na yaôs Quimam. Ca nivoqu'e na lhech na Yinvacle, 

asnatshem na lhech Yinvacle pava yaash ti lhajulhjate'mey. 

38Pa yicuulh pa lhcaanvacle: —Tajulhey ca nitatvoyich'e na Quimam, pa jasnatshem 

jayu na lhech pava ya'shesh ti lhajulhjatey. Lhacôm'a pa ca aalhtajeshyi, pa 

javashan'am jayu. 

39Pa lhacôm'a papi nivacle ti yichey pacham pa Jordán. Pa meelh ti yichey pacham pa 

lhcaanvacle, pa vatfineelh pa Barzilai ti vaneecjuelh. Pa lhechesh pa Barzilai pa 

vapecley yiey pan yie'in. 

40Vooy pa lhcaanvacle pa t'ajuyey pa Gilgal, pa yaôychi pa Quimam shi' lhacôm'a 

papi tô'lha pa Judá, shi' shta papi t'iya'esh pa t'ajôôjam papi Israel lhavos. 

41Pa lhacôm'a papi Israel lhavos ti yichey'in ti yijôchiey ts'ivee pa lhcaanvacle, pa 

yit'eshaan: —¿Ta t'e lhayaash napi yivelhavot'elh tô'lha ja Judá ti vatsôôtjatesh na 

Yinvacle, ti yôôychi ts'ivee na lhech shi' japi t'ajôôjam shi' lhacôm'a napi lhcavos yi 

yicheelhsham na tovôc Jordán? 

42Lhacôm'a papi tô'lha pa Judá pa yachajeshjulh ts'ivee papi Israel lhavos: —

Lhayaash ja lhcaanvacle ti yivelhshelh jô. Taj ti ampa ca nitô'lheyjop avaatsheelh ca 

asuyielh. ¿Lheclôjtajeshelh ca yitsaccunelhjop na lhcaanvacle, ja't'ajesha ca 

nanjuteelhyam pa'na yivaatsheelh? 

43Papi Israel lhavos pa yicuulh ts'ivee: —Yivaatsheelh ti jôveelhshi na lhcaanvacle pa 

napu'nôjesh ti c'aashelh ti tsitsôt'ajeshelh'ac'oya. Jô'tajesh ja yajô'jelhshamsha'ne ti 

yalhechelh ti acheclavot'yishelh avaatsheelh. Pa nôqueesh, ¿pa ta t'e lhayaash ti 

lhtsapunelh? ¿Tan t'e ca yalhecheelh ca vatjutsa'shelh ca yit'eshelh ca nachajelh na 

lhcaanvacle? Taj ti papi tô'lha pa Judá ti naashelhvanôcji pa ya'shesh ti yifactsenesh 

papi Israel lhavos. 

2 Samuel 20 

Pa lhcôvfayash pa Seba 

1Ve'lha pa ojey tô'lha pa tc'a'sham pa Benjamín, lhey Seba pa lhech lhaôs pa Bicri, 

yiey pa Gilgal. Pa lhech Seba yifaycuta papi lhchifas ca natcum'e pava lhclutshes pa 

yit'esha: “¡Yivaatsheelh ampa ca tôlheshelha ca nôyôjeshelh ja David, lhaôs pa Isaí! 

¡Lhacôm'a ca nôquey'in pava lhatsha'nuvos napi Israel lhavos!” 

2Lhacôm'a papi nivacle Israel lhavos tayjop'in pa David ti voqu'e' vatich'e pa Seba, 

lhaôs pa Bicri. Taj ti papi tô'lha pa Judá tôlh'e' pa Jordán yamey pa Jerusalên, pa 

ninvô'mesh ts'ivee ti yivooyshemch'e pa lhanvacle. 

3Meelh pa David ti vapecley pa lhajpôyich yiey pa Jerusalên, pa yichaaj papi 

napu'nôjesh lhjayasesh'in atesha ti yinujumatsenjayanesh pa lhajpôyich pa yan'ôcji pa 

ve'lha jpôyich, ti yovalh'apee. Pa lhech'e ti vanujumatsenesh'in papi lhech, taj ti tanca 

namelhvane papi lhech. Lhech lhjunash papi lhech ti chiyp'oeyshisha'ne, pa chiyjôney 

papi ôsch'acchey pa yamey pa nalhu ti vafsha'ne. 

4Pa nijooylhach'e pa lhcaanvacle ti yiyôjia pa Amasa: —Ôney papi nivacle tô'lha ja 

Judá, pa nôqu'e' pava pu'jana nalhus ca nôque nôv'e'ajop'in papi lhech. 

5Pa Amasa pa yichey ti tayelhvane, taj ti pa cletc'oya ti t'ônshi' pan yitsjulhem'e. 

6Pa lhechesh pa yit'esha pa David pa Abisai: —Ja Seba ya'sheshc'oya jayu ti 

tôlhshaam ti vancateshiyan a'lheesh ca Absalón. Pa lhech lhjunash ca acu'ma napi 

yicavos pa avo'elhch'e pa ya aj ca lhecha pava lhavtsates ti chinashclôfjopsha'ne pa ya 

aj ca shinclôtsjat. 

7Papi lhcavos pa Joab, nôquee papi cereteos shi' papi peleteos ti yiclôvalh pa 

lhcaanvacle, shi' papi chiyashjat ti c'afoquelhayesh tôlhe'lhey'in pa Jerusalên pa 

Abisai, ti yicha' ts'ivee pa Seba. 

8Meelh ti shalheema ts'ive lhpa uj utej yiey pa Gabaón, vooy pa Amasa pa yichjuulh. 

Vooy pa Joab yuych'e pa t'uyjatshiyjop pa vatvatclônjayash, pa vanucfeesh pa 

lhnucfat, pa yiney lhaco pa clesataj lhashiy, pa lhech iseemjop ti niclanshi ti 

tôlheshicham. 

9Lhan'e pa Joab pa t'acu'mesh'e pa t'ituuc lhfayishey pava lhpôsey pa Amasa ti 

yifintaj, pa niy'ôs: —¿Is pa ajunashch'e, yivelh? 

10Pa Amasa ninvatjumteeshjulh pa lhclesa pa Joab ti t'acu'mesh'e pa lhpôcôt. Pa tatsha 

pa Joab ti yitsefeshesham pa lhcachi', pa lhacôm'a pava lhavaclay ti nata cotsjaat. Ti 

vaf pa lhnasheesh atesha ti yiclôn pa Joab. Pa yinjoolhajat pa Joab shi' pa lhch'inish 

Abisai ti lhetipaesh ti yijôyjan'apee pa Seba, lhaôs pa Bicri. 

11Pa lhechesh pa ve'lha lhc'afoquelhay pa Joab pa yan'e' lhavôôj pa lhavu'vat pa 

Amasa, pa yit'esh: —¡Papu ca niyôôytaja na Joab shi' na David, pa nivoqu'e na Joab! 

12Taj ti pa Amasa mônlhashi pa nôyish ti yichfach'ee pava lhavoyey; pa yi'van pa 

c'afoquelhay ti lhacôm'a papi nivacle ti vatsavatjop, pa yic'uyjat'e lhavôôj pa nôyish 

pa Amasa pa yip'ooj'e pa vatvuyeet, lhayaash ti yitô'ya lhacôm'a papi yamey'in ti 

vatsavatch'ejop pa lhech. 

13Ti yivaclhitesh ti yan'e' lhavôôj pa nôyish, pa lhech nash'e lhacôm'a papi voqu'e' pa 

Joab ti nachan'apee pa Seba. 

14Vooy pa Seba pa yitsavalhch'e lhacôm'a papi tc'acshamsha'ne Israel lhavos pa 

yamey pa Abel-bet-maaca, shi' lhacôm'a papi lhcles pa Bicri ti yamelhvatsham ti 

yijoqu'esha'ne ti yitshaam pa yitsaat. 

15Meelh papi lhcavos pa Joab ti yamey'in pa Abel-bet-maaca, pa yisnatesh pa 

yitsac'uyanjop pa vatashclôfech tavayfach'ee, ca jaspa nit'eclet'a pa yitsaat, pa 

nijooylhach'e ti lhacôm'a ti vatpeya'esh ca naflhitch'e pa vatashclôfech. 

16Pa tatsha lhpa ve'lha ôcjeclô yitô'yish pa ti yit'esh pa tôn'een pa vatashclôfechjop pa 

yitsaat: —¡Ach'anelhyiy! ¡Ach'anelhyiy yiyaam! ¡Asfacle'lhem ja Joab ca nitanc'uyiy, 

lhayaash ti jen ca jayasinôyelh! 

17Meelh pa Joab ti tac'uyey lhpa ôcjeclô pa niy'ôsesh: —¿Avaatsha a'lhech Joab? —

Ya lhech yivaatsha Joab —yit'esh ti yicuulh pa lhech. Vooy lhpa lhech pa yit'esh: —

Ach'ansha nava lhclishay lha acavoque. —Jaych'anesh'a —yit'esh ti yicuulh pa lhech. 

18Pa lhechesh lhpa lhech pa yit'esh: —Clech'e ti chiyit'esha: “Pan yie' papi yen ca 

nitô'yish pa niniy'ôsesh ja Abel.” Pa lhech lhjunash ti yisclaneemsha'ne pa 

lhjunashch'e. 

19Na yivtsat'eelh na lhech ya'shesh ti chipiiy'e lhavach, shi' ti yivooyshemch'e napi 

Israel lhavos, ¡ve'lha na yaash ti chiyashjat! Taj ti avaatsha lhentaj ca avômjatsha'ne. 

¿Ta t'e lhayaash ti lhen ca avômjatsha'nec'oya na yitsôt'ajesh pa Lhcaanvacle? 

20Pa yicuulh pa Joab: —¡Nôque nilhecha ca yaychavalha! Nintôôlhyitsham ca 

yivômjat pa nilhechiyan ca yaflhitch'e. 

21Pa nilhecha nôque, vooy ja ve'lha nivacle tôlhey java uticuy yiey ja Efraín, lhey 

Seba, ti t'acum'e java lhavatclônjavos ti t'ajuyjulh na lhcaanvavcle David. 

Anchajeelhnee ca ve'lhaa jô lhech, vooy yivaatsha jayjatshi jayu na yitsaat. —Pa 

javômc'oya jayu pa lhshatech yiey na vatashclôfech —yit'esh ti yicuulh lhpa ôcjeclô 

pa Joab. 

22Pa nivinshaa lhpa lhech ti yichey ti nachanesh pava yitô'yish lhacôm'a papi yiey pa 

yitsaat, ti yit'ovôsey ts'ivee pa lhshatech pa Seba pa yu'ey pa Joab. Pa lhechesh pa 

Joab pa tayôjijanesh ca chinfuyuqu'e t'ajuya ti chiyayjat'e, pa vatonateyc'oya ts'ivee pa 

yitsaat. Pa vapecley ts'ivee pava lhajpôyjey, pa lhan'e pa Joab pa vapecley pa 

Jerusalên ti tasinô'yelh pa lhcaanvacle. 

Papi lhcavosesh pa David 
(2 S 8.15-18; 1 Cr 18.14-17) 

23Pa Joab mônlheesh ti yiclôvalh lhacôm'a papi c'afoquelhay Israel lhavos, pa lhan'e 

pa Benaía, lhaôs pa Joiada yiclôvalh papi c'afoquelha'yesh papi cereteos shi' papi 

peleteos. 

24Vooy pa Adoram tanyôjijayesh pa vatcumjayash'e pava chivancafaycutesh, vooy pa 

vanqu'iseem pa lhcaanvacle lhech pa Josafat, lhaôs pa Ahilud. 

25Vooy pa Seva pa lhech vanqu'isesh pava vaclan, vooy pa Sadoc shi' pa Abiatar pa 

vatcasinôclesh. 

26Pa Ira, lhchifa pa Jair, pa lhech lhcasinô'esh shta pa David. 

2 Samuel 21 

Pa lhcaatshayash papi gabaonitas 

1Pava lhnalhus pa David ti caaj pa yipcu' yicheshch'e pava pu'jana nincôpes. Pa 

lhechesh pa David pa niy'ôsesh pa Lhcaanvacle, vooy pa Lhcaanvacle pa yicuulh: “Na 

yipcu' tôlhshaamjop java niysisa lhjunash ca Saúl shi' japi t'ajôôjam, lhayaash ti 

lhclônjasesh capi gabaonitas.” 

2Pa David pa tôney papi gabaonitas pa tasinôyelhsha'ne papi lhech. (Papi gabaonitas 

nilhalhechach'e papi Israel lhavos, vooy pan lhpôc'ôjam jôjjeclay mônlhashiin papi 

amorreos papi lhech Israel lhavos ti yisnatshem pa chinôôclhanitc'oya, papin 

nichavat'eshjulh pa Saúl papi Israel lhavos shi' papi tô'lha pa Judá ti yen ti tifch'e'in.) 

3Pa David pa niy'ôsesh: —¿She pa isjop ca jasnatshelh'ajop avaatsheelh? ¿She pa 

isjop ca jasclaneshemch'e pa chiycôctiyanesh ti chiyisnatshem pa jaspa niteetshem pa 

is napi lhtachifas pa Lhcaanvacle? 

4Papi gabaonitas yit'esh ti yicuulh ts'ivee: —Nilhecha ca chintôy'ôtsjaneshjop'in pa 

peso ca chinjoya'jop ca Saúl shi' ja t'ajôôjam, pa niyenelh ca nivaf papu yiey napi 

Israel lhavos. Pa David pa yit'esh: —At'eshelhayam pa yie' ti lhenelh ca 

jasnatshelh'am. 

5Papi lhech pa yicuulh: —Ca nivacle can yen ca nastifelhch'een ti yôyintajch'ejop ca 

shtanôjqu'een pa ya aj ca casmônlhaaesh lhacôm'a na lhcootsjat napi Israel lhavos, 

6jentajelh ca nancheneelhyi papi napu'yama lhclesesh ca Saúl, vooy yivaatsheelh pa 

jôts'ôclieshelh ca janeshelhchisham yiey t'ajuyish pa Lhcaanvacle yiey ja Gabaa 

lhavtsaat ca Saúl, can t'acumeyshilhatam pa Lhcaanvacle. Pa lhcaanvacle pa yueshch'e 

ti yicheney, 

7lha'ma ti nôôytajesh pa Mefi-boset, lhaôs pa Jonatán lhantôcshich'a pa Saúl, ti 

tôlh'ejop ti tanôôclhanitshelha pa yisnatshelh pa lhech pa Jonatán. 

8Taj ti pa yôcfa'sha'ne papi napu' lhcleselh lhpa Rizpa, lhôse pa Aja, pan lhch'acfaesh 

pa Saúl, papi lhech lheyisesh pa Armoni shi' pa Mefi-boset, shi' papi ve'lhanôjesh 

lhcleselh lhpa Merab, lhôse pa Saúl, lhpa lhch'afaeesh pa Adriel, lhaôs pa Barzilai 

yiey pa Mehola, 

9pa yijutey papi Gabaón lhavos, papi lhech pa yôcfeeshchishamch'e yiey lhpa utiyuc 

t'ajuyish'e pa Lhcaanvacle. Pa nôque lhjunash ti vafsha'nevatjuulh papi napu'yama, pa 

lhnalhu'esh ti chiycavcalhesh pava cebada. 

10Pa lhechesh lhpa Rizpa, lhôse pa Aja, pa yuych'ejop pava p'ajavsha'ne ti nôclitesh ti 

yitacshin'in, pa yie'sha'ne lhpa utej. Pa lhech mônlhee ti tôlhesh'e ti chiycavcalhesh 

pava cebada pa yamjey pa t'aplhu' ti taaj, pa ninan'ateesh pava ajôclôs ca shalheeema 

pava lhavuuvtes pava lhech nalhus nilhecha pava yaquisetes yalhanashch'een pava 

tulhis. 

11Meelh ti chinfacleem pa David pa lhfanishlhavach lhpa Rizpa, lhpan lhch'acfeesh 

atesha pa Saúl, 

12pa yichey ti nitôqu'e pava lhavnus pa Saúl shi' pa lhaôs Jonatán, pavan yan'e' papi 

tsitenas'e pa Jabes yiey pa Galaad. Pava lhech chitacutesh'e pa clayôych'e yiey pa Bet-

sán, pan yôcfeesh'echisham papi filisteos pa nalhu ti yivômjat ts'ivee pa Saúl yiey pa 

Gilbóa. 

13Pa nijooylhach'e pa tayôjijanesh pa David ti chiychaaj pava lhavnus pa Saúl shi' pa 

Jonatán, shi' ti nit'ôqu'e pava lhavnus papi chiyôcfeeshchishamch'e; 

14pa tish'ec'oya ts'ivee pava lhavnus pa Saúl shi' pa Jonatán yiey pa lhanvalheech pa 

Cis, lhtata pa Saúl, yiey pa Zela, yiey pa lhcootsjat'esh pa Benjamín. Lhacôm'a ti 

yisnatshem ts'ivee pavan yiyôjiesha pa lhcaanvacle. Ti nôjeshch'e côque vooy pa Dios 

vatjumteeshjulh pava ca nit'aalhshey ca nefenesh yiey pa lhavtsateyish. 

Pa Abisai yilhjenesh pa lhamônlhajayash pa David 

15Papi filisteos yachajeyc'oya ts'ivee pa lhavatclônjayasha papi Israel lhavos. Pa 

lhechesh pa David shi' papi lhcavosesh pa yicheelhjulh ti vatclôneelhsha'ne papi 

lhech. Vooy pa David ya'shesh ti yulhôj'e, 

16vooy pa pitej lhey Isbi-benob nivôncaclônjatsutajesh. Pa lhcôpje yaash ti caclec pa 

treinta kilos, vooy pa lhnucfat yinesh pa nich'a lhclesataj. 

17Taj ti pa Abisai, lhaôs lhpa Sarvia, yich ti yefeney pa David, pa t'eclet'a pa filisteo 

pa yiclôn. Pa lhechesh papi lhcavos pa David pa yinôôclhanite'ma ca ya aj na 

t'ôyi'sheey ca nôquey pa lhavatclônjayashelh papi lhech, pa jaspa ya aj ca 

chinamcatc'oya lhpa lhavitôtaj papi Israel lhavos. 

Pa lhavatclônjayashelh papi pitesch'e 
(1 Cr 20.4-8) 

18Pa nijooylhach'e ti yiey pa Gob peelh vatvatclônjayasha papi filisteos. Lhech 

t'aplhuqu'e pa Sibecai tôlh'e' pa Husa ti yiclôn pa Saf, pa lhech lhô'sesh papi pitesch'e. 

19Peelh vatvatclônjayasha papi filisteos yiey shta pa Gob, pa lhech Elhanán, lhaôs pa 

Jair, tôlh'e' pa Belên, pa yiclôn pa Goliat tôlh'e pa Gat, vooy pa lhcôpje ujqu'e' 

tc'ach'ejulh pa vatc'ôsivat'esh pa vopovo. 

20Yiey pa Gat caaj peelh vatvatclônjayash. Lhech yie' pa ve'lha nivacle yaash pa 

lhavôôj, pa yamvatsham veinticuatro pava lhpaschey lhafjus: pa ve'lhayama pava 

lhpaschey pa ve'lha lhpôcôt, ve'lhayama shta pava lhafjus pa ve'lha lhafo'. Pa lhech 

lhô'sesh shta papi pitesch'e, 

21pa lhech tôneylhavcop'in papi Israel lhavos pa yiclôn pa Jonatán, lhaôs pa Simea, 

lhchecla' pa David. 

22Papuque yichatjulh pitesch'e lhclesesh pa Refa, tô'lha pa Gat, taj ti pa yash'apee 

lhavaatsha pa David shi' papi lhcavos. 

Pa t'acla'ch'esh pa lhcavjoyash pa David 
(Sal 18) 

2 Samuel 22 

1Pa David tishjaneshem nôque t'aclaach pa Lhcaanvacle, ti yilhjeneshey pa t'unaj pa 

Saúl shi' lhacôm'a papi nilhc'utsfasa. 

2Nôque yit'esh: “Avaatsha, Lhcaanvacle, a'lhech lhatvayjulhyam, ti jayfiy'ay'ajop yiey 

na jôv'e', ti lhatjôcjanyish 

3yi'Dios, a'lhech a'utej ti lhatvayjulhyam, lhpa jayvayjatyivne pa t'unaj pan tsilhjen, 

pan yaashchisham ti javant'ôfich'ey, pan yaashchisham jayfiyey, yi'Lhavqu'ilhjenaj. 

¡Ti lhtsilhjenesh nava factsesch'e tavijatay! 

4Avaatsha, Lhcaanvacle, a'lhech lhtajulhsham ti chinôclôj: ti jayôn'ay, pa lhtsilhjenesh 

papi niyc'utsfasa. 

5“Pa vatvafjayash yamyijop'in jan lhjunash java usch'e ja yinôôt; ts'ijovayeshjulh pan 

vancavômjatsha'ne. 

6Na vatvafjayash tsiclôpjalhesh pava lhniyjôy; ¡yicôjôyish java lhc'ôôvtey pa 

vatvafjayash! 

7Ti jatanapun pa jayôneyjop pa Lhcaanvacle, pa jaya'lha ca nits'efen pa yi'Dios, 

lhavaatsha tach'anyi ti yiey pa lhishjanjavat; ¡pa yôjôj yamey pava lhacfey! 

8“Lhechesh pa caaj pa uj ti factsesch'e nayuuy'nayuych'e na cotsjaat: pa 

nayuuy'nayuych'e shta pava lhtascuyesh pa vôôs ti yisichatesh'in pa t'asuyi pa 

Lhcaanvacle. 

9Tôlhch'e lhnaash pa lhajut, vooy pa itôj tôlhch'e lhashi ti vancavômjatesha'ne. 

¡Tôlhey lhashi pava fayjoc yichesh! 

10Tanjuyeyshicham pa vôôs ti natshicham. ¡Yiey lhafoc java us vôsey! 

11Yi'apee java lhafas ja ángel querubín ti yifô'yô; pa chiyvan'apee java lhafas ja 

lhaviim. 

12Tajpecleyshi na tulhitaj jan lhjunash ja tsha'nuvo ti yamjop, vooy java us vôsey pa 

yi'shi' pa yinôôt. 

13Pa lhqu'isjuyaj tachinesh ti tôlhey t'ajuyish; pa tajesh'in pava fayjoc yichesh. 

14“Pa Lhcaanvacle, yi'chishamnee, pa chiypeya' pa t'ôjôj yicuuctenshi tavayey pa 

vôôs: 

15pa tiyô'jeshch'e java lhc'ôjey ti tachinshi, pa yicatsônjat'in ti yiclôtsjat'in japi 

niyc'utsfasa. 

16Pa tasham pa tovôc pa nic'at'eyshi'; vooy java lhtascuyesh na cotsjaat pa nôcleyshi, 

tôlh'e'jop pa t'ôjôj ti vancajovatsjanesh pa Lhcaanvacle, tôlh'e'jop pa factsejch'e ti 

yifuyueshchisham. 

17“Pa Dios t'ajayeshyi'shicham pa t'ituuc yiey pa chishamnee, pa vooy ja t'ituuc 

tsayjateshi pa uj tovôc. 

18Tsilhjenesh japi t'unvatsham'in niyc'utsfasa japin tsicônitshi, japi lhech 

ya'sheshyic'oya ti t'unvatsham'in. 

19Taneclet'yi ja nalhu ti tavijatayam, taj ti vooy pa Lhcaanvacle ts'unitjat: 

20pa tsanshi' pa vatcanoyash; ¡pa tsilhjen, lhayaash ti tsen! 

21Pa Lhcaanvacle yishayanch'eyam ti yajulhjatshamyam ti is pa yijunash, 

22lhayaash yivaatsha ti c'uyey pa lhnôyish pa Lhcaanvacle; ¡nive'lhaaesh ca vena 

yuy'ec'oya pa yi'Dios! 

23Yajatesh ti niyayjatyiycop nava lhayôjijates; ¡pa nive'lhaaesh ca vena yijuyshic'oya 

nava lhayôjijates! 

24Tsivooyshemch'e pa lhech pa ampa ca natmenesh lhavach; pa tsayjatjop pa niysa'. 

25Pa Lhcaanvacle ti yishayanyam java isis yijunash ti jôv'e' t'ajuyish. 

26“Avaatsha, Lhcaanvacle, a'lhech navooyshemch'e papi yivo'yeshch'e, japi 

tcavts'aclaysha'ne pa lhnôclitem jayu pa acavts'aclayjayash, 

27japi isissha'ne pa lhnôclitem pa a'isiyash. Taj ti lhav'ojiyan pa jôts'ôclônjanaj. 

28Avaatsha t'alhjen japi vatants'aclansha'ne, taj ti pa lhovalhsha'ne japi vanunatsha'ne, 

pa lhachajshicham. 

29Avaatsha, Lhcaanvacle, a'lhech yiqu'isjuyaj'ash; avaatsha, yi'Dios, lhtujatshamyam 

na yitulhitaj. 

30Avaatsha pa efenjayash jayeclet'esha jayu na niyc'utsfaa, pa jayeclet'apee jayu pa 

vatashclôfechjop pava lhavtsates. 

31Pa lhnôyish pa Lhcaanvacle uj ti yivo'yeshch'e; vooy pa lhfaclech pa Lhcaanvacle 

tajulhsham ca chincafiyan. ¡Pa Dios vanujumatsenesh lhacôm'a papi yicafiyan! 

32¿She t'e pa Dios, nilhecha t'e pa Lhcaanvacle? ¿She t'e pa'elh dios caaj isjop ti 

vanujumatsenjooy? 

33Pa Dios pa lhech jayfiya uj pa t'unaj, pa lhech ts'efenesh ti yi'isiyan na yijunash, 

34pan nijutyam nava yifoc pôtses, jan lhjunash ja ôjtinaaj, pan ts'unitjat ti jôv'apee 

java toschisham, 

35pan ts'eyjatsjanjop pa vatvatclônjayash, pan yunitjatch'e nava yitjuy ti jaylhiyjônesh 

na yiclutsesh clesanilh. 

36“Avaatsha lhnujumatsenyish pa lhtsilhjen shta; vooy pa a'isiyash t'ashjatyam. 

37lhc'ôôjlhanityam na afanishesh na yinôyish, vooy nava yifoc tanca nastop'aclit'esh. 

38“Pa jajôyjan'apee japi niyc'utsfasa pa jatif'e, pa tanca vapecc'oya jamjey ca 

ninôjtaj'e. 

39¡Pa jatif'e ts'ivee! ¡pa jat'ovôssha'ne! Pa tanca nineetshamch'e: ¡nat'e lhavôôj ts'ivee 

nava yifoc! 

40Avaatsha lhts'unitjatjop pa vatvatclônjayash; pa lhasnatshem japi ojiyis ti t'avuy'e 

ts'ivee na yijuyish, 

41pa lhclôtsjatyic'oya japi niyc'utsfasa. Pa nôque lhjunash pa isjopyam ti jaclônsha'ne 

capi tsicônitshi. 

42Pa t'aalhtaja pa lhnefenjayash taj ti ampapu ca nefen; tôntajey pa Lhcaanvacle, taj ti 

pa nincu'lhesh. 

43¡Pa lhipjôji ts'ivee pa lhjunashjulh ja c'ocshi! ¡Pa lht'ôsch'een jan lhjunash ja 

t'ôôlhshi ti yi'shi' java lhcaavjuc! 

44Lhtsayjatshi ja lhavatclônjayash napi yichifas, pa lhtsanshi ti lhanvacleyish napi 

lhtachifas, pa t'acuumyam'in papi ninastofa'clesh. 

45Meelh ti tsipe'ya ts'ivee, pa niqu'ishamyam; japi vena tôlhshi' pa t'afcosyiy ts'ivee, 

46japi vena tôlhshi' nincont'as ti yichfach'ee ts'ivee ti ts'a'nanansham ti vant'ôfiitsha'ne. 

47“¡Mônlha pa Yinvacle! ¡Pa chiyôclôj pan tsiclôvalh! ¡Chiyashjatchisham pa Dios, 

pan tsilhjen shi' ti vanujumatsenyish! 

48Lhavaatsha pa Dios pan tcaatshayish pan yachajshichamyic'oya napi vatachifas. 

49Pa lhech tsijôôcshey napi niyc'utsfasa, japi ojiyis ti vatjuyjatyijulh ts'ivee. 

¡Avaatsha, Lhcaanvacle, lhtsilhjenesh japi nivacle ninancôtsitayvatsham'in! 

50Pa lhe'naa ti c'ôclôj'ay ti jôvji' japi lhtachifas pa jayishjanesh java vat'acjay na ey. 

51Lhjutem pa uj lhcavjoyash na lhcaanvacle nan lhatcumeyshi; yajatesh ti lhnôclitem 

pa encheyasha na David shi' napi tôlha.” 

2 Samuel 23 

Pava nijooylha lhclishay pa David 

1Navôque nijooylha lhclishay pa David: “Pa David, lhaôs pa Isaí, pa lhech nivacle pan 

yashjatchisham pa Dios, pa lhcaanvacle ti t'acu'meyshi pa lh'Dios pa Jacob, pa lhech 

c'useshi ti yisheemch'e pava t'acjay papi Israel lhavos, pan yinôôclhanita: 

2“Pa lh'espíritu pa Lhcaanvacle yasinôquiyam; nava lhclishay yiesh na yich'aclech. 

3Pa lh'Dios napi Israel lhavos tasinôy'in; pa lhech tavayem napi Israel lhavos 

yit'eshyam: ‘Pan yiclôvalh napi nivacle ti yivoyjateshemch'e, pan yiclôvalh ti 

nijovayeshjulh pa Dios, 

4pa lhjunashjulh pa lhqu'isjuyaj ti nich'a yucjulh, jan lhjunash ja lhqu'isjuyaj na 

jumcuclaay ti nich'a nalhu ti ampava vôseya, ti yitôlhjatch'e na t'aclôcchat ti 

nôjeshch'e pa tsha'nu.’ 

5Pa lhe'naa papi tôôlhyitsham ti yiyitsjat pa Dios, lhayaash ti yisnateshyam pa 

chivatpeya'esh ôyjôlhôyech, lhacôm'a ti chitayôjijanesh ca yijô'a ti chiyvoyjateshch'e. 

Lhavaatsha nipjôclônyam ti nijutyiy pa vatcavjoyash, pa yôfisjatyam lhacôm'a nava 

jen. 

6Taj ti lhacôm'a papi niysisasha'ne lhjunashjulh jayu java teey ti chiyvôm'in, pa 

ampapu ca natcum'e. 

7Pa vooy ti t'acum'ejop pa ve'lha clesanilh ja't'ajesha pa ve'lha lhcôpje ti yiccheesh'ôcji 

ti yu'jam pa itôj pa jaspa yivutunsham lhacôm'a.” 

Papi yifiiysha'ne lhc'afoquelhay pa David 
(1 Cr 11.10-47) 

8Navôque lheyis papi yifiiysha'ne lhc'afoquelhay pa David: Pa Is-boset, pa lhech 

hacmonita, pa lhanvacleesh papi pu'jana yaash ti yifiiysha'ne, ti ve'lha pa nalhu ti 

yiclônesha'ne pa lhcôpje papi ochocientos nivacle. 

9Pa nijooylheeshch'e pa lhech pa Eleazar, lhaôs pa Dodo, pa lhech ahohíta, pa lhech 

tô'lha papi pu'jana yaash ti yifiiysha'ne'. Pa yijop pa David yiey pa Pasdamim, pa 



637 

 

 
Nivacle Bible  

© 1994,  Sociedades Bíblicas Unidas. 
 

 
 

 

lhecheshch'e papi filisteos ti lhech yam'evatsham jop pa vatvatclônjayash vooy papi 

Israel lhavos tay'ec'oya ts'ivee. 

10Taj ti pa lhech, ninvô'mesh ti vaniyit, pa yiclônsha'ne papi filisteos yamjey ti 

yulhôj'e pa lhpôcôt pa t'uneshvatjulh pava lhpaschey pa lhclesataj. Pa lhech nalhu pa 

Lhcaanvacle yashjateshem pa lhcôvjoyashesh. Pa nijooylhach'e papi c'afoquelhay ti 

voojqu'e pa Eleazar pa jaspa ya'shelh'apee ts'ivee ti caaj pava yichajc'oya papi 

nilhc'utsfasa. 

11Pa nijooylheeshch'e pa Eleazar pa lhech Sama, lhaôs pa Age, pa lhech ararita. 

Meelh papi filisteos ti tc'a'evane yiey pa Lehi, pan yie' pa joot chiycôvjiyan'e pava 

quecleychetas, vooy papi c'afoquelhay Israel lhavos pa yiclôtc'oyaan ts'ivee papi 

lhech. 

12Taj ti pa Sama pa vatsavatshi lhcachi'vat pa joot ti tavayem pa tif'e' papi filisteos. Pa 

nôque lhjunash pa Lhcaanvacle ti yashjatesh pa uj lhcôvjoyash. 

13Ve'lheesh pa t'aplhu' ti chiycavcalh, pa pu'jana papi tôlhshaam papi treinta 

yifiiysha'ne ti vatvanelh'e pa David yiey lhpa camamqu'e yiey pa Adulam. Vooy papi 

c'afoquelhay filisteos t'ichay'e ts'ivee pa tavashay yiey pa Refaim. 

14Pa David pa yi'van pa t'afiych'e, pa nalhu ti vanicatsônjatsham papi filisteos ti 

yiven'e pa Belên. 

15Vooy pa David tanôcliteshch'e pava yen ti yit'esh: “¡Coostaja ca nicaaj papi ca 

nanjuteshyi pa yinôôt ca yiyô'ji yich'e' lhja t'itsech ja lhashi'esh ja Belên!” 

16Pa lhechesh papi pu'jana yifiiysha'ne pa yichey pa t'ichavat papi filisteos pa 

yiccheeyshi pa yinôôt yich'e' lhpa t'itsech yiey pa chiyuy'een pa Belên, pa yichaajshey 

ts'ivee pa David. Taj ti pa lhech ninteesh ca niyô'ji, vooy ti yôtsiyesha'ne ti 

lhcufayjat'eshem pa Lhcaanvacle, 

17pa yit'esh: “¡Pa Lhcaanvacle ninvashanyi ca yiyô'ji! ¡Jan lhjunash ti c'ayô'ji pava 

lhavoyey napuque nivacle, ca ninvôntôyiteeshvatsham'in pa lhamônlhajayash ca 

chinanchaajyi!” Pa niyit'esh ca yiyô'ji. Côque lhfanisheshc'oya ti yisnatesh papi 

pu'jana yifiiysha'ne. 

18Pa Abisai, lhch'inish pa Joab lhaôs shta lhpa Sarvia, pa lhech lhanvacleesh papi 

treinta yifiiysha'ne. Ve'lheeshch'e pa nalhu ti t'eclet'esha pa lhcôpje papi trescientos 

nivacle, pa yiclônesha'ne. Pa nôque lhjunash ti ya'sheshc'oya pa lhneyajesh pap'elh 

treinta, 

19pa chiyashjatesh ti chiyôclôjeshc'oya lhacôm'a ts'ivee, ti yamey ti lhanvacleesh papi 

lhech. Taj ti pa nilhjunasheeshjulh papi pu'jana vatjutsa'tajesh. 

20Pa Benaía, lhaôs pa Joiada, lhavtsat'esh pa Cabseel, pa lhech nivacle yifiiy pa acloj 

pava lhfanisheshc'oya ti yisnatesh. Pa lhech yiclônsha'ne papi napu' lhcles pa Ariel 

tôlh'e' pa Moab. Ve'lha pa nalhu ti vaclan pa c'uy pa yich'e' lhpa vatôvjoque, lhech yie' 

ti yiclônch'e tasham pa jump'uvalhjetaj. 

21Pa yiclôn shta pa ve'lha Egipto lhavo' pitej pa lhavôôj, ti yichaaj pa ve'lha lhcôpje: 

pa Benaía pa t'eclet'esha pa yeclô', pa nijôclesh pa lhcôpje pa yachaja ti yiclônesh pa 

lhcôpje lhavaatsha. 

22Côque lhfanishlhavach pa Benaía, lhaôs pa Joiada, pa ya'sheshc'oya pa lhneyajesh 

papi treinta yifiiysha'ne; 

23pa chiyashjatesh ti chiyôclôjc'oya ts'ivee pap'elh, taj ti pa nilhjunasheeshjulh pap'elh 

pu'jana vatjutsa'esh. Vooy pa David pa yiclôvalhchiyinesh papi yitsôt'ajesh 

lhc'afoquelhay. 

24Papi lhech treinta yifiiysha'ne lhech papi: pa Asael, lhch'inish pa Joab; pa Elhanán, 

lhaôs pa Dodo, tôlh'e' pa Belên; 

25pa Sama tôlh'e' pa Harod; pa Elica, tôlh'e' shta pa Harod; 

26pa Heles, pa lhech paltita; pa Ira, lhaôs pa Iques, tôlh'e' pa Tecoa; 

27pa Abiezer, tôlh'e' pa Anatot; pa Sibecai, tôlh'e' pa Husah; 

28pa Salmón, pa lhech ahohíta; pa Maharai, tôlh'e'pa Netofa; 

29pa Heled, lhaôs pa Baana, tôlh'e' shta pa Netofa; pa Itai, lhaôs pa Ribai, tôlh'e' pa 

Gabaa, yi'shi' pa lhcootsjat'esh pa Benjamín; 

30pa Benaía, tôlh'e' pa Piratón; pa Hidai, tôlh'e' pa tovôc lhaôs yiey pa Gaas; 

31pa Abi-albón, pa lhech arbatita; pa Azmavet, tôlh'e' pa Bahurim; 

32pa Eliaba, pa lhech saalbonita; papi lhcles pa Jasên; pa Jonatán; 

33pa Sama, pa lhech ararita; pa Ahíam, lhaôs pa Sarar, pa lhech ararita shta; 

34pa Elifelet, lhaôs pa Ahasbai lhaôs pan tôlh'e' pa Maaca; pa Eliam, lhaôs pa 

Ahitofel, tôlh'e' pa Gilo; 

35pa Hezrai, tôlh'e' pa Carmel; pa Paarai, pa lhech arabita; 

36pa Igal, lhaôs pa Natán, tôlh'e' pa Soba; pa Bani, tôlh'e' pa Gad; 

37pa Selec, tôlh'e' pa Amón; pa Naharai, tôlh'e' pa Beerot, pan yicumjat'in pa Joab, 

lhaôs lhpa Sarvia; 

38pa Ira, tôlh'e' pa Jatir; pa Gareb tôlh'e' shta pa Jatir; 

39pa Urías, pa lhech hitita. Pa yamvatsham ts'ivee pa treinta y siete. 

Pa David yitsjuulh papi lhchifas 
(1 Cr 21.1-17) 

2 Samuel 24 

1Vooy pa Lhcaanvacle vapecleyjop ti suya papi Israel lhavos, pa yanshi'jop pa David 

ti t'ajuyjulh papi lhech. Pa yiyôjiesha ca chinatsjuulh papi Israel lhavos shi' papi 

tôlhey pa Judá. 

2Pa lhechesh pa lhcaanvacle pa yiyôjia pa Joab, pa lhanvacleesh papi c'afoquelhay, 

pan yôôychisha'ne: —Meey ts'ivee lhacôm'a japi t'ajô'jeshamsha'ne japi Israel lhavos, 

pa atô'lhesh'e ja Dan pa amjey ja Beerseba, pa atsjuulh ca i'sesh'e japi lhtachifas, ca 

jaspa nastô'ya pat'ajôôj papi tsitenas. 

3Taj ti pa Joab pa yicuulh pa lhcaanvacle: —Vooy pa Lhcaanvacle, lh'Dios na 

Yinvacle, napshin'e napi lhchifas ti cien'esh napi nich'a'esh nôqueesh. Na Yinvacle 

tajulhe'mey ca mônlhaajop ti yi'van; taj ti, ¿ta t'e lhayaash ti lhen Yinvacle ti 

lhasnatesh ti chiyitsjuulh? 

4Taj ti, pa lhayôjijat pa lhcaanvacle ti ninvômjatemshi pa Joab shi' papi lhanvaclesesh 

papi c'afoquelhay. Vooy pa Joab shi' papi lhanvaclesesh papi c'afoquelhay pa tôlhjop 

ts'ivee pa lhcaanvacle ti yich'in ti yitsjuulh papi lhtachifas Israel lhavos. 

5Pa yichey pacham ts'ivee pa tovôc Jordán, pa tôlhesh'e pa Aroer shi' pa yitsaat yi'shi' 

lhcachivat pa tavashay, yiey pa t'ajuyeyshi pa Gad shi' pa Jazer. 

6Pa nijooylha ti yichey'in ts'ivee pa Galaad shi' pa Cades, yiey pa lhcootsjat papi 

hititas, pa nijooylha ti yamey'in ts'ivee pa Dan, pa tôlh'e ts'ivee pa Dan ti vapecley'in 

pa Sidón. 

7Pa nijooylha ti yichey'in pa chiyijôtjat yiey pa Tiro shi' lhacôm'a pava lhavtsates papi 

heveos shi' papi cananeos, pa yamjey pa fiyatjulh pa Judá, pa yama pa Beerseba. 

8C'oya ti nôjeshch'e pava yichatjulhyama jive'clas nôquee pava veinte nalhus, ti yich'e' 

lhacôm'a pa lhcootsjat, pa vapecley'in pa Jerusalên. 

9Vooy pa Joab pa yijutey pa lhcaanvacle pava yi'shi' ti chiyitsjuulh papi lhtachifas. 

Pat'ajôôj papi Israel lhavos yamvatsham papi ochocientos mil nivacle yifiiysha'ne 

vatvatclônjayash lhavos, pa quinientos mil papi tô'lha pa Judá. 

10Taj ti pa David nichavayeshlhatay ti tavijatayem tôlh'ejop pa lhfanishesh ti 

chiyitsjuulh papi lhchifas, pa tatfacleshem pa Lhcaanvacle: —Yivaatsha uj ti jasnatesh 

pa sasch'e ti lhech yifanishyivach. Taj ti jatants'aclan'a Lhcaanvacle ca avômjatemch'e 

pa lhsasch'e nôque acavo, lhayaash na yifanishyivach lhjunashjulh pa ninatcajôyshay. 

11C'oya ti nich'a nalhu ti nitshaam pa David pa yit'esha pa Lhcaanvacle pa chiytôyjata 

pava ti vaclan lhey Gad, pan tavanchay yicumjat pa David: 

12“Meey ca ajôchiey ja David, pa asfacleem ti pu'jana nava jayeetsha ca natcumeyshi 

java yen ca jasnatshem.” 

13Pa yich pa Gad ti yijôchiey pa David pa niy'ôs: —¿She pa lhen: pava napu'yama 

nincôpes pa yipcu' yiey na acootsjat, pa pu'jana jive'clas ca aclôtc'oya avaatsha pa 

lhc'aclanjayash japi ni'ac'utsfasa, ja't'ajesha pava pu'jana nalhus pa uj vatfamaat yiey 

na acootsjat? Aychavalhey pa ônashesh nôqueesh ca jacu'lheshjulh pan tsichennee. 

14Pa yicuulh pa David pa Gad: —Vooy yivaatsha uj ti tavijatayam. Pa nôqueesh, 

ya'shesh ti tajulhey ca shtancôt'esha'ne pava lhpôcôtôy pa Lhcaanvacle, lhayaash pa 

lh'isiyasha'ne yaash ti uj, pa nilhecha pava lhpôcôtôy papi nivacle. 

15Pa lhechesh pa nicheney pa Lhcaanvacle pa uj vatfamaat papi Israel lhavos pa 

tôlhesh'e pa nich'a nalhu pa yamja pan yetôn'ejop, pa tôlhesh'e pa Dan pa yamjey pa 

Beerseba ti vafsha'ne papi setenta mil nivacle. 

16Pa meelh pa ángel ti yujataj'e ca nitif'e pa Jerusalên, pa cacleclem pa Lhcaanvacle 

pa lhech ti tamenesh, pa yiyôjia pa ángel pan yivo'matansha'ne papi lhtachifas: 

“¡Lhjunashlhaa, avô'mesh!” Pa lhech t'aplhuqu'e pa lh'ángel pa Lhcaanvacle ti lhech 

yivan'e pan yie' ti nitôsjelha pa trigo pa jebuseo lhey Arauna. 

17Pa meelh ti yi'van pa David pa ángel ti yivo'matansha'ne papi lhchifas pa yit'esha pa 

Lhcaanvacle: —¡Yivaatsha jasnatesh pa sasch'e! ¡Yivaatsha jac'amensha'ne! ¿Taj ti ta 

t'e lhfanishlhavach napuque ampa ca nitôlheyjop? ¡Yivaatsha jatants'aclan'a ca 

asclôyit shi' japi yajôôjam! 

Pa David yisnatesh pa itôvat'esh 
(1 Cr 21.18-27) 

18Pa lhech nalhu ti yich pa Gad ti yijôchiey pa David pa yit'esha ca nasnatesh pa 

ve'lha itôvat'esh pa t'ajuya pa Lhcaanvacle ca nan'e yiey pan yie' pa Arauna jebuseo ti 

nitôsjelha pa trigo. 

19Pa lhechesh pa David pa yisnatesh pa t'ônashesha pa Gad ti yiyôjiesha pa 

Lhcaanvacle. 

20Vooy pa Arauna pa yivanjulh ti tojjulh pa lhcaanvacle shi' papi lhcavos ti lhech 

nacheelhshi. Pa lhechesh pa Arauna pa yichjuulh ti t'avuy'e t'ajuyish pa lhcaanvacle 

21pa yit'esh: —¿Ta t'e lhayaash ti nacheelhnee na Yinvacle na lhcavo? Pa yicuulh pa 

David: —Jen ca jaycasha'ya jan chiyiesh'e ti chintôsjelha ja trigo, ca jaspa lhech 

jasnatesh'e pa itôvat'esh t'ajuya pa Lhcaanvacle, ca jaspa nivô'mesh pa uj vatfamaat ca 

chinayjatshi japi yichifas. 

22Pa yicuulh pa Arauna: —Acum'e na Yinvacle nava yaash ti lhajulhjatey, pa 

acufayesh ca alhônsham. Caaj navôque vôcôc t'ajuya ti chiylhônsham, nava t'ajuya ti 

chiytôjônesh shi' java lhavovos java napu' vôcôc t'ajuya ti chiyanshi' java yeclôy. 

23¡Navôque lhacôm'a jajutey na Yinvacle! Ve'lheesh yit'esh shta pa Arauna: —

¡Tajulhtajey na Yinvacle ca niisinatem pa Lhcaanvacle lh'Dios! 

24Taj ti pa lhcaanvacle pa yicuulh: —Ts'ishamesh, taj ti jaycasha'ya jayu pa lhacôm'a 

ti jashayan jayu pa t'ajôjqu'e, lhayaash ti tanca yiesh'e jayu t'ajuyish pa Lhcaanvacle 

yi'Dios ca jalhôntajsham ti tanca natshaayam pa. Pa nôque lhfanishesh pa David ti 

tcashaya pa lhech'e shi' pava vôcôc pa cincuenta pava tinshanjay climsha'ne ti 

yichenjulh. 

25Pa lhech'e ti yisnatesh pa itôvat'esh t'ajuya pa Lhcaanvacle pa tcufayesh pava 

yilhônsham shi' pava tcufayeshjop ti vaniisclaneshch'e. Pa lhechesh pa tach'ansha pa 

Lhcaanvacle pava t'aalhshey pa nefenesh pa lhcootsjat, pa chiyayjatshi pa vatfamaat 

papi Israel lhavos. 

1 Reyes 

1 Reyes 1 

Nilhtaôvclayasha pa David 

1Pa lhcaanvacle David palha nitaôvclaja, pa uj ti yic'utsjaclôy lhavaatsha. Lha'mataj ti 

t'uyjatshiyiy shi' ti tavuuy pa tanca natjopinat'in. 

2Pa lhechesh pa yit'esh papi lhcavos: “Tajulhey ca chinvoomey na yinvacle lhpa 

ve'lha lhutsja ve'lhasha'ne ca natcumem'in shi' ca ninujumatsenesh, shi' ca 

nôjquenelhch'e na yinvacle ca jaspa cjopeelhvane.” 

3Pa voomey ts'ivee lhpa is lhutsja pa yicheshch'e pa lhcootsjat pa Israel. Pa yivanem 

lhpa ve'lha lhey Abisag, tô'lha papi lhchifas pa Sunem, lhpa lhech yichajem ts'ivee pa 

lhcaanvacle. 

4Lhpa Abisag uj ti lhasnôyche, pa vanujumatsenesh pa lhcaanvacle pa t'acumem'in 

shta. Taj ti pa lhcaanvacle nive'lhaaesh ca namelhvane lhpa lhech. 

Pa Adonías vananshi ti lhcaanvacleesh 

5Pa lhechesh pa Adonías, lhaôs pa David shi' lhpa Haguit, pa tanôclitesh pava 

lhavatclônjavos ti yit'esh ti lhech ti lhcaanvacleesh. Pa yisnateshjop pava caletas 

vatvatclônjavoquey shi' papi cuvôyuyjas, shi' papi yiclôvalhchiyin lhavach cincuenta 

papi nivacle. 

6Pa lhtata tanca nanjuyjayueshjulh pa'na pa tanca niy'ôsesh'in pa lhjunash pava 

yisnatesh. Pa Adonías tavaych'e pa Absalón ti nivat'aj, pa lhech uj ti yijo'elhvatich'e. 

7Pa lhech apis ti vatpeya'elh pa Joab, lhaôs lhpa Sarvia, shi' pa vatcasinô'esh lhey 

Abiatar, papi lhech vatfaycut'in. 

8Taj ti nilhecha pa vatcasinô Sadoc, nilhecha pa Benaía, lhaôs pa Joiada, nilhecha pa 

chiytôyjata pava ti vaclan Natán, nilhecha pa Simei, pa lhech yicafiyan pa 

lhcaanvacle, nilhecha papi yifiiysha'ne lhcavos pa David ti nintanu'a pa Adonías.  

9Lhech t'aplhuqu'e pa Adonías pa yisnatesh pa uj vatôc yiesh'e lhpa uj utej lhey 

Zohelet, lhpan shalheema pa tovôc lhaôs lhey Rogel. Pa yiclônsha'ne pava tashinshtas 

shi' pava vôcôc jayanjas shi' pava nich'a us yilhavunsha'ne, pa t'a'lhajop lhacôm'a papi 

lhavelhavot lhcles pa lhcaanvacle shi' lhacôm'a papi tô'lha pa Judá papin lhcavosesh 

pa lhcaanvacle. 

10Taj ti pa nint'alhajop pa chiytôyjata pava ti vaclan Natán, pa nilhecha pa Benaía, 

nilhecha papi lhcavos pa David, nilhecha pa lhch'inish Salomón. 

11Pa lhechesh pa tasinôyelh pa Natán lhpa Betsabê, lhamimi pa Salomón, pa yit'esha: 

—¿Tanca aya'esh ja Adonías, lhaôs lhja Haguit, ti vananshi ti lhcaanvacleesh ti 

nintôôysha ja David casvacle? 



643 

 

 
Nivacle Bible  

© 1994,  Sociedades Bíblicas Unidas. 
 

 
 

 

12A'va, vooy yivaatsha c'acajôyshiyanesh pa jaspa anilhjenesh na amônlhajayash shi' 

pa lhamônlhajayash ja aôs Salomón. 

13Alhun ca meey ja lhcaanvacle David, ca at'esha: ‘Na Yinvacle apis ti lhetônjopyam 

na yaôs Salomón ti nijooylheesh jayu ti lhcaanvacleesh na Yinvacle, pa yicheyshi jayu 

ja vatc'ovaat. ¿Pa ta t'e lhayaash ti lhcaanvacleesh ja Adonías?’ 

14Pa meelh ca asinôytajelh ja lhcaanvacle pa joqueyshi jayu shta pa qu'iyitsjatesh jayu 

pava aclishay.  

15Pa lhechesh pa yicheyshi lhpa Betsabê pan yie' pa lhcaanvacle. Pa lhech lhcaanvacle 

uj ti nitaôvclajaesh, shi' lhpa Abisag Sunem lhavôque vanujumatsenesh. 

16Lhpa Betsabê pa t'avuy'e t'ajuyish pa lhcaanvacle pa yamjata cotsjaat pa lhtaco, 

vooy pa lhcaanvacle pa niy'ôs: —¿Ta jôque ajunash? 

17Lhpa lhech pa yicuulh: —Na Yinvacle, lhetônjopyam pa Lhcaanvacle lh'Dios, na 

yaôs Salomón nijooylheesh ti lhcaanvacleesh jayu pa yicheyshi jayu pa vatc'ovaat. 

18Taj ti yalhatajesh ti yen ja Adonías ti vananshi ti lhcaanvacleesh, vooy avaatsha 

Yinvacle pa ninatô'ya. 

19P'alha ti yiclônsha'ne cava vôcôc jayanjas shi' cava nich'a us pa acloj shta cava 

tashinshtas, apis ti t'a'lhajop japi acles Yinvacle; t'a'lhajop shita ja vatcasinô Abiatar 

shi' ja Joab, jan lhanvacleesh japi c'afoquelhay, taj ti pa nint'a'lha ja Salomón jan 

acavoesh Yinvacle. 

20Pa nôqueesh, Yinvacle, lhacôm'a napi Israel lhavos yen ca nitô'yish'a Yinvacle ca 

at'esha pa yie' ti nijooylheesh jayu ti lhcaanvacleesh. 

21Taj ti na Yinvacle ca avaftaj, na yaôs Salomón yivaatsha shta pa chitsitifelh'e jayu 

ca chinasclôneelh. 

22Meelh ti tasinôyelh lhpa lhech pa lhcaanvacle, pa yameyshi pa chitôyjata pava ti 

vaclan Natán, 

23pa yitôyjata pa lhcaanvacle. Pa meelh ti yameyshi pa chitôyjata pava ti vaclan pa 

lhcaanvacle, pa t'avuy'e t'ajuyish pa yamjata cotsjaat pa lhtaco, 

24pa niy'ôs: —¿Lhayôjia t'e na Yinvacle ja Adonías ti nijooylheesh jayu ti 

lhcaanvacleesh? 

25Lhayaash ti yivaclitesh ti natshina ti yiclônsha'ne cava vôcôc jayanjas shi' cava 

nich'a us pa acloj shta cava tashinshtas, pa t'a'lhajop lhacôm'a japi acles, japi 

lhanvaclesesh japi c'afoquelhay shi' ja vatcasinô Abiatar. Pa lhech yiesh'e ts'ivee ti 

tsaccunch'e shi' ti yiyôelhsha'ne jô lhech, pa tônesh'apee ts'ivee: ‘¡Jô'ayaam na 

lhcaanvacle Adonías!’ 

26Pa teya ti nint'a'lheyyijop ts'ivee, nilhecha na vatcasinô Sadoc, nilhecha ja Benaía, 

lhaôs ja Joiada, nilhecha ja Salomón, ja lhaôs na Yinvacle. 

27¿Tam'ey ti tôlh'a ti lhtayôjijanesh côque Yinvacle, ti ampa ca anfacleem nôque 

acavo pan yie' jayu papu ca nôv'e' na ac'o'vat ca nanjooylheesh? 

Pa David yinôôclhanita pa Salomón ti nicôyôjatlhatay 

28Pa lhechesh pa lhcaanvacle David pa tayôjijanesh ca chintôney lhpa Betsabê. C'oya 

ti yameyshi lhpa Betsabê pa lhcaanvacle pa vatsavat'e t'ajuyish. 

29Pa lhechesh pa lhech lhcaanvacle pa yisnatshem pava yetônjop: —Jetônjop pa 

Lhcaanvacle, ca nivômjateshyam lhacôm'a pava jatanapunjulh, 

30na jetôn'ajop jayu pa Lhcaanvacle, lh'Dios napi Israel lhavos, pa c'ôfisjatch'eam jayu 

nôqueesh: na aôs Salomón yicheyshi jayu na vatc'ovaat yiey na jôv'e' pa 

nanjooylhaeshyich'e ti lhcaanvacleesh jayu. 

31Lhpa Betsabê pa t'avuy'e t'ajuyish pa lhcaanvacle pa yamjata cotsjaat pa lhtaco, pa 

yisitsenesh ti yit'esh: —¡Mônlheesh jayu yajatesh na Yinvacle David! 

32Pa nijooylhach'e pa lhcaanvacle David tayôjijanesh ca chintôney pa vatcasinô 

Sadoc, pa chitôyjata pava ti vaclan Natán shi' pa Benaía, lhaôs pa Joiada. Meelh 

papuque ti yicheyshi ts'ivee pa lhcaanvacle, 

33pa lhech pa yit'esha: —Atanôycheelh japi t'acuumjiin na vatvacleyash, pa anelh'apee 

na yaôs Salomón lhja yiclô' maclicô pa acha'jelhey ja Gihón; 

34vooy ja vatcasinô Sadoc shi' ja chitôyjata pava ti vaclan Natán pa yisclan ts'ivee ti 

lhanvacleesh japi Israel lhavos, pa yifuyuqu'e ts'ivee java tashinshtaj lhac'uc pa 

tônesh'apee: ‘¡Jô'ayaam na lhcaanvacle Salomón!’ 

35Nijooylha ca anôyinjatelh'avc'oya pa ajoelhch'esha'ne ca acha'jelhey ca nôv'esha'ne 

ja yic'o'vat ca nôvji' na yinvacleyash. Jacaatjatjop jô lhech ti lhanvacleesh japi Israel 

lhavos shi' ja Judá. 

36Vooy pa Benaía, lhaôs pa Joiada, pa yit'esh ti yicuulh pa lhcaanvacle: —¡Lhech 

lhjunasha, lhech lhjunash ti tayôjijanesh pa Lhcaanvacle lh'Dios na Yinvacle! 

37Pa lhfanisheeshjulh pa Lhcaanvacle nan lhjunash na Yinvacle, ca nôvjop ja 

Salomón, pa nashjatem pa lhanvacleyash a'lheesh na Yinvale David. 

38Pa nijooylha pa vatcasinô Sadoc, pa chitôyjata pava ti vaclan Natán, pa Benaía, 

lhaôs pa Joiada, shi' papi yiclôvalhchiyin lhavach c'afoquelhay pa yan'apee ts'ivee pa 

Salomón lhpa maclicô, lhclô' pa lhcaanvacle David, pa yicha'jey ts'ivee pa Gihón. 

39Pa tôlhesh'ôcji pa is'ôcji lhtôvash pa Sadoc lhpa vôcô lhac'u' yich'e' pa lhape' pa 

yôtsiy'e lhôtôj pa Salomón ti lhcaanvacleesh. Pa yifuyuqu'ejop pava tashinshtaj 

lhac'uc, pa lhacôm'a papi lhtachifas ti tônesh'apee: “¡Jô'ayaam na lhcaanvacle 

Salomón!” 

40Pa nijooylha pa voqu'e vatich'e lhacôm'a pa yifuyuqu'e pava vat'ônjanchey. Pa lhech 

lhshamitjayash lhayyasha ca nic'asatshi na cotsjaat, tôlh'ejop pa uj t'ôjôj ts'ivee. 

41Pa Adonías shi' shta lhacôm'a papi t'a'lha pa vô'meshjop ti tsaccun ti yipe'ya ts'ivee 

pa vat'ôjôj. C'oya ti yipe'ya pa Joab pa t'ôjôj pava vat'ônjanchey, pa yit'esh: —¿Ta t'e 

lhayaash ti vanut japi yi'shi' ja yitsaat? 

42Jôjjeclay tasinôy'in pa lhech ti yameyshi pa Jonatán, lhaôs pa vatcasinô Abiatar. Pa 

yit'esha pa Adonías: —Anatnee, avaatsha ti chinashjat ca anfac pava isis vat'eeyjates. 

43Pa yit'esha ti yicuulh pa Jonatán pa Adonías: —Vena yônashesh. Vooy pa David, 

shtantsôt'ajesh casvacle, yinvacleyan pa Salomón 

44apis ti yiyôjaajop pa vatcasinô Sadoc shi' pa chitôyjata pava ti vaclan Natán, pa 

lhech lhjunash shta pa Benaía, lhaôs pa Joiada, shi' papi yiclôvalhchiyin lhavach ti 

tanôôycheelh pa Salomón; papi lhech yan'apee ts'ivee lhpa maclicô lhclô' pa 

lhcaanvacle. 

45Jô'tajesh, pa vatcasinô Sadoc shi' pa chitôyjata pava ti vaclan Natán ti yisclanesha'ne 

pan lhjunash pa lhcaanvacle yiey pa Gihón, pa lhech tôlhesh'e ti tapeclesh ts'ivee pa uj 

ti nishamesh. Pa lhe'naa ti yivôcôyansham pa yitsaat pa lhech t'ôjôj tojôjpan 

lhpe'yeelh avaatsheelh. 

46Jô'tajesh pa Salomón ti yan'e ts'ivee pa lhc'o'vat pa lhcaanvacle. 

47Vooy papi lhcavosesh pa lhcaanvacle David pa nishamsha pa yenem ts'ivee pa Dios 

ca ninujumatsenesh pa Salomón pa yashjateshc'oya ts'ivee pa lhanvacleyash pa 

yialhinatesh pa lhcaanvacle David. Pa yiesheyshi pa lhcaanvacle David ti t'avuya pa 

lhmôjôvat ti yôclôjeshey pa Dios, qv 48 pa yit'esh: ‘Chiy'isinat pa Lhcaanvacle, pa 

lh'Dios japi Israel lhavos ti chiyvashanem nôqueesh na ve'lha tôôlhyitsham ti yichey 

na vatc'ovaat, nan javanesh yivaatsha.’ 

49Vooy papi t'a'lha pa Adonías pa yits'anaanjat ts'ivee; pa nijooylha ti netshamch'e 

lhacôm'a pa ve'lha ts'ivee ti vapecley'in pava yie'. 

50Vooy pa Adonías vooy lhavaatsha pa nijovayjulh pa Salomón pa yitshaam pa 

yich'ôcji pa is'ôcji jpôyich, lhech'e ti vooysha'ne pa t'afiych'e pa yichaajsha'ne pava 

lhac'uclesh pa itôvat. 

51Caaj papi yichey ti nifaclem pa Salomón: —Ja Adonías nijovayjulh na Yinvacle, 

t'afiych'e ja itôvat'esh. Pa t'aalhsha na Yinvacle ca netônjop nôqueesh ca ya aj ca 

niclôn. 

52Pa yit'esh ti yicuulh pa Salomón: —Ca nivaatjôntajey jan lhjunash pa nivacle ti 

vataasclansha'ne, pa tanca nancôôtsha'ne jayu pa tanca lhecha pa lhayees; taj ti ca 

nivatp'otajesh pa niysa', pa nivaf jayu. 

53Pa tatsha ti vancachenjaney pa Salomón pa yayjatjop ts'ivee pa itôvat. Pa nijooylha 

pa Adonías ti yichey ti t'avuy'e t'ajuyish pa lhcaanvacle Salomón, pa lhech pa 

tayôjijanesh ca nôquey pa lhajpôyich. 

1 Reyes 2 

Pava nijooylha tayôjijanesh pa David 

1Pa lhavafi pa David palha yujaa, pa nôque lhjunash ti yiyôjia pa lhaôs Salomón: 

2“Vooy yivaatsha nasheesh na yôtayjayash, nan lhjunash lhacôm'a napi yiey na 

cotsjaat. Avatfiyit pa ataasclansha'ne pa lhjunash pa nivacle. 

3Ôfisjatem pa Lhcaanvacle a'Dios, nava tayôjijanesh, pa atôlhjat'avne ca asnatesh pa 

ôfisjatch'e nava lhfanishlhavach vatyôjijates, pa avaclhitemsham nava tayôjijanesh jan 

lhjunash ti vani'sesh'e nava lhayôjijates pa Moisês, ca jaspa isa' pa ajunash ca 

asnatajesh lhacôm'a shi' pa ca ajuytajshi. 

4Pa jaspa shta pa Lhcaanvacle pa niyitsjatesh nava nifacyam, pa vanujumatsenesh 

napi yicles pa isa' pa lhjunash, shi' ca avoyjateshemch'e pa yivo'yeshch'e yiey t'ajuyish 

pa lhech, lhacôm'a pa lhcachi' shi' pa lhsôc'ôclit, pa ya aj ca ameemc'oya papu na 

yajôôjam ca nôv'e' na yic'o'vat yiey napi Israel lhavos. 

5“Pa nôqueesh, palha natô'ya nan yisnateshyam ja Joab, lhaôs lhja Sarvia, jan 

lhfanishesh capi lhech napu' lhanvaclesesh japi c'afoquelhay Israel lhavos: ca Abner, 

ca lhaôs ca Ner, shi' ca Amasa, ca lhaôs ca Jeter. Capi lhech yiclônsha'ne jan 

t'aplhuqu'e ti chivataasclanvatjulh pa jaspa tcaatshayesh pava lhavoyey capi 

chiyclônshi ja vatvatclônjayash, pa tsitsôôtjatesh ts'ivee ca lhech vatvôncaclônjayash. 

6Pa aclôvalhc'oya ca asnatajeshem pa ya aj ca acanoaeshc'oya pa lhavafjayash. 

7Pa vooy japi lhcles ja Barzilai, tôlh'e' ja Galaad, pa acavts'aclayesh pa avancufanelh'e 

pa atsaccunjavat, lhayaash japi lhech ti vanujumatsenyish ti jaclôtc'oya ca achecla' 

Absalón. 

8Pa vooy jaelh, aychavalha jan yi'ajop Simei, lhaôs ja Gera, jô lhech tôlhshaam pa 

Benjamín yi'shi' ja Bahurim. Jô lhech lhavaatsha tsipôts'iyjat'in ca nalhu ti jayjuyey ja 

Mahanaim. Pa nijooylhach'e ti nachyijulh ti yiey ja tovôc Jordán ti t'acuumyijulh, 

vooy yivaatsha jetônjop pa Lhcaanvacle ti tanca yiclôn. 

9Ya aj ca avômjatemch'e. Avaatsha natôyc'oya pa natô'yish jayu pava ca asnatajeshem 

jô lhech. Pa aniyitesha pa lhavafi pa ya aj ca acano'eesh.”  

Pa lhavafi pa David 
(1 Cr 29.26-30) 

10Ti vaf pa David pa chitish'ec'oya pan yie' papi lhacchevot yiey pa lhavtsaat pa 

David. 

11Pa lhech ti lhcaanvacleesh papi Israel lhavos cuarenta pava nincôpes ti yicheshch'e. 

Pava lhech napu'yama lhnincôpesesh ti lhcaanvacleesh'e pa Hebrón vooy pava treinta 

y tres lhnincôpesesh ti lhcaanvacleesh'e pa Jerusalên. 

12Nijooylheesh ti nicôyôjam pa Salomón ti lhcaanvacleesh pa lhtata David, pa vooy 

pa lhanvacleyash pa uj ti t'unshaam. , 

Lhech yôj'e' pa Adonías shi' papi lhts'avot'esh 

13Pa Adonías, lhaôs lhpa Haguit, yichey lhpa Betsabê, lhpa lhamimi pa Salomón. 

Lhpa lhech pa niy'ôs: —¿Lhnacheshnee pa vatcanoyash? —Jech —yit'esh ti yicuulh 

pa lhech. 

14Pa yit'esh shta-: Caajyam nava janfac'am. —Anfacyam —yit'esh ti yicuulh lhpa 

lhech. 

15—Avaatsha natô'yish —yit'esha pa Adonías— tsitsôt'ajesh na vatvacleyash, pa 

lhacôm'a japi Israel lhavos vatjumteeshyi ti yalhcaanvacleesh. Taj ti pa chiytsôôtjatesh 

ti lhcaanvacleesh ja yich'inish, lhayaash pa Lhcaanvacle ti yijuta jô lhech. 

16Nôqueesh ve'lha na jayeesh ti jaya'lhesh'a. Pa ya aj ca avaantaneshyam. —Asinôy 

—yit'esh ti yicuulh lhpa lhech. 

17Pa lhech pa yit'esh: —Jatants'aclanesh'a ca aalhsha ja lhcaanvacle Salomón ca 

nanjutyiy ca yijayaeesh lhja Abisag, Sunem lhavoque. Jô lhech pa tan jayu ca 

nivaantaneshyijulh. 

18—Tajulhey, jayasinôysha'am jayu ja lhcaanvacle —yit'esh ti yicuulh lhpa Betsabê. 

19Pa lhech lhjunash lhpa Betsabê ti yichey pa lhcaanvacle Salomón ti tasinôyshem pa 

Adonías. Pa lhech lhcaanvacle pa netshaam ti t'acuumjulh lhpa lhamimi pa t'avuy'e 

t'ajuyish. Pa nijooylha ti vapecley pa lhc'o'vat ti yie'sha'ne, pa tayôjijanesh ca 

chinanchajey pa vatc'ovaat ca nôv'esha'ne lhpa lhamimi, pa lhechesh pa yie'sha'ne 

lhpa lhech yiey pa lhfayish, 

20pa yit'esha: —Jen ti jaya'lhesh'a na tiqu'in. Pa jatants'aclan'a ca ya aj ca 

avaantaneshyijulh. —A'lheshyi pan lhen, mimi —pa yit'esh ti yicuulh pa 

lhcaanvacle—, tan jayu ca vantanesh'ajulh. 

21—Avashan lhja Abisag, Sunem lhavoque, ca ajutey ca lhja'eesh ja achecla' Adonías 

—yit'esha lhpa lhech. 

22—¿Ta t'e lhayaash ti lht'a'lhema lhja Abisag, Sunem lhavoque, ja Adonías? —yit'esh 

ti yicuulh pa lhcaanvacle lhpa lhamimi—. ¡Ve'lha pa amc'oya ca nit'a'lheshyi ca 

chinjuteem na vatvacleyash, lhayaash jô lhech ti c'utsa'jesh checla', lhayaash ti 

yefenesha ja vatcasinô Abiatar shi' ja Joab, lhaôs lhja Sarvia! 

23Ti yit'esh côque pa lhcaanvacle Salomón pa yetônjop pa Lhcaanvacle: “¡Tajulhey ca 

nasclôyit'apee pa Dios lhacôm'a côque tavijatay ca niyeetajeesh ti chinayjat ja 

Adonías. 

24Jetônjop pa Lhcaanvacle ti tsan'e' na lhc'o'vat ca tata David ti chitsijôtjatesh na 

vatvacleyash, pa chiyclôn tatsha jayu nôqueesh ja Adonías!” 

25Pa yiyôjaajop tatsha pa Benaía, lhaôs pa Joiada, ca niclôn pa Adonías, pa lhech pa 

yichey ti yiclôn. 

26Vooy pa vatcasinô Abiatar ti yiyôjitajajop: “¡Meey ja Anatot, ja acootsjat! 

Lhtajulhtajsham ca chinaclôn, taj ti tanca c'aclôn jayu, lhayaash ti lhchaj'ach'esha'ne 

lhja lhcaquicletôshi yeclônilh yitsôt'ajesh pa Lhcaanvacle ti lhôvesh'e t'ajuyish ca tata 

David, pa naclôyit vitsha cava lhanclôyitsjanôc cô lhech.” 

27Pa nôque lhjunash pa Salomón ti yayjatshi pa Abiatar ti lhcasinô'tajesh pa 

Lhcaanvacle. Pa lhech lhjunash ti yôfisch'e ti yit'esha pa Lhcaanvacle yiey pa Silo 

yiey pa t'ajôj'esham pa Elí.   

28Pa Joab yiyô'yelhvane pa Adonías, taj ti nilhecha pa Absalón; nôque lhjunash meelh 

ti yaya'esh pa Joab, pa yiclôtey pa is'ôcji lhtôvash yitsôt'ajesh pa Lhcaanvacle, pa 

t'afiych'e pa itôvat'esh. 

29Taj ti pa nifaclem ts'ivee pa lhcaanvacle Salomón ti yiclôtey pa Joab pa is'ôcji 

lhtôvash yitsôt'ajesh pa Lhcaanvacle ti t'ôfiych'e pa itôvat'esh. Pa lhechesh ti 

yiyôjaajop pa Salomón pa Benaía, lhaôs pa Joiada, ca nôqueyshi ca niclôn. 

30Pa yich'ôcji pa Benaía pa is'ôcji lhtôvash pa yit'esha pa Joab: —Tayôjijan'ash ja 

lhcaanvacle ca ay'e. Taj ti pa Joab yit'esh ti yicuulh: —¡Am! ¡Nôque javaf'e jayu! Pa 

yicheshey pa Benaía pa lhcaanvacle pan t'ônash ti yicuulh, pa nifaclemch'e pava 

yit'esh'in pa Joab ti yicuulh. 

31Pa lhechesh pa yit'esh pa lhcaanvacle ti yicuulh: —Istaa ca uesha. Aclôn ca 

atishc'oya, pa avômjatemshi ja lhajpôyich ca tata pa yivaatsha shta java 

yic'amenesha'ne capi yiclônsha'ne ja Joab. 

32Vooy pa Lhcaanvacle pa yachaja jayu jô lhech pa lhavafi tolh'ejop pa yic'amenesh, 

lhayaash ti nintôôysha ca tata ja Joab ti yitsefeshamsha'ne capi napu' nivacle 

tanch'anjaysha'ne ya'sheshc'oya ti isis jô lhech: ca Abner, lhaôs ca Ner, can 

lhanvacleesh japi c'afoquelhay Israel lhavos, shi' ca Amasa, lhaôs ca Jeter, 

lhanvacleesh japi c'afoquelhay tô'lha ja Judá. 

33Pa lhc'amenaj chiyachaja jayu ti yivômjat pa Joab shi' shta ti t'ajuya jayu yajatesh 

lhacôm'a papi tôlhshaam. Pa amajop pa lhcanoyash pa Lhcaanvacle ti t'ajuya yajatesh 

pa lhcaanvacle David shi' papi tôlhshaam shi' pa lhanvacleyash shi' pa lhc'o'vat. 

34Pa lhechesh pa yichey pa Benaía ti yiclôn pa Joab. Pa chitish'ec'oya pa Joab yiey pa 

lhajpôyich yiey pa ampa ca nôv'e'. 

35Pa nijooylha pa lhcaanvacle ti yanshi' pa Benaía ti lhanvacleesh papi c'afoquelhay ti 

nicôyôjatey pa Joab, vooy pa vatcasinô Sadoc pa nicôyôjatey pa Abiatar. 

36Pa nijooylha ti tayôjijanesh ca chintôney pa Simei, pa yiyôjiesha: —Asnatesh pa 

ve'lha jpôyich yiey na Jerusalên pa jaspa lhech vee'in. Taj ti ya aj ca ay'e pa lhech'e ca 

vee'in, pa ya aj pa ca môji'in, 

37lhayaash pa nalhu ca aytaj'e ca môtajeypacham na tovôc lhaôs Cedrón, pa yijô' jayu 

ti lhavaf, pa vooy avaatsha lhatmen'avach jayu. 

38Pa yit'esh ti yicuulh pa Simei pa lhcaanvacle: —Tajulhey. Jasnatesh jayu na 

lhniyôjieshyi, Yinvacle. Pa cajuqu'e ti yie'in pa Simei pa Jerusalên. 

39Taj ti vooy ti tif pava pu'jana yincôpes, pa yiclôt'in papi napu' lhcumtes pa Simei pa 

yichey'in ti yi'jop pa Aquis, lhaôs pa Maaca, pa lhech lhcaanvacleesh pa Gat. Meelh ti 

chinfacleem pa Simei papi napu' lhcumtes ti yiey pa Gat, 

40pa netshaam pa yisclan'apee pa lhclô' cuvôyutaj pa t'ajuyey pa Gat, pan yie' pa 

Aquis, ti vooysha'ne papi lhcumtes. Meelh pa Simei ti tapecc'oya pa Gat shi' papi 

lhcumtes, 

41pa yaya'esh pa Salomón pa Simei ti tay'e pa Jerusalên ti t'ajuyey pa Gat ti palha 

tapecc'oya. 

42Pa lhechesh pa vancachenjaney pa lhcaanvacle pa Simei, pa yit'esha: —¿Naasnatesh 

t'e ti jetôn'ajop pa Lhcaanvacle pa c'ayôjaa pa nalhu pa ya aj ca ay'e pa ya aj pa ca 

môji' pa yijô' jayu ti lhavaf? ¿Tam'ey ti niasculhesh ti tajulhey, pa tsiqu'isham'ash 

jayu? 

43¿Ta t'e lhayaash ti naôfisjach'e ca lhetônjop pa Lhcaanvacle, ti nianc'ashameshyam 

ca c'ayôjiesh'a? 

44Natô'yish'avne jô ca afanishesh ca tata David. Pa lhe'naa pa Lhcaanvacle ti lhech 

lhfanishesh'am ti yachaj'am can lhatjuyeshjulh niysa'. 

45Vooy na lhcaanvacle Salomón chiyit'eshem jayu pa is, shi' ja lhc'o'vat ca David 

yajatesh jayu ti yijôt'aj'e yiey t'ajuyish pa Lhcaanvacle. 

46Pa nijooylha pa lhcaanvacle ti yiyôjiesha pa Benaía, lhaôs pa Joiada, pa lhech pa 

yichey pa yiclôn pa Simei. Pa nôque lhjunash ti chiyijôtjatjop pa lhanvacleyash pa 

Salomón. 

1 Reyes 3 

Pa Salomón lhjayaesh lhpa lhôse pa faraón 

1Pa Salomón nivelheyu'esh pa faraón, lhanvacleesh pa Egipto, ti lhjayaesh lhpa lhôse 

pa yicha'jey pa lhavtsaat pa David ti jôjjeclay ninvacalhesh ti yisnatesh pa lhajpôyich, 

shi' pa uj vatishjanjavat, shi' pa vatashclôfech yichjop pa Jerusalên. 

2Pa lhan'e papi nivacle tcufayesh pava lhcufayjates yiey pava toschisham ti 

yisnateshjop papi nintô'ya pa Dios, lhayaash ti jôjjeclay ninvaclhitesh pa 

vatishjanjavat t'ajuya pa Lhcaanvacle. 

Pa Salomón t'aalhsha pa Dios pa lhcajôysha 
(2 Cr 1.1-13) 

3Pa Salomón yen pa Lhcaanvacle pa yôfisjatemch'e pava lhayôjijates pavan 

yivclanjatem pa lhtata David, pa meelh pa lhech ti tcufayesh lhavaatsha pava 

vatcufayjates pa yitseclôlhey yiey pava toschisham lhtôvjas. 

4Pa yicheshey pa Gabaón jaspa lhech yiesh'e pava tcufayesh, lhayaash pa lhech'e 

tojquisham ti chiyashjat; pa tcufayesh pava mil ti yilhônsham. 

5Ve'lha pa tulh ti yiey pa Gabaón ti tanôclitem pa Lhcaanvacle ti nijujôm pa Salomón, 

pa yit'esha lhôn: “A'lheshyi pava lhen pa vooy yivaatsha jajut'ay jayu.” 

6Pa yicuulh lhôn pa Salomón: “Avaatsha uj pa acavts'aclayjayashesh ca tata David 

can acavo'esh. Cô lhech yijô'am ti yie' ajuyish ti yivoyjateshch'e shi' ti yijôneshch'e'am 

pa lhcachi'. Pa lhe'naa avaatsha caaj na acavts'aclayjayasha shi' ti lhvashanem na lhaôs 

ti yie'sha'ne na lhc'o'vat cô lhech, nan lhjunash ti lhavclanjat nôqueesh. 

7Avaatsha, Lhcaanvacle pa yi'Dios'ash shta, lhtsanshi' na lhc'o'vat ca tata David ti 

yalhcaanvacleesh, lha'ma ti jôjjeclay ya nich'ayechtaj, ti ampa ca nastôyc'oya. 

8Taj ti ya'lhech jôv'e' t'ajuyish napi yichifas napin lhatcumeyshiyijop: napi lhech 

lhtachifas yaash ti aclojjam pa nisa'jop ca chinatsjuulh. 

9Anjutyiy pa yicachi' tanch'anjay ca jaspa jaclôvalh napi achifas, secl'esh ca 

nastôyeshc'oya pa is shi' pa niysa'; lhayaash ti ¿she papi caaj pa lhcajôysha ca 

niclôvalh'am napuque natsôt'ajesh achifas yaash na t'ajôôj.?” 

10Vooy pa Lhcaanvacle nishamsha pa Salomón ti yisnatshem pa t'alhjat, 

11pa yit'esha: “Pan lhayaash ti lht'a'lheshyi côque, pa nilhecha pa lhavô'jesh pa 

amônlhajayash, pa nilhecha shta pava avanjas, pa nilhecha shta pa lhavafi papi 

niac'utsfasa, vooy pa atôycheyashc'oya ca natô'ya ca chinach'an'a shi' ca 

avôncôclôvalh, 

12pa jasnatesh'am jayu can lht'a'lheshyi: javashan'am ti jajut'ay pa vatcajôysha shi' pa 

vatôycheyash navan amem papu lhapesh ti a'jôjjeclay pa tanca lhecha papi 

nijooylhaach'e. 

13Jô'tajesh ti jajut'ay pava avanjas shi' pa acôjiyashiin, pava niaalhtajeshyi, nan 

ajunashesh na amônlhajayash ti ampapu caelh ca lhcaanvaclea yiey nan ajunash. 

14Ca asnatajeshyam nava tôlhyi' shi' ca ôfisjatajch'eyam nava yifanishyivach shi' nava 

yiyôjijates, jan lhfanishesh ca atata David, pa jajut'ay jayu pa amônlhajayash 

pitejeshch'e.” 

15Pa nijat'ô pa Salomón pa yitôyc'oya ti lhtsamat'esh. Pa meelh ti yamey pa Jerusalên 

pa yiesh'e t'ajuyish lhpa vatcaquicletôshi yiclônilh yitsôt'ajesh pa Lhcaanvacle pa 

yilhônsham pava tcufayesh shi' pava yijuyjata ti vataasclaneshch'e. Pa nijooylha ti 

yisnatesh pa uj vattsaccunjayash t'ajuya papi lhcavos. 

Pa Salomón yitô'yish ti tcaasclanchaych'e 

16Lhech t'aplhuqu'e ti nachey papi napu ôcjeclôy chiyictsôyan atesha. Meelh ti 

yameyshi ts'ivee pan yie', 

17pa ve'lha lhpa yit'esh: —¡Pa yijô Yinvacle! Anôque ôcjeclô yivaatsha shta ve'lha ja 

jôvelh'ôcji jpôyich, yivaatsha tsicavat'ajôcji jan jôvelh'ôcji jpôyich lha lhech. 

18Vooy ti pu'janach'e java nalhus ti tsicavat'aj, pa nicavat'aj vitsha anôque. 

Yampu'elh'e ja jôvelh'ôcji. Ampapu caelhchaa ca vena nitôôlhshi ti jôvelh'ôcji ja 

jpôyich. 

19Taj ti ve'lha ja tulh ti vaf ca lhaôs anôque, lhayaash ti yijoqu'een. 

20Pa lhechesh pa nitshaam t'e ti jonshajesh pa yalhan'e pa jamô', pa t'acumeyyivocji t'e 

na yaôs ti yijônlhavcop, pa yijônyijop ca lhaôs vaf. 

21Vooy ti claafnalhu ti janeetsham jaspa jafitsjantaj ja yaôs, pa ja'van ti p'alha ti vaf. 

Pa meelh ti nôôclhashi ja nalhu, pa jovalhsha'ne pa nilhechayam ja yaôs jan 

tsicavat'ajesh. 

22Lhap'elh pa yit'esh: —Am, na yaôs mônlha vooy ca natsôt'ajesh vaf. Taj ti lhpa 

vatjutsa' pa yicuulh: —Am, ca aôs vaf, vooy na yaôs mônlha. Nôque lhjunash ts'ivee 

ti na'sheshvanôcji ti yiesh'e t'ajuyish pa lhcaanvacle. 

23Pa lhechesh pa yaychavalhjop'in pa lhcaanvacle: “Ana yit'esha na lhaôs ti mônlha 

shi' lhan yit'esha an'elh ti vaf ca lhaôs; ¡vooy an'elh yivo'yeshch'ec'oya lha vena 

t'ônashesh!” 

24Pa lhechesh pa tayôjijanesh ti yit'esh: —¡Anchajeelhyi pa clesataj! Meelh ti 

chinchajey pa clesataj pa lhcaanvacle, 

25pa yit'esh ti tayôjijanesh: —At'ovôsshi ca napu'a pava t'iyas na taôvclaj mônlha pa 

ave'lhan'e ts'ivee ca ajutey pava lhch'alhuc. 

26Taj ti lhpa lhamimi pa taôvclaj mônlha pa nijovayemshi pa lhaôs, pa t'alhajop pa 

lhcaanvacle: —¡Jatants'aclan'a! ¡Ca ya aj ca aclôn Yinvacle na taôvclaj mônlha! 

¡Tajulhey ca ajuta anôque ôcjeclô! Taj ti vooy lhôj'elh pa yit'esh: —Tan ca yalhecha 

pa tanca alhecha. ¡Tajulhey ca chincatsônjat! 

27Pa lhechesh pa tculhjanesh pa lhcaanvacle pa tayôjijanesh ti yit'esh: —Ajutelhem 

lhôcôô ôcjeclô na taôvclaj mônlha. Pa ya aj ca aclônelh, lhayaash lhalhech yijô' ti 

lhamimi. 

28Lhacôm'a papi Israel lhavos ti yaya'esh ti isesha'ne pa lhfanishesh pa lhcaanvacle ti 

yisclaneemsha'ne pa t'ôc'ôtsjayash, pa tach'ana ts'ivee pa lhech, lhayaash ti yivanesh 

ts'ivee ti yijutem pa Dios pa lhcajôysha ti yisclaneshch'e ti yivo'yeshch'e. 

1 Reyes 4 

Pa lhanvacleyash pa Salomón 

1Vooy pa Salomón lhcaanvacleeshc'oya lhacôm'a papi Israel lhavos. 

2Vooy papi yôsjat'e t'ajuyish: pa Azarías, lhaôs pa vatcasinô Sadoc; 

3pa Elihoref shi' pa Ahías, lhlces pa Sisa, papi lhech vanqu'isesh pava vaclan; pa 

Josafat, lhaôs pa Ahilud, pa lhech vanqu'iseem pa lhcaanvacle; 

4pa Benaía, lhaôs pa Joiada, lhanvacleesh papi c'afoquelhay; pa Sadoc shi' pa Abiatar, 

papi lhech vatcasinôclesh; 

5Pa Azarías, lhaôs pa Natán, chiyashjatc'oya pap'elh lhanvaclefas; pa Zabud, lhaôs pa 

vatcasinô Natán, pan qu'eeyjenajem pa lhcaanvacle; 

6pa Ahisa, yiclôvalhchiyinesh pa lhajpôyich; shi' pa Adoniram, lhaôs pa Abda, 

tanyôjijayesh pava t'ajuya ti chiyiney. 

7Pa Salomón caajem papi doce yiclôvalhem lhacôm'a papi Israel lhavos, pa 

tanyôjijayesh ti voomey pava suyeshi pa lhcaanvacle shi' pa t'ajôôjam. Papi lhech 

ve'lhee ts'ivee ti yama pa jive'cla ti voomey pava suyeshi ti yicheshch'e pa ve'lha 

nincôôp. 

8Papi lhech doce yiclôvalhchiyinesh: pa Ben-Hur, yiey pava uticuy yi'shi' pa Efraín; 

9pa Ben-Decar, yiey pa Macaz, pa Salbim, pa Bet-semes, pa Elón shi' pa Bet-hanán; 

10pa Ben-Hesed, yiey pa Arubot, yiey shta pa Soco shi' lhacôm'a pa cotsjaat Hefer; 

11pa Ben-Abinadab, yiey pa lhcootsjat pa Dor; lhpa lhch'acfa lhpa lhech Tafat, lhôse 

pa Salomón; 

12pa Baana, lhaôs pa Ahilud, yiey pa Taanac, pa Meguido shi' lhacôm'a pa Bet-seán, 

shalheema pa Saretán, shichaam pa yie'jop pa Jezreel, tôlh'e' pa Bet-seán pa yamey pa 

Abel-mehola, tavay'apee pa Jocmeam; 

13pa Ben-Geber, yiey pa Ramat yi'shi' pa Galaad, pan tanyôjijayjop pava yitsates yiey 

pa Galaad, yitsôt'ajesh pa Jair, lhaôs pa Manasês, shi' pa cotsjaat Argob, yiey pa 

Basán, pan yie' pava sesenta us'e yitsates chinashclôfjopsha'ne ti chiyijôtjat'esh pa 

clesanilh yucch'e; 

14pa Ahinadab, lhaôs pa Ido, yiey pa Mahanaim; 

15pa Ahimaas, pan lhjaya'esh lhpa Basemat, lhôse pa Salomón, yiey pa Neftalí; 

16pa Baana, lhaôs pa Husai, yiey pa Aser shi' pa Alot; 

17pa Josafat, lhaôs pa Parúa, yiey pa Isacar; 

18pa Simei, lhaôs pa Ela, yiey pa Benjamín; 

19pa Geber, lhaôs pa Uri, yiey pa cotsjaat Gad, lhavtsateyish pa Sehón, lhanvacleesh 

papi amorreos, shi' pa Og, lhanvacleesh pa Basán, Pa caaj shta pa ve'lha ve'lhasham ti 

yiclôvalhem lhacôm'a pa lhavtsateyish. 

Pa lhcajôysha shi' pa iseysha'ne pa Salomón 

20Pa Judá shi' pa Israel aclojam papi vanichifan nichinatsjuulh, jan lhjunash pa josôj ti 

yie' pa lhtacoyish pa tovôc. Pa yaash pa lhôc shi' pa yiyô'ji, pa yaash pa 

lhshamitjayash. 

21Pa Salomón pa lhech ya'sheshchishamc'oya lhacôm'a pa lhanvacleyash ti 

chitôye'shey tôlh'e pa tovôc Éufrates pa yamey pa lhavtsateyish papi filisteos pa 

yamey shta pa yôj'esha'ne pa Egipto, papi lhech yine'mey pa t'ajuya pa vatvacleyash ti 

ya'chajshicham ts'ivee pa Salomón ti jôjjeclay mônlha. 

22Pa vatôc t'ajuyaan pa ve'lha nalhu chiyjuyjata pa Salomón pa lhech pa treinta pava 

lhashiyisesh climshi isshi' shi' pa sesenta lhashiyisesh ti vanaclafjanesh climshi, 

23napu'nôjesh pava vôcôc jayanjas yilhavunsha'ne shi' pava veinte jayanjas 

nivatôclôyaesh, shi' pava cien tashinshtas, pa nichinatsjuulh pava ôjtinjas, pava 

tashinshas shi' pava tashinshtatas shi' pava ôjôclôs yôtes. 

24Lhayaash pa Salomón ti lhanvacleesh lhacôm'a yiey pa cotsjaat nuutch'ejulh pa 

Éufrates, tôlh'e' pa Tifsa pa yamey pa Gaza, pa yaash'apee lhacôm'a papi 

lhcaanvacles'e pa lhech'e cotsjaat, pa caaj'e pa vatpiiyash lhacôm'a pa cotsjaat 

nashch'e lhavôôj.  

25Ti jôjjeclay mônlha pa Salomón vooy papi tsitenas'e pa Judá shi' pa Israel tôlh'e' pa 

Dan pa yamey pa Berseba, pa tan'ate ts'ivee yiôcji pa lhavôtjayetachat shi' lhpa 

higoyuc. 

26Pa Salomón caajem shta pava cuatro mil yijpôychiyan'e pava cuvôyu t'ajuya pava 

lhcaletas, shi' papi doce mil c'afoquelhay cuvôyuyjas. 

27Papi yiclôvalhchiyinesh apis ti yit'eshe'ma ca nanchajey'in pava suyshemshi ti 

yameyjop pa jive'cla t'ajuya pa lhcaanvacle Salomón shi' pa t'ajôôjamsha'ne, pa 

jôtaney ti ampa ca ameemc'oya. 

28Pa yuyjateshvanôcji ti yicheney'in pava cebada shi' pava yiteej t'ajuya pava cuvôyu 

shi' pava yaquisetes ti yan'apeejop'in.  

29Pa Dios yijutem pa Salomón pa uj lhtôycheyash shi' pa lhcajôysha pa ya'shesh pava 

yitôyc'oya pan lhjunash pa josôj yie' pa lhtacoyish pa tovôc, 

30pa ya'sheshchisham pa lhtôycheyash pa Salomón ti yam'apee papi Egipto lhavos shi' 

papi lhum'ôcjinuc lhavos. 

31Pa ya'shesh pa yitô'yish pa nive'lhaa pa nivacle ca lhjunasheeshjulh: pa 

ya'sheshc'oya pa yitô'yish pa Etán, lhô'sesh pa Zera, shi' pa Hemán, pa Calcol shi' pa 

Darda, lhcles pa Mahol. Pa lhneyajesh yam'apee lhacôm'a papi vatachifas t'afaych'e 

lhavôôj. 

32Pa nifac pava tres mil lhcajôyshivos, pa vanqu'isesh shta pava mil cinco ti 

vôntôyitesh ti t'acjayesh. 

33Pa yasinôqui shta pa lhjunash pava aacjuy shi' pava chiycôvjiyanch'e, tôlhesh'e pava 

shintincutacuy yiey pa Líbano pa yamja pa t'aclôôc ti tôlh'e pava jpôyjey lhavjôych'e; 

pa yasinôqui shta pava yaquisetes, pava ôjôclôs, pava t'ôta'yesh pa t'oot shi' pava 

sajech. 

34Pa lhacôm'a papi vatachifas shi' papi lhcaanvaclesesh na cotsjaat pan yie' ts'ivee ti 

tpeeycheyesh ti yasinôqui pa lhtôycheyash pa Salomón pa nachey'in papi nivacle ti 

tach'ansha.  

Vatpeya'elh pa Salomón pa Hiram, lhanvacle pa Tiro 
(2 Cr 2.1-18) 

1 Reyes 5 

1Meelh pa Hiram, lhanvacleesh pa Tiro, ti yaya'esh ti chiyanshi' ti lhcaanvacleesh pa 

Salomón ti nicôyôjam pa lhtata David, pa lhech yichenshi papi lhchenjasesh, lhayaash 

ti yajatesh ti lhc'utsfaesh pa Hiram pa David. 

2Pa lhechesh pa vancachenjaney pa Salomón ti yit'eshey pa Hiram: 

3“Apis ti natô'ya ca tata David ti sasemjop ti yisnatesh pa lhishjanjavat pa 

Lhcaanvacle lh'Dios, tôlh'ejop ti aclojesh ja vatvatclônjayasha japi nashch'e lhavôôj, 

yamjey pa Lhcaanvacle ti yachajemshicham japi nilhc'utsfasa. 

4Taj ti vooy nôqueesh pa Lhcaanvacle yi'Dios pa nijutyam ti javômjatemshi lhacôm'a 

jap'elh, pa ameelhyam papi niyc'utsfasaelh pa ama shta pava tavijataych'esha'ne. 

5Pa nôque tôlh'ejop ti jaychavalha ti jasnatshem pa lhishjanjavat pa Lhcaanvacle 

yi'Dios, jan lhjunash ti chinfacleem lhapesh ca tata David, ti yit'esha na lhaôs, nan 

nicôyôjesh pa lhanvacleyash, na lhech pa nasnatshem pa ve'lha lhishjanjavat ca 

chinôclôjeshey. 

6Pa ayôjijanesh ca chint'ovôsch'eyam java shintincutacuy yiey ja Líbano. Vooy japi 

yicavos yefenesh jayu papi natsôt'ajesh acavos, pa vooy yivaatsha jashayan'am jayu 

pa ca aalhtajesh'yi ti lhca'nalhu'esh papi acavos. Lhayaash avaatsha ti natô'ya jô ti 

nive'lhaa yivaatsheelh papu ca nitô'yish ti yit'ovôsch'e pava yeclôy nan lhjunash japi 

sidonios.”  

7Meelh ti yipe'yach'e pa Hiram pava nifac pa Salomón, pa uj ti yic'usinat'in pa 

tônesh'in: “¡Chiy'isinatey nôqueesh pa Lhcaanvacle, lhayaash ti yijutem lhapesh ca 

David ja lhaôs uj ti tcajôyshay pa jaspa yiclôvalh napuque aclojam lhtachifas!” 

8Pa nijooylha pa Hiram ti yicheney ti yit'eshey pa Salomón: “Jaycumesh'ajulh na 

lhanfacyam ti lhanchenyiy pa c'ôfisjatch'eam jayu nan lht'a'lheshyi pava yeclôy 

shintincutacuy shi' pav'elh pitesch'e lhey pino. 

9Japi yicavos pa nu'eyfach'eeen jayu yiey ja Líbano lhavôj'e ja tovôc. Pa lhech 

nitô'lhesh'e ca nôcfashaamsha'ne pa nicha'jey pacham pa namjey yiey jan 

lhetôn'e'yam. Pa lhech ninuqueeshamsha'ne pava vanôôcfashamsha'ne, pa vooy 

avaatsha pa achaaj jayu pava yeclôy. Vooy avaatsha nitôlh'a ca ôfisjach'eyam pava jen 

vatcôs t'ajuya napi yicavos yiey na yijpôyich.” 

10Pa lhech t'aplhuqu'e pa Hiram ti yijutem pa Salomón lhacôm'a pava yeclôy 

shintincutacuy shi' pava pitesch'e lhey pino pavan yen. 

11Vooy pa Salomón pa yicheney pa Hiram pa vatcôs t'ajuya papi lhcavos yiey pa 

lhajpôyich: cuatro millones cuatrocientos mil kilos pa trigo shi' pava cuatro mil 

cuatrocientos litros pa lhape' tô'lha pava olivas. Cavôque yijutey'in pa Salomón ti 

ve'lha pa yincôôp pa Hiram. 

12Lhech lhjunash ti yijutey pa Lhcaanvacle pa Salomón pa lhcajôysha pan lhjunash ti 

nifaclem. Jô'tajesh pa Hiram shi' pa Salomón ti yisnatshelh pa vatpeya'shelh, ti caaj pa 

lhasclanjayashvatjulh ts'ivee. 

13Pa lhechesh pa lhcaanvacle Salomón ti yivaclhitshamjop pa lhfanishesh pa 

lhcumjayash ti tanyôjijayjop lhacôm'a papi Israel lhavos. Pa lhech lhfanishesh ti 

tayelhvane papi treinta mil nivacle. 

14Papi lhech ti yicheney'in pa Líbano ti yuyeshvanôcjiin ts'ivee ti jive'claesh pa diez 

mil papi nivacle pa t'ajôôjjop'in. Nôque lhfanishesh papuque nivacle ti ve'lha jive'cla ti 

yie'in pa Líbano pa napu'in pava jive'clas ti yie' ts'ivee pava lhajpôyjey. Vooy pa 

chiyclôvalhchiyinesh pa vatcumjat chitayôjijanesh lhech pa Adoniram. 

15Pa Salomón caajem shta papi setenta mil yichajchiyinesh'in, pa ochenta mil papi 

yoflhitsha'ne pava utes yiey lhpa utiyuc. 

16pa amjop papi tres mil trescientos chiyclôvalhchiyinesh papi vatcumjayash lhavos. 

17Pa lhcaanvacle pa tayôjijanesh ti chinchaaj pava us utes isis shi' pava chiyisnatesh 

pava utes ti lhtatsuqu'esh pa vatishjanjavat. 

18Papi yitsôt'ajesh pa Salomón jpôyjey lhavos shi' pa Hiram shi' papi lhchifas tô'lha pa 

Gebal, yisclanvatshamjop pava yeclôy shi' pava chiyisnatesh utes t'ajuya ti chiyan'e' 

pa vatishjanjavat. 

Pa Salomón yisnatesh pa uj vatishjanjavat 
(2 Cr 3.1-14) 

1 Reyes 6 

1Tôlhesh'e pa Salomón ti yisnatesh pa lhishjanjavat pa Lhcaanvacle ti yichatjulheyshi 

pa yincôôp ti lhanvacleesh papi Israel lhavos, pa napu'eyshi jive'cla (lhey Ziv). Pan 

t'aplhuqu'e ti cuatrocientos ochenta pava yincôpesch'e ti tay'een papi Israel lhavos pa 

cotsjaat Egipto. 

2Pa vatishjanjavat pan yisnatesh pa lhcaanvacle Salomón t'ajuya pa Lhcaanvacle 

veintisiete pa lhavôôj, yichatjulhyama pa lhjuc'ach'e, pa pu'jana shi' pa lhch'alhu'esh 

pa t'aplhuquishaam. 

3Chiyan'e' shta pa yiey pa t'ajuyish'e pa vatishjanjavat pa chiyitsjuulhshi pa 

yichatjulhyama pa lhavôôj lhavôôjjulh pan lhjuc'ach'e pa vatishjanjavat, pa yichatjulh 

shi' pa lhch'alhu'esh pa lhavôôj pa jpôyich'esh. 

4Pa Salomón yisnateshjop pa vatishjanjavat pava vatovôlhjavtesesh ti chiyijôtjatesh. 

5Pa yisnateshjop shta pa ve'lha yu'ja chiyamjatjulh pa vatashclôfech'eshjop pa jpôyich 

pa yijuyjatjulh pava vatashclôfjes yamjop pa vatishjanjavat, pa yamjop pa tasham 

lhcachivatshi lhtôvash shi' pa t'ôyish'e lhtôvash. Pa yisnatesh pava lhtôvjasesh ti 

yamjop. 

6Vooy pa yitsemajjulh pa yu'eshjulh pa napu'ji pa lhavôôj shi' pava veinticinco 

centímetros pa lhjuc'ach'e; vooy pa yitsemajshi lhcaavju pa napu'ji pa lhavôôj shi' 

pava setenta centímetros; vooy lhpa pitej yitsemaj pa pu'janashi pa lhavôôj shi' pava 

quince centímetros. Vooy pa fach'ee pa chiyitsjuulhshijop pa vatishjanjavat pa jaspa 

chiyan'e' pava vanichevashch'e pa tanca namjulh pa vatashclôfech'esh. 

7Ti chiyisnatesh pa vatishjanjavat pa chiyvacliteshjop lhacôm'a ti 

chiyajulhjatshamsha'ne tatsha pava utes, pa nôque lhjunash ti chiyan'e' pa ampa ca 

chinpeya'ey pa vatishjanjavat pava tajôyshech shi' pav'elh clesanlhiy ti 

chiycheneshjop. 

8Pa lhashiesh pa lhavôj'e pa chiytsemaaj yiey pa lhfayishey pa vatishjanjavat; t'ajuya 

ti chiycheychisham pa lhcachivatshi lhtôvash shi' pa pu'janaeyshi caaj pa t'ajuya ti 

vatvôt'esh chama'esh. 

9Meelh ti yivaclhitch'e pa Salomón ti yisnatesh pa vatishjanjavat pa yinesh ts'ivee 

pava yip'ooj'e pava vanichevashch'e shintincutacuy. 

10Yivaclhit shta pava t'afaych'e lhavôôj pa vatishjanjavat lhtôvjôyesh, pava napu'ji shi' 

pava veinticinco centímetros pa t'aplhuquishaam pa yamjatjulh pa vatashclôfech'esh 

pa vatishjanjavat shi' pava vanichevashch'e yeclôy shintincutacuy. 

11Pa lhechesh pa Lhcaanvacle pa yiyôjieyshicham pa Salomón ti yit'esh: 

12“Ti lhavaclhit na vatishjanjavat ti lhasnatesh jen ti jayeesh'am, ca ajulhjatajey nava 

yifanishyivach shi' nava javaclhitsham shi' ca ôfisjatajcheyam lhacôm'a nava 

yiyôjijates ca anajulhjatajsham nava lhech, pa c'ôfisjatch'eam jayu nava yifacjes ti 

jasnatshem ca atata David, ca lhech afanishtaja'avach, 

13pa jôvji' jayu napi Israel lhavos, pa tan jayu ca yayjop ti yichifasesh napi Israel 

lhavos.” 

14Pa yivaclhitesh pa Salomón ti yisnatesh pa vatishjanjavat. 

15Pa yip'o'e ts'ivee pava tasham yeclôy shintincutacuy. Pa yip'o'e pava yeclôy 

chishamnee pava shichaam, vooy pa cotsjat'e pa yip'o'e pava yeclôy pitesch'e t'un. 

16Pa yip'o'e shta pa chishamnee pa shichaam pava yeclôy shintincutacuy yiey pa 

camamey pava yichatjulhyama lhavôôj t'ôyish'e pa vatishjanjavat, pa yisclan'ec'oya ti 

yijuyjata ti Is'ôcji Lhtôvash. 

17Vooy peelh lhtôvashesh pa vatishjanjavat pan yie' t'ajuyish pa Is'ôcji Lhtôvash pa 

dieciocho pa lhavôôj. 

18Pa chiyinesh ts'ivee pa tasham pa vatishjanjavat pava yeclôy shintincutacuy pava 

lhavôsesh shi' pava lhayesh. Lhacôm'a pava lhech yeclôy pa ninôcleyshi pava utes. 

19Pa Salomón yisclan'ec'oya pa Is'ôcji Lhtôvash pa vatishjanjavat, ti lhech yan'e' lhpa 

vatcaquicletôshi yeclônilh yitsôt'ajesh pa Lhcaanvacle. 

20Pa lhech tasham pa Is'ôcji Lhtôvash yitsjuulhshi pa yichatjulhyama pa lhavôôj 

yichatjulhyama shta pa lhjuc'ach'e, pa nôquee pa yichatjulhyama pa t'aplhuquishaam. 

Yie' t'ajuyish pa Is'ôcji Lhtôvash pa yisnatesh pa Salomón pa itôvat'esh pava 

shintincutacuy pa yip'aclaneshch'e pa clesanilh cojiyaj. 

21Pa yip'aclaneshch'e shta pa tsi'sha clesanilh cojiyaj pa tasham pa vatishjanjavat shi' 

pa Is'ôcji Lhtôvash, pa yan'e' t'ajuyish pa lhech pava calenasesh cojiyaj clesanilh. 

22Pa lhech lhfanishesh ti yip'aclaneshch'e lhacôm'a pa clesanilh cojiyaj pa 

vatishjanjavat, pa lhech lhfanishesh shta pa itôvat'esh yiey t'ajuyish pa Is'ôcji 

Lhtôvash., 

23Yisnateshjop shta pava napu' yeclôy tô'lha pa olivo yijôney pa ángel t'ajuya pa 

Is'ôcji Lhtôvash. Pa ve'lha ts'ivee ti yichatjulh nôquee pa lhch'alhu'esh pa lhavjôych'e, 

24pa vooy pava lhafasesh pa ve'lhee ts'ivee ti napu' metros nôquee pa veinticinco 

centímetros pa lhavjôych'e. Pa nôque lhjunash ti yamjulh pava lhafasesh pav'elh pa 

yichatjulh metros nôquee pa lhch'alhu'esh pa t'aplhucvatjulh ts'ivee. 

25Pava lhech napu' chiyjônch'e pa ángel pa lhavjôych'evatjulh ts'ivee; pava lhech 

chiyinpunatva'ne ti chiyitsjuulhshi pa yichatjulh metros nôquee pa lhch'alhu'esh pa 

lhjunashch'e vatjulh shta. 

26Shi' shta pa t'aplhuquishaam pa yichatjulh metros nôquee pa lhch'alhu'esh. 

27Pa yan'e' pa Salomón pa Is'ôcji Lhtôvash pa vatishjanjavat. Pava lhech chiyjôney pa 

ángel pa yôclôjquishamch'e pava lhafas, pa ve'lha ts'ivee ti yamjata pa jpôyich pava 

lhafas, pa yamjatjulh pava napu' lhpa yi'shi' lhcaavju pava lhafas yiey pa 

lhcachivat'eshi pa Is'ôcji Lhtôvash. 

28Pa nijooylha ti yip'aclaneshch'e pa Salomón pa clesanilh cojiyaj pava lhech napu' 

chiyjônch'e pa ángel. 

29Pa lhacôm'a pa tasham shi' pa fach'ee pa vatishjanjavat ti yisnateshjop pava 

yijônch'e pa ángel shi' pava ftsuuc shi' pava lhavôs. 

30Pa yip'aclaneshch'e shta pa clesanilh cojiyaj pa cotsjat'e pa tasham shi' pa fach'ee pa 

vatishjanjavat. 

31Yiey pa chiyuy'ejop'in pa Is'ôcji Lhtôvash pa yisnatesh pava lhashivosesh pava 

yeclôy olivo, pa yisnateshjop pava yitsemaj ve'lhanôjesh pava t'afcato'clesh. 

32Pava lhech napu' lhashiclesh pava yeclôy olivo pa chiyisnateshjop pava chiyjônch'e 

pa ángel shi' pava ftsuuc shi' pava lhavôs; pa nijooylha ti chiyp'aclaneshch'e lhacôm'a 

pava clesanilh cojiyaj. 

33Yiey pa chiyuy'ejop'in pa lhtôvash lhcachivatshi pa vatishjanjavat pa yisnatesh pava 

yitsemaj pava yeclôy olivo pa lhjuc'acshivatjulh pava yichatjulh. 

34Pava napu' lhap'otosesh pa lhashi lhech pava yeclôy lhey pino, pava lhech napu' 

chinc'ateyvatjuulh. 

35Pa yisnatesh ti yinesh pava yijôney pa ángel shi' pa ftsuuc shi' pava lhavôs, pa 

nijooylha ti yip'aclaneshch'e pava lhech pa clesanilh cojiyaj. 

36Pa yisnateshjop shta pa tasham lhtôvashesh pava pu'jana lhnôyshayesh pava 

chiyisnatesh utes shi' pa ve'lha lhnôyishesh pava yeclôy shintincutacuy.  

37Vooy ti yichatjulhesh pava lhnincôpesesh ti lhcaanvacleesh pa Salomón pa jive'cla 

lhey Ziv, pa chiyijôtjatesh pa utes lhamôôc pa lhtatsuc pa vatishjanjavat yitsôt'ajesh pa 

Lhcaanvacle. 

38Vooy ti once pava lhnincôpesesh ti lhcaanvacleesh pa Salomón, pa jive'cla lhey Bul 

ti pu'janayama pava jive'clas pa yincôôp pa yivaclhiteshch'e lhacôm'a pa 

vatishjanjavat, pa tifvatap'e lhacôm'a pava yôyinch'ejop. Pa napu'yama pava yincôpes 

ti yivaclhit pa Salomón pa vatishjanjavat. 

1 Reyes 7 

Pav'elh yisnateshch'e pa Salomón 

1Pa Salomón yisnatesh pa yitsôt'ajesh lhajpôyich, pa yivaclhteshch'e lhacôm'a pava 

trece nincôpes. 

2Pa yisnatesh shta pa is jpôyich lhqueyesh “Lhaviyta pa Líbano”, pa lhech cuarenta y 

cinco metros pa lhavôôj, pa veintidós shi' pa lhch'alhu'esh pa lhjuc'ach'e, shi' pa trece 

nôquee pa lhch'alhu'esh pa t'aplhuquishaam, pa chiyiyitsjatesh'e pava 

yichatjulheshch'e vantsemajc'oya pava shintincutacuy, pa chiyan'apee pava 

jpôychiyteyesh pava shintincutacuy. 

3Pava lhech jpôychiytiyesh chishamnee cuarenta y cinco ti chiycatsônjat pa pu'janaesh 

pa quince ts'ivee pat'ajôôj, pa yiyitsjat'e pava vantsemajc'oya. Pava lhech 

jpôychiyteyesh chiyan'apee pava shintincutacuy. 

4Pa pu'janaeshch'e pava vatovalhjavtes ti pu'jana'e ts'ivee pa caaj pava yiey t'ajuyish 

pav'elh. 

5Lhacôm'a pava lhashivos shi' pava vatovalhjavtes pa lhjuc'acshivatjulh ti yiey 

t'ajuyish pav'elh, yiey pava lhcaavjucleshvane pava pu'janaesh. 

6Pa yisnatesh shta pa Lhtôvashesh pava Vantsemajc'oya, pa veintidós metros nôquee 

pa lhch'alhu'esh pa lhavjôy pa trece metros nôquee pa lhch'alhu'esh pa lhjuc'ach'e. Pa 

yie't'ajuyish peelh lhtôvashesh pava vantsemajc'oya shi' pa lhôtôj'e. 

7Pa yisnatesh shta pa lhtôvash t'ajuya ti Lhc'ovat'esh, ja't'ajesha Lhtôvash t'ajuya ti 

Vancacaasclanch'e, pa lhech yiesh'e ti yisclanch'e papu, pa lhech yan'e' pava 

shintincutacuy yiey pa chishamnee shi' pa shichaam. 

8Pa is jpôyich pan yie' pa Salomón, caaj pa clayôych'e yiey t'ôyiish, pa caaj pa ve'lha 

lhtôvash lhjunashjulh shta ti chiyisnatesh. Shi' pa lhajpôyich ti yisnatesh t'ajuya lhpa 

lhôse pa faraón ti lhjaya'esh, caaj shta pa lhtôvash pa yijônch'e. 

9Lhacôm'a pava lhech chiyisnatesh tôlh'e' pava lhtascuyesh pa yamjey pa chishamnee, 

tôlh'e' shta pa t'ajuyish'e pa yamjey pa clayôych'e c'atsajey, pava lhech chiyinesh pava 

utes isis ti chiyt'ovôseshisha'ne pa tsevtech'e, pa lhech lhanfanash pa fach'ee shi' pa 

tasham. 

10Pava lhtascuyesh lhech shta pava isis utes shi' ti us, caaj pava yichatjulh metros 

nôquee pa lhch'alhu'esh, shi' pav'elh pu'jana metros nôquee pava sesenta centímetros. 

11Vooy shta pa chishamnee chiyisnateshjop pava isis utes ti chiyitsjuulhshijop, shi' 

pava yeclôy shintincutacuy. 

12Vooy pa lhavôjqu'e pa ujey clayôych'e pa caaj pava pu'janaeshch'e pava utes pa 

ve'lhee ts'ivee pava jpôychiteyesh pava shintincutacuy, pa lhech lhjunash yiey pa 

tasham yiey shta pa t'ajuyshi pa lhashi pa lhishjanjavat pa Lhcaanvacle.  

Pa Salomón vatculheshelhvatjulh pa Hiram 
(2 Cr 2.13-14; 3.15-17) 

13Pa lhcaanvacle Salomón tayôjijanesh ca chinanchajey pa tôlh'e' pa Tiro pa Hiram, 

14pa lhech lhaôs lhpa ôsch'acche yiey pa tc'a'sham pa Neftalí, vooy pa lhtata tô'lha pa 

Tiro, yitô'yish ti lhcumjayashesh pa clesanilh yucch'e. Pa Hiram c'ôôjlheem pa ti 

yaychavalhey shi' ti yitô'yish pa ti t'acu'mesh'in ti yisnatesh pa clesanilh yucch'e. Pa 

nôque lhjunash ti yicheyshi pa lhcaanvacle Salomón pa yisnatshem lhacôm'a pa 

lhcumjayashem'in. 

15Pa yisnatesh pava napu' vantsemajch'e pa clesanilh yucch'e pa pu'janayama metros 

pa t'aplhucquisham ti yitsjuulhshi shi' ti ve'lhanôjesh metros nôquee pa lhch'alhu'esh 

pa lhjuc'acshivatjulh ti yichamayan. 

16Pa yisnatesh shta pava napu' yiney lhôtôj pa clesanilh yucch'e ti yan'e' pa 

chishamnee pava vantsemajc'oya. Pa t'aplhuqisham pava yan'e' lhôtôj pa napu' metros 

nôquee pava veinticinco cnetímetros. 

17Pa yisnatesh shta pava napu' clesanlhiy s'chatitanlhiyesh ti nôyôjvatshisha'ne t'ajuya 

pava lhôtôj'e yiey pa chishamnee pava vantsemajc'oya: pa ve'lhee ts'ivee pa 

s'chatitanilh yiey pa lhôtôj'e. 

18Yisnateshjop shta pava napu'eshch'e lhanquey granadas ti yifayjatjop pa 

s'chatitanilhesh ti yip'ooj'apee pava lhôtôj'e pava yitsemajc'oya. Pa lhech 

lhfanisheshvatjuulh pava napu' lhôtôj'e. 

19Pava napu' lhôtôj'e pava vantsemajc'oya pa lhech ti yitsjuulhshi pa eshey ca 

nameyshi pa napu' metros ti lhjunashjulh pava lhavôs. 

20Yiey pa lhôtôj'e pa chishamnee pa yive'lhan'e ts'ivee ti yifayjatjop ti yifc'atsaney ti 

clamam'in pa yu'ja pa s'chatitanilh pava doscientos lhanquey granadas ti napu'eshch'e. 

21Pa Hiram pa yitsemaj'e pava lhech yiey pa lhashi'esh pa vatishjanjavat. Meelh ti 

lhech yitsemaj'e lhpa ve'lha yiey lhfayishey pa lhqueyesh Jaquín, vooy lhpa 

vantsemaaj yiey lhch'amiyish pa lhqueyesh Boaz. 

22Vooy pa chishamnee pava vantsemajch'e lhech yan'e pa lhavô'esh. Nôque lhjunash 

ti yivaclhitesh pa lhcumjayash'e pava vantsemajch'e. 

Pava chiyinesh pa vatishjanjavat 
(2 Cr 4.1-5) 

23Pa Hiram pa yinjooylhajat ti yisnatesh lhpa c'atsajshi pa clesanilh yucch'e t'ajuya pa 

yinôôt. Lhpa lhech chamashi pa yitsjuulhshi ti cuatro metros nôquee pa lhch'alhu'esh 

pa lhavôjqu'e. Vooy pa t'aplhuquisham pa napu' metros nôquee pava veinticinco 

centímetros, shi' pa lhjuc'ashi pa trece metros nôquee pa lhch'alhu'esh. 

24Yiôcji pa lhavôjqu'e ti yamjop, ti yisnateshjop pava napu'eshch'e yijôney ti lhay, pa 

napu'nôjesh pava cuarenta y cinco centímetros, ti yiesh pan yie' lhpa c'atsajshi. 

25Pa chiyan'apee ts'ivee pava doce vôcôclesh jayanjas pa clesanilh yucch'e, pa pu'jana 

pava lhech ti chiyovalhjatey pa fchenajjulh, pav'elh pu'jana pa fiyatjulh, pa pu'jana 

pava yiey pa lhum'ôcjinucjulh shi' pav'elh pu'jana yiey pa nuutch'ejulh. Pava lhcaclôy 

nijooylha pa yamtasham ts'ivee ti chiyan'apee lhpa c'atsajshi. 

26Pa lhp'ajaviniyashch'e pa c'atsajshi pava pu'janayama centímetros; pa lhavôjqu'e 

yijônch'e pa vat'iyôjatshiyesh pa ve'lha lhavô, pa tajulhsham lhpa lhech pa cuarenta y 

cuatro mil litros pa yinôôt. 

27Pa yisnateshjop shta pava napu'nôjesh lhch'ito'clesh pa clesanilh yucch'e, pa ve'lhee 

ts'ivee pa ve'lha metro nôquee ochenta centímetros pa lhavjôy, pa lhech lhjunash shta 

pa lhjuc'ach'e ti ve'lha metro nôquee pa treinta y cinco centímetros pa t'aplhuquisham. 

28Pava lhch'ito'clesh nôque lhanfanash: caaj pava chiynesh ts'ivee pava 

vatcaquicletôshiyisesh, 

29pava lhech yiesh ts'ivee pava chiyjônch'e pava jump'uvalhjetas, pava vôcôc 

jayanjasesh shi' pava tafaaysha'ne. Yi'apee ts'ivee shi' ti yi'ôcji pava vôcôclesh shi' 

pava jump'uvalhjetasesh pava chiy'isinatesh pava chitiych'e'. 

30Ve'lhee ts'ivee pava lhch'ito'clesh pava yichatjulh lhcaclôsesh pa clesanilh yucch'e 

shi' pa chiyuyjatch'e pa clesanilh yucch'e shta. Yiey pava yichatjulh lhaco'clesh lhpa 

lhch'ito'clesh ti yi'ôcji lhpa c'atsajshi pava chiyiyitsjatesh'e pa clesnilh yucch'e ti 

ve'lhee ts'ivee pava chitiych'e'. 

31Pa lhashi'esh lhpa c'atsajshi yich'e' tasham lhpa chama ti namfach'ee pa cuarenta y 

cinco centímetros pa lhavôôji. Pa lhashi'esh pa chamashi pa caaj pa chiyiyitsjatesh pa 

sesenta y ocho centímetros pa t'aplhuquisham. Chiycôt'at'e shta pa lhashi'esh pava 

chiyisnateshjop nichamaa pa lhavjôyin ti lhavjôych'evatjulh. 

32Pava yichatjulh lhcaclôsesh yi'ôcji pava lhcaquicletôshiyisesh shi' pava 

chiyuyjatch'e pava lhcaclôsesh ti yiyitsjat pava lhch'itô'clesh. Vooy pa 

tc'acchishamch'e pava lhcaclôsesh pa sesenta y ocho centímetros, 

33ti chiyjôney pava caletas lhcaclôs, pava yiey pa chiyuyjatch'e, pa chama shi' pava 

lhpaschiyesh shi' pava chiychen'apee pava lhcaclôs lhacôm'a pava lhech pa clesanilh 

yucch'e. 

34Pava yichatjulh chiyitsjatesh ti yiesh pava yichatjulh lhôcôclesh pa lhch'ito' 

ve'lhasham pa yie'. 

35Vooy pa chishamnee pan yôj'e' pa lhavôjqu'e pa chama pa veintidós centímetros 

nôquee pa lhch'alhu'esh pa t'aplhuquisham, vooy pava vatcaquicletôshiyisesh ti yiey 

pa chishamnee lhch'ito'esh ve'lhasham pa yie'. 

36Pa Hiram yinesh pava tafaaysha'ne, pava jump'uvalhjetasesh shi' pava ftsuuc yiey 

pava vatcaquicletôshiyisesh yiey pava yicamaminateyc'oya ts'ivee shi' pava chitiych'e' 

ti yamjop. 

37Pa lhech lhjunash ti yisnatesh pava napu'nôjesh lhch'ito'clesh lhacôm'a ti lhavjôych'e 

vatjulh shi' ti lhjunashch'e vatjulh. 

38Pa yisnatesh shta pava napu'nôjesh c'atsasshi pa clesanilh yucch'e. Ve'lhee ts'ivee ti 

ve'lha metro nôquee pa ochenta centímetros, pa tajulhsham pava ochocientos ochenta 

litros, pa ve'lhee ts'ivee ti chiycaatjatjop pava napu'nôjesh lhch'ito'clesh, 

39velhanôjesh pava lhch'ito'lhesh tavayey lhfayish pa vatishjanjavat, vooy pav'elh 

ve'lhanôjesh pa tavayey lhch'amiyish. Vooy lhpa yaash ti c'atsajshi pa tavayey 

lhfayish pa jpôyich yiey pa tavayelh'evatjulh pa fiyat pa lhum'ôcjinuc.  

40Pa Hiram yisnatesha'ne shta pava tôlhôsiy, pava joquitas shi' pava tacfeyis, pa nôque 

lhjunash ti yivaclhiteshem lhacôm'a pa lhcumjayashem'e pa Salomón yiey pa 

lhishjanjavat pa Lhcaanvacle, 

41pa lhech ti yivaclhiteshch'e pava napu' chiytsemajch'e, pava c'atsasch'e ti 

chamashisha'ne yiey pa chishamnee, pava napu' s'chatitanlhiyesh ti yiesh pava 

lhôtôj'e, 

42pava cuatrocientos lhanquey granadas t'ajuya pava napu' s'chatitanlhiyesh yiey pava 

napu'eshch'e pava ve'lhee ts'ivee s'chatitanlhiy pavan chiyinesh pava napu' lhôtôj'e 

chamashisha'ne yiey pa chishamnee pava vantsemajc'oya. 

43Pava napu'nôjesh lhch'ito'clesh shi' pava napu'nôjesh c'atsasch'e ti yi'apee pava 

lhech, 

44vooy lhpa yaash ti c'atsajshi t'ajuya pa yinôôt nôquee pava doce vôcôc jayanjasesh ti 

chiyan'ôcji, 

45nôquee pava tôlhôsiy, pava joquitas shi' pava tacfeyis. Lhacôm'a pavôque 

chiyjuyjata ti yisnatshem pa Hiram pa lhcaanvacle Salomón t'ajuya pa lhishjanjavat pa 

Lhcaanvacle, pa lhech yucch'e yaash ti nôcshi'. 

46Pa lhcaanvacle yisnateshjop lhpa yit'ôlhiyanashi pa josôj yiey pa cotsjaat yi'shi' pa 

Jordán, ti yicaavjuelhvane pa Sucot shi' pa Saretán. 

47Pa yaash pava chiyjuyjata pa clesanilh yucch'e pa tanca lhaach'e pa Salomón ca 

natsjuulhshi. 

48Pa tayôjijanesh shta pa Salomón ca chinasnatesh lhacôm'a pav'elh chiyjuyjata pa 

lhishjanjavat pa Lhcaanvacle: pa itôvat'esh pa clesanilh cojiyaj, pa vattsaccunjavat'esh 

clesanilh cojiyaj ti chiyan'apee pava yucuvec ti chiyvenchatem pa Lhcaanvacle, 

49pava chiyan'e ts'ivee pava itôtas pa clesanilh cojiyaj tsi'sha ti yie' t'ajuyish pa yaash 

ti Is'ôcji Lhtôvash, ve'lhanôjesh pava yiey lhfayish pa ve'lhanôjesh pava yie' 

lhch'amiyish ti chiyisnateshjop pava lhavôsesh pava itôtas shi' pava chiyiccheeshey 

tô'lha pa clesanilh cojiyaj, 

50pava vat'iyôjatshiyis, pava clesac, pava tacfeyis, pava yacutshiyis shi' pava t'ajuya 

fayjoc, pava lhech lhacôm'a pa clesanilh cojiyaj tsi'sha. Shi' shta pava yuych'e pa 

lhashivo pa Is'ôcji Lhtôvash yiey pa tasham pa vatishjanjavat shi' pava lhashivosesh 

pa vatishjanjavat. 

51Meelh ti chiyvaclhiteshem lhacôm'a pava chit'acumem'e pa lhcaanvacle Salomón ti 

tayôjijanesh ti chiyisnatesh pava t'ajuya pa lhishjanjavat pa Lhcaanvacle, vooy pa 

Salomón pa yicha'jey lhacôm'a pava chiyisnatesh pa clesanilh cojiyaj shi' pa clim pa 

lhtata David ti yivenchatem pa Lhcaanvacle, pa yisnateshjop lhpa lhequeschec'oya 

lhacôm'a pava lhcaquicletôy pa lhishjanjavat pa Lhcaanvacle.  

Lhpa vatcaquicletôshi yiclônilh yich'e' pa vatpe'yajat chiychajey pa vatishjanjavat 
(2 Cr 5.2-14) 

1 Reyes 8 

1Pa lhechesh pa Salomón ti yijutsjat ti tayelh'evane pa Jerusalên papi nitaôvclasaesh 

Israel lhavos lhacôm'a papi lhanvaclesesh papi tc'acl'eshamsha'ne shi' papi 

chinôôclhanitajop pat'ajôôjjamsha'ne papi Israel lhavos, ca jaspa nayjat'e lhpa 

lhcaquicletôshi yiclônilh yitsôt'ajesh pa Lhcaanvacle yiey pa yitsaat Sión, lhavtsat'esh 

pa David. 

2Pa nalhu ti vatc'usinatesh'in ti yisnatesh pava lhajpeclevtes, pa jive'cla lhey Etanim, 

pa napu'yama jive'cla pa nincôôp pa tayelhvane lhacôm'a pa lhcaanvacle Salomón 

papi Israel lhavos. 

3Pa yamey'in lhacôm'a papi nitaôvclasaesh Israel lhavos shi' papi vatcasinôc ti yichaaj 

lhpa vatcaquicletôshi yeclônilh 

4pa yayjat'e ts'ivee pa tsha'nuvoesh ti chivatvanelh'e pa Dios shi' lhacôm'a pava 

chiyjuyjata chiyvenchatem pa Dios pava lhech yicha'jesh papi vatcasinôc shi' papi 

levitas. 

5Pa lhcaanvacle Salomón shi' pant'ajô'jam papi lhchifas Israel lhavos papin tayelhvane 

pa lhech, pa yieshelh'e t'ajuyish lhpa vatcaquicletôshi yeclônilh pava lhcufayjatesesh 

tashinshtas shi' pava vôcôc pa acloj pa nisa'jop papu ca natsjuulh. 

6Pa nijooylha ti yan'ôcji papi vatcasinôc lhpa vatcaquicletôshi yeclônilh yitsôt'ajesh pa 

Lhcaanvacle pa vatishjanjavat, pa yamjateyshi pa Is'ôcji Lhtôvash pa yan'ôcji pava 

lhafasesh papi chiyjônch'e pa ángel. 

7Pava lhech yôclôjquisham pava lhafas pan chiyan'e'jop lhpa vatcaquicletôshi 

yeclônilh pa yam'apee shta java chijucjuqu'e t'ajuya ti chiychaaj lhja vatcaquicletôshi. 

8Taj ti pava lhech t'ajuya ti chiyjucjuqu'e pitesch'e pa chiyvaneyshi yiey pa Is'ôcji 

Lhtôvash, taj ti tanca chinvan ti chiyifach'eejop; pa nôque lhjunash ti yamjey 

nôqueesh. 

9Lhpa lhech vatcaquicletôshi yeclônilh pa nit'ôyi'sheey ca nôvqu'e' pava napu' utes 

t'iyas pavan yanch'e' lhapesh pa Moisês ti yiey lhpa Horeb. Pava lhech chiyi'sesh'e pa 

chivatpeya'shelh pa Lhcaanvacle yisnatshem lhapesh papi Israel lhavos ti tay'een 

ts'ivee pa Egipto. , 

10C'oya ti tay'ôcji papi vatcasinôc pa Is'ôcji Lhtôvash, pa yam'apee lhpa vôse' pa 

lhishjanjavat pa Lhcaanvacle. 

11Pa tôllh'ejop lhpa lhech vôse' pa nimônlhaa'ôcji papi vatcasinôc ca natcum'ôcjiin, 

lhayaash ti yamqu'een pa lhasnôycheyash pa Lhcaanvacle pa lhishjanjavat. 

Pa Salomón ti vancavenchatesh pa vatishjanjavat 
(2 Cr 6.1—7.10) 

12Pa lhechesh pa yit'esh pa Salomón: “Avaatsha, Lhcaanvacle, lhteesh ti lhôvji' pa 

tulhitaj. 

13Taj ti vooy yivaatsha jasnatesh'am na vatishjanjavat pa jaspa vi'ôcji, na lhech 

yajateesh jayu ca vi'e'.” 

14Pa nijooylha ti tatvaych'aclajjulh pa lhcaanvacle lhacôm'a papi lhchifas Israel 

lhavos, papin vatsavatjop, pa yit'eshem pa is 

15pa yit'esh: “Chiyôclôjesh pa Lhcaanvacle, lh'Dios napi Israel, ti yôfi'semch'e nan 

nifaclem lhapesh ca tata David ti yit'esha: 

16‘Tôlhesh'e ja nalhu ti yayjat'een napi yichifas Israel lhavos ja Egipto pa nive'lhaa 

papu ca natcuumyiyshi nant'ajôôj napi lhtachifas yiey nôque lhavtsaat Israel lhavos ca 

jaspa nasnatesh pa ve'lha vatishjanjavat nan chiynesh'e na yey. Taj ti javooyshiyitam 

ja David ca jaspa lhanvacleaesh napi yichifas Israel lhavos.’ 

17Vooy ca tata David, yentaj ti yisnatesh pa vatishjanjavat t'ajuya ti chiyôclôjesh pa 

Lhcaanvacle, lh'Dios napi Israel lhavos. 

18Taj ti pa yit'esh pa Lhcaanvacle: ‘Tajulhey ti lhentaj ca asnateshyam pa 

vatishjanjavat; 

19taj ti tan jayu ca alhecha ti lhasnatesh, vooy pa aôs ca nicaajtaj pa lhech pa lhech 

nasnateshyam jayu lhavaatsha pa vatishjanjavat.’  

20“Lhayaash ti yôfisjatch'e pa Lhcaanvacle pa lhfaclech. Yiey jan yit'esh, yivaatsha 

jancayô'jesh jan yie' ca tata David, ti jôv'e'sha'ne ja lhc'o'vatjop napi Israel lhavos, pa 

jasnatshem shta na vatishjanjavat pa Lhcaanvacle lh'Dios napi Israel lhavos. 

21Jô'tajesh ti javenchateshem ja yie' lhja vatcaquicletôshi yeclônilh lhjan yich'e' ja 

chivatpeya'shelh pa Lhcaanvacle ti yisnatshem lhapesh capi catsicchevot ti yayjat'een 

ja Egipto.” 

22Pa nijooylha ti vatsavat'e t'ajuyish pa Salomón pa itôvat'esh yitsôt'ajesh pa 

Lhcaanvacle, ti yiesh'e t'ajuyish lhacôm'a papi lhchifas Israel lhavos, 

t'ajayesheychisham pava lhpôcôtôy pa vôôs, 

23pa yisitsenesh ti yit'esh: “Lhcaanvacle, lh'Dios napi Israel lhavos: nilhecha pa vôôs 

nilhecha shta na cotsjaat ca nôv'e' pa ve'lha Dios nan ajunash avaatsha, ti t'ôfisjatch'e 

ca chivatpeya'esh shi' ti lhnôcliteshem pa acavts'aclayjayash papi yijô' ti 

yamjatlhatsham ti t'acum'am'in. 

24Pa t'ôfisjatem shta na lhanfacleem ca acavo David ca tata, pa lhavelhansham ca 

afanishesh cava aclishay nôque nalhu. 

25Pa nôqueesh shta Lhcaanvacle lh'Dios napi Israel pa ôfisjatem shta nan lhanfacleem 

ca acavo David, ca tata: ca ya aj na ca amajop papi tôlhshaam, ca nitôlh'a ca nôv'e' na 

lhc'o'vatjop napi Israel lhavos, ca lhech lhfanisheesh papi lhcles ca ninujumatsenesha 

pa lhfanishlhavach shi' ca nivatfayjanchititesh ca naôvtaj'e ajuyish yiey jan 

lhfanishlhavach cô lhech ti yifayjanesh. 

26Nôque lhjunash, lh'Dios napi Israel lhavos ca ôfisjatch'e na afaclech nan 

lhasnatshem lhapesh ca tata, ti acavoesh ca David.  

27“Taj ti ¿yijô' t'e pa Dios ti iseemjop ti yie' na cotsjaat? Lhacôm'a ti ampa ca ninashee 

pa vôôs pa ampa ca ôj'e' avaatsha, ¡pa ya'shesh ti shichaam nôque vatishjanjavat ti 

jasnatesh'am! 

28Ya aj ca acavoyeshyijulh Lhcaanvacle, yi'Dios, pa ach'ana na yitants'aclanjayash 

shi' na yalhjayash'a, pa ape'ya na t'ôjôj shi' na t'alhjayash na acavo natsôt'ajesh ti 

yiyôjiesh'ay nôqueesh. 

29Ya aj ca avô'mesh ti lhovalhsha'ne pa nalhu shi' pa tulh nôque vatishjanjavat, nan 

lhteetsha avaatsha ti lhôvjop'in jayu. Ach'ana na t'alhjayash yiey nôque ti yiyôjiesh'ay 

na acavo. 

30Ach'ana nava yalhjates shi' pava t'alhjates napi achifas Israel lhavos ti nôque 

jôveshelh'e ti jaya'lhelh. Ach'aney ti lhôvji' pa vôôs, pa avashanelhyam ca 

avômjatelhch'eyam. , 

31“Ca nicaajtaj papi t'ajuyeshjulh pa'na pa lhavelh, ca nitôyôjijantajesh ti yetônjop 

yiey t'ajuyish na itôvat'esh yiey na vatishjanjavat, 

32pa ach'ana avaatsha yiey pa vôôs, pa acum'e; pa avoyjateshemch'e papi acavos. Pa 

ivalha pan tôlhshaam, pa achaja pa lhech ca ivalha tôlh'ejop pava niysisa 

lhfanishlhavach, pa asclanemch'e pa ampa ca nitô'lheyjop yiey pan lhfanishlhavach pa 

lhech. 

33“Meelh ca naashtaj'apee papi nilhc'utsfasa napi achifas Israel lhavos, ti tôlh'ejop pa 

lhsasch'e ti t'ajuyesh'ajulh, ca napectaj'ay papi lhech pa nôclôjesh na ey, shi' ca 

nit'aalhtaj'ay ti yiey nôque vatishjanjavat, 

34pa ach'ana avaatsha yiey pa vôôs pa avômjatemch'e pa lhsasch'e, pa achajey ja 

cotsjaat jan lhtisesh lhapesh capi lhacchevot. 

35“Ca nicaajtaj ti clôjôj'in shi' ti ampa tsha'nu'a, lhayaash papi lhech lhtachifas ti 

t'ajuyesh'ajulh pa sasch'e, ca nanjooylhatajch'e ti t'alh'a yiey nôque, pa nôclôj na ey, 

shi' ca nitônôychatajesh pa lhsasch'e ti tôlh'ejop ti lhclôyit'apee, 

36pa ach'ana avaatsha ti yiey pa vôôs pa avômjatemch'e pa lhsasch'e papi acavosesh 

napi achifas Israel lhavos, pa eyjatsjanesh pa is nôyish yiey pan t'ajuyshi. Pa acheney 

pa tsha'nu nôque cotsjaat nan lhjutey lhapesh napi achifas ti lhjuyjata. 

37“Meelh ca nicaajtaj'e pa yipcu' na cotsjaat, ja't'ajesha pa vatfamaat, ja't'ajesha ca 

niclôn pa cus pava chiycôvjiyan, ja't'ajesha ca ninam pava tinvos shi' pava fanjay shi' 

pav'elh lhavos; meelh ca natfaytajop papi nilhc'utsfasa nava yivtsateselh ca 

nit'ecletaja, ja't'ajesha pa ca nôv'e' pav'elh tavijatay shi' pava vatayashac, 

38-39pa ach'ana lhacôm'a pa t'alhjayash shi' pava lhfanishlhavach pa ca naôvtaj'e papu, 

ja't'ajesha lhacôm'a napi achifas Israel lhavos. Ca nicaajtajem pava tavijatay shi' ti 

aôytejem ti t'ajayesha pava lhpôcôtôy pa t'alhjayash yiey nôque vatishjanjavat. Pa 

ach'ana avaatsha yiey pa vôôs, pan lhôv'e', pa avashanem ca avômjatemch'e; pa 

ave'lhan'e ts'ivee ca ajulhjatemsham pava lhfanishlhavach, lhayaash ti ave'lha 

lhantôfa'clesh pava tasham shi' pa lhcachi' papi nivacle. 

40Pa nôque lhjunash pa nasclaneshi jayu ts'ivee ca nôôvtaj'e nôque cotsjaat nan lhjutey 

lhapesh capi yicchevot'elh. 

41“Yamsha' pa ve'lha vena tôlhshi' ti nintô'lha napi achifas, tôlh'ejop na ey ti tôlhey pa 

tavujuya cotsjaat 

42pa t'alha yiey nôque vatishjanjavat (pa natpeeycheyesh jayu ti chiyasinôqui na ey ti 

uj shi' ti yaash pa nash'e pa unaj), 

43pa ach'ana avaatsha yiey pa vôôs pan lhôv'e' pa avashanem lhacôm'a pava t'a'lhesh'a, 

ca jaspa nitô'yish'a lhacôm'a napi lhtachifas yiey na cotsjaat pa nasclaneshi ts'ivee 

jayu yiey jan lhfanishlhavach napi achifas Israel lhavos, shi' ca nitôyc'oya ts'ivee na ey 

ti chiyetôn yiey nôque vatishjanjavat ti jasnatesh'am. 

44“Meelh napi achifas ca nôctajey ti vatclôneelhsha'ne papi nilhc'utsfasa pan yie' papi 

ti lhcheney, ti t'a'lhey'ajop pa ti yuy'ejop na yitsaat nan lhavooyshi'atam shi' na 

vatishjanjavat nan jasnatesh'am, 

45pa ach'ana avaatsha ti yiey pa vôôs pa t'alhjayash shi' pa lhtants'aclanjayash'a, pa 

avayemjulh pava tôlhem'ejop ts'ivee. 

46“Pa meelh ca natjuytaj'ajulh ts'ivee, lhayaash ti nive'lhaa papu ca ameesh pa sasch'e, 

pa vooy avaatsha pa anuteem papi lhech pa ajutsham papi nilhc'utsfasa pa jaspa 

lhcumteseesh, pa nichaajsham pa lhcootsjat yiey pa tojey ja't'ajesha pa shalhaa. 

47Yiey pan yie' ts'ivee cotsjaat ti lhancumtesesh ca natpecjatsutaj'ay ca nit'aalhtaj'a 

ts'ivee ca nitôôytajesh lhavne pa sasch'e shi' pa nisa' lhfanishlhavach, 

48ca napecjatsutaj'ay ti tôlhshaam lhacôm'a pava lhcachic shi' pa lhsôc'ôclit ti yi'shi' 

papi nilhc'utsfasa yiey pa lhech cotsjaat ti lhancumtesesh, shi' ca nit'aalhtaj'ay'ajop 

nôque cotsjaat, nan lhjutey papi lhacchevot, shi' na lhavtsaat nan lhatcumeyshijop, shi' 

na vatishjanjavat ti jasnatesh'am, 

49pa ach'ansha avaatsha pa t'alhjayash shi' pava t'alhjanôc'ay yiey pa vôôs, yiey pan 

lhôv'e' avaatsha, pa avayemjulh pava tavijatayem. 

50Pa avômjatemch'e napi achifas pava lhsasch'e ti t'ajuyesh'ajulh, shi' shta lhacôm'a 

pava nint'ujanesh ti t'ajuyesh'ajulh. Pa acu'lhesh pa yie' papi lhancumtesesh ca 

acavts'aclayesh. 

51Lhayaash avaatsha ti achifas ti natsôt'ajesh ti lhayjat'e pa Egipto, jan lhjunash pa 

cotsjatishi ti chiylhôn'e pa clesanilh ti t'i'esh. 

52“Ach'anjulh na t'alhjayash na acavo shi' na lhtants'aclanjayash'a napi achifas Israel 

lhavos. ¡Aspeya'elh, Dios ti jayônelh'ay! 

53Lhayaash avaatsha, Lhcaanvacle, ti lhavenchat ti natsôt'ajesh ti yi'shi' lhacôm'a napi 

lhtachifas yiey na cotsjaat, yiey jan lhteetshem ja acavo Moisês, ti lhayjat'e ja Egipto 

capi yicchevot'elh.” 

54Meelh ti yivaclhitesh pa t'alhjayash pa Salomón shi' pa lhtants'aclanjayasha pa 

Lhcaanvacle, pan yu'janejop t'acjatsuy yiey pa itôvat'esh shi' ti t'ajayesheychisham 

pava lhpôcôtôy pa vôôs, 

55pa netshaam ti vatsavat pa yit'eshem pa is lhacôm'a papi lhtachifas Israel lhavos, pa 

yit'esh ti yisitsenesh: 

56“Chiyôclôjeshey pa Lhcaanvacle, ti yijutsham pa vatpiiyash napi lhchifas Israel 

lhavos, nan lhjunash ti nifaclem lhacôm'a! Lhayaash ti ninteesh ca nivômjatshi ti 

yôfisjatem nava isis lhfacjes javan yisnatshem ja lhcavo Moisês. 

57“Pa nôqueesh, Lhcaanvacle, yi'Dioselh, ca veeelhyijop yivaatsheelh jan ajunashesh 

capi yicchevot'elh ti lhôvjop. Pa ya aj na ca ayelhyijop pa ya aj ca asvômeelh, 

58vooy ca anjuyeshelh'yi nava yicachi'clelh avaatsha pa jaspa jasnatshelh'am lhacôm'a 

pava lhen shi' ca c'ôfisjatelh'am nava ayôjijates shi' java afanish'avach ti 

lhavaclhitsham, ti lhayôjiesha ca nôfisjatch'e capi yicchevot'elh. 

59Cavôque matas jayaalhsha pa Lhcaanvacle yi'Dioselh, pa yajateesh pa lhech ca 

nicaatjat ca shalhaeesha pa nalhu shi' pa tulh, ca jaspa asnatshem pa yivo'yeshch'e na 

acavo shi' napi achifas Israel lhavos, pa ca suytajeeshi pa'na, 

60pa jaspa nantôfaacsha lhacôm'a napi lhtachifas yiey na cotsjaat pa Lhcaanvacle Dios 

ti ampa caelhchaa. 

61Pa lhech lhjunash ca avatvoyjateshch'ec'oya pa Lhcaanvacle cas'Dios, ca 

ôfisjatelhem java lhfanishlhavach shi' ca anc'ashamshem nava lhayôjijates nan 

lhjunash navôque nalhus.” 

62Vooy ti tifesh'e côque pa lhcaanvacle shi' lhacôm'a papi lhchifas pa tcufayem ts'ivee 

pa Lhcaanvacle. 

63Vooy pa Salomón pa tcufayem pa Lhcaanvacle pa veintidós mil pava vôcôc 

jayanjas shi' pava ciento veinte mil tashinshtas, pa tcufayeshjop ti vaniisclaneshch'e. 

Nôque lhjunashch'e pa lhcaanvacle shi' lhacôm'a papi lhchifas Israel lhavos ti 

vatjuteem ts'ivee ti yiey pa lhishjanjavat pa Lhcaanvacle. 

64Pa lhech nalhu ti vatjuteem pa lhcaanvacle pa yiesh'e yiey pa lhcachivat'eshi pa 

t'ajuyish'e pa lhishjanjavat pa Lhcaanvacle. Lhech'e ti tcufayesh pava chiylhônsham 

pava lhcufayjatesesh pava chiycôvjiyan shi' pa lhôtje pava tcufayeshjop ti 

vaniisclaneshch'e, lhayaash pa itôvat'esh clesanilh yiey t'ajuyish pa Lhcaanvacle 

tiqu'in lhavaatsha pa nintajulh'apee pava chiylhônsham pava chitcufa'yesh pava 

chiycôvjiyan shi' pa lhôtje pava chitcufa'yeshjop ti chivaniisclaneshch'e. 

65Pa lhech t'aplhu'a pa Salomón shi' lhacôm'a papi lhchifas Israel lhavos pa aclojjop 

papi nache'shey yiey pa chiyuy'ejop'in pa Hamat pa yamey pa yôj'e' pa tovôc lhaôs 

yiey pa Egipto, pa yisnateshjop pa lhc'usiyashesh'in pava Lhajpeclevtesesh ti 

yôclôjeshey pa Lhcaanvacle yi'Dioselh, shi' paelh vatc'usiyashesh pava napu'yama 

nalhus; pa yamvatsham pava catorce nalhus ti chivatc'usinatesh'in. 

66C'oya ti nalhu pa yicjuesh papi lhchifas, vooy papi lhech pa yit'eshem pa is pa 

lhcaanvacle pa nishamvatsham'in ts'ivee ti vapecley'in pava lhajpôyjey, pa nishamsha 

lhacôm'a pa Lhcaanvacle pan lhfanisheshem pa David ti lhcavo'esh, shi' papi lhchifas 

Israel lhavos. 

Pa Dios yisnatshelhvatjulh pa chivatpeya'esh pa Salomón 
(2 Cr 7.11-22) 

1 Reyes 9 

1Meelh ti yivaclhitesh pa Salomón ti yisnatesh pa lhishjanjavat pa Lhcaanvacle, shi' 

pa yitsôt'ajesh lhajpôyich shi' lhacôm'a pava yen ti yisnateshch'e, 

2pa napu'esh ti tanôclitem pa Lhcaanvacle yiey pan lhjunash ti tanôclitem ti yiey pa 

Gabaón, 

3ti yit'esha: “Apis ti jape'ya na alhjayash shi' na atants'aclanjayash ti lhasnateshyam, ti 

apis ti javatvenchatesh nôque vatishjanjavat nan lhasnatesh ti tanca nivô'mesh ti yie' 

na yey. Yajatesh ti janujumatsenesh jayu pa yamônlhaajop'in jayu nôqueesh. 

4Vooy nôqueesh ca nayôôytajjulh yiey yijuyish jan lhfanishlhavach ja atata David ti 

ampa ca namqu'e pa lhcachi' shi' ti yivo'yeshch'e, pa yisnatesh'in lhacôm'a java 

jayôjiesha shi' ti nequ'ishameshyam nava yiyôjijates shi' jav'elh javaclhitesh 

yiyôjijates, 

5pa qu'iyitsjatesh jayu yajatesh ti lhanvacle'ash napi Israel lhavos, jan lhjunash ti 

janfacleem ja atata David ti jayeetshem ti tanca amac'oya pa ve'lha tôlhelh'atsham 

natsôt'ajeshelh yiey na vatc'ovaat t'ajuya napi Israel lhavos. 

6Taj ti avaatsheelh shi' papi acleselh ca nivatvenchataj yic'oya, shi' ca 

ninôfisjatajayam nava yiyôjijates shi' na yifanishyivach ti jajutey, ca vooytaja ti 

t'acu'mem'in shi' ti yôclôj pav'elh chiydiosiyan, 

7vooy yivaatsha jayjat'e jayu napi Israel lhavos na cotsjaat ti jajutajem, pa jayjat'e jayu 

na yijuyish yiey na vatishjanjavat ti javatvenchatesh. Pa vooy napi Israel lhavos pa 

caaj jayu pa lhanfanash ti yiclôqui jayu lhacôm'a papu ca nôôvtajshi lhtachifas. 

8Vooy nôque vatishjanjavat pa vena lhjunash jayu pa ujesh jayu ca yafalhch'e, pa 

lhacôm'a papu ca ninaashtajop jayu pa nantôyiyjatch'e pa nilhôquiin jayu, pa 

nitôy'ôtsjanesh jayu ta lhayaash ti lhech lhfanisheshem pa Lhcaanvacle nôque cotsjaat 

shi' nôque vatishjanjavat. 

9Pa chinculhesh jayu lhayaash ti yivôôm ts'ivee pa Lhcaanvacle lh'Dios pan yayjat'e 

lhapesh ja Egipto papi lhacchevot, lhayaash ti lhetlhataj ti vaniyitesh ts'ivee ti yôclôj ti 

t'acu'mem'in pav'elh chiydiosiyan; pa lhe'naa pa Lhcaanvacle ti nachey ti yijutem pa 

uj ti niysa' papi lhech.”  

Pav'elh vancacumjat'e pa Salomón 
(2 Cr 8.1-18) 

10T'ônshi' pava veinti nincôpesch'e ti yisnatesh pa Salomón pava napu' jpôyjey, pa 

lhishjanjavat pa Lhcaanvacle shi' pa yitsôt'ajesh lhajpôyich, 

11vooy papi tôlha pa Hiram, lhanvacleesh pa Tiro, ti yijutem pa Salomón pava yeclôy 

shintincutacuy shi' pava lhey pino, shi' lhacôm'a pa clesanilh cojiyaj ti yenem. Vooy 

pa lhcaanvacle Salomón lhavaatsha pa yijutem pa Hiram pava veinte yitsates yiey pa 

cotsjaat Galilea. 

12Taj ti meelh pa Hiram ti yijôchich'e pava yitsates ti yijutem pa Salomón, pa 

ninanshamesh, 

13pa yit'esha: “¿Tam'ey pa lhjunash nava yitsates ti lhanjutaym, avaatsha yivelh?” Pa 

lhe'naa pa lhech cotsjaat pan yie' pava yitsates pa lhqueyesh Cabul, pa lhech lheyesh 

nôqueeshch'e. 

14Vooy pan tc'asham pa clesanilh cojiyaj ti yicheney pa Hiram pa lhcaanvacle 

Salomón, pa tres mil novecientos sesenta kilos. 

15Pa nôque lhjunashch'e pa vatcumjayash ti chitayôjijanshem pa lhcaanvacle Salomón 

ti chiyisnateshjop pa lhishjanjavat pa Lhcaanvacle shi' pa yitsôt'ajesh lhajpôyich, pa 

chiytsac'uyan shi' pava vatashclôfjesjop pa Jerusalên, nôqueesh shta pava yitsates yiey 

pa Hazor, pa Meguido shi' pa Gezer, ti nôque lhjunashch'e: 

16pa faraón, lhanvacle pa Egipto, ti yamey pa nijôôcshey pa yitsaat Gezer; pa 

nijooylhach'e ti napjun, pa yiclônsha'ne lhacôm'a papi cananeos yie' pa lhech'e yitsaat, 

pa nijooylhach'e pa yijuta lhpa lhôse, lhch'acfaesh pa Salomón. 

17Pa lhechesh pa Salomón pa yinich'anatch'e pa Gezer, pa Bet-horón ti 

tanvayshicham, 

18pa Baalat shi' pa Tamar, yiey pa am'e pa'na yi'shi' pa Judá. 

19Yinich'ayanch'ec'oya shta lhacôm'a pava yitsates pan yan'e ti yisclan pava vatcôs, 

nôque lhjunashesh shta pava chiyjpôychiyan'e pava caletas vatvatclônjavoquey, pava 

chiyjpôychiyin'e pava cuvôyu shi' lhacôm'a pava yen ti yisnatesh'e pa Jerusalên, yiey 

pa Líbano shi' lhacôm'a pa lhcootsjat ti lhanvacleeshjop. 

20Vooy papi tsitenas amorreos, papi hititas, papi ferezeos, papi heveos shi' papi 

jebuseos papin mônlhashi, papi lhech nilhalhechach'e papi Israel lhavos, 

21pa nilhecha papi lhlces ts'ivee, papin nijooylha ti mônlhashiin pa cotsjaat vooy papi 

Israel lhavos pa nisa'jop ca nayjatlhatshi, vooy pa Salomón pa yifaycuta pa 

lhcumjayash, pa nôque lhjunasheshch'e ti yamjey nôqueeshch'e. 

22Taj ti pa ninfaycuta pa ca ve'lhaa Israel lhavo' ca lhcavoseesh, vooy ti 

c'afoquelhayesh ts'ivee, ti lhanvacleseshjop, ti chiyclôvalhchiyinesh lhacôm'a papi 

lhavosesh pava caletas vatvatclônjavoquey shi' pava cuvôyu. 

23Vooy papi yinvacleyansha'ne pa Salomón ti yiclôvalhchiyinesh pa lhcumjayash papi 

lhech quinientos cincuenta, papin yiclôvalhem papi nivacle pava ti yisnatshem. 

24Lhpa lhôse pa faraón pa tay'e pa lhavtsaat pa David ti yamey'in pa jpôyich pan 

yisnatshem pa Salomón lhpa lhech. Pa lhechesh ti yisnatshem pa yitsac'uyan. 

25Pu'janesh pa nincôôp, pa Salomón pa tcufayesh pava chiylhônsham shi' pava 

vatcufayjatesjop ti chivaniisclanch'e yiey pan yisnatesh itôvat'esh yitsôt'ajesh pa 

Lhcaanvacle, pa napjusham pa acôjqu'e pa lhniish yiey t'ajuyish pa Lhcaanvacle. Pa 

nôque lhjunash ti yivaclhitesh ti yisnatesh pa vatishjanjavat.  

26Pa lhcaanvacle Salomón yisnatesh shta pava vatôvjatshiyis yiey pa Ezión-geber, 

sha'lheelhvane pa Elat, yiey pa lhavôj'e pa Tovôc Yucshi, yi'shi' pa lhcootsjat pa 

Edom. 

27Pa Hiram yichenesh'in pava lhôvjatshiyis papi c'afoquelhayesh, yijpô'yesh ti 

t'acu'mesh'in shi' ti nitôfaclesh pa tovôc, pa ve'lheelhsham'in papi lhc'afoquelhay pa 

Salomón, 

28pa yamey ts'ivee pa Ofir, pan tôlhesh'e ti yichaaj pa clesanilh cojiyaj eshey ca 

nameyshi catorce mil kilos ti yicha'jey ts'ivee pa lhcaanvacle Salomón. 

Lhpa lhcaanvacche tô'lhey pa Sabá yijôchiey pa Salomón 
(2 Cr 9.1-12) 

1 Reyes 10 

1-2Lhpa lhcaanvacche tô'lhey pa Sabá tpeeycheyesh ti chiyasinôquiesh pa lhne'yaj pa 

Salomón chitôlheshamjop ti jaspa chiyôclôjesh pa Lhcaanvacle, pa t'ajuyey pa 

Jerusalên jaspa yic'alhtanesha ti niy'ôsesh'in pava tavijataych'esha'ne. Ti yamey pa 

yamjatlhavcop pava acloj lhavanjas lhasnôyjes, ti yan'apee pava camellos pava 

vatshatchivos shi' pa clesanilh cojiyaj shi' pava isis utes. Meelh ti yam'e t'ajuyish pa 

Salomón pa niy'ôsesh'in lhacôm'a pava yaychavalhe'mey. 

3Vooy pa Salomón pa yachajeshjulh lhacôm'a pava niy'ôsesh'in. Pa nive'lhaa pava 

niy'ôsesh'in ca nintô'yac'oya ti yachajeshjulh. 

4C'oya ti yi'van lhpa lhcaanvacche tô'lhey pa Sabá pa lhcajôysha pa Salomón, shi' pa 

lhajpôyich ti vacalhesh, 

5pava lhacôs yi'apee pa lhtsaccunjavat shi' pava yiey ts'ivee papi lhcavosesh 

lhcaanvacles, shi' pava lhavanjas pava isis yuych'e papi lhcavos, yivoyanesh pava 

t'iyôjatshiyis, shi' pava tcufayesh ti chiylhônsham yiey pa vatishjanjavat, pa uj ti 

nitôyiesha 

6pa yit'esha pa lhcaanvacle: “Yijô'qu'e nava jaypeeycheyesh'a ti yiey ja yicootsjat 

nava afanish'avach shi' na acajôysha; 

7taj ti vooy nôqueesh pa isjopyam ti nic'acacuesh ti janachesh'ay pa c'avan'ash jô. Pa 

yijô'yam ti tanca yichayesh'ach'e pa pacham, lhayaash na acajôysha shi' nava lhavan 

ya'sheshc'oya ti jaypeeycheyesh'in. 

8¡Yaash ti nishamesh'a japi ajayas shi' ti nishamesh'a japuque acavos natsôt'ajesh 

napin yajatesh ti yi'ajop ti tach'anesh'a ti lhatcajôyshayesh nava aclishay! 

9¡Chiyôclôjeshey pa Lhcaanvacle a'Dios, ti navan ti nisham'ash ti yijut'ay na 

vatvacleyash t'ajuya napi Israel lhavos! ¡Tô'lha pa lhencheyash pa Lhcaanvacle 

yajatesh ti caaj napi Israel lhavos, ti lhech lhfanish'ash ti nanvacleyanjop ca 

atsôôtjatem shi' ca avoyjateshch'e!” 

10Pa nijooylha ti yijutey lhpa lhech pa lhcaanvacle pa tres mil novecientos sesenta 

kilos pa clesanilh cojiyaj, shi' pava acloj vatshatchivos shi' pava isis utes. Nive'lheesh 

ca ninamjey papi Israel lhavos pan lhjunash ti acloj pava vatshatchivos ti tisesh lhpa 

lhcaanvacche tô'lhey pa Sabá pa lhcaanvacle Salomón. 

11Jô'tajesh pava us lhôvjatshiyis pa lhcaanvacle Hiram, ti nichaajshey pa clesanilh 

cojiyaj tô'lha pa Ofir, nicha'jey shta pava lhech yie' acloj yeclôy lhey sándalo shi' pava 

isis utes. 

12Vooy pava yeclôy sándalo yisnatesh pa lhcaanvacle pa chishamnee lhtôvashesh pa 

lhishjanjavat pa Lhcaanvacle shi' pa yitsôt'ajesh lhajpôyich, shi' pava yijuyjata pava 

yiclôqui cuvôyu lhacôsic shi' pava lhanôtas. Tanca ve'lhaaesh ca chinvan yamjey 

nôqueesh ti acloj pava yeclôy sándalo. 

13Pa tô'lha pa lhcaanvacle Salomón ti yijutem lhpa lhcaanvacche tô'lhey pa Sabá 

lhacôm'a pava yen ti t'aalhsha lhpa lhech, jô'tajesh ti caajem pav'elh yijutem 

lhavaatsha. Pa nijooylha ti vapecley lhpa lhcaanvacche pa lhcootsjat pa tanôôycheelh 

papi lhcumjafas. 

Pa lhne'yaj shi' pa lh'acôjjiyashiin pa Salomón 
(2 Cr 9.13-24) 

14Pa clesanilh cojiyaj ti ts'ôteyesh'in pa Salomón ti ve'lha pa nincôôp pa yamvatsham 

veintidós mil kilos, 

15pa nichinatsjuulh pava chine'mey'in ti yishayanch'eem papi lhavcashanjas, papi 

tcashayelhvaneen shi' lhacôm'a papi lhcaanvacles yiey pa Arabia shi' papi 

chinvacleyanesha'ne pa lhavtsateyish. 

16Pa lhcaanvacle Salomón tayôjijanesh ti chiyisnatesha'ne pava doscientos chama 

c'atsasshi pa clesanilh cojiyaj chiycheneshjop pa clesanlhiy t'ajuya, pa ve'lha ts'ivee ti 

ve'lhayama kilos. 

17Pa tayôjijanesh shta ti chiyisnatesh pava trescientos chama tsuyshisha'ne, pa ve'lhee 

ts'ivee ti yash'apee pa ve'lha kilo nôquee pa ch'alhu'esh pa clesanilh cojiyaj, pa 

yan'ôcji pa jpôyich lhanquey “Lhaviyta pa Líbano”. 

18Pa tayôjijanesh ti chiyisnatesh shta pa uj lhc'o'vat caaj pava lhavôficlesh, pa 

tayôjijanesh ca chinp'aclanesh pa clesanilh cojiyaj tsi'sha. 

19Pa lhc'o'vat caaj pava ve'lhayama lhavôtesesh; vooy pa tclajayesh caaj pava vôcô 

lhshatjesesh shi' pava yicha'jesh'apee pava t'itjuy, pa lhech yie'jop pava napu' 

jump'uvalhjetasesh ti vatsavatch'e. 

20Caaj shta pava doce jump'uvalhjetasesh, ti vatsavatch'e ti yiey ts'ivee pava 

ve'lhayama lhôvôtesesh. ¡Pa nive'lhaaesh pa lhech lhjunasha ca chinasnatshem pap'elh 

lhcaanvacles ca chinjônch'e! 

21Ja't'ajesha shta lhacôm'a pava t'iyôjatshiyis pa lhcaanvacle ti lhech pa clesanilh 

cojiyaj, lhech lhjunash lhacôm'a pava chiyjuyjata pa jpôyich lhanquey “Lhaviyta pa 

Líbano”. Pa ampa pa clesanilh clim, lhayaash pan t'aplhu pava lhnalhus pa Salomón ti 

niyijô'a ca natshaay pa lhech clesanilh, 

22lhayaash pava vatôvjatshiyis yiey pa Tarsis ti ve'lheesh'in pa lhcaanvacle ti yamey'in 

pava pu'jana nincôpes, nôquee pava vatôvjatshiyis tô'lha pa Hiram, pa nichaj'in pa 

clesanilh cojiyaj, pa clim, pava pitesch'e lhavôficlesh, pava clayjônôjôy shi' pava 

stavunitas. 

23Pa lhcaanvacle Salomón ya'sheshchishamc'oya lhacôm'a papi lhcaanvaclesesh ti 

caaj pava lhavanjas shi' pa lhcajôysha. 

24Lhacôm'a papi yiey na cotsjaat yen ti yi'van shi' ti tach'ana pa vatcajôysha ti yijutem 

pa Dios, 

25pa lhacôm'a ti yicha'jey'in pa ve'lha nincôôp pa tiseshey: pava tô'lha pa clesanilh 

clim shi' pa cojiyaj, pava vat'uyjatshiyis, pava clutshes, pava acôsch'e pa lhniish pava 

cuvôyu shi' pava maclicôc. 

Pa Salomón lhavcashanajesh pava caletas shi' pava cuvôyu 
(2 Cr 1.14-17; 9.25-28) 

26Pa Salomón yitc'anatvane pava caletas shi' papi cuvôyuyjas. Caajem pava mil 

cuatrocientos caletas shi' papi doce mil cuvôyuyjas, papi lhech yetônesh pava 

lhcajpôycheyjop pava caletas vatvatclônjavoquey shi' papi lhc'afoquelhay pa 

lhcaanvacle yiey pa Jerusalên. 

27Pa lhcaanvacle yisnatesh ti yiey pa Jerusalên pa yaash clesanilh clim pa lhech 

lhjunash shta pava utes; ti yaash pava shintincutacuy pa lhech lhjunash pava higocuy 

tôlh'e' pa tavashaych'e. 

28Pava cuvôyu yitsôt'ajesh pa Salomón chiychajey'in pa Muzri shi' pa Cilicia, 

lhayaash papi lhavcashanjaseshem pa lhcaanvacle pa lhech'e ti chiycashaaysha. 

29Ve'lha caletaj tcashaya yiey pa Egipto pa seiscientos pava tinshanjas climsha'ne pa 

t'ajôjqu'e, vooy pa ve'lha cuvôyu ciento cincuenta pa t'ajôjqu'e. Pa lhacôm'a papi 

lhcaanvacles hititas shi' papi sirios pa tcashayeshelhvane papin yiclôvalhem pa 

Salomón.  

1 Reyes 11 

Pa Salomón iyich'e pava chiydiosiyan 

1Ni lhnashaaesh lhpa lhôse pa faraón ti lhch'acfeesh pa Salomón, pa yashjat papi yen 

lhjayasesh vena tôlhshi': papi moabitachey, papi amonitachey, papi edomitachey, papi 

sidoniachey shi' papi hititachey; 

2nôque yich'e' papi ôcjeclôy tô'lha papi vatachifas papin ninvashantajem pa 

Lhcaanvacle papi Israel lhavos ca lhtajayaseelh, lhayaash ti yijô' ti vena 

yaychavalhjatshi ti yijuyjatey pava lhdiosec. Taj ti pa Salomón pa yisvunsha'ne ti 

lhjayasesh papi lhech. 

3Caaj papi setecientas lhjayasesh lhcaanvaccheyesh shi' papi trescientas lhjayasesh 

atesha, papi lhech vena yaychavalhjat'e pa lhcachi'. 

4Meelh pa Salomón ti palha c'utsaaj, vooy papi lhjayas pa vena yaychavalhjat'e pa 

lhcachi' yiey pav'elh chiydiosiyan, pa tanca nitanipjôclônem ca nivaatjutem pa 

Lhcaanvacle lh'Dios yiey pan lhfanishlhavach pa lhtata David. 

5Pa Salomón pa yichey ti yôclôj lhpa Astartê lh'diosche papi sidonios, shi' pa Milcon, 

pa nica'vusa lh'dios'esh papi amonitas. 

6Nôque lhjunashch'e pava lhfanishlhavach pa Salomón ti niysisa yiey t'ajuyish pa 

Lhcaanvacle, lhayaash ti ninvooyshemch'e pa Lhcaanvacle yiey pa lhfanishlhavach pa 

lhtata David. , 

7Pa lhech nalhu, pa Salomón yisnatesh'e lhpa utiyuc yiey pa lhum'ôcjinucjulh pa 

Jerusalên, pa lhajpôyichc'oya pa Quemos, pa lhech nica'vusa lh'dios'esh pa Moab, shi' 

pa Moloc, nica'vusa lh'dios'esh papi amonitas. 

8Lhech lhfanishlhavach lhacôm'a papi lhjayasesh vena tôlhshi', papi lhech tisesh pava 

acôjqu'e pa lhniish shi' pava lhcufayjatesem pava lh'dioseclesh. 

9Pa Lhcaanvacle, lh'Dios papi Israel lhavos, pa suya pa Salomón, lhayaash pa lhcachi' 

ti vena t'ajuyshic'oya, pan napu'esh ti tanôclitem 

10ti yiyôjitaja ca ya aj ca nôquey ca nôclôj pav'elh chiydiosiyan. Taj ti pa lhech 

ninteesh ca nanch'anjayuesha pava t'ônashem pa Lhcaanvacle. 

11Pa lhe'naa pa Lhcaanvacle ti yit'esha pa Salomón: “P'alha ti lhech afanish'avach, ti 

vena pava lhniyôyitesh, pa naôfisjatch'e na chivatpeya'esh shi' nava vatyôjijates ti 

c'ayôjitajesh'a, pa c'anjôclesh jayu na anvacleyash pa jajutey jayu papi ve'lha napi 

lhcumjat. 

12Taj ti jaychavalhch'ejop ja atata David, pa tanca lhech yifanisha'ash ti amônlha; taj ti 

vooy pa aôs janjôclesh jayu. 

13Lha'ma ti tanca lhacôm'aa na anvacleyash ti janjôcl'ash jayu: pa jan'ateash jayu pa 

ve'lha tc'a'sham, ti jaychavalhch'ejop ja atata shi' na Jerusalên, na yitsaat ti 

jaycumeyshiyitam.” 

14Pa lhechesh pa Lhcaanvacle pa yivôtclônjayana papi nilhc'utsfasa pa Salomón: pa 

Hadad, Edom lhavo', tô'lha pa tc'a'sham pa lhcaanvacleesh pa Edom. 

15Meelh pa David ti yash'apee lhapesh pa Edom, pa Joab, lhanvacleesh papi 

c'afoquelhay, ti yichtajey ca nitishc'oya papi chitif'e' yiey pa vatvatclônjayash, pa 

yiclônsha'ne lhacôm'a papi nivacle Edom lhavos; 

16yicheshch'e pava ve'lhayama jive'clas ti lhech mônlhee nôquee lhacôm'a papi Israel 

lhavos, vooy ti tif'e' lhacôm'a papi nivacle Edom lhavos. 

17Taj ti pa Hadad, pa lhech ti taôvclaj, yiclôtelhey lhapesh pa Egipto papi t'ajôôjjô 

lhchifas ti t'acuumtajem'in pa lhtata. 

18Tôlh'e' ts'ivee pa Madián ti yamey'in pa Parán, pan yie' ti t'acu'mem'in papi t'ajôôjjô 

nivacle. Ti yamey'in pa Egipto pa yicheyshi ts'ivee pa faraón, lhanvacleesh pa Egipto, 

vooy pa lhech pa yijutem pava lhajpôyjey shi' pa lhôc, shi' ti tisesh pa cotsjaat. 

19Pa Hadad ya'shesh'apee pa lhjunash ti yiyô'ya pa faraón, vooy pa lhech faraón pa 

yijutey ti lhjaya'esh lhpa lhcavt'oj, lhch'injô lhpa lhcaanvaccheesh Tahpenes. 

20Lhpa lhch'injô lhpa Tahpenes pa tactsôyeem pa Hadad pa lhqueyesh Genubat, vooy 

pa lhech pa yiclôvalhem lhpa Tahpenes yiey pa lhajpôyich pa faraón ti yu'ja papi 

yitsôt'ajesh lhcles. 

21Meelh pa Hadad ti yaya'ey yiey pa Egipto ti vaf pa David, shi' shta ti vaf pa Joab, 

lhanvacleesh papi c'afoquelhay, pa yit'esha pa Hadad pa faraón: —Avashanyam ca 

japecley ja yicootsjat. 

22Pa faraón pa yicuulh: —¿Ta t'e lhayaash ti lhen ca mapecley ja acootsjat? ¿Caaj t'e 

pa amc'oya'am yiey nôque? Pa yicuulh pa Hadad: —Ampataj ca amac'oyayam, taj ti 

jatants'aclan'a ca asvashan ca japec. 

23Jô'tajesh, pa Dios ti yivatclônjayana shta pa Rezón pa Salomón. Pa Rezón lhaôs pa 

Eliada, pan yiclôtc'oya pa lhanvacle, pa Hadad-ezer, lhanvacleesh pa Soba. 

24Pa lhech tayelhvane papi t'ajôôjjô nivacle pa lhech lhanvacleesh papi ninvôônton 

vancaclônjanjas. Meelh pa David ti yiclônsha'ne papi nivacle, vooy pa Rezón pa 

yichey pa Damasco pa lhech yie'in ti lhcaanvacleesh. 

25Pa lhech nilhc'utsfaaesh papi Israel lhavos ti jôjjeclay mônlha pa Salomón, côque 

yameshvatsham ti yiteshiyan ti tôlhshaam pa Hadad, lhayash ti vanapunelh papi Israel 

lhavos. Côque lhjunashch'e vooy pa Rezón pa yamey ti lhcaanvacleesh pa Siria. 

26Shi' pa Jeroboam, lhaôs pa Nabat, nicôvfatsu'a pa lhcaanvacle. Pa Jeroboam pa 

lhech yitsôt'ajesh ti lhcavo pa Salomón, tôlhey pa yitsaat yiey pa Sereda shi' pa 

tc'a'sham pa Efraín. Lhpa lhamimi ôsch'accheesh lhey Zerúa. 

27Pa tôlha'jop pa Jeroboam ti nicôvfayu'a pa lhcaanvacle ti nôque lhjunashch'e: Pa 

Salomón yisnatesh pa yitsac'uyan shi' ti yip'o'ey pa camam'esham pa lhavtsaat pa 

lhtata David. 

28Pa Jeroboam pa lhech nivacle t'un'in shi' ti yifiiy; c'oya ti yi'van pa Salomón pa 

lhech nich'ayech ti yaash ti nifayuem, pa yiclôvalhchiyinesh lhacôm'a pant'ajôj'esham 

papi lhcles pa Josê. 

29Pa lhecheshch'e, pa ve'lha nalhu pa Jeroboam ti tôlhey pa Jerusalên pa yivanshi pa 

nôyish pa chiytôyjata pava vaclan Ahías, tô'lhey pa Silo, ti yuych'e lhpa nich'a 

t'uyjatshiy. Papi lhech napu' yie' ts'ivee pa joot, 

30Pa Ahías pa t'acum'e lhpan yuych'e t'uyjatshiy pa yic'asatch'esha'ne pa doce pava 

t'iyas 

31pa yit'esha pa Jeroboam: “Acum'e avaatsha nava napu'nôjesh t'iyas, lhayaash pa 

Lhcaanvacle, lh'Dios napi Israel lhavos ti lhech yit'esh'a: ‘Yivaatsha janjôclesh jayu ja 

Salomón na lhanvacleyash, pa jajut'ay jayu avaatsha papi napu'nôjesh 

tc'acshamsha'ne. 

32Vooy ja Salomón jamônlhanitesh jayu pa ve'lha tc'a'sham, ti jaychavalhch'ejop ja 

yicavo David shi' ja Jerusalên, ja yitsaat ti jaycumeyshiyitam ti yi'shi' lhacôm'a java 

lhavtsates japi tc'acshamsha'ne Israel lhavos. 

33Lhayaash ja Salomón ti tayyijop, vooy ti yôclôj lhja Astartê, lh'diosche japi 

sidonios; ja Quemos, lh'dios japi moabitas; shi' ja Milcom, lh'dios japi amonitas. Java 

lhfanishlhavach niysisayam, pa ninôfisjatch'eyam nava yiyôjijates shi' nava 

chiyisclaneshch'e papu jan lhfanishlhavach ja lhtata David. 

34Taj ti tan jayu ca nijô'clesh lhacôm'a na lhanvacleyash, pa jamônlhanitesh jayu ti 

chinvacleyan ti jôjjeclay mônlha, pa jaychavalheshch'ejop ja yicavo David, jan 

javooyshiyitan ti yôfisjatch'eyam nava jayiyôjijanesh shi' nava yiyôjijates. 

35Taj ti janjôclesh jayu pa lhanvacleyash pa lhaôs pa jajut'am jayu avaatsha; nôque 

yich'e' papi napu'nôjesh tc'acsham. 

36Pa ve'lha atesha jayu pa jamônlhanitesh ja tc'a'sham ja lhaôs, pa jaspa lhja lhavitôtaj 

ja David, yicavo, ca yajateesh ca chintseclô'lhey yiey yijuyish yiey na Jerusalên, na 

yitsaat ti jaycumeyshiyitam ti jan'e' na yey. 

37Yivaatsha jaycum'e'ajop jayu jaspa lhanvacle'aesh lhacôm'a java ca entaj ca 

lhechtaja ti lhanvacleash napi Israel lhavos. 

38Ca anc'ashamtajesh lhacôm'a pava ca c'ayôjitajesh'a shi' ca avoyjatajeshch'e pava 

afanish'avach yiey yijuyish, shi' ca ôfisjatajch'e nava yiyôjijates shi' nava 

jayiyôjijanesh jan lhfanishlhavach ja David, yicavo, yivaatsha jôv'ajop jayu pa 

qu'iyitsjat'e jayu na anvaclevat, jan lhjunash ti qu'iyitsjat ja David; ti jajut'ay jayu napi 

Israel lhavos. 

39Pa vooy napi lhcles ja David jaclôyit'apee jayu cavôque tôlh'e'jop, taj ti tanca 

yajateesh.’ ” 

40Côque yitôlhjat'ejop, pa Salomón ti yaychavalhtaja ca niclôn pa Jeroboam; taj ti pa 

Jeroboam pa yiclôtey pa Egipto, pan yie' ti lhcaanvacleesh'e pa Sisac, pa lhech 

mônlhee'in pa yamey ti vaf pa Salomón. 

Pa lhavafi pa Salomón 
(2 Cr 9.29-31) 

41Pav'elh chiychayeshch'e pa Salomón shi' pa lhcajôysha shi' lhacôm'a pava yisnatesh, 

vani'sesh'e pa lhqu'isjayanach pava lhfanishlhavach pa Salomón. 

42Pa Salomón ti lhanvacleesh'ec'oya pa Jerusalên lhacôm'a papi Israel lhavos pa 

yicheshch'e pava cuarenta lhnincôpes, 

43pa meelh ti vaf pa chitish'ec'oya yiey pa lhavtsaat pa lhtata David. Pa nijooylhach'e 

ti nicôyôjesh ti lhanvacleesh pa lhaôs Roboam. 

1 Reyes 12 

Vacôtsônsham pa vatvacleyash 
(2 Cr 10.1—11.4) 

1Pa Roboam yichey pa Siquem, lhayaash ti yichey'in lhacôm'a papi Israel lhavos pa 

lhech'e pa jaspa chiyanshi' ti lhcaanvacleesh. 

2Taj ti yitô'ya pa Jeroboam, lhaôs pa Nabat, jôjjeclay mônlhee pa Egipto, pan t'ajuyshi 

ti yiclôtc'oya pa lhcaanvacle Salomón pan mônlheeen ti yie'. 

3Meelh ti tayôjijanesh ts'ivee ti t'a'lhey, vooy pa Jeroboam, shi' lhacôm'a papi 

lhtachifas Israel lhavos pa yichey'in ti tasinô'yeshch'e pa Roboam, pa yit'esh ts'ivee: 

4—Ca atata uj ti tavijatayelhyam; vooy nôqueesh ajavôviyanshi na caclec 

lhcacumjayash, shi' ja caclec vatvovo ti yineelhyitapee, ca jaycuumtajeshelh'am'in. 

5Pa Roboam yit'esh ti yicuulh: —Meelh'in, pa atpecleelh shta ca anjôchielhyi pava 

pu'jana nalhus. Pa yich'in papi nivacle, 

6pa lhechesh pa lhcaanvacle Roboam pa niy'sesh'in papi nitaôvclasaesh papin 

lhacavosesh pa Salomón, pa lhtata, ti jôjjeclay mônlha. Pa niy'ôsesh: —¿Shepa 

lhastôyjatajelha avaatsheelh ca jachajtajeshjulh napuque nivacle? 

7Papi lhech pa yit'esh ts'ivee: —Nan lhjunash nôqueesh ca acuumtajshiin napuque 

lhtachifas ca acuulhtajeshjulh pava isis aclishay, vooy napi lhech pa yajateesh jayu ca 

acuumjiin. 

8Taj pa Roboam yicacuqu'e pa yitôyjataja papi nitaôvclasa, vooy papi nich'acsha'ne 

t'aplhufas ti niy'ôsesh'in papin ve'lhasham pa lhcumjayashelh, 

9pa niy'ôsesh'in: —¿She pa ca astôyjatelha avaatsheelh ca jachajeshjulh napuque 

nivacle, ca jajavôviyanemshi na vatvovo nan yan'apee ca tata napi lhech? 

10Vooy papi lhech nich'acsha'ne, papin t'aplhufasesh, pa yit'esh ti yachajeshjulh: —

Japi lhech nivacle ti t'aalhtajesh'a ca jajavôviyanshi na vatvovo nan yan'apee ca atata 

japi lhech, tajulhey ca nôque at'esh ca acuulhtajulh: ‘Ca tata yivi'jatayanelh'am, vooy 

yivaatsha pa c'ashjat'apee jayu; 

11Vooy cô lhech yinelh'atapee pa vatvovo caclec, vooy yivaatsha pa c'ashjat jayu pava 

caclec. Vooy cô lhech vancac'ônjanesh'in pava niyjôy vooy yivaatsha pa 

javancac'ônesh'in jayu pava clesanlhiy yiesh pa vatc'ônjat.’ 

12T'ônshi' pava pu'jana nalhus pa vapecleyjop pa Jeroboam ti yie' t'ajuyish lhacôm'a 

papi lhtachifas ti yiey pa Roboam, pan yit'esh pa lhcaanvacle. 

13Taj ti pa lhcaanvacle vaniyitesh ti yicuulhjulh, pa ninteesh ca naychavalhch'e pava 

yicajôyshiyantajesh papi nitaôvclasa, 

14pa yachajeyc'oya pava yicajôyshiyanesh papi nich'acsha'ne: ti vaniyitesh pava 

lhfanishesh pa lhtata ti yan'apee pa vatvovo caclec, pa lhech pa yashjat'apee pa 

lhfanishesh pava caclec, ti vancac'ônjanesh'in pava niyjôy, vooy lhavaatsha pa yashjat 

ti vancac'ônjanesh'in pa vatc'ônjat vanôôcfeesh pa clesanilh. 

15Pa lhech lhcaanvacle pa ninach'ana papi lhchifas, lhayaash pa Lhcaanvacle lhech 

lhfanishesh ti yivclanjatem pa jaspa nôfisemch'e pa nifaclem pa Lhcaanvacle pa 

Jeroboam, lhaôs pa Nabat, tôlh'ejop pa Ahías, tôlh'e' pa Silo. 

16Meelh lhacôm'a papi lhtachifas Israel lhavos ti yi'van pa lhcaanvacle ti vena 

lhfanishlhavach, pa nôque yit'esh ti yachajeshjulh ts'ivee: “¡Amelhyam pa'na ca 

yivanshelh ca David! ¡Nive'lhaa java chitanôyôjesh ca yicheshelha ja lhaôs ja Isaí! 

¡Java lhajpôyjey japi Israel lhavos! ¡Shi' ca David ti vanujumatsenesh jat'ajôôjam! Pa 

lhech t'aplhuqu'e' ti vapecley'in pava lhajpôyjey papi Israel lhavos 

17Vooy papi Israel lhavos papin yie' pava yitsates yi'shi' pa Judá, papi lhech pa 

lhanvacleesh pa Roboam. 

18Pa meelh pa Roboam ti yichen pa Adoram, pa lhech chiyclôvalhchiyinesh pa 

vatcumjayash chitayôjijanesh, lhacôm'a papi Israel lhavos pa yivômjatesh pava utes. 

Pa lhechesh pa lhcaanvacle Roboam pa yitshaam lhpa lhcaletaj pa yiclôtey pa 

Jerusalên. 

19Nôque lhjunash ti vacôtsônsham papi Israel lhavos ti t'ajuyjulh pa lhanvacleyish pa 

David pa yamjey navôque nalhus. 

20C'oya ti yaya'esh papi Israel lhavos pa Jeroboam ti tapec, pa tayôjijanesh ca 

chint'alhey ca jaspa nôv'e' t'ajuyish papi lhtachifas, pa yanshi' ts'ivee ti yinvacleyanesh 

lhacôm'a papi Israel lhavos, pa ampapu ca mônlhaae ca nôfisjatch'e pa lhanvacleyash 

pa David, pa ninôquesha pat'ajôôjam pa Judá. 

21Pa meelh ti yamey pa Roboam pa Jerusalên pa nayjatvane papi ciento ochenta mil 

c'afoquelhay t'acumeyshisha'ne lhacôm'a papi t'ajôôjamsha'ne pa Judá shi' pa 

t'ajôôjam pa Benjamín, pa jaspa t'ajuyelhjulh papi Israel lhavos yen ti yachaja pa 

lhanvacleyash. 

22Taj ti pa Dios ti tasinôyc'oya pa Semaías, lhcavo pa Dios, pa yit'esh ti yiyôjia: 

23“At'esha na Roboam, lhaôs ja Salomón, lhanvacleesh ja Judá, lhacôm'a 

jat'ajôôjamsha'ne ja Judá shi' ja Benjamín shi' napi yalhanashch'een lhtachifas, 

24pa ayôjiesha ca ya aj ca nit'aatshayjulh napi lhavelhavot israelitas. Ca napecley'in 

lhacôm'a java lhajpôyjey, lhayaash ti lhech yifanisheshem tatsha.” C'oya ti yipe'yeesh 

ts'ivee pava yit'esha pa Lhcaanvacle pa vapecl'in yiey pan yit'eshem pa Lhcaanvacle. 

Pa Jeroboam nachajchisham pa chiydiosiyan 

25Pa Jeroboam yachajeyjop ti yisnatesh pa yitsaat Siquem, pan yiey pava uticuy yi'shi' 

pa Efraín pa yijôtjat pa lhech. Pa nijooylha ti yisnatesh shta pa yitsaat Penuel. 

26Taj ti pa yaychavalhey: “Ja lhanvacleyash ca David ca nachajlhavne, 

27ca nôctajey japi nivacle ja Jerusalên ca natcufaaytajem pa Lhcaanvacle yiey ja 

vatishjanjavat. Pa vena lhaychavalhjaniyasha ja Roboam, lhanvacleesh ja Judá, pa 

lhecheesh pa tsiclôn jayu pa vapecley'in jayu ja Roboam, lhanvacleesh ja Judá.” 

28Tifeshch'e ti niy'ôsesh'in pa lhjunash, pa yisnatesh pa lhcaanvacle napu' pava 

yijônch'e pa vôcô clesanilh cojiyaj, pa yit'esha papi lhchifas: “Avaatsheelh, Israel 

avoselh, lhnôcjayuelhey'in ja Jerusalên. Caaj navôque a'diosshelh, navan nayjatelh'e ja 

Egipto.” 

29Pa lhechesh pa yan'e' pa ve'lha pa Betel, vooy peelh yiey pa Dan. 

30Côque tôlh'ejop ti yisnatesh pa sasch'e papi Israel lhavos, lhechesh pa yichey'in papi 

nivacle pa Betel shi' pa Dan pa yôclôj ts'ivee. 

31Pa yisnatesh shta pava lhtôvjas yijuyjata pava chiydiosiyan ampa ca nitô'ya, pa 

vooyshijop papi lhcasinôclesh papi lhchifas, nilhecha papi levitas. 

32Jô'tajesh ti yivclanjatjop pa vatc'usiyashesh'in t'ajuya ti chiyôclôjesh pa nalhu ti 

quince pa jive'cla pu'janayama, pan lhjunash ti chiyc'usinatesh'in ti yiey pa Judá, pa 

lhech ti chiyan'apee pa itôvat'esh. Côque lhfanishesh ti yiey pa Betel, ti tcufayesh 

pava vôcôclesh ti chiyisnatesh pa yetônjop papi vatcasinôclesh pava lhtôvjasesh 

pavan chiyisnateshjop. 

33Lhech lhjunash pa nalhu quince pa jive'cla pu'janayama, pa tcufay pa Jeroboam ti 

yan'apee pava lhech pa itôvat'esh pan chiyisnateshjop yiey pa Betel. Pa lhech jive'cla 

ti vatc'usinatesh'in ti yitôlhjat lhavne lhavaatsha ti nôclitem papi lhchifas Israel lhavos 

pa lhc'usiyashesh'in ti yôclôj, pa lhech jive'cla ti yicheyshi pa itôvat'esh pa yitseclôlha 

pa acôjqu'e pa lhniish. , 

1 Reyes 13 

Ve'lha pa chiytôyjata pava vaclan tôlhey pa Judá yiyôjiaan pa Jeroboam 

1Meelh pa Jeroboam ti napjunsham pa acôjqu'e pa lhniish yiey pa itôvat'esh, pa yamey 

pa Betel pa ve'lha chiytôyjata pava vaclan tôlhey pa Judá ti yicheney pa Lhcaanvacle. 

2Ti yiyôjiesha pa Lhcaanvacle ca nisitsenesh pa t'ôjôj, ca niyôjitaja pa itôvat'esh, pa 

yit'esh: “Itôvat'esh, itôvat'esh: Lhech t'ônash pa Lhcaanvacle: ‘Na lhanvaclevat ja 

David nivat'aj'e jayu pa ve'lha taôvclaj pa lhey jayu Josías tif'e'am jayu avaatsha papi 

vatcasinôclesh pava chiydiosiyan ampa ca nitô'lha papin yilhônsham'am'in pa acôjqu'e 

pa lhniish; pa alhech avaatsha ti chinapjunesh'atapee jayu pava lhavuuvtes papi 

nivacle.’ ” 

3Pa lhech nalhu pa chiytôyjata pava vaclan pa nôclitem pa yitônitjatesh. Pa yit'esh: 

“Nôque nôclit ti vancatônitjatesh pa Lhcaanvacle ti nifac: Nôque itôvat'esh pa 

yic'asshisha'ne jayu vooy pa lhavclo' ti yi'apee pa vacôtsôn'in jayu.” 

4Meelh pa lhcaanvacle Jeroboam ti yipe'ya pava t'ônashesh pa chiytôyjata pava vaclan 

ti nifac ti t'ajuyjulh pa itôvat'esh yiey pa Betel, pa t'ajayesh'apee pa t'ituuc pa 



679 

 

 
Nivacle Bible  

© 1994,  Sociedades Bíblicas Unidas. 
 

 
 

 

itôvat'esh pa yit'esh: “¡Ôcfeeelh!”Taj ti pa t'ituuc ti t'ajayeshey pa t'unch'e pa sasjop ca 

natpecvatsham. 

5Pa lhech t'aplhuqu'e pa itôvat'esh ti yic'asshisha'ne, vooy pa lhavclo'esh ti yi'apee pa 

vacôtsôn'in, yiey pan t'ônashesh ti nôclitem pa chiytôyjata pava vaclan ti yiyôjiesha pa 

Lhcaanvacle. 

6Pa lhechesh pa lhcaanvacle pa t'ajuya pa chiytôyjata pava vaclan, pa yit'esha: —

Jatants'aclan'a ca a'lheyam pa Lhcaanvacla a'Dios, secl'esh ca nivatsjan na yituuc. 

Vooy pa chiytôyjata pava vaclan pa t'a'lhemey pa Lhcaanvacle, pa vatsjanesh pa 

t'ituuc pa lhcaanvacle, yiey pan lhjunash ti nich'a. 

7Pa nijooylhach'e ti yit'esha pa lhcaanvacle pa chiytôyjata pava vaclan: —

Ata'lhunyich'e yiey ja yijpôyich jaspa shtatsaccun, pa caaj jayu pa jajut'ay. 

8Taj ti pa chiytôyjata pava vaclan pa yit'esh ti yicuulh pa lhcaanvacle: —Lhama ca 

anjutyi pa pacham pa ajpôyich pa tan jayu ca vo'ach'e, pa tan jayu ca tuj lhpa yucuve, 

pa tan ca yiyôji jayu pa yinôôt yiey pa lhech'e; 

9lhayaash ti lhech t'ônashyam pa Lhcaanvacle. Ti yit'eshyam: ‘Tanca atuj lhpa 

yucuve, pa tan ca ayô'ji pa yinôôt, pa tanca mapecley ja nôyish ti lhtôlhch'e.’ 

10Pa chiytôyjata pava vaclan pa yuyey pa tavujuya nôyish, pa jaspa tanca napecley pa 

nôyish ti tôlhch'e yiey pa Betel. 

11Pa lhech nalhu lhech yie'in yiey pa Betel pa nitaôvclajaesh chiytôyjata pava vaclan, 

vooy papi lhcles yicheyjop ti nifaclem lhacôm'a pa chiytôyjata pava vaclan tôlhey pa 

Judá pava lhfanishlhavach pa lhech nalhu yiey pa Betel; pa nifaclemch'e shta pa lhtata 

pava yit'esh'in pa lhcaanvacle. 

12Vooy pa lhtata pa niy'ôsesh: —¿Ta jôque yie' pa nôyish yuyey? Vooy papi lhcles 

yichayjatey pa nôyish pan vapecch'e pa chiytôyjata pava vaclan tôlhey pa Judá. 

13Pa lhechesh pa yit'esha papi lhcles: —Asclanelh'apeeyam ja cuvôyutaj. Pa lhech 

lhfanisheshem ts'ivee, vooy pa chiytôyjata pava vaclan pa yi'apee 

14pa yijuyjateshch'e pa chiytôyjata pava vaclan tôlhey pa Judá. Pa yivan'ôcji lhpa 

aacjiyuc lhey encina, pa niy'ôs: —¿A'lhech chinatôyjata pava vaclan lhtôlhey ja Judá? 

—Ya lhech —yit'esh ti yicuulh. 

15—Anachey ja yijpôyich ca shtatuj lhpa yucuve —yit'esha pa nitaôvclaja chitôyjata 

pava vaclan. 

16Taj ti pa chiytôyjata pava vaclan tôlhey pa Judá yit'esh ti yicuulh: —Sasjopyam ca 

javo'ach'e pa tanca yich'ôcji pa ajpôyich, pa tanca tuj lhpa yucuve pa tanca yiyô'ji pa 

yinôôt yiey pa lhech'e ti lhôv'e'; 

17lhayaash pa Lhcaanvacle lhech t'ônashyam ti nifacyam: ‘Ya aj ca atuj lhpa yucuve 

pa ya aj ca ayô'ji pa yinôôt yiey nôque, pa ya aj ca mapecla pa lhech nôyish ti t'uyey.’ 

18Taj ti pa nitaôvclaja pa yimatsenesh'in: —Yivaatsha shta tsitô'ya pava vaclan yiey 

nan ajunash, ve'lha pa ángel tô'lha pa Lhcaanvacle niyôjieshyi ti c'achajey jayu ja 

yijpôyich pa jajut'am jayu pa ca atuj shi' pa ca ayô'ji. Lha'mataj pa nitaôvclaja ti 

cuts'ajem, 

19vooy pa chiytôyjata pava vaclan tôlhey pa Judá pa voqu'e' pa lhech pa tsaccunelh 

shi' ti yiyô'elh yiey pa lhajpôyich. 

20Vooy papi lhech pa yich'esha'nejop pa vattsaccunjavat, pa Lhcaanvacle pa 

yasinôquiem pa nitaôvclaja chiytôyjata pava vaclan ca nachaj pa chiytôyjata pava 

vaclan tôlhey pa Judá, 

21pa yisitsenesha ti yit'esha pa nitaôvclaja pa lhech: —Pa Lhcaanvacle yit'esh'a ti 

tôlh'e'jop ti naanc'ashamshem pava yiyôjiesh'a ti yijutaj'ay, 

22lhayaash ti lhatpecnee ti lhattsaccun shi' ti t'iyô' ti yiyôjitajesh'a pa Lhcaanvacle ca 

ya aj ca asnatesh yiey nôque, vooy na avu'vat tan jayu ca chinanjop pa lhanvalhech 

papi acchevot. 

23Meelh pa chiytôyjata pava vaclan tôlhey pa Judá ti tifeshch'e ti tsaccun shi ti yiyô', 

vooy pa nitaôvclaja chiytôyjata pava vaclan pa yisclanem'apee pa cuvôyutaj, 

24vooy pa chiytôyjata pava vaclan tôlhey pa Judá pa yich. Taj ti yiey pa nôyish pa 

yivooyjulh pa jump'uvalhjetaj pa vanu'e, vooy pa lhavu'vat pa yitojonch'een pa 

nôyish. Vooy pa cuvôyutaj shi' pa jump'uvalhjetaj pa mônlheelhjop pa lhavu'vat. 

25Pa lhech nash'e papi nivacle pa yi'van ts'ivee pa lhavu'vat ti chiytajonch'een pa 

nôyish, vooy pa jump'uvalhjetaj jôjjeclay yi'jop pa lhech. Pa meelh ti yamey'in ts'ivee 

pa yitsaat pan yie' pa nitaôvclaja chiytôyjata pava vaclan, pa nifaclem ts'ivee pan 

yi'van. 

26C'oya ti yitô'ya pa nitaôvclaja chiytôyjata pava vaclan pan yachajtaj pa yit'esha: “Ca 

lhech chiytôyjata pava vaclan ninanc'ashamshem pa lhayôjijat pa Lhcaanvacle. Pa 

lhe'naa pa Lhcaanvacle ti yijutem pa jup'uvalhjetaj, ti yijuujjam'in ti yivômjat, yiey 

pan t'ônashem pa Lhcaanvacle ti yit'esha.” 

27Pa t'aalhsha tatsha papi lhcles ti yisclanem'apee pa cuvôyutaj, pa lhech 

lhfanisheshem ts'ivee. 

28Pa lhechesh pa nitaôvclaja chiytôyjata pava vaclan pa yichey pa yi'van pa lhavu'vat 

ti chitajonch'een pa nôyish, pa yi'jop pa lhech pa cuvôyutaj shi' pa jump'uvalhjetaj. Pa 

jump'uvalhjetaj pa ninju'ja pa lhavu'vat pa nilhecha pa cuvôyutaj ca nijuj'in. 

29Pa lhechesh pa nitaôvclaja chitôyjata pava vaclan pa yinenjatchisham pa lhavu'vat 

pa chiytôyjata pava vaclan tôlhey pa Judá, ti yan'apee pa cuvôyutaj pa vapecleshey pa 

lhavtsaat, pa jaspa chiyôyanvatam pa chitishc'oya. 

30Pa tish'ec'oya pa yitsôt'ajesh lhanvalheech, pa yôyanch'e pa lhech, pa yit'esh: “¡Jay, 

ca yivelh!” 

31Vooy ti nôjeshch'e ti chitishc'oya pa yit'esha papi lhcles: —Meelh ca javaftaj pa 

astishelh'ec'oya yiey na lhanvalheech nan chitish'ec'oya côque lhcavo pa Dios. Pa 

anjop nava yivnus pava yitsôt'ajesh, 

32lhayaash ti tanca ne'e'ach'e ca nôfisch'e jayu pan nifaclem ti yiyôjiesha pa 

Lhcaanvacle ti t'ajuyjulh ja itôvat'esh yiey ja Betel shi' ti t'ajuyjulh lhacôm'a pava 

lhtôvjasesh cha'lheesh ti caajshi java yitsates yiey ja Samaria. 

33Lha'mataj côque, pa Jeroboam ti ninvômeshjop pa niysa' lhfanishlhavach, pa vooy ti 

yachajeyc'oya pap'elh lhcasinôclesh yi'shi' papi lhchifas ti yijuyjata pava lhtôvjas 

cha'lheesh. Pa lhech lhjunash pava yenesh, pa Jeroboam pa yivenchatesh papi 

lhcasinôclesh pava lhtôvjas cha'lheesh. 

34Pa vanôyinshamc'oya pava tôlheemsham papi lhcles pa Jeroboam ti yisnatesh pa 

sasch'e, pa lhech lhavaatsha pa chitifch'e'in lhacôm'a. 

1 Reyes 14 

Pa Ahías chayjulh ti nôj'eshan pa Jeroboam 

1Pa lhech nalhu, pa Ahías, lhaôs pa Jeroboam, ti aôytej'in. 

2Pa yit'esha pa Jeroboam lhpa lhch'acfa: —Alhun, ca avaatfichc'oya pa jaspa tanca 

chinantôfacl'ash ti a'lhechtaj c'ach'acfa, pa meey ja Silo. Lhech yie' ja Ahías, 

chiytôyjata pava vaclan, jô lhech chiytôyjata pava vaclan ti yit'eshyam ti yinvacleesh 

japi lhech'e lhtachifas. 

3Acha'jesh pava napu'nôjesh yucuvec, pava chicôclôôlh shi' pa ve'lheesh tacfeey pa 

shnacujataj t'i', meey ca navantaj secl'esh ca niteesh'a pa lhjunashch'e jayu na taôvclaj. 

4Lhech lhfanishlhavach lhpa lhch'acfa pa Jeroboam. Pa vataasclansha'ne ti yichey pa 

Silo, pa yamey pa lhajpôyich pa Ahías. Pa Ahías nisa'jop ca novalhsha'ne, lhayaash pa 

lhtô'vat ti nitojach'e tôlh'e'jop pa lhc'utsjayash 

5taj ti pa Lhcaanvacle pa yitôyjata lhpa lhch'acfa pa Jeroboam ti niy'ôseshey pa 

lhjunash pa lhaôs ti aôytej'in. Pa yitôyjata shta pava yiculhjayanesh, shi' ti 

yicajôyshiyanesh ti vatfiitajeshc'oya pa lhjunash. 

6Meelh pa Ahías ti yipe'yach'e pava t'ôs'e ts'ivee ti yich'ôcji lhpa lhech yiey pa lhashi, 

pa yit'esha: —Anach'ôcji, lhch'acfa ja Jeroboam. ¿Ta t'e lhayaash ti lhavaatjônch'e 

pap'elh? Yivaatsha apis ti jayinyôjijayesh ca jasinôqui'am pa tavijatay, 

7pa nôque lhjunash ca mapec pa anfacleem ja Jeroboam ti vooy pa Lhcaanvacle, 

lh'Dios napi Israel lhavos, ti yit'esha: ‘Yivaatsha ti c'ayjatshi napi lhtachifas, ti c'anshi' 

ti lhanvacle'ash napi yichifas Israel lhavos. 

8Yivaatsha jayjatesh pa vatvacleyash yiey na lhanvaclevat ja David, ti jajut'ay 

avaatsha. Taj ti avaatsha niajunashajulh ja yicavo David, ti yôfisjatyam nava 

yiyôjijates shi' ti ninvô'meshjopyam lhacôm'a ja lhcachi', shi' ti yivo'yeshch'e java 

lhfanishlhavach yiey yijuyish; 

9avaatsha lhôquesha pa lhav'ojiyash lhacôm'a japi vatjutsa'esh'ac'oya; avaatsha 

lhassuyiyan'avne, ti lhasnatesh jav'elh chiydiosiyan shi' java vatajpeclesesh pa 

clesanilh chiyajotshi, pa lhtsapunc'oya. 

10Pa lhe'naa pa janchen'ay jayu pava niysisa papi acles avaatsha: jaclônsha'nec'oya 

jayu lhacôm'a napi acleselh yitsjôy yiey na Israel; pa tan jayu papu ca mônlhaa. Pa 

jafcôclôôs jayu lhacôm'a napi acles jan lhjunash ti chiyifc'ôclôôs pa samuc. 

11Vooy napi avelhavot vafshi'sha'ne jayu na yitsaat pa tuj jayu pava nuus; vooy papu 

ca nivaftajshi pa joot pa tuj jayu pava ajôclôs, lhayaash yivaastsha, ya Lhcaanvacle ti 

apis ti jajulhjatey.’  

12“Vooy avaatsha, ôcjeclô, aneetsham ca meey pa ajpôyich. Ca amtajsham tatsha pa 

yitsaat, pa vaf jayu pa taôvclaj. 

13Pa lhechesh pa lhacôm'a jayu napi Israel lhavos ca nôyanch'e pa lhech, pa tishc'oya 

jayu ts'ivee; lhayaash pa lhech ti ve'lheem ti lhô'sesh ja Jeroboam ti chitishc'oya jayu, 

lhayaash pant'ajôôj papi lhcles ja Jeroboam pa ve'lha pa lhech ti yi'van pa 

Lhcaanvacle lh'Dios napi Israel lhavos, ti nishamitjatesh. 

14Pa nanjooylhach'e jayu napi Israel lhavos pa lhanvacle ca jancayôjat'e na 

lhanvaclevat ja Jeroboam jan yie' ja lhnalhu'esh ca chinclôntaj. Pa nôqueesh 

yinôyinjata jayu 

15pa Lhcaanvacle ca nisichat napi Israel lhavos jan lhjunash pa yich tovôc ti naacjut 

pava sisec. Pa yayjat'ec'oya jayu nôque is'e' cotsjaat ti yijutajem japi lhacchevot, pa 

yitonteyc'oya jayu yiey ja t'ôyish'e ja tovôc Éufrates, tôlh'ejop pava 

lhfanisheshlhavach ti yichey'in ts'ivee lhja Astartê, pa tôlhshaamjop ti 

yivôcôyanlhavne pa Lhcaanvacle. 

16Pa Lhcaanvacle yijutsham jayu napi Israel lhavos tôlh'e'jop pava lhsasch'e ja 

Jeroboam ti yisnatesh shi' ti yisnachiyinesh napi Israel lhavos. 

17Pa lhechesh lhpa lhch'acfa pa Jeroboam pa netshaam ti yich, pa yamey pa Tirsa; pa 

vooy ti yuytajey pa lhashi'esh pa jpôyich pa vaf pa taôvclaj. 

18Pa lhacôm'a papi Israel lhavos pa yichey ti tishc'oya shi' ti yôyanch'e pa lhech, yiey 

pan t'ônash ti nifaclem pa Lhcaanvacle ti tôlha'jop pa lhcavo Ahías. 

19Vooy pava mônlhee ti chiychayeshch'e pa Jeroboam, pava lhavatclônjavshay pan 

yiesh'e pav'elh ti lhfanishesh lhavach pa lhanvacleyash, chiyi'sesh'e pa lhqu'isjayanach 

pava lhjunashch'e papi lhcaanvaclesesh Israel lhavos. 

20Pa Jeroboam ventidós pava lhnincôpesesh ti yicheshch'e ti lhcaanvacleesh, vooy ti 

vaf pa nicôyôjesh ti lhcaanvacleesh pa lhaôs Nadab. 

Lhcaanvacleesh pa Roboam yiey pa Judá 
(2 Cr 12.1-16) 

21Yiey pa Judá ti lhcaanvacleesh pa Roboam, lhaôs pa Salomón. Ti cuarenta y un 

pava lhnincôpes ti tôlhesh'e pa lhanvacleyash, pa yicheshch'e pava diecisiete 

lhnincôpes ti lhcaanvaclesh'e pa Jerusalên, lhech pa yitsaat pan t'acumeyshilhatam pa 

Lhcaanvacle yi'shi' pava lhavtsates papi tc'acshamsha'ne papi Israel lhavos ti lhech 

yan'e' pa lhey. Lhpa lhamimi pa Roboam lhey Naama, lhpa lhech amonitache. 

22Taj ti pava lhfaninshlhavach pa Roboam niysisa ti yiey t'ajuyish pa Lhcaanvacle, pa 

ya'shesh ti yivôcôyaneshlhavne ts'ivee lhacôm'a pava lhsasch'e ti yisnatesh'in papi 

lhacchevot, 

23lhayaash papi lhech ti yisnatesh shta pava lhajpôyjeyesh pava cha'lheesh ti 

lh'dioseclesh pa yitsemajch'e shta pava utes shi' pava aacjuy ti yiisiyan ti yan'apee 

pava uticuy lhcles shi' ti yan'ôcji pava aacjuy jpeplematses. 

24Shi' papi yitsjoy yiey pa lhavtsateyish yisnatesh'in pa lhôclôjqueyashesh ti 

t'acutvaneen, pa yisnatesh shta lhacôm'a pava niysisach'e tôlhesha papi vatachifas 

ampa ca naychavalh papin yayjatajshi pa Lhcaanvacle papi Israel lhavos. , 

25Pa ve'lhanôjesh yincôôp ti lhcaanvacleesh pa Roboam, pa Sisac, lhanvacleesh pa 

Egipto pa yichey ti t'eclet'a pa Jerusalên, 

26pa ya'shesh'apee pava lhavanjash pa lhishjanjavat pa Lhcaanvacle shi' pa 

lhcaanvacle lhajpôyich. Pa lhacôm'a ti yayjat'e pa yichaaj shta pava chama clesanilh 

cojiyaj pavan yisnatesh pa Salomón. 

27Pa lhcaanvacle Roboam pa nicôyôjatey ti yisnatesh pava chama pa clesanilh 

yucch'e, pa yinujumatsenjayanesh papi c'afoquelhay ti yiclôvalh yiey pa chiyuy'een pa 

lhcaanvacle lhajpôyich. 

28Pa yinjôt pa lhcaanvacle ti yichey'in pa lhishjanjavat pa Lhcaanvacle pa 

yichajchiyinesh'in papi c'afoquelhay. Vooy ti vapecl'in pa yan'e'in yiey pa 

lhtôvashc'oya papi c'afoquelhay. , 

29Vooy pava mônlhee chiychayeshch'e pa Roboam shi' lhacôm'a pava lhfanishlhavach 

chiyi'sesh'e pa lhqu'isjayanach pava lhfanishlhavach papi lhanvaclesesh pa Judá. 

30Lhetipaesh pa lhavatclônjayashelh pa Roboam shi' pa Jeroboam. 

31Meelh pa Roboam ti vaf, pa chitish'ec'oya pan yie' papi lhacchevot yiey pa lhavtsaat 

pa David. Vooy lhpa lhamimi lhey Naama, tôlh'e' pa Amón. Pa nijooylheeshch'e ti 

nicôyôjesh pa lhanvacleyash pa lhaôs Abiam. 

Lhcaanvacleesh pa Abiam yiey pa Judá 
(2 Cr 13.1-22) 

1 Reyes 15 

1Pa Abiam pa tôlhesh'e ti lhcaanvacleesh ti yiey pa Judá pa nincôôp dieciocho ti 

lhcaanvacleesh pa Jeroboam, lhaôs pa Nabat. 

2Ti lhcaanvacleesh'e pa Jerusalên ti yicheshch'e pava pu'jana nincôpes. Vooy lhpa 

lhamimi lhey Maaca, lhpa lhech lhôse pa Absalón. 

3Pa Abiam yisnatesh pava lhsasch'e pa lhtata pan vatjutsa'esh ti yisnatesh, vooy pa 

lhcachi' ninvooyshemch'e pa Lhcaanvacle lh'Dios, jan lhjunashesh pa David, 

lhact'eech lhavaatsha. 

4Taj ti, pa chiyaychavalhch'ejop pa David, ti vooy pa pa Lhcaanvacle ti yijutem pa 

lhavitôtajesh ti lhetipa ti yichenesh yiey pa Jerusalên, ti yan'e' pa lhc'o'vat pa lhaôs ti 

nicôyôjesh'e ti vaniyitesh pa Jerusalên; 

5lhayaash pa David ti is ti yivo'yeshch'e pa lhfanishesh ti tôlhesh'e pa Lhcaanvacle, 

lhayaash ti tanca nitanuc'oya pa Lhcaanvacle pa ti yiyôjiesha, pa lhna'sheeshch'e pa 

lhjunashesh pa Urías pa lhech hitita., 

6-7Lhetipaesh pa lhavatclônjayashelh pa Roboam shi' pa Jeroboam ti jôjjeclay mônlha 

pa Roboam. Pa caaj shta pa lhavatclônjayashelh pa Abiam shi' pa Jeroboam. Pava 

mônlhee ti chiychayeshch'e pa Abiam shi' lhacôm'a pava lhfanishlhavach chiyi'sesh'e 

pa lhqu'isjayanach pava lhjunashch'e papi lhanvaclesesh pa Judá. 

8Meelh pa Abiam ti vaf, pa chitish'ec'oya pa lhavtsaat pa David. Pa nijooylheeshch'e ti 

lhcaanvacleesh pa lhaôs Asa.  

Lhcaanvacleesh pa Asa yiey pa Judá 
(2 Cr 14.1-5; 15.16-19) 

9Pa Asa tôlhesh'e ti lhcaanvcleesh yiey pa Judá pa nincôôp veinte ti lhcaanvacleesh pa 

Jeroboam yiey pa Israel, 

10pa cuarenta y un pava lhnincôpesesh ti lhcaanvacleesh'e pa Jerusalán. Vooy lhpa 

lhact'e' lhey Maaca, lhpa lhech lhôse pa Absalón. 

11Pa yivo'yeshch'e pava lhfanishlhavach pa Asa ti yie' t'ajuyish pa Lhcaanvacle, pan 

lhjunasheshch'e pa lhacteech David. 

12Pa yayjatshiin pa lhavtsateyish papi nivacle ti yisnatesh'in pava t'ajuya ti yôclôjesh ti 

t'acutvaneen, pa yayjat'een shta lhacôm'a pava yidiosiyan papi lhacchevot ti yisnatesh. 

13Pa yayjatesh shta pa lhjunash ti lhcaanvaccheesh lhpa vatamimi lhech lhpa lhact'e 

Maaca, lhayaash ti tayôjijanesh ti chiyisnatesh pa lhajpec lhpa Asera. Pa Asa pa 

yivômjatsha'ne pa lhajpec lhpa lhech, pa napjunsham ti yiey pa tovôc lhaôs Cedrón. 

14Lha'ma ti nichinvômjatajsha'ne pava lhech jpôyjeyesh cha'lheesh, vooy pa Asa 

yajtesh ti yivooyshemch'e pa Lhcaanvacle, 

15pa yan'e' pa lhishjanjavat pa Lhcaanvacle lhacôm'a pa clesanilh cojiyaj shi' pa clim 

ti lhjunasheshjulh pan lhjunash pa lhtata ti yivenchatesh pa Lhcaanvacle.  

Tanu'elhvane pa Asa pa Ben-adad 
(2 Cr 16.1-10) 

16Lhetipaeshelh pa lhavatclônjayashelh pa Asa pa Baasa, lhanvacleesh pa Israel. 

17Meelh pa Baasa ti yichey ti t'eclet'a pa Judá, pa yijôtjatch'ec'oya pa Ramá pa jaspa 

yip'ojulh lhacôm'a pa lhanvacleesh pa Judá. 

18Pa lhechesh pa Asa pa t'acum'e lhacôm'a pa clesanilh cojiyaj shi' pa clim pavan caaj 

lhcaclitôyesh pa lhishjanjavat pa Lhcaanvacle shi' pa lhajpôyich pa lhcaanvacle shi' 

papi lhcavoseshjop ti yicheney pa Ben-adad, lhanvacleesh pa Siria, pa lhech lhaôs pa 

Tabrimón lhantôcshich'a pa Hezión, pan chiyetônjop pa Damasco. Pa yicheney shta 

pa lhcliish: 

19“Shtasnatesh avaatsha yachi' pa shtavatpeyeesh, jan lhfanishlhavach capi catsinavot. 

Pa jachen'ay na clesanilh cojiyaj shi' na clim ti c'atisesh. Pa avômjatshi ja 

lhavatpe'yashelh ja Baasa, lhanvacle napi Israel lhavos, pa lhecheesh pa yapiiy'eelh 

jayu.” 

20Pa Ben-adad yuesha ti yilhechiyanesh pa lhcaanvacle Asa pa yichenesh papi 

lhanvaclesesh papi c'afoquelhay ti t'eclet'a pava lhavtsates papi Israel lhavos. Pa 

nôque lhjunash ti yash'apee pa Ijón, pa Dan, pa Abel-bet-Maaca, lhacôm'a pa Cineret 

shi' lhacôm'a pa cotsjaat Neftalí. 

21Meelh pa Baasa ti tpeeycheyesh, pa vô'meshjop ti yijôtjatch'e pa Ramá pa vapecley 

pa Tirsa. 

22Pa lhechesh pa lhcaanvacle Asa pa tayôjijanesh ti chit'a'lha lhacôm'a pa Judá, ca ya 

aj ca papu ca amac'oya, pa tôlhesh'e pa Ramá ti yichaj'in pava utes shi' pava yeclôy 

pavan yichentajesh pa Baasa ti yijôtjatajesh, vooy pava lhech pa lhcaanvacle Asa pa 

yijôtjateshch'e pa Geba yi'shi' pa Benjamín shi' pa Mizpa. 

Pa lhavafi pa Asa 
(2 Cr 16.11-14) 

23Pava mônlhee ti chiychayeshch'e pa Asa pava lhacôm'a ti yifi'yesh, shi' pava 

lhfanishlhavach nôquee pava yitsates yisnatesh, chiyi'sesh'e pa lhqu'isjayanach pava 

lhjunashch'e papi lhanvaclesesh pa Judá. Pa nilhtaôvclayasha, pa Asa pa tayashay 

pava lhafoc; 

24meelh ti vaf, pa chitish'ec'oya pan yie' papi lhacchevot yiey pa lhavtsaat pa David. 

Pa nijooylheeshch'e pa lhanvacleyash pa lhaôs pa Josafat. 

Lhcaanvaacleesh pa Nadab yiey pa Israel 

25Pa napu'eyshi nincôôp ti lhcaanvacleesh pa Asa yiey pa Judá, vooy pa Nadab, lhaôs 

pa Jeroboam, pa tôlhesh'e ti lhcaanvacleesh'e pa Israel, pa napu' pava lhnincôpesesh ti 

yicheshch'e ti lhcaanvacleesh. 

26Taj ti pa niysisa pava lhfanishlhavach yiey t'ajuyish pa Lhcaanvacle, pa yisnatesh 

pava lhsasch'e pa lhtata ti yisnatesh, pava lhech yisnatchiyinesh papi Israel lhavos. 

27Taj ti pa Baasa, lhaôs pa Ahías, pa lhalhech'e pa tc'a'sham pa Isacar, pa vatfaycuta ti 

t'ajuyjulh pa yiclôn yiey pa Gibetón, pa yitsaat filistea ti yamelhjop pa Nadab papi 

lhc'afoquelhay Israel lhavos. 

28Pa Baasa yiclôn pa Nadab, ti pu'jana'esh pa nincôôp ti lhcaanvacleesh pa Asa yiey 

pa Judá, pa nicôyôjesh ti lhcaanvacleesh. 

29Meelh ti tôlhesh'e ti lhcaanvacleesh pa tatsha ti yiclônsha'ne pa t'ajôôjam pa 

Jeroboam, pan t'ônashem pa Lhcaanvacle ti nifaclem pa Ahías tôlhey pa Silo, pa 

Baasa pa tifch'e'in lhacôm'a pa t'ajôôjam pa Jeroboam. Pa ampapu ca nimônlhanit. 

30Côque tôlheshamjop pava lhsasch'e pa Jeroboam ti yisnatesh, pava lhech ti 

yisnatchiyinesh papi Israel lhavos, pa nôyitesha ti yivôcôyanlhavne pa Lhcaanvacle, 

lh'Dios papi Israel lhavos.  

31Pava mônlhee ti chiychayeshch'e pa Nadab shi' lhacôm'a pava lhfanishlhach 

chiyi'sesh'e pa lhqu'isjayanach pava lhjunashch'e papi lhanvaclesesh pa Israel. 

32Vooy pa Asa shi' pa Baasa, lhanvacleesh pa Israel, pa lhetipa'esh pa 

lhavatclônjayashelh. 

Lhcaanvacleesh pa Baasa yiey pa Israel 

33Pa pu'janaeyshi nincôôp ti lhcaanvacleesh pa Asa yiey pa Judá, vooy pa Baasa, 

lhaôs pa Ahías, pa tôlhesh'e pa lhanvacleyash yiey pa Tirsa pa yipjôclôn pa Israel, pa 

veinticuatro pava lhnincôpesesh ti yicheshch'e ti lhcaanvacleesh. 

34Taj ti pa Baasa niysisa pava lhfanishlhavach ti yiey t'ajuyish pa Lhcaanvacle, 

lhayaash ti yisnatesh pava lhsasch'e ti yisnatesh pa Jeroboam ti yisnatchiyinesh papi 

Israel lhavos. 

1 Reyes 16 

1Pa lhechesh pa Lhcaanvacle pa yiyôjia pa Jehú, lhaôs pa Hanani, pa jaspa yiteshe'ma 

ti t'ajuyjulh pa Baasa: 

2“Yivaatsha c'anenjateychisham na cotsjaat ti c'anvacleyanesh napi Israel lhavos, 

yichifas. Taj avaatsha ajunashjulh ja Jeroboam, lhasnatchiyinesh pa sasch'e napi Israel 

lhavos, yichifas. Pa lhnôyiteyshiyam pa yivôôc tôlh'ejop pava asasch'e. 

3Pa lhe'naa, ja Baasa, ti c'atifelh'e jayu shi' na ajôôjam; pa jajôney jayu yiey ja 

yifanishesh ja Jeroboam, lhaôs ja Nabat. 

4Pa ca naôvtaj'e pa natsôt'ajesh avelh ca nivaftaj yiey pa yitsaat pa tuj jayu pava nuus; 

vooy papu ca nivaftaj'e pa joot pa tuj jayu pava ajôclôs. 

5Vooy pava mônlhee ti chiychayeshch'e pa Baasa, shi' pava lhfanishlhavach, nôquee 

pava yifi'yesh chiyi'sesh'e pa vatqu'isjayanach pava lhjunashch'e papi lhanvaclesesh 

Israel lhavos. 

6Meelh ti vaf pa Baasa, pa chitish'ec'oya pa Tirsa. Pa nijooylhaeshch'e ti 

lhcaanvacleesh pa lhaôs Ela. 

7Pa tôlha'jop pa chiytôyjata pava vaclan Jehú lhaôs pa Hanani, ti nifaclem pa 

Lhcaanvacle pa t'ônasha ti t'ajuyjulh pa Baasa shi' pa t'ajôôjam, lhayaash ti niysisa 

pava lhfanishlhavach ti yie' t'ajuyish pa Lhcaanvacle. Pa Baasa pa yisuyiyanlhavne pa 

Lhcaanvacle, lhayaash pava lhfanishlhavach lhjunashch'ejulh pava lhjunash pa 

Jeroboam shi' pa t'ajôôjam, papin tif'e'. 

Lhcaanvaclesesh pa Ela shi' pa Zimri yiey pa Israel 

8Pa nincôôp veintisêis ti lhcaanvacleesh'e pa Asa pa Judá, vooy pa Ela, lhaôs pa 

Baasa, pa tôlhesh'e ti lhanvacleesh pa Israel yiey pa Tirsa, pa napu' pava 

lhnincôpesesh yicheshch'e ti lhcaanvacleesh; 

9taj ti pa Zimri, chivoyanesh papi lhc'afoquelhay papi pacham pava lhcaletasjop pa 

lhavatclônjayash, pa vatyôji'jop ti t'ajuyjulh pa lhech. Ve'lha pa nalhu pa Ela ti yie' pa 

Tirsa, yiey pa lhajpôyich pa Arsa, yôsjat'e t'ajuyish lhavaatsha, pa yiyô' pa yamey ti 

yetsejesh. 

10Pa yameyshi tatsha pa Zimri pa yiclôn, ti nicôyôjesh pa lhanvacleyash. Côque 

vaclan pa nincôôp veintisiete ti lhcaanvacleesh pa Asa yiey pa Judá. 

11Pa tatsha pa Zimri ti yicheyshi pa lhc'o'vat ti lhcaanvacleesh pa yiclônsha'ne 

lhacôm'a pa t'ajôôjam pa Baasa, pa ampapu ca nimônlhanit pa yitsuuj, nilhecha pa 

lhavelh pa nilhecha pa lhc'utsfaesh ca jaspa tanca natcaatshayemch'e. 

12Nôque lhjunash pa Zimri ti tif'e' lhacôm'a pa t'ajôôjam pa Baasa, yiey pan 

t'ônasheshem pa Lhcaanvacle ti nifaclem ti t'ajuyjulh pa Baasa ti tôlha'jop pa 

chiytôyjata pava vaclan Jehú, 

13tôlhshaamjop lhacôm'a pava lhsasch'e pa Baasa shi' pa lhaôs Ela, pavan 

yisnatchiyinesh shta papi Israel lhavos, pa yivôcôyaneshlhavne pava lhdioseclesh pa 

Lhcaanvacle lh'Dios papi Israel lhavos. 

14Pava mônlhee ti chiychayeshch'e pa Ela shi' lhacôm'a pava lhfanishlhavach, pava 

lhech chiyi'sesh'e pa lhqu'isjayanach pava lhjunashch'e papi lhanvaclesesh papi Israel 

lhavos. 

15Pa nincôôp veintisiete ti lhcaanvacleesh pa Asa yiey pa Judá, vooy papi 

lhc'afoquelhay Israel lhavos yie' pa t'ichavat pa lhech'e pa jaspa nit'eclet'a pa yitsaat 

filistea yiey pa Gibetón, pa lhechesh pa tôlhesh'e pa Zimri pa lhanvacleyash yiey pa 

Tirsa. Taj ti pa lhna'sheesh pava napu'yama nalhus ti lhcaanvacleesh, 

16lhayaash pa lhech nalhu papi c'afoquelhay ti lhech yie' pa t'ichavat ti yaya'esh pa 

Zimri ti vatyôji'esh ti t'ajuyjulh pa lhcaanvacle pa chiyiclôn, pa lhacôm'a papi yie' pa 

t'ichavat pa vaneeyjatesh ts'ivee pa lhcaanvacle papi Israel lhavos pa Omri, pan 

ya'shem papi lhcavos. 

17Pa lhechesh pa Omri shi' lhacôm'a papi lhcavos Israel lhavos pa vômeshjop ti 

t'ecletaja pa Gibetón pa t'eclet'a pa Tirsa. 

18Meelh ti yi'van pa Zimri pa yitsaat ti chiyash'apee, pa yuy'ôcji pa tojquisahm 

lhtôvash pa lhajpôyich pa lhcaanvacle pa napjun pa jpôyich, pa lhech ti mônlha 

tasham, pa vaf. 

19Cavôque tôlhshaamjop pava lhsasch'e ti yisnatesh shi' pava niysisa lhfanishlhavach 

ti yiey t'ajuyish pa Lhcaanvacle, lhayaash ti yisnatesh pava lhsasch'e ti yisnatesh pa 

Jeroboam, pava lhech yisnatchiyinesh shta papi Israel lhavos. 

20Pava mônlhee ti chiychayeshch'e pa Zimri shi' ti vatfaycuta ti t'ajuyjulh pa 

lhcaanvacle Ela chiyi'sesh'e pa lhqu'isjayanach pava lhjunashch'e papi lhanvaclesesh 

papi Israel lhavos. 

Lhcaanvacleesh pa Omri yiey pa Israel 

21Pa lhechesh papi lhtachifas Israel lhavos pa vanicatsônjatsham pa napu'jam pa 

lhpôc'ôjam. Pa ve'lheesh papi yen pa Tibni, lhaôs pa Ginat, pa jaspa lhanvacleesh, 

vooy pap'elh yen pa Omri. 

22Pa nijooylhach'e papin yiven'esh pa Omri pa yaashc'oya papi yiven'esh pa Tibni, 

lhaôs pa Ginat. Pa vaf pa Tibni, pa lhechesh pa Omri pa yamey ti chinvacleyan. 

23Pa Omri tôlhesh'e pa lhanvacleyash yiey pa Israel pa yincôôp treinta y uno ti 

lhcaanvacleesh pa Asa yiey pa Judá, pa doce pava lhnincôpesesh ti yicheshch'e ti 

lhcaanvacleesh, pava lhech yie'shi pava ve'lhayama ti lhcaanvacleesh'e pa Tirsa. 

24Pa tcashayeshelhvane pa Semer lhpa utiyuc yiey pa Samaria pa sesenta y seis kilos 

pa clesanilh clim pa t'ajôjqu'e ti tashaay, pa lhech yisnatesh'e pa ve'lha yitsaat yijôt'aj'e 

pa lhqueyesh Samaria, lhayaash pan vatjutsa' ti yitsôt'ajesh lhpa utiyuc ti lheyesh 

Semer. 

25Pava lhfanishlhavach pa Omri niysisa ti yie' t'ajuyish pa Lhcaanvacle, ti yi'shi' pava 

lhav'ojinôc papi vatjutsa'eshc'oya ti lhcaanvaclesesh, 

26lhayaash ti yisnatesh pava lhsasch'e pa Jeroboam, lhaôs pa Nabat, pava lhech 

yisnatchiyinesh shta papi Israel lhavos, pa nôyitesha pava lhdiosiclesh ti 

yivôcôyaneshlhavne pa Lhcaanvacle, lh'Dios papi Israel lhavos. 

27Pava mônlhee ti chiychayeshch'e pa Omri shi' pava lhfanishlhavach nôquee pava 

yifi'yesh, pa chiyi'sesh'e pa lhqu'isjayanach pava lhjunashch'e papi lhanvaclesesh papi 

Israel lhavos. 

28Meelh ti vaf, pa chitish'ec'oya yiey pa Samaria. Pa nijooylheeshch'e ti nicôyôjesh pa 

lhanvacleyash pa lhaôs Acab. 

Lhcaanvacleesh pa Acab yiey pa Israel 

29Pa nincôôp treinta y ocho ti lhcaanvacleesh pa Asa yiey pa Judá, vooy pa Acab, 

lhaôs pa Omri, pa tôlhesh'e ti lhcaanvacleesh yiey pa Israel. Pa veintidós pava 

lhnincôpisesh yicheshch'e ti lhcaanvacleesh yiey pa Israel, yiey pa yitsaat Samaria. 

30Taj ti pa lhjunashch'e ya'shesh ti ojey ti yie' t'ajuyish pa Lhcaanvacle, pa yi'shi' pa 

lhav'ojiyash papi vatjutsa'eshc'oya ti lhcaanvaclesesh, 

31lhayaash ti nintaniyôytanesh ti yisnatesh pava lhsasch'e pa Jeroboam, lhaôs pa 

Nabat. Pa ve'lheesh yashjatesh ti lhjaya'esh lhpa Jezabel, lhôse pa Et-baal, 

lhanvacleesh pa Sidón, pa ve'lha yan'e' pa lhôclôjqueyashesh pa Baal, 

32pa yisnatesh pa lhavitôvat'esh shi' pa lhishjanjavatjop pa Baal yiey pa Samaria. 

33Pa yisnatesh shta pa lhajpec lhpa Asera, pa yivôcôyaneshlhavne pa Lhcaanvacle, 

lh'Dios papi Israel lhavos, pa yasheshc'oya lhacôm'a papi vatjutsa'esh ti lhanvaclesesh 

pa Israel. 

34Pan t'aplhuqu'e pava lhnalhus pa Acab, vooy pa Hiel, tôlh'e' pa Betel, pa yinichayan 

pa yitsaat Jericó. Pa chiyvômjatc'oya pa Abiram, c'utsajesh lhaôs ti chiyantaj'e pava 

lhtascuyesh, pa chiyvômjatc'oya shta pa Segub, pa taôvclajesh lhaôs ti chiyantaj'e 

pava lhashiclesh, yiey pan yit'esha ti yiyôjiesha pa Lhcaanvacle pa Josuê, lhaôs pa 

Nun. 

1 Reyes 17 

Pa Elías chayjulh ti ampa tsha'nu'a 

1Pa chiytôyjata pava vaclan Elías, pan tôlh'e' pa Tisbe, lhcootsjat pa Galaad, pa 

yit'esha pa Acab: “¡Jetônjop pa Lhcaanvacle, lh'Dios japi Israel lhavos, pan 

jaycumem'in, navôque yincôpes ti tan jayu ca nitaaj, tanca lhecha pa yiyaas jamjey ca 

jayeetajesha!” 

2Lhe'naa ti yit'esha pa Lhcaanvacle pa Elías: 

3“Ay'e nôque ca ajuyey ja lhum'ôcjinucjulh, pa avant'ôfich'ey ja tovôc lhaôs Querit, 

jan tavay'ejulh ja lhum'ôcjinuc ja tovôc Jordán. 

4Pa lhech'e pa ayô'ji jayu pa yinôôt ja tovôc lhaôs, pa jachen'ay'in jayu java ajôclôs 

yacutsha'ne ca nichaj'ay pa ca atuj.” 

5Pa yisnatshem pa Elías pan yiyôjiesha pa Lhcaanvacle, pa yich ti yie'in lhavôôj pa 

tovôc lhaôs Querit, yiey pa lhum'ôcjinucjulh pa tovôc Jordán. 

6Vooy pava ajôclôs pa yicha'jey'in lhpa yucuve shi' pa t'asjaan ti nich'a nalhu shi' ti 

nuutey. Vooy pa yinôôt yiyôjiin yiey pa tovôc lhaôs. 

7Taj ti caaj pa nalhu ti yim'e'in pa tovôc lhaôs, lhayaash ti nintaj'e pa cotsjaat. 

Pa Elías shi' lhpa ôsch'acche Sarepta lhavoque 

8Pa lhechesh pa yit'esha pa Lhcaanvacle pa Elías: 

9“Aneetsham ca meey ja yitsaat Sarepta, yiey ja Sidón, pa lhech vee'in. Apis ti jayôjia 

lhja ve'lha ôsch'acche lhech yie', ca nijut'am pa ca atuj.”  

10Pa netshaam pa Elías ti yichey pa Sarepta. C'oya ti yamey pa chiyuy'ejop pa yitsaat, 

pa yi'van lhpa ve'lha ôsch'acche nit'ôqu'e pava yeclôy. Pa tôney ti yit'esh: —

Jatants'aclan'a ca anjuteshyi pa ve'lheesh tacfeey pa yinôôt ca c'ayôji. 

11Pa yiche'mey lhpa lhech ti nichaajshey, meelh ti vapeclesha shta pa Elías ti tôney ti 

yit'esha shta: —Jatants'aclan'a shita ca anjutyiy lhpa yucuve t'iya. 

12Lhpa lhech pa yicuulh: —Jetônjop pa Lhcaanvacle a'Dios ti amlhapa ca yucuve'a ca 

nôji'. Tanca t'ôyi'sheey ca nicaaj nasheesh pa ve'lheesh na yipôcôt ja climshi yi'shi' ja 

titech pa tiqu'in shta ja lhape' yich'e' lhja tnôjque. Pa nôqueesh jant'ôqu'ejop nava 

napuqu'e yeclôy ca c'ajotesh ti jajuyjata ja yaôs pa jajuyjatyivne shta. Ca jatujtajelh pa 

nanjooylhach'e ca nasvômjatelh pa yiyipcuelh. 

13Pa Elías pa yit'esh ti yicuulh: —Ya aj na ca anjova'yey. Alhunesh ca asnatesh yiey 

nan lhteesh. Taj ti ajutsjat ca asnatesh pan caaj'am climshi ca acôclôlhyam pa tiqu'in 

ca anchaajyiy. Pa nijooylha ca asnatesh peelh t'ajuy'a avaatsha shi' pa aôs. 

14Lhayaash pa Lhcaanvacle, lh'Dios japi Israel lhavos, ti yit'esh ti tan jayu ca ninôji pa 

climshi yi'shi' pa titech, pa tanca lhecha pa lhape' yich'e' lhpa tnôjque pa amjey pa 

nalhu ca navclanjataj pa tsha'nu pa Lhcaanvacle yiey na cotsjaat. 

15Pa yich lhpa ôsch'acche pa yisnatesh pan yiyôjiesha pa Elías. Lhpa lhech shi' pa 

lhaôs shi' shta pa Elías pa caajem ts'ivee pa lhôc yicheshch'e pava acloj nalhus. 

16Pa ninôji pa climshi yi'shi' pa titech pa nilhecha pa lhape' yich'e' lhpa tnôjque, yiey 

pan t'ônasheshem pa Lhcaanvacle pa Elías. 

17T'ajôôjjô pava nalhus ti t'ônshi' pa aôytej'in pa lhaôs lhpa ôsch'acche. Pa ujesh ti 

aôytej'in pa yamjey ti yivômjat'e. 

18Pa lhechesh pa yit'esha lhpa ôsch'acche pa Elías: —¿She pa caajyam ti lhasvanesh ti 

lhcavo'ash pa Dios? ¿Lhnacheshyiy nataney ca antôyeshyi pava yisasch'e ti yivômjat 

ca yaôs? 

19—Anchaajnee ca aôs —yit'esh ti yicuulh pa lhech. Pa t'acum'ôcji lhpa ôsch'acche pa 

lhaôs, pa yichesheychisham pa lhtôvash pan yijo'een pa lhech pa yijôn'apee pa 

lhmôjôvat. 

20Pa nijooylha ti tôneyjop pa Lhcaanvacle pa yisitsenesh ti yit'esh: “Lhcaanvacle 

yi'Dios, ¿avaatsha shta lhavclanjatem pa aôytejem anôque ôsch'acche lhan tsijôn'e na 

lhajpôyich, pa lhavômjatc'oya jayu na lhaôs?” 

21Pa tatsha ti pu'jana'esh ti t'ajuy'apee pa taôvclaj pa tôneyjop pa Lhcaanvacle pa 

yisitsenesh ti yit'esh: “Lhcaanvacle yi'Dios, ¡jatants'aclan'ay'ajop ca anachajem pa 

lhamônlhajayash nôque taôvclaj!” 

22Vooy pa Lhcaanvacle pa tach'anjulh pava lhtants'aclanjavos pa Elías, pa 

yachajeyjop ti mônlha pa taôvclaj. 

23Pa t'acum'ôcji tatsha pa Elías pa taôvclaj pa vapeclesha cotsjaat pa yijutem lhpa 

lhamimi, pa yit'esha: —¡A'va, mônlha na aôs! 

24Vooy lhpa lhamimi yit'esh ti yicuulh: —Nôqueesh tsitô'yish'a jô ti lhcavo'ash pa 

Dios, pava lhteetshaan ti yijô' pa Lhcaanvacle. 

1 Reyes 18 

Pa Elías vapecley ti yiey t'ajuyish pa Acab 

1Palha t'ônshi' pava nalhus. Pa nôjeshch'e pava pu'jana yincôpes ti yiyôjaa pa 

Lhcaanvacle pa Elías ti yit'esha: “Alhun ca meeyshi ja Acab, lhayaash ti jancheney 

jayu pa tsha'nu na cotsjaat.” 

2Pa yich pa Elías ti yicheyshi pa Acab. Pa vaclan pa uj yipcu' yiey pa Samaria. 

3Pa Acab pa tôney pa Abdías, pan lhcavo'esh, pa lhech yôclôj pa Lhcaanvacle pa 

yashjat ti yivijatanjulh, 

4ti meelh lhpa Jezabel ti nich'a tôlhesh'e ti yiclônsha'ne papi yitôyjata pava vaclan pa 

Lhcaanvacle, pa t'acumeyshi papi cien papi lhech pa nijooylha ti yicatsônjat pa 

napu'jam pat'ajô'jesh ti cincuenta pa yifich'e pava napu' camamqu'esha'ne pa 

yijutem'in pa lhôc ti suyeshiin ts'ivee. 

5Pa Acab pa yit'esha pa Abdías: —Anshi'a ca shnôquelhch'e na cotsjaat shi' lhacôm'a 

java nash'e java tovjôy shi' java lhôjôyshay, pa lhjunash ca chinvan pa yitjataj t'ajuya 

nava cuvôyu shi' nava maclicôc. Ca nilhech lhjunashtajaa pa amajoom jayu pava 

catsiclôy. 

6Pa lhech lhjunash ti tanaatsjulhesh ts'ivee pava nash'e pa lhcootsjat ti yijôchich'e 

ts'ivee. Vooy pa Acab pa yuyey pa ve'lha nôyish vooy pa Abdías pa yuyey paelh 

nôyish. 

7Yiey pa nôyish, pa yichjuulh pa Elías ti vatvaneelh pa Abdías. Pa nitôfacjulh pa 

t'avuy'e t'ajuyish pa lhech pa yisitsenesh: —¡Lhech t'e na yinvacle Elías! 

8—Jech, ya lhech —yicuulh pa Elías. Pa yit'esha—: Meey, ca anfacleem ja anvacle ti 

nôque jôv'e'. 

9Pa yit'esh ti yicuulh pa Abdías: —¿She t'e pa jasnatesh yivaatsha ca jaspa 

javaatjutem ja Acab jô lhech ca nasclôn? 

10Jetônjop pa Lhcaanvacle a'Dios ti ampa yitsat'a nilhecha pa vatvacleyash ca 

nitôôlhsha ja yinvacle ca naschen'ay ti javo'elh'aysha'ne; ca janfactajem ti a'am'e na 

lhech'e, vooy ja yinvacle p'alha ti yetônyam ti yijô' ti tanca c'avanelh'e. 

11¡Pa vooy nôqueesh pa lht'aalhtajeshyi ca yichey'ajop ca nifaclem ja yinvacle ti 

nôque lhôv'e'! 

12Pa caajyam jayu pa vaclan, ca shtacatsôntajvatc'oya vooy pa lh'Espíritu pa 

Lhcaanvacle pa nacha'jey jayu yiey pa ninastôyesh'a. Meelh ca jôctajey'ajop ca 

janfactajem ja Acab, pa tanca jayu ca navan jô lhech vooy lhavaatsha pa nasclôn jayu. 

Nôque acavoesh, tatsha ti nich'ayech yajatesh ti yôclôj pa Lhcaanvacle. 

13¿Tan t'e ca chinanfac'am ja yifanisheshc'oya lhja Jezabel ti nivancaclônjatsu'esh japi 

yitôyjata pava vaclan pa Lhcaanvacle? Lhayaash yivaatsha ti jafiich japi cien japi 

lhech, pa napu'esh ti cincuenta ti janch'e' java napu' tinjôquey pa jajutey'in ca lhôc ti 

suyeshi ts'ivee. 

14¿Vooy nôqueesh pa lht'aalhtajeshyi ca yichey'ajop ca nifaclem ja yinvacle ti nôque 

lhôv'e'? ¡Tsiclôn jayu! 

15Pa yicuulh pa Elías: —Jetônjop pa Lhcaanvacle uj pa t'unaj, pan jaycumem'in, ti 

tatsha jayu nôqueesh ti jôv'e' t'ajuyish ja Acab. 

16Pa yich pa Abdías ti vooysha'ne pa Acab pa nifaclem. Pa lhechesh pa yich pa Acab 

ti vatvaneelh pa Elías. 

17Meelh ti yi'vanjulh pa yit'esha: —¿A'lhech t'e ti vena afanishesh napi Israel lhavos? 

18—Yivaatsha tanca vena yifanisheeshem —yicuulh pa Elías—, vooy avaatsha shi' 

napi achifas, tôlh'ejop ti lhavômjelh nava lhayôjijates pa Lhcaanvacle pa lhôque'lha ti 

lhôclôjelh java nalhjunashvatc'oya lhfanishlhavach ja Baal. 

19Ayôjijanesh nôqueesh papi achifas ca nitayelhvane lhacôm'a japi Israel lhavos lhja 

utiyuc Carmelo, jant'ajôôj japi cuatrocientos cincuenta lhcasinôyjesesh ja Baal shi' 

shta japi cuatrocientos lhcasinôyjesesh lhja Asera, japin vancufanelh lhja Jezabel. 

Pa Elías shi' papi lhcasinôyjesesh pa Baal 

20Pa Acab pa tayôjijanesh ti chitôney lhacôm'a papi Israel lhavos pa tayelh'evane papi 

vatcasinôyjesesh yiey lhpa utiyuc Carmelo. 

21Lhechesh pa tac'uya pa Elías pant'ajôôj papi lhtachifas pa yit'esha: —¿Ta t'elhesh ca 

môôjelh ca anpunteshelh ca aclôquielh? Ca lhechtaja pa Lhcaanvacle pa lhecha ti yijô' 

pa Dios pa avo'elhch'e, ca lhechtaja ja Baal, pa tajulhey jayu ca avo'elhch'e. Vooy papi 

lhtachifas pa tanca nicuulh. 

22Pa mônlheesh ti yit'esh shta pa Elías: —Yivaatsha ya ve'lha tsitôyjata pava vaclan 

pa Lhcaanvacle ti yicaatjatyam na yimônlhajayash, vooy na Baal yaash ti 

cuatrocientos cincuenta napi lhcasinôyjesesh. 

23Tajulhey ca anjuteelh pava napu' vôcôc, pa ve'lhaa pa acu'melh'eatam, ca 

ase'jelhsha'ne ca anelh'apee pava yeclôy pa ya aj na ca alhônelh'ôcji. Vooy yivaatsha 

pa jataasclanesha'ne jayu pa ve'lha vôcô pa jan'apee jayu pava yeclôy taj ti tan jayu ca 

yilhôn'ôcji. 

24Pa nijooylha ca ônelheyjop java a'dioseclelh, vooy yivaatsha pa jayôneyjop jayu pa 

Lhcaanvacle, ¡vooy pan yie' ti dios'esh ca natculhjantaj ca nanchentajey pa itôj lhech 

lhavaatsha jayu ti yijô' ti Dios! —¡Tajulhey ca chinc'alhtaneshjop! —yit'esh pa 

yicu'lhesh lhacôm'a papi lhtachifas. 

25Pa lhechesh pa yit'esha pa Elías papi lhcasinôyjesesh pa Baal: —Acu'melh'e pa 

ve'lha nava vôcôc, pa ajutsaeshelh ca ataasclaneshelhsha'ne, lhayaash ti aaclojelhsham 

avaatsheelh. Pa nanjooylha ca ônelheyjop pa a'dioselh, pa ya aj ca alhônelh'ôcji pa 

itôj. 

26Lhech lhjunash papi lhech pa t'acum'e pa vôcô pan chiyjuteem, pa vataasclanesha'ne 

ts'ivee, pa tôlhesh'e ti claafnalhu pa yamja ti nalhcachi ti tôntajeyjop'in pa Baal pa 

yit'esh'in ts'ivee: “¡Asculheelh, Baal!”, pa muqu'in ti vashclamajop'in ti t'afayeshjop 

ts'ivee pa itôvat, pan yisnateshjop, taj ti nive'lhaa pa vat'ôjôj ca nicuulhjulh. 

27Vooy ti yamja ti nalhcachi pa yilhôquieshaan pa Elías papi lhech pa yit'eshaan: —

Asitseneshelhey, lhayaash pa lhech dios. Ameesh ti pitôj'in, ja't'ajesha ca 

naychavalhey pa'na, ja't'ajesha ca nit'ôtaysha'ne. ¡Ameesh ti yimô' pa anjat'otsjanelhey 

cum! 

28Papi lhech lhetipa ti tônesh'apee pa vat'sejesha'ne pava lhclesac shi' pava lhcôpjec, 

lhayaash ti yifayjanesh ts'ivee, pa yamjey ti vatvayitesh pava lhavoyey. 

29Taj ti pa t'ôneshi ti nalhcachi lha'ma lhetipatajesh ts'ivee ti tônesh'apee shi' ti 

vashclamajop'in pan lhjunash papu ti côccheyech'esh yamjey pa yie' ti chicufay'in, pa 

nive'lhaa pa ca chinculheshjulh ts'ivee. ¡Ampapu ca nicuulhjulh shi' ca nipe'ya! 

30Pa lhechesh pa yit'esha pa Elías lhacôm'a papi nivacle: —Anc'uyeshelhyi. Pa 

lhacôm'a papi nivacle ti tanc'uyeshey, pa lhech pa yisclan'ejop pa itôvatjop pa 

Lhcaanvacle pan apis ti yafalh lhapesh. 

31Pa t'acum'e pava doce utes yijôney jat'ajôj'e papi lhcles pa Jacob, pan lhqueyesh pa 

Lhcaanvacle Israel. 

32Pa yanvatap'e pava lhech pa lhavitôvat'esh pa Lhcaanvacle; pa tishch'e pa lhavôjqu'e 

pa itôvat, pan yie' ti yajulhjateyshi veinte kilos pava lhtôsjey. 

33Pa yiney t'ôyiish pava yeclôy, pa yisej'esha'ne pa vôcô pa yan'apee pa lhech. 

34Pa nijooylha pa yit'esh:  —Aponteshelhjop pava yichatjulh tnôjquey pa yinôôt pa 

ôtsiyelh'apee na itôvat'esh shi' nava yeclôy. Pa nijooylha ti tayôjijanesh ca napu'eesh 

ca lhech lhfanisheesh shi' ca pu'janaaesh pa lhech lhfanishesh ts'ivee. 

35Vooy pa yinôôt pa yich'e' lhavôôj pa itôvat'esh pa tapooj shta pa tishch'ec'oya. 

36Vooy ti yameyjop ti chicufa'yesh ti chiylhônsham pa tac'uya pa Elías pa yisitsenesh 

ti yit'esh: “¡Lhcaanvacle, lh'Dios ja Abraham, ja Isaac shi' ja Israel: asnatesh nôqueesh 

ca nitôy'a ti a'lhech avaatsha ti lh'Dios'ash napi Israel lhavos, ya'lhech yivaatsha 

acavoyish, jasnatesh lhacôm'a nôque, lhayaash ti lhniyôjieshyi! 

37¡Acuulhyijulh Lhcaanvacle, acuulhyijulh jaspa nitôy'a napuque nivacle ti a'lhech 

a'Dios avaatsha, vooy avaatsha a'lha ca napecl'ay ve'lheeshcum!” 

38Pa lhech t'aplhuqu'e ti nicheney pa Lhcaanvacle pa itôj pa napjunsham pa itôvat'esh, 

pava yeclôy pa yamja pava utes shi' pa cotsjaat, pa tujaam shta pa yinôôt pan yich'e' 

pa chitishch'ec'oya. 

39C'oya ti yi'van côque lhacôm'a papi nivacle pa t'avuyshichamch'e pa yamjata 

cotsjaat pava lhtacôc, pa yit'esh: “¡Pa Lhcaanvacle lhech pa Dios, pa Lhcaanvacle 

lhech pa Dios!” 

40Pa lhechesh pa yit'esh pa Elías: —¡Ôcfeelhsha'ne napi lhcasinôyjes na Baal! ¡Ca ya 

aj ca nitatvôm papu! Vooy papi nivacle yôcfa'sha'ne papi lhech, vooy pa Elías pa 

yicha'jey pa tovôc lhaôs Cisón pa lhech'e ti yit'ovôsey ts'ivee lha'voc. 

Pa Elías t'a'lhey ca nitaaj 

41Pa nijooylha ti yit'esha pa Elías pa Acab: —Meey ca atsaccun pa ayô' shta, lhayaash 

ti chipeya'julh pa t'ôjôj pa tsha'nu. 

42Pa yich pa Acab ti tsaccun shi' ti yiyô'. Vooy pa Elías yich'apee lhpa utiyuc Carmelo 

pa yu'jane t'acjatsuy ti tanjuyshicham, pa yamjata pa lhtaco pava t'acjatsuy, 

43pa yit'esha pa lhcavo: —Alhuney ca ovalhsham na uj tovôc. Pa lhech pa yichey ti 

yovalhsham, pa lhechesh pa yit'esh: Ampa ca naa. Taj ti pa Elías pa yiyôjia shta: —pa 

mapecley'in pa napu'yama pa t'ajô'jeesh. 

44Vooy ti napu'yama ti yamjeyshi pa yit'esh pa lhcavo: —¡Naumjulh, tôlhshaam na uj 

tovôc lhja ve'lha vôse' lhôse, tc'ajulh na yipôcôt! Pa lhechesh pa yit'esh pa Elías: —

Meey ca anfacleem ja Acab ca nôcfeesh'e lhja lhcaletaj ca nôc tatsha ti yujeey ca 

chinvashanshina pa tsha'nu. 

45Pa yitshaam pa Acab lhpa lhcaletaj pa yichey pa Jezreel. Pa lhan'e pa vôôs pa 

yitulhiyanshi pava vôsey shi' pa lhaviim, pa ujesh ti taj'in. 

46Vooy pa Elías pa yunitjat pa Lhcaanvacle; pa nijooylha pa yisclansha'ne pava 

lhclôôvtes, pa vacumajey pan yie' pa Jezreel pa vanôyineyc'oya pa Acab.  

1 Reyes 19 

Pa Elías yiclôtey lhpa utiyuc Horeb 

1Pa Acab nifaclem lhpa Jezabel lhacôm'a pava lhfanishlhavach pa Elías ti yise'jey 

lha'voc lhacôm'a papi lhcasinôyjesesh pa Baal. 

2Pa lhechesh pa yicheney lhpa Jezabel pa ve'lha lhcachenach ti yit'esha pa Elías: 

“¡Avaatsha a'lhech Elías, vooy yivaatsha ya Jezabel!” Nivalhtajyitapee nava diosec ca 

ama pa ca yifanishaash lhum'ashi yiey pan afanishesh capi vatcasinôyjesesh.” 

3Pa yitôyc'oya pa Elías ti suyjulh, pa yen ti vanilhjenesh ti yichey pa Beerseba, 

lhalhech'e pa Judá, pa lhech yivôm'e pa lhcavo. 

4Vooy lhavaatsha t'ajuyey pa am'e pa'na, pa ve'lha pa nalhu t'ôtaay, pa yamey ti yi'shi' 

pa lhajpec lhpa ujquishaam t'aclôôc. Pa lhech'e ti yen ti nivafjatsu pa yit'esh: “¡Lhech 

c'ôj'e' Lhcaanvacle! ¡Ayjatyijop na yimônlhajayash, lhayaash yivaatsha 

niya'sheshc'oya ca ya isa' capi yinavot!” 

5Pa lhech yijo'e, yiey lhpa ujquishaam t'aclôôc, pa yimô'. Taj ti pa namey pa ve'lha 

ángel pa t'ajaya ti yit'esh: “Aneetsham ca atsaccun.” 

6Pa yovalhch'e lhavôôj pa Elías, pa yi'van ti yiey pa t'ôsiy'e lhpa ve'lha yucuve 

chiyajotesh yi'apee pava fayjoc shi' pa ve'lha tacfeey yich'e' pa yinôôt. Pa lhechesh pa 

netshaam pa tuj shi' ti yiyô'ji; pa nijooylha ti yijo'jane shta. 

7Taj ti pa lhángel pa Lhcaanvacle pa napu'esh ti nachey, pa t'ajaya ti yit'esha: 

“Aneetsham ca atsaccun, lhayaash ti tojey pa lhatjuyshi avaatsha.” 

8Pa netshaam pa Elías, pa tsaccun pa yiyô' shta. Pa lhech vatôc pa yunitjat ti t'ôtaay ti 

cuarenta pava nalhus shi' pava tulhis pa yamey lhpa utiyuc Horeb, yitsôt'ajesh pa 

Dios. 

9C'oya ti yamey pa yuych'e pa camamqu'e pa lhech mônlhee ti tulhey. Taj ti vooy pa 

Lhcaanvacle yiyôjia pa lhech ti yit'esh: “¿Ta afanish'avach yiey nôque, Elías?” 

10Pa lhech pa yicuulh: “Tsichavayeshyitay ti tsichavat'esh'a Lhcaanvacle, Dios uj pa 

unaj, lhayaash japi Israel lhavos yivôôm pa lhavatpeyaeshelh shi' ti yivômjatsha'ne 

java avitôvtes, shi' ti yiclônesha'ne pa clesataj capi lhtôyjata pava vaclan. Pa ya ve'lha 

ti yamônlha, pa chivoyiysha'ne shta ca chinayjat na yimônlhajayash.”  

11Vooy pa Lhcaanvacle pa yit'esha: “Mô fach'ee pa avatsavat'e yijuyish yiey lha 

utiyuc.” Pa lhech t'aplhuqu'e ti lhech nash'ejop pa Lhcaanvacle, pa tanu' pa factsejch'e 

lhaviim nash'apee lhpa utiyuc pa yic'asshisha'ne pava utes yiey t'ajuyish pa 

Lhcaanvacle; taj ti pa Lhcaanvacle ninôvji' pa lhaviim. Vooy ti nôjeshch'e pa lhaviim 

pa caaj pa nayuuynayuych'e; taj ti pa Lhcaanvacle mônlheesh ti ninôvji' pa 

nayuuynayuych'e. 

12Ti nôjeshch'e pa nayuuynayuych'e pa caaj pa itôj; taj ti pa Lhcaanvacle ninôvji' pa 

itôj. Vooy ti nôjeshch'e pa itôj pa chiypeya' pa vat'ôjôj succh'e. 

13C'oya ti yipe'ya pa Elías pa yip'ooj'ec'oya pa lhtaco pa lhavuyit, pa yich ti mônlhashi 

pa chiyuy'ejop'in lhpa camamqu'e. Pa lhech'e ti yameyshi pa vat'ôjôj ti yit'esha: “¿Ta 

afanish'avach Elías yiey nôque?” 

14Pa lhech pa yicuulh: “Tsichavayeshyitay ti tsichavat'esh'a, Lhcaanvacle, Dios uj pa 

unaj, lhayaash japi Israel lhavos yivôôm pa lhavatpeyaeshelh shi' ti yivômjatsha'ne 

java avitôvtes, shi' ti yiclônesha'ne pa clesataj capi lhtôyjata pava vaclan. Pa ya ve'lha 

ti yamônlha, pa chivoyiysha'ne shta ca chinayjat na yimônlhajayash.” 

15Pa lhechesh pa yit'esha pa Lhcaanvacle: “Alhun ca mapecley yiey jan lhtôôlhshi 

am'e pa'na yiey ja Damasco. Meey ca avaatjutem ja Hazael ti lhanvacleesh ja Siria, 

16shi' ja Jehú, lhantôcshich'a ja Nimsi, ti lhanvacleesh japi Israel lhavos; jan yie' ja 

Eliseo, lhaôs ja Safat, lhchifa ja Abel-mehola, pa ajutem ti chitôyjata pava vaclan ca 

ancayôjat'atay. 

17Pa nôque lhjunasha papu ca nitatvômtajc'oya ca niclôntaj ja Hazael, pa niclôn jayu 

ja Jehú, pa yie' papu ca nitatvômtajc'oya ca niclôntaj ja Jehú, pa yiclôn jayu ja Eliseo. 

18Niyivashanem ca jamônlhinatshi japi siete mil Israel lhavos japi nint'a'lha ja Baal, 

pa ninfin ts'ivee shta. 



696 

 

 
Nivacle Bible  

© 1994,  Sociedades Bíblicas Unidas. 
 

 
 

 

Chitôney pa Eliseo 

19Pa lhech t'ajuyshi pa Elías pa yi'van pa Eliseo ti vanqu'eecjat. Vanôyinc'oya pa 

Eliseo pava doce vôcôc vanôôcfavach, vooy lhavaatsha yichajch'e pava nijooylha. 

Vooy pa Elías pa yiyôjia pa lhech pa yivuyanshi pa lhclô'vat. 

20Pa nivinshaa ti vômeshjop pa Eliseo pava vôcôc, pa yijuyjateshch'e pa Elías, pa 

yit'esha: —Avashanyam cum ca janeecjuelh japi yinavot ca javaatfinelh, pa nijooylha 

ca javoach'e jayu. —Isjop ca meey —yit'esha pa Elías—, taj ti avôntôyich'e na 

yifanish'ash. 

21Vooy pa Eliseo pa tayjop pa Elías pa yich, pa t'acum'e pava napu' vôcôc ti 

yiclônsha'ne pa yiseejsha'ne, vooy java yeclôy lhavoonjasesh pa yilhôneshc'oya ca 

t'asjaan pa yijutey ti tuj papi nivacle. Pa nijooylha ti voqu'e' pa Elías pa yanshi' pa 

lhcumjayash. 

1 Reyes 20 

Pa Acab ti yash'apee papi Siria lhavos 

1Pa Ben-adad, lhanvacleesh pa Siria, pa nayjatvane lhacôm'a papi lhcavos 

c'afoquelhay, shi' papi treinta y dos lhcaanvacles tanefeneshelh, shi' papi cuvôyuyjas 

shi' papi caletayjesesh pa vatvatclônjayash, pa yichey ts'ivee pa Samaria, pa t'afayjop 

ti t'eclet'a. 

2-3Pa lhech nalhu pa yicheney papi qu'eeyjanjas pa lhech yitsaat ca jaspa yit'eshe'ma 

pa Acab, lhanvacleesh papi Israel lhavos: “Yit'esh na Ben-adad: ‘Nava avanjas 

javôôttsôtjatesh, lhech lhjunash shta napi ajayaselh shi' shta napi acleselh napi isis.’ ” 

4Pa yicuulh pa lhanvacleesh papi Israel lhavos: “Nan ônashesh yinvacle, yivaatsha shi' 

lhacôm'a nava caajyam ti lhavôôttsôtjatesh.” 

5Papi qu'eeyjanjas pa yichey shta pa Acab pa yit'esha ts'ivee: “Yit'esh ja Ben-adad: 

‘Apis ti jayiyôjijanesh ti jayeesh'a ca anjutyam nava avanjas shi' napi ajayaselh shi' 

napi acleselh. 

6Jô'lhaa lhum'ashi nan yie' nôqueesh pa jachen'ay jayu napi yicavos pa naclôvalh yiey 

na ajpôyich shi' nava lhajpôyjey napi acavos shi' lhacôm'a pava yenlhatam ts'ivee ca 

natcum'e.’ ” 

7Pa lhechesh pa lhanvacleesh papi Israel lhavos pa tayôjijanesh ti chitôney lhacôm'a 

papi nitaôvclaseesh pa lhech cotsjaat, pa yit'esha: —Tam'ey pa lhjunashelh'am 

avaatsheelh jayu pa natô'yelh'ec'oya nôque nivacle ti vooyam ca nastesheyanesh, ti 

palha sasjop ca vantaneshjulh ti jajutem napi yijayaselh shi' napi yicleselh shi' shta 

nava yivanjaselh. 

8—Pa ya aj ca anch'anjayu'a pa ya aj ca acu'lhesh —lhech yit'esh ti yachajeshjulh papi 

nitaôvclasa shi' lhacôm'a papi lhchifas. 

9Pa lhechesh pa yit'esha pa Acab papin nicheney pa Ben-adad: —At'eshelha ja 

anvacleelh ti jasnatesh jayu lhacôm'a nan niyôjieshyiy ti nich'a, taj ti sasjopyam ca 

yisnatesh nava t'aalhtajeshyi nôqueesh. Vooy papin chiycheney pa vapecleshey pa 

Ben-adad ti nifaclem pa t'ônash ti chiyculhesh ts'ivee. 

10Pa vancachenjaney shta pa Ben-adad pa yit'esha pa Acab: “¡Vooy pava diosec 

nivalhyitapee jayu pa tsi'sha lhcamôqu'eesh jayu na Samaria tajulhsham pa ve'lha 

lhpôcôt ca nive'lhan'e ts'ivee napi tavoyich'esha'ne!” 

11Pa tô'lha pa lhanvacleesh papi Israel lhavos ti vancachenjaney ti yit'esh: “Ya aj ca 

ishjanesh pa acavjoyash ti jôjjeclay ninameyjop pa t'aplhua.” 

12Meelh ti tpeeycheyesh pa Ben-adad pa t'ônash ti chiycuulh, pa yiyôelhsha'ne pap'elh 

lhcaanvacles yiey pava lhajpeclevtesesh ti yisnateshjop. Pa lhechesh pa yit'esha papi 

lhcavos c'afoquelhay: “¡Eclet'elha!” Pa lhacôm'a ti yajulhjatey ti t'eclet'a pa yitsaat. 

13Pa lhan'e pa ve'lha chiytôyjata pava vaclan pa yicheyshi yie' t'ajuyish pa Acab, 

lhanvacleesh papi Israel lhavos, pa yit'esha: —Yit'esh pa Lhcaanvacle: ‘Lha'ma ca 

avantaj napuque acloj naac'utsfasa vooy yivaatsha pa jajut'am jayu nôqueesh pa unaj 

pa jaspa natô'ya ti ya lhech ya Lhcaanvacle.’ 

14—¿She papi tô'lha jayu ti nijutyam? —niy'ôsesh pa Acab. —Yit'esh pa Lhcaanvacle 

ti tô'lha papi nich'acsha'ne ti yefenesh papi lhcaanvaclesesh pava yitsates —yicuulh pa 

chiytôyjata pava vaclan. —¿She papuque vatjutsa' jayu ti t'eclet'a? —vapeclesha pa 

Acab. —Vooy avaatsha —yit'esh ti yicuulh pa chiytôyjata pava vaclan. 

15Pa lhechesh pa Acab pa yijôchich'e lhacôm'a papi nich'acsha'ne ti yefenesh papi 

lhanvaclesesh pava yitsates, papi lhech doscientos treinta y dos pat'ajôôj, shi' papi 

c'afoquelhayesh papi Israel lhavos pa chiyuesham pa siete mil papi nivacle. 

16Pa yichjuulh ts'ivee ti nalhcachi, pa lhan'e pa Ben-adad shi' papi treinta y dos ve'lha 

tanu'elh'e pa lhetipa ti yetsessha'ne yiey pava lhajpeclevtesesh ti yisnateshjop, 

17pa vatjutsa' ti yicheyshi ts'ivee papi tanefenelh papi lhcaanvacles. Meelh pa Ben-

adad ti chinfacleem papi tôlh'e' pa Samaria, 

18pa tayôjijanesh: “¡Ca ninachesh ts'ivee pa vatcanoyash ja't'ajesha pa 

vatvatclônjayash, pa jenem ts'ivee ca mônlhaasha'ne!” 

19Papi yefenesh papi lhanvaclesesh pa tôlhshaam pa yitsaat, ti vanôyinesh ts'ivee papi 

lhcavos c'afoquelhay. 

20Pa ve'lhee ts'ivee papi lhech ti yiclôn papi t'ajuytajelhvatjulh, pa vooy papi Siria 

lhavos pa yiclôt'in ts'ivee. Vooy papi Israel lhavos pa yijôyjan'apee ts'ivee. Taj ti vooy 

pa Ben-adad, lhanvacleesh papi Siria lhavos, pa tatvômesh pa cuvôyu nôquee papi 

t'ajôôj jô c'afoquelhay cuvôyuyjas. 

21Pa lhechesh pa lhanvacleesh papi Israel lhavos pa yijôyjan'apee ti ya'shesh'apee 

pava cuvôyu shi' pava lhcaletas lhavatclônjavoquey, pa lhech tôlh'e' papi Siria lhavos 

pa uj ti chiyash'apee ts'ivee. 

22Pa nijooylha pa chiytôyjata pava vaclan pa yicheyshi ti yie' t'ajuyish pa lhanvacle 

papi Israel lhavos, pa yit'esha: —Mô ca aniyitelh napi acavos, pa aychavalhey jum pa 

ca asnatesh, lhayaash ca ôntajshi pa ve'lha yincôôp pa tapecl'ay jayu na lhanvacle japi 

Siria lhavos ca nitaanclet'a. 

23Papi lhc'afoquelhay pa lhanvacleesh pa Siria vooy lhavaatsha pa yit'esha côque: —

Vooy pava lhdiosec napi Israel lhavos tôlhshaam nava uticuy; pa lhe'naa ti 

yaashjotapee. Taj ti ca shtavatclônelh'e napi lhech yiey na tavashay, pa yijô'taja ca 

sht'ash'apee ts'ivee. 

24Pa vooy nôqueesh na casfanishesh yinvacle pa shtayjatey napi lhcaanvacles pa 

shtan'e napi c'afoquelhay na yi'taj'e, 

25pa nanjooylha ca shtasclanvatich'e c'oya papi c'afoquelhay yiey nan lhjunash ti 

chiyaashjotapee, ca chinvatclônesh pava cuvôyuc vatjulh shi' pava caletas vatjulh. Pa 

lhecheesh pa shtavatclônelh'esha'ne yiey pa tavashaych'e, pa tanca vinshaa ca 

sht'ash'apee. Vooy pa Ben-adad yichajch'e pan lhnônashesh pa lhech lhfanishesh. 

26Vooy ti nôjeshch'e pa ve'lha yincôôp pa yijôchich'e pa Ben-adad papi Siria lhavos 

pa tac'uyeyjop pa Afec ca jaspa nivatclônelhsha'ne papi Israel lhavos. 

27Shi' shta papi Israel lhavos yijôchich'e papi lhcavos c'afoquelhay pa yichjuulh ts'ivee 

ti vatvaneelh papi Siria lhavos. Pa t'ichay'ejop ts'ivee yiey pa t'ajuyish'e papi Siria 

lhavos, pa lhayasha pava napu'jam t'ajô'jesh pava tashinshtaychey. Lhan'e papi Siria 

lhavos pa yameylhac'o lhacôm'a pa cotsjaat. 

28Pa lhechesh pa yie' t'ajuyish pa ve'lha chiytôyjata pava vaclan pa lhanvacleesh papi 

Israel lhavos, pa yit'esha: —Nôque yit'esh pa Lhcaanvacle: ‘Vooy napi Siria lhavos 

yit'eshyam ti ya lhech ti ya'Dios'esh nava uticuy pa niyalhecha ya'Dios'esh na 

tavashay, vooy yivaatsha jajut'ay'ajop jayu pa unaj lhacôm'a napuque aclojam. Pa 

lhecheesh pa natô'ya jayu ti ya lhech ya Lhcaanvacle.’ 

29Pa yicheshch'e pava napu'yama nalhus papi Siria lhavos shi' papi Israel lhavos ti 

vatjumtivatjulh ts'ivee, vooy pa nalhu napu'yama pa vaclônsha'ne papi lhech. Pa lhech 

nalhu papi Israel lhavos pa yiclônsha'ne papi cien mil c'afoquelhay Siria lhavos 

cotsjatiyjas. 

30Vooy papi mônlhee pa yiclôtey pa lhavtsaat Afec, taj ti vooy pa vatashclôfechjop pa 

yitsaat pa yafalh'apee papi veintisiete mil nivacle papin tatvôômtajvatich'e. Shi' pa 

Ben-adad yiclôt shta pa yamey pa lhavtsaat, pa vant'ôfich'e yiey pava jpôyjey. 

31Lhechesh pa yit'esh papi lhcavos: —Shtantôyeshelha japi lhanvaclesesh japi Israel 

lhavos ti yôfisjatch'e ti ninvatcacuesh pa ti yisnatesh ts'ivee; pa tajulhtajey ca 

sht'uyelhch'e java p'ajavsha'ne vat'uyjatshiyis pa sht'ôcfeesh casvo' pava niyjôy, ca 

shnôquelheyshi ja lhanvacleesh japi Israel lhavos, ama ca nivômjach'ejoom 

casvaatsha. 

32Pa lhechesh pa yuych'esha'ne pava p'ajav t'uyjatshiyis pa yôcfeesh lha'vo' pava 

niyjôy, pa yicheyshi ts'ivee pa lhanvacleesh papi Israel lhavos pa yit'esha ts'ivee: —Ja 

Ben-adad vatants'aclanesh'a na Yinvacle ca avômjatemch'e. Pa yicuulh pa Acab: —

¿Jôjjeclay mônlha? ¡Yivaatsha yivelhesh jô lhech! 

33Vooy papi nivacle pa yajulhjatey côque is ti yinôôclhanite'ma, pa tatsha pa 

yicu'lheshjulh: —¡Ja Ben-adad lhavelhesh na Yinvacle! —¡Mee'lhey ca 

anchajeelhnee! -yit'esh ti yicuulh pa Acab. Pa lhechesh pa Ben-adad pa yicheyshi pa 

Acab, vooy pa Acab yanshi' lhpa lhcaletaj. 

34Pa nijooylha pa yit'esha pa Ben-adad: —Janachaj'ay jayu java yitsates javan 

nijôclesh ca tata can lhtô'lha; vooy avaatsha isjop ca asnatesh pava jpôyjeyesh 

chincashay'een yiey ja Damasco, jan lhjunashesh ca tata ti caajem ti yiey ja Samaria. 

—Vooy yivaatsha tôlhyi' ti c'apejiyinesh ti javashan'am ca mapec yit'esh ti yicuulh pa 

Acab. Pa nôque lhfanishesh pa Acab ti yisnatshelh pa vatpeya'shelh pa Ben-adad pa 

yivashan ti yich. 

35Taj ti caaj pa ve'lha nivacle, lhalhech'e pat'ajôj'e papi chiytôyjata pava vaclan 

t'aalhsha pa t'iyôyjafa pa t'ônashem pa Lhcaanvacle: —¡Atants'aclan'a ca asvo'matan! 

Taj ti vooy peelh ninteesh ca nasnatshem. 

36Pa lhechesh pa yit'esha pa chiytôyjata pava vaclan: —Ca ni'ujantajeesh java 

tayôjijanesh pa Lhcaanvacle, pa t'eclet'a jayu pa ve'lha jump'uvalhjetaj ca aytajyijop. 

Pa lhe'naa ti meelh ti tayjop peelh pa chiytôyjata pava vaclan, pa vacutesh pa ve'lha 

jump'uvalhjetaj pa t'eclet'a pa yivômjat. 

37Pa nijooylha ti vacutesh pa chiytôyjata pava vaclan paelh nivacle pa t'aalhsha shta 

ca nivo'matan, vooy pa lhech pa yivo'matan ti nôtit. 

38Pa lhechesh pa chiytôyjata pava vaclan ti yi'shi' pa nôyish ti tach'anc'oya pa 

lhcaanvacle, yiclôpjalhesh lhshatech pa sivôclôc lhayeech pa yamjat'apee pava 

lhtôsjey. 

39Pa meelh ti lhech nash'ejop pa lhcaanvacle pa chiytôyjata pava vaclan, pa 

yisitsenesh ti yit'esh: —Nôque acavo, na Yinvacle, yichey t'ajuyish ja 

vatvatclônjayash yi'shi' japi vanijiyin ti yichjuulh ja c'afoquelhay pa nichaajyi ja ve'lha 

vanôôcfa. Pa t'aalhyiyijop ca jaclôvalhem jô lhech pa asclôvalhesh ca 

nitatvômtajyic'oya pa vooy yivaatsha pa chinasclôn ja't'ajesha ca jashayanesh pava 

tres mil tinshanjay climsha'ne. 

40Nan lhjunash nôque acavo, na Yinvacle, ca jasnatajesh jav'elh pa niclôt nôque 

vanôôcfa. Pa yit'esh ti yicuulh pa lhanvacleesh papi Israel lhavos: —Avaatsha 

lhtanôclitesh ti lhech afanishesh ti lhatmenesh'avach, pa nanôôclhaa avaatsha ti 

lhtanclôyitsjayesh apee. 

41Taj ti vooy pa chiytôyjata pava vaclan pa niclan'e tatsha pa sivôclôc lhayeech 

yip'ooj'apee pava lhtôsjey, pa lhechesh pa yitô'ya pa lhcaanvacle ti lhech lhavaatsha ti 

tô'lha papi chiytôyjata pava vaclan. 

42Pa lhechesh pa yit'esh pa chiytôyjata pava vaclan: —Nôque yit'esh pa Lhcaanvacle: 

‘Jan lhjunash ti lhavashan ti tatvôôm ja nivacle jan tanutsjaytaj ca chinclôn, vooy na 

amônlhajayash ashayaneshem jan lhechtaj, vooy napi achifas pa nitsôt'ajesh 

lhavaatsha.’ 

43Pa lhechesh pa lhanvacleesh papi Israel lhavos pa yichey pa Samaria, pa yitacshin'in 

shi' ti tavacôy, pa yich'ôcji pa lhajpôyich. 

1 Reyes 21 

Pa Acab shi' pa lhavôtjayetachat pa Nabot 

1T'ajôjqu'e pava nalhus ti t'ônshi' ti caaj pava vaclanem pa ve'lha nivacle yiey pa 

Jezreel, lhey Nabot. Pa lhech caajem pa ve'lheesh lhavôtjayetachat yiey pa lhech 

yitsaat, shalheema pa lhajpôyich pa Acab, lhanvacleesh pa Samaria. 

2Ve'lha pa nalhu ti yit'esha pa Acab pa Nabot: —Anjutyiy na avôtjayetachat ca jaspa 

yicôvjiyanjavat'eesh, lhayaash ti shalheema na yijpôyich. Jancayôjatey'am jayu pa is 

avôtjayetachat, ja't'ajesha ca ajulhjatey ca jashayanesh'am jayu pa peso pa ca 

t'ajôôjtajach'e. 

3Taj ti pa yit'esh ti yicuulh pa Nabot pa Acab: —Ninvashan pa Dios ca yijut'am nava 

jancayôjesh capi yinavot. 

4Pa vapecley pa Acab pa lhajpôyich pa yitacshin'in pa vanut shta tôlh'ejop pa t'ônash 

ti yicuulh pa Nabot, lhayaash ti yit'esha ti tanca nijutey pava nicôyôjesh papi lhnavot. 

Pa yamey ti yijo'jane pa t'ajuya pa lhajpôyich pa ninteesh ca nattsaccun. 

5Pa lhechesh pa tac'uya lhpa lhch'acfa Jezabel, pa yit'esha: —¿Ta t'e lhayaash ti 

lhtacshin'in pa ni'en ca atsaccun? 

6Pa yicuulh pa Acab: —Jayasinôytajelh ja Nabot, tô'lha ja Jezreel, pa jayaalhtajesha 

ca natcasha'yeshyi ja lhavôtjayetachat, ja't'ajesha ca najulhjatey ca nicayôjate'mey 

paelh ôtjatyetachat. Taj ti jô lhech ninteesh ca nivashanyam. 

7Pa lhechesh pa yit'esh ti yicuulh lhpa lhch'acfa Jezabel: —¡Taj ti vooy avaatsha 

lhtanyôjijayjop napi Israel lhavos! Alhun ca atsaccun ca avatc'usinat'in. ¡Vooy 

yivaatsha jôqueshey'am jayu ja lhavôtjayetachat ja Nabot! 

8Pa yi'sesh'e tatsha lhpa lhech pava vatqu'isjayanjas ti yanshi' pa lhey pa Acab pa 

yi'sesh'apee ts'ivee. Pa nijooylha ti yicheney ts'ivee papi nitaôvclasa shi' papi 

lhcaanvaclesesh papin yi'shi' pa lhavtsaat pa Nabot. 

9Pava lhech vatqu'isjayanjas nôque yit'esh: “Avatyôjieshelh ca at'ayipcuyanelh ca 

anôclitelh ja Nabot yiey t'ajuyish napi lhchifas. 

10Pa nijooylha ca avoolhey papi napu' yinôôlhjônchatesh jô lhech ca niteetsha ca 

natjuyeshjulh jô lhech ca niteetsha ti nisa' pa yit'esha pa Dios shi' na lhcaanvacle. Pa 

nanjooylha ca ayjatelhnee ca avômjateshelh pava utes.” 

11Papi nivacle lhchifas pa Nabot yamjelhvatsham papi nitaôvclasa shi' papi 

lhanvaclesesh pava yiyôjiesha lhpa Jezabel ti yiisshem'e pava vatqu'isjayanjas ti 

yichench'e ts'ivee lhpa lhech. 

12Pa vaneeyjatesh ts'ivee ti vat'ayipcuyanjop pa yich'esha'nejop ts'ivee pa Nabot ti yie' 

t'ajuyish papi lhchifas. 

13Pa nijooylha ti namey papi napu' yinôôlhjônchatajesh pa nifacleshch'e pa Nabot ti 

yiesh'e t'ajuyish papi acloj lhchifas, pa vaniyitesha pa Nabot ti yit'esha pa sasach'e pa 

ca niteetsha pa Dios shi' pa lhcaanvacle. Pa lhechesh pa yayjatshi ts'ivee pa lhavtsaat 

pa yivômjatesh ts'ivee pava utes. 

14Pa nijooylha pa vancachenjaney ti yit'esha lhpa Jezabel pa Nabot ti chiyôôtjatesh'in 

pava utes ti yivômjat. 

15Pa meelh ti tpeeycheyesh lhpa Jezabel, pa yit'esha pa Acab: —Meey ca an'avach ja 

lhavôtjayetachat ca Nabot, tô'lha ja Jezreel, jan ninteetajesh ca nancashayuesh'a. Palha 

nimônlhaa ca Nabot; vaf nôqueesh. 

16C'oya ti yaya'esh pa Acab pa Nabot ti p'alha ti vaf, pa yichey ti yijutlhavne pa 

lhavôtjayetachat. 

17Pa lhechesh pa Lhcaanvacle yiyôjia pa Elías, tôlh'e pa Tisbe, pa yit'esha: 

18“Meey clap jan yie' ja Acab, lhanvacleesh japi Israel lhavos yiey ja Samaria. Jô 

lhech pa avanjop ja lhavôtjayetachat ca Nabot, jan yijutlhavne. 

19Pa at'esha jayu: ‘Nôque yit'esh'a pa Lhcaanvacle: Lhclôn ca Nabot pa lhanjôclesh 

java yitsôt'ajesh, nan lhnesh'e ti nap'uqu'een nava nuus pava lhavoyey pa nap'uqu'een 

jayu vitsha pava avoyey.’ ” 

20Pa yicuulh pa Acab pa Elías: —¿Lhech ajunashyish ti lhasvanesh ti nicastac'utsfasa? 

—Jech, c'avanesh —yit'esh ti yicuulh pa Elías—. Ca jaspa ya aj ca asnatesh t'ôyish'e 

pava niysisa afanish'avach yiey t'ajuyish pa Lhcaanvacle. 

21Lhayaash ti yit'esh pa Lhcaanvacle: ‘Janchaj'ay jayu ca jan'atapee java tavijatay, pa 

javômjatshi jayu lhacôm'a napi tôlh'atsham; pa jatif'e jayu lhacôm'a napi yitsjôy 

tôlh'atsham yi'shi' napi Israel lhavos. 

22Jô'tajesh ti lhech yifanishesh jayu na ajôôjam jan yifanishesh ja t'ajôôjam ja 

Jeroboam, lhaôs ja Nabat, shi' ja t'ajôôjam ja Baasa, lhaôs ja Ahías, tôlh'ejop ti 

tsivôcôyanlhavne ti yisnatchiyineshyam pa sasch'e napi Israel lhavos. 

23Vooy lhpa Jezabel pa yit'esha pa Lhcaanvacle: Vooy pava nuus tuj jayu lhja Jezabel 

yiey ja tavashay yi'shi' ja Jezreel.’ 

24Vooy napi ajôôjam ca nivaftajshi na yitsaat, pa tuj jayu pava nuus, vooy papu ca 

nivaftajshi ja tavashay pa tuj jayu pava c'afoquis.  

25(Ampapu caelhchaa ca lhjunashajulh pa Acab ti tôlhesham lhpa lhch'acfa Jezabel ti 

ve'lheeshey pa lhfanishlhavach ti niysisa yiesh'e t'ajuyish pa Lhcaanvacle. 

26Yisnatesh pa lhav'ojiyash ti yôclôj pava chiydiosiyan pan lhfanishlhavach papi 

amorreos, papin yayjat'e pa Lhcaanvacle yiey t'ajuyish papi Israel lhavos.) 

27Meelh ti yipe'yach'e pa Acab lhacôm'a cavôque pa yic'asteshlhtapee lhpa t'uyjatshiy 

pa yuych'e pava p'ajavsha'ne t'uyjatshiyis pa vat'ayipcuyan. Pa yijoojane pava lhech 

t'uyjatshiyis pa uj ti yitacshin'in. 

28Pa lhechesh pa yit'esha pa Lhcaanvacle pa Elías: 

29“¿Apis ti lhavan ja Acab ti vanits'aclayan'e yijuyish? Lhayaash ti tôlh'ejop ti 

vanits'aclayan'e yijuyish, tan jayu ca nicha'jey pa niysa' yiey ja t'ajôôjam ti jôjjeclay 

mônlha lhavaatsha, vooy pava lhnalhusesh pa lhaôs. 

Pa Micaías chayjulh ti chiyash'apee pa Acab 
(2 Cr 18.1-34) 

1 Reyes 22 

1Chit'ônshi' pava pu'jana nincôpes ti ampa lhavatclônjayasheelh papi Siria lhavos papi 

Israel lhavos. 

2Taj ti vooy pa pu'janaeyshi nincôôp, pa Josafat, lhanvacleesh pa Judá, pa yijôchiey 

pa lhanvacle papi Israel lhavos. 

3Vooy pa lhanvacle papi Israel lhavos pa yit'esha papi lhcavos: —Apis ti natô'yelha ja 

Ramot yie' ja Galaad ti casve'lheelhch'e. ¿Pa ta t'e lhayaash ti nishtasnateshjop pa'na 

jaspa shtanachajelhnee pa lhanvacleesh japi Siria lhavos? 

4Pa niy'ôsjop pa Josafat: —¿Lhteesh ca shtatanôychi ca sht'eclet'elha ja Ramot yiey ja 

Galaad? Pa yit'esh ti yicuulh pa Josafat: —Yivaatsha, lhech lhjunash shta japi yicavos 

shi' japi cuvoyuyjas, pa shtatanôychielh shi' napi acavos. 

5Taj ti vatjutsa'esh ca aniy'ôs ca nentajjoom pa Lhcaanvacle. 

6Vooy pa lhanvacleesh papi Israel lhavos pa tayelhvane papi chiytôyjata pava vaclan 

t'esheytaj ca nameyshi cuatrocientos papi lhech, pa niy'ôsjop: —¿Tajulheyam t'e ca 

jayeclet'a ja Ramot yiey ja Galaad, ja't'ajesha ca ya aj na? Vooy papi lhech yit'esh ti 

yicuulh: —Eclet'a, lhayaash pa Lhcaanvacle ti yijut'am jayu. 

7Taj ti vooy pa Josafat pa tay'ôtsjanesh: —¿Ampa t'e jaelhchaa ca nôque nôv'e' ca 

nitôyjata pava vaclan pa Lhcaanvacle ca isa'jop ca chiniy'ôs shta? 

8Vooy pa lhanvacleesh papi Israel lhavos yit'esh ti yicuulh pa Josafat: —Caaj shta ja 

ve'lha jô lhech isjop ti chiniy'ôseyjop pa Lhcaanvacle. Jô lhech Micaías lhaôs ja Imla. 

Taj ti japun yivaatsha, lhayaash ti nive'lhaaesh ca nachayjulh pava isis, tsi'sha pava 

niysisa ti chayjulh. Taj ti pa yit'esh pa Josafat: —Ya aj ca at'esha côque. 

9Pa tôney tatsha pa lhanvacleesh papi Israel lhavos pa ve'lha lhcavo, pa yiyôjiesha: —

¡Ninach tatsha ja Micaías, lhaôs ja Imla! 

10Vooy pa lhanvacle papi Israel lhavos shi' shta pa Josafat, lhanvacle pa Judá, pa 

vanijôtjatesh pava lhavatclônjavoquey ti yie'sha'ne ts'ivee pava lhc'oovtes yiey pa 

chiyuy'ejop pa Samaria. Pa lhacôm'a papi chiytôyjata pava vaclan pa yieemshi pava 

chayjulh ti yiesh'e t'ajuyish papi lhech. 

11Pa Sedequías, lhaôs pa Quenaana, yisnatesh pava lhac'uclesh clesanlhiy, pa tôn'in: 

“¡Nôque yit'esh pa Lhcaanvacle: ‘Navôque vatc'uclesh eclet'eshelha japi Siria lhavos 

ca atifelhch'een!’ ” 

12Lhacôm'a papi chiytôyjata pava vaclan lhech t'ônashesh ts'ivee pa yit'eshaan pa 

lhcaanvacle: “Eclet'a ja Ramot yiey ja Galaad pa t'ashelh'apee jayu, lhayaash pa 

Lhcaanvacle yijut'ay jayu jô lhech yitsaat.” 

13Vooy pa qu'eeyjanaj pan yichey pa Micaías, pa yit'eshe'ma côque: —Lhacôm'a napi 

chiytôyjata pava vaclan, nivena t'ônasheesh ti yicu'lheshjulh pa is ti yefenesh na 

lhcaanvacle. Pa nôque lhjunash, jatants'aclansha ca nasinôqui shta yiey jan lhjunash 

lhacôm'a ts'ivee, ca nanfac pa is lhjunash ti vanqu'efenesh. 

14Pa yicuulh pa Micaías: —¡Jetônjop pa Lhcaanvacle ti tsi'sha ti jayeetsha jayu pava 

niyôjieshyi pa Lhcaanvacle! 

15Pa nijooylha ti yichesheyshi pa lhcaanvacle, pa vooy pa lhcaanvacle pa niy'ôsjop: —

Micaías, ¿tajulhey t'e ca jayeclet'a ja Ramot yiey ja Galaad, ja't'ajesha ca ya aj na? Pa 

yit'esh pa Micaías: —Eclet'a, pa t'ash'apee jayu, lhayaash pa Lhcaanvacle ti yijut'am 

jayu. 

16Taj ti pa lhcaanvacle pa yit'esh ti yicuulh: —¿Ta t'e ca t'ajô'jeesh ti jayeesh'a ti 

jetônjop ti janôôclhanitajop ti ve'lha ti yijô' pa lhey pa Lhcaanvacle? 

17Pa lhechesh pa yit'esh pa Micaías: “Ja'van lhacôm'a napi Israel lhavos ti 

vacôtsôn'apee nava uticuy jan lhjunash java tashinshtas ti ampa ca niclôvalh. Vooy pa 

Lhcaanvacle yit'esha: ‘Napuque amem papu ca nitsôt'ajesh; pa ve'lhaae ts'ivee ca 

napecleshey'in pa lhcanoyash pava lhajpôyjey.’ ” 

18Vooy pa lhanvacleesh papi Israel lhavos pa yit'esha pa Josafat: —¿Niapisa t'e ti 

jayeetsha nôque nivacle ti nive'lheesh ca isisa ti nifactajyam, ti tsi'sheem pava niysisa? 

19Pa yit'esh pa Micaías: —Pa lhe'naa ti lhteetsha, ach'ana pava lhclishay pa 

Lhcaanvacle: Javaney pa Lhcaanvacle ti yie'sha'ne na lhc'ovat, pa lhacôm'a japi 

lhcavos yiey ja vôôs ti vatsavatch'e ti ve'lha yielh'e jô lhech, yiey lhfayish yiey shta 

lhch'amiyish. 

20Lhechesh pa tay'ôtsjanesh pa Lhcaanvacle pa yie' papu ca lhetlha lhfanisheesh pa 

Acab ca necletsjayana pa Ramot yiey pa Galaad ca lhech nivaf'e. Pa caaj papi 

yit'eshjop pava matas vooy pap'elh vena yit'esh. 

21Pa caaj pa ve'lha espíritu yan'e t'ajuyish pa Lhcaanvacle pa yit'esha jô lhech ca lhech 

lhfanishalhavach. Pa niy'ôsesh pa Lhcaanvacle yiey pa lhfanishlhavach, 

22pa yicuulh pa espíritu ti yitôyjata pava lhjôts'ôclônjavos lhacôm'a papi yitô'ya pava 

vaclan yitsôt'ajesh pa lhcaanvacle. Pa lhechesh pa yit'esha pa Lhcaanvacle ti tajulhey 

ti yi'shi' ti yijôts'ôclôn'in, pa lhech lhfanishlhavach. 

23Pa nôqueesh natôôysha pa Lhcaanvacle ti yineem pa espíritu ti yijôts'ôclônesh'in 

lhacôm'a napi natsôt'ajesh chitôyjata pava ti vaclan, pa lhamjatey jayu lhac'o 

lhacôm'a. 

24Pa lhechesh pa Sedequías, lhaôs pa Quenaana, pa tac'uya pa Micaías pa yic'ôn'in pa 

yit'esh: —¿Ta t'e t'ajuyshiyic'oya pa lh'Espíritu pa Lhcaanvacle ca nitasinôy'am? 

25Pa yicuulh pa Micaías: —Natô'ya jayu pa nalhu ti lhavantôfich'ey pava jpôyjey. 

26Pa lhechesh pa lhanvacleesh papi Israel lhavos pa tayôjijanesh: —¡Acu'melh'e na 

Micaías ca acha'jelh ca ôcfeelh'e yiey ja Amón, ja lhanvacleesh jô lhech'e yitsaat, ja 

yie' ja yaôs Joás! 

27Anfacle'lhem ti vooy yivaatsha jayiyôjijanesh ca chinan'ôcji lhpa vatvônc'ôcfajayte 

pa acunjaneshelh lhpa yucuve shi' pa yinôôt, pa jamjey yivaatsha ca jatpectaj ti 

javatsjan shi' ti janilhjen. 

28Tanca lhech lhjunasha yit'esh pa Micaías: “Ca yijô'taja ti lhatpec ti lhavatsjan shi' ti 

lhnilhjen, vooy pa Lhcaanvacle tanca nasinôquiyam.” 

29Pa lhech lhjunash pa lhanvacleesh papi Israel lhavos shi' pa Josafat, lhanvacleesh pa 

Judá, pa yicheyshi ts'ivee pa Ramot yiey pa Galaad. 

30Vooy pa lhanvacleesh papi Israel lhavos yit'esha pa Josafat: —Vooy yivaatsha ca 

jôctajsham pa vatvatclônjayash pa janiistanjatjop, vooy avaatsha pa uych'e nava 

yuyjatshiyis. Pa nôque lhjunash pa lhanvacleesh papi Israel lhavos ti vaniistanjat ti 

yitshaam pa vatvatclônjayash. 

31Taj ti vooy pa lhanvacleesh papi Siria lhavos yiyôjia papi treinta y dos 

lhanvaclesesh papi caletayjasesh pa lhavatclônjayash ca ya aj ca papu ca nit'eclet'a ca 

nivelhanjop pa lhanvacleesh papi Israel lhavos. 

32Pa meelh papi lhanvaclesesh papi caletayjas ti yivanjulh pa Josafat, pa 

yaychavalhtajey ca lhecha pa lhanvacleesh papi Israel lhavos, pa t'afayjop ti t'eclet'a 

ts'ivee. Pa lhechesh pa tôn'in pa Josafat ti t'alhey papu ca nefenesh. 

33Pa c'oya papi lhech ti yi'van ti nilhecha pa lhanvacleesh papi Israel lhavos, pa 

vômeshjop ts'ivee ca nit'eclet'a. 

34Taj ti ve'lha pa c'afoquelhay ti tiyôôjey lhpa lhclesa pa tejesh pa lhanvacleesh papi 

Israel lhavos yivo'yey pa camam'evatjulh lhpa lhavatclônjavoque ti yivômjat'e. Pa 

lhechesh pa yiyôjia pa lhavo'esh pa lhôvjatshi caletaj pa yit'esh: —Anvaych'aclaj ca 

atsayjatjop na vatvatclônjayash, lhayaash ti yavo'mat. 

35Ti lhetipaesh pa lhech nalhu pa vatvatclônjayash, pa lhech mônlheesh'e pa 

lhcaanvacle pa lhcaletaj ti yie' t'ajuyish papi Siria lhavos. Taj ti vooy ti nuutey pa vaf. 

Vooy pava lhavoyey vacha'ey pa lhavo'mat pa tif'apee lhpa caletaj. 

36Meelh ti pa lha yuy na jumcuclaay, pa yichvatich'e papi vanijiyinch'e c'afoquelhay ti 

vatyôji': “¡Ave'lhaaelh ts'ivee napi achifaselh ca mapeclelhey'in ja acootsjat'elh, 

37lhayaash ca lhcaanvacle ti palha vaf!” Pa lhechesh pa chiychajey pa lhcaanvacle pa 

Samaria pa lhech chitish'ec'oya. 

38Pa nijooylha ti yicle'shesh lhpa caletaj yiey lhpa lhavishini pa Samaria, pan 

vanay'een papi ôyjanjay, pa vooy pava nuus nap'uqu'een pava lhavoyey pa Acab, yiey 

pan t'ônashesh pa Lhcaanvacle. 

39Vooy paelh chiychayeshch'e pa Acab shi' lhacôm'a pava lhfanishlhavach, shi' pa 

lhajpôyich utinilh nôquee pava yitsates yisnateshch'e, chiyi'sesh'e ja 

vatqu'isjayanach'esh pava lhjunashch'e papi lhanvacles papi Israel lhavos. 

40Pa vaf pa Acab, pa nicôyôjesh pa lhaôs Ocozías pa lhanvacleyash. 

Pa lhanvacleyash pa Josafat yiey pa Judá 
(2 Cr 20.31-37) 

41Vooy ti yichatjulh pava nincôpes ti lhcaanvacleesh pa Acab papi Israel lhavos, vooy 

pa Josafat, lhaôs pa Asa, pa tôlhesh'e ti lhanvacleesh pa Judá. 

42Ti yamey ti treinta y cinco pava nincôpes, pa veinticinco pava lhnincôpesesh ti 

lhanvacleesh yiey pa Jerusalên. Vooy lhpa lhamimi lhey Azuba, lhpa lhech lhôse pa 

Silhi. 

43Pa Josafat yitsavalhch'e pa yivo'yeshch'e pan lhjunash pa lhtata Asa. Pava 

lhfanishlhavach yivo'yeshch'esha'ne yiey t'ajuyish pa Lhcaanvacle. Taj ti pava 

lhtôvjas pan yiesh'een papi lhchifas ti tcufay'in shi' ti yitseclôlhaan pa acôjqu'e pa 

lhniish t'ajuya pava chiydiosiyan, pa tanca chinayjat'e. 

44Vooy pa Josafat yisnatshelhvatjulh pa lhcanoyash pa lhanvacleesh papi Israel 

lhavos. 

45Vooy pav'elh chiychayeshch'e shi' pava yivclanjat shi' shta pava lhavatclônjavshay 

pavan yi'shi', chiyi'sesh'e ja lhqu'isjayanach'esh pava lhjunashch'e papi lhanvaclesesh 

pa Judá. 

46Pa Josafat pan yayjat'e pa lhcootsjat papi ninvô'mesh ti yisnatesh ti yoyvatsham'in, 

papin jôjjeclay mônlhee pan t'aplhuqu'e pa lhtata Asa. 

47(Yiey pa Edom am'e pa lhcaanvacle, ve'lha pa yôsjat'e t'ajuyish pa lhcaanvacle.) 

48Pa Josafat yisnatesh shta pava lhôvjatshiyis yitsavalhch'e tovôc pan lhjunash pava 

yiey pa Tarsis, pa jaspa nanchajesh pa clesanilh cojiyaj lhey Ofir; taj ti sasemjop ca 

nôquey, lhayaash ti yipôctessha'ne ti yiey pa Ezión-Geber. 

49Pa lhechesh pa Ocozías, lhaôs pa Acab, pa yit'esha pa Josafat ca nivashanem papi 

vatôvjatshiy lhavos ca nitônôycheeshelh papi yitsôt'ajesh pava lhôvjatshiyis, taj ti pa 

Josafat pa ninvashanem. 

50Pa vaf pa Josafat pa chitish'ec'oya pa lhavtsaat ca lhact'eech David. Pa nijooylheesh 

ti nicôyôjesh ti lhcaanvacleesh pa lhaôs Joram. 

Ti lhcaanvacleesh pa Ocozías yiey pa Israel 

51Ti yamey ti diecicietech'e pava nincôpes ti lhcaanvacleesh'e pa Josafat pa Judá, pa 

vooy pa Ocozías, lhaôs pa Acab, pa tôlhesh'e ti lhanvacleesh papi Israel lhavos yiey 

pa Samaria, pa yicheshch'e pava napu' nincôpes ti lhcaanvacleesh. 

52Taj ti pava lhfanishlhavach niysisa yiey t'ajuyish pa Lhcaanvacle, lhayaash ti 

yijôneshch'e pa niysa' pan lhjunash pa lhtata shi' lhpa lhamimi, shi' pa Jeroboam, lhaôs 

pa Nabat, pan yisnatchiyinesh pa sasch'e papi Israel lhavos. 

53Jô'tajesh ti yicha' ti yôclôj pa Baal, pan lhfanishlhavach lhapesh pa lhtata, pa 

yivôcôyana pa Lhcaanvacle, lh'Dios papi Israel lhavos. 

2 Reyes 

2 Reyes 1 

Pa lhavafi pa Ocozías 

1Nôjeshch'e pa lhavafi pa Acab, pa Moab pa nicôvfayu'a pa Israel. 

2Vooy pa Ocozías, pa nicôt'esha'ne pa vatovalhjavat pa chishamnee lhtôvash pa 

lhajpôyich yiey pa Samaria pa yivomatansha'ne. Pa lhechesh pa yichen papi 

lhcachenjas pa niy'ôseem pa Baal-zebub, pa chiydiosiyan yiey pa Ecrón, ca 

nivatsjanchiyanem, 

3Taj ti pa lhángel pa Lhcaanvacle pa yit'esha pa Elías, tôlh'e' pa Tisbe: “Alhun ca 

acutjulh japi lhcachenjas ja lhanvacle ja Samaria, pa aniy'ôsesh ti ampa t'e ca Diosa 

yiey na Israel, pa lhe'naa ti niy'ôsey ja Baal-zebub, ja lhdios ja Ecrón. 

4Pa anfacleem shta ti ya'lhech, ya Lhcaanvacle, ti jayeetshem ja Ocozías: ‘Ti tan jayu 

ca nineetsham'e ja lhmojavat, ti vaf jayu.’ ” Pa yich pa Elías pa lhech lhfanishlhavach. 

5Pa meelh papi lhcachenjas ti vapecley pan yie' pa lhcaanvacle, pa lhech pa niy'ôsesh: 

—¿Ta t'e lhayaash ti lhatpeclelh'in? 

6Pa yit'esh ti yicuulh ts'ivee: —Lhayaash ti caaj ja nivacle yamatelhyic'oya pa 

yit'eshelhyam ti jatpecle'lhey na yinvacle ti tsichentajelh, ca jayeetshelhaam: ‘Nôque 

yit'esh pa Lhcaanvacle: ¿Ampa t'e ca Diosa yiey na Israel, pa lhe'naa ti 

vancachenjaney ti chiniy'ôsjop ja Baal-zebub, ja lh'dios ja Ecrón? Côque tôlh'ajop ti 

lhasnatesh, pa tan jayu ca ay'apee na amojavat, pa lhavaf jayu. 

7Vooy pa lhcaanvacle pa niy'ôsesh: —¿Tam'ey pa lhjunash'e pa lhech nivacle ti 

lhcuteshelh shi' ti yit'eshelh'a côque? 

8—Jô lhech nivacle yuych'e lhja t'uyjatshiy tsashay, pa lhnucfat'esh ja ti'nôj —yit'esha 

ts'ivee ti yicuulh. —¡Lhech ja Elías, tô'lha ja Tisbe! —yisitsenesh pa lhcaanvacle. 

9Pa yichen tatsha pa lhech pa lhavo'esh papi c'afoquelhay pa yôôychi papi cincuenta 

c'afoquelhay. Meelh ti yamey'in vooy pa Elías yie'sha'ne yiey pa lhôtôj'e lhpa utiyuc. 

Pa lhechesh pa yit'esha pa c'afoquelhay lhanvacle: —¡Natô'ya pava vaclan, vooy ja 

lhcaanvacle tayôjijan'ash ca ecletsha'ne! 

10Pa yicuulh pa Elías: —Ca yalhecha pa yitô'ya pava vaclan, pa nichentaj pa itôj 

tôlhey pa vôôs pa navutuntajshi shi' napi cincuenta acavos. Pa chinch'e pa 

nicôôtsha'ne pa itôj tô'lhey pa vôôs pa yivutunshisha'ne. 

11Pa lhcaanvacley ti yicheney peelh ti yaôychi pap'elh cincuenta c'afoquelhay, pa 

lhech pa yich pa yit'esha pa Elías: —¡Natô'ya pava vaclan, ja lhcaanvacle tayôjijan'ash 

ca ecletsha'ne tatsha! 

12Pa yicuulh pa Elías: —Ca yalhecha pa yitô'ya pava vaclan, pa nichentaj pa itôj 

tôlhey pa vôôs pa navutuntajshi shi' napi cincuenta acavos. Pa chinch'e pa 

nicôôtsha'ne pa itôj tô'lhey pa vôôs pa yivutunshisha'ne. 

13Pa nijooylha ti yichen pa lhcaanvacle pa pu'jana'esh ti yaôychi pap'elh cincuenta 

c'afoquelhay. Taj ti pa pu'janaeyshi c'afoquelhay lhanvacle pa yicheychisham pan yie' 

pa Elías, pa yu'janejop t'acjatsuy yiey t'ajuyish pa lhech, ti vatants'aclana: —

Jatants'aclan'a, natô'ya pava vaclan, avijataneshyijulh na yimônlhajayash shi' napuque 

cincuenta acavos avaatsha; 

14lhayaash ti vatjutsa' ti nateyshicham pa itôj tô'lhey pa vôôs cap'elh napu' 

c'afoquelhay lhanvacles shi' papi lhcavos ti yivutunsha'ne. Yivaatsha jatants'aclan'a ca 

anaychavalhyi. 

15Pa lhechesh pa lhángel pa Lhcaanvacle pa yiyôjia pa Elías: —Avoqu'e na lhech pa 

ya aj ca anjovay'in. Pa Elías pa t'ecletsha'ne ti voqu'e pa c'afoquelhay lhanvacle ti 

yijôchiey pa lhcaanvacle, 

16pa yit'esha: —Nôque yit'esh pa Lhcaanvacle: ‘A'lhech lhcheney japi qu'eeyjanjas ti 

niy'ôsey'am ja Baal-zebub, lh'dios ja Ecrón, pa lh'amiyanshi napi Israel lhavos pa Dios 

ca lhecha ca aniy'ôsjop, pa lhe'naa ti tanca ay'apee jayu na amojavat, lhavaf jayu.’ 

17Vooy pa lhech Ocazías pa vaf, yiey pan t'ônashesha pa Lhcaanvacle pa Elías. Pan 

lhjunash pa Ocazías ti ampapu lhclesa, vooy pa lhch'inish Joram pa nicôyôjesh pa 

lhanvacleyash. Côque lhjunashch'e ti napu'eyshi pa nincôôp ti lhcaanvacleesh pa 

Joram, lhaôs pa Josafat, yiey pa Judá. 

18Vooy pava mônlhee chiychayeshch'e pa Ocazías ti lhfanishlhavach chiyi'sesh'e ja 

vatqu'isjayanach'esh pa lhjunashch'e papi lhanvaclesesh pa Israel. 

2 Reyes 2 

Pa Elías ti yicheychisham pa vôôs 

1Meelh ti yameyjop pa lhc'aplhuesh pa Lhcaanvacle ti yen ti yicha'jey pa Elías pa 

vôôs pa jojactsininesh, vooy pa Elías pa tayelh'e pa Eliseo yiey pa Gilgal. 

2Pa yit'esha pa Elías pa Eliseo: —Amônlhaa'e nôque, lhayaash pa Lhcaanvacle ti 

tsicheney pa Betel. Taj ti pa Eliseo pa yit'esh ti yicuulh: —Jetônjop pa Lhcaanvacle 

shi' shta avaatsha, ti tan jayu ca c'avelhan. Pa lhechesh pa yiche'lhey pa Betel. 

3Taj ti papi chiytôyjata pava vaclan yiey pa Betel pa yichjuulh ti vatvaneelh pa Eliseo 

pa yit'esha ts'ivee: —¿Natô'yish pa Lhcaanvacle ti nayjatjop jayu nôqueesh ja 

neyjatsjan? —Jech, apis ti tsitô'yish —yit'esh ti yicuulh pa Eliseo—, taj ti avaatsheelh 

ya aj na pa ca at'eshelh. 

4Pa nijooylha pa Elías ti yit'esha pa Eliseo: —Amônlhaa'e nôque, lhayaash pa 

Lhcaanvacle ti tsicheney ja Jericó. Taj ti pa Eliseo pa yit'esh ti yicuulh: —Jetônjop pa 

Lhcaanvacle shi' shta avaatsha, ti tan jayu ca c'avelhan. Pa lhechesh pa yiche'lhey pa 

Jericó. 

5Taj ti papi chiytôyjata pava vaclan yiey pa Jericó pa yichjuulh ti vatvaneelh pa Eliseo 

pa yit'esha ts'ivee: —¿Natô'yish pa Lhcaanvacle ti nayjatjop jayu nôqueesh ja 

neyjatsjan? —Jech, apis ti tsitô'yish —yit'esh ti yicuulh pa Eliseo—, taj ti avaatsheelh 

ya aj na pa ca at'eshelh. 

6Pa nijooylha ti yit'esh pa Elías: —Amônlhaa'e nôque, lhayaash pa Lhcaanvacle ti 

tsicheney ja Jordán. Taj ti pa Eliseo pa yit'esh ti yicuulh: —Jetônjop pa Lhcaanvacle 

shi' shta avaatsha, ti tan jayu ca c'avelhan. Pa lhechesh pa napu'elh ti yicheelh. 

7Taj ti namey papi cincuenta chiytôyjata pava vaclan pa vatonateyjop pa vatsavat'e ti 

t'ajuyjulh papi lhech. Vooy pa Elías shi' pa Eliseo lhavaatsha pa mônlhee pa lhavôj'e 

pa tovôc Jordán. 

8Pa lhechesh pa t'acum'e pa Elías pa lhclô'vat ti yiclôpjalhsham pa yic'ônesham pa 

yinôôt, vooy pa yinôôt pa yic'asvatjulh, vooy papi lhech napu' pa yicheypacham pa 

tovôc pan lhjunash ti clajôj na cotsjaat. 

9Meelh ti yicheypacham ts'ivee pa yit'esha pa Elías pa Eliseo: —Anfacyam pa lhen ca 

jasnatesh'am avaatsha ti yujeey ca vena jayjuyshi'ac'oya. Pa yit'esh ti yicuulh pa 

Eliseo: —Jayeesh ca astisesh ca ampunteshyam pa natsôt'ajesh espíritu. 

10—Nitiqu'in'a pa lht'a'lheshyi —yit'esha pa Elías—. Taj ti ca asvantaj ti jayay'ajop 

avaatsha, pa chinvashan'am jayu. Taj ti ca amtaja pa tanca chinvashan'am jayu. 

11Jôjjeclay ninvô'mesh ts'ivee ti tanôôychi shi' ti tasinôyelh'in, pa tatsha ti tanôclitem 

lhpa caletaj itôjesh, itôsesh shta pava cuvôyu, ti vacôtsônelh, vooy pa Elías pa 

yicheychisham pa vôôs pa yijojactsininesh. 

12C'oya ti yi'van côque pa Eliseo, pa tôn'in: “¡Tatayaam, tatayaam, avaatsha lhatjuya 

japi Israel lhavos lhjunashjulh papi t'unesh'in pa lhavatclônjayash.” Vooy ti nôjeshch'e 

côque, pa nit'ôyi'sheey ca chinvanch'e pa Elías 

Pa Eliseo nicôyôjesh pa Elías 

Pa lhechesh pa t'acum'e pa Eliseo lhpa t'uyjatshiy pa yic'asteshlhtapee. 

13Pa nijooylha ti t'acum'e pa lhclô'vat pan nicôtch'e pa Elías, ti vapecley pa tovôc 

Jordán pa vatsavat'e pa lhavôj'e. 

14Pa ve'lheesh lhech lhfanishesh ti yic'ônesham pa yinôôt pa lhclô'vat, pa tôn'in shta: 

“¿Ta yie' pa Lhcaanvacle, lh'Dios ja Elías?” Pa nivinshaa ti meelh ti yic'ônsham pa 

yinôôt, pa vacôtsônvatc'oya, vooy pa Eliseo pa vapecley pacham pa tovôc. 

15Papi chiytôyjata pava vaclan yiey pa Jericó ti yiey t'ajuyish ts'ivee pa yit'esha ts'ivee 

ti yivanjulh: “¡Pa lh'espíritu ja Elías yi'shi' nôqueesh ja Eliseo!” Pa lhechesh pa 

yichjuulh ts'ivee pa t'avuy'e t'ajuyish pa lhech 

16pa yit'esha ts'ivee: —A'va, yieelhyitshi yivaatsheelh napi acavos, napi yifiiysha'ne 

cincuenta. Anfacleem ca nivooysha'ne ja neyjatsjan, ameesh ti caaj pa lh'espíritu pa 

Dios ti yinenjatchisham ti yayjat'apee lhpa utiyuc ja't'ajesha pa tavashay. Taj ti pa 

lhech pa yit'esh: —Am, ya aj na papu ca achenelhch'e. 

17Taj ti papi lhech ti lhetipaesh ts'ivee jaalhpa yamjey ti yichench'e papi cincuenta 

nivacle, vooy papi lhech vo'tajeysha'ne ts'ivee pa Elías pa yicheshch'e pava pu'jana 

nalhus, taj ti pa ninvan ts'ivee. 

18Pa lhechesh pa vapecley'in pa Jericó, pan yie'in pa Eliseo, vooy pa lhech pa yit'esha: 

—Apis ti jayeetshelh'a ti ya aj ca avoolheysha'ne. 

Pa Eliseo yiisinatshi pa yinôôt tôôlh tasham yiey pa Jericó 

19Papi tsitenas'e pa yitsaat yit'esha pa Eliseo: —A'va, na yitsaat is ti chiyie', nan 

lhjunash ti lhavan, taj ti na yinôôt sasshi shi' na cotsjaat niysa'e. 

20—Anchaaj pa nich'a tacfeey yich'e' pa tsifoni —yit'esh ti yicuulh pa Eliseo. Vooy ti 

chiychajeshey pa tacfeey, 

21pa yicheshey pa Eliseo pa yinôôt tôôlh tasham pa yôtsiysham pa tsifoni pa yit'esh: 

—Nôque yit'esh pa Lhcaanvacle: ‘Yivaatsha apis ti jaisiyanshi na yinôôt, pa tanca 

t'ôyi'sheey jayu ca nicavôm pa tan jayu ca sasee na cotsjaat.’ 

22Pa lhechesh pa chiisiyanshi pa yinôôt, yiey pan t'ônashesh pa Eliseo. 

23Vooy ti nôjeshch'e pa lhech tôlh'e' pa Eliseo ti yichey pa Betel. Meelh ti t'ajuych'e 

pa nôyish, pa t'ajôôj jô papi nich'acsha'ne tôlhshaam pa yitsaat, pa yiclôqui ts'ivee pa 

lhech pa tônesh'apee ts'ivee: “¡Alhun nishi clap'aaf! ¡Alhun nishi clap'aaf!” 

24Pa tatvaych'aclajjulh pa Eliseo papi lhech pa yovalhjulh pa yipôfiyu ti yetônesh pa 

Lhcaanvacle. Pa chinc'oya ti nachjuulh pava napu s'uclaychac tôlhshaam pa yita' pa 

vanu'esha'ne papi cuarenta y dos papi lhech. 

25Pa nijooylha pa t'ajuyey pa Eliseo lhpa utiyuc Carmelo, pa lhech tôlh'e' ti vapecley 

pa Samaria. 

2 Reyes 3 

Pa lhanvacleyash pa Joram yiey pa Israel 

1Pa nincôôp dieciocho ti lhcaanvacleesh pa Josafat yiey pa Judá, vooy pa Joram, lhaôs 

pa Acab, pa tôlhesh'e ti lhcaanvacleesh'e pa Israel, pa yicheshch'e pava doce 

lhnincôpesesh ti lhcaanvacleesh'e pa Samaria. 

2Vooy pa lhfanishlhavach niysisa ti yiey t'ajuyish pa Lhcaanvacle, taj ti pa a'lheesh 

pan lhjunash pa lhtata shi' lhpa lhamimi, lhayaash ti yayjat'e lhpa utej chiyvenchatem 

pa Baal, pavan yisnatesh pa lhtata. 

3Pa mônlheesh ti yisnatesh pava lhsasch'e ti yisnatesh pa Jeroboam, lhaôs pa Nabat, 

pavan yisnatchiyinesh papi Israel lhavos. 

Pa Eliseo chayemjulh pa vatcôvjoyashesh pa Moab 

4Pa Mesa, lhanvacle pa Moab, pa vancavenchatesh pava lhclôy tashinshtas, pa yijut ti 

yine'mey pa lhanvacle pa Israel pava cien mil tashinshtas nich'a us shi' pa lhsaash 

pava cien mil jayanjas tashinshtas. 

5Taj ti meelh ti vaf pa Acab, vooy pa lhanvacle pa Moab pa nicôvfayu'a pa lhanvacle 

pa Israel. 

6Pa lhechesh pa lhcaanvacle Joram pa tôlhshaam pa Samaria pa yayjateshch'e 

lhacôm'a papi c'afoquelhay Israel lhavos. 

7Pa nijooylhach'e ti vancachenjaney ti yit'eshey pa lhanvacle pa Judá: “Ja lhanvacle ja 

Moab nicôvfayuyi. ¿Lhteesh ca shtatanôycheelh ca shtavatclônelh jô lhech?” Pa 

yicuulh pa lhanvacle pa Judá: “Javo'ach'e jayu, lhayaash yivaatsha ti yalhechelh'e napi 

yicavos shi' napi cuvôyuyjas ca javo'tajelh'ach'e shi' japi acavos. 

8Taj ti, ¿Ta yie' pa nôyish ca sht'ecletajelha?” Pa Joram pa yicuulh: “Yiey ja nôyish 

yitsavalh ja am'e pa'na yiey ja Edom.” 

9Nôque lhjunash papi lhanvacles pa Israel, pa Judá shi' pa Edom ti yichvatich'e ts'ivee. 

Taj ti pitôjesh ts'ivee ti t'ôtaay pa yicheshch'e pava napu'yama nalhus, pa timshi' pa 

yinôôt t'ajuya papi c'afoquelhay shi' pava lhclôy yaquisetes. 

10Pa yit'esha pa lhanvacle pa Israel: —¡Jay! Ameesh pa Lhcaanvacle ti shinchajey 

napi pu'jana lhcaanvacles jaspa naashjotapee napi moabitas. 

11Vooy pa Josafat pa niy'ôsesh: —¿Am'e t'e nôque pa yitôyjata pava vaclan pa 

Lhcaanvacle, ca jaspa shtaniy'ôseshelhjop pa Lhcaanvacle pa lhech? Pa ve'lha pa 

lhcavoesh pa lhanvacle pa Israel pa yit'esh: —Nôque yie' ja Eliseo, lhaôs pa Safat, jan 

lhcumjafaesh'in ja Elías. 

12—Ameesh ti caajtaj pa ca niteesh ca nitôôlhsha pa Lhcaanvacle —yit'esh ti yicuulh 

pa Josafat. Pa tatsha pa lhanvacle pa Israel, pa Josafat shi' pa lhanvacle pa Edom pa 

yichey ts'ivee pa Eliseo; 

13taj ti pa Eliseo pa yit'esha pa lhanvavcle pa Israel: —¿She pa caajyam ti 

lhanjôchieshyiy? Meey ca aniy'ôsjop papi yitô'ya pava vaclan yitsôt'ajesh capi anavot. 

Vooy pa lhanvacle pa Israel pa yimatsenesh'in: —Am, lhayaash pa Lhcaanvacle ti 

tsicha'jelhey napi pu'jana lhcaanvacles ti ya'shelhyitapee jayu japi moabitas. 

14Pa lhechesh pa yit'esh pa Eliseo: —Jetônjop pa Lhcaanvacle yaash pa t'unaj, ca 

nôveshyijop ca nilhechaa na Josafat ca nitanch'anjay ti lhanvacleesh na Judá, pa tanca 

yich'antajjulh yivaatsha, pa tanca yovalhtajsha'ne. 

15¡Paa clap ca anchajeelhnee pa ve'lha lhavo'esh pa cuvôyu lhacôôs! Meelh pa 

lhavo'esh ti yiclôqui, vooy pa Lhcaanvacle pa vananshijop pa Eliseo; 

16pa Eliseo pa yit'esh: —Pa Lhcaanvacle yit'esha: ‘Asnatshelh pava acloj 

lhtovasivshay yiey na tavashay, 

17lhayaash ti lhama'taj ampa jayu lhavi'ma pa tan jayu ca avanelh pa tsha'nu, vooy 

nôque tavashay pa tsej'e jayu pa yinôôt, pa t'iyô'elhshi jayu lhacôm'a, nôquee pava 

aclôyelh shi' pava yaquisestes. 

18Côque ve'lha atesha ti tiqu'in ti nôclitelh'am pa Lhcaanvacle ti yisnatesh, lhayaash 

pa lhech ti yijutelh'atsham jayu japi moabitas, 

19vooy avaatsheelh lhavômjatelhsha'nec'oya jayu lhacôm'a nava lhavtsates 

chinashclôfjopsha'ne shi' nava yashjat ti lhavtsatesesh, pa lht'ovôselhch'e jayu 

lhacôm'a nava aacjuy lhavanjay, pa lhamjatelhc'oya jayu lhacôm'a nava tôlh'e' nava 

yinôtes shi' ti lhtsôyinjatelhshi jayu nava utes lhacôm'a nava lhcac'ovtesesh ti vancu'e'. 

20Pa vooy pa nijooylhach'e claafnalhu, pan t'aplhu'a ti chiycufaay pa tôlhey jayu pa 

Edom pa yinôôt, pa lhech pa nam'apee na cotsjaat. 

21Pa lhan'e papi moabitas ca naya'tajeshey papi lhanvaclesesh ca ninamtaj ti neclets 

jayu, pa nasclanvatich'ejop lhacôm'a papi nich'acsha'ne shi' papi pitôjesh ti 

c'afoquelhayesh, pa nitsôyin'e yiey pa yôj'e'vatjulh 

22Vooy ti claaf nalhu ti netshamch'e ts'ivee pa nôclita na jumcuclaay pa yinôôt, vooy 

papi moabitas yi'vaney'e t'ajuyish ts'ivee ti yucshi pan lhjunash pava vatvoyey. 

23Pa lhechesh pa yit'esh ts'ivee: “Navôque vatvoyey. Tôlha'jop japi lhcaanvacles ti 

vapecvane ti vatclônsha'ne, ti vaclhifelh'e jap'elh. ¡Moabitas, anshiaelh clap ca 

shtacha'jelhc'oya pava yivôm'een!” 

24Taj ti meelh papi moabitas ti yi'tajsham pa t'ichavat papi Israel lhavos, pa t'ecletjulh 

papi Israel lhavos pa yiclôtsjat'in. Pa lhechesh papi Israel lhavos pa yijôyjan'apee 

ts'ivee pa yiclônsha'ne. 

25Pa nijooylhach'e ti yivômjatsha'nec'oya pava lhavtsates, pa yitsôyinjatshi pava utes 

pa lhcootsjat ti vancuji', pa yimjatch'e lhacôm'a pava yinôtes tôôlhtasham, pa 

yit'ovôsch'e shta lhacôm'a pava aacjuy lhavanjay. Pa yive'lhan ti yimônlhanitchisham 

pa yitsaat yiey pa Kir- hareset. Taj ti vooy papi finiyjas pa t'afayjop pa yash'apee 

ts'ivee. 

26Meelh pa lhanvacle pa Moab ti yitô'ya ti chiyash'apee ti chit'eclet'a, pa t'acuumtaja 

papi setecientos c'afoquelhay vacleetsha'ne pa jaspa nic'aatsham yiey pa tajulh'e pa 

lhanvacle pa Edom. Taj ti pa t'e pa ca lhfanisheesh. 

27Pa lhechesh pa t'acum'e pa lhaôs c'utsa'jesh pan yantajshi pa lhanvacleyash, pa 

yiclôn ti yilhônsham ti yinesh'apee pa vatashclôfech. Côque tôlheemsham pa uj 

t'asuyia papi Israel lhavos, pa vooy papi lhech pa nitshaam ti tôlh'e' vat'ichavat pa 

vapeclelhey'in pa lhavtsateyish. 

2 Reyes 4 

Pa vanôôlhjôn pa lhape' 

1Ve'lha lhpa ôcjeclô, lhjayaesh lhapesh pa ve'lha tôlhshaam papi chiytôyjata pava 

vaclan, yichey ti yiyôjiaan pa Eliseo, pa yit'esha: —Vaf ca yich'acfa, vooy avaatsha 

natôôysha cô lhech ti yôclôj pa Lhcaanvacle. Vooy nôqueesh jan chipi'ôyem nachnee 

ti yit'esh ca nichaaj napi napu' yicles ca lhcashacleesh. 

2Pa lhech Eliseo pa niy'ôsesh: —¿Ta yifanish'ash jayu avaatsha? Anfacyam pava caaj 

yiey pa ajpôyich. Lhpa lhech yit'esh ti yicuulh: —Anôque acavoque avaatsha am'e 

pa'na ja lhajpôyich, nasheesh ja tacfeey ja lhape'. 

3Pa lhechesh pa yit'esh pa Eliseo: —Meey nôqueesh ca aalhsha papi achifas pava 

tacfeyis, ¡lhacôm'a pava lhech tacfeyis amach'e pa'na pava lhech anchaajnee! 

4Pa nijooylha ca an'ôcji pa ajpôyich papi acles, pa ap'oey pa lhashi pa meey ca 

aponteshch'e pava tacfeyis pa lhape' pa vena an'e pava tapoojqu'esha'ne. 

5Pa yicjuesh lhpa ôcjeclô pa Eliseo pa yip'oeyshi papi lhcles. Pa lhechesh pa 

yiponteshch'esha'ne pava tacfeyis pavan yichaajjop. 

6Pa meelh ti yiponteshch'esha'ne lhacôm'a pava tacfeyis pa ve'lha pa yiyôjiesha papi 

lhech lhcles: —Anchajeelhnee peelh tacfeey. Taj ti pa lhech lhaôs pa yicuulh: —

Ampa caelhchaa ca tacfeya. Pa nivinshaa pa lhape' ti vômeshjop. 

7Pa nijooylha lhpa lhech ti yicheyjop ti nifaclem pa chiytôyjata pava vaclan, pa lhech 

pa yit'esh: —Môôj nôqueesh pa acashayesh pa lhape', pa avômjateshch'e pa api'ô. 

Vooy pa mônlhee pa ajuyjat'avne jayu avaatsha shi' papi acles. 

Pa Eliseo shi' lhpa ôcjeclô Sunem lhavoque 

8Ve'lha pa nalhu pa Eliseo ti nash'e pa Sunem pa ve'lha lhpa ôcjeclô chiyashjatesh pa 

lhjunash lhech yie', ti vaniyitesha ti t'a'lhajop pa lhech ninaashtaj'e pa natsaccunelh. Pa 

yinjôt'in pa Eliseo ti lhech nash'e pa lhech tsaccun'een. 

9Pa lhechesh pa yit'esha lhpa lhech pa lhch'acfa: —A'va tsitô'ya jôque nivacle ti yinjôt 

ti tanôtayjooy jô lhech issha'ne yitôyjata pava vaclan pa Dios. 

10Istaa ca shtasnatshem pa lhtôvash lhôtôj'e na jpôyich ca natjuya jô lhech. Pa lhech 

shtanem'e jayu pa lhmôjôvat, pa lhtsaccunjavat, pa lhc'ovat shi' lhpa lhavitôtaj. Pa 

lhech lhjunash pa meelh ca ninachtaj ti tanôtayjooy pa isjop ca lhech mônlhaae. 

11Ve'lheeshch'een ti lhech yam'e yiey pa lhtôvash pa lhech yijo'e pa lhech, 

12pa yit'esha pa Giezi, pan lhcavoesh: —ôney cum lhja Sunem lhavoque. Vooy pa 

lhcavo pa tônemey, pa meelh lhpa lhech ti yie' t'ajuyish pa lhech, pa yiyôjia pa Eliseo 

pa lhcavo: 

13—Anfacleem lhjô lhech ôcjeclô ti uj ti t'e pa ca lhayasheelhyish, ca shtavoomey pa 

ca shtasnatshelhem lhjô lhech; ca niteetajesh ca shtasinôyelhe'ma ja lhcaanvacle 

ja't'ajesha ja lhanvacleesh japi c'afoquelhay. —Yivaatsha tajulheyam yiey napuque 

tsitsôt'ajesh yichifas —yit'esh ti yicuulh lhpa lhech. 

14—Pa lhechesh, ¿ta ajalh pa ca casfanisheesh lhjô lhech? —T'ee, yit'esh ti yicuulh pa 

Giezi—. Ampapu lhclesa, vooy ja lhch'acfa palha nitaôvclaja. 

15—ônelhey cum —yit'esh pa Eliseo. Vooy pa lhcavo pa tônemey taj ti lhpa lhech pa 

vatsavatshi pa lhashi. 

16Pa lhechesh pa yit'esha pa Eliseo: —Pa nijooylha nincôôp, ca nôque t'aplhutajaa, pa 

nicaaj'am jayu pa aôs pa achaj'in. Lhpa lhech yit'esh ti yicuulh: —Am, yinvacle, tanca 

aclôquiemch'e pa'na anôque acavoque ti lhcavoash pa Dios. 

17Taj ti pan lhjunash ti nifaclem pa Eliseo lhpa lhech pa yituma, pa c'oya ti yama 

peelh nincôôp pa tactsôôy. 

18Vooy pa taôvclaj pa vat'iychisham. Taj ti vooy pa nalhu ti yichey pa lhtata pan yie' 

papi vatcôvjiyanjavat lhavos, 

19pa lhechesh pa tônesh'apee pa lhech pa lhtata: —¡Yishatechyaam! ¡Aôytejyam na 

yishatech! Vooy pa lhech lhtata pa yit'esha pa lhcavo: —Acha'jelhey lhja lhamimi. 

20Vooy pa lhcavo pa t'acum'e pa yicha'jey pan yie' lhpa lhamimi, lhpa lhech pa 

yan'esha'ne pava t'acjatsuy pa yamjey ti nalhcachi. Pa lhechesh pa vaf pa taôvclaj. 

21Taj ti lhpa lhech pa yicheychisham pa lhtôvash pan yie'in pa chiytôyjata pava 

vaclan, pa yan'apee pa vatmôjôvat pa tayjop, pa yip'oey pa lhashi. 

22Pa nijooylha ti tôney pa lhch'acfa pa yit'esha: —Anchenesh pa ve'lha acavo lhpa 

cuvôyutache ca jaspa jajôchiey ja chiytôyjata pava vaclan. Pa jatpec jayu shta. 

23—¿Ta t'e lhayaash ca ajôchiey nôqueesh? —niy'ôsesh pa lhch'acfa—. Nilhecha ti 

nich'a vacha' na jive'cla, nilhecha pa nalhu ti chit'ichayshi. —Ya aj ca 

anaychavalhyich'e —yit'esh ti yicuulh lhpa lhech. 

24Pa tayôjijanesh ti yisclanem'apee lhpa cuvôyutache, pa yit'esh pa lhcavo: —Anshi'a, 

ca ansaseshyich'e amje ca jayeetajesh'a pa ya aj ca ôsesha'ne. 

25Nôque lhjunash lhpa lhech ti yich, pa yamey lhpa utiyuc Carmelo pan yie' pa 

chiytôyjata pava vaclan. Meelh ti yi'vanjulh pa Eliseo ti tojjulh, pa yit'esha pa lhcavo 

Giezi: —A'va, lhech lhôque Sunem lhavoque. 

26Acumaajulh ca aniy'ôsesh pa lhjunashch'e lhavaatsha shi' ja lhch'acfa shi' ja lhaôs. 

Vooy pa lhcavo pa yichjuulh, vooy lhpa lhech yit'esh ti tajulhey pa lhjunash. 

27Pa nijooylha ti yamey lhpa utiyuc pan yi'van'e pa Eliseo, pa yechepjalh pava lhafoc. 

Vooy pa Giezi pa tac'uyshi ti yayjatajjop. Taj ti pa Eliseo pa yit'esha: —An'atee, 

lhayaash lha lhech ti tanapun, lhech lhjunash nôqueesh pa Lhcaanvacle jôjjeclay 

ninteetsha pan vaclanem. 

28Pa lhechesh pa yit'esh lhpa lhech: —Lhcaanvacle, ¿Niya'lhesh'a t'e avaatsha ti 

caajyam pa yaôs? ¿Niya'lhesh'a t'e ca asclôquiesh? 

29Pa lhechesh pa yit'esha pa Eliseo pa Giezi: —Ataasclansha'ne, ca acum'e na yivcôjat 

ca lhech môji'. Ca acutajesh papu pa ya aj ca acju'; ca nacju'taj papu pa ya aj ca 

acuulh. Pa nanjooylha ca an'apee na yivcôjat ja lhtaco ja taôvclaj. 

30Taj ti lhpa lhamimi pa taôvclaj pa yit'esha pa Eliseo: —Jetônjop pa Lhcaanvacle pa 

achi' shta, ti tanca nôque tôlh'e ca yichey ca a'ama. Pa lhechesh pa yicheelh pa Eliseo 

lhpa lhech. 

31Lhan'e pa Giezi pa vanôyineyc'oya papi lhech pa yan'esha'ne pa lhtaco pa necjôôc 

pa lhavcôjat, taj ti pa lhech tanca chinôclitesh pa lhjunash pa lhamônlhajayash; pa 

lhech lhjunash pa Giezi pa yichjuulh pa Eliseo pa yit'esha: —Ja necjôôc ninapeclem 

pa lhamônlhajayash. 

32Meelh ti yich'ôcji pa Eliseo pa jpôyich, ti p'alha ti vaf pa necjôôc, ti mônlha'apee pa 

vatmôjôvat. 

33Pa lhechesh pa yich'ôcji ti yip'oey pa lhashi pa t'a'lhey pa Lhcaanvacle. Pa 

ve'lha'ôcji shi' pa taôvclaj. 

34Pa nijooylha ti yich'apee pa lhmôjôvat ti yijo'apee pa taôvclaj, pa vanajulhjatshi pa 

lhashi, pava lhtôsjey shi' pava lhpôcôtôy ti t'ajuy'apee pa taôvclaj. Pa yitsavalhjatch'e 

pa lhavu'vat lhavaatsha, pa vooy pa lhavu'vat pa taôvclaj lhechesh pa yitshaam pa 

lhcusi. 

35Pa netshaam pa Eliseo pa nat'ajuych'eshi pa lhajpôyich; pa nijooylha ti yich'apee 

shta pa lhmôjôvat pa ve'lheesh yitsavalh'apee shta pa lhavu'vat pa taôvclaj. Pa tatsha ti 

t'ac'asin'in pa napu'yama yicheshch'e pa taôvclaj, pa nic'aatvatjulh pava lhtôsjey. 

36Pa tôney pa Eliseo pa Giezi pa yit'esha: —ôneyjop lhja Sunem lhavoque. Pa 

yisnatesh pa Giezi, pa meelh lhpa lhech ti yamey pan yie' pa Eliseo pa yit'esha pa 

lhech: —Nôque ana aôs. 

37Pa tac'uya lhpa nivacche pa vanujanejop pava lhafoc pa Eliseo; pa nijooylha ti 

t'acum'e pa lhaôs pa tayesh'ôcji pa jpôyich. 

Pa vanôôlhjôn pa vatôc 

38Nôjeshch'e côque pa vapecley pa Eliseo pa Gilgal. Pan t'aplhua ti uj pa yipcu' yiey 

pa lhech'e cotsjaat. Ve'lheeshch'een papi chiytôyjata pava vaclan ti yich'esha'ne ti 

t'afayjop pa Eliseo pa yit'eshe'me côque pa lhcavo: “Anshi' na uj tô'lhôs na itôj, ca 

asnatshem pa lhôc napi chiytôyjata pava vaclan.” 

39Ve'lha papu lhech pa yitshaam pa joot ti niclanch'e pava t'aclôôc, pa yi'van pa ve'lha 

aactsejsham lhpa lhech niclanshi pava lhay, pan lhjunash pava c'asusitas pa yanshi' pa 

lhavuyet. Meelh ti vapeclesh pa yiseejsha'ne pa yu'eyshi pa vatôc, taj ti nichintôya' pa 

lhjunash. 

40Pa nijooylha ti tuj papi chiytôyjata pava vaclan. Meelh ti tuj ts'ivee pa vatôc pa 

tôneshvatsham'in: —¡Na chiytôyjata pava vaclan, nôque vatôc shintôvquit'esha'ne! Pa 

nit'ôyi'sheey ca nituj ts'ivee. 

41Taj ti pa Eliseo pa tayôjijanesh: —Anchajeelhnee pa tiqu'in climshi. Pa yu'eyshi pa 

climshi pan yich'e' pa tô'lhôs, pa tayôjijanesh: —¡Nôqueesh ajutelhch'e ca nituj napi 

nivacle! Pa tuj papi nivacle, pa nit'ôyi'sheey ca suya pan yich'e' pa tô'lhôs. 

42Pa nijooylha ti namey pa nivacle tô'lhey pa Baal-salisa ti nicha'jey pa Eliseo pava 

veinte yucuveclesh pa cebada nich'a chiyôjotesh, shi' pava trigo lhtôsjey chiyôcfaashi. 

Pa lhechesh pa yiyôjia pa Eliseo pa lhcavo: —Ajuch'e napi nivacle ca nituj. 

43Taj ti pa lhcavo pa yit'esh ti yicuulh: —¿Ta t'e ca yifanisheesh ca jajuch'e napi cien? 

Pa yicuulh pa Eliseo: —Ajuch'e napi nivacle ca nituj, lhayaash ti yit'esh pa 

Lhcaanvacle ca nitujtaj pa caaj jayu pa mônlhee. 

44Nôque lhjunash pa yijutch'e pa lhcavo vooy papi lhech pa tuj ts'ivee, pa caaj pava 

mônlhee, pan lhjunash ti yit'esha pa Lhcaanvacle. 

2 Reyes 5 

Pa Naamán vatsjanesh lhashtôtaj 

1Ve'lha pa nivacle lhey Naamán, lhanvacleesh papi c'afoquelhay lhcavos pa 

lhanvacleesh pa Siria. Pa lhech uj ti lhnenach'esh shi' ti tanefenelh pa lhanvacle, 

lhayaash pa Lhcaanvacle ti yashjat'apee papi Siria lhavos ti tôlhesha pa lhech. Taj ti 

pa lhech nivacle lhayashaesh lhpa vatashtôtaj. 

2Ve'lheesh pa lhavatclônjayashelh papi Siria lhavos ti t'ajuyelhvatjulh papi Israel 

lhavos, pa ve'lha lhpa lhutsja lhôse lhancumteesh ti yijop'in ti yicumjat lhpa lhch'acfa 

pa Naamán. 

3Lhpa lhech lhutsja lhôse yit'esha lhpa lhanvaccheesh: —Ca nôctajey na yinvacle ja 

chiytôyjata pava vaclan yiey ja Samaria, pa nivatsjanchatajesh lha lhashtôtaj. 

4Pa Naamán pa yicheyjop ti nifaclemch'e pa lhanvacle pava yit'eshaan lhpa lhutsja 

lhôse. 

5Vooy pa lhanvacleesh pa Siria pa yit'esh ti yicuulh: —Tajulhey ca meey, vooy 

yivaatsha jacheney jayu pa yiqu'isjayanach ja lhanvacleesh japi Israel lhavos. Pa 

lhecheesh pa yich pa Naamán. Pa yichaajjop pava treinta mil lhtinshanjas climsha'ne, 

pava seis mil tinshanjas cojijiyas shi' pava napu'nôjesh t'uyjatshiyis, 

6pa yicha'jey shta pa lhqu'isjayanach pa lhanvacleesh papi Israel lhavos ti yit'esh: “Ca 

chinjutaj'am nôque vatqu'isjayanach pa natô'ya jayu ti jachen'ay na Naamán na lhech 

lhanvacleeshjop napi c'afoquelhay, pa jaspa nivatsjanesh lha lhashtôtaj.” 

7Pa meelh pa lhanvacleesh papi Israel lhavos ti yetônch'e pa vatqu'isjayanach, pa 

yic'asteshlhtapee lhpa yuych'e ti nôclitesh pa lhtacshinjayash, pa yit'esh: —¿Ya lhech 

t'e pa Dios ca nitôlhyi pa vatmônlhajayash shi' ca jayjat papu ca jaspa javatsjanchatesh 

nôque nivacle lhpa lhashtôtaj ti chinchenyiy? ¡Avôntôyitjulh pa lhavan jayu ti lhetlha 

lhfanishjooj ti vaniistanjatesh ti tanjuyijulh jayu! 

8C'oya ti yaya'esh pa chiytôyjata pava vaclan Eliseo pa lhcaanvacle ti 

yic'asteshlhtapee lhpa yuych'e, tôlh'ejop pa vatqu'isjayanach, pa vancachenjaney ti 

yit'eshey: “¿Ta t'e lhayaash ti lhc'asteshatapee lhja t'uych'e? Ninamyiy jô lhech nivacle 

ca nasvan, pa natôôysha jayu ti caaj na chiytôyjata pava vaclan yiey napi Israel 

lhavos.” 

9Pa Naamán pa yich ti yi'shi' lhpa lhcaletaj shi' pava cuvôyu, pa vatsavat'esh'e pa 

lhashi pa lhajpôyich pa Eliseo. 

10Taj pa Eliseo pa yicheney pa ve'lha yayjate'mey ti yit'esha: “Meey ca avaatcleshesh 

ca napu'nôjesh amjeyshi yiey ja tovôc Jordán, pa vooy na avu'vat pa isa' jayu pa 

nivô'mesh lha ashtôtaj.” 

11Vooy pa Naamán pa yisuyiyan, pa yich ti yit'esh'in: —Jaychavalhtajey ca 

ninachyijulh ca natcuumyijulh, ca nivatsavatyijop ca netônyam pa Lhcaanvacle 

lh'Dios, pa nanjooylhataj ca nit'ajayeshyi na lhpôcôt nan yie' na yiyasha, pa 

lhechtajeesh ca nivômjateyam lha yishtôtaj. 

12¿Nilhecha t'e java tovjôy yiey ja Damasco, ja Abana shi' ja Farfar, java ya'shesh ti 

isisc'oya lhacôm'a java tovjôy yiey napi Israel lhavos? ¿Pa nisa'jop t'e ca lhecha ca 

yichey ca vatcleshesh ca nas'isiyan? Pa uj ti suy pa lhech tôlh'e' ti yich. 

13Taj ti papi lhcavos pa tac'uya pa lhech pa yit'esha ts'ivee: —Lhcaanvacle, ca 

niyôjitajesh'a na chiytôyjata pava vaclan pa'na ti tavijatay, ¿pa tanca lhech 

afanisha'avach avaatsha? Na ya'shesh ti tajulhey ti tsi'sha ca yit'esh'a ca avaatcleshesh 

pa aisa' jayu. 

14Pa yichey pa Naamán pa napu'yama pa t'ajô'jesh ti yuyshiin pa Jordán, pan 

t'ônashesh pa chiytôyjata pava vaclan, pa vapecleyjop ti caaj pa t'asjaan pan lhjunash 

pa nich'ayech, pa is lhacôm'a. 

15Pa lhechesh pa lhech shi' papi tanaôycheelh yiche'lhey pa Eliseo. Pa c'oya ti yamey 

t'ajuyish pa lhech, pa yit'esha pa Naamán: —¡Nôqueesh tsitô'ya ti ampa Diosa nan 

tuc'a'e na cotsjaat, ve'lheey nan yie' napi Israel lhavos! Pa lhe'naa ti jatants'aclan'a ca 

acuumjulh nôque jatisesh na natsôt'ajesh acavo. 

16Taj ti pa Eliseo yit'esh ti yicuulh: —Jetônjop pa Lhcaanvacle, ti tsivanesh, pa tan 

jayu ca yicumesh'ajulh. Lha'ma pa Naamán ti nachantajesh, vooy pa Eliseo 

tcavoyeshjulh ca natcumeshjulh. 

17Pa lhechesh pa yit'esh pa Naamán: Avashanyam yiyaam ca yichaaj pava napu'esh na 

lhcootsjat napi Israel lhavos ca jan'apee java maclicôc; lhayaash nôque natsôt'ajesh 

acavo tanca napeclesh jayu ca natcufaay ca nilhônemsham pav'elh chiydiosiyan, vooy 

pa Lhcaanvacle. 

18Tsi'sha ti jatants'aclansha pa Lhcaanvacle ca nivômjateyam pa ve'lha: ca nôctajey ja 

yinvacle ja vatishjanjavat ca nôclôjtaj ti yiey ja Rimón, ca japôycôjtajesh na yituuc, pa 

vooy yivaatsha pa jujanejop yicjatsuy ja vatishjanjavat côque pa nivômjatch'eyam pa 

Lhcaanvacle. 

19Pa yicuulh pa Eliseo: —Alhun, ca apiiy'a. Pa yich pa Naamán. Pa meelh ti 

lheeshch'e naum pa yam'e, 

20vooy pa Giezi, pa lhcavo pa chiytôyjata pava vaclan Eliseo, pa yaychavalh'in: “Na 

yinvacle yivashan ti yich ja Naamán, Siria lhavo', pa ampa ca natcumeshjulh java 

nichaajtajey. Jetônjop pa Lhcaanvacle ca javoqu'e tatsha ameeshtaj ca nanjutyi 

lhavaatsha. 

21Pa yijuyjateshch'e pa Giezi pa Naamán; pa meelh pa lhech ti yivanjulh ti 

yijuyjateshch'e, pa t'eclet'esha'nejop lhpa lhcaletaj pa t'acuumjulh, pa niy'ôs: —¿Caaj 

pa niysa' vaclan? 

22—Am, ampa ca naa —yit'esh ti yicuulh pa Giezi—. Taj ti ja yinvacle tsichen'ach'e ti 

yit'esh'a ca ninamtaj japi napu' nich'acsha'ne chiytôyjata pava vaclan ti tôlh'apee java 

uticuy yiey ja Efraín, pa jatants'aclan'ajop ca ajutey java tres mil tinshanjas climsha'ne 

shi' pava napu' t'uyjatshiyis. 

23Pa yicu'lhesh pa Naamán: —Acuumjulhyam nava seis mil tinshanjas climsha'ne. Pa 

nachanesh pa Naamán ca natcumeshjulh, pa yanch'esha'ne pava napu' vonsac pa 

yineyshi pava napu' vat'uyjatshiyis pa yijutshey lhacôm'a papi napu' lhcavos ca jaspa 

yichajchiyinshem pa Giezi. 

24Meelh ti yamelhey lhpa utiyuc lhôse, vooy pa Giezi pa t'acum'e pava tinshanjas 

pavan yicha'jem papi vatcavos, pa yan'e' pa lhajpôyich pa yichen'in papi lhech. 

25Pa nijooylha ti yicheyjop pa lhanvacle, vooy pa Eliseo pa niy'ôsesh: —¿Ta 

lhtôôlhshi Giezi? —Vooy yivaatsha ampa ca yijuyshi —yit'esh ti yicuulh pa Giezi. 

26Taj ti pa Eliseo pa nachanesh ti yit'esh: —Meelh jô lhech nivacle ti t'eclet'esha'ne 

lhja lhcaletaj ti t'acum'ajulh, pa lhech jôvesh'e'ajop na yaychavalhjayash. Taj ti ni 

lhech t'aplhu'aa ca chints'ôteyesh pa peso pava vat'uyjatshiyis, nilhecha ca 

chincasha'yey pava vatcac'ovtes, pava ôtjayetachatis, pava tashinshtas, pava vôcôc, 

papi vatcavos shi' papi vatcavoquey. 

27Pa lhe'naa lhja lhashtôtaj ja Naamán ti tac'uy'a jayu shi' papi tôlh'atsham yamja jayu 

yajatesh. Pa meelh ti tanuc'oya pa Giezi pa Eliseo, pa lhechesh pa tashtôtay pa 

climeshch'e pan lhjunash pa yicleshe. 

2 Reyes 6 

Vanôôlhjôn pa namach 

1Ve'lha pa nalhu ti yit'esha ts'ivee papi chiytôyjata pava vaclan pa Eliseo: —A'va, 

yiey na shnôvelh'e avaatsha uj ti tsuy'ejoom casvaatsha. 

2Avashanelhyam ca jôquelhey ja tovôc Jordán pa yave'lhaaelh'e ts'ivee ca jacha'jelh 

java usch'e yeclôy, ca jaspa lhech jatsemajelh'e yiey pa ca jôôvtajelh'e. —Meelh'in, —

yit'esh ti yicuulh pa Eliseo. 

3—Jatants'aclan'a ca shtatanôychielh —lhech yit'esh pa ve'lha. —Tajulhey, 

shtatanôychielh jayu —yit'esh ti yicuulh pa lhech. 

4Pa yicheelh pa Eliseo papi lhech pa yamelhey pa tovôc Jordán, pa lhech'e ti 

yit'ovôsch'e ts'ivee pava aacjuy. 

5Taj ti pa yalhalhaesh ti meelh ti yit'ovôsôcji lhpa ve'lha yeclô', ti natsham pa namach 

pa yinôôt. Pa lhechesh pa yônjayan'in: —¡Jay, vanqu'eyjatsjan! ¡Jô lhech namach 

ja'yalhjanesh! 

6—¿Ta nat'esha'ne? —niy'ôsesh pa chiytôyjata pava vaclan. Vooy paelh pa t'apaye'ma 

pan nat'e. Pa lhechesh pa yit'ovôsjop pa Eliseo pa yeclô', pa lhech yijucjeesham pa 

nacheshchisham pa namach ti yich'apee pa yinôôt. 

7—Acumeyshi —yiyôjiesha pa Eliseo. Vooy peelh pa t'ajayesheyshi pa lhpôcôt ti 

t'acum'e pa namach. 

Pa Eliseo shi' papi Siria lhavos 

8Pa lhanvacleesh papi Siria lhavos vatclôneelhsha'ne papi Israel lhavos, pa 

tc'ashelhvane papi lhanvaclesesh papi c'afoquelhay pa yit'esha pa yan'e' jayu pa 

yôyineyjop ca t'ichavat'ajop. 

9Pa lhechesh pa vancachenjaney pa Eliseo pa lhanvacleesh papi Israel lhavos yit'esha 

ti ya aj na papu ca ninash'e pa lhech'e, lhayaash papi Siria lhavos ti lhech yetônshi. 

10Pa nôque lhjunash pa lhanvacleesh papi Israel lhavos pa yicheney papi c'afoquelhay 

pan yie' pan yit'esha pa chiytôyjata pava vaclan ca chinvatjumtijulh, pa nôque 

lhjunash ti vanilhjenesh'in ts'ivee pa ti t'aplhua'in. 

11Vooy pa lhanvacleesh papi Siria lhavos uj ti yistanjat'in pa tôlh'ejop, pa nôque 

lhjunash pa tôneyjop papi lhanvaclesesh papi c'afoquelhay pa yit'esha: —

¡Anfacleelhyam pan yie' papi tôlhjoo ti yitôyjata ja lhanvacleesh japi Israel lhavos 

côque! 

12Pa ve'lha papi lhech ti yiculhch'e: —Ampapu, Yinvacle. Taj ti caaj ja Eliseo 

chiytôyjata pava vaclan yi'shi' japi Israel lhavos, yitôyjata ja lhanvacleesh japi Israel 

lhavos lhacôm'a pava yit'esh ti yitôlhjatlhatsham na Yinvacle ti yiey ja lhmôjôvat. 

13Pa lhechesh pa lhanvacleesh papi Siria lhavos pa tayôjijanesh ti yit'esh: —

Avoolheyshi pan yie' lhavaatsha ca jaspa jacheney yivaatsha papu ca natcum'e ca 

nôcfa'. Meelh ca niteetajesha papu ti yiey ja Dotán, 

14pa chincheney papi lhpôc'ôjam cuvôyuyjas shi' papi caletayjasesh pava 

lhavatclônjavoquey shi' papi acloj cotsjatiyjasjop, ca namtajey ts'ivee ti tulhey ja 

Dotán pa natfayjop ts'ivee ja yitsaat. 

15C'oya ti nich'a nalhu pa nitshaam pa lhcavo pa Eliseo, pa yichfach'ee pa yi'van papi 

acloj c'afoquelhay t'afayjop pa yitsaat papi cuvôyuyjas, papi caletayjasjop pa lhechesh 

pa yichey ti nifaclem pa Eliseo. —Nôqueesh, vanqu'eyjatsjan, ¿ta casfanishcatsivach 

jayu? 

16Pa yicuulh pa Eliseo: —Ya aj ca anjovaayshi, lhayaash ti yaash ti cas'aclojjam 

casvaatsha, vooy napi lhech a'lheesh. 

17Pa t'a'lhey pa Eliseo pa Lhcaanvacle pa yit'esh: “Jatants'aclan'a, Lhcaanvacle, ca 

anc'at'emey nava lhtôsjey ca nivan'in.” Pa lhechesh pa Lhcaanvacle pa nic'at'emey 

pava lhtôsjey pa lhcavo, pa lhech pa yivaney lhpa utiyuc ti yitsiyin'apee papi 

cuvôyuyjas shi' pava caletas itôsesh ti t'afayjop pa Eliseo. 



720 

 

 
Nivacle Bible  

© 1994,  Sociedades Bíblicas Unidas. 
 

 
 

 

18Pa meelh ti yujatajey ca nit'eclet papi Siria lhavos, pa vooy pa Eliseo pa 

vatants'aclaney pa Lhcaanvacle: —“Jayalh'aajop ca avintacluquiyansha'ne napuque 

nivacle.” Vooy pa Lhcaanvacle pa yivintacluquiyansha'ne, yiey pan t'ônashesha ti 

t'aalhshey pa Eliseo. 

19Pa lhechesh pa yit'esh pa Eliseo: —Nilhecha nôque ca nôyisha, nilhecha shta nôque 

yitsaat ti lhavo'tajelheysha'ne. Atatvoelhyich'e, pa c'acha'jelhey jayu jan yie' ja nivacle 

ti lhavoelheysha'ne. Pa yicha'jey pa Samaria. 

20C'oya ti yamey pa lhech'e pa yisnatesh pa t'alhjayash pa Eliseo: “Nôqueesh, 

Lhcaanvacle, anc'at'emey nava lhtôsjey jaspa nivanvatsham'in.” Pa lhechesh papi 

lhech pa yi'van ts'ivee ti yi'shi' lhcachi'vat pa Samaria. 

21Pa meelh pa lhanvacleesh papi Israel lhavos ti yi'van, pa niy'ôsesh pa Eliseo: —¿Ca 

chinclônsha'ne t'e, na tata, ca chinclônsha'ne? 

22Taj ti pa Eliseo pa yit'esh ti yicuulh: —Am, ya aj ca aclônsha'ne. ¿Nafayjanesh t'e ti 

lhclôn pan yie' papu ti t'ôcfa'sha'ne ti lhclônesh pa clesataj shi' pa aclutsesh? 

Ajutelhem pa lhôc shi' pa ca niyô'ji, pa nijooylha ca achajelhey ja lhanvacle. 

23Pa lhechesh pa yisnateshjop ts'ivee pa uj c'usiyashesh'in pa tsaccunch'e shi' ti 

yiyô'jane. Pa nijooylha pa lhcaanvacle pa yicjuesh, vooy papi lhech pa vapecley 

ts'ivee pa lhanvacle. Lhechesh pa lhech tôlhesh'e papi Siria lhavos ti vômeshjop ti 

t'ôtaych'e pa lhcootsjat papi Israel lhavos. 

Pa Eliseo shi' ti chiyamjop pa Samaria 

24Nôjeshch'e côque, vooy pa Ben-adad, lhanvacleesh pa Siria, tayelhvane lhacôm'a 

papi lhcavos ti yamjop ts'ivee pa Samaria pa t'eclet'a. 

25Lhechesh ti caaj pa uj yipcu' yiey pa Samaria, lhayaash pa chinashclôf 

chiyijôtjatch'e pa yamja pa cuvôyutaj lhshatech ti chiycasha'ya pa ochenta pava 

tinshanjay climsha'ne, pa ve'lha t'iya'esh pa yichatjulh pa lhcaclecli pa lhasamuc pa 

ofo pa ve'lhanôjesh pa t'ajôjqu'e pava tinshanjay climsha'ne. 

26Ve'lha pa nalhu pa lhanvacleesh pa Israel ti nashch'e pa vatashclôfech, pa ve'lha 

lhpa ôcjeclô ti tôn'in: —¡Yinvacle, ats'efen! 

27Pa yicuulh pa Lhcaanvacle: —Ca ninefentaja pa Lhcaanvacle, ¿ta lheytaja pa ca 

yisnatesh'am yivaatsha? ¿Tam'ey ti isjopyam ca jajut'ay pa trigo ja't'ajesha pa 

ôtjayetas t'i'? 

28¿She t'e pa vaclan'am? Lhpa lhech pa yicuulh: —Anôque ôcjeclô yit'eshyam ca 

jajutem na yaôs pa jaspa jatujelh nôqueesh, pa vooy lhum'ashi pa jatujelh ja 

yitsôt'ajesh. 

29Pa lhechesh pa janeshelhshi na yaôs, pa jatujelh. Vooy lhum'ashi ca nalhutaja pa 

jayeetshe'ma ca nanjut ja lhaôs pa jaspa jatujelh, taj ti lhjô lhech pa yifiich. 

30C'oya ti yipe'yeesh pa lhcaanvacle lhpa lhech ôcjeclô pava yit'esh, pa 

yic'asteshlhtapee pava yuych'e ti nôclitesh ti tavôcôy. Pan lhjunash ti mônlha'apee pa 

vatashclôfech, pa yivanesh papi nivacle ti nôôclhashi pa t'ôj pa lhnasheesh pava 

yuych'e p'ajavsha'ne. 

31Vooy pa lhcaanvacle pa yisitsenesh: “¡Vooy pa Dios yivijataneshyam jayu pa 

tsiclôyitesh nôque nalhu ca nichintôvôôstajeey lhshatech ja Eliseo, lhaôs ja Safat!” 

32Pa Eliseo yie' pa lhajpôyich ti yielhch'esha'ne papi nitaôvclasaesh. Pa lhan'e pa 

lhcaanvacle pa yicheney pa ve'lha papi lhcavos. Taj ti jôjjeclay ninamey papin 

yicheney pa lhcaanvacle, pa Eliseo pa yit'esha papi nitaôvclasaesh: —Lhavanelh na 

lhjunash nôcôô vancaclônjanaj ti caaj napi nichenee ca nit'ovôsey na yishatech. Taj ti 

avatjumteelhjulh, meelh ca ninamtaj jan nichen pa ap'o'elheyc'oya na lhashi pa 

ijôtjatelhjulh, lhayaash ti nijoqu'esha'ne jô lhech ti chiypeya' pava t'ôs'e' ts'ivee pa 

lhanvacle. 

33Jôjjeclay tasinôyelhsha'ne papi lhech, ti nameyshi pa Eliseo papin chiycheney pa 

yit'esha: —Lhayaash nôque tavijatay ti nichenshi'na pa Lhcaanvacle, ¿she peelh isjop 

ca chinaschieshc'oya pa lhech? 

2 Reyes 7 

1Pa yicuulh pa Eliseo: —Ach'anelha nava lhclishay pa Lhcaanvacle. Nôque yit'esh pa 

Lhcaanvacle: ‘Lhum'ashi nan yie' nôqueesh yiey ja chiyuy'een na Samaria, isjop jayu 

ti chiycasha'ya pava napu'yama kilos pa climshi pa lhna'sheesh lhpa ve'lha tinshanja 

clim, shi' shta lhpa ve'lha tinshanja clim chiycashaaysha jayu pava quince kilos pa 

cebada.’ 

2Vooy pa yefenchiyin lhavach pa lhcaanvacle yit'esh ti yicuulh pa chiytôyjata pava 

vaclan: —Lha'mataj pa Lhcaanvacle ca nanc'aatsham yiey pa vôôs ti tanca tju'yesh ca 

navclan pava lhteetajesh'in. Taj ti pa Eliseo pa yicuulh: —Lhayaash avaatsha ti 

lhavantajesh jayu nava atôsjey, pa tan jayu ca atuj. 

3Pa lhan'e papi yichatjulh tashtôtaysha'ne yie' pa chiyuy'een pa yitsaat pa 

yit'eshvaneen ts'ivee: —¿She pa shtasnatesh yiey nôque ti shnôvqu'esha'ne ti 

shtach'anc'oya pa casvafi? 

4Ca shtatsavalhey lhôn ca shnôcjam na yitsaat, pa shtavaftajsha'ne, lhayaash ti uj pa 

yipcu' ti lhech yieshi; ca casmônlhaae nôque ti shnôvqu'esha'ne pa shtavafelh jayu 

shta. Shtajôchielhsham ja t'ichavat japi sirios; ca chinnôôytajjooj, pa 

casmônlhaasha'ne; ca shinclôntajsha'ne pa lhjunashjulh ca shtavafsha'ne. 

5Nôque lhjunashch'e pa netshamch'e ti tulhey pa yitshaam ts'ivee pa t'ichavat papi 

sirios; taj ti meelh ti yu'jasham ts'ivee pa yitô'ya ts'ivee ti am'e papu. 

6Ti lhech pa Lhcaanvacle ti lhech lhfanshesh papi c'afoquelhay sirios ti yich'anjatjulh 

pa t'ôjôj pava caletas vatvatclônjavoquey, papi cuvôyuyjash shi' papi aclojam 

c'afoquelhay; vooy papi sirios pa yaychavalhe'mey pa lhanvacle papi Israel lhavos ca 

nivatpeyaeshelh papi lhanvaclesesh papi hetitas shi' papi lhanvaclesesh papi Egipto 

lhavos, ca jaspa nit'eclet'a ts'ivee. 

7Pa lhe'naa ti nitshamch'e ts'ivee pa yiclôt'in ti tulhey, pa yivôm'e pava lhatsha'nuvos 

yiey pa t'ichavat, pava lhclôy cuvôyu shi' pava lhclôy cuvôyutas pa mônlhee pa 

vat'ichavat ti vooy lhavaatsha yaychavalheshlhavne pa lhamônlhajayash ti yiclôt'in. 

8C'oya ti yamjop papi tashtôtaysha'ne pa vat'ichavat pa yuy'ôcji pa tsha'nuvo'esh pa 

tsaccunch'e shi' ti yiyô'jane; pa yichaj'in ts'ivee pa clesanilh clim shi' pa cojiyaj shi' 

pava vat'uyjatshiyis, pa nijooylhach'e pa yich'in ti vant'ôfiitsha'ne. Pa nijooylhach'e ti 

vapecsham ts'ivee pa yuy'ôcji peelh tsha'nuvo'esh, pa lhech tôlhesh'e shta pava 

yichaj'in pa yich'in shta ti vant'ôfiitsha'ne. 

9Taj ti pa yit'eshva'neen ts'ivee: —Nintajulhey na casfanishcatsivach. Nôque nalhu 

shtach'anch'e nava isisch'e vat'eeyjates, vooy casvaatsha pa nicascanoach'enshi. Ca 

shtach'antajc'oya lhum'ashi, pa shtamenesh catsivach jayu. Yaash ti tajulhey ca 

shnôquelhey ja lhajpôyich ja lhcaanvacle pa shtanfacle'lhem. 

10Pa lhechesh pa yich'in pa tôneyjop papi yovalh'apee pa yitsaat pa yit'esha ts'ivee: —

Jôqueelhsham ja t'ichavat japi sirios, pa ampapu ca nôv'e'; pa nilhecha ca yipe'yeelh 

papu ca nitasinôy'in. Tsi'shee java cuvôyu shi' java cuvôyutas vanôôcfasha'ne, shi' 

java lhatsha'nuvos yiey ja t'ichavat pa nôjc'oyaan ts'ivee ti ampa ca nichaj'in. 

11Vooy papi yiclôvalh pa chiyuy'een pa yitsaat pa tôneyjop tatsha papi yiey pa 

lhajpôyich pa lhcaanvacle. 

12Pa lhechesh pa netshaam pa lhcaanvacle, lha'ma ti tulhtajey pa yit'esha papi 

lhcavosesh: —Janôclitelhch'e'am jayu pa t'ônashesh ti lhfanishelhyish japi sirios. Ti 

yitô'ya ts'ivee ti tsiclôyitelh pa yipcu', ti tayshiin ja t'ichavat ti vant'ôfich'ey pa joot, pa 

yaychavalhey ca me'lhaa yivaatsheelh ca yicheelhsham na yitsaat, pa casmônlhasha'ne 

jayu ti t'acuumjoo pa yitshaam jayu na yitsaat. 

13Pa ve'lha papi lhcavos ti yit'esh: —Pa yicheney japi t'ajôôj jô java ve'lhanôjesh 

cuvôyu ti mônlhee, ti yijôchijayaney pa lhjunashch'e. Ca mônlhaasha'ne ja't'ajesha ca 

nivafsha'ne vooy pa ca lhjunashtajach'e jayu ca nitajulhtajey nap'elh Israel lhavos ti 

nôque yamônlheelh'e. 

14Pa lhechesh pa t'acum'e pava napu' caletas nôquee pava cuvôyu, vooy pa 

lhcaanvacle yicheney yiey pa t'ichavat papi sirios ti yituvalhey. 

15Papi lhech voqu'evatich'e yiey pa nash'e papi sirios yamjey pa tovôc Jordán, pa 

yivan ts'ivee ti yiey pa nôyish pa lhacôm'a ti yitsôyinch'e pava t'uyjatshiyis shi' pav'elh 

lhcaquicletôy ti yivôôm papi sirios ti lhfanishlhavach'in ti yiclôt ts'ivee. Pa nijooylha 

ti vapecl'in ts'ivee papi yichen pa lhcaanvacle pa nifaclemch'e pa lhjunash ti yi'van 

ts'ivee. 

16Pa tatsha papi nivacle ti yichey pa yichaaj pava yie' pa t'ichavat papi sirios. Yiey pan 

t'ônashesh ti chayjulh pa Lhcaanvacle pa climshi ti chiycasha'yesh ti napu'yama kilos 

ti tajulhsham lhpa ve'lha tinshanja clim; vooy pa cebada pa tajulhsham lhpa ve'lha 

tinshanja clim pa quince kilos. 

17Pa lhcaanvacle pa yiyôjiesha pa yefenchiyinlhavach ti yinujumatsenjayanesh pa 

chiyuy'een pa yitsaat, taj ti papi nivacle pa vôlhch'e'in yiey pa lhashi pa yivômjat, yiey 

pan t'ônashesha pa chiytôyjata pava vaclan meelh pa lhcaanvacle ti yijôchiey. 

18Vaclan pan chayemjulh pa chiytôyjata pava vaclan pa Lhcaanvacle ti yit'esh ti yiey 

pa chiyuy'een pa Samaria ca chincasha'yaan pava napu'yama kilos pa climshi 

ja't'ajesha pava quince kilos cebada ti tajulhsham lhpa ve'lha tinshanja clim. 

19Pa lhech lhcavo, pan yicu'lheshjulh pa chiytôyjata pava vaclan, ti lha'ma pa 

Lhcaanvacle ca nanc'at'ey pa vôôs ti tanca tju'yesh ca navclan. Vooy pa Eliseo ti 

yicu'lheshjulh ti yivantajesh pava lhtôsjey taj ti tanca nituj. 

20Pa lhech lhjunashch'e ti vaclanem pa lhech lhjunashesh papi nivacle ti vôlhch'e'in 

yiey pa chiyuy'een pa yitsaat ti vaf. 

2 Reyes 8 

Lhpa ôcjeclô Sunem lhavoque chiyachajey pava lhcaquicletôy 

1Pa Eliseo tasisôyelh lhpa ôcjeclô lhpa lhaôs pan chinmônlhanitem, ti yit'esha ca nôc 

shi' pa t'ajôôjam ca nôv'e'in peelh cotsjaat, lhyaash pa Lhcaanvacle ti chayemjulh pa 

uj yipcu' yiey pa lhech'e vatavtsateyish, ti yicheshch'e pava napu'yama nincôpes. 

2Lhpa ôcjeclô pa vataasclansha'ne ti yisnatesh pan yicajôyshiyanesh pa chiytôyjata 

pava vaclan: pa yiche'lhey pa t'ajôôjam pa lhcootsjat papi filisteos, pa lhech yie'in 

pava napu'yama nincôpes. 

3T'ônshi' pava lhech nalhus, vooy lhpa ôcjeclô pa vapecc'oya pa lhcootsjat papi 

filisteos, pa yichey pa lhcaanvacle ti tasinôysha pa chinachajem pa lhajpôyich shi' pa 

lhcootsjat. 

4Vooy pa lhcaanvacle pa tasinôyshem pa Giezi, pan lhcavo'esh pa chiytôyjata pava 

vaclan Eliseo, lhayaash ti t'aalhsha ca nanfacleem lhacôm'a pava lhasnôyjes ti 

yisnatesh'in pa Eliseo. 

5Yiey pa t'aplhu'a pa Giezi ti nifaclem pa lhcaanvacle pa lhjunashesh pa Eliseo ti 

yimônlhanitem pa lhaôs lhpa ve'lha ôcjeclô ti yameyshi lhpa lhech, ti tasinôysha pa 

lhcaanvacle pa lhajpôyich shi' pa lhcootsjat. Pa lhechesh pa Giezi pa yit'esha pa 

lhcaanvacle: —Yinvacle, anôque ôcjeclô shi' nôque lhaôs, nan yimônlhanitem ja 

Eliseo. 

6Pa lhcaanvacle pa niy'ôs'in lhpa ôcjeclô, vooy lhpa lhech pa nifaclemch'e pava 

lhjunashch'e. Pa nijooylhach'e pa lhcaanvacle ti yiyôjiesha pa lhcavo lhavaatsha ti 

yiclôvalhem pava chiyachajey'in lhpa ôcjeclô lhacôm'a pava lhcaquicletôy shi' pava 

vatcavcalhjesesh pa lhcootsjat pan t'elhesh ti nich'a yichc'oya pa lhavtsateyish pa 

yamja pava nich'ach'e. 

Pa Hazael, nôquee pa lhanvacleesh pa Siria 

7Ti nijooylhach'e pa yichey pa Eliseo pa Damasco. Pa lhech t'aplhuqu'e ti aôytej'in pa 

Ben-adad, lhanvacle pa Siria, pa chiyit'esha ti lhech nam'e pa chiytôyjata pava vaclan. 

8Pa lhechesh pa yit'esha pa lhcaanvacle pa Hazael: —Acum'e pa acufayjat pa meey ja 

chiytôyjata pava vaclan. Pa aalhsha ca niniy'ôseyam pa Lhcaanvacle ca nitô'ya ca 

nivômjateshyam na yi'aôyteyash. 

9Pa Hazael pa yichey pa chiytôyjata pava vaclan, pa yichaajjop pava lhcufayjates pava 

isis vatcavcalhjes yiey pa Damasco, pa yan'apee pava cuarenta camellos. Meelh ti 

yameyshi, pa yit'esha: —Ja Ben-adad, lhanvacle ja Siria, jan navan ti lhjunashemjulh 

pa vatata, pa tsichenee ti c'aniy'ôsjop ca chinvômjateshem ja lh'aôyteyash. 

10Pa Eliseo pa yicuulh: —Meey ca anfacleem ti chiyvômjatesh jayu pa lh'aôyteyash, 

lha'mataj pa Lhcaanvacle apis ti tsitôyjata ti lhacôm'a jayu pa ca lhjunashtaja pa 

yivômjat jayu. 

11Pa tatsha pa Eliseo ti yovalhsha'ne chin pa Hazael, vooy pa lhjunashesh pa lhech pa 

ninanchayuesha. Pa nijooylhach'e pa chiytôyjata pava vaclan pa yipem'in, 

12vooy pa Hazael pa niy'ôsesh: —¿Ta t'e lhayaash ti lhap'in, Yinvacle? Pa yicuulh pa 

Eliseo: —Lhayaash ti tsitôôysha avaatsha ti tôlh'atsham jayu ti lhcôctiyanesh japi 

Israel lhavos, lhayaash ti lhnapjun jayu pava yijôtjatch'e, pa lhclônesh jayu pa 

aclesataj papi nich'acsha'ne, pa aclônjasesh jayu papi tiqu'icsha'ne pa lhsejesham jayu 

pava lhavts'ec papi yitumasha'ne. 

13Pa yicuulh pa Hazael: —¡Taj ti yivaatsha ya'shesh ti yijunashjulh pa nuu ts'aclaay! 

¿She pa isjopyam ca jasnatesh côque? Pa yit'esh ti yicuulh pa Eliseo: —Vooy pa 

Lhcaanvacle tsitôyjata ti vooy avaatsha lhanvacleash jayu ja Siria. 

14Pa Hazael pa yicjuesh pa Eliseo pa yichesheyshi pa chiyashjatesh, pa lhech pa 

niy'ôsesh: —¿Ta yit'esh'a ja Eliseo? Pa yicuulh pa Hazael: —Yit'eshyam ti 

yivômjatshiam jayu na a'aôyteyash. 

15Taj ti c'oya ti nalhu pa Hazael pa yichey pa t'acum'e pa ve'lha vatclôvaat, pa 

nijooylhach'e ti yivayitesh pa yinôôt, pa yinem'apee pa lhtaco pa lhcaanvacle, pa lhech 

lhcaanvacle pa vaf. Nôjeshch'e côque, pa nicôyôjesh pa Hazael pa lhanvacleyash. 

Lhcaanvacleesh pa Joram yiey pa Judá 
(2 Cr 21.1-20) 

16Pa nincôôp ve'lhanôjesh ti lhcaanvacleesh pa Joram, lhaôs pa Acab, yiey pa Israel, 

vooy pa Joram, lhaôs pa Josafat, pa tôlhesh'e pa lhanvacleyash yiey pa Judá. 

17Treinta y dos pava lhnincôpes ti tôlhesh'e pa lhanvacleyash, pa pu'janayama pava 

lhnincôpesesh ti lhcaanvaclesh'e pa Jerusalên. 

18Taj ti voojqu'e pa lhjunash papi lhanvaclesesh pa Israel shi' papi lhcles pa Acab, 

lhayaash ti lhpa lhch'acfa tô'lha papi lhcles pa Acab; pa lhech lhjunash ti niysisa pava 

lhfanishlhavach yiey t'ajuyish pa Lhcaanvacle. 

19Taj pa Lhcaanvacle ninteesh ca nivômjat pa Judá, tôlh'ejop ti yaychavalhey pa 

lhcavo David, pan nifaclem ti yajatesh ti caaj jayu pa lhavitôtaj yichesh. 

20Pan t'aplhueshch'e pa lhanvacleyash pa Joram, vooy pa Edom nicôvfayua pa 

lhanvacle pa Judá pa yetôneyshi lhavaatsha pa lhanvacle. 

21Pa lhechesh pa Joram pa nashey pa Zair nôquee lhacôm'a pava lhcaletasjop pa 

vatvatclônjayash, pa t'ôplheeshch'ejulh pa tulh ti nitshaam pa lhech shi' papi 

lhcavoseshjop pava lhcaletasjop pa vatvatclônjayash pa t'eclet'elha papi edomitas 

papin t'afaytajjop, pa yiclôtsjat'in. 

22Taj ti pa Edom pa nijôôcshey pa nintsôt'ajesh t'ôyish'e pa Judá yamjey 

nôqueeshch'e. Pa lhech t'aplhuqu'e shta ti nintsôt'ajesh t'ôyish'e pa yitsaat Libna. 

23Vooy pava mônlhee chiychayeshch'e pa Joram shi' pava yisnatesh, chiyisesh'e pa 

lhqu'isjayanach'esh pa lhjunashch'e papi lhanvaclesesh pa Judá. 

24Meelh ti vaf pa Joram, pa chitish'ec'oya pa yie' papi lhnavot yiey pa lhavtsaat pa 

David. Pa nijooylhaesh ti nicôyôjesh pa lhaôs Ocozías ti lhcaanvacleesh. 

Lhcaanvacleesh pa Ocozías yiey pa Judá 
(2 Cr 22.1-6) 

25Pa nincôôp doce ti lhcaanvacleesh pa Joram, lhaôs pa Acab, yiey pa Israel, pa 

Ocozías, lhaôs pa Joram, lhanvacle pa Judá, pa tôlhesh'e pa lhanvacleyash. 

26Veintidós pava lhnincôpes ti tôlhesh'e pa lhanvacleyash, pa ve'lha pa nincôôp ti 

lhcaanvacleesh'e pa Jerusalên. Vooy lhpa lhamimi lhey Atalía, lhpa lhech tô'lha papi 

lhcles pa Omri, lhanvacle pa Israel. 

27Pa Ocozías voojqu'e pa lhjunash pa Acab shi' pan yie' pa lhanvaclevat, pa tôlhesha 

pava lhjunashelhvach pa t'ajôôjam pa Acab, pa niysisa pava lhfanishlhavach yiey 

t'ajuyish pa Lhcaanvacle. 

28Pa Ocozías tanu'elhvane pa Joram, lhaôs pa Acab, ti vatclôneelhsha'ne yiey pa 

Ramot yi'shi' pa Galaad ti t'ajuyjulh pa Hazael, lhanvacle pa Siria. Taj ti papi sirios pa 

yivo'matan pa Joram, 

29vooy pa lhech pa vapecley pa Jezreel ti chiyfetetsiyanesh pava lhavo'matas ti 

lhcavomat'esh papi sirios yiey pa Ramat pan t'ôplhueshch'e ti vatclôneelh pa Hazael, 

lhanvacle pa Siria. Pa lhechesh pan lhjunash pa Joram ti yi'aôyteyan'in, vooy pa 

Ocozías pa yichey pa Jezreel ti yijôchieyshi. 

2 Reyes 9 

Pa Jehú chiyvenchatesh ti lhanvacleesh pa Israel 

1Pa chiytôyjata pava vaclan Eliseo pa tôney pa ve'lha papi lhpôc'ôjam chiytôyjata 

pava vaclan, pa yit'esha: —Ataasclansha'ne ca mô'. Acha'jesh anôque tnôjque na 

lhape' pa meey pa Ramot yi'shi' ja Galaad; 

2meelh ca lhech amtaj'e pa avooysha'ne ja Jehú, lhaôs ja Josafat lhantôcshich'a pa 

Nimsi. Pa meeyshi pan yie', pa ayjatjop papi t'iyôyjafas pa acha'jey peelh lhtôvash; 

3lhechesh pa acu'mesh'e lha tnôjque na lhape' ca ôtsiysham lhshatech, pa at'esha: 

‘Nôque yit'esh pa Lhcaanvacle: yivaatsha c'avenchatjop ti lhanvacle'ash na Israel.’ Pa 

anc'at'ey'ac'oya pa lhashi ca aclôt pa ya aj ca amônlhaae. 

4Pa nich'ayech chiytôyjata pava vaclan pa yichey pa Ramot, yi'shi' pa Galaad, 

5meelh ti lhech yam'e, pa yi'van ti tayvane papi c'afoquelhay lhanvacles. Pa lhechesh 

pa yit'esha: —Caajyam na jen ti janôyôjem na yinvacle. —¿Pa ta jôvelh'e 

yivaatsheelh? —pa yit'esh ti yicuulh pa Jehú. —Vooy avaatsha, yinvacle —yicuulh pa 

chiytôyjata pava vaclan. 

6Pa tatsha ti netshaam pa Jehú pa yich'ôcji pa lhtôvash. Pa lhechesh pa chiytôyjata 

pava vaclan pa yôtsiysham lhshatech pa lhape', pa nifaclem: —Pa Lhcaanvacle, 

lh'Dios napi Israel lhavos, yit'esh: ‘Yivaatsha c'avenchatjop ti lhanvacle'ash na Israel, 

napi yichifas. 

7Avaatsha lhtif'e jayu japi lhcles ca Acab, anvacle, pa lhech lhjunash ti 

lhatcaatshayemch'e jayu pava lhavoyey japi jatôyjata pava vaclan shi' lhacôm'a japi 

yicavos, ti nitonjatsha'ne lhja Jezabel. 

8Lhacôm'a japi t'ajôôjam ca Acab ti lhtif'e jayu; pa aclônsha'ne jayu lhacôm'a papi 

lhcles yitsjôy yiey na Israel, pa nive'lhaa jayu papu ca amônlhanit. 

9Lhech jayu yifanishesh japi lhcles ca Acab jan yifanishesh japi tô'lha ja Jeroboam, 

lhaôs ja Nabat, shi' japi tô'lha ja Baasa, lhaôs ja Ahías. 

10Vooy lhja Jezabel, tuj jayu pava nuus yiey ja joot yi'shi' ja Jezreel, pa ampapu jayu 

ca nitishc'oya.’ Ti yit'esh'in côque pa nic'at'ey pa lhashi pa chiytôyjata pava vaclan pa 

yiclôt. 

11Pa meelh pa Jehú ti yichey ti tayelhvane papi lhcavosesh pa lhanvacle, papi lhech pa 

niy'ôsesh'in: —¿Ta jôque lhjunash? ¿Ta t'e lhayaash ti nach'ay jô lhech coccheyech? 

—Avaatsheelh lhantôfaacshelh, lhanchafaclelha shta ja t'ônashch'e ti tasinôy —

yit'esha pa Jehú. 

12—Ya aj ca asjôtsôclônelh'in —yit'esh ti yicuulh ts'ivee—. ¡Anfacleelhyam clap 

lhacôm'a! Pa lhechesh pa Jehú pa yicuuulh: —Nifacyam nava nôque lhjunashch'e: 

‘Nôque yit'esh pa Lhcaanvacle: Yivaatsha c'avenchatjop ti lhanvacle'ash na Israel.’ 

13Pa nivinshaa papi lhech ti ve'lha ts'ivee ti t'acum'e pava lhavuytes ti yu'janejop pava 

lhafoc yiey pava vatvôtes. Pa nijooylhach'e ti yifuyuqu'e lhpa lhac'u pa tashinshtaj pa 

tônesh'apee ts'ivee: “Na Jehú na lhech lhcaanvacleesh!” 

Pa Jehú yiclôn pa Joram, lhanvacle pa Israel 

14Pa Jehú, lhaôs pa Josafat lhantôcshich'a pa Nimsi, tanachanesh ti t'ajuyjulh pa 

Joram. Pa Joram, pan yi'shi' papi Israel lhavos ti tavayem pa Ramot yi'shi' pa Galaad ti 

t'eclet'a pa Hazael, lhanvacle pa Siria, 

15pa lhech vapecley pa Jezreel ti chiyfetetsiyanesh pava lhavo'matas ti lhcavomat'esh 

papi sirios ti vatclôneelhsha'ne pa Hazael. Lhechesh ti yit'esha pa Jehú papi lha'yovot, 

ca yijô'taja ti yen ti lhcaanvacleesh, pa tanca nivashanem papu ca nitôôlhsham pa 

yitsaat ca jaspa nanfacleem papi yiey pa Jezreel. 

16Pa nijooylhach'e ti yi'shi' lhpa lhcaletaj lhavatclônjavoque ti yichey pa Jezreel, pan 

yie' pa Joram ti yijo'apee pa lhmojavat. Shi' shta pa Ocozías, lhanvacle pa Judá, 

yijôchiey pa Joram. 

17Meelh pa yovalh'apee pan yie' pa toj'echisham jpôyich yi'shi' pa Jezreel ti yi'vanjulh 

ti nu'jeey papi lhpôc'ôelhsham pa Jehú, pa tônesh'apee: —¡Nachnee napi nivacle! Pa 

lhechesh pa Joram pa tayôjijan: —Achenelhjulh pa ve'lha nivacle cuvôyuyaj, ca jaspa 

niniy'ôsesh ti nacheshnee pa vatpiiyash. 

18Vooy pa cuvôyuyaj pa yichjuulh pa Jehú, pa yit'esha: —Ja lhcaanvacle tsichen ti 

c'aniy'ôs ca anacheshnee pa vatpiiyash. Pa yicuulh pa Jehú: —Côque ninatjuy'a. 

¡Nôque môji' ca anjoyich'esha'ne! Pa lhechesh pan yovalh'apee pa nifaclemch'e: —Jan 

chiychentaj ti yamjulh japi lhech, taj ti pa niyvan ca natpec. 

19Pa nivinshaa pa lhcaanvacle ti yichen peelh nivacle cuvôyuyaj, vooy pa lhech ti 

yamjulh ts'ivee pa yit'esha shta: —Ja lhcaanvacle tsichen ti c'aniy'ôs ca anacheshnee 

pa vatpiiyash. Pa yicuulh pa Jehú: —Côque ninatjuy'a. ¡Nôque môji' ca 

anjoyich'esha'ne! 

20Vooy pa yovalh'apee pa nifaclemch'e shta: —Jeelh jan yamtajjulh shta japi lhech, 

taj ti niyvan ca natpec. Ameesh ti lhech nan lhavo'esh lha caletaj ja Jehú, 

lhantôcshich'a pa Nimsi, lhayaash ti lhavo'esh jan lhjunash pa coccheyech, nan 

lhjunash ti na'lhfaishesh'in. 

21Pa lhechesh pa Joram pa tayôjijanesh: —¡Anelh'ôcjiyam lha caletaj 

vatvatclônjavoque! Pa yinem'ôcji ts'ivee lhpa lhcaletaj, vooy pa Joram, lhanvacle pa 

Israel, shi' pa Ocozías, lhanvacle pa Judá, ti yichjuulh ts'ivee pa ve'lhee ts'ivee pava 

lhcaletas vavatclônjavoquey, ti yamjulh pa Jehú. Pa yivan'e yiey pa yitsôt'ajesh pa 

Nabot yi'shi' pa Jezreel. 

22C'oya ti yamjulh pa Joram pa Jehú, pa yit'esha: —¿Lhnacheshnee pa vatpiiyash, 

Jehú? Pa yicuulh pa Jehú: —¿She t'e pa vatcanoyash ti caaj ti jôjjeclay lhja amimi, 

Jezabel, ti lhetipa'esh pava niysisa lhfanishlhavach shi' pava acloj lhavitôyjes? 

23Pa tatsha pa Joram ti tatvaych'aclaj pa yiclôt, pa lhan'e pa tôntajesh'apee pa Ocozías: 

—¡Chivatpeya'jooj, Ocozías! 

24Taj ti pa Jehú yanshi'jop lhpa lhc'ôje pa lhclutsesh ti tiyôjeshch'e pa Joram, lhpa 

lhech pa yivo'esham pa t'aclô' pa yameyshi lhpa lhiivte, pa nicôôtsha'ne pa Joram ti 

vaf ti mônlhashi lhpa lhcaletaj. 

25Vooy pa Jehú pa lhechesh pa yiyôjia pa Bidcar, ti yefenchiyin lhavach: —Ayjat'e na 

yie' pa u'jam na lhjoot ca Nabot yi'shi' na Jezreel, lhayaash ti tsaychavalhjatch'e 

avaatsha ya'chi' ti shnôôvji java lhcaletas lhavatclônjavoquey ca lhtata Acab, ti 

chayjulh pa Lhcaanvacle côque ti lhech t'ônasheshem ti t'ajuyjulh: 

26‘Nôque lhjunash jant'elhesh ti javanesh java lhavoyey ca Nabot shi' capi lhcles, pa 

lhech lhjunash jayu ti c'ajulhjatsham na lhech'e cotsjaat. Yivaatsha, ya Lhcaanvacle, 

lhech yônashesh.’ Pa lhjunash ca acu'melh'e pa u'elhsham pa lhjoot ca Nabot, jan 

t'ônash ti chayjulh pa Lhcaanvacle. 

Pa Jehú ti yiclôn pa Ocozías 
(2 Cr 22.7-9) 

27Meelh pa Ocozías, lhanvacle pa Judá, yi'van pan vaclan pa yiclôtey pa Bet-hagan. 

Taj ti pa Jehú pa yijôyjan'apee, pa tayôjijanesh: —¡Aclônelh shta na lhech! Pa 

yivo'matan ti yi'shi' pa lhcaletaj yiey pa lhavôjqu'e pa Gur, shalheema pa Ibleam, taj ti 

pa lhech pa yiclôtey pa Meguido. Pa lhech'e ti vaf. 

28Pa nijooylha papi lhcavos ti yichaajshey pa Jerusalên lhpa caletaj, pa tish'ec'oya pa 

lhanvalheech pan yie' papi t'ajôôjam yiey pa lhavtsaat pa David. 

29Pa Ocozías ti tôlhesh'e pa lhanvacleyash pa Judá pa nincôôp once ti lhcaanvacleesh 

pa Joram, lhaôs pa Acab. 

Pa lhavafi lhpa Jezabel 

30Pa lhechesh pa Jehú pa yichey pa Jezreel. C'oya ti tpeeycheyesh lhpa Jezabel, pa 

yininjayanch'e lhavôôj pava lhtôsjey pa yisclansham shta pava lhayees, pa nijooylha ti 

yovalh'ec'oya pa vatovalhjavat. 

31Pa meelh pa Jehú ti yama pa chiyuy'een pa yitsaat, lhpa lhech pa yit'esha: —¿Ta 

ajunash, Zimri, lhclônach'esh pa lhanvacle? 

32Pa Jehú pa yovalheychisham pa vatovalhjavat, pa yit'esh: —¿Caaj t'e papi 

yalhalhech'e? Pa napu' ja't'ajesha pu'jana papi lhcavoseshjop pa jpôyich ti tanôclitey ti 

yovalhey, 

33pa Jehú pa tayôjijanesh: —¡Anu'elhshicham lha lhech! Papi lhech pa nu'jicham, 

vooy pava lhavoyey nitona pa jpôyich shi' pava cuvôyu, pava lhech pa t'ôssham'in 

lhpa Jezabel. 

34Pa nijooylha pa Jehú pa yich ti tsaccun shi' ti yiyô'. Pa chinch'e, pa Jehú pa 

tayôjijanesh: —Acha'jelh lhcô lhech ojey ôcjeclô ca atishelhc'oya; lhayaash ti 

nôjeshch'e lhacôm'a coque lhcô lhech ti lhôseesh pa ve'lha lhcaanvacle. 

35Taj ti meelh ti yitajey ca nitishc'oya pa tsi'sha ti yi'van ts'ivee pa lhôtôj lhpa lhech 

pava lhafoc shi pava lhpôcôtôy. 

36Pa lhechesh pa vapecleyjop ts'ivee pa Jehú ti nifaclem, vooy pa Jehú pa 

nôclitemch'e: —Apis pa Lhcaanvacle ti lhech t'ônashesha ja lhcavo Elías, tôlh'e' pa 

Tisbe, ti vooy pava nuus ti tuj jayu ca lhavu'vat lhca Jezabel yiey ja joot yi'shi' ja 

Jezreel, 

37Vooy ca lhavu'vat pa vacôtsôn'in, jan lhjunash pa samuc, ti yiey ja cotsjaat ja lhjoot 

ja Jezreel, pa yamjey ti ampapu ca nantôfaclesh pava t'iyas. 

2 Reyes 10 

Pa Jehú tifch'een papi t'ajôôjam pa Acab 

1Pa Acab caaj papi setenta lhcles yitsjoy yiey pa Samaria, pa lhech lhjunash pa Jehú 

pa yiisshem'e pava lhqu'isjayanjasjop papi lhcaanvaclesesh pa yitsaat, papi nitaôvclasa 

shi' papi yeyjatsjanem papi lhcles pa Acab, pava lhech pa yit'esh'in: 

2“Avaatsheelh caajelh'am papi lhcles ti yielh'ajop ca anvacleelh, jan lhjunash shta 

pava lhclôy cuvôyu shi' pava lhcaletasjop pa lhavatclônjayash, pava yitsates 

yijôtjatch'e shi' pava lhclutshes. Meelh ca namtajelh'ay ts'ivee navôque 

vatqu'isjayanjas, 

3pa acumelheyshi papi yaash ti yijpôôy lhavach lhcles ca anvacleelh, pa anelh'e 

lhc'o'vat ca lhtata pa avatclônjayanelh papi tô'lha ca anvacleelh.” 

4Côque pa tôlheemsham ti nijovaych'e, pa yit'esh ts'ivee: “Ca nicaajtajjop capi napu 

lhcaanvacles ti sasemjop ti vatjuyjatjulh jô lhech, ¿pa ta yijunashtajeelh ca 

yitshayeelhjulh?” 

5Pa lhechesh pan yiclôvalhchiyinesh pa lhajpôyich, pan lhanvacleesh pa yitsaat, papin 

nitaôvclasaesh shi' papin yeyjatsjanem papi lhcles pa yicheney ti yit'esha pa Jehú: 

“Yivaatsheelh jôveelhshi pa ti lhniyôjieshelhyi, pa jasnatshelh'am'in pa ti 

lhniyôjieshelhyi, taj ti pa ya aj na papu ca shtetônesh pa lhanvacleyash. Asnatesh pan 

lhajulhjatey.” 

6Pa napu'esh ti yi'sesh'ejop pa Jehú ti yit'esh'in: “Avaatsheelh ca 

yalhalhechtajaelh'ach'e pa anc'ashamshelhyam nava yiyôjijates, pa acu'melh'e pava 

lhshatjes papi lhcles ca anvacleelh, lhum'ashi nan yie' nôqueesh anachelhyi yiey na 

Jezreel.” Papi setenta lhcles yitsjôy pa lhcaanvacle pa yi'shi' papi chiyashjatesh pa 

yitsaat papin yicajôyshiyanesh, 

7lhech lhjunash ti yueshch'e ts'ivee pava vatqu'isjayanjas, pa t'acum'e papi setenta 

yitsjôy pa yiclônsha'ne ts'ivee; pa nijooylha ti yanch'e' ts'ivee pava lhshatjes pava 

sisenlhiy pa yichenshey ts'ivee pa Jezreel. 

8Pa meelh pan lhcachenach'esh ti yamjey pa yit'esha pa Jehú: —Janchajeshnee nava 

lhshatjes capi lhcles ca lhcaanvacle. Pa Jehú pa tayôjijanesh: —Pa an'e' pava 

napu'esh'e chiyaclôpju'e yiey ja chiyuy'een na yitsaat pa lhech mônlhaae pa namjey 

lhum'ashi. 

9C'oya ti nalhu pa yich pa Jehú, pa vatsavatjop pa yit'esha lhacôm'a papi lhchifas: —

Avaatsheelh ampa ca nitôlhelheyjop'am. Yivaatsha ya'lhech jatanachanesh ti 

jayjuyjulh ca yinvacle pa jaclôn; taj ti, ¿she papuque yiclônsha'ne lhacôm'a capuque? 

10Nataôyshelha jô ti ampa ca nasinôquiesh pa Lhcaanvacle ca natjuyeshjulh ca 

t'ajôôjam ca Acab ti chiyôfisjatemch'e jayu. Vooy lhavaatsha pa Lhcaanvacle lhech 

lhfanishesh ti chayemjulh ja lhcavo Elías. 

11Pa Jehú yiclônsha'ne yiey pa Jezreel papi mônlhatajsha'ne pa t'ajôôjam pa Acab, 

lhacôm'a papi nivacle yunitjatsha'ne shi' papi lhc'utsfasesh, shi' papi lhcasinôc. Pa 

ampapu ca nimônlhanit. 

12Pa nijooylhach'e ti t'ajuyey pa Samaria, yiey pa nôyish yamey pa Lhasinôvat papi 

Tashinshtas Lhavos (Bet-equed), 

13lhech'e ti yi'van papi lhavelhavot pa Ocozías, lhanvacle pa Judá. Pa niy'ôs'in pa 

Jehú: —¿A sheelh avaatsheelh? Papi lhech pa yicuulh: —Yivaatsheelh yivelhelh ja 

Ocozías, pa janachelhey ca c'acjueelh japi lhcles ja lhcaanvacle shi' japi lhcles lhja 

lhcaanvacche. 

14Pa lhechesh pa Jehú pa yiyôjiesha papi voqu'esha'ne: —Amônlhanitelhjop ca 

acu'melh'e. Papi voqu'esha'ne pa Jehú pa yimônlhanitjop ti t'acum'e ts'ivee, pa yiclôn'e 

lhavôôj ts'ivee lhpa t'itsech yiey pa Lhasinôvat papi Tashinshtas Lhavos. Papi lhech 

cuarenta y dos nivacle, pa ampapu ca ve'lhaa ca nimônlhanit ts'ivee. 

15Meelh pa Jehú ti lhech t'ajuyshi pa yi'van pa Jonadab, lhaôs pa Recab, pan yichey ca 

nivan. Pa Jehú pa yicju' pa yit'esha: —¿Isis t'e pava ajunashyish, yiey nan 

yijunash'ash? —Lhech lhjunash —yit'esh ti yicuulh pa Jonadab. —Pa lhe'naa ca anjut 

na apôcôt —yit'esha pa Jehú. Pa Jonadab pa yijutjulh pa lhcôcôt, vooy pa Jehú pa 

yichensham pa lhech lhpa lhcaletaj, 

16pa yit'esha: —Atatvoyich'e pa lhavan jayu na yichavatiesh pa Lhcaanvacle. Pa lhech 

lhjunash ti yanshi' lhpa lhcaletaj. 

17C'oya ti yamjam pa Samaria vooy pa Jehú pa yiclônsha'ne lhacôm'a papi lhcles pa 

Acab papi jôjjeclay mônlhatajsha'ne. Pa tif'e' lhacôm'a, yiey pan t'ônashesh pa 

Lhcaanvacle ti chayemjulh pa Elías. 

Pa Jehú yivômjatshi pa lhnôclôjqueyash pa Baal 

18Pa nijooylhach'e ti tayelhvane pa Jehú lhacôm'a papi lhchifas, pa yit'esha: —Ca 

Acab tiqu'in'esh pa lhôclôjqueyasha pa Baal, taj ti vooy yivaatsha c'a'shesh jayu ca 

jôclôj. 

19Pa lhe'naa, ti jayôney lhacôm'a papi yit'esha ca nitô'ya pava vaclan, shi' papi 

yalhjayanaan shi' papi lhcasinôclesh ja Baal, pa ya aj papu ca ve'lhaa ca amac'oya, 

lhayaash ti jasnatesh pa uj lhnôclôjqueyash ja Baal. Papu ca amtajac'oya pa 

nitanivalhchayesh. Taj ti pa Jehú ti yivaclhiteshc'oya côque ti yôôlhjônem'in pa jaspa 

tifch'e'in papi t'alhaan pa Baal; 

20pa lhe'naa ti tayôjijanesh ca chinanfac pa vatc'usiyashesh pa Baal, pa lhech 

lhfanishesh. 

21Pa nijooylhach'e ti yichen papi qu'eeyjanjas lhacôm'a pa tc'a'e pa Israel, pa lhacôm'a 

papi yôclôj pa Baal pa yamey'in pa vatishjanjavat. Pa nive'lhaa papu ca amac'oya pa 

lhechesh pa tapooj pa lhishjanjavatjop pa Baal. 

22Pa Jehú lhechesh pa yiyôjiesha pan yiclôvalh pava vat'uyjatshiyisjop ti 

yuyjatch'esha'ne pava t'uyjatshiyisjop ti yivclanjat lhacôm'a papi yôclôj pa Baal, vooy 

pan yiclôvalhem pa lhech lhfanishesh. 

23Pa nijooylhach'e pa Jehú shi' pa Jonadab ti yichelh'ôcji pa lhishjanjavatc'oya pa 

Baal, vooy pa Jehú pa yit'esha papi yôclôj pa Baal: —Ovalh nincaaj papu ca 

nôvelh'atshi pa yôclôj pa Lhcaanvacle, tsi'shaa napi yôclôj na Baal. 

24Papi yôclôj pa Baal pa yich'ôcji pa vatishjanjavat ti caaj pava tcufayesh shi' pava 

chiylhônsham. Pa lhan'e pa Jehú pa yanfach'ee papi ochenta nivacle, pa 

yicajôyshiyanesh: —Papu ca nan'atetaj ti yiclôt papi ve'lha napi nivacle ti jayôjitajsha, 

pa lhecha jayu ca chinayjat. 

25C'oya ti yivaclhitesh pa Jehú pava chiycufa'yesh ti chiylhônsham, pa yiyôjiajop papi 

c'afoquelhay shi' papi lhanvaclesesh: —¡Meelheyshi ca aclônelhsha'ne! ¡Pa ya aj na 

papu ca niclôt! Papi lhcavos pa Jehú pa yiclônesha'ne ts'ivee pa clestaj, pa nijooylha ti 

yayjat'ôcjiin. Pa nijooylhach'e ti yich'ôcjiin pa lhtôvash pa lhishjanjavatjop pa Baal, 

26pa yayjat'ôcjiin pava yeclôy chiy'isinatem pa napjunsham ts'ivee. 

27Pa yaflhit shta pa itôvat'esh shi' pa lhishjanjavatjop pa Baal, pa lhacôm'a ti 

chiyaclôpju, pa yamjey nôqueesh. 

28Nôque lhjunash pa Jehú pa yivômjatshi ti yiey pa Israel pa Baal. 

29Taj ti, nintanuc'oya pava lhsasch'e pa Jeroboam, lhaôs pa Nabat, ti yisnatchiyinesh 

pa sasch'e papi Israel lhavos, lhayaash ti lhetipaesh ti yôclôj pava vôcôclesh pa 

clesanilh cojiyaj ti yiey pa Dan shi' pa Betel. 

30Pa Lhcaanvacle pa yit'esha pa Jehú: “Vooy ja ajunash ti lhôvey yijuyish is ja 

afanish'avach c'avanesh java ajunashch'e ti navo'yeshch'e, lhayaash ja afanishesh ja 

t'ajôôjam ja Acab lhacôm'a java jayeesh'am'in, papi acles yie'sha'ne jayu na 

vatc'ôvaatjop napi Israel lhavos pa namjey papi yichatjulheyshi acles.” 

31Pa teylhacaa côque pa Jehú ti ninaychavalhey ca nivoyjateshemch'e ca nôfisjatch'e 

pa lhayôjijat pa Lhcaanvacle, pa lh'Dios pa Israel, lhayaash ti nintanuc'oya pava 

lhsasch'e pa Jeroboam ti yisnatshiyinesh pa sasch'e papi Israel lhavos. 

32Pava lhech nalhus pa Lhcaanvacle ti yit'ovôsemc'oya pa lhcootsjat papi Israel 

lhavos. Pa Hazael ti t'eclet'a papi Israel lhavos yiey pant'ajô'jesh pava yôj'esha'ne 

ts'ivee: 

33ti tôlh'e pa lhum'ôcjinucjulh pa Jordán, pa lhacôm'a pa lhcootsjat pa Galaad, pa Gad, 

pa Rubên shi' pa Manasês, tôlh'e' pa Aroer, sha'lheema pa tovôc lhaôs Arnón, ti yi'shi' 

pa Galaad shi' pa Basán. 

34Pava mônlhee ti chiychayeshch'e pa Jehú shi' lhacôm'a pava yisnatesh, nôquee pava 

yifi'yesh chiyi'sesh'e pa lhqu'isjayanach pava lhjunashch'e papi lhanvaclesesh pa 

Israel. 

35Meelh ti vaf, pa chitish'ec'oya pa Samaria, vooy pa lhaôs Joacaz, pa nicôyôjesh pa 

lhanvacleyash. 

36Pa Jehú veinticinco pava lhnincôpesesh ti lhanvacleesh pa Israel yiey pa yitsaat 

Samaria. 

Lhpa Atalía vata'savalhtajesh pa lhcaanvacle lhc'o'vat 
(2 Cr 22.10—23.21) 

2 Reyes 11 

1Meelh lhpa Atalía, lhamimi pa Ocozías, ti yaya'esh pa lhaôs ti chiyclôn, pa yichey ti 

tif'e' lhacôm'a pa t'ajôôjam pa lhcaanvacle. 

2Taj ti lhpa Josaba, lhôse pa lhcaanvacle Joram, ti lhchita'esh pa Ocozías pa vena 

yan'e' pa Joás, lhaôs pa Ocozías, ti yi'tajshi pap'elh lhcles pa lhcaanvacle papin 

chiyclônsha'ne, pa yifichc'oya lhpa Atalía, pa yu'ja lhpa chimimiyanesh ti yiey pa 

yijo'ôcjiin. Pa lhech'e pa nichinclôn, 

3pa yicheshch'e pava ve'lhayama nincôpes ti yifich'e pa lhishjanjavat pa Lhcaanvacle 

shi' lhpa chimimiyanesh. Pa lhan'e lhpa Atalía pa lhanvaccheesh pa vatavtsateyish. 

4Pa napu'yama nincôôp, pa Joiada pa tôney papi c'afoquelhay lhanvacles shi' papi 

yiclôvalhchiyinlhavach shi' papi c'afoquelhay, pa yichen'ôcji pa lhishjanjavat pa 

Lhcaanvacle, yiey pan yie'. Lhech'e ti yisnateshjop ts'ivee pa vatpeya'esh ti 

yinôôclhanita, pa nôclit pa lhcaanvacle lhaôs Joás. 

5Pa nijooylha ti tayôjijanjop: “Navôque afanishelh'avach jayu: Pa ve'lha pu'jana'esh 

t'iya'esh avaatsheelh pa lhnelh'avcop jayu papi c'afoquelhay yiey ja lhcaanvacle 

lhajpôyich pa nalhu ti chit'ichayshi; 

6peelh pu'jana'esh t'iya'esh lhech yielh'e'ajop jayu yiey ja lhashi ja Shur, vooy peelh 

pu'jana'esh t'iya'esh yiey na t'ôyish'e na lhashi na c'afoquelhay lhajpôyich. Pa nôque 

ajunashe'shelh jayu ti t'uyelhey vanôcji ca niclôvalh na lhcaanvacle lhajpôyich. 

7Pa nôqueesh napi napu'jam ti yichey'in pa nalhu ti chit'ichayshi, pa mônlhaa'e jayu ca 

ninujumatsenesha na lhishjanjavat pa Lhcaanvacle, na lhcaanvacle. 

8Avaatsheelh pa achamanjatelh ca afayelhjop na lhcaanvacle, pa ave'lhaaelh ts'ivee ca 

acha'jelh java aclutsheselh, papu ca ninatajelh'ay ti lhnijiyinelh, pa aclônelh jayu. 

Avaatsheelh avo'elhch'esha'ne jayu na lhcaanvacle yiey pa ca natjuytajshi.” 

9Papi c'afoquelhay lhanvacles yisnatshem lhacôm'a pava yiyôjiesha pa vatcasinô 

Joiada. Pa ve'lhajajop ts'ivee papin lhanvaclesesh papi nivacle pa lhech lhjunash papi 

yich'ôcjiin ti yiclôvalh pa nalhu ti chit'ichayshi, nôquee papi tôlhey'in pa yichey 

t'ajuyish pa vatcasinô Joiada. 

10Pa lhechesh pa vatcasinô pa yijutch'e papi c'afoquelhay lhanvacles pava tôpjesh shi' 

pava chama, pavan yitsôt'ajesh lhapesh pa David ti yie' pa lhishjanjavat pa 

Lhcaanvacle. 

11Vooy papi yiclôvalh yi'jop ts'ivee ti yiey pa lhfayishey pa yamjey pa lhch'amiyishey 

pa vatishjanjavat, pa yamjop pa itôvat'esh, ti ve'lhee ts'ivee ti yichaj'in pava lhac'uc ti 

vanujumatsenesh pa lhcaanvacle. 

12Pa lhechesh pa Joiada pa yicha'jey pa lhcaanvacle lhaôs, ti yic'ôcleyan shi' pava 

chiyjuyjata pa vatvacleyash, pa nijooylhach'e ti yôtsiysham lhshatech pa lhape' pa 

lhech ti nifac ti lhcaanvacleesh. Pa nijooylheesh pa lhacôm'a ti yipôcôjeshvatjulh 

ts'ivee pa tônesh'apee: “¡Jô'ayaam na lhcaanvacle!” 

13Meelh lhpa Atalía ti yipe'ya ti yich'ayanesh'in papi c'afoquelhay shi' papi nivacle, pa 

yichey pa vatishjanjavat pan yie'vatam. 

14Pa lhech yivan'e pa lhcaanvacle ti vatsavatch'etsham lhpa jpôychiyite, yiey pa 

lhnjunash ti yifayjanesh ts'ivee. Ti yie' lhavôôj papi c'afoquelhay lhanvacle shi' papi 

caaj pava yiclôquiem, vooy papi nivacle pa uj ti nishamesh ti yifuyuqu'ejop pava 

vat'ônjanchey. Pa lhechesh lhpa Atalía pa yic'asatch'e pava yuych'e pa tôn'in: —

¡Jayinutsjay! ¡Jayinutsjay! 

15Taj ti pa vatcasinô Joiada yiyôjiesha papi c'afoquelhay lhanvacles papin 

chiyclôvalhchiyinesh papi c'afoquelhay: —¡Ayjatelhshi lha lhech napi vanijiyinch'e, 

pa aclônshelh pa clesa papu ca iyitajach'e! Pan lhjunash pa vatcasinô ti tayôjijanesh ca 

ya aj ca chinclôn'e pa lhishjanjavat pa Lhcaanvacle, 

16pa t'acum'e vatam ts'ivee ti yayjat'e pa yichesham ts'ivee papi cuvôyuyjas yiey pa 

lhcaanvacle lhajpôyich, pa lhech yiclôn'e ts'ivee. 

17Pa nijooylhach'e pa Joiada ti yisnatshelh pa vatpeya'shelhjop pa Lhcaanvacle, pa 

lhanvacleesh shi' papi lhchifas, vooy papi lhech papi lhchifasesh pa Lhcaanvacle, pa 

nôquee shta pa lhanvacle shi' papi lhchifas. 

18Pa nijooylhach'a pa yiche'lhey lhacôm'a pa lhishjanjavatjop pa Baal ti 

yaflhitshicham, ti yipôcjetch'e lhacôm'a pava lhavitôvatesesh shi' pava lhdiosec. Pa 

vooy pa Matán, pa lhcasinôjop pa Baal, pa yiclônjop pava lhavitôvtesesh lhavaatsha. 

Pa yinjooylhajach'e pa vatcasinô pa yanjop papi yiclôvalh pa lhishjanjavat pa 

Lhcaanvacle; 

19Pa nijooylha ti t'acu'ma papi c'afoquelhay lhanvacles, papi yiclôvalhchiyin lhavach, 

papi c'afoquelhay shi' papi lhchifas, pa tanaôycheesh pa lhanvacle ti yiey pa 

lhishjanjavat pa Lhcaanvacle pa yamjey pa lhajpôyich pa lhanvacle, pa yuyshey pa 

lhashiesh pan yie' papi c'afoquelhay. Vooy pa Joás pa yie'sha'ne pa lhc'o'vat, 

20pa lhacôm'a papi lhchifas ti nishamesh. Pan lhjunash ti chiyclônesh pa clesa lhpa 

Atalía yiey pa lhajpôyich pa lhcaanvacle, pa piiylhavach pa yitsaat. 

Pa lhanvacleyash pa Joás yiey pa Judá 
(2 Cr 24.1-27) 

21 Pa Joás ve'lhayama pava lhnincôpes ti tôlhesh'e pa lhanvacleyash. 

2 Reyes 12 

1Cô lhech vaclan pa nincôôp napu'nôjesh ti lhcaanvacleesh pa Jehú; pa yicheshch'e 

pava cuarenta nincôpes ti lhcaanvacleesh'e pa Jerusalên. Vooy lhpa lhamimi lney 

Sibia, pa tôlh'e' pa Beerseba. 

2Vooy pava lhfanishlhavach pa Joás yivo'yeshch'esha'ne yiey t'ajuyish pa 

Lhcaanvacle, lhayaash ti yicajôyshiyan pa vatcasinô Joiada. 

3Taj ti pa ninayjat'e pava lhtôvjasesh chiy'isiyantajsha'ne, pavan yi'tajesh'een papi 

lhtachifas pa vatcufayesh'in shi' pava yijuyjata ti yitseclôjey'in pa acojqu'e pa lhniish 

cha'lheesh. 

4-5Ve'lha pa nalhu, pa Joás ti yit'esha papi vatcasinôc: —Alhjaneshelh avaatsheelh 

lhacôm'a pa peso ti vatcufayjat'esh ca chinanchajey na lhishjanjavat pa Lhcaanvacle, 

pa chinatsjulheshem pa t'ajôjqu'e pa nishayan ca ve'lhaa ts'ivee papu nôquee pa t'ajôôj 

yamvatsham pava tcufayesh papi yitôlhjatlhavne ti nichajey'in na lhishjanjavat pa 

Lhcaanvacle. Pa aalhshelhajop papi chiclôvalhchiyinesh pava pesoc, ca jaspa 

chincumesh'e lhacôm'a ca chinasclaneshch'e pa yie' ti amjop na vatishjanjavat. 

6Taj ti yamey pa nincôôp veintitrês ti lhcaanvacleesh pa Joás, vooy papi vatcasinôc 

jôjjeclay ninasclanch'e pa vatishjanjavat. 

7Pa lhechesh pa lhcaanvacle Joás pa tôneyjop pa vatcasinô Joiada shi' pap'elh 

vatcasinôc, pa yit'esha: —¿Ta t'e lhayaash ti naasclanelhch'e na vatishjanjavat? Vooy 

nôqueesh shi' na chit'ajuyeshi pa amjop pa peso ca nijutelh'ay jayu napi yiclôvalh'in; 

vooy pan caajem, pa isjop jayu ca nanjut pa t'ajuya ca chinasclanch'e na 

vatishjanjavat. 

8Papi vatcasinôc pa yivo'yemjulh ti tanca t'ôyi'sheey ca nijutey pa peso papi nivacle, 

pa tan shta ca nitanch'anjayesh ti chiyisclanch'e pa vatishjanjavat. 

9Pa lhechesh pa vatcasinô Joiada pa t'acum'e lhpa lhashiy yiclônelh pa yisnatesh pa 

camam'ech'e yiey pa lhap'oot ti yiney lhfayish pa itôvat'esh, yiey pa chiyuy'ejop'in pa 

lhishjanjavat pa Lhcaanvacle; vooy papi vatcasinôc ti chiyovalhjatc'oya yiey pa 

chiyuy'ejop'in pa vatishjanjavat, pa lhech yan'e'in lhacôm'a pava pesoc ti chiychajey'in 

pa lhishjanjavat pa Lhcaanvacle. 

10Meelh ti chiyvan lhpa t'ajuya yiclônilh ti yaash pa yich'e' peso, pa yamey pa 

yiisshem'e pava lhjunashch'e pa lhanvacle shi' pa vatcasisinô lhanvacle ti 

yitsjulhelhch'e pava pesoc ti yie' pa lhishjanjavat pa Lhcaanvacle, pa yôtsiych'esha'ne 

pava vonsac, 

11meelh ti yi'sesh'e pant'ajôjqu'e, pa chiyjuteshey papi chiyclôvalhchiyinesh pava 

vatcumjavshayesh pa vatishjanjavat pa jaspa yishayanesh papi yeclôy lhavos shi' papi 

yeyjatsjanesh pava lhcumjavshay ti t'acum'e pa lhishjanjavat pa Lhcaanvacle. 

12Pan lhjunash papi yan'e pava jpôyjey shi' papi yisnatesh pava utes pa jaspa 

tcashayesha pava yeclôy shi' pava utes ti chiyisnatesh t'ajuya ti chiyisclanch'e pa 

vatishjanjavat pa yishayneshch'e shta pav'elh ti chitif'ôcji. 

13Taj ti pa lhech peso ti chiychajey pa lhishjanjavat pa Lhcaanvacle nichinchenesh ca 

chinasnateshjop pava vat'iyôjatshiyisesh pa clesanilh clim, pa nilhecha pava clesac, 

pava tacfeyis, pava vat'ônjanchey shi' pav'elh ti chiyisnatesh pa clesanilh cojiyaj shi' 

pa clim, 

14vooy ti yijutshey papi yiclôvalhem pava vatcumjavshay pa jaspa yicheneshjop ti 

chiyisclaneshch'e pa lhishjanjavat pa Lhcaanvacle. 

15Taj ti pa nichint'alhesha papi nivacle ca chiniisshem'e pa peso papi 

t'acuumvatsham'in, lhayaash ti yivooyshemch'e pa lhfanishesh. 

16Pa vooy pa peso ti chiycufa'yeshjop pa chitameneshlhavach shi' pa sasch'e pa 

nichinchajey pa vatishjanjavat, lhayaash pava lhech t'ajuya papi vatcasinôc. 

17Pa lhech nalhu, pa Hazael, lhanvacle pa Siria, ti t'eclet'a pa Gat pa yash'apee, pa 

nijooylhach'e ti t'ajuyey pa Jerusalên ti necletsjayutaja. 

18Taj ti pa Joás, lhanvacle pa Judá, pa yichaj'in lhacôm'a pava chiy'isiyan ti 

chiyvenchatjop pa lhnôclôjqueyash papi lhcaanvacles pa Josafat, pa Joram shi' pa 

Ocozías, papin lhacchevot'esh pa lhanvacleesh pa Judá; pa yichaj'in shta lhavaatsha 

pava yivenchatlhatam, nôquee lhacôm'a pa clesanilh cojiyaj pavan yivan'e pa 

vatishjanjavat shi' pa lhajpôyich pa lhanvacle, pa lhacôm'a ti vancachajchiyinshey pa 

Hazael, côque tôlhesh'ejop ti vômeshjop ti t'eclet'a pa Jerusalên. 

19Pava mônlhee ti chiychayeshch'e pa Joás shi' lhacôm'a pava yisnatesh, chiyi'sesh'e 

pa lhqu'isjayanach pava lhjunashch'e papi lhanvacles pa Judá. 

20Papi yitsôt'ajesh lhcavos ve'lha t'ôs'ejop ti t'ajuyjulh pa lhech, pa yiclôn'e ts'ivee yiey 

pa jpôyich chiytsac'uyanjop ti nacheyshisham pa Sila. 

21Nôque lhjunashesh pa Josacar, lhaôs pa Simeat, shi' pa Jozabad, lhaôs pa Somer, 

lhcavos lhavaatsha, pa yivo'matan ti yivômjat ts'ivee, pa meelh ti vaf pa chitish'ec'oya 

pa lhavtsaat pa David. Pa nijooylheeshch'e ti nicôyôjesh'e ti lhcaanvacleesh pa lhaôs 

Amasías. 

2 Reyes 13 

Pa lhanvacleyash pa Joacaz yiey pa Israel 

1Pa nincôôp veintitrês ti lhcaanvacleesh pa Joás, lhaôs pa Ocozías, yiey pa Judá, pa 

Joacaz, lhaôs pa Jehú, pa tôlhesh'e ti lhcaanvacleesh yiey pa Israel, pa yicheshch'e 

pava diecisiete lhnincôpesesh ti lhcaanvacleesh'e pa Samaria. 

2Taj ti pa niysisa pava lhfanishlhavach ti yie' t'ajuyish pa Lhcaanvacle, lhayaash ti 

yisnatesh pava lhsasch'e pa Jeroboam, lhaôs pa Nabat, ti yisnatchiyinesh pa sasch'e 

papi Israel lhavos, pa ninteesh ca nitanuc'oya pava lhech. 

3Pa lhe'naa ti micheney pa lhavôôc pa Lhcaanvacle ti t'ajuyjulh pa Israel, pa acloj 

pava lhnalhusesh ti yashjat'apeeen pa Hazael, lhanvacle pa Siria, shi' pa lhaôs Ben-

adad. 

4Pa lhechesh pa Joacaz pa t'a'lheyjop pa Lhcaanvacle, vooy pa Lhcaanvacle pa 

tach'aneshjulh pa t'alhjayash, lhayaash ti yivanesh pa lhfanishesh pa lhanvacle pa Siria 

ti yicômclôqui'in papi Israel lhavos. 

5Vooy pa Lhcaanvacle pa yijuta papi Israel lhavos pa ve'lha ti yifa'matanshey, pa 

nôque lhjunash papi Israel lhavos ti chiyfamatanshey pa t'unaj papi Siria lhavos pa 

vapecley'in pava lhajpôyjey pa ampa ca nijumteey ts'ivee, yiey pan lhjunash ti nich'a. 

6Taj ti pa nintanuc'oya ts'ivee pava lhsasch'e papi lhcles pa Jeroboam, pan 

yisnatchiyinesh pa sasch'e papi Israel lhavos, pa lhetipa ti iyich'e pa sasch'e shi' pa 

chiyjônch'e lhpa Asera ti iyich'e papi yiey pa Samaria. 

7Pa Joacaz pa lhnasheesh papi napu' c'afoquelhay ti mônlheesh papi cincuenta 

cuvôyuyjas, pava napu'nôjesh lhcaletas t'ajuya pa vatvatclônjayash shi' papi diez mil 

c'afoquelhay cotsjatiyjas, lhayaash pa lhanvacle pa Siria ti tif'ec'oya ti tsi'sha 

lhcamôqu'esh. 

8Vooy pava mônlha ti chiychayeshch'e pa Joacaz shi' lhacôm'a pava yisnatesh, shi' 

pava yifi'yesh chiyi'sesh'e pa lhqu'isjayanach pa lhjunashch'e papi lhanvaclesesh papi 

Israel lhavos. 

9Meelh ti vaf, pa chitish'ec'oya yiey pa Samaria. Pa nijooylheeshch'e ti nicôyôjesh ti 

lhcaanvacleesh pa lhaôs Joás. 

Pa lhanvacleyash pa Joás yiey pa Israel 

10Pa nincôôp treinta y siete ti lhcaanvacleesh pa Joás, lhanvacle pa Judá, vooy pa 

Joás, lhaôs pa Joacaz, pa tôlhesh'e pa lhanvacleyash yiey pa Israel, pa yicheshch'e 

pava diecisêis lhnincôpesesh ti lhcaanvacleesh'e pa Samaria. 

11Taj ti pa niysisa pava lhfanishlhavach ti yie' t'ajuyish pa Lhcaanvacle, lhayaash ti 

nintanuc'oya lhacôm'a pava lhsasch'e ti yisnatesh pa Jeroboam, lhaôs pa Nabat, ti 

yisnatchiyinesh pa sasch'e papi Israel lhavos, pa lhetipa ti yisnatesh ts'ivee. 

12Vooy pava mônlhee ti chiychayeshch'e pa Joás, shi' lhacôm'a pava yisnatesh, shi' 

pava yifi'yesh, shi' pa lhjunash ti vatclôneelh pa Amasías, lhanvacle pa Judá, 

chiyi'sesh'e pa lhqu'isjayanach pa lhjunashch'e papi lhanvaclesesh pa Israel. 

13Meelh ti vaf pa Joás, pa chitishjop pan yie' papi lhanvaclesesh pa Israel yiey pa 

Samaria. Pa nijooylhaeshch'e ti nicôyôjesh pa Jeroboam. 

Pa yôj'esha'ne ti chayjulh shi' pa lhavafi pa Eliseo 

14Pa Eliseo ti tayashay pa nivafjatsu, vooy pa Joás, lhanvacleesh papi Israel lhavos, pa 

yijôchieyshi, pa yôyan pa yechepjalh ti yit'esh: —¡Na tata, na tata, lhatjuya napi Israel 

lhavos ti nat'unesh'in pa vatvatclônjayash! 

15Pa yit'esh pa Eliseo: —Acum'e na clutsesh shi' nava vatc'ôjey. Vooy pa lhcaanvacle 

pa t'acum'e pa lhclutsesh shi' pava vatc'ôjey. 

16Pa lhechesh pa yit'esh pa Eliseo: —Ataasclanesha'ne ca alhiyjônesh lha vatc'ôje'. 

Lhan'e pa lhcaanvacle ti lhech lhfanishesh, vooy pa Eliseo pa yichajeshch'etsham pava 

lhpôcôtôy pa lhcaanvacle 

17pa yit'esha: —Anc'at'ey na vatovalhjavat lhum'ôcjinucjulh. Vooy pa lhcaanvacle pa 

nic'at'ey, vooy pa Eliseo pa yiyôjia: —Nôqueesh, ¡alhiyjôn! Vooy pa lhcaanvacle pa 

tlhiyjônesh lhpa vatc'ôje'. Pa lhechesh pa yisitsenesh pa Eliseo: —¡Lha vatc'ôje' 

lhqu'ilhjenjavoque pa Lhcaanvacle! ¡Lha vatc'ôje' vatqu'ilhjenjavoque ti t'ajuyjulh 

napi Siria lhavos! ¡Avaatsha t'ash'apee napi Siria lhavos yiey ja Afec, pa atif'e jayu 

napi lhech! 

18Pa nijooylha ti yit'esha pa lhcaanvacle: —Acum'e nava vatc'ôjey. C'oya ti t'acum'e 

pa lhcaanvacle, vooy pa Eliseo pa yiyôjia: —Nôqueesh ac'ônsha cotsjaat. Vooy pa 

lhcaanvacle pa pu'janaesh ti yic'ônsha cotsjaat, pa vô'meshjop. 

19Pa lhechesh pa suya pa chiytôyjata pava vaclan pa lhech pa yit'esh: —Ca 

aclôntajesha cotsjaat ti ve'lhanôjesh ja't'ajesha ve'lhayama jat'ajô'jesh, pa isjop jayu ca 

ash'apee napi Siria lhavos pa amjey ca atiftaj'e napi lhech; taj ti nôqueesh na'sheesh 

jayu ca pu'janaaesh ti t'ash'apee. 

20Pa vaf pa Eliseo pa chiyanch'e pa lhanvalheech. Pava yincôpes nijooylhach'e ti 

natsham'in papi cutsjanjas moabitas, ti yachajshiin pa cotsjaat. 

21Lhech t'aplhuqu'e ti caaj papi t'ajôôj jô Israel lhavos yip'otajeyshi pa nivacle, pa 

yivanjulh papi lhech cutsjanjas ti lhech natshi', pa yanch'e' atesha pan vaf pa 

lhanvalheech pa Eliseo, pa yich'in ts'ivee. Taj ti meelh pa lhech vaf ti nata pava 

lhavnus pa Eliseo, pa netshaam ti vatsavat. 

22Pa Hazael, lhanvacle pa Siria, yicômclôquiin papi Israel lhavos ti jôjjeclay mônlha 

pa Joás. 

23Taj ti pa Lhcaanvacle caaj pa t'ôyjayashesh shi' pa lhcavts'aclayjayashesh papi 

lhech, ti tôlh'ejop pa vatpeya'shelh pa Abraham, pa Isaac shi' pa Jacob, pa 

vatjumteesha papi lhech ti ninteesh ca nivômjatshi pa nintonach'e lhavc'oya. Pa 

yamjey nôqueesh ti ampa ca lhfanisheesh. 

24Meelh pa Hazael, lhanvacle pa Siria, ti vaf, pa nicôyôjesh'e pa lhanvacleyash pa 

lhaôs Ben-adad. 

25Pa lhechesh pa Joás, lhaôs pa Joacaz, yachajeshlhavne c'oya pa t'unaj pa Ben-adad 

pava yitsates ti nijôclesh yiey pa lhavatclônjayashelh pa lhtata Joacaz. Vooy pa Joáz 

pa pu'jana'esh ti yash'apee pa Ben-adad pa yachajc'oya pava yitsates pa Israel. 

Pa lhanvacleyash pa Amasías yiey pa Judá 
(2 Cr 25.1-28) 

2 Reyes 14 

1Pa napu'eyshi nincôôp ti lhcaanvacleesh pa Joás, lhaôs pa Joacaz, lhanvacle pa Israel, 

vooy pa Amasías, lhaôs pa Joás, pa tôlhesh'e pa lhanvacleyash yiey pa Judá. 

2Pa Amasías veinticinco pava lhnincôpes ti tôlhesh'e pa lhanvacleyash, pa yicheshc'e 

pava veintinueve lhnincôpesesh ti lhcaanvacleesh'e pa Jerusalên. Vooy lhpa lhamimi 

lhey Joadán, tôlh'e' pa Jerusalên. 

3Vooy pava lhfanishlhavach pa Amasías yivo'yeshch'e ti yie' t'ajuyish pa Lhcaanvacle, 

taj ti pa a'lheesh pan lhjunash pa lhact'eech David. Lhayaash ti yisnatesh pan 

lhfanishlhavach pa lhtata Joás, 

4pa tanca nayjat'e pava chiy'isiyan lhtôvjas cha'lheesh, pavan iyich'e papi lhchifas ti 

tcufayeshjop'in shi' ti yilhônsham'in pa acôjqu'e pa lhniish. 

5Meelh pa Amasías ti t'unesh'in, pa yiclônsha'ne lhacôm'a papi c'afoquelhay 

lhanvacles papin yiclôn pa lhtata. 

6Taj ti ninclônsha'ne papi lhcles papin vancaclônsha'ne, lhayaash ti, lhech lhjunash ti 

chiyi'sesh'e pa lhqu'isjayanach pa lhanyôjijat pa Moisês, ti tayôjijanesh pa 

Lhcaanvacle: “Papi vatanavot sasjop jayu ca nitanivalhchayesh ca chinclôn ca 

natmenesha pava lhfanishlhavach papi lhcles, pa nilhecha papi vatacles ca natmenesha 

pava lhfanishlhavach papi lhnavot, vooy ca ve'lhaae ts'ivee ca natmeneshlhavach pa 

sasch'e pa chiyiclôn jayu.” 

7Pa Amasías pa lhech yiclôn papi diez nil edomitas yiey pa Tshimch'e Naapcutaj ti 

yash'apee pa Sela, pa lhqueyesh Jocteel, pa lhey yamjey nôqueeshch'e. 

8Ti nôjeshch'e côque, pa yicheneyjop pa lhcliish pa Joás, lhaôs pa Joacaz pa 

lhantôcshich'a pa Jehú, lhanvacle pa Israel, pa lhech pa yit'eshey: “Anachnee pa 

shtavatvansha'ne.” 

9Taj ti pa Joás pa yicheney peelh ti yicuulh: “Lhpa shecletayuc pa yit'eshey ti 

yicheney lhpa shintincutayuc yiey pa Líbano: ‘Ajuteyam lhpa ôse na yaôs ca 

lhjayaeesh.’ Taj ti pava yaquisetes ca lhech ninaashtaj'e pa nit'ôsch'een lhpa 

shecletayuc. 

10Avôntôyitcach'e ajaalh ti t'ash'apee papi edomitas, côque naychavalhjatey pa 

anunatsjayash. Tajulhey, ti lhanchavaych'e na anunatsjayash; taj ti yaash ti tajulhey ca 

amônlhaae ja ajpôyich. ¿Ta t'e lhayaash ti lhen ti lhnachaneyshi pa natsôt'ajesh 

tavijatay, shi' pa tavijatayesh na Judá?” 

11Taj ti, pa Amasías pa ninach'aneshjulh. Pa lhechesh pa Joás pa yichjuulh ti 

t'ajuyelhvatjulh pa Amasías, yiey pa Bet-semes, yi'shi' pa lhcootsjat pa Judá. 

12Vooy pa Judá yash'apee lhavaatsha pa Israel, papi nayie'in pa yiclôtey'in pava 

lhajpôyjey. 

13Pa Joás, lhanvacle pa Israel, pa yôcfee pa Amasías, lhanvacle pa Judá, yiey pa Bet-

semes, pa nijooylhach'e ti t'ajuyey pa Jerusalên, vooy pa vatashclôfech pa nic'aatsham 

ti ciento ochenta metros, ti tôlhesh'e pa Lhashi pa Efraín pa yamja pa Lhashi lhpa 

T'afcato'esh. 

14Jô'tajesh ti yichajc'oyaan lhacôm'a pa clesanilh cojiyaj shi' pa clim, shi' lhacôm'a 

pava chiyisnateshjop pa lhishjanjavat pa Lhcaanvacle shi' pava vatcaquicletôyesh pa 

lhajpôyich pa lhcaanvacle. Ti nôjeshch'e pa yichaaj papi t'ajôôj jô ti yiclaneshc'oya, ca 

napecley pa Samaria. 

15Pava mônlhee ti chiychayeshch'e pa Joás, shi' pava yisnatesh, shi' pava yifi'yesh shi' 

pa lhavatclônjayashelh pa Amasías, lhanvacle pa Judá, chiyi'sesh'e pa lhqu'isjayanach 

papi lhanvacles pa Israel. 

16Meelh ti vaf, pa chitishjopc'oya papi lhanvacles pa Israel yiey pa Samaria. Pa 

nijooylheeshch'e pa nicôyôjesh pa lhanvacleyash pa lhaôs Jeroboam. 

17Vooy pa Amasías, lhaôs pa Joás, lhanvacle pa Judá, jôjjeclay mônlha ti quince 

nincôpes ti vaf pa Joás, lhaôs pa Joacaz, lhanvacle pa Israel. 

18Pava mônlhee ti chiychayeshch'e pa Amasías chiyi'sesh'e pa vatqu'isjayanach pa 

lhjunashch'e papi lhanvaclesesh pa Judá. 

19Yiey pa Jerusalên ti ve'lha chit'ôs'ejop ti chit'ajuyjulh pa Amasías, vooy pa lhech pa 

yiclôtajey pa Laquis; taj ti pa chiyjôyjan'apee yiey pa lhech'e yitsaat, pa lhech 

chiyiclôn'e. 

20Pa nijooylhach'e ti chiyan'apee pa cuvôyu ti chiychajey pa Jeusalên, ti 

chitishjopc'oya papi lhacchevot, yiey pa Lhavtsaat pa David. 

21Pa lhechesh pa lhacôm'a papi lhtachifas'e pa Judá pa t'acu'ma pa Azarías, ti yanshi' 

pa lhanvacleyash ti nicôyôjatey pa lhtata Amasías. Vooy pa Azarías pa diecisêis pava 

lhnuncôpes, 

22vooy pa lhech ti nicôyôjesh'e ti vaf pa lhtata, pa yinich'ayanch'e pa yitsaat yiey pa 

Elat ti yachaja pa Judá. 

Pa lhanvacleyash pa Jeroboam II yiey pa Israel 

23Pa nincôôp quince ti lhcaanvacleesh pa Amasías, lhaôs pa Joás, lhanvacle pa Judá, 

vooy pa Jeroboam, lhaôs pa Joás, lhanvacle pa Israel, pa tôlhesh'e pa lhanvacleyash ti 

yiey pa Israel, pa cuarenta y un pava lhnincôpesesh ti lhacaanvacleesh'e pa Samaria. 

24Taj ti pa niysisa pava lhfanishlhavach yiey t'ajuyish pa Lhcaanvacle, lhayaash ti 

nintanuc'oya pa ca ve'lhaa pava sasch'e ti yisnatesh'in pa Jeroboam, lhaôs pa Nabat, ti 

yisnatchiyinesh pa sasch'e papi Israel lhavos. 

25Pa Jeroboam vapecleyjop ti yijôtjatch'e pava yôj'esha'ne ts'ivee pa Israel, tôlhesh'e 

pa chiyuy'ejop'in pa Hamat pa yamjey pa uj tovôc yiey pa Arabá, yiey pan t'ônashesh 

ti nifaclem pa Lhcaanvacle, lh'Dios pa Israel, ti yiyôjieshajop pa lhcavo Jonás, lhaôs 

pa Amitai, pa chiytôyjata pava vaclan yiey pa Gat-efer. 

26Lhayaash pa Lhcaanvacle ti yaychavalhemch'e pa yaash lhanclôyitsjayash pa Israel, 

ti amapapu ca niclôt'in, ti amji pa ca lhnefenjayasha pa Israel. 

27Pa lhechesh ti yilhjeneshey pa Jeroboam, lhaôs pa Joás, lhayaash ti jôjjeclay 

ninaychavelhemey ca nivômjatshi pa lhey pa Israel yiey na cotsjaat. 

28Pava mônlhee ti chiychayeshch'e pa Jeroboam shi' lhacôm'a pava yisnatesh, shi' 

pava yifi'yesh shi' shta pava lhavatclônjavshay ti yachajey pa Damasco shi' pa Hamat 

pa Israel, cavôque chiyi'sesh'e pa lhqu'isjayanach pa lhjunashch'e papi lhanvaclesesh 

pa Israel. 

29Meelh ti vaf pa Jeroboam, pa chitishjopc'oya papi lhanvaclesesh pa Israel. Pa 

nijooylheeshch'e ti nicôyôjesh pa lhanvacleyash pa lhaôs Zacarías. 

Pa lhanvacleyash pa Azarías yiey pa Judá 
(2 Cr 26.3-5, 16-23) 

2 Reyes 15 

1Pa nincôôp veintisiete ti lhcaanvacleesh pa Jeroboam, lhanvacle pa Israel, pa 

tôlhesh'e pa lhanvacleyash pa Azarías, lhaôs pa Amasías, lhanvacle pa Judá. 

2Pa diecisêis pava lhnincôpes ti tôlhesh'e pa lhanvacleyash, pa cincuenta y dos pava 

lhnincôpeses ti lhcaanvaleesh'e pa Jerusalên. Vooy lhpa lhamimi lhey Jecolías, tôlh'e' 

pa Jerusalên. 

3Vooy pava lhfanishlhavach pa Azarías yivo'yeshch'e yie' t'ajuyish pa Lhcaanvacle, 

yiey pan lhjunashch'e pa lhtata Amasías. 

4Taj ti pa ninayjat'e pava lhtôvjas cha'lheesh, pavan yiesh'een papi lhchifas pava 

lhcufayjates shi' ti yitseclôlhey'in pa acôjqu'e pa lhniish. 

5Pa Lhcaanvacl pa yiclôyitesh pa lhech lhcaanvacle pa lhashtôtaj pa yamjey pa nalhu 

ti yivômjat, pa nôque lhjunash pa lhcaanvacle ti chic'uyjatc'oya pa lhajpôyich ti 

yi'taj'ôcji, vooy pa lhaôs Jotam, pa chiyclôvalhchiyinesh ti yiclôvalh ti 

lhanvacleeshjop papi lhchifas. 

6Vooy pava mônlhee ti chiychayeshch'e pa Azarías, shi' lhacôm'a pava yisnatesh, pa 

chiyi'sesh'e pa lhqu'isjayanach pava lhjunashch'e papi lhanvaclesesh pa Judá. 

7Meelh ti vaf pa Azarías, pa chitishjopc'oya papi lhacchevot yiey pa Lhavtsaat pa 

David, pa nijooylheeshch'e ti nicôyôjesh pa lhanvacleyash pa lhaôs Jotam. 

Pa lhanvacleyash pa Zacarías yiey pa Israel 

8Pa nincôôp treinta y ocho ti lhcaanvacleesh pa Azarías, lhanvacle pa Judá, vooy pa 

Zacarías, lhaôs pa Jeroboam, pa tôlhesh'e pa lhanvacleyash yiey pa Israel, pa 

ve'lhayama pava lhjive'clasesh ti lhcaanvacleesh'e pa Samaria. 

9Taj ti pa niysisa pava lhfanishlhavach ti yie' t'ajuyish pa Lhcaanvacle, pan 

lhjunashch'e papi lhacchevot, lhayaash ti nintanuc'oya pava lhsasch'e pa Jeroboam, 

lhaôs pa Nabat, ti yisnatchiyinesh pa sasch'e papi Israel lhavos. 

10Pa nôqueesh, pa Salum, lhaôs pa Jabes, pa ve'lha t'ôs'e'jop ti t'ajuyjulh pa lhech pa 

t'eclet'a yiey pa Ible-am pa yiclôn, pa nicôyôjesh'e pa lhanvacleyash. 

11Vooy pava mônlhee ti chiychayeshch'e pa Zacarías chiyi'sesh'e pa lhqu'isjayanach 

pava lhjunashch'e papi lhanvaclesesh pa Israel. 

12Nôque lhjunash ti yôfisch'e ti chayemjulh pa Lhcaanvacle pa Jehú, ti yit'eshema 

papi lhcles ti yie' jayu pa lhc'o'vattajjop pa Israel pa yamjey papi yichatjulheyshi 

lhcles. 

Pa lhanvacleyash pa Salum yiey pa Israel 

13Pa Salum, lhaôs pa Jabes, pa tôlhesh'e pa lhanvacleyash ti treinta y nueve pa 

nincôôp ti lhcaanvacleesh pa Uzías, lhanvacle pa Judá. Taj ti ve'lha atesha pa jive'cla 

yicheshch'e pa lhanvacleyash yiey pa Samaria, 

14lhayaash pa Manahem, lhaôs pa Gadi, tôlh'e pa Tirsa ti yamey pa Samaria pa 

t'eclet'a pa Salum, vooy ti tifeshch'e ti yiclôn pa nicôyôjesh'e pa lhanvacleyash. 

15Vooy pava mônlhee ti chychayeshch'e pa Salum, yi'shi' ti tanach'anesh pa Zacarías, 

chiyi'sesh'e pa lhqu'isjayanach pava lhjunashch'e papi lhanvaclesesh pa Israel. 

16Pa lhechesh pa Manahem pa yivômjatsha'ne pa Tifsa pa yichaj'in lhacôm'a pava 

yi'shi' shi' pa lhcootsjat, pa t'ajuyey pa Tirsa, pa lhech'e shta ti yiseejshamsha'ne 

lhcachic lhacôm'a papi ôcjeclôy yitumasha'ne. Yisnatesh côque, lhayaash ti 

nichinanc'at'ey pava lhashiclesh pa yitsaat. 

Pa lhanvacleyash pa Manahem yiey pa Israel 

17Pa nincôôp treinta y nueve ti lhacaanvacleesh pa Azarías, lhanvacle pa Judá, vooy 

pa Manahem, lhaôs pa Gadi, pa tôlhesh'e pa lhanvacleyash yiey pa Israel, pa 

napu'nôjesh pava lhnincôpesesh ti lhcaanvacleesh'e pa Samaria. 

18Taj ti pa niysisa pava lhfanishlhavach yiey t'ajuyish pa Lhcaanvacle, lhayaash ti 

nintanuc'oya pava lhsasch'e pa Jeroboam, lhaôs pa Nabat, ti yisnatchiyinesh pa sasch'e 

papi Israel lhavos. Pava lhnalhusesh, 

19pa Pul, lhanvacle pa Asiria, pa yetsessham pa vatavtsateyish, vooy pa Manahem pa 

yijuteyjop pava treinta y tres mil kilos pa clesanilh clim pa jaspa nefenesh ca 

nit'unesh'in pa lhanvacleyash. 

20Ca jaspa nishayanesh pant'ajôjqu'e pa lhanvacle pa Asiria, vooy pa Manahem pa 

yiyôjiesha lhacôm'a papi acôsshisha'ne yiey pa Israel ca nishayan ts'ivee pa chiyney'in 

ti yash'apee pa medio kilo pa clesanilh clim. Côque lhfanisheshlhavach pa lhanvacle 

pa Asiria ti vapecley pa lhcootsjat, pa nimônlhaashi t'ôyish'e pa vatavtsateyish. 

21Vooy pava mônlhee ti chiychayeshch'e pa Manahem shi' lhacôm'a pava yisnatesh, 

chiyi'sesh'e pa lhqu'isjayanach pava lhjunashch'e papi lhanvaclesesh pa Israel. 

22Ti nôjeshch'e ti vaf, pa nicôyôjesh'e pa lhanvacleyash pa lhaôs Pekaía. 

Pa lhanvacleyash pa Pekaía yiey pa Israel 

23Pa nincôôp quince ti lhcaanvacleesh pa Azarías, lhanvacle pa Judá, vooy pa Pekaía, 

lhaôs pa Manahem, pa tôlhesh'e pa lhanvacleyash yiey pa Israel, pa napu' pava 

lhnincôpesesh ti lhcaanvacleesh'e pa Samaria. 

24Taj ti pa niysisa pava lhfanishlhavach yiey t'ajuyish pa Lhcaanvacle, lhayaash ti 

nintanuc'oya pa lhsasch'e pa Jeroboam, lhaôs pa Nabat, ti yisnatchiyinesh pa sasch'e 

papi Israel lhavos. 

25Taj ti pa ve'lha lhcavo lhavaatsha, lhey Peka, lhaôs pa Remalías, tanachanesh ti 

t'ajuyjulh pa lhech, pa tanefeneshelh papi cincuenta nivacle tôlhey pa Galaad, pa 

t'eclet'a yiey pa chiyijôtjat pa lhcaanvacle lhajpôyich pa yiclôn, pa nijooylhaeshch'e pa 

lhech ti nicôyôjesh'e pa lhanvacleyash. 

26Vooy pava mônlhee ti chiychayeshch'e pa Pekaía shi' lhacôm'a pava yisnatesh 

chiyi'sesh'e pa lhqu'isjayanach pava lhjunashch'e papi lhanvaclesesh pa Israel. 

Pa lhanvacleyash pa Peka yiey pa Israel 

27Pa nincôôp cincuenta y dos ti lhcaanvavcleesh pa Azarías, lhanvacle pa Judá, vooy 

pa Peka, lhaôs pa Remalías, pa tôlhesh'e pa lhanvacleyash yiey pa Israel, pa veinte 

pava lhnincôpesesh ti lhcaanvacleesh'e pa Samaria. 

28Taj ti niysisa pava lhfanishlhavach yiey t'ajuyish pa Lhcaanvacle, lhayaash ti 

nintanuc'oya pava lhsasch'e pa Jeroboam, lhaôs pa Nabat, ti yisnatchiyinesh pa sasch'e 

papi Israel lhavos. 

29Pan t'aplhuqu'e' pa Peka ti lhanvacleesh pa Israel, ti nam pa Tiglat- pileser, 

lhanvacle pa Asiria, pa nijôôc pa Ijón, pa Abel-betmaaca, pa Janoa, pa Cedes, pa 

Hazor, pa Galaad, pa Galilea shi' lhacôm'a pa lhcootsjat pa Neftalí, pa vooy papi 

tsitenas'e pa lhcumtesesh pa Asiria. 

30Pa lhechesh pa Oseas, lhaôs pa Ela, pa tanachanesh ti t'ajuyjulh pa Peka, lhaôs pa 

Remalías, pa t'eclet'a ti yiclôn. Pa nôque lhjunash ti yamey ti nicôyôjesh pa 

lhanvacleyash pa nincôôp veinte ti lhcaanvacleesh pa Jotam, lhaôs pa Uzías. 

31Vooy pava mônlhee ti chiychayeshch'e pa Peka shi' lhacôm'a pava yisnatesh 

chiyi'sesh'e pa lhqu'isjayanach pa lhjunashch'e papi lhanvaclesesh pa Israel. 

Pa lhanvacleyash pa Jotam yiey pa Judá 
(2 Cr 27.1-9) 

32Pa napu'eyshi nincôôp ti lhcaanvacleesh pa Peka, lhaôs pa Remalías, vooy pa Jotam, 

lhaôs pa Uzías, pa tôlhesh'e pa lhanvacleyash yiey pa Judá. 

33Pa veinticinco pava lhnincôpes ti tôlhesh'e pa lhanvacleyash, pa diecisêis pava 

lhnincôpesesh ti lhcaanvacleesh'e pa Jerusalên. Vooy lhpa lhamimi lhey Jerusa, lhôse 

pa Sadoc. 

34Vooy pava lhfanishlhavach pa Jotam pa yivo'yeshch'e ti yie' t'ajuyish pa 

Lhcaanvacle, yiey pan lhfanishlhavach pa lhtata Uzías, 

35lhayaash ti yisnatesh pa lhashi chishamnee pa lhishjanjavat pa Lhcaanvacle. Taj ti 

pa ninayjat'e pava lhtôvjas cha'lheesh, pavan yiesh'een papi lhchifas pava lhcufayjates 

shi' ti yitseclôlhey'in pa acôjqu'e pa lhniish. 

36Vooy pava mônlhee ti chiychayeshch'e pa Jotam shi' lhacôm'a pava yisnatesh 

chiyi'sesh'e pa lhqu'isjayanach pava lhjunashch'e papi lhanvaclesesh pa Judá. 

37Pava lhech nalhus pa lhech tôlhesh'e pa Lhcaanvacle ti t'ajuyeshjulh pa Judá pa 

yicheney pa Rezín, lhanvacle pa Siria, pa nôquee ti yicheney pa Peka, lhaôs pa 

Remalías. 

38Meelh ti vaf pa Jotam, pa chitishjopc'oya papi lhacchevot yiey pa Lhavtsaat pa 

lhact'eech David. Pa nijooylheeshch'e ti nicôyôjesh'e pa lhanvacleyash pa lhaôs Acaz. 

Pa lhanvacleyash pa Acaz yiey pa Judá 
(2 Cr 28.1-27) 

2 Reyes 16 

1Pa nincôôp diecisiete ti lhcaanvacleesh pa Peka, lhaôs pa Remalías, pa tôlhesh'e pa 

lhanvacleyash pa Acaz, lhaôs pa Jotam, lhanvacle pa Judá. 

2Veinte pava lhnincôpes ti tôlhesh'e pa lhanvacleyash, pa diecisêis pava lhnincôpesesh 

ti lhcaanvacleesh'e pa Jerusalên; taj ti pava lhfanishlhavach pa ninvo'yeshch'e yie' 

ta'juyish pa Lhcaanvacle lh'Dios, pan lhjunasheshch'e pa lhact'eech David, 

3vooy ti iyich'e pava lhjunashch'e papi lhanvaclesesh pa Israel, lhayaash ti yamja pa 

lhaôs ti napjunsham ti lhcufayjat'esh, pan lhfanisheshlhavach pava yisasiyanesh papi 

vatachifas ti vooy pa Lhcaanvacle yayjatesh'e t'ajuyish papi Israel lhavos. 

4Jô'tajesh ti tcufayeshjop shi' ti yilhônsham pa acôjqu'e pa lhniish yiey pava lhtôvjas 

cha'lheesh, yiey pava uticuy lhcles shi' pava aacjuy jpeclematses. 

5Pa lhech t'aplhuqu'e, pa Rezín, lhanvacle pa Siria, shi' pa Peka, lhaôs pa Remalías, 

lhanvacle pa Israel, pa t'ajuyelhey pa Jerusalên ti necletsjayutaja. Pa yamjop atesha pa 

Acaz pa sasemjop pa ca lhfanisheesh pa yitsaat. 

6Pa lhechesh pa lhanvacle pa Edom pa yachajem pa Edom pa yitsaat Elat; vooy papi 

edomitas pa yamey'in, pa nijooylhach'e ti yitonach'ec'oya pa Elat papi tô'lha pa Judá, 

pa lhech yie'in ts'ivee pa yamjey nôqueeshch'e. 

7Pa lhechesh pa Acaz pa yicheney papi qu'eeyjanjas pa Tiglat-pileser, lhanvacle pa 

Asiria, jaspa nicaaj pa ca niteetshem: “Nôque acavo avaatsha jan lhjunash pa 

natsôt'ajesh aôs. Pa lhe'naa ca anachnee pa atsilhjenesh na lhanvacle na Siria shi' na 

lhanvacle na Israel, ti necletsjayu'yi ts'ivee.” 

8Pa Acaz pa t'acum'e pa clesanilh clim shi' pa cojiyaj pavan yi'ôcji pa lhishjanjavat pa 

Lhcaanvacle shi' pava vatcaquicletôyesh pa lhajpôyich pa lhcaanvacle, pa 

vancachajchiyinshey ti tiseshey pa lhanvacle pa Asiria, 

9pa lhech tach'aneshjulh pa t'alhjayasha pa vataasclanesha'ne ca nit'eclet'a pa 

Damasco, pa yash'apee, pa nijooylhach'e ti yisa'sey papi tsitenas'e pa Kir pa yiclôn pa 

Rezín. 

10Meelh pa lhcaanvacle Acaz ti yichey pa Damasco ca jaspa nivatvanelh pa Tiglat-

pileser, lhanvacle pa Asiria, pa yi'van pa itôvat'esh ti lhech yie'. Pa lhechesh pa 

yicheney pa vatcasinô Urías pa yiclôvalhch'e pa lhjunash ti chiyisnatesh pa itôvat'esh, 

11vooy pa Urías ti yisnatesh pa itôvat'esh pa yijônch'e lhacôm'a pava lhjunashch'e ti 

yichenshey pa lhcaanvacle Acaz ti yiey pa Damasco, ti yivaclhiteshem pa lhcaanvacle 

Acaz pa tay'e pa Damasco. 

12Meelh pa lhcaanvacle ti tôlhjop pa Damasco ti yi'van pa itôvat'esh, pa tac'uya pa 

yilhônsham pa lhcufayjatjop; 

13pa napjunsham, yiey pan lhjunash ti tcufayesh pava chiycôvjiyan, pa yôtsiy'apee pa 

itôvat'esh pa lhcufayjat ôtjayetas t'i', pa yisichat'apee shta pava lhavoyey pava 

lhcufayjatesjop ti vaniisclanch'e. 

14Vooy pa itôvat'esh pa clesanilh yucch'e pan yie'in t'ajuyish pa lhishjanjavat pa 

Lhcaanvacle, vooy pa Acaz pa yayjat'e pa lhech'e pa yiney fchenajjulh pa itôvat'esh, ti 

nicôyôjat'e pa nich'a itôvat'esh shi' pa lhishjanjavat pa Lhcaanvacle. 

15Pa nijooylhach'e ti yiyôjiesha pa vatcasinô Urías pa uj itôvat'esh ti yilhônsham ti 

nich'a nalhu shi' pava lhcufayjatesesh pava chiycôvjiyan ti nuutey, pan lhjunash pava 

yilhônsham'in shi' pava lhcufayjatesesh pava chiycôvjiyan pa lhcaanvacle, shi' pava 

chinapjunemsham pava lhcufayjates pava chiycôvjiyan shi' pa ôtjayetas t'i' ti tô'lha 

papi lhchifas. Pa yit'esha shta ti yisichat'apee pa itôvat'esh lhacôm'a pava lhavoyey 

pava chiylhônsham shi' pava vatcufayjates, taj ti pa itôvat'esh yucch'e clesanilh 

tsi'sheesh ti t'ajuya ti niy'ôsey'in pa Lhcaanvacle. 

16Pa vatcasinô Urías yisnatesh lhacôm'a pava yiyôjiesha pa lhcaanvacle Acaz. 

17Pa nijooylhach'e pa lhcaanvacle Acaz ti yit'ovôsch'e pava chiyjucjuqu'e pava 

lhch'ito'clesh pa niclan'e shta pa uj titech'esh ti t'ajuya pa yinôôt ti nashch'e lhavôôj 

pava vôcôclesh pa clesanilh yucch'e ti chiyiyitsjatesh'e, pa yan'apee lhpa lhtatsuqu'esh 

pava utes. 

18Ti nishamitjatesh pa lhanvacle pa Asiria, ti yayjat'ec'oya pa lhishjanjavat pa 

Lhcaanvacle pa t'ôsjavat'esh ti chiyisnateshjop pa nalhu ti chit'ichayshi, vooy pa lhashi 

fach'ee pa chiyisclaneem pa lhcaanvacle. 

19Vooy pava mônlhee ti chiychayeshch'e pa Acaz shi' lhacôm'a pava yisnatesh, 

chiyi'sesh'e pa lhqu'isjayanach pava lhjunashch'e papi lhanvaclesesh pa Judá. 

20Meelh ti vaf, pa chitishjopc'oya papi lhacchevot yiey pa Lhavatsaat pa David. Pa 

nijooylheeshch'e ti nicôyôjesh pa lhanvacleyash pa lhaôs Ezequías. 

2 Reyes 17 

Chiyash'apee pa Samaria pa chiysasc'oya papi Israel lhavos 

1Doce pava nincôpes ti lhcaanvacleesh pa Acaz yiey pa Judá, pa vooy pa Oseas, lhaôs 

pa Ela, pa tôlhesh'e vitsha ti lhanvacleesh papi Israel lhavos, pa nueve pava 

lhnincôpesesh ti lhanvacleesh yiey pa Samaria. 

2Taj ti niysisa pava lhfanishlhavach ti yiey t'ajuyish pa Lhcaanvacle, pa a'lheeshc'oya 

pan lhjunashch'e papi tavayesh'apee ti lhanvaclesesh papi Israel lhavos. 

3Vooy pa Salmanasar, lhanvacleesh pa Asiria, pa t'ecletaja pa Oseas, vooy pa lhech pa 

lhcavoesh, pa tcufay'ôcjiin. 

4Pa yaya'ey pa Salmanasar ti nijuyjayijulh pa Oseas, ti yicheney papi t'ajôôj jô lhcavos 

pa So, lhanvacleesh pa Egipto, jô'tajesh ti ninshayanch'een pava tanyôjijayjop t'ajuya 

pa yincôôp. Pa lhechesh pa tayôjijanesh pa Salmanasar ca chinatcum'e pa Oseas ca 

nôcfa' ts'ivee. 

5Pa nijooylha ti tayshelhvane pan tc'a'e pa lhcootsjat ti t'eclet'a pa Samaria, pa 

yicheshch'e pava pu'jana nincôpes ti t'eclet'a. 

6Pa yôj'esha'ne, ti yamey ti nueve pava nincôpes ti lhcaanvacleesh pa Oseas, vooy pa 

lhanvacle pa Asiria pa yash'apee pa Samaria, vooy papi Israel lhavos pa yichaj'in ti 

lhcumtesesh yiey pa Asiria. Pa yan'e' yiey pa Halah, yiey pa lhcootsjat pa Habor, pa 

tovôc Gozán, yiey shta pava lhavtsates papi medos. 

7Côque vaclanem, lhayaash papi Israel lhavos caajem pa lhsasch'e ti t'ajuyjulh pa 

Lhcaanvacle lh'Dios, pan yayjat'e pa Egipto ti nijôôcshey pa t'unaj pa faraón 

lhanvacleesh pa Egipto, pa yôclôj ts'ivee pav'elh chiydiosiyan. 

8Pa yijôneshch'e pava lhfanishlhavach papi lhtachifas, papin yayjatajshi pa 

Lhcaanvacle papi lhech, yiey pan lhfanishlhavach papi lhanvaclesesh papi Israel 

lhavos. 

9Jô'tajesh papi Israel lhavos ti yit'esha pava niysisa lhclishay t'ajuyeshjulh pa 

Lhcaanvacle lh'Dios, pa yisnatesh ts'ivee pava jpôyjey t'ajuya pava chiydiosiyan yiey 

ts'ivee lhacôm'a pava lhavtsates. Pa lhech lhjunash shta pava uschisham jpôyjey 

t'ajuya ti chiyovalh'apee nôquee pava yitsates chiyijôtjatch'e. 

10Pa yitsemaj shta ts'ivee pava isis utes ti yijônch'esha'ne lhpa chidiosiyan Asera, pa 

yive'lhan'e ts'ivee pava utes shi' ti yan'ôcji pava aacjuy jpeclematses, 

11pan lhjunash pava lhfanishlhavach papi lhtachifas pavan yayjatesh'e t'ajuyish pa 

Lhcaanvacle papi lhech, ti napjunsham ts'ivee shi' ti yitseclôlha pa acôjqu'e pa lhniish 

shi' pava lhfanishlhavach niysisa ti yisnatesh, pa yivôcôyanesh lhavne ts'ivee pa 

Lhcaanvacle. 

12Pa yôclôj ts'ivee pava dioseclesh pavan yishiyantajem pa Lhcaanvacle ti nifactajem. 

13Lhayaash ti p'alha lhacôm'a papi chiytôyjata pava vaclan shi' papi yivanjulh pava 

vaclan, ti yitôyjata pa Lhcaanvacle papi Israel lhavos ca nitatvaych'aclajesh pava 

niysisa lhfanishlhavach shi' ca nôfisjatch'e pava vatyôjijates shi' lhacôm'a pava 

lhfanishlhavach ti vanqu'eyjatsjanesh, pavan nifaclem lhapesh papi lhacchevot ti 

tôlha'jop papi lhcavosesh chiytôyjata pava vaclan. 

14Taj ti ninteesh ts'ivee ca nanc'ashamesh, vooy ti yôjijamat'esha'ne pan lhjunash papi 

lhacchevot, papin nincafiyan pa Lhcaanvacle lh'Dios; 

15Yapun ts'ivee pava lhayôjijates shi' pa chivatpeya'shelh papi lhacchevot, shi' shta 

pava chitayôjijanesh. Jô'tajesh ti yicha ts'ivee pava chiydiosiyan ampa ca nitô'lha, 

nôqueesh shta pava yivôm'in ts'ivee, pa yichesha papi lhtachifas t'afaych'e lhavôôj 

pava matas yishiyantajem pa Lhcaanvacle. 

16Pa vô'meshjop ts'ivee lhacôm'a pava lhayôjijates pa Lhcaanvacle lh'Dios, pa 

yisnatesh pava napu' yijônch'e pava vôcôc pa clesanilh yucch'e shi' pa ve'lha yijôney 

lhpa dioscheesh Asera, jô'tajesh ti yôclôj ts'ivee lhacôm'a pava catiis yi'shi' na nalhu 

shi' shta pa Baal. 

17Shi' shta ti napjunsham papi lhcles yitsjôy shi' papi ôcjeclôy, pa vôntôyitesh pava 

vatvoyjatesh'ôcji shi' ti t'acchayesh pava ajôclôs, pa vatlhisesh ts'ivee pa niysa' ti 

yisnatesh yie' t'ajuyish pa Lhcaanvacle, pa yivôcôyanesh lhavne pa lhech. 

18Pa lhe'naa ti suya pa Lhcaanvacle ti t'ajuyjulh papi Israel lhavos pa yayjat'e 

t'ajuyish, pa nit'ôyi'sheey ca nayjat lhavcop lhavaatsha pat'ajôôjam pa Judá. 

19Taj nilhecha papi Judá lhavos ca nôfisjatch'e pava lhayôjijates pa Lhcaanvacle 

lh'Dios, vooy ti yijôneshch'e pava lhfanishlhavach papi Israel lhavos papin yi'shi' 

ts'ivee. 

20Pa lhechesh pa Lhcaanvacle pa yayjat'e lhacôm'a papi tôlhshaam papi Israel lhavos 

pa chiyachajshichamch'e pa chiychensham papi vena tôlhshi' pa yamjey ti chiyayjat'e. 

21Pa yicatsônjatvatc'oya pan yie' pa lhanvaclevatjop pa David papi Israel lhavos. Pa 

vooy papi Israel lhavos lhanvacleesh pa Jeroboam, lhaôs pa Nabat, pan 

yicatsônjatshamc'oya pa Lhcaanvacle papi Israel lhavos pa uj ti yisnatesh pava 

sasch'esha'ne. 

22Nôque lhjunash papi Israel lhavos ti yisnatesh pava lhech lhsasch'esha'ne pavan 

yisnatesh pa Jeroboam, pa tanca nivômeshjop ts'ivee. 

23Pa yôj'esha'ne pa Lhcaanvacle ti yayjat'e t'ajuyish papi Israel lhavos, pan t'ônash ti 

nifaclem lhacôm'a papi lhcavos chiytôyjata pava vaclan. Pa nôque lhjunashch'e papi 

Israel lhavos ti lhancumtesesh ti yichaj'in papi Asiria lhavos, pa lhech yie' yamjey 

navôque nalhus. 

Papi chincayôjat'e pa Samaria 

24Pa lhanvacleesh pa Asiria pa nichajey'in papi nivacle tôlh'e' pa Babilonia, pa Cuta, 

pa Ava, pa Hamat shi' pa Sefarvaim, pa lhavtsatesesh pava yitsates yiey pa Samaria, 

pan yi'taj'e papi Israel lhavos. Pa vattsôôtjatesh pa Samaria pa yie' ts'ivee pava 

yitsates. 

25Taj ti pan lhjunash papi lhech'e nivacle ti ninen ca natcumem'in pa Lhcaanvacle ti 

nich'a lhech yie' ts'ivee. Vooy pa Lhcaanvacle pa nicheney pava jump'uvalhjetas, vooy 

pava lhech pa vanu'esha'ne papi t'ajôôj jô papi lhech. 

26Pa chiycheyjop ti chiyit'esha pa lhanvacleesh pa Asiria: “Japi nivacle lhcha'jey java 

yitsates yiey ja Samaria jaspa lhech yie' ts'ivee, nichinantôfa'clesh pa lhfanishlhavach 

pa lh'dios na lhech cotsjaat. Pa lhech tôlh'ejop ti nichintôfa'clesh vooy lhavaatsha pa 

nicheney java jump'uvalhjetas pa vanu'esha'neen.” 

27Pa nôque lhjunash, pa lhanvacle pa Asiria pa tayôjijanesh: “Ancheneelh papi t'ajôôj 

jô vatcasinôc ca nanchaaj japi lhancumtes, ca lhech nôv'e' ts'ivee, pa 

nivanqu'eyjatsjanesh ja lhfanishlhavach pa lh'dios yiey nôque cotsjaat.” 

28Pa lhechesh pa ve'lha vatcasinô tô'lha papi chiyayjat'e pa Samaria pa yichey ti yie' 

pa Betel, pa vanqu'eyjatsjanesh ca chincumem'in pa Lhcaanvacle. 

29Taj ti ve'lhee ts'ivee papi lhtachifas ti yisnatesh pa yitsôt'ajesh lh'dios yiey pavan yie' 

ts'ivee yitsates ti yan'ôcji ts'ivee pava lhajpôyjeyesh uschisham pavan yisnatesh papi 

Samaria lhavos. 

30Papi tôlh'e' pa Babilonia pa yisnatesh pa ve'lha yijônch'e pa Sucot- benot; vooy papi 

tôlh'e' pa Cuta, pa yijônch'e pa Nergal, vooy papi tôlh'e' pa Hamat, pa yijônch'e pa 

Asima. 

31Vooy papi tôlh'e' pa Ava pa yijônch'e pa Nibhaz shi' pa Tartac. Vooy papi tôlh'e' pa 

Sefarvaim pa yilhônsham papi lhcles ti tisesh pava lh'diosec Adramelec shi' pa 

Anamelec. 

32Jô'tajesh ti t'acumem'in ts'ivee shta pa Lhcaanvacle, taj ti yetônjop ts'ivee papi yi'shi' 

vatcasinôc ca jaspa natcumem'een ts'ivee pava yôôlhjôn'in chidiosiyan. 

33Nôque lhjunash ti lha'ma t'acuumtajem'in ts'ivee pa Lhcaanvacle, pa lhetipaesh ti 

yôclôj pava yitsôt'ajesh lh'diosec, pan lhjunash ti yifayjanesh papi lhtachifas pan yie' ti 

chiyayjat'een. 

34Taj ti mônlheesh nôqueesh yiey pan lhfanishesh lhapesh ti yisnatesh ts'ivee, ti 

ninatcumem'in pa Lhcaanvacle, pa ninvo'yemjulh ca nasnatesh pava lhayôjijates shi' 

pava lhfanishlhavach pa nilhecha pava chivanqu'eyjatsjanesh shi' pava tayôjijanesh pa 

Lhcaanvacle pava chiyôji'tajesha ca nôfisjatch'e papi tôlhshaam pa Jacob, pan 

chiyeyiyanesh Israel. 

35Meelh ti yisnatshem pa Lhcaanvacle pa chivatpeya'shelh papi lhech, pa yiyôjiesha: 

“Ya aj ca acu'melhem'in pav'elh chiydiosiyan, pa ya aj ca ôclôjelh, pa ya aj ca 

atisshelh pava vatcufayjates. 

36Acu'melhyam'in yivaatsha, ya Lhcaanvacle ti a'Dioselh, nan nayjateshelh'e ja Egipto 

na uj t'unaj. Ya ve'lha yivaatsha ca acu'melhyam'in, shi' ca atsôclôjelh, pa astiseshelh 

pava vatcufayjates. 

37Jô'tajesh ti ajônshelhch'e ca ôfisjatelhch'e nava yiyôjijates shi' nava yifanishyivach 

shi' na yivanqu'eyjatsjayash shi' shta nava jayiyôjijanesh ti chiyi'sesh'e, pa ya aj ca 

acu'melhem'in pav'elh chiydiosiyan. 

38Ya aj ca antôvacluelhch'e na chivatpeya'esh ti jasnatshelh'am, pa ya aj ca 

acu'melhem'in pav'elh chiydiosiyan, 

39pa yave'lhaa yivaatsha ya Lhcaanvacle ti a'Dioselh, vooy yivaatsha c'anjôcleshelhey 

jayu pa t'unaj papi niac'utsfasa.” 

40-41Taj ti papi lhech lhtachifas, ninen ca nach'ana, vooy ti iyich'e pava vatjutsa' 

lhfanishlhavach; lhapa'in ti muc ti t'acuumtajem'in pa Lhcaanvacle, pa iyich'een shta ti 

yôclôj pav'elh chiydiosiyan. Pa lhech lhfanishlhavach shta papi tôlhshaam yiey pan 

lhjunash papi vatjutsa' lhacchevot, ti yamjey navôque nalhus ti lhech lhfanishlhavach 

ts'ivee. 

Pa lhanvacleyash pa Ezequías yiey pa Judá 
(2 Cr 29.1-2) 

2 Reyes 18 

1Ti pu'jana'esh pa nincôôp ti lhcaanvacleesh pa Oseas, lhaôs pa Ela, lhanvacleesh papi 

Israel lhavos, vooy pa Ezequías, lhaôs pa Acaz, lhanvacleesh pa Judá, pa tôlhesh'e ti 

lhcaanvacleesh. 

2Ti veinticinco pava lhnincôpes pa t'aplhuqu'e', pa lhanvacleesh'e pa Jerusalên ti 

veintinueve pava lhnincôpes. Vooy lhpa lhamimi lhey Abi, lhpa lhech lhôse pa 

Zacarías. 

3Pava lhfanishlhavach pa Ezequías yivo'yeshch'e ti yie' t'ajuyish pa Lhcaanvacle, 

yijoojqu'e pan lhjunashesh pa lhact'eech David. 

4Lhavaatsha yaflhitch'e pava chivenchatesh pava chiydiosiyan, pa yoflhitshisha'ne 

pava utes isis, pa yipôcjetshisha'ne pava chiyjônch'e lhpa Asera, pa yipôcjetshisha'ne 

shta pa tosesh clesanilh yucch'e pan yisnatesh pa Moisês, pavan yamja ti 

napjunshamjop'in shi' ti yitseclôlha pa acôjqu'e pa lhniish papi Israel lhavos, pa 

lhqueyesh ts'ivee Nehustán. 

5Vooy pa Ezequías yicafiyaney pa Lhcaanvacle, lh'Dios pa Israel. Pant'ajôôj papi 

yi'shi' ti lhanvaclesesh pa Judá papi vanôyinc'oya shi' papi nijooylhach'e pa lhech pa 

ampapu ca lhjunashajulh. 

6Pa ninvô'mesh ti yivoyjateshemch'e pa Lhcaanvacle pa tanca nitanuc'oya, vooy ti 

yôfisjatemch'e pava lhayôjijates pa Lhcaanvacle pavan yiyôjiesha pa Moisês. 

7Pa lhe'naa pa Lhcaanvacle ti yen ti yefen ti yunitjatjulh lhacôm'a pava yivclanjatem. 

Vooy pa Ezequías ti t'ajuyjulh pa lhanvacleesh pa Asiria, pa ninteetshem ca nash'apee. 

8Jô'tajesh ti yashjat'apee papi filisteos pa yamjey pa Gaza yiey pava yôj'esha'ne, 

tôlhesh'e pava uschisham jpôyjey t'ajuya ti chiyovalh'apee pa yamja pava yitsates 

chiyijôtjatch'e. 

Chiyash'apee pa Samaria 

9Ti yichatjulh pava nincôpes ti lhcaanvacleesh pa Ezequías, pan t'aplhuqu'e' ti 

napu'yama pava nincôpes ti lhcaanvacleesh pa Oseas, lhaôs pa Ela, lhanvacleesh papi 

Israel lhavos, vooy pa Salmanasar, lhanvacleesh pa Asiria, pa t'afayjop ts'ivee pa 

Samaria ti t'eclet'a. 

10Vooy ti tifeshch'e pava pu'jana nincôpes pa yash'apee ts'ivee. Pan t'aplhuqu'e' ti 

ve'lhayama pava nincôpes ti lhanvacleesh pa Ezequías, vooy pa Oseas pa 

yichatjulhyama pava nincôpes ti lhanvacleesh papi Israel lhavos ti chiyash'apee pa 

Samaria. 

11Vooy pa lhanvacle pa Asiria pa yayjat'e papi Israel lhavos pa yicha'jey pan yie' pa 

Asiria, pa yan'e' yiey pa Halah, yiey pa lhcootsjat pa Habor, yiey pa tovôc Gozán, 

yiey shta pava lhavtsates papi medos. 

12Côque vaclanem lhayaash ti ninanc'ashamem ts'ivee pa Lhcaanvacle lh'Dios, pa 

vômeshjop ts'ivee pa chivatpeya'esh, pa ninteesh ca nanch'anjayu'a lhacôm'a pava 

yiyôjiesha pa Lhcaanvacle pa lhcavo Moisês, pa ninteesh ca nasnatesh ts'ivee. 

Pa Senaquerib pa yiyetsessham pa Judá 
(2 Cr 32.1-19; Is 36.1-22) 

13Pa nincôôp catorce ti lhcaanvacleesh pa Ezequías, pa Senaquerib, lhanvacleesh pa 

Asiria, pa t'eclet'a lhacôm'a pava yitsates ti chiyijôtjatch'e yi'shi' pa Judá, pa yash'apee. 

14Pa lhechesh pa Ezequías, lhanvacleesh pa Judá, pa yicheney pa lhcliish pa 

lhanvacleesh pa Asiria, pan yie' pa Laquis, pa lhech pa yit'eshey: “Jasnatesh ja 

ninasvoyeshch'e. Atsayjatshi na yicootsjat pa jashayan'am jayu pa ca ônashtajayam.” 

Pa lhechesh pa lhanvacleesh pa Asiria pa t'aalhsha pa Ezequías, lhanvacleesh pa Judá, 

ti yishayaneshem pava nueve mil novecientos kilos pa clesanilh clim shi' pava 

novecientos noventa kilos pa clesanilh cojiyaj. 

15Nôque lhjunash pa Ezequías ti yijutem lhacôm'a pava clesanlhiy climsha'ne pavan 

tôlhesh'e pa lhishjanjavat pa Lhcaanvacle shi' pava tôlhesh'e pa lhajpôyich. 

16Pa lhech t'aplhuqu'e' pa lhechesh pa Ezequías ti yayjat'e pava lhashivosesh pa 

lhishjanjavat pa Lhcaanvacle pavan yip'aclanesh lhavaatsha pa clesanilh cojiyaj, pa 

yijutem shta pa lhanvacleesh pa Asiria. 

17Pa nijooylhach'e pa lhanvacleesh pa Asiria ti yicheney pa lhcaanvacle Ezequías pa 

chiyashjat c'afoquelhay lhanvacleesh, pan yicafiyanesh ti yicumjatesh'in, shi' paelh 

chiyashjat c'afoquelhay lhanvacleesh yie' t'ajuyish papi c'afoquelhay. Vooy papi lhech 

tôlhshaam pa Laquis ti yichey pa Jerusalên ti t'eclet'a ts'ivee. Meelh ti yamey ts'ivee 

pa Jerusalên, pa t'ichay'e ts'ivee pa lhavôj'e pa nash'e pa yinôôt yiey pa nôyish t'ajuyey 

pa joot lhey Chiycleesh pa Vopovo. 

18Pa nijooylha ti tôney ts'ivee pa lhcaanvacle. Vooy pa Eliaquim, lhaôs pa Hilcias, pa 

lhech chiyclôvalhchiyinesh pa lhajpôyich pa lhcaanvacle, shi' pa Sebna, pa lhech 

yi'sesh'e pava vaclan, shi' pa Joa, lhaôs pa Asaf, pa vanqu'iseem pa lhcaanvacle, papi 

lhech yichjuulh ts'ivee ti vatvaneelh papi lhech. 

19Pa lhech'e pa c'afoquelhay lhanvacle Asiria lhavo', ti yit'esh: —Anfacle'lhem ja 

Ezequías nôque lhcliish ja uj lhcaanvacle, Asiria lhavo': ‘¿She papi natô'yey ti 

lhcafiyan? 

20¿Tam'ey ti lhaychavalhey ti isis nava aclishay ti lhjunashjulh pa vat'unajesh ti 

chiyisnatesh pa vatvatclônjayash? ¿She papi lhcafiyanyijop ti lhancôvfôyu'yi ti 

lhtanjuyijulh? 

21C'avan ti lhcafiyan ti nefen'ash papi yiey ja Egipto. Tajulhey, jô lhech Egipto 

lhjunashjulh lhpa sise ti chivacôôjtajesh pa yitsefesham lhpôcôt papi vacô'jesh. Lhech 

lhjunashesh ja faraón, lhanvacleesh ja Egipto, lhacôm'a papi yicafiyantajesh. 

22Ca at'eshelhyam lhôn avaatsheelh: Jacafiyanelh pa Lhcaanvacle cas'Dios, ¿tam'ey ti 

tanca nivô'meshjop ja Ezequías java chiyiesh'e ti chiyôclôjesh shi' java lhavitôvtes pa 

lhech Dios, shi' ti yiyôjiesha japi nivacle yiey ja Judá shi' ja Jerusalên ti tsi'sha ti 

yijutem pa vatôclôjqueyashesh yiey ja itôvat yi'shi' ja Jerusalên? 

23Asnatshelh pa ca avatpeya'eshelh ja yinvacle, ja lhanvacleesh ja Asiria: jajut'ay jayu 

java dos mil cuvôyu ca nicaajtaj'am papi lhan'apee. 

24Avaatsha t'e pa ca afanisha'avach ca aclôtc'oya shi' ca ash'apee japi c'afoquelhay 

lhanvaclesesh Asiria lhavos, ¿lhavatjumtetajc'oya ca nicaaj'am papi ca an'apee shi' 

pava cuvôyu yiey ja Egipto? 

25¿Jô'tajesh ti lhaslheclôjesh ti janach ca yeclet'a shi' ca yivômjatsha'ne nôque cotsjaat 

ca ninfacleem pa Lhcaanvacle? ¡Vooy lhavaatsha niyôjieshyi ti jayeclet'a shi' ti 

javômjatsha'ne! 

26Vooy pa Eliaquim, pa Sebna shi' pa Joa pa yit'esh ts'ivee ti yicuulh pa Asiria lhavo': 

—Jatants'aclanshelh'a ca asinôyshelhyam ja lhcliish japi arameos, lhayaash ti 

jape'yeelh yivaatsheelh. Pa ya aj ca asinôyshelh na lhcliish napi hebreos, lhayaash ti 

lhacôm'a napi nivacle yi'apee na vatashclôfech ti tach'anch'e. 

27Taj ti pa lhanvacleesh papi c'afoquelhay Asiria lhavo' pa yit'esh: —Pa tanca lhecha 

ja anvacle pa tanca alhecheelh ca nascheney ja lhcaanvacle Asiria lhavo' ca 

yit'eshelhaam côque, jatsôôtjateshey japi nivacle japin yi'apee ja vatashclôfech, 

lhayaash japi lhech ti ajunashelhjulh avaatsheelh pa lhtujelh jayu pava lhasamjuy pa 

t'iyô'elhshi jayu pava t'ulhus. 

28Pa lhechesh pa vatsavat pa lhanvacleesh papi c'afoquelhay, pa yisitsenesh ti 

tônesh'in ti yi'shi' ca hebreo lhcliish: —Ach'anelha nava yit'esha ja uj lhcaanvacle, 

lhanvacleesh ja Asiria: 

29‘Ya aj ca an'ateeshelh ca nijôts'ôclôn'in ja Ezequías; vooy lhavaatsha tanca 

nalhjenesh na yipôcôt.’ 

30Ca niteetajesh ja Ezequías ti nacô'jesh'e ti lhcafiyaney pa Lhcaanvacle ti yit'esh: 

‘Yijô' pa Lhcaanvacle ti nalhjeneelh jayu; pa lhech ninvashanem jayu nôque yitsaat ca 

nashesh'apee pa t'unaj ja lhanvacleesh ja Asiria’, 

31pa ya aj ca anch'anjayu'elha. Ja lhanvacleesh ja Asiria tsicheney ti yit'esh ca 

piiy'eelhvach jô lhech ca nôqueshvatay, pa ve'lhaaey ts'ivee ca nituj jayu pava lhay 

pava lhavôtjayetacuy shi' pava higocuy shi' ca niyô'ji pava yitsôt'ajesh lhqu'itsjes. 

32Pa nijooylha pa nachajelhey jayu pa cotsjaat nan lhjunash nan natsôt'ajeshelh. Jô 

lhech cotsjaat caaj pa trigochat, pava ôtjayetachatis, ti chiyisnatesh lhpa yucuve shi' pa 

ôtjayetas t'i', jô lhech cotsjaat caaj pa lhape' oliva shi' pa acôyech. Pa lhechesh pa is 

jayu pa ajunashelh pa tan jayu ca avafelhsha'ne. Taj ti ya aj ca anch'anjayu'elha ja 

Ezequías, lhayaash ti najôts'ôclônshelh'in ti yit'esha pa Lhcaanvacle ti nalhjeneelh 

jayu. 

33¿Caaj t'e pava chiydiosiyan yiey pap'elh lhtachifas ti iseemjop ti yilhjenesh pa 

lhcootsjat pa t'unaj ja lhanvacle ja Asiria? 

34¿Ta yie' java lh'diosec ja Hamat shi' ja Arfad? ¿Ta yie' java lh'diosec ja Sefarvaim, 

ja Hena shi' ja Iva? ¿Tam'ey t'e ti isjop ca nalhjenesh pa t'unaj ja Asiria ja Samaria? 

35¿Ta yie' pava diosec yi'shi' navôque vatcootsjatevshay isjop ca nalhjenesh papi 

lhchifas pa t'unaj ja lhanvacleesh ja Asiria? ¿Ta t'e lhayaash ti yaychavalhsha ts'ivee 

pa Lhcaanvacle ca nalhjeneem ja Jerusalên? 

36Vooy papi nivacle pa canoqu'enshi pa nive'lhaa papu ca nachajeshjulh pa ca 

lhcli'sha, lhayaash pa lhcaanvacle tayôjijanesh ca ya aj na papu ca niculhch'e. 

37Pa lhechesh pa Eliaquim, pa chiyclôvalhchiyinesh pa lhajpôyich pa lhcaanvacle, pa 

Sebna, pa lhech vanqu'isesh pava vaclan, shi' pa Joa, pan vanqu'iseem pa lhcaanvacle, 

pa yitacshinjayanvatsham'in pa yic'asteshlhtapee pava yuych'e pa yichey ts'ivee pa 

Ezequías pa nifaclemch'e pava yit'esh'in pa c'afoquelhay lhanvacle Asiria lhavo'. 

Pa Judá chifamatanesh pa Senaquerib 
(2 Cr 32.20-23; Is 37.1-38) 

2 Reyes 19 

1Meelh ti yipe'ya côque pa lhcaanvacle Ezequías, pa yic'asteshlhtapee pava yuych'e, 

pa yuych'e pava p'ajavsha'ne ti yinôôclhanitsha ti aôytejem pa yichey pa lhishjanjavat 

pa Lhcaanvacle. 

2Pa yichen pa Eliaquim, pan yiclôvalhem pa lhajpôyich, pa vanqu'isesh pava vaclan 

shi' papi vatcasinôc lhanvacles, pa yuych'esha'ne pava p'ajav t'uyjatshiyis, nôclitesh ti 

aôytejem, pa yichey ts'ivee pa chiytôyjata pava vaclan Isaías, lhaôs pa Amoz, 

3pa yit'eshe'ma pava tôlhesha pa lhcaanvacle: “Nôqueesh shnôôvji pa 

vatanaputsjayash, vatanivalhcheyash shi' pa vatants'aclanjayash, pan lhjunash lhpa 

ôcjeclô ti nicavatjatsu, pa nincont'ajulh. 

4Yiyaam pa Lhcaanvacle a'Dios ca nipe'ya nava lhclishay ja lhcavo ti yicheney ja 

lhanvacle, ja lhanvacleesh ja Asiria, pa jaspa ninac'ôtsjayua pa Dios pan mônlha, 

coostaja ca niclôyit'apee lhavaatsha pa Lhcaanvacle java matas pan natsôt'ajesh a'Dios 

ca nipe'ya. Pa ajuteyjop pa alhjayash japi jôjjeclay mônlhee.” 

5Papi lhcavosesh pa lhcaanvacle Ezequías pa yichey ts'ivee pa Isaías, 

6vooy pa Isaías yiyôjiesha ca nicu'lhemjulh pa lhanvacle: “Yit'esh pa Lhcaanvacle: 

‘Ya aj ca anjovaayjulh navôque ya'clishay ojeych'esha'ne ti yit'eshyi ts'ivee ti 

tanjuyijulh japi lhcavos ja lhanvacleesh ja Asiria. 

7A'va, yivaatsha jasnatshem jayu pa uj vat'ôjôj ti jayiyôjijanesh ca napecley ja 

lhcootsjat, pa lhech'e pa jayiyôjijanesh ca chinclôn pa nivaf.’ ” 

8Vooy pa lhanvacleesh papi c'afoquelhay Asiria lhavo' ti yaya'esh pa lhanvacleesh pa 

Asiria ti nôcjayuey pa yitsaat Laquis. Pa lhechesh pa tôlh'e' pa Jerusalên ti yich, pa 

vatvaneshelh pa lhanvacleesh pa Asiria ti t'ecletaja pa Libna. 

9Lhech'e ti tpeeycheyesh pa lhanvacleesh pa Asiria ti yit'esha pa lhcaanvacle Tirhaca 

Etiopía lhavo' ti vataasclansha'nejulh papi lhc'afoquelhay ti t'ajuyjulh pa lhech. Pa 

ve'lheesh yicheney pa lhanvacleesh pa Asiria papi lhcavosesh pa Ezequías 

lhanvacleesh pa Judá, 

10pa yit'esha: “Pa a'Dios avaatsha pan lhcafiyaney, yijô' na Jerusalên ti tan jayu ca 

yash'apee, taj ti ya aj na ca nijôts'ôclan'am'in pa lhech. 

11Avaatsha apis ti lhpe'ya nava lhfanisheshem japi lhcaanvaclesesh ja Asiria lhacôm'a 

java lhcootsjativshay, javan yen ca nivômjatshi. ¿Vooy avaatsha lhnilhjen jayu? 

12¿Tam'ey ti yilhjenesh java chiydiosiyan jap'elh lhtachifas japi yicchevot'elh ti 

yivômjatsha'ne ts'ivee: japi yiey ja Gozán, ja Harán, ja Resef, shi' japi yie' ja Bet-edên 

japin yiey ja Telasar? 

13¿Ta yie' papi lhanvaclesesh ja Hamat, ja Arfad, ja Sefarvaim, yiey ja Hena shi' ja 

Iva?” 

14Vooy pa Ezequías pa t'acum'e pa lhqu'isjayanach pan yijutem papi vatcavos, pa 

yetônch'e. Pa nijooylha ti yich'ôcji pa vatishjanjavat pa nic'aatsham pa 

vatqu'isjayanach yiesh'e t'ajuyish pa Lhcaanvacle, 

15pa nôque yit'esh ti t'aalh: “Lhcaanvacle lh'Dios napi Israel lhavos, yi'apee pa ac'o'vat 

papi acavos ángeles: ave'lha avaatsha a'Dios ti lhaclôfjan lhacôm'a na vatvacleyash 

yiey na cotsjaat; lhavclanjat avaatsha pa vôôs shi' na cotsjaat. 



753 

 

 
Nivacle Bible  

© 1994,  Sociedades Bíblicas Unidas. 
 

 
 

 

16Ach'an'yi Lhcaanvacle pa aspeya'. Anc'at'ey pava atôsjey ca anovalhyiy. Ach'anch'e 

nava lhclishay ja Senaquerib ti tayôjijanesh ti yit'eshyam. Lhacôm'a nava lhclishay ti 

ojeych'esha'ne ti t'ajuy'ajulh a'Dios ti amônlha. 

17Yijô' Lhcaanvacle, japi lhanvaclesesh ja Asiria yivômjatajshi japi lhtachifas shi' java 

lhcootsjativshay, 

18pa yu'jamsha'ne pa itôj java lh'diosec, lhayaash ti niyijô'a java lhech ca diosecla, ti 

yisnatesh java yeclôy ja't'ajesha java utes ti yijôney pa nivacle. Pa lhe'naa ti 

chiyvômjatsha'ne. 

19Pa nôqueesh, pa Lhcaanvacle tsitsôt'ajesh Dios, atsilhjeneshelh pa unaj, secl'esh ca 

nitô'yish'a lhacôm'a napi lhtachifas yiey na cotsjaat ti a'lhech a'Lhcaanvacle, pa ve'lha 

ti a'Dios.” 

20Pa lhechesh pa Isaías pa vancachenjaney ti yit'eshey pa Ezequías: “Nôque yit'esh pa 

Lhcaanvacle lh'Dios napi Israel lhavos: ‘Yivaatsha jape'ya ja alhjayash ti 

lhasnateshjopyam pa lhjunashch'e ja Senaquerib, lhanvacleesh ja Asiria.’ ” 

21Navôque lhclishayjop ti yit'esha pa Lhcaanvacle pa lhjunashch'e pa lhanvacleesh pa 

Asiria: “Na yitsaat Sión, lhjunashjulh lhpa lhutsja, ti nicaaysiyuash'in, Senaquerib. Na 

Jerusalên yiclôyanesh'in lhshatech ti naclôqui ti lhtaynee avaatsha. 

22¿Ta yie' papuque lhanvaclematan'in shi' ti lhnôc'ôtsjayua? ¿Ta yie' papu lhatjuyjulh 

ti lhtônesh'apee shi' ti lhpôyjatchisham nava atôsjey ti lhovalhch'een? ¡T'ajuyjulh pa 

Issha'ne lh'Dios napi Israel lhavos! 

23Tô'lha japi acachenjas ti nôc'ôtsjayua pa Lhcaanvacle. Ti lhteesh: ‘Nava tsitsôt'ajesh 

caletas aclojjam t'ajuya pa vatvatclônjayash pa jôc'apeejop na lhôtôj'e nava uticuy, pa 

javatonateyjop na Libano. Jat'ovôsch'e java shintincutacuy pitesch'e shi' java lhey 

pinos yaash ti isis. Jamey jayu ja lhôtôj'e java uschisham, java lhaviytac, jan lhjunash 

java lhcac'ovtey. 

24Java tavujuya cotsjatis jatish'e jayu pava t'itsjes pa c'ayôji jayu pa lhech yinôôt, vooy 

nava yifoc jayjatesh'e jayu lhacôm'a java tovjôy yi'shi' ja Egipto.’ 

25¿Taj ti tan t'e ca antôyi ya lhech yivaatsha, ya Lhcaanvacle, nan yivclanjat lhacôm'a 

cavôque matas? Tôlhesh'e java vatjutsa' nalhus ti yôyinch'ejop, pa vooy nôqueesh pa 

jasnatesh; pa lhe'naa avaatsha ti lhavômjatajshi nava yitsates chiyijôtjat pa lhjôney ti 

chiyaclôpju ti lhaflhitch'e. 

26Napi tsitenas'e ampa t'unaja, yamqu'een pa t'ajovayi shi' pa lhavapenaj, nan lhjunash 

pa t'aclôcchat yi'shi' na joot, nan lhjunash na yitjataj cojiyajsham, nan lhjunash na 

t'aclôôc ti tôlh'apee pa jpôyich pa yitsafofiyanch'e ja lhaviim tôlhey lhum'ôcjinuc. 

27Pa tsitôfaclesh'a lhacôm'a nava lhnaacjutch'e shi' lhacôm'a na afanish'avach; 

tsitô'yish'a ti nasuyiyan ti lhatjuyijulh. 

28Pa tsitôfaclesh'a shta na asuyi shi' na avôôc, pa jajucjojam jayu na anaash lha 

clesanilh chamashi, pa jashincuyan na ashi, pa c'achajey jayu ja nôyish yiey jan 

lhtôôlhshi.” 

29Pa lhechesh pa yit'esha pa Isaías pa Ezequías: “Nôque lhjunash jayu ti chinôclit 

pava vaclan jayu: nôque yincôôp shi' peelh pa lhtujelh jayu avaatsheelh pa trigo yalha 

ti tôôlh, vooy pa pu'jana yincôôp isjop jayu ca acôvjiyanjanelh pa nacavcalhelh shta, 

pa at'ijatelhch'e pa ôtjayetachat pa atujelh pava lhay. 

30Japi mônlhashi ja Judá lhjunashjulh jayu java vatcôvjiyanchecuy: caajem pava 

fetatsiy pa vacalh jayu pava lhay. 

31Lhayaash ti caaj papi mônlha pa yie' jayu na Jerusalên; yi'apee jayu lhja utiyuc Sión 

japi mônlhasha'ne. Côque yisnatesh jayu pa lhencheyash pa Lhcaanvacle uj pa t'unaj. 

32“Nan lhjunashch'e na lhanvacleesh na Asiria lhavo' ti yit'esha pa Lhcaanvacle: ‘Tan 

jayu ca môjaam ja Jerusalên, pa tan jayu ca natlhiyjônesh lhpa vatc'ôje', pa tan jayu ca 

nit'eclet'esha pava chama pa tan jayu ca nasnateshjop ca nifayjatjop papu. 

33Vooy ja nôyish jan tôlhey pa vapecley jayu; pa tan jayu ca nôcjaam nôque yitsaat. 

Yivaatsha, ya Lhcaanvacle, jajut'am nava yiclishay. 

34Janujumatsenesh'a jayu nôque yitsaat pa c'alhjen jayu, jaychavalheyjop ja yicavo 

David pa yivaatsha shta.’ ” 

35Pa lhech tulh pa lh'ángel pa Lhcaanvacle pa yichey ti yiclônsha'ne papi ciento 

ochenta mil nivacle yiey pa t'ichavat papi Asiria lhavos. C'oya ti nich'a nalhu pa 

lhacôm'a ti vafsha'ne. 

36Pa lhechesh pa Senaquerib, lhanvacleesh pa Asiria, pa nitsham'e pa t'ichavat pa 

vapecley pa Nínive. 

37Ve'lha pa nalhu ti yôclôjey pa lh'dios yie' pa vatishjanjavat yiey pa Nisroc, vooy 

papi lhcles pa Adramelec shi' pa Sarezer pa yichey ti yiclôn ts'ivee, pa yiclôtey ts'ivee 

pa cotsjaat Ararat. Pa nijooylhach'e ti nicôyôjesh'e ti lhcaanvacleesh pa lhaôs 

Esarhadón. 

Pa lh'aôyteyash shi' ti vatsjanesh pa Ezequías 
(2 Cr 32.24-26; Is 38.1-8) 

2 Reyes 20 

1Pava lhech nalhus, ti ujesh ti aôytej'in pa Ezequías, vooy pa chiytôyjata pava vaclan 

Isaías, lhaôs pa Amoz, pa yichey pa yit'esha: —Yit'esh pa Lhcaanvacle: ‘Anfacleem 

japi ajôôjam nava yôjesh'esha'ne chiyôjiesh'a, lhayaash ti lhavaf jayu, pa tanca 

avatsjanesh.’ 

2Vooy pa Ezequías pa tatvaych'aclaja pa jpôyich ti t'ajuya pa nôque yit'esh ti t'a'lhey 

pa Lhcaanvacle: 

3“Yivaatsha jatants'aclan'a Lhcaanvacle, ca aychavalhch'e ja yijunash tsivo'yeshch'e ti 

jaycum'am'in, pa jasnatesh nava nashamitjat.” Pa ujesh ti yip'in. 

4Pa yalhatajesh ti yujeey ca nitay'e pa Isaías pa lhavôj'e pa lhajpôyich pa lhcaanvacle, 

pa yiyôjia pa Lhcaanvacle pa Isaías ti yit'esha: 

5“Mapecley ca anfacleem ja Ezequías, lhanvacleesh japi yichifas: ‘Pa Lhcaanvacle 

lh'Dios ja act'eech David ti yit'esh: Yivaatsha jape'ya na alhjayash pa ja'van shta java 

at'ec. C'avatsjanchat jayu, pa môôjqu'e pava pu'jana nalhus pa meey'in jayu ja 

lhishjanjavat na Lhcaanvacle. 

6Pa jajut'ay jayu pav'elh quince anincôpes. Avaatsha shi' shta na Jerusalên 

c'alhjeneshelhey jayu ja lhanvacle ja Asiria. Pa janujumatsenesh jayu nôque yitsaat, ti 

jaychavalheyjop ja yicavo David pa yivaatsha shta.’ ” 

7Vooy pa Isaías pa tayôjijanesh ti chiyisnatesh pava higo lhay pa ts'anatshi pa 

yineshem'apee pa lhcaanvacle pan yie' ti aôytejem, pa vatsjanesh pa lhcaanvacle. 

8Pa lhechesh pa Ezequías pa niy'ôsesh pa Isaías: —¿She t'e pa tôlh'e'jop ti nijutyam 

jayu pa Lhcaanvacle ti tsivatsjanchatesh, shi' ca jôctajeshch'e pava pu'jana nalhus ca 

jôquey ja lhishjanjavat pa Lhcaanvacle? 

9Pa yit'esh ti yicuulh pa Isaías: —Nôque nôclitesh'am pa Lhcaanvacle ti 

nac'alhtanesha jayu ti t'ôfisjatem jayu na lhfaclech: ¿Lhen jayu pa jpecshi ti 

pitejeshch'e ja't'ajesha ca chinachajch'e lhayshivo diez pa t'ajô'jesh? 

10Pa yicuulh pa Ezequías: —C'ôôjlha pa jpecshi ti pitejeshch'e. Pa tavi'jatay ca 

napecch'e lhayshivo. 

11Pa lhechesh pa chiytôyjata pava vaclan Isaías pa t'a'lhajop pa Lhcaanvacle, vooy pa 

lhech Lhcaanvacle pa yachajch'e lhayshivo pa jpecshi pa diez pat'ajô'jesh ti vapecley 

pa tôlhshi' na jumcuclaay lhpan yitsjulheshjop pa Acaz. 

Pa Ezequías t'acuumjulh papi nichen pa Babilonia 
(2 Cr 32.27-31; Is 39.1-8) 

12Pava lhech nalhus, pa lhcaanvacle Merodac-Baladán, lhaôs pa Baladán, 

lhanvacleesh pa Babilonia, tpeeycheyesh ti aôytej'in pa Ezequías, pa vooy lhavaatsha 

tô'lha ti nichenesh papi lhcavos pava lhqu'isjayanjas shi' pa tiseshey. 

13Pa tach'ana pa Ezequías papuque pa nôclitem pava lhavanjas, pava clesanlhiy 

climsha'ne shi' pava cojiyassha'ne, pava vatshatchivos, pava lhapec isisshi shi' pan yie' 

pava vatvatclônjavos, shi' lhacôm'a pavan yi'ôcji pava lhequescheyesh. Pa am'e pa'na 

yiey pa lhajpôyich pa nilhecha lhacôm'a pava yie' pa lhanvacleyash ca ninôclitem. 

14Pa lhechesh pa yichey pa chiytôyjata pava vaclan Isaías pa Ezequías pa niy'ôsesh'in: 

—¿Ta t'e tôlhshi'in napuque nivacle, pa ta yit'esh'aan? Pa yit'esh ti yicuulh pa 

Ezequías: —Tôlhey'in ja tojey cotsjaat; tôlhey'in ts'ivee ja Babilonia. 

15Pa niy'ôsesh pa Isaías: —¿She pa yi'van'e ts'ivee na ajpôyich? Pa yit'esh ti yicuulh 

pa Ezequías: —Yi'van lhacôm'a nava caaj'e. Pa ampa ca amajop yiey nava 

yequescheyesh ti ninôclitem. 

16Pa lhechesh pa yit'esha pa Isaías pa Ezequías: —Ach'ana nôque lhcliish pa 

Lhcaanvacle: 

17‘Nam jayu pava nalhus ti lhacôm'a jayu nava yiey na ajpôyich shi' lhacôm'a nava 

nayjatvane japi acchevot pa yamja jayu nôque nalhu, ti chiychajey'in jayu ja 

Babilonia. Pa ampa jayu ca mônlhaan'e. 

18Caaj jayu papi t'ajôôj jô papi natsôt'ajesh tôlh'atsham ti chiychajey jayu ja 

Babilonia, ca chinchaajtaj'in jayu pa lhcavoseeshjop ja lhajpôyich ja lhcaanvacle.’ 

19Vooy pa Ezequías yaychavalh'in yiey pan lhavô'jesh pa lhamônlhajayash ca 

piiy'eesh shi' ca chinujumatsenesh, pa yit'esh ti yicuulh pa Isaías: —Na ya'clish, nan 

lhanchaajyiy tô'lha pa Lhcaanvacle ti tajulhey. 

Pa lhavafi pa Ezequías 
(2 Cr 32.32-33) 

20Vooy pava mônlhee chiychayeshch'e pa Ezequías shi' pava yivclanjat, shi' ti 

yisnatesh ti vishini'esh shi' pa yisnateshjop ti yichench'e pa yinôôt ti yamjam pa 

yitsaat. Navôque chiyi'sesh'e ja lhqu'isjayanach pava lhjunashch'e papi lhanvaclesesh 

pa Judá. 

21Meelh ti vaf pa Ezequías pa nicôyôjesh'e ti lhcaanvacleesh pa lhaôs Manasês. 

Pa lhanvacleyash pa Manasês yiey pa Judá 
(2 Cr 33.1-20) 

2 Reyes 21 

1Pa Manasês ti doce pava lhnincôpes pa tôlhesh'e ti lhcaanvacleesh, pa 

lhcaanvacleesh'e pa Jerusalên ti cincuenta y cinco pava nincôpes. Vooy lhpa lhamimi 

lhey Hepsiba. 

2Taj ti pava lhfanishlhavach niysisa ti yie' t'ajuyish pa Lhcaanvacle, yachajeyjop pava 

ojiyis lhfanisheshem papi lhtachifas pavan yayjatajesh'e t'ajuyish pa Lhcaanvacle papi 

Israel lhavos. 

3Yachajeyjop ti yisnatesh pava lhtôvjas t'ajuya pava chiydiosiyan, pavan 

yivômjatajshi pa lhtata Ezequías. Pa yitsemajch'e pava lhavitôvtesjop pa Baal, pa 

yisnatesh shta pa yijônch'e lhpa Asera, pan lhfanishlhavach pa Acab, lhanvacleesh 

papi Israel lhavos. Jô'tajesh ti nicu'eshvane lhacôm'a pava catiis ti yôclôj yi'shi' na 

nalhuyish. 

4Pa yisnatesh'e shta pa lhishjanjavat pa Lhcaanvacle pava lhavitôvtes pan yit'esha pa 

Lhcaanvacle ti yinesh'e pa lhey yiey pa Jerusalên. 

5Pa yisnatesh shta pav'elh lhavitôvtes yiey pava napu'esh'e clayôych'e t'ajuyish'e pa 

lhishjanjavat pa Lhcaanvacle, pava lhech yetônesh lhacôm'a pava catiis yiey na 

nalhuyish. 

6Jô'tajesh ti napjunshamjop papi lhcles ti lhcufayjatesesh, pa tôneyjop pava lhavtôy 

shi' pava vatvoyjatesh'ôcji pa yanshi' pava lhavtôy shi' pa lhavitôyjayash. Pa uj ti 

ojiyisch'e pava lhfanishlhavach ti yiesh'e t'ajuyish pa Lhcaanvacle, pa 

yivôcôyaneshlhavne ts'ivee. 

7Pa yitsemajôcji shta pa lhishjanjavat pa Lhcaanvacle pa yijôney lhpa Asera yiey pan 

yit'eshema lhapesh pa Lhcaanvacle pa David shi' pa lhaôs Salomón: “Nôque 

vatishjanjavat yiey na Jerusalên, nan jaycumeyshi'ajop ti lhôvji' lhacôm'a napi 

lhtachifas Israel lhavos, pa yajateesh jayu ti lhech veesh'e na yey. 

8Ti tan jayu ca yayjat'een napi Israel lhavos na cotsjaat nan jajutey japi lhacchevot ca 

nôfisjatajch'e shi' ca nivôntôyitajesh lhacôm'a nava jayôjiesha shi' nava 

javanqu'eyajatsjanesh ti jajutem ja yicavo Moisês.” 

9Taj ti papi lhech ninteesh ca nanch'anjayu'a. Pa vena lhfanishesh pa Manasês ti 

yisnatchiyinesh ti yashjatesh pa lhav'ojiyash papi lhtachifas papin yayjatajesh'e 

t'ajuyish pa Lhcaanvacle papi Israel lhavos. 

10Lhe'naa pa Lhcaanvacle ti tasinôyshem papi lhcavos chiytôyjata pava vaclan, ti 

yit'esha: 

11“Tô'lha ti yisnatesh ja Manasês java ojeych'esha'ne shi' ti tô'lha pa ya'sheshc'oya 

niysa' japi amorreos japin vatjutsac'oya jô lhech, pa yisnatshem ja Judá ti 

yisasch'eyanesh java chiydiosiyan. 

12Yivaatsha, ya Lhcaanvacle, lh'Diosesh napi Israel lhavos ti yit'esha: Jancheney jayu 

pa yaash ti tavijatay na Jerusalên shi' na Judá, pa namja ca aôyteseem pava lhacfey 

papi yipe'ya. 

13Jajôney jayu na Jerusalên jan lhanfanash ja Samaria shi' japi lhcles ja Acab; pa 

jatiffach'ee jayu jan lhjunash pa titech ti chiycleshch'e pa chiyc'umaajshicham. 

14Vooy papu ca mônlhatajee napi yichifas pa javôôm jayu pa jancheney jayu papi 

nilhc'utsfasa, jaspa chinayjat'e ts'ivee japi lhech. 

15Lhayaash java lhfanishlhavach ts'ivee ti niysisa ti javanesh, ti tsinutsjayanesh lhavne 

jan t'aplhuqu'e' ja nalhu japi lhacchevot ti jayjat'een ja Egipto pa yamja nôqueesh.” 

16Jô'tajesh pava lhsasch'esha'ne ti yisnatchiyinesh pa Manasês pa Judá shi' pava 

niysisa lhfanishlhavach ti yivanesh pa Lhcaanvacle, pa acloj pava lhavoyey papi ampa 

ca natmenesh yamji pa Jerusalên ti ampa ca nina'sheeshi. 

17Vooy pavan mônlhee ti chiychayeshch'e pa Manasês shi' lhacôm'a pava yisnatesh 

shi' pava sasch'esha'ne yisnatesh chiyi'sesh'e ja lhqu'isjayanach pava lhjunashch'e papi 

lhanvaclesesh pa Judá. 

18Meelh ti vaf, pa chitish'ec'oya pa lhcac'ovat yiey pa lhajpôyich, pan lhcac'ovat'esh 

pa Uza. Pa nijooylheesh ti nicôyôjesh'e ti lhcaanvacleesh pa lhaôs Amón. 

Pa lhanvacleyash pa Amón yiey pa Judá 
(2 Cr 33.21-25) 

19Vooy pa Amón ti veintidós pava lhnincôpes pa tôlhesh'e ti lhcaanvacleesh, pa napu' 

pava lhnincôpesesh ti lhcaanvacleesh'e pa Jerusalên. Vooy lhpa lhamimi lhey 

Mesulemet, lhpa lhech lhôse pa Hazur, tô'lhey pa Jotba. 

20Taj ti pava lhfanishlhavach ti niysisa ti yie' t'ajuyish pa Lhcaanvacle, pan 

lhfanishlhavach pa lhtata Manasês. 

21Pa yôfiseshch'e pava lhfanishlhavach niysisa pa t'acumem'in ti yôclôj pava 

yidiosiyan pa lhtata. 

22Pa nôque lhjunash ti tayjop pa Lhcaanvacle pa lh'Dios papi lhacchevot, pa ninteesh 

ca nasnatesh pava yentajem lhavaatsha. 

23Vooy papi lhcavosesh c'afoquelhay lhanvacles pa Amón pa vatpeya'esh ts'ivee pa 

lhech pa yiclôn'ôcji ts'ivee pa lhajpôyich. 

24Taj ti papi lhchifas pa yiclônsha'ne papin t'ajuyjulh pa lhcaanvacle Amón, pa yanshi' 

ts'ivee ti yinvacleyan pa lhaôs Josías. 

25Vooy pav'elh chiychayeshch'e pa Amón, shi' pava yisnatesh chiyi'sesh'e pa 

lhqu'isjayanach pava lhjunashch'e papi lhanvaclesesh pa Judá. 

26Pa chitish'ec'oya yiey pa lhanvalheech yiey pa lhcac'ovat pa Uza. Pa nijooylheesh ti 

nicôyôjesh'e ti lhcaanvacleesh pa lhaôs Josías. 

Pa lhanvacleyash pa Josías yiey pa Judá 
(2 Cr 34.1-2) 

2 Reyes 22 

1Pa Josías pu'janayama pava lhnicôpes ti tôlhesh'e ti lhcaanvacleesh, pa yicheshch'e 

pava treinta y un yincôpes ti lhcaanvacleesh'e pa Jerusalên. Vooy lhpa lhamimi lhey 

Jedida, lhôse pa Adaía tô'lha pa Boscat. 

2Pava lhfanishlhavach pa Josías yivo'yeshch'esha'ne yie' t'ajuyish pa Lhcaanvacle, 

lhayaash ti yôfiseshch'e lhacôm'a pava lhfanishlhavach pa lhact'eech David, pa tanca 

vena natjuyeshi pa ca ve'lhaa. 

Chinfom pa vatqu'isjayanach'esh pava vatyôjijates 
(2 Cr 34.8-33) 

3Pa nincôôp dieciocho ti lhcaanvacleesh pa Josías pa lhech lhcaanvacle yicheney pa 

lhishjanjavat pa Lhcaanvacle pan yiisshem'e pava vaclan lhey Safán, lhaôs pa Azalía 

lhantôcshich'a pa Mesulam. Pa yit'esha: 

4—Meey ja Hilcías, ja vatcasinô lhanvacle, pa anfacleem ca ninayjatvane pava pesoc 

pavan chiychajey'in ja lhishjanjavat pa Lhcaanvacle shi' pava t'alheshch'een japi lhashi 

lhavos japi nivacle, 

5pa chinjuteem japi chivoyanesh pa lhcumjayash'e ja lhishjanjavat pa Lhcaanvacle ca 

jaspa japi lhech pa nishayaneshem japi t'acum'e ca chinasclantajch'e na vatishjanjavat. 

6Japi lhech yeclôy lhavosesh shi' japi yitô'yish pa lhcumjayash shi' japi jpôyjey 

lhavos, shi' shta ca natcashaaysha pava yeclôy shi' pava utes chiyisclanch'esha'ne ca 

chinan'e' shta ja vatishjanjavat. 

7Pa anfacleem shta ca ya aj ca chinatsjuulhjop pa yôj'e' pa peso ti chicufa'yesh, 

lhayaash ti nichinclôqui'. 

8Vooy pa Hilcías, pa vatcasinô lhanvacle, pa nifaclem pa Safán, pan vanqu'isesh pava 

vaclan, ti nifom pa vatqu'isjayanach'esh pava vatyôjijates yi'ôcji pa lhishjanjavat pa 

Lhcaanvacle; pa yijutem pa vatqu'isjayanach pa yetônch'e pa Safán. 

9Pa nijooylha pa Safán ti yichey pa lhcaanvacle ti nifaclemch'e, pa yit'esh: —Japi 

acavos, Yinvacle, ti nayjatvane java pesoc yiey ja vatishjanjavat, shi' ti chiyjuteem 

japi lhavosesh ti chiyisclansha'ne ja lhishjanjavat pa Lhcaanvacle. 

10Pa nifaclem shta pa Safán pa lhcaanvacle ti nijutem pa vatcasinô lhanvacle Hilcías 

pa vatqu'isjayanach, pa yetônemch'e pa Safán pa lhcaanvacle. 

11C'oya ti yipe'ya pa lhcaanvacle pava yit'esh ti yi'shi' pa vatqu'isjayanach'esh pava 

vatyôjijates, pa yic'asteshlhtapee lhpa yuych'e, 

12pa tatsha ti yiyôjia pa Hilcías, pa Ahicam, lhaôs pa Safán, pa Acbor, lhaôs pa 

Milcaías, pa Safán, pan vanqu'isesh pava vaclan, shi' pa Asaías, lhcavo pa 

lhcaanvacle: 

13—Me'elhey ca aniy'ôseshelhyam pa Lhcaanvacle shi' napi lhtachifas shi' lhacôm'a 

jan yie' ja Judá, nan yie' ti chiyvan na vatqu'isjayanach; lhayaash pa Lhcaanvacle 

ameesh ca nuteshjoo ca natjuyeshjajulh, tôlh'ejop capi catsicchevot ti ninach'ana 

ts'ivee nava yit'esh nôque vatqu'isjayanach ti ninasnatesh ts'ivee lhacôm'a nava 

chiyi'sesh'e na lhech. 

14Vooy pa Hilcías, pa Ahicam, pa Acbor, pa Safán shi' pa Asaías, yicheyjop ts'ivee 

lhpa chiytôyjata pava vaclan lhey Hulda, lhch'acfa pa Salum, lhaôs pa Ticva 

lhantôcshich'aesh pa Harhas, pan chiyclôvalhchiyinesh pava t'uyjatshiyis t'ajuya pa 

vatishjanjavat. Vooy lhpa Hulda yiey pa Napu'eyshi Yitsaat yi'shi' pa Jerusalên, pa 

meelh ti yasinôquiem ts'ivee, 

15lhpa lhech yit'esh ti yicuulh: —Nôque tculhjanesh pa Lhcaanvacle, lh'Dios napi 

Israel lhavos: ‘Anfacleem jan nachenelh ti lhtsiy'ôseshelh, 

16vooy yivaatsha, ya Lhcaanvacle, jayeesh: janchensham jayu pa tavijatay yiey nôque 

shi' nan yie' napi lhtachifas, jan t'ônashesh lhacôm'a ti chinfac na yi'shi' na 

vatqu'isjayanach ti chiyetônemch'e na lhanvacleesh na Judá. 

17Lhayaash ti tayijop ts'ivee ti tseclôlhajop ja acôjqu'e pa lhniish nav'elh chiydiosiyan, 

tsivôcôyaneshlhavne jant'ajôôj java yisnatesh ts'ivee; pa lhe'naa ti jachena na yisuyi ti 

jayjuyeshjulh yiey nan yie' ts'ivee, pa tan jayu ca yivômjatshi. 

18Anfacleem ja lhanvacle ja Judá, japin yicheney ti niy'ôsey pa Lhcaanvacle, pa lhech 

Lhcaanvacle, lh'Dios napi Israel lhavos, ti yit'esh shta: Ti tôlh'ejop ti tach'anch'e nava 

lhpe'ya, 

19lhayaash ti lhapecshichamyic'oya ti lhatch'anyi shi' ti nôôclhach'e ti jayjuyjulh nan 

yie' napuque tsitenas, ti janôôclhanitsha jayu ti chiypôfiyujane, vooy avaatsha pa 

lhc'astesh'atapee lha t'uych'e pa lhap'e'in yijuyish, pa yivaatsha shta pa jaych'anesh'a. 

Yivaatsha, ya Lhcaanvacle, jayeesh'a. 

20Pa lhe'naa ti javashan'am ti lhavafshi pa vatcanoyash pa vi'shi' capi acchevot, pa 

tanca amey ca avan pava tavijatay pavan jacheney jayu napi yiey nôque.’ Vooy papin 

yichen pa lhcaanvacle pa vapecl'in ts'ivee ti yicha'jey pava chiyculhesh ts'ivee. 

2 Reyes 23 

1Pa lhechesh pa lhcaanvacle pa vancachenjaney lhacôm'a papi nitaôvclaseesh yiey pa 

Judá shi' pa Jerusalên, ca jaspa nitayshelhvane pa lhech. 

2Pa nijooylha pa lhcaanvacle shi' lhacôm'a papi nivacle tô'lha pa Judá, shi' papi 

tsitenas'e pa Jerusalên, papi vatcasinôc, papi chiytôyjata pava vaclan shi' pant'ajôôj 

papi lhtachifas, tôlhesh'e papi tiqu'icsha'ne pa yamja papi pitesch'e ti yichey'in ts'ivee 

pa lhishjanjavat pa Lhcaanvacle. Lhech'e ti yetônch'e pa lhcaanvacle pa 

yisitsenesh'apee lhacôm'a pava yit'esh pa vatqu'isjayanach'esh chivatpeya'esh pan 

chiyvan'ôcji pa lhishjanjavat pa Lhcaanvacle. 

3Pa nijooylha pa lhcaanvacle ti vatsavatjop lhpa jpôychiyte, pa yipe'jeyinesh pa 

Lhcaanvacle ca nanc'ashamem shi' ca nivoyjateshch'e ca nasnatesh ca yijô'a lhacôm'a 

pava lhayôjijates shi' pava lhfanishlhavach shi' ca nôfisjatch'e pava t'ônashesh pa 

chivatpeya'esh ti chiyi'sesh'e pa vatqu'isjayanach. Pa lhacôm'a papi lhtachifas ti 

t'acuumjulh vitsha pa chipejeyinesh. 

Yinich'anantesh pa lhjunash pa Josías 
(2 Cr 34.3-7) 

4Pa lhechesh pa yiyôjia pa lhcaanvacle pa Hilcías, pa vatcasinô lhanvacle, shi' pa 

napu'elhvane vatcasinô shi' papi lhashi lhavosesh, papin yayjat'een pa lhishjanjavat pa 

Lhcaanvacle lhacôm'a pava chiyjônch'e pa Baal shi' lhpa Asera shi' pava chiyjônch'e 

nava catiis, pa tayeshi pa Jerusalên ti napjunsham yiey pava jotoy yi'shi' pa Cedrón, pa 

yicha'jey ts'ivee pa shnomajesh yiey pa Betel. 

5Pa nijooylha yi yayjat'een pavan yinem'e ts'ivee papi vatcasinôc papi lhanvaclesesh 

pa Judá, pavan yetônjop ti yitseclôlhajop'in pa acôjqu'e pa lhniish yiey pava lhtôvjas 

yi'shi' pava lhavtsates pa Judá shi' pava t'afaych'e lhavôôj pa Jerusalên, shi' papin 

vatcasinôclesh ti yitseclôlhe'ma pa acôjqu'e pa lhniish pa Baal, na jumcuclaay, na 

jive'cla, pava cotsjativshay shi' nava catiis yi'shi' na nalhuyish. 

6Pa yayjatshi pa Jerusalên pa chiyjônch'e lhpa Asera, lhpan yiôcji pa lhishjanjavat pa 

Lhcaanvacle, lhpa lhech pa chinapjunsham yiey pa tovôc lhaôs Cedrón pa yamjey ti 

shnomajesh, pa yisichat'apee pa nivalhchechat. 

7Pa yaflhitch'e shta pava lhtôvjas yiesh'e papi vôntôyitesh pa vatcunjatayash ti 

yiesh'een pa lhishjanjavat pa Lhcaanvacle, pan yiesh'e papi ôcjeclôy ti yisnateshjop 

pava lhavuytesesh lhpa Asera. 

8Pa nijooylha ti tayôjijanesh ti nachey'in lhacôm'a papi vatcasinôclesh pava yitsates 

yi'shi' pa Judá, pa yinôjtsiyinesh lhacôm'a pava chiyiesh'e pava chiydiosiyan ti 

yivômjatshi, pa tôlhesh'e pa Geba pa yamjey pa Beerseba, pan yiesh'een papi 

vatcasinôc ti yitseclôlhaan pa acôjqu'e pa lhniish, pa yoflhitshisha'ne pava itôvtesjop 

pava tsich'es, pavan yie' pa lhashi pa lhajpôyich pa Josuê, lhanvacleesh pa yitsaat 

yi'shi' pa chiyuy'ejop'in pa yitsaat yiey lhch'amiyishey. 

9Taj ti papi vatcasinôclesh pava chiydiosiyan ti ninôquey pa lhavitôvat pa 

Lhcaanvacle yiey pa Jerusalên, pa vooy ti tujeelh lhpa yucuve ameyshi pa t'ajuya papi 

lhavelhavot vatcasinôc. 

10Vooy pa Josías pa ninancôtsitayesh shta ti chinapjunsham ti yiesh'e pa tavashayesh 

yiey pa Ben-hinom jaspa ama papu ca ninapjunsham pa lhaôs shi' lhpa lhôse ca 

lhcufayjat'eeshem pa Moloc. 

11Pa yayjat'een shta pava chicuvôyuyan pavan yisnatesh papi lhanvaclesesh pa Judá 

yivenchatesh na jumcuclaay, pavan chiyanshi' pa chiyuyjop'in pa lhishjanjavat pa 

Lhcaanvacle, shalheema pa lhajpôyich pa Natán-melec, pan chiyclôvalhchiyinesh 

pava chiytsôt'ajesh, pa napjunsham shta lhpa lhcaletajesh na jumcuclaay. 

12Jô'tajesh ti yoflhitsha'ne pava lhavitôvjes papi lhanvaclesesh pa Judá pavan 

yisnatesh yiey pa chishamnee lhtôvash lhajpôyich pa Acaz, shi' pava lhavitôvtes pa 

Manasês pavan yisnatesh yiey pa clayôych'e pa lhishjanjavat pa Lhcaanvacle, pa 

t'iyasesh ti yu'jamsha'ne pa tovôc lhaôs Cedrón. 

13Vooy pa lhcaanvacle ninancôtsitayesh shta pava lhtôvjas t'ajuya pava chiydiosiyan 

yiey pa lhum'ôcjinucjulh pa Jerusalên, yiey pa fiyatjulh lhpa utiyuc yi'apee pa 

olivochat, pavan yisnatesh lhapesh pa Salomón, lhanvacleesh papi Israel lhavos, 

t'ajuya lhpa Astartê, lhpan lhasnascheesh papi sidonios, pa Quemos pa lhasnatsech 

papi moabitas, shi' pa Milcom, lhasnatsech papi amonitas. 

14Pa yipôcjetshisha'ne shta pava utes shi' pava yeclôy chiy'isinatsha'ne, yiey pan yie' 

pa lhech yitsôyin'e pava nivacle lhavnus. 

15Vooy pa itôvat'esh shi' pa jpôyich t'ajuya ti chiydiosiyan yiey pa Betel, pavan 

yisnatesh pa Jeroboam, lhaôs pa Nabat, pan yisnatchiyinesh papi Israel lhavos pa 

sasch'e, pa yivômjatshisha'ne pa Josías pa yimcôyansha'ne pa napjunsham; pa 

napjunsham shta pa chiyjônch'e lhpa Asera. 

16Meelh ti vapec pa Josías pa yi'van pava nivalhjey yiey lhpa utiyuc lhôse pa 

tayôjijanesh ca chinayjat'e pava vatavnus ti lhech yie' pa yan'apee pa itôvat ti 

napjunsham, ti ninancôtsitayesh. Pa nôque lhjunash ti yôfisch'e pa lhcliish pa 

Lhcaanvacle ti nifaclem pa chiytôyjata pava vaclan ti chayjulh côque. 

17Pa nijooylha ti tay'ôtsjanesh: —¿She t'e lhôcôô ti javaney t'ajuya ti 

chiyaychavalheshch'e? Vooy papi nivacle tsitenas'e pa yitsaat pa yit'esh ti 

yachajeshjulh: —Na lhech lhanvalheech ca chiytôyjata pava vaclan tô'lha ja Judá pa 

chinatôyjata na Yinvacle ti chiyisnateshjop ja itôvat yiey ja Betel. 

18Pa lhechesh pa tayôjijanesh pa Josías: —Ya aj lheelh'e. Pa ya aj na papu ca natcum'e 

nava lhavnus. Nôque lhjunash pa yivijatan'e ts'ivee pava lhavnus shi' pava lhavnus pa 

chiytôyjata pava vaclan pan tôlhey pa Samaria. 

19Vooy lhacôm'a pava jpôyjey lhtôvjas t'ajuya pava chiydiosiyan yiey pa Samaria, shi' 

pava yisnatesh papi lhanvaclesesh papi Israel lhavos ti yivôcôyanesh lhavne pa 

Lhcaanvacle. Vooy pa Josías pa yayjat'een pan lhfanishesh pava yayjat'een yiey pa 

Betel. 

20Pa nijooylha ti yiclônsha'nejop lhacôm'a papi vatcasinôclesh pava chiydiosiyan pa 

yan'apee pava itôvtes, pa napjunesham pava lhavuuvtes pava lhavnus. Pa nijooylha pa 

vapecley pa Jerusalên. 

Pa Josías yisnatesh pa vatc'usiyashesh pa Pascua 
(2 Cr 35.1-19) 

21Pa lhcaanvacle pa yiyôjia lhacôm'a papi lhchifas ca nasnatesh pa vatc'usiyashesh pa 

Pascua ti yôclôjeshey pa Lhcaanvacle lh'Dios, pan lhjunash ti chiyi'sesh'e pa 

vatqu'isjayanach'esh pa chivatpeya'esh. 

22Nive'lhaaesh ca nicaaj pa vatc'usiyashesh pa Pascua pan lhjunash côque, pan 

t'aplhuqu'e ti tcaasclanchaych'e papi lhanvaclesesh papi Israel lhavos, nilhecha 

pant'ajô'jesh pava lhnalhusesh papi lhanvaclesesh pa Israel shi' pa Judá. 

23Pan yie'shi pava dieciocho pava nincôpes ti lhcaanvacleesh'e pa Josías yiey pa 

Jerusalên pa chiyisnatesh pa vatc'usiyash'in pa Pascua ti chiyôclôjesh pa Lhcaanvacle. 

Pa lhniyitsjayash pa Josías 

24Vooy pa Josías yayjat'een shta papi toyjes shi' papi vatvoyjatesh'ôcji shi' pava 

chiydiosiyansha'ne pa t'ajôôjamsha'ne shi' pav'elh chiydiosiyansha'ne, shi' shta 

lhacôm'a pava vataasnatsjes t'ajuya ti chiyôclôj pavan chiyvan'e pa Judá shi' pa 

Jerusalên. Pa yôfisjatemch'e pava chiyvaclhitesh vatyôjijates chiyi'sesh'e pa 

vatqu'isjayanach pan yivan'e pa vatcasinô Hilcías pa lhishjanjavat pa Lhcaanvacle. 

25Pa nive'lhaa pa lhcaanvacle, nilhecha papi vanôyineshc'oya pa nilhecha papi 

nijooylhaeshch'e, pa lhjunash ti vapeclesha lhacôm'a pa Lhcaanvacle pa lhcachi' 

lhacôm'a pa lhsôc'ôclit shi' lhacôm'a pa t'unaj ti yajulhjatey pava lhayôjijates pa 

Moisês. 

26Pa mônlheesh pa Lhcaanvacle ti suy, lhayaash ti jôjjeclay mônlhashi pa lhavôc'a pa 

Judá tôlh'ejop lhacôm'a pava niysisa lhfanishlhavach pa Manasês ti tavôcôya. 

27Pa lhe'naa ti yit'esha pa Lhcaanvacle ca nitanuc'oya pa Judá, pan lhjunashesh ti 

tanuc'oya papi Israel lhavos, ti yayjatshiin pa yitsaat Jerusalên ti t'acuumtajeyshijop, 

shi' pa vatishjanjavat pan yit'esha ti yinesh'e pa lhey. 

Pa lhavafi pa Josías 
(2 Cr 35.20-27) 

28Vooy pava mônlhee ti chiychayeshch'e pa Josías shi' lhacôm'a pava yisnatesh 

chiyi'sesh'e pa lhqu'isjayanach pava lhjunashch' papi lhanvaclesesh pa Judá. 

29Pan t'aplhuqu'e' pa lhnalhu, pa faraón Necao, lhanvacleesh pa Egipto, pa t'ajuyey pa 

tovôc Éufrates pa jaspa yefen pa lhanvacleesh pa Asiria. Vooy pa lhcaanvacle Josías 

pa yichjuulh ti vatvaneelh; taj ti vooy ti yiey pa Meguido, ti yi'van pa Necao, pa 

yiclôn. 

30Vooy papi lhc'afoquelhay pa yanshi' lhpa caletaj pa lhavu'vat pa yichaaj ti tôlhesh'e 

pa Meguido ti t'ajuyshey pa Jerusalên, pan tish'ec'oya pa lhanvalheech. Pa vooy papi 

lhtachifas pa lhechesh pa t'acum'ejop pa Joacaz, lhaôs pa Josías, pa yanshi' ts'ivee ti 

lhcaanvacleesh ti nicôyôjesh pa lhtata. 

Pa lhanvacleyash pa Joacaz yiey pa Judá 
(2 Cr 36.1-4) 

31Vooy pa Joacaz ti veintitres pava lhnincôpes ti tôlhesh'e ti lhcaanvacleesh, pa 

lhcaanvacleesh'e pa Jerusalên pa yicheshch'e pava pu'jana jive'clas. Vooy lhpa 

lhamimi lhey Hamutal, lhôse pa Jeremías, lhpa lhech tôlh'e' pa Libna. 

32Taj ti pa niysisa pava lhfanishlhavach ti yie' t'ajuyish pa Lhcaanvacle, pa 

lhjunasheshjulh papi lhacchevot. 

33Vooy pa faraón Necao pa yôcfee yiey pa Ribla, yiey pa lhcootsjat pa Hamat, jaspa 

tanca lhanvacleaesh yiey pa Jerusalên, pa yiyôjaajop pa lhcootsjat ca nishayaneshch'e 

pava tres mil trescientos kilos pava clesanlhiy climsha'ne shi' pava treinta y tres kilos 

pava clesanlhiy cojiyas. 

34Jô'tajesh shta pa faraón Necao ti yanshi' ti lhcaanvacleesh pa Eliaquim, lhaôs pa 

Josías, ti nicôyôjatsham pa lhtata, pa yinich'ayan pa lhey pa lhqueyesh Joacim, vooy 

pa Joacaz pa yicha'jey pa Egipto, pa lhech vaf'e'. 

35Vooy pa Joacim pa yijutshem pa Necao pava clesanlhiy climsha'ne shi' pava cojiyas 

pavan t'a'lha, pavan yicheshch'e ti yine'mey papi lhchifas yiey pa lhcootsjat. Pa ve'lhee 

ts'ivee ti yishayanesh pava clesanlhiy climsha'ne shi' pava cojiyas pavan chiyne'mey, 

ca jaspa nijutshem pa faraón Necao. 

Pa lhanvacleyash pa Joacim yiey pa Judá 
(2 Cr 36.5-8) 

36Vooy pa Joacim ti veinticinco pava lhnincôpes ti tôlhesh'e ti lhcaanvacleesh, pa 

lhcaanvacleesh'e pa Jerusalên pa yicheshch'e pava once nincôpes. Vooy lhpa lhamimi 

lhey Zebuda, lhôse pa Pedaías, pa lhech tôlh'e' pa Ruma. 

37Taj ti pava lhfanishlhavach niysisa yie' t'ajuyish pa Lhcaanvacle, pa lhjunasheshjulh 

papi lhacchevot. 

2 Reyes 24 

1Pan t'aplhueshch'e ti lhcaanvacleesh pa Joacim, vooy pa Nabucodonosor, 

lhcaanvacleesh pa Babilonia, pa yitshaam pa cotsjaat, pa vooy pa Joacim pa 

vapecshichamc'oya pa lhech ti yicheshch'e pava pu'jana nincôpes. Pa nijooylhach'e ti 

yalhalha pa lhjunash ti t'ajuyjulh pa lhech. 

2Taj ti vooy pa Lhcaanvacle pa t'ajuyjulh pa Joacim ti yichensham papi cutsjanjas 

caldeos, papi sirios, papi moabitas shi' papi amonitas. Pa yichensham ti t'ajuyjulh pa 

Judá, ca jaspa nitif'e, pan lhjunash ti chayjulh pa Lhcaanvacle ti nifaclem papi lhcavos 

chiytôyjata pava vaclan. 

3Côque vaclanem pa Judá, lhayaash pa Lhcaanvacle ti lhech lhfanisheshem pa jaspa 

nayjatesh'e t'ajuyish lhacôm'a pava lhsasch'e ti yisnatshem pa Manasês, 

4shi' pava lhavoyey papi ampa ca natmenesh ti yamqu'e pa lhech'e pan yie' pa 

Jerusalên. Pa lhe'naa pa Lhcaanvacle ti ninteesh t'ôyish'e ca nivômjatemch'e. 

5Vooy pava mônlhee ti chiychayeshch'e pa Joacim shi' lhacôm'a pava yisnatesh 

chiyi'sesh'e ja lhqu'isjayanach pa lhjunashch'e papi lhanvaclesesh pa Judá. 

6Meelh ti vaf, pa nicôyôjam ti lhcaanvacleesh pa lhaôs Joaquín. 

7Pa nôque tôlh'ejop pa lhanvacleesh pa Egipto pa nit'ôyi'sheey ca nitay'e pa lhcootsjat, 

lhayaash pa lhanvacleesh pa Babilonia nijôclesh lhacôm'a pava yi'van, tôlhesh'e pa 

tovôc lhaôs yi'shi' pa Egipto pa yamjey pa tovôc Éufrates. 

Pa Joaquín shi' papi lhanvaclefas ti chiyc'uyjatey'in pa Babilonia 
(2 Cr 36.9-10) 

8Pa Joaquín ti dieciocho pava lhnincôpes ti tôlhesh'e ti lhcaanvacleesh, pa 

lhcaanvacleesh'e pa Jerusalên yicheshch'e pava pu'jana jive'clas. Vooy lhpa lhamimi 

lhey Nehusta, lhôse pa Elnatán, tôlh'e' pa Jerusalên. 

9Taj ti pava lhfanishlhavach ti niysisa ti yie' t'ajuyish pa Lhcaanvacle lhjunasheshjulh 

papi tô'lha pa lhtata. 

10Pa lhech nalhu papi lhc'afoquelhay pa Nabucodonosor, lhanvacleesh pa Babilonia, 

pa yichey ts'ivee ti t'ajuyjulh pa Jerusalên pa yamjop ts'ivee ti t'eclet'a. 

11Pan t'ôplheeshch'e ti t'eclet'a pa yitsaat, pa yamey pa Nabucodonosor. 

12Pa lhechesh pa Joaquín, lhanvacleesh pa Judá, pa tayelhvane lhpa lhamimi, papi 

c'afoquelhay lhanvacles shi' papi nivacle yicafiyan pa yichey ts'ivee pa lhanvacleesh 

pa Babilonia, pan yôcfa'sha'ne ts'ivee. Côque vaclanem ti ocho pava lhnincôpes ti 

lhcaanvacleesh pa Nabucodonosor. 

Pa lhanvacleyash pa Sedequías 
(2 Cr 36.11-16; Jer 52.1-3) 

13Pa nijooylhach'e pa Nabucodonosor ti niclanch'e lhacôm'a pava vatvanjas yi'ôcji pa 

lhishjanjavat pa Lhcaanvacle yiey shta pa lhajpôyich pa lhcaanvacle, yiey pan 

t'ônashesh ti chayemjulh pa Lhcaanvacle chipôcjetsha'ne lhacôm'a pava matas pa 

clesanilh cojiyaj pavan yisnatesh pa Salomón, lhanvacle papi Israel lhavos, t'ajuya pa 

lhishjanjavat pa Lhcaanvacle. 

14Pa nijooylha ti yichaj'in lhacôm'a papi lhancumtesesh tsitenas'e pa Jerusalên, pa 

lhacôm'a papi lhanvaclesesh shi' papi t'unis c'afoquelhay, shi' lhacôm'a papi yitô'yish 

ti yisnatesh pa clesanilh, nich'alha ti lhet lha lht'ajôôj papi diez mil vanôôcfasha'ne. Pa 

ampapu ca mônlhaa'e pa cotsjaat, pa yimônlhanitshi papi yaash ti ts'aclaaysha'ne. 

15Pa Nabucodonosor pa yichaj'in shta ti lhcumtesesh pa Joaquín shi' lhpa lhamimi, 

papi lhjayas, papi lhcavos shi' pap'elh chiyashjatesh pa cotsjaat. Pa yichaj'in ti 

lhcumtesesh tôlhesh'e pa Jerusalên ti yicha'jey pa Babilonia. 

16Pa yam'evatsham papi vanôôcfasha'ne ti yijutlhavne ti lhanvacleesh pa Babilonia 

lhanvacle ti yichaj'in papi siete mil; pa mil papi yitô'yish ti yisnatesh pa clesanilh, 

jô'tajesh ti lhacôm'a papi t'unvatsham'in nivacle shi' papi yijpô'yesh pa 

vatvatclônjayash. 

17Pa nijooylha pa lhanvacleesh pa Babilonia pa yetônesh ti lhcaanvacleesh pa 

Matanías ti nicôyôjatsham pa lhfacl'a Joaquín, pa yinich'ayan pa lhey pa lhqueyesh 

Sedequías. 

18Pa Sedequías veintiún pava lhnincôpes ti tôlhesh'e ti lhcaanvacleesh, pa once pava 

nincôpes ti lhcaanvacleesh'e pa Jerusalên. Vooy lhpa lhamimi lhey Hamatal, lhôse pa 

Jeremías, tôlh'e' pa Libna. 

19Taj ti pava lhfanishlhavach ti niysisa ti yie' t'ajuyish pa Lhcaanvacle, 

lhjunasheshjulh pa Joacim. 

20Pa lhe'naa ti suysha pa Lhcaanvacle yiey pa Jerusalên shi' pa Judá, pa yayjat'een 

t'ajuyish. 

Chiyash'apee pa Jerusalên 
(Jer 39.1-7; 52.3-11) 

Pa nijooylha pa Sedequías ti t'ajuyjulh pa lhanvacleesh pa Babilonia. 

2 Reyes 25 

1Ti napu'nôjesh pava nalhus ti napu'nôjesh pava jive'clas ti yichatjulhyama pava 

yincôpes ti lhcaanvacleesh pa Sedequías, vooy pa lhcaanvacle Nabucodonosor pa 

yicheelh lhacôm'a papi lhcavos ti yiey pa Jerusalên ti vatjumtea. Pa yitsôyin'e pa 

t'ajuyish'e shi' ti yamjop pa natay'evane ti yeetajesh ti t'eclet'a. 

2Pa yitsaat pan yitsôyinjop pa yamja ti once pava lhnincôpes ti lhcaanvacleesh pa 

Sedequías. 

3Vooy pa nalhu ti yichatjulhyama pa yichatjulheyshi jive'cla pa lhech yincôôp, ti 

yaash pa lhayipcu pa lhech yitsaat, pa vooy papi nivacle pa amem pa ca nituj. 

4Pa lhechesh pa yisnatesh ts'ivee pa ve'lha lhava'shesh yiey pa vatashclôfechjop pa 

yitsaat, lhama yitsavintajop atesha papi caldeos, pa vooy pa lhcaanvacle shi' lhacôm'a 

papi lhc'afoquelhay ti yiclôtc'oyaan ts'ivee pa lhavtsaat ti tulhey. Yuyey'in ts'ivee pa 

lhashi yiey pa lhcachivat'eyshi pava napu'esh vatashclôfjes, yiey pa nôyish yitsavalh 

pava lhcac'ovtes, pa yuyey pa lhnôyish yiey pa lhtavashay pa Jordán. 

5Taj ti papi c'afoquelhay caldeos pa yijôyjan'apee pa lhcaanvacle Sedequías, pa yôfis'e 

yiey pa tavashay yiey pa Jericó. Pa lhacôm'a papi lhcavos ti yivôm'e pa vacôtsôn'in. 

6Vooy papi caldeos pa t'acum'evatam pa lhcaanvacle pa yicha'jeyshi pa lhanvacleesh 

pa Babilonia, pan yiey pa Ribla, yiey pa cotsjaat Hamat. Lhech'e pa Nabucodonosor ti 

isesha'ne ti t'ajuyjulh pa Sedequías, 

7lhech'e ti tayôjijanesh ti chiyt'ovôsey lhshatjes papi lhcles ti chiyvanjiyinesh. Vooy 

pa Sedequías tayôjijanesh ti chinclanshic'oya pava lhtôsjey pa chiyôcfeesh pava 

calenas pa chiychajey pa Babilonia. 

Chiyvômjat pa vatishjanjavat 
(2 Cr 36.17-21; Jer 39.8-10; 52.12-30) 

8Pava napu'yama nalhus pa ve'lhanôjesh jive'cla ti diecinueve pava nincôpes ti 

lhcaanvacleesh pa Nabucodonosor yiey pa Babilonia, pa Nabuzaradán, lhcavo'esh pa 

lhcaanvacle pa chiyclôvalhchiyinesh papi c'afoquelhay, pa yamey pa Jerusalên 

9pa napjunsham pa vatishjanjavat, pa lhajpôyich pa lhcaanvacle shi' lhacôm'a pava 

lhajpôyjey yi'shi' pa yitsaat, chiytsôôtjateyshi pava lhajpôyjey papi 

chinvacleyansha'ne. 

10Vooy papi c'afoquelhay caldeos papin tanaôycheelh pa yaflhitch'e pa vatashclôfech 

t'afayjop pa Jerusalên. 

11Pa nijooylha pa Nabuzaradán pa yayjat'een ti yicha'jey pa Babilonia pant'ajôôj papi 

jôjjeclay mônlhashi pa yitsaat pan lhjunash shta papi apis ti yi'jop pa lhanvacleesh pa 

Babilonia shi' papi mônlhee yitô'yish pa ti yisnatesh. 

12Pa tsi'sha ti yimônlhanit'e papi t'ajôôjô papi yaash ti ts'aclaay pa jaspa yit'iyjatch'e 

pava ôtjayetacuy shi' pava yicôvjiyan'e pa joot. 

13Vooy papi caldeos yoflhitshisha'ne pava chiyisnatesh pa clesanilh yucch'e yi'ôcji pa 

vatishjanjavat: pava jpôychiyteyesh, pava chiytascuyanesh shi' lhpa uj chiyjuyjata pa 

yinôôt, pa chiychajey'in lhacôm'a pa clesanilh yucch'e pa Babilonia. 

14Pa yichaj'in ts'ivee shta pava itavos, pava joquitas pava t'ajuya ti chiyimcatesh, pava 

lhayacutshiyis shi' lhacôm'a pava t'ajuya ti chit'acumesh'in pa clesanilh yucch'e yi'ôcji 

pa vatishjanjavat. 

15Lhjunashjulh shta ti yichaaj pa c'afoquelhay lhanvacle lhacôm'a pava chiyisnatesh 

pava clesanlhiy cojiyas shi' pava climsha'ne: pa t'ajuya ti chiylhôney pa acôjqu'e pa 

lhniish shi' pava tacfeyisesh. 

16Pava chiyetônjop pava napu' jpôychiyteyesh clesanlhiy, lhpa uj t'ajuya pa yinôôt shi' 

pava lhtascuyesh pava tayôjijaneshjop pa lhcaanvacle Salomón ti chiyisnateshjop pa 

vatishjanjavat, pa nichinatsjuulhshi pa t'ajôôji pa lhcaclecli. 

17Pa ve'lhee ts'ivee pava jpôychiyteyesh pu'janayama metros pa lhavjôych'e, pa vooy 

pa chishamnee pan yie' pava clesanlhiy yucch'e pa napu' metros pa lhavôôj. Pa 

yamjop pa s'chatitajesh pa clesanilh yucch'e, shi' pava chiy'isinatesh pava lhayesh lhey 

granadas. Pava lhech napu' jpôychiteyesh lhavjôych'evatjulh. 

Pa chiyayjat'een papi lhtachifas yiey pa Judá 

18Pa lhanvacleesh papi c'afoquelhay pa t'acum'e shta pa Seraías, vatcasinôc lhanvacle, 

pa Sofonías, vatcasinô pan tanaôycheeshelh pa lhcumjayash, shi' papi pu'jana 

yiclôvalhchiyinesh pa vatishjanjavat. 

19Vooy papi yi'shi' pa yitsaat t'acum'e pa lhanvacleesh papi c'afoquelhay papi 

ve'lhanôjesh lhcavosesh pa lhcaanvacle papin yivanshi pa yitsaat, pan chiyvoyanesh 

papi c'afoquelhay shi' papi sesenta papin yi'shi' pa yitsaat. 

20-21Vooy pa Nabuzaradán yicha'jey'in lhacôm'a papi lhech pa lhanvacleesh pa 

Babilonia pan yie' pa Ribla, yiey pa cotsjaat Hamat. Lhech'e ti tayôjijanesh pa 

lhanvacleesh pa Babilonia ti chiyiclônsha'ne. Nôque lhjunash ti chiyayjatshiin pa 

lhcootsjat papi lhchifas pa Judá. 

Papi t'ajôôjô mônlhasha'ne yiclôtey'in pa Egipto 
(Jer 40.7-10; 41.1-3, 16-18) 

22Pa Nabucodonosor, lhanvacleesh pa Babilonia, yetônesh ti lhcaanvacleesh pa 

Gedalías, lhaôs pa Ahicam lhantôcshich'aesh pa Safán, jaspa chiyclôvalhchiyinesh 

papi nivacle papin mônlhee pa Judá. 

23Meelh papi lhanvaclesesh papi c'afoquelhay yiey pa Judá shi' papi lhcavos ti yitô'ya 

côque, pa t'ajuyey'in pa Mizpa ti tasinô'yelh pa Gedalías. Papi lhech pa Ismael, lhaôs 

pa Netanías; pa Johanán, lhaôs pa Carea; pa Seraías, lhaôs pa Tanhumet, tôlhey pa 

Netofa; shi' pa Jaazanías, lhaôs pa nivacle tôlhey pa Maaca. Pa tanaôycheelh ts'ivee 

papi lhcavos. 

24Vooy pa Gedalías pa yisnateshjop ti yetônjop papi lhech shi' papi lhcavos, pa 

yit'esha ti ya aj ca nanjova'yem papi c'afoquelhay caldeos, papin mônlhee pa cotsjaat 

shi' ti t'acumem'in pa lhcaanvacleesh pa Babilonia, shi' ti is ti lhech yie'jop. 

25Taj ti pa napu'yama jive'cla, vooy pa Ismael, lhaôs pa Netanías lhantôcshich'a pa 

Elisama, pan tô'lha papi t'ajôôjam pa Judá, ti yamey ti tanaôycheelhey papi 

napu'nôjesh nivacle, pa lhacôm'a ti yiclôn ts'ivee pa Gedalías shi' papi judíos shi' shta 

papi caldeos papin yielh'e pa Mizpa. 

26Pa lhechesh pa lhacôm'a papi nivacle ti nijovayjulh papi caldeos, pa netshamch'e ti 

t'ajuyey pa Egipto, lhech lhjunash papi pitesch'e shi' papi tiqu'icsha'ne ti yichc'oyaan 

papi c'afoquelhay. 

Pa Joaquín ti chivashan pa t'acuumjulh ti yinvacleyan yiey pa Babilonia 

(Jer 52.31-34) 

27Pa nalhu ti veintisiete ti doce pava jive'clas ti treinta y siete pava lhnincôpes ti 

chiyayjat'e pa Joaquín pa Judá, pa tôlhesh'e ti lhcaanvacleesh'e pa Babilonia pa 

lhcaanvacle Evil-merodac, pa lhech nôclitem pa lhcavts'aclayjayash pa Joaquín ti 

yayjat'e lhpa vatvanc'ôfajayte, 

28pa vaniisclanelh pa vatpeya'elhsha'ne pap'elh lhcaanvacles papin yieelhshi pa 

Babilonia. 

29Pa nôque lhjunash pa Joaquín pa niclanshi pava yuych'e ti vanôôcfa pa tsaccunelh 

pa lhcaanvacle pan lhavô'jesh pa lhamônlhajayash. 

30Pan t'ôplheeshch'e pa lhamônlhajayash ti chiyjutey'in pa Joaquín pa vatôc ti tô'lha 

pa lhanvacleesh pa Babilonia. 

1 Crónicas 

1 Crónicas 1 

Papi lhantôclishjesesh pa Adán 
(Gn 5.1-32) 

1Pa Adán, pa Set, pa Enós, 

2pa Cainán, pa Mahalaleel, pa Jared, 

3pa Enoc, pa Matusalên, pa Lamec, 

4pa Noê. 

Papi lhantôclishjesesh pa Noê. 
(Gn 10.1-32) 

Papi lhcles pa Noê: pa Sem, pa Cam shi' pa Jafet. 

5Papi lhcles pa Jafet: pa Gomer, pa Magog, pa Madai, pa Javán, pa Tubal, pa Mesec 

shi' pa Tiras. 

6Papi lhcles pa Gomer: pa Askenaz, pa Rifat shi' pa Togarma. 

7Papi lhcles pa Javán: pa Elisa, pa Tarsis, pa Quitim shi' pa Rodanim. 

8Papi lhcles pa Cam: pa Cus, pa Mizraim, pa Fut shi' pa Canaán. 

9Papi lhcles pa Cus: pa Seba, pa Havila, pa Sabta, pa Raama shi' pa Sabteca. Papi 

lhcles pa Raama: pa Seba shi' pa Dadán. 

10Pa Cus pa lhtata pa Nimrod, pa lhech nivacle vatjutsa'esh ti t'un'in yiey na cotsjaat. 

11Pa Mizraim lhantôclishjesesh papi ludeos, papi anameos, papi lehabitas, papi 

naftuhítas, 

12papi patruseos, papi casjuhítas shi' papi caftoritas, papin tôlhshaam papi filisteos. 

13Pa Canaán pa lhtata pa Sidón, pa vatjutsa' lhaôs, shi' pa Het. 

14Pa Canaán lhantôclishjesesh papi jebuseos, papi amorreos, papi gergeseos, 

15papi heveos, papi araceos, papi sineos, 

16papi arvadeos, papi zemareos shi' papi hamateos. 

17Papi lhcles pa Sem: pa Elam, pa Asur, pa Arfaxad, pa Lud shi' pa Aram. Papi lhcles 

pa Aram lhech pa Uz, pa Hul, pa Geter shi' pa Mas. 

18Pa Arfaxad pa lhtata pa Sala, vooy pa Sala pa lhtata pa Heber. 

19Pa Heber napu'em papi lhcles: pa vatjutsa' lhey Peleg, lhayaash pa lhech lhnalhu 

papi nivacle yiey na cotsjaat ti vanicatsônjatsham. Pa lhch'inish pa Peleg lhey Joctán. 

20Pa Joctán pa lhtataelh ts'ivee pa Almodad, pa Selef, pa Hazar-mavet, pa Jera, 

21pa Adoram, pa Uzal, pa Dicla, 

22pa Obal, pa Abimael, pa Seba, 

23pa Ofir, pa Havila shi' pa Jobab. Papuque lhacôm'a ti lhcles pa Joctán. 

Papi lhantôclishjesesh pa Sem 
(Gn 11.10-26) 

24Pa Sem, pa Arfaxad, pa Sala, 

25pa Heber, pa Peleg, pa Reu, 

26pa Serug, pa Nacor, pa Tarê 

27shi' pa Abram, pan lhey Abraham. 

Papi lhantôclishjesesh pa Ismael shi' lhpa Cetura 
(Gn 25.1-6, 12-18) 

28Papi lhcles pa Abraham: Pa Isaac shi' pa Ismael. 

29Vooy papi lhantôclishjesesh lhech: pa Nebaiot, vatjutsa' lhaôs pa Ismael, pa Cedar, 

pa Abdeel, pa Mibsam, 

30pa Misma, pa Duma, pa Massa, pa Hadad, pa Tema, 

31pa Jetur, pa Nafis shi' pa Cedema. Papuque lhcles pa Ismael. 

32Papi lhcles lhpa Cetura, lhch'acfeesh atesha pa Abraham: pa Zimram, pa Jocsán, pa 

Meán, pa Madián, pa Isbac shi' pa Súa. Papi lhcles pa Jocsán: pa Seba shi' pa Dedán. 

33papi lhcles pa Madián: Pa Efa, pa Efer, pa Hanoc, pa Abida shi' pa Elda. Papuque 

lhacôm'a ti lhnôts'ôjeyesh lhpa Cetura. 

Papi lhantôclishjesesh pa Esaú 
(Gn 36.1-43) 

34Vooy pa Abraham pa lhtata pa Isaac. Papi lhcles pa Isaac: pa Esaú shi' pa Israel. 

35Papi lhcles pa Esaú: pa Elifaz, pa Reuel, pa Jeús, pa Jaalam shi' pa Corê. 

36Papi lhcles pa Elifaz: pa Temán, pa Omar, pa Zefo, pa Gatam shi' pa Cenaz; lhpa 

Timna lhô'selh pa Amalec. 

37Papi lhcles pa Reuel: pa Nahat, pa Zera, pa Sama shi' pa Miza. 

38Papi lhcles pa Seir: pa Lotán, pa Sobal, pa Zibeón, pa Aná, pa Disón, pa Ezer shi' pa 

Disán. 

39Papi lhcles pa Lotán: pa Hori shi' pa Hemam. Lhpa Timna lhch'injô'esh pa Lotán. 

40Papi lhcles pa Sobal: pa Alván, pa Manahat, pa Ebal, pa Sefo shi' pa Onam. Papi 

lhcles pa Zibeón: pa Aja shi' pa Aná. 

41Pa Aná pa lhtata pa Disón. Papi lhcles pa Disón: pa Hemdán, pa Esbán, pa Iltrán shi' 

pa Querán. 

42Papi lhcles pa Ezer: pa Bilhán, pa Zaaván shi' pa Jaacán. Papi lhcles pa Disán: pa 

Uz shi' pa Arán. 

43Papuque lhcaanvacles ti chinvacleyan'e pa Edom ti jôjjeclayesh papi Israel lhavos ti 

amji pa lhanvacle: pa Bela, lhaôs pa Beor; pa lhavtsaat lhey Dinaba. 

44Meelh ti vaf pa Bela, pa nicôyôjesh ti lhcaanvacleesh pa Jobab, lhaôs pa Zera, pa 

lhech lhavtsat'esh pa Bosra. 

45Meelh ti vaf pa Jobab, pa nicôyôjey ti lhcaanvacleesh pa Husam, pa lhech tô'lha pa 

cotsjaat Temán. 

46Meelh ti vaf pa Husam, pa nicôyôjey ti lhcaanvacleesh pa Hadad, lhaôs pa Bedad, 

pa lhech yash'apee pa Madián ti yiey pa joot Moab; vooy pa lhavtsaat lhey Avit. 

47Meelh ti vaf pa Hadad, pa nicôyôjesh ti lhcaanvacleesh pa Samla, pa lhech 

lhavtsat'esh pa Masreca. 

48Meelh ti vaf pa Samla, pa nicôyôjesh ti lhcaanvacleesh pa Saúl, pa lhech tôlh'e' pa 

Rehobot, pa yitsaat shalheema pa tovôc. 

49Meelh ti vaf pa Saúl, pa nicôyôjesh ti lhacaanvacleesh pa Baal- hanán, pa lhech 

lhaôs pa Acbor. 

50Meelh ti vaf pa Baal-hanán, pa nicôyôjesh ti lhcaanvacleesh pa Hadad; vooy pa 

lhavtsaat lhey Pau. Vooy lhpa lhch'acfa pa Hadad lhey Mehetabel, lhpa lhech lhôse pa 

Matred lhantôclishchee pa Mezaab. 

51Meelh ti vaf pa Hadad, pa caaj papi chiyclôvalhchiyinesh yiey pa Edon: pa Timna, 

pa Alva, pa Jetet, 

52pa Aholibama, pa Ela, pa Pinón, 

53pa Cinaz, pa Temán, pa Mibzar, 

54pa Magdiel shi' pa Iram. Papuque yiclôvalh pa Edom. 

Papi lhcles pa Israel 
(Gn 35.22-26) 

1 Crónicas 2 

1Papi lhcles pa Israel lhech: pa Rubên, pa Simeón, pa Leví, pa Judá, pa Isacar, pa 

Zabulón, 

2pa Dan, pa Josê, pa Benjamín, pa Neftalí, pa Gad shi' pa Aser. 

Papi lhantôclishjesesh pa Judá 

3Papi lhcles pa Judá lhech: pa Er, pa Onán shi' pa Sela. Lhpa lhamimi papi lhech 

pu'jana lhech lhpa lhôse pa Súa, lhpa lhech cananea. Taj ti pa Er, vatjutsa'esh lhaôs pa 

Judá ojeyem pa Lhcaanvacle pa yayjatc'oya pa lhamônlhajayash. 

4Lhpa Tamar, lhash'aa pa Judá, pa napu' papi lhcleselh: pa Fares shi' pa Zera. Pa 

yamvatsham papi lhcles pa Judá pa ve'lhanôjesh. 

5Papi lhcles pa Fares lhech pa Hezrón shi' pa Hamul. 

6Papi lhcles pa Zera lhech pa Zimri, pa Etán, pa Hemán, pa Calcol shi' pa Darda, pa 

ve'lhanôjesh ti yamvatsham. 

7Pa lhaôs pa Carmi lhech pa Acar, pan namjatsham pa tavijatay pa Israel, ti nichaaj 

pava tayôjijanesh pa Dios ca chinvômjatshi lhacôm'a. 

8Pa lhaôs pa Etán lhech pa Azarías. 

9Papi lhcles pa Hezrón lhech pa Jerameel, pa Ram shi' pa Quelubai. 

10Pa Ram pa lhtata pa Aminadab, vooy pa Aminadab pa lhtata pa Naasón, 

chiyclôvalhchiyinesh papi lhantôclishjes pa Judá. 

11Pa Naasón pa lhtata pa Salma, vooy pa Salma pa lhtata pa Booz, 

12pa Booz pa lhtata pa Obed, pa Obed pa lhtata pa Isaí, 

13pa Isaí pa lhtata pa Eliab, pa vatjutsa'lhaôs; pa Abinadab, pa napu'eyshi; pa Simera, 

pa pu'jana'eyshi; 

14pa Natanael, pa yichatjulheyshi; pa Radai, pa ve'lhanôjesh; 

15pa Ozem, pa ve'lhayameyshi, shi' pa David, pa napuyameyshi. 

16Papi lhch'injavot papi lhech lhpa Sarvia shi' lhpa Abigail. Papi lhcles lhpa Sarvia pa 

pu'jana: pa Abisai, pa Joab shi' pa Asael. 

17Lhpa Abigail pa ve'lha pa lhaôs, Amasa, lhtataesh pa Jeter pa lhech ismaelita. 

18Pa Caleb, lhaôs pa Hezrón, tactsôyeelh lhpa lhch'acfa Azuba, pa caaj pa lhaôs: lhey 

Jeriot. Vooy pap'elh lhcles lhech pa Jezer, pa Sobab shi' pa Ardón. 

19Meelh ti vaf lhpa Azuba, vooy pa Caleb lhjaya'esh lhpa Efrata, pa ve'lha pa lhô'selh: 

Hur. 

20Pa Ur pa lhtata pa Uri, vooy pa Uri pa lhtata pa Bezaleel. 

21Meelh pa Hezrón ti sesenta pava lhnincôpes pa lhjaya'esh lhpa lhôse pa Maquir, pa 

lhech lhtata pa Galaad, pa caaj pa v'elha lhô'selh: Segub. 

22Pa Segub pa lhtata pa Jair, pan caajem pava veintitrês lhavtsates yiey pa cotsjaat 

Galaad. 

23Taj ti pa Gesur shi' pa Aram nijôôcshey pava t'ichavtes pa Jair, shi' shta pa Kenat 

shi' pava lhavtsates; pa yamvatsham sesenta pava yitsates. Lhacôm'a papuque ti 

lhantôclishjesesh pa Maquir, lhtata pa Galaad. 

24Nôjeshch'e ti vaf pa Hezrón, vooy pa Caleb lhjaya'esh lhpa Efrata, lhch'acfalhtapee 

pa lhtata Hezrón, pa caaj pa ve'lha lhôselh, Asur, pa lhech pa lhtata pa Tecoa. 

25Papi lhcles pa Jerameel, c'utsa'jesh lhaôs pa Hersón, lhech pa Ram, c'utsa'jesh lhaôs, 

pa Buna, pa Orên, pa Ozem shi' pa Ahías. 

26Pa Jerameelh caaj lhap'elh lhch'afa, lhey Atara, lhpa lhech lhamimi pa Onam. 

27Papi lhcles pa Ram, c'utsa'jesh lhaôs pa Jerameel, lhech pa Maaz, pa Jamín shi' pa 

Equer. 

28Papi lhcles pa Onam lhech pa Samai shi' pa Jada. Papi lhcles pa Samai lhech pa 

Nadab shi' pa Abisur. 

29Lhpa lhch'acfa pa Abisur lhey Abihail lhpa lhech lhamimi pa Abdaán shi' pa Molid. 

30Papi lhcles pa Nadab lhech pa Seled shi' pa Apaim. Pa Seled ti vaf pa ampapu 

lhclesa. 

31Pa Apaim pa lhech pa lhtata pa Isi. Pa Isi pa lhech lhtata pa Sesán. Pa Sesán pa 

lhtata pa Ahlai. 

32Papi lhcles pa Jada, lhch'inish pa Samai, lhech pa Jeter shi' pa Jonatán. Pa Jeter ti 

vaf pa ampapu lhclesa. 

33Papi lhcles pa Jonatán lhech pa Pelet shi' pa Zaza. Papuque lhantôclishjesesh pa 

Jerameel. 

34Pa Sesán ampapu lhclesa yitsjôy, pa tsi'sha papi ôcjeclôy lhcles. Taj ti caajem pa 

ve'lha yicumjat'in Egipto lhavo' lhey Jarha 

35pa lhech yijutem ti lhjaya'esh lhpa ve'lha lhôse, caaj pa lhô'selh: Atai. 

36Pa Atai pa lhtata pa Natán, pa Natán pa lhtata pa Zabad, 

37pa Zabad pa lhtata pa Eflal, pa Eflal pa lhtata pa Obed, 

38pa Obed pa lhtata pa Jehú, pa Jehú pa lhtata pa Azarías, 

39pa Azarías pa lhtata pa Heles, pa Heles pa lhtata pa Elasa. 

40Pa Elasa pa lhtata pa Sismai, pa Sismai pa lhtata pa Salum, 

41Pa Salum pa lhtata pa Jecamías, pa Jecamías pa lhtata pa Elisama. 

42Papi lhcles pa Caleb, lhch'inish pa Jerameel, lhech pa Mesa, pa c'utsa'jesh, pa lhech 

pa lhtata pa Zif, shi' pa Maresa, pa napu'eyshi, pa lhech pa lhtata Hebrón. 

43Papi lhcles pa Hebrón lhech pa Corê, pa Tapúa, pa Requem shi' pa Sema. 

44Pa Sema pa lhtata pa Raham, pa lhech pa lhtata pa Jorcoam; vooy pa Requem pa 

lhtata pa Samai. 

45Pa Simai pan lhaôs pa Maón, pa lhech pa lhtata pa Bet-sur. 

46Lhpa Efa, lhch'acfaesh atesha pa Caleb, lhpa lhech lhamimi pa Harán, pa Mosa shi' 

pa Gazez. Pa Harán pa lhtata pa Gazez. 

47Papi lhcles pa Jahdai lhech pa Regem, pa Jotam, pa Gesán, pa Petet, pa Efa shi' pa 

Saaf. 

48Lhpa Maaca, lhch'acfeesh atesha pa Caleb, lhpa lhech lhamimi pa Seber shi' pa 

Tirhana. 

49Lhamimi shta pa Saaf, pa lhtata pa Madmana, shi' pa Seva, pa lhtata pa Macbena 

shi' pa Gibea. Pa Caleb caaj shta lhpa ve'lha lhôse, lhey Acsa. 

50Papuque lhantôclishjes pa Caleb. Papi lhcles pa Hur, vatjutsa' lhaôs pa Efrata, lhech 

pa Sobal, pa lhtata pa Quiriat-jearim; 

51pa Salma, pa lhtata pa Belên; shi' pa Haref pa lhtata pa Bet-gader. 

52Papi lhcles pa Sobal, pa lhtata pa Quiriat-jearim, lhech pa Reaía, pa t'iya'esh papi 

manahetitas 

53shi' papi lhpôc'ôcsham pa Quiriat-jearim: papi itritas, papi futitas, papi sumatitas shi' 

papi misraítas, papin tôlhshaam papi zoratitas shi' papi estaolitas. 

54Papi lhcles pa Salma lhech pa Belên, papi netofatitas, pa Atrot-bet- joab, peelh 

t'iya'esh papi manahetitas, papi zoraitas, 

55shi' pa lhpôc'ôcsham papi soferitas papin yie' pa Jabes, lhech papi tirateos, papi 

simeateos shi' papi sucateos. Papuque papi quenitas papi lhantôclishjesesh pa Hamat, 

pa lhtata pa Bet-recab. 

Papi lhcles pa David 
(2 S 3.2-5; 5.13-16; 1 Cr 14.3-7) 

1 Crónicas 3 

1Papi lhcles pa David ti nivat'as'e pa Hebrón lhech: pa c'utsa'jesh lhaôs, pa Amnón, 

lhô'selh lhpa Ahinoam, tôlh'e' pa Jezreel; pa napu'eyshi, pa Daniel, lhô'selh lhpa 

Abigail, tôlh'e' lhpa Carmel; 

2pa pu'jana'eyshi pa Absalón, lhô'selh lhpa Maaca, lhôse pa Talmai, lhanvacle pa 

Gesur; pa yichajulheyshi pa Adonías, lhô'selh lhpa Haguit; 

3pa ve'lhanôjesh, pa Sefatías lhô'selh lhpa Abital; pa ve'lhayameyshi, pa Itream, 

lhô'selh lhpa Egla, lhap'elh lhch'acfa pa David. 

4Papuque lhcles pa David ti nivat'as'een pa Hebrón, pan yie' ti lhcaanvacleesh ti 

yicheshch'e pava napu'yama nincôpes shi' pava ve'lhayama jive'clas. Pa nijooylhach'e 

ti lhcaanvacleesh ti yicheshch'e pava treinta y tres nincôpes yiey pa Jerusalên, 

5yiey pan nivat'as'een pap'elh yichatjulh lhcles: pa Simea, pa Sobab, pa Natán shi' pa 

Salomón, lhacôm'a papi lhech ti lhcleselh lhpa Betsabê, lhôse pa Amiel. 

6Caaj shta pap'elh yichatjulhyama lhcles: pa Ibhar, pa Elisama, pa Elifelet, 

7pa Noga, pa Nefeg, pa Jafía, 

8pa Elisama, pa Eliad shi' pa Elifelet. 

9Papuque lhacôm'a ti lhcles pa David, pa nichinatsjulhesh papi lhcleselh papi 

lhjayasesh atesha. Vooy lhpa Tamar pa lhch'injô ts'ivee. 

Papi lhantôclishjesesh pa Salomón 

10-14Papi lhantôclishjesesh pa Salomón papin chiyvoyjatshamsha'ne lhech pa 

Roboam, pa Abías, pa Asa, pa Josafat, pa Joram, pa Ocozías, pa Joás, pa Amasías, pa 

Azarías, pa Jotam, pa Acaz, pa Ezequías, pa Manasês, pa Amón shi' pa Josías. 

15Papi lhcles pa Josías lhech: pa c'utsa'jesh pa Johanán; pa napu'eyshi pa Joacim; pa 

pu'jana'eyshi, pa Sedequías; shi' pa yichatjulheyshi, pa Salum. 

16Papi lhcles pa Joacim lhech pa Jeconías shi' pa Sedequías. 

17Papi lhantôclishjesesh pa Jeconías, ti chiyayjat'e, papi lhech pa Selatiel, pan 

c'utsa'jesh lhaôs, 

18shi' pa Malquiram, pa Pedaías, pa Senazar, pa Jecamías, pa Hosama shi' pa 

Nedabías. 

19Papi lhcles pa Pedaías lhech pa Zorobabel shi' pa Simei. Papi lhcles pa Zorobabel 

lhech pa Mesulam shi' pa Hananías, shi' lhpa Selomit, lhch'injô papi lhech, 

20shi' pap'elh ve'lhanôjesh lhcles: Pa Hasuba, pa Ohel, pa Berequías, pa Hasadías shi' 

pa Husad-hesed. 

21Papi lhcles pa Hananías lhech pa Pelatías shi' pa Jesaías. Papi lhantôclishjesesh pa 

Jesaías lhech pa Refaías, pa Armán, pa Abdías shi' pa Secanías. 

22Papi lhcles pa Secanías lhech pa Semaías, pa Hatus, pa Igal, pa Barías, pa Nearías 

shi' pa Safat: pa ve'lhayama ti yamvatsham. 

23Papi lhcles pa Nearías papi lhech pu'jana: pa Elioenai, pa Ezequías shi' pa Azricam. 

24Papi lhcles pa Elioenai papi lhech napu'yama: pa Hadovías, pa Eliasib, pa Pelaías, 

pa Acub, pa Johasnán, pa Dalaías shi' pa Anani. 

1 Crónicas 4 

Papi lhantôclishjesesh pa Judá 

1Papi lhcles pa Judá lhech pa Fares, pa Hezrón, pa Carmi, pa Hur shi' pa Sobal. 

2Pa Reaía, lhaôs pa Sobal, pa lhtata pa Jahat, pa Jahat pa lhtata pa Ahumai shi' pa 

Lahad. Papuque lhpôc'ôcsham papi zoratitas. 

3-4Papi lhcles pa Hur lhech pa Etam, pa Jezreel, pa Isma, pa Idbas, pa Peniel pa lhtata 

pa Gedor, shi' pa Ezer, pa lhtata pa Husa. Papuque caaj lhpa lhch'injô lhey Haze-

lelponi. Papuque lhcles pa Hur, pa c'utsa'jesh lhaôs pa Efrata, lhact'ech'esh pa Belên. 

5Pa Asur, pa lhtata pa Tecoa, napu'e papi lhjayas: lhpa Ela shi' lhpa Naara. 

6Lhpa Naara lhpa lhamimi pa Ahuzam, pa Hefer, pa Temeni shi' pa Ahastari. Papuque 

lhcles lhpa Naara. 

7Papi lhcles lhpa Hela lhech pa Zeret, pa Jezoar shi' pa Etnaán. 

8Pa Cos pa lhtata pa Anub shi' pa Zobeba shi' pan lhpôc'ôcsham papi lhacchevot pa 

Aharhel, lhaôs pa Harum. 

9Pa Jabes ya'sheshc'oya ti is papi lhch'injavot, vooy lhpa lhamimi pa yetônesh pa 

Jabes, lhayaash ti yit'esh: “Yijô' ti aôytejyam ti tsicavat'ajesh.” 

10Pa Jabes ti t'a'lhey pa lh'Dios pa Israel, ti yit'esh: “Jatants'aclan'a ca astisesh pa is 

shi' pa yaash cotsjaat ca ats'efenesh shi' ca asshanatesh pava niysisa, pa jaspa ya aj ca 

nasclôyit.” Vooy pa Dios yuesha pan t'aalhshey. 

11Pa Quelub, lhch'inish pa Súa, pa lhtata pa Mehír; pa Mehír pa lhtata pa Estón; 

12Pa Estón pa lhtata pa Bet-rafa, pa Paseah shi' pa Tahína, pan yijôtjat pa yitsaat 

Nahas. Papuque tsitenas'e pa Reca. 

13Papi lhcles pa Cenaz lhech pa Otoniel shi' pa Seraías. Papi lhcles pa Otoniel lhech 

pa Hatat 

14shi' pa Meonotai, pa lhtata pa Ofra. Pa Seraías pa lhtata pa Joab, lhact'ech'esh papi 

tsitenas'e pa tavashay Carisim, papin lhcumjat'esh ti yitô'yish pa ti yisnatesh. 

15Papi lhcles pa Caleb, lhaôs pa Jefone lhech pa Iru, pa Ela shi' pa Naam. Pa Ela pa 

lhtata pa Cenaz. 

16Papi lhcles pa Jahaleel lhech pa Zif, pa Zifa, pa Tirías shi' pa Asareel. 

17-18Papi lhcles pa Esdras lhech pa Jeter, pa Mered, pa Efer shi' pa Jalón. Pa Mered 

lhch'acfeesh lhpa Bitia, lhôse pa faraón, vooy papi lhcles lhech pa María, pa Samai 

shi' pa Isba, pa lhtata pa Estemoa. Pa Mered caaj shta lhpa ve'lha lhch'acfa tô'lha pa 

tc'a'sham pa Judá, lhpa lhamimi pa Jered, pa lhtata pa Gedor, pa Heber, pa lhtata pa 

Soco, shi' pa Jecutiel, pa lhtata pa Zanoa. 

19Papi lhcles lhpa lhch'acfa pa Hodías, lhch'injô pa Naham, pa lhtata pa Keila, lhech 

pa Dalia pa lhech garmita shi' pa Estemoa pa lhech maacateo. 

20Papi lhcles pa Simón lhech pa Amnón, pa Rina, pa Ben-hanán shi' pa Tilón. Papi 

lhcles pa Isi lhech pa Zohet shi' pa Ben-zohet. 

21Papi lhantôclishjesesh pa Sela, lhaôs pa Judá, lhech pa Er, pa lhtata pa Leca, pa 

Laada, pa lhtata pa Maresa, papi lhpôc'ôcsham ti t'acum'e pava fetayanlhiy yiey pa 

Bet-asbea, 

22pa Joacim, papi tsitenas pa Cozeba, pa Joás shi' pa Saraf, papi lhjayasesh papi 

ôcjeclôy moabitachey pa vepecley'in pa Belên, pan t'ônash lhapesh ti lhjunashch'e. 

23papuque tnôjquey lhavosesh; yiey ts'ivee pa Netaim shi' pa Gedera, ti t'acu'mem'in 

pa lhanvacle. 

Papi lhantôclishjesesh pa Simeón 

24Papi lhcles pa Simeón lhey pa Nemuel, pa Jamín, pa Jarib, pa Zera shi' pa Saúl. 

25Vooy pa Saúl pa lhtata pa Salum; pa Salum pa lhtata pa Mibsam, pa Mibsam pa 

lhtata pa Misma. 

26Pa Misma pa lhtata pa Hamuel; pôque lhaôs pa Zacur, pôque lhaôs pa Simei. 

27Pa Simei diecisêis papi lhcles yitsjôy shi' papi ve'lhayama lhcles ôcjeclôy; taj ti papi 

lhch'injavot naacloja papi lhcles, pa vooy pa lhpôc'ôcsham pa ninaash yiey pan 

lhjunash ti yaash papi lhantôclishjesesh pa Judá. 

28Pa yiey ts'ivee pa Beerseba, pa Molada, pa Hazar-sual, 

29pa Bilha, pa Ezem, pa Tolad, 

30pa Betuel, pa Horma, pa Siclag, 

31pa Bet-marcabot, pa Hazar-susim, pa Bet-birai shi' pa Saaraim. Pavôque lhavtsates 

yamja pa lhanvacleyash pa David. 

32Caaj shta ve'lhanôjesh lhavtsates lhcles: pa Etam, pa Aín, pa Rimón, pa Toquên shi' 

pa Asán, 

33lhacôm'a pava yitsates lhcles ti nashch'e lhavôôj pava us yitsates pa yamja pa 

Baalat. Pavôque ti yie' ts'ivee shi' ti chiyi'sesh'e pat'ajôôjamsha'ne. 

34Pa Mesobab, pa Jamlec, pa Josías, lhaôs pa Amasías, 

35Pa Joel, pa Jehú, pan lhaôs pa Josibías, pa lhech lhaôs pa Seraías, pa lhôsesh vitsha 

pa Asiel; 

36pa Elioenay, pa Jaacoba, pa Jesohaía, pa Asaías, pa Adiel, pa Jesimiel, pa Benaía, 

37pa Ziza, pan lhô'sesh pa Sifi, pa lhech lhaôs pa Alón, pa lhech lhaôs pa Jedaías, pa 

lhech lhaôs pa Simri, pa lhech lhaôs pa Semaías. 

38Papuque chiyetônch'e lhanvaclesesh pa lhpôc'ôcshamsha'ne. Vooy 

pat'ajôôjamsha'ne tanapshin'een yamey ti yaash pa t'ajôôj, 

39yamey ti voomeysha'ne papi tashinshtas lhavos pa yitjataj pava lhclôy yiey pa 

chiyuy'een pa Gerar, lhum'ôcjinuchulh pa tavashay, 

40pa lhech yivan'e ts'ivee pa is yitjataj ujey shi' ti c'atsajey, pa cotsjaat ti canooj ts'ivee. 

Lhech yie'in lhapesh papi lhantôclishjesesh pa Cam, 

41taj ti pan t'aplhuqu'e' pa lhcaanvacleesh pa Ezequías yiey pa Judá, ti namey'in ti 

chiyit'eshe'ma ti chitifch'een jayu yajatesh, pa chiyu'ja pava vat'ichavtesesh shi' pava 

yi'ôcji ts'ivee ti lhech mônlhee, lhayaash ti caaj pa yitjataj t'ajuya pava lhclôy. 

42Jô'tajesh papi quinientos nivacle, papi lhech lhantôclishjesesh pa Simeón, ti 

yichey'in pava uticuy Seir lhanvacleseshjop ts'ivee pa Pelatías, pa Nearías, pa Refaías 

shi' pa Uziel, lhcles pa Isi, 

43pa yivômjatsha'na papi mônlhatajsha'ne amalecitas. Lhech tôlhesh'e ti yie' ts'ivee 

yamjey nôqueeshch'e. 

1 Crónicas 5 

Papi lhantôclishjesesh pa Rubên 

1-3Papi lhcles pa Ruben, pa c'utsa'jesh lhaôs pa Israel, lhech pa Hanoc, pa Falú, pa 

Hezrón shi' pa Carmi. Pa Rubên pa lhech yijô' ti c'utsa'jesh lhaôs, taj ti chiyônjat'e 

pava t'ajuya pa vataôs c'utsa'jesh, tôlh'ejop ti niysa' pa lhfanisheshc'oya lhpa lhch'acfa 

pa lhtata, vooy pava lhech chiytsôôtjatajesh pa chiyjuteem papi lhcles pa Josê, peelh 

lhaôs pa Israel. Lha'mataj ti tavayc'oya pa Judá ti yashc'oya pap'elh lhch'injavot, vooy 

pa lhech ti tôlhshaam pa ve'lha chinvacleyan; taj ti pava chiytsôôtjatesh pa c'utsa'jesh 

vataôs pa lhechesh pa Josê. 

4-6Papi lhantôclishjesesh pa Joel, lhech pa Semaías, pa Gog, pa Simei, pa Micaía, pa 

Reaía, pa Baal, pa Beera, lhanvacleesh papi rubenitas, pan chiychaaj ti lhancumet'esh 

yiey pa Tiglat-pileser, pa lhanvacle pa Asiria. 

7Papi lhch'injavot pa Beerea, yiey pa lhjunash ti chiyisclanch'e papi lhpôc'ôcsham ti 

chiyi'sesh'e, lhech pa Jeiel, pan chiyashjatesh, pa Zacarías 

8shi' pa Bela, lhaôs pa Asaz, lhantôcshich'a pa Sema, pa lhech lhaôs pa Joel. Pa Bela 

yie' pa Aroer, vooy pa lhcootsjat nash'e pa Nebo pa yamey pa Baal-meón. 

9Pa nashey lhum'ôcjinucjulh pa yamey pa lhtacoyish pa am'e pa'na ti nash'e yiey pa 

tovôc Éufrates, lhayaash ti tanapshin'een pava lhclôy yiey pa cotsjaat Galaad. 

10Pan t'ôplheeshch'e pa lhanvacleyash pa Saúl, papi rubenitas ti vatclôneelhsha'ne 

papi agarenos, taj ti yash'apee ts'ivee pa tavtsatey'e yiey pa lhum'ôcjinucjulh pa 

cotsjaat Galaad. 

Papi lhantôclishjesesh pa Gad 

11Papi lhantôclishjesesh pa Gad papin yiey t'ajuyish papi rubenitas, yiey pa cotsjaat 

Basán, pa yamey pa yitsaat Salca, papi lhech: 

12pa Joel, pan chiyashjat, pa nijooylhach'e pa lhech pa Safán, pa nijooylhach'e pa 

Jaanai, pa nijooylhach'e shta pa Safat. 

13Papi lhevelhavot ti chiyisclanch'e pat'ajôôjamsha'ne, lhech pa Micael, pa Mesulam, 

pa Seba, pa Jorai, pa Jacán, pa Zía shi' pa Heber, napu'yama ti yamvatsham. 

14Papuque lhcles pa Abihail, pan lhô'sesh pa Huri, pa lhech lhaôs pa Jaroa, pa lhech 

lhaôs pa Galaad, pa lhech lhaôs pa Micael, pa lhech lhaôs pa Jesisai, pa lhech lhaôs pa 

Jahdo, pa lhech lhaôs pa Buz. 

15Pa Ahí, lha'ôs pa Abdiel pa lhantôcshich'a pa Guni, pa lhech lhanvacleesh papi 

t'ajôôjamsha'ne. 

16Lhacôm'a papi lhech ti yie' ts'ivee pa Galaad, yiey pa Basán shi' pava yitsôt'ajesh 

yitsates lhcles, yiey shta pava tavashayis yi'shi' pa Sarón, pa yamey pava yôj'e' ts'ivee. 

17Lhacôm'a papi lhech ti chiyi'sesh'e pa t'ajuya pa vatjôôjam pan t'aplhuqu'e pa Jotam, 

lhanvacle pa Judá, shi' pa Jeroboam, lhanvacle pa Israel. 

Pava chiychayeshch'e papi napu' tc'acsham shi' pa pacham 

18Papi lhantôclishjesesh pa Rubên shi' pa Gad, nôquee pa pacham tc'a'sham pa 

Manasês, papi lhech c'afoquelhay yifiiysha'ne, lhavatclônjavosesh pava chama, pava 

clesatas shi' pava lhclutshes yeclôy, pa yaash ti yifayjanesh pa vatvatclônjayash. Papi 

lhech cuarenta y cuatro mil setecientos sesenta nivacle yijpô'yesh pa lhavatclônjayash. 

19Ti vatclôneelhsha'neen papi agarenos, shi' ti t'ajuyjulh pa Jetur, pa Nafis shi' pa 

Nodab; 

20taj ti pa Dios yefenesh'in, papi agarenos shi' papi lhtsavot'esh ti yashjat'apeeen, 

lhayaash ti vatclônsha'neen pa t'a'lhajop'in ts'ivee pa Dios ca nefenesh. Pa Dios pa 

yefenesh'in, lhayaash ti yicafiyanjop. 

21Pa nijooylhach'e ti yichaj'in ts'ivee pava lhclôy papi nilhc'utsfasa, pava lhech 

cincuenta mil camellos, doscientas cincuenta mil pava tashinshtas shi' pava dos mil 

cuvôyutas. Pa caaj shta papi cien mil chiyôcfa'sha'ne. 

22Acloj papi nilhc'utsfasa vafsha'ne, lhayaash pa vatvatclônjayash ti tôlha'jop pa Dios. 

Pa lhech mônlhee'in ts'ivee pa yamjey pa t'aplhu' ti chiysaas ts'ivee. 

23Papi lhantôclishjesesh pa pacham tc'a'sham pa Manasês yie'in pa cotsjaat ti tôlh'e pa 

Basán pa yamey pa Baal-hermón, pa Senir shi' lhpa utiyuc Hermón, lhayaash papi 

lhech acloj. 

24Papi lhanvaclesesh papi t'ajôôjamsha'ne lhech pa Efer, pa Isi, pa Eliel, pa Azriel, pa 

Jeremías, pa Hodavías shi' pa Jahdiel, lhacôm'a papi lhech c'afoquelhay yifiiysha'ne, 

papi lhech nivacle tanôclôjquyesh shi' ti lhanvaclesesh pat'ajôôjamsha'ne. 

25Taj ti pa nicôvfayu'a ts'ivee pa lh'Dios papi lhacchevot, pa ninvooyshemch'e pa 

yôclôj pava lh'dioseclesh papi lhtachifas papin yivômjat pa Dios shi' ti yayjat'e ts'ivee 

t'ajuyish. 

26Côque tôlhshaamjop pa lh'Dios pa Israel ti yifaycuta pa Pul, lhanvacle pa Asiria, pa 

lheyesh shta Tiglat-pileser, pan yisaas papi rubenitas, papi gaditas shi' pa pacham 

tc'a'sham pa Manasês; pa yicha'jey'in pa Halah, pa Habor, pa Hara yiey shta pa tovôc 

Gozán, pan yie' ts'ivee ti yamjey nôqueeshch'e. 

1 Crónicas 6 

Pa chiyi'sesh'e papi vatcasinôclesh lhcles pa Leví 

1Papi lhcles pa Leví lhech pa Gersón, pa Coat shi' pa Merari. 

2Papi lhcles pa Coat lhech pa Amram, pa Izhar, pa Hebrón shi' pa Uziel. 

3Papi lhcles pa Amram lhech pa Aarón, pa Moisês shi' lhpa María. Papi lhcles pa 

Aarón lhech pa Nadab, pa Abiú, pa Eleazar shi' pa Itamar. 

4Pa Eleazar pa lhtata pa Finees, pa Finees pa lhtata pa Abisúa, 

5pa Abisúa pa lhtata pa Buqui, pa Buqui pa lhtata pa Uzi, 

6pa Uzi pa lhtata pa Zeraías, pa Zeraías pa lhtata pa Miraiot, 

7pa Miraiot pa lhtata pa Amarías, pa Amarías pa lhtata pa Ahitob, 

8pa Ahitob pa lhtata pa Sadoc, pa Sadoc pa lhtata pa Ahimaas, 

9pa Ahimaas pa lhtata pa Azarías, pa Azarías pa lhtata pa Johanán, 

10pa Johanán pa lhtata pa Azarías, pa lhech vatcasinô'eshjop pa vatishjanjavat pan 

yisnatesh pa Salomón yiey pa Jerusalên. 

11Pa Azarías pa lhtata pa Amarías, pa Amarías pa lhtata pa Ahitob, 

12pa Ahitob pa lhtata pa Sadoc, pa Sadoc pa lhtata pa Salum, 

13pa Salum pa lhtata pa Hilcías, pa Hilcías pa lhtata pa Azarías, 

14pa Azarías pa lhtata pa Seraías shi' pa Seraías pa lhtata pa Josadac. 

15Pa Josadac pan chiysaas ti yisaschiyinesh pa Lhcaanvacle pa Nabucodonosor ti 

yicha'jey pa Judá shi' pa Jerusalên. 

Papi lhantôclishjesesh pa Leví 

16Papi lhcles pa Leví lhech pa Gersón, pa Coat shi' pa Merari. 

17Papi lhcles pa Gersón lhech pa Libni shi' pa Simei. 

18Papi lhcles pa Coat lhech pa Amram, pa Izhar, pa Hebrón shi' pa Uziel. 

19Papi lhcles pa Merari lhech pa Mahli shi' pa Musi. Papuque lhclesesh pa Leví. 

20-21Papi lhantôclishjesesh pa Gersón, ti yitsôt'ajshi, lhech pa Libni, pa Jahat, pa 

Zima, pa Joa, pa Ido, pa Zara shi' pa Jeatrai. 

22-24Papi lhantôclishjesesh pa Coat, ti yitsôt'ajshi, lhech pa Aminadab, pa Corê, pa 

Asir, pa Elcana, pa Ebiasaf, pa Asir, pa Tahat, pa Uriel, pa Uzías shi' pa Saúl. 

25-27Papi lhcles pa Elcana lhech pa Amasai shi' pa Ahimot, shi' papi lhantôclishjesesh 

pa Ahimot, ti yitsôt'ajshi, lhech pa Elcana, pa Zofai, pa Nahat, pa Eliab, pa Joroham 

shi' pa Elcana. 

28Papi lhcles pa Samuel lhech pa Vasni, pa vatjutsa' lhaôs, shi' pa Abías. 

29-30Papi lhantôclishjesesh pa Merari, ti yitsôt'ajshi, lhech pa Mahli, pa Libni, pa 

Simei, pa Uza, pa Simea, pa Haguía shi' pa Asaías. 

Papi lhavishjanjasjop pa vatishjanjavat yetôneyshisha'ne pa David 

31Papuque lhavishjanjasem pa David ti yetôneyshisha'ne pa jaspa yiclôquiem pava 

lhclôy yiey pa lhishjanjavat pa Lhcaanvacle ti yieshjop pan yie' pa vatcaqueclitôshi 

yeclônilh. 

32Papi lhech tishjanch'e yie' t'ajuyish pa Tsha'nuvo'esh ti chivatvanelh'e pa Dios, pa 

yamjey pa yisnatesh pa Salomón pa lhishjanjavat pa Lhcaanvacle yiey pa Jerusalên, 

pa nijooylhach'e ti t'acum'een pa lhcumjayash yiey pan yifayjanesh ts'ivee. 

33Papin lhech yielh'een papi lhcles lhech: papi lhantôclishjesesh pa Coat, pa 

lhavishjanaj Hemán, lhaôs pa Joel, pa lhaôs pa Samuel, 

34pa lhaôs pa Elcana, pa lhaôs pa Jeroham, pa lhaôs pa Eliel, pa lhaôs pa Toa, 

35pa lhaôs pa Zuf, pa lhaôs pa Elcana, pa lhaôs pa Mahat, pa lhaôs pa Amasai, 

36pa lhaôs pa Elcana, pa lhaôs pa Joel, pa lhaôs pa Azarías, pa lhaôs pa Sofonías, 

37pa lhaôs pa Tahat, pa lhaôs pa Asir, pa lhaôs pa Abiasaf, pa lhaôs pa Corê, 

38pa lhaôs pa Izhar, pa lhaôs pa Coat, pa lhaôs pa Leví, pa lhaôs pa Israel. 

39Vooy pa lhfayishey pa Hemán pa lhech yivayjatshijop pa lhavelh Asaf, pa lhaôs pa 

Berequías, pa lhaôs pa Simea, 

40pa lhaôs pa Micael, pa lhaôs pa Baasías, pa lhaôs pa Malquías, 

41pa lhaôs pa Etni, pa lhaôs pa Zera, pa lhaôs pa Adaía, 

42pa lhaôs pa Etán, pa lhaôs pa Zima, pa lhaôs pa Simei, 

43pa lhaôs pa Jahat, pa lhaôs pa Gersón, pa lhaôs pa Leví. 

44Vooy pa lhch'amiyishey pa Hemán pa lhech yivayjatshijop pa lhavelh papi 

lhantôclisjesesh pa Merari: pa Etán, pa lhaôs pa Quisi, pa lhaôs pa Abdi, pa lhaôs pa 

Maluc, 

45pa lhaôs pa Hasabías, pa lhaôs pa Amasías, pa lhaôs pa Hilcías, 

46pa lhaôs pa Amsi, pa lhaôs pa Bani, pa lhaôs pa Semer, 

47pa lhaôs pa Mahli, pa lhaôs pa Musi, pa lhaôs pa Merari, pa lhaôs pa Leví. 

48Vooy pap'elh lhavelhavot lhantôclishjesesh pa Leví pa mônlheesh ti yiclôvalh pa 

vatcumjayash'e pa lhishjanjavat pa Dios. 

49Pa Aarón shi' papi lhantôclishjesesh papi lhech yilhônsham'in pava vatcufayjates 

yiey pa itôvat'esh shi' pa itôvat'esh ti chiytseclô'lha pa acôjqu'e pa lhniish. Pa 

t'acum'een shta lhacôm'a pa vatcumjayash'e pa Is'ôcji Lhtôvash shi' ti 

chiyvômjatemch'e pava lhsasch'e papi Israel lhavos, ti yijôneshch'e lhacôm'a ti 

yiyôjiesha pa Moisês, lhcavo pa Dios. 

Papi lhantôclishjesesh pa Aarón 

50-53Papi lhantôclishjesesh pa Aarón, ti yitsôt'ajshi, lhech pa Eleazar, pa Finees, pa 

Abisúa, pa Buqui, pa Uzi, pa Zeraías, pa Meraiot, pa Amarías, pa Ahitob, pa Sadoc 

shi' pa Ahimaas. 

Pava lhavtsates papi levitas 
(Jos 21.1-42) 

54Pavôque ti chiyan'e ts'ivee shi' pava yôj'e' ts'ivee pava lhcootsjatisesh ti 

lhantôclishjesesh pa Aarón. Vooy papi lhpôc'ôcsham papi coatitas, pa yueshjop ts'ivee 

55pa Hebrón, yiey pa cotsjaat Judá, shi' pava usey tavashayis. 

56Vooy pa Caleb lhaôs pa Jefone pa chiyjuteem pa joot yiey pa yitsaat shi' pava 

yitsates lhcles. 

57Vooy papi lhantôclishjesesh pa Aarón chiyjuteem pa Hebrón, pa yitsaat chit'afiyshi, 

nôquee shta pava yitsates lhcles yiey pa Libna, pa Jatir, pa Estemoa, 

58-59pa Hilên, pa Debir, pa Asán shi' pa Bet-semes, lhacôm'a pava lhech nôquee pava 

usey tavashayis. 

60Pa chiyjuteem shta pava yitsates yi'shi' pa tc'a'sham pa Benjamín, lhech pa Geba, pa 

Alemet shi' pa Anatot, lhacôm'a pava lhech shi' pava usey tavashayis. Nôque lhjunash 

pava yitsates ti chiyjuteem pa lhpôc'ôcsham pa Aarón pa trece pava lhech. 

61Vooy pap'elh lhpôc'ôcsham pa Coat pa yueshjop ts'ivee pava napu'nôjesh yitsates 

tô'lha pa pacham tc'a'sham pa Manasês, 

62shi' papi lhantôclishjesesh pa Gersón, yiey pan t'ajôôjam pa lhpôc'ôcsham, pa 

chiyjuteem pava trece yitsates tô'lha papi tc'acsham pa Isacar, pa Aser shi' pa Neftalí, 

nôquee pa tc'a'sham pa Manasês ti yiey pa Basán. 

63Vooy papi lhantôclishjesesh pa Merari, yiey pan t'ajôôj pa lhpôc'ôcsham pa 

yu'eshjop pava doce yitsates tô'lha papi tc'acsham pa Rubên, pa Gad shi' pa Zabulón. 

64Papi Israel lhavos ti yijutem pava yitsates nôquee pava tavashayiis papi 

lhantôclishjesesh pa Leví. 

65Papi tc'acsham pa Judá, pa Simeón shi' pa Benjamín pa yijutem pava yitsates ti apis 

ti chiyetônjop ti yu'eshjop ts'ivee. 

66Vooy papi t'ajôôj jô lhpôc'ôcsham coatitas pa yu'eshjop ts'ivee pava yitsates tô'lha 

pa tc'a'sham pa Efraín. 

67Chiyjuteem shta pa Siquem, pa yitsaat chit'ôfiyshi, ti yie' pava uticuy yie' pa Efraín, 

nôquee pava tavashayis shi' shta pa Gezer, 

68-69Pa Jomean, pa Bet-horón, pa Ajalón shi' pa Gat-rimón, lhacôm'a pava lhech ti 

chiyu'ja pava tavashayis. 

70Vooy papi mônlhee lhpôc'ôcsham papi coatitas pa chiyjuteem pava yitsates yiey pa 

Aner shi' pa Bileam, ti tô'lha pa pacham tc'a'sham pa Manasês, nôquee pava 

tavashayis. 

71Vooy papi lhantôclishjesesh pa Gersón, yiey pant'ajôôj pa lhpôc'ôcsham, pa 

chiyjutey pa yitsaat Golán, yi'shi' pa Basán, shi' pa yitsaat yiey pa Astarot, ti 

yitsôt'ajesh pa pacham tc'a'sham pa Manasês, nôquee pava tavashayis. 

72-73Pa yijutem shta pa tc'a'sham pa Isacar, pa Cedes, pa Daberat, pa Ramot shi' pa 

Anem, pa ve'lha ts'ivee shta pava tavashayis. 

74-75Yiey pa tc'a'sham pa Aser pa yijutem pa Masal, pa Abdón, pa Hucoc shi' pa 

Rehob, pa ve'lha ts'ivee shta pava tavashayis. 

76Yiey pa tc'a'sham pa Neftalí pa yijutem pa Cedes yiey pa Galilea, pa Hamón shi' pa 

Quiriataim, pa ve'lha ts'ivee pava tavashayis. 

77Vooy papi mônlhee lhantôclishjesesh pa Merari ti chiyjuteem: yiey pa tc'a'sham pa 

Zavulón, pa Rimón shi' pa Tabor, pa ve'lha ts'ivee pava tavashayis; 

78-79Pa tc'a'sham pa Rubên, yiey pa lhum'ôcjinucjulh pa Jordán, t'ajuyish'e pa Jericó, 

pa Beser, ti yie' pa am'e pa'na, pa Jaza, pa Cademot shi' pa Mefaat, pa ve'lha ts'ivee 

pava tavashayis; 

80-81pa tc'a'sham pa Gad, pa Ramot shi' pa Galaad, pa Majanaim, pa Hesbón shi' pa 

Hazer, pa ve'lha ts'ivee pava tavashayis. 

1 Crónicas 7 

Papi lhantôclishjesesh pa Isacar 

1Papi lhcles pa Isacar pa yichatjulh'e: pa Tola, pa Fúa, pa Jasub shi' pa Simrón. 

2Papi lhcles pa Tola lhech pa Uzi, pa Refaías, pa Jeriel, pa Jehmai, pa Jibsam shi' pa 

Semuel, papi lhech lhanvacleseshjop pa t'ajôôjam pa Tola shi' papi yifiiysha'ne 

vatclônjanjas ti nôyôji pat'ajôôjam. Pan t'aplhuqu'e pava lhnalhus pa David, pa t'ajôôj 

papi lhantôclishjesesh pa yameyshi veintidós mil seiscientos. 

3Pa lhaôs pa Uzi lhech pa Israhías. Papi lhsles pa Israhías lhech pa Micael, pa 

Obsadías, pa Joel shi' pa Isías. Pa ve'lhanôjesh papi lhanvacles ti yamvatsham. 

4Nan lhjunash ti aclôj'e papi lhjayas shi' papi lhcles, pa aclojamsha'ne papi lhcles pa 

t'ajôôjamsha'ne pa yamvatsham papi c'afoquelhayesh nivacle ti yijpô'yesh pa 

vatvatclônjayash, pa yameyshi ts'ivee treinta y seis mil. 

5Pa chiyitsjuulhjop lhacôm'a pa lhpôc'ôcsham pa Isacar, yiey pan lhjunash ti 

chiyi'sesh'e pa t'ajôôjam, pa yameyshi ochenta y siete mil nivacle, lhacôm'a papi lhech 

yifiiysha'ne ti vatclônsha'ne. 

Papi lhantôclishjesesh pa Benjamín 

6Papi lhcles pa Benjamín papi lhech pu'jana'e: pa Bela, pa Bequer shi' pa Jediael. 

7Papi lhcles pa Bela papi lhech ve'lhanôjesh: pa Esbón, pa Uzi, pa Uziel, pa Jerimot 

shi' pa Iri, lhacôm'a papi lhech ti lhanvaclesesh pat'ajôôjam shi' ti yifiiysha'ne ti 

vatclônsha'ne. Pan lhjunash ti chiyi'sesh'e pat'ajôôjam papi lhantôclishjesesh pa 

yameyshi veintidós mil treinta y cuatro nivacle. 

8Papi lhcles pa Bequer lhech pa Zemira, pa Joá, pa Eliezer, pa Elioenai, pa Omri, pa 

Jerimot, pa Abías, pa Anatot shi' pa Alamet. Lhacôm'a papi lhech ti lhcles pa Bequer, 

9pan lhjunash ti chiyi'sesh'e pat'ajôôjam papi lhcles shi' papi lhanvaclesesh 

pat'ajôôjam papi lhech pa veinte mil doscientos nivacle yifiiysha'ne. 

10Pa lhaôs pa Jediael lhech pa Bilhán. Papi lhcles pa Bilhán lhech pa Jeús, pa 

Benjamín, pa Aod, pa Quenaana, pa Zetán, pa Tarsis shi' pa Ahisahar. 

11Lhacôm'a papuque ti lhantôclishjesesh pa Jediael, papi lhanvaclesesh pat'ajôôjam 

shi' papi yifiiy vatclônsha'ne ti yijpô'yesh pa vatvatclônjayash. Pa yameyshi diecisiete 

mil doscientos nivacle. 

12Papi lhcles pa Hir lhech pa Sufam shi' pa Hufam. Pa lhaôs pa Aher lhech pa Husim. 

Papi lhantôclishjesesh pa Neftalí 

13Papi lhcles pa Naftalí lhech pa Jahzeel, pa Guni, pa Jezer shi' pa Salum. Papuque 

lhantôclishjesesh pa Bilha. 

Papi lhantôclishjesesh pa Manasês 

14Papi lhcleselh pa Manasês lhpa lhch'acfaesh atesha Siria lhavoque lhech pa Asriel 

shi' pa Maquir, pa lhtata pa Galaad. 

15Pa Maquir pa lhjayaesh lhpa Maaca, lhpa lhech ôcjeclô tô'lha pa t'ajôôjam pa Hufam 

shi' pa Sufam. Pa napu'eyshi lhaôs pa Maquir pa lheyesh Zelofehad, pan tsi'sha papi 

lhcles ôcjeclôy. 

16Lhpa Maaca, lhch'acfa pa Maquir, pa caaj pa ve'lha lhaôs pan yetônesh Peres. Vooy 

pa lhch'inish pa Peres pa lhey Seres, vooy papi lhcles pa lheyisesh pa Ulam shi' pa 

Requem. 

17Pa Ulam lhô'sesh pa Bedán. Papuque lhcles pa Galaad, lhaôs pa Maquir, lhaôs pa 

Manasês. 

18Lhpa lhch'injô pa Maquir, lhech lhpa Hamolequet, lhamimi'esh pa Isod, pa Abiezer 

shi' pa Mahala. 

19Papi lhcles pa Semida lhech pa Ahián, pa Siquem, pa Likhi shi' pa Aniam. 

Papi lhantôclishjesesh pa Efraín 

20-21Papi lhantôclishjesesh pa Efraín, ti yitsôt'ajshi, lhech pa Sutela, pa Bered, pa 

Tahat, pa Elada, pa Tahat, pa Zabad, pa Sutela. Vooy pa Ezer shi' pa Elad, pap'elh 

lhcles pa Efraín, papin yiclônsha'ne papi tsitenas'e pa cotsjaat Gat, lhayaash ti 

yitajeyshi ts'ivee ca nanjôclesh pava lhclôy. 

22Vooy pa lhtata Efraín pa caju' pava lhnalhus ti yitacshinch'e, pa nachey papi 

t'ajôôjamsha'ne ti yiclashitey. 

23Pa nijooylhach'e ti yamelhvane lhpa lhch'acfa, vooy lhpa lhech pa yituma pa caaj pa 

ve'lha lhaôs pa yetônesh Bería, lhayaash ti tavijatayem'e pa lhajpôyich. 

24Lhpa Seera, lhôse pa Bería, pa yivclanjat pa yitsaat Bet-horón pa tavayshicham shi' 

pa tavaychisham, shi' shta pa Uzen-seera. 

25-27Papi lhantôclishjesesh pa Bería, ti yitsôt'ajshi, lhech pa Refa, pa Resel, pa Telah, 

pa Tahán, pa Laadán, pa Amiud, pa Elisama, pa Nun shi' pa Josuê. 

28Pava lhcootsjativshay shi' pava yie' ts'ivee lhech pa Betel; pa Naaran, 

lhum'ôcjinucjulh; pa Gezer, pa nuutch'ejulh; shi' pa Siquem, pa yamey pa Ayah; 

lhacôm'a pavôque yitsates nôquee pava yitsates lhcles. 

29Papi lhantôclishjesesh pa Manasês pa yamjam pa Bet-seán, pa Taanac, pa Meguido 

shi' pa Dor, nôquee pava yitsôt'ajesh yitsates lhcles. Pavôque yie' ts'ivee papi 

lhantôclishjesesh pa Josê, lhaôs pa Israel. 

Papi lhantôclishjesesh pa Aser 

30Papi lhcles pa Aser lhech pa Imna, pa Isúa, pa Isúi, pa Bería shi' lhpa Sera, lhch'injô 

ts'ivee. 

31Papi lhcles pa Bería lhech pa Heber shi' pa Malquiel, pa lhtata pa Birzavit. 

32Pa Heber pa lhtata pa Jaflet, pa Semer, pa Hotam shi' lhpa Súa, lhch'injô ts'ivee. 

33Papi lhcles pa Jaflet lhech pa Pasac, pa Bimhal shi' pa Asvat. 

34Papi lhcles pa Semer, pa lhch'inish, lhech pa Rohga, pa Jehúba shi' pa Aram. 

35Papi lhcles pa Hotam, pa lhch'inish, lhech pa Zofa, pa Imna, pa Seles shi' pa Amal. 

36Papi lhcles pa Zofa lhech pa Súa, pa Hernefer, pa Súal, pa Beri, pa Imra, 

37pa Beser, pa Hod, pa Sama, pa Silsa, pa Itrán shi' pa Beera. 

38Papi lhcles pa Jeter lhech pa Jefone, pa Pispa shi' pa Ara. 

39Papi lhcles pa Ula lhech pa Ara, pa Haniel shi' pa Rezia. 

40Lhacôm'a papuque ti lhantôclishjesesh pa Aser. Papi lhech lhanvaclesesh 

pat'ajôôjam, pa ya'shesh ti yifiiysha'na ti c'afoquelhayesh, shi' ti chiyashjatesh ts'ivee. 

Pan lhjunash ti chiyi'sesh'e pat'ajôôjam pa veintisêis mil papi nivacle, ti yijpô'yesh pa 

vatvatclônjayash. 

1 Crónicas 8 

Papi lhantôclishjesesh pa Benjamín 

1Pa Benjamín pa lhtata pa Bela, c'utsa'jesh lhaôs; pa Asbel, pa lhech tavaych'e; pa 

Ahara pa pu'jana'eyshi; 

2pa Noha, pa lhech yichatjulheyshi, shi' pa Rafa, pa lhech ve'lhanôjesh. 

3Papi lhcles pa Bela lhech pa Adar, pa Gera, pa Abiud, 

4pa Abisúa, pa Naamán, pa Ahoa, 

5pa Gera, pa Sefufán shi' pa Hiram. 

6Papi lhcles pa Aod, lhanvaclesesh pat'ajôôjam ti yie' ts'ivee pa Geba papi lhech 

chiysasey pa Manahat, lhech 

7pa Naamán, pa Ahías shi' pa Gera, pa lhtata pa Uza shi' pa Ahiud, papin yichaaj. 

8Pa Saharaim caaj pap'elh lhcles yiey pa cotsjaat Moab, pan t'aplhuqu'e ti yivôôm papi 

lhjayas lhpa Husin shi' lhpa Baara. 

9Papi lhcleselh lhpa nich'a lhch'acfa, lhpa lhey Hodes, lhech pa Jobab, pa Sibia, pa 

Mesa, pa Malcam, 

10Pa Jeúz, pa Saquías shi' pa Mirma. Papuque lhcles, lhanvaclesesh pat'ajôôjam. 

11Lhpa lhch'acfa Husim caaj papi lhcleselh pa Abitob shi' pa Elpaal. 

12Papi lhcles pa Elpaal lhech pa Heber, pa Misam shi' pa Semed, pan yivclanjat pava 

yitsates yiey pa Ono shi' pa Lod, nôquee pava lhavtsates lhcles; 

13pa Bería shi' pa Sema, lhanvaclesesh pat'ajôôjam papi yie' pa Ajalón, papi lhech 

yayjatshi papi apis ti tsitenas'e pa Gat; 

14shi' papi lhch'injavot pa Sasac shi' pa Jeroham. 

15Pa Zebadías, pa Arad, pa Ader, 

16pa Micael, pa Ispa shi' pa Joha papi lhech lhcles pa Bería. 

17Pa Zebedías, pa Mesulam, pa Hizqui, pa Heber, 

18pa Ismerai, pa Jezlías shi' pa Jobab papi lhech lhcles pa Elpaal. 

19Pa Jaquim, pa Zicri, pa Zabdi, 

20pa Elienai, pa Ziletai, pa Eliel, 

21pa Adaías, pa Beraías shi' pa Simrat papi lhech lhcles pa Simei. 

22Pa Ispán, pa Heber, pa Eliel, 

23pa Abdón, pa Zicri, pa Hanán, 

24pa Hananías, pa Elam, pa Anatotías, 

25pa Ifdaías shi' pa Peniel papi lhech lhcles pa Sasac. 

26Pa Samserai, pa Seharías, pa Atalías, 

27pa Jaresías, pa Elías shi' pa Zicri papi lhech lhcles pa Jeroham. 

28Papuque chiyashjatesh ti lhanvaclesesh pat'ajôôjam papi nijooylhach'e lhcles ti 

yie'in ts'ivee pa Jerusalên. 

Pa t'ajôôjam pa Saúl 
(1 Cr 9.35-44) 

29Yiey pa yitsaat Gabaón ti yie' pa Jebiel, pa lhtata pa Gabaón. Vooy lhpa lhch'acfa 

lhey Maaca. 

30Papi lhcles lhech pa Abdón, pa lhech c'utsa'jesh, pa Zur, pa Cis, pa Baal, pa Ner, pa 

Nadab, 

31pa Gedor, pa Ahío, pa Zequer 

32shi' pa Miclot, pa lhtata pa Simea. Papuque shta yijôneshch'e pa lhjunash papi 

lhcheclavot, ti yie'in ts'ivee pa Jerusalên. 

33Pa Ner pa lhtata pa Cis, pa Cis pa lhtata pa Saúl, pa Saúl pa lhtata pa Jonatán, pa 

Malquisúa, pa Abinadab shi' pa Es-baal. 

34Pa lhaôs pa Jonatán lhech pa Merib-baal, pa lhech pa lhtata pa Micaía. 

35Papi lhcles pa Micaía lhech pa Pitón, pa Melec, pa Tarea shi' pa Acaz. 

36Pa Acaz pa lhtata pa Joada, vooy pa Joada pa lhtata pa Alemet, pa Azmavet shi' pa 

Zimri; pa Zimri pa lhtata pa Mosa, 

37vooy pa Mosa pa lhtata pa Bina, pa lhech lhtata pa Rafa, pa lhech lhtata pa Elasa, pa 

lhech lhtata pa Azel. 

38Papi lhcles pa Azel pa ve'lhayama, pa lheyisesh: Pa Azricam, pa Bocru, pa Ismael, 

pa Searías, pa Obadías shi' pa Hamán. Papuque lhcles pa Azel. 

39Papi lhcles pa lhch'inish Esec lhech pa Ulam, pa lhech c'utsa'jesh; pa Jehús, pa lhech 

napu'eyshi, shi' pa Elifelet, pa lhech pu'jana'eyshi. 

40Papi lhcles pa Ulam papi lhech c'afoquelhay yifiiysha'ne, yicôpônit'ajesh pa 

lhclutsesh. Pa acloj'e papi lhcles shi' papi lhantôclishjes, pa ciento cincuenta ti 

yamvatsham, lhacôm'a papi lhech ti lhantôclishjesesh pa Benjamín. 

1 Crónicas 9 

1Pa nôque lhanfanash ti lhacôm'a pa Israel ti chiyi'sesh'e pa lhqu'isjayanach papi 

lhanvaclesesh pa Israel. 

Papi Vapecc'oyaan pa Babilonia 
(Neh 11.1-24) 

Papi nivacle yie' pa Judá pa chiysasey pa Babilonia tôlh'ejop pa lhav'ojiyash. 

2Papi vatjutsa' ti vapecl'in ti tavtsatey'e ts'ivee pava yitsôt'ajesh shi' pava yitsates lhech 

papi Israel lhavos, papi vatcasinôc, papi levitas shi' papi t'acum'een pa vatishjanjavat. 

3Yiey pa Jerusalên pa lhech yie'in papi lhantôclishjeselh pa Judá, pa Benjamín, pa 

Efraín shi' pa Manasês. 

4Papi lhantôclishjesesh pa Judá: Pa Utai, lhaôs pa Amiud, pa lhech lhaôs pa Omri, pa 

lhaôs pa Imri, pa lhaôs pa Bani, pa lhantôclishjesesh pa Fares, lhaôs pa Judá. 

5Papi Silomitas: Pa Asaías, pa lhech tavayc'oya papi lhcles. 

6Papi lhantôclishjesesh pa Zera: Pa Jeuel shi' papi lhavelhavot, pa seiscientas noventa 

papi nivacle. 

7Papi lhantôclishjesesh pa Benjamín: Pa Salú, lhaôs pa Mesulam, pa lhech lhaôs pa 

Hodavías, pa lhaôs pa Asenúa; 

8Pa Ibneías, lhaôs pa Jeroham; pa Ela, lhaôs pa Uzi, pa lhaôs pa Micri; pa Mesulam, 

lhaôs pa Sefatías, pa lhaôs pa Reuel, pa lhaôs pa Ibnías. 

9Papi lhavelhavot, yiey pan lhjunash ti aclojam papi lhcles pa nuevecientos cincuenta 

y seis, lhacôm'a papi lhech ti lhanvaclesesh pat'ajôîjam. 

10Papi vatcasinôclesh: Pa Jedaías, pa Joiarib, pa Jaquín, 

11Pa Azarías, lhaôs pa Hilcías, pa lhaôs pa Mesulam, pa lhaôs pa Sacoc, pa lhaôs pa 

Meraiot, pa lhaôs pa Ahitob, pan chiyashjatesh ti lhanvacleesh pa lhajpôyich pa Dios; 

12pa Adaía, lhaôs pa Jeroham, pa lhaôs pa Pasur, pa lhaôs pa Malquías; pa Masai, 

lhaôs pa Adiel, pa lhaôs pa Jazera, pa lhaôs pa Mesulam, pa lhaôs pa Mesilemit, pa 

lhaôs pa Imer; 

13shi' papi lhavelhavot, papi lhech mil setecientos sesenta ti lhanvaclesesh 

pat'ajôôjam, papi lhech nivacle tcajôyshayesha'ne ti t'acum'een pa lhajpôyich pa Dios. 

14Papi tô'lha papi levitas: Pa Semaías, lhaôs pa Asub, pa lhaôs pa Hasub, pa lhaôs pa 

Azricam, pa lhaôs pa Hasabías, tô'lha pat'ajôôjam pa Merari; 

15pa Bacbacar, pa Heres, pa Galal shi' pa Matanías, lhaôs pa Micaía, pa lhaôs pa Zicri, 

pa lhaôs pa Asaf; 

16pa Obadías, lhaôs pa Simaías, pa lhaôs pa Galal, pa lhaôs pa Jedutún; pa Berequías 

lhaôs pa Asa, pa lhaôs pa Elcana, pan yie'in pava yitsates lhcles papi netofatitas. 

17Papi lhashilhavosesh: Pa Salum, pa Acub, pa Talmón, pa Ahimán, pa Salum, 

lhch'inish ts'ivee, pa lhech lhanvacleesh 

18pa yamjey nôqueesh ti yiclôvalhem pa lhcashi'esh pa lhcaanvacle, yiey pa 

lhum'ôcjinucjulh. Papuque lhashilhavosesh yiey pava t'ichavates papi levitas. 

19Pa Salem, lhaôs pa Corê, pa lhaôs pa Ebiasaf, pa lhaôs pa Corê, shi' papi 

lhavelhavot coreítas, papi lhech chiyclôvalhchiyinesh pa chiyuy'ejop'in pa is'ôcji 

lhtôvash, yiey pan lhjunashesh lhapesh papi lhacchevot ti vanujumatsenesh pa 

chiyuy'ejop'in pa vat'ichavatjop pa Lhcaanvacle. 

20Ti vatjutsa'eshc'oya côque pa Finees, lhaôs pa Eleazar, ti lhanvacleesh ts'ivee. ¡Ti 

yiesh'jop pa Lhcaanvacle pa lhech! 

21Pa Zacarías, lhaôs pa Meselemías, pa lhech lhavo'esh pa lhashi pa Tsha'nuvo'esh ti 

chivatvanelh'e pa Dios. 

22Pa yamvatsham papi lhashilhavosesh ti chiyt'acumeyshisha'ne papi lhech pa 

doscientos doce, pan lhjunash ti chiyi'sesh'e pat'ajôôjam papi lhtachifasesh pan yie' 

ts'ivee. Pa David shi' pa Samuel pan chiytôjatjulh, ti yetôneyshisha'nejop ti yicumjat'e 

côque, lhayaash papi lhech ti chicaclecsha ti yivo'yeshch'e. 

23Pan lhjunash papi lhech papi lhcles ti yuyelheyvanôcji ti vanujumatsenesh pa 

chiyuy'ejop'in pa lhajpôyich pa Lhcaanvacle, ti lhech, pa is'ôcji lhtôvash. 

24Caaj papi lhashilhavosesh yiey ts'ivee pava yichatjulhesh lhcoovtesesh: yiey pa 

lhum'ôcjinucjulh yiey shta pa nuutch'ejulh, pa yiey pa fchenajjulh yiey shta pa 

fiyatjulh. 

25Vooy pat'ajôôjamsha'ne, papin yi'shi' papi lhchifas, pa nachey'in ti yefenesh ti 

yuyelheyvanôcji pava napu'yama nalhus. 

26Taj ti papi yichatjulh chiyashjat ti lhashilhavosesh lhech papi levitas, pa 

ninvô'meshjop ti yiclôvalh, ti vanujumatsenesh pava lhtôvjas shi' pava 

vatcaquicletôyesh pa lhajpôyich pa Dios. 

27Pa yitsavalheshch'e pa tulh ti yamjop pa vatishjanjavat, lhayaash ti chiyôji'sha ti 

vanujumatsenesh shi' ti nic'at'ey'in lhacôm'a pava lhashic ti nich'a nalhu. 

28Pa caaj papi lhech ti yiclôvalh pava chiycheneshjop pa vatôclôjqueyash, ti yichaj'in 

shi' ti yan'e'in pa yitsjulh'in ts'ivee. 

29Vooy pap'elh yiclôvalh pav'elh chiycheneshjop shi' pava vhiyvenchat, nôquee shta 

pa climshi, pa ôtjayetas t'i', pa lhape' shi' pa chiytseclô'lha shi'pava vatshachivos. 

30Caaj shta papi vatcasinôclesh papin yisclansha'ne pa vatshachivos; 

31pa ve'lha pa levita lhey Matatías, pa c'utsa'jesh lhaôs pa Salum pa lhech coreíta, 

lhavaatsha yajatesh ti chiyôjisha ca nasnatesh pava yucuvec t'ajuya ti chiyc'ufa'yesh. 

32Pa caaj papi lhavelhavot coatitas papi lhech chiyôji'sha ti yisnatesh lhpa yucuve 

chiyvenchat ti yijayinch'e lhacôm'a pava nalhus ti chit'ichayshi. 

33Caaj shta papi lhavishjanjas, lhanvaclesesh pat'ajôôjam papi levitas papin yi'ôcji 

pava lhtôvjas pa vatishjanjavat, ti amjop pav'elh ca natcum'e, lhayaash pa nalhu shi' pa 

tulh ti yie'in ts'ivee pa chit'acum'een. 

34Papuque lhanvaclesesh pat'ajôôjam papi levitas, ti chiyisclanvatich'e papi lhcles, ti 

yie'in ts'ivee pa Jerusalên. 

Pat'ajôôjam pa Saúl 
(1 Cr 8.29-40) 

35Yiey pa yitsaat Gabaón ti yie' pa Jehiel, pa lhtata pa Gabaón. Vooy lhpa lhch'acfa 

lhey Maaca. 

36Papi lhcles lhech pa Abdón, pa c'utsa'jesh, pa Zur, pa Cis, pa Baal, pa Ner, pa 

Nadab, 

37pa Gedor, pa Ahío, pa Zacarías shi' pa Miclot, 

38pa lhtata pa Simeam. Papuque shta yijôneshch'e papi lhch'injavot ti yie'in ts'ivee pa 

Jerusalên. 

39Pa Ner pa lhtata pa Cis, pa Cis pa lhtata pa Saúl, pa Saúl pa lhtata pa Jonatán, pa 

Malquisúa, pa Abinadab shi' pa Es-baal. 

40Pa lhaôs pa Jonatán lhech pa Merib-baal, pa lhtata pa Micaía. 

41Papi lhcles pa Micaía lhech pa Pitón, pa Melec, pa Tarea shi' pa Acaz. 

42Pa Acaz pa lhtata pa Jara, vooy pa Jara pa lhtata pa Alemet, pa Azmavet shi' pa 

Zimri; pa Zimri pa lhtata pa Mosa, 

43vooy pa Mosa pa lhtata pa Bina, pa lhtata pa Refaías, pa lhtata pa Elasa, pa lhtata pa 

Azel. 

44Papi lhcles pa Azel pa ve'lhayama pa t'ajôj'e, pa lheyisesh: Pa Azricam, pa Bocru, 

pa Ismael, pa Searías, pa Obadías shi' pa Hanán. Papuque lhcles pa Azel. 

Pa Saúl shi' papi lhcles vafeelhsha'ne yiey pa vatvatclônjayash 
(1 S 31.1-13) 

1 Crónicas 10 

1Papi filisteos ti t'eclet'a pa Israel, vooy papi Israel lhavos pa yiclôtc'oyaan papi lhech, 

lhayaash ti acloj papi chiyiclônsha'ne yiey lhpa utiyuc Gilboa. 

2Vooy papi filisteos pa yijôyjan'apee ts'ivee pa Saúl shi' papi lhcles, pa yiclôn ts'ivee 

pa Jonatán, pa Abinadab shi' pa Malquisúa. 

3Pa nijooylhach'e ti yichamanjop ts'ivee lhacôm'a ti t'eclet'a pa Saúl, vooy papi 

tclutsheych'e pa tiyôjeshch'e pa tejesh ts'ivee pava lhc'ôjey. 

4Pa lhe'naa ti yit'esha pan yefenesh pava lhclutshes: “Antsooji na aclesataj pa 

astsefe'shesham, ca jaspa tanca ninachyi napuque nivacletaas ca nasclôqui ts'ivee.” 

Taj ti pan yefen pa ninteetajesh, lhayaash ti nijovayjulh. Pa lhechesh pa Saúl pa 

t'acum'e pa lhclesataj pa vatcôtjat'apee. 

5Meelh pan yefen ti yi'van pa Saúl ti vaf, pa chi' vitsha ti vatcôtjat'apee pa lhclesataj 

lhavaatsha pa vaf. 

6Nôque lhjunash pa lhech nalhu ti vafeelh pa Saúl papi pu'jana lhcles shi' lhacôm'a 

pat'ajôôjam. 

7Pa meelh lhacôm'a papi Israel lhavos papin yie' ts'ivee pa tavashay ti yi'van papi 

yiclôt'in, shi' pa Saúl shi' papi lhcles ti chiyclônsha'ne, pa tay'een pava lhavtsates ti 

yiclôt'in vitsha. Pa lhechesh papi filisteos ti lhech yam'een pa lhech mônlhee ts'ivee. 

8Pa c'oya ti nalhu, ti caaj pava yichajc'oya papi filisteos papi vafsha'ne, pa yi'van 

ts'ivee pa Saúl shi' papi lhcles ti tsôyits'ee yiey lhpa utiyuc Gilboa. 

9Pa lhechesh pa niclanshic'oya pava t'uyjatshiyis ti yichaj'in shi' pa lhshatech shi' pava 

lhavatclônjavos, pa yichench'e papi qu'eeyjanjas pan tuc'a'e pa lhcootsjat papi filisteos 

ca jaspa naya'esh papi lhchifas shi' pava lh'diosec. 

10Pa nijooylhach'e pava lhavatclônjavos pa Saúl ti yan'ôcji pa lhishjanjavatc'oya pava 

lh'diosec, vooy pa lhshatech pa yan'ôcji pa lhishjanjavat pa Dagón. 

11Meelh lhacôm'a papi yie' pa Jabes yi'shi' pa Galaad ti yaya'sha ts'ivee papi filisteos 

pa lhfanishesh pa Saúl, 

12pa vatpeya'shelh lhacôm'a papi nivacle yifiiysha'ne ti yichaaj ts'ivee pava lhavuuvtes 

pa Saúl shi' papi lhcles ti yicha'jey pa Jabes. Pa lhech tish'e c'oya pava lhavnus ti 

yan'ôcji lhpa aacjiyuc encina. Ti nôjeshch'e côque pa yicheshch'e pava napu'yama 

nalhus ti vat'ayipcuyan. 

13Nôque lhjunash ti vaf pa Saúl tôlh'ejop pa lhav'ojiyash, lhayaash ti yisnatesh pa 

sasch'e ti ninanc'ashamshem pava lhayôjijates pa Lhcaanvacle shi' ti niy'ôsjop lhpa 

ve'lha lhavitôyjache 

14pa ch'apaa ca niniy'ôsjop pa lhech. Pa lhe'naa pa Lhcaanvacle ti nijôclesh pa 

lhamônlhajayash, pa yijutey pa lhanvacleyash pa David, lhaôs pa Isaí. 

Pa David, lhanvacleesh pa Israel shi' pa Judá 
(2 S 5.1-5) 

1 Crónicas 11 

1Lhacôm'a papi Israel lhavos pa tayvane ts'ivee ti yichesheyshi ti tasinôyelh pa David 

yiey pa Hebrón. Lhech'e ti yit'esh ts'ivee: “Yivaatsheelh yalhechelh yijunashelh'ajulh, 

2yijô'taj ti lha'ma ca Saúl ti lhcaanvacleesh, pa avaatsha lhclôvalh japi Israel lhavos 

yiey pava lhavatclônjavtes. Jô'tajesh, pa Lhcaanvacle a'Dios ti nifacl'am avaatsha ti 

lhclôvalh jayu shi' ti lhanvacleash napi lhchifas Israel lhavos.” 

3Pa nôque lhjunash lhacôm'a papi nitaôvclaseesh Israel lhavos pa yichey'in ti 

tasinôyelhsha'ne pa lhcaanvacle David yiey pa Hebrón, pa lhech pa yisnatshelh pa 

vatpeya'shelh, ti yiesh'e t'ajuyish pa Lhcaanvacle. Pa lhechesh pa yivenchatesh ts'ivee 

pa David ti lhanvacleesh pa Israel, yiey pan t'ônasheshem pa Dios ti nifaclem pa 

Samuel. 

Pa David tjôcjanesh pa chiyijôtjat Sión 

(2 S 5.6-10) 

4Pa David shi' lhacôm'a papi Israel lhavos pa t'ajuyelhey'in pa Jerusalên, lhey shta 

Jebús. Papi jebuseos papin tsitenas'e pa lhech'e cotsjaat, 

5pa yit'esha ts'ivee pa David: “Avaatsha sasjop jayu ca nôque anach'e.” Taj ti pa 

David pa tjôcjanesh pa yijôt'aj'e Sión, pa chiytôyesha nôqueesh ti lhavtsat'esh pa 

David. 

6Vooy pa David ti yit'esh: “Papu ca nivatjutsatajesh ti t'eclet'a napi jebuseos pa 

jetônesh jayu ca chinashjatesh ti lhanvacleesh.” Vooy pa vatjutsa'a ti t'eclet'a pa Joab, 

lhaôs lhpa Sarvia, pa chiyetônesh ti lhcaanvacle. 

7Pa nijooylhach'e ti tac'uyey pa David pa chiyijôtjat; pa lhe'naa ti lhanqueyesh 

Lhavtsaat pa David. 

8Pa yisnateshch'e pa David pa yitsaat pa nashch'e lhavôôj, tôlhesh'e pa chiytsac'uyan 

pa yamja pava lhavjôych'e. Vooy pa Joab yinich'ayanch'e pava amc'oya pa yitsaat. 

9Vooy pa t'unaj pa David pa tanapshin'een, vooy pa Lhcaanvacle yaash pa t'unaj pa 

yi'jop pa lhech. 

Papi yifiiysha'ne lhc'afoquelhay pa David 
(2 S 23.8-39) 

10Papuque lhc'afoquelhay pa David yaash ti yifiiysha'ne, papin yefenesha pa 

lhanvacleyash, shi' ti ve'lheeshelhsham lhacôm'a papi Israel lhavos ti yanshi' ti 

lhcaanvacleesh, yiey pan t'ônashesha pa Lhcaanvacle ti chayemjulh papi Israel lhavos. 

11Nôque chiyi'sesh'e papi yaash ti yifiiysha'ne lhc'afoquelhay pa David: pa Jasobeam, 

lhaôs pa Hacmoni, pa lhanvacleesh papi pu'jana yaash ti yifiiysha'ne, ti ve'lheesh 

atesha ti yiclônesha'ne papi trescientos nivacle pa lhcôpje. 

12Pa nijooylheeshch'e pa lhech pa Eleazar, lhaôs pa Dodo, pa lhech ahohíta, pa lhech 

tô'lha papi pu'jana yifiiysha'ne. 

13Ti yie' pa David yiey pa Pas-damim, pan t'elhesh ti tayelhvane papi filisteos ti lhech 

yiesh'e pa vatvatclônjayash. Lhech'e pa vatcac'ovat chiycôvjiyanshi pa cebada, pa 

meelh papi c'afoquelhay Israel lhavos ti yiclôtc'oyaan papi filisteos, 

14pa lhech pa vatsavatshi lhcachi'vat pa vatcac'ovat ti tavayemjulh, pa yiclônsha'ne 

papi filisteos. Pa nôque lhjunash pa Lhcaanvacle ti yijutem pa uj lhcôvjoyash. 

15Ve'lheesh, papi pu'jana tôlhshaam papi treinta yifiiysha'ne ti yichey ts'ivee lhpa uj 

Utej ti vatvaneelh pa David yiey lhpa camamqu'e yi'shi' pa Adulam. Papi 

c'afoquelhayesh papi filisteos caaj pa t'ichavat yiey pa tavashay yi'shi' pa Refaim. 

16Pa David pa yivan'e yiey pa chiyijôtjat, pa t'aplhua ti lhpôc'ôjam papi filisteos ti 

yivan'e pa Belên. 

17Vooy pa David nifac pava yen ti yit'esh: “¡Coostaja ca nicaaj papu ca nanjuteshyi pa 

yinôôt ca yiyô'ji yich'e' lhpa t'itsech yiey na lhashiesh na Belên!” 

18Pa lhechesh papi pu'jana yifiiysha'ne pa yitshaam pa t'ichavat papi filisteos pa 

yaccheeyshi pa yinôôt yich'e' lhpa t'itsech lhpan yi'jop pa chiyuy'een pa Belên, pa 

yichaajshey ts'ivee pa David. Taj ti pa David ninteesh ca niyô'ji, vooy ti yôtsiyesha'ne 

ti lhcufayjat'eshem pa Lhcaanvacle, 

19pa yit'esh: “¡Pa Dios ninvashanyi ca yiyô'ji! ¡Lhjunashjulh ti ts'iyôjayanshi pava 

lhavoyey napuque nivacle, lhayaash ti ninvatjumteesh'in pa lhamônlhajayash ti 

nichaajnee!” Pa ninteesh ca niyôji. Cavôque yifi'yesh ti yisnatesh papi pu'jana 

yifiiysha'ne. 

20Pa Abisai, lhch'inish pa Joab, pa lhech lhanvacleesh papi treinta yifiiysha'ne. Ti 

ve'lheesh atesha ti t'eclet'a papi trescientos nivacle ti yiclônesha'ne pa lhcôpje. Pa 

nôque lhjunash ti ya'sheshc'oya pa lhne'yajesh pap'elh treinta, 

21pa ve'lheesh chiyjuteem pa lhnôclôjqueyashc'oya lhacôm'a pap'elh, lhayaash ti 

yamey ti lhanvacleesh ts'ivee. Taj ti pa nilhjunasheeshjulh papi pu'jana 

vatjutsa'eshc'oya. 

22Pa Benaía, lhaôs pa Joiada, tôlhshaam papi lhtachifas yiey pa Cabseel, pa lhech 

nivacle yifiiy acloj pava yisnatesh ti yifi'yesh. Pa lhech yiclônsha'ne papi napu' lhcles 

pa Ariel yiey pa Moab. Ve'lha pa nalhu ti yicleshe, pa yuych'e lhpa vatôvjoque pa 

lhech yuych'e tasham pa yiclôn pa jump'uvalhjetaj. 

23Pa yiclôn shta pa ve'lha Egipto lhavo' pitej pa lhavôôj, pa eshey pa dos metros y 

medio ti chiyitsjuulhshi ti yichaaj pa lhcôpje lhavatclônjavo clamamch'e pan lhjunash 

pa t'ajuya pa vopovo. Pa Benaía pa t'eclet'esha pa yeclô', ti nijôclesh pa lhcôpje pa 

yachaja ti yiclônesh pa lhcôpje lhavaatsha. 

24Côque lhfanishlhavach pa Benaía, lhaôs pa Joiada, ti ya'sheshc'oya pa lhne'yaj 

pap'elh treinta yifiiysha'ne, 

25pa ya'sheshc'oya pa lhnôclôjqueyashesh pap'elh, taj ti pa nilhjunasheeshjulh papi 

pu'jana vatjutsa'eshc'oya. Vooy pa David pa yiclôvalhchiyinesh papi lhc'afoquelhay. 

26Papi yifiiysha'ne lhech: Pa Asael, lhch'inish pa Joab; pa Elhanaán, lhaôs pa Dodo, 

tôlh'e' pa Belên; 

27pa Samot, tôlh'e' pa Harod; pa Heles, pa lhech paltita; 

28pa Ira, lhaôs pa Iques, tôlh'e' pa Tecoa; pa Abiezer, tôlh'e' pa Anatot; 

29pa Sibicay, tôlh'e' pa Husa; pa Ilai, pa lhech ahohíta; 

30pa Maharai, tôlh'e' pa Netofa; pa Heled, lhaôs pa Baana, tôlh'e' shta pa Netofa; 

31pa Itai, lhaôs pa Ribai, tôlh'e' pa Gabaa, yi'shi' pa lhcootsjat pa Benjamín; pa Benaía, 

tôlh'e' pa Piratón; 

32pa Hidai, tôlh'e' pa tovôc lhaôs yiey pa Gaas; pa Abiel, pa lhech arbatita; 

33pa Azmavet, tôlh'e' pa Bahurim; pa Eliaba, pa lhech saalbonita; 

34papi lhcles pa Jasên, pa lhech gizonita; pa Jonatán, lhaôs pa Sage pa lhech ararita; 

35pa Ahíam, lhaôs pa Sacar, pa lhech ararita shta; pa Elifal, lhaôs pa Ur; 

36pa Hefer, pa lhech mequeratita; pa Ahías, pa lhech pelonita; 

37pa Hezrai, tôlh'e' lhpa Carmel; pa Naarai, lhaôs pa Esbai; 

38pa Joel, lhch'inish pa Natán; pa Mibhar, lhaôs pa Hagrai; 

39pa Selec, pa lhech amonita; pa Naharai, tôlh'e' pa Berot, yefenesh'in pava 

lhavatclônjavos pa Joab, lhaôs lhpa Sarvia; 

40pa Ira, tôlh'e' pa Jatir; pa Gareb, tôlh'e' shta pa Jatir; 

41pa Urías, pa lhech hitita; pa Zabad, lhaôs pa Ahlai; 

42pa Adina, lhaôs pa Siza, pa lhech rubenita, lhanvacleesh papi rubenitas, shi' papi 

treinta nivacle yi'jop pa lhech; 

43pa Hanán, lhaôs pa Maaca; pa Josafat, pa lhech mitnita; 

44pa Uzías, tôlh'e' pa Astarot; pa Sama shi' pa Jehiel, lhcles pa Hotam, tôlh'e' pa 

Aroer; 

45pa Jediael, lhaôs pa Simri, shi' pa lhch'inish Joha, pa lhech tizita; 

46pa Eliel, tôlh'e' pa Majanaim; pa Jerebai shi' pa Josavía, lhlces pa Elnaam; pa Itma, 

pa lhech moabita; 

47Pa Eliel, pa Obed shi' pa Jaasiel, tôlh'e' pa Soba. 

1 Crónicas 12 

Papi lhts'avot'esh pa David 

1Meelh pa David jôjjeclay yi'shi' papi chiysaas ti yiesh'e t'ajuyish pa Saúl, lhaôs pa 

Cis, caaj papi lhpôc'ôjam vatclônjanjas yifiiysha'ne papin lhts'avot'eshjop pa 

vatvatclônjayash ti tayelh'evane yiey pa Siclag. 

2Papuque vatclônjanjas lhavatclônjavosesh pava lhclutshes yeclôy, pa lhetlha 

lhjunashesh shta ti tlhiyjônesh pava utes yanshi' pava lhfines ti tlhiyjônesh'in pava 

lhc'ôjey, ti yichenesh pa t'ituuc lhfatish ja't'ajesha pa lhch'amiyish. Papuque: papi 

lhavelhavot pa Saúl, tô'lha pa tc'a'sham pa Benjamín: 

3Pa Ahiezer, pa lhech lhanvacleesh, shi' pa Joás, lhaôs pa Sema, lhavtsat'esh pa 

Gabaa; pa Jeziel shi' pa Pelet, lhcles pa Azmavet; pa Beraca shi' pa Jehú, pa lhech 

lhavtsaat pa Anatot; 

4pa Ismaías, pa lhech gabaonita, pa lhech tô'lha papi treinta yifiiysha'ne shi' ti 

lhanvacleesh ts'ivee; pa Jeremías, pa Jahaziel, pa Johanán, pa Jozabad tôlh'e' pa 

Gedera, 

5pa Eluzai, pa Jerimot, pa Bealías, pa Semarías; pa Sefatías, pa lhech harufita; 

6pa Elcana, pa Isías, pa Azareel, pa Joezer shi' pa Jasobeam, papi lhech coreítas; 

7shi' pa Joela shi' pa Zebadías, lhcles pa Jeroham, tôlh'e' pa Gedor. 

8Shi' shta papi tô'lha pa tc'a'sham pa Gad ti caaj papi yichesha pa David ti yiesh'e pa 

chiyijôtjat yiey pa am'e pa'na. Papi lhech vatclônjanjas yifiiysha'ne yifayjanesh 

lhavach pa vatvatclônjayash shi' ti lhavatclônjavosesh pava chama shi' pava tôpjec. 

Lhaya'sha pava jump'uvalhjetas ti vacumajey'in pava uticuy jan lhpôtsiniyash pava 

tashinshas. 

9Papuque: pa Ezer, pa vatjutsa'; pa Obadías, pa napu'eyshi; pa Eliab, pa pu'janaeyshi; 

10pa Mismana, pa yichatjulheyshi, pa Jeremías, pa velhanôjesh; 

11pa Atai, pa ve'lhayama; pa Eliel, pa napu'yama; 

12pa Johanán, pa pu'janayama; pa Elzabad, pa yichatjulhyama; 

13pa Jeremías, pa napu'nôjesh, shi' pa Macbanai, pa napu'nôjesh ve'lhayama. 

14Papuque lhantôclishjesesh pa Gad papi lhech lhanvaclesesh papi c'afoquelhay. Pa 

ve'lha papi lhech pa yifiiy, vooy pa a'lheesh pa yifiiyjulh papi cien, vooy pa yaash pa 

yifiiyjulh papi mil. 

15Papuque papin yichey'in pacham pa Jordán ti shnavop'esh, ti mucchisham pa tovôc 

ti yam'apee pava lhtacoclesh, pa yiclôtsjat'in lhacôm'a papi yie' pa tavashay, pa 

lhum'ôcjinucjulh shi' pa nuutch'ejulh. 

16Jô'tajesh ti caaj papi nivacle tô'lha pa tc'a'sham pa Benjamín shi' pa Judá ti yichey 

ts'ivee ti ve'lheelhsham pa David yiey pa chiyijôtjat. 

17Pa David pa yichjuulh pa yit'esha: “Ca anatajeshelhnee pa vatpiiyash shi' ca 

ats'efentajelh, pa c'ueshelh'a lhacôm'a na yicachi' ca casve'lhaasham; taj ti ca 

anatajeshelhnee ti lhavaatfaycutelhyi shi' ca asjutajelhem japi niyc'utsfasa, lha'mataj 

ca niyisnateesh pa ve'lha yisach'e, ¡vooy lhavaatsha pa lh'Dios papi catsicchevot, pa 

navanelh pa naclôyitelh jayu!” 

18Pa lhechesh pa Amasai, lhanvacle papi treinta, pa clamem pa yaychavalh'e, pa 

yisitsenesh ti yit'esh: “¡Apiiy'a avaatsha, David, lhôs'ash pa Isaí! ¡Ca lhecha pa 

vatpiiyash ca nôv'atshi! ¡Apiiy'a avaatsha shi' napi nefen, lhayaash pa a'Dios ti nefen!” 

Vooy pa David pa yivaneshjulh'in pa yijutem ti yanshi' papi lhanvaclesesh papi 

c'afoquelhay. 

19Shi' shta papi tô'lha pa tc'a'sham pa Manasês ti yichesha ts'ivee pa David pan 

t'elhesh ti yishi'in papi filisteos ti vatclôneelh pa Saúl. Lhama'taj pa David ti sasemjop 

ca nefenesh papi filisteos, lhayaash papi lhanvacles ti tifeshch'e ti tayvane ti 

yaychavalhjop ts'ivee ti yicjuesh, pa yit'esha ts'ivee: “¡Suyshelhjulhyam nava 

yishatjeselh ca chinjuteem jayu ja Saúl ja lhanvacle!” 

20Papi nivacle tô'lha pa tc'a'sham pa Manasês ti yichesha ts'ivee pa David pa t'elhesh ti 

yichey pa Siclag, lhech pa Adnas, pa Josabad, pa Jediael, pa Micael, pa Jozadad, pa 

Eliú shi' pa Ziletai, papuque lhanvaclesesh pa t'ajôôjamsha'ne papi lhc'afoquelhay pa 

Manasês. 

21Papuque yefen pa David ti yan'e' t'ajuyish papi lhc'afoquelhay, lhayaash lhacôm'a 

papi lhech vatclônjanjas yifiiysha'ne pa yamey ts'ivee ti lhanvaclesesh papi 

c'afoquelhay. 

22Pava nalhusesh ti yamey ti yashjat ti yunitjatesh pa David, pa yamey ti aclojjam 

papi c'afoquelhay pa yijôt'ajsham. 

Papi lhc'afoquelhay pa David 

23Pôque ti yamvatsham papi c'afoquelhay vataasclansha'nejulh pa vatvatclônjayash ti 

tayelhvane pa David yiey pa Hebrón, ti yamjatesham ts'ivee pa lhanvacleyash pa Saúl, 

pan t'ônashesh pa Lhcaanvacle. 

24Papi tô'lha pa tc'a'sham pa Judá, pa seis mil ochocientos papi nivacle caajem pava 

chama shi' pava lhcôpjec ti vataasclansha'nejulh pa vatvatclônjayash. 

25Papi tô'lha pa tc'a'sham pa Simeón, pa siete mil cien papi vatclônjanjas yifiiysha'ne, 

ti vataasclansha'nejulh pa vatvatclônjayash. 

26Papi tô'lha pa tc'a'sham pa Leví, pa cuatro mil seicientos, 

27pa ve'lheesh papi tres mil setecientos tô'lha pa t'ajôôjam pa Aarón, nôquee pa 

Joiada, ti lhanvacleesh, 

28shi' pa Sadoc, nich'ayech yifi'yesh shta pa lhavatclônjayash, nôquee papi veintidós 

lhanvaclesesh pa t'ajôôjam. 

29Papi tô'lha pa tc'a'sham pa Benjamín, pa lhech tô'lha pa Saúl, pa tres mil papi 

nivacle, vooy papi lhech mônlheesh ts'ivee ti yashjat ti yivooyshemch'e pa Saúl. 

30Papi tô'lha pa tc'a'sham pa Efraín, pa veinte mil ochocientos vatclônjanjas 

yifiiysha'ne, lhôclôjesesh yiey pa lhpôc'ôjam. 

31Papi tô'lha pa pacham tc'a'sham pa Manasês pa dieciocho mil nivacle papin 

chiyetônjop ca nôquesha pa David pa lhanvacleyash. 

32Papi tô'lha pa tc'a'sham pa Isacar, papi nivacle tcajôyshayesh ti yitô'yemc'oya pava 

nalhus pava lhfanishlhavach'in papi Israel lhavos pa doscientos papi lhanvacleseshjop 

lhacôm'a papi nivacle pa tc'acshamsha'ne ti yanshi' pava lhayôjijates. 

33Papi tô'lha pa tc'a'sham pa Zabulón, cincuenta mil c'afoquelhay, vacleechjop pa 

vatvatclônjayash, pa caaj pava nalhjunashvatc'oya lhavatclônjavos, ti vaniyitesh ti 

yefenesh pa David. 

34Papi tô'lha pa tc'a'sham pa Neftalí, pa mil papi lhanvaclesesh shi' papi treinta y siete 

mil nivacle lhavatclônjavosesh pava lhcôpjec shi' pava chama. 

35Papi tô'lha pa tc'a'sham pa Dan, pa veintiocho mil seiscientos c'afoquelhay. 



797 

 

 
Nivacle Bible  

© 1994,  Sociedades Bíblicas Unidas. 
 

 
 

 

36Papi tô'lha pa tc'a'sham pa Aser, pa cuarenta mil c'afoquelhay ti vacleechjop pa 

vatvatclônjayash. 

37Jô'tajesh, papi yiey pacham pa Jordán, pa ciento veinti mil nivacle tô'lha papi 

tc'acsham pa Rubên shi' pa Gad shi' shta pa pacham pa tc'a'sham pa Manasês, ti 

vataasclanesha'nejulh pava nalhjunashvatc'oya lhavatclônjavos. 

38Lhacôm'a papuque vatclônjanjas, ti vataasclaneshvatich'e pa vatvatclônjayash yiey 

pa Hebrón ti vanijôtjatesh ti ve'lha t'ôselh'e pa David ti lhanvacleeshjop lhacôm'a pa 

Israel; pa lhacôm'a pap'elh Israel lhavos ti ampapu ca amajop ti vatvaclhiteshjop 

ts'ivee. 

39Pa lhech yie'jop ts'ivee pa David pa yicheshch'e pava pu'jana nalhus ti tsaccunelh 

shi' ti yiyô'elh, lhayaash papi lhavelhavot ti vataasclaneshelhsha'ne pava suyeshijop. 

40Jô'tajesh papi tajulhshisha'ne, papin tô'lha pa Isacar, pa Zabulón shi' pa Neftalí, ti 

yilhcuyanesh ts'ivee pava vatcôs pava cuvôyutas, pava camellos, pava maclicôc shi' 

pava vôcôc. Pa yichaaj ts'ivee pava nalhjunashvatc'oya vatcôs: pa climshi, pava 

chiycaclôôlh pava higos, pava ôtjayetas clajôjjane, pa ôtyayetas t'i', pa lhape' pava 

vôcôc shi' pava tashinshtas; pa yaash ti acloj, lhayaash ti uj pa lhshamitjayash yiey pa 

Israel. 

1 Crónicas 13 

Pa David yôyinch'ejop ti yicha'jey pa vatcaquicletôshi yiey pa Jerusalên 

1Pa David niy'ôsjop papi lhanvaclesesh papi c'afoquelhay shi' papi 

chinvacleyansha'ne, nôque yich'e' lhacôm'a papi chinvacleyansha'ne, 

2pa nijooylhach'e ti yit'esha lhacôm'a papi lhtachifas Israel lhavos: “Ca 

nitajulhtajelhey'am avaatsheelh shi' pa Lhcaanvacle cas'Dios ca nicamaminatajaa 

joom, pa shtacheney pa cascli'sha japi casvelhavot papin jôjjeclay mônlhee ts'ivee 

pava nayishi'in cotsjatis yiey na Israel, shi' shta lhacôm'a japi vatcasinôc shi' japi 

levitas ti yiey ts'ivee java lhavtsates shi' pava lhtavashiyis, pa sht'a'lhajop ca 

shtayelhvane, 

3ca jaspa shtanchajeelhnee lhja lhcaquicletôshiy pa cas'Dios, lhayaash jan t'elhesh 

java nalhus ca Saúl ti shtantôvacluelhch'e.” 

4Lhacôm'a papi lhchifas ti yajulhjatey pa lhech lhfanishesh ts'ivee, lhacôm'a ti 

yivo'yemjulh pan chiyôyinemch'e. 

Pa David nic'uyjayuesh lhpa lhcaquicletôshiy pa Lhcaanvacle 
(2 S 6.1-11) 

5Pa David tc'a'elhvane lhacôm'a papi Israel lhavos, ti yiesh'e pa Sihor yiey pa 

yôj'esha'ne pa Egipto pa yamja pa chiyuy'een pa Hamat, jaspa chinanchajey pa 

Quiriat-jearim lhpa lhcaquicletôshi pa Dios. 

6Pa nijooylhach'e, ti tanaôycheelh lhacôm'a papi Israel lhavos ti yicheelhsham pa 

Quiriat-jearim, lhanquey shta Baala, ti yi'shi' pa Judá, pa jaspa lhech yic'uyjatshi pa 

lhcaquicletôshiy pa Dios, vooy lhpa lhech pa t'a'lhajop pa lhey pa Lhcaanvacle, ti 

yi'jop pa lhc'o'vat t'afaych'e lhavôôj pava tafaaysha'ne (lhey querubines). 

7Pa yanshi' ts'ivee lhpa vatcaquicletôshi lhpa nich'a caletaj ti yichaajshey ts'ivee pa 

lhajpôyich pa Abinadab. Pa Uza shi' pa Ahío ti yivoyaneshjop lhpa caletaj. 

8Pa lhan'e pa David shi' lhacôm'a papi Israel lhavos pa vanôyineshc'oya ts'ivee pa 

Dios ti vaniyitesh ts'ivee ti tishjanch'e shi' ti vashclamajshelhch'e ti yit'ôyitjop pava 

yiclôqui pava lhacôsec, pava aclojqu'e pava lhniyjôy, pava lhanôtas, pava chama 

sitses shi' pava vat'ônjanchey. 

9Meelh ti yemelhey pan Vancue'in pa Quidón, vooy pa Uza pa yôclôjquisham pa 

lhpôcôt jaspa yiyitaj'e lhpa vatcaquicletôshi, lhayaash ti t'ecletajesha pava vôcôc. 

10Taj ti pa Lhcaanvacle suya pa Uza tôlh'ejop ti yôclôja pa t'ituuc lhpa 

vatcaquicletôshi, pa lhech'e pa nijôclesh pa lhamônlhajayash yie' t'ajuyish pa lhech. 

11Vooy pa David pa ujesh ti ninc'usinat'in, lhayaash pa Lhcaanvacle ti nijôclesh pa 

lhamônlhajayash pa Uza, pa lhe'naa ti lhqueyesh pa lhech'e Pêrez-uza, (Yic'asshi pa 

Uza) côque lhey yamjey nôqueeshch'e. 

12Taj ti pa lhech nalhu pa David pa ujesh ti nijovayjulh pa Dios, pa yisitsenesh ti 

yit'esh: “¡Niyaychavalhey ca yichaajyich'esha'ne lha lhcaquiclitôshiy pa Dios!” 

13Pa nincha'jey lhpa vatcaqueclitôshi pa Lhavtsaat pa David, vooy ti yiyôjiesha ti 

chiychajey pa lhajpôyich pa pa Obed-edom, tôlh'e' pa Gat. 

14Vooy lhpa lhcaquicletôshiy pa Dios pa mônlheeen pava pu'jana jive'clas yiey pa 

lhajpôyich pa Obed-edom, vooy pa Lhcaanvacle pa yit'eshem pa is pa t'ajôôjam pa 

Obed-edom shi' lhacôm'a pava yi'van. 

Pa Hiram yicheney papi lhcacumjates pa David 
(2 S 5.13-16; 1 Cr 3.5-9) 

1 Crónicas 14 

1Pa Hiram, lhanvacle pa Tiro, pa yicheney papi lhcacumjates pa David, jô'tajesh papi 

jpôyjey lhavos shi' papi yeclôy lhavos ti yichaj'in ts'ivee pava yeclôy shintincutacuy 

jaspa yisnatshem pa lhajpôyich. 

2Pa lhechesh pa David pa yitôyc'oya ti lhech pa Lhcaanvacle ti yiyitsjatesh ti 

lhanvacleesh pa Israel, lhayaash pa lhfanishesh ya'shesh ti iseem pa lhanvacleyash ti 

tach'aneshjulh papi lhchifas Israel lhavos. 

Pap'elh lhcles pa David 
(2 S 5.13-16; 1 Cr 3.5-9) 

3Pa David pa ve'lheesh pap'elh lhjayas yiey pa Jerusalên, pa yaash ti caajem papi 

lhcles yitsjôy shi' papi ôcjeclôy. 

4Papi lhcles yitsjôs ti nivat'as'een pa Jerusalên pa lheyisesh: pa Samúa, pa Sobab, pa 

Natán, pa Salomón, 

5pa Ibhar, pa Elisúa, pa Elpelet, 

6pa Noga, pa Nefeg, pa Jafía, 

7pa Elisama, pa Beeliada shi' pa Elifelet. 

Pa David yash'apee papi filisteos 
(2 S 5.17-25) 

8Meelh papi filisteos ti yaya'esh pa David ti chiyvenchatesh ti lhanvacleesh lhacôm'a 

pa Israel, pa nôjey ts'ivee lhacôm'a ti vo'tajeysha'ne; taj ti pa David ti yaya'julh pa 

yichjuulh. 

9Pa lhechesh papi filisteos pa yichey'in ti yitsiyin'e pa tavashay yiey pa Refaim. 

10Pa lhe'naa pa David ti niy'ôsjop pa Lhcaanvacle ti tay'ôtsjan lhavach: —¿Isjopyam 

t'e ca jayeclet'a napi filisteos? ¿Lhanjutyam jayu pa yicôvjoyashesh napi lhech? Vooy 

pa Lhcaanvacle pa yicuulh: —Eclet'a, lhayaash ti jajut'ay jayu pa acôvjoyashesh napi 

lhech. 

11Pa David pa yitshaamjop pa Baal-perazim, pa lhech'e ti yash'apee. Pa lhe'naa ti 

yit'esh: “Jan lhjunash ti factsejch'e pa yinôôt vooy pa Dios nic'aatshamyam ti janaashi 

napi niyc'utsfasa.” Pa lhqueyesh pa lhech'e Baal- perazim. 

12Jô'tajesh papi filisteos ti yivôm'e ts'ivee pava lh'diosec, vooy pa David pa 

tayôjijanesh ti chinapjunsham. 

13Taj ti papi filisteos pa vapecleyjop ti yitsiyin'e pa tavashay yiey pa Refaim, 

14pa lhech'e pa David pa niy'ôsejop shta pa Dios, vooy pa Dios pa yicuulh: —Ya aj ca 

eclet'ey t'ajuyish, vooy ca majop pa atô'lhey t'ôyiish ca t'eclet'a ca amtajey nava aacjuy 

lhey bálsamo. 

15Meelh ca ape'yataj pa t'ôjôj pava t'ôs'e ts'ivee nava lhsashay nava aacjuy, pa eclet'a 

ca avatclônelh, lhayaash côque ti yalhech jov'e'ajuyish pa jaspa javo'matan ti 

jaclônsha'ne napi c'afoquelhay filisteos. 

16Pa David yisnatesh pa yiyôjiesha pa Dios, pa yash'apee papi c'afoquelhay filisteos 

tôlhesh'e pa Gabaón pa yamjey pa Gezer, 

17vooy pa lhech pa lhneyajesh pa tif'apee lhacôm'a pava vatcootsjativshay vooy pa 

Lhcaanvacle pa nijovaychetem lhacôm'a papi vatachifas. 

Pa David yic'uyjatey lhpa lhcaqueclitôshi pa Lhcaanvacle pa Jerusalên 
(2 S 6.12-23) 

1 Crónicas 15 

1Pa David yisnateshch'e pava jpôyjey yiey pa Lhavtsaat pa David, pa yisclan'ec'oya 

shta pa yan'e' lhpa lhcaqueclitôshi pa Dios ti yisnateshc'oya pa tsha'nuvo'esh. 

2Pa lhechesh pa tayôjijanesh: “Pa ya aj na papi ninôvji' napi levitas ca nichaaj lha 

lhcaqueclitôshi pa Dios, lhayaash pa Lhcaanvacle ti t'acumeyshijop napi lhech ca 

jaspa nichaaj lha lhcaqueclitôshi pa Lhcaanvacle ca jaspa yajateesh ca 

lhcumjayasheesh.” 

3Pa nijooylhach'e ti tayelhvane lhacôm'a papi Israel lhavos yiey pa Jerusalên ca jaspa 

chinc'uyjatey lhpa lhcaqueclitôshi pa Lhcaanvacle yiey pan yisclan'ec'oya. 

4Pa tayelhvane shta papi lhantôclishjesesh pa Aarón shi' papi levitas. 

5Papi lhantôclishjesesh pa Coat ti tc'a'vane pa ciento veinte: pa Uriel, pa lhech 

lhanvacle, shi' papi lhavelhavot. 

6Papi lhantôclishjesesh pa Merari, pa doscientos veinte: pa Asaías, pa lhech lhanvacle, 

shi' papi lhavelhavot. 

7Papi lhantôclishjesesh pa Gersón, pa ciento treinta: pa Joel, pa lhech lhanvacle, shi' 

papi lhavelhavot. 

8Papi lhantôclishjesesh pa Elizafán, pa doscientos: pa Semaías, pa lhech lhanvacle, 

shi' papi lhavelhavot. 

9Papi lhantôclishjesesh pa Hebrón, pa ochenta: pa Eliel, pa lhech lhanvacle, shi' papi 

lhavaelhavot. 

10Papi lhantôclishjesesh pa Uziel, ciento doce: pa Aminadab, pa lhech lhanvacle, shi' 

papi lhavelhavot. 

11Pa nijooylhach'e ti tôney pa David pa Sadoc shi' pa Abiatar, papi lhech vatcasinôc, 

shi' papi levitas pa Uriel, pa Asaías, pa Joel, pa Eliel shi' pa Aminadab, 

12pa yit'esha: “Avaatsheelh lhanvacleselh'ash napi t'ajôôjamsha'ne napi levitas, pa 

avat'isinatelhc'oya vatjuulh napi avelhavot'elh, ca jaspa isa'jop ca ac'uyjatelhey lha 

lhcaqueclitôshi pa Lhcaanvacle, lh'Dios napi Israel lhavos, jan yie' ti jasclan'ec'oya; 

13lhayaash ti nich'a ti nilhech afanisheeshelh, vooy pa Lhcaanvacle cas'Dios nijô'clesh 

pa lhamônlhajayash capi caslhalhech'e, lhayaash ti nishtaniy'ôsjop ti yiey ca 

chivancu'e.” 

14Pa lhechesh papi vatcasinôc shi' papi levitas pa vat'isinatjop ts'ivee jaspa isjop ti 

yic'uyjat lhpa lhcaqueclitôshi pa Lhcaanvacle, lh'Dios papi Israel lhavos. 

15Pa yicheneshjop ts'ivee pava chiyjucjuqu'e ti yinesh'e lhfatas ts'ivee, yiey pan 

lhnônashesh pa Moisês ti yiyôjiesha pa Lhcaanvacle. 

16Yiyôjiesha shta pa David papi lhanvacles papi levitas, papin tôlhshaam pa tc'a'sham 

ti yetôneyshisha'ne papi lhavishjanjas papin caaj pava yiclôquijop, pava aclojqu'e 

pava lhniyjôy, pava cuvôyu lhacôsec shi' pava chama sitses, pa yic'usinatshi ts'ivee ti 

yiclôqui ti yinôôclhanitsha pa lhshamitjayash. 

17Papi levitas pa yetôn ts'ivee pa Hemán, lhaôs pa Joel, shi' shta pa Asaf, lhaôs pa 

Berequías, lhavelh pa Hemán; papi lhantôclishjesesh pa Merari shi' papi vatjutsa' 

lhavelhavot, pa Etán, lhaôs pa Cusaías; 

18pa yetôn shta pap'elh vatjutsa' lhavelhavot, papin lhalhech'e papi napu'eyshi peelh 

lhanfanashesh pa vatcumjayash: pa Zacarías, pa Jaaziel, pa Semiramot, pa Jehiel, pa 

Uni, pa Eliab, pa Benaía, pa Maasías, pa Matatías, pa Elifelehu, pa Micnías, shi' papi 

lhashi lhavosesh, lhech pa Obed-edom shi' pa Jeiel. 

19Papi lhavishjanjas pa Hemán, pa Asaf shi' pa Etán papi lhech lhavosesh ti chiyt'ôyit 

pava chama sitses clesanilh yucch'e. 

20Pa Zacarías, pa Aziel, pa Semiramot, pa Jeiel, pa Uni, pa Eliab, pa Maasías shi' pa 

Benaía caajem pava aclojqu'e lhniyjôy pa yiclôquiesh pan lhc'ônashesh papi elamitas, 

21pa lhan'e pa Matatías, pa Elifelehu, pa Micnías, pa Obed-edom, pa Jeiel shi' pa 

Azazías caajem pava cuvôyu lhacôsec ti yiclôquiesh pa lhc'ônashesh papi siminitas, ti 

yanshi' pa t'aclach'esh. 

22Pa Quenanías, lhanvacleesh papi levitas pan tanyôjijayjop ti chiychaaj, pa lhech 

chiyvoyanesh, lhayaash pa lhech ti yitôyc'oya. 

23Papi yiclôvalh pa vatcaqueclitôshi lhech pa Berequías shi' pa Elcana. 

24Shi' papi vatcasinôc pa Sebanías, pa Josafat, pa Natanael, pa Amasai, pa Zacarías, 

pa Benaías shi' pa Eliezer papi lhech yifuyuqu'e pava vat'ônjanchey ti vanôyinc'oya 

lhpa lhcaqueclitôshi pa Dios. Pa Ebed-edom shi' pa Jehías papi lhech yiclôvalh shta 

lhpa vatcaqueclitôshi. 

25Pa lhechesh pa David, papi nitaôvclasa Israel lhavos shi' papi lhanvaclesesh papi 

c'afoquelhay pa nishamvatsham'in ti tac'uyshey pa lhajpôyich pa Obed-edom lhpa 

lhcaqueclitôshi pa Lhcaanvacle. 

26Pan lhjunash pa Dios ti yefenesh papi levitas ti yichaaj ts'ivee lhpa vatcaqueclitôshi, 

ti chiycufa'yeshjop pava napu'yama vôcôc shi' pava napu'yama tashinshtas jayanjas. 

27Vooy pa David pa yuyshamjop pa clasim sivôclôc lhayeech, pa lhech lhjunashesh 

shta papi levitas ti yichaaj ts'ivee lhpa vatcaqueclitôshi, papi lhavishjanjas shi' pa 

Quenanías, ti vanôyinesh ti yichaaj; jô'tajesh pa David ti yuyshamjop lhpa 

lhjuyshivoque clasim. 

28Lhacôm'a papi Israel lhavos ti yichaaj lhpa lhcaqueclitôshi pa Lhcaanvacle ti 

tônesh'in ts'ivee pa lhshamitjayash shi' pa t'ôjôj pava tashinshtas lhac'uc, pava 

vat'ônjanchey shi' pava chama sitses, shi' pava yiclôquijop aclojqu'e pava lhniyjôy shi' 

pava cuvôyu lhacôsec. 

29Meelh lhpa lhcaqueclitôshi pa Lhcaanvacle ti yamesham pa Lhavtsaat pa David, 

vooy lhpa Mical, lhôse pa Saúl, pa yovalheyjop pa vatovalhjavat; pa c'oya ti yivanjulh 

pa lhcaanvacle David ti vashclamajesh'in pa lhshamitjayash, pa yamqu'een pa 

lhavapenajesh pa lhech. 

1 Crónicas 16 

1Lhpa lhcaqueclitôshiy pa Dios ti chiychaaj ti chiyan'ôcji pa tsha'nuvo'esh pan 

yisnateshc'oya pa David ti yijuyjata. Pa tatsha ti tcufayeshjop pava chiylhônsham shi' 

pava vatcufayjatesjop ti chivaniisclanch'e yiey t'ajuyish pa Dios, 

2melh ti yivaclhitesh pa David pava chiycufa'yesh pa yit'eshemjop pa is papi lhchifas 

ti yetônjop pa Lhcaanvacle, 

3pa lhacôm'a papi Israel lhavos, papi yitsjôy shi' papi ôcjeclôy, pa chiyjutey lhpa 

yucuve, pa chiycaclôôlh pava ftsuuc lhay shi' shta pav'elh ôtjayetas clajôj. 

4Pa David pa yetôneyshisha'ne papi levitas papin yiesh'e t'ajuyish ti t'acumem'e lhpa 

lhcaqueclitôshiy pa Lhcaanvacle, ti yiyôjieshajop ca navclanjat pa t'ishamiesh shi' ca 

nôclôjesh pa Lhcaanvacle lh'Dios papi Israel lhavos. 

5Pa lhanvacleesh lhech pa Asaf, pa lhech nijooylheeshch'e pa Zacarías; pa 

nijooylhach'e ti nachey'in ts'ivee pa Jeiel, pa Semiramot, pa Jehiel, pa Matatías, pa 

Eliab, pa Benaía, pa Obed-edom shi' pa Jeiel, papin caajem pava yiclôquijop, pava 

aclojqu'e pava lhniyjôy shi' pava cuvôyu lhacôsec. Vooy pa Asaf yiclôqui pava chama 

sitses, 

6shi' papi vatcasinôc pa Benaía shi' pa Jahaziel yifuyuqu'een ts'ivee yajatesh pava 

vat'ônjanchey ti yiesh'e t'ajuyish lhpa lhcaqueclitôshi yeiclônilh pa Dios. 

Pa Salmo pa lhfanishesh ti nishamitjat pa David 
(Sal 105.1-15; 96.1-13; 106.47-48) 

7Pa lhech nalhu ti nich'a yiyôjiesha pa David pa Asaf shi' papi lhcumjafasesh ti 

yôclôjesh pa Lhcaanvacle pa nôque lhfanishesh pava nishamsha: 

8“¡Ajutelhem pa ashamieshelh pa Lhcaanvacle! ¡Etônelhjop pa lhey! Anfacle'lhem 

papi vatachifas pava yisnatesh. 

9Ishjaneshelhjop pava vat'acjay pa lhnôclôjqueyash. ¡Asinôquieshelh pava us 

yivclanjat! 

10“¡Ataanvacleyanshelh pa is lhey. ¡Anshameshelha pava acachi'clelh papi vooysha'ne 

pa Lhcaanvacle! 

11Môôjelhey pa Lhcaanvacle shi' pa t'unaj; avo'elhey pa Lhcaanvacle lhacôm'a nava 

nalhus. 

12Aychavalhelhch'e nava us lhcumjavshay shi' nava lhasnôyjesch'e, shi' nava 

vancacaasclaneshch'e nava apis ti nifac: 

13Avaatsheelh, ti lhtôlhelha pa lhcavo Israel, avaatsheelh lhcleselh'ash pa Jacob, ti 

t'acumelh'ayshi lhatam. 

14“Lhavaatsha, Lhcaanvacle cas'Dios; ¡lhavaatsha yisclanch'e lhacôm'a na cotsjaat! 

15Lha'ma ca nit'ônshi papi mil nijooylha vatacles, ti tanca nantôvacluqu'e jayu pava 

lhfacjes ti vancape'jiyinesh, 

16pa vancape'jiyinesh ti yisnatshem pa Abrahám, ti yetône'ma ti yisnatshem pa Isaac 

17ti yit'eshe'ma ti vatyôjijat'eshjop pa Jacob, nan lhjunash ti chiyvatpeya'esh 

ôyjôlhôyech t'ajuya napi Israel lhavos, 

18ti yit'esh: ‘Jajut'am jayu na cotsjaat Canaán ti lhatcôyôjaneshelh ti chiytsôôtjat'ash.’ 

19Lha'ma papi lhech ti naaclojasham, ti tanôôlhjônshi pa lhech cotsjaat, 

20pa yamey ti vatachifasesh'in shi' papi lhcaanvaclesesh'in. 

21Vooy pa Dios ninvashanem papu ca niclôqui; shi' ti yicajôyshiyanesh papi 

lhcaanvacles pa yit'esha: 

22‘Ya aj pa ca afanisheeshelh napi jaycumeyshi'yitam, pa ya aj ca asnatshelhem pa 

niysa' napi jatôyjata pava vaclan.’ 

23“Ishjanelhem pa Lhcaanvacle, lhacôm'a napi tsitenas'e na cotsjaat; pa 

achayelhemjulh nava nalhus pa lhnilhjenjayash. 

24Asinôquielhem pa lhasnôycheyash shi' pava isisch'e pa veeshelh'e t'ajuyish lhacôm'a 

napi lhtachifas shi' papi vanichifansha'ne, 

25lhayaash pa Lhcaanvacle ti uj shi' ti yaash pa lhnôclôjqueyash, shi' ti yaash ti 

chinjova'yemc'oya nav'elh chiydiosiyan. 

26Pava lh'diosec pap'elh lhtachifas ampa ca nitô'lha, taj ti pa Lhcaanvacle yisnatesh 

pava vôsec. 

27¡Ujaam pa lhapjumtseyash yiey t'ajuyish! ¡Caaj pa t'unaj shi' pa vatshamitjayash 

yiey pa is'ôcji lhc'o'vat! 

28“Ajutelhem pa Lhcaanvacle, papi t'ajôôjamsha'ne papi lhtachifas, ajutelhem pa 

Lhcaanvacle pa vat'unaj shi' pa lhasnôycheyash; 

29ajutelhem pa Lhcaanvacle pa lhnôclôjqueyash ti chiyajulhjatsham. nôquee pava 

acufayjates ca veeshelh'e t'ajuyish; ôclôjeshelh pa Lhcaanvacle pa is'ôcji lhc'o'vat ti 

lhasnôyech'esh. 

30¡Ti lhacôm'a nan yie' na cotsjaat ti nijovayem yiey t'ajuyish pa lhech! Pa lhech 

yiyit'e na cotsjaat pa jaspa nivi'sheey. 

31¡Pa nishamesh pava vôsec shi' na cotsjaat! Ca at'eshelha napi vanichifan: ‘¡Pa lhech 

Lhcaanvacle ujesham!’ 

32¡Yit'ôyitshi pa uj tovôc shi' lhacôm'a pava yi'shi'! ¡Pa nishamitjat pa joot shi' 

lhacôm'a pava caaj'e! 

33¡Ti yich'ayanjatesh'in pa lhshamitjayash pava aacjuy yi'shi' pa yita' ti yie' t'ajuyish 

pa Lhcaanvacle ti nachey ti yisclaneshch'e na cotsjaat! 

34“Ajutelhem pa ashamielh pa Lhcaanvacle lhayaash pa lhech ti issha'ne, lhayaash pa 

lhencheyash pa ôyjôlhôyech'esh. 

35Pa at'eshelha: ¡Atsilhjen yaam Dios, ti yilhavqu'ilhjenaj'ash! ¡Acu'melhyiyshi pa 

asjôcleshelhey napi vatachifas pa jaspa c'ôclôjeshelh pa is ey, jaspa nasshameshelh ti 

c'ôclôjeshelh! 

36¡Chiyôclôjeshey pa Lhcaanvacle, lh'Dios papi Israel lhavos, ôyjôlhôyech'eesh!” Pa 

lhacôm'a papi lhchifas ti yicuulh: “¡Lhech lhjunasha!”, pa yôclôjesh pa Lhcaanvacle. 

37Lhech lhjunash pa David ti lhech nôy'ejop yiey t'ajuyish lhpa lhcaqueclitôshi 

yeclônilh pa Lhcaanvacle yiey pa Asaf shi' papi lhcumjafas pa jaspa yinjôt ti 

t'acu'mesh'in pa t'elhesh ti suyeshiin pa nalhu. 

38Nôôyjop shta pa Obed-edom shi' papi lhcumjafas, papi sesenta y ocho nivacle, 

nôquee pa Obed-edom, lhaôs pa Jedutún, shi' pa Hosa, ti yiclôvalh ts'ivee pava 

lhashic. 

39Vooy pa Sadoc shi' papi lhcumjafas vatcasinôc pa nôôyjop pa lhatsha'nuvojop pa 

Lhcaanvacle, yiey pa is'ôcji lhtôvash yi'shi' pa Gabaón, 

40ca jaspa natcufa'yeshjop'in pava yilhônemsham pa Lhcaanvacle yiey pa itôvat'esh ti 

chiyetônac'oya ts'ivee, ti nich'a nalhu'in shi' ti nuutey'in, pa yivoyjateshch'e pan 

lhjunash ti chiyi'sesh'e pa lhayôjijat pa Lhcaanvacle, pa lhech ti chinôôyjop ti 

lhanyôjijat papi Israel lhavos. 

41Pa nôôyjop shta papi lhech pa Hemán, pa Jedutún shi' papi mônlhee ti 

chit'acu'meyshisha'ne ti chinôôclhanitsha ti tishjan: “Ajutem pa ashameelh pa 

Lhcaanvacle, lhayaash pa lhencheyash ôyjôlhôyech'esh.” 

42Papuque yifuyuqu'e pava vat'ônjanchey pava chama sitses shi' pav'elh 

chiyclôqui'jop, pava lhech yiculhjayaneshch'e pava t'acjayjop pa Dios. Papi lhcles pa 

Jedutún chiyclôvalhchiyinesh pa lhashi. 

43Ti tifeshch'e lhacôm'a pa vapecley'in pava lhajpôyjey shi' shta pa David vapecley pa 

lhajpôyich jaspa yit'eshem pa is pa t'ajôôjam. 

Pa vatpeya'shelh pa Dios pa David 
(2 S 7.1-29) 

1 Crónicas 17 

1Meelh pa David ti palha yic'uyjatey pa lhajpôyich, pa yit'esha pa Natán, chiytôyjata 

pava vaclan: —A'va, yivaatsha jôv'ôcji na is jpôyich chiyinesh nava shintincutacuy, 

pa lhan'e lhja lhcaqueclitôshi yeclônilh pa Lhcaanvacle yi'ôcji java chiycaclônc'oya 

tsha'nuvos. 

2Pa Natán pa yicuulh: —Asnatesh lhacôm'a nava lhavaclhitshamjop, lhayaash ti 

yefen'ash pa Dios. 

3Taj ti pa lhech tulh, vooy pa Dios pa yiyôjaan pa Natán ti yit'esha: 

4“Meey ca asinô'yelh ja yicavo David, pa anôyôjemch'e ti yalhech ya'Lhcaanvacle ti 

jayeetsha: ‘Tan jayu ca alhecha ca asnateshyam pa vatishjanjavat ca jaspa jôv'ôcji. 

5Jan tôlh'e' ja nalhu ti jayjat'e napi Israel lhavos, pa yamjey nôqueesh, ti tanca yi'ôcji 

pava vatishjanjavtes, vooy ti jôv'ôcji java tsha'nuvosesh'in shi' java chiyie'in. 

6Jant'ajô'jesh java nalhus ti javo'qu'esha'ne ts'ivee pa tanca ve'lheesh ca yaalhsha japi 

chinvacleyanesha'ne japin yisclanch'e japi yichifas canasnateshyam pa vatishjanjavat 

chiynesh pava yeclôy shintincutacuy.’ 

7Pa lhe'naa ca anfacleem ja yicavo David ti ya lhech ya Lhcaanvacle yaash na yunaj ti 

jayeetsha: ‘Yivaatsha ti c'ayjatjop java tashinshtas ti lhavoqu'eshane java acloy, pa 

jaspa lhanvacleash napi yichifas Israel lhavos; 

8ti javo'ach'esha'ne pa ti lhatjuyshi, pa c'atifchiyinesh'e lhacôm'a capi naac'utsfasa ti 

lhatjuyjulh'in, ti jajut'am pa ane'yajesh jan lhjunash ti caajem papi nivacle 

chiyashjatesh na cotsjaat. 

9Jô'tajesh ti jasclan'e'ac'oya ja lhôvelh'e napi yichifas Israel lhavos, pa lhech 

c'ac'uyjatelhshi jaspa lhech lhôvelh'e ti natsôt'ajeshelh, pan yie' ti ampapu ca 

naclôquielh pa nilhecha papi ojiyis ca nacômclôquielh'in jan lhjunash ti nich'a, 

10meelh ti janshi' japi tcaasclanchaych'e ti yiclôvalh napi yichifas Israel lhavos. 

Yivaatsha jachajshichamc'oya lhacôm'a japi naac'utsfasa. Pa c'atôyjata ti jajut'ay papi 

acles, 

11pa meelh ca namtajey lhac'o' na amônlhajayash pa avaf jayu, pa janshi' jayu pa 

ve'lha papi acles pa jiyitsjatesh jayu pa vatvacleyash. 

12Pa lhech yisnateshyam jayu pa vatishjanjavat, pa yajateesh jayu pa jiyitsjat'e pa 

lhc'o'vat. 

13Yivaatsha pa lhtataayish jayu, vooy pa lhech pa yô'sesh jayu. Pa tan jayu pa 

yic'uyjatc'oya na yivoyjayasheshch'e yiey jan yifanishesh jan vanôyinesh'ac'oya, 

14vooy ti jiyitsjat'e jayu yajatesh pa yijpôyich shi' na yinvacleyash. Vooy pa lhc'o'vat 

mônlheeen jayu yajatesh.’ ” 

15Pa Natán pa nifaclemch'e lhacôm'a cavôque pa David, pa yivoyjateshemch'e pan 

lhjunash ti yi'van shi' ti yipe'ya. 

16Pa lhechesh pa lhcaanvacle David pa yich'ôcji ti tasinôy yiey t'ajuyish pa 

Lhcaanvacle ti yit'esh: “Lhcaanvacle a'Dios shta, ¿ya she t'e yivaatsha she t'e shta na 

yijôôjam ca jaspa lhech yifanishayivach ti nôque c'ôj'e' jayu? 

17¡Pa lhapun'avc'oya nataney côque, Lhcaanvacle a'Dios, ti lhamja ti lhtasinôquijulh 

pa lhanvaclevat na acavo shi' ti lhtsovalhsha'ne jan lhjunash pa nivacle ti 

ya'sheshchisham pava yi'van! 

18¿She peelh ti lh'isinatjopyam ti lhteetsha pa lhnôclôjquyash ti lhech afanishesh na 

acavo ti lhantôfaacsha nôque acavo avaatsha? 

19Lhcaanvacle, lhacôm'a navôque lhasnôyjes ti lhasnatesh ti vatjumteesh'a na acavo, 

pan lhjunash ti lhenem ca jaspa atôyjata. 

20Lhcaanvacle, pa ampapu ca ajunashajulh, pa ampa caelh ca diosa ca nôv'e' avôôj, 

nan lhjunash lhacôm'a ti jaych'aneshelh'a yivaatsheelh. 

21Vooy napi achifas Israel lhavos ampapu caelh ca lhjunashajulh, lhayaash napi lhech 

ve'lheey lhtachifas yiey na cotsjaat! Avaatsha, Dios, lhatjôcjanesh pa jaspa achifasesh, 

shi' ti lhasnatshem pa lhavoyjayasheshch'e ti yisnatesh pava yaash ti lhasnôyjes. 

Avaatsha lhtontey napi achifas ti lhachaj'avnec'oya ja Egipto, shi' jap'elh vatachifas, 

22lhayaash avaatsha lhjut'avne napi Israel lhavos ti achifasesh yajatesh, avaatsha 

Lhcaanvacle, lh'Dios'ash jayu. 

23“Nôque lhjunash Lhcaanvacle ti lhiyitsjat yajatesh pa afaclech ti lhasnatshem na 

acavo shi' na lhanvaclevat, shi' ti t'ôfisjatch'e pa ti lhteesh. 

24¡Na afaclech yivo'yeshch'e ti lhasnatesh shi' na ey yajateshch'e ti chiyashjat, shi' ti 

chiyit'esha pa Lhcaanvacle yaash pa t'unaj pa lhech lh'Dios napi Israel lhavos, pa 

lhech yijô' ti lh'Dios napi Israel lhavos! ¡Na lhanvaclevat na acavo David ninvô'mesh 

ti vaniyitesh ti lhnujumatsenesha! 

25Avaatsha, yi'Dios, lhastôyjata ti lhtsiyitsjatesh na yinvaclevat; pa lhe'naa yivaatsha 

lhama'taj ti acavoyish, ti jatants'aclan'aan jayu. 

26Avaatsha, Lhcaanvacle, a'lhech Dios pa lhanfaclem'in na acavo pa lh'isiyasha'ne; 

27pa nôqueesh lhtajulhsham ti lhteetshem pa is na lhanvaclevat na acavo pa jaspa 

yajateesh ca mônlhaaesh pa anujumatsenjayasha. Avaatsha, Lhcaanvacle, lhteetshem 

pa is pa chinôclôjesh jayu yajatesh.” 

Pava lhavatclônjavshay pa David 
(2 S 8.1-14) 

1 Crónicas 18 

1Ti nôjeshch'e côque, pa David ti yash'apee papi filisteos, pa yachajshichamch'e pa 

tjôcjanesh pa yitsaat pa Gat shi' pava yitsates lhcles. 

2Shi' ti yash'apee papi moabitas, vooy papi lhech pa vapecshichamc'oya ts'ivee pa 

David pa yishayanem'in pava chine'mey pa lhcaanvacle. 

3Pa David yash'apee shta pa Hadad-ezer, lhanvacle pa Soba, pan yitsavalheyshi pa 

Hamat, meelh pa lhech ti yamjat'apee pa lhanvacleyash yiey pa cotsjaat yi'shi' pa 

tovôc Éufrates. 

4Papi lhech yichajc'oya pa David pava mil lhcaletas vatvatclônjavoque pa yôcfa'sha'ne 

papi siete mil c'afoquelhay cuvôyuyjas shi' papi veinte mil vacleetsha'ne; jô'tajesh ti 

yipôcjetch'e lhafoc lhacôm'a pava cuvôyu t'ajuya pava caletas vatvatclônjavoque, pa 

lhnasheesh ti yimônlhanit pava cuvôyu yijuyjata pava cien lhcaletas. 

5Pa nijooylhach'e ti tôlhe'in papi sirios pa Damasco ti yamey pa Hadad- ezer ti 

yeetajesh ca nefenesh, pa lhech lhanvacle pa Soba, taj ti pa David pa yash'apee papi 

sirios pa yiclônsha'ne papi veintidós mil papi lhech. 

6Pa nijooylhach'e pa David ti yan'e' papi yiclôvalhchiyinesh pa Siria yiey pa 

Damasco, vooy papi sirios pa vapecshichamc'oya ts'ivee pa lhech pa tach'ansha ti 

yishayanem pava chiyinemey pa lhcaanvacle. Pa nôque lhjunashesh pa Lhcaanvacle ti 

yashjatesh pa lhcôvjoyash yiey pa ti nashch'een. 

7Pa nijooylhach'e pa David ti yichajc'oya pava chama clesanilh cojiyaj ti yijuyjata 

papi lhcavos pa Hadad-ezer, pa yicha'jey'in pa Jerusalên. 

8Pa yichajc'oya shta pava aclojam pa clesanilh yucch'e yiey pa Tibhat shi' pa Cun, 

pava yitsates yitsôt'ajesh pa Hadad-ezer. Pôque clesanilh yucch'e nijooylha ti 

yisnateshjop pa Salomón pa uj chama t'ajuya pa yinôôt, pava jpôychiyteyesh shi' pava 

chiycheneshjop pa vatishjanjavat. 

9Meelh pa Toi, lhanvacle pa Hamat, ti yaya'shey pa David ti yash'apee lhacôm'a papi 

lhc'afoquelhay pa Hada-ezer, pa lhanvacle pa Soba, 

10pa yichajchiyinshy pa lhaôs Adoram lhacôm'a pava nalhjunashvatc'oya pa clesanilh 

cojiyaj, pa clim shi' pa yucch'e pa jaspa yecjueshey shi' ti nishamitjatesh pa 

lhcaanvacle David tôlh'ejop ti vatclôneelh pa Hadad-ezer ti yash'apee, lhayaash pa Toi 

vatclôneelh shta pa lhech. 

11Pa David pa yivenchatesh lhacôm'a pa nalhjunashvatc'oya pa Lhcaanvacle pa yu'ja 

pa clesanilh cojiyah shi' pa clim ti yichajc'oyaan papi vanichifan pa yiey pa Edom, pa 

Moab, papi amonitas, papi filisteos shi' papi amalecitas. 

12Jô'tajesh pa Abisai, lhaôs lhpa Sarvia, ti yash'apee papi dieciocho mil edomitas yiey 

pa Tavashay Tsifoni. 

13Pa nijooylhach'e pa David ti yan'e' papi yiclôvalhchiyinesh yiey pa Edom, pa 

lhacôm'a papi edomitas ti vapecshichamc'oya ts'ivee pa lhech; vooy pa Lhcaanvacle 

pa yashjatesh pa lhcôvjoyash yiey pa ti nashch'een. 

Papi lhcavosesh pa David 
(2 S 8.15-18; 20.23-26) 

14Pa Daivid pa lhanvacleesh lhacôm'a pa Israel, ti t'acuumjem'in pa lhasclanjayashch'e 

shi' pa yivo'yeshch'e t'ajuya lhacôm'a papi lhchifas. 

15Pa lhanvacleesh papi c'afoquelhay lhech pa Joab, lhaôs lhpa Sarvia; shi' pa Josafat, 

lhaôs pa Ahilud, pa lhech vanqu'iseem pa lhcaanvacle. 

16Pa Sadoc, lhaôs pa Ahitob, shi' pa Ahimelec, lhaôs pa Abiatar, papi lhech 

vatcasinôc; pa Savsa pa lhech vanqu'isesh pava vaclan, 

17shi' pa Benaía, lhaôs pa Joiada, pa lhech lhanvacleesh papi yiclôvalhchiyinesh papi 

cereteos shi' papi peleteos. Vooy papi lhcles pa David papi lhech yashjatesh ti 

yefenchiyinesh. 

Pa David yash'apee papi sirios shi' papi amonitas 
(2 S 10.1-19) 

1 Crónicas 19 

1Ti nôjeshch'e pa nalhu ti vaf pa Nahas, lhanvacle papi amonitas, shi' ti nicôyôjesh pa 

lhanvacleyash pa lhaôs. 

2Pa lhechesh pa David pa yaychavalhtajey ca nasclaneelhvatjulh pa Hanún, lhaôs pa 

Nahas, ti yiisinatajem, lhayaash pa lhtata ti vataasclanelh pa lhech, pa yichentajey 

papi t'ajôôjô lhcachenjas pa jaspa niteetshema pa Hanún pa lhtacshiyashch'e ti vaf pa 

lhtata. Taj ti meelh papi lhcavos pa David ti yamey ts'ivee pa cotsjaat amonita, 

3vooy papi amonitas lhanvacles pa yit'eshaan pa Hanún: “¿Lheclôjesh na Yinvacle ja 

David ti nicheney napi lhcavos pa lhtacshiyash ti tsi'sha ti yôclôjesh ca lhtata na 

Yinvacle? ¡Yijô' ti nacheshnee ti nijochijooy ti shinclôvalhch'ec'oya shi' ti yituvalhey 

na vatavtsateyish!” 

4Pa lhechesh pa Hanún pa tayôjijanesh ca chinatcum'e vatam papi lhcavos pa David, 

pa yit'ovôsch'ec'oya pava lhpôsey, pa yiseejshamc'oya pava yuych'e pa yamjey lht'oy. 

Pa nijooylhach'e ti yichen. 

5Meelh ti chinfacleem pa David pava lhjunashch'e papi lhech nivacle, pa 

vancachenjaney ca natcuuumjulh ts'ivee, lhayaash ti yaash pa lhavapenajesh, pa 

tayôjijanesh ca mônlhaae pa Jericó pa namjey ca nitôôlhtajch'e pava lhpôsey, pa 

lhecheesh pa napecl'in. 

6Papi amonitas yitôyc'oya ti chiycônitshi pa David, pa lhe'naa pa Hanún shi' papi 

amonitas yicheney pava treinta y tres mil kilos clesanilh clim ti yijuyjata pava caletas 

t'ajuya pa vatvatclônjayash shi' papi c'afoquelhay cuvôyuyjas yiey pa Mesopotamia, 

pa Siria, pa Maaca shi' pa Soba, 

7pa t'acum'ejop shta pava treinta y dos mil caletas t'ajuya pa vatvatclônjayash, pa 

lhech lhjunashesh shta pa lhanvacle pa Maaca papi lhcavos c'afoquelhay. Papuque ti 

yamey'in pa yisnatesh'e pa t'ichavat ti yiey pa t'ajuyish'e pa Medeba. Jô'tajesh papi 

amonitas ti tôlhey pava lhavtsates ti yamelhvatshamjop pa lhavatclônjayash. 

8Taj ti pa David pa yaya'esh pa yicheney pa Joab lhacôm'a papi lhcavos c'afoquelhay. 

9Papi amonitas pa yichey ts'ivee pa vataasclanesha'ne pa lhavatclônjayash yiey pa 

chiyuy'esham'in pa lhech yitsaat. Vooy papi lhcaanvacles ti nach'in pa mônlhashi 

ts'ivee pa tavashay. 

10Meelh pa Joab ti yivanjulh papi necletsjayu'a ti yie' t'ajuyish shi' papi nijoqu'esha'ne, 

pa t'acu'meshijop papi ya'shesh ti yifiiy c'afoquelhay Israel lhavos pa 

vataasclanesha'ne ca nit'eclet'a papi sirios. 

11Pa nijooylhach'e ca natjuytajulh papi amonitas pa nôôyjop pap'elh c'afoquelhay ti 

yiclôvalhchiyinesh pa lhch'inish Abisai, 

12pa yit'esha: “Ca naashtajyitapee napi sirios, avaatsha pa anacheshyi ca ats'efenesh, 

ca naashtaj'atapee napi amonitas yivaatsha pa qu'efen'ash jayu. 

13Pa anfayu'em ca shtavatfiyitshelh ca shtavatclônelhem napi catsichifas shi' nava 

lhavtsates pa cas'Dios. ¡Ca lhecha pa Lhcaanvacle ca najulhjateyjoom!” 

14Pa Joab pa yicheelh papi lhcavos pa jaspa nit'eclet'a papi sirios, taj ti papu lhech pa 

yiclôtc'oyaan pa lhech. 

15Pa meelh papi amonitas ti yi'van ts'ivee papi sirios ti yiclôt'in, pa chi' shta papi lhech 

ti yiclôtelh pa Abisai, lhch'inish pa Joab, pa yitshaam ts'ivee pa yitsaat. Pa lhechesh pa 

Joab pa vapecley pa Jerusalên. 

16Meelh papi sirios ti yitô'ya papi Israel lhavos ti yaash ts'ivee, pa yicheney papi 

lhcachenjas ca jaspa ninach'in papi sirios yiey pacham pa tovôc Éufrates. Pa 

tanôyinc'oya ts'ivee pa Sofac, lhanvacleesh papi lhc'afoquelhay pa Hadad-ezer. 

17Taj ti pa chinfacleem côque pa David, pa nayjatvanejop tatsha papi Israel lhavos, pa 

yicheypacham pa tovôc Jordán, pa yicheyshi ti yicheelhvatjulh ts'ivee. Pa David pa 

yisclanch'ejop papi lhcavos pa jaspa t'ajuyelhvatjulh papi sirios, papi lhech pa 

vatclôneelhsha'ne. 

18taj ti pa nijooylhach'e ti yiclôtsjat papi Israel lhavos, lhayaash ti yaash pa David pa 

yiclônsha'ne papi cuarenta mil c'afoquelhay vacleetsha'ne shi' papi siete mil 

caletayjasesh pa vatvatclônjayash; jô'tajesh pa David ti yiclôn pa Sofac, lhanvacleesh 

papi c'afoquelhay sirios. 

19C'oya ti yi'van papi lhts'avootajesh pa Hadad-ezer papi Israel lhavos ti yaash ts'ivee, 

pa yisnatesh pa lhpiiyashelh pa David pa vapecshichamc'oya ts'ivee pa lhech. Pa 

nitôyi'sheey papi sirios ca nachajeyc'oya ca nita'nefenelh papi amonitas. 

Pa David yash'apee pa Rabá 
(2 S 12.26-31) 

1 Crónicas 20 

1Pa lhech nalhu, ti yicheshch'e pa shnavôp ti meelh papi lhanvacles ti yô'yesh ti tay'e 

pa lhavatclônjavat, pa Joab ti yisclanvatich'ejop papi yiclôvalhelhch'e pa 

yicheelhsham pa lhcootsjat papi amonitas. Pa yamjop pa yitsaat Rabá pa t'eclet'a pa 

tifshicham lhacôm'a. Pa lhan'e pa David pa mônlhee pa Jerusalên. 

2Pa nijooylhach'e pa David pa t'acum'e pa lhshatech pa lhanvacle pa chiyc'ôcliyanesh 

pa clesanilh cojiyaj ti yiesh pava isis utes, pa trenta y tres kilos pa lhcaclecli; pa 

yatjôjitshi pa David. Tôlhesh'e shta pa David pa yitsaat pava matas isis, 

3vooy papi nivacle ti jôjjeclay mônlhashi pa yitsaat pa yayjat'een pa lhech'e pa 

yicumjatesh'in pava tsevtech'esha'ne, pava clesanlhiy navaniyesh shi' pava namjay. Pa 

lhech lhfanishesh shta pa David lhacôm'a pava lhavtsates papi amonitas, pa 

nijooylhach'e ti vapeclelh lhacôm'a papi lhcavos yiey pa Jerusalên. 

Vatclôneelhsha'ne papi pitesch'e 
(2 S 21.18-20) 

4Pa nijooylhach'e pa vatvatclônjayashelh papi filisteos yiey pa Gezer. Pa lhech 

t'aplhuqu'e pa Sibecai tôlh'e' pa Husa pa yiclôn pa yachajshicham pa Sipai, pa lhech 

lhantôcshich'a papi pitesch'e. 

5Vooy peelh vatvatclônjayash ti chit'ajuyjulh papi filisteos, vooy pa Elhanán, lhaôs pa 

Jair, pa yiclôn pa Lahmi, lhch'inish pa Goliat tôlh'e' pa Gat, vooy pa lhcôpje pa yaash 

pa tuc'ach'e pan lhjunash pa chiyichevashc'oya pa vopovo. 

6Yiey pa Gat peelh vatvatclônjayash. Pa lhech yie' pa ve'lha nivacle yaash ti pitej pa 

lhavôôj, pa veinticuatro pava lhpaschey lhafjus: pa ve'lhayama pa t'ajôôj pa ve'lha 

lhpôcôt pa ve'lhayama pa t'ajôôj pa ve'lha lhafo'. Pa lhech shta lhantôcshich'a papi 

pitesch'e, 

7pa lhech t'a'lheylhavcop papi Israel lhavos vooy pa Jonatan pa yiclôn, lhaôs pa 

Simea, lhchecla' pa David. 

8Papuque pitesch'e lhantôclishjesesh pa Refa, tôlh'e' pa Gat, taj ti pa yash'apee ts'ivee 

lhavaatsha pa David shi' papi lhcavos. 

Pa David yitsjuulh papi lhchifas 
(2 S 24.1-17) 

1 Crónicas 21 

1Pa ángel qu'iyôytanaj pa vatjuyjatjulh papi Israel lhavos ti yifaycutaan pa David ca 

natsjuulh papi Israel lhavos. 

2Pa lhechesh pa David pa yiyôjiesha pa Joab shi' papi lhanvaclesesh papi lhchifas, pa 

yit'esh: —Meelh'in ca asnatshelh pa t'ajuya ca chinatsjuulh napi Israel lhavos 

atôôlhshelh'e ja Berseba pa amjelha ja Dan, pa anchajeelhnee ca chinanfac pa jaspa 

nastôya pat'ajôôj. 

3Taj ti pa yicuulh pa Joab: —Ca lhecha pa Lhcaanvacle ca ninapshin'e napi lhchifas 

pa naashtaj pa cien pa t'ajô'jeeshc'oya nôqueesh; ¿taj ti ameesh ti nilhacôm'aa napi 

lhcavosesh na Yinvacle? ¿Ta t'e lhayaash ti lheney côque na Yinvacle? ¿Ta t'e 

lhayaash ca amenesh napi Israel lhavos? 

4Taj ti pa lhayôjijat pa lhcaanvacle ti yash'apee pa Joab, vooy pa lhech pa yichc'oya ti 

yitshaam pan tuc'a'e pa Israel shi' ti vapecley pa Jerusalên. 

5Pa Joab pa yijutem pa David pava chiyi'sesh'e ti chiyitsjuulh papi lhchifas, pa 

iseemsha'ne lhacôm'a papi Israel lhavos ti caaj papi un million cien nivacle yijpô'yesh 

pa vatvatclônjayash, pa cuatrocientos setenta mil papi yiey pa Judá. 

6Taj ti pa ninôvji' ca chinatsjuulh papi tô'lha pa tc'a'sham pa Levi shi' pa Benjamín, 

lhayaash pa Joab ninench'e pa lhayôjijat pa lhcaanvacle. 

7Vooy pa Dios ninajulhjatey lhacôm'a côque, pa yicheney pa lhclôyitsjayash papi 

Israel lhavos. 

8Taj ti pa David pa tatfacleshemch'e pa Dios: —Yivaatsha jasnatesh na ujaam sasch'e 

ti jasnatesh côque. Taj ti jatants'aclan'a ca avômjatch'eyam nôqueesh na lhsasch'e na 

acavo, lhayaash ti javaatjoney pan lhjunash pa ninatcajôyshay. 

9Pa lhechesh pa Lhcaanvacle pa yit'esha pa Gad, pan yitô'yemjulh pa lhcumjayash pa 

David: 

10“Meey ca avan ja David, pa asfacleem ti pu'jana nava jayjuyeshjulh, pa natpaya' jô 

lhech pa yie' ca jasnatshem.” 

11Pa yich pa Gad ti yijôchieyshi pa David pa yit'esha: —Côque yit'esh pa 

Lhcaanvacle: Apayeyshi 

12pava pu'jana nincôpesesh pa yipcu', pava pu'jana jive'clas ti chiyash'atapee ca 

najôyjantaj japi naac'utsfasa, ja't'ajesha pu'jana pava nalhus pa vatfamaat yiey na 

vatavtsateyish ti chinchineshshicham pa lhclesataj pa Lhcaanvacle, nôquee pa lh'ángel 

pa Lhcaanvacle pa niclônsha'ne nantuc'a'e na lhcootsjat na Israel. Aychavalheyjop 

clap nôqueesh pava lhcu'lheshjulh jan tsichenee. 

13Pa David pa yit'esh ti yicuulh pa Gad: —Ya'lhech ujyitsham pa tavijatay. Nôqueesh 

jajulhjatey ca nascôt'esha'ne pava lhpôcôtôy pa Lhcaanvacle, lhayaash pa 

lhcavts'aclayjayash ti ya'shesh, pa nilhecha pava lhpôcôtôy papi nivacle. 

14Pa lhechesh pa nicheney pa Lhcaanvacle pa vatfamaat pa Israel pa yivômjatsha'ne 

papi setenta mil Israel lhavos. 

15Pa yicheney shta pa Dios pa lh'ángel ti yivômjatsha'ne pa Jerusalên. Taj ti meelh ti 

yivômjatsha'ne, vooy pa Lhcaanvacle pa yi'van, pa cacleclem pa lhech tavijatay, pa 

yiyôjaa pa ángel pan yivo'matansha'ne pa yit'esh: “¡Lhjunashlhaa ya aj ca môôj 

t'ôyish'e!” Pa lhech t'aplhuqu'e, pa lh'ángel pa Lhcaanvacle ti yivanjop pa lhech'e pan 

yie' pa Ornán, pa lhech jebuseo, yisclanshi pa trigo. 

16C'oya pa David ti yipôyjatchisham pa lhtô'vat, pa yi'van pa lh'ángel pa Lhcaanvacle 

ti yi'shi' na lhcaavjuelhvane na nalhuyish na cotsjaat, ti yichaj'in pa lhclesataj 

ninatshiyiy ti yitsemajeyshicham pa Jerusalên. Pa lhechesh pa David shi' papi 

nitaôvclasa pa yuyelhch'e pava p'ajavsha'ne ti t'avuyelhshichamch'e ti yamjata cotsjaat 

pava lhtacôc, 

17vooy pa David pa yit'esha pa Dios: —¡Ya'lhech yivaatsha jayiyôjijanesh ti 

chiyitsjuulh napi vatachifas! ¡Ya'lhech yivaatsha jasnatshem pa sasch'e shi' na 

lhav'ojiyash! ¿Taj ti she pa yisnatesh napuque ampa ca nitô'lheyjop? Lhcaanvacle 

yi'Dios shta, jatants'aclanesh'a pa aclôyitsjayash ca anyitapee shi' na yijôôjam, taj ti pa 

avô'meshjop pa ca afanisheesh napi achifas. 

Pa David yitsemaj pa itôvat'esh 
(2 S 24.18-25) 

18Pa lhechesh pa lh'ángel pa Lhcaanvacle ti yiyôjiesha pa Gad ca niteetshe'ma pa 

David ca nitsemajem pa itôvat'eshjop pa Lhcaanvacle yiey pa Ornán pa lhech jebuseo 

yisclanshi pa trigo. 

19Pa lhechesh pa David pa yisnatesh pavan yit'esha pa Gad ti yetônjop pa 

Lhcaanvacle. 

20Pa Ornán, pa yisclanshiin pa trigo, pa c'oya ti yi'van pa ángel, taj ti papi yichatjulh 

lhcles ti yi'jop, pa yichc'oyaan ti vant'ôfiitsha'ne. 

21Pa meelh pa David ti yu'jaa pa yie' pa Ornán, pa lhech pa yovalhjulh, pa c'oya ti 

yi'vanjulh pa David ti nachey pan yie' ti yisclanshi pa trigo pa t'avuy'e t'ajuyish pa 

David. 

22Pa lhechesh pa David pa yit'esha pa Ornán: —Anjutyi nôque nan lhasclan'eshi na 

trigo, ca lhech jasnatesh'e pa itôvatc'oya pa Lhcaanvacle. Ancashayuesh'yi yiey pa 

t'ajôjqu'e ti yivo'yeshch'e, secl'elh pa vatfamaat ca nitayesh napi vatachifas. 

23Pa Ornán pa yicuulh: —Acu'ma Yinvacle pa asnatesh'e pa lhajulhjatey. Yivaatsha 

jajut'ay jayu nava vôcôc jayanjas ca alhônemsham, nava t'ajuya ti chiyisclanshi pa 

ajuyjata ca acajuyaesh shi' na trigo t'ajuya ca acufa'yesh. ¡Lhacôm'a navôque jajutem 

na Yinvacle! 

24Taj ti pa David pa yit'esh ti yicuulh: —Ts'ishamesh'a, taj ti tajulhtajey ca yicashaya 

lhacôm'a yiey pa t'ajôjqu'e ti yivo'yeshch'e, lhayaash ti tanca nijôcl'ash nava 

natsôt'ajesh ca jaspa yijutem pa Lhcaanvacle shi' pa yicu'fayesh ca chinlhônsham ca 

ama pa ca nasc'ôjesh'ôcji. 

25Nôque lhjunashesh pa David ti yishayanem pa Ornán yiey pa lhech'e pa seiscientos 

pava tsayô lhcles pa clesanilh cojiyaj, 

26pa lhech yisnatesh'e pa itôvatc'oya pa Lhcaanvacle pa tcufayesh pava chiylhônsham 

shi' pava vatcufayjatesjop ti chivaniisclanch'e. Pa nijooylhach'e ti tôney pa 

Lhcaanvacle, vooy pa lhech ti yicuulh pa nicheney pa itôj tôlhey pa vôôs ti yitsavalha 

pa itôvat'eshc'oya pava chiylhônsham. 

27Pa lhechesh pa Lhcaanvacle pa yiyôjaa pa lh'ángel ca nachajch'e pa lhashiy pa 

clesataj. 

Pa lhc'o'vat pa vatishjanajavat 

28Pa lhech t'aplhuqu'e, pa c'oya ti yi'van pa David pa Lhcanvacle ti yipe'ya ti yiey pa 

Ornán pa lhech jebuseo ti yisclanshi pa trigo, ti lhech'e ti caaj pava tcufayesh. 

29Lha'mataj pa tsha'nuvo'esh ti yitsemajem pa Moisês pa Lhcaanvacle ti yiey pa am'e 

pa'na shi' pa itôvat'esh pava chiylhônsham ti yiey pa lhtôvashc'oya pa Gabaón, 

30pa David pa sasemjop ca lhech nôcji'jop ca niniy'ôsey pa Dios, lhayaash ti 

yamqu'een pa t'ajovayi ti yi'van pa lhclesataj pa lh'ángel pa Lhcaanvacle. 

1 Crónicas 22 

1Pa lhe'naa ti yit'esh pa David: “Nôque yie' jayu pa lhishjanjavat pa Dios Lhcaanvacle, 

shi' pa itôvat'jop pava chiylhônsham t'ajuya napi Israel lhavos.” 

Chiyisclanvatshamjop pava t'ajuya pa vatishjanjavat 

2Pa nijooylhach'e pa David ti tayôjijanesh ti tayelhvane papi vena tôlhshi' ti yi'shi' 

papi Israel lhavos, pa yetôneyshisha'ne papi yisnatesh pava utes ca jaspa natcum'e 

pava utes ti t'ajuya ti chiyisnatesh pa lhishjanjavat pa Dios. 

3Jô'tajesh ti yisclanvatsham'jop pa yaash clesanilh t'ajuya pava chiyclônesham pava 

lhashivos shi' pava chiyiyitesha; shi' pa ujaam pa clesanilh yucch'e, 

4shi' pava yeclôy shintincutacuy pa yaash ti nichinatsjuulh, lhayaash papi tsitenas'e pa 

Sidón shi' pa Tiro ti acloj pava nicha'jey'in yeclôy shintincutacuy. 

5Pa David pa yaychavalh'in: “Na yaôs Salomón jôjjeclay nôctech'esh nich'ach'e na 

t'aplhuqu'e', vooy pa vatishjanjavat ca chinasnatajeshem pa Lhcaanvacle pa naash pa 

tuc'a', pa lhasnôyech'a shi' pa isa'c'oya nan tuc'a'e na cotsjaat; pa lhe'naa ti 

jatatômjalheshem jayu lhacôm'a ca jasclaneemvatsham.” Pa lhe'naa pa David pa 

yisnateshc'oya pava aclojam ti yisclanvatsham ti yujeey pa lhavafi. 

6Pa nijooylhach'e ti tôneyjop pa lhaôs Salomón, ti yiyôjaajop ca nasnatesh pa 

lhishjanjavat pa Lhcaanvacle, lh'Dios papi Israel lhavos, 

7pa yit'esha: “Na yaôs, caajyam na lhanfanash pa chinasnatajesh pa vatishjanjavat 

t'ajuya pa Lhcaanvacle yi'Dios. 

8Taj ti pa Lhcaanvacle yit'eshyam: ‘C'avanesh avaatsha ti acloj pava vatvoyey ti 

lhantonjatsha'ne shi' ti acloj java lhavatclônelh'e; pa lhe'naa avaatsha ti tanca alhecha 

ca asnatesh pa vatishjanjavat. 

9Taj ti caaj jayu pa ve'lha aôs pa lhech nivacle piiyalhavach; jô'tajesh yivaatsha ti caaj 

pa yifanisheshem jayu japi nilhc'utsfasa jant'ajô'jesh ca nicaajem pa lhpiiyashelh. Pa 

lhe'naa ti lhey jayu Salomón. Pava lhnalhus javashanem jayu pa vatpiiyash pa 

canoeelhvach napi Israel lhavos. 

10Pa lhech yisnateshyam jayu pa vatishjanjavat. Pa lhech yô'sesh jayu vooy yivaatsha 

pa lhtataayish jayu, pa jiyitsjat'e jayu pa lhanvacleyash yajatesh yiey na Israel.’ 

11Nôqueesh, na yaôs, ca lhecha pa Lhcaanvacle ca nôv'ajop ca jaspa ôfi'sem'apee ca 

asnatshem pa lhishjanjavat pa Lhcaanvacle a'Dios, yiey pan lhjunash ti nifac pa 

asnatshem. 

12Ca lhecha pa Lhcaanvacle ca nijut'am pa acajôysha shi' pa atôycheyash, secl'esh pa 

lhech ca niyôjiesh'a ca lhanvacle'aash na Israel, pa ôfisjatemch'e pa lhayôjijat pa 

Lhcaanvacle a'Dios. 

13Pa isa' jayu lhacôm'a pa ajunash, ca ôfisjatajemch'e nava lhayôjijates shi' nava 

yisclanvatich'e pa Lhcaanvacle ti yiyôjiesha pa Moisês t'ajuya napi Israel lhavos. 

¡Avatfiyit shi' ca aniyit; pa ya aj ca atanimajesh pa ya aj ca anjovay'in! 

14A'va, yivaatsha ya'shesh ti janiyitesh ti jasclanshamjop java t'ajuya pa lhishjanjavat 

pa Lhcaanvacle java cien mil talentos (3.300.000 kilos) pa clesanilh cojiyaj, shi' ti un 

millión talentos (33.000.000 kilos) pa clesanilh clim, shi' pava aclojjam pa clesanilh 

yucch'e shi' pa yacutch'e pa nisa'jop ca chinatsjuulhshi pa lhcaclecli. Shi' ti 

jasclanshamjop java yeclôy shi' java utes java lhech avaatsha pa anapshinesh'e. 

15-16Jô'tajesh ti caaj'am jayu ti lhasclanvatich'ejop papi acloj vatcumjayash lhavos, 

papi yisnatesh pava utes, papi jpôyjey lhavos shi' papi yeclôy lhavos, pa 

nichinatsjuulh jayu papi lhtsôôtjateshjop lhacôm'a pa lhanfanash shi' pa lhjunash papi 

t'acu'mesh'in pa clesanilh cojiyaj, pa clim, pa yucch'e shi' pa yacutch'e. Pa nôqueesh, 

¡pa acu'mesh'in, vooy pa Lhcaanvacle pa nefen'ash!” 

17Pa nijooylhach'e pa David ti yiyôjiesha lhacôm'a papi lhanvaclesesh Israel lhavos ca 

nefenesh ts'ivee pa lhaôs Salomón, pa yit'esha: 

18“Lhech pa Lhcaanvacle a'Dioselh ti yielh'ajop avaatsheelh shi' ti yijutelh'am pa 

apiiyeshelh'vatjulh lhacôm'a nap'elh, lhayaash na lhech ti naneelhshijop na yunaj 

lhacôm'a napi tsitenas'e na vatavtsateyish, na lhech vapecshichamc'oya pa 

Lhcaanvacle shi' napi lhchifas. 

19Pa lhe'naa ca asnatshelh clap ca aniyiteshelh ca avoolhe'mey pa Lhcaanvacle 

a'Dioselh. Pa nôque lhjunash ca asclaneelhvatich'e ca asnatshelh pa lhajpôyich pa 

Dios Lhcaanvacle, secl'esh ca ac'uyjatelhey lhja lhcaquicletôshi yich'e' ja 

chivatpeya'shelh pa Lhcaanvacle shi' java chiyvenchateshem pa Dios yiey pa 

vatishjanjavat pan lhasnatshelhem jayu pa Lhcaanvacle.” 

1 Crónicas 23 

Papi levitas shi' pava tanyôjijayjop 

1Palha nitaôvclaja pa David pa pitejeshch'e pa t'aplhuqu'e, pa yetônesh pa lhaôs 

Salomón ti lhanvacleesh pa Israel, 

2pa tayelhvane lhacôm'a papi lhanvaclesesh pa Israel, shi' papi vatcasinôc shi' shta 

papi levitas. 

3Lhechesh pa chiyitsjuulh papi levitas papi tôlh'e' pa treinta pa t'aplhuqu'e pa yamja 

papi yaash, ti yisnatesh pa t'ajôôj yamvatsham pa treinta y ocho mil papi nivacle. 

4Papuque ti chiyetônac'oya papi veinticuatro mil ti chiyvoyanesh pa vatcumjayash'e 

pa vatishjanjavat, seis mil papi chiyc'afoquelhiyan shi' papi tcaasclanchaych'e, 

5pa cuatro mil papi lhashi lhavosesh'e, vooy pap'elh cuatro mil pa chiyôji'sha pa 

vatôclôjqueyashesh pa Lhcaanvacle ti caaj pava yiclôquijop ti yiyôjieshajop pa David 

ca lhech lhfanishesh ts'ivee ca nasnatesh. 

6Vooy pa David pa yitsjulhesh pa lhpôc'ôcshamsha'ne, papin lhclesesh papi yi'shi' pa 

Leví: pa Gersón, pa Coat shi' pa Merari. 

7Papi lhcles pa Gersón: pa Laadán shi' pa Simei. 

8Papi lhcles pa Laadán papi lhech pu'jana'e: pa Jehiel, pa lhech c'utsa'jesh, pa Zetam 

shi' pa Joel. 

9Papi lhcles pa Simei papi lhech pu'jana'e shta: pa Selomit, pa Haziel shi' pa Harán. 

Papi lhech lhanvaclesesh pa t'ajôôjam papi lhantôclishjesesh pa Laadán. 

10Papi lhcles pa Simei papi lhech yichatjulh: pa Jahat, pa Ziza, pa Jeús shi' pa Bería. 

11Pa c'utsa'jesh lhech pa Jahat, shi' pa tavayelhvane Ziza; taj ti pan lhjunash pa Jeús 

shi' pa Bería naaclojeem papi lhcles, ti t'apjôclôlhaa pa lhcumjayash ti chiyitsjulhesh 

pa ve'lha t'ajôôjam. 

12Papi lhcles pa Coat papi lhech yichatjulh: pa Amram, pa Izhar, pa Hebrón shi' pa 

Uziel. 

13Papi lhcles pa Amram lhech pa Aarón shi' pa Moisês. Pa Aarón pa lhech 

t'acumeyshijop pa Dios ti yivenchatesh pava vatcufayjates yaash ti chiy'isiyan, ti 

yitse'clôlhey'in pa acojqu'e pa lhniish yiey t'ajuyish pa Lhcaanvacle, ti t'acu'mem'e shi' 

ti t'aalhsheyjop yajatesh ca niisiyan, ti yicumjat'een pa Aarón shi' papi lhcles 

yajateshch'e. 

14Vooy pa Moisês, lhcavo pa Dios, shi' papi lhantôclishjesesh yi'shi' shta yiey pa 

tc'a'sham pa Leví. 

15Papi lhcles pa Moisês lhech pa Gersón shi' pa Eliezer. 

16Papi lhcles pa Gersón, pa c'utsa'jesh lhech pa Sebuel, 

17Pa c'utsa'jesh lhaôs pa Eliezer lhech pa Rehabías, pa nit'ôyi'sheey papu ca lhclesa; 

taj ti pa Rehabías aclojem papi lhcles. 

18Pa c'utsa'jesh lhaôs pa Izhar lhech pa Selomit. 

19Papi lhcles pa Hebrón: lhech pa Jeraías, pa lhech vatjutsa'; pa Amarías, pa 

napu'eyshi; pa Jahaziel, pa pu'jana'eyshi; shi' pa Jecamán, pa yichatjulheyshi. 

20Papi lhcles pa Uziel lhech: pa Micaías, pa lhech vatjutsa', shi' pa Isías, pa 

napu'eyshi. 

21Papi lhcles pa Merari lhech pa Mahli shi' pa Musi. Papi lhcles pa Mahli lhech pa 

Eleazar shi' pa Cis. 

22Pa Eleazar ti vaf pa ampapu lhclesa yitsjôy; tsi'sha papi lhcles ôcjeclôy, papi lhech 

lhjaya'sesh papi lhcavitsjôy lhcles pa Cis. 

23Papi lhcles pa Musi papi lhech pu'jana: pa Mahli, pa Edar shi' pa Jeremot. 

24Papi lhech lhantôclishjesesh pa Leví, yi'shi' pa t'ajôôjamsha'ne, ti chiyi'sesh'e pava 

lheyis ti chiyitsjuulh ti lhanvaclesesh pa t'ajôôjam, ti tôlh'e' veinti pava lhnincôpes pa 

yamja papi yaash, papi lhech t'acum'een ts'ivee pa vatishjanjavat. 

25Pa David ti yit'esha: “Pa Lhcaanvacle, lh'Dios napi Israel lhavos, yijutsham pa 

lhcanoyash papi lhchifas shi' ti yan'e' yajatesh ti yiyitsjat'e lhavaatsha na Jerusalên. 

26Pa lhe'naa papi levitas ti nit'ôyi'sheey ca nic'uyjat jayu pa Tsha'nuvo c'oya pa 

Lhcaanvacle nilhecha pava chiyjuyjata pa vatôclôjqueyash.” 

27Nôque lhjunash, pava nijooylhach'e lhfanishesh pa David, ti yisnatesh pa t'ajuya ti 

chiyitsjuulh papi lhantôclishjesesh pa Leví ti tôlh'e' pava veinti nincôpes pa yamja 

papi yaash, 

28pa mônlhashi pava lhanyôjijatesesh papi vatcasinôc, papi lhantôclishjesesh pa 

Aarón, ti t'acum'een ts'ivee pa vatishjanjavat ti tanch'anjayesh pava clayôych'esha'ne, 

pava lhtôvjas shi' pava t'ajuya ti chivat'isinatesh ti chiyvenchatjop, lhech lhjunashesh 

shta pava chit'acumesh'een pa vatishjanjavat. 

29Pa chiyclôvalhchiyinesh pava yucuvec chiyvenchat ti chiyôjôyinch'e pa climshi 

vatcufayjat'esh pava chiycôvjiyan, pava yich'amayan yucuvec ameyshi pa yiyalhiyan 

pava vatcufayjates pava chiyôjotesh, shi' pa chiyot'atshi shi' lhacôm'a pava 

chiyitsjuulhshi pa lhcacleli. 

30Jô'tajesh ti yajatesh ti yichey'in pa vatishjanjavat pava nalhus ti nich'a nalhu shi' ti 

nuutey, pa jaspa yijutey pa lhshami shi' pa lhôclôjqueyash pa Lhcaanvacle, 

31meelh ti tcufayesh lhacôm'a pava chiylhôneemsham pa Lhcaanvacle pava nalhus ti 

chit'ichayshi, pava chivatc'usinatesh'in ti nich'a pa jive'cla shi' pava 

chivatc'usinatesh'in ti chiynôôclhanita pa yajatesh ti t'acuumjem'in pa Lhcaanvacle 

yiey pant'ajôôjam ti chiyi'sesh'ejop ts'ivee. 

32Caaj shta papi yiclôvalh ti vanujumatsenesh pa Tsha'nuvo'esh ti chivatvanelh'e pa 

Dios shi' pava lhtôvjasesh, pa t'acu'melh'een pa vatishjanjavat papi lhavelhavot papi 

lhantôclishjesesh pa Aarón. 

1 Crónicas 24 

1Papi lhantôclishjesesh pa Aarón caajem shta pava yuyeyvanôcji pa lhcumjayash. 

Papi lhcles pa Aarón lhech pa Nadab, pa Abiú, pa Eleazar shi' pa Itamar. 

2Taj ti pa Nadab shi' pa Abiú vatjutsa'c'oya ti vafsha'ne pa lhtata, pa amem papu ca 

lhclesa, vooy pa Eleazar shi' pa Itamar pa t'acu'mesh'in ts'ivee ti vatcasinôclesh. 

3Pa David, tanefeneshelh pa Sadoc, lhantôcshich'a pa Eleazar, shi' pa Ahimelec, 

lhantôcshich'a pa Itamar, pa vacôtsôneshelh pava lhcumjavshay pa jaspa mônlheesh 

pava t'acu'mesh'in. 

4Taj ti pan lhjunash ti yitô'ya papi yitsjôy lhantôclishjesesh pa Eleazar ti ya'sheshc'oya 

pa t'ajôôj papi lhantôclishjesesh pa Itamar, pa yicatsônjatesh pa mônlheesh papi 

diecisêis chinvacleyan lhantôclishjesesh pa Eleazar, pa pu'janayama papi 

lhantôclishjesesh pa Itamar. 

5Ti vanicatsônjatjop ti yuyeshvanôcji pa yu'eshjop ts'ivee pa yie' papi yivo'yesh yiey 

pant'ajôôj ts'ivee, lhayaash papi lhantôclishjesesh pa Eleazar ti lhjunasheshelhvatjulh 

papi lhantôclishjesesh pa Itamar ti chiyvenchatesh ti lhcavosesh pa Dios. 

6Pa nijooylhach'e pa Semarías pan vanqu'isesh, lhaôs pa Natanael shi' pa ve'lha tô'lha 

papi levitas, pa yi'sesh'e ts'ivee pava lheyis yiesh'e t'ajuyish pa lhcaanvacle, papi 

lhanvaclesesh, pa vatcasinô Sadoc, pa Ahimelec, lhaôs pa Abiatar, shi' papi 

lhanvaclesesh pa t'ajôôjam papi vatcasinôc shi' papi levitas. Pava lhanfanashem pa 

chitôlheshamjop pava chiyu'esh, pa napu'jam pava lhanfanashem papi 

lhantôclishjesesh pa Eleazar pa ve'lha pa t'ajuya pa Itamar. 

7-18Vooy pava chiyu'eshjop ti yivo'yesh, pa mônlheesh pava lhanfanash ti 

chiyisclaneshvatich'e, tôlh'e' pa uno pa yamjey veinticuatro: Pa Joiarib pa Jedaías pa 

Harim pa Seorim pa Malquías pa Mijamín pa Cos pa Abías pa Jesúa pa Secanías pa 

Aliasib pa Jaquim pa Hupa pa Jesebeab pa Bilga pa Imer pa Hezir pa Afses pa Petaías 

pa Hezequiel pa Jaquín pa Gamul pa Delaía pa Maazías 

19Nôque lhjunash ti chiyitsjulheshch'e ti yuyeyvanôcji ts'ivee ti t'acum'een pa 

vatishjanjavat, yiey pan t'ônashesha pa Lhcaanvacle, lh'Dios papi Israel lhavos, ti 

yiyôjiesha pa Aarón, lhact'eech ts'ivee. 

20Papi levitas ti mônlhee lhech: pa Subael, tô'lha papi lhantôclishjesesh pa Amram; Pa 

Jehedías, tô'lha papi lhantôclishjesesh pa Subael; 

21pa Isías, pa lhech c'utsa'jesh tô'lha papi lhantôclishjesesh pa Rehebías; 

22pa Selomot, tô'lha papi lhantôcishjesesh pa Izhar; pa Jahat, tô'lha papi 

lhantôclishjesesh pa Selomot; 

23papi lhantôclishjesesh pa Hebrón: pa Jerías, pa lhech vatjutsa'; pa Amarías, pa lhech 

napu'eyshi; pa Jahaziel, pa lhech pu'jana'eyshi; pa Jecamán, pa lhech yichatjulheyshi. 

24Caajjop shta: pa Micaía, lhaôs pa Uziel; pa Samir, lhaôs pa Micaía; 

25pa Isías, lhch'inish pa Micaía; pa Zacarías, lhaôs pa Isías; 

26pa Mahli shi' pa Musi, lhcles pa Merari; papi lhcles pa Jaazías, lhaôs shta pa Merari. 

27Papi lhantôclishjesesh pa Merari, ti tô'lha pa Jaazías, pa lhech lhaôs, pa caajjop pa 

Soham, pa Zacur shi' pa Ibri; 

28pa nôquee shta pa Mahli, pa Eleazar, papin ampapu lhclesa, 

29shi' pa Cis; pa Jerahmeel, lhaôs pa Cis; 

30papi lhcles pa Musi lhech pa Mahli, pa Edar shi' pa Jerimot. Papuque lhech papi 

tô'lha pa t'ajôôjam papi levitas. 

31Chi' shta papi lhech ti chiyitsjulhesh ts'ivee ti yu'eshjop pa t'ajôôjam pa lhanvacle ti 

lhech lhjunashesh pa lhch'inish, pan lhjunashesh papi lhavelhavot lhantôclishjesesh pa 

Aarón, ti yiesh'e t'ajuyish pa lhcaanvacle David, pa Sadoc, pa Ahimelec shi' papi 

lhanvaclesesh pa t'ajôôjam papi vatcasinôc shi' papi levitas. 

1 Crónicas 25 

Papi lhavoses pava yiclôqui shi' papi lhavishjanjas 

1Pa nijooylhach'e pa David shi' papi lhanvaclesesh pava vatcumjavshay 

vatôclôjquevos yitsôôtjatesh ti t'acu'mesh'in papi lhcles pa Asaf, pa Hemán shi' pa 

Jedutún, papin nifacleshch'e pava lhclishayesh ti chayjulh ti yiculhjayaneshch'e pava 

cuvôyu lhacôsec, pava aclojqu'e pava lhniyjôy shi' pava chama sitses. Nôque 

chiyi'sesh'e papin t'acu'mesh'in pa lhech vatcumjayash. 

2Papi lhcles pa Asaf lhech: pa Jacur, pa Josê, pa Netanías shi' pa Asarela. Vooy pan 

lhavo'eshjop lhech pa lhtata Asaf, pan nifacleshch'e pava lhclishayesh ti chayjulh ti 

yieshi pava lhayôjijates pa lhcaanvacle. 

3Papi ve'lhayama lhcles pa Jedutún lhech: pa Gedalías, pa Zeri, pa Jesaías, pa Simei, 

pa Hasabías shi' pa Matatías. Vooy pan lhavo'eshjop lhech pa lhtata Jedutún, pa lhech 

nifacleshch'e pava lhclishayesh ti chayjulh ti yiculhjayaneshch'e pa cuvôyu lhacôs ti 

yijutem pa lhshami shi' pa lhôclôjqueyash pa Dios. 

4Papi lhcles pa Hemán lhech: pa Buquías, pa Matanías, pa Uziel, pa Sebuel, pa 

Jeremot, pa Hamanías, pa Hanani, pa Eliata, pa Gidalti, pa Romanti-ezer, pa 

Josbecaza, pa Maloti, pa Hotir shi' pa Mahaziot. 

5Papuque lhacôm'a ti lhcles pa Hemán, pan yitô'yemc'oya pa lhcumjayash pa 

lhcaanvacle, pan lhjunash pava lhfacjesem pa Dios ti ya'shesh pa t'unajesh; pa lhech 

yijô' pa Dios ti yijutem pa Hemán papi catorce lhcles yitsjoy shi' papi pu'jana lhcles 

ôcjeclôy. 

6Pa lhacôm'a papi lhech ti lhavo'eshjop pa lhtata ts'ivee ti tishjanesh pava 

lhcumjavshay chiyôclôjesh pa vatishjanjavat ti yiculhjayanesha pava chama sitses, 

pava aclojque pava lhniyjôy shi' pa cuvôyu lhacôôs. Pa Asaf, pa Jedutún shi' pa 

Hamán pa yieshi ts'ivee pava lhayôjijates pa lhcaanvacle. 

7Vooy pat'ajôôj yamvatsham papi yijpô'yesh ti yiclôqui pa yi'shi' shta pap'elh 

lhculhjafasesh ti tishjanelhey pa Lhcaanvacle, papi lhech doscientos ochenta y ocho. 

8Pa lhechesh pa chiyitsjulheshjop ti chiyu'esh ti yuyeyvanôcji pa lhcumjayash ts'ivee 

lhacôm'a, papi nitaôvclasach'e shi' papi nich'aclesha'ne, papi vanqu'eyjatsjan shi' papi 

chiyeyjatsjan. 

9-31Vooy ti chiyu'eshjop pa mônlheesh pa lhanfanashem ti chiyisclanvatich'ejop ti 

tôlh'e uno pa yamey veinticuatro: Pa Josê pa Gedalías pa Zacur pa Izri pa Netanías pa 

Buquías pa Jesarela pa Jesahías pa Matanías pa Simei pa Azareel pa Hasabías pa 

Subael pa Matatías pa Jeremot pa Hananías pa Josbecasa pa Hanani pa Maloti pa 

Eliata pa Hotir pa Gidalti pa Mahaziot pa Romanti-ezer Pa ve'lhashisha'ne ts'ivee papi 

lhavelhavot shi' papi lhcles pa doce ts'ivee. 

1 Crónicas 26 

Papi lhashi lhavos shi' pap'elh lhancavos 

1Vooy ti chiyitsjulhesh papi yuyeyvanôcji ti lhashi lhavosesh, nôque lhjunash: Papi 

tô'lha papi coreítas, pa Meselemías, lhaôs pa Corê, pan lhô'sesh pa Ebiasaf. 

2Papi lhcles pa Mesalemías lhech: pa Zacarías, pa lhech c'utsa'jesh; pa Jediael, pa 

napu'eyshi; pa Zebadías, pa pu'jana'eyshi; pa Jatniel, pa yichatjulheyshi; 

3pa Elam, pa ve'lhanôjesh; pa Johanán, pa ve'lhayameyshi, shi' pa Elioenai, pa 

napu'yameyshi. 

4Papi lhcles pa Obed-edom lhech: pa Semaías, pa c'utsa'jesh; pa Jozabad, pa 

napu'eyshi; pa Joa, pa pu'jana'eyshi; pa Sacar, pa yichatjulheyshi; pa Natanael, pa 

ve'lhanôjesh; 

5pa Amiel, pa ve'lhayameyshi; pa Isacar, pa napu'yameyshi; pa Peultai, pa 

pu'janayameyshi. Lhayaash pa Dios ti yit'eshem pa is pa Obed-edom, pa aclojem papi 

lhcles. 

6Pa Semaías, lhaôs pa Obed-edom, napu' papi lhcles papin lhanvaclesesh pa t'ajôôjam, 

lhayaash papi lhech nivacle ti ya'shesh ti yifiiysha'ne. 

7Papi lhcles pa Semaías lhech pa Otni, pa Rafael, pa Obed, pa Elzabad, pa Eliú shi' pa 

Samaquías, papi lhech nivacle yifiiysha'ne. 

8Lhacôm'a papuque ti lhantôclishjesesh pa Obed-edom, shi' papi lhcles shi' shta papi 

lhch'injavot, papi lhech nivacle yifiiysha'ne pa t'unvatshamjop'in ti tanôclitesh pa 

vatcumjayash. Pa yamvatsahm sesenta y dos papi lhantôclishjesesh pa Obed-edom. 

9Papi lhcles shi' papi lhch'injavot pa Meselemías: papi lhech dieciocho, pa lhacôm'a 

papi lhech nivacle ti ya'shesh ti yifiiysha'ne. 

10Papi lhcles pa Hosa, lhantôclishjesesh pa Merari: pa Simri, pa lhech lhanvacleesh, 

lha'ma nilhecha pa lhaôs c'utsa'jesh pa vooy pa lhtata pa lhanvacleeshjop; 

11pa Hilcías, pa napu'eyshi; pa Tebalías, pa pu'jana'eyshi; pa Zacarías pa 

yichatjulheyshi. Papi lhcles shi' papi lhch'injavot pa Hosa pa yamvatsham trece. 

12Papuque ti yuyeshvanôcji ts'ivee ti lhashi lhavosesh. Papi lhech pa lhech 

lhjunashesh papi lhanvaclesesh papi t'iyôyjafaseshjop ti t'acum'een pa vatishjanjavat. 

13Pa yisnateshjop pa t'ajôôjam ti yu'eshjop pant'ajôj'e pava lhashiclesh, pa 

lhjunasheshelhvatjulh papi nitaôvclasa papi nich'aclesha'ne. 

14Pa Selemías pa yivo'yesh ti chiyu'eshjop pa lhashi lhum'ôcjinucjulh, shi' pa lhaôs 

Zacarías, pan tcajôyshayesh pa vancatôyjata, pa tavayey pa fchenajjulh. 

15Vooy pa Obed-edom pa yivo'yesh pa fiyatjulh, vooy papi lhcles pa yivo'yesh ti 

vanujunatsenesh pava chiyan'ôcji yiey pa vatishjanjavat. 

16Vooy pa Hosa pa yivo'yesh pa nuutch'ejulh pan yie' pa lhashi lhey Salequet, yiey pa 

nôyishey ti chiyuyey'in. Pava vatcumjavshay ti chiycatsônjateshch'e pa nôque 

lhjunash: 

17yinjôt pa nalhu ti ve'lhayama pa t'ajôôj papi lhashi lhavos yiey pa lhum'ôcjinucjulh, 

papi yichatjulh yiey pa fchenajjulh, pa yichatjulh shta papi yiey fiyatjulh, pa napu' 

ts'ivee papi yiclôvalh pava chiyan'ôcji. 

18Yiey pa clayôych'e nuutch'ejulh pa caaj papi yichatjulh yiclôvalh pa nôyish shi' papi 

napu' yiclôvalh pa lhech clayôych'e. 

19Pa nôque lhjunash ti chiyitsjulheshch'e pa lhcumjayash papi lhashi lhavosesh 

lhantôclishjesesh pa Corê shi' pa Merari. 

20Vooy pap'elh levitas pa chiyôji'sha ti vanujumatsenesh pava lhcaquicletôy pa 

vatishjanjavat shi' pava chiyan'ôcji vatcufayjates chiyvenchat. 

21Papi lhcles pa Laadán, ti lhantôclishjesesh pa Gersón shi' pa Jehiel, 

22papi lhcles pa Jehiel shi' papi lhch'injavot pa Zetam shi' pa Joel pa tanyôjijayjop 

pava lhcaquicletôy pa vatishjanjavat. 

23Pa vooy papi lhantôclishjesesh pa Amram, pa Izhar, pa Hebrón shi' pa Uziel, 

24pa lhech chiytsôôtjatesh ti lhanvacleesh pava vatcaquicletôy lhech pa Sebuel, 

lhantôcshich'a'esh pa Gersón shi' pa Moisês. 

25Papin yitsôt'ajesh lhavelhavot ti tô'lha pa Eliezer lhech pa Rehabías, lhaôs pa 

Eliezer, pa Jesahías, lhaôs pa Rehabías; pa Joram, lhaôs pa Jesahías; pa Zicri, lhaôs pa 

Joram; shi' pa Selomit, lhaôs pa Zicri. 

26Pa Selomit shi' papi lhch'injavot pa tanyôjijayjop lhacôm'a pava chiyan'ôcji ti 

yivenchat pa David, papi lhanvaclesesh pa t'ajôôjam, papi lhanvaclesesh papi 

c'afoquelhay shi' papi lhavosesh pava lhavatclônjavshay shi' papi yashjatc'oya ti 

lhanvaclesesh papi c'afoquelhay ti yivenchatsem pa Lhcaanvacle. 

27Pava lhech matas ti yichaj'in ts'ivee yiey pava vatclôn'eshane'en, pava lhech 

yivenchatesh ts'ivee ti chiyisclaneshch'e pa vatishjanjavat. 

28Lhech yan'e' shta pava yivenchat pa Samuel pan chiyvanchiyinjulh pa'na, pa Saúl 

lhaôs pa Cis, pa Abner lhaôs pa Ner, shi' pa Joab lhaôs lhpa Sarvia. Lhacôm'a pava 

chiyvenchat ti vanujumatsenesh pa Selomit shi' papi lhch'injavot. 

29Vooy papi lhantôclishjesesh pa Izhar, papin yiclôvalh pava nalhjunash yiey pa 

fach'ee pa Israel, ti c'afoquelhayeshjop shi' ti tcaasclanchaych'e, lhech pa Quenanías 

shi' papi lhcles. 

30Papi lhantôclishjesesh pa Hebrón, papin tanyôjijayjop ti yiclôvalhch'e pa Israel yiey 

pa nuutch'ejulh pa tovôc Jordán, pan lhjunashch'e pava chiytôyesha ti 

lhcaquicletôyesh pa Lhcaanvacle ti t'acuumjem'in pa lhcaanvacle, lhech pa Hasabías 

shi' papi lhavelhavot, pa mil setecientos papi nivacle yaash ti yifiiysha'ne. 

31Pa nincôôp cuarenta ti lhcaanvacleesh pa David pa vooyshi ts'ivee papi 

t'ajôôjamsha'ne papi lhantôclishjesesh pa Hebrón, pa chiyvanshi papi lhech papi 

nivacle yaash ti yifiiysha'ne yiey pa Jazer yi'shi' pa Galaad. Pa lhanvacleesh papi 

lhantôclishjesesh pa Hebrón lhech pa Jerías; 

32pa chiyu'ja papi lhavelhavot nivacle yaash ti yifiiysha'ne, ti chiyamjatvatsham pa 

dos mil setecientos papi lhanvaclesesh pa t'ajôôjam. Pa lhcaanvacle David pa 

yetôneyshisha'ne ti yiclôvalhchiyinesh papi tc'acsham pa Rubên shi' pa Gad nôquee pa 

pacham pa tc'a'sham pa Manasês, t'ajuya pava chiytôyesha pa Dios shi' pa 

lhcaanvacle. 

1 Crónicas 27 

Chiyisclanvatich'ejop papi c'afoquelhay lhanvacles shi' papi chinvacleyanjop pa 
lhanvacleyash pa David 

1Pa yamjeyshi pava lheyisjop papi Israel lhavos pa chiyitsjuulh ts'ivee papi 

lhanvaclesesh pa t'ajôôjam, papi lhanvaclesesh papi c'afoquelhay shi' pava 

lhavatclônjavshay shi' papi lhcavos papin yi'shi' pa lhcumjayash pa lhcaanvacle, pa 

lhacôm'a ti yicatsônjatshamsha'ne papi c'afoquelhay lhanvacles ti yuyeshvanôcji pa 

lhcumjayash ti yicheshch'e pava jive'clas pa ve'lha nincôôp. Pa ve'lhee ts'ivee ti 

chiycatsônjatesh papi veinticuatro mil nivacle. 

2Pa vatjutsa' ti yicatsônjat papi c'afoquelhay pa vatjutsa' jive'cla: vooy pa lhanvacleesh 

lhech pa Jasobeam, lhaôs pa Zabdiel, 

3pa lhantôcshich'eesh pa Fares pa lhanvacleeshjop lhacôm'a papi lhanvaclesesh papi 

c'afoquelhay ti t'acu'mesh'in pa vatjutsa' jive'cla. 

4Pa chiycatsônjat papi c'afoquelhay pa napu'eyshi jive'cla: vooy pa lhanvacleesh lhech 

pa Dodai pa lhech ahohíta. 

5Pa chiycatsônjat papi c'afoquelhay pa pu'jana'eyshi jive'cla: vooy pa lhanvacleesh 

lhech pa Benaía, lhaôs pa vatcasinô lhanvacle Joiada, 

6pa lhech tô'lha papi treinta yifiiysha'ne ti lhanvacleesh. Taj ti pa lhaôs Amisabad pa 

yiyôjaajop papi lhech chiycatsônjat. 

7Pa chiycatsônjat papi c'afoquelhay pa yichatjulheyshi jive'cla: vooy pa lhanvacleesh 

lhech pa Asael, lhch'inish pa Joab. Vooy pa lhech nicôyôjesh pa lhaôs Zebadías. 

8Pa chiycatsônjat papi c'afoquelhay pa ve'lhanôjesh jive'cla: vooy pa lhanvacleesh 

lhech pa Samhut pa lhech izraíta. 

9Pa chiycatsônjat papi c'afoquelhay pa ve'lhayameyshi jive'cla: vooy pa lhanvacleesh 

lhech pa Ira, lhaôs pa Iques, tôlh'e' pa yitsaat Tecoa. 

10Pa chiycatsônjat papi c'afoquelhay pa napu'yameyshi jive'cla: vooy pa lhanvacleesh 

lhech pa Heles pa lhech paltita, lhantôcshich'aesh pa Efraín. 

11Pa chiycatsônjat papi c'afoquelhay pa pu'janayameshi jive'cla: vooy pa lhanvacleesh 

lhech pa Sibecai tôlh'e' pa Husa, lhantôcshich'aesh pa Zera. 

12Pa chiycatsônjat papi c'afoquelhay pa yichatjulhyameyshi jive'cla: vooy pa 

lhanvacleesh lhech pa Ebiezer tôlh'e' pa Anatot, lhantôcshich'aesh pa Benjamín. 

13Pa chiycatsônjat papi c'afoquelhay pa napu'nôjesh jive'cla: vooy pa lhanvacleesh 

lhech pa Maharai tôlh'e' pa Netofa, lhantôcshich'aesh pa Zera. 

14Pa chiycatsônjat papi c'afoquelhay pa napu'nôjesh ve'lhayama lhafjuj pa jive'cla: 

vooy pa lhanvacleesh lhech pa Benaía tôlh'e' pa Piratón, lhantôcshich'aesh pa Efraín. 

15Pa chiycatsônjat papi c'afoquelhay pa napu'nôjesh napu'yama lhafjus jive'cla: vooy 

pa lhanvacleesh lhech pa Heldai tôlh'e' pa Netofa, lhantôcshich'aesh pa Otoniel. 

16Papi lhanvaclesesh pa tc'acshamsha'ne papi Israel lhavos pa nôque lhjunashch'e: 

vooy pa tc'a'sham pa Rubên, lhech pa Eliezer, lhaôs pa Zicri; vooy pa tc'a'sham pa 

Simeón, lhech pa Sefatías, lhaôs pa Maaca; 

17vooy pa tc'a'sham pa Leví, lhech pa Hasabías, lhaôs pa Kemuel; papi 

lhantôclishjesesh pa Aarón, lhech pa Sadoc; 

18vooy pa tc'a'sham pa Judá, lhech pa Eliú, pa lhchecla' pa David; vooy pa tc'a'sham 

pa Isacar, lhech pa Omri, lhaôs pa Micael; 

19vooy pa tc'a'sham pa Zabulón, lhech pa Ismaías, lhaôs pa Abdías; vooy pa tc'a'sham 

pa Neftalí, lhech pa Jerimot, lhaôs pa Azriel; 

20vooy pa tc'a'sham pa Efraín, lhech pa Oseas, lhaôs pa Azazías; vooy pa pacham pa 

tc'a'sham pa Manasês, lhech pa Joel, lhaôs pa Pedaías; 

21vooy peelh pacham pa tc'a'sham yi'shi' pa Galaad, lhech pa Iddo, lhaôs pa Zacarías; 

vooy pa tc'a'sham pa Benjamín, lhech pa Jaasiel, lhaôs pa Abner; 

22vooy pa tc'a'sham pa Dan, lhech pa Azareel, lhaôs pa Jeroham. Papuque 

lhanvaclesesh pa tc'acshamsha'ne pa Israel. 

23Vooy pa David ninasnateshjop ca chinatsjuulh papi ninameyshi veinte pava 

nincôpes, lhayaash pa Lhcaanvacle ti nifac ti yiclonat'e papi Israel lhavos nan lhjunash 

nava catiis. 

24Vooy pa Joab pa tôôlhtajesh'e ti yitsjuulh taj ti pa ninvaclhitesh, lhayaash pa lhech ti 

nicheney pa lhclôyitsjayashesh pa Israel. Pa lhe'naa ti amji pa t'ajôôj pa 

lhqu'isjayanach'esh pa lhjunashch'e pa lhcaanvacle David. 

25Pa yiclôvalhem pa lhpeso pa lhcaanvacle lhech pa Azmavet, lhaôs pa Adiel, shi' pa 

chiyclôvalhchiyinesh pava vatequeschey yiey pava tavashayis, yiey pava yitsates, yiey 

papi lhchifas yiey shta pa yôj'esha'ne, lhech pa Jonatán, lhaôs pa Uzías. 

26Vooy pan yiclôvalhesh papi t'acu'mesh'in ti yiclajanch'e pava vatcac'ovtes, lhech pa 

Ezri, lhaôs pa Quelub. 

27Vooy pan yiclôvalhesh papi ôtjayetacuy lhavosesh, lhech pa Simei, tôlh'e' pa Ramat, 

vooy pan yiclôvalhesh papin nayjatvane pa ôtjayetas t'i' ti yan'ôcji pava 

lhajpôyjeyc'oya, lhech pa Zabdi, tôlh'e' pa Sefam. 

28Vooy pan yiclôvalhesh pava olivachatis shi' pava lhaviytaclesh pava higueras ti yiey 

pa tavashay lhech pa Baal-hanán, tôlh'e' pa Gedera, shi' pava vatequescheyc'oya pa 

lhape' lhech pa Joás. 

29Vooy pa yiclôvalhesh papin yic'utsjat pava lhclôy yiey pa Sarón lhech pa Sitrai, pan 

yitsôt'ajesh lhavaatsha pa Sarón, shi' pa yiclôvalhesh papin yic'utsjat pava lhclôy yiey 

pava tavashayis lhech pa Safat, lhaôs pa Adlai. 

30Vooy pan yiclôvalh pava camellos lhech pa Obil, pa lhech ismaelita; vooy pa 

yiclôvalh pava cuvôyutas lhech pa Jehedías, tôlh'e' pa Meronot; 

31vooy pan yiclôvalh pava tashinshtas, lhech pa Jaziz, pa lhech agareno. Lhacôm'a 

papuque ti vanujumatseneshem pava yitsôt'ajesh pa lhcaanvacle David. 

32Pa Jonatán, lhatjooc pa David, pa lhech nivacle tcajôyshay shi' ti yitô'yish ti 

vanqu'iis, pa lhech lhcumjafaesh, shi' pa Jehiel, lhaôs pa Hacmoni, pa lhech 

tanôôycheelhsha'ne papi lhcles pa lhcaanvacle. 

33Shi' shta pa Ahitofel pa lhech lhcumjafa pa lhcaanvacle, shi' pa Husai, pa lhech 

arquita, pa lhech nivacle lhcafiyanach'esh pa lhcaanvacle. 

34Vooy pa Ahitofel nicôyôjatsham lhavaatsha pa lhcumjayash pa Joiada, lhaôs pa 

Benaía, shi' pa Abiatar. Vooy pa lhanvacleesh papi lhc'afoquelhay pa lhcaanvacle 

lhech pa Joab. 

1 Crónicas 29 

1Pa nijooylhach'e pa lhcaanvacle David ti yit'esha lhacôm'a papi tayvane: “Na yaôs 

Salomón, na lhech ve'lha ti t'acu'meyshi pa Dios, lhavaatsha nôctech ti nich'ach'e na 

t'aplhuqu'e', pa lhan'e na lhcumjayash pa yaash, lhayaash nichinasinôquijop pa jpôyich 

ca natjuya pa nivacle vooy ti vatishjanjavat'eshjop pa Dios, Lhcaanvacle. 

2Ya'shesh ti janiyitesh ti jasclanshamjop nava suyshi ti t'ajuya pa lhishjanjavat pa 

yi'Dios: na clesanilh cojiyaj, na clesanilh clim, na clesanilh yucch'e, na clesanilh 

yacutch'e shi' nava yeclôy ti chiyjuyjatc'oya nava matas. Shi' shta nava utes 

nôcshi'sha'ne, nava utes t'ajuya ti chiyan'e' ti chiyacshenjatesh, pava utes 

c'ayooysha'ne, shi' nava nalhjunashvatc'oya utes isis, shi' nava ts'ayôjisha'ne utes ti 

acloj. 

3Taj ti jô'tajesh lhacôm'a nava caajyam ti jasclanshamjop t'ajuya pa vatishjanjavat shi' 

pa yencheyashesh pa lhishjanjavat pa yi'Dios, pa jajutem shta nava t'ajuya na clesanilh 

cojiyaj shi' na clim ti tôlhyi' ti tsitsôt'ajesh: 

4nava cien mil kilos na clesanilh cojiyaj chiyisclanshi, doscientos treinta mil kilos na 

clesanilh clim chiyisclanshi t'ajuya ca chinp'aclaneshch'e pava lhavjôych'e pava 

jpôyjeyesh. 

5Lhacôm'a na clesanilh cojiyaj shi' na clim t'ajuya pa ca chinasnatajesh ja't'ajesha 

peelh ca suytajeeshjop pa jaspa lhacôm'a pa vatcumjayash ca nasnateshjop papi 

yitô'yish pa ti yisnatesh. Pa nôqueesh, ¿she papi yentaj ca niney ca nitôlhjatlhavne ca 

nasnatshem pa lhcufayjat'em pa Lhcaanvacle?” 

6Pa lhechesh papi lhanvaclesesh pa t'ajôôjam, papi lhanvaclesesh pa tc'acshamsha'ne 

pa Israel, papi lhanvaclesesh papi c'afoquelhay, papi lhanvaclesesh pava 

lhavatclônjavshay, shi' papi lhanvaclesesh papin t'acu'mem'in pa lhcaanvacle, pa 

yisnateshch'e ts'ivee pava yitôlhjatlhavne ti tcufayesh ts'ivee, 

7pava tcufayesh t'ajuya pa vatcumjayash'e pa vatishjanjavat ciento sesenta y cinco mil 

shi' pava diez mil ts'ayô lhcles pa clesanilh cojiyaj, pa trescientos treinta mil kilos pa 

clesanilh clim, pa yujatajeyshi seiscientos mil kilos pa clesanilh yucch'e pa tres 

milliones trescientos mil kilos pa clesanilh yacutch'e. 

8Shi' shta papi caajem pava utes isis pa yicha'jey'in ts'ivee ti t'ajuya pa pesovat'esh pa 

vatishjanjavat, pa yiclôvalhchiyinesh pa Jehiel, lhantôcshich'aesh pa Gersón. 

9Vooy papi nivacle pa nishamesh ti cufayjanjasesh, lhayaash pava tisesh pa 

Lhcaanvacle pa lhacôm'a ti yisclaneshemshi. Shi' shta pa lhcaanvacle David ya'shesh 

ti nishamsha. 

10Pa lhechesh pa David pa yit'eshem pa is pa Lhcaanvacle ti yiesh'e t'ajuyish lhacôm'a 

papi tayvane pa yit'esha: “¡Chiyôclôjeshey yajatesh pa Lhcaanvacle, lh'Dios ca tataelh 

Israel! 

11¡Avaatsha, Lhcaanvacle, natsôt'ajesh pa vat'ashjayash, pa vat'unaj shi' pa 

vatôclôjqueyash, pa vatvacleyash shi' pa vatch'anjayash! Lhayaash lhacôm'a pava yiey 

pa vôôs yiey shta na cotsjaat ti natsôt'ajesh. Natsôt'ajesh shta pa vatvacleyash, 

lhayaash avaatsha Lhcaanvacle ti a'lhech t'ashc'oya lhacôm'a. 

12Tôlh'ay'in pava vatvanjas shi' pa vatôclôjqueyash. Avaatsha lhasclanch'e lhacôm'a. 

Pa vatniyitsjayash shi' pa vat'unaj yiesh pa apôcôt, vooy pa apôcôt yi'shi' shta ti 

lhatcufa'yesh pa vat'ashjayash shi' pa vat'unajc'oya lhacôm'a. 

13Pa lhe'naa, pa yi'Dioselh ti jajutelhey nôqueesh pa vatshami shi' pa 

yôclôjqueyashelh na ey lhasnôyech; 

14pa, ¿ya shey yivaatsha she t'e shta napi yichifas ca jaspa jayajulhelh'apee nava 

jaycufaayshelh'in matas? Yijô' ti tôlh'a' lhacôm'a pa tsi'sha ti jajutelh'am navan 

lhastiseshelh'in. 

15Lhayaash ti yiey'ajuyish ti yijunashelhjulh papi vena tôlhshi' ti lhayishlha, jan 

lhjunashch'e lhacôm'a capi yicchevot'elh, vooy na yimônlhajayashelh yiey na cotsjaat 

ti lhjunsahjulh pa jpec, pa amem pa lhavatjumtijayash'in. 

16“¡A'lhech Lhcaanvacle, yi'Dioselh, natsôt'ajesh shi' ti tôlh'ay'in lhacôm'a nava 

vatvanjas ti jasclaneelhsha'nejop ca chinasnatajesh pa vatishjanjavat t'ajuya na is ey! 

17Tsitô'yish, yi'Dios, ti avaatsha ti lhclôvalhsham pava chifi'mat'esh shi' ti nashamitjat 

pa yivo'yeshch'e. Pa lhe'naa ti yivo'yeshch'e ti jenelh ti jajutelh'am lhacôm'a navôque. 

Pa nôqueesh isjop ti javanesh na lhshamitjayash napi achifas ti nôque tay'evane ti 

yiesh'ajop ti ninshiyan'am nava lhcufayjates. 

18Lhcaanvacle, lh'Dios pa Abraham, pa Isaac shi' pa Israel, papi yicchevot'elh p'alha', 

asclanach'eem yajatesh ti lhavaclhitemsham pa lhfayujayash'in pa lhcachi' napi 

achifas, pa ajuyjat'avne pava lhcachic. 

19Avashanem shta na ya'ôs Salomón pa lhcachi' ca nivo'yeshch'e pa jaspa isa'emjop ca 

nôfisjatch'e nava lhtayôjijanesh shi' nava lhasclaneshch'e shi' nava vatyôjijates pa 

anshi' lhacôm'a ca nachajeyc'oyaan ca nasnatesh, pa jaspa nasnatesh pa vatishjanjavat 

na lhech ti apis ti jasclanvatshamjop.” 

20Pa lhech yit'esha shta pa David lhacôm'a papi tayvane: “Nôqueesh anshameshelha 

pa Lhcaanvacle a'Dioselh.” Pa lhechesh papi tayvane pa nôja ti yôclôj pa 

Lhcaanvacle, lh'Dios papi lhacchevot, pa t'acjatsuyshichamch'e ti t'avuy'e t'ajuyish pa 

Lhcaanvacle shi' pa t'ajuyish'e pa lhanvacle. 

21Vooy ti nalhu pa tcufayeshem pa Lhcaanvacle pava vatcufayjates shi' pava 

chiylhônsham: mil pava vôcôc nich'a us, mil pava tashinshtas shi' pava mil tashinshtas 

nich'a us, nôquee pava tcufayesh pa ôtjayetas t'i' pa aclojem pava lhcufayjates 

lhacôm'a papi Israel lhavos. 

22Pa lhech nalhu pa tuj ts'ivee shi' ti yiyôjane pa yaash pa lhshamitjayash ti yiesh'e 

t'ajuyish pa Lhcaanvacle. Pa nijooylhach'e ti napu'esh ti yetônesh pa Salomón, lhaôs 

pa David, ti lhcaanvacleesh, ti chiisinatem ts'ivee pa Dios ti chiyashjatesh, nôquee pa 

Sadoc ti vatcasinôesh. 

23Pa nôque lhjunash pa Salomón ti lhcaanvacleesh pa yie' pa lhc'o'vat pa Lhcaanvacle 

ti nicôyôjesh pa lhtata David, pa ya'shesh pa is lhjunash. Pa lhacôm'a papi Israel 

lhavos ti niqu'ishamem. 

24Pa lhacôm'a papi chinvacleyan shi' papi vatclônjanjas nôquee lhacôm'a papi lhcles 

pa lhcaanvacle David, pa yijutem pa t'efenjayashesh pa lhcaanvacle Salomón. 

25Vooy pa Lhcaanvacle pa yisnatshem pa Salomón pa vatc'usjayasha ti ya'shem pa 

lhnôclôjqueyash yiey t'ajuyish lhacôm'a papi Israel lhavos, pa yijutem pa 

lhasnôycheyashesh pa lhanvacleyash pan lhjunash ti amem papi vatjutsa'eshc'oya ti 

nive'lhaa ti lhanvaclestajesh yiey pa Israel. 

Pa lhavafjayash pa David 
(1 R 2.10-12) 

26Pa David, lhaôs pa Isaí, lhanvacleesh lhacôm'a pa Israel. 

27Ti lhanvacleesh pa Israel pa yicheshch'e pava cuarenta nincôpes, pava lhech ti 

lhcaanvacleesh pa napu'yama nincôpes yiey pa Hebrón pa treinta y tres pava nincôpes 

yiey pa Jerusalên. 

28Pa amem pa'na ti vaf, ti yic'utsjan ti yamey lhac'o' pava lhnincôpes, pa caaj pava 

lhavanjas shi' pava chiyôclôjesh. Pa nicôyôjesh'e ti lhacaanvacleesh pa lhaôs 

Salomón. 

29Pava chiychayeshch'e pa lhcaanvacle David ti tôlhesh'e ti yamjey pa yôj'e'sha'ne ti 

chiyi'sesh'e pava lhjunashch'e pa chiytôyjata pava vaclan Samuel shi' pava 

lhjunashch'e pa chiytôyjata pava vaclan Natán shi' pa Gad, pan yivanjulh, 

30pa lhacôm'a pava chiychayeshch'e pa lhanvacleyash shi' pa t'unajesh nôquee papi 

nicôyôjesh'e pa lhech shi' pa Israel shi' pav'elh vatavtsatevshay. 

2 Crónicas 

2 Crónicas 1 

Pa Salomón t'aalhsha pa Dios pa vatcajôysha 
(1 R 3.3-15) 

1Pa Salomón, lhaôs pa David, pa vaniyitesh pa lhanvacleyash ti yefenesh pa 

Lhcaanvacle, pan ya'shesh pa t'unajesh. 

2Pa lhechesh pa tôneyjop lhacôm'a papi Israel lhavos: papi lhanvaclesesh papi 

c'afoquelhay, shi' papi yashjat ti lhcavosesh shi' lhacôm'a papi lhanvaclesesh pa 

t'ajôôjam papin caajem pa t'unajjop pa Israel. 

3Pa lhacôm'a papi lhchifas ti tayelhvane pa yiche'lhey pa is'ôcji lhtôvash pan yie' pa 

Gabaón, lhayaash ti lhech yie' pa Tsha'nuvo'esh ti Chivatvanelh'e pa Dios, ti lhech pa 

Moisês, lhcavo pa Dios, ti yisnatesh'e yiey pa am'e pa'na. 

4Taj ti pa David pa tôlhesh'e pa Quiriat-jearim lhpa lhcaquicletôshi pa Dios ti 

yicha'jey yiey pan apis ti yisclan'ec'oya, lhayaash ti yitsemaj pa tsha'nuvo'esh yiey pa 

Jerusalên. 

5Pa itôvat'esh pa clesanilh yucch'e pan yisnatesh pa Bezaleel, lhaôs pa Uri pa 

lhantôcshich'a pa Hur, ti yie' shta pa Gabaón ti yie' t'ajuyish pa Lhcaanvacle. Pa 

Salomón shi' lhacôm'a papi lhchifas ti t'ajuyshiin ti niy'ôseshey. 

6Vooy pa Salomón pa yicheyshi pa itôvat'esh pa clesanilh yucch'e ti yie' t'ajuyish pa 

Lhcaanvacle, t'ajuyish'e pa Tsha'nuvo'esh ti Chivatvanelh'e pa Dios, pa tcufayesh pa 

lhech pava mil chiylhônsham. 

7Pa lhech tulh pa Dios pa tanôclitem pa Salomón pa yit'esha: “A'lheshyi pa lhen, pa 

jaju'tay jayu.” 

8Pa Salomón pa yicuulh pa Dios: “Avaatsha lhajulhjate'mey pa uj a'isiyash ca tata 

David, ti lhtsanshi na lhanvacleyash. 

9Nôqueesh, Dios Lhcaanvacle, ôfisjatch'e ca lhteetshe'ma ca tata David, ti 

lhasvacleyanjop napi lhtachifas ti aclojjam nan lhjunash pa c'ocshi yiey na cotsjaat. 

10Pa lhe'naa ca anjutyam pa vatcajôysha shi' pa vatôycheyash t'ajuya ti jaclôvalh 

napuque lhtachifas; lhayaash ti ¿she papu yiclôvalh jayu napuque lhtachifas 

natsôt'ajesh yaash nat'ajôôj?” 

11Pa Dios pa yicuulh pa Salomón: “Vooy côque ti lhenc'oya avaatsha, pa na'alha pava 

avanjas shi' pava acôquicletôy pa nilhecha pa anch'anjayash, nilhecha pa lhavafi papi 

naac'utsfasa, pa nilhecha pa pitejeshch'e amônlhajayash, vooy pa vatcajôysha shi' pa 

vatôycheyash pa jaspa isa'jop ca aclôvalh napi yichifas, ti c'anvacleyanjop, 

12pa jajut'am pa vatcajôysha shi' pa vatôycheyash, taj ti jô'tajesh ti jajut'ay jayu pava 

vatvanjas, pava vatcôquicletôy shi' pa anch'anjayash, ti amem japi vatjutsa'esh'ac'oya 

ti lhcaanvaclesesh pa nilhecha papi nijoolheesh'ach'e jayu.” 

13Pa nijooylhach'e pa Salomón ti vapecley pa Jerusalên ti yiey pa is'ôcji lhtôvash yiey 

pa Gabaón, vooy ti tôlhey ti t'ôta'yey pa Tsha'nuvo'esh ti chivatvanelh'e pa Dios, pa 

lhcaanvacleesh'e pa Israel. 

Pa Salomón lhcashavosesh pava caletas shi' pava cuvôyu 
(1 R 10.26-29; 2 Cr 9.25-28) 

14Pa Salomón pa nayjatvane pava caletas shi' ti cuvôyuyjas. Caaj pava mil 

cuatrocientos caletas shi' papi doce mil cuvôyuyjas, pava lhech yijuyjata ti 

lhcaletasjop pa vatvatclônjayash shi' papi lhc'afoquelhay pa lhcaanvacle yiey pa 

Jerusalên. 

15Pa lhcaanvacle yisnatesh'e pa Jerusalên pa clesanilh clim shi' pa cojiyaj pan lhjunash 

pava utes; shi' ti yaash pava shintincutacuy pava higueras yiey pa tavashay. 

16Pava cuvôyu yitsôt'ajesh pa Salomón pava lhech chitôlhesh'e pa Muzri shi' pa 

Cilicia, lhayaash papi lhavcashanjaseshem pa lhcaanvacle pa tcashayesh'e pa lhech'e. 

17Ve'lha caletaj ti chiycashaysha pa Egipto pa t'ajôjqu'e pa seiscientas pava tinshanjas 

climsha'ne, vooy pa cuvôyu pa ciento cincuenta pa t'ajôjqu'e. Pa lhacôm'a papi 

lhcaanvacles hititas shi' papi sirios tcashayeshelhvane papi lhcavosesh pa Salomón. 

Vatpeya'shelh pa Salomón pa Hiram, lhanvacleesh pa Tiro 
(1 R 5.1-18; 7.13-14) 

2 Crónicas 2 

1 Pa Salomón yaychavalha ca nasnatesh pa lhishjanjavat pa Lhcaanvacle shi' pa 

yitsôt'ajesh lhajpôyich. 

2Pa yinôôclhanitajop papi setenta mil yicumjat'e shi' papi ochenta mil yisnatesh pava 

utes t'acum'een ts'ivee pava uticuy, shi' papi tres mil seiscientos yiclôvalhchiyinesh ti 

yicajôyshiyanesh. 

3Pa nijooylhach'e pa Salomón ti vancachenjaney ti yit'eshey pa Hiram, lhanvacle pa 

Tiro: “Ajôneshch'eyam jan afanisheshem ca tata David, can lhcheney java yeclôy 

shintincutacuy pa jaspa chiyisnatesh pa jpôyich pan chinôv'ôcji. 

4A'va, yivaatsha jasnatesh jayu pa lhishjanjavat pa Lhcaanvacle yi'Dios, ca jaspa 

chin'isinatem, ca chinlhôneemsham pa acôjqu'e pa lhniish, ca chinôveshjop yajatesh 

pava chiyôjôyinch'e yucuvec shi' ca chinjuteem pava chiylhônsham pa nich'a nalhu 

shi' pa nuutey, pa lhech lhjunasha pava nalhus ti chit'ichayshi, yiey shta pava 

chivatc'usinatesh'in ti nich'a pa jive'cla, nôquee shta pava chivatc'usinatesh'in ti 

chiyôclôj pa Lhcaanvacle yi'Dioselh ti chiyivclanjatem yajatesh na Israel. 

5Taj ti pa vatishjanjavat ti jasnatesh jayu pa lhech uj jayu, lhayaash pa yi'Dioselh ti 

ya'sheshc'oya pav'elh chiydiosiyan. 

6Taj ti, ¿she papuque tajulh'apee jayu ca nasnatesh pa vatishjanjavat, ca namja lhôn 

lhacôm'a pan tuc'a'e pa vôôs ti sasjop ca lhech nôv'e'? ¿Pa ya she t'e yivaatsha ca 

jasnatajesh pa vatishjanjavat lha'ma ca tsi'shataja ca chitseclôlhe'mey pa acôjqu'e pa 

lhniish ti chiyôclôjesh? 

7Pa anchenyi pa ve'lha yifayjanesh lhavach ti t'acumesh'in pa clesanilh cojiyaj, pa 

clim, pa yucch'e shi' pa yacutch'e, shi' pa sivôclôc lhayeech yacutinilh, pa yuc shi' pa 

tôjiyajch'e. Pan yitô'yish shta ti yinesh ti tanefeneshelh japi vanqu'eyjatsjanesh na 

yicumjayash yiey na Judá yiey shta na Jerusalên, ti vatculheshelh ca tata David. 

8Anchenyi shta pava yecloy tô'lhey ja Líbano pava shintincutacuy, pava cipres shi' pa 

sándalo, lhayaash ti tsitôôysha papi acavosesh ti yit'ovôsch'e pava yeclôy yiey pa 

Líbano. Vooy napi yicavos yefenesh jayu papi natsôt'ajesh 

9ca nasclanvatshamyam pava acloj yeclôy, lhayaash pa vatishjanjavat ca jasnatajesh 

jayu ti yaash jayu pa tuc'a' shi' ti lhasnôyech'esh. 

10Taj ti aychavalh'in ti jajutem jayu pava vatcôs t'ajuya papi lhcumjat, papi yeclôy 

lhavos ti yit'ovôsch'e, pa cuatro millones cuatrocientos mil kilos pa trigo, pa lhech 

tc'a'asham pa cebada, pa cuatrocientos mil litros pa ôtjayetas t'i' shi' pav'elh pa lhape'.” 

11Pa lhechesh pa Hiram, lhanvacle pa Tiro, pa yicheney pa lhqu'isjayanach pa 

Salamón ti yit'esh: “Pa Lhcaanvacle nanvacleyanesh napi Israel lhavos, lhayaash ti 

yen napi lhchifas.” 

12Pa napshineshem'e ti yit'esh: “¡Chiyôclôjesh pa Lhcaanvacle, lh'Dios napi Israel 

lhavos, pan yisnatesh pa vôôs shi' na cotsjaat, ti yijutem ca lhcaanvacle David na 

ve'lha lhaôs tcajôyshay, ti yitôyc'oya shi' ti tcajôysheyesh ti yisnatesh jayu pa 

lhishjanjavat pa Lhcaanvacle shi' pa lhajpôyich lhavaatsha! 

13Pa jachen'ay na ve'lha nivacle, yifayjanesh lhavach shi' ti yitôyc'oya: na lhech 

vanqu'eyjatsjanesh Hiram. 

14Na lhech lhaôs lhja ve'lha nivacche tô'lha ja tc'a'sham pa Dan shi' ti tô'lha lhavtsaat 

na Tiro. Na lhech yifayjanesh lhavach ti t'acu'mesh'in pa clesanilh cojiyaj, pa clim, pa 

yucch'e, pa yacutch'e, pava utes, pava yeclôy, pa sivôclôc lhayeech yacutch'e, pa 

tojiyajch'e shi' pa clasim, shi' pa yuc, shi' ti yinesh lhacôm'a pava nalhjunashvatc'oya 

ti yisnatesh, yitô'yish shta lhacôm'a pava nalhjunashvatc'oya ti yisch'esha'nec'oya ca 

nitanefeneshelh papi yijpo'yesha'ne lhcavosesh ca atata David, ca yinvacle. 

15Pa lhe'naa, lhcaanvacle, pa achenshey japi acavos pa trigo, pa cebada, pa lhape' shi' 

pa ôtjayetas t'i' ti lhatcufa'yesh. 

16Pa lhechesh yivaatsheelh pa jat'ovôselhch'e pava yeclôy yiey ja Líbano ti asuyeshi, 

pa janeelhshi jayu pava jasnatshelhjop pa jôqueshelhsham na tovôc pa jamjelhey ja 

Jope. Pa anjooylheesh ca avancachajchiyinesh yiey ja Jerusalên.” 

17Pa nijooylhach'e pa Salomón ti yisnatesh pa t'ajuya ti chiyitsjuulh lhacôm'a papi 

vena tôlhshi' ti yi'shi' papi Israel lhavos, yiey pan tôlhesh'e pa lhtata David ti 

yivaclhitesh, pa yam'evatsham papi ciento cincuenta y tres mil seiscientos. 

18Papi lhech yinôôclhanitajop setenta mil papi yicumjat, pa ochenta mil papi yisnatesh 

pava utes yiey pava uticuy shi' papi tres mil seiscientos chiyclôvalhchiyinesh ti 

yicumjat'e papi nivacle. 

Pa Salomón yisnatesh pa vatishjanjavat 
(1 R 6.1-38) 

2 Crónicas 3 

1Pa Salomón pa tôlhesh'e ti yisnatesh pa lhishjanjavat pa Lhcaanvacle yiey pa 

Jerusalên, yi'apee lhpa utiyuc Moriah, pan yie' pa Lhcaanvacle ti tanôclitem pa lhtata 

David, yiey pan yisclan'esha'nec'oya pa David pa lhech, pan yie' pa Ornán, pa lhech 

jebuseo, ti yisclanshi pa trigo. 

2Ti tôlhesh'e ti yisnatesh pa nalhu napu' ti napu'eyshi jive'cla pa yichatjulh nincôôp ti 

lhcaanvacleesh. 

3Pava lhtascuyesh ti yan'e' pa Salomón ti yisnatesh pa vatishjanjavat pa nôque 

lhjunash ti chiyitsjuulhshi: pa veintisiete metros pa lhavôôj pa yichatjulhyama metros 

pa lhjuc'ach'e. 

4Pa lhtôvash ti t'ajuyish'e pa vaitshjanjavat ti chiyitsjuulhshi pava yichatjulhyama 

metros pa lhavôôj lhjuc'ach'ejulh pan lhjuc'ach'e pa vatishjanjavat shi' shta pa 

t'ajuychisham pa yichatjulhyama metros pa t'aplhuquishaam. Vooy pa Salomón pa 

yip'aclanesh pa clesanilh cojiyaj isshi' pa tasham pa lhech lhtôvash, 

5pa yan'ôcji shta pa tasham pa jpôyich'esh pava yeclôy pino, pa nijooylha ti 

yip'aclanesh'apee pa clesanilh cojiyaj, pa yinesh ts'ivee pava ftsuuc lhsashayesh shi' 

pava calenas, 

6pa yiisinatesh ti yantashamsha'ne pava utes isis. Vooy pa clesanilh cojiyaj ti yinesh 

lhech pa ya'shesh ti isshi'. 

7Pa yip'aclaneshch'e lhacôm'a pa clesanilh cojiyaj pa tasham pa jpôyich'esh: pava 

vanichevash'apee, pava vanichevash cotsjat'e, pava lhavjôych'e shi' pava lhashiclesh, 

pa yicôt'at'e pava caaj pava lhafas yiey pava lhavjôych'e. 

8Pa yisnatesh shta pa Lhtôvash Is'ôcji. Pa yichatjulhyama metros pa lhavôôj pa 

lhjuc'ach'e pa vatishjanjavat, shi' shta pava yichatjulhyama metros pa lhjuc'ach'e. Pa 

nijooylhach'e ti yip'aclanesh pa clesanilh cojiyaj pan yip'aclaneshch'e t'esheytaj ca 

nameyshi veinti mil kilos. 

9Vooy pava yiclônesham pa quinientos cincuenta gramos pa lhcaclecli ti ve'lhee 

ts'ivee. Pa yip'aclanesh shta pa clesanilh cojiyaj pava lhtôvjas toschisham. 

10Yiey pa Is'ôcji Lhtôvash pa tayôjijanesh ti chiyisnateshjop pava napu' caaj pava 

lhafas, pavan chiyp'aclaneshch'e shta pa clesanilh cojiyaj. 

11Vooy pa lhavjôych'e ti yamvatsham pava lhafasesh pava lhech yichatjulhyama 

metros; lhpa ve'lha pava lhech ti chiyitsjuulhshi pava napu' metros nôquee pava 

veinticinco centímetros pa yama pa jpôyich yiey pa lhtôvash, shi' lhap'elh pa 

lhavôôjjulh ti yamjulh pa yôj'esha'ne lhaf lhap'elhcha. 

12Pa lhech lhjunash lhpa lhaf lhap'elhcha pa lhavôôjjulh ti chiyitsjuulhshijop lhap'elh 

pa yama pa jpôyich pa lhtôvash shi' lhap'elh, pa lhavôôjjulh ti yamjulh lhpa 

yôj'esha'ne lhaf pa vatjutsa'. 

13Pava lhech caaj pava lhafas, ti chiyitsjuulhshi pava lhafas pa yamvatsham 

yichatjulhyama metros, ti chiyvatsavatjatch'e pa chiyjuyjatsham pa lhtôvash 

lhcachivatshi. 

14Pa yisnateshjop shta pa sivôclôc lhayeech pa tôjiyajch'e pa yacutinilh shi' pa clasim, 

pa yinesh ts'ivee pava caaj pava lhafas. 

Pava napu' vantsemajch'e 
(1 R 7.15-22) 

15Pa Salomón yisnatesh pava napu' vantsemaaj pa eshey ca nameyshi diecisêis metros 

pa t'ôplhuquishaam ti yiey pa t'ajuyshi pa vatishjanjavat. Vooy pava chamashisha'ne ti 

yitsjuulhshi pa npu' metros nôquee pava veinticinco centímetros. 

16Pa yisnatesh shta pava calenas ti chiyclôpjalhvatich'e pa yan'e' pa lhôtôj'e pava 

chiytsemajch'e; jô'tajesh ti yijôney pava cien lhey granadas, ti yinesh ts'ivee pava 

calenas. 

17Pa yinesh pava chiytsemaaj yiey pa t'ajuyshi pa vatishjanjavat, ve'lha lhpa yiey 

lhfayishey vooy lhap'elh yiey lhch'amiyishey. Vooy lhpa chiytsemaaj lhfayishey 

lhqueyesh Jaquim, vooy lhpa yiey lhch'amiyish pa lhqueyesh Boaz. 

Pava chiyan'ôcji pa vatishjanjavat 
(1 R 7.23-51) 

2 Crónicas 4 

1Pa Salomón yisnatesh shta pa itôvat'esh pa clesanilh yucch'e pa yichatjulhyama 

metros pa lhavôôj pa yichatjulhyama metros pa lhjuc'ach'e shi' pa yichatjulh nôquee 

pa lhch'alhu'esh metros pa t'aplhuquisham. 

2Pa yisnatesh shta pa uj chama' pa clesanilh yucch'e t'ajuya pa yinôôt. Pa lhech 

chamashi pa chiyitsjuulhshi pava yichatjulh metros nôquee pa lhch'alhu'esh ti yama pa 

yôj'esha'ne peelh. Vooy pa t'aplhuquisham pa napu' metros nôquee pava veinticinco 

centímetros, vooy pa lhjuc'ashi pa trece metros nôquee pa lhch'alhu'esh. 

3Pa chiyan'ôcjisha'ne ti yamjop pa chama pava napu'eshch'e lhnôyshayesh pa caaj 

pava chiyisnateshjop pava vôcôclesh, pa napu'nôjesh ti ve'lhee ts'ivee pava cuarenta y 

cinco centímetros, ti chiynesh tatsha pa ve'lheesh pa chama. 

4Pa lhech chivôlhjat'apee pava doce vôcôclesh pa clesnilh yucch'e, pava lhech pa 

pu'jana pava chiyjuyjatey na fchenajjulh, pa pu'jana pava t'ajuyjulh pa fiyatjulh, pa 

pu'jana pava t'ajuyjulh pa lhum'ôcjinucjulh shi' pava pu'jana t'ajuyjulh pa nuutch'ejulh. 

Vooy pava lhcaclôy nijooylha pa t'ôsesh tasham, vooy pa chama pa chiyvôlhjat'apee 

ts'ivee. 

5Vooy pa lhavôjqu'e pa chama pa pu'janayama centímetros pa lhp'ajaviniyashch'e; 

vooy pa lhavôjqu'e chiyjôna pa lhôva ti yipôc'ôssham, pa tajulhsham pava sesenta y 

seis mil litros pa yinôôt. 

6Pa yisnateshjop shta pava napu'nôjesh titjeyesh pa clesanilh yucch'e t'ajuya ti 

chivômcô', pa yan'esha'ne pava ve'lhanôjesh yiey pa fayishey shi' pav'elh ve'lhanôjesh 

yiey lhch'amiyishey. Pava lhech vômcôji'in lhacôm'a ti t'acum'een pava 

chiylhônsham; taj ti pa uj chama pa lhech t'ajuya ti vômcôôj'in papi vatcasinôc. 

7Pa yisnatesh shta pava napu'nôjesh lhavitôtas pa clesanilh cojiyaj ti nôclitesh, pa 

yan'ôcji pa vatishjanjavat, pa ve'lhanôjesh pava yiey lhfayish pa ve'lhanôjesh pava 

yiey lhch'amiyish. 

8Jô'tajesh ti yisnatesh pava napu'nôjesh vattsaccunjavtes, ti yan'ôcji shta pa 

vatishjanjavat, pa ve'lhanôjesh pava yiey lhfayish pa ve'lhanôjesh shta pava yiey 

lhch'amiyish. Pa yisnatesh shta pava cien vat'iyôjatshiyis pa clesanilh cojiyaj. 

9Jô'tajesh ti yisnatshem pa lhclayôych'e papi vatcasinôc shi' pa chiyashjat clayôych'e, 

shi' pava lhashiclesh, pava lhech chip'aclanesh pa clesanilh yucch'e. 

10Pa yanjop pa uj chama ti yiey lhfayish pa vatishjanjavat ti yivayjatjulh na tôlhshi' na 

fiyat nuutch'ejulh. 

11Pa Hiram yisnatesh shta pava tô'lhôsiyesh, pava joquitas shi' pava tacfeyis, pa nôque 

lhjunash ti yivaclhiteshem pa lhcumjayash pava yisnatshem pa Salomón yiey pa 

lhishjanjavat pa Dios. 

12Côque lhcumjayash yivaclhitemsham pava napu' chiytsemajch'e, pava 

clamamsha'ne ti yiey pa chishamnee pava lhech, pava napu' s'chatitanlhiyesh ti yinesh 

pava clamamsha'ne, 

13pava cuatrocientas lhey granadas, ti t'ajuya pava napu'esh'e s'chatitanlhiyesh ti 

napu'esch'e pava lhnôyshayesh ti chiynesh ts'ivee pava napu' clamamsha'ne ti yiey pa 

lhôtôj'e pava chiytsemajch'e; 

14Pava napu'nôjesh lhch'ito'clesh, pava napu'nôjesh lhtitjeyesh ti chiyan'apee pava 

lhech, 

15Pa c'atsajshi chama t'ajuya pa yinôôt, nôquee pava doce vôcôclesh ti chiyan'ôcji, 

16pa nôquee shta pava tô'lhôsiyesh, pava joquitas shi' pava ts'amtas. Lhacôm'a pava 

chiychenesh pa Hiram pa yitô'yish ti yisnatshem pa lhcaanvacle Salomón t'ajuya pa 

lhishjanjavat pa Lhcaanvacle lhech pa clesanilh yucch'e ts'ayô'ji. 

17Pa yôtsiysham pa isshi' josoj yiey pa cotsjaat Jordán yi'shi' pa Sucot shi' pa Saretán. 

18Pa Salomón yisnatesh pava acloj chiyjuyjata pa clesanilh yucch'e pa ninaych'avalha 

ca nitô'ya pa lhcaclecli. 

19Pa tayôjijanesh shta pa Salomón ca chinasnatesh lhacôm'a pav'elh chiyjuyjata pa 

lhishjanjavat pa Dios: pa itôvat'esh pa clesanilh cojiyaj, pava vattsaccunjavtesesh ti 

chiyan'apee pava yucuvec chiyvenchatesh pa Lhcaanvacle, 

20pava itôtâsesh pa clesanilh cojiyaj ts'i'sha, ti yinesh pava lhavitôtas ti chiyinesh'e 

ta'juyish pa Is'ôcji Lhtôvash, ca jaspa chintseclô'lhey jan lhhunash ti chitayôjijanesh; 

21pava chiyisnatesh ti lhôvasesh, pava itôtas shi' pava chiyjujquiyinesh pa lhech 

lhjunash shta ti tsi'sha pa clesanilh cojiyaj; 

22pava clesac, pava tacfeyis, pava yacuchiyis shi' pava t'ajuya pa acôjqu'e pa lhniish, 

pava lhech lhacôm'a ti tsi'sha pa clesanilh cojiyaj. Pa lhech clesanilh cojiyaj yiesh shta 

pa chiyuy'een pa vatishjanjavat pava lhap'otosesh pava lhashic pa tasham, caaj pava 

yiey pa Is'ôcji Lhtôvash shi' pava lhashiclesh pa lhech vatishjanjavat. 

2 Crónicas 5 

1Meelh ti chiyvaclhiteshem lhacôm'a pava chit'acu'mem'e pa Salomón ti 

tayôjijaneshjop ti chiyisnateshjop pa lhishjanjavat pa Lhcaanvacle, vooy pa Salomón 

pa yicha'jey'in pava chijuyjata pa clesanilh cojiyaj shi' pa clim, pava yivenchatem pa 

lhtata David pa Lhcaanvacle, pa yan'ôcji pavan lhcaqueclitôyesh yiey pa lhishjanjavat 

pa Dios. 

Lhpa vatcaqueclitôshi yich'e' pa chivatpeya'esh pa chiychajey pa vatishjanjavat 
(1 R 8.1-11) 

2Pa lhechesh pa Salomón pa tayelh'evane pa Jerusalên papi nitaôvclaseesh pa Israel, 

pa lhacôm'a papi lhanvaclesesh papi tc'acshamsha'ne shi' papi chiyashjatesh ti 

lhanvaclesesh pa t'ajôôjamsha'ne papi Israel lhavos, ca jaspa yic'uyjat lhpa 

vatcaqueclitôshi yich'e' pa chivatpeya'shelh pa Lhcaanvacle ti tôlhesh'e pa Sión, 

Lhavtsaat pa David. 

3Vooy pa nalhu ti yivclanjat pa vatc'usiyashesh pa napu'yama jive'cla pa nincôôp, pa 

tayelhvane pa lhcaanvacle Salomón lhacôm'a papi Israel lhavos. 

4Pa yamey lhacôm'a papi nitaôvclaseesh pa Israel, shi' papi levitas ti yicha'jelh lhpa 

vatcaqueclitôshi 

5pa yicha'jesh ts'ivee pa Tsha'nuvo'esh ti chivatvanelh pa Dios shi' lhacôm'a pava 

chiyjuyjata ti chiyvenchatesh pava lhech yichaaj papi vatcasinôc shi' papi levitas. 

6Pa lhcaanvacle Salomón shi' lhacôm'a papi lhchifas Israel lhavos ti tayelhvane pa 

lhech ti yiesh'e t'ajuyish ts'ivee pa vatcaqueclitôshi pava tcufayesh tashinshtas shi' 

pava vôcôc ti acloj pa t'ajôôj pa sasjop ca chinatsjuulh. 

7Pa nijooylhache papi vatcasinôc ti yichaj'ôcji lhpa vatcaqueclitôshi ti yich'e' pa 

chivatpeya'shelh pa Lhcaanvacle yiey pa tasham pa vatishjanjavat pa yamjat'ôcji pa 

yaash ti Is'ôcji Lhtôvash, pa yan'ôcji pava caaj pava lhafas, 

8pava lhech ti yifach'an'apee pava lhafas pan yie' lhpa vatcaqueclitôshi, pa yan'apee 

lhpa vatcaqueclitôshi pava t'ajuya ti chijucjuqu'e. 

9Taj ti pava chiyjucjuqu'e pa pitesch'e pa chiyvaneyshi ti yiey pa yaash ti Is'ôcji 

Lhtôvash, yiey t'ajuyish pa Is'ôcji Lhtôvash, lha'ma ti nichinvantaj ti yiey pa fach'ee; 

pa lhech mônlhee yamjey navôque nalhus. 

10Vooy lhpa vatcaquicletôshi vi'sesh ti chiyanch'e pava napu' utes pavan yan'e' pa 

Moisês yiey lhpa Horeb, pava utes yiesh pa chivatpeya'esh ti yisnatshem pa 

Lhcaanvacle papi Israel lhavos ti tay'een ts'ivee pa Egipto. 

11Papi vatcasinôc ti tay'ôcjiin pa Is'ôcji Lhtôvash. Lhacôm'a papi vatcasinôc ti 

yieshjop ts'ivee ti vat'isiyan pa ninven'eshvatc'oya ti yuyeshvanôcji ti 

vanaatsjulheshch'e ts'ivee. 

12Lhacôm'a papi levitas lhavishjanjas, pa Asaf, pa Hemán shi' pa Jedutún, nôquee 

papi lhcles shi' pap'elh lhavelhavot, pa vatsavat'eshch'ejop yiey pa lhum'ôcjinucjulh pa 

itôvat'esh, ti yuych'ejop pava clasimsha'ne. Pa caajem pava chama sitses, pava 

aclojqu'e lhniyjôy shi' pava cuvôyu lhacôsec. Papi lhech ciento veinte vatcasinôc ti 

yifuyuqu'e pava vat'ônjanchey. 

13Pa lhechesh pa lhacôm'a ti ve'lheesham ts'ivee ti yifuyuqu'e pava vat'ônjanchey shi' 

ti tishjanesh pa yôclôjesh pa t'ôjôj shi' ti yijutem pa lhshami pa Lhcaanvacle, ti 

yit'ôyitjop pava vat'ônjanchey, pava chama sitses shi' pav'elh t'ajuya ti yiclôquijop pa 

lhan'e pa tishjanch'e: “Ôclôjeshelh pa Lhcaanvacle, lhayaash pa lhech ti issha'ne, 

lhayaash ti ôyjôlhôyech'esh pa lhencheyash.” Pa lhech t'aplhuqu'e' pa lhishjanjavat pa 

Lhcaanvacle ti yam'ôcji lhpa vôse', 

14pa tôlh'e'jop lhpa vôse' papi vatcasinôc ti sa'semjop ca mônlhaaesh ti yivclanjat pa 

lhôclôjqueyash, lhayaash pa lhasnôycheyash pa Lhcaanvacle ti tif'ôcji pa 

vatishjanjavat. 

Pa Salomón yivenchatesh pa vatishjanjavat 
(1 R 8.12-66) 

2 Crónicas 6 

1Pa lhechesh pa yit'esh pa Salomón: “Avaatsha, Lhcaanvacle, lhteesh ti lhôvji' pa 

tulhitaj. 

2Taj ti yivaatsha jasnatesh'am na vatishjanjavat ca jaspa vee', na lhech nan lhôv'e'in 

jayu yajatesh.” 

3Pa nijooylhach'e pa lhcaanvacle ti vapec, ti yiesh'e t'ajuyish lhacôm'a papi lhchifas 

Israel lhavos, ti vatsavat'eshjop, pa yit'eshem pa is 

4pa yit'esh: “Chiyôclôjeshey pa Lhcaanvacle, lh'Dios napi Israel lhavos, ti yôfisch'e ca 

nifaclem ca tata David, ti yit'esha: 

5‘Tôlh'e' ja nalhu ti jayjat'e ja Egipto napi yichifas, ti ampapu ca yicu'meyshi ca 

ve'lhaa pa yitsaat ca tôlhesham lhacôm'a na tc'acsham napi Israel lhavos ca jaspa 

jasnatesh pa vatishjanjavat yiey pa ca yan'e' na yey, pa nilhecha ca yicu'meyshi pa 

ve'lha nivacle ca jaspa nijoc'oya napi yichifas Israel lhavos, 

6taj ti jaycumeyshi na Jerusalên pa jaspa lhech nôv'e' na yey, shi' ti jaycumeyshi ja 

David ca jaspa nasclanch'e napi yichifas Israel lhavos,’ 

7Vooy ca tata David, yentaj ca nasnatesh pa vatishjanjavat ca chinasclaneshemshi pa 

Lhcaanvacle, lh'Dios napi Israel lhavos. 

8Taj ti pa Lhcaanvacle pa yit'esha: ‘Tajulhtajey ti lhen ca asnatesh pa vatishjanjavat; 

9taj ti tanca alhecha ca asnatesh, vooy pa aôs ca nicaajtaj'am. Vooy pa lhech 

yisnateshyam jayu pa vatishjanjavat.’ 

10“Pa lhech Lhcaanvacle yôfisjatch'e pa lhfaclech. Nan lhjunash ti yit'eshyam, 

yivaatsha janc'ayôjey ca tata David, ti jôv'e'sha'ne na lhc'o'vatjop na Israel, shi' ti 

jasnatshem na lhishjanjavat pa Lhcaanvacle, lh'Dios napi Israel lhavos. 

11Jô'tajesh ti janen'ôcji lhja vatcaquicletôshi ti yich'e' ja chivatpeya'shelh pa 

Lhcaanvacle ti yisnatshem napi Israel lhavos.” 

12Pa nijooylhach'e pa Salomón ti yielh'e t'ajuyish pa lhavitôvat'esh pa Lhcaanvacle, 

lhacôm'a papi lhchifas Israel lhavos, pa yôclôjquisham pava t'itjuy. 

13Pa yich'apeejop pa lhavôt'eshjop pa clesanilh yucch'e ti napu' metros nôquee pava 

veinticinco centímetros lhavôôj shi' pa lhjuc'ach'e pa ve'lha metro nôquee treinta y 

cinco centímetros t'aplhuquishaam, pa lhech chiyisnatesh chiyanshi' lhcachi'vat pa 

clayôych'e. Pa nijooylhach'e pa t'acjatsuyshicham ti yiesh'e t'ajuyish lhacôm'a papi 

lhchifas Israel lhavos, pa yôclôjeychisham na vôôs pava lhpôcôtôy, 

14pa yit'esh ti yisitsenesh: “Lhcaanvacle, lh'Dios napi Israel lhavos: nilhecha yiey pa 

vôôs pa nilhecha yiey na cotsjaat ca nicaaj'e pa Dios yiey pan ajunash, ti t'ôfisjat na 

chivatpeya'esh shi' ti lhnôclit pa acavts'aclayjayasha pan t'acu'mesh'am'in lhacôm'a pa 

lhcachi'; 

15ti t'ôfisjatemch'e na lhanfacleem ca tata David ti lhnesham na afanish'avach na 

acliish nôque nalhu. 

16Pa lhe'naa Lhcaanvacle, lh'Dios napi Israel lhavos, ôfisjat shta na lhanfacleem ca 

acavo tata David: ca ya aj ca amajop pa tô'lha ti lhenem, ca nôv'e' pa lhc'o'vat na 

Israel, pa ca nôôvtaj'e papi lhcles vanujumatsenesh lhavach pa lhjunash shi' ca 

nôfisjatch'e'am na ayôjijat jan lhjunash ca lhech ti yôfisjatch'e'am. 

17Nôque lhjunash Lhcaanvacle, lh'Dios napi Israel lhavos, pa ôfisjatch'e pa afaclech ti 

lhasnatshem ca tata ca acavo David. 

18“Taj ti ¿yijô' jayu t'e pa Dios ti iseemjop ca nôvelh'e napi nivacle na cotsjaat? Pan 

lhjunash pa vôôs ti ya'shesh pa nash'e pa sasjop ca chinafajulheshch'e avaatsha, ¡pa 

shichaam nôque vatishjanjavat ti jasnatesh'am! 

19Ya aj ca acavoyeshjulh Lhcaanvacle yi'Dios pa avatjumteeshyijulh na 

yitants'aclanjayash shi' na yalhjayash'a, pa ach'ana na t'ôjôj shi' na t'alhjayash nôque 

acavo ti yiyôjiesh'ay. 

20Ya aj ca avô'meshjop ti lhovalhesha'ne pa ya aj ca lhecha pa nalhu shi' pa tulh nôque 

vatishjanjavat, nan lhteetsha ca vi'ôjiin jayu. Ach'ansha na t'alhjayash ti yiyôjiesh'ay 

nôque acavo avaatsha. 

21Ach'ana nava yalhjates shi' nava tô'lha napi yichifas Israel lhavos nan yiesh'e ti 

jaya'lhelh'ay. Ach'ana yiey pa vôôs yiey pan lhôv'e', pa avashanelhyam ca 

avômjatelhch'eyam. 

22“Meelh ca nicaajtaj papu ti yisnatshem pa sasch'e pa lhavelh, ti chinôclitesh'e 

t'ajuyish na avitôvat'esh yiey nôque vatishjanjavat, 

23pa ach'ana ti lhôvji' na vôôs, pa acu'mem'e; pa asclanemch'e napi acavos. Pa 

ajulhjatemsham papi tamenlhavach, pa ancôtjatesha'ne pa lhech pa lhanclôyitsjayash 

tôlh'ejop pava niysisa lhfanishlhavach, shi' ca asclanemch'e pa ampa ca natmenesh, 

pan lhjunash ti lhatculhjanesh. 

24“Meelh pa nivatac'utsfaa ca naashtaj'apee napi achifas Israel lhavos ti tôlh'ejop pa 

lhsasch'e ti t'ajuyesh'ajulh, ca nanjooylhatajch'e pa lhech ti vapecl'ay shi' ca 

nôclôjtajesh na ey, vooy ca nit'aalhtajesh'a yiey nôque vatishjanjavat, 

25pa ach'ana avaatsha yiey pa vôôs pa avômjatemch'e pa lhsasch'e, pa achajey ja 

lhavtsateyish ti lhjutey ts'ivee shi' capi lhacchevot. 

26“Meelh ca nicaajtaj ti clôjôj'in ti nintaaj, lhayaash napi lhtachifas ti t'ajuyesh'ajulh 

pa sasch'e, ca nanjooylhatajch'e ti t'alh'a yiey nôque, shi' ti nôclôjesh na ey, shi' ca 

nitô'nôychatajesh pa lhsasch'e ti tôlh'ejop pa aclôyitsjayashesh, 

27pa ach'ansha ti yiey pa vôôs pa avômjatemch'e pa lhsasch'e napi acavos, napi achifas 

Israel lhavos, shi' ca anôclitem pa is nôyish ca nuyey ts'ivee. Pa lhecheesh pa 

ancheney pa tsha'nu nôque cotsjaat ti lhtisesh ti tanôyôjesh napi achifas. 

28“Meelh na vatavtsateyish ca nicaajtaj'e pa yiyipcu, ja't'ajesha pa vatfamaat, 

ja't'ajesha pava vatcavcalhchey ti yitsafofiyanch'e pa cus, ja't'ajesha ca ninamtajey 

pava lhayashaclesh, pava fanjay, ja't'ajesha pava tinvos; meelh papi nivatac'utsfasa ca 

namtajjop nava yivtsateselh shi' ca nit'ecletaja, ja't'ajesha ca ninam pa ca naôvtaj'e 

pav'elh tavijatay ja't'ajesha pa vatayasha, 

29-30pa ach'ansha lhacôm'a pa t'alhjayash ca nasnatajesh pa ca naôvtaj'e papu, ja't'ajesh 

lhacôm'a napi achifas Israel lhavos, ca avantajesh pava tavijatayem shi' pa aôytejem 

ca nôclôjtajchisham pava titjuy ca nit'aalhtaj'ay yiey nôque vatishjanjavat pa ach'ansha 

yiey pa vôôs yiey pan lhôv'e', pa avashanem ca avômjatemch'e; pa ave'lhan'e ts'ivee 

yiey pava lhajulhjatemsham pava lhfanishlhavach, lhayaash ti ave'lha ti 

lhantôfaacshamsha'ne shi' pa lhcachi' papi nivacle. 

31Pa nôque lhjunash pa navijatanjulh jayu pa nanc'asham'am jayu shta ca naôvtaj'e 

ts'ivee na cotsjaat ti lhjutem capi yicchevot'elh. 

32“Lha'ma ca lhechtaja pa vena tôlhshi' pa ve'lha ti naachifataja ti tôlhey pava tosey 

cotsjatis ti tôlh'ejop na ey ti yaash shi' ti t'ashjatem ti lhanc'at'eemsham pa unaj, shi' ti 

t'alh'ay yiey nôque vatishjanjavat, 

33pa ach'ana ti yiey pa vôôs yiey pan lhôv'e' shi' ca avashanem lhacôm'a ca t'a'lhesh'a 

pa jaspa lhacôm'a papi vanichifan'e na cotsjaat ca nantôfacl'ash shi' ca navijatanjulh 

nan lhjunash'ash napi achifas Israel lhavos shi' ca nitôyc'oya na ey ti chit'alh'ay yiey 

nôque vatishjanjavat ti jasnatesh'am yivaatsha. 

34“Meelh napi achifas ca nôctajey ti vatclôneelh papi nilhc'utsfasa pa ca naôvtaj'e ti 

lhcheney, ca nit'aalhtaj'ay'ajop yiey nôque yitsaat ti lhatcumeyshijop shi' na 

vatishjanjavat ti jasnatesh'am yivaatsha, 

35pa ach'ansha yiey pa vôôs pa t'alhjayash shi' ca nitants'aclantaj'a pa avayemjulh pava 

tôlhem'ejop. 

36“Meelh ca nasnatajesh pa sasch'e ti t'ajuy'ajulh, lhayaash ti ampapu ca ninasnateesh 

pa sasch'e, vooy avaatsha avôcôyesha papi lhech pa ajutem papi nilhc'utsfasa secl'esh 

ca lhancumteseesh ca chinchajey'in peelh vatavtsateyish yiey pava tosey ja't'ajesha pa 

shalhaa, 

37ca naôvtaj'e pa vatavtsateyish ti chiysasey'in pa anachaj'avne shi' ca nitants'aclantaj'a 

shi' ti natôôysha pa lhsasch'e shi' ti niysa' pa lhfanishlhavach, 

38ca napectajesh'ay'in lhacôm'a pa lhcachi' shi' lhacôm'a pa lhsôc'ôclit yiey pa 

vatavtsateyish yiey pan chiychaajshiin ti lhancumtesesh, shi' ca nit'aalhtaj'ay'ajop yiey 

nôque cotsjaat ti lhtisesh capi lhacchevot shi' na yitsaat ti lhatcumeyshijop shi' na 

vatishjanjavat ti jasnatesh'am, 

39pa ach'ansha pava t'a'lhesh'ay shi' pa lhtants'aclanjayash yiey pa vôôs yiey pan 

lhôv'e', pa avayemjulh pa tôlhem'ejop shi' ca avômjatemch'e napi achifas pava 

lhsasch'e ti t'ajuyesh'ajulh. 

40“Pa avatjumteeshjulh, pa yi'Dios, pa ach'ansha pava t'alhesh'ay ca nasnatajesh 

ts'ivee yiey nôque. 

41“Aneeshchisham, Dios Lhcaanvacle shta, pa unajesh lha acaquicletôshi, pa anachey 

nan lht'ichay'e jayu. Ca vo'ya napi acasinôc, Dios Lhcaaanvacle shta, ca 

t'uyjatshiyeesh ts'ivee pa vatnilhjenjayash, papi yivo'yeshch'e'am pa nanshamesh pava 

isis lhjunash. 

42Ya aj ca acônitshi, Dios Lhcaanvacle shta, nan lhanvacleyan ti lhatcumeyshi. Pa 

avôntôyich'ejop na encheyasha ca David, ca acavo avaatsha.’ 

2 Crónicas 7 

1Meelh ti yivaclhitesh pa t'alhjayash pa Salomón, pa nateyshicham pa itôj tôlhey pa 

vôôs pa tujaam pa chiylhônsham shi' pa chicufa'yesh, shi' pa lhasnôycheyash pa 

Lhcaanvacle tif'ôcji pa vatishjanjavat, 

2pa lhech lhjunashesh papi vatcasinôc ti sasemjop ca nôc'ôcji ts'ivee pa lhech. 

3C'oya ti yi'van lhacôm'a papi Israel lhavos pa itôj shi' pa lhasnôycheyash pa 

Lhcaanvacle ti nacheyshicham pa vatishjanjavat, pa t'acjatsuyshichamch'ejop ti 

yamjata cotsjaat pava lhtacoc yiey pava utes, ti yôclôj ts'ivee shi' ti yijutem pa 

lhshameesh pa Lhcaanvacle, pa yachajeyjop'in: “Lhayaash pa lhech ti issha'ne, 

lhayaash pa lhencheyash ti ôyjôlhôyech'esh. 

4Ti nôjeshch'e côque vooy pa lhcaanvacle shi' lhacôm'a papi lhchifas pa yijutem pava 

lhcufayjatesem pa Lhcaanvacle. 

5Vooy pa lhcaanvacle Salomón pa tcufayesh pava veintidós mil vôcôc shi' pava ciento 

veinte mil tashinshtas. Pa nôque lhjunash pa lhcaanvacle shi' lhacôm'a papi Israel 

lhavos ti yivenchateshem pa lhishjanjavat pa Dios. 

6Papi vatcasinôc pa mônlheesh'e ts'ivee pava yiesh'e shi' papi levitas, nôquee pava 

yiclôquijop ts'ivee ti yivenchatesh ti lhech lhfanisheshem pa lhcaanvacle ti 

yiculhjayaneshch'e pa t'aclaach ti yit'esh: “Lhayaash pa lhencheyash ti 

ôyjôlhôyech'esh”, meelh pa David ti tishjanelh. Vooy papi vatcasinôc yifuyuqu'e pava 

vat'ônjanchey ti yiesh'e t'ajuyish papi lhech, pa lhan'e lhacôm'a papi Israel lhavos pa 

vatsavatch'ejop. 

7Pa Salomón yivenchatesh shta pa yiey pa lhcachivatshi pa clayôych'e ti t'ajuyesh'e pa 

lhishjanjavat pa Lhcaanvacle, lhayaash ti lhech'e ti tcufayesh pava chiylhônsham shi' 

pa lhôtje pava chiycufa'yeshjop ti chivaniisclanch'e, lhayaash pa itôvat'esh pa 

clesanilh yucch'e pan yisnateshjop ti nintajulhsham pava chiylhônsham, pava 

chiycufa'yesh pava chiycôvjiyan shi' pa lhôtje. 

8Pa lhech t'aplhuqu'e, pa Salomón shi' lhacôm'a papi Israel lhavos ti acloj papi 

nachey'in ti tôlh'e' pa chiyuy'ejop'in pa Hamat pa yamey pa tovôc lhaôs yiey pa 

Egipto, pa yivclanjatjop ts'ivee pa vatc'usiyashesh pava Jpeclevtesesh pava t'aclôôc. 

9C'oya ti nalhu pa yicaatjat pa vatc'usiyashesh, lhayaash ti yicheshch'e pava 

napu'yama nalhus ti yivclanjat pava yivenchatjop pa itôvat'esh pa yicheshch'e shta 

pav'elh napu'yama nalhus pa vatc'usiyashesh pava Jpeclevtesesh pava t'aclôôc. 

10Pa nalhu veintitrês pa napu'yama jive'cla, pa lhcaanvacle pa lhech yôjesh'ec'oya papi 

lhchifas pa jaspa vapecley'in pava lhajpôyjey ti nishamesh shi' ti c'usema ts'ivee pa is 

pa lhfanisheshem pa Lhcaanvacle pa David, pa Salomón shi' papi lhchifas Israel 

lhavos. 

Pa Dios yisnatshem pa vatpeya'shelh pa Salomón 
(1 R 9.1-9) 

11Meelh pa Salomón ti yivaclhitem pa lhishjanjavat pa Lhcaanvacle, shi' pa 

lhajpôyich shi' lhacôm'a pava yôyinch'ejop, 

12pa tanôclitem ti tulhey pa Lhcaanvacle ti yit'esha: “C'ape'yeesh ja alhjayash, shi' ti 

jaycumeyshijop yiey nôque ti vatishjanjavat'eshjop pava chiycufa'yesh. 

13Ca lhech lhjunashtaja, ti jachen pa clajôj'in shi' ca ja'amiyantaj pa tsha'nu, ja't'ajesha 

ca jayôjitaja pava fanjay ca nivômjat pava vatcac'ovtes, ja't'ajesha ca jancheney pa 

vatfamaat napi yichifas, 

14ca yichifastajeesh, napi lhech lhtachifas ca nantajlhatshi na yey, ca ninits'aclayantaj, 

ca nit'aalhtaj, ca nivo'tajyiysha'ne, shi' ca nivôômtajesh pa lhjunash pa lhav'ojiyash, pa 

yivaaatsha jaych'ana jayu yiey na vôôs, pa javômjatemch'e jayu pava lhsasch'e pa 

jachajem jayu pa is lhjunash yiey na lhavtsateyish. 

15Pa lhetlha jana'shesh'e jayu ca jaych'ana ca javatjumteeshjulh pava t'alhjayash 

ts'ivee ca nasnatajesh'e ts'ivee yiey nôque, 

16lhayaash ti jaycumeyshijop ti javenchatjop nôque vatishjanjavat ti jiyitsjat'e yajatesh 

na yey. Pa yajatesh ti janujumatsenesh jayu shi' ti jôvjop'in jayu. 

17Pa nôqueesh, avaatsha ca nayôôytajeshjulh yiey yijuyish jan lhfanishlhavach ca 

atata David, ca ajôntajeshch'e lhacôm'a java c'ayôjiesh'a shi' ca anc'ashamtajesh nava 

yiyôjijates shi' nava jasclaneshch'e, 

18yivaatsha qu'iyitsjat'e jayu na anvacleyash ti javatpeyeeshelh ca David atata, ti 

jayeetshem ti tanca amajop pa yitsôt'ajesh lhaôs pa niclôvalh na Israel. 

19Taj ti avaatsheelh ca atanutajelhyic'oya ca naôfisjatajeelh nava vatyôjijates shi' nava 

jayiyôjijanesh ti jajutelh'ay, ca vooytaja ti lhatcume'lhem'in shi' ti lhôclôjelh pav'elh 

chiydiosiyan, 

20pa c'anclanelheyshi jayu yiey na cotsjaat ti jajutelh'ay, pa c'atontelheyc'oya jayu 

yiey yijuyish na vatishjanjavat ti c'avenchateshelh, pa javclanjatelh'am jayu pa 

anclôyashelh ti lhôveelhshi lhacôm'a papi vatachifas. 

21Vooy na vatishjanjavat ti lhasnôyech, pa venalhjunasha jayu ca ninaclapju ca 

nafalhtaj, pa lhacôm'a papu ca ninaashtajjop na lhech pa nantôyi'esh jayu pa 

nitôy'ôtsjanesh jayu ti lhech lhfanishesh pa Lhcaanvacle nôque vatavtsateyish shi' 

nôque vatishjanjavat. 

22Pa chinculhesh jayu ts'ivee ti lhech lhjunash ti yivôôm na Lhcaanvacle, lh'Dios capi 

lhacchevot, ti yayjat'een lhapesh ja Egipto, lhayaash ti yisvuna ts'ivee ti yôclôj shi' ti 

t'acumem'in pav'elh chiydiosiyan; pa tôlhshaamjop ti nichensham papi lhech pa uj 

lhav'ojiyash.” 

Pav'elh lhcumtenôc pa Salomón 
(1 R 9.10-28) 

2 Crónicas 8 

1Ti t'ônshi' pava veinte nincôpes ti yisnatesh pa Salomón pa lhishjanjavat pa 

Lhcaanvacle shi' pa yitsôt'ajesh lhajpôyich, 

2pa lhechesh pa yinich'ayanch'e pava yitsates ti yijutem pa Hiram pa tac'uyey'in papi 

Israel lhavos pava lhech. 

3Ti nijooylhach'e ti t'ajuyelhvatjulh pa Hamat yiey pa Soba, pa yash'apee pa lhech'e. 

4Pa yinich'ayan shta pa Tadmor, yiey pa am'e pa'na, shi' lhacôm'a pava yitsates pavan 

yan'e' ts'ivee pava vatcôs, pava lhech chiyisnatesh'e pa Hamat. 

5Pa lhech lhjunash ti yinich'ayanch'e pa Bet-horón chishamnee shi' pa Bet-horón 

shichaam, pa yijôtjatch'e pava yitsates pa nashclôfjopsha'ne, pava lhashiclesh shi' pava 

clesanlhiy, 

6shi' shta pa Baalat jô'tajesh pava yitsates pavan yan'ôcji pava vatcôs, lhacôm'a pava 

lhajpôyjeyc'oya pava caletas t'ajuya pa vatvatclônjayash, shi' pava lhajpôyjeyc'oya 

papi cuvôyuyajas, shi' shta lhacôm'a pava yen ti yisnatesh'e pa Jerusalên, yiey pa 

Líbano shi' pan tuc'a'e pa lhcootsjatjop pa lhanvacleyash. 

7Vooy papi tsitenas hititas, papi amorreos, papi heveos, papi ferezeos shi' papi 

jebuseos papin mônlhee, papi lhech nilhecha papi Israel lhavos, 

8lhech papi lhclesesh papi mônlhashi papi lhech yiey pa lhavtsateyish vooy papi Israel 

lhavos ti nintif'e, vooy pa Salomón pa yachajshicham ti yifaycuta pa lhcumjayash, pa 

mônlheesh ti yamjey nôqueeshch'e. 

9Taj ti pa ninfaycuta pa ca ve'lhaa pa Israel lhavo' ca nicumjat ca lhcumat'eeshjop 

pava lhcumjavshay, vooy ti c'afoquelhayesh ts'ivee, ti lhanvaclesesh, shi' ti 

chinvacleyanesh pava caletas vatvatclônjavoquey shi' shta papi cuvôyuyjas. 

10Vooy papi yôsjat'e t'ajuyish pa lhcaanvacle Salomón, papi lhech doscientos 

cincuenta. 

11Pa Salomón yic'uyjat lhpa lhôse pa faraón ti tôlhesh'e pa Lhavtsaat pa David ti 

yamjatey pa lhajpôyich pa Salomón ti yisnatshem lhpa lhech, lhayaash ti 

yaychavalhe'mey lhpa lhch'acfa ti tanca nôv'ôcji pa lhajpôyich pa David, lhanvacle 

papi Israel lhavos, lhayaash pa lhech'e pavan chiyan'ôcji lhpa lhcaquicletôshi pa 

Lhcaanvacle ti chiyvenchatesh. 

12Pa Salomón pa yijutem pa Lhcaanvacle pava chiylhônsham ti yi'apee pa 

lhavitôvat'esh pa Lhcaanvacle pan yisnatshem t'ajuyish'e pa lhtôvashesh pa 

vatishjanajavat, 

13pava lhech nalhus ti tcufayesh yiey pan lhjunash pa lhanyôjijat pa Moisês, nôque 

yit'esh pava lhnalhus ti chit'ichayshi, pava chivatc'usinatesh'in ti nich'a pa jive'cla shi' 

pava pu'janaesh ti chivatc'usinatesh'in ti chiyivclanjat pa ve'lha nincôôp: pava lhech 

pava yucuvec ameyshi pa t'ajuya, pava t'ajuya pa t'ajô'jesh ti chiyamqu'e ti 

chit'acum'in, shi' pava t'ajuya ti Jpeclevtesesh pava t'aclôôc. 

14Pa yisnateshjop shta pava yuyeshvanôcji yiey pan lhjunash ti yivaclhitsham pa 

lhtata David, pa jaspa t'acu'mesh'in papi vatcasinôc shi' papi levitas t'ajuya ti 

yôclôjeshey pa Lhcaanvacle shi' ti tenefeneshelh papi vatcasinôc pa ti suyeshiin pa 

nalhu. Shi' shta papi yuyeyvanôcji ti lhashilhavosesh yiey pava lhashic, lhayaash ti 

lhech t'ônashesha pa David, lhcavo pa Dios. 

15Nôque lhjunash pa nive'lhaa papu ca nitanuc'oya ts'ivee pava yivaclhitsham pa 

lhcaanvacle David papi vatcasinôc, papi levitas shi' pa vatpesovat. 

16Pa lhacôm'a pava yivaclhitemsham pa Salomón pa lhech nalhu ti yan'e' ts'ivee pava 

lhtascuyesh pa vatishjanjavat pa yamjey ti yivaclhitesh. Pa lhech lhishjanjavat pa 

Lhcaanvacle pa vacalhch'e lhacôm'a. 

17Pa Salomón lhechesh pa yichey pa Ezión-geber shi' pa Elat, yiey pa lhtacoyish pa 

tovôc, yi'shi' pa lhcootsjat pa Edom. 

18Vooy pa Hiram, pa tô'lha papi lhcavos, pa yichenesh pava lhôvjatshiyis shi' papi 

lhcavoseshjop pa lhcumjayash, papi yitôyc'oya pa lhjunash pa tovôc pa yicheelh papi 

lhcavosesh pa Salomón, pa yameyshi ts'ivee pa Ofir, pan tôlhesh'e ti yichaaj ts'ivee pa 

clesanilh cojiyaj esheytaj ca nameyshi quince mil kilos ti yicha'jey ts'ivee pa 

lhcaanvacle Salomón. 

Lhpa lhanvacche pa Sabá pa t'ôta'yey pa Salomón 
(1 R 10.1-13) 

2 Crónicas 9 

1Lhpa lhanvacche pa Sabá yipe'ya ti chiyasinôqui pa lhne'yaj pa Salomón, pa yichey 

pa Jerusalên ca jaspa yic'alhtanesha ti niy'ôsesh'in pava tavijatay. Ti yamey pa 

vanamjatch'e pa uj ts'ayôji, ti yichaaj pava camellos yan'apee pava vatshatshivos, pa uj 

shta pa clesanilh cojiyaj shi' pava isis utes. Meelh ti yameyshi pa Salomón, pa 

niy'ôsesh'in lhacôm'a pava yaychavalhey, 

2vooy pa Salomón ya yachajeshjulh lhacôm'a pavan niy'ôsesh'in. Pa nive'lhaa pava 

niy'ôsesh'in ca nintô'yeeshc'oya ti yachajeshjulh'in. 

3C'oya ti yivanesh lhpa lhanvacche pa Sabá pa lhcajôysha pa Salomón shi' pa 

lhajpôyich ti yisnatesh, 

4pava lhacôs yiey pa lhtsaccunjavat, pava yielh'e ts'ivee papi lhcavosesh c'afoquelhay, 

pa lhjunash'e shi' pava yuych'e papi lhcavos, papi t'iyôjatshiy lhavosesh shi' pava 

yuych'e, shi' pa lhjunash ti yuy'ôcji pa vatishjanjavat, pa yaash ti yitamp'oyan 

5pa yit'esha pa lhcaanvacle: “Nava jaypeeycheyesh'a yiey ja yivtsateyish ti 

afanish'avach shi' na acajôysha, nava lhech yijô'; 

6taj ti pa tsi'sha ti jalheclôjtajesh, vooy nôqueesh ti janamnee pa c'avanesh nava 

yitôsjey. Pa ninôôlhjôney, ti nichinanfacla'yam pa nipachama ti uj na acajôysha, 

lhayaash ti yaash'apee jan t'ônashch'e ti jape'ya. 

7¡Pa nishamesh'a napi ajayas, shi' ti yic'usinatvatsham'in napuque acavos, ti yajatesh ti 

yi'ajop ti tach'anesh'a nava tcajôyshaych'e aclishay! 

8¡Chiyôclôjesh pa Lhcaanvacle a'Dios, ti novalhesha'ne pa lhshami shi' ti nanshi' na 

lhc'o'vat ca jaspa nanvacleyanesh! ¡Tôlh'ejop pa lhencheyasha pa a'Dios napi Israel 

lhavos, shi' ca yajateesh ca niyitsjatesh, ti nanvaleyanc'oya napi lhech ca jaspa 

avoyjateshemch'e pa yitsôt'ajch'e shi' ca asclaneshch'e!” 

9Pa nijooylhach'e lhpa lhech ti yijutem pa lhcaanvacle pava tres mil novecientos 

sesenta kilos pa clesanilh cojiyaj, shi' pava acloj vatshatshivos shi' pava isis utes. Pa 

tanca lhech tc'a'asham yiey pa Israel pa vatshatshivos yiey pan lhjunash ti tisesh lhpa 

lhanvacche pa Sabá pa lhcaanvacle Salomón. 

10Jô'tajesh papi lhcavosjop pa lhcumjayash pa Hiram shi' pa Salomón ti chitôlheshey 

pa clesanilh cojiyaj pa Ofir, ti lhech tôlheshi shta pava yeclôy sándalo shi' pava isis 

utes. 

11Pava lhech yeclôy sándalo yisnateshjop pa lhcaanvacle ti vanichevashch'e pa 

lhishjanjavat pa Lhcaanvacle shi' pa yitsôt'ajesh lhajpôyich, shi' shta pava cuvôyu 

lhacôsec shi' pava aclojqu'e pava lhniyjôy t'ajuya papin yiclôqui. Pa nive'lheesh ca 

chinvan ca lhjunashajulh yiey pa cotsjaat Judá. 

12Pa tô'lha pa lhcaanvacle Salomón ti yijutey lhpa lhanvacche pa Sabá pava yen ti 

t'aalhsha, jô'tajesh pavan tisesh'in ti yuyjatem'ôcji pavan nichaaj. Pa nijooylhach'e 

lhpa caanvacche ti vapecley pa lhavtsateyish ti tanaôycheelh papi lhcavosjop pa 

lhcumjayash. 

Pa lhne'yaj shi' pava lhavanjas pa Salomón 
(1 R 10.14-29; 2 Cr 1.14-17) 

13Pa clesanilh cojiyaj ti ts'ôteyesh'in pa Salomón yinjôt pa nincôôp pa yameyshi pa 

veintidós mil kilos, 

14pa nichinatsjuulh pa chine'mey ti yishayan'in papi lhavcashanjas shi' papi 

t'ôtaaysha'ne. Jô'tajesh lhacôm'a papi lhanvaclesesh pa Arabia shi' papi 

chinvacleyanjop pa vatavtsateyish ti nicha'jey'in pa clesanilh cojiyaj shi' pa clim pa 

Salomón. 

15Pa lhcaanvacle Salomón pa tayôjijanesh ca chinasnatesh pava doscientos us chama 

pa clesanilh cojiyaj ti chiycaclôôlhjop, pa yajulhjatsham ti ve'lhee ts'ivee pava 

ve'lhayama kilos pa clesanilh cojiyaj. 

16Pa tayôjijanesh ti chiyisnatesh shta pava trescientos pav'elh chama tsuyshisha'ne, pa 

yajulhjatsham ti ve'lhee ts'ivee ti yashjat pa pu'jana kilos pa clesanilh cojiyaj ti 

chiycaclôôlhjop, pava lhech pa yan'ôcji pa jpôyich lhey “Lhaviyta pa Líbano.” 

17Pa tayôjijanesh shta ti chiyisnatesh pa uj lhc'o'vat yijôney pava yiyecletaj lhavôfec 

pa tayôjijanesh ti chiyp'aclanesh pa clesanilh cojiyaj tsi'sha. 

18Pa lhc'o'vat pa yiesh ts'ivee pava ve'lhayama lhavôtesesh pa ve'lha pa t'ôsjavat'esh 

clesanilh cojiyaj shi' pava yan'apee pava t'itjuy ti tajulhshisha'ne pa lhc'o'vat'esh, pa 

ve'lheelhsham pava napu' jump'uvalhjetasesh ti vatsavatch'e. 

19Caaj shta pava doce jump'uvalhjetasesh vatsavatch'e ti ve'lheey ts'ivee pava 

ve'lhayama lhavôtesesh. ¡Pa tanca ve'lhaa pav'elh vatvaclevshay ca chinasnateshjop ca 

lhjunashajulh! 

20Jô'tajesh lhacôm'a pava t'iyôjatshiyis pa lhcaanvacle ti yiesh pa clesanilh cojiyaj, 

lhech lhjunash lhacôm'a pava lhtsaccunjatshiyis yiey pa lhajpôyich “Lhaviyta pa 

Líbano”. Pa ampa pa clesanilh clim, lhayaash pava lhnalhus pa Salomón ti niyijô'a ca 

natshaay. 

21Pa vooy pava vatôvjatshiyis ti yitsôt'ajesh pa lhcaanvacle pa t'ajuyshelhey pa Tarsis 

papi lhcavoseshjop pa lhcumjayash pa Hiram, ti ve'lheesh'in atesha ti namesh'in pava 

pu'jana nincôpes, ti nichaaj pa clesanilh cojiyaj, pa clim, pava yiyecletas lhavôfeclesh, 

pava clayjanôjôy shi' pava astavunitas. 

22Pa lhcaanvacle Salomón pa ya'shesh'apee lhacôm'a papi lhanvaclesesh na cotsjaat 

pava lhavanjas shi' pa lhcajôysha. 

23Lhacôm'a papi lhcaanvacles yiey na cotsjaat yen ca nivanesh shi' ca nipe'ya pa 

lhcajôysha ti yijutem pa Dios, 

24pa lhacôm'a ti ve'lhee ts'ivee ti yicha'jey'in pava tisesh: pava chiyisnatesh pa 

clesanilh clim shi' pa cojiyaj, pava lhavuytes, pava lhavatclônjavos, pava 

vatshachivos, pava cuvôyu shi' pava maclicôc. 

Pa Salomón lhcashavosesh pava caletas shi' pava cuvôyu 
(1 R 10.26-29; 2 Cr 1.14-17) 

25Pa Salomón caajem pava cuatro mil lhajpôyjeyc'oya pava lhclôy cuvôyu shi' pava 

caletas, shi' papi doce mil cuvôyuyjasesh, pava lhech yinôôclhanitsha pava 

lhajpôyjeyc'oya pava caletas vatvatclônjavoquey shi' papi c'afoquelhay pa lhcaanvacle 

yiey pa Jerusalên. 

26Vooy pa Salomón pa ya'sheshc'oya lhacôm'a papi lhcaanvaclesesh ti yiey pa tovôc 

Éufratas pa yamey pa lhavtsateyish papi filisteos pa yamey shta pa yôj'esha'ne pa 

Egipto. 

27Vooy pa lhcaanvacle yisnatesh'e pa Jerusalên pa yaash clesanilh clim pa lhech 

lhjunash shta pava utes; pa acloj pava shintincutacuy pava higueras yiey pa tavashay. 

28Pava lhclôy cuvôyu pa Salomón pa chitôlhesh'e pa Muzri shi' shta pav'elh 

vatavtsativshay. 

Pa lhavafi pa Salomón 
(1 R 11.41-43) 

29Pava mônlhee ti chiychayeshch'e pa Salomón, pa tôlhesh'e shi' pa yôjesh'e, pa 

chiyi'sesh'e pa lhjunashch'e pa chiytôyjata pava vaclan Natán, ti chayjulh pa Ahías yie' 

pa Silo, shi' ti chiyvanjiyinesh pa chiytôyjata pava vaclan Iddo ti yasinôquiesh pa 

Jeroboam, lhaôs pa Nabat. 

30Pa Salomón ti lhcaanvacleesh'e pa Jerusalên pant'ajôôj papi Israel lhavos pa 

yicheshch'e pava cuarenta nincôpes, 

31pa meelh ti vaf pa chitish'ec'oya yiey pa Lhavtsaat pa lhtata David. Pa 

nijooylheeshch'e ti nicôyôjesh pa lhanvacleyash pa lhaôs Roboam. 

Chiycatsônjatsham pa vatvacleyash 
(1 R 12.1-24) 

2 Crónicas 10 

1Pa Roboam pa yichey pa Siquem, lhayaash ti lhacôm'a papi Israel lhavos ti lhech 

t'ajuyshiin ti jaspa nifacvatam pa lhcaanvacle. 

2Taj ti pa yaya'esh pa Jeroboam, lhaôs pa Nabat, ti yiey pa Egipto, yiey pan yiclôtshi 

pa lhcaanvacle Salomón, pa tay'e pa Egipto. 

3Pa meelh ti chitayôjijanesh ca ninach, pa Jeroboam shi' lhacôm'a papi Israel lhavos 

ca ninachey ca nitasinôyelh pa Roboam, pa yit'esh ts'ivee: 

4—Ca atata uj ti tsiclôyitelhsha'ne yivaatsheelh; nôqueesh ajavôviyanshi avaatsha na 

tavijatayem napi vatcavos shi' ti caclec na vatvo'nuqu'esh ti yineelhyitapee, pa 

jaycumelh'am'in jayu. 

5Vooy pa Roboam pa yicuulh: —Pa atpecleelhyiin pava pu'jana nalhus. Pa yichey'in 

papi nivacle, 

6pa lhechesh pa lhcaanvacle Roboam pa niy'ôsjop papi nitaôvclasa ti t'acu'mem'in pa 

lhtata Salomón, pa lhech ti mônlha. Pa niy'ôsesham: —¿She pa ca ascajôyshiyanshelh 

ca jachajeshjulh napuque nivacle? 

7Papi lhech pa yit'esh ts'ivee: —Ca asclantajjulh napuque nivacle pa aniyiteshem ca 

ajutem pava yisvun ts'ivee pa achajeshjulh pava isisch'e aclishay, vooy napi lhech pa 

t'acum'am'in jayu yajatesh. 

8Taj ti pa Roboam pa ninueshch'e pava yicajôyshiyantajesh papi nitaôvclasa, pa vooy 

papi nich'acsha'ne ti chiyeyjatsjanelh vatjulh ti lhcavosesh, 

9pa niy'ôsjop: —¿She pa lhascajôyshiyanshelh jayu avaatsheelh ca jachajeshjulh 

napuque nivacle, ca jajavô'vinatemshi ja lhavovo ca tata ti yan'apee ts'ivee? 

10Papi lhech nich'acsha'ne, ti lhcumjafasesh pa lhech, pa yachajeshjulh ts'ivee: —Napi 

nivacle ti t'a'lhesh'a ca ajavôviyanemshi pa lhavovo ca atata ti yan'apee, nôque 

lhjunash ca achajtajeshjulh: ‘Ca tata ti yaash ti yicaclecliyan, vooy yivaatsha c'ashjat 

jayu; 

11Cô lhech ti yinelh'atapee pa lhavovo caclec, vooy yivaatsha pa ve'lheesh c'ashjat 

jayu ti caclec; cô lhech ti vancac'ônesh pava lhniyjôy, vooy yivaatsha pa cac'ônshelh 

jayu pava vatc'ônjatesesh yiey lhôtjôs pava clesanlhiy.’ 

12C'oya ti pu'jana pa nalhu pa vapecley pa Jeroboam ti yiesh'e t'ajuyish lhacôm'a papi 

lhchifas yiey pa Roboam, yiey pavan yit'eshem pa lhcaanvacle. 

13Taj ti pa lhcaanvacle Roboam pa yivijatayanch'e ti yachajeshjulh, pa ninueshch'e pa 

yicajôyshiyantajesh papi nitaôvclasa, 

14pa yachajeshch'e pa t'ônash ti yicajôyshiyanesh papi nich'acsha'ne: pa lhtata ti 

yanshi' pa lhavovo caclec, pa lhech pa yashjatem jayu ca nantaj'apee, pa lhech lhtata ti 

yic'ônesha'ne pava niyjôy, vooy lhavaatsha pa vancac'ônjanesh jayu pava yiey lhôtjôs 

pava clesanlhiy. 

15Pa lhcaanvacle, pa ninuesha papi lhchifas, lhayaash pa Lhcaanvacle ti 

yivaclhiteshem ti yivclanjatc'oya pa jaspa nôfisch'e pava nifaclem pa Jeroboam, lhaôs 

pa Nabat, ti yiyôjiesha pa Ahías tôlh'e' pa Silo. 

16Meelh lhacôm'a papi lhchifas pa Israel yi'van pa lhcaanvacle ti ninatch'anjulh, pa 

nôque lhjunash ti yachajeshjulh: “¡Niyenelh ca nôveelhyitshi ca David! ¡Nive'lhaa pa 

ca nôyôjeshelhshi ca tanefeneshelh ca lhaôs ca Isaí! ¡meelhey ts'ivee java ajpôyjeyelh 

Israel lhavos! ¡Ca vo'ya ca David ninujumatsenesh pa t'ajôôjam lhavaatsha! Pa lhech 

t'aplhuqu'e' pa lhacôm'a papi Israel lhavos ti yichey'in pava lhajpôyjey. 

17Pa vooy papi Israel lhavos papi yiey pava lhavtsates pa Judá, pa vooy pa Roboam pa 

lhanvacleesh papi lhech. 

18Meelh pa Roboam ti yicheney pa Adoram, pan tanyôjijayjop pa vatcumjayash 

chivancafaycutesh, vooy papi Israel lhavos pa yôôtjatesh'in pava utes ti yivômjat. Pa 

lhechesh pa lhcaanvacle Roboam pa t'ôsshaam tatsha lhpa lhcaletaj ti yiclôtshey pa 

Jerusalên. 

19Pa nôque lhjunash ti nicôvfayu'a papi Israel lhavos ti t'ajuyjulh pa lhanvaclevat pa 

David pa yamjey nôqueeshch'e. 

2 Crónicas 11 

1Meelh pa Roboam ti yamey pa Jerusalên, nôquee papi ciento ochenta mil 

c'afoquelhay ti t'acu'meyshisha'ne pa t'ajôôjamsha'ne pa Judá shi' pa tc'a'sham pa 

Benjamín, ca jaspa nivatclônelh papi Israel lhavos ca nachajlhavne pa lhanvacleyash. 

2Taj ti pa Lhcaanvacle pa tasinô'yem pa Semaías, lhcavo pa Dios, pa yit'eshem: 

3“Anfacleem ja Roboam, lhaôs pa Salomón lhanvacleesh pa Judá, shi' lhacôm'a papi 

Israel lhavos yiey ja Judá shi' ja Benjamín, 

4ti jayôjeesha ca ya aj ca nivatclônelh japi lhavelhavot. Tajulhey ca napecley lhacôm'a 

pava lhajpôyjey, lhayaash ti javaclhiteshem.” C'oya ti yipe'ya papi lhech pa 

Lhcaanvacle pava yit'esha, pa vapecl'in ts'ivee, pa yivômjatey ti nôcjayu'tajey pa 

Jeroboam. 

Iseysha'ne pa lhfanishlhavach pa Roboam 

5Pa Roboam pa yijôtjach'e pa Jerusalên ti yisnatesh pava yitsates yijôt'asch'e yiey pa 

Judá. 

6Pa yijôtjat pa Belên, pa Etam, pa Tecoa. 

7pa Bet-sur, pa Soco, pa Adulam, 

8pa Gat, pa Maresa, pa Zif, 

9pa Adoraim, pa Laquis, pa Azeca, 

10pa Zora, pa Ajalón shi' pa Hebron, pava lhech yitsates yijôt'asch'e yiey pa Judá shi' 

pa Benjamín. 

11Pa yachajeshch'e pava yijôt'asch'e ti yan'jop ts'ivee papi yiclôvalhchiyinesh shi' pava 

vatcôs pa lhape' shi' pa ôtjayetas t'i'. 

12Jô'tajesh ti yanjop ts'ivee pava chama shi' pava lhcôpjes ti yivelhan'e ts'ivee pava 

yitsates, pa yachajeyjop ti yijôt'aj ti ya'shesh pa lhjunash. Nôque lhjunash, pa Roboam 

ti mônlheesh ti yiey pa Judá shi' pa Benjamín. 

13Papi vatcasinôc shi' papi levitas lhacôm'a papi Israel lhavos ti natôlhshiin ts'ivee ti 

nachey ti ve'lheelhsham pa lhech, 

14lhayaash papi levitas ti tay'een pava lhcootsjatisesh pava lhjotoy shi' pava yi'van ca 

jaspa nôquey ts'ivee pa Jerusalên shi' pav'elh ti yi'shi' pa Judá, lhayaash pa Jeroboam 

shi' papi yitsôt'ajesh lhcles ti yishiyanem ca lhcasinôcleesh pa Lhcaanvacle. 

15Pa Jeroboam pa yetôneyshisha'ne lhavaatsha papi lhcasinôcjop pava lhtôvjas 

cha'lheesh shi' ti t'ajuya ti yôclôj pava tsich'es shi' pava vôcôclesh ti yisnatesh. 

16Jô'tajesh papi yivooyshemch'e pa lhfanishlhavach ti vooysha'ne pa Lhcaanvacle 

lh'Dios papi Israel lhavos, papi yijôneshch'e pa lhech ti vatcasinôclesh shi' papi 

levitas, pa yichey'in ts'ivee pa Jerusalên pa jaspa yijutey pava lhcufayjatesem pa 

Lhcaanvacle lh'Dios papi lhacchevot. 

17Pa nôque lhjunash ti yijôt'ajesham ts'ivee pa lhanvacleyash pa Judá, ti yefenesha 

ts'ivee pa Roboam, lhaôs pa Salomón, pa yicheshch'e pava pu'jana nincôpes, lhayaash 

ti lhna'sheesh pava pu'jana nincôpes ti yicheshch'e ti yijôneshch'e pa lhjunash pa 

David shi' pa Salomón. 

18Pa Roboam pa lhjaya'esh lhpa Mahalat, lhôse pa Jerimot, pa lhech lhô'selh pa David 

lhpa Abihail, lhôse pa Eliab lhantôclishchee pa Isaí. 

19Papi lhcleselh pa Roboam lhpa Mahalat lhech pa Jehús, pa Semarías shi' pa Zaham. 

20Pa nijooylhach'e pa lhjaya'esh lhpa Maaca, lhôse pa Absalón, vooy papi lhcleselh 

lhech pa Abiam, pa Atai, pa Ziza shi' pa Silomit. 

21Pa Roboam dieciocho papi lhjayas shi' papi setenta lhjayasesh atesha, taj ti 

ya'sheshc'oya ti yen lhpa Maaca lhacôm'a pap'elhcha. Pa caajem papi veintiocho 

lhcles yitsjôy shi' papi sesenta ôcjeclôy. 

22Pa Roboam yetônjop pa Abiam, lhô'selh pa Maaca, ti lhanvacleesh papi lhch'injavot, 

lhayaash ti yenesh ca lhcaanvaclea. 

23Pa yajulhjatemey pa yaychavalhe'mey ti yicatsônjatesh pap'elh lhcles pan tuc'a'e pa 

lhcootsjat pa Judá shi' pa Benjamín shi' shta lhacôm'a pava yitsates yijôt'asch'e, pa 

yijutem pava yaash vatcôs pa yicaatjatem'in papi acloj lhjayas. 

Pa Sisac yiyetsessham pa Judá 
(1 R 14.21-31) 

2 Crónicas 12 

1Meelh ti yijôt'ajesh'e pa lhanvacleyash pa Roboam pa nichavayeshlhatay pa t'unaj, pa 

vô'meshjop ti yôfisjatch'e pa lhayôjijat pa Lhcaanvacle, pa lhacôm'a papi Israel lhavos 

ti lhech lhfanishlhavach. 

2Taj ti pan lhjunash ti nivooyshemch'e ts'ivee pa Lhcaanvacle, pa nincôôp 

ve'lhanôjesh ti lhcaanvacleesh pa Roboam, vooy pa Sisac, lhanvacle pa Egipto, yichey 

ti t'eclet'a pa Jerusalên 

3nôquee pava mil doscientos lhcaletas lhavatclônjavoquey, papi sesenta mil 

cuvôyuyjas shi' papi nichinatsjuulh c'afoquelhay ti tavoqu'e pa lhech tôlhey pa Egipto: 

papi libios, papi suquienos shi' papi etiopes. 

4Pa tjôcjanesh pava yitsates yijôt'asch'e yi'shi' pa Judá, pa yamjey pa Jerusalên. 

5Pa lhechesh pa chiytôyjata pava vaclan Semaías pa yichesheyshi pa Roboam shi' papi 

lhanvaclesesh pa Judá ti tayelh'evane yiey pa Jerusalên ti yujatajey pa ca nôquey pa 

Sisac, pa yit'esha: —Pa Lhcaanvacle yit'eshelh'a ti lhavô'melh, pa lhe'naa pa lhech ti 

navô'melh ti nachanelh'a ja Sisac. 

6Papi lhanvaclesesh pa Israel shi' pa lhcaanvacle ti yitô'yishvane pa 

lhtants'aclanjayash: —¡Pa Lhcaanvacle pa yijô'em! 

7Pa c'oya ti yi'van pa Lhcaanvacle pa lhtants'aclanjayash ts'ivee pa yit'esha pa 

Semaías: “Tôlh'ejop na lhtants'aclanjayash pa tanca yivômjat jayu, vooy ti c'alhjenesh 

jayu cum, pa tan jayu ca yicheneshjop na Sisac ca jaspa yayjatesh na yivôc'a na 

Jerusalên; 

8taj ti pa mônlhaaesh ca napecshichamc'oya ts'ivee na lhech, pa nitô'yishlhavne ts'ivee 

jayu ti vena lhjunashem ti t'acuumtajyam'in shi' ti t'acu'mem'in papi lhanvaclesesh 

pap'elh lhtachifas.” 

9Pa Sisac, lhanvacle pa Egipto, pa t'eclet'a pa Jerusalên pa nijôclesh pava 

lhcaquicletôyesh pa lhishjanjavat pa Lhcaanvacle shi' pa lhajpôyich pa lhcaanvacle. 

Lhacôm'a ti yichajc'oya shi' ti yichaaj shta pava chama clesanilh cojiyaj pavan 

yisnatesh pa Salomón. 



848 

 

 
Nivacle Bible  

© 1994,  Sociedades Bíblicas Unidas. 
 

 
 

 

10Pa lhcaanvacle Roboam yisnatesh pa lhc'o'vatc'oya pava chama pa clesanilh 

yucch'e, pa yiclôvalhchiyinesh papi c'afoquelhay ti yovalh'apee yiey pa chiyuy'een pa 

lhajpôyich pa lhcaaanvacle. 

11Pa yinjôt'in pa lhcaanvacle ti yichey'in pa lhishjanjavat pa Lhcaanvacle pa voqu'e'in 

papi c'afoquelhay pa yichaj'in ts'ivee. Pa nijooylhach'e ti yachajey'in ti yan'ôcji pa 

lhtôvash pan yie' papi c'afoquelhay. 

12Pa nôque lhjunash, ti tôlh'ejop pa lhtants'aclanjayash pa Roboam, ti yishantesh pa 

lhavôôc pa Lhcaanvacle ti t'ajuyjulh pa lhech ti tanca nitifch'een lhacôm'a. Pa 

lhama'taj lhacôm'a cavôque, ti caaj shta pava isisch'e yiey pa Judá. 

13Pa lhcaanvacle Roboam pa napshinesh'e pa t'unaj yiey pa Jerusalên,ti mônlheesh pa 

lhanvacleyash. Meelh ti tôlhesh'e pa lhanvacleyash, ti cuarenta y un nincôpes, pa 

diecisiete pava nincôpes ti lhcaanvacleesh'e pa Jerusalên, pa lhavtsaat ti 

t'acumeyshijop pa Lhcaanvacle lhacôm'a papi tc'acshamsha'ne papi Israel lhavos ti 

lhech yie' ts'ivee. Lhpa lhamimi pa Roboam lhey Naama, pa tô'lha pa Amón. 

14Pa niysisa pava lhfanishlhavach, lhayaash ti niyijô'a ca nivooy pa Lhcaanvacle. 

15Pava chiychayeshch'e pa Roboam, pa tôlhesh'e ti nich'a pa yamjey pa yôj'e', pa 

chiyi'sesh'e pava lhjunashch'e pa chiytôyjata pava vaclan Semaías shi' pa chiytôyjata 

pava vaclan Iddo, ti chiyi'sesh'e pa vatjôôjamsha'ne. 

16Pa lhetipaesh pa lhavatclônjayashelh pa Roboam shi' pa Jeroboam. 

17Pa meelh ti vaf pa Roboam, pa chitish'ec'oya pa Lhavtsaat pa David. Pa 

nijooylheeshch'e pa lhanvacleyash pa lhaôs Abiam. 

Pa lhanvacleyash pa Abiam yiey pa Judá 
(1 R 15.1-7) 

2 Crónicas 13 

1Pa Abiam pa tôlhesh'e pa lhanvacleyash yiey pa Judá pa nincôôp dieciocho ti 

lhcaanvacleesh pa Jeroboam. 

2Pa yicheshch'e pava pu'jana nincôpes ti lhcaanvacleesh'e pa Jerusalên. Vooy lhpa 

lhamimi lhey Micaías lhpa lhech lhôse pa Uriel tô'lha pa Gabaa. Pa yivclanjat pa 

lhavatclônjayashelh pa Abiam pa Jeroboam. 

3Pa Abiam pa tôlhesh'e pa lhavatclônjayashelh papi lhcavos papi cuatrocientos mil 

c'afoquelhay t'acu'meyshisha'nejop. Vooy pa Jeroboam papi tô'lha ti lhcavoseshjop pa 

lhavatclônjayash ti t'ajuyelhvatjulh pa lhech pa ochocientos mil papi c'afoquelhay 

t'acu'meshisha'nejop. 

4Pa lhechesh pa Abiam, ti yi'apeejop lhpa utiyuc Zemaraim, ti yiey pa utechat yi'shi' 

pa Efraín, pa tôn'in: “¡Jeroboam shi' lhacôm'a napi Israel lhavos, ach'anelhyiy! 

5¿Tanca natôôyshelh pa lhech Lhcaanvacle, lh'Dios napi Israel lhavos, ti yijutey pa 

lhanvacleyash ca David shi' napi lhcles ti yajatesh ti tôlha'jop na vatpeya'shelh ti 

nintay'ec'oya? 

6Taj ti na Jeroboam, lhaôs ca Nabat, lhcavo ca Salomón, lhaôs ca David, pa 

nicôvfayu'a ca lhanvacle. 

7Ti lhtanuelhvanejop japi nivacle ninatcajôyshaysha'ne shi' ti ojiyis, ti 

lhavatjuyjatelhjulh ca lhanvacle, lhayaash cô lhech nich'ayech pa nincont'aj shta. Pa 

nôque lhjunash ti amem pa t'unaj ca natjuyelh'ajulh japi lhech. 

8Pa nôqueesh avaatsheelh pa lhnequetsenelhjulh na lhanvacleyash pa Lhcaanvacle ti 

lhtôlhjatelheyjop napi lhcles ca David, ti lhavelhanitelhey lhayaash avaatsheelh ti 

aclojelh shi' ti caajelh'am pava chiyvôcôyansha'ne clesanilh cojiyaj pavan yisnatesh na 

Jeroboam ca jaspa a'diosecleshelh. 

9¿Niapisa t'e ti lhayjatelh'atshi shta japi lhcasinôc pa Lhcaanvacle, japi lhcles pa 

Aarón shi' japi levitas, shi' ti lhetônelheyshi japi natsôt'ajesh vatcasinôc yiey jan 

lhfanishlhavach papi ampa ca naychavalh lhtachifas? ¡Pa ti yie' ti lhavenchat'atam pa 

vôcô shi' pava napu'yama tashinshtas ti acasinô'eshjop pava chiydiosiyan ti nilhechtaja 

pava diosec! 

10Pa yivaatsheelh venayijunashelh, pa yi'Dioselh lhech pa Lhcaanvacle, pa 

niyivô'melh. Japi vatcasinôc ti yi'shi' na lhcumjayash pa Lhcaanvacle, lhech napi 

lhcles ca Aarón, vooy napi lhavosesh na vatcumjayash lhech napi levitas. 

11Napi lhech tcufayeshem pa Lhcaanvacle, ti claaf nalhu shi' ti nuutey, pava 

chiylhônsham shi' pa acôjqu'e pa lhniish, ti yieshjop ja vattsaccunjavat ti yiisinatem 

lhpa yucuve chiyvenchat, shi' ti yitseclôlhey'in lhacôm'a ti nuutey java itôtas ti 

yichesh ti yich'e' pa t'ajuya pa clesanilh cojiyaj. Lhayaash yivaatsheelh c'ôfisjatelhch'e 

java yisclanvatshamjop pa Lhcaanvacle yi'Dioselh, pa lhan'e avaatsheelh pa 

lhavô'melh. 

12Tajulhey ca natô'yelha ti yielh'e yijuyishelh pa Dios shi' napi vatcasinôc, ti 

yisclanjop'in nava vat'ônjanchey ca nifuyuqu'ejop pa vatvatclônjayeshelh'a. Ti tanca 

jayu, Israel avoselh, ca anvôtclônjayuelha pa Lhcaanvacle, lh'Dios capi acchevot'elh, 

lhayaash ti tanca a'shelh'apee jayu.” 

13Pa Jeroboam pa yiyôjia papi lhcavos nijooylhach'e ti t'afaytajjop ca nit'eclet'a ti 

tôlhey t'ôyiish ts'ivee, pan lhjunash ti aclojjam papi lhc'afoquelhay pa Jeroboam ti yie' 

t'ajuyish pa Judá, pa lhan'e papi tôlhey t'ôyiish pa t'eclettaja. 

14Pa meelh papi tô'lha pa Judá pa yovalhey t'ôyiish ts'ivee ti yitô'ya papi t'eclet'a yiey 

t'ajuyish shi' papi tôlhey t'ôyiish. Pa lhechesh pa t'a'lhajop ts'ivee pa Lhcaanvacle shi' 

papi vatcasinôc ti yifuyuqu'e pava vat'ônjanchey. 

15Pa meelh papi tô'lha pa Judá ti tônesh'apee pa vatvatclônjayash, vooy pa Dios pa 

yashjat'apee pa Jeroboam shi' lhacôm'a papi Israel lhavos ti t'ajuytajelhvatjulh pa 

Abiam shi' pa Judá. 

16Papi Israel lhavos pa yiclôtc'oyaan papi tô'lha pa Judá, lhayaash pa Dios ti 

yashjat'apee papuque. 

17Pa Abiam shi' papi lhcavos pa acloj papi lhclônjas, papin chiyclônsha'ne quinientos 

mil papi c'afoquelhay ti t'acuumtajeyshijop pa Israel. 

18Pa nôque lhjunash papi Israel lhavos pa vatants'aclanvatsham'in pa lhech nalhu, pa 

lhan'e papi tô'lha pa Judá pa nôclitem pa t'unaj ts'ivee, lhayaash ti yefenesha pa 

Lhcaanvacle, lh'Dios papi lhacchevot. 

19Pa Abiam pa yijôyjan'apee pa Jeroboam pa nijôclesh pava yitsates yiey pa Bet-el, pa 

Jesana shi' pa Efraín shi' pava nashch'e lhavôôj yitsates lhcles. 

20Pa Jeroboam pa sasemjop ca nachajlhavne pa t'unaj ti jôjjeclay mônlha pa Abiam. 

Pa nijooylhach'a pa Lhcaanvacle ti yivo'matan pa vaf pa Jeroboam. 

21Pa lhe'naa, pa Abiam ti vaniyitesh pa t'unaj. Pa caajem papi catorce lhjayas, pa 

veintidós papi lhcles yitsjôy shi' papi diecisêis lhcles ôcjeclôy. 

22Pava mônlhee ti chiychayeshch'e pa Abiam shi' lhacôm'a pava yisnatesh'in, 

chiyi'sesh'e pa chiyasinôquiesh pa chiytôyjata pava vaclan Iddo. 

Pa lhanvacleyash pa Asa yiey pa Judá 
(1 R 15.8-12) 

2 Crónicas 14 

1 Meelh pa Abiam ti vaf, pa chitish'ec'oya pa Lhavtsaat pa David. Pa nijooylheesh ti 

lhcaanvacleesh pa lhaôs Asa. Pan lhavô'jeshch'e pa lhanvacleyash ti caaj pa vatpiiyash 

yiey pa lhavtsateyish ti yicheshch'e pava napu'nôjesh nincôpes. 

2Pava lhfanishlhavach pa Asa isisch'e shi' ti yivo'yeshch'e yiey t'ajuyish pa 

Lhcaanvacle lh'Dios. 

3Yayjat'een pava lhavitôvtesesh pava chiydiosiyan venalha, pa lhech lhjunash shta 

pava lhtôvjas cha'lheesh pa yivômjatsha'ne pava utes chiyvenchatsha'ne shi' ti 

yoflhitsha'ne pava chiyjônch'e lhpa Asera. 

4Jô'tajesh ti yiyôjaajop pa Judá ca nôca pa Lhcaanvacle, lh'Dios papi lhacchevot, ca 

nôfisjatemch'e pa lhayôjijat shi' pava tayôjijanesh. 

5Pa yayjatshiin lhacôm'a pava yitsates yiey pa Judá pava lhtôvjas shi' pava itôvtes 

cha'lheesh. Pa caaj pa vatpiiyash pan t'aplhueshch'e pa lhanvacleyash. 

6Vaniyit'apee pava lhech nincôpes ti caajshi pa vatpiiyash papi vatachifas ti tan ca 

natjuyeshvatjulh papu pa vatvatclônjayash, lhayaash pa Lhcaanvacle ti yijutem pa 

vatcanoyash, pa Asa pa yisnateshch'e yiey pa Judá pava yitsates yijôt'asch'e. 

7Pa yit'esha papi lhavtsat'e pa Judá: “Shtijôtjatelhch'e navôque yitsates shi' ca 

shtasnatshelhjop pa t'afaych'e lhavôôj vatashclôfjes, pava uschisham jpôyjey, pava 

lhashic shi' pava yuych'e clesanlhiy, ti jôjjeclay mônlhashi na vatavtsateyish na 



851 

 

 
Nivacle Bible  

© 1994,  Sociedades Bíblicas Unidas. 
 

 
 

 

cats'unaj. Lhayaash ti shtavoolheysha'nejop pa Lhcaanvacle cas'Dios ti nijutjoom pa 

vatpiiyash lhacôm'a napi tajulhjotshisha'ne.” Pa lhe'naa ti yivaclhitshamsha'ne pava 

yisnateshch'e. 

8Pa Asa ti yisclanvatsham papi lhc'afoquelhay pa trescientos mil papi tô'lha pa Judá, 

lhavatclônjavosesh pava chama shi' pava tôpjes, pa doscientos ochenta mil papi tô'lha 

pa Benjamín, ti ve'lhee ts'ivee pava chama shi' pava lhclutshes yeclôy. Papi lhech 

lhacôm'a ti yifiiysha'ne. 

9Papi lhjuyjafasesh ts'ivee ti nachey pa Zera tôlh'e' pa Etiopía, papi lhech 

lhc'afoquelhay un millón papi nivacle shi' pava trescientos lhcaletasesh 

vatvatclônjavoquey, pa yamey pa Maresa. 

10Pa lhechesh pa Asa pa yichjuulh shi' papi lhcavos pa yichaaj pava t'ajuya pa 

vatvatclônjayash ti yiey pa tavashay yi'shi' pa Sefata, shalheelhvane pa Meresa. 

11Pa Asa pa t'a'lhajop pa Lhcaanvacle lh'Dios, pa yit'esh: “Lhcaanvacle, avaatsha 

lhjunashvatjulh'am ti t'efenesh pa t'un'in pa nincont'aj. Pa lhe'naa, ¡ats'efenelh, 

Lhcaanvacle, yi'Dios'ashelh, lhayaash ti c'acafiyanelh, vooy na ey janatshelhey ti 

jayjuyeshelhjulh napuque c'afoquelhay! Avaatsha, Lhcaanvacle, a'lhech 

yi'Dios'ashelh. ¡Anôclit ti ya aj na papu ca ninequetsen'ajulh!” 

12Pa lhechesh pa Lhcaanvacle pa yijutem pa Asa shi' pa Judá pa lhcavjoyashesh papi 

tô'lha pa Etiopía, pa vooy papi lhech pa yiclôt'in ts'ivee. 

13Taj ti pa Asa shi' papi lhcavos pa yijôyjan'apee ts'ivee pa yamjey pa Gerar, pa 

yivômjatsha'ne papi Etiopía lhavos pa ampapu ca nimônlhanit, pa yivômjatshisha'ne 

yiey t'ajuyish pa Lhcaanvacle shi' papi lhcavos, papin nijôclesh pava acloj lhavanjas 

papi nilhc'utsfasa. 

14Pa nijooylhach'e ti nijôclesh shta lhacôm'a pava yitsates ti nashch'e lhavôôj pa 

Gerar, lhayaash ti lhacôm'a ti nijovayjulh ts'ivee pa Lhcaanvacle. Papi tô'lha pa Judá 

pa yichaj'in ts'ivee, lhayaash ti acloj pava lhavanjas. 

15Pa t'eclet'a ts'ivee shta pava t'ichavtesesh pavan yiey pava lhclôy, pa yichaj'in pava 

acloj tashinshtas shi' pava canellos. Pa nijooylhach'e ti vapecley'in pa Jerusalên. 

Vena lhfanishesh pa lhôclôjqueyash pa Asa 
(1 R 15.13-15) 

2 Crónicas 15 

1Pa Azarías, lhaôs pa Obed, yitshaam pa lh'espíritu pa Dios, 

2pa yichjuulh pa Asa pa yit'esha: “¡Ach'aneshyi, Asa, shi' lhacôm'a napi tô'lha na Judá 

shi' na Benjamín! Pa Lhcaanvacle yielh'ajop jayu ca vi'tajelhjop vitsha. Ca 

avo'tajelheysha'ne pa lhavanelh jayu; taj ti ca avôômtajelh pa navô'melh jayu vitsha. 

3Na Israel clech'e ti amem pa yijô' Dios, pa amem pa lhcasinô ca neyjatsjan shi' ca 

neyjatsjanesh pa vatôclôjqueyash. 

4Taj ti ca nitôôlhtaja pava tavijatayem, vooy papi lhtachifas pa napecla pa 

Lhcaanvacle, lh'Dios papi Israel lhavos, ca nivo'tajeysha'ne pa lhech pa 

nivatvanjiyinesh. 

5Pava lhech nalhus pa amem pa vatpiiyash papu, vooy pa yaash ti nijovayeshlhatshi 

papi tsitenas pava nayishi' vatc'oya vatavtsativshay. 

6Papi vanichifansha'ne shi' pava yitsates ti vatlhifelh'e pap'elh, lhayaash pa 

Lhcaanvacle ti yistanjateshvatshi lhacôm'a pava vatfa'matas. 

7Taj ti avaatsheelh nafi'yelhsha'ne pa niatanapunelh, lhayaash pava lhatcumeshelh'in ti 

caajelh'am jayu pa asha'elh'ôcji.” 

8Meelh pa Asa ti yipe'yeesh pa lhcliish pa chiytôyjata pava vaclan, pa vanijôtjat pa 

yayjatshiin pava nintanclôfiy chiydiosiyan ti yi'shi' lhacôm'a pa lhcootsjat pa Judá shi' 

pa Benjamín shi' pava yitsates ti chitjôcjanesh yiey pa utechat yi'shi' pa Efraín, pa 

yinich'ayanch'e pa lhavitôvat'esh pa Lhcaanvacle ti yiey pa t'ajuyish'e pa lhtôvash pa 

lhishjanjavat pa Lhcaanvacle. 

9Pa nijooylhach'e ti tayelhvane lhacôm'a pa Judá shi' pa Benjamín, nôquee papi 

vanôôlhjônshi ti yi'shi' ts'ivee tôlhsham'in pa Efraín, pa Manasês shi' pa Simeón, 

lhayaash ti acloj papi Israel lhavos ti na'shey pa Asa ti yijôchieshey pa Lhcaanvacle 

lh'Dios ti yi'jop. 

10Pa ve'lheelh'esham pa Jerusalên pa jive'cla pu'janaeyshi pa nincôôp quince ti 

lhcaanvacleesh pa Asa, 

11pa tcufayeshem ts'ivee pa Lhcaanvacle pa lhech nalhu pava setecientas vôcôc shi' 

pava siete mil tashinshtas, ti yichajc'oyaan papi nilhc'utsfasa. 

12Pa nijooylhach'e ti vatpeya'eshjop ts'ivee ca nivo'jey lhcôm'a pa lhcachi' pa 

Lhcaanvacle, lh'Dios papi lhacchevot. 

13Pa vatpeya'esha'ne shta pa yie' papi ninteesh ca nivooy pa Lhcaanvacle lh'Dios papi 

Israel lhavos, ca lhechtaja papi nitaôvclasach'e ja't'ajesha papi nich'aclesha'ne, pa 

nivacle ja't'ajesha lhpa ôcjeclô, pa nitanutsjayesh pa lhavafi. 

14Pa yisnateshjop ts'ivee pa yinôôclhanitemc'oya pa Lhcaanvacle ti yisitseneshey pa 

tônesh'in shta pa lhshamitjayashesh shi' pa t'ôjôj pava vat'ônjanchey shi' pava 

tashinshtas lhac'uc. 

15Pa lhacôm'a pa Judá ti nishamsha pan yinôôclhanitemc'oya ti yisnateshjop, lhayaash 

ti lhacôm'a pava lhcachic ti yitôlhjateyshi, shi' lhacôm'a pava yen ti voojey pa 

Lhcaanvacle, vooy pa lhech pa vatvanjiyinesh ts'ivee, pa yijutem shta pa vatpiiyash 

lhacôm'a papi tajulhshisha'ne. 

16Jô'tajesh pa lhcaanvacle Asa ti yayjat'e lhpa lhcaanvaccheesh lhamimi Maaca, 

lhayaash ti tayôjijanesh ti chiyisnatesh pa lhajpec lhpa Asera. Pa Asa pa 

yivômjatsha'ne pa lhech vatajpec pa yoflhitshisha'ne pa napjunsham ti yiey pa tovôc 

lhaôs Cedrón. 

17Lha'ma ti ninayjat'een pava lhtôvjas cha'lheesh yiey pa Israel, pa Asa mônlheesh ti 

yivooyshemch'e yajatesh, 

18pa yan'ôcji pa lhishjanjavat pa Dios lhacôm'a pa clesanilh cojiyaj shi' pa clim ti 

yijoojqu'e pa lhech pan lhjunashesh pa lhtata ti yivenchatem pa Lhcaanvacle. 

19Pa ampa vatvatclônjayasha yamjey ti treinta y cinco pava lhnincôpes ti 

lhcaanvacleesh pa Asa. 

Pa lhats'a'eshjop pa Asa pa Ben-adad 
(1 R 15.16-22) 

2 Crónicas 16 

1Taj ti pa nincôôp treinta y seis ti lhcaanvacleesh pa Asa, vooy pa lhanvacle pa Israel, 

Baasa, yi'tajey ca nit'eclet'a pa Judá, pa nashclôfjop pa Ramá pa jaspa yip'o'julh 

lhacôm'a pava nifaclelhvatam'in pa lhanvacle pa Judá. 

2Pa lhechesh pa Asa pa yichaaj pa clesanilh cojiyaj shi' pa clim ti lhcaqueclitôyesh pa 

lhishjanjavat pa Lhcaanvacle shi' pava yiey pa lhajpôyich, pa yicheney pa Ben-adad, 

lhanvacle pa Siria, ti yiey pa Damasco. Pa yicheney shta pa lhcliish: 

3“Shtasnatesh avaatsha ya'chi' pa chivatpeya'esh jan lhfanishlhavach capi catsinavot. 

Navôque c'achen'ay na clesanilh cojiyaj shi' na clim. Avômjatemshi pa 

lhavatpeyeeshelh ja Baasa, lhanvacle na Israel, pa lhechesh pa tsipiiyan jayu.” 

4Vooy pa Ben-adad pa yueshch'e pava yivaclhitelhsham pa lhcaanvacle Asa, pa 

yicheney papi lhanvaclesesh papi lhc'afoquelhay ca nit'eclet'a pava yitsates yiey pa 

Israel. Pa nôque lhjunash ti nijôclesh ts'ivee pa Ijón, pa Dan, pa Abel-maim shi' 

lhacôm'a pava yitsates ti yi'shi' pa Neftalí ti yijuyjata pava vatcôs. 

5Meelh pa Baasa ti yaya'shey, pa vômeshjop ti nashclôftajjop pa Ramá, pa 

vômeshch'e pava t'acuumtaj'e. 

6Pa lhechesh pa lhcaanvacle Asa pa t'acu'ma lhacôm'a pa Judá pa yichaj'in ti tôlhesh'e 

pa Ramá pava utes shi' pava yeclôy pavan t'acuumtajesh'in pa Baasa t'ajuya ti 

yijôtjatajch'e, pava lhech pa yijôtjateshch'e pa Geba shi' pa Mizpa. 

7Pava lhech nalhus pa lhech t'ajuyshi pa chiytôyjata pava vaclan Hanani ti t'ôta'yey pa 

Asa, lhanvacle pa Judá, pa yit'esha: “Japi lhcavos ja lhanvacle ja Siria yiclôtaj'ac'oya 

ca ash'apee, pa teya ti lhatjôya'jop ja lhanvacle ja Siria pa nilhecha pa Lhcaanvacle 

a'Dios. 

8¿Nintaasclansha'nejop t'e' japi eteopes shi' japi libios c'afoquelhay ti ya'shesh pa 

t'unaj ti acloj japi cuvôyuyjas shi' japi caletayjasesh pa vatvatclônjayash? Taj ti pa 

Lhcaanvacle ti yijut'am ti t'ash'apee, lhayaash ti lhatjôyajop pa lhech. 

9Lhayaash pa Lhcaanvacle ti vatjumteeshjulh papi yichajop pava vaclan'e lhacôm'a na 

cotsjaat, pa jaspa yunitjatjop papi yivoyjateshemch'e ti yicafiyan. ¡Côque 

afanish'avach jan lhjunash pa ninatcajôyshay! Lhayaash nôqueesh nan lhatjuyeshi ti 

yaash jayu pa vatvatclônjayash.” 

10Pa lhechesh pa Asa pa tavôcôya ti vatjuyjatjulh pa chiytôyjata pava vaclan, pa 

tayôjijanesh ti vanôôcfa. Pa lhech t'aplhuqu'e shta ti yivôcôyana papi tô'lha papi 

lhchifas. 

Pa lhavafjayash pa Asa 
(1 R 15.23-24) 

11Pava chiychayeshch'e pa Asa, ti nich'a tôlhesh'e yamjey pa yôj'e', chiyi'sesh'e pa 

lhqu'isjayanach papi lhanvaclesesh pa Judá shi' pa Israel. 

12Pa nincôôp treinta y nueve ti lhcaanvacleesh, pa Asa pa tayashaysha'ne pava lhafoc; 

taj ti pa lhayasha ninôquesha pa Lhcaanvacle, vooy papi vatcafetatsiy lhavos. 

13Pa vaf pa nincoop cuarenta y uno ti lhcaanvacleesh, 

14pa chitish'ec'oya pa lhanvalheech ti tayôjijanesh yiey pa Lhavtsaat pa David. Pa 

chiyanch'e' pa chiyisnateshc'oya lhpa lhashiyesh tapooj pava vatshatshivos shi' pava 

nalhjunashvatc'oya acôsch'e pa lhniish. Pa nijooylhach'e ti yilhônch'ejop lhpa uj itôji 

t'ajuya ti chiyisclaneshi. 

2 Crónicas 17 

Pa lhanvacleyash pa Josafat 

1Pa Asa pa nicôyôjesh'e pa lhaôs Josafat ti lhcaanvacleesh, pan nôclit ti vaniyitem 

papi Israel lhavos. 

2Pa yan'e ts'ivee papi lhc'afoquelhay lhacôm'a pava yitsates yijôt'as yiey pa Judá, shi' 

pa lhpôc'ôcshamsha'ne yie' pa lhcootsjat pa Judá yiey shta pava yitsates yi'shi' pa 

Efraín pavan tjôcjanesh pa lhtata Asa. 

3Pa Lhcaanvacle yi'jop pa Josafat, lhayaash ti yijooqu'esha'ne pan lhjunash pa David 

lhact'eech, pan lhfanishlhavach ti nich'a. Pa ninatcumem'in pava chiyjônch'e pa Baal, 

4vooy pa lh'Dios pa lhtata, pa yôfisjatemch'e pava lhayôjijates pa ninjôneshch'e papi 

lhtachifas Israel lhavos. 

5Pa lhe'naa pa Lhcaanvacle ti yunitjatesh pa lhanvacleyash. Pa lhacôm'a pa Judá ti 

yisnatesh pava tisesh, pa yamey ti ya'shesh pava lhavanjas shi' pa lhnôclôjqueyash. 

6Pa lhetipaesh pa lhfayujayash'in ti vanôyinch'ec'oya pa lhnôyish pa Lhcaanvacle, pa 

ve'lheesh shta ti yayjatshi pa Judá pava lhtôvjas cha'lheesh shi' pava chiyjônch'e lhpa 

Asera. 

7Pa nincôôp pu'janaeyshi ti lhcaanvacleesh ti yicheney papi lhcavos pa Ben-hail, pa 

Abdías, pa Zacarías, pa Natanael shi' pa Micaías, jaspa yeyjatsjaney yiey pava yitsates 

yi'shi' pa Judá, 

8pa nôquee papi levitas pa Samaías, pa Netanías, pa Zebadías, pa Asael, pa 

Semiramot, pa Jonatán, pa Adonías, pa Tobías shi' pa Tobadonías. Pa yôôychi papi 

vatcasinôc pa Elisama shi' pa Joram. 

9Lhech chiychenshi ts'ivee ca jaspa neyjatsjanesh, pa lhqu'isjayanach'esh pa lhayôjijat 

pa Lhcaanvacle, papi yiey pa Judá. Pa yicheshey ts'ivee lhacôm'a pava yitsates yiey pa 

Judá ti yeyjatsjan papi lhech'e vatachifas. 

10Pa lhe'naa ti lhacôm'a papi lhanvaclesesh'e pava vatavtsatevshay ti nashch'e lhavôôj 

pa Judá pa yitô'yey ts'ivee ti nijovayem pa Lhcaanvacle pa ninfiyalhavach ts'ivee ca 

nanvôncaclônjatsu'a pa Josafat. 

11Pa vena lhjunashesh ts'ivee ti caaj papi filisteos ti yicha'jey'in pava tisesh pa 

clesanilh clim ti yine'mey'in pa Josafat, vooy papi árabes pa yicha'jey'in pava siete mil 

setecientos tashinshtas jayanjas t'ajôôjjulh shta pava fusinjas. 

12Pa Josafat, pa ya'shesh pa t'unajesh, pa yisnatesh yiey pa Judá pava yijôtjatch'e shi' 

pava yitsates t'ajuya pava vatcôs, 

13pa caaj pava acloj yitsôt'ajesh yitsates yi'shi' pa Judá. Pa caaj shta papi 

lhc'afoquelhay yifiiysha'ne yiey pa Jerusalên, 

14ti yi'shi' pava lheyis pa chiyi'sesh'e pa t'ajôôjamsha'ne pa lhjunashch'e: Vooy pa 

Judá, lhanvacleeshjop papi lhanvaclesesh papi c'afoquelhay, ti yi'shi' pa Adnas papi 

trescientos mil lhc'afoquelhay. 

15Pa ve'lheeshelhsham pa Johanán papi doscientos ochenta mil lhc'afoquelhay, 

16pa ve'lheelhshelhsham shta pa Amasías, lhaôs pa Zicri, ti tôlhjatlhavne ti 

t'acu'mem'in pa Lhcaanvacle, papi doscientos mil lhc'afoquelhay yifiiysha'ne. 

17Vooy pa Benjamín lhech yie' pa Eliada, pa lhech vatclônjanaj yifiiy, papi doscientos 

mil lhc'afoquelhay lhavatclônjavosesh pava clutshes yeclôy shi' pava chama, 

18pa ve'lheeshelhsham pa Jozadad papi ciento ochenta mil lhc'afoquelhay vacleechjop 

pa vatvatclônjayash. 

19Papuque yi'shi' pa lhcumjayash pa lhcaanvacle, pa nichinatsjuulh papi yetônesh pa 

lhcaanvacle pava yitsates chiyi'jotjatch'e pan tuc'a'e pa Judá. 

Pa Micaías chayemjulh ti chiyash'apee pa Acab 
(1 R 22.1-40) 

2 Crónicas 18 

1Pa Josafat yicôôvjoycheshi pava acloj lhavanjas shi' pava lhnôclôjcavos, pa yamey ti 

vatcacchevot'eshelh pa Acab. 

2Nôjeshch'e pava t'ajôôjjô nincôpes pa Josafat pa yichey pa Samaria ti t'ôta'yey pa 

Acab. Vooy pa lhech pa yisnatshem pa vatc'usiyash pa Josafat shi' papi lha'yavot'esh 

pa yiclônem pava acloj tashinshtas shi' pava vôcôc, pa nachanesh ca nit'eclet'elha pa 

Ramot yiey pa Galaad. 

3Pa vooy pa Acab, lhanvacle pa Israel, pa niy'ôsjop pa Josafat, lhanvacle pa Judá: —

¿Lhen ca atatvoojyich'e ca shnôquey ca sht'eclet'a ja Ramot yiey ja Galaad? Pa Josafat 

yit'esh ti yicuulh: —Yivaatsha, shi' napi yic'afoquelhay, javojelh'atch'e japi acavos ca 

môtajeshelhey pa vatvatclônjayash. 

4Taj ti nivatjutsa'cum ca chiniy'ôs pa t'ônash pa Lhcaavacle. 

5Pa lhanvacle pa Israel pa tayelhvane papi chiytôyjata pava vaclan, papi lhech cuatro 

cientos pa niy'ôsshamjop: —¿Tajulhey t'e ca jayecletelha ja Ramot yiey ja Galaad, 

ja't'ajesha ya aj na? Papi lhech pa yicuulh: —Eclet'elha, lhayaash pa Dios ti 

nashjatelh'apee jayu. 

6Taj ti pa Josafat pa niy'ôssham: —¿Ampa t'e paelh ca nôque nôv'e' ca nitôyjata shta 

pa Lhcaanvacle pa lhech ca janiy'ôseyjop? 

7Pa lhanvacle pa Israel pa yit'esh ti yachajeshjulh pa Josafat: —Caaj jeelh, jôlhech 

chiniy'ôseshjop'in pa Lhcaanvacle. Jô lhech Micaías, lhaôs ja Imla. Taj ti jav'ojiyan jô 

lhech, lhayaash ti tanca nachayjulh pava isisch'e, pa yajatesh pava lhav'ojinôc. Taj ti 

pa Josafat pa yit'esh: —Yaj ca lhech ônasha. 

8Pa tatsha pa lhanvacle pa Israel pa yiyôjieyjop pa lhcavo'esh ti yiyôjiesha: —¡Meey 

clap ca ninachnee ja Micaías, lhaôs ja Imla! 

9Lhan'e pa lhanvacle pa Israel shi' pa Josafat, lhanvacle pa Judá, pa yuych'e pava 

lhavatclônjavoquey pa yie'sha'ne ts'ivee pava lhc'oovtesesh yiey pa lhavôt'esh pa 

chiyuy'een pa Samaria. Pa lhacôm'a papi chitôyjata pava vaclan ti yiclafinatshi pava 

chayemjulh ti yiesh'e t'ajuyish ts'ivee. 

10Vooy pa Sedequías, lhaôs pa Quenaana, pa yisnateshjop pava lhac'uclesh pa 

clesanilh yacutch'e, pa tôn'in: “¡Nôque t'ônash pa Lhcaanvacle: ‘Navôque vatc'uclesh 

ti eclet'eshelha jayu japi sirios ca atifelhch'een!’ ’ 

11Lhacôm'a papi chiytôyjata pava vaclan pa lhech na'shesh'e ti nifac. Ti yit'eshaan 

ts'ivee pa lhcaanvacle: “Eclet'a ja Ramot yiey ja Galaad pa t'ash'apee jayu, lhayaash pa 

Lhcaanvacle yijut'am jayu ja yitsaat.” 

12Vooy pa lhcachenach pan yichey ti yiyôjia pa Micaías, pa yit'esha pa lhech: —

Lhacôm'a japi chiytôyjata pava vaclan, ti ninven'eshvatc'oya ti yachajeshjulh ts'ivee 

pava yic'usinatemshi ja lhcaanvacle. Pa nôque lhjunash ti jatants'aclan'a ca lhech 

ônasheesh yiey jan lhjunash japi lhech ca achayemjulh pava c'usch'e. 

13Pa Micaías pa yit'esh ti yicuulh: —¡Janôôclhanitemc'oya pa Lhcaanvacle ti ve'lha ti 

jayeetshem jayu pava niyôjieshyi pa yi'Dios pa jeyeetshema! 

14Pa nijooylhach'e ti yicheyshi pa lhcaanvacle, vooy pa lhech lhcaanvacle pa 

niy'ôsesh: —Micaías, ¿tajulhey t'e ca jayeclet'elha ja Ramot yiey ja Galaad, ja't'ajesha 

ya aj na? Pa Micaías pa yit'esh: —Eclet'elha, pa t'ashelh'apee jayu, lhayaash pa Dios ti 

yijutelh'am jayu. 

15Taj ti pa lhcaanvacle pa yit'esh ti yachajeshjulh: —¿Ta ca t'ajô'jeesh ca jayeesh'a ti 

lhnôôclhanitemc'oya ti lhanfactajyam'in ca yijô'a ti lhetônjop pa Lhcaanvacle? 

16Pa lhechesh pa Micaías pa yit'esha: “Javaney lhacôm'a napi Israel lhavos ti 

vacôtsôn'apeeen nava uticuy, jan lhjunash java tashinshtas ti ampa lhavo'eesh. Vooy 

pa Lhcaanvacle yit'esh: ‘Navôque ampapu ca nitsôt'ajesh; pa ve'lhaa ts'ivee ca 

napecleshey'in pa vatpiiyash pava lhajpôyjey.’ ” 

17Pa lhanvacle pa Israel pa yit'esha pa Josafat: —¿Niyit'eshaam t'e nôque nivacle ti 

tanca nachayjulh pava isisch'e pa nilhetlhatajaan nava lhav'ojinôc? 

18Pa Micaías pa napshinesh'e ti yit'esh: —Pa lhe'naa ti jayeetshelh'a, ach'anelhch'e 

nava lhclishay pa Lhcaanvacle: Ja'van ja Lhcaanvacle ti yie'sha'ne ja lhc'o'vat, ti 

lhacôm'a japi lhcavosesh yiey ja vôôs ti vatsavatch'ejop jô lhech ti yiey lhfayish yiey 

shta lhch'amiyish. 

19Pa lhechesh ja Lhcaanvacle pa tay'ôtsjanesh pa yie' papi nachanesh ja Acab, 

lhanvacle na Israel, ca jaspa nit'eclet'a ja Ramot ti yiey ja Galaad ca lhech nivaf'e. Ti 

caaj japi caaj java yit'eshaan shi' jap'elh java yit'esh'in. 

20Taj ti caaj ja ve'lha espíritu ti yiesh'e t'ajuyish pa Lhcaanvacle ti yit'eshe'ma pa ca 

lhanfanshtaja'esh jô lhech. Ja Lhcaanvacle pa niy'ôsesh yiey pa lhfanishesh. 

21Vooy pa espíritu pa yit'esha ti yachajeshjulh tiyit'esha ti cuts'ajis lhacôm'ajapi 

yitôyjata pava vaclan ja lhcaanvacle. Pa lhechesh ja Lhcaanvacle pa yit'esha ti yijô' ti 

yijôtsôclônvatsham'inshi' java lhfanisheshem. 

22Pa nôqueesh pa natôôysha pa Lhcaanvacle ti yineem pa espíritu jôtsôclônjanaj ti 

tôlhch'e lhashi napuque natsôt'ajesh chiytôyjata pva vaclan, ti yivaclhitesh'am ti 

lhnôjelhch'een jayu. 

23Pa lhechesh pa Sedequías pa tac'uya pa Micaías pa yipôcôj ti yit'esha: —¿Pa ta t'e 

t'ajuyishi yic'oya pa lh'espíritu pa Lhcaanvacle ti tasinôy'am avaatsha? 

24Pa Micaías pa yicuulh: —Pa natô'ya jayu pa nalhu ca avant'ôfichtajey'in pava 

lhtôvjas pa jpôyich. 

25Pa lhechesh pa lhanvacle pa Israel pa tayôjijanesh: —¡Acu'melh'e na Micaías ca 

acha'jelh pa ôcfeelh'e t'ajuyish ja Amón, ja lhanvacleesh ja yitsaat, yiey t'ajuyish ja 

yaôs Joás! 

26Pa anfacle'lhem ti jayiyôjijanesh ca chinan'ôcji lhja vatvanc'ocfajayte ca lhapaa pa 

yucuve t'iya ca nituj shi' pa yinôôt, pa namey ca jatpectaj pa nivatsjan shi' ca ninilhjen. 

27Pa mônlheesh pava yit'esh'in pa Micaías: “Ca atpec lhôn ti lhavatsjan shi' ti 

lhnilhjen, pa Lhcaanvacle ti nilhecha ca nitasinôyam.” 

28Pa lhech lhjunash pa lhanvcle pa Israel, shi' pa Josafat, lhanvacleesh pa Judá, pa 

yiche'lhey ti t'ajuyelhjulh pa Ramot yiey pa Galaad. 

29Vooy pa lhanvacle pa Israel pa yit'esha pa Josafat: —Vooy yivaatsha ca joctajsham 

pa vatvatclônjayash pa jataastanjatc'oya jayu, vooy avaatsha pa uych'e nava 

yuyjatshiyis. Pa nôque lhjunash pa lhanvacle pa Israel ti vataastanjatem, pa napu' ti 

yitshaamjop ts'ivee pa vatvatclônjayash. 

30Taj ti pa lhanvacle pa Siria pa yiyôjiesha papi lhcavosjop pava lhcaletas 

lhavatclônjavoquey ca ya aj ca nit'eclet'a papi nilhechasham pa lhanvacle pa Israel. 

31Pa meelh papi lhanvaclesesh pava lhcaletas ti yi'van ts'ivee pa Josafat, pa 

yaychavalhtajey ca lhecha pa lhanvacle pa Israel pa yamjop ts'ivee ti t'eclet'a. Pa 

lhechesh pa Josafat pa tônesh'in ti t'a'lha pa lhnefenjayash, pa vooy pa Lhcaanvacle pa 

yefenesh. Vooy pa Dios pa yijutc'oya ts'ivee pa lhech, 

32pa c'oya ti yivanch'e ts'ivee ti nilhecha pa lhanvacle pa Israel, pa vô'meshjop ti 

yijôyjantaj'apee. 

33Taj ti pa ve'lha c'afoquelhay pa tiyôjeshch'e pa lhc'ôje pa tejeshch'e pa yivômjat'e pa 

lhanvacle pa Israel ti yivo'yey pa t'ajuy'evatjulh pa lhavatclônjavoque. Pa lhechesh pa 

yiyôjia pa lhech pa lhavo'esh lhpa caletaj: —Anvaych'aclaj ca atsayjatjop na 

vatvatclônjayash, lhayaash ti ya'shesh ti yavo'mat. 

34Pa vatvatclônjayash yaash ti tavijatay pa lhech nalhu, vooy pa lhanvacle pa Israel pa 

mônlheesh'e pa vatsavat'esh'e lhpa lhcaletaj, ti yiey t'ajuyish papi sirios pa yamja ti 

nuutey, pa vaf ti nôôclhashic'oya na jumcuclaay. 

2 Crónicas 19 

Pa chiytôyjata pava vaclan Jehú yiyôjieshaan pa Josafat 

1Pa Josafat, lhanvacle pa Judá, ti vatsjan shi' ti vanilhjen pa vapecley pa lhajpôyich 

yiey pa Jerusalên. 

2Taj ti pa chiytôyjata pava vaclan Jehú, lhaôs pa Hanani, pa yichjuulh ti niy'ôs'in: 

“¿Ta t'e lhayaash ti t'efen pa ojey pa ac'utsfasesh papi nilhc'utsfasa pa Lhcaanvacle? 

Côque tôlhshaamjop pa Lhcaanvacle ti vatsuyinat'a. 

3Taj ti caaj jav'elh isis ti lhench'e, lhayaash ti lhavômjatsha'ne java chiyjônch'e lhja 

Asera ti yiey na vatavtsateyish, shi' ti lhniyitesh ti lhavooy pa Dios. 

Pa Josafat pa yetôneyshisha'ne papi tcaasclanchaych'e 

4Pa Josafat yie'in pa Jerusalên, taj ti yifayjanesh ti yijôchiey'in papi lhchifas ti tôlh'e' 

pa Beerseba pa yamey pava uticuy yi'shi' pa Efraín, ca jaspa yachajem pa Lhcaanvacle 

lh'Dios papi lhacchevot. 

5Jô'tajesh ti yicaatjatjop papi tcaasclanchaych'e yiey lhacôm'a pava yitsates 

chiyijôtjatch'e yi'shi' pa Judá, ti yive'lhan'e ts'ivee. 

6Pa yit'esha papi tcaaschlanchaych'e: “Aclôvalhelhc'oya jum pa ca afanishtajeeshelh, 

lhayaash ti tanca ivalhjaneshelh pa lhey papi nivacle, vooy pa Lhcaanvacle, pan 

yieshelh'ajop jayu pan lhasclanelhch'e. 

7Nôque lhjunash ca avijatanshelhjulh pa Lhcaanvacle pa anujumatsenshelh'avach ca 

asnatajeshelh, lhayaash pa Lhcaanvacle cas'Dios ninench'e pa ninvo'yeshch'e, pa 

ninvujuychat vatc'oya pa nilhecha pa ca chinôvôcôtesh.” 

8Pa Josafat pa yicaatjatjop shta yiey pa Jerusalên papi levitas, papi vatcasinôc shi' papi 

lhanvaclesesh papi t'ajôôjam pa Israel, pa jaspa t'acu'mesh'in ti tcaasclanchayeshch'e 

pava isis lhfanishlhavach shi' papi t'ôc'ôtshaneen tsitenas'e pa Jerusalên. 

9Pa yijutem pava yifaycutesh ca lhfanishalhavach: “Avaatsheelh isjop ca 

acuumjelhem'in yajatesh ca avijatanelhjulh pa Lhcaanvacle pa vatvoyjayasheshch'e, 

shi' pa vataasclanjayasha'ne. 

10Pa ca nôôvtaj'e ti t'ôc'ôtesha'ne napi achifas napi tsitenas'e ts'ivee nava yitsates, pa 

aneshelh'e ajuyishelh ca asclaneshelhch'e ca nivômjataj pa ve'lha ti yivo'matan 

ja't'ajesha ca ama, ja't'ajesha ca lhechesham nava vatyôjijates nava t'ajuya ti 

chivancafaycutesh nava chiyisclaneshch'e shi' nava chivoyjateshvatich'e, pa 

avatcajôyshiyanshelh ca ya aj ca asnatshelh pa sasch'e ca ajuyelhjulh pa Lhcaanvacle, 

ca jaspa ya aj ca suyeeshelh'a pa lhech shi' napi lhech. Asnatshelh navôque, pa ama 

jayu ca amenshelh'avach. 

11Na vatcasinô lhanvacleesh Amarías na lhech chiyashjateshchisham jayu lhacôm'a 

pava lhanfanash pa vatôclôjqueyash, vooy na Zebadías, lhaôs ja Ismael lhanvacleesh 

ja tc'a'sham ja Judá, ti lhavo'esh jayu lhacôm'a java chit'acuumjem'in pa lhcaanvacle; 

vooy napi levitas yefen'ashelh jayu avaatsheelh. ¡Anifayutjatem ca acuumjem'in! ¡Ca 

lhecha pa Lhcaanvacle ca nôveshjop ca nasnatshem pa is!” 

2 Crónicas 20 

Pa vatcôvjoyashesh pa Moab shi' pa Amón 

1Pa t'ajôjqu'e pava nalhus, papi moabitas shi' papi amonitas, pa lhts'avot'esh papi 

meunitas, pa t'ecletajelha pa Josafat; 

2pa lhechesh pa t'ajôôj jô papi yichey pa yit'esha: “¡Tôlhey ja Edón, pachamey ja uj 

Tovôc Yicavôm, pa nachnee japi acloj c'afoquelhay ca natjuy'ajulh! ¡Apis ti yie' 

ts'ivee ja Hazezón-tamar! (Pa Hazezón-tamar lhech pa En-gadí.) 

3Pa Josafat pa nijovayjulh pa yaychavalhey ti yicheyjop pa Lhcaanvacle. Pa lhech 

lhjunash ti nifac ti vat'ayipcuyan yiey lhacôm'a pa Judá. 

4Papi nivacle yiey pa Judá pa tayelhvane ti t'aalhsha ca nefen pa Lhcaanvacle. Pa 

lhacôm'a pava yitsates yi'shi' pa Judá ti namey'in papi nivacle. 

5Pa Josafat pa vatsavatshi lhcachivat papi lhtachifas Judá lhavos ti tayelh'evane yiey 

pa Jerusalên, yiey t'ajuyish pa nich'a clayôych'e pa lhishjanjavat pa Lhcaanvacle, 

6pa yich'ayanesh'in: “Lhcaanvacle, lh'Dios capi yicchevot'elh, ¡a'lhech Dios lhôvey pa 

vôôs, avaatsha lhasclanemch'e lhacôm'a papi vatachifas! ¡Pava apôcôtôy yiesh pa 

vatfayiish shi' pa vat'unaj; pa ampapu ca nivatcafiyan'ajulh! 

7Pa yi'Dioselh, avaatsha lhc'uyjat'ec'oya napi achifas Israel lhavos napi tsitenas'e 

nôque cotsjaat shi' ti lhjutem yajatesh napi lhcles ca Abrahám, ac'utsfa. 

8Vooy ti yivaclhiteshem'e nôque, ti yisnatesh'am na vatishjanjavat t'ajuy'a, pa yit'esha 

ts'ivee: 

9‘Ca ninatajjooy pa ojeych'e ti vatclôyitsjavo'esh, ca lhechtaja pa vatvatclônjayash, pa 

vatfamaat ja't'ajesha pa yiyipcu', pa janatshelhey t'ajuyish nôque vatishjanjavat, 

lhayaash avaatsha ti lhôvjop nôque vatishjanjavat, vooy pava ca jatanapuntajelhjulh 

pa jaya'lhelh'a'ajop ca ats'efeneshelh, vooy avaatsha pa lhaspeya'shelh jayu pa 

ats'ilhjeneshelh.’ 

10Lhayaash nôqueesh ti nôque yie' napi amonitas, napi moabitas shi' napi tôlh'apee 

nava uticuy yi'shi' na Seir, nava vatcootsjativshay ni'enem ca nôcjaam napi Israel 

lhavos ti tôlhey'in ts'ivee ja Egipto, vooy ti lhtanujatc'oya ts'ivee pa tanca nitif'e. 

11Pa yantajshi ts'ivee côque, ti tanecletajelhyi ca nasjutelhc'oya na natsôt'ajesh, na 

cotsjaat ti lhanjuteelhyam ti tsitsôt'ajeshelh. 

12Yi'Dioselh, ¿tan jayu ca aclôyit ts'ivee? Lhayaash yivaatsheelh ti ampa yunajeelhjop 

ca yijuyelhjulh napuque aclojjam c'afoquelhay ca nitaancletajelhyi. 

¡Ninastôyeshelhjop pa ca yifanisheeshelh, pa lhe'naa ti c'ovalhelhsha'nejop avaatsha!” 

13Lhacôm'a na Judá ti vatsevat'e t'ajuyish pa Lhcaanvacle, ti yieelhshi napi lhjayas shi' 

napi lhcles, lha'ma napi tiqu'icsha'ne taôvclas. 

14Pa yi'shi' lhacôm'a papi lhchifas ti tayvane pa Jahaziel, lhaôs pa Zacarías 

lhantôcshich'a pa Benaía, pa lhech lhaôs pa Jeiel lhantôcshich'a shta pa Matanías, pa 

lhech levita lhô'sesh pa Asaf, ti yi'shi' pa lh'espíritu pa Lhcaanvacle 

15pa yit'esh: “Avaatjumteelhjulh, napi tsitenas'e na Judá shi' na Jerusalên, shi' avaatsha 

lhcaanvacle Josafat. Pa Lhcaanvacle ti yit'esh: ‘Ya aj ca anjova'yelh'in pa ya aj ca 

natôyiyjatelh napuque aclojjam c'afoquelhay, lhayaash nôque vatvatclônjayash tanca 

a'lhecheelh vooy pa Dios. 

16Pa meelheyshi lhum'ashi pa eclet'elha: Ca nitôôlhtaj'apee nava uticuy yi'shi' na Sis, 

pa vooy avaatsheelh pa avatvanelh'e jayu yiey na yôj'esha'ne na tovôc lhaôs ti 

t'ajuyish'e na am'e pa'na yi'shi' na Jeruel. 

17Tanca alhecheelh papin vatclôneelh jayu. Pa anijiyinelhjop, pa acano'eelhch'enshi 

pa lhavanshelh jayu pa Lhcaanvacle ca nalhjentajeshelh. ¡Napi tsitenas'e na Jerusalên 

shi' lhacôm'a na Judá, pa ya aj ca anjova'yelh'in pa ya aj ca natôyiyjatelh; pa 

meelhjulh lhum'ashi ca ajuyelhjulh, lhayaash pa Lhcaanvacle yielh'ajop jayu!’ ” 

18Pa lhechesh pa Josafat pa t'acjatsuyshicham ti t'avuyshicham pa yamjata cotsjaat pa 

lhtaco, shi' papi tsitenas'e pa Judá shi' pa Jerusalên pa t'acjatsuyshichamch'e yiey 

t'ajuyish pa Lhcaanvacle ti yôclôj ts'ivee. 

19Vooy papi levitas lhclesesh pa Coat shi' pa Corê pa tôlhesh'e ti yôclôj pa 

yisitseneshey pa t'ôjôj pa Lhcaanvacle, lh'Dios papi Israel lhavos. 

20C'oya ti nich'a nalhu pa nitshamch'e ts'ivee pa yuyey ts'ivee pa nôyish t'ajuyey pa 

am'e pa'na yi'shi' pa Tecoa. Pa meelh ti yich'in jayu vooy pa Josafat pa vatsavatjop ti 

yit'esha: “Ach'anelhyi cum napi tsitenas'e na Jerusalên shi' na Judá: acafiyanelhjop pa 

Lhcaanvacle a'Dioselh, pa natôyjatelhey jayu pa unajelh; acafiyanelhjop napi 

chiytôyjata pava vaclan, pa lhacôm'a pa isa' jayu pa lhjunash.” 

21Pa nijooylhach'e ti yicajôyshiyanesh papi lhchifas, pa yetôneyshisha'ne papi t'ajôôj 

jô lhavishjanjas, ca jaspa nuych'e pava t'uyjatshiyis chiyvenchatjop pa vanôyinc'oya 

papi c'afoquelhay ti yôclôjesh ts'ivee pa Lhcaanvacle pa t'aclaachjop: “Ajutelhem pa 

ashamielh pa Lhcaanvacle, lhayaash pa lhencheyash ti ôyjôlhôyech'esh.” 

22Pa nijooylhach'e, ti lhech tôlhesh'e pa yishich'e pa lhshameesh pa t'aclaachjop ti 

yôclôjesh, vooy pa Lhcaanvacle pa yivclanjatjop ti yistanjatvatshi papi amonitas, papi 

moabitas shi' papi tôlh'apee pava uticuy yi'shi' pa Seir, ti nachtajey ts'ivee ca nit'eclet'a 

pa Judá, pa chitif'e' ts'ivee lhavaatsha. 

23Lhayaash papi amonitas shi' papi moabitas pa t'eclet'a ts'ivee papi tôlh'apee pava 

uticuy yi'shi' pa Seir pa tifch'een lhacôm'a, pa nijoolhach'e pa vatlhif'e ts'ivee ti 

vatlhifelh'e pap'elh. 

24Pa meelh papi nivacle tô'lha pa Judá ti yamey pa lhpôc'ôesham pa yivaney ts'ivee 

yiey pa am'e pa'na pa yovalheshey'in ts'ivee papi nilhc'utsfasa c'afoquelhay, pa tsi'sha 

ti yivaney'in pava lhavuuvtes ti yiclôjun'e cotsjaat. ¡Pa ampapu ca niclôt! 

25Pa lhechesh pa yiche'lhey pa Josafat papi lhcavos ti nayjatelhvane pava yivôm'e 

papi nilhc'utsfasa, pa yi'van ts'ivee pava acloj lhclôy yaquisetes, pava lhavatclônjavos, 

pava t'uyjatshiyis shi' pava yaash ti isis, pa yichaj'in ts'ivee lhacôm'a. Pa acloj pava 

matas pa sasemjop ts'ivee ca nichaj'in. Ti yaash pa t'ajôôj, pa yicheshch'e pava pu'jana 

nalhus ti nayjatvaneen. 

26Pa yichatjulh nalhu pa tay'evane ts'ivee yiey pa tavashay lhey Beraca, pa lhech'e ti 

yit'eshem ts'ivee pa is pa Lhcaanvacle. Pa lhe'naa ti lhqueyesh pa lhech'e tavashay 

chiyit'eshem pa Is, na lhey yamjey nôqueesh. 

27Pa nijooylhach'e lhacôm'a papi tô'lha pa Judá shi' pa Jerusalên, ti vanôyinc'oya pa 

Josafat, ti vapeclelhey'in pa Jerusalên pa yaash ti nishamvatsham'in, lhayaash pa 

Lhcaanvacle ti yivclanjatem pa lhshamitjayashesh ti t'achayeemjulh papi nilhc'utsfasa. 

28Meelh ti yamey ts'ivee pa Jerusalên, pa yichey'in pa lhishjanjavat pa Lhcaanvacle ti 

yiclôqui pava aclojqu'e pava lhniyjôy shi' pava cuvôyu lhacôsic shi' pava 

vat'ônjanchey. 

29Pa c'oya ti chiytôyesha pa Lhcaanvacle ti vatclôneelh papi nilhc'utsfasa papi Israel 

lhavos, pa lhacôm'a papi vatachifas ti yamqu'een ts'ivee pa t'ajovayiem pa Dios. 

30Pa nôque lhjunash pa lhanvacleyash pa Josafat ti yi'shi' pa vatcanoyash, lhayaash pa 

Dios ti yijutem pa lhpiiyashelh pava vatavtsatevshay tajulhshi. 

Chiyachajeshch'ejop pa lhanvacleyash pa Josafat 
(1 R 22.41-50) 

31Pa Josafat ti lhanvacleesh pa Judá. Pa treinta y cinco pava lhnincôpes ti tôlhesh'e pa 

lhanvacleyash, pa veinticinco pava lhnincôpes ti lhcaanvacleesh'e pa Jerusalên. Vooy 

lhpa lhamimi lhey Azuba, lhpa lhech lhôse pa Silhi. 

32Pa Josafat yitsavalhch'e pa yivo'yeshch'e, pan lhjunash pa lhtata Asa. Yivo'yeshch'e 

pa lhfanishlhavach ti yiey t'ajuyish pa Lhcaanvacle. 

33Pa teylhacaa pava lhtôvjas cha'lheesh ti ninayjat'een, lhayaash papi lhchifas ti 

jôjjeclay ca nit'untajesh'in pa ca lhfanishalhavach ca nivoqu'e pa lh'Dios papi 

lhacchevot. 

34Pava mônlhee ti chiychayeshch'e, ti tôlhesh'e shi' pa yôjesh'e, chiyi'sesh'e pa 

lhjunashch'e pa Jehú, lhaôs pa Hanani, ti yi'shi' shta pa lhqu'isjayanach papi 

lhanvaclesesh pa Israel. 

35Pa nijooylhach'e, pa Josafat, lhanvacle pa Judá, ti ve'lha t'ôselh'e pa Ocozías, 

lhanvacle pa Israel, pa lhech yiyô'yesh pa lhav'ojiyash. 

36Yiyôôyshelhvane ti yisnatshelh pava vatôvjatshiyis ti t'ajuyshey pa Tarsis, pa 

yisnatshelh ti yiey pa Ezión-geber. 

37Pa lhechesh pa Eliezer tô'lhey pa Meresa, lhaôs pa Dodava, nifacleshch'e ti 

t'ajuyeshjulh pa Josafat pa chayemjulh: “Pa Lhcaanvacle lhcat'iyasesh jayu nava 

lhasnatajesh, tôlh'e'ajop ti nayô'yelhvane ja Ocozías.” Pa yijô' pava vatôvjatshiyis ti 

t'iyasesh pa sasjop ca nôquey pa Tarsis. 

Pa lhanvacleyash pa Joram 
(2 R 8.16-24) 

2 Crónicas 21 

1Vaf pa Josafat pa chitish'ec'oya yiey pa Lhavtsaat pa David, pan lhact'ech'esh. Pa 

nijooylheeshch'e ti nicôyôjesh pa lhanvacleyash pa lhaôs Joram. 

2Papi lhch'injavot pa Joram, lhcles shta pa Josafat, lhech pa Azarías, pa Jehiel, pa 

Zacarías, pa Micael shi' pa Sefatías. Lhacôm'a papi lhech ti lhcles pa Josafat, 

lhanvacle pa Judá. 

3Vooy pa lhtata tisesh pava acloj pa clesanilh cojiyaj shi' pa clim, shi' pav'elh matas 

isis. Pa yijutem shta pava yitsates yijôt'as yiey pa Judá, taj ti pa lhanvacleyash pa 

yijutem pa Joram, pa c'utsa'jesh lhaôs. 



863 

 

 
Nivacle Bible  

© 1994,  Sociedades Bíblicas Unidas. 
 

 
 

 

4Taj ti pa Joram, ti palha chiyiyitsjatesh ti yie' pa lhc'o'vat pa lhtata, pa 

yitsefesheshamsha'ne pa clesa lhacôm'a papi lhch'injavot shi' shta papi t'ajôôj jô 

lhanvaclesesh pa Israel. 

5Ti treinta y dos pava lhnincôpes ti tôlhesh'e pa lhanvacleyash, pa pu'janayama pava 

lhnincôpes ti lhcaanvaclesh'e pa Jerusalên. 

6Taj ti voojqu'e pa lhfanishlhavach papi lhanvaclesesh pa Israel shi' papi lhcles pa 

Acab, lhayaash lhpa lhch'acfa ti tôlhshaam papi lhcles pa Acab; pa lhech lhjunash ti 

niysisa pava lhfanishlhavach ti yiey t'ajuyish pa Lhcaanvacle. 

7Taj ti pa Lhcaanvacle ninteesh ca nivômjatsha'ne pa lhanvaclevat pa David tôlh'ejop 

pa vatpeya'shelh ti yisnatshem pa David, pan nifaclem ti lhech t'ônasheshem papi 

lhcles ti yajatesh ti caaj jayu lhpa itôtaj yichesh. 

8Pan t'aplhueshch'e pa lhanvacleyash pa Joram, vooy pa Edom nicôvfayua ti t'ajuyjulh 

pa lhanvacleyash pa Judá pa yetôneyshi lhavaatsha pa lhanvacle. 

9Pa lhechesh pa Joram pa t'ajuyelhey papi lhcavos shi' lhacôm'a pava caletas 

lhavatclônjavoquey pa yicheshch'e pa tulh ti neeelhchishamch'e pa lhech shi' papi 

lhanvaclesesh pava lhcaletas lhavatclônjavoquey ti t'eclet'a ts'ivee papi edomitas papi 

nashch'e lhavôôj ts'ivee. 

10Taj ti pa Edom pa yicaavjoycheshi ti vattsôôtjatesh pa Judá yamjey nôqueesh. Shi' 

shta pa lhech nalhu ti vattsôôtjatesh shta pa yitsaat Libna, lhayaash pa Joram ti tayjop 

pa Lhcaanvacle lh'Dios papi lhacchevot. 

11Jô'tajesh ti yisnatesh pava lhtôvjas cha'lheesh yiey pava uticuy yi'shi' pa Judá ti 

tôlheemsham pa lhech papi tsitenas'e pa Jerusalên ti ninvooyshemch'e ts'ivee pa 

Lhcaanvacle, vooy pa Judá pa yicuclônjatshiin. 

12Pa lhechesh pa Joram pa chiyjuteem pa lhqu'isjayanach pa chiytôyjata pava vaclan 

Elías ti yit'esh: “Pa Lhcaanvacle, lh'Dios pa David, act'ech'esh, ti yit'esh'a: 

‘Naavoojqu'e pa lhfanishlhavach ja atata Josafat, nilhecha ja Asa, lhanvacle na Judá, 

13vooy java lhjunashch'e japi lhanvaclesesh na Israel pa tôlh'atshamjop na Judá shi' 

napi tsitenas'e na Jerusalên ti ninvooyshemch'e ts'ivee pa Lhcaanvacle jan 

lhjunashch'e ja t'ajôôjam ja Acab. Jô'tajesh ti lhclônsha'ne japi ach'injavot japin 

yaashtaj'ac'oya. 

14Pa lhe'naa, na Lhcaanvacle ti nicheneyshicham jayu napi achifas, napi acleselh, napi 

ajayaselh shi' lhacôm'a nava lhavanelh pa uj vatayashayash. 

15Vooy avaatsha yichen'ay jayu pava acloj ayashac. Pa tayashaysham jayu lha avts'e' 

pa lhayasheesh jayu pa nint'ôssha'ne pa namjey ca ninamtajfach'ee pava avaclay.’ ” 

16Pa lhechesh pa Lhcaanvacle pa yisnatshem papi filisteos shi' papi árabes tajulhshi 

papi tô'lha pa Cus ti yinutsjayana ts'ivee pa Joram; 

17vooy pa lhech pa yiche'lhey pa Judá ti yetsessham pa vatavtsateyish pa 

yichajc'oyaan lhacôm'a pava yi'van yi'ôcji pa lhajpôyich pa lhcaanvacle, pa lhech 

lhjunashesh papi lhcles shi' papi lhjayas. Pa ve'lha pa mônlhee pa lhech Joacaz, pa 

lhech taôvclajesh. 

18Ti nôjeshch'e lhacôm'a cavôque, vooy pa Lhcaanvacle yiclôyitesh pa lhayasha ti 

ampa lhfetaseesh lhpa lhavts'e'. 

19Ti t'ônshi' pa nalhu ti yôfisch'e pava napu' nincôpes, pa namfach'ee pava lhavaclay ti 

tôlh'ejop pa lhayasha, pa vaf ti ya'shesh ti yiclôyit. Vooy papi lhchifas tanca nilhônjop 

pa itôj ca naychavalheshch'e yiey pan lhfanishesh'in papi lhacchevot. 

20Pa treinta y dos pava lhnincôpes ti tôlhesh'e pa lhanvacleyash, pa pu'janayama pava 

nincôpes ti lhcaanvacleesh'e pa Jerusalên. Vooy ti vaf pa ampapu ca nôyanch'e ti 

chitish'ec'oya yiey pa Lhavtsaat pa David, taj ti pa nichinanshi' pava lhanvalhjey papi 

lhcaanvacles. 

Pa lhanvacleyash pa Ocozías 
(2 R 8.25-29) 

2 Crónicas 22 

1Papi tsitenas'e pa Jerusalên pa vatpeya'esh pa lhcaanvacle ca nancôyôjatey pa Joram, 

pa lhaôs taôvclajesh, pa Ocozías, lhayaash papi vôncaclônjanjasesh yamjelhvatsham 

papi árabes ti yiyetsessham pa vat'ichavat pa yiclônsha'ne papi vatjutsa' lhcles pa 

Joram, lhanvacle pa Judá. Pa nôque lhjunash pa Ocozías, lhaôs pa Joram, lhanvacle pa 

Judá pa tôlhesh'e pa lhanvacleyash. 

2Pa veintidós pava lhnincôpes ti tôlhesh'e pa lhanvacleyash, pa ve'lha pa nincôôp ti 

lhcaanvacleesh'e pa Jerusalên. Vooy lhpa lhamimi lhey Atalía, tô'lha papi lhcles pa 

Omri. 

3-4Pa Ocozías voojqu'e shta pava lhfanishlhavach pa Acab shi' pa lhanvaclevat, 

lhayaash lhpa lhamimi ojeych'esha'ne pava yicajôyshiyanesh pa tôlh'ejop ti 

tôlheemsham pa t'ajôôjamsha'ne pa Acab, ti niysisa pava lhfanishlhavach ti yiey 

t'ajuyish pa Lhcaanvacle. Papi lhech lhcumjafasesh ti vaf pa lhtata pa nôjelh'e ts'ivee. 

5Pa voojqu'e papi lhcumjafasesh pa Ocozías ti ve'lha t'ôselh'e pa Joram, lhaôs pa 

Acab, lhanvacle pa Israel, pa vatclôneelhsha'ne ti yiey pa Ramot yi'shi' pa Galaad ti 

t'ajuyjulh pa Hazael, lhanvacle pa Siria. Taj ti papi sirios pa yivo'matan pa Joram, 

6pa lhech pa vapecleshey pa Jezreel ti chiyfetatsiyanesh pava lhavo'matas ti yiey pa 

Ramot ti vatclôneelh pa Hazael, lhanvacle pa Siria. Pa lhechesh, pan lhjunash ti 

aôytej'in pa Joram, vooy pa Ocozías pa yichey pa Jezreel ti yijôchieyshi. 

Pa Jehú ti yiclôn pa Ocozías 
(2 R 9.27-29) 

7Pa Dios yivaclhiteshjop pa Ocozías ca nivaf ti yijôchieyshi pa Joram. Pa c'oya ti 

yameyshi pa yicheelhjulh pa Joram pa Jehú, lhaôs pa Nimsi. Taj ti pa Dios ti 

t'acu'meyshijop pa Jehú ca jaspa nitifch'een pa t'ajôôjam pa Acab. 

8Meelh pa Jehú ti vatjuyjateshjulh pa t'ajôôjam pa Acab, pa yi'van papi lhanvaclesesh 

pa Judá shi' papi lhavelhavot pa Ocozías, ti yieelhshi pa lhcumjayash pa lhech, pa 

yiclôn ts'ivee. 

9Pa tayôjijanesh ti chivooysha'ne pa Ocozías ti vant'ôfich'ey pa Samaria ca 

natcum'evatam ts'ivee ca nicha'jey pa Jehú ca niclôn ts'ivee. Taj ti pa tish'ec'oya ts'ivee 

ti yaychavalhey pa lhech ti lhaôs pa Josafat, pan yivo'yeshch'e ti vooysha'ne pa 

Lhcaanvacle. Pa nôque lhanfanashch'e ti ampapu ca mônlhaa pa t'ajôôjam pa Ocozías 

ca natcajôyshayesh ca nachajlhavne pa lhanvacleyash. 

Lhpa Atalía vata'savalhesh pa lhcaanvacle lhc'o'vat 
(2 R 11.1-21) 

10Meelh lhpa Atalía, lhamimi pa Ocozías ti yaya'esh pa lhaôs ti chiyclôn, pa yichey ti 

tif'e' lhacôm'a pa t'ajôôjam pa lhcaanvacle yiey pa Judá. 

11Taj ti lhpa Josaba, lhôse pa lhcaanvacle Joram, pa tanu'eshc'oya pa Joás, lhaôs pa 

Ocozías, pap'elh lhcles pa lhcaanvacle ti chiyiclônsha'ne, ti yifiichc'oya lhpa Atalía ti 

yu'ja lhpa chimimiyanesh ti yiey pa yijo'ôcjiin. Pa lhech lhjunash ti nichinclôn. Côque 

lhfanishlhavach lhpa Josaba, lhôse pa lhcaanvacle Joram, lhch'injô pa Ocozías shi' 

lhpa lhch'acfa pa vatcasinô Joiada. 

12Vooy pa Joás chiyfich'elh'een pa lhishjanjavat pa Lhcaanvacle. Pa lhan'e lhpa Atalía 

lhcaanvaccheesh pa vatavtsateyish. 

2 Crónicas 23 

1Vooy pa napu'yama nincôôp, pa Joiada pa tôneyjop papi lhcaanvaclesesh: pa Azarías 

lhaôs pa Jeroham, pa Ismael lhaôs pa Johanán, pa Azarías lhaôs pa Obed, pa Maasías 

lhaôs pa Adaía, shi' pa Elisafat lhaôs pa Zicri, pa yive'lhanshamjop ti lhtats'ovot'esh. 

2Papi lhech t'ôtaych'e ts'ivee pa Judá, pa tayelhvane shta papi levitas yiey pava 

yitsates yi'shi' pa Judá shi' papi lhanvaclesesh papi t'ajôôjamsha'ne pa Israel, pa 

yichey'in ts'ivee lhacôm'a pa Jerusalên. 

3Lhacôm'a papi lhech tay'evane ti yisnatesh ts'ivee pa vatpeya'shelh pa lhcaanvacle 

yiey pa lhishjanjavat pa Dios. Pa Joiada pa yit'esh: “¡Nôque yielh'ajop na lhaôs ca 

lhcaanvacle! Na lhech isjop ca chinvacleyan, jan lhjunash ti nifac pa Lhcaanvacle 

tô'lha japi lhcles ja David. 

4Nôque afanisheeshelh jayu: pu'jana'esh pacham avaatsheelh napi vatcasinôc shi' napi 

levitas napin t'acu'meshiin na nalhu ti chit'ichayshi, pa anujumatseneshelh jayu nava 

lhashic na vatishjanjavat; 

5vooy nap'elh pu'jana'esh pacham yie' jayu ja lhajpôyich ja lhcaanvacle; vooy nap'elh 

pu'jana'esh pacham avaatsheelh yiey na lhashiesh nava lhtascuyesh: Pa lhan'e pa 

lhacôm'a japi lhtachifas pa nôv'e' jayu java clayôch'e na vatishjanjavat. 

6Taj ti amjop papu ca nôc'ôcji na vatishjanjavat ti nilhecha japi vatcasinôc shi' japi 

levitas ti yi'shi' na vatcumjayash. Pa ts'ishajop napi lhech isjop ca nôc'ôcji, lhayaash ti 

chiyvenchatesh ts'ivee; taj ti japi mônlhee lhtachifas pa niclôvalh jayu ca 

chinasclaneshemshi pa Lhcaanvacle. 

7Napi levitas pa ninijayinch'ejop jayu ca natfayjop na lhcaanvacle, pa ve'lhaae ts'ivee 

ca nichaj'in java lhavatclônjavos, vooy pan nachantaj ca nam'ôcji na vatishjanjavat pa 

vaf jayu. Pa avo'elhch'esha'ne na lhcaanvacle pa ca natjuytajshi.” 

8Papi levitas shi' papi tô'lha pa Judá pa yisnatesh ts'ivee lhacôm'a pava yiyôjiesha pa 

vatcasinô Joiada. Pa ve'lhashisha'ne ts'ivee papi lhanvacleseshjop papi lhcavos, pa 

lhech lhjunash papi yich'ôcjiin ti yiclôvalh pa nlhu ti chit'ichayshi shi' papi tay'een, 

lhayaash pa vatcasinô Joiada ninvashan ca tojafach'ee papi apis ti chincayôjesh'e. 

9Pa lhechesh pa Joiada pa yijutshey papi lhcaanvaclesesh pava tôpjes shi' pava chama 

pavan yitsôt'ajesh pa lhcaanvacle David, ti yi'ôcji pa lhishjanjavat pa Dios. 

10Pa nijooylhach'e pa yanjop ts'ivee pava lhashic lhacôm'a papi nivacle ti tôlhesh'e 

yiey lhfayish pa yamjey yiey lhch'amiyish pa vatishjanjavat, pa t'afayjop pa itôvat'esh 

ti ve'lhee ts'ivee pava lhcôpjes ti yichaj'in ti vanujumatsenesh pa lhanvacle. 

11Pa lhechesh pa Joiada shi' papi lhcles pa nic'uyjat ts'ivee pa lhaôs pa lhcaanvacle, pa 

yinem'e ts'ivee pa lhc'ôcleesh shi' pava chinôclitesh pa lhanvacleyash, vooy ti 

tifeshch'e ti yip'aclanshi pa lhape', pa vatculhesh ts'ivee ti lhanvacleesh. Pa 

nijooylhach'e ti tônesh'apee ts'ivee: “¡Tanshamiiy na lhcaanvacle!” 

12Meelh lhpa Atalía ti yipe'ya ti tônesh'apee papi nivacle ti tacumajeshey shi' ti 

vatculhesh ts'ivee pa lhanvacle, pa yichey pa lhishjanjavat pa Lhcaanvacle, pan yie' 

ts'ivee lhacôm'a. 

13Pa lhech yivan'e pa lhcaanvacle ti vatsavatch'etsham lhpa jpôychiyte, yiey pa 

chiyuy'een. Pa yie' lhavôôj papi lhcaanvaclesesh shi' papi yiclôqui pava lhclôy, shi' 

papi nivacle ti nishamesh ti yifuyuqu'e pava vat'ônjanchey; papi lhavishjanjas ti 

yiclôqui pava lhclôy, ti tishjanesh pava t'acjayesh pa lhôclôjqueyash. Pa lhechesh lhpa 

Atalía pa yic'asteshlhtapee pava yuych'e pa tôn'in: —¡Jayinutsjay! ¡Jayinutsjay! 

14Taj ti pa vatcasinô Joiada pa yayjatshi papi lhanvaclesesh ti yiclôvalh papi 

c'afoquelhay pa yit'esha: —¡Ayjatelhshi ti yi'shi' napi vanijiyinch'e, pa 

atsefesheshelhsham pa clesa papi voojqu'e! Pan lhjunash pa vatcasinô ti yiyôjiesha ca 

ya aj ca niclôn'ôcji ts'ivee pa lhishjanjavat pa Lhcaanvacle. 

15Pa t'acum'evatam ts'ivee ti yayjat'e pa yuyshey pa lhashi pa lhajpôyich'esh pava 

cuvôyu pa yamjey pa lhajpôyich pa lhcaanvacle, pa lhech yiclôn'e ts'ivee 

16Pa nijooylhach'e pa Joiada ti yisnatshem pa vatpeya'shelh lhacôm'a papi lhchifas shi' 

pa lhcaanvacle, pa secl'esh papi lhech ca lhchifaseesh pa Lhcaanvacle. 

17Pa yinjooylhajatch'e ti yichey'in ts'ivee lhacôm'a pa lhishjanjavat pa Baal ti 

yaflhitshicham, pa yivômjatsha'ne pava lhavitôvtes shi' pava lhd'ioseclesh. Vooy pa 

Matán, lhcasinôesh pa Baal, pa yôts'ôcli ts'ivee yiey t'ajuyish pava lhavitôvtes. 

18Pa yinjooylhajatch'e, pa Joiada ti yanjop ts'ivee papi c'afoquelhay pa lhishjanjavat 

pa Lhcaanvacle, ti yiyôjieshajop papi vatcasinôc shi' papi levitas, papin yicatsônjatesh 

pa David ti yuyjateyvanôcji ti t'acumesh'een pa vatishjanjavat ti chiyjutey pa 

Lhcaanvacle pava chiylhônsham, pan lhjunash ti chinôclitesh pa lhayôjijat pa Moisês, 

ti tishjanesh pa lhc'usiyash'in, pan lhjunash ti yivaclhiteshjop pa David. 

19Pa yan'e' ts'ivee shta papi lhashilhavosesh yiey pava chiyuy'een pa lhishjanjavat pa 

Lhcaanvacle, jaspa ama papu ca ninvat'isiyantaja ca ya aj ca nôc'ôcji pa lhech. 

20Pa nijooylhach'e ti t'acu'ma papi lhcaanvaclesesh papin chiyashjatesh shi' papi 

chinvacleyanesh papi lhchifas shi' lhacôm'a papi nivacle, ti tanôôycheelhey pa 

lhcaanvacle ti tôlh'e' pa lhishjanjavat pa Lhcaanvacle ti yamey pa lhajpôyich pa 

lhcaanvacle, pa yuyey ts'ivee pa lhashi chishamnee. Pa nijooylhach'e ti 

yich'esha'nejop pa lhcaanvacle yiey pa lhc'o'vat, 

21pa lhacôm'a papi lhchifas ti nishamsha ts'ivee. Pan lhjunash lhpa Atalía ti vaf ti 

chiytsefeshesham pa clesa, pa cano papi yiey pa yitsaat. 

Pa lhanvacleyash pa Joás 
(2 R 12.1-21) 

2 Crónicas 24 

1Pa Joás napu'yama pava lhnincôpes ti tôlhesh'e pa lhanvacleyash, pa cuarenta pava 

lhnincôpesesh ti yicheshch'e ti lhcaanvacleesh'e pa Jerusalên. Vooy lhpa lhamimi lhey 

Sibia, lhpa lhech tôlh'e' pa Beerseba. 

2Pa yivo'yeshch'e pava lhfanishlhavach pa Joás ti yie' t'ajuyish pa Lhcaanvacle, ti 

jôjjeclay mônlha pa vatcasinô Joiada. 

3Pa Joiada pa yimpuntem papi lhjayas, papi lhech caaj papi lhcleselh pa Joás papi 

yitsjôy shi' papi ôcjeclôy. 

4T'ajôjqu'e pava nalhus ti t'ônshi' vooy pa Joás vaniyitesh ti yisclanch'e pa 

lhishjanjavat pa Lhcaanvacle, 

5vooy pa lhech pa tayelhvane papi vatcasinôc shi' papi levitas, pa yit'esha: “Meelhey 

ts'ivee java yitsates yi'shi' na Judá ca ninayjatvane lhacôm'a napi Israel lhavos pa peso 

t'ajuya ca chinasclantajch'een yinjôt pa yincôôp na lhishjanjavat pa Dios. Pa 

afanisheeshelhjop'in côque.” Taj ti papi levitas pa nilhfanishtajeesh'in. 

6Pa lhechesh pa lhcaanvacle pa tôneyjop pa vatcasinô lhanvacle Joiada pa yit'esha: —

¿Ta t'e lhayaash ti nianiyitesha napi levitas ca nanchaajnee yiey na Judá shi' na 

Jerusalên pava chiyney pava tanyôjiyayesh pa Moisês, lhcavo pa Lhcaanvacle, shi' 

japi lhtachifas Israel lhavos ti yiyôjieshajop ti chiyisnatesh pa tsha'nuvojop pa 

chivatpeya'esh? 

7Lhayaash lhpa Atalía, lhpa lhech ojey lhavaatsha, shi' papi voojqu'esha'ne ti 

yam'ôcjiin pa lhishjanjavat pa Dios pa t'acu'majop'in pa lhôclôjqueyashesh pava 

lh'diosec pa yicheneshjop lhacôm'a pava t'ajuya pa lhishjanjavat pa Lhcaanvacle. 

8Pa lhechesh pa lhcaanvacle pa tayôjijanesh ti chiyisnatesh lhpa pesojiy yeclônilh ti 

yan'e' lhavôôj pa lhashi pa lhishjanjavat pa Lhcaanvacle yiey pa fach'ee. 

9Pa nijooylhach'e ti nifaclem lhacôm'a pa Judá shi' pa Jerusalên ca nanchajey'in ts'ivee 

pava yu'emch'e pa Lhcaanvacle ti tanyôjijayesh pa Moisês, lhcavo pa Lhcaanvacle, ti 

yiyôjiesha papi Israel lhavos ti yie' ts'ivee pa am'e pa'na. 

10Pa lhacôm'a papi chinvacleyansha'ne shi' lhacôm'a papi lhtachifas pa yen ts'ivee 

lhacôm'a ti nicha'jey'in ti yaclapjuqu'e pava yiney lhpa pesoji yiclônilh, pa yipontesh 

ts'ivee. 

11Vooy papi levitas pa yichaajshey pa lhcaanvacle lhpa pesojiy yiclônilh, pa jaspa 

yivanjiyinesh; pa meelh ti yi'van ti yaash pa peso, pa yamjateshey pan vanqu'iseem pa 

lhcaanvacle, pa vooyjop pa ve'lha pa vatcasinô lhanvacle ti yôtsiyesh lhpa pesojiy 

yeclônilh, pa nijooylhach'e ti t'acum'e ti yachajey pa chiyan'e'in. Nôque lhfanishesh 

ts'ivee pava nalhus ti nichajey'in pava aclojqu'e pesoc. 

12Vooy pa lhcaanvacle shi' pa Joiada pa yijutshey ts'ivee pa peso papi 

chiyclôvalhchiyinesh pava chit'acumesh'e pa vatishjanjavat, pa jaspa vatpeya'shelh 

papi yisnatesh pava utes shi' papi yeclôy lhavos, t'ajuya ti chiyisclanch'e pa 

lhishjanjavat pa Lhcaanvacle. Pa vatpeya'shelh shta papi lhanvacleseshjop papi 

t'acum'e pa clesanilh yacutch'e shi' pa yucch'e t'ajuya pa vatishjanjavat. 

13Vooy papi chiyclôvalhchiyinesh pava chit'acum'e pa vancacumjat'e, pa lhetlha 

yicheshi ts'ivee pa lhfanishesh pa lhcumjayash ti yisclanch'e ti yachajeyc'oya pa 

lhishjanjavat pa Dios yiey pavan apis ti chiyôyinemch'esha'ne pa is pa lhjunash. 

14Meelh ti yivaclhiteshch'e ts'ivee, pa yicha'jeyshi pa lhcaanvacle shi' pa Joiada pava 

mônlhee pesoc, vooy papi lhech tayôjijanesh ti chiyisnatesh pava t'ajuya pa 

lhishjanjavat pa Lhcaanvacle ti yijuyjata pa lhôclôjqueyashesh, pava chiylhônsham 

shi' pava yacutshiyis shi' pav'elh chiyisnteshjop pa clesanilh cojiyaj shi' pa clim. Ti 

jôjjeclay mônlha pa Joiada, pa tcufayesh'in yajatesh pava chiylhônsham yiey pa 

lhishjanjavat pa Lhcaanvacle. 

15Taj ti pa Joiada palha c'utsaaj, pa yameylhac'o' ti nitaôvclaja, pa vaf. Pa ciento 

treinta pava lhnincôpes ti vaf; 

16pa chitish'ec'oya yiey pa Lhavtsaat pa David, ti chiyanjop papi lhcaanvacles, 

lhayaash ti is pa lhfanishlhavachc'oya papi Israel lhavos, pa Dios shi' pa lhishjanjavat. 

17Vooy ti vaf pa Joiada, pa namey'in papi lhcaanvaclesesh pa Judá pa yôclôjesh ts'ivee 

pa lhcaanvacle. Pa lhech pa yich'anjateshlhavne ts'ivee, 

18papi lhech pa tayjop ts'ivee pa lhishjanjavat pa Lhcaanvacle lh'Dios papi lhacchevot, 

pa yôclôj ts'ivee pava chiyjônch'e lhpa Asera shi' pav'elh chiydiosiyan. Pava lhech 

sasch'e pa suysha pa Lhcaanvacle pa Judá shi' pa Jerusalên. 

19Pa vooy pa Lhcaanvacle yichentajey papi chiytôyjata pava vaclan ca lhecheesh ca 

napecla ts'ivee. Taj ti papi nivacle ninanch'anjayu'a pava yicajôyshiyantajesh papi 

chiytôyjata pava vaclan. 

20Pa lhechesh pa Zacarías, lhaôs pa lhcasinô Joiada, ti yishi'jop pa lh'espíritu pa Dios, 

pa vatsavat'esh'e pa toj'echisham pa yit'esha papi lhtachifas: “Pa Dios yit'eshelh'a: 

‘¿Ta t'e lhayaash ti naanc'ashamshelh nava yiyôjijates? ¿Ta t'e lhayaash ti 

lhavoolhey'atam pa lhavijatayanelh'atam? ¡Tôlhelh'a avaatsheelh ti lhtayelhyijop, 

yivaatsha shta pa jayayelh'ajop jayu!’ ” 

21Taj ti papi lhech pa vatculhesh ts'ivee ti t'ajuyjulh, pa yôôtjatesh'in pava utes ti 

tôlhesha pa lhayôjijat pa lhcaanvacle yiey pa clayôych'e pa lhishjanjavat pa 

Lhcaanvacle. 

22Pa lhcaanvacle Joás nitôvacluqu'e pa lhavoyjayasheshch'e pa Joiadas, pa lhtata pa 

Zacarías, ti yiclônc'oya pa lhaôs. Pa lhech ti yujeey ca nivaf pa yich'ayanesh'in ti 

yit'esh: “¡Ca lhecha pa Lhcaanvacle ca nivan côque pa nitôy'ôtsjanesh'in jayu!” 

23Vooy ti shnôvôp'esh, papi c'afoquelhay sirios pa yichey ti t'eclet'a pa Joás, pa 

yinjooylhajat ti yicheyshi pa Judá shi' pa Jerusalên, pa tifch'e'in lhacôm'a papi 

lhanvaclesesh papi vanichifan, pa nijôôc ts'ivee pa vancachajchiyinshey lhacôm'a 

pava matas pa lhcaanvacle yiey pa Damasco. 

24Pa lhnasheesh papi napu' pa t'ajôôjam c'afoquelhay sirios ti yamey, taj ti pa 

Lhcaanvacle pa yashjat'apee ts'ivee papi acloj, tôlh'ejop ti tayjop ts'ivee pa 

Lhcaanvacle, lh'Dios papi lhacchevot. Pa lhech lhjunash pa Joás pa 

chiyajulhjatemsham pa lhanclôyitsjayash. 

25Meelh papi sirios ti vô'meshjop ts'ivee, pa yin'ateesh ts'ivee pa uj lh'ôytiyash, vooy 

papi lhcavos lhavaatsha pa vatpeya'esha'ne ti vatjuyjatjulh jaspa tcaatshayeshch'e pa 

lhclônach'esh lhaôs pa vatcasinô Joiada, pa yiclôn'apee ts'ivee pa lhmôjôvat. Pa 

nijooylhach'e ti tish'ec'oya pa Lhavtsaat pa David, taj nilhecheey pava lhanvalhjey 

papi lhcaanvacles. 

26Papi vatpeya'esh ti t'ajuyjulh lhech pa Zabad lhaôs pa Simeat, pa lhech amonita, shi' 

pa Jozaba lhaôs pa Simrit, pa lhech moabita. 

27Pava chiychayeshch'e papi lhcles pa Joás, ti acloj pava chiychayeemjulh ti 

t'ajuyjulh, shi' ti yinich'ayanch'e pa lhishjanjavat pa Dios, lhacôm'a cavôque 

chiyi'sesh'e pava yi'shi' pa lhqu'isjayanach papi lhcaanvacles. Pa nijooylheeshch'e ti 

lhcaanvacleesh pa lhaôs Amasías. 

Pa lhanvacleyash pa Amasías 

(2 R 14.1-22) 

2 Crónicas 25 

1Pa Amasías veinticinco pava lhnincôpes ti tôlhesh'e pa lhanvacleyash, pa yicheshch'e 

pava veintinueve lhnincôpes ti lhcaanvacleesh'e pa Jerusalên. Vooy lhpa lhamimi lhey 

Joadán tôlh'e' pa Jerusalên. 

2Pa yivo'yeshch'e pa lhfanishlhavach pa Amasías ti yiey t'ajuyish pa Lhcaanvacle, taj 

ti nilhacôm'aa ca isa' pa lhjunashch'e. 

3Meelh pa Amasías ti vaniyitesh pa lhanvacleyash, pa yiclônsha'ne lhacôm'a papi 

lhcaanvaclesesh papin yiclôn pa lhtata. 

4Taj ti ninclônsha'ne papi lhcles papi lhech, yiey pan lhjunash ti chiyi'sesh'e pa 

lhqu'isjayanach'esh pa lhanyôjijat pa Moisês pa Lhcaanvacle ti yiyôjiesha: “Papi 

vatanavot sasjop jayu ca nitanivalhcheyesh pa lhavafi ca natmenesha pa 

lhfanishlhavach papi lhcles, pa nilhecha papi vatacles ca natmenesha pa 

lhfanishlhavach papi lhtatac, vooy ca ve'lhaajop ts'ivee ca nitanivalhchayesh pa 

yitsôt'ajesh lhsasch'e.” 

5Pa Amasías pa tayelhvane lhacôm'a papi tô'lha pa Judá shi' pa Benjamín, pa 

yisclanvatich'e pa t'ajôôjamsha'ne ti yieshi pa lhayôjijat papi c'afoquelhay lhanvacles. 

Pa nijooylhach'e ti yitsjuulh lhacôm'a papi veinte pava lhnincôpes pa yamjey papi 

yaash, pa yamjatvatsham pa trescientos mil papi c'afoquelhay ti t'acumeyshisha'ne, ti 

yivaclhiteshjop pa vatvatclônjayash shi' ti yijpô'yesh ti yichenesh pava lhcôpjes shi' 

pava chama. 

6Jô'tajesh ti yishayaneshjop papi cien mil c'afoquelhay Israel lhavos pava tres mil 

trescientos kilos pa clesanilh clim. 

7Taj ti pa ve'lha lhcavo pa Dios pa yichesheyshi pa lhech ti yit'esha: —Pa yijô 

lhcaanvacle, ya aj na taj ca amelhvatsham japi c'afoquelhay Israel lhavos, lhayaash pa 

Lhcaanvacle ti ninôvjop japi Israel lhavos, lhacôm'a japuque nivacle tô'lha ja Efraín. 

8Taj ti ca entaj ti lhniyitesh japi lhc'afoquelhay ca nefenelh'ash ca môtajelhey pa 

vatvatclônjayash, vooy pa Dios yashjatelh'atapee jayu ca ajuytajelhjulh japi 

naac'utsfaseelh, lhayaash pa Dios ti caajtajem pa t'unaj ca nefenelh'ash shi' ti 

nashjatajelh'apee. 

9Pa Amasías niy'ôsjop pa lhcavo pa Dios: —Taj ti, ¿pa ta ajalh lhjunash jayu java tres 

mil trescientos kilos ja clesanilh clim ti jajut'ôcji japi c'afoquelhay Israel lhavos? 

Vooy pa lhcavo pa Dios pa yicuulh: —Pa Lhcaanvacle tajulh'apee pava acloj pava 

lhatcufaaytajeshjop. 

10Pa lhechesh pa Amasías pa yicatsônjat papi c'afoquelhay ti ve'lhatajelhsham 

tôlhey'in pa Efraín, pa vapecley'in ts'ivee pava lhajpôyjey. Taj ti papi lhech pa 

tavôcôya ts'ivee pa Judá, pa suya ts'ivee ti vapecley'in pava lhajpôyjey. 

11Pa Amasías pa vanijôtjatesh pa vatvatclônjayash pa yicha'jey papi c'afoquelhay yiey 

pa Tavashay Nucat, pa yiclônsha'ne papi diez mil nivacle tô'lhey pa Seir. 

12Jô'tajesh papi tô'lha pa Judá ti yimônlhanitjop ti t'acum'e ts'ivee pap'elh diez mil, pa 

yichajey pa lhôtôjey lhpa utiyuc; pa lhech'e ti yu'a cotsjaat ts'ivee pa lhacôm'a ti 

lhcat'iyasesh. 

13Pa vooy papi c'afoquelhay, ti ninmônlhanitjop pa Amasías pa vatvatclônjayash 

papin yachajey'in pava lhajpôyjey, pa yiyetsessham pava yitsates yi'shi' pa Judá ti 

tôlhesh'e pa Samaria pa yamja pa Bet-horón, pa yiclônsha'ne papi tres mil pa 

yichajc'oyaan pava acloj matas ti t'acutesh. 

14Pa c'oya ti vapecc'oya pa Amasías ti tifch'een papi yiey pa Edom, pa yichaaj pava 

lhdioseclesh pa Seir, pa vatsôôtjatesh ti lhdioseclesh pa yôclôj shi' ti yitseclôlheyjop'in 

pa acôjqu'e pa lhniish. 

15Pa Lhcaanvacle pa suya pa Amasías pa yichentajey pa chiytôyjata pava vaclan pa 

yit'esha: —¿Ta t'e lhayaash ti lhôca java lhdiosec napi vatachifas nava lhech sasemjop 

ca nifamatanelh'am avaatsha? 

16Taj ti meelh pa chiytôyjata pava vaclan ti yit'esha cavôque, pa lhcaanvacle pa 

tavayeshch'e: —¿Tam'ey ti caaj papi netônjop ti lhcajôyshiyanesh na lhcaanvacle? 

¡Avô'mesh cavôque! ¿Ja't'ajesha lhen natane ca c'aclôn? Pa chiytôyjata pava vaclan pa 

lhech yôjesh'e c'oya, taj ti pa yit'esha: —Tsitôôysha pa Dios ti yaychavalh'a ti 

navômjat tôlh'ejop côque afanish'avach pa naachajch'e na c'acajoyshiyantajesh. 

17Taj ti pa Amasías, lhanvacle pa Judá, pa iyich'e pava yicajôyshiyanesh pap'elh, pa 

vancachenjaney ti yit'eshey pa Joás, lhaôs pa Joacaz lhantôcshich'a pa Jehú, lhanvacle 

pa Israel: “Anachnee ca sht'ajuyvatjulh.” 

18Taj ti pa Joás pa yachajey pa t'ônashch'e ti yicuulh: “Lhpa c'utjaniyuc 

vancachenjaney ti yit'esha lhpa shintincutayuc yiey pa Líbano: ‘Ajutem lhpa ôse na 

ya'ôs ca jaspa lhjayaeesh.’ Taj ti pava yaquisetes ca lhech ninaashtaj'e pa nit'ôsch'een 

lhpa c'utjaniyuc. 

19Lhteesh ti lhtifch'een japi edomitas, côque pa naychavalhjatey pa anunatsjayash shi' 

ti lhavojey pa yaash anôclôjqueyash. Taj ti tajulhey ca amônlhaae ja ajpôyich. ¿Ta t'e 

lhayaash ti lhen ti lhnôyiteyshi pa natsô'tajesh tavijatay shi' pa ca natvijatayem na 

Judá?” 

20Taj ti, pa Amasías ninteesh ca nach'anjulh, lhayaash pa Dios ti yivaclhiteshjop ca 

naashtajesh'apee pa t'unaj pa Joás, tôlh'ejop ti yicha pava lhdioseclesh pa Edom. 

21Pa lhechesh pa Joás pa yichey ti t'ajuyelhvatjulh pa Amasías, yiey pa Bet-semes, 

yi'shi' pa lhcootsjat pa Judá. 

22Vooy pa Judá pa yash'apee lhavaatsha pa Israel, pa ve'lha ts'ivee ti yiclôtey'in pava 

lhajpôyjey. 

23Pa Joás, lhanvacle pa Israel, yôcfee yiey pa Bet-semes pa Amasías, lhanvacle pa 

Judá, pa nijooylhach'e ti yicha'jey pa Jerusalên, pa nic'aatshamjop pa vatashclôfech ti 

ciento ochenta metros, tôlhesh'e pa Lhashiesh pa Efraín pa yamjey pa Lhashiesh lhpa 

T'afcato'esh. 

24Jô'tajesh ti yichaj'in lhacôm'a pa clesanilh cojiyaj shi' pa clim, shi' lhacôm'a pava 

chiyjuyjata pa lhishjanjavat pa Dios ti yiclôvalhchiyinesh pa Obed-edom shi' pava 

lhcaqueclitôyesh pa lhajpôyich pa lhcaanvacle. Pa nijooylhach'e ti t'acu'majop papi 

t'ajôôj jô ti yiclaneshc'oya, pa vapecley pa Samaria. 

25Pa Amasías, lhaôs pa Joás, lhanvacle pa Judá, jôjjeclay mônlha ti quince pava 

nincôpes ti vaf pa Joás, lhaôs pa Joacaz lhanvacle pa Israel. 

26Pava mônlhee ti chiychayeshch'e pa Amasías, pa tôlhesh'e shi' pa yôjesh'e, 

chiyi'sesh'e pa lhqu'isjayanach papi lhanvaclesesh pa Judá shi' pa Israel. 

27Lhech t'aplhuqu'e pa Amasías ti tanuc'oya pa Lhcaanvacle, ti yiey pa Jerusalên pa 

chivatpeya'esh ti chit'ajuyjulh pa Amasías, pa lhech pa yiclôtajey pa Laquis; taj ti pa 

chiyjôyjan'apee pa chiyamja pa lhech yitsaat, pa lhech chiyiclôn'e. 

28Pa nijooylhach'e ti chiyan'apee pa cuvôyu pa chitishjopc'oya papi lhacchevot yiey 

pa Lhavtsaat pa David. 

Pa lhanvacleyash pa Usías 
(2 R 14.21—15.1-7) 

2 Crónicas 26 

1Pa lhechesh pa lhacôm'a papi lhtachifas'e pa Judá pa t'acu'ma ts'ivee pa Usías, pa 

yanshi' ti lhcaanvacleesh ti nicôyôjatsham pa lhtata Amasías. Pa Usías pa diecisêis 

pava lhnincôpes, 

2pa lhech nicôyôjesh'e ti vaf pa lhtata, pa yinich'ayan pa yitsaat Elat shi' ti yachaja pa 

Judá. 

3Pa Usías diecisêis pava lhnincôpes ti tôlhesh'e pa lhanvacleyash, pa cincuenta y dos 

pava lhnincôpesesh ti lhcaanvacleesh'e pa Jerusalên. Vooy lhpa lhamimi lhey Jecolías, 

tôlh'e' pa Jerusalên. 

4Pava lhfanishlhavach pa Usías yivo'yeshch'e ti yiey t'ajuyish pa Lhcaanvacle, pan 

lhjunasheshch'e pa lhtata Amasías. 

5Vaniyitesh ti vooy pa Dios ti jôjjeclay mônlha pa Zacarías, pan yeyjatsjanesh ca 

nivijatanjulh pa Dios. Pa meelh ti yichey'in pa Lhcaanvacle, pa lhech yijutem pa is 

lhjunash. 

6Pa Usías pa vanijôtjatey pa t'ajôôjamjop ti t'ajuyjulh papi filisteos, pa yaflhitch'e pava 

vatashclôfjes yiey pa Gat, pa Jabnia shi' pa Asdod, pa yisnateshch'e shta pava yitsates 

yiey pa lhcootsjat Asdod, ti yi'shi' papi filisteos. 

7Pa Dios yefenesh ti t'ajuyjulh papi filisteos, papi árabes ti yiey ts'ivee pa Gur-baal 

shi' ti t'ajuyjulh papi meunitas. 

8Papi amonitas pa yishayanem ts'ivee pava yine'mey pa Usías, pa lhneyajesh pa lhech 

pa yam'apee yiey pava yôj'e'sha'ne pa Egipto, lhayaash pa t'unaj ti yaash ti 

napshin'een. 

9Pa yisnatesh shta pava uschisham jpôyjey yiey pa Jerusalên, ti yan'e' yiey pa 

Lhashiesh pa T'afcato'esh, pa yan'e' shta pa Lhashiesh pa Tavashay shi' lhpa 

t'afcato'esh, pa yijôtjat'e. 

10Jô'tajesh ti yisnatesh pava uschisham jpôyjey yiey pa am'e pa'na, pa tisheyshi pava 

acloj t'itsjes, lhayaash ti aclojem pava lhclôy, ti yiey pa tavashay lhech lhjunash shta 

pa yiey pa tsac'ucch'esha'ne. Pa caaj shta papi t'acum'een pava lhcac'ovtes shi' pava 

ôtjayetachatis ti yiey pa cotsjaat yi'shi' pava uticuy, shi' pava lhcac'ovtey lhayaash ti 

yiyôych'e pa lhech'e ti chivancu'e'. 

11Pa Usías yivaclhitshamjop shta papi c'afoquelhay ti vacleechjop pa 

vatvatclônjayash, ti tôlha' papi yisclanvatich'ejop pa lhpoc'ocshamsha'ne yiey pa 

lhjunash ti yi'sesh'e pa Jehiel, pan vanqu'iseem pa lhcaanvacle shi' pa Maasías, pa 

lhech lhcavoeshjop, ti tôlheshajop pa Hananías, pa lhech tô'lha papi yinvacleyansha'ne 

pa lhcaanvacle. 

12Pa yamvatsham papi lhanvaclesesh pa t'ajôôjamsha'ne ti yisclansha'nejop pa 

vatvatclônjayash ti yifiiysha'ne, papi lhech dos mil seiscientos. 

13Papi yi'shi' ti c'afoquelhayesh pa trescientos siete mil quinientos papi vacleechjop pa 

vatvatclônjayash, pa t'unesham ts'ivee ti yefenesh pa lhcaanvacle yiey pava 

vatclôn'een. 

14Pa Usías pa yisclanshamjop pava t'ajuya lhacôm'a papi lhc'afoquelhay pava chama, 

pava lhcôpjes, pava lhatjôjiyisesh, pava t'uyjatshiyisesh, pava lhclutshes yeclôy shi' 

pava lhfines. 

15Jô'tajesh ti yisnatesh'e pa Jerusalên pava yijôtjat t'ajuya pa vatvatclônjayash ti 

yineychisham pava uschisham jpôyjey yiey shta pava lhôtôj'e pava uschisham pa 

vatashclôfech, pa lhech'e ti lhiyjônesh'in pava lhc'ôjey shi' pava us utes. Pa lhneyejesh 

pa tojey pa nashch'een, lhayaash pa Dios ti lhech lhfanisheshem ti yefenesh ti 

yashjatesh ti yunitjatesh pava yisnatesh. 

16Taj ti meelh ti vaniyitesh pa t'unaj, pa vapecleyjop pa lhnunatsjayashesh, pa lhech 

pa chiyaflhiteshicham. Ti ninvooyshemch'e pa Lhcaanvacle lh'Dios, lhayaash ti 

yich'ôcji pa lhishjanjavat pa Lhcaanvacle pa yitseclôlhey pa acôjqu'e pa lhniish 

yi'apee pa itôvat'esh ti chiytseclôlhey'in. 

17Taj ti pa yijoqu'esha'ne pa lhech ti yichelh'ôcji pa vatcasinô Azarías, pa yôôychi 

papi ochenta yifiiysha'ne lhcasinôc pa Lhcaanvacle, 

18pa yielh'e t'ajuyish pa lhcaanvacle pa yit'esha ts'ivee: “Lhcaanvacle Usías, ti 

chiytseclôlhe'mey pa Lhcaanvacle tanca natjuya na Chinvacleyan, vooy napi 

vatcasinôc lhcles pa Aarón, ti chiyvenchatesh ts'ivee ca nasnatesh. Ay'ôcji na 

Chinvacleyan na is'ôcji lhtôvash, lhayaash ti lhasnatesh pa ninvooyshemch'e pa 

Lhcaanvacle, vooy pa Dios tanca chinôclôjesh navôque.” 

19Pa Usías, ti yichaj'in pa chiytseclô'lha t'ajuya pa acôjqu'e pa lhniish, pa tavôcôyesha 

papi vatcasinôc. Pa lhech t'aplhuqu'e' ti yielh'ôcji pa lhishjanjavat pa Lhcaanvacle, ti 

vatsavatch'etsham pa itôvat'esh pa chiytseclô'lha shi' ti yieyshi papi vatcasinôc, pa 

namfach'ee pa lhashtôtaj yie' lhtaco. 

20Meelh pa vatcasinô lhanvacle Azarías shi' lhacôm'a pap'elh vatcasinôc ti 

yovalhsha'ne ts'ivee, pa yivanvatam lhpa lhashtôtaj ti yie' lhtaco pa lhfanishesh'in ti 

lhech yayjat'e ts'ivee; vooy lhavaatsha tanlhatajem ca nôcfach'ee clap, lhayaash pa 

Lhcaanvacle ti yiclôyitesh. 

21Pa lhcaanvacle Usías pa tashtôtay yamjey pa nalhu ti yivômjat, lhech lhjunash pa 

lhcaanvacle ti mônlha pa tashtôtay, pa tac'uyey pa ve'lha jpôyich pa nichinvashanem 

ca nôc'ôcji pa lhishjanjavat pa Lhcaanvacle, vooy pa Jotam, pa lhaôs, pa 

yicumjatesh'in pava tayôjijanesh shi' ti lhanvacleeshjop papi lhtachifas. 

22Pava mônlhee ti chiychayeshch'e pa Usías, pa tôlhesh'e pa yamjey pa yôjesh'e, pa 

yi'sesh'e pa chiytôyjata pava vaclan Isaías lhaôs pa Amoz. 

23Meelh ti vaf pa Usías pa chitishjopc'oya papi lhacchevot yiey pa nivalhchechat 

yitsôt'ajesh papi lhcaanvacles, pa chiytôyesha pa lhech ti tashtôtay. Pa 

nijooylheeshch'e ti nicôyôjesh pa lhanvacleyash pa lhaôs Jotam. 

2 Crónicas 27 

Pa lhanvacleyash pa Jotam 
(2 R 15.32-38) 

1Pa Jotam veinticinco pava lhnincôpes ti tôlhesh'e pa lhanvacleyash, pa diecisêis pava 

lhnincôpesesh ti lhcaanvacleesh'e pa Jerusalên. Vooy lhpa lhamimi lhey Jerusa, lhôse 

pa Sadoc. 

2Pava lhfanishlhavach pa Jotam yivo'yeshch'e ti yiey t'ajuyish pa Lhcaanvacle, yiey 

pan lhjunasheshch'e pa lhtata Uzías. Taj ti pa ninôc'ôcji pa lhishjanjavat pa 

Lhcaanvacle. Taj ti papi lhtachifas lhetlha nashesh'e ti yisnatesh pava lhav'ojinôc. 

3Pa Jotam pa lhech yisnatesh pa lhashi chishamnee pa lhishjanjavat pa Lhcaanvacle, 

shi' shta pav'elh acloj yijôtjatch'e yiey pa vatashclôfech yiey pa Ofel. 

4Pa yisnatesh shta pava yitsates yiey pa utechat yi'shi' pa Judá, pava 

chiyijôtjatch'esha'ne shi' pava uschisham jpôyjey yi'shi' pava yitac. 

5Pa vatclôneelh pa lhanvacle papi amonitas pa yash'apee. Pa lhech nincôôp papi 

amonitas pa yishayanesh pava yine'mey tres mil trescientos kilos pa clesanilh clim, pa 



875 

 

 
Nivacle Bible  

© 1994,  Sociedades Bíblicas Unidas. 
 

 
 

 

dos millones doscientos mil kilos pa trigo shi' pav'elh acloj pa cebada. Pa lhech 

tc'asham'in pa yijutey ti yamaan pava napu' nincôpes. 

6Pa Jotam t'unesh'in, lhayaash ti yivo'yeshch'e pa lhfanishlhavach ti yiey t'ajuyish pa 

Lhcaanvacle. 

7Pava mônlhee ti chiychayeshch'e pa Jotam, lhacôm'a pava chiyasinôquiesh pava 

lhavatclônjavshay shi' pava yisnatesh, chiyi'sesh'e pa lhqu'isjayanach papi 

lhanvaclesesh pa Israel shi' pa Judá. 

8Pa Jotam veinticinco pava lhnincôpes ti tôlhesh'e pa lhanvacleyash, pa diecisêis pava 

lhnincôpes ti lhcaanvacleesh'e pa Jerusalên. 

9Meelh ti vaf, pa chitishjopc'oya papi lhacchevot yiey pa Lhavtsaat pa David. Pa 

nijooylheeshch'e ti nicôyôjesh pa lhanvacleyash pa lhaôs Acaz. 

Pa lhanvacleyash pa Acaz yiey pa Judá 
(2 R 16.1-20) 

2 Crónicas 28 

1Pa Acaz veinte pava lhnincôpes ti tôlhesh'e pa lhanvacleyash, pa diecisêis pava 

lhnincôpesesh ti lhcaanvacleesh'e pa Jerusalên, taj ti pa ninvo'yeshch'e pava 

lhfanishlhavach ti yiey t'ajuyish pa Lhcaanvacle, pa tavujuyeeshch'ec'oya pava 

lhjunash pa lhact'eech David, 

2vooy ti voqu'e pava lhjunashch'e papi lhanvaclesesh pa Israel, pa yisnatesh shta pava 

vatajpeclesesh pa clesanilh t'i'esh ti chiyjônch'esha'ne pa Baal, 

3pa yitseclôlha pa acojqu'e pa lhniish yiey pa tavashay yi'shi' pa Ben- hinom shi' ti 

napjunsham'in papi lhcles ti lhcufayjatesesh, pan lhjunashesh'in pava niysisa ti 

yisatesh papi vatachifas ti yayjatajshi pa Lhcaanvacle papi Israel lhavos. 

4Jô'tajesh ti tcufayeshjop'in shi' ti yitseclôlhey'in pa acôjqu'e pa lhniish yiey pava 

lhtôvjas cha'lheesh, yiey pava uticuy lhcles shi' pava aacjuy jpeclematses. 

5Pa yitôlhjatshamjop côque, pa Lhcaanvacle lh'Dios, pa yashjat'apee pa lhanvacle pa 

Siria, vooy papi sirios pa yash'apee ts'ivee pa acloj papi vatcumtesesh pa yichaj'in 

ts'ivee yiey pa Damasco. Pa yashjat'apee shta pa Lhcaanvacle pa lhanvacle pa Israel, 

pa acloj papi tifch'een. 

6Pa vooy pa Peka, lhaôs pa Remalías, yiclôn'esha'ne pa Judá pa ve'lha nalhu papi 

ciento veinte mil nivacle, lhacôm'ataj papi lhech nivacle ti yifiiysha'ne ti tôlh'ejop ti 

tayjop pa Lhcaanvacle, lh'Dios papi lhacchevot. 

7Vooy pa Zicri, vatclônjanaj tô'lhey pa Efraín, pa yiclôn pa Maasías, lhaôs pa 

lhcaanvacle, nôquee pa Azicam, lhanvacleesh pa lhajpôyich, shi' pa Elcana, yashjat ti 

lhcavoesh pa lhanvacle. 

8Jô'tajesh, papi c'afoquelhay Israel lhavos ti vatcumtesesh papi doscientos mil tô'lha 

pa Judá, yi'esham papi ôcjeclôy papi taôvclas yitsjôy shi' papi ôcjeclôy, pa 

yichajc'oyaan pava acloj matas ti yicha'jey pa Samaria. 

9Lhech yie' pa yitôyjata pava vaclan pa Lhcaanvacle, lhey Oded, pa yichjuulh papi 

c'afoquelhay ti yichtajsham pa Samaria, pa yit'esha: —Pa Lhcaanvacle, lh'Dios capi 

acchevot'elh, suya na Judá, pa lhe'naa ti nashjatelh'apee avaatsheelh, taj ti avaatsheelh 

lhclônshelhsha'ne pa vatvôôc ti yameychisham pa vôôs. 

10Jô'tajesh ti lhaychavalhelha napi tô'lha na Judá shi' na Jerusalên ti acumteseshelh 

shi' napi acumteyeshelh. Taj ti, ¿tam'ey t'e avaatsheelh ti nisasach'e'esh ti 

lhatjuyeshelhjulh pa Lhcaanvacle a'Dioselh? 

11Pa lhe'naa ca ach'anshelhyijulh pa achajelh'in japi acumteseshelh japi lhech ti 

avelhavot'elh, lhayaash pa Lhcaanvacle yaash ti suyshelh'a. 

12Pa lhechesh pa Azarías lhaôs pa Johanán, pa Berequías lhaôs pa Mesilemot, pa 

Ezequías lhaôs pa Salum, shi' pa Amasa lhaôs pa Adlai, papi lhech 

chinvacliyanesha'ne pa Efraín, pa t'ajuya ts'ivee papi vapectajc'oya pa 

vatvatclônjayash, 

13pa yit'eshaan: —Ya aj ca nôque anchajelh'e napi vatcumtesesh, lhayaash côque 

shinmenjata jayu pa Lhcaanvacle. Nava afanishelh'avach tsi'shach'e jayu ca 

ninapshin'e pava cassasch'e shi' ca shtamenesh catsivach, ti palha aclojjam, vooy pa 

Lhcaanvacle pa ya'shesh jayu ti suya napi Israel lhavos. 

14Pa lhechesh papi c'afoquelhay pa nuqueeshch'e papi vatcumtesesh shi' ti yansha'ne 

pava matas ti yichajc'oya ti yiesh'e t'ajuyish papi lhanvacles shi' lhacôm'a papi 

lhchifas. 

15Pa nijooylhach'e papi nivacle papin apis ti chiyetônch'ejop ti yiclôvalhchiyinesh 

papi vatcumtesesh shi' pava matas ti yichajc'oya pa yuyjatch'esha'ne papi 

tsi'shavatsham'in, shi' ti yôcfiyayansha'ne, pa yijutey pa lhôc shi' pa yinôôt ti yiyô'ji pa 

yifetetsiyanesha'ne pava lhavo'matas, pa yan'apee ts'ivee pava cuvôyutas lhacôm'a 

papi nincont'as pa yamjatey pa Jericó, pa yitsaat fischat, pa nôôyjop ts'ivee shta papi 

lhavelhavot. Pa nijooylhach'e ti vapecley'in pa Samaria. 

16Pa lhech nalhu, pa lhcaanvacle Acaz pa yicheney papi lhcacumjatesesh pa lhanvacle 

pa Asiria ca jaspa t'alhema pa chiyefenesh, 

17lhayaash papi tô'lha pa Edom yisnateshjop pa nich'a t'ayetsesjayash, shi' ti tif'e' papi 

yiey pa Judá, pa yichaj'in papi t'ajôôj jô lhcumtesesh. 

18Vooy peelh, papi filisteos pa nijôclesh pava yitsates yiey pa tavashay shi' pa Nêguev 

yitsôt'ajesh pa Judá; pa yichajc'oya pa yie' pa Bet-semes, pa Ajalón shi' pa Gederot, 

shi' shta pa Soco, pa Timna shi' pa Gimzo nôquee pava lhavtsates lhcles, pa tac'uyey 

ts'ivee pava lhech. 

19Pa Lhcaanvacle yentajem ca nitants'aclan'in pa Judá ti tôlh'ejop pa Acaz, lhanvacle 

pa Judá, lhayaash pa lhech ti tôlhshaam ti nint'ôsesha'nejop pa Judá pa yunatsham ti 

ninvo'yeshch'ec'oya pa Lhcaanvacle. 

20Pa Tiglat-pileser, lhanvacle pa Asiria, pa yich ti vatjuyjatjulh pa Acaz, pa 

ch'apa'emey ca nefenesh pa vatcôt'atesh ts'ivee. 

21Lhama'taj pa Acaz ti yijutajey pava matas isis yiey pa lhishjanjavat pa Lhcaanvacle 

shi' pa lhajpôyich shi' pava lhajpôyjey papi chinvacleyansha'ne ti yijutey ti 

yishayanem pa lhanvacle pa Asiria, pa nintôlhjatshamjop côque ca cle'aa ca nefen. 

22Apashata ti vatvanesh ti chiycôt'at pa lhetipa ti ninvooyshemch'e pa Lhcaanvacle. 

¡Nôque lhjunashch'e pa lhcaanvacle Acaz! 

23Pa tcufayem'in pava chiydiosiyan yiey pa Damasco, ti tôôlhtajemsham'in ti 

chiyash'apeen. Pa yaychavalhtajey, ca lhecha pava chiydiosiyan yiey pa Siria ca 

nefenesh papi lhanvaclesesh pa lhech vatavtsateyish, shi' shta ca nefen lhavaatsha, ca 

nijutajeyjop pava lhcufayjates. Taj ti pava lhech pa tôlheemsham ti chitifch'een shi' 

lhacôm'a papi yie' pa Israel. 

24Pa Acaz pa nayjatvane pava t'ajuya pa lhishjanjavat pa Dios pa yoflhitsha'ne, pa 

yip'oey ts'ivee pava lhashic pa vatishjanjavat, pa tayôjijanesh ca chinasnatesh pava 

itôvtes cha'lheesh yiey ts'ivee lhacôm'a pava t'afcato'clesh pa Jerusalên. 

25Pa yisnatesh pava lhtôvjas cha'lheesh yiey ts'ivee pava yitsates yi'shi' pa Judá ca 

jaspa nitseclôjeyjop pa acôjqu'e pa lhniish pav'elh chiydiosiyan, ti nôyitesha pa 

lhavôôc pa Lhcaanvacle, lh'Dios papi lhacchevot. 

26Pava mônlhee ti chiychayeshch'e shi' lhacôm'a pava yisnatesh ti tôlhesh'e pa yamjey 

pa yôjesh'e chiyi'sesh'e pa lhqu'isjayanach papi lhanvaclesesh pa Judá shi' pa Israel. 

27Meelh ti vaf, pa chitishjopc'oya papi lhacchevot yiey pa yitsaat Jerusalên, taj ti pa 

nichinchajey pa lhanvalhchechat papi lhanvaclesesh pa Israel. Pa nijooylheeshch'e ti 

nicôyôjesh pa lhanvacleyash pa lhaôs Ezequías. 

Pa lhanvacleyash pa Ezequías 
(2 R 18.1-3) 

2 Crónicas 29 

1Pa Ezequías pa tôlhesh'e pa lhanvacleyash ti veinticinco pava lhnincôpes, pa 

veintinueve pava lhnincôpesesh ti lhcaanvacleesh'e pa Jerusalên. Vooy lhpa lhamimi 

lhey Abi, lhpa lhech lhôse pa Zacarías. 

2Pava lhfanishlhavach pa Ezequías yivo'yeshch'e ti yiey t'ajuyish pa Lhcaanvacle, pa 

lhacôm'a ti lhjunasheshch'ejulh pa lhact'eech David. 

3Pa lhech pa vatjutsa' jive'cla pa vatjutsa' nincôôp ti lhcaanvacleesh pa nic'at'ey ts'ivee 

pava lhashic pa lhishjanjavat pa Lhcaanvacle, pa yisclanch'esha'ne. 

4Pa nijooylhach'e ti tôneyjop papi vatcasinôc shi' papi levitas, pa tayelh'evane yiey pa 

clayôych'e lhum'ôcjinucjulh 

5pa yit'esha: “Levitas, ach'anelhyi: avat'isiyanelh nôqueesh, pa a'isiyanelh shta na 

lhishjanjavat pa Lhcaanvacle, lh'Dios papi acchevot'elh. Pa ayjatelh'ôcji na is'ôcji 

lhtôvash lhacôm'a nava yisasiyan. 

6Lhayaash japi catsicchevot ti ninvo'yeshch'esha'ne, pa niysisa java lhfanishlhavach ti 

yie' t'ajuyish pa Lhcaanvacle cas'Dios, shi' ti tayjop ts'ivee. Pa tanuc'oya ts'ivee shi' ti 

yapun jan lhc'o'vatajc'oya pa Lhcaanvacle. 

7Pa yip'o'ey ts'ivee nava lhashic na lhtôvash, pa yimcatch'e java itôtas, pa vômeshjop 

ti yitseclôlha pa acojqu'e pa lhniish shi' ti tcufayesh pava chiylhônsham yiey na is'ôcji 

lhtôvash t'ajuya pa lh'Dios napi Israel lhavos. 

8Pa lhe'naa pa Lhcaanvacle ti suya na Judá shi' na Jerusalên, pa yin'ateesh ti nicôyôjey 

ti tôlheemsham pa t'ajovayi shi' ti yitamp'oyan, nan lhjunash ti lhavanshelh nava 

atôsjeyelh. 

9Pa lhe'naa capi catsinavôt ti chiyclônshisha'ne pa vatvatclônjayash, vooy japi 

catsicleselh yitsjôy shi' japi ôcjeclôy shi' japi catsijayas pa lhancumtesesh ts'ivee. 

10Pa lhech lhjunash, ti jaychavalhajop ti jasnatesh ja vatpeya'shelh pa Lhcaanvacle, 

lh'Dios napi Israel lhavos, ca jaspa natc'uyjac'oya pa lhavôôc. 

11Pa nôque casjunasheesh, napi yicles, pa ya aj ca sht'ichayesh, lhayaash pa 

Lhcaanvacle ti t'acuumjooyshi pa jaspa yajateesh ca shtavaclhit catsivach ca 

shtacu'mem'in, pa jaspa shtacufayeshem pa acôjqu'e pa lhniish.” 

12Vooy papi levitas pa ninvinshaa ti tôlhesh'e pa lhcumjayash ti nôque lhjunashesh 

ts'ivee: papi lhclesesh pa Coat, pa Mahat lhaôs pa Amasai shi' pa Joel lhaôs pa 

Azarías; papi lhcles pa Merari, pa Cis lhaôs pa Abdi shi' pa Azanías lhaôs pa Jehaleel; 

papi lhcles pa Gerson, pa Joa lhaôs pa Zima shi' pa Edên lhaôs pa Joa; 

13papi lhcles pa Elisafán, pa Simri shi' pa Jehiel; papi lhcles pa Asaf, pa Zacarías shi' 

pa Matanías; 

14papi lhcles pa Hemán, pa Jehiel shi' pa Simei, shi' papi lhcles pa Jedutún, pa 

Semaías shi' pa Uziel. 

15Pa vatjutsa'esh ti tayelhvane papi lhavelhavot pa vat'isiyansha'ne lhacôm'a. Pa 

nijooylhach'e ti yich'ôcji pa vatishjanjavat jaspa yiisiyan'e, pan lhjunash pa t'ônash pa 

lhayôjijat pa lhcaanvacle ti yijôneshch'e ti yiyôjiesha pa Lhcaanvacle. 

16Pa nijooylhach'e ti yam'ôcji papi vatcasinôc yiey pa tasham pa vatishjanjavat ti 

yiisiyan'ôcji. Pa yichajeyfach'ee ts'ivee yiey pa clayôych'e pa vatishjanjavat lhacôm'a 

pava niysisa ti yivan'ôcji ts'ivee yiey pa tasham pa jpôyich, vooy papi levitas pa 

yicha'jey'in pa tovôc lhaôs Cedrón. 

17Pa tôlhesh'e ts'ivee pa vatjutsa' nalhu pa vatjutsa' jive'cla ti yiisiyan'ôcji, vooy pa 

nalhu pu'janayama pa jive'cla pa yamjey ts'ivee pa lhtôvash pa lhishjanjavat pa 

Lhcaanvacle. Vooy pa pacham mônlhee pa vatishjanjavat pa yiisiyan'ôcji ts'ivee 

pav'elh pu'janayama nalhus, pa vooy pa nalhu diecisêis pa yivaclhiteshch'e. 

18Pa nijooylhach'e ti yich'ôcji ts'ivee pa lhajpôyich pa lhcaanvacle Ezequías, pa 

yit'esha ts'ivee: “Palha jaisiyanelh'ôcji lhacôm'a na vatishjanjavat: na itôvat'esh nava 

chiylhônsham lhacôm'a nava chiyjuyjata, shi' na vattsaccunjavat yi'apee pava yucuvec 

chiyvenchat lhacôm'a nava chiyjuyjata. 

19Jasclaneelhvatich'e shta shi' ti ja'isiyanelh lhacôm'a java t'ajuya ti yisasiyansha'ne ca 

lhcaanvacle Acaz jan t'aplheeshch'e ti lhcaanvacleesh, tôlh'ejop pa 

nilhvoyjayasheeshch'e, pa nôqueesh yie' t'ajuyish na lhavitôvat'esh pa Lhcaanvacle.” 

20Pa lhcaanvacle Ezequías pa vachiyôfquisham ti netshaam ti tayelhvane papi 

chinvacleyanesh pa yitsaat pa yiche'lhey pa lhishjanjavat pa Lhcaanvacle. 

21Pa yichaaj ts'ivee pava napu'yama vôcôc, pava napu'yama tashinshtas jayanjas, pava 

napu'yama tashinshtas nich'a us shi' pava napu'yama fusunjas lhcles, ti tcufayeshjop 

pa sasch'e ti yetônesh pa t'ajôôjam pa lhcaanvacle, pa vatishjanjavat shi' pa Judá. Pa 

lhcaanvacle yiyôjiesha papi vatcasinôc, lhclesesh pa Aarón, ti tcufayeshjop pava 

chiylhônsham ti yan'apee pa lhavitôvat'esh pa Lhcaanvacle. 

22Papi vatcasinôc pa yiclônsha'ne pava vôcôc, ti yitsjôyc'oya pava lhavoyey ti 

yisichat'apee pa itôvat'esh. Pa nijooylhach'e ti lhech lhfanishesh pava tashinshtas 

jayanjas shi' shta pava tashinshtas nich'a us. 

23Pa yinjooylhajatch'e ti yichaaj ts'ivee pava fusunjas lhcles ti tcufayeshjop pa sasch'e 

ti yiesh'e t'ajuyish pa lhcaanvacle shi' papi lhchifas, papi lhech pa t'ajaya pava 

yaquisetes. 

24Pa yie'jop papi vatcasinôc pava yiclônsha'ne pa yôtsiy'apee pava lhavoyey pa 

itôvat'esh ti lhcufayjat'eshjop pa sasch'e, pa jaspa tanujayesh ti chiyvômjatch'e pava 

lhsasch'e lhacôm'a papi Israel lhavos, lhayaash pa lhcaanvacle ti tayôjijanesh pava 

chiylhônsham ti chicufa'yeshjop lhacôm'a pa Israel. 

25Pa Ezequías pa yanjop shta pa lhishjanjavat pa Lhcaanvacle papi levitas ti yichaaj 

pava chama sitses, pava cuvôyu lhacôsic shi' pava aclojqu'e pava lhniyjôy, yiey pa 

lhfanishesh pa David, shi' pa Gad, ti yitô'yemc'oya pa lhcumjayash pa lhcaanvacle, 

shi' pa chiytôyjata pava vaclan Natán ti yijuteyjop. Lhayaash pa lhech lhfanishesh ti 

yijuteyjop pa Lhcaanvacle papi yitôyjata pava vaclan. 

26Papi levitas pa vatsavat'esh pava yiclôqui yitsôt'ajesh pa David, vooy vitsha papi 

vatcasinôc pava vat'ônjanchey. 

27Pa lhechesh pa Ezequías yiyôjiesha ca natcufa'yesh pava chiylhônsham ca nan'apee 

pa itôvat'esh. Pa lhech t'aplhuqu'e ti tôlhesh'e pa chiylhônsham pa tôlhesh'e vitsha 

pava t'acjayeshjop pa lhôclôjqueyashesh pa Lhcaanvacle shi' ti chiyfuyuqu'e pava 

vat'ônjanchey ti yiculhjayaneshch'e pava yiclôqui yitsôt'ajesh pa lhcaanvacle David. 

28Papi lhchifas pa t'acjatsuyshichamch'e ti yôclôjesh pa lhan'e papi tishjan'apee shi' 

papi vatcasinôc pa yifuyuqu'e pava vat'ônjanchey. Pa lhacôm'a ti cajueshch'e vooy ti 

vacalhesh pa chiylhônsham. 

29Meelh pa lhech ti vacalhesh vooy pa lhcaanvacle shi' lhacôm'a papi tanaôycheelh ti 

t'acjatsuyeshichamch'e pa lhôclôjqueyash. 

30Pa nijooylhach'e pa lhcaanvacle shi' papi chinvacleyansha'ne pa yisclanvatich'ejop 

papi levitas ti yôclôjeshjop pa Lhcaanvacle pava t'acjayesh pa David shi' pa 

chiytôyjata pava vaclan Asaf. Vooy papi lhech pa yisnatesh pa uj lhc'usiyash, shi' ti 

t'acjatsuyeshichamch'e pa lhôclôjqueyash. 

31Pa nijooylhach'e pa Ezequías ti yit'esha papi nivacle: “Palha lhavatvenchateshelh 

nôqueesh pa Lhcaanvacle, pa anc'uyeshelhey pa anchajeelh pava lhatcufaayshelh shi' 

pava lhjuyjatelha pa vatôclôjqueyash t'ajuya pa lhishjanjavat pa Lhcaanvacle.” Pa 

lhechesh papi lhchifas pa yichaj'in pava lhcufayjates shi' pava tcufayeshjop pa 

lhôclôjqueyash shi' papi yitôlhjatlhavne ti yisnatesh, ti tcufayesh ti chiylhônsham. 

32Pava yaquisetes ti yichajey'in papi lhchifas t'ajuya ti chiylhônsham pava lhech 

setenta vôcôc jayanjas, pava cien tashinshtas jayanjas shi' pava doscientos tashinshtas 

nich'a us. Lhacôm'a pava lhech ti yijuyjata ti tiseshjop pa Lhcaanvacle ti 

chiylhônsham. 

33Pa yamvatsham pava yaquisetes ti tcufayesh ts'ivee pa sescientos pava lhanôc pa 

tres mil shta pava niusa. 

34Taj ti pa napu' papi vatcasinôc, pa nintajulhsham ts'ivee ca nôjeetsha'ne lhacôm'a 

pava yaquisetes t'ajuya ti chiylhônsham, pa yajulhjatey ca nefenesh papi lhavelhavot 

papi levitas, ca nivaclhitesh ti t'acum'e, pa yamja pap'elh vatcasinôc ti vat'isiyansha'ne; 

lhayaash papi levitas ti ya'shesh ti vatvaclhites ti vat'isiyansha'nejop papi vatcasinôc. 

35Jô'tajesh ti acloj pava chiylhônsham ti chiycufa'yesh shi' pa lhôtje pava 

chiycufa'yeshjop ti chivaniisclanch'e, shi' pava chiycufa'yesh pa ôtjayetas t'i' ti 

chiyu'ja pava t'ajuya ti chiylhônsham. Pa nôque lhjunashesh ti yachajeyc'oya pa 

lhcumjayash'een pa lhishjanjavat pa Lhcaanvacle. 

36Vooy pa Ezequías shi' lhacôm'a papi lhchifas pa nishamsha ts'ivee pa Dios pava 

yisnatshelh pa lhech papi lhchifas, lhayaash ti lhacôm'a ti lhfanishesh'in ts'ivee. 

2 Crónicas 30 

Pa Ezequías yivclanjat pa Pascua 

1Pa Ezequías tayôjijanesh ti nifaclem lhacôm'a yiey pa Israel shi' pa Judá, shi' shta ti 

yicheney pava lhqu'isjayanjas pa Efraín shi' pa Manasês, ti t'alhajop ca ninachey'in pa 

lhishjanjavat pa Lhcaanvacle yiey pa Jerusalên ca navclanjat pa Pascua t'ajuya pa 

Lhcaanvacle, lh'Dios papi Israel lhavos. 

2Pa lhcaanvacle, ti yivaclhitesh ti yasinôquiem papi lhcavosesh shi' lhacôm'a papi 

lhchifas yiey pa Jerusalên, pa yaychavalha ti yivclanjat pa Pascua pa napu'eyshi 

jive'cla, 

3lhayaash ti sastajjop ca nasnatesh pa t'aplhu'a, lhayaash ti nintajulhesham papi 

vatcasinôc ca nivat'isiyansha'nejop nilhecha papi lhchifas ti tay'evaneen ts'ivee pa 

Jerusalên. 

4Pa vooy pa lhcaanvacle shi' lhacôm'a papi lhchifas ti yajulhjate'mey pa lhfanishesh, 

5pa yaychavalhajop ca ninamjey'in lhacôm'a pa Israel, ca nitôôlhshey pa Beer-seba pa 

namja pa Dan, ti t'a'lhajop ca nôquey pa chiyivclanjat'e pa Jerusalên pa Pascua t'ajuya 

pa Lhcaanvacle, lh'Dios papi Israel lhavos. Lhayaash lhapesh ti cajuqu'e ti 

nichinavclanjat ca chinameshvatay, yiey pa lhjunash ti chinôôclhanitey. 

6Pa nôque lhjunash pa yichey ts'ivee papi qu'eeyjanjas lhacôm'a pa Israel shi' pa Judá 

ti yichaaj pava lhqu'isjayanjas pa lhcaanvacle shi' papi lhcavosesh ti nifac ts'ivee pa 

lhayôjijat pa lhcaanvacle: “Napi Israel lhavos: mapeclelha pa Lhcaanvacle, lh'Dios pa 

Abraham, pa Isaac shi' pa Israel, pa lhech pa tapeclelh'ay jayu, japi lhanc'oyjanôclesh 

ti yiclôtc'oya japi lhanvacles ja Asiria. 

7Ya aj ca ajunasheelhjulh capi acchevot'elh shi' capi avelhavot'elh, ti ninvooyshemch'e 

ts'ivee pa Lhcaanvacle, lh'Dios capi lhacchevot, pa lhech yijutsham ti nôjicham 

ts'ivee, jan lhjunash ti lhavanshelh. 

8Pa ya aj ca lhech ajunasheelh ca atojonjamat'eelh jan lhjunash capi acchevot'elh; 

ôclôjelhey nava atjuyelh pa Lhcaanvacle pa anich'ayanelh pa chivatpeya'esh pa 

anachelhey na is'ôcji lhtôvash, pa lhech yajatesh ti navenchateshelh. Acu'melhem'in 

pa Lhcaanvacle a'Dioselh, pa vômesh jayu ti suyelh'a. 

9Ca atpectajelhey pa Lhcaanvacle, pa vooy japi naac'utsfaseelh ti yôcfasha'neen japi 

avelhavot'elh shi' japi lhcles pa tcavts'aclayesh jayu ts'ivee pa yivashan jayu ts'ivee ca 

natpecley nôque vatavtsateyish, lhayaash pa Lhcaanvacle, a'Diosshelh avaatsheelh ti 

tcavts'aclay shi' ti nô'yesh pa tanca navô'melh jayu, ca atpectajelhey.” 

10Papi qu'eeyjanjas pa t'ôtaych'e pa lhcootsjat pa Efraín shi' pa Manasês, ti 

yuyeshisha'ne pava yitsates pa yameyshi pa Zabulón. Taj ti papi nivacle pa 

nicaaysiyuesh'in shi' ti yijuvanesh'in ts'ivee. 

11Taj ti papi t'ajôôj jô nivacle tô'lha papi tcacsham pa Aser, pa Manasês shi' pa 

Zabulón pa vanitsaclayansha'ne c'oya pa Dios pa yichey'in ts'ivee pa Jerusalên. 

12Shi' shta pa Dios yiney lhcachi' papi nivacle tô'lha pa Judá ca jaspa nivo'yemjulh ca 

nôfisjatemch'e pa tayôjijanesh pa lhcaanvacle shi' papi chinvacleyansha'ne, yiey pa 

lhjunash ti tayôjijanesh pa Lhcaanvacle. 

13Pa nôque lhjunash, ti vatfosa' ti aclojjam papi tayvane pa napu'eyshi jive'cla yiey pa 

Jerusalên ti yivclanjat pa vatc'usiyashesh pava yucuvec ameyshi pa t'ajuya. 

14Pa tôlhesh'e ts'ivee ti yayjat'een lhacôm'a pava itôvtes shi' pava chiyiesh'e ti 

chiytseclô'lha pa acôjqu'e pa lhniish yi'shi' pa Jerusalên, pa yu'jam'in ts'ivee pa tovôc 

lhaôs Cedrón. 

15Pa nalhu catorce pa napu'eyshi jive'cla pa yiclônsha'nejop ts'ivee pa tashinshtaj 

t'ajuya pa Pascua. Papi vatcasinôc shi' papi levitas nichavayjatey pa lhavapenajesh 

ts'ivee pa vat'isiyansha'nejop pa yicha'jey pa lhishjanjavat pa Lhcaanvacle pava 

yaquisetes t'ajuya ti chiylhônsham. 

16Pa nijooylhach'e ti yiesh'e ts'ivee pava lhc'oovtesesh yiey pa lhjunash ti 

yinôôclhanita pa lhanyôjijat pa Moisês, lhcavo pa Dios. Papi vatcasinôc pa 

yisichat'apee pava lhavoyey pavan yijuteyjop papi levitas. 

17Pan lhjunash papi lhchifas ti acloj papi ninvat'isiyansha'ne, vooy papi levitas 

yiclônemsha'ne pava yaquisetes t'ajuya pa Pascua lhacôm'a papin ninvat'isiyansha'ne, 

ti yivenchateshem pa Lhcaanvacle. 

18Tôlh'ejop ti acloj pat'ajôôj papi tô'lha pa Efraín, pa Manasês, pa Isacar shi' pa 

Zabulón ti yameshvatay pa vatôcjop pa Pascua, taj ti pa ninjôneshch'e pa lhjunash ti 

chinôôclhanitajop, lhayaash ti ninvat'isiyanjop ts'ivee. Taj ti pa Ezequías pa t'a'lhem 

papi lhech, pa yit'esh: “Lhcaanvacle a'issha'ne, avômjatemch'e lhacôm'a pava lhcachic 

ti yijôneshch'e'am ti voaysha'ne, 

19Caanvacle, lh'Dios papi lhacchevot, lha'ma'taj ti ninvat'isiyansha'ne nan lhjunash ti 

lhen ti chiy'isiyan na vatishjanjavat.” 

20Vooy pa Lhcaanvacle pa tach'aneshjulh pa t'alhjat'em pa Ezequías ti yivômjatemch'e 

papi lhchifas. 

21Pa nôque lhjunash ti yicheshch'e pava napu'yama nalhus papi Israel lhavos papin 

yiesh'e pa Jerusalên ti yivclanjat pa uj lhshamitjayashesh pava yucuvec ameyshi pa 

t'ajuya. Vooy papi vatcasinôc shi' papi levitas pa yôclôjesh'in pava nalhus pa 

Lhcaanvacle pava yicheneshjop pava yiclôqui chiyvenchat. 

22Pa Ezequías pa nishamsha lhacôm'a papi levitas ti tanôcliteshem pa 

lhasnôycheyashesh pava yivaclhiteshjop t'ajuya pa lhcumjayashem pa Lhcaanvacle. 

Vooy ti nôjeshch'e ti yameshvatay pa vatôc t'ajuya pa vatc'usiyash ti yicheshch'e pava 

napu'yama nalhus shi' ti tcufayesh'in pava t'ajuya ti chivaniisclanch'e shi' ti yôclôjesh 

pa Lhcaanvacle, lh'Dios papi lhacchevot, 

23pa lhacôm'a papi lhtachifas pa yaychavalhajop ca nameshch'e pa vatc'usiyash'in 

pav'elh napu'yama nalhus, pava lhech pa yic'usinatey ts'ivee; 

24lhayaash pa Ezequías, lhanvacle pa Judá, ti tisesh papi lhchifas pava mil vôcôc 

nich'a us, shi' pava siete mil tashinshtas, pa tô'lha yitsha papi chinvacleyansha'ne ti 

tisesh papi lhchifas pava mil vôcôc nich'a us shi' pava diez mil tashinshtas. Pa acloj 

papi vatcasinôc ti vat'isiyansha'ne. 

25Pa lhacôm'a papi lhtachifas'e pa Judá ti nishamesh, pa lhech lhjunashesh papi 

vatcasinôc papi levitas, shi' lhacôm'a papi nivacle ti tôlhey pa Israel, shi' papi vena 

tôlhshi' ti namjam'in pa lhcootsjat pa Israel, ja't'ajesha papi yie' pa Judá. 

26Pa caaj pa uj vatshamitjayash yiey pa Jerusalên, lhayaash pan tôlh'e' pava lhnalhus 

pa Salomón, lhaôs pa David shi' ti lhanvacleesh pa Israel, pa ampa ca navclan pa 

lhech lhjunsha yiey pa Jerusalên. 

27Pa nijooylhach'e papi vatcasinôc shi' papi levitas pa vatsavatch'e ti yit'eshem pa is 

papi lhchifas; vooy pa Lhcaanvacle pa tach'ansha, pa vooy pa t'alhjayash pa 

yameychisham pa vôôs, pan yie' pa is lhc'o'vat pa Dios. 

2 Crónicas 31 

1Meelh ti vacalhesh lhacôm'a côque, ti lhacôm'a papi Israel lhavos ti lhech tc'a'evane 

pa yichelhey'in ts'ivee pava yitsates yi'shi' pa Judá pa yoflhitsha'ne pava utes 

chiyvenchat, pa yipôcjetsha'ne pava chiyjônch'e lhpa Asera pa yaflhitch'e shta pava 

lhtôvjas cha'lheesh, pa yamjey ti tifesh'e lhacôm'a pava matas yiey pa tuc'a'e pa Judá 

shi' pa Benjamín, yiey shta pa Efraín shi' pa Manasês. Pa nijooylhach'e papi Israel 

lhavos ti vapecley'in lhacôm'a pava lhavtsates yiey pava yitsôt'ajesh. 

2Pa yinjooylhajatch'e pa Ezequías ti yicatsônjatesh papi vatcasinôc shi' papi levitas 

pava t'acu'mesh'in ti yuyjatey vanôcji ti yiey pan lhjunash ti chivelhan'e ts'ivee ti 

t'acu'mesh'in, pa tcufayesh ts'ivee pava chiylhônsham shi' pava tc'ufayeshjop ti 

chivaniisclanch'e pa yijutem ts'ivee pa lhshamitjayash shi' pa lhôclôjqueyash pa 

Lhcaanvacle, pa t'acu'mesh'een ts'ivee pava lhashic pa vatishjanjavat. 

3Jô'tajesh pa lhcaanvacle ti yiney pava yitsôt'ajesh lhavanjas t'ajuya ti chiylhônsham 

pa nich'a nalhu shi' ti nuutey, nôquee pava chiylhônsham pa nalhu ti chit'ichayshi, pa 

vatc'usiyashesh pa nich'a jive'cla shi' pava vatc'usiyashesh pava vatôclôjquevosesh, 

pan lhjunash ti chiyi'sesh'e pa lhayôjijat pa Lhcaanvacle. 

4Pa yiyôjiesha shta papi nivacle yiey pa Jerusalên ca nanchaaj papi vatcasinôc shi' 

papi levitas pava yiney ts'ivee, jaspa yivenchat ts'ivee lhacôm'a pa nôfisjatch'e pa 

lhayôjijat pa Lhcaanvacle. 

5Meelh pa lhanyôjijat'esh ti vaneeyjateshch'e vooy papi Israel lhavos pa yaash pava 

tcufayesh'in isis pava lhcavcalhjesesh pa trigo, pa ôtjayetas t'i', pa lhape' shi' pa 

shnacuvjataj t'i' shi' lhacôm'a pava yicavcalhesh'e pa lhcac'ovat. Pa yichaj'in shta 

ts'ivee pava napu'nôjesh t'iya'esh lhacôm'a pava yicavcalhesh ti aclojem'e. 

6Shi' shta papi tsitenas Israel lhavos shi' papi yiey pava yitsates yi'shi' pa Judá ti 

nichaj'in pava napu'nôjesh t'iya'esh pava lhclôy vôcôc shi' pava ni'usa, shi' shta pava 

napu'nôjesh t'iya'esh ti yivenchatesh pa Lhcaanvcle lh'Dios. Pa lhacôm'a ti 

yaclôpjuvane ts'ivee. 

7Pa pu'janaeyshi jive'cla ti tôlhesh'e ti yaclôpju pava matas, vooy pa napu'yama pa 

yivaclhitesh. 

8Pa meelh pa Ezequías shi' papi chinvaclyansha'ne pa yijôchiey ts'ivee pava 

chiyaclôpju pa yit'eshem pa is pa Lhcaanvacle shi' papi lhchifas Israel lhavos. 

9Pa lhechesh pa Ezequías pa t'alhajop papi vatcasinôc shi' papi levitas ca 

nitasinôy'apee pava lhech chiyaclôpju, 

10vooy pa vatcasinô lhanvacle Azarías, tô'lha pa t'ajôôjam pa Sadoc, pa yit'esh ti 

yicuulh: “Jan t'elhesh ti chinchajey java chiyney na lhishjanjavat pa Lhcaanvacle pa 

jayajulhelhsham ti jatujelh pa jôjjeclay mônlha java acloj; lhacôm'a ti yaash java 

mônlha, lhayaash pa Lhcaanvacle ti yit'eshemjop pa is napi lhchifas.” 

11Pa lhech tôlh'ejop pa Ezequías ti tayôjijanesh ca chinasnatesh'ejop pava chiyan'ôcji 

yiey pa lhishjanjavat pa Lhcaanvacle. Pa t'elhesh ti yivaclhiteshjop, 

12pa lhech yichaj'een ts'ivee, pa yivoyjateshch'e pava yiney, pava napu'nôjesh t'iya'esh 

ti nicha'jey'in shi' pava vatcôs ti yivenchatesh pa Lhcaanvacle. Pa yitsôôtjatesh ti 

yiclôvalhchiyinesh lhacôm'a pa levita Conanías, shi' pa lhch'inish Simei ti yefenchiyin 

lhavach. 

13Ti yiclôvalhesh pa lhjunash pavan tanyôjijayesh pa Conanías shi' pa lhch'inish 

Simei, ti yetôneyshijop pa lhcaanvacle Ezequías shi' pa Azarías, pan chiyashjatesh ti 

lhanvacleesh pa lhishjanjavat pa Dios, papi lhech: pa Jehiel, pa Azaaías, pa Nahat, pa 

Asael, pa Jerimot, pa Jozabad, pa Eliel, pa Ismaquías, pa Mahat shi' pa Benaía. 

14Pa lhashi lhavo' ti yiey lhum'ôcjinucjulh pa lhech levita Corê, lhaôs pa Imna, 

chiyclôvalhchiyinesh pava vatcufayjatesem pa Dios shi' ti yicatsônjat pava 

chiyne'mey pa Lhcaanvacle shi' pava vatcôs chiyvenchatesh pa Dios. 

15Vooy pa Corê yivooyshemch'e ti yefenesh yiey pava lhavtsates papi vatcasinôc, pa 

Edên, pa Miniamín, pa Jesúa, pa Semaías, pa Amarías shi' pa Secanías, t'ajuya ti 

yicatsônjatesh pava vatcôs papi lhcumjafasesh. Pa yijôneshch'e pa lhfanishesh ti 

yuyeyvanôcji, pa lhfanisheshemvatjulh papi nitaôvclasa papi taôvclas, 

16pa lhacôm'a papi yichey'in pa vatishjanjavat pava lhnalhusesh ti t'acum'een yiey pa 

lhjunash ti yuyeshvanôcji shi' pava yitsôt'ajesh ti lhcumjayash pan lhanfanash ti 

chiyi'sesh'e, pa yi'shi' lhacôm'a papi pu'jana pava lhnincôpes pa yamjey papi yaash. 

17Papi vatcasinôc pa chiyi'sesh'ejop pa t'ajôôjamsha'ne, vooy papi levitas tôlh'e' veinte 

pava lhnincôpes pa yamjey papi yaash, yiey pa lhjunash pava lhcumjavshay ti 

yuyeshvanôcji. 

18Vooy pa chiyi'sesh'e pa chiyanshi' lhacôm'a papi taôvclas tiqu'icsha'ne, papi lhjayas 

ts'ivee, papi lhcles yitsjôy shi' papi ôcjeclôy, nôque yich'e' ti lhacôm'a papi lhtachifas, 

lhayaash pa lhcumjayash ti yicafiyanesh ti yivenchatesh pa Dios. 

19Pa lhecôm'a pava yitsates pavan chiyetônjop papi nivacle ti yicatsônjatesh pava 

vatcôs ti yijutch'e papi yitsjôy vatcasinôc lhclesesh pa Aarón shi' shta lhacôm'a papi 

levitas ti chiyi'sesh'e shi' ti yiey pava lhcootsjativshayesh pava tavashayis yi'shi' pava 

lhavtsates papi vatcasinôc. 

20Pa Ezequías yisnatshem lhacôm'a côque yiey pa Judá. Pa isis pava lhfanisheshem 

shi' ti yivo'yeshch'e ti yisclaneshemshi pa Lhcaanvacle lh'Dios. 

21Lhacôm'a pava yivaclhit t'ajuya pa vatcumjayash'e pa lhishjanjavat pa Dios 

ja't'ajesha yijôneshch'e pa vatyôjijat shi' pava chitayôjijaneshjop, ti vaniyitesh ti 

yichajop pa Dios ti tôlhesha lhacôm'a pa lhcachi' côque pa yamem'apee. 

Pa Sanaquerib yiyetsessham pa Judá 
(2 R 18.13—19.37; Is 36—37) 

2 Crónicas 32 

1Ti nôjeshch'e cavôque shi' ti nôôc ti yivo'yeshch'e pa lhjunash, pa yamey pa 

Senaquerib, lhanvacle pa Asiria, ti yetsessham pa Judá pa nashch'e lhavôôj pava 

yitsates chiyijôtjatch'e, pa yaychavalha ca natjôcjanesh. 

2C'oya ti yivan pa Ezequías pa Senaquerib ti namey ti yaychavalha ca nit'eclet'a pa 

Jerusalên, 

3pa taniy'ôseshelhjop papi lhanvaclesesh shi' papi c'afoquelhay pa yimjatch'ec'oya 

pava yinôtes yalhatôlhch'e' ti yi'shi' yiey pa fach'ee pa yitsaat, vooy papi lhech pa 

yivo'yeshvatjulh ts'ivee. 

4Pa lhechesh pa tc'avane papi acloj nivacle pa yimjatch'e lhacôm'a pava yinôtes 

yalhatôlhch'een, pa nôque lhjunash pa chiytovôsiyanshamc'oya pa meelh ca 

ninamtajsham papi lhanvaclesesh pa Asiria pa ya aj ca nivan pa uj yinôôt. 

5Pa Ezequías pa nifayujulh ti yisnatesh pa vatashclôfech, pa yisnatesh shta pava 

uschisham jpôyjey ti yan'apee pa lhech shi' pa vatashclôfech yi'fach'ee. Pa yijôtjat shta 

pa yitsac'uyan yiey pa Lhavtsaat pa David, pa yijôtjat shta ti yisnatesh pava acloj 

vatcôpjes shi' pava chama. 

6Pa nijooylhach'e ti yanshi'sha'ne papi lhanvaclesesh papi nivacle pa tayelhvane yiey 

pa lhavôt'eshjop pa lhashi pa yitsaat pa yifaycutesh ti yit'esha: 

7“¡Aniyitelh shi' ca avatfiyitelh! Pa ya aj ca anjova'yelh'in pa ya aj ca atanimajshelh 

yiey t'ajuyish ja lhanvacle ja Asiria shi' jant'ajôôj japi lhcavos ti nôôychi, lhayaash 

casvaatsha ti sht'ashc'oya jô lhech. 

8Jô lhech caclecsha pa t'unaj papi nivacle, taj ti casvaatsha shnôôvjop pa Lhcaanvacle 

cas'Dios ca shinefenesh ca shtavatclôntajesh.” C'oya ti yipe'ya pava lhclishay pa 

lhcaanvacle Ezequías, vooy papi lhchifas pa nifayujatvatsham'in. 

9Pa nijooylhach'e pa Senaquerib, lhanvacle pa Asiria, pan t'eclet'elha pa Laquis 

lhacôm'a papi lhcavos, pa yicheney pa Jerusalên papi yitsôt'ajesh lhcavos, pa jaspa 

nifaclem pa Ezequías, lhanvacle pa Judá, shi' lhacôm'a papi tsitenas'e pa Jerusalên ti 

yie' ts'ivee pa Jerusalên pa nôque yit'esh pa lhfaclech'ey: 

10“Na Senaquerib, lhanvacle na Asiria, pa nichen'ay ti yit'esh'a: ‘¿Ta t'e lhayaash ti 

lhavatcafiyanelh ti amônlheelh'e na Jerusalên, lha'ma ti chiyamtajelh'ajop? 

11Ti yit'esha lhôn na Ezequías pa Lhcaanvacle lh'Dios ti yilhjen'ashelh jayu nava 

yipôcôtôy, pa najôtsôclônelh'in pa nanôcliteshelh jayu pa vatvafjayash pa yipcu' shi' 

pa vinjayu'. 

12¿Tam'ey ti nilhecha na Ezequías ti yivômjatsha'ne java yie' ts'ivee ti chiyôclôj shi' 

java lhavitôvtesesh pôque Dios, shi' ti yiyôjiesha papi yiey na Judá shi' na Jerusalên ti 

yôclôj'in shi' ti tisesh pava acôjqu'e pa lhniish ti yive'lhanjop pa itôvat? 

13¿Tan t'e ca natôôyshelh ti ya'lhech shi' capi yicchevot ja yifanishe'shelh lhacôm'a 

japi vatachifas yiey jav'elh vatavtsatevshay? ¿Tam'ey ti iseemjop nava chiydiosiyan 

napuque vatachifas ti yilhjenesh na yunaj? 

14¿Ta yie' lhacôm'a nava chiydiosiyan napuque vatachifas ti tifeshch'een capi 

yicchevot iseemjop ca nalhjenesh na vatavtsateyish na yunaj? ¿Ta t'e lhayaash ti 

lhaychavalhelha pa a'Dioselh ti iseemjop ca nalhjeneshelh? 

15Pa lhe'naa ti ya aj ca najôtsôclônelh'in shi' ca nacôvenelh na Ezequías; pa ya aj 

u'eshelha, lhayaash nive'lhaa pa chidiosiyan ca lhecha ca natcajôysheyesh napuque 

vatachifas ca nalhjenesh pa lhavtsaat na yunaj shi' pa t'unaj capi yicchevot, ¡pa 

ya'shesh ti shichaam ca isa'emjop jayu pa a'Dioselh ca nalhjenesh na yunaj!” 

16Cavôque, shi' pav'elh, ti yit'eshaan papi lhcavos pa lhanvacle pa Asiria ti 

t'ajuyeshjulh pa Dios Lhcaanvacle, shi' ti t'ajuyjulh pa lhcavo Ezequías. 

17Pa Senaquerib yi'sesh'e shta pava lhqu'isjayanjas ti nôc'ôtsjayu'a pa Lhcaanvacle, 

lh'Dios papi Israel lhavos, pava lhech ti yit'eshaan ti t'ajuyeshjulh pa lhech: “Nan 

lhjunash pava lh'diosec papi lhtachifas jav'elh vatavtsatevshay ti sasjop ca nalhjenesh 

na yunaj, pa tanca lhecha pa lh'Dios na Ezequías ca isa'emjop ca nalhjenesh na yunaj 

napi lhchifas.” 

18Papi lhcavosesh pa Senaquerib pa t'ajuysha papi nivacle yiey pa Jerusalên ti yi'apee 

pa vatashclôfech, pa yisitseneshey ti yi'shi'jop pa hebreo lhcliish ti yitamp'oyanesh ti 

nijovatsjaneshey, pa nôque lhjunash pa t'unaj ca nanjôcleshey pa yitsaat. 

19Pa yasinôqui ts'ivee pa lh'Dios pa Jerusalên pa lhech lhjunashesh pava lh'diosec 

pap'elh vanichifan yiey na cotsjaat, pava lhech yisnatesh papi nivacle. 

20Pa lhech yiesh'ejop pa lhcaanvacle Ezequías shi' pa chiytôyjata pava vaclan Isaías, 

lhaôs pa Amoz, pa t'alhjayash ti t'a'lha ca nefen pa tôlhey pa vôôs. 

21Pa lhechesh pa Lhcaanvacle pa nicheney pa ángel ti tifch'een lhacôm'a papi 

c'afoquelhay, papi chinvacleyansha'ne shi' papi lhanvaclesesh pa t'ichavat pa 

lhanvacle pa Asiria, pa lhech vapecleshey pa lhavtsateyish pa lhavapenaj. Pa meelh ti 

yich'ôcji pa lhishjanjavat pa lh'dios, pa lhech yiclôn'e ts'ivee papi yitsôt'ajesh lhcles. 

22Pa nôque lhjunashesh, pa Lhcaanvacle ti yilhjenesh pa Ezequías shi' papi tsitenas'e 

pa Jerusalên pa t'unaj pa Senaquerib, lhanvacle pa Asiria, shi' pa t'unaj lhacôm'a 

pap'elh, pa yijutem pa lhpiiyashelh lhacôm'a papi tajulhshisha'ne. 

23Pa lhechesh acloj papi yicha'jey'in pa Jerusalên pava tcufayeshem pa Lhcaanvacle, 

shi' pava tisesh isis pa Ezequías, lhanvacle pa Judá. Pa lhechesh, pa napshinem'e pa 

lhnôclôjqueyashjulh pap'elh vatachifas. 

Pa lh'ôyteyash shi' ti vatsjanesh pa Ezequías 
(2 R 20.1-11; Is 38.1-22) 

24Pa lhech t'aplhuqu'e, pa Ezequías ti yuntesh pa lh'aôyteyash; taj ti pa t'a'lheyjop pa 

Lhcaanvacle, pan yachajeshjulh ti nôclitem pa yitônitjatesh. 

25Taj ti, lhama'taj ti is pa chiyjuteem pa Ezeqyías pa ninanshamesha, vooy ti 

yamqu'een pa lhnunatsjayash, pa tôlha'jop ti suya pa Lhcaanvacle shi' shta pa Judá shi' 

pa Jerusalên. 

26Pa lhama'taj pa lhnunatsjayash pa Ezequías pa vatants'aclanesh'e t'ajuyish pa Dios, 

pa lhech lhfanishlhavach shta papi tsitenas'e pa Jerusalên, vooy pa Lhcaanvacle pa 

ninamjatsham pa lhavôc'a papi lhech ti jôjjeclay mônlha pa Ezequías. 

Iseysha'ne pa lhjunash pa Ezequías 

27Pa Ezequías pa nishamesh ti aclojem pava lhavanjas shi' pa lhnôclôjqueyash, pa 

yamey ti taclôpjujanesh pava acloj pa clesanilh clim shi' pa cojiyaj, pava utes isis, 

pava vatshachivos, pava chama shi' pava nalhjunashvatc'oya isis. 

28Pa yisnatesh shta pava yan'ôcji ti yisclan pava chiycôjiyan, pava otjayetas t'i' shi' pa 

lhape', shi' pava lhajpôyjeyesh lhacôm'a pava lhclôy yaquisetes, shi' pava lhc'ovteyesh 

pava lhcloy tashinshtas. 

29Jô'tajesh ti yisnatesh pava yitsates, shi' ti aclojem pava lhclôy pava us shi' pava 

ni'usa, lhayaash pa Dios yijutem pava acloj lhavanjasesh. 

30Pa Ezequías pa yip'oc'oya shta pa vacha'ey pa yinôôt yiey pa chishamnee pa 

yalhatôlhch'een pa Gihón, pa yitovôsiyanshamc'oya ti nashjat'ôcji ti nashey pa 

lhum'ôcjinucjulh pa Lhavtsaat pa David. Pa nôque lhjunash pa Ezequías ti yam'apee 

lhacôm'a pava yisnateshch'e. 

Pa Ezequías ti t'acuumjulh papi yicheney pa Babilonia 
(2 R 20.12-19; Is 39.1-8) 

31Nôque lhjunash ti vaclan shta papi lhcaanvaclesesh pa Babilonia ti yichen papi 

t'ôta'yey ti nifaclemch'e pa chitônitjatesh ti vaclan'e pa lhavtsateyish. Pa Dios yin'ate ti 

yive'lhan pa Ezequías, ti yic'alhtanesha shi' ca nantôfaacsha pa lhjunash pa tasham ti 

yaychavalhey. 

Pa lhavafi pa Ezequías 
(2 R 20.20-21) 

32Pava mônlhee ti chiychayeshch'e pa Ezequías shi' pava lhcumjavshayesh pa 

lhcavts'aclayjayash, chiyi'sesh'e ti chivanjiyinesh pa chiytôyjata pava vaclan Isaías, 

lhaôs pa Amoz, shi' pa lhqu'isjayanach papi lhanvaclesesh pa Judá shi' pa Israel. 

33Meelh ti vaf pa Ezequías, pa chitish'ec'oya yiey pa chishamnee pa lhanvalheech pa 

t'ajôôjam pa David. Pa lhacôm'a pa Judá shi' papi tsitenas'e pa Jerusalên pa yôclôj 

ts'ivee; pa nicôyôjesh'e pa lhanvacleyash pa lhaôs Manasês. 

Pa lhanvacleyash pa Manasês 
(2 R 21.1-18) 

2 Crónicas 33 

1Pa Manasês doce pava lhnincôpes ti tôlhesh'e pa lhanvacleyash, pa cincuenta y cinco 

pava lhnincôpesesh ti lhcaanvacleesh'e pa Jerusalên. 

2Taj ti pa niysisa pava lhfanishlhavach ti yiey t'ajuyish pa Lhcaanvacle, lhayaash ti 

yijôneshch'e pava niysisach'e lhjunash papi vatachifas ti yayjatajshi pa Lhcaanvacle 

papi Israel lhavos: 

3pa yinich'ayanch'e pava lhtôvjas cha'lheesh pavan tiftajey'in pa lhtata Ezequías; pa 

yisnateshjop pava lhavitôvtes pava chiyjônch'e pa Baal; shi' ti yisnatesh pava 

lhajpeclesesh lhpa Asera; jô'tajesh ti yôclôj shi' ti yôclôj lhacôm'a pava catiis yiey pa 

nalhuyish, 

4pa yisnateshjop pava lhavitôvtesesh pa lhishjanjavat pa Lhcaanvacle, pan yit'esha pa 

Lhcaanvacle ti yajatesh ti chiyan'e' pa lhey yiey pa Jerusalên. 

5Pa yisnatesh sta pav'elh lhavitôvtes yiey pava napu'esh'e clayôych'e pa lhishjanjavat 

pa Lhcaanvacle, pa yivenchatesh lhacôm'a pava catiis yiey pa naljuiyish. 

6Jô'tajesh ti yilhônsham'in papi lhcles ti lhcufayjat'esh yiey pa tavashay Ben-hinom, 

pa yisnateshjop ti tôneyjop pava lhavtôy, pava vatvoyjatesh'ôcji shi' pa lhavitôyjayash, 

pa yunitjatesh pava lhavitôyjasesh shi' pava nôjeeyjop lhavtôy. Pa ya'shesh ti niysisa 

pava lhfanishlhavach ti yiey t'ajuyish pa Lhcaanvacle, ti nôyetesha pa lhnutsa'ja 

ts'ivee. 

7Pa yan'ôcji shta pa vatajpec utej pa lhishjanjavat pa Dios, pan yit'eshe'ma pa Dios pa 

David shi' pa lhaôs Salomón: “Nôque vatishjanjavat yiey na Jerusalên ti 

jaycumeyshijop lhacôm'a pa tc'acshamsha'ne na Israel pa yajateesh ca nôv'e' na yey. 

8Tan jayu ca yachajeyc'oya ca yitonach'ec'oya napi Israel lhavos na cotsjaat nan jan'e' 

japi lhacchevot, ca nôfisjatajch'eyam shi' ca nijôntajeshch'e lhacôm'a nava jayôjiesha 

shi' nava javanqu'eyjatsjanesh nava vatyôjijates shi' nava chiyisclaneshch'e ti 

jajuteyjop ja Moisês.’ 

Pava yachajeyc'oya ti yisnatesh pa Josías 

9Taj ti pa Manasês yisnatshiyinesh pa Judá shi' papi tsitenas'e pa Jerusalên ti ojey pa 

lhfanishlhavachc'oya shi' ti t'acu'mesh'in pava yaash ti lhav'ojinôclesh ti vatachifas 

papin tiftajey'inc'oya pa Lhcaanvacle papi Israel lhavos. 

10Pa Lhcaanvacle pa tasinô'yem pa Manasês shi' papi lhchifas, taj ti pa 

ninach'aneshjulh. 

11Pa lhe'naa pa Lhcaanvacle ti yijuyjatjulh ts'ivee papi lhanvaclesesh papi 

lhc'afoquelhay pa lhanvacle pa Asiria, papin yôcfeesha ts'ivee pava t'ajuya pa 

Manasês pa yiyitesh'e pava calenasesh pa clesanilh yucch'e, pa yicha'jey'in ts'ivee pa 

Babilonia. 

12Taj ti meelh ti vatvanesh pava tavijatay pa tôneyjop pa Lhcaanvacle lh'Dios, pa 

ya'shesh ti vatants'aclan'e t'ajuyish pa lh'Dios papi lhacchevot. 

13Pa meelh ti t'a'lhey, vooy pa Dios pa vatjumteeshjulh, pa tach'ansha pava t'alhjates 

shi' ti vapecley pa Jerusalên pa t'acu'mesh'in shta pa lhanvacleyash. Pa lhechesh pa 

yitôyc'oya pa Manasês pa Lhcaanacle ti lhech pa Dios. 

14Ti nôjeshch'e côque, pa Manasês pa yisnatesh yiey pa Lhavtsaat pa David, 

nuutch'ejulh pa Gihón, pa vatashclôfech tavay fach'ee ti naasham pa tovôc lhaôs pa 

yamey pa Lhashi pava Sajech, pa yinjooylhajatch'e ti yifayjatjop pa Ofel. Pa 

yitonatchisham ti yisnatesh. Pa yan'e' ts'ivee shta papi c'afoquelhay lhanvacles yiey 

pava yitsates chiyijôtjatch'e yi'shi' pa Judá. 

15Jô'tajesh ti yayjat'ôcji pa lhishjanjavat pa Lhcaanvacle pava chiydiosiyan venalha 

shi' pa utej chiydiosiyan, pa lhech lhjunashesh lhacôm'a pava itôvtes cha'lheesh ti 

yisnatesh'e lhpa utiyuc yi'apee pa vatishjanajavat yiey shta pa Jerusalên, pa 

yitonach'ec'oya pa yitsaat. 

16Pa nijooylhach'e ti yinich'ayan pa lhavitôvat'esh pa Lhcaanvacle, pa tcufayeshjop 

pava chiyjuyjata ti chivaniisclanch'e shi' pava t'ajuya ti chiyôclôjesh, pa yiyôjiesha 

yiey pa Judá ca nijutem pa lhôclôjqueyash pa Lhcaanvacle, lh'Dios papi Israel lhavos. 

17Taj ti papi lhchifas pa lhetipa'esh ti tcufayeshjop'in pava itôvtes cha'lheesh, lha'ma ti 

yivenchatajesh'in ts'ivee pa Lhcaanvacle lh'Dios. 

18Pava mônlhee ti chichayeshch'e pa Manasês shi' pa t'alhjayasha pa Dios, shi' pava 

nifacleshch'e ti chiytôyjata pava vaclan ti lhech lhfanisheshem pa lhey pa Lhcaanvacle 

lh'Dios papi Israel lhavos, yi'shi' pava lhjunashch'e papi lhanvaclesesh pa Israel. 

19Pa t'alhjayash shi' pa chiyculheshjulh, lhacôm'a pava chiyasinôquiesh pa lhsasch'e 

shi' pa nilhvoyjayasheeshch'e shi' pava yan'e' ts'ivee ti yisnatesh pava lhtôvjas 

cha'lheesh pavan yan'ôcji pava lhajpeclesesh lhpa Asera shi' pava utes chidiosiyan ti 

jôjjeclay nintants'aclan'e t'ajuyish pa Dios, pavôque chiyi'sesh'e pa chiychayeshch'e 

papi yitôyjata pava vaclan. 

20Meelh ti vaf, pa chitish'ec'oya pa vatcôvjiyanjavat'esh pa lhajpôyich. Pa 

nijooylheeshch'e ti nicôyôjesh pa lhanvcleyash pa lhaôs Amóm. 

Pa lhanvacleyash pa Amón 
(2 R 21.19-26) 

21Pa Amón veintidós pava lhnincôpes ti tôlhesh'e pa lhanvacleyash, pa napu' pava 

lhnincôpesesh ti lhcaanvacleesh'e pa Jerusalên. 

22Taj ti pa niysisa pava lhfanishlhavach ti yiey t'ajuyish pa Lhcaavacle, pa 

lhjunasheshch'ejulh pa lhtata Manasês. Pa tcufayesh pava yijuyjata ti yôclôj'in 

lhacôm'a pava utes chiydiosiyan pava yisnatesh pa lhtata Manasês. 

23Taj ti pa nintants'aclan'e t'ajuyish pa Lhcaanvacle, yiey pan lhfanishlhavach pa 

lhtata Manasês, pa yashjat'apee pava yic'amenesh. 

24Vooy papi lhcavos pa ve'lha t'ôs'ejop ti vatjuyjatjulh pa yiclôn ts'ivee yiey pa 

lhajpôyich. 

25Taj ti papi lhtachifas pa yiclônsha'ne ts'ivee papin ve'lha t'ôs'ejop ti vatjuyjatjulh pa 

lhcaanvacle Amón, pa nicôyôjatey ts'ivee ti lhcaanvacleesh pa lhaôs Josías. 

Pa lhanvacleyash pa Josías 
(2 R 22.1-2) 

2 Crónicas 34 

1Pa Josías ocho pava lhnincôpes ti tôlhesh'e pa lhanvacleyash, pa treinta y un pava 

lhnincôpesesh ti lhcaanvacleesh'e pa Jerusalên. 

2Pava lhfanishlhavach pa Josías yivo'yeshch'e ti t'ajuyish pa Lhcaanvacle, lhayaash ti 

voqu'e pa lhjunash pa lhact'eech David, pa nivena natjuyeshi pa ca ve'lhaa. 

3Ti pu'janayama pa nincôôp ti lhcaanvacleesh, jôjjeclay nich'ayech, pa Josías ti vooy 

pa lh'Dios pa lhact'eech David. Vooy pa nincôôp doce ti lhcaanvacleesh pa tôlhesh'e ti 

yi'isiyan pa Judá shi' pa Jerusalên pava lhtôvjas chalheesh, pava lhajpeclesesh lhpa 

Asera, pava utes chidiosiyan shi' pava chiyisnatesh pa clesanilh t'i'esh. 

4Pa chiyvômjatsha'ne yiey t'ajuyish pava itôvtesesh pava nalhjunash'in chiyjônch'e pa 

Baal. Jô'tajesh pa Josías ti tayôjijanesh ti chiyoflhitsha'ne pava itôvtesesh pa acojqu'e 

pa lhniish ti chiyan'apee ts'ivee. Pa tayôjijanesh shta ca noflhitsha'ne pava 

lhajpeclesesh lhpa Asera, pava utes chidiosiyan shi' pava chiyisnatesh pa clesanilh 

t'i'esh; pa yimcuyansha'ne, pa nijooylha ti yôtsiyesh'apee pava lhnivalhjey papin 

tcufayeshjop'in. 

5Jô'tajesh ti napjunsham pava lhavnus papi vatcasinôc ti chiyan'apee pava 

lhavitôvtesesh, pa nôpue lhjunash ti yiisiyanesh'e pa Judá shi' pa Jerusalên. 

6Pa lhech lhfanishesh pava yitsates yiey pa Manasês, pa Efraín shi' pa Simeón, pa 

yamjey pa Neftalí, yiey pava clayôych'esha'ne pant'ajô'jesh pava lhavtsates. 

7Pa yivômjatsha'ne pava lhavitôvtesesh pava lhajpeclesesh lhpa Asera shi' pava utes 

chidiosiyan, pa lhcamôqu'esh, pa yivômjatsha'ne lhacôm'a pava lhavitôvtesesh pa 

acôjqu'e pa lhniish yiey pan tuc'a'e pa lhcootsjat Israel. Pa nijooylhach'e ti vapecley pa 

Jerusalên. 

Vatfomach'esh pa vatqu'isjayanach'esh pa vatyôjijat 
(2 R 22.3—23.3) 



891 

 

 
Nivacle Bible  

© 1994,  Sociedades Bíblicas Unidas. 
 

 
 

 

8Pa nincôôp dieciocho ti lhcaanvacleesh, ti nôjeshch'e ti yiisiyan'e pa lhavtsateyish 

shi' pa vatishjanjavat, pa yicheney pa Safán, lhaôs pa Azalía, yiey pa Amasías, 

lhanvacleesh pa yitsaat, shi' pa vanqu'iseem Joa, lhaôs pa Joacaz, ca nasclanch'e pa 

lhishjanjavat pa Lhcaanvacle lh'Dios. 

9Pa lhechesh papi lhech yiche'lhey pa vatcasinô lhanvacle Hilcías pa yijutey ts'ivee pa 

peso ti yicha'jey pa lhishjanjavat pa Dios ti lhech papi levitas lhashi lhavosesh ti 

t'a'lheshch'e yiey pa Manasês shi' pa Efraín, papi nivacle papin mônlhee pa Israel, 

lhech lhjunashesh lhacôm'a pa Judá shi' pa Benjamín shi' papi tsitenas'e pa Jerusalên. 

10Pa nijooylhach'e ti yijutshey papi chivoyanesh pa vatcumjayash'e pa lhishjanjavat pa 

Lhcaanvacle, pa jaspa papi lhech ti yishayanesh'in papi t'acum'e ti yisclanch'e pa 

vatishjanjavat. 

11Pa yijutshey ts'ivee pa peso papi yeclôy lhavos shi' papi vanqu'eyjatsjanesh pa 

vatcumjayash, jaspa tcashayesha pava utes ti chiyisnatesh shi' pava yeclôy ti 

vanôôcfeesh'e shi' ti yitsemaj'ôcji pava jpôychitiyesh pavan mônlhee ti ninatcum'e 

papi lhanvacles pa Judá ti yafalhch'e. 

12-13Papuque nivacle pa yivo'yeshch'e ti t'acuumvatsham'in, papin yiesh'e t'ajuyish 

ts'ivee lhech papi levitas pa Jahat shi' pa Abdías, papi lhclesesh pa Merari, pa Zacarías 

shi' pa Mesulam, papi lhclesesh pa Coat, papi lhech ti lhanvaclesesh. Papi lhech 

yiesh'e t'ajuyish ts'ivee shta pava chiycumjatesh'in shi' ti yiclôvalhesh lhacôm'a papi 

t'acuumvatsham'in. Lhacôm'a papi levitas ti lhavishjanjasesh, caaj shta papi lhech papi 

vanqu'isesh pava vaclan, papi vanujumatsenesha ja't'ajesha papi lhashi lhavos. 

14Meelh ti t'acu'meyshiin pa peso ti chiychajey pa lhishjanjavat pa Lhcaanvacle, pa 

Hilsías pa nifom pa lhqu'isjayanach'esh pa lhayôjijat pa Lhcaanvacle ti yijuteyjop 

lhapesh pa Moisês. 

15Pa tatsha ti nifaclem pa Safán, pan vanqu'isesh, ti nifom'ôcji pa vatqu'isjayanach'esh 

pa vatyôjijat pa lhishjanjavat pa Lhcaanvacle; pa yijutey pa vatqu'isjayanach pa Safán, 

16pa lhech pa yicha'jey pa lhcaanvacle pa nifaclemch'e pa lhjunash, pa yit'esh: —Napi 

lhcavosesh na Yinvacle ti yisnateshch'e lhacôm'a pava chiycumjatesh'in. 

17Ti nayjatvane ts'ivee pa peso ti chinchajey pa vatishjanjavat, ti chiyjutch'e japi 

yiclôvalh java chitacu'mesh'in shi' japi chiycumjat'e. 

18Pa nifaclem shta pa Safán pa lhcaanvacle ti lhech ja vatcasinô Hilcías, ti chiyjuteem 

ja vatqu'isjayanach; vooy pa Safán pa yetônemch'e pa lhcaanvacle. 

19C'oya ti yipe'yeesh pa lhcaanvacle pava yit'esha pa vatqu'isjayanach'esh pa 

vatyôjijat, pa yic'asteshlhtapee pava yuych'e, 

20pa yiyôjieshajop tatsha pa Hilcías, pa Ahicam, lhaôs pa Safán, pa Abdón, lhaôs pa 

Micaías, pa Safán, pan yi'sesh'e pava vaclan, shi' pa Asaías, yôsjat'e t'ajuyish pa 

lhcaanvacle: 

21—Meelh'in pa aniy'ôselhjopyam pa Lhcaanvacle shi' napi nivacle mônlhee na Israel 

shi' na Judá, pa lhjunash ti yi'shi' nôque vatqu'isjayanach ti chinfom; ame'esh pa 

Lhcaanvacle ca suyeeshjoo, lhayaash capi catsicchevot ti ninach'aneshjulh pava 

yeetajesha pa Lhcaanvacle, pa ninjôneshch'e ts'ivee lhacôm'a pa chiyi'sesh'e nôque 

vatqu'isjayanach. 

22Pa Hilcías shi' papi yetôneyshijop pa lhcaanvacle ti yijôchieyjop lhpa chiytôyjata 

pava vaclan Hulda, lhch'acfa pa Salum, lhaôs pa Ticva lhantôcshich'eesh pa Harhas, 

pan chiyclôvalhchiyinesh pava vat'uyjatshiyisjop pa vatishjanjavat. Lhpa Hulda yiey 

pa nich'a yitsat'esh pa Jerusalên, pa meelh ti tasinôyelh, 

23pa lhech pa yit'esh ti yicuulh: —Nôque lhculhjayash pa Lhcaanvacle, lh'Dios na 

Israel: ‘Anfacleem jan nachenee ti niy'ôseshyi, 

24yivaatsha, ya Lhcaanvacle, jayeesh: Yivaatsha janchensham jayu pa lhtacshiyash 

yiey nôque shi' japi tsitenas, yiey jan lhjunash pava chivancapôfiyu'esh ti chiyi'sesh'e 

nôque vatqu'isjayanach ti chiyetônemch'e na lhanvacle na Judá. 

25Lhayaash ti tayyijop ts'ivee shi' ti yitseclôlheyjop ja acôjqu'e pa lhniish jav'elh 

chidiosiyan, pa nôyitesh'yi ti januteshem lhacôm'a java lhfanishlhavach ts'ivee; pa 

lhe'naa ti jayvôcô'ya ti jayjuyjulh yiey nôque, pa tanca yimcateemshi jayu. 

26Anfacleem clap, ja lhanvacle ja Judá, ti nachenelh ti lhniy'ôselhem pa Lhcaanvacle, 

pa lhech Lhcaanvacle, lh'Dios napi Israel lhavos, yit'esh'in shta: Tôlh'ejop ti 

lhatch'anch'e nava lhpe'ya, 

27lhayaash ti lhnaychavalhyi shi' ti lhatjôy'yi ti lhatch'ana nava jayeetsha ti 

jayjuyeshjulh nôque shi' napi tsitenas'e, tôlh'ejop ti lhtants'aclan'e yijuyish, tôlh'ejop ti 

lhc'astesh'atapee nava t'uych'e, tôlh'ejop shta ti lhap'in yiey yijiyish, pa yivaatsha shta 

ti jaych'anesh'a. Yivaatsha, ya Lhcaanvacle, lhech jayeesh'a. 

28Yivaatsha javashan'am jayu ti lhavafesh pa vatpiiyash pa c'anshi' jayu japi acchevot, 

pa tanca amey ca avan pa vatacshiyash ti jancheney jayu nôque shi' napi tsitenas'e.’ 

Papi yichen pa lhcaanvacle pa vapecleshey ti yicha'jey pa lhjunash ti chiculhesh. 

29Pa lhechesh pa lhcaanvacle pa tôneyjop lhacôm'a papi nitaôvclasa'esh pa Judá shi' 

pa Jerusalên, pa jaspa tayelhvane. 

30Pa nijooylhach'e pa lhcaanvacle shi' lhacôm'a papi nivacle tô'lha pa Judá shi' papi 

tsitenas'e pa Jerusalên, papi vatcasinôc, papi levitas shi' pant'ajôôjam papi vatachifas, 

tôlhesh'e papi tiqu'icsha'ne pa yamjey papi nitaôvclasa ti yichey'in ts'ivee pa 

lhishjanjavat pa Lhcaanvacle. Lhech'e pa lhcaanvacle pa yisitsenesh ti yetônemch'e 

lhacôm'a pava yit'esh pa vatqu'isjayanach'esh pa chivatpeya'esh ti chinfom'ôcji pa 

lhishjanjavat pa Lhcaanvacle. 

31Pa nijooylhach'e pa lhcaanvacle ti vatsavatch'etsham lhpa jpôychiteesh, pa 

nifacvatam ti yiesh'e t'ajuyish pa Lhcaanvacle ca nanc'ashamem, ca nijôneshch'e ca 

nasnatajesh shi' lhacôm'a ca nivoyjateshch'e pava tayôjijanesh shi' pava 

vatyôjijatesesh, shi' ca nôfisjatch'e pava vat'ônashesh pa chivatpeya'esh ti chiyi'sesh'e 

pa vatqu'isjayanach. 

32Pa nijooylhach'e ti lhech lhfanishesh lhacôm'a papi yiey pa Jerusalên shi' pa 

Benjamín ti lhech tay'evane ts'ivee pa nifacvatam ca nôfisjatch'e ts'ivee. Vooy papi 

tsitenas'e pa Jerusalên pa yôfisjatch'e ts'ivee pa chivatpeya'shelh pa Dios, lh'Dios papi 

lhacchevot. 

33Pa Josías yivômjatshi pava niysisa yisnatesh lhacôm'a papi yi'shi' pava lhcootsjatis 

papi Israel lhavos, shi' lhacôm'a papi yi'shi' pa Israel pa yôclôj pa Lhcaanvacle 

lh'Dios. Ti jôjjeclay mônlha pa lhech, pa nintanuc'oya ts'ivee pa Lhcaanvacle, lh'Dios 

papi lhacchevot. 

Pa Josías yivclanjat pa Pascua 
(2 R 23.21-33) 

2 Crónicas 35 

1Pa Josías yivclanjat pa Pascua yiey pa Jerusalên ti yisclaneshemshi pa Lhcaanvacle: 

pa nalhu catorce pa vatjutsa' jive'cla pa yincôôp pa tcufayeshjop pa tashinshtaj t'ajuya 

pa vatc'usiyashesh. 

2Pa yic'uyjateshey papi vatcasinôc yiey pava yiesh'e pa lhcumjayash, pa nifayujatesh 

ca nôvesh'e pa lhcumjayash pa lhishjanjavat pa Lhcaanvacle. 

3Jô'tajesh, papi levitas, ti yeyjatsjanesh papi Israel lhavos shi' ca nivatvenchatesh 

ts'ivee pa Lhcaanvacle, pa yijutey pava lhfanishesh ti yeyjatsjanesh: “Anelh'ôcji lha 

vatcaquicletôshi chiy'isiyan na vatishjanjavat ti yisnatesh ja Salomón, lhaôs pa David 

ti lhanvacleesh na Israel. Ti tan jayu ca t'ôyi'sheey ca chinan'e' vatfatatsiy. Pa 

nôqueesh avenchateshelh ca acuumjelhem'in pa Lhcaanvacle a'Dioselh, shi' napi Israel 

lhavos, lhchifas pa Lhcaanvacle. 

4Pa asclaneelhvatich'ejop pa t'ajôôjamsha'ne shi' ca nuyeshvanôcji, jan lhjunash ti 

yi'sesh'e pa David, lhanvacle na Israel, shi' pa lhaôs Salomón. 

5Pa amônlhanitshelh yiey na is lhtôvash pa lhpôc'ôcsham papi levitas, ca ve'lhaae 

ts'ivee pa t'ajôôjamsha'ne, ti chinôôclhanitajop pa lhpôc'ôcshamsha'ne pa 

t'ajôôjamsha'ne nap'elh Israel lhavos, napi lhavelhavot. 

6Pa acufayeshelhjop pa tashinshtaj t'ajuya pa Pascua, pa avat'isiyanelh shi' ca 

asclaneelhsha'nejop pava suyeshi japi avelhavot'elh ca isa'jop ca nôfisjatch'e java 

yiyôjieshajop pa Lhcaanvacle pa Moisês.” 

7Pa nijôôylhach'e pa Josías, pava yitsôt'ajesh lhclôy, ti yijutem lhacôm'a papi 

lhtachifas ti lhech yielh'e ti t'ajuya ti yivclanjat pa Pascua: pava tashinshtas nich'a us 

shi' pava fusuc lhcles, pa yamvatsham treinta mil, pa nôqueesh shta pava tres mil 

vôcôc yitsjôy. 

8Shi' shta papin lhcavosesh pa lhcaanvacle ti tôlhjatlhavne ti caaj pava yijutem papi 

lhchifas, papi vatcasinôc shi' papi levitas. Vooy pa Hilcías, pa Zacarías shi' pa Jehiel, 

papin t'acum'een pa lhishjanjavat pa Dios, pa yijutem papi vatcasinôc pava dos mil 

seiscientos yaquisetes t'ajuya ti chiyivclanjat pa Pascua, shi' pava trescientos vôcôc 

yitsjôy; 

9shi' pa Conanías, shi' papi lhcumjafas pa Semaías shi' pa Natanael, pa lhech 

lhjunashesh pa Hasabaías, pa Jehiel shi' pa Josabad, lhanvaclesesh papi levitas, pa 

yijutem ts'ivee pava cinco mil yaquisetes t'ajuya ti chiyivclanjat pa Pascua, shi' pava 

quinientos vôcôc yitsjôy. 

10Pa nôque lhjunash ti yivaclhiteshjop pan yivclanjat, papi vatcasinôc pa yiesh'e 

ts'ivee pava lhc'oovtesesh vooy papi levitas pa yisclanvatich'ejop pa lhjunash ti 

yuyeshvanôcji, yiey pa lhjunash ti tayôjijanesh pa lhcaanvacle. 

11Pa lhechesh pa tcufayeshjop ts'ivee pava yaquisetes pa Pascua, pa lhan'e papi levitas 

pa yôjeetsha'ne ts'ivee pava chiyiclônsha'ne, vooy papi vatcasinôc yisichat'apee pa 

itôvat'esh pava lhavoyey pavan yijutsheyjop'in papi levitas. 

12Pa nijooylhach'e ti niclanesh'e ts'ivee pa lhôtje pan t'ajuya ti chinapjunsham, ti 

yijôneshch'e yiey pa lhpôc'ôcshamsha'ne pa t'ajôôjam papi lhtachifas, jaspa tisesh 

ts'ivee pa Lhcaanvacle, pan lhjunash ti chitayôjijanesh ti yi'shi' pa lhqu'isjayanach pa 

Moisês; pa lhech lhfanishesh shta ts'ivee pava vôcôc yitsjôy. 

13Pa yan'ejop ts'ivee ti lhayuclusesh pava yaquisetes t'ajuya ti chiyivclanjat pa Pascua, 

pan lhjunash ti chiyi'sesh'e; pa nôqueesh shta pava vatcufayjatesesh chiyvenchat pa 

tatayeshch'e ts'ivee ti yanch'e' pava tô'lhôsiy shi' pav'elh yanch'esha'ne, pa lhacôm'a ti 

nishi'esh ti vatlhiseshch'e pant'ajôôj papi nivacle lhtachifas. 

14Pa nijooylhach'e papi levitas ti yisclanvatshamjop pava chiyovalhjatc'oya ts'ivee shi' 

papi vatcasinôc, lhayaash papi vatcasinôc, lhclesesh pa Aarón, ti t'acum'e ts'ivee 

yamja pa tulh ti tcufayesh pava chiylhônsham shi' pa lhôtje. Pa lhe'naa papi levitas ti 

yisclanvatshamjop pava chiyovalhjatc'oya ts'ivee shi' papi vatcasinôc, lhclesesh pa 

Aarón. 

15Pa vooy papi lhavishjanjasesh, lhclesesh pa Asaf, yiesh'e ts'ivee shta pava 

lhc'oovtesesh yiey pa lhjunash ti yivaclhitshamjop pa David, pa Asaf, pa Hemán shi' 

pa Jedutún, pa lhech yitô'yemc'oya pa lhcumajayash pa lhcaanvacle. Papi lhashi 

lhavos pa yie' ts'ivee pava lhc'oovteseshjop pava lhashic; pa nive'lhaa papi lhech ca 

nitay'e pa yie', lhayaash papi lhcumjafasesh levitas ti yisclanvatsham pava 

chicufa'yesh ti chiyovalhjatc'oya. 

16Pa nôque lhjunash ti yisclanvatich'e lhacôm'a pa lhcumjayashem pa Lhcaanvacle pa 

lhech nalhu t'ajuya ti chiyivclanjat pa Pascua shi' ti tcufayesh pava chiylhônsham ti 

yan'apee pa lhavitôvat'esh pa Lhcaanvacle, yiey pan lhjunash ti tayôjijanesh pa 

lhcaanvacle Josías. 

17Papi Israel lhavos papin yieshjop pa lhech nalhu'esh ti chiyivclanjat pa Pascua shi' 

pava napu'yama nalhus ti chituj lhpa yucuve ameyshi pa t'ajuya. 

18Tanca navclanjat yiey pa Israel pa Pascua pa lhech lhjunash yiey pan t'aplhuqu'e' ti 

caaj pa chiytôyjata pava vaclan Samuel; pa nive'lhaa papi lhanvaclestajesh pa Israel ca 

navclanjat pa Pascua yiey pan lhjunash ti yivclanjatelh pa Josías, papi vatcasinôc, papi 

levitas shi' papi lhtachifas'e pa Judá shi' pa Israel ti yieshvatjop ts'ivee, shi' papi 

tsitenas'e pa Jerusalên. 

19Pa tôlh'e' pa nincôôp dieciocho ti lhcaanvacleesh pa Josías ti yivclanjat pa lhech 

Pascua. 

Pa lhavafi pa Josías 
(2 R 23.28-30) 

20Pa nijooylhach'e, pa Josías ti yachajeyc'oya pa vatishjanjavat, vooy pa Necao, 

lhanvacle pa Egipto, pa t'ajyuytajey pa tovôc Éufrates ca jaspa nivatclônelh yiey pa 

Carquemis. Pa yichjuulh pa Josías; 

21taj ti pa Necao pa yichenjulh papi qu'eeyjanjas ti yit'esha: “Aspiiyanelh, lhanvacle 

na Judá. Ninach'ay nôqueesh ca yijuy'ajulh, vooy ti jayjuyjulh jap'elh vanichifan ca 

javatclônelh. Pa Dios niyôjieshyi ti yifanishesh'in; pa nôque lhjunash ti tajulhey na 

ajunash pa ya aj ca anequetsenjulh pa Dios, ti yi'yijop, pa nôque lhjunasha ti tanca 

c'atifelh'e jayu.” 

22Taj ti pa Josías nint'ôsesha'nejop, vooy ti vaniyitey ca nit'aatshayjulh pa ninteesh ca 

nach'aneshjulh pava yicajôyshiyantajesh pa Necao, pa lhech vachajey lhavaatsha pa 

Dios. Pa nôque lhjunash pa yitshaam pa vatvatclônjayash yiey pa tavashay yi'shi' pa 

Meguido, 

23vooy papi clutsheych'e pa tiyôjqu'een ts'ivee pa lhcaanvacle Josías. Pa lhechesh pa 

yit'esha pa lhcaanvacle papi lhcavos: “¡Atsayjatelh'e nôque, lhayaash ti yavo'mat!” 

24Vooy papi lhcavos pa yayjatshi ts'ivee lhpa lhcaletaj vatvatclônjavoque, pa 

yic'uyjatsham ts'ivee lhap'elh lhcaletaj, ti yicha'jey ts'ivee pa Jerusalên, yiey pan vaf'e'. 

Pa chitish'ec'oya pava lhanvalhjey papi lhacchevot. Pa lhacôm'a pa Judá shi' pa 

Jerusalên pa yôyanch'e ti vaf pa Josías. 

25Pa Jeremías pa yivclanjatjop pa lhôclôjqueyashesh pa t'aclach'esh lhtacshivo. Pa 

yamjey nôqueesh lhacôm'a papi lhavishjanjasesh shi' papi lhavishjanjayesh ti 

yaychavalheshch'e pa Josías pava t'acjayesh vatacshivos. Cavôque vat'acjayesh 

yifayjanesh papi Israel lhavos ti yisnatesh ti chinclaneyshisha'ne pava vat'acjayesh. 

26Pava mônlhee ti chiychayeshch'e pa Josías, yivô'yeshch'e pava t'acu'mesh'in shi' ti 

yijôneshch'e pava chiyi'sesh'e pa lhqu'isjayanach'esh pa lhayôjijat pa Lhcaanvacle, 

27pava lhfanishlhavach pa tôlhesh'e pa yamja pa yôjesh'e chiyi'sesh'e pa 

lhqu'isjayanach papi lhanvaclesesh pa Israel shi' pa Judá. 

Pa lhanvacleyash pa Joacaz 
(2 R 23.31-35) 

2 Crónicas 36 

1Papi tsitenas lhtachifas pa t'acu'ma ts'ivee pa Joacaz, lhaôs pa Josías, pa yanshi' ti 

lhcaanvacleesh'e pa Jerusalên ti nicôyôjatey pa lhtata. 

2Pa Joacaz veintitrês pava lhnincôpes ti tôlhesh'e pa lhanvacleyash, pa pu'jana 

jive'clas ti lhcaanvacleesh'e pa Jerusalên. 

3Pa lhanvacle pa Egipto pa yônjat'e pa lhc'o'vat'esh pa lhanvacleyash yiey pa 

Jerusalên, pa yivclanjatshi pa vatavtsateyish pa chine'mey pava tres mil trescientos 

kilos pa clesanilh clim shi' pa trenta y tres kilos pa clesanilh cojiyaj. 

4Jô'tajesh pa lhanvacle pa Egipto ti yinvacleyanesh pa Eliaquim pa Judá shi' pa 

Jerusalên, lhch'inish pa Joacaz, pa yinich'ayanesh pa lheyesh Joacim, pa vooy pa 

Joacaz pa t'acum'e ti yicha'jey pa Egipto. 

Pa lhanvacleyash pa Joacim 
(2 R 23.36—24.7) 

5Pa Joacim venticinco pava lhnincôpes, pa once pava lhnincôpesesh ti 

lhcaanvacleesh'e pa Jerusalên. Taj ti niysisa pava lhfanishlhavach ti yiey ta'juyish pa 

Lhcaanvacle lh'Dios. 

6Vooy pa Nabucodonosor, lhanvacle pa Babilonia, pa yichey ti t'ajuyjulh pa lhech pa 

yôcfeesha pava calenas pa clesanilh yucch'e ti yicha'jey pa Babilonia. 

7Pa Nabucodonosor pa yicha'jey pa Babilonia pava chiyjuyjata pa lhishjanjavat pa 

Lhcaanvacle, ti yan'ôcji pa lhishjanjavat yiey pa Babilonia. 

8Pava mônlhee ti chiychayeshch'e pa Joacim, pava yisnatesh niysisa shi' pava 

vaclanem, chiyi'sesh'e pa lhqu'isjayanach papi lhanvaclesesh pa Israel shi' pa Judá. Pa 

nicôyôjesh'e pa lhanvacleyash pa lhaôs Joaquín. 

Pa Joaquín ti chiysaas yiey pa Babilonia 
(2 R 24.8-17) 

9Pa Joaquín dieciocho pava lhnincôpes ti tôlhesh'e pa lhanvacleyash, pa pu'jana pava 

jive'clas shi' pava napu'nôjesh nalhus ti lhcaanvacleesh'e pa Jerusalên. Taj ti pa niysisa 

pava lhfanishlhavach ti yiey t'ajuyish pa Lhcaanvacle. 

10Vooy ti shnôvop'esh pa lhech nincôôp, pa lhcaanvacle Nabucodonosor pa 

tayôjijanesh ca chinchajey pa Babilonia, ti yaclapjaneshch'e pava chiyjuyjata yaash ti 

isis pa lhishjanjavat pa Lhcaanvacle, pa yetônjop pa Sedequías ti lhanvacleesh pa Judá 

shi' pa Jerusalên, lhavelh pa Joaquín. 

Pa lhanvacleyash pa Sedequías 

11Pa Sedequías pa veintiún pava lhnincôpes ti tôlhesh'e pa lhanvacleyash, pa once 

pava lhnincôpesesh ti lhcaanvacleesh'e pa Jerusalên. 

12Taj ti niysisa pava lhfanishlhavach ti yiey t'ajuyish pa Dios. Pa nintants'aclanjulh pa 

chiytôyjata pava vaclan Jeremías, ti yasinôquitajem pava tô'lha pa Lhcaanvacle. 

13Jô'tajesh ti nicôvfayu'a pa lhcaanvacle Nabucodonosor, pan yinôôclhanitaje'ma pa 

Dios ti ve'lha t'ôstajelh'e, pa ninach'anesh ti nint'ôsesha'neen ti ninapecla pa 

Lhcaanvacle, lh'Dios pa Israel. 

14Shi' shta lhacôm'a papi lhanvaclesesh pa Judá, papi vatcasinôc shi' papi lhtachifas ti 

yamjatch'een pa nilhavoyjayasheshch'e, pa lhetipa'esh pava niysisa yisnatesh papi 

vatachifas venalha pa yisasiyanesh pa lhishjanjavat pa Lhcaanvacle pan 

t'acuumtajeyshijop ti lhajpôyichtajesh ti chivenchatesh yiey pa Jerusalên. 

15Pa Lhcaanvacle, lh'Dios papi lhacchevot, ti nichentajey'in pava yicajôyshiyantajesh 

papin yayjatajeshey'in, lhayaash ti tcavts'aclaytajesh papi lhchifas shi' pan 

yi'taj'ec'oya. 

16Taj ti papi lhech pa nicaaysiyuesh'in papin yayjatajeshe'mey pa Dios, pa yapunch'e 

pava yayjatajesh shi' ti yijuvanesh'in papi yitôyjata pava vaclan, pa yamjey ti 

yisuyiyana pa Lhcaanvacle pa t'ajuyjulh papi lhchifas pa ampa ca lhanfanashaem ca 

chinvômjatesh. 

Chiyvômjat pa vatishjanjavat shi' ti chiysaas papi yiey pa Judá 
(2 R 25.8-21; Jer 39.8-10; 52.12-30) 

17Pa lhechesh pa Lhcaanvacle pa nicheney ts'ivee ti t'ajuyjulh pa lhanvacle papi 

caldeos, pa yitsefesheshamsha'ne pava clesac papi nich'acsha'ne yiey pa lhtôvash pa 

vatishjanjavat, pa ampa lhcavts'aclayjayashesh papi nich'acsha'ne nilhecha papi 

lhutsjayech, papi c'utsjas shi' papi nincont'as. Pa lhacôm'a ti yashjat'apee ts'ivee pa 

Lhcaanvacle. 

18Lhacôm'a pava chiyjuyjata pa lhishjanjavat pa Dios, pava us shi' pava tiqu'icsha'ne, 

shi' pava lhcaqueclitôyesh pa vatishjanjavat, pava yitsôt'ajesh pa lhcaanvacle shi' papi 

lhcavos, pa lhacôm'a ti yichajey'in papi caldeos pa Babilonia. 

19Jô'tajesh ti napjunsham pa lhishjanjavat pa Dios, pa yaflhitshicham pa vatashclôfech 

yiey pa Jerusalên, pa napjunshamsha'ne pava lhajpôyjey papi lhcaanvacles pa 

yivômjatsha'ne lhacôm'a pava isis. 

20Pa nijooylhach'e ti chiysasey pa Babilonia papi mônlhatajsha'ne, pa lhech'e ti 

lhcumtesesh shi' papi lhcles ti yamjatey ts'ivee ti lhanvacleesh yiey pa Persia, 

21pa jaspa nôfisch'e pava yit'eshe'ma pa Dios pa chiytôyjata pava vaclan Jeremías. Pa 

nôque lhjunash pa lhavtsateyish ti chiyichayan, lhayaash ti chiyichayan pan 

t'ôplheeshch'e ti chiyaflhitch'een, pa yamjey ti t'ôneshi pava setenta lhnincôpes. 

Pa lhayôjijatjop pa Ciro 
(Esd 1.1-11) 

22Pa vatjutsa' nincôôp ti lhcaanvacleesh pa Ciro, lhanvacle pa Persia, ca jaspa 

nôfisch'e pava lhclishaya pa Lhcaanvacle ti nifaclem pa Jeremías, pa Lhcaanvacle pa 

yitôyjata pa Ciro yiey pa nash'e pa lhanvacleyash ca chinpeya'esh vatam pa lhcliish ti 

yi'sesh'e pa lhayôjijat: 

23“Na Ciro, lhanvacle na Persia, nôque t'ônashesh: Pa Lhcaanvacle, Dios yiey pa 

vôôs, pa yanshi' yipôcôt lhacôm'a na vatvacleyash'e na cotsjaat, chinyôji'eshyi ca 

jasnatesh pa vatishjanjavat yiey ja Jerusalên, yiey ja lhcootsjat ja Judá. Pa nôque 

lhjunash pa ca naôvtaj'e avaatsheelh ca alhalhetajeelh papi lhchifas pa Lhcvaanvacle, 

vooy pa lhech Lhcaanvacle ca a'Diostajeeshelh pa nefenelh, pa lhech ajuyelhshi.” 

Esdras 

Esdras 1 

Pa lhayôjijat pa Ciro 

1Pa vatjutsa' nincôôp ti lhcaanvacleesh pa Ciro, lhcaanvacleesh'e pa Persia, pa jaspa 

nôfisch'e pava lhclishaya pa Lhcaanvacle ti chayemjulh pa Jeremías. Pa Lhcaanvacle 

yifaycutesh pa Ciro lhacôm'a pa lhanvacleyash ti tifesh'apee pava lhclishay shi' ti 

chiyi'sesh'e pa vatyôjijat: 

2“Na Ciro, lhanvacleesh na Persia, nôclitch'e ti yit'esh: Pa Lhcaanvacle, Dios ti yi'shi' 

pa vôôs, yanshi' nava yipôcôtôy lhacôm'a ja lhanvaclechat nash'apee na cotsjaat, pa 

niyôjiyijop ca jasnatshem pa lhishjanjavat yiey ja Jerusalên, yi'shi' ja lhcootsjat ja 

Judá. 

3Pan yie' avaatsheelh, ti natsôt'ajeshelh ti lhchifaselh'ash pa Lhcaanvacle, ca 

nefenelh'ash pa Dios, pa meelhey ja Jerusalên yi'shi' ja Judá, ca asnatshelhem pa 

lhishjanjavat pa Lhcaanvacle, pa lh'Dios japi Israel lhavos, pa lhech Dios tsitenaj'e ja 

Jerusalên. 

4Pan yie' japin mônlhasha'ne ti natneeen yiey jan yie' nôqueesh, ca nefenesh japi 

lhchifas pa clesanilh clim, shi' pa cojiyaj, pava lhcôquicletôy shi' pava lhclôy vôcôc, 

shi' shta pava tiseshey t'ajuya pa lhishjanjavat pa Dios yiey ja Jerusalên.” 

Papi Israel lhavos ti vapecley'in pa Jerusalên 

5Papi chiyclôvalhchiyinesh pa t'ajôôjamsha'ne pa Judá shi' pa Benjamín shi' papi 

vatcasinôc shi' shta papi levitas, ja't'ajesha pant'ajôôj papi nifayujat'in pa Dios, pa 

vataasclansha'ne ts'ivee ti yichey'in pa Jerusalên pa yachajeyjop ti yisnatesh pa 

lhishjanjavat pa Lhcaanvacle. 

6Pa lhacôm'a papi lhchifas ti yefenesh pa clesanilh clim shi' pa cojiyaj, pava 

lhcôquicletôy, pava lhclôy vôcôc shi' pavan yisnatesh isis, jô'tajesh lhacôm'a pava 

yitôlhjatlhavne na lhjunashvatc'oya ti tcufayesh. 

7Vooy pa lhcaanvacle Ciro, tô'lha ti yachaj'in pava chiyjuyjata pa lhishjanjavat pa 

Lhcaanvacle, avan yayjat'een pa Nabucodonosor yiey pa Jerusalên ti yantaj'ôcji pa 

lhishjanjavatc'oya pava lh'diosec. 

8Vooy pa Ciro pa yachajchiyinesh pa Mitrídates, chivoyanesh pava pesoc, pa 

nijooylhach'e ti yitsjulhch'e pa yijutshey pa Sesbasar, lhanvacleesh pa Judá. 

9Pant'ajôôj pava chiyitsjulhch'e: treinta pava us tacfeyesesh pa clesanilh cojiyaj, mil 

pava us tacfeyesesh pa clesanilh clim, veintinueve pava clesac, 

10treinta pava tacfeyesesh tiqu'icsha'ne pa clesanilh cojiyaj, cuatrocientas diez pava 

tacfeyesesh tiqu'icsha'ne pa clesanilh clim, shi' shta pav'elh mil chiyisnatesha'ne. 

11Pa yam'evatsham pava chiyisnatesha'ne pa clesanilh cojiyaj shi' pa clim pa cinco mil 

cuatrocientos. Lhacôm'a cavôque ti yachajey'in pa Sesbasar pa Jerusalên, ti tay'een pa 

Babilonia papin chiyayjataj'een lhapesh. 

Papi vapecc'oyaan pa Babilonia 
(Neh 7.5-73) 

Esdras 2 

1-2Navôque lheyis papi Israel lhavos ti nivat'as'een pa Judá papi lhech yisa'sey pa 

lhcaanvacle Nabucodonosor pa Babilonia, vooy ti nôjeshch'e ti chiysasey pa 

vapecley'in ts'ivee pa Jerusalên shi' pava yie' ts'ivee yiey pa Judá, ti yitsavalhey ts'ivee 

pava lhavtsates ti voqu'eetsham ts'ivee pa Zorobabel, pa Josuê, pa Nehemías, pa 

Seraías, pa Reelaías, pa Mardoqueo, pa Bilsán pa Mispar, pa Bigvai, pa Rehum shi' pa 

Baana: 

3Papi lhclesesh pa Paros, pa dos mil ciento setenta y dos; 

4papi lhclesesh pa Sefatías, pa trescientos setenta y dos; 

5papi lhclesesh pa Ara, setecientos setenta y cinco; 

6papi lhclesesh pa Pahat-moab, ja't'ajesha lhech pa Josuê shi' pa Joab pa dos mil 

ochocientos doce; 

7papi lhclesesh pa Elam, pa mil doscientos cincuenta y cuatro; 

8papi lhclesesh pa Zatu, pa novecientos cuarenta y cinco 

9papi lhclesesh pa Zacai, pa setecientos sesenta; 

10papi lhclesesh pa Binuy, pa seiscientos cuarenta y dos; 

11papi lhclesesh pa Bebai, pa seiscientos veintitrês; 

12papi lhclesesh pa Azgad, mil doscientos veintidós; 

13papi lhclesesh pa Adonicam, pa seiscientos sesenta y seis; 

14papi lhclesesh pa Bigvai, pa dos mil cincuenta y seis; 

15papi lhclesesh pa Adín pa cuatrocientos cincuenta y cuatro; 

16papi lhclesesh pa Ater, ja't'ajesha lhech pa Ezequías, pa noventa y ocho; 

17papi lhclesesh pa Bezai, pa trescientos veintitrês; 

18papi lhclesesh pa Jora, pa ciento doce; 

19papi lhclesesh pa Hasum pa doscientos veintitrês; 

20papi lhclesesh pa Gibar, pa noventa y cinco; 

21papi lhclesesh pa Belên, pa ciento veintitrês. 

22Papi tô'lha pa Netofa, pa cincuenta y seis; 

23papi tô'lha pa Anatot, pa ciento veintiocho. 

24Papi lhclesesh pa Bet-azmavet, pa cuarenta y dos; 

25papi lhclesesh pa Quiriat-jearim, pa Cafira shi' pa Beerot, setecientos cuarenta y 

tres; 

26papi lhclesesh pa Ramá shi' pa Geba, pa seiscientos veintiuno. 

27Papi tô'lha pa Micmas, pa ciento veintidós; 

28papi tô'lha pa Betel shi' pa Hai, pa doscientos veintitrês; 

29papi lhclesesh pa Nebo, pa cincuenta y dos; 

30papi lhclesesh pa Magbis, pa ciento cincuenta y seis; 

31papi lhclesesh peelh Elam, pa mil doscientos cincuenta y cuatro; 

32papi lhclesesh pa Harim, pa trescientos veinte; 

33papi lhclesesh pa Lod, pa Hadid shi' pa Ono, pa setecientos veinticinco; 

34papi lhclesesh pa Jerico, pa trescientos cuarenta y cinco; 

35papi lhclesesh pa Senaa, pa tres mil seiscientos treinta. 

36Papi vatcasinôclesh lhclesesh pa Jedaías, tô'lha pa t'ajôôjam pa Josuê, pa 

novecientos setenta y tres; 

37papi lhclesesh pa Imer, pa mil cincuenta y dos; 

38papi lhclesesh pa Pasur, pa mil doscientos cuarenta y siete; 

39papi lhclesesh pa Harim, pa mil diecisiete. 

40Papi levitas papi lhclesesh pa Josuê shi' pa Cadmiel, papin lhclesesh pa Hodavías, 

pa setenta y cuatro. 

41Papi lhavishjanjas, lhclesesh pa Asaf, pa ciento veintiocho. 

42Papi lhashi lhavosesh lhech papi lhclesesh pa Salum, papi lhclesesh pa Ater, papi 

lhclesesh pa Talmón, papi lhclesesh pa Acub, papi lhclesesh pa Hatita shi' papi 

lhclesesh pa Sobai. Pa yamvatsham, pa ciento treinta y nueve. 

43Papi t'acum'een pa vatishjanjavat lhech papi lhclesesh pa Ziha, papi lhclesesh pa 

Hasufa, papi lhclesesh pa Tabaot, 

44papi lhclesesh pa Queros, papi lhclesesh pa Siaha, papi lhclesesh pa Padón, 

45papi lhclesesh pa Lebana, papi lhclesesh pa Hagaba, papi lhclesesh pa Acub, 

46papi lhclesesh pa Hagab, papi lhclesesh pa Salmai, papi lhclesesh pa Hanán, 

47papi lhclesesh pa Gidel, papi lhclesesh pa Gahar, papi lhclesesh pa Reaía, 

48papi lhclesesh pa Rezín, papi lhclesesh pa Necoda, papi lhclesesh pa Gazam, 

49papi lhclesesh pa Uza, papi lhclesesh pa Paseah, papi lhclesesh pa Besai, 

50papi lhclesesh pa Asena, papi lhclesesh pa Meunim, papi lhclesesh pa Nefusim, 

51papi lhclesesh pa Bacbuc, papi lhclesesh pa Hacufa, papi lhclesesh pa Harhur, 

52papi lhclesesh pa Bazlut, papi lhclesesh pa Mehída, papi lhclesesh pa Harsa, 

53papi lhclesesh pa Barcos, papi lhclesesh pa Sísara, papi lhclesesh pa Tema, 

54papi lhclesesh pa Nezía shi' papi lhclesesh pa Hatifa. 

55Papi lhclesesh papi yicumjat'in pa Salomón lhech papi lhclesesh pa Sotai, papi 

lhclesesh pa Soferet, papi lhclesesh pa Peruda, 

56papi lhclesesh pa Jaala, papi lhclesesh pa Darcón, papi lhclesesh pa Gidel, 

57papi lhclesesh pa Sefatías, papi lhclesesh pa Hatil, papi lhlcesesh pa Poqueret-

hazebaim shi' papi lhclesesh pa Amón. 

58Pa yamvatsham papi t'acum'een pa vatishjanjavat shi' papi lhclesesh papi 

yicumjat'in pa Salomón papi lhech trescientos noventa y dos. 

59Papi tôlhey'in pa Tel-mela, pa Tel-harsa, pa Querub, pa Adón ja't'ajesha pa Imer, 

shi' papi ninôôclheesha ca lhalhechach'e papi Israel lhavos ja't'ajesha ca 

lhavelhavot'eesh, pa nôque lhjunashch'e: 

60Papi lhclesesh pa Delaía, papi lhclesesh pa Tobías shi' papi lhclesesh pa Necoda, 

papi lhech seiscientos cincuenta y dos. 

61Shi' papi lhavelhavot'esh papi vatcasinôc lhech: papi lhclesesh pa Habaía, papi 

lhclesesh pa Cos shi' papi lhclesesh pa Barzilai, papi lhclesesh pa Galaad, ti 

vaneyfiyanesh. 

62Papuque vo'tajeyshi ts'ivee pava lheyis pa chiyi'sesh'e pa vatjôôjam, taj ti ninvanshi, 

pa yayjatshi ts'ivee ti vatcasinôctajesh. 

63Jô'tajesh pa lhanvacleesh ti yiyôjiesha ca ya aj ca nituj ts'ivee pava vatcôs 

chiyvenchat yamjey pa vatcasinô ti yaychavalhey ti niy'ôsa'jop pa Urim shi' pa 

Tumim. 

64Papi lhtachifas ti chiyu'vatsham ti chiyamjatvatsham pa cuarenta y dos mil 

trescientos sesenta papi nivacle, 

65pa nichinatsjulhesh papi vatcumtesesh yitsjôy shi' papi ôcjeclô, papi lhech pa siete 

mil trescientos treinta y siete. Caaj shta papi doscientos lhavishjanjas shi' papi 

lhavishjanjay. 

66Caajem shta pava setecientos treinta y seis cuvôyu, pa doscientos cuarenta y cinco 

pava maclicôc, 

67pa cuatrocientos treinta y cinco pava camellos shi' pava seis mil setecientos veinte 

cuvôyutas. 

68Pa caaj papi lhanvaclesesh pa t'ajôôjamsha'ne, ti yamey pa lhishjanjavat pa 

Lhcaanvacle yiey pa Jerusalên, pa yijut ts'ivee pa vatcufayesh t'ajuya ti 

chinich'ayaneshch'e pan yie' pa lhishjanjavat pa Dios. 

69Pa vaniyitesh ts'ivee ti tcufayeshjop ti chiynich'ayanch'e, pan lhjunash ti isem'ejop 

ts'ivee, pa cuatrocientos ochenta y ocho kilos pa clesanilh cojiyaj, pa dos mil 

setecientos cincuenta kilos pa clesanilh clim shi' pava cien t'uyjatshiyisesh papi 

vatcasinôclesh. 

70Papi vatcasinôc, papi levitas shi' papi t'ajôôj jô lhtachifas ti mônlhee ts'ivee pa 

Jerusalên, shi' papi lhavishjanjas, papi lhashi lhavos shi' papi t'acum'een pa 

vatishjanjavat, shi' pap'elh Israel lhavos ti mônlhee ts'ivee pava lhavtsates. 

Esdras 3 

Chiyachajeyjop ti chiyisclanvatich'e pava t'ajuya pa vatishjanjayash 

1Meelh ti yamey pa napu'yama jive'cla, vooy papi israel lhavos pa yivaclhitch'e pava 

yie' ts'ivee, pa lhacôm'a papi lhtachifas ti tay'evane yiey pa Jerusalên. 

2Pa lhechesh pa Josuê, lhaôs pa Josadac, shi' papi t'iyôyjafasesh vatcasinôc, pan 

lhjunash pa Zorobabel, lhaôs pa Salatiel, shi' papi lhavelhavot, pa yisnatesh ts'ivee pa 

lhavitôvat'esh pa lh'Dios papi Israel lhavos, pa jaspa natcufaayjop pa nilhônsham yiey 

pan yit'esh ti tayôjijanesh pa lhayôjijat pa Moisês, lhcavo pa Dios. 

3Pa yijôtjat ts'ivee ti yisnatesh pa itôvat'esh, lhayaash ti nijovayeshjulh papi yi'shi' pa 

lhech cotsjaat. Pa yajatesh ti nich'a nalhu shi' ti nuutey pa tcufay'in ti yilhônsham ti 

yôclôjeshey pa Lhcaanvacle. 

4Pa yisnateshjop shta pa lhc'usiyash ti Lhajpôyjeyesh pava T'aclôôc, pan t'ônashesh pa 

vatyôjijat ti chiyi'sesh'e, pant'ajôôj pava nalhus ti tcufay ti yilhônsham ti yifayjanesh 

ts'ivee, yiey pant'ajôôjam pava yetônjop pa nalhu. 

5Pan lhjunash pava chiylhônsham ti nalhu'esh shi' ti nich'a vacha' na jive'cla, pa 

yetônjop ts'ivee pa lhc'usiyashesh ti yiisinatem pa Lhcaanvacle, shi' pan yie' papi 

yitôlhjatlhatsham ti tcufayem pa Lhcaanvacle. 

6Tôlhesh'e pa vatjutsa' nalhu pa napu'yama jive'cla ti tôlhesh'e ts'ivee ti tcufay ti 

yilhônemsham pa Lhcaanvacle, lha'ma ti jôjjeclay nichintôlhesh'e ti chiyachajeyjop ti 

chiyisnatesh pa lhishjanjavat pa Lhcaanvacle. 

7Pa nijooylha ti yijutch'e pava pesoc papi jpôyjey lhavos shi' papi yeclôy lhavos, shi' 

pa lhôc shi' pa yiyô'ji shi' pa lhape' t'ajuya papi nivacle tôlhey pa Tiro shi' pa Sidón, pa 

jaspa nitôlhesh'e pa Líbano pa nitsavalheshch'e pa tovôc pava yeclôy shintincutacuy 

pa nit'ôsesh'esha'ne pa Jope, pan yie' ti yivashanem pa Ciro, lhanvacleesh pa Persia. 

Chitôlhesh'e ti chiyachajeyjop ti chiyisnatesh pa vatishjanjavat 

8Vooy pa Zorobabel, lhaôs pa Salatiel, shi' pa Josuê, lhaôs pa Josadac, 

yamelhvatsham papi lhô'yavot vatcasinôc shi' papi levitas, shi' lhacôm'a papi 

chiyayjat'een lhapesh ti tapecley'in pa Jerusalên, yamvatshamjop ti yachajeyjop ti 

yisnatesh pa lhishjanjavat pa Dios pan yie' ti napu'eyshi jive'cla ti napu'eyshi pava 

yincôpes ti namey'in pa Jerusalên. Pa yivashanem ti yiclôvalhem pa lhcumjayash papi 

levitas papi yaash ti veinte pava lhnincôpes. 

9Vooy pa Josuê shi' papi lhcles shi' papi lhavelhavot pa ve'lhasham pa yielh'e pa 

Cadmiel shi' papi lhcles papin tôlhshaam pa Judá, shi' papi tôlhshaam shi' papi lhcles 

shi' shta papi lhavelhavot pa Henadad, papi lhech levitas, yiclôvalhem papi t'acum'een 

pa lhishjanjavat pa Dios. 

10Meelh papi lhavosesh ti yan'e' pava lhtascuyesh pa lhishjanjavat pa Lhcaanvacle, 

vooy papi vatcasinôc pa vatsavatjop, ti yuych'e pava t'ajuya pa lhcumjayash shi' pava 

vat'ônjanchey. Vooy papi levitas tô'lha pa Asaf yichaaj pava chama titjeyesh t'ajuya ti 

yôclôjesh pa Lhcaanvacle, pan lhjunash ti tayôjijanesh pa David, lhanvacleesh papi 

Israel lhavos. 

11Caaj papi tishjanesh pa vatôclôjqueyash, vooy pap'elh ti yicuulh: “Shtajutelhem na 

casshami pa Lhcaanvacle, lhayaash pa lhech ti issha'ne, lhayaash pa lhencheyashesh 

napi Israel lhavos ti ôyjôlhôyech.” Pa lhacôm'a papi lhchifas ti tônesh'in pa 

lhshamitjayash shi' ti yôclôjesh pa Lhcaanvacle, lhayaash ti palha chitôlhesh'e ti 

chiyachajeyjop ti chiyisnatesh pa lhishjanjavat pa Lhcaanvacle. 

12Pa acloj papi vatcasinôc, papi levitas shi' papi chiyclôvalhchiyinesh papi 

t'ajôôjamsha'ne papi lhech palha nitaôvclasaesh papin yi'van pa vatjutsa' 

vatishjanjavat, pa yisitsenesh ti yipvatsham'in, lhayaash ti yi'van ts'ivee ti chitôlhesh'e 

ti chiyisnatesh pa nich'a vatishjanjavat. Pa lhech t'ôplhua ti acloj pap'elh tônesh'in pa 

lhshamitjayash. 

13Pa ampapu pa vena lhcajunasheesh papi tônesh'in pa lhshamitjayash papi 

yipvatsham'in, pa ya'shesh ti tônvatsham'in pa tojey pa yam'e ti chiypeya'ey pa uj 

t'ôjôj. 

Esdras 4 

Papi nilhc'utsfasa vatfaycutesh ca chint'ôsesha'ne pava chit'acum'e 

1Meelh papi nilhc'utsfasa pa Judá shi' pa Benjamín ti yaya'ey ti vapecl'in papi chiysaas 

ti yinich'ayanch'e pa lhishjanjavat pa Lhcaanvacle, lh'Dios papi Israel lhavos, 

2pa yijôchiey ts'ivee pa Zorobabel shi' pa Josuê shi' papi lhanvaclesesh pa 

t'ajôôjamsha'ne, pa yit'esha ts'ivee: —Avashanelhyam ca qu'efeneshelh na 

lhasnatshelh, lhayaash yivaatsheelh, yiey nan ajunashelh, jôque'lhey vitsha pa 

a'Dioselh shi' ti jaycufa'yelhem jan t'aplhuqu'e ja Esar-hadón, lhanvacle ja Asiria, ti 

nôque tsicha'jelh'e. 

3Taj ti pa Zorobabel, pa Josuê shi' pap'elh lhanvaclesesh pa t'ajôôjamsh'ane Israel 

lhavos pa yit'esh ts'ivee ti yachajeshjulh: —Saselhjopyam ca anachelhjop ti 

janich'ayanelh na lhishjanjavat pa yi'Dioselh. Ya caajelh ti yatsi'sheelhjop ti 

janich'ayanelh na lhishjanjavat pa Lhcaanvacle, lh'Dios napi Israel lhavos, lhayaash ti 

lhech t'ônasheshelhyi ja Ciro, lhanvacle ja Persia. 

4Pa lhechesh papi nivacle tô'lha pa lhech cotsjaat pa yicumjamatantaj'e papi nivacle 

yiey pa Judá shi' ca nivô'meshjop ca nasnatesh. 

5Jô'tajesh ti yôvôcôtajesh'in pava yijutem papi lhcavosesh pa lhcaanvavacle, papuque 

pa yijuyjateshjulh pava lhfanisheshem pan t'ôplheeshch'e pa Ciro ti lhanvacleesh pa 

Persia, pa yamjey ti chinvacleyan pa Darío, lhanvacle pa Persia. 

6Pava tôlhesh'e ti lhanvacleesh pa Asuero pa yieshjop ts'ivee pava yiyôytanesha ti 

t'ajuyeshjulh papi tsitenas'e pa Judá shi' pa Jerusalên. 

7Vooy pa t'aplhua pa Artajerjes, lhanvacle pa Persia, pa Bislam, pa Mitrídates, pa 

Tabeel shi' pap'elh yiyôyjafas pa yiisshem'e pa Artajerjes. Pa lhech lhqu'isjayanach 

chiyi'sesh'ejop pa arameo lhcliish, pa nôque t'ônashch'e ti chinôyôjqu'e. 

8Pa Rehum, pa lhech yôsjat'e ta'juyish, pa Simsai, pa lhech vanqu'iseem, pa yiisshem'e 

pa lhcaanvacle Artajerjes pa vatqu'isjayanach ti t'ajuyjulh papi tsitenas'e pa Jerusalên. 

9-11Pôque vatqu'isjayanach ti yichenelh pa Rehum yôsjat'e t'juyish, pa Simsai ti 

vanqu'iseem, shi' papi t'iyôyjafasesh papi tcaasclanchaych'e, papi lhcaanvaclesesh shi' 

papi lhcavosesh pa Persia, pa Erec, pa Babilonia shi' pa Susa, ja't'ajesha lhech pa 

Elam, shi' papi mônlha papi vatachifas ti ya'shesh pa lhasnôycheyashesh pa Asnapar ti 

lhech chinsas'e ti chinc'uyjatey pava yitsates yiey pa Samaria shi' papi mônlhee pava 

yitsates yiey pa nuutch'ejulh pa tovôc Éufrates: “Ja lhcaanvacle Artajerjes, tô'lha napi 

lhcavos yiey na yitsaat nuutch'ejulh ja tovôc Éufrates: 

12“C'atôyjatelha na Yinvacle napi judíos napin tô'lha na Yinvacle, ti nacheelhyiy ti 

namey ts'ivee na Jerusalên ti yinich'ayanch'e na yitsaat ti chivatjuyjatjulh. Palha 

tôlhesh'e ti yisnatesh na lhashclôfechjop shi' ti yisclaneshch'e nava lhtascuyesh. 

13Pa c'atôyjatelha shta na Yinvacle ca ninich'ayantajch'e nôque yitsaat shi' ca 

nasnatajesh pa lhashclôfechjop, napuque nivacle tan jayu ca nen ca nishayanch'e pava 

chine'mey pa lhcaanvacle pa nilhecha pava chiney'in, pa nôquee pa lhpeso na 

lhcaanvacle pa nic'ôjômit'esh jayu. 

14Nan lhjunash yivaatsheelh ti jôveelhshi na vatcumjayash na Yinvacle, pa 

nivashanelh ca chinclôqui'esh pa ca lhanfanashac'oya na Yinvacle. Pa lhe'naa ti 

jachenelh'ayjop na Yinvacle nava janfaclelh'am, 

15ca jaspa avooyshi nava lhqu'isjayanjasesh capi acchevot na Yinvacle. Ca lhechtajee 

ti yit'esha, vooy na Yinvacle isjop ca niclôvalhch'e nôque yitsaat ti chivatjuyjatjulh 

shi' ti suyeshjulh papi lhcaanvacles shi' pav'elh yitsates, ti p'alha jav'elh nalhus ti 

chiyisclanch'ejop ti chivatjuyjatjulh, pa côque tôlhshaamjop ti chiyvômjat. 

16Pa lhe'naa ti c'atôyjatelha na Yinvacle ca ninich'ayantajch'e nôque yitsaat shi' ca 

nivaclhitajesh ti yisclanch'e na lhasclôfechjop, pa yac'oyjatesh jayu na Yinvacle na 

lhanvacleyashesh na yitsaat yiey ja nuutch'ejulh ja tovôc Éufrates.’ 

17Pa lhechesh pa lhcaanvacle Artajerjes pa yicheney pa nôque t'ônashch'e ti 

yachajeshjulh: Vooy ja Rehum t'ôs'evatjuyiish, ja Simsai ti vanqu'iisyam, shi' japi 

t'iyôyjafasesh ti yiey ts'ivee ja Samaria shi' jap'elh yiey ja yitsaat nuutch'ejulh ja tovôc 

Éufrates: apiiy'eelh. “Ti namyi 

18na vatqu'isjayanach ti lhancheneelhyiy, ti chinôyôjqu'eyan ti chiyetônch'e yiey 

nôque, 

19jayiyôjijanesh ti chivooyshi. Pa yijô' ti chiyivan jô lhech yitsaat ti chicôvfachi'esh ti 

chit'ajuyeshjulh lhapesh japi lhcaanvacles, ti p'alha ti yisclanch'ejop ti vapecleyjop'in 

ti chicôvfachi, 

20ti caaj'e ja Jerusalên papi t'unisesh lhcaanvacles ti yamesham pa lhanvacleyash yiey 

ja yitsaat nuutch'ejulh ja tovôc Éufrates, vooy papi lhech chishayanem'in papi 

lhanvaclesesh shi' pava chiyney. 

21Pa lhe'naa ca ayôjieshelha japuque nivacle ca nit'ôsesha'ne pava t'acu'mesh'in, pa 

namjey pa nich'a yiyôjijat yivaatsha pa ya aj ca ninich'ayanch'e ja yitsaat. 

22Pa ya aj ca an'ateeshelh côque pa jaspa ya aj ca ninapshinesh'e pa niysa' ca 

nicôctiyanesh na vatvacleyash.’ 

23Pa meelh pa lhqu'isjayanach pa lhcaanvacle Artajerjes ti chiyetônemch'e pa Rehum, 

pa Simsai pa lhech vanqu'iseem, shi' papi t'iyôyjafasesh, pa lhacôm'a ti tatsha ti 

yichey'in ts'ivee pa Jerusalên, pa vaniyitesha papi judíos ca nit'ôsesha'ne pava t'acum'e 

ts'ivee, 

24Pa nôque lhjunashch'e, ti chinich'ayantajch'e pa lhishjanjavat pa Dios yiey pa 

Jerusalên pa vômeshjop ts'ivee pa yamjey pa napu'eyshi nincoop ti lhcaanvacleesh'e 

pa Darío pa Persia. 

Esdras 5 

Chinich'ayanch'e pa vatishjanjavat 

1Papi chiytôyjata pava vaclan Hageo shi' pa Zacarías lhaôs pa Ido pa nôyôjem ts'ivee 

papi judíos yiey pa Judá shi' pa Jerusalên pava lhfacjesem ti yijuteyjop pa 

Lhcaanvacle, lh'Dios papi Israel lhavos. 

2Pa lhechesh pa Zorobabel, lhaôs pa Salatiel, shi' pa Josuê, lhaôs pa Josadac, pa 

t'acum'e ve'lheeshchum ti yinich'ayanch'e pa lhishjanjavata pa Dios yiey pa Jerusalên, 

vooy papi yitôyjata pava vaclan pa Dios pa yiesh'jop ts'ivee ti yefenesh. 

3-4Taj ti pa Tatnai, pa lhech lhanvacleesh pa yitsaat nuutch'ejulh pa tovôc Éufrates, 

shi' pa Setar-boznai shi' papi lha'yôvôt, pa yiche'lhey ti yit'esha ts'ivee: “¿She papi 

yiyôjiesh'a ti lhnich'ayanch'e nôque vatishjanjavat shi' ti lhp'aclanesh'e pava yeclôy? 

¿Ta lhey papi yinich'ayanch'e nôque jpôyich?” 

5Taj ti, pa Dios pa vanujumatsenesha papi lhavosesh judíos, pa lhech lhjunash pa 

nichinshiyanem pa yamjey ti yicheneyjop pa chinfacleem pa Darío pa yueshch'e pava 

yicu'lhesh. 

6Côque yi'sesh'ejop pa lhqu'isjayanach pa Tatnai, lhanvacleesh pa yitsaat yiey 

nuutch'ejulh pa tovôc Éufrates, shi' pa Setar-bosnai shi' papi lha'yôvôt', papi 

lhcavosesh pa lhanvacle ti nuutch'ejulh pa Éufrates, ti yicheney pa lhcaanvacle Darío, 

7-8pa lhech pa yit'esh: “Jenelh'am na Yinvacle pa vatpiiyash, c'atôyjatelha ti 

jajôchielhey ja cotsjaat Judá shi' ja lhishjanjavat pa uj Dios, jô lhech 

chininch'ayaneshch'e java us utes chiyisnateshjop. Nôqueesh pa chip'aclaneshch'e java 

yeclôy ja lhavôjqu'e, lhayaash ti lhfanishesh'in ti t'acum'e shi' ti yifaclitsha'ne pava 

lhcumjavshayesh. 

9Pa janiy'ôseshelh'in japi yiclôvalhesh judíos japin yiyôjiesha ti yinich'ayanch'e ja 

vatishjanjavat shi' ti yip'aclanesh'e java yeclôy, 

10shi' java lheyisesh japin yiclôvalhesh, jaspa qu'iisshelh'e java lheyis ca janôyôjelhem 

na Yinvacleelh. 

11Japi lhech pa tsicuulhshelh'in ti yôclôj pa Dios yiey pa vôôs shi' na cotsjaat, ti 

yinich'ayanch'e ja vatishjanjavat ti acloj java nincôpesch'e ti yisnatesh pa uj lhanvacle 

Israel lhavo'. 

12Yit'eshalhayam shta papi lhacchevot ts'ivee ti tavôcôya pa Dios yiey pa vôôs, pa 

lhech yijuteyjop lhôn pa t'unaj ca Nabucodonosor, lhanvacle ja Babilonia, pa lhech 

caldeo, pan yichey ti yivômjatsha'ne lhôn pa lhech vatishjanjavat pa yisa'sey lhôn ja 

Babilonia. 

13Pa nijooylheeshch'e lhôn ca Ciro, pa vatjutsa' lhnincôp'esh ti lhanvacleesh ja 

Babilonia, ti yiyôjiesha lhôn ja lhishjanjavat pa Dios ti yinich'ayanch'e. 

14Yit'eshelhayam shta ca lhcaanvacle Ciro ti yayjat'ôcji lhôn ja vatishjanjavat yiey ja 

Babilonia java chijuyjata ja clesanilh cojiyaj shi' ja clim, javan yichaaj ca 

Nabucodonosor ti tôlhesh'e pa lhishjanjavat pa Dios yiey ja Jerusalên ti yichaajtajey ja 

vatishjanjavat yiey ja Babilonia, ti chiyjuteem ja Sesbasar, jan chiyetônesh ti 

lhcaanvacleesh. 

15Vooy ca Ciro yiyôjiesha lhôn ja Sesbasar ti nayjatvane java lhech chiyjuyjata pa 

yachajey ja vatishjanjavat yiey ja Jerusalên, shi' ti yinich'ayan yiey jan lhc'o'vat'esh ja 

lhishjanjavat pa Dios. 

16Pa meelh ti lhech yam'e ja Sesbasar pa yantaj'e lhôn java lhtascuyesh ja 

lhishjanjavat pa Dios yiey ja Jerusalên; pa lhech tôlhesh'e ti yinich'ayantajch'e, taj ti 

pa ninvaclhiteshch'e. 

17“Pa nôqueesh, ca nitajulhtajey'am na Yinvacle, jayaalhshelh'a ca avooysha'ne java 

lhqu'isjayanjas japi lhanvaclesesh yiey ja Babilonia, ca chinclôvalhch'e ca yijô'taja ca 

lhcaanvacle Ciro ti tayôjijanesh ti chinich'ayanch'e ja lhishjanjavat pa Dios yiey ja 

Jerusalên, pa anôyôjelhyam pa lhaychavalh'ejop na Yinvacle pa lhjunashch'e côque.’ 

Esdras 6 

1Pa lhechesh pa lhcaanvacle Darío pa tayôjijanesh ca chinvooysha'ne pava chiyanch'e' 

pava vatqu'isjayanjas yitsôt'ajesh ti lhavanjas pa Babilonia. 

2Yie' pa lhajpôyich pa Ecbatana, yiey pa yitsaat Media, pa lhech yivan'e pa 

vatqu'isjayanach pan chiyi'sesh'e: 

3“Ja vatjutsa' yincôôp ti lhcaanvacleesh ja Ciro yit'esha côque vatyôjijat: ‘Ja 

lhanfanash ja lhishjanjavat pa Lhcaanvacle yiey ja Jerusalên: Ca chinan'e' ts'ivee java 

lhtascuyesh pa chiyachajeyjop ti chiyisnatesh ja jpôyich, pa jaspa lhech chinjut'e pava 

vatcufayjates. Ti veintisiete metros pa t'aplhuquishaam pa veintisiete metros pa 

lhjuc'aach'e; 

4jô'tajesh ti pu'janaa pava lhnôyshayesh pava us utes shi' pa ve'lha nôyishesh pa nich'a 

yeclô'. Vooy pava pesoc tô'lha pa lhcaanvacle pa chinshayanesh jayu pant'ajôjqu'e. 

5Vooy java chiyjuyjata tô'lha ja clesanilh cojiyaj shi' ja clim ja lhishjanjavat pa Dios, 

javan yayjat'e lhapesh ca Nabucodonosor ja vatishjanjavat yiey ja Jerusalên pa 

nanchajey ja Babilonia, java lhech chinachajey yiey ja Jerusalên, ca chinesh ja 

lhishjanjavat pa Dios pan yi'jop lhavaatsha.’ ” 

6Pa lhechesh pa lhcaanvacle Darío pa yijuteyjop shta pa lhayôjijat pa Tatnai, 

lhanvacleesh pa yitsaat yiey pa nuutch'ejulh pa tovôc Éufrates, shi' pa Setar-boznai 

shi' papi lha'yôvot, papin t'acuumjiin pa lhech'e yitsaat: “Ayelhshi ja Jerusalên 

7pa an'ateeshelh ja lhanvacle japi judíos shi' japi lhavosesh ti yiclôvalhem ti 

yachajeyjop ti yisnatesh yiey ja yan'e' pa lhishjanjavat pa Dios. 

8Navôque yiyôjijatesjop ca vo'ya lhavaatsha ca lhech lhfanisheesh ca nefenesh japi 

yivoyanesh judíos ca jaspa nachajeyjop ti yisnatesh pa lhishjanjavat pa Dios: Pa vo'ya 

pava chine'mey pesoc ja lhcaanvacle ti yijutey ja yitsaat yiey ja nuutch'ejulh ja tovôc 

Éufrates, ca nivoyjateshemch'e ca nishayaneshem pava nôj'ôcji pa jaspa tanca 

nit'ôsesha'ne pava lhcumjavshay. 

9Nava nalhus pa ya aj ca amajop ca nijuteyjop'in japi vatcasinôc yiey ja Jerusalên, jan 

lhjunash ti chinôôclhanitajop lhacôm'a pava suyeshijop, pava vôcôc, pava tashinshtas 

ja't'ajesha pava nich'a us tashinshtas ti yijuyjata ti yilhônemsham pa Dios yiey pa 

vôôs; ja't'ajesha ca lhecha pa trigo, pa tsifoni, pa ôtjayetas t'i' ja't'ajesha pa lhape', 

10jaspa nitisesh pa Lhcaanvacle yiey pa vôôs pava tcufayesh ti nishamitjatesh pa 

vatants'aclanema shta pa lhamônlhajayash ja lhcaanvacle shi' japi lhcles. 

11“Pa jayôjiesha shta ca nicaajtaj papi ninanc'ashamesh nôque vatyôjijat, pa 

chinantsooji lhpa ve'lha jpôychiyte yitsôt'ajesh tsjofji ca chinjucjojam; vooy pa 

lhajpôyich pa chinaclapju ti chiyvôôm. 

12¡Vooy pa Dios pan t'acumeyshi ja Jerusalên ti lhech chiynesh'e pa lhey, pa 

nivômjatshi pa yie' pa chinvacleyan ja't'ajesha papi lhtachifas ca nitôôlhtajajop pava 

tavijatay ja't'ajesha pava chiyiv'ojiyanesh pa lhishjanjavat pa Lhcaanvacle yiey ja 

Jerusalên! Yivaatsha, ya Darío, tôlhyi' nôque vatyôjijat. Ôfisjatelhch'e lhacôm'a 

navôque vatca'niscôtey.’ 

Lhetipaesh shi' ti yivaclhitesh pava lhcumjavshay 

13Pa lhechesh pa Tatnai, lhanvacleesh pa yitsaat yiey pa nuutch'ejulh pa tovôc 

Éufrates shi' pa Setar-boznai shi' papi lha'yôvot pa yôfisjatch'e lhacôm'a pava 

lhcaniscôteyesh pa vatyôjijat tô'lha pa lhcaanvacle Darío. 

14Nôque lhjunashesh papi chivoyanesh judíos pa lhetipaesh pava lhcumjavshay ti 

yachajeyjop ti yisnatesh, yiey pan yit'esh papi chiytôyjata pava vaclan pa Hageo shi' 

pa Zacarías, lhaôs pa Ido. Pa yivaclhitch'e ti yachajeyjop ti yisnatesh yiey pan 

t'ônashesha pa lh'Dios papi Israel lhavos, pan t'ônashch'e shta pava lhayôjijates pa 

Ciro, pa Darío shi' pa Artajerjes, lhanvaclesesh pa Persia. 

15Pa vatishjanjavat ti vacalheshch'e pava pu'jana nalhus pa jive'cla lhey Adar, ti 

ve'lhayama pa yincôôp ti lhcaanvacleesh pa Darío, lhanvacleesh pa Persia. 

16Papi Israel lhavos, papi vatcasinôc, papi levitas shi' pap'elh chiyayjat'een lhapesh pa 

yisnateshjop pa vatc'usiyash'in ti chiyvenchatem pa lhishjanjavat pa Dios. 

17Pa lhech t'aplhuqu'e ti tcufayesh ts'ivee pava cien vôcôc, doscientos pava tashinshtas 

shi' pava cuatrocientos tashinshtas nich'a us, jô'tajesh pava doce fusunjas, pa 

yive'lhan'e ts'ivee pat'ajôôjamsha'ne papi Israel lhavos, ti lhcufayjateseshjop pa 

lhsasch'e pant'ajôôj papi Israel lhavos. 

18Pa nijooylha ti chiyjuteem papi vatcasinôc ti yuyeyvanôcji ts'ivee, shi' papi levitas ti 

chiyjuteem shta pa lhcumjayashem'in pa Dios yiey pa Jerusalên, pan lhjunash ti 

yi'sesh'e pa lhqu'isjayanach pa Moisês. 

19Papi tapecley'in ti chiyayjataj'een pa yisnateshjop shta pa lhc'usiyash'in pa Pascua pa 

nalhu ti catorce pa vatjutsa' jive'cla. 

20Papi vatcasinôc shi' papi levitas pa vat'isinatsha'nejop ts'ivee, nôque lhjunash pa 

lhacôm'a ti vatcleeshjop ts'ivee. Pa lhechesh pa tcufayjop ts'ivee pa Pascua tô'lha 

lhacôm'a papi chiyayjataj'een pa lhech'e, tô'lha shta papi lha'yôvot vatcasinôc shi' shta 

lhavaatsha ts'ivee. 

21Lhacôm'a papi Israel lhavos papin vapecl'in ti chiyayjataj'een pa tc'a'eshvane ts'ivee 

pa vatôcjop pa Pascua, pa yamjelhvatsham lhacôm'a papin yivenchat ts'ivee lhtachifas 



910 

 

 
Nivacle Bible  

© 1994,  Sociedades Bíblicas Unidas. 
 

 
 

 

nintôyvatsham'in pa tayelh'evane ti yôclôjelhey pa Lhcaanvacle lh'Dios papi Israel 

lhavos. 

22Pa yicheshch'e pava napu'yama nalhus ti yisnateshjop pa lhc'usiyash'in ti tujeelh 

lhpa yucuve ameyshi pa t'ajuya, lhayaash pa Lhcaanvacle ti yamjatch'een pa 

lhshamitjayash ti yisnatshem pa lhanvacleesh pa Persia ti vaniyitesh ts'ivee shi' ti 

tanefenesh ti yachajeyjop ti yisnatesh pa lhishjanjavat pa Dios, pa lh'Dios papi Israel 

lhavos. 

Esdras 7 

Pa Esdras shi' papi lha'yôvot ti yamelhey pa Jerusalên 

1Ti t'ônshi' pava yincôpes, ti yicheshch'e ti lhcaanvacleesh pa Artajerjes, pa 

lhanvacleesh pa Persia, caaj pa ve'lha nivacle lhey Esdras, tôlheyshi ti tôlhshaam pa 

Seraías, pa Azarías, pa Hilcías, 

2pa Salum, pa Sadoc, pa Ahitob, 

3pa Amarías, pa Azarías, pa Meraiot, 

4pa Zeraías, pa Uzi, pa Buqui, 

5pa Abisúa, pa Finees, pa Eleazar shi' pa Aarón, pa vatjutsa' vatcasinô. 

6Pa lhech Esdras vanqu'eyjatsjan yitôyc'oya pava lhayôjijates pa Lhcaanvacle, lh'Dios 

papi Israel lhavos, pavan chiyjuteyc'oya lhapesh pa Moisês, pa yitô'ya pa 

lhavanqu'efenjayash pa Lhcaanvacle, nôque lhjunash pa lhcaanvacle Artajerjes ti 

yijutem lhacôm'a pa ti t'aalhsha. Pa nôque lhjunash pa Esdras ti tay'e pa Babilonia 

7pa t'ajuyelhey pa Jerusalên papi lhpôc'ôjam Israel lhavos, pat'ajôj'esham papi 

vatcasinôc, papi levitas, papi lhavishjanjas, papi lhashi lhavos shi' papi t'acum'een pa 

vatishjanjavat, pan t'aplhuqu'e' ti napu'yama pava lhnincôpes ti lhcaanvacleesh pa 

Artajerjes. 

8-9Yitô'ya pa Esdras pa is lhavanqu'efenjayash pa Dios, pa tôlhesh'e ti tay'e pa 

Babilonia pa vatjutsa' nalhu pa vatjutsa' jive'cla ti napu'yama pava yincôpes ti 

lhcaanvacleesh pa Artajerjes, pa yamey pa Jerusalên pa vatjutsa' nalhu pa ve'lhanôjesh 

jive'cla pa lhech yincôôp. 

10Vooy pa Esdras vanijôtjatesh pa lhfanishesh ti vôntôyitesh shi' ti yisnatesh pa 

lhayôjijat pa Lhcaanvacle shi' ti yeyjatsjanesh papi Israel lhavos pava tayôjijanesh 

lhfanishlhavach shi' pava chivancafaycutesh. 

11Pa lhech chiyvaclhitesh ti yi'shi' pa vatqu'isjayanach yijutem pa lhcaanvacle 

Artajerjes pa Esdras vatcasinô shi' ti vanqu'eyjatsjan ti yitô'ya ti yeyjatsjanesh pava 

lhayôjijates shi' pava lhfanishlhavach pa Lhcaanvacle t'ajuya papi Israel lhavos: 

12Na lhcaanvacle Artajerjes yicjuey ja Esdras, vatcasinô shi' ti vanqu'eyjatsjan ti 

yitô'ya na lhayôjijat pa Dios yiey pa vôôs. 

13Jayiyôjijanesh lhacôm'a japi Israel lhavos, japin yi'shi' na yinvacleyash, papu ca 

niteetajesh ti vo'ach'e yiey ja Jerusalên, pa lhech afanisheesh, ca lhechtaja japi levitas 

ja't'ajesha japi vatcasinôc. 

14Lhayaash na lhcaanvacle shi' japi napu'yama lhanvaclefas pa c'achench'e ca 

nivôntôyitesh pa lhjunashch'e ja Judá shi' ja Jerusalên, nan t'ônash ja lhayôjijat pa 

a'Dios ti caaj'am. 

15Pa nichaj'ach'e ja clesanilh clim shi' ja cojiyaj, javan yitôlhjatlhavne na lhcaanvacle 

shi' napi lhanvaclefas ti yijutey pa lh'Dios japi Israel lhavos, ti tsitenaj'e ja Jerusalên. 

16Lhacôm'a shta ja clesanilh clim shi' ja cojiyaj javan lhtôôlhshey ja cotsjaat 

Babilonia, nôquee shta java tisesh japi lhtachifas shi' japi vatcasinôc java 

yitôlhjatlhavne ti tcufayesh t'ajuya ja lhishjanjavat pa Dios yiey ja Jerusalên. 

17Cava lhech pesoc pa tajulhey ca acashayesha jayu pava vôcôc, pava tashinshtas shi' 

pava tashinshtas nich'a us, pa u'esham pava vatcufayjatesesh chiycôvjiyan shi' pa 

ôtjayetas t'i', pa acufayesh ca an'apee ja itôvat'esh yiey ja lhishjanjavat pa a'Dioselh 

avaatsheelh yiey ja Jerusalên. 

18Vooy ja clesanilh cojiyaj shi' ja clim ca mônlhatajee pa asnatshelh avaatsha shi' japi 

a'yôvot pan lhajulhjatelheyjop, yiey pan t'ônashesh ti yen pa Dios. 

19Taj ti java chiyjuyjata ti chiyjut'ay'ajop t'ajuya ti chiyôclôjesh yiey ja lhishjanjavat 

pa a'Dios, vooy avaatsha pa ajutey pa Dios yiey ja Jerusalên. 

20Pan yie' jav'elh lhcheneshjop t'ajuya ja lhishjanjavat pa a'Dios, pa isjop ca 

atôôlhsheyjop jan yie' java chiyaclapju'e vatvanjas yitsôt'ajesh na lhcaanvacle. 

21Vooy yivaatsha, ya lhcaanvacle Artajerjes, jayôjieshey lhacôm'a japi yiclôvalh java 

lhavanjas yiey ja nuutch'ejulh ja tovôc Éufrates, ca ya aj niamiyan ca nijutem na 

Esdras, vatcasinô shi' ti vanqu'eyjatsjan ti yitô'ya na lhayôjijat pa Dios yiey pa vôôs, 

lhacôm'a pa ca nit'aalhtajesha, 

22pa nôjesh'e tres mil trescientos kilos pa clesanilh clim, veintidos kilos pa trigo, dos 

mil doscientos litros pa ôtjayetas t'i', dos mil doscientos litros pa lhape' shi' lhacôm'a 

pa tsifoni ca nit'aalhtaja. 

23Lhacôm'a pava ca aalhtaje'ma pa Dios yiey pa vôôs t'ajuya ja lhishjanjavat, pa 

tajulhey ca chincufa'yesh clap, ca jaspa ya aj na ca ninamey pa lhanclôyitsjayash napi 

lhcles na lhcaanvacle shi' nava yitsôt'ajesh. 

24Shi' ca chintôyjata ts'ivee shta ti chishiyan ca chint'a'lhema pava chiyney pa yie' japi 

vatcasinôclesh, japi levitas, japi lhavishjanjas, japi lhashi lhavos, japi t'acum'een ja 

lhishjanjavat pa Dios. 

25“Vooy avaatsha, Esdras, ti tajulhey'am ti natôyc'oya java nijut'ay pa Dios, avooyshi 

papi tcaasclanchaych'e shi' papi chinvacleyansha'ne, ca nasclanemch'e lhacôm'a japi 

nivacle yiey ja yitsaat nuutch'ejulh ja tovôc Éufrates, ja't'ajesha lhacôm'a papi yitô'ya 

nava lhayôjijates pa natsôt'ajesh Dios; shi' shta lhacôm'a papi ninantôfa'clesh pa 

eyjatsjanesh. 

26Vooy lhacôm'a papi ninôfisjatch'e nava lhayôjijates pa natsôt'ajesh Dios shi' nava 

lhayôjijates na lhcaanvacle, pa ivalhelha tatsha ca aclônelh, pa ayjatelhnee, pa 

nashjatelh'am pa ca nishayanesh ja't'ajesha ti vanôôcfa.’ 

Pa t'alhjayash pa Esdras 

27Pa lhechesh pa t'aalh pa Esdras: “Chiyôclôjesh pa Lhcaanvacle, lh'Dios japi 

catsinavot, lhayaash ti yifaycutesh na lhcaanvacle ca nôclôjesh ja lhishjanjavat pa 

Lhcaanvacle yiey ja Jerusalên, 

28lhayaash ti tanôcliteshyam pa lhcavts'aclayjayashyish yiey t'ajuyish ja lhcaanvacle 

shi' japi lhanvaclefas shi' shta japi nivacle chiyashjatesh ja lhanvacleyash, pa nijutyam 

na yishami, lhayaash na t'efenjayash tsivelhanelhsham japi Israel lhavos napi 

chiyashjat pa nitatvoyich'e ca napectaj'in.” 

Esdras 8 

Pa chiyi'sesh'e pava lheyis papi vapecl'in 

1Nôque chiyi'sesh'e papi lhanvaclesesh pa t'ajôôjamsha'ne, pan lhjuansh ti vani'sesh'e 

pa t'ajôôjamsha'ne ti ve'lhee ts'ivee, pan t'ôplhueshch'e pa lhanvacleyash pa Artajerjes 

ti tayelh'e ts'ivee pa Babilonia pa Esdras: 

2-3Pa Gersón, tôlhshaam papi lhclesesh pa Finees; pa Daniel, tôlhshaam papi lhclesesh 

pa Itamar; pa Hatús, lhaôs pa Secanías, tôlhshaam papi lhclesesh pa David; pa 

Zacarías, tôlhshaam papi lhclesesh pa Paros, tanaôycheelh papi ciento cincuenta 

nivacle chiyi'sesh'e; 

4Pa Elioenay, lhaôs pa Zeraías, tôlhshaam papi lhlcesesh pa Pahat-moab, pa 

tanaôycheelh papi doscientos nivacle; 

5Pa Secanías, lhaôs pa Jahaziel, tôlhshaam papi lhclesesh pa Zatu, pa tanaôycheelh 

papi trescientos nivacle; 

6Pa Ebed, lhaôs pa Jonatán tôlhshaam papi lhclesesh pa Adín, pa tanaôycheelh papi 

cincuenta nivacle; 

7pa Jesaías, lhaôs pa Atalías, tôlhshaam papi lhclesesh pa Elam, pa tanaôycheelh papi 

setenta nivacle; 

8Pa Zebadías, lhaôs pa Micael, tôlhshaam papi lhclesesh pa Sefatías, pa tanaôycheelh 

papi ochenta nivacle; 

9pa Obadías, lhaôs pa Jehiel, tôlhsaam papi lhclesesh pa Joab, pa tanaôycheelh papi 

doscientos dieciocho nivacle; 

10pa Selomit, lhaôs pa Josifías, tôlhshaam papi lhclesesh pa Bani, pa tanaôycheelh 

papi ciento setenta nivacle; 

11pa Zacarías, lhaôs pa Bebai, tôlhshaam papi lhclesesh pa Bebai, pa tanaôycheelh 

papi veintiocho nivacle; 

12pa Johanán, lhaôs pa Hacatán, tôlhshaam papi lhclesesh pa Azgad, pa tanaôycheelh 

papi ciento diez nivacle; 

13Pa Elifelet, pa Jeiel shi' pa Semaías, yôjesh'esha'ne ti lhclesesh pa Adonicam, pa 

tanaôycheelh papi sesenta nivacle, pa nijooylhach'e ti vapecl'in. 

14Pa Utai shi' pa Zabud, tôlhshaam papi lhclesesh pa Bigvai, pa tanaôycheelh papi 

setenta nivacle. 

Papi t'acum'een pa vatishjanjavat 

15Yivaatsha, ya Esdras, yitc'a'elhvane ts'ivee lhacôm'a yiey ja nash'e ja tovôc Ahava, 

pa lhech jayichayelh'e java pu'jana nalhus. Pa meelh ti jaclôvalhtajch'e japi nivacle 

shi' japi vatcasinôc pa niyvanshi papu ca ve'lhaa japi levitas. 

16Pa lhechesh pa jacheney ja Eliezer, ja Ariel, ja Semaías, ja Elnatán, ja Jarib, ja 

Elnatán, ja Natán, ja Zacarías shi' ja Mesulam, japi lhech chiyashjatesh, shi' shta japi 

vanqu'eyjatsjan ja Joiarib shi' ja Elnatán, 

17jayôjiesha ca nijôchieshey ja Ido, lhanvacleeshjop jan yie' lhey Casifia, pa 

jayeetshe'ma lhacôm'a java ca ninôyôjem ja Ido shi' japi lha'yôvot, japi t'acum'een ja 

vatishjanjavat ca nôv'e' ts'ivee ja Casifia, ca jaspa nanchaajnee japi nivacle ca 

nits'efenesh yiey ja lhishjanjavat pa yi'Dioselh. 

18Pa tsishamshelha pa Dios, ti nichaaj ja Serebías, jô lhech nivacle tcajôyshay, 

lhô'sesh ja levita lhey Mahli, nôquee japi lhcles shi' japi lhch'injavot; pa yamvatsham 

dieciocho. 

19Jô'tajesh ti nichaaj ja Hasabías shi' ja Jesaías, lhclesesh ja Merari, nôquee japi 

lhclesh shi' japi lhch'injavot pa yamvatsham veinte. 

20Japi t'acum'een ja vatishjanjavat ti yan'e' pa David shi' japi lhavosesh ja 

lhcumjavshay japi levitas, pa yamvatsham doscientos veinte, lhacôm'a japi lhech ti 

chiyetônesh ti chinvacleyansha'ne. 

21Ti nôjeshch'e ti jayônjop ti jat'ayipcuyanelh yiey lhavôôj ja tovôc Ahava, ca jaspa 

jatônôclitshelh java yisasch'eclelh yiey t'ajuyish pa yi'Dioselh, pa jayaalhshelha ca 

nitsômjatelhsham pa is, ja yijô'jelhsham shi' java yivanjaselh. 

22Lhayaash ti javapenesh yivach ca yaalhsha ja lhcaanvacle papi c'afoquelhay 

cuvôyuyjas ca jaspa ninujumatsenelhjulhyam papi niyc'utsfaseelh yiey ja nôyish, 

lhayaash ti jayeetshelhema ja lhcaanvacle pa Dios ti vanujumatsenesh lhacôm'a papi 

vooysha'ne, taj ti pa ninayjatesh pa t'unajesh pa lhavôc'a lhacôm'a papi tayjop'in. 

23Pa lhech lhjunash jat'ayipcuyanshelh shi' ti jatants'aclanelhajop pa Dios lhacôm'a 

côque, vooy pa lhech pa tach'anshelhyi. 

24Pa nijooylhach'e vena janshi' japi doce yiclôvalhesh japi levitas: ja Serebías, ja 

Hasabías shi' japi napu'nôjesh t'iyôyjafasesh, 

25pa jatsjulheemshisha'ne ti jajutch'e ja clesanilh clim shi' ja coyiyaj shi' java 

chiyjuyjata ja lhcaanvacle shi' japi yôsjat'e t'ajuyish shi' japi lhcaanvaclesesh shi' 

lhacôm'a japi Israel lhavos lhech yielh'e ti tcufayesh ti tisesh pa lhishjanjavat pa 

yi'Dioselh. 

26Pa c'atsjulheemshi ti jajutshem java veintiún mil cuatrocientos cincuenta kilos ja 

clesanilh clim, shi' java cien t'ajuya ja clesanilh clim, pa tres mil trescientos kilos ja 

clesanilh cojiyaj; 

27jô'tajesh java veinte tacfeyis clesanilh cojiyaj pa yamvatsham java ocho kilos, pa 

napu' chiychenesh ja clesanilh yucch'e isshi, ya'shesh ti nôcshi' jan lhjunash ja 

clesanilh cojiyaj. 

28Pa nijooylhach'e ti jayeetsha: “Avaatsheelh chinavenchateshelh pa Lhcaanvacle, jan 

lhjunash java chiyjuyjata. Ja clesanilh clim shi' ja cojiyaj t'ajuya pa Lhcaanvacle, 

lh'Dios papi yinavot'elh. 

29Pa anujumatseneshelh shi' ca asclaneelhsha'ne pa namjey ca nôôvtajesh'e t'ajuyish ti 

chiyitsjulheemshi japi lhanvaclesesh japi vatcasinôc, shi' japi levitas shi' japi 

lhanvacles ja t'ajôôjamsha'ne Israel lhavos, yiey java lhtôvjas ja lhishjanjavat pa 

Lhcaanvacle yiey ja Jerusalên.” 

30Pa lhechesh papi vatcasinôc shi' papi levitas pa t'acuumjulh pa clesanilh clim, pa 

cojiyaj shi' pava chiyjuyjata pava chiyitsjuulhshisha'ne pa yicha'jey ts'ivee pa 

Jerusalên, yiey pa lhishjanjavat pa yi'Dioselh. 

31Ja nalhu doce ja jive'cla vatjutsa' pa jatôlhelh'e ja tovôc Ahava ti jayjuye'lhey ja 

Jerusalên. Pa yi'Dioselh pa ts'efenelh ti tavayelhjulhyam papi niyc'utsfaseelh shi' papi 

yituvalhtajelhyic'oya yiey ja nôyish. 

32Meelh ti jamelhsham ja Jerusalên, pa jayichayelh java pu'jana nalhus. 

33C'oya ja yichatjulh nalhu pa jatsjuulhshi ja clesanilh clim shi' pa cojiyaj shi' shta 

java chijuyjata ja lhishjanjavat pa yi'Dioselh, pa jajutem lhacôm'a ja vatcasinô 

Meremot, lhaôs ja Urías. Jô lhech ti ve'lha yielh'e ja Eleazar, lhaôs ja Finees, shi' japi 

levitas Josabad, lhaôs pa Josuê, shi' ja Naadías, lhaôs ja Binuy. 

34Jô lhech nalhu ti chiyitsjuulhshi shi' ti chiyitsjulhch'e lhacôm'a, pa chiyi'sesh'e 

lhacôm'a java chiychaaj. 

35Pa nijooylhach'e papin chiysaas ti vapecl'in pa yijut ts'ivee pava chiylhôneemsham 

pa lh'Dios papi Israel lhavos, pa lhacôm'a ti tey'esh ts'ivee papi Israel lhavos pava 

doce vôcôc, pava noventa y seis tashinshtas jayanjas, pava setenta y siete tashinshtas 

nich'a us shi' pava doce fusunjas chiycufa'yesh t'ajuya pa sasch'e. Pa lhacôm'a ti 

chinapjunsham ti chiyisclaneshemshi pa Lhcaanvacle. 

36Pa nijooylhach'e ti chiyjuteem pa lhayôjijat pa lhcaanvacle papi yieelhshi pa 

lhanvacleyash shi' papi lhanvaclesesh pa yitsaat nuutch'ejulh pa tovôc Éufrates, papin 

yefenesh papi lhchifas shi' pa lhishjanjavat pa Dios. 

Esdras 9 

Pa lhsasch'e papi lhtachifas shi' pa t'alhjayash pa Esdras 

1Meelh ti vacalheshch'e côque, vooy japi lhanvaclesesh pa tanc'uyiy ts'ivee ti 

yit'eshyam: “Japi Israel lhavos, yi'shi' ts'ivee japi vatcasinôc shi' japi levitas, pa 

ninvenchat ts'ivee japi tsitenas'e nôque vatavtsateyish, nôque yich'e': japi cananeos, 

japi hititas, japi ferezeos, japi jebuseos, japi amonitas, japi moabitas, japi egipcios shi' 

japi amorreos, japin ninvô'mesh java yifayjanesh ti lhfanishlhavach cha'lheesh. 

2Japi lhech shi' japi lhcles pa lhjayasesh ts'ivee japi lhcles ôcjeclôy japi lhech nivacle; 

pa lhe'naa japi lhchifas pa Dios ti vanacshenelh jap'elh lhtachifas. Japin vatjutsa'esh ti 

yisnatesh côque sasch'e lhech japi chinvacleyan shi' japi lhanvaclesesh ts'ivee.” 

3C'oya ti jape'ya côque lhne'yajesh, pa jac'asteshyitapee lha c'uych'e, pa jantsojqu'e 

nava yiyees shi' nava yipôsey ti janôôclhanitsha ti aôytejyam, pa tsansha'ne ti 

tsi'amiyanch'e. 

4Pa lhacôm'a japi nijovayjulh pa lhclôyitsjayash pa lh'Dios napi Israel lhavos tôlh'ejop 

pa lhsasch'e japin vapecley ti chiysaas lhapesh ti yave'lheelhsham, taj ti yivaatsha pa 

jôvjane ti tsi'amiyanch'e pa yamja ja yie'shi ti chiycufaay ti nuutey. 

5Pa lhech t'aplhaa ti janeeshchisham ti yaampatajch'e ti mônlheesh ti jac'asteshyitapee 

pa lhechesh pa jaya'lhey pa Lhcaanvacle yi'Dios, 

6pa jayeetsha: “Yi'Dios, yi'Dios tsicha'vayey ti javapen'in shi' ti t'astaayam'in, pa 

lhjunash ti jayjuy'ay avaatsha. Nava yisasch'eclelh yitsiyinelhyitapee, shi' java 

jayc'ameneshelh yameychisham pa voôôs. 

7Tôlhesh'e java acloj nalhus yamja nôqueesh ti jôveelhshi java ya'shesh ti sasch'eesh. 

Tôlh'ejop java yiv'ojinôclelh ti lhjunasheshelhvatjulh japi yinvacleselh shi' japi 

vatcasinôc ti nashjateshelhyitapee pa t'unaj jap'elh lhanvaclesesh yiey na cotsjaat. Ti 

chitsivo'matanelhsha'ne, ti chitsisa'selh, ti chitsijô'clelh shi' ti chitsapunelh, jô 

lhecheshch'e yijunashelh mônlheesh nôqueesh. 

8Taj ti nôqueesh shta, Lhcaanvacle yi'Dioselh, avaatsha pa acavts'aclayjayash 

lh'isiyanjop nan yijô'jelhsham ti lhatvayeelhyam pa lhavashanelhyam ti lhtsanelh'e 

yiey nôque is cotsjaat; avaatsha lhtontelhch'eyam nava yitôôvteselh, lhapa' ti muc ti 

lhtsulhjôc'ôteselh ti yalhancumteseshelh. 

9Lha'mataj ti yalhancumteselh ti tanca avô'melhyam ti yalhancumteselh; avaatsha 

lhnôclitelhyam pa acavts'aclayjayashesh ti yiey t'ajuyish japi lhanvaclesesh ja Persia, 

lhasmônlhanitelhjop jaspa janich'ayanelhch'e ja ishjanjavat ti yi'shi' java yafalhch'e, 

¡pa lhnujumatseneshelhyi yiey ja Judá shi' ja Jerusalên! 

10Taj ti nôqueesh, yi'Dioselh, ¿she pa isjop ca jayeetshelh ca ninôjtajeshch'e lhacôm'a 

nava yifanishelh yivach? Niyôfisjatelhch'e nava ayôjijates 

11ti lhayôjieshajop japi chiytôyjata pava vaclan acavosesh. Avaatsha 

lhastôyjatajelhjulh nôque vatavtsateyish ti janachelhsham shi' ti jaycumelha, ti 

chiysasinatesh pa lhav'ojiyash napuque nivacle, ti ninvô'mesh java yifayjanesh ti 

yisnatesh cha'lheesh ti yamjat'apee ts'ivee pava niysisa. 

12Lhteetajeshelhyam shta ca ya aj ca yijayayaneshelh napi yicleselh ôcjeclôy napi 

lhcles ts'ivee yitsjôy, shi' ca yicuumjelhjulh papi lhcles ôcjeclôy ca lhjayaseesh japi 

yicleselh yitsjôy, nilhecha ca voolhe'mey pa vatpiiyash shi' pava isis japi lhech 

nivacle, pa lhecheesh ca nast'uneshelh'in shi' ca naash ca chinajulhjate'mey pa 

vatcavts'aclayayesh na cotsjaat ca nanjooylhach'e ca chinan'ateesh lhacôm'a papi 

yicleselh ca chinôyôjem'in yajatesh. 

13Ca ninôjeshch'e lhacôm'a pava vaclanelhyam ti tôlh'e'jop pava yiv'ojinôclelh shi' 

pava tavijatay chiyc'amenesh, lha'mataj ti niasclôyitshelh ca chinajulhjatelhshamyam 

pava yisasch'eclelh, vooy ti lhascamaminatelha, 

14¿tam'ey ti iseelhjopyam ca jachajelheyjop ca ninasc'ashameeshelh nava ayôjijates 

shi' ca jôveshelhvatcop napuque nivacle ti mônlheesh java yifayjanesh ti 

lhfanishlhavach cha'lheesh? ¿Tam'ey ti tan t'e ca asuyeelhyi yivaatsheelh shi' ca 

astifelh'e pa amjey ca ya aj papu ca ve'lhaa ca mônlhaa yivaatsheelh? 

15“Lhcaanvacle, lh'Dios napi Israel lhavos, avaatsha navooyshelhch'eyam; avaatsha 

lhavashanelhyam na yijô'jelhsham yivaatsheelh ti lhasmônlhanitelh, nan lhjunash ti 

chiyvan nôqueesh. Yivaatsheelh yijô' ti yalhechelh ti jayc'amenelh yiey ajuyish; pa 

lhe'naa ti saselhjopyam ca yielh'e ajuyish.’ 

Esdras 10 

Chiyayjatshiin papi ôcjeclôy tavujuya 

1Mônlheesh pa t'alhjayash pa Esdras shi' ti yisnatesh pa lhtatfacjayashesh ti yipesh'in 

ti t'acjatsuy'e t'ajuyish pa lhishjanjavat pa Dios, pa acloj pa t'ajôôjam papi Israel 

lhavos, papi yitsjôy, papi ôcjeclôy shi' papi taôvclas pa ujesh ti yipvatsham'in vitsha ti 

t'afayeshjop ts'ivee. 

2Pa lhechesh pa Secanías, lhaôs pa Jehiel ti lhô'sesh pa Elam, pa tasinôy'in ti yit'esha 

pa Esdras: “Yivaatsheelh ninasvoyeshelhemch'e pa cas'Dios, lhayaash ti yijayasshelh 

napi ôcjeclôy tavujuya, tôlhesha napi lhtachifas ampa ca naychavalh; taj ti jôjjeclay 

caaj pa tach'aneshjop napi Israel lhavos. 

3Tajulhey ca shtanfacleelhvatam ca shtachenelh'in lhacôm'a napi catsijayasesh 

tavujuya shi' napi lhcles, ca sht'ôfisjatelhch'e na vatyôjijat nan ajunasheshelh japin 

lhavijatanelhch'e na lhayôjijat pa Lhcaanvacle ti shincajôyshiyanesh. 

4Aneetsham, lhayaash navôque ti t'ajuy'a ca asnatesh, yivaatsheelh pa qu'efen'ashelh. 

Anfayu'esh'in, ca acu'mem'e.” 

5Pa lhechesh pa Esdras pa vatsavat, pa yisnatshelh pa nifaclelhvatam papi 

chinvacleyansha'ne, papi vatcasinôc shi' papi levitas shi' lhacôm'a papi Israel lhavos 

ca nôfisjatch'e ts'ivee pa nifacvatam; papi lhech pa vatpeya'esha'ne. 

6Pa nijooylhach'e pa Esdras pa tayjop pa lhishjanjavat pa Dios pa yichey pa lhtôvash 

yitsôt'ajesh pa Johanán, lhaôs pa Eliasib, pa yich'ôcji ti tulhey ti ninattsaccun pa ninyô' 

shta, lhayaash ti ujesh ti yitacshina pa nilhavoyjayasheshch'e papi vapecl'in ti chiysaas 

lhapesh. 

7Pa nijooylhach'e ti yaclafjan ti tôney yiey pa Judá shi' pa Jerusalên, ca jaspa 

nitayelh'evane ja Jerusalên lhacôm'a papi vapecley'in ti chiysaas lhapesh. 

8Pan t'ajôôj papi ninamey'in pava chiycheshch'e pu'jana nalhus yiey pan t'ônasheshelh 

papi chinvacleyan shi' papi yôsjat'e t'ajuyish pa nijôcleshch'e pava yitsôt'ajesh pa 

chiyayjatshi papi lhtachifas papi tapectajelh ti chiysaas lhapesh. 

9Pa lhe'naa ti lhacôm'a papi nivacle tô'lha pa Judá shi' pa Benjamín pa tay'evane 

ts'ivee yiey pa Jerusalên pa nalhu veinte pa jive'cla yichatjulhyama, pa lhech ti 

yivaclhiteshjop ts'ivee pava pu'jana nalhus. Pa lhacôm'a papi lhech ti yiesh'e ts'ivee pa 

clayôych'e pa lhishjanjavt pa Dios, pa yits'anaanjatsham pan lhjunashch'e ti vaclan shi' 

pa tsha'nu. 

10Pa lhechesh pa vatcasinô Esdras pa vatsavat'esh ti yit'esha: —Avaatsheelh 

lhasnatshelh pa sasch'e ti ajayasshelh japi ôcjeclôy tavujuya, pa lhnapshinelhem'e pa 

vatc'amenajesh napi Israel lhavos. 

11Pa lhe'naa ti lhôvelh'e t'ajuyish pa Lhcaanvacle lh'Dios japi acchevot'elh, pa 

natôfacjateshelh ti lhc'amenelh shi' ti niôfisjatelhem pava yen pa Lhcaanvacle. Pa 

ajutelh'avc'oya napi nivacle ampa ca naychavalh shi' napuque ôcjeclô tavujuya. 

12Pa lhacôm'a papi nivacle ti yisitsenesh ti yachajeshjulh ts'ivee: —Jech, jasnatshelh 

jayu nava lhniyôjieshelhyiy. 

13Taj ti yaaclôjelh pa ninvô'mesh ti taaj; jô'tajesh ti saselhjopyam ca yamônlheelhshi 

na lhcaanvju, lhayaash ti navôque lhjunashch'e ti nintajulhsham pa ve'lha nalhu pa 

nilhecha pava napu' nalhus, lhayaash yaaclojelh napi jasnatshelh nôque sasch'e. 

14Yaash ti tajulhtajey ca mônlhaae nôque napi yinvacleselh ti yalhalhechelhch'e, pa 

lhacôm'a japi yiey ts'ivee nava yitsateselh japin lhjayasesh japi ôcjeclôy tavujuya pa 

ninach'in pa t'aplhu'a ti chiyetônem'e, pa ninôôychi japi lhcaanvaclesesh shi' japi 

tcaasclanchaych'e yiey pa lhavtsaat, pa namjey ca namcattaj pa lhavôôc pa yi'Dioselh 

pa lhech nitôlh'e ca nayjatjajop casvaatsha. 

15-16Lhacôm'a papi tapecl'in ti chiysaas lhapesh pa yivo'yemjulh pa lhanfanash, pa 

lhna'sheesh ti amji pa Jonatán, lhaôs pa Asael, shi' pa Jahazías, lhaôs pa Ticva, papin 

yefenesh pa Mesulam shi' pa Sabetai pa lhech levita. Pa lhechesh pa vatcasinô Esdras 

pa t'acumeyshisha'ne ti yetônesh ti yinvacleyansha'ne papi t'ajôôjam nivacle, papi 

lhech lhanvaclesesh papi t'ajôôjamsha'ne, vooy pa vatjutsa' nalhu pa jive'cla 

napu'nôjesh lhacôm'a papi chiyetônch'ejop pa yamjatvatsham ti yiey pa lhc'ôvat'esh ti 

chiyisclanch'e ti chivantôyitsha pava tôlhem'ejop. 

17Vooy pa vatjutsa' lhnalhu pa vatjutsa' jive'cla pa yivaclhiteshch'e lhacôm'a pava 

tôlhem'ejop papi nivacle ti lhjayasesh papi ôcjeclôy tavujuya. 

18Papi vatcasinôc papin chiyvanesh ti lhjayasesh papi ôcjeclôy tavujuya, pa nôque 

lhjunashch'e: Papi lhclesesh pa Josuê, lhaôs pa Josadac, shi' papi lhavelhavot: pa 

Maasías, pa Eliezer, pa Jarib shi' pa Gadalías, 

19papi lhech vatpeya'esha'ne ti vaniyitesh ti yayjat'e papi lhjayas pa yicha'jeyshi pa 

tashinshtaj ti lhcufayjateshjop pa lhsasch'e. 

20Papi lhclesesh pa Imer: pa Hamani shi' pa Zebadías. 

21Papi lhclesesh pa Harim: pa Maasías, pa Elías, pa Semaías, pa Jehiel shi' pa Uzías. 

22Papi lhclesesh pa Pasur: pa Elioemai, pa Maasías, pa Ismael, pa Natanael, pa 

Jozabad shi' pa Elasa. 

23Papi lhclesesh papi levitas: pa Josabad, pa Simei, pa Kelaía (ja't'ajesha lhech pa 

Kelita), pa Petaías, pa Judá shi' pa Eliezer. 

24Papi lhclesesh papi lhavishjanjas pa Eliasib. Papi lhclesesh papi lhashi lhavos: pa 

Salum, pa Telem shi' pa Uri. 

25Pa nôquee papi Israel lhavos ti ve'lhasham pa lhjunashelhch'e, papu lhech: Papi 

lhclesesh pa Paros: pa Ramía, pa Jezías, pa Malquías, pa Mijamín, pa Eleazar, pa 

Malquías shi' pa Benaía. 

26Papi lhclesesh pa Elam: pa Matanías, pa Zacarías, pa Jehiel, pa Abdi, pa Jeremot 

shi' pa Elías. 

27Papi lhclesesh pa Zatu: pa Elioenai, pa Eliasib, pa Matanías, pa Jeremot, pa Zabad 

shi' pa Aziza. 

28Papi lhclesesh pa Bebai: pa Johanán, pa Hananías, pa Zabai shi' pa Atlai. 

29Papi lhclesesh pa Bani: pa Mesulam, pa Maluc, pa Adaía, pa Jasub, pa Seal shi' pa 

Ramot. 

30Papi lhclesesh pa Pahat-moab: pa Adna, pa Quelal, pa Benaía, pa Maasías, pa 

Matanías, pa Betzaleel, pa Binuy shi' pa Manasês. 

31Papi lhclesesh pa Harim: pa Eliezer, pa Isías, pa Malquías, pa Semaías,pa Simeón, 

32pa Benjamín, pa Maluc shi' pa Semarías. 

33Papi lhclesesh pa Hasum: pa Matenai, pa Matata, pa Zabad, pa Elifelet, pa Jeremai, 

pa Manasês shi' pa Simei. 

34Papi lhclesesh pa Bani: pa Madai, pa Amram, pa Uel, 

35pa Banaía, pa Bedías, pa Queluhi, 

36pa Vanías, pa Meremot, pa Eliasib, 

37pa Matanías, pa Matenai, pa Jaasai. 

38Papi lhclesesh pa Binuy: pa Simei, 

39pa Selemías, pa Natán, pa Adaía, 

40pa Macnadebai, pa Sasai, pa Sari, 

41pa Azareel, pa Selemías, pa Semarías, 

42pa Salum, pa Amarías shi' pa Josê. 

43Papi lhclesesh pa Nebo: pa Jeiel, pa Matatías, pa Zabad, pa Zebina, pa Jadau, pa 

Joel shi' pa Benaía. 

44Lhacôm'a papuque ti lhjayasesh papi ôcjeclôy tavujuya, taj ti vômeshch'e ts'ivee shi' 

papi lhcles. 

Nehemías 

Nehemías 1 

Pa Nehemías t'a'lhemey pa lhnefenjayash papi lhchifas 

1Nôque chaych'e pa Nehemías, lhaôs pa Hacalías. Pa nincôôp veinte ti 

lhcaanvacleesh'e pa Artajerjes yiey pa yitsaat Persia, pa jive'cla lhey Quisleu, 

yivaatsha, yey Nehemías, jôv'e' ja yitsaat Susa 

2meelh ti namyiy ja onaj Hanani pa tavoqu'e japi t'ajôôj jô tôlhey'in ja cotsjaat Judá. 

Pa janiy'ôsesh'in pa lhjunash ja Jerusalên shi' japi judíos japin yich'in ti yiclôt'in ti 

chiyayjat'een. 

3Pa yit'esh ts'ivee ti tsicuulh: “Japi yiclôt'in ti chiyayjat'een pa mônlheeen ja yitsaat 

jan yie' ts'ivee ti tavijatayem shi' ti vapenvatsham'in. Vooy ja Jerusalên, ja 

vatashclôfechjop ti chiyaflhitch'e vooy java lhashiclesh chinapjunshamsha'ne.” 

4Meelh ti jape'ya navôque vat'eeyjates, pa ts'ôpjayan, pa jôqueshch'e java t'ajôôj jô 

nalhus ti jatacshin'in, pa jat'ayipcuyan ti jaya'lhey pa Dios yiey pa vôôs. 

5Pa jayeesh: “Lhcaanvacle, Dios ti lhôvji' pa vôôs, Dios t'aash ti lhtanjovayiy, ti 

naavô'mesh ti lhiyitesh na chivatpeya'esh shi' ti navo'yeshch'e papi ti nen ti 

yôfisjatch'e'am nava ayôjijates; 

6pa jatants'aclan'a nôqueesh ca ach'aneshyi na yalhjayash ca nalhuclay shi' ca 

jonshajaclay ti jayôjiesh'ay ca efen napi acavos, napi Israel lhavos. Tsitôôysha 

yivaatsheelh napi Israel lhavos ti jasnatshelh'am pa sasch'e; ¡Yamja ja yajô'jelhsham 

shi' yivaatsha jasnatshelh pa niysa'! 

7Vooy yivaatsheelh ojeych'e na yifanishelhyivach ti jayjuyelh'ajulh; niyôfisjatelhch'e 

nava lhtayôjijanesh vatyôjijates shi' nava chiyfaycutesh papu nava lhjutey lhapesh pa 

acavo Moisês. 

8Aychavalhch'e java lhteetshelhem pa Moisês ca asnatajeshelh pa sasch'e, pa 

acatsônjatelhch'een lhacôm'a na cotsjaat; 

9taj ti ca atpectajelhey avaatsha shi' ca ôfisjatajelhyam nava yiyôjijates, ca 

asnatajeshelhyam, lha'ma ti lhcatsôntajelh'in ti lhamelhey lhac'o' na cotsjaat pa 

jaycumeelh'ayshi ti lhech'e pa c'achajelhey na is'e' ti chiyie' ti jaycumelh'ayshijop ti 

jan'e' na ey. 

10“Yivaatsheelh lhcavoselhyish shi' ti achifaselhyish, napin t'alhjenesh pa uj unaj shi' 

ti nacont'aj. 

11Jatants'aclan'a, Lhcaanvacle, ca ach'aneshyi na yalhjayash shi' nava t'alhjates napi 

acavos, ti ave'lha ti yen ti nôclôj'ash. Pa jaya'lhesh'a shta ca anjutyam pa is yijunash pa 

asnateshyam pava ca nitsenesh ja lhcaanvacle.” 

Nehemías 2 

Pa Artajerjes yivashanem pa Nehemías ti yichey pa Jerusalên 

Yivaatsha jaclôvalhem ja t'iyôjatshi ja lhcaanvacle Artajerjes. 

1Ve'lha ja nalhu ja jive'cla lhey Nisán, ti t'ônshi' java yichatjulh jive'clas ja yincôôp 

veinte ti lhcaanvacleesh, ya lhan'e jaycumem'e ja ôtjayetas t'i', pa tsivan ja lhcaanvacle 

ti jatacshin'in 

2pa tsiy'ôsesh: —Pa c'avan ti lhtacshin'in. ¿She pa tôlh'ejop? Nilheclôj'ash ca 

ayyashay, tôlheyjop nataney pa tavijatay. Pa lhech t'aplhuqu'e ti tsichavayjatey ti 

tsijovaychat'in, 

3pa jayeetsha ja lhcaanvacle: —¡Yajatesh ti mônlha na yinvacle! ¿Pa ta lhjunash ti 

niasvanesh ti jatacshin'in, lhayaash ja lhavtsaat jan yie' java lhnivalhjey capi yinavot ti 

yafalhshichamch'e shi' java lhashiclesh ti yivutunsha'ne? 

4—¿She pa is'ejop ca yifanisheesh'am? —niy'ôsesh ja lhcaanvacle. Pa lhechesh pa 

jaychavalheyjop pa Dios yiey pa vôôs, 

5pa jacuulh ja lhcaanvacle: —Ca nitajulhtaje'mey na Yinvacle, ca nanjutajyam pa 

lhcavts'aclayjayashyish, pa jayaalhsha na Yinvacle ca nascheney ja cotsjaat Judá, ja 

yitsaat jan yie' ti chitish'ec'oya capi yinavot, ca jaspa jachajesh ca jasnatesh. 

6Vooy ja lhcaanvacle, ve'lha yielh'e lhja lhcaanvacche, pa yit'esh ti tsicuulh: —¿Ta 

t'ajô'jeesh jayu pa ôtayjayash? ¿Pa ta t'elheesh jayu ca atpec? Pa janfacleem jan yie'shi 

pa nalhu, pa t'acu'meshyijulh pa tsivashan ti jôc. 

7Jô'tajesh ti jayeetsha, ca najulhjateyam ca nanjutyam pa vatyôjijat chiyi'sesh'e t'ajuya 

japi lhcaanvaclesesh yiey ja nuutch'ejulh ja tovôc Éufrates, ca jaspa nasvashan ca 

lhech janaashtaj'e ca jamtajeyshi ja Judá; 

8Shi' ja'elh vatyôjijat ti chiyi'sesh'ejop ja Asaf, jan yiclôvalhem ja lhaviyta ja 

lhcaanvacle, ca nanjutyam pava yeclôy ca jap'ojey shta pava lhashiclesh ja yitsaat yiey 

pa vatishjanjavat. Pa lhech lhjunasha shta pa vatashclôfechjop pa yitsaat shi' pa 

jpôyich yiey pan jôv'e' jayu. Vooy ja lhcaanvacle pa yivashanyam lhacôm'a, lhayaash 

ti yacaclecsha pa t'efenjayash pa yi'Dios. 

9Meelh ti jameyshi japi lhanvaclesesh'e yiey ja nuutch'ejulh ja Éufrates, pa jajutch'e 

java lhqu'isjayanjas ja lhcaanvacle, jan tsichench'e ti tavo'yich'e japi lhpôc'ôjam 

cuvôyuyjas jan lhanvacleesh japi c'afoquelhay. 

10Taj ti meelh ti yitô'ya ts'ivee côque ja Sanbalat yiey ja Horón shi' ja Tobías, jan 

lhancavo amonita, pa nintajulhemey ts'ivee, lhayaash ti yamjam na ve'lha yen ti 

yefenesh japi Israel lhavos. 

Chiyôyinch'ejop ti chiyachajesh ti chiyisnatesh pa vatashclôfech 

11Ti yôjesh'esha'ne ti jamey ja Jerusalên. Ti pu'jana java nalhus ti lhech jôv'e', 

12pa janeetsham ti tulhey, pa jatanôychielh japi t'ajôôj jô nivacle, taj ti ampa ca 

niteetsha java tsitôyjata pa Lhcaanvacle ti jasnateshjop ja Jerusalên. Vooy yivaatsha 

tanca yichaaj t'ôyish'e peelh nasheesh jan jôv'apee. 

13Jô lhech tulh jatô'lhey ja lhashi'esh ja Tavashay t'ajuyey ja lhey ôcleshchenjataj shi' 

ja lhashi'esh t'ajuya ti chiyvôm'in, pa jajôchich'e ja vatashclôfechjop ja Jerusalên, jan 

chiyvômjatsha'ne shi' java lhashiclesh chinapjunshamsha'ne. 

14Pa nijooylha ti jayjuyey ja lhashi'esh ja Tôôlhtasham pa yinôôt shi' ja lhaviinjôc ja 

lhcaanvacle; taj ti ja yiclô' cuvôyu sasjop ca lhech ninash'e. 

15Pa jôjjeclay jô lhech tulh ti cajuqu'e ti jôcjaam ja tovôc lhaôs, pa nijooylha ti 

jaclôvalhch'e ja vatashclôfech, pa japecley ti jôquey ja lhashi'esh ja Tavashay. 

16Japi lhanvaclesesh nintôyyi yiey jan jayjuyshi, nilhecha jan yifanishyivach. Pa 

nilhecha java janfaclemch'e japi judíos, japin vatcasinôclesh, japi chiyashjatchisham, 

japi lhcaanvaclesesh shi' jap'elh nachjop pa vatcumjayash. 

17Nôque lhjunash ti jayeetsha: —Avaatsheelh natô'yelha jô ti shnôvelhshi java 

tavijatay, lhayaash ti chiyaflhitch'e na Jerusalên shi' ti chinapjunsham java lhashiclesh. 

Anvelhajayuelhyitsham ca shtachajelheyjop ca shtasnatshelh na vatashclôfechjop na 

Jerusalên, jaspa ya aj na papu ca shinjuvanesh'in. 

18Meelh ti janfaclemch'e java isis ti ts'efenesh pa Dios shi' java lhasinôc ti yit'eshayam 

ja lhcaanvacle, pa yit'eshyam ti tsicuulh ts'ivee: —¡Shtatôlhesh'e clap ca 

shtasnatshelh! Pa vatfaycutelha ts'ivee jap'elh. 

19Taj ti meelh ti yitô'ya ja Sanbalat tôlh'e' ja Horón, ja Tobías lhancavo amonita, shi' 

ja Gesem tôlh'e' ja árabe, pa tsijuvaneshelh'in pa yit'eshelhyi ts'ivee ti tsapuneshelh: —

¿She pava lhanchajeelhneeen avaatsheelh? ¿Tam'ey ti lhaychavalhelhey ti 

lhavatjuyjatelhjulh ja lhcaanvacle? 

20Taj ti vooy yivaatsha jayeesh ti jacuulh: —Vooy pa Dios yiey pa vôôs ti 

nijutelhyam jayu pa is yijunashelh. Vooy yivaatsheelh, lhcavoselhyish, pa 

jatôôlhshelh'e jayu ca jasnatshelh shta, pa vooy avaatsheelh amelh'am pa ca natô'yelha 

shi' pa ca nitô'lhelh'a yiey na Jerusalên. 

Nehemías 3 

Chivacôtsônesh pa vatcumjayash 

1Pa lhechesh pa vatcasinô lhanvacle Eliasib shi' papi lhayôvot'esh vatcasinôc ti 

yinich'ayanch'e pa lhashiesh pava Tashinshtas. Pa yan'e' ts'ivee pava yitsemaj ti yinesh 

pava lhashiclesh, shi' ti yinich'ayanch'e pa vatashclôfech tôlheshey pa ujquishaam 

jpôyich lhey Cien pa yamjey pa ujquishaam jpôyich yiey pa Hananeel. 

2Peelh chich'alhuyanesh pa vatashclôfech pa yinich'ayanch'e papi nivacle tô'lha pa 

Jericó, vooy peelh pa yisnatesh pa Zacur, lhaôs pa Imri. 

3Papi lhclesesh pa Senaa pa yinich'ayanch'e pa lhashiesh pava Sajech. Pa yitsemajch'e 

pava jpôychiteyesh ti yinesh pava lhashiclesh pava clesanlhiy. 

4Peelh chich'alhuyanesh pa vatashclôfech pa yinich'ayanch'e pa Meremot, lhaôs pa 

Urías lhantôcshich'eesh pa Cos; vooy peelh pa Mesulam, lhaôs pa Berequías 

lhantôcshich'eesh pa Mesezabeel; vooy peelh chich'alhuyanesh ti yinich'ayanch'e pa 

Sadoc, lhaôs pa Baana. 

5Peelh chiyisclanch'e ti chich'alhuyanesh pa t'acu'melh'e papi tô'lha pa Tecoa, 

lhamataj papi nivacle chiyashjat ninteetajesh ca nefenesh papi lhavosesh. 

6Pa Joiada, lhaôs pa Paseah, shi' pa Mesulam, lhaôs pa Besodías, pa yisclanch'e pa 

lhashi yiey pa Jesana. Pa yitsemajch'e pava jpôychiteyesh pa yinesh ts'ivee pava 

lhashiclesh pava clesanlhiy. 

7Peelh chich'alhuyanesh pa vatashclôfech pa yisclanch'e pa Melatías tô'lha pa Gabaón 

shi' pa Jadón tô'lha pa Meronot, shi' papi tô'lha pa Gabaón shi' pa Mizpa, pavan yie' ti 

yamjam pa lhanvacleyash pa lhanvacleesh yiey pa nuutch'ejulh pa tovôc Éufrates. 

8Peelh chich'alhuyanesh pa vatashclôfech pa yisclanch'e pa Uziel, lhaôs pa Harhaía, 

pan yisnatesha'ne pa clesanilh clim; vooy peelh pa yisclanch'e pa Hananías, pan 

yisnatesh pava vatshachivos; papi lhech napu' yinich'ayanch'e pa vatashclôfech yiey 

pa Jerusalên pa yamjata pa vatashclôfech c'atsajshi. 

9Peelh chich'alhuyanesh pa yisclanch'e pa Refaías, lhaôs pa Hur, pa lhech 

lhanvacleesh pa pacham pa yitsaat Jerusalên. 

10Peelh chich'alhuyanesh pa yisclanch'e pa Jedaías, lhaôs pa Harumaf, ti yie' t'ajuyish 

pa lhajpôyich, vooy peelh ti yisclanch'e pa Hatús, lhaôs pa Hasabnías. 

11Pa Malquías, lhaôs pa Harim, shi' pa Hasub, lhaôs pa Pahat-moab, pa yisclanch'e 

peelh chich'alhuyanesh shi' pa ujquishaam jpôyich yiey pava Itôjiyis. 

12Vooy peelh pa yiscalnach'e pa Salum, lhaôs pa Halohes, pa lhech lhanvacleesh 

peelh pacham pa yitsaat Jerusalên, shi' papi lhcles ôcjeclôy. 

13Pa Hanún shi' papi tsitenas'e pa Zanoa pa yisclanch'e pa lhashiesh pa Tavashay; pa 

yinich'ayanch'e shi' ti yinesh ts'ivee pava lhashiclesh pava clesanlhiy, pa 

yinich'ayanch'e pa cuatrocientos cincuenta metros pa vatashclôfech, pa yamjata pa 

lhashiesh pava Chiyvôm'in. 

14Pa Malquías, lhaôs pa Recab, lhanvacleesh pa yitsaat yiey pa Bet- haquerem, pa 

yinich'ayanch'e pa lhashiesh pava Chiyvôm'in pa yinesh ts'ivee pava lhashiclesh pava 

clesanlhiy. 

15Pa Salum, lhaôs pa Colhoze, lhanvacleesh pa yitsaat Mizpa, pa yisclanch'e pa 

lhashiesh pa nash'e pa yinôôt Tôôlh tasham: pa yinich'ayanch'e pa yijpôychiyan apee, 

pa yinesh ts'ivee pava lhashiclesh pava clesanlhiy, shi' ti yisclanch'e pa 

vatashclôfechjop lhapa vatôjqueesh yiey pa Siloê shalheema pa Lhcôvjiyanjavat pa 

Lhcaanvacle, pa yamja pava vatvôtes ti nacheyshicham pa David Lhavtsaat. 

16Pa Nehemías, lhaôs pa Azbuc, lhanvacleesh pa pacham pa yitsaat Bet- sur, pa 

yisclanch'e peelh chich'alhuyanesh pa vatashclôfech pa yamjey pa t'ajuyish'e pava 

lhnivalhjey pa David, pa yamjey pa chiyan'e' pa yinôôt pa yamjey shta pa 

lhajpôyich'esh papi c'afoquelhay. 

17Vooy peelh chich'alhuyanesh pa yisclanch'e papi levitas: pa Rehum, lhaôs pa Bani; 

pa tanefeneshelh pa Hasabías, lhanvacleesh pa pacham pa yitsaat Keila, ti t'acuumjiin 

pa yitsôt'ajesh lhavtsaat. 

18Vooy peelh chich'alhuyanesh pa yisclanch'e papi lhtatcumjafas: pa Bavai, lhaôs pa 

Anadad, lhanvacleesh peelh pacham pa yitsaat Keila; 

19Pa Ezer, lhaôs pa Josuê, lhanvacleesh pa Mizpa, pa yisclanch'e peelh 

chich'alhuyanesh t'ajuyish'e pa chiyuyeyjop'in pa chiyan'ôcji pava lhavatclônjavos 

yiey pa lhaco'esh. 

20Vooy pa nôyôjesh pa lhech, lhech pa Baruc, lhaôs pa Zabai, pa yisclanch'e peelh 

chich'alhuyanesh pa tôlheshey lhpa lhôco'esh pa yamjey pa lhashiesh pa lhajpôyich pa 

Eliasib, pa lhech vatcasinô lhanvacle; 

21shi' pa Meremot, lhaôs pa Urías lhantôcshich'eesh pa Cos, pa yisclanch'e peelh 

chich'alhuyanesh, tôlhesh'e pa lhashiesh pa lhajpôyich pa Eliasib pa yameshjop pa 

lhech. 

22Vooy peelh chich'alhuyanesh pa vatashclôfech pa yisclanch'e papi vatcasinôc papin 

yie' pa tavashay yi'shi' pa Jordán. 

23Vooy papi nôyôjesh ts'ivee lhech pa Benjamín shi' pa Hasub ti yisclanch'e ts'ivee pa 

vatashclôfech t'ajuyish'e pa lhajpôyich. Pa nijooylheesch'e papi lhech pa Azarías, 

lhaôs pa Maasías lhantôcshich'eesh pa Ananías, pa yinich'ayanch'e pa shalheema pa 

lhajpôyich. 

24Vooy peelh chich'alhuyanesh pa yisclanch'e pa Binuy, lhaôs pa Henadad, tôlheshey 

pa lhajpôyich pa Azarías, pa yamja lhpa t'afcato'esh yiey pa lhacô'esh. 

25Vooy pa nôyôjesh pa lhech, lhech pa Palal, lhaôs pa Uzai, pa yisclanch'e pa 

vatashclôfech t'ajuyish'e pa lhacôesh shi' pa ujquishaam jpôyich ti yaashchishamshi pa 

lhajpôyich pa lhcaanvacle, pan yie' pa clayôych'e ti yie' papi c'afoquelhay yiclôvalh. 

Vooy peelh chich'alhuyanesh pa yisclanch'e pa Pedaías, lhaôs pa Faros, 

26pa yamjey pa t'ajuyish'e pa lhashiesh pa Yinôôt, ti t'ajuyjulh na lhum'ôcjinuc, pa 

lhech lhjunash pa ujquishaam jpôyich ti yaashchishamshi. (Papi yie' pa Ofel papi 

lhech t'acum'een pa vatishjanjavat.) 

27Papi tô'lha pa Tacoa pa yisclanch'e peelh chich'alhuyanesh, pa tôlheshey pa 

t'ajuyish'e pa ujquishaam jpôyich ti yaashchishamshi pa yamey pa vatashclôfech yiey 

pa Ofel. 

28Papi vatcasinôc ti yisclanch'e pa vatashclôfech pa ve'lhee ts'ivee yiey pava 

yivooyshi pava lhajpôyjey, pa tôlheshey pa lhashiesh pava Cuvôyu. 

29Pa nôyôjesh ts'ivee pa Sadoc, lhaôs pa Imer, pa yisclanch'e pa vatashclôfech 

t'ajuyish'e pa lhajpôyich; vooy peelh chich'alhuyanesh pa yisclanch'e pa Sinaías, lhaôs 

pa Secanías, pa lhech yiclôvalh pa lhashiesh pa Lhum'ôcjinucjulh. 

30Pa nijooylheeshch'e pa lhech peelh chich'alhuyanesh pa Hananías, lhaôs pa 

Selemías, shi' pa Hanún, pa lhech ve'lhayama lhaôs pa Salaf; pa nôyôjesh ts'ivee papi 

lhech pa Mesulam, lhaôs pa Berequías, pa yisnatesh pa yiey t'ajuyish pa lhajpôyich. 

31Pa Malquías, pa lhech yisnatesha'ne pa clesanilh clim, pa yisclanch'e peelh 

chich'alhuyanesh pa vatashclôfech pa yamjey pa lhajpôyich papi t'acum'een pa 

vatishjanjavat, shi' papi lhavcashanjas, t'ajuyish'e pa lhashiesh pa Chiyclôvalhch'e pa 

yamjey shta pan chiyan'e' papi yovalh'apee pa lhacô'esh. 

32Papi yisnatesha'ne pa clesanilh clim shi' papi lhavcashanjas pa yisclanch'e ts'ivee 

peelh chich'alhuyanesh pa tôlheshey pa chiyan'e' papi yiclôvalh pa lhacô'esh pa 

yamjey pa lhashiesh pava Tashinshtas. 

Nehemías 4 

Pava lhclôquijavos papi nivatac'utsfasa 

1Meelh ja Sanbalat ti yaya'esh ti jachajelheyjop ti jasnatshelh ja vatashclôfech, pa 

yisuyiyan pa yamqu'een pa lhavôôc, pa lhechesh pa yijuvanesh'in japi judíos 

2pa yit'eshe'ma japi t'iyôyjafas shi' japi lhcavos c'afoquelhay Samaria lhavos: “¿She pa 

lheclôjeshelh napuque judíos ti yivômjatsha'ne jayu pa lhayipcu? ¿Tam'ey ti 

yaychavalhey ca chinvashanem pa ve'lheeshcum ca natcufa'yesh pava lhcufayjates? 

¿Ja't'ajesha ti iseemjop t'e ti yivaclhitesh na lhcumjayash ti ve'lha nalhu? ¿Ja't'ajesha 

t'e nava chiyaclôpju t'iyas ti yayjat'en jayu ti yachajeyjop ti yinich'ayan nava 

chinapjunshamsha'ne utes?” 

3Vooy ja ve'lha yielh'e Tobías, jô lhech amonita, pa yit'esh shta: “A'van, na 

vatashclôfech nan yan'e' ts'ivee: ¡Ca nivôôlhtaj'apee lhpa yo'nis pa naflhitch'e jayu na 

lhech!” 

Pa t'alhjayash pa Nehemías 

4Pa lhechesh pa jayaalh: “Dios tsitsôt'aj'ash: ach'ana napi nan lhjunash ti tsiclôquielh. 

Achajem nava niysisa t'ônashyi napi lhech, ca nashesh'apee pa t'unaj papi nilhc'utsfasa 

secl'esh ca nichaj'in ca lhcumteseesh papi tôlhey peelh cotsjaat. 

5Pa ya aj ca avômjatemch'e pa niysa', pa ya aj na ca avômjate'mey yiey ajuyish pa 

lhsasch'e, lhayaash ti nôc'ôtsjayu'a napi yisnatesh na vatashclôfech.” 

Tafjun'in papi nivatac'utsfasa 

6Ya lhetipashelh ti jasnatshelh ja vatashclôfech, ti palha tojquisham ti yamji 

lhcachivat. Japi nivacle yic'usinatshi ti t'acum'e. 

7Taj ti meelh ja Sanbalat, ja Tobías, japi árabes, japi tôlh'e' ja Amón shi' japi tôlh'e' ja 

Asdod ti yaya'esh ti chiyisclanch'e ja vatashclôfechjop ja Jerusalên ti lhetipa ti 

jôqueshelh ti jap'oelhey ts'ivee java yofalh'eshamsha'ne, pa ujesh ti yisuyiyan japi 

lhech. 

8Pa lhacôm'a ti yamvatshamjop ti yôyinch'e ca nit'eclet'a ja Jerusalên pa yentaj ca 

noflhitsha'ne jô lhech. 

9Pa lhechesh pa jaya'lhelheyjop pa cas'Dios, pa janeelhyijop ti tsiclôvalhelh japi 

c'afoquelhay ca nalhuclay shi' ca jonshajaclay pa jaspa tavayelhjulhyam japi lhech. 

10Vooy japi tô'lha ja Judá pa yit'esh ts'ivee: “yulhjôt japin tilhooj, java acloj utes 

t'iyas, vooy yivaatsheelh pa niya'eelhjulh ti jasnatajeshelh na vatashclôfech.” 

11Japi niyc'utsfaseelh yaychavalhey ca ninaschavayeelhjulh ca niyvaneelhjulh papu pa 

yen ti namelhyitsham ca nasclôneelhsha'ne shi' ca nasvômjateshelh nava 

yicumjavshayelh. 

12Taj ti meelh japi judíos japin shalhaa ja yie'jop japi lhech ti nacheelhyi ti 

nifaclelhyam ve'lheeshcum japi lhech ti ninachjayu'elhyiy ca nit'eclet'elhyi 

yalhacôm'aelh. 

13Pa jayôjia japi nivacle ti vataasclanvatich'e jat'ajôôjamsha'ne t'ôyish'e ja 

vatashclôfech shi' jan yie' java tshim'ech'e shi' ja yofalhshamsha'ne, ca nichaj'in java 

clesatas, java lhcôpjes shi' java clutshes yeclôy. 

14Pa c'oya ti ja'van ti nijovayjulh ts'ivee pa javatsavat pa jayeetsha japi chiyashjatesh 

shi' japi lhcaanvacles shi' japi mônlhee lhtachifas: “Ya aj ca anjova'yelhjulh. Pa 

avoyjatelhey acachiclelh pa Lhcaanvacle ti yaash shi' ti tanjovayiy, pa atshayeelhjulh 

napi achifas, napi acleselh yitsjôy shi' napi ôcjeclôy, napi ajayaselh shi' napi yiey nava 

ajpôyjey.” 

15Meelh japi niyc'utsfaseelh ti yaya'esh ts'ivee ti jataasclanelhsha'ne vooy pa Dios 

yivômjatshic'oya java yôyintajch'e, pa lhacôm'a yivaatsheelh pa japeclelha ja 

vatashclôfech jan yie' ti jaycumelh'e. 

16Pa lhech t'aplhuqu'e ti janaatsjulheshelh pa t'ajôôj vatjulh japi nivacle ti t'acum'e ja 

lhcumjat, vooy jap'elh yichaj'in java lhavatclônjavos, java tôpjes, java chama 

lhfiyjatey, java lhclutshes yeclôy shi' java lhôtjojiyisesh. Vooy japi chinvacleyan pa 

lhacôm'a ti yefenesh japi tô'lha ja Judá 

17japin yisnatesh ja vatashclôfech. Vooy japi tilhooj pa lhetipaesh java yichajey'in, taj 

ti ve'lha ja lhpôcôt yicumjat, vooy jeelh pa yicha'jesha'ne ja lhavatclônjavo. 

18Lhacôm'a japi t'acum'e ti yan'e' pa vanucfeesh'e ts'ivee java lhclesatas, pa yi'yijop ja 

yicha'jesh'in ti yifuyuqu'e ja vat'ônjanche. 

19Vooy yivaatsha pa jeyeetsha japi chiyashjatesh shi' japi lhcaanvacles shi' japi 

mônlhee lhtachifas: “Nava cascumjavshay yaash shi' ti c'atsasey, vooy yivaatsheelh pa 

janaatsjulheshelh na vatashclôfech pa yatosshelhvatam jap'elh. 

20Pa lhe'naa ca nipe'yatajey japi t'aplheeshey na'um ca chinfiyutajch'een lha 

vat'ônjanche, pa anamelhyi yivaatsheelh, pa vooy pa cas'Dios pa nit'aatshayjoom 

jayu.” 

21Pa nôque lhjunash, pa yalhan'eelh pa jaycumeelhvatsham'in ja nalhuclay, ja pacham 

japin nivacle ti t'ichayjop ti yichaj'in java lhcôpjes. 

22Jô'tajesh jô lhech t'aplhuqu'e ti jayeetsha lhacôm'a japi nivacle shi' shta japi 

tanefenelh, ca nôqueshch'e java tulhis ti yiey ja Jerusalên, jaspa ninujumatsenelhyish 

ca nôqueshch'e ja tulh, vooy ti nalhu pa jôqueshelhch'e ti jaycumelh'in. 

23Jô'tajesh shta niyalhecha nilhecha japi yivelhavot shi' japi vanqu'efen, nilhecha shta 

japi nivacle tclôvalhjan ti tavo'elhyich'e, ca niclanelhshi java c'uyelhch'e, pa ve'lheey 

ts'ivee ti yichaj'in java lhcôpjes. 

Nehemías 5 

Pava tavijatayem ti yi'shi' ts'ivee 

1Caaj ja lhech nalhu pa uj chinôôyshem ti yi'shi' japi lhtachifas shi' japi ôcjeclôy 

t'ajuyelhvatjulh japi lhavelhavot judíos, 

2lhayaash ti caaj japi yit'eshaan ti caaj japi acloj lhcles yitsjôy shi' japi ôcjeclôy pa 

suytajeshemshi ca nicaajem pa trigo ca jaspa ya aj ca nivômjat pa lhayipcu; 

3jap'elh yit'eshaan ti istajjop ti amemc'oya pa lhôc ti caajem pava yanjuulh pava 

lhcac'ovtes, pava ôtjayetacuy shi' pava lhajpôyjey, 

4jap'elh yit'esh'in ti caaj pa t'a'lha peso ti yijuyjata ti yishayanesh ti chine'mey pa 

lhcaanvacle, ti nifacjulh pa lhcôvjiyanjavat shi' pa lhavôtjayetachat. Nôquee jav'elh 

yit'eshaan: 

5“Ti caaj japi yivelhavot'elh ti ve'lhasham na yijunashelh; napi yicleselh ampapu ca 

venalhjunashac'oya japi lhech. Taj ti yivaatsheelh pa jat'uelhaan jayu napi yicleselh 

yitsjôy shi' napi ôcjeclôy ca lhancumteseeshjop. Ti apisesh ti caaj japi yicleselh 

ôcjeclôy ti lhancumteyesh, pa saselhjopyam pa ca yônasheeshelh ca yishiyanelh, 

lhayaash nava yicac'ovteselh shi' nava yivôtjayetaselh ti palha yitsôt'ajesh jap'elh.” 

6Meelh ti jaypeeycheyesh java nicôtsit'esh lhavach ti lhjunasheshch'e, pa yamyich'een 

pa yivôôc. 

7Ti nôjeshch'e ja jaychavalh'ejop, pa jatsôyeesha japi chinvacleyan shi' japi 

lhcaanvacles ti yineem ja caclec japi lhavelhavot. Pa jayôneyjop shta ja t'ajôôjam japi 

tayeshvane ti jayeetshelha ja lhjunashch'e, 

8pa jayeetshem: “Yivaatsheelh, yiey jan iselh'ejopyam ti jachajelh napi yivelhavot'elh 

judíos ti chiycashaayshaan japi vatachifas ampa ca naychavalh; ¿nôqueesh lhenelh 

shta ca achajelheyc'oya ca acashayeshelh ca jaspa nitsachajelhey?” Japi lhech pa 

canoqu'enshi, lhayaash ti nintô'yish pa ca natculhjanesh. 

9Yivaatsha pa janapshineshemch'e shta: “Nava lhasnatshelh nintajulhey. Istajjop ca 

anôclitelh ca avijatanelhjulh pa cas'Dios, pa avatshiyanelhem pava naclôquieshelh japi 

ampa ca naychavalh nicasc'utsfasa. 

10Pa chi' shta japi yajôôjamsha'ne, japi jatanefenelh pa ya nôque, ti t'alheshyijop'in 

ts'ivee pa peso shi' pa trigo; pa lhecheesh, ¡pa shtavômjatelhemch'e nôque lhpi'ô'esh! 

11Pa jatants'aclanshelh'a shta ca achajelhem nôqueesh java lhcac'ovtes, java 

lhavôtjayetacuy, java olivacuy shi' java lhajpôyjey, pa avômjatelhe'mey java 

lhpiôclesh ti caajelh'am, ca lhechtaja pa peso, pava trigo lhtôsjey, pava ôtjayetas t'i' 

shi' pa lhape'.” 

12Japi lhech pa yicu'lhesh: “Jachajelhem jayu lhacôm'a, pa tanca vena yônasheeshelh. 

Hasnatshelh jayu lhacôm'a can ônashesh.” Pa lhechesh pa jayôney japi vatcasinôc, pa 

jôvesheyshi ti jasnatshem janôôclhanitemc'oya ti vatpeya'esha'ne. 

13Jô'tajesh ti jasichata lhja c'uych'e pa jayeetsha: “Nôque lhjunasheesh ca nisichataja 

pa Dios yiey pa fach'ee pa lhajpôyich shi' papi yitsôt'ajesh lhacôm'a papu ca 

ninôfisjatajach'e nôque chinôôclhanitemc'oya, pa lhech lhjunasha ca nifôôyjat'in 

lhacôm'a papi caajtajem nôqueesh.” Pa lhacôm'a papi acloj pa yit'esh jayu ca 

natculhjantajesh: “Lhech lhjunasha”, pa nôclôjesh ts'ivee pa Lhcaanvacle. 

Pa lhcufaycheyash pa Nehemías 

Japi nivacle pa yôfisjach'e ja lhfaclech vatam, 

14pa yicheshch'e java doce nincôpes, nôque yich'e', ti tôlhesh'e jô lhech nalhu ja 

nincôôp veinte ja lhcaanvacle Artajerjes ti tsetônesh ti ya'lhcaanvacleesh ja cotsjaat 

Judá pa yamjey ja nincôôp treinta y dos ti lhcaanvacleesh, niyalhecha pa nilhecha japi 

jatanefenelh ca yicu'melha pava peso ti ts'ôôclheesha ti ya'lhcaanvacleesh. 

15Pa vena lhjunashch'e japi lhcaanvaclesesh ti vatjutsa'eshyic'oya, pa yicaclecliyanesh 

japi vatachifas, lhayaash java nalhusesh ti yishayaneshch'esha'ne pava cuarenta 

tinshanjas t'ajuya pa vatôc shi' pa ôtjayetas t'i'. Jô'tajesh japi lhcavosesh ti 

yicôclôquiesh japi lhchifas. Taj ti yivaatsha ni lhech yifanisheesh, tôlh'ejop ti 

javijataneshjulh pa Dios. 

16Vooy neelh, ti c'ôfisjatch'e na yicumjayash'e ti janich'ayanch'e ja vatashclôfech yiey 

ja yitsaat, pa ninascashayua pa vatcac'ovat. Pa vooy japi yicavosesh, lhacôm'a ti 

nacheshyi ja jaycumelh'e. 

17Yiey ja yitsaccunjavat pa yich'esha'nejop japi ciento cincuenta, japi judíos ti 

tôlhshaam japi lhchifas nôquee japi lhcavos ja lhcaanvacle, pa nichinatsjuulh japi 

namelhyiy'in ti tanôtayelhyiy japi vatachifas jayajulhelhshi. 

18Vooy java jasclansha'nejop nava nalhus ti jashayaneshyinôcji: ja ve'lha vôcô shi' 

java ve'lhayama yilhavunsha'ne tashinshtas, java ajôclôs; pa yinjôt java napu'nôjesh 

nalhus ti caaj ja yaash ôtjayetas t'i'. Yamshataj cavôque ti tanca yicu'ma pa peso ti 

ts'ôôclheesha ti ya'lhcaanvacleesh, lhayaash ti apis ti yaash java cacleclem napuque 

lhtachifas. 

19¡Anaychavalheshyiy pa yi'Dios, pa is ca yijunasha, lhacôm'a na yifanisheshem 

napuque lhtachifas! 

Nehemías 6 

Chivatfaycutaja pa Nehemías 

1Meelh ja Sanabalat, ja Tobías, ja Gesem jô lhech árabe shi' jap'elh nic'utsfaseesh 

yaya'eshyi ti janich'ayanch'e ja vatashclôfech pa ampa ca yimônlhanitey java 

yipôc'ôs'ech'e (lhamataj ti amtajc'oyayam ca yan'e' ts'ivee java lhashiclesh yiey java 

lhc'oovtesesh), 

2pa nichenyi ja lhcliish ja Sanbalat shi' ja Gesem ca jaspa yic'a'eelhvane yiey ja ve'lha 

yitsaat yiey ja tavashay Ono. Taj ti yiclantajeshyic'oya ts'ivee pa ca lhfanishayish ca 

nastesheyanesh. 

3Pa lhechesh pa jacheney japi yayjateshey ti yit'eshayam ti yapitôjesh'in na yaash 

yicumjayash, pa sasjop ca yichey, lhayaash na yicumjayash ti yivôômtaj'e ca yichey 

ca yi'van lhôn. 

4Yichatjulhesh ja t'ajô'jesh ti nichenyiy'in jô lhetlhataj ti lhcliish, taj ti pa lhetlhataj'in 

java jachajeshjulh'in yajatesh. 

5Pa lhechesh ja Sanbalat, pa tôlha'jop ja lhcavo lhavaatsha, ti nichajchiyinesh pa 

ve'lhanôjesh ti lhetlhataj ja lhcliish ti yi'sesh'e ja lhqu'isjayanach ti camameyshi, 

6ti yit'esh: “Yamey lhac'o napi nivacle ti chayesh'a shi' ti yit'esha ja Gesem, ti alhech 

shi' napi judíos yôyinch'ejop ti nicôvfayu'a, ti tôlh'ejop ti lhnich'ayanch'e na 

vatashclôfech. Nan t'ônashch'e navôque ti chiychayesh'a, avaatsha a'lhcaanvacleesh 

jayu, 

7ti apis ti lhetônch'e papi chiytôyjata pava vaclan, pa jaspa nachayjulh'am pa 

lhanvacleesh na Jerusalên shi' ti yit'esha'a ti apis ti caaj pa lhanvacle na Judá. Navôque 

chiychayesh'a iseemsha'ne ti tpeeycheyesh ja lhcaanvacl Artajerjes, pa lhech lhjunash 

pa anachnee pa shtasinôyeshch'e.” 

8Pa lhechesh pa jacheney java jacu'lheshjulh ti jayeetshem ti ampa ca yijô'ach'e java 

chiychayeshyi, vooy pava tô'lha ti yaychavalhtajey. 

9Lhayaash japi lhech ti yiclantajeshyic'oya ca nasjovatsjanesh, yaychavalhtajey ts'ivee 

ca nascumjamatanelh'e shi' ca niyivaclhiteeshelh ja yicumjayash; taj ti yivaatsha 

ve'lheesh c'ashjatesh'apee. 

10Pa nijooylhach'e ti jôquey ja lhajpôyich ja Semaías, lhaôs ja Demaía lhantôcshich'a 

ja Mehetabel, jan chiyp'oeyc'oya ja lhajpôyich, pa yit'eshyam: “Shtayelh'evane cum ja 

lhishjanjavat pa Dios, yiey ja tasham ja is'ôcji lhtôvash, pa shtap'oey ts'ivee java 

lhashic, lhayaash ti nôque tulh chinaychavalh'ay ca chinach'ay ca chinaclôn.” 

11Taj ti pa jeyeesh ti jachajeshjulh: “Napi nivacle yijunashjulh, ninclôt'in ts'ivee pa 

ninôc'ôcji na vatishjanjavat ca jaspa ninilhjenesh pa lhamônlhajayash. Yivaatsha, 

mônlheesh ti tanca yich'ôcji jayu.” 

12Jô'tajesh ti tsitôyc'oya ti nilhecha ca chinasinôqui pava tô'lha pa Dios, vooy ti 

chiyit'esha lhacôm'a ti tanjuyijulh ja Sanabalat shi' ja Tobías ti chiyshayanyijop; 

13pa chiyshayanjop ca nasjovatsjan, pa lhecheesh ca yisnatesh pa sasch'e. Côque 

lhfanishtajyish ca isa'emjop ts'ivee ca ayjamat'ayish shi' ca chintsapun'in. 

14¡Yi'Dios: aychavalha ja Sanbalat shi' ja Tobías ja lhfanishlhavach ts'ivee! ¡Pa ya aj 

ca lhecha ca antôvacluey ja Noadías, ti chayjulh, pa ya aj ca lhecha jap'elh chiytôyjata 

pava vaclan japin yentaj ca nasjovatsjan! 

15Ja vatashclôfech vacalheshch'e ja nalhu veinticinco ja jive'cla Elul, vooy ja 

vatcumjayash'e chitajulhesham java cincuenta y dos nalhus. 

16Japi nic'utsfaseelh ti yaya'shelhyi, shi' lhacôm'a japi vatachifas nashelhch'e yivôôj pa 

ya'shesh ti nijovatsjan pa vapecleshichamch'e pa lhnunatsjayash, lhayaash ti yitôôysha 

ts'ivee nôque vatcumjayash ti chiyivaclhitesh ti tô'lha pa lhavanqu'efenjayash pa 

yi'Dioselh. 

17Java lhech nalhus pa acloj java vancachenjanesh'in ja Tobías shi' japi chiyashjatesh 

ja Judá, 

18lhayaash ti acloj japi tôlhshaam ja Judá ti vatpeya'tajeshelh ja Tobías tôlh'ejop ti 

lhtômit'a'esh ja Secanías, lhaôs ja Ara, lhayaash ja lhaôs Johanán ti lhjaya'esh lhja 

lhôse ja Mesulám, ja lhaôs ja Berequías. 

19Pa lhech lhjunashch'e ti yisclanlhtapee ts'ivee yiey yijuyish pa nifaclem java 

jayeesh'in. Vooy ja Tobías pa tô'lha ti nichenyi java lhqu'isjayanjas ca jaspa 

nasjovatsjan. 

Nehemías 7 

Pa Nehemías yetôneyshisha'ne papi vancaclôvalh 

1Meelh ja vatashclôfech ti vacalheshch'e shi' ti chiyan'e' ts'ivee java lhashiclesh, pa 

chiyetôneshisha'ne japi lhashi lhavos, japa lhavishjanjas shi' japi levitas. 

2Yiey ja t'ajuyish'e ja Jerusalên pa lhech jan'e' ja onaj Hanani shi' ja Hananías, ja 

lhanvacleesh ja chiyijôtjat yitsaat, jô lhech nivacle vatcaftsen shi' ti yashjat ti 

nijovayjulh pa Dios japi acloj nivacle. 

3Pa jayeetsha ti ya aj ca nanc'at'ey java lhashic ja Jerusalên pa namjey ca nalhutajaan, 

shi' ca nip'otajey ts'ivee pa nijôtjatey pa nanjop ts'ivee japi yiclôvalh. Pa 

jetôneyshisha'ne shta japi yiclôvalh japin tsitenas'e ja Jerusalên, jaspa novalh'apee, pa 

caaj japi yijop ts'ivee vooy jap'elh pa yiey t'ajuyish java lhajpôyjey. 

4Ja yitsaat ujey shi' ti c'atsajey, taj ti pa napu' japi nivacle, lhayaash java lhajpôyjey ti 

ninich'ayanch'e ts'ivee. 

Papi vapecl'in ti chiysaas lhapesh 
(Esd 2.1-70) 

5Pa lhechesh pa Dios pa tsiyitsjatesh ti jayayelhvane japi chiyashjatesh, japi 

lhcaanvacles shi' japi lhtachifas, ca jaspa jasnatshem ja chiyi'sesh'e ja 

vatjôôjamsha'ne, pa ja'van ja vatqu'isjayanach'esh ja chiyi'sesh'e ja vatjôôjamsha'ne ti 

apis ti yi'shi'. Jô lhech nôque lhjunashch'e ti chiyi'sesh'e: 

6-7“Nôque yi'shi' nava chiyi'sesh'e japi Israel lhavos ti nivat'as'een ja Judá ti yisasey'in 

ja Babilonia ja lhcaanvacle Nabucodonosor, vooy ti nôjeshch'e ti chiysaas pa 

tapecley'in ja Jerusalên shi' jav'elh yie' ts'ivee yi'shi' ja Judá, ti yitsavalhey ts'ivee java 

lhavtsates, ti voqu'eetsham ts'ivee ja Zorobabel, ja Josuê, ja Nehemías, ja Azarías, ja 

Raamías, ja Nahamani, ja Mardoqueo, ja Bilsán, ja Misperet, ja Bigvai, ja Nehum shi' 

ja Baana: 

8“Japi lhclesesh ja Paros, pa dos mil ciento setenta y dos; 

9japi lhclesesh ja Sefatías, pa trescientos setenta y dos; 

10japi lhclesesh ja Ara, pa setecientos cincuenta y dos; 

11japi lhclesesh ja Pahat-moab, japi lhech tôlhshaam pa Josuê shi' pa Joab, pa dos mil 

ochocientos dieciocho; 

12japi lhclesesh ja Elam, pa mil doscientos cincuenta y cuatro; 

13japi lhclesesh ja Zatu, pa ochocientos cuarenta y cinco; 

14japi lhclesesh ja Zacai, pa setecientos setenta; 

15japi lhclesesh ja Binuy, pa seiscientos cuarenta y ocho; 

16japi lhclesesh ja Bebai, pa seiscientos ventiocho; 

17japi lhclesesh ja Azgad, pa dos mil trescientos veintidós; 

18japi lhclesesh ja Adonicam, pa seiscientos sesenta y siete; 

19japi lhclesesh ja Bigvai, pa dos mil sesenta y siete; 

20japi lhclesesh ja Adín, pa seiscientos cincuenta y cinco; 

21japi lhclesesh ja Ater, japi lhech tôlhshaam ja Ezequías, pa noventa y ocho; 

22japi lhclesesh ja Hasum, pa trescientos veintiocho; 

23japi lhclesesh ja Bezai, pa trescientos veinticuatro; 

24japi lhclesesh ja Harif, pa ciento doce; 

25japi lhclesesh ja Gabaón, pa noventa y cinco. 

26Papi nivacle tô'lha ja Belên shi' ja Netofa, pa ciento ochenta y ocho; 

27japi lhclesesh ja Anatot, pa ciento veintiocho; 

28japi lhclesesh ja Bet-azmavet, pa cuarenta y dos; 

29japi lhclesesh ja Quiriat-jearim, ja Cafira shi' ja Beerot, pa setecientos cuarenta y 

tres; 

30japi lhclesesh ja Rama shi' ja Geba, pa seiscientos veintiuno; 

31japi lhclesesh ja Micmas, pa cincuenta veintidós; 

32japi lhclesesh ja Betel shi' ja Hai, pa ciento veintitrês; 

33japi lhclesesh ja Nebo, pa cincuenta y dos. 

34Japi lhclesesh jeelh Elam, pa mil doscientos cincuenta y cuatro; 

35japi lhclesesh ja Harim, pa trescientos veinte; 

36japi lhclesesh ja Jericó pa trescientos cuarenta y cinco; 

37japi lhclesesh ja Lod, ja Hadid shi' ja Ono, pa setecientos veintiuno; 

38japi lhclesesh ja Senaa, pa tres mil novecientos treinta. 

39Japi vatcacsinôclesh lhclesesh ja Jedaías, tô'lha ja t'ajôôjam pa Josuê, pa 

novecientos setenta y tres; 

40japi lhclesesh ja Imer, pa mil cincuenta y dos; 

41japi lhclesesh ja Pasur, pa mil doscientos cuarenta y siete; 

42japi lhclesesh ja Harim, pa mil diecisiete. 

43“Japi levitas lhclesesh pa Josuê shi' pa Cadmiel, japin lhclesesh ja Hodavías, papi 

lhech setenta y cuatro. 

44“Japi lhavishjanjas, lhclesesh pa Asaf pa ciento cuarenta y ocho. 

45“Japi lhashi lhavosesh lhech japi lhclesesh ja Salum, japi lhclesesh ja Ater, japi 

lhclesesh ja Talmón, japi lhclesesh ja Acub, japi lhclesesh ja Hatita shi' japi lhclesesh 

ja Sobai. Ti yamvatsham ciento treinta y ocho. 

46“Japi t'acum'een ja vatishjanjavat lhech japi lhclesesh ja Ziha, japi lhclesesh ja 

Hasufa, japi lhclesesh ja Tabaot, 

47japi lhclesesh ja Queros, japi lhclesesh ja Siaha, japi lhclesesh ja Padón, 

48japi lhclesesh ja Lebana, japi lhclesesh ja Hagaba, japi lhclesesh ja Salmai, 

49japi lhclesesh ja Hanán, japi lhclesesh ja Gidel, japi lhclesesh ja Gahar, 

50japi lhclesesh ja Reaía, japi lhclesesh ja Rezín, japi lhclesesh ja Necoda, 

51japi lhclesesh ja Gazán, japi lhclesesh ja Uza, japi lhclesesh ja Paseah, 

52japi lhclesesh ja Besai, japi lhclesesh ja Meunim, japi lhclesesh ja Nefusim, 

53japi lhclesesh ja Bacbuc, japi lhclesesh ja Hacufa, japi lhclesesh ja Harhur, 

54japi lhclesesh ja Bazlut, japi lhclesesh ja Mehída, japi lhclesesh ja Harsa, 

55japi lhclesesh ja Barcos, japi lhclesesh ja Sísara, japi lhclesesh ja Tema, 

56japi lhclesesh ja Nezía shi' japi lhclesesh ja Hatifa. 

57“Japi lhclesesh japi yicumjat'in ja Salomón lhech japi lhclesesh ja Sotai, japi 

lhclesesh ja Soferet, japi lhclesesh ja Peruda, 

58japi lhclesesh ja Jaala, japi lhclesesh ja Darcón, japi lhclesesh ja Gidel, 

59japi lhclesesh ja Sefatías, japi lhclesesh ja Hatil, japi lhclesesh ja Poqueret-hazebaim 

shi' japi lhclesesh ja Amón. 

60Pa yamvatsham japi t'acum'een ja vatishjanjavat shi' japi lhclesesh japi yicumjat'in 

ja Salomón pa trescientos noventa y dos. 

61“Japi tôlhey'in ja Tel-mela, ja Tel-harsa, ja Querub, ja Adón shi' ja Imer shi' japi 

ninôôclheesha ca lhalhechach'e japi Israel lhavos ja't'ajesha ca lhavelhavot'eesh, pa 

nôque lhjunashch'e: 

62japi lhclesesh ja Delaía, japi lhclesesh ja Tobías shi' japi lhclesesh ja Necoda, pa 

seiscientos cuarenta y dos. 

63Shi' japi lhavelhavot'esh japi vatcasinôc: japi lhclesesh ja Habaía, japi lhclesesh ja 

Cos shi' japi lhclesesh ja Barzilai, jan lhjaya'esh lhja ve'lha japi lhcles ja Barzilai, jan 

tô'lha ja Galaad, ti vaneyfiyanesh ts'ivee. 

64Japi lhech vooyshi java lheyis pa chiyi'sesh'e pa vatjôôjamsha'ne, taj ti pa ninvanshi, 

pa yayjatshi ts'ivee ti vatcasinôctajesh. 

65Jô'tajesh ja lhanvacleesh ti yiyôjiesha ca ya aj ca nituj ts'ivee pava vatcôs 

chiyvenchat yamjey ja vatcasinô ti yaychavalhey ti niy'ôsa'jop ja Urim shi' ja Tumim. 

66Japi lhtachifas ti chiyu'vatsham ti chiyamjatvatsham pa cuarenta y dos mil 

trescientos sesenta japi nivacle, 

67pa nichinatsjulhesh japi vatcumtesesh yitsjôy shi' japi ôcjeclôy, japi lhech pa siete 

mil trescientos treinta y siete. Caaj shta japi doscientos cuarenta y cinco lhavishjanjas 

shi' japi lhavishjanjay. 

68Caajem shta pava sietecientos treinta y seis cuvôyu, pa doscientos cuarenta y cinco 

maclicôc, 

69pa cuatrocientos treinta y cinco pava camellos shi' pava seis mil setecientos veinti 

cuvôyutas. 

70“Pa caaj japi lhanvaclesesh pa t'ajôôjamsha'ne ti yijut ts'ivee pava tiseshjop pa 

vatcumjayash; pa lhanvacleesh pa yijutem pa t'ajuya pava pesoc pa pu'janayama kilos 

pa clesanilh cojiyaj, cincuenta pava tacfeyis shi' pava quinientos trenta vat'uyjatshiyis 

t'ajuya japi vatcasinôclesh. 

71Japi lhanvaclesesh ja t'ajôôjamsha'ne pa yijutem pava t'ajuya pava pesoc pa 

lhcumajash pa ciento sesenta kilos pa clesanilh cojiyaj shi' pava mil doscientos diez 

kilos pa clesanilh clim; 

72vooy japi môlhee lhtachifas pa yijutem pava ciento sesenta kilos pa clesanilh 

cojiyaj, pa mil cien kilos pa clesanilh clim shi' pava sesenta y siete vat'uyjatshiyis 

t'ajuya papi vatcasinôclesh. 

73“Japi vatcasinôc shi' japi levitas, japi lhashi lhavos, japi lhavishjanjas, japi tô'lha 

papi lhchifas, japi t'acum'een pa vatishjanjavat shi' lhacôm'a japi Israel lhavos ti yiey 

ts'ivee java lhavtsates.” 

Pa vatyôjijat chiyetônch'e ti chiypeya' lhacôm'a 

Meelh ti yamey ja jive'cla napu'yama, palha yivaclhitch'e japi Israel lhavos java yie' 

ts'ivee. 

Nehemías 8 

1Pa lhechesh pa lhacôm'a japi lhtachifas pa ve'lhasham ti tay'evane yiey ja 

clayôy'ech'e t'ajuyish'e ja lhashi lhey Yinôôt, pa yit'esha ts'ivee ja vanqu'eyjatsjan 

Esdras ca nanchajey ja vatqu'isjayanach'esh java lhayôjijates pa Moisês, javan 

yijuteyjop pa Lhcaanvacle japi Israel lhavos. 

2Pa vatjutsa' nalhu ja jive'cla napu'yama vooy ja vatcasinô Esdras pa nichaaj ja 

vatqu'isjayanach'esh ja vatyôjijat ti yiesh'e t'ajuyish japi tayvane japi nivacle, japi 

ôcjeclôy shi' lhacôm'a japi yitôyc'oya; 

3pa tôlhesh'e pa nich'a nalhu pa yamjey ti nalhcachi ti yetônemch'e ti yiesh'e t'ajuyish 

lhacôm'a japi lhech, yiesh'e ts'ivee ja clayôych'e t'ajuyish'e ja lhashi lhey Yinôôt. 

Lhacôm'a japi lhtachifas ti tach'ana ti chiyetônch'e ja vatqu'isjayanach'esh ja 

vatyôjijat. 

4Ja vanqu'eyjatsjan Esdras pa vatsavat'esh'e ja chitajuyesh'apee yeclô' chiyisnateshjop 

tatsha. Pa vatsavatch'etsham shta ti yiey lhfayish ja Matatías, ja Sema, ja Anías, ja 

Urías, ja Hilcías shi' ja Maasías. Pa yiey lhch'amiyish ja Pedaías, ja Misael, ja 

Malquías, ja Hasum, ja Hasbadana, ja Zacarías shi' ja Mesulam. 

5Pa lhechesh ja Esdras pa nic'aatsham ja vatqu'isjayanach, pa yivanesh lhacôm'a japi 

lhtachifas, pa yivanshey ti tojeshchisham ja yiesh'ejop; c'oya ti nic'aatsham pa 

lhacôm'a japi lhtachifas ti vatsavatch'ejop. 

6Pa lhechesh ja Esdras pa yôclôjesh pa Lhcaanvacle Dios ya'shesh pa t'unaj, pa 

lhacôm'a japi lhtachifas ti yôclôjquisham java t'itjuy pa yit'esh ti yicuulh: “Lhech 

lhjunasha, lhech lhjunasha.” Pa nijooylha pa tanjuyshichamch'e ti yamjata cotsjaat 

java lhtacôc ti yôclôj ts'ivee pa Lhcaanvacle. 

7Japi levitas ja Josuê, ja Bani, ja Serabías, ja Jamín, ja Acub, ja Sabatai, ja Hodías, ja 

Maasías, ja Kelita, ja Azarías, ja Jozabed, ja Hanán shi' ja Pelaía pa nôclitemch'e ja 

vatyôjijat japi lhtachifas, lhan'e japi nivacle mônlhee jan yie' ts'ivee. 

8Japi lhech yisitsenesh ti yetônemch'e ja vatqu'isjayanach'esh ja lhayôjijat pa Dios, pa 

nôyôjemch'e pa jaspa yitôyc'oya ja t'ônashch'e ti chiyetônch'e. 

9Pa lhacôm'a japi lhtachifas ti yipvatsham'in ti yipe'ya java t'ônashesh ja vatyôjijat, pa 

lhech lhjunash ja lhcaanvacle Nehemías pa lhech lhjunash shta ja vanqu'eyjatsjan shi' 

ti vatcasinô'esh ja Esdras, shi' japi levitas japin nôclitemch'e ja vatyôjijat japi 

lhtachifas, pa yit'esha ts'ivee lhacôm'a ca ya aj ca nitacshinvatsham'in pa ya aj ca 

napvatsham'in, lhayaash jô lhech nalhu ti chiyvenchatem pa Lhcaanvacle, lh'Dios. 

10Jô'tajesh ti yit'esh ja Esdras: “Meelh'in ca atujelh pava isis, pa ayô'elhshi pa 

ôtjayetas t'i' cluufji shi' ca a'lhelhajop papi amem pa ca chinasnatshem, lhayaash 

nôque nalhu ti chiyvenchatem pa cas Caanvacle. Pa ya aj ca atacshinelh'in, lhayaash 

pa lhc'usiyash'in pa Lhcaanvacle ti sht'afiyshi.” 

11Shi' japi levitas yivômjatesh japi nivacle ti yit'eshaan ca canoach'enshi shi' ca ya aj 

ca napvatsham'in, lhayaash jô lhech nalhu ti chiyvenchatem pa Lhcaanvacle. 

12Pa lhechesh pa lhacôm'a japi nivacle ti yich'in ti tsaccunch'e shi' ti yiyô'jane, pa 

vatlhiseshch'e pa lhôc pa yisnatshelh ja uj vatc'usiyash'in, lhayaash ti yitôyc'oya 

ts'ivee java chiyeyjatsjanesh. 

Chiyisnatesh pa vatc'usiyash'in ti jpôyjeyesh pava t'aclôôc 

13C'oya ti nalhu pa lhacôm'a japi chinvacleyanesh japi t'ajôôjamsha'ne shi' japi 

vatcasinôc shi' shta japi levitas, pa tc'aelhvane ja vanqu'eyjatsjan Esdras ti vôntôyitesh 

ts'ivee java t'ônashch'e ja vatyôjijat, 

14pa yi'van ts'ivee java chiyi'sesh'e jô lhech ti yiyôjiesha lhapesh pa Lhcaanvacle pa 

Moisês jant'ajô'jesh ja vatc'usiyash'in ti chiyôclôjesh ja jive'cla napu'yama vooy japi 

Israel lhavos pa suyeshi ca nôv'ôcji ts'ivee java jpôyjeyesh java t'aclôôc. 

15Lhechesh pa lhacôm'a java yitsates shi' ja Jerusalên chiyôjiesh'apee japi nivacle ca 

nôquesh'apee java uticuy ca nivooy pava olivo lhavôôysey, pava arrayán, pava ftsuuc 

ja't'ajesha pav'elh aacjuy aclojam pava lhsashay jaspa chinasnatesh pava jpôyjeyesh, 

jan t'ônash ti chiyi'sesh'e ja vatyôjijat. 

16Pa yichey'in japi nivacle pa nichaj'in ti tapecl'in java lhavôôyseyesh pa yisnatesh 

java yitsôt'ajesh jpôyjeyesh yiey ja lhôtôj'e java clamam'apee java lhajpôyjey yiey 

shta ja clayôych'e, shi' shta ja clayôych'e t'ajuyish'e ja lhishjanjavat pa Dios, yiey ja 

clayôych'e ja lhashi lhey Yinôôt shi' ja yiey ja clayôych'e ja lhashi lhey Efraín. 

17Lhacôm'a japi lhtachifas, japin tapecley'in ti chiyayjataj'e, pa yisnatesh java 

jpôyjeyesh pa yi'ôcji ts'ivee, jan t'aplhuqu'e ja lhnalhu ja Josuê, lhaôs ja Nun, pa 

yamjey jô lhech nalhu pa ampa ca naaan ca nasnatesh ti caajem pa uj c'usiyash'in. 

18Pa yisnatesh ja lhc'usiyashesh'in pa lhôclôqueyash yicheshch'e java napu'yama 

nalhus; pa tôlhesh'e ja vatjutsa' nalhu pa yamjey ja yôj'esha'ne nalhu pa yetônch'e ja 

Esdras java nalhus ti yicheshch'e ja vatqu'isjayanach'esh ja lhayôjijat pa Dios; pa vooy 

ja nalhu ti pu'janayama pa yameshvatsham ja uj lhshamitjayash, jan t'ônash na 

vatyôjijat. 

Nehemías 9 

Pa Esdras tatfaclesh pava lhsasch'e papi Israel lhavos 

1Pa nalhu veinticuatro pa lhech jive'cla, vooy papi Israel lhavos pa tayvane ts'ivee ti 

vat'ayipcuyan; pa yuych'ejop ts'ivee pava p'ajavsha'ne shi' ti yifôssham lhshatjes pa 

cotsjaat, 

2pa vacôtsônelh papin nachey'in vena tôlhshi', pa vatsavatch'e ti tanôôclhanitsha 

ts'ivee pava lhsasch'e shi' shta pan lhjunash papi lhacchevot. 

3Ti jôjjeclay mônlheeen ts'ivee pan yie' ti yicheshch'e pava pu'jana horas ti 

chiyetônemch'e ti yipe'ya lhacôm'a pa vatqu'isjayanach'esh pa lhayôjijat pa 

Lhcaanvacle lh'Dios, pa yicheshch'e shta pav'elh pu'jana horas ti tatfaclesh ts'ivee 

pava lhsasch'e shi' ti yôclôj ts'ivee pa Lhcaanvacle. 

4Pa nijooylhach'e papi levitas pa Josuê, pa Binuy, pa Cadmiel, pa Sebanías, pa Buni, 

pa Serebías, pa Bani shi' pa Quenani pa yicheychisham pa tcaasclanchay'ech'e pa 

yisitseneshey pa t'ôjôj ti tôneyjop pa Lhcaanvacle lh'Dios; 

5pa nijooylhach'e ti yit'eshelh'in papi levitas pa Josuê, pa Cadmiel, pa Binuy, pa 

Hasabnías, pa Serebías, pa Hodías, pa Sebanías shi' pa Petaías: “Aneelhchishamch'e, 

pa ôclôjelhey pa Lhcaanvacle a'Dioselh ti yajatesh pa yajateeshch'e. ¡Chiyôclôjesh 

pava isis lhcufayjates shi' pa vatôclôjqueyashesh ti tojquisham, shi' ti lhasnôyech'esh 

pa lhey!” 

6Vooy pa Esdras pa yit'esh: “A'lhech avaatsha Lhcaanvacle, ampapu caelhchaa. 

Avaatsha lhasnatesh pa vôôs ti yaash ti ch'apachisham pa vôôs, shi' lhacôm'a java 

lhcatiis; avaatsha lhasnatesh na cotsjaat shi' lhacôm'a nava caaj'e, nava us tovjôy shi' 

lhacôm'a pava yi'shi'. Avaatsha lhamônlhanitsha'ne lhacôm'a nava matas. Pa lhe'naa ti 

nôclôjesh lhacôm'a nava catiis yiey na nalhuyish. 

7Avaatsha, Lhcaanvacle, a'lhech Dios ti lhatcumeyshi pa Abram; avaatsha lhayjat'e pa 

Ur, lhavtsaat papi caldeos, shi' ti lheyiyanesh Abraham. 

8Pa lhavanesh pa lhech nivacle ti nacafiyaney, shi' ti lhasnatshem pa chivatpeya'esh: ti 

lhjuteyjop papi lhcles pa lhcootsjat'esh papi cananeos, papi hititas, papi amorreos, 

papi ferezeos, papi jebuseos shi' papi gergeseos; ¡shi' ti t'ôfisjatem pa acliish, lhayaash 

avaatsha yajatesh ti t'ôfisjatch'e! 

9Lhavanesh pa lhanclôyitsjayash papi yicchevot'elh yiey pa Egipto, shi' ti 

lhach'anesha pa t'ôpjayaash ti yie' lhavôôj pa Tovôc Yucshi. 



937 

 

 
Nivacle Bible  

© 1994,  Sociedades Bíblicas Unidas. 
 

 
 

 

10Pa lhasnatshem pava yaash ti lhtônitjatesh shi' pava lhasnôyjes ti lhatjuyeshjulh pa 

faraón, lhacôm'a papi lhcavos shi' lhacôm'a papi lhchifas yiey pa lhavtsateyish, 

lhayaash ti lhaychavalhemch'e pa lhnunatsjayash papi lhech ti caaj pa lhfanishesh papi 

Israel lhavos. Ti t'ashjatesh pa uj ane'yajesh ti caaj'am nôqueesh. 

11Pa lhcatsônjatemsham ti napu'jam pa tovôc ti yie' t'ajuyish ts'ivee, ti yitshaam ts'ivee 

pa lhaya'sha pa cotsjaat ti clôjôjqu'e; taj ti pa lhayôlhp'ojatshisha'ne papi tavo'tajch'e 

pa capch'esha'ne jan lhjunash pava utes ti yamtasham pa apatojqu'e yinôôt. 

12Pa nijooylhach'e ti lhnôyinjatc'oya pa nalhu lhpa tc'ach'e jô vôse', vooy pa tulh pa 

tc'ach'e jô shta pa itôj, ca jaspa nôclitemch'e pa nôyish pan yuyey ts'ivee. 

13“Pa nijooylhach'e ti lhnacheyshicham lhpa utiyuc Sinaí, ti lhtasinôyem papi lhech ti 

yiey pa vôôs; pa lhjutem pava chiyisclaneshch'e yivo'yeshch'e, pava 

lhavanqu'eyjatsjanesh yijôqu'esha'ne, shi' pava vatyôjijates shi' pava isisch'e ti 

lhtôyôjijanesh. 

14Pa t'eyjatsjanesh shta ti chinavenchatesh pa nalhu ti chit'ichayshi, shi' ti lhjutem 

pava lhtôyôjijanesh pava lhavanqu'eyjatsjanesh yijôqu'esha'ne, pava vatyôjijates shi' 

pava chivanqu'eyjatsjanesh ti lhjutajop pa acavo Moisês. 

15Jô'tajesh ti lhjutem pava yucuvec tôlhey pa vôôs ti yivômjatemey ts'ivee pa lhayipcu 

shi' pa yinôôt tôlhshaam lhpa utej jaspa yivômjatemch'e pa lhavinjayu. Pa 

nijooylhach'e ti lhteetshem ca nôcjaam na cotsjaat ti apis ti lhanfacleem. 

16“Taj ti papi lhech shi' papi yicchevot'elh nunatsjanjasesh shi' ti tojonjamatsha'ne, shi' 

ti ninanch'anjayu'a nava lhtayôjijanesh. 

17Pa ninteesh ca nanc'ashamsha'ne pa ninaychavalhch'eam pava yaash matas ti 

lhasnatshem ti t'efentajesh. Papi lhech yaash ti tojonjamatsha'ne ti yetôn ts'ivee pa 

ve'lha lhanvacle ca nicha'jey shta ca lhcumteseesh pa Egipto. Taj ti avaatsha a'lhech 

Dios lhavômjatemch'e pa lhnô'yesh shi' ti lhatcavts'aclay, pa lhcheclanesh shi' pa 

lhacôm'a pa encheyashesh, pa tanca avôôm papi lhech. 

18Lha'ma ti yisnatajesh ts'ivee pa vôcô lhô'sesh clesanilh, ti yit'esha ts'ivee pa lhech 

lh'dios ca nayjat'een pa Egipto, pa yisnatesh ts'ivee pava yaash ti nav'ojiyanesh, 

19avaatsha tôlh'a pa yaash acavts'aclayjayashesh pa tanca avôôm ti yiey pa am'e pa'na. 

Lhpa tc'ach'e jô vôse' pa tanca nitanuc'oya ts'ivee pa nalhu ti vanôyinch'ec'oya pa 

nôyish, pa nilhecha pa tc'ach'e jô itôj pa tulh ti nôclitch'e pa nôyish pan yuyey ts'ivee. 

20Jô'tajesh ti lhjutem pa is ashayc'uesh pa jaspa vaneyjatsjanesh, pa tanca ameemc'oya 

ca nituj ts'ivee pava maná ti lhcheney'in, shi' ti lhjutem pa yinôôt pa jaspa 

yivômjatemch'e pa lhavinjayu. 

21Yicheshch'e ts'ivee pava cuarenta lhnincôpes ti lhjutey'in pa lhôc yiey pa am'e pa'ne, 

pa tanca ameemc'oya pa'na: pa tanca nic'utsjan pava t'uyjatshiyis pa tanca 

nit'ucashamsha'ne pava lhafoc. 

22“Pa lhjutajem ts'ivee pava lhanvaclevshayesh shi' papi lhtachifasesh shi' ti 

lhcatsônjatesh pava yie' ts'ivee, ti nijôclesh ts'ivee pava lhavanjas pa Hesbón, 

lhavtsateyish pa lhcaanvacle Sehón, shi' pa Basán, lhavtsateyish pa lhcaanvacle Og. 

23Pa lhavclanjatem papi acloj lhcles ts'ivee nan lhjunash nava catiis yiey na nalhuyish, 

pa lhcha'jey na cotsjaat ti lhatjôcjaneshem ti lhanfacleem ca ajutem ti yitsôt'ajesh papi 

yicchevot'elh. 

24Papi lhech yitshaam ts'ivee ti tcôyôjan'e na cotsjaat Canaán; pa lhachajemshicham 

ts'ivee papi tsitenas'e nôque cotsjaat shi' papi lhanvaclesesh papi lhech lhtachifas'e 

nôque cotsjaat ti lhan'e' ts'ivee ca jaspa nasnatesh pava ca nentaj. 

25Shi' ti lhatjôcjaneshem pava yijôt'as yitsates shi' pava isis ti chicavcalh'e na cotsjaat, 

pava lhajpôyjey ti tapoojqu'e pava isis, pava t'itsjes, pava ôtjayetacuy, pava olivacuy 

shi' shta pav'elh aacjuy lhavanjay; pa tsaccunch'e ts'ivee pa yamjey ti yape'esha'ne, pa 

yilhavunshisha'ne pa lhancashacôtesh pa yaash a'isiyasha'ne. 

26“Taj ti papi lhech pa ninanc'ashamsha'ne, pa nicôfayu'a ti vatjuyjat'ajulh shi' ti 

yapun ts'ivee na ayôjijat. Jô'tajesh ti yiclônsha'ne papi lhtôyjata pava vaclan ti 

yiyôytantajeshaan ti nôclitemch'een ti yeetajeshaan ca napecl'ay ts'ivee, shi' ti ya'shesh 

ti nav'ojiyan'in ts'ivee. 

27Pa lhe'naa ti lhjuteyjop pa t'unaj papi nilhc'utsfasa pa chiycômclôquiesh'in ts'ivee. 

Pa nijooylhach'een ti ninc'usinatvatsham'in pa t'a'lhey'ajop ca efenesh, avaatsha, tôlh'a 

pa uj acavts'aclayjayash pa lhach'anesha yiey pa vôôs; pa lhjutem papi nivacle ti 

yivômjateshey pa t'unaj papi cômclônjas. 

28“Taj ti vooy ti caaj'in pa tiqu'in vatpiiyash, pa yachajeyjop'in ti yisnatesh pa 

lhav'ojiyash yiey ajuyish; pa lhe'naa ti lhan'ateesh pa t'unajjop papi nilhc'utsfasa, pa 

ya'shesh'apeeen ts'ivee. Pa nijooylhach'e ti vapecleyjop'in ti t'alh'a ca efen, avaatsha, 

yam'ach'een pa acavts'aclayjayash, pa lhach'anesha yiey pa vôôs, pa lhavômjatesh'in 

pava acloj lhjunashch'e ts'ivee. 

29Pa lhcajôyshiyanesh ca nachajeyc'oya ca nôfisjatch'e nava ayôjijates; taj ti papi 

lhech na'sheeshch'een ti t'ujanesh pa ninanch'anjayu'a t'ôyish'e nava lhtôyôjijanesh; pa 

yiclôqui pava lhasclaneshch'een, pavan yimônlhanit papin yisnatesh; papi lhech 

nacôfachi shi' ti tojonjamatsha'ne pa ninteesh ca nanch'anjayua. 

30Lhôqueshch'e pava acloj nincôpes ti lhcheclanesh'avach papi lhech shi' ti 

lhtôyjatajesha pa tôlh'a' ashayc'u shi' papi lhtôyjata pava vaclan; taj ti pa ninteesh ca 

nanch'anjayu'a ts'ivee. pa lhe'naa ti lhjuta pa lhanvacleyash pap'elh vatachifas yiey na 

cotsjaat. 

31Taj ti tôlh'a' pa uj acavts'aclayjayash ti tanca atifch'een lhacôm'a pa tanca avôôm; 

lhayaash avaatsha a'Dios ti lhnô'yesh shi' ti lhatcavts'aclay. 

32“Pa lhe'naa pa yi'Dios, yaash ti uj, shi' ti t'un'in shi' ti tanjovayiy, ti naavômjatesh na 

chivatpeya'esh shi' pa uj encheyash, pa ya aj ca achalhanitshem lhacôm'a pava 

tavijatayem pava lhavclanjatem papi yinvacleselh, papi vancaclôvalh, papi vatcasinôc 

shi' papi chitôyjata pava vaclan shi' shta papi yicchevot'elh, shi' lhacôm'a papi 

lhtachifas, tôlheshey pava lhnalhusesh papi lhanvacles pa Asiria ca namjey nôqueesh. 

33Pa niacavoyeshjulh ti lha'isinate'mey pava tameneshlhavach lhacôm'a ti vaclanem 

ts'ivee; lhayaash ti lhavoyjateshemch'e nan yijunashelh ti jasnatshelh pa niysa'. 

34Nilhecha papi yinvacleselh, papi vancaclôvalh shi' papi vatcasinôc, nilhecha papi 

yicchevot'elh, ca nôfisjatch'eam na ayôjijat pa ninanch'anjayu'a nava lhtayôjijanesh 

shi' pava lhtôyjatajc'oya ti lhasnatajeshem. 

35Pa vena lhjunash, pa lhanvacleyash, ti yamshataj ti acloj pava yi'van ti lhjutajem shi' 

ti t'ashjatem shi' na is'e' lhavtsateyish ti lhtistajesh, pa tanca ôclôjesh pa tanca nivôôm 

ts'ivee pava niysisa lhfanishlhavach. 

36“A'va nôqueesh, yalhancumteseshelh'e na vatavtsateyish ti lhjutajem papi 

yicchevot'elh ca jaspa nituj pava lhcavcalhjes shi' pava yi'van ts'ivee. 

37Pava yaash ti tôlhesha t'ajuya papi lhcaanvacles, ti tôlh'e'jop pava yisasch'eclelh, ti 

lhneelhyitshi. Yivaatsheelh shi' nava yiclôyelh yaashelhyitapee japi clôquijanjas. Pa 

lhe'naa ti ninasc'usinatelh'in.” 

Pa chivatpeya'shelh papi vatachifas ca nôfisjatch'e pa vatyôjijat 

38 Lhacôm'a côque yivaatsheelh ti janfacleelhyitam ti chiyi'sesh'e, shi' na 

vatqu'isjayanachjop ti chiyi'sesh ti teyiyesh japi yinvacleselh, japi levitas shi' japi 

vatcasinôc. 

Nehemías 10 

1Na lhjunashch'e napi teyiyesh na vatqu'isjayanach'esh: Yivaatsha, Nehemías 

lhaôsyish ja Hacalías, ya'lhech ti yalhcaanvacleesh; ja Sedequías, 

2ja Seraías, ja Azarías, ja Jeremías, 

3ja Pasur, ja Amarías, ja Malquías, 

4ja Hatús, ja Sebanías, ja Maluc, 

5ja Harim, ja Meremot, ja Obadías, 

6ja Daniel, ja Ginetón, ja Baruc, 

7ja Mesulam, ja Abías, ja Mijamín, 

8ja Maazías, ja Bilgai shi' ja Semaías. Japi lhech vatcasinôclesh. 

9Japi levitas: Ja Josuê, lhaôs ja Asanías, ja Binuy, lhclesesh ja Henadad, shi' ja 

Cadmiel; 

10shi' japi lhch'injavot, ja Sebanías, ja Hodías, ja Kelita, ja Pelaías, ja Henán, 

11ja Micaía, ja Rehob, ja Hasabías, 

12ja Zacur, ja Serebías, ja Sebanías, 

13ja Hodías, ja Bani shi' ja Beninu. 

14Japi lhanvaclesesh japi vatachifas: Ja Paros, ja Pahat-moab, ja Elam, ja Zatu, ja 

Bani, 

15ja Buni, ja Azgad, ja Bebai, 

16ja Adonías, ja Bigvai, ja Adím, 

17ja Ater, ja Ezequías, ja Azur, 

18ja Hodías, ja Hasum, ja Bezai, 

19ja Harif, ja Anatot, ja Nebai, 

20ja Magpías, ja Mesulam, ja Hezir, 

21ja Mesezabeel, ja Sadoc, ja Jadúa, 

22ja Pelatías, ja Henán, ja Ananías, 

23ja Oseas, ja Hananías, ja Hasub, 

24ja Halohes, ja Pilha, ja Sobec, 

25ja Rehum, ja Hasabna, ja Maasías, 

26ja Ahías, ja Hanán, ja Anán, 

27ja Maluc, ja Harim shi' ja Baana. 

Pav'elh nifacvatam papi lhtachifas t'ajuya pa Dios 

28Vooy shta jap'elh tsitenas, lhech japi vatcasinôc, japi levitas, japi lhashi lhavos, japi 

lhavishjanjas, japi t'acum'een ja vatishjanjavat, shi' shta lhacôm'a japi vacôtsônelh japi 

lhavtsat'e na cotsjaat pa jaspa yôfisjatch'e na lhayôjijat pa Dios, nôquee japi lhjayas 

shi' shta lhacôm'a japi lhcles yitsjôy shi' japi ôcjeclôy ti tcajôyshayesh, 

29pa ve'lheeshelhsham japi lhavelhavot shi' japi lhanvacles, ti tanôôclhanitshe'ma 

ts'ivee ti yijôneshch'e ja lhayôjijat pa Dios ti yijuteyjop pa lhcavo Moisês, shi' ti 

yivoyjateshch'e lhacôm'a java tayôjijanesh shi' java yisclaneshch'e shi' java 

lhayôjijates pa Yinvacleelh. 

30Pa lhe'naa ti niyijutelhey pa lhjayayashesh japi yicleselh ôcjeclôy japi tsitenas'e na 

vatavtsateyish, pa niyicuumjelhjulh japi lhcles ôcjeclôy ca lhjayaseesh japi yicleselh 

yitsjôy. 

31Pa meelh japi lhtachifas'e na vatavtsateyesh ti natajeshnee ja nalhu ti chit'ichayshi ti 

tcashaytajesh java lhcavcalhjes shi' lhacôm'a java lhcôvjiyanchey pa tanca 

yicashayeshelha pa'na, nilhecha ja nalhu ti chit'ichayshi pa nilhecha jav'elh nalhu'esh 

ti chivatc'usinat'in; pa lhech lhjunashesh pa napu'yama nincôôp ti chiyichayan pava 

vatcavcalhjes shi' ti chiyvômjatey ts'ivee pava vatpi'ôc. 



941 

 

 
Nivacle Bible  

© 1994,  Sociedades Bíblicas Unidas. 
 

 
 

 

32Shi' ti jaychavalhelhajop ti javclanjatelh pava chiyiney ti ve'lha pa nincôôp pava 

yichatjulh gramos pa clesanilh clim ti t'ajuya pava chitif'ôcji ti chit'acum'e ja 

lhishjanjavat pa yi'Dioselh: 

33t'ajuya lhpa yucuve ti Chiyieshjop, pava vatcufayjatesesh pava nalhus pava 

chiycôvjiyan, pava chiylhônsham ti nalhuey pava chicufa'yesh pava nalhus ti 

chit'ichayshi shi' ti nich'a vacha' na jive'cla, shi' jav'elh vatc'usiyashesh 

vatôclôjquevos; shi' pava vatcufayjates chivanaclôfjanesh, pava chicufa'yeshjop ti 

tanu'jayesh ti chiyvômjatch'e pava lhsasch'e japi Israel lhavos, t'ajuya lhacôm'a pa 

vatôclôjqueyashesh yiey ja lhishjanjavat pa yi'Dioselh. 

34Jô'tajesh japi vatcasinôc, japi levitas shi' lhacôm'a japi lhtachifas yiey ja 

yajôjelhshamsha'ne pa jujelhjop ti jachajelhey'in pa ve'lha nincôôp ja lhishjanajavat pa 

yi'Dioselh java vatcajuy ja t'aplhua ti chinôôclhanita pa jaspa jalhônelhem'e yiey ja 

lhavitôvat'esh pa Lhcaanvacle yi'Dioselh, jan lhjunash ti chiyi'sesh'e ja vatyôjijat. 

35Shi' shta ti jaychavalhelhch'e pa ve'lha nincôôp ja lhishjanjavat pa Lhcaanvacle ti 

jacha'jelh java vatjutsa' lhay yiey java yicac'ovteselh shi' lhacôm'a java aacjuy 

lhavanjay, 

36pa jachajelhey'in shta ja lhishjanjavat pa yi'Dioselh japi vatjutsa' yicleselh shi' java 

vatjutsa' lhcles java yiclôyelh vôcôc shi' java yiclôyelh tashinshtas, jan lhjunash ti 

chiyi'sesh'e ja vatyôjijat, ti yu'jeey ca natcum'een japi vatcasinôc ja vatishjanjavat. 

37Shi' ti jaychavalhelhch'e ti jacha'jelhey java chiyan'ôcji ja lhishjanjavat pa yi'Dioselh 

ti janelhemey japi vatcasinôc java vatjutsa' isisshi ja climshi shi' java vatjutsa' lhay 

java aacjuy, shi' ja vatjutsa' yi'ôtjayetaselh t'ic shi' java vatjutsa' yicapeclelh, pa 

chiyjuteem japi levitas ca napu'nôjesh t'iya'esh pava yicavcalhjeselh, lhayaash java 

yitsôt'ajesh ts'ivee ti niclanemeyshi java napu'nôjesh t'iya'esh lhacôm'a java 

tsicavcalheshelh. 

38Pa meelh japi levitas ti yichey ti niclanshi java napu'nôjesh t'iya'esh, pa yôôycheey 

ts'ivee ja ve'lha vatcasinô lhô'sesh pa Aarón. Pa nijooylhach'e japi levitas ti iseemjop 

ti yicha'jey java yan'ôcji yiey ja lhishjanjavat pa yi'Dioselh pa napu'nôjesh t'iya'esh 

java napu'nôjesh t'iya'esh ti niclanshi ts'ivee, 

39lhayaash japi Israel lhavos shi' japi levitas ti yicha'jey'in java chiyney pa trigo, java 

ôtjayetas t'ic shi' java lhapec jan yie' ti chiyan'ôcji java chiyjuyjata ti chiyvenchatesh 

shi' japi vatcasinôc ti t'acum'een ts'ivee, japi lhashi lhavos shi' japi lhavishjanjas. Pa 

janfacleelhvatam ti tanca yivô'melh ja lhishjnajavat pa yi'Dioselh. 

Papi tavtsateeyshi pa Jerusalên 
(1 Cr 9.1-34) 

Nehemías 11 

1Japi lhanvaclesesh japi lhtachifas ti tavtsatey'e ja Jerusalên; vooy japi vaclaesh 

vatachifas pa yueshjop ts'ivee ti ve'lhee ts'ivee ti napu'nôjesh jat'ajôôjamsha'ne ti 

yi'shi' ja Jerusalên, ja is'e' yitsaat, pa lhan'e jap'elh yichatjulhyama pa mônlhashi 

jav'elh yitsates. 

2Pa nijooylhach'e japi lhtachifas ti yit'eshem pa is lhacôm'a japi yitôlhjatlhavne ti yie' 

ts'ivee ja Jerusalên. 

3Pa yan'ejop japi yashjat ti lhanvaclesesh japi chiyachajey'in ti tavtsatey'e ja Jerusalên. 

Yiey java yitsates yi'shi' ja Judá lhech tavtsatey'e japi Israel lhavos, japi vatcasinôc, 

japi levitas, japi t'acum'een ja vatishjanjavat shi' japi lhclesesh japi yicumjat pa 

Salomón, pa ve'lhee ts'ivee ti yi'shi' japi lhchifasesh shi' ti yitsôt'ajesh. 

4Pa caaj japi tô'lha pa Judá shi' pa Benjamín ti tavtsatey'e ja Jerusalên japi lhech: Ja 

Ataías, jô lhech lhaôs ja Uzías, jô lhech lhaôs pa Zacarías, pa lhech lhaôs pa Amarías, 

pa lhech lhaôs pa Sefatías, pa lhech lhaôs pa Mahalaleel, papi lhech lhantôclishjesesh 

pa Fares; 

5shi' ja Maasías, jô lhech lhaôs ja Baruc, jô lhech lhaôs pa Colhoze, pa lhech lhaôs pa 

Hazaías, pa lhech lhaôs pa Adías, pa lhech lhaôs pa Joiarib, pa lhech lhaôs pa 

Zacarías, pa lhech lhaôs pa Siloni. 

6Pa yamvatsham japi lhantôclishjesesh pa Fares japin mônlhashi ja Jerusalên pa 

cuatrocientos sesenta y ocho, lhacôm'a japi lhech nivacle ti vatvatclônjayash lhavos. 

7Vooy japi tôlhshaam pa Benjamín japi lhech: ja Salú, jô lhech lhaôs ja Mesulam, jô 

lhech lhaôs pa Joed, pa lhech lhaôs pa Pedaías, pa lhech lhaôs pa Colaías, pa lhech 

lhaôs pa Maasías, pa lhech lhaôs pa Itiel, pa lhech lhaôs pa Jesaías; 

8shi' japi lhch'injavot ja Gebai shi' ja Salai. Pa yamvatsham pa novecientos ventiocho, 

9Vooy ja lhanvacleesh lhech ja Joel, lhaôs ja Zicri; shi' ja Judá, lhaôs ja Senúa, jô 

lhech napu'eyshi lhanvacleesh ja yitsaat. 

10Japi tô'lha japi vatcasinôc lhech: ja Jedaías, lhaôs ja Joiarib, ja Jaquin, 

11shi' ja Seraías, lhaôs pa Hilcias, pa lhech lhaôs pa Mesulam, pa lhech lhaôs pa 

Sadoc, pa lhech lhaôs pa Meraiot, pa lhech lhaôs pa Ahitob, pan lhanvacleesh ja 

lhishjanjavat pa Dios. 

12Shi' shta japi lha'yôvot'esh ti t'acumelh'een ja vatishjanjavat japi lhech ochocientos 

veintidós; shi' ja Adaías, jô lhech lhaôs ja Jeroham, pa lhech lhaôs pa Pelalías, pa 

lhech lhaôs pa Amsi, pa lhech lhaôs pa Zacarías, pa lhech lhaôs pa Pasur, pa lhech 

lhaôs pa Malquías. 

13Japi lhavelhavot, lhanvaclesesh ja t'ajôôjamsha'ne, pa yamvatsham doscientos 

cuarenta y dos; shi' ja Amasai, jô lhech lhaôs ja Azareel, jô lhech lhaôs pa Azai, pa 

lhech lhaôs pa Masilemat, pa lhech lhaôs pa Imer. 

14Japi lhavelhavot, japi lhech nivacle vatvatclônjayash lhavos, pa yamvatsham ciento 

veintiocho, vooy ja lhanvacleesh lhech ja Zabdiel, lhaôs ja Gedolim. 

15Japi tô'lha japi levitas lhech: ja Semaías, jô lhech lhaôs ja Hasub, jô lhech lhaôs pa 

Azricam, pa lhech lhaôs pa Hasabías, pa lhech lhaôs pa Buni; 

16ja Sabetai shi' ja Jozabad, japi lhech lhanvaclesesh japi levitas, japin chiycumjat'e 

yiey ja fach'ee ja lhishjanjavat pa Dios; 

17ja Matanías, jô lhech lhaôs ja Micaía, jô lhech lhaôs pa Zabdi, pa lhech lhaôs pa 

Asaf, jan lhavo'esh pa vat'aclach ti tishjanesh pa vatôclôjqueyash shi' pa vatshamiesh 

ti yameyjop pa vat'alhjayash; ja Bacbuquías, jô lhech napu'eyshi ja t'ajôôjamsha'ne, 

shi' ja Abda, jô lhesh lhaôs ja Samúa, jô lhech lhaôs pa Galal, pa lhech lhaôs pa 

Jedutún. 

18Ja yam'evatsham japi levitas ti mônlhashi ja is'e' yitsaat pa doscientos ochenta y 

cuatro. 

19Japi tô'lha japi lhashi lhavos lhech: ja Acub, ja Talmón shi' japi lhavelhavot, japin 

yiclôvalh java lhashic pa ciento setenta y dos. 

20Vooy jap'elh Israel lhavos shi' japi mônlhee vatcasinôc shi' japi levitas, pa 

tac'uyey'in jav'elh yitsates yi'shi' ja Judá, pa yie' ts'ivee java yitsôt'ajesh; 

21lhama'taj japi t'acuumtaj'een ja vatishjanjavat ti lhavosesh lhech ja Ziha shi' ja 

Gispa, pa tac'uyey ts'ivee ja Ofel. 

22Ja lhanvacleesh japi levitas yiey ja Jerusalên lhech ja Uzi, jô lhech lhaôs ja Bani, jô 

lhech lhaôs pa Hasabías, pa lhech lhaôs pa Matanías, pa lhech lhaôs pa Micaías, papi 

lhantôclishjesesh pa Asaf, japi lhech lhavosesh pava vat'acjay yiey ja lhishjanjavat pa 

Dios 

23lhayaash ja lhcaanvacle ti yijutem ti yisclanvatich'e pa lhfanisheshem java nalhus 

japi lhavishjanjas. 

24Vooy ja yôsjat'e t'ajuyish ja lhcaanvacle t'ajuya pa ti lhjunashch'e, lhech ja Pataías, 

jô lhech lhaôs pa Masezabeel, jô lhech tô'lha papi lhantôclishjes pa Zera, lhaôs pa 

Judá. 

Pav'elh chiyie' ts'ivee pa Jerusalên 

25Pa t'ajôôj jô japi tc'asham pa Judá ti tac'uyey ja Quiriat-arba, ja Dibón, ja Jecabseel, 

26ja Josuê, ja Molada, ja Bet-pelet, 

27ja Hazar-sual, ja Beerseba, 

28ja Siclag, ja Mecona, 

29ja En-rimón, ja Zora, ja Jarmut, 

30ja Zanoa, ja Adulam, ja Laquis shi' ja Azeca, nôquee java yitsates lhcles shi' java 

jotoy. Java yie' ts'ivee tôlhesh'e ja Beerseba pa yamjey ja tavashay Hinom. 

31Shi' japi tô'lha ja tc'a'sham pa Benjamín pa tac'uyey'in ja Geba, ja Mic-mas, ja Aía, 

ja Betel, nôquee java lhavtsates lhcles; 

32yiey shta ja Anatot, ja Nob, ja Ananías, 

33ja Hazor, ja Ramá, ja Gitaim, 

34ja Hadid, ja Seboim, ja Nebalat, 

35ja Lod, ja Ono, yiey shta ja Lhtavashay japi yitô'yish pa ti yisnatesh. 

36Jô'tajesh japi t'ajôôj jô levitas ti yijutey ts'ivee ja lhcootsjat'esh yiey ja Judá shi' ja 

Benjamín. 

Nehemías 12 

Papi vatcasinôc shi' papi levitas 

1Japuque vatcasinôclesh shi' japi levitas ti tapeclelh ts'ivee ja Zoro- babel, lhaôs ja 

Salatiel, shi' ja Josuê: Japi vatcasinôc lhech: Ja Seraías, ja Jeremías, ja Esdras, 

2ja Amarías, ja Maluc, ja Hatús, 

3ja Secanías, ja Rehum, ja Meremot, 

4ja Ido, ja Gineto, ja Abías, 

5ja Mijamín, ja Maadías, ja Bilga, 

6ja Semaías, ja Joiarib, ja Jedaías, 

7ja Salú, ja Amoc, ja Hilcías. Japuque lhanvaclesesh japi vatcasinôc shi' japi 

lhavelhavot jan t'aplhueshch'e ja Josuê. 

8Japi levitas lhech: Ja Josuê, ja Binuy, ja Cadmiel, ja Serebías, ja Judá shi' ja 

Matanías, jan lhcumjafaseshjop ti lhavosesh java vat'acjayesh pa vatôclôjqueyash; 

9shi' ja Bacbuquías shi' ja Uni, pa lhcumjafaseshjop shta, japin yiesh'e t'ajuyish ts'ivee 

ti yiclôvalhesh java lhcumjavshay. 

10Pa Josuê lhtata'esh pa Joiacim, pa Joiacim lhtata'esh pa Eliasib, pa Eliasib lhtata'esh 

pa Joiada, 

11pa Joiada lhtata'esh pa Johanán, vooy pa Johanán lhtata'esh pa Jadúa. 

12Pan t'ôplheeshch'e pa Joiacim, papi vatcasinôc lhanvaclesesh pa t'ajôôjamsha'ne 

lhech: pa t'ajôôjam pa Seraías, pa Meraías; ti tô'lha pa t'ajôôjam pa Jeremías, pa 

Hananías; 

13pa tô'lha pa t'ajôôjam ja Esdras, pa Mesulam; ti tô'lha pa t'ajôôjam pa Amarías, pa 

Johanán; 

14ti tô'lha pa t'ajôôjam pa Melicú, pa Jonatán; ti tô'lha pa t'ajôôjam pa Sebanías, pa 

Josê; 

15ti tô'lha pa t'ajôôjam pa Harim, pa Adna; ti tô'lha pa t'ajôôjam pa Meraiot, pa Helcai; 

16ti tô'lha pa t'ajôôjam pa Ido, pa Zacarías; ti tô'lha pa t'ajôôjam pa Ginetón, pa 

Mesulam; 

17ti tô'lha pa t'ajôôjam pa Abías, pa Zicri; ti tô'lha pa t'ajôôjam pa Miniamín,...; ti 

tô'lha pa t'ajôôjam pa Moadías, pa Piltai; 

18ti tô'lha pa t'ajôôjam pa Bilga, pa Samúa; ti tô'lha pa t'ajôôjam pa Semaías, pa 

Jonatán; 

19ti tô'lha pa t'ajôôjam pa Joiarib, pa Matenai; ti tô'lha pa t'ajôôjam pa Jedaías, pa Uzi; 

20ti tô'lha pa t'ajôôjam pa Salai, pa Calai; ti tô'lha pa t'ajôôjam pa Amoc, pa Eber; 

21ti tô'lha pa t'ajôôjam pa Hilcías, pa Hasabías; shi' ti tô'lha pa t'ajôôjam pa Jedaías, pa 

Natanael.  

22Pan t'aplhueshch'e pava lhnalhusesh pa Eliasib, pa Joiada, pa Johanán shi' pa Jadúa, 

pa yamjey ti lhcaanvacleesh pa Darío persa lhavo', papi levitas chiyi'sesh'e ti 

lhanvacleseshjop pa t'ajôôjamsha'ne, shi' shta papi vatcasinôc. 

23Vooy papi levitas ti lhanvaclesesh pa t'ajôôjamsha'ne, pa chiyi'sesh'e pa 

vatqu'isjayanach pa lhjunashch'e pa yamjey pa t'aplhueshch'e pava lhnalhus pa 

Johanán, lhantôcshich'a pa Eliasib. 

24Papi lhanvaclesesh papi levitas lhech: pa Hasabías, pa Serebías, pa Josuê, pa Binuy 

shi' pa Gadmiel, shi' papi lha'yôvot ti yiesh'e t'ajuyish ts'ivee pa lhôclôjqueyash shi' pa 

lhshameesh pa Lhcaanvacle pan t'aplhueshch'e ti yuyeshvanôcji pa lhcumjayash ti 

yiyôjiesha pa David, lhcavo pa Dios. 

25Shi' papi lhashi lhavos ti vanujumatsenesh pava lhashic, lhech: pa Matanías, pa 

Bacbuquías, pa Obadías, pa Mesulám, pa Talmón shi' pa Acub. 

26Papi lhech mônlhasha'ne pan t'aplhuqu'e' pava lhnalhus pa Joiacim, lhaôs pa Josuê 

lhantôcshich'a pa Josadac; yiey shta nan t'aplhueshch'e nava lhnalhus na lhcaanvacle 

Nehemías shi' ja vatcasinô Esdras shi' ti vanqu'eyajatsjan. 

Pa vatôclôjqueyashesh pa vatashclôfech 

27Meelh ti yamey ja nalhu ti chiyôclôjesh ja vatashclôfechjop ja Jerusalên, pa 

chiychey ts'ivee lhacôm'a japi levitas javan yie' ts'ivee, pa chiychajey'in ja Jerusalên ti 

yivclanjat ts'ivee ja vatôclôjqueyashesh pa vatshamitjayash shi' java t'acjayesh ti 

yiculhjayaneshch'e java chama sitses, java cuvôyu lhacôsec shi' java aclojqu'e java 

lhniyjôy. 

28Shi' japi lhavishjanjas levitas pa tay'evane ts'ivee yiey ja lhavôjqu'e ja Jerusalên, shi' 

japi tôlhey java lhavtsates ja Netofa, 

29japi tôlhey ja Gilgal shi' java lhjotoy ja Geba shi' ja Azmavet; lhayaash japi 

lhavishjanjas yisnateshch'e java yitsates nashch'e lhavôôj ja Jerusalên. 

30Pa lhechesh pa vat'isiyansha'ne japi vatcasinôc shi' japi levitas. Pa nijooylhach'e ti 

vat'isiyansha'ne japi lhtachifas shi' shta java lhashiclesh ja yitsaat shi' ja vatashclôfech. 

31Pa nijooylhach'e japi lhanvaclesesh ja Judá ti javôlhjatch'e ja vatashclôfech shi' ti 

jasclanvatich'e japi napu'jam acloj vat'acjay lhavosesh. Japi vatjutsa' vat'acjay 

lhavosesh pa yitsavalh'apee ja vatashclôfech t'ajuyey lhfayish ti t'ajuyshey ja lhashiesh 

java Chiyvôm'in. 

32Pa yijônlhavc'oya ts'ivee japi vat'acjay lhavosesh ja Osaías ti yi'shi' lhcachivat japi 

lhanvaclesesh ja Judá, 

33lhech ja Azarías, ja Esdras, ja Mesulam, 

34ja Judá, ja Benjamín, ja Semaías shi' ja Jeremías. 

35Pa caaj japi chitacu'meyshijop vatcasinôc ti yiculhjayaneshch'e java vat'ônjanchey, 

lhech: ja Zacarías, lhaôs ja Jonatán, ti lhacchevot'esh pa Semaías, pa Matanías, pa 

Micaías, pa Zacur shi' pa Asaf; 

36nôquee japi lhavelhavot ja Semaías, ja Azarael, ja Milalai, ja Gilalai, ja Maai, ja 

Natanael, ja Judá shi' ja Hanani, japi lhech yiclôqui java yijuyjataan pa David, lhcavo 

pa Dios. Pa vanôyinc'oya ts'ivee ja vanqu'eyjatsjan Esdras. 

37Ti nash'apee ja lhashi'esh pa Yinôôt tôôlh tasham, ti yuyey yiey t'ajuyish ja 

tojquisham vatashclôfech, ti vôlhch'e' java vatvôtesjop ja Lhavtsaat pa David, 

t'ajuyeychisham ja lhajpôyich pa David pa yamey ja lhashi'esh pa Yinôôt, yiey 

lhum'ôcjinucjulh. 

38Vooy japi napu'eyshi vat'acjay lhavos pa nashey lhch'amiyish. Yivaatsha 

janôyinjatyic'oya japi vat'acjay lhavos ti tsavalh'apee ja vatashclôfech ti yiey lhcaavju 

jap'elh nivacle, ti tôlh'e' ja ujquishaam jpôyich'esh java Itôjiyis yamey ja c'atsajch'e 

vatashclôfech, 

39pa janaashelh'e ja lhashi'esh ja Efraín, ja lhashi'esh ja Jesana, ja lhashi'esh pava 

Sajech, ja ujquishaam jpôyich yiey ja Hananeelh shi' ja ujquishaam jpôyich yiey japi 

Cien, pa jamjelha ja lhashi'esh pava Tashinshtas; pa yamônlheeshelh'e yiey ja 

lhashi'esh japi Yiclôvalh. 

40Pa nijooylhach'e japi napu'jam vat'acjay lhavosesh ti yie' ts'ivee java lhc'oovtes yiey 

ja lhishjanjavat pa Dios; ya chi' shta, nôquee japi pacahm lhcaanvaclesesh ti 

tavo'yich'esha'ne. 

41Japi vatcasinôc ti yifuyuqu'e java vat'ônjanchey, lhech: ja Eliacím, ja Meeseías, ja 

Miniamín, ja Elioenai, ja Zacarías, ja Hananías, 

42ja Maasías, ja Semaías, ja Eleazar, ja Uzi, ja Johanaán, ja Malquías, ja Elam shi' ja 

Ezer. Shi' japi lhavishjanjas, ti lhavosesh ja Izrahías, ti tishjanelh japi vat'acjay 

lhavosesh. 

43Jô lhech nalhu acloj java tc'ufayesh ts'ivee, vooy japi nivacle pa ya'shesh ti 

nishamsha, lhayaash pa Dios ti yamqu'een ja uj lhshamitjayashesh. Japi ôcjeclôy shi' 

shta japi taôvclas ujesh ti nishamesh, jô lhech lhc'usiyash'in yiey ja Jerusalên pa tojey 

pa yam'e pa t'ôjôjesh ti chiypeya'. 

Pava chiney t'ajuya papi vatcasinôc shi' papi levitas 

44Jô lhech nalhu chiyetônch'ejop japi chiyclôvalhchiyinesh java chiyan'e' ts'ivee java 

pesoc, java vatcufayjates, java vatjutsa' lhay shi' java napu'nôjesh t'iya'esh, ti yisclan 

ts'ivee jan t'ônashesh ja vatyôjijat ti tôlheshey ts'ivee java lhcac'ovtes yiey java 

lhavtsates t'ajuya japi vatcasinôc shi' japi levitas; lhayaash japi tô'lha ja Judá ti 

nishamsha japi vatcasinôc shi' japi levitas ti t'acuumvatsham'in. 

45Pa lhech lhjunashesh ts'ivee japi lhavishjanjas shi' japi lhashi lhavos, japin 

yivclanjatjop pa lhôclôjqueyasha pa lh'Dios shi' ti vat'isiyansha'ne, jan lhjunash ti 

yivaclhiteshjop pa David shi' pa lhaôs Salomón. 

46Lhayaash pan t'elhesh pava lhnalhus pa David shi' pa Asaf, ti caaj papi 

lhanvaclesesh papi lhavishjanjas, pava vat'acjayesh pa vatôclôjqueyash shi' pa 

vatshameesh pa Dios. 

47Nôque lhjunashesh, yiey jan t'ôplheeshch'e ja Zorobabel shi' na Nehemías, lhacôm'a 

japi Israel lhavos java nalhus ti yicha'jey'in java yine'mey japi lhavishjanjas shi' japi 

lhashi lhavos; pa tisesh'in shta japi levitas java ti yetônjop ts'ivee, japuque pa lhech 

lhfanisheshem japi lhclesesh pa Aarón. 

Nehemías 13 

Ti yinich'ayanesh pa lhjunash pa Nehemías 

1Jô lhech nalhu ti chitsipe'yeesh ti jetônch'e ja lhqu'isjayanach pa Moisês, pa javanshi 

ti chiyi'sesh'e japi amonitas shi' japi moabitas ti tanca ve'lheelhsham napi lhchifas pa 

Dios. 

2(Lhayaash papi lhech ti tanca natcumeshjulh papi Israelitas pa vatôc shi' pa ca niyô'ji, 

vooy ti yishayanesh'in pa Balaam pa jaspa nipôfiyujane papi lhech, lhama'taj pa 

yi'Dioselh ti nicôyôjataje'mey pa vatpôfiyujayash pa is lhnefenjayash.) 

3Pa nôque lhjunash ti yipe'ya ts'ivee java yit'esha ja vatyôjijat, pa tanu'elhvatc'oya japi 

Israel lhavos lhacôm'a japi vanacshenelh vena tôlhshi'. 

4Ti jôjjeclay côque vooy ja vatcasinô Eliasib chiyclôvalhchiyinesh java chiyisclan 

yiey ja lhishjanjavat pa yi'Dioselh. Jô lhech Eliasib lhavelhesh ja Tobías, 

5pa c'ôôjlheesh jô lhech ja c'atsaj'ôcji lhtôvash jan apis ti chiyan'ôcji pava 

vatcufayjates, pa acôjqu'e pa lhniish, pava chiyjuyjata shi' pava napu'nôjesh t'iya'esh 

tô'lha pa trigo, pava ôtjayetas t'ic shi' pava lhapec ti chitayôjijanesh ti chiyjutey japi 

levitas, japi lhavishjanjas shi' japi lhashi lhavos, jô'tajesh java chiyney t'ajuya papi 

vatcasinôc. 

6Meelh lhacôm'a cavôque ti vaclan, yivaatsha ti ya'am'e ja Jerusalên, lhayaash ja 

nincôôp treinta y dos ti lhanvacleesh ja Artajerjes, lhanvacle ja Babilonia, ti 

japecc'oya ja lhcaanvacle; lha'ma ti t'ajôôj jô java nalhus ti jayaalhsha ja lhcaanvacle 

ca nasvashan 

7ti japecley ja Jerusalên. Pa lhechesh pa joquey ti jaclôvalhesh ja niysa' 

lhfanishlhavach ja Eliasib ti yivooyshelhvane ja Tobías ti yenesh ja lhtôvashesh ja 

clayôych'e ja lhishjanajavat pa Dios. 

8Jô lhech pa ninasshamesha pa jachenfach'eec'oya ti jayjat'ôcjiin lhacôm'a java 

yisnatesh'e ja jpôyich ja Tobías. 

9Pa nijooylhach'e ti jayiyôjijanesh ca chin'isiyan shi' ca chinachajey'in java 

lhc'oovtesesh java chijuyjata ja lhishjanjavat pa Dios, java vatcufayjates shi' ja 

acôjqu'e pa lhniish. 

10Tsitôôysha shta ti ninjutey japi levitas java chiyjutajem, vooy japi levitas shi' japi 

lhavishjanjas ti chivoyanesh ja vatôclôjqueyash pa yiclôt'in ti yichey ts'ivee ja 

lhcootsjat. 

11Pa lhechesh pa jayôjieshaan japi lhcaanvaclesesh ti yivôôm java yie' ja lhishjanjavat 

pa Dios. Pa nijooylheeshch'e ti jayayelhvane japi vatcasinôc shi' japi levitas, pa 

jachaja java lhc'oovtesesh, 

12pa lhacôm'a japi tô'lha ja Judá pa yicha'jey'in java chiyan'ôcji java napu'nôjesh 

t'iya'esh ja trigo, ja ôtjayetaj t'i' shi' ja lhape'. 

13Pa nijooylhach'e ti jaclôvalhchiyinesh java chiyan'ôcji ja vatcasinô Selemías, ja 

vanqu'isesh Sadoc shi' ja ve'lha levita lhey Pedaías; pa janjop shta ja yefenesh Hanán, 

lhaôs ja Zacur lhantôcshich'a ja Matanías, lhayaash japi lhech chiycafiyanesh. Japi 

lhech chiyclôvalhchiyinesh ti yijutch'e japi lha'yôvot'esh. 

14¡Yi'Dios: anaychavalheshyi navôque ti jasnatesh; pa ya aj ca antôvaclu'ey lhacôm'a 

pa isch'e' ti jasnateshjop na lhishjanjavat pa yi'Dios ti tôlh'ejop pa lhôclôjqueyash! 

15Java lhech nalhus javanesh yiey ja Judá ti caaj ja nalhu ti chit'ichayshi ti nilha java 

ôtjayetas ti yisnatesh ja t'i', ti yôcfashaamsha'ne java trigo, ti yilhcuyanesh java 

cuvôyutas ja ôtjayetas t'i' shi' java ôtjayetas, java higo lhay shi' java 

nalhjunashvatc'oya ti yilhcuyanesh, shi' shta jô lhech nalhu ti chit'ichayshi ti 

yicha'jey'in ja Jerusalên. Pa lhechesh pa jayôjieshaan ti tcashayshiin jô lhech nalhu. 

16Jô'tajesh ti caaj japi tô'lha ja yitsaat Tiro ti lhech yiesh'e ts'ivee, ti yicha'jey'in java 

sajech shi' java nalhjunashvatc'oya ti tcashayeshaan ts'ivee ja nalhu ti chit'ichayshi 

japi judíos yiey ja Jerusalên. 

17Pa lhechesh pa jayôjieshaan japi lhanvaclesesh ja Judá, pa jayeetsha: —¿She na 

ojeych'e ti lhasnatshelh ti lhsasiyanshelh na nalhu ti chit'ichayshi? 

18Cavôque lhôqueshelhch'e tanan pava yisnatesh capi acchevot'elh, pa lhe'naa pa 

yi'Dioselh ti nicha'jelhyiy java tavijatay yiey shta nôque yitsaat. ¿Tam'ey ti lhenelh ca 



949 

 

 
Nivacle Bible  

© 1994,  Sociedades Bíblicas Unidas. 
 

 
 

 

ve'lheesh ca ashjateshelh pa lhavôôc pa Dios ca natjuyjulh japi Israel lhavos ti 

yisasiyanshi na nalhu ti chit'ichayshi? 

19Pa lhechesh pa jayiyôjijanesh tatsha ti capch'e ja nalhu ti janfacleem ti lhech 

tôlhesh'e ja nalhu ti chit'ichayshi, ti chiyp'oey ts'ivee java lhashic ja Jerusalên pa 

nichinanc'at'ey ts'ivee vooy ti t'ônshi' ja nalhu. Jô'tajesh ti janjop ts'ivee java lhashic 

japi t'ajôôj jô yicavos secl'esh jô lhech nalhu ti chit'ichayshi pa ya aj ca nôc'ôcji papi 

talhcuuysha'ne. 

20Japi lhavcashanjas shi' japi tcashaych'een pa mônlhee ts'ivee ti na'shey ti tulhey ja 

fach'ee ja Jerusalên, 

21taj ti pa yivaatsha ti jayasinôysha ts'ivee shi' ti jayôjieshaan ca mônlhaa'esh fach'ee 

pa tulh yiey ja t'ajuyish'e ja vatashclôfech, pa jayeetshem shta ca atpectajeshelh pa 

chit'acuumjelh'a jayu. Pa lhech tôlhesh'e pa ninatpecleshey ca nôveshi ja nalhu ti 

chit'ichayshi. 

22Pa nijooylhach'e ti jayôjiesha japi levitas ca nivat'isiyansha'ne shi' ca niclôvalh java 

lhashiclesh, secl'esh ja nalhu ti chit'ichayshi ca ya aj ca chinsasiyanshi. ¡Yi'Dios: 

anaychavalheshyiy shta côque, pa acavts'aclayeshyiy yiey pa lhjunash pa 

a'isiyasha'ne! 

23Ja'van shta java lhech nalhus ti caaj japi judíos ti lhjayasesh japi ôcjeclôy Asdod 

lhavoquey, shi' japi Amón lhavoquey shi' japi Moab lhavoquey; 

24pa pacham japi lhcles ti tasinô'yesh ja lhcliish ja Asdod shi' jap'elh vatachifas, taj ti 

pa nintôyc'oya ja lhcliish japi judíos. 

25Pa jayasinôysha ts'ivee pa japôfiyu'esh shta. Pa caaj japi lhech ti jac'ôn'apeeen pa 

jasoojane shta, pa jafaycutesh ts'ivee ti jetônjop pa Dios ca ya aj ca nivashanem 

t'ôyish'e japi lhcles ôcjeclôy shi' japi yitsjôy ca lhjayaseesh papi vena tôlhshi', pa ya aj 

ca natcumeshjulh ca lhjaya'seesh papi lhcles yitsjôy ja't'ajesha lhavaatsha ts'ivee papi 

ôcjeclôy ca lhjayaseesh ts'ivee. Pa jayeetshem shta: 

26“¡Côque lhsasch'eesh pa Salomón, lhanvacle ja Israel! Yamsha'taj ti yi'shi' papi 

acloj lhtachifas ti nilhjunashajulh peelh ti chinvacleyan, ti vooy pa Dios ti yen pa 

yanshi' ti yinvacleyanesh lhacôm'a na Israel, papi ôcjeclôy vena tôlhshi' ti 

yisnatchiyinesh pa sasch'e. 

27Pa lhe'naa, ti ninclôôyshelh'a avaatsheelh ti lhasnatshelh pa uj lhsasch'e ti t'ajuyjulh 

pa yi'Dioselh, ti ajayasshelh papi ôcjeclôy vena tôlhshi'.” 

28Caaj ja ve'lha tô'lha japi lhcles ja Joiada, ja lhaôs ja vatcasinôc lhavancle Eliasib, 

jô'tajesh ti lhtômit'a'esh ja Sanbalat jô lhech horonita, pa jayjat'e yijuyish. 

29¡Yi'Dios: aychavalhsha japi caaj java yamjatch'e ja vatcasinôvat'esh shi' ja 

chivatpeya'eshjop pa vatcasinôvat'esh shi' japi levitasesh! 

30Nôque lhjunash ti ja'isiyaney lhacôm'a java vena tôlhsi'jop shi' ti jasclaneshvatich'e 

japi yuyeyvanôcji vatcasinôc shi' japi levitas, pa ve'lhee ts'ivee java tanyôjijayesh; 

31java chiyjuteem lhcajuy java yie'shi ti chinôôclhanita shi' ti chiyjuteem pava 

vatjutsa' lhay. ¡Yi'Dios: anaychavalheshyiy ca ajulhjateyam! 

Ester 

Ester 1 

Pa lhc'usiyash pa lhcaanvacle Asuero 

1Côque chiychayeshch'e pan yieshi pava lhnalhus pa Asuero ti lhcaanvacleeshjop 

pava ciento veintisiete chiyie' ts'ivee, ti tôlheshey pa India pa yamey pa Etiopía, 

2ti yiesh'e pa lhanvacleyash yiey pa lhcachivat'eshi pa yitsaat yijôt'aj lhey Susa. 

3Pa nincôôp pu'janaeyshi ti lhcaanvacleesh, pa lhech lhcaanvacle Asuero pa 

yisnateshjop pa lhc'usiyash ti yisclaneshic'oya lhacôm'a papi lhcumjafas shi' papi 

tanefeneshelh pa lhanvacleyash, papi c'afoquelhay lhanvacles yiey pa Persia shi' pa 

Media, shi' papi chinvacleyansha'ne shi' shta papi lhanvaclesesh pava chiyie' ts'ivee, 

4jô'taney ti nôclitem pava lhavanjas shi' pa t'unajesh pa lhanvacleyash, shi' ti yaash pa 

lhasnôycheyashesh pa t'unaj. Pa vatc'usiyash yicheshch'e ti yameshi lhcachivat pa 

nincôôp, 

5ti yameshch'e pa lhech pa lhcaanvacle pa yisnatesh shta peelh lhc'usiyash ti 

yicheshch'e pava napu'yama nalhus, yiesh'e pa clayôych'e pa lhcôvjiyanjavat pa 

lhajpôyich pa lhcaanvacle. Lhacôm'a papin yi'shi' pa yijôt'aj yitsaat Susa, papi 

chiyashjatchisham shi' papi a'lheesh ca chinashjat ti t'alhajop. 

6Pa clayôych'e chi'isinatesh pava isis sivôclôc lhayjey climsha'ne shi' pava 

yacutinlhiy, ti chiyiyitesh'e pava lhniyjôyesh vanisch'esha'ne, pa yinesh ts'ivee pava 

chamashisha'ne clesanilh clim, shi' ti yôcfeesha ts'ivee pava jpôychiteyesh pava isis 

utes lhey mármol. Yiney ts'ivee shta pava vatc'oovtes vayuyshi pa clesanilh cojiyaj 

shi' pa clim, vooy pa cotsjat'e yinesh pava chiyisnatesh utes isis, ti nôcshi' c'ayooyshi, 

ti clim shi' ti yacutshi. 

7Pava yiyôôj t'iyôjatshiyisesh pa clesanilh cojiyaj ti ve'lhee ts'ivee pa lhjunasha'ne, pa 

yaash pa ôtjayetas t'i', pan lhjunash ti tcufayesh pa lhcaanvacle. 

8Pa lhech lhjunash pa lhcaanvacle ti yiyôjiesha papi lhanvaclesesh pava lhtôvjasesh pa 

lhajpôyich, ti tanca niyôjiesha papu ca niyô'ji, vooy ti yive'lhan'e ts'ivee papi t'a'lha ca 

niyô'ji pava yen lhatam. 

9Pa vooy lhpa lhcaanvacche Vasti yisnatshem vitsha pa vatc'usiyash papi lhjayas 

papin t'alhey pa lhcaanvacle Asuero yiey pa lhajpôyich. 

10Pa napu'yama nalhu pa lhc'usiyash, pa lhcaanvacle uj ti nishamesh ti yiyô'ji pa 

ôtjayetas t'i', pa yicheney pa Mehumán, pa Bizta, pa Harbona, pa Bigta, pa Abagta, pa 

Zetar shi' pa Carcas, papi lhech napu'yama nivacle lhcafiyanjasesh, 

11ca nachajey t'ajuyish lhpa lhcaanvacche Vasti ca nic'ôclechi pa lhanvaclevo, secl'esh 

papi lhchifas shi' papi chiyashjat ti chinvacleyansha'ne ca natamp'oyeshem pa 

lhasnôycheyash lhpa lhcaanvacche, lhayaash ti yijô' ti lhasnôyche. 

12Taj ti lhpa lhcaanvacche pa tcavoyeshjulh ca nôfisjatemch'e pa lhayôjijat pa 

lhcaanvacle ti yiyôjitajesha papi nivacle lhcafiyanjas. Pa lhechesh pa lhcaanvacle pa 

yisuyiyan. Pa yamqu'een pa lhavôôc, 

13pa taniy'ôseshelh papi yitôyc'oya pa t'ônashch'e pava vatyôjijates, lhayaash ti 

yifayjanesh pa lhfanishesh pa lhcaanvacle ti vatpeya'shelh papi yitôyc'oya pava 

vatyôjijates shi' ti yivoyjateshch'e. 

14Papi lhech, yaash ti shalheelhvane pa lhcaanvacle, lhech pa Carsena, pa Setar, pa 

Admata, pa Tarsis, pa Meres, pa Marsena shi' pa Memucán, papi lhech napu'yama 

chiyashjatesh pa yitsaat Persia shi' pa Media, ti ve'lheelhsham ti lhcumjafasesh pa 

lhcaanvacle shi' ti yashjatesh pava yicumjatesh'in pa lhanvacleyashesh papi lhchifas. 

15Pa lhcaanvacle pa niy'ôsesh: —Ja t'ônashesh na vatyôjijat, ¿ta ca yifanisheesh lhja 

lhcaanvacche Vasti ti tôlh'ejop ti ninanc'ashamesh na jayôjitajesha ti jajuteyjop japi 

yicachenjasesh? 

16Pan yieyshi ts'ivee ti t'acuumjelh'in pa lhanvacleyash, lhech pa Memucán yit'esh ti 

yicuulh pa lhcaanvacle: —Lhja lhcaanvacche Vasti tan ca ve'lhaa'ey ti yiv'ojiyan na 

Yinvacle, vooy shta lhacôm'a napi chinvacleyansha'ne shi' shta lhacôm'a japi 

lhtachifas yiey java yie' ts'ivee na nash'e na lhcaanvacle Asuero. 

17Ja lhfanishlhavach lhja lhcaanvacche Vasti pa yitôôysha jayu lhacôm'a japi 

ôcjeclôy, côque tôlhesham jayu japi lhech ti tanca nivijatanjulh japi lhjayas, pa 

yit'esh'in jayu ts'ivee: ‘Na lhcaanvacle Asuero t'aalhtajey lhja lhcaanvacche Vasti, lhjô 

lhech pa tcavoyjulh ca nôquey’. 

18Japi lhjayas japi t'acuumjiin ja Persia shi' ja Media, pa yitôôysha jayu ja 

lhfanishlhavach lhja lhcaanvacche, pa nitasinôyshelh jayu nôqueesh japi lhjayas, 

côque tôlheemsham jayu ti vanapunsha'ne shi' ti ninc'usinatvatsham'in. 

19Pa lhe'naa, na Yinvacle ca najulhjatajey, ca chintôyeshvane peelh lhcaanvacle 

lhayôjijat, ca chini'seshi nav'elh vatyôjijatesjop japi Persia lhavos shi' japi Media 

lhavos, secl'esh ca nichinvômjateey: ‘Lhja lhcaanvacche Vasti nisa'jop jayu ca 

nôqueyshi t'ôyish'e na lhcaanvacle.’ Vooy na lheytajesh ti lhcaanvaccheesh pa 

chinjuteem jayu lhap'elh ôcjeclô yaash ti chiyôyesha. 

20Na lhcaanvacle lhayôjijat isjop jayu ca nitô'ya nan tuc'a'ey na lhanvacleyash, pa 

lhech lhjunasha pa lhacôm'a papi ôcjeclôy pa nivijatanjulh jayu papi lhjayas, pa ca 

nôôvtaj'e papu. 

21Pan yen'ech'e pa Memucán pa yajulhjate'mey pa lhcaanvacle shi' papi ve'lheelhsham 

pa lhanvacleyash, vooy pa lhcaanvacle pa yisnateshch'e. 

22Pa yicheney ts'ivee pava lhqu'isjayanjas pava yie' ts'ivee ti yi'shi' pa lhanvacleyash, 

pa yi'sesh'e pa lhcliish shi' shta pava yitsôt'ajesh lhclishayesh yiey pava yie' ts'ivee shi' 

papi lhchifasesh pa lhanvacleyash, ti yiyôjiesha papi lhech papi lhjayas ts'ivee ti 

lhcaanvaclesesh yiey pava lhajpôyjey ca nasinôquielh pava ya'shesh ti tajulhe'mey. 

Ester 2 

Lhpa Ester chit'acu'meyshijop ti lhcaanvaccheesh 

1T'ajôjqu'e pava nalhus ti t'ônshi', pa lhcaanvacle Asuero pa vômemch'e pa lhavôôc, 

pa yaychavalhey lhpa Vasti pava lhfanishlhavach shi' pa vatyôjijat ti 

chiypeya'eshvatam ti t'ajuyeshjulh lhpa lhech. 

2Pa lhechesh papi lhcumjafaseshjop pa lhanvacleyash pa yit'esh ts'ivee: —Ti suyeshi 

ca chinvoo'mey ja lhcaanvacle papi lhutsjayech lhasnôychey. 

3Ti yetôn na lhcaanvacle papi ca nivatclôvalhshelh ja lhanvacleyash lhacôm'a java 

chiyie' ts'ivee ca chinanchajey'in lhacôm'a papi ôcjeclôy lhasnôychey na lhajpôyich na 

lhcaanvacle yiey na yijôt'aj yitsaat Susa, ca chinanjop ts'ivee ca niclôvalh ja Hegai, ja 

nivacle yicaftsenesh na lhcaanvacle shi' ti vanujumatseneshem papi ôcjeclôy. Vooy ja 

Hegai pa t'acu'mem'een java lhfanishesh ti yiisiyanesha'ne, 

4vooy lhpa lhutsja pan ya'shesh ti yenesh pa lhcaanvacle pa yetônesh ti 

lhcaanvaccheesh ca nancayôjatey pa lhc'o'vat lhpa Vasti. Pa lhechem'e ti yajulhjatey 

pa Lhcaanvacle pa lhech lhfanishesh. 

5Yiey pa yitsaat Susa caaj pa ve'lha judío lhey Mardoqueo, lhaôs pa Jair, lhô'sesh pa 

Simei shi' pa Cis, tô'lha pa tc'a'sham pa Benjamín. 

6Pa lhech ve'lha tô'lha papi acloj ti yisaas lhapesh pa lhcaanvacle Nabucodonosor yiey 

pa Babilonia tô'lhey pa Jerusalên, nôquee pa Jeconías, lhanvacle pa Judá. 

7Pa Mardoqueo caajem lhpa lhcavecjôclô ôftecleesh, vooy pa lhech pa vanictsôyanesh 

ti vafsha'ne papi lhnavot. Lhpa lhech lheyesh Hadasa, ja't'ajesha Ester, lhpa lhech 

lhasnôychesha'ne is'e' pa lhjunash. 

8Meelh pa lhayôjijat'esh pa lhcaanvacle ti chiypeya'esh pa acloj papi lhutsjayech 

nachey ti tay'evane pa lhajpôyich pa lhcaanvacle yiey pa yitsaat Susa ti yiclôvalh pa 

Hegai, pan vanujumatsenesh papi lhutsjayech, ti yi'shi' ts'ivee lhpa Ester. 

9Lhpa lhech lhutsja ya'shesh ti nishamsha pa Hegai ti ya'shesh ti vanujumatsenesh, pa 

lhech lhjunash pa Hegai pa tatsha ti yinesh ts'ivee pava yilhasnôychiyanesh shi' ti 

yijutem pava isis lhacôs; pa yanshi' pa lhcumjayash papi napu'yama ya'shesh ti 

vatcavoqueyesh yiey pa lhajpôyich pa lhcaanvacle, papi lhech pa yic'uyjata pava 

ya'shesh ti isis'ôcji lhtôvjas pa lhajpôyich papi lhech ôcjeclôy. 

10Lhpa Ester ampa ca niteetsha papi tô'lha shi' pat'ajôôjam, lhayaash pa Mardoqueo 

tayôjijanesh ti ya aj ca chinasnatesh. 

11Pa Mardoqueo ti yijôchiey'in lhacôm'a pava nalhus yiey pa t'ajuyish pa clayôych'e 

pa lhajpôyich'esh papi ôcjeclôy, ca jaspa nitô'ya pa lhjunashch'e lhpa Ester, shi' pa 

lhfanishlhavach. 

12Lhacôm'a papi lhech lhutsjayech ti chiyisclansha'neen pa lhjunash ti lhasnôycheyesh 

ti yicheshch'e pava doce jive'clas. Pava vatjutsa' ve'lhayama jive'clas chip'aclaneshch'e 

pava lhavuuvtes pa vatshachivo lhey mirra, vooy pava ve'lhayama shta jive'clas ti 

mônlhee vooy pa vatshachivo shi' pa ts'anatshi ti t'ajuyaan papi ôcjeclôy. Ti 

yivaclhitesh'in pa ve'lha ts'ivee papi lhutsjayech ti yichesheyshi pa lhcaanvacle Asuero 

ti yuyeyvanôcji ts'ivee, 

13pa chiyvashanem ti yichaaj ti tôlheyjop pa lhajpôyich papi ôcjeclôy ti yameyshi pa 

lhajpôyich pa lhcaanvacle lhacôm'a pa ti t'aalhsha. 

14Pa yichey'in pa lhajpôyich pa lhcaanvacle ti tulhey, vooy ti nich'a nalhu shta pa 

yam'ôcji peelh lhtôvash pa lhajpôyich papi ôcjeclôy, ti vanujumatsenesh pa Saasgaz, 

pa nivacle lhcafiyanach'eshjop pa lhcaanvacle ti yiclôvalh papi lhjayasesh'in atesha; ti 

tifesh'een pava lhech'e pa ninapecley'in t'ajuyish pa lhcaanvacle, pa yamjeyshi pa 

lhech pa lhencheyashesh, pa tayôjijanesh ti chitône'mey. 

15Meelh lhpa Ester, lhôse pa Abihail, lhatjooc pa Mardoqueo, ti yicheyshi pa 

lhcaanvacle, pa tsi'sha pa t'ônashem pa Hegai, pa nivacle lhcafiyanach'esh pa 

lhcaanvacle shi' ti yiclôvalh papi ôcjeclôy. Pa lhechesh lhpa Ester pa ya'sheshc'oya ti 

chiyôyesha lhacôm'a pap'elh pava lhanfanashesh. 

16Lhpa Ester pa chiychajey pa lhcaanvacle lhajpôyich ti chiychajey t'ajuyish pa 

lhcaanvacle Asuero, pa jive'cla napu'nôjesh lhanquey shta Tebet, pa nincôôp 

napu'yama ti lhcaanvacleesh. 

17Vooy pa Asuero yenesh lhpa Ester ti tanca lhjunasheeshjulh ca nenesh pap'elh 

ôcjeclôy, pa nôque lhjunash ti ya'shesh pa lhencheyashesh pa Asuero, pa lhech pa 

ya'shesh ti yajulhjatshamc'oya pap'elh lhutsjayech ti yanlhavcop, pa yanshi' lhshatech 

pa lhc'ôclejop pa lhanvacleyash pa yetônesh ti lhcaanvaccheesh ti nicôyôjesh'e lhpa 

Vasti. 

18Pa nijooylhach'e ti yisnatesh pa uj lhc'usiyash ti yisclaneshemshi lhpa Ester, pa 

lhech pa t'a'lhajop lhacôm'a papi lhcumjafas shi' papi tanefeneshelh pa lhanvacleyash, 

pa yachajemshicham pava yiney pava chiyie' ts'ivee pa yijutey pava acloj ti tisesh, 

yiey pan lhjunash ti chicufaayshem pa lhcaanvacle. 

Pa Mardoqueo nôclit pa vatafjuncheyasha? pa lhcaanvacle 

19Pava nalhus'in papi lhutsjayech ti chiychajey'in peelh lhtôvash pa lhajpôyich papi 

ôcjeclôy, pa Mardoqueo yie' lhavôôj pa lhashi pa lhcaanvacle lhajpôyich. 

20Pan lhjunash ti yicajôyshiyanesh pa Mardoqueo lhpa Ester ti ninteetsha pa'na papi 

lhchifas ti nilhecha pat'ajôôjam, vooy ti yijôneshch'e pava yeyjatsjanesh pa 

Mardoqueo ti nifaclem, pan lhjunash ti vanujumatsenesh'in. 

21Jôjjeclay yi'shi'sha'ne pa lhashi pa Mardoqueo pa lhajpôyich pa lhcaanvacle ti 

tach'ana ti tasinôy'in pa Bigtán shi' pa Teres, papi lhech napu' c'afoquelhay 

lhanvaclesesh ti yiclôvalh pa chiyuy'een pa lhcaanvacle lhajpôyich. Papi lhech 

ya'shesh ti yisuyiyan pa yôyinch'ejop ca niclôn ts'ivee pa lhcaanvacle Asuero. 

22Meelh pa Mardoqueo ti yitô'ya pa vatafjuncheyash pa nifaclem lhpa lhcaanvacche 

Ester, lhpan tô'lha ti nifaclem pa lhcaanvacle pava tôlhesha pa Mardoqueo. 

23Pa lhech pa vooyshi ts'ivee pa yitô'ya ti yijô', papi napu' c'afoquelhay lhanvacles pa 

tanivalhchayesh ti chiyôcfa'ôcji lhcôyish. Côque ti lhfanishesh pa chiyi'sesh'e ti 

chiyiesh'e t'ajuyish pa lhcaanvacle yi'shi' pa vatqu'isjayanach'esh ti chiychayeshch'e pa 

lhjunash papi lhtachifas. 

Ester 3 

Pa Mardoqueo shi' pa Amán 

1T'ônshi' pava t'ajôôj jô nalhus pa lhcaanvacle Asuero pa yashjatesh pa Amán, lhaôs 

pa Hamedata, lhô'sesh pa Agag, ti yinvacleyanesh pant'ajôôjam papi lhchifas. 

2Lhacôm'a papi lhcavoseshjop pa lhcaanvacle pa lhajpôyich, pa 

t'acjatsuyshichamch'een ti t'avuyshicham'in ti naashjop'in pa Amán ja't'ajesha ti yie'in 

t'ajuyish, lhayaash ti lhech t'ônashesha pa lhcaanvacle; taj ti pa Mardoqueo pa 

ninteesh ca nanc'ashamesh pa lhayôjijat. 

3Pa lhechesh papi t'acu'melh'in pa lhcaanvacle pa niy'ôsesh'in pa Mardoqueo pan 

lhayaash ti ninanc'ashamshem pa lhayôjijat pa lhcaanvacle. 

4Pa lhacôm'a pava nalhus ti niy'ôsesh'in ts'ivee pa lhech, taj ti pa ninach'aneshey. Pa 

lhechesh pa yicheyjop ts'ivee pa nifaclem pa Amán ca nijôchiey pa Mardoqueo ti 

vaniyitesh pava lhclishay, lhayaash ti yit'eshlhavne ti judío. 

5Pa meelh pa Amán ti yic'alhtaney pa Mardoqueo ti nint'acjatsuyshicham pa 

nina'vuyjatshicham pa lhshatech ti lhech naashtaj'ejop, pa yamqu'een pa lhavôôc; 

6taj ti pan t'ônashlhavne ti yit'eshlhavne pa lhech Mardoqueo, pa yajulhjatey ca ya aj 

ca ve'lhaa pa lhech ca chinclôyit, pa lhech tôlh'e' ti yaychavalhey ca nitifch'een 

lhacôm'a papi judíos papin yi'shi' pa lhanvacleyash pa Asuero. 

Pa vatyôjijatjop t'ajuytaja ca chintif'e papi judíos 

7Pa vatjutsa' jive'cla pa nincôôp, ja't'ajesha lhech pa jive'cla Nisán, pa nincôôp 

decimosegundo ti lhcaanvacleesh pa Asuero, pa yu'eshjop ts'ivee? yiey t'ajuyish pa 

Amán ti yinôôclhanitey pa nalhu shi' pa jive'cla ti vatpeya'esh ca nivaclhitesh pa 

yôyinch'e, pa yivaclhitesh pa nalhu trece pa jive'cla doce, ja't'ajesha pa lhech jive'cla 

Adar. 

8Pa lhechesh pa Amán pa yit'esha pa lhcaanvacle Asuero: —Jant'ajôôj japi lhtachifas 

yameshvatsham java yie' ts'ivee ti yi'shi' na lhanvacleyash na Yinvacle, caaj japi 

ve'lheesh ti tanuc'oya jap'elh; tavujuyesha java lhayôjijatesc'oya jap'elh lhtachifas, pa 

ninôfisjatch'e nava lhayôjijates na Yinvacle. Pa nintajulhe'mey na Yinvacle japuque 

lhtachifas ti yi'tajshi na lhanvacleyash. 

9Pa lhe'naa na Yinvacle ca nitajulhtaje'mey pa chinpeya'esh vatam pa lhayôjijat t'ajuya 

ca chintif'e, vooy yivaatsha jajuteyjop jayu japi lhcumjafas java vatvanjas trescientos 

treinta mil kilos pa clesanilh clim ca lhcaqueclitô'esh na lhcaanvacle. 

10Pa lhechesh pa lhcaanvacle pa niclanshi lhpa lhpascheshi pa yijutem pa Amán ti 

nilhc'utsfasesh papi judíos, 

11pa yit'esha: —Isjop ca amônlhaaesh na clesanilh clim. Pa vooy japuque lhtachifas pa 

asnatshem pa ca ajulhjataje'mey. 

12Pa nalhu trece pa vatjutsa' jive'cla pa nincôôp pa tôneyjop papi vanqu'iseem pa 

lhcaanvacle, papi lhech pa yi'sesh'e ts'ivee pava tayôjijaneshjop pa Amán papi 

lhanvaclesesh pava vatcootsjativshay shi' ti chiyie' ts'ivee shi' papi lhcaanvacleseshjop 

papi vatachifas. Cavôque ti tayôjijanesh pa chiyi'sesh'e pa vatqu'isjayanach'esh shi' pa 

yitsôt'ajesh lhcliish yiey pan yie' ts'ivee shi' papi lhchifas, pa yi'sesh'e pa lhey pa 

lhcaanvacle Asuero, pa yi'sesh'apee ts'ivee pa lhca'niscôtey pa lhcaanvacle. 

13Pa nijooylhach'e ti chiycheney ts'ivee pava vatqu'isjayanjasesh lhacôm'a pava yie' 

ts'ivee. Pava lhech tayôjijanesh ca chintifch'een lhaôm'a pa ve'lha nalhu papi judíos, 

papi nich'acsha'ne ja't'ajesha papi c'utsjas, papi taôvclas ja't'ajesha papi ôcjeclôy, shi' 

ca nanjôclesh lhacôm'a pava yi'van. Pa nalhu ti yinôôclhanitey lhech pa trece pa 

jive'cla doce, ja't'ajesha lhech pa juve'cla Adar. 

14Pa chiyi'sesh'e ts'ivee ti chitayôjijanesh pa chiypeya' lhacôm'a nan lhjunash pa 

vatyôjijat ti chiytôyjata lhacôm'a pava chiyie' ts'ivee shi' papi lhchifasesh, jô'taney ti 

vataasclanesha'nejop pa lhech nalhu. 

15Papi yichajch'e pa yichesh ts'ivee tatsha pa lhayôjijat pa lhcaanvacle. Pa lhech 

chitayôjijanesh pa chinpeya' yiey pa yitsaat Susa. Pa lhan'e pa lhcaanvacle shi' pa 

Amán pa yielhch'esha'ne ti yiyô'jane, ti yiey pa Susa pa uj pa vatacshiyash. 

Ester 4 

Yitacshinjayan'in papi judíos pa vatyôjijat 

1Meelh pa Mardoqueo ti yitô'ya pava vaclan, pa yic'asteshlhtapee lhpa yuych'e ti 

nôclitesh ti aôytejem, pa yuych'ejop pava p'ajavsha'ne, pa yifossham lhshatech pa 

shnomaj pa lhech tôlhesh'e ti t'ôta'yeshch'e pa yitsaat ti tônesh'in ti yamqu'een pa 

lhtacshinjayash. 

2Pa nôque lhjunash ti yamey yiey pa chiyuy'een pa lhajpôyich pa lhcaanvacle, pa 

ninvashanem papu ca nôc'ôcji ca lhech lhjunasha pava ca nuych'e. 

3Shi' shta pavan yie' ts'ivee pavan yamey pa vatyôjijat'esh ti tô'lha pa lhcaanvacle, pa 

uj pa vatacshinjayash ti yi'shi' papi judíos. Papi lhech tanôclitesh pa lhtacshinjayash ti 

vat'ayipcuyanesh, pava lht'ec shi' ti tafshiyvatsham'in, pa acloj shta papi lhech ti 

yijo'jisha'ne pa shnomaj shi' ti yuych'e ts'ivee pava p'ajavsha'ne. 

Vatvayjatjulh lhpa Ester 

4Papi lhcavoquey ti yieyshi pa lhcumjayashesh lhpa lhcaanvacche Ester shi' papi 

nivacle ti vanujumatsenesh, pa nifaclem lhpa lhech pava vaclan. Pa lhechesh lhpa 

lhcaanvacche pa yamqu'een ti nilhaajulh pa yichentajey pava ca nuych'e pa 



957 

 

 
Nivacle Bible  

© 1994,  Sociedades Bíblicas Unidas. 
 

 
 

 

Mardoqueo ca jaspa nancayôjatey ti yuych'e pava p'ajavsha'ne, taj ti ninteesh ca 

nicu'lhesh. 

5Pa lhechesh lhpa Ester pa tôney pa Hatac, pa lhech lhanvacleesh papi lhc'afoquelhay 

pa lhcaanvacle, pa yicheney ca nijôchiey pa Mardoqueo shi' ca niniy'ôsesh pa 

vaclanem pan lhayaash ti lhech lhfanishlhavach. 

6Pa Hatac pa yichey ti tasinôyelh pa Mardoqueo yiey pa clayôych'e yi'shi' pa yitsaat, 

yie' t'ajuyish pa lhashi'esh pa lhajpôyich pa lhcaanvacle. 

7Vooy pa Mardoqueo yamje'mey lhac'o' pava vaclanem shi' pava acloj pa clesanilh 

clim ti nifac pa Amán ti yijuteyjop pa lhcaanvacle ti yishayaneshjop papi judíos ca 

chintifch'een. 

8Pa yijutem shta pa chiyi'sesh'e vatyôjijat ti chinfac ca chintifch'een yiey pa Susa ca 

jaspa nijutey lhpa Ester, pa lhecheesh lhpa lhech pa nitô'ya lhacôm'a. Shi' shta ti 

yiyôjiesha lhpa Ester ca nitasinôyshey lhavaatsha pa lhcaanvacle shi' ca 

nitants'aclansha ti tavayemjulh papi lhchifas. 

9Pa Hatac pa vapec ti nifaclemch'e lhpa Ester pa Mardoqueo pava yit'esh'in. 

10Pa lhechesh lhpa Ester pa ve'lheesh yachajey pa Hatac peelh ti yachajeshjulh pa 

Mardoqueo: 

11“Lhacôm'a japi t'acu'mem'in ja lhcaanvacle, shi' japi tsitenas'e java chiyie' ts'ivee ti 

yi'shi' na lhanvacleyash, yitô'ya ts'ivee ti caaj ja vatyôjijatjop ti tanivalhchayesh pa 

lhavafi lhacôm'a pa nivacle ja't'ajesha ôcjiclô ti yi'tajeyshi ja clayôych'e ja tasham ja 

lhajpôyich ti yijôchitajeyshi ja lhcaanvacle ti nintôney jô lhech, ti ninôclitem ja 

lhcaanvacle ja lhac'u'esh clesanilh cojiyaj, papu ti yinôôclhanitshaan pa 

lhcavts'aclayjayashesh shi' ti nichinayjat pa lhamônlhajayash. Vooy yivaatsha palha 

treinta java nalhus ti nintônyiy ja lhcaanvacle.” 

12Meelh pa Mardoqueo ti t'acuumjulh pa yachajeshjulh lhpa Ester, 

13pa yachajey pa lhcliish ti yit'esh: “Ya aj ca alheclôjesh avaatsha, ti lhôv'e' ja 

lhajpôyich ja lhcaanvacle, ca ave'lhaa ti ajudioche ca chinamônlhanit. 

14Ca acano'tajeesh ts'ee nôqueesh ca amtaja pa ca at'esh, pa camama jayu shta 

ve'lheeshcum japi judíos, pa vooy avaatsha shi' ja tajôôjam ca atata chiyclônsha'ne 

jayu. ¡Pa yaash ti tajulhey avaatsha ti lhamey ti alhcaanvaccheesh pa yivooyjulh ca 

ats'efeneshelh pa ca yijunasheelh!” 

15Pa lhechesh lhpa Ester pa yicheney pa yachajeshjulh pa Mardoqueo ti yit'esh: 

16“Meey ca ayelhvane lhacôm'a japi judíos yiey na Susa, secl'esh ca 

at'ayipcuyanelhyijop. Pa ya aj pa ca atujelh pa ya aj ca ayô'elh môôjelhch'e pava 

pu'jana nalhus shi' pava pu'jana tulhis. Napi yicavoquey pa yachi' ca lhech 

yifanisheeshelh vitsha, pa nanjooylhach'e pa jajôchiey jayu ja lhcaanvacle, lha'mataj 

nôque ti chit'ajuyeshjulh na vatyôjijat. Ca chinvôncaclônjatsutajyish pa chinasclôn.” 

17Pa lhechesh pa Mardoqueo pa yichey pa yôfisjatch'e pava t'ônasheshem lhpa Ester. 

Ester 5 

Lhpa Ester yicheyshi pa lhcaanvacle 

1T'ônshi' pava pu'jana nalhus, lhpa Ester pa yuych'e pava lhanvacchevoquey pa 

yich'ôcji pa clayôych'e yiey pa tasham pa lhajpôyich pa lhcaanvacle, pa vatsavat'e 

yiey t'ajuyish pa lhtôvash pa yie' pa lhcaanvacle ti yishi'sha'ne pa lhc'o'vat, pa lhech 

yiey t'ajuyish pa lhashi'esh. 

2Pa vooy pa lhcaanvacle ti yi'van lhpa lhcaanvacche Ester yiey pa clayôych'e pa 

nôclitem pa lhencheyasha pa nôclitjulh lhpa lhech pa lhac'u' pa clesanilh cojiyaj ti 

yichaj'in. Pa tac'uya lhpa Ester ti t'ajaya pa lhsipisey pa lhac'u', 

3pa vooy pa lhcaanvacle pa niy'ôs: —¿Ta jôque ajunash, lhcaanvacche Ester? ¿She pa 

lhentaj? ¡Lha'ma ca a'lheshyi lhôn pa pacham na yinvacleyash, pa jajut'am jayu! Lhpa 

Ester pa yicuulh: 

4—Ca nitajulhtaje'mey na Yinvacle ti jatants'aclana ca ninachey nôqueesh ja vatôc ti 

apis ti javaclhitesh ti jasclaneshi'am, shi' ca anôôychi ja Amán. Pa lhechesh pa 

lhcaanvacle pa tayôjijaneshem: 

5—Avoolheysha'ne tatsha ja Amán ca chinôfisjatemch'e java yen lha lhcaanvacche 

Ester. Pa nôque lhjunash pa lhcaanvacle shi' pa Amán pa yiche'lhey pa vatôc ti 

yisnatshem lhpa lhcaanvacche. 

6Ti tsaccunch'e ts'ivee, vooy pa lhcaanvacle pa yit'esha lhpa Ester: —¡A'lheshyi pa 

lhen, pa jajut'ay jayu, lha'ma ca a'lheshyi lhôn pa pacham na yinvacleyash! 

7Lhpa Ester pa yicuulh: —Na ve'lha ti jen na lhech jaya'lhesh'a: 

8Ca nicaajtajem na Yinvacle pa lhencheyashyish shi' ca natcuumtajeshyijulh nava jen 

shi' ca nivashantajyam na jayaalhsha, pa ninacheshyiy lhum'ashi ca nitanôycheelhey 

na Amán peelh vatôc ca javaclhitajesh ti jasclaneshemshi. Pa lhecheesh pa jasnatshem 

jayu na Yinvacle pa ca nit'aalhtajeshyi. 

Pa Amán yitsemaj lhpa taycheshiy yeclô' t'ajuytaja pa Mardoqueo 

9Pa Amán pa ti tôlhey pa vatôc pa uj ti nisham'in shi' ti yape'; taj ti pa yamqu'een pa 

lhavôôc ti yi'van pa Mardoqueo, ti yie' pa lhashi'esh pa lhcaanvacle lhajpôyich, ti 

nineetsham shi' ti ampa ca lhfanishalhavach ti naashtajop pa lhech. 

10Taj ti pa lhech t'aplhuqu'e pa ninôclitem pa lhcôntayasha; taj ti meelh ti yamey pa 

lhajpôyich pa tôney papi lhc'utsfasesh shi' lhpa lhch'acfa Zeres, 

11pa vanasinôquieshelh ts'ivee pava lhasnôyjes lhavanjas shi' papi acloj lhcles, shi' pa 

lhjunashesh pa lhcaanvacle ti vatvajuychatc'oya papi lhcumjafasesh shi' papi 

tanefenelh, pa vanashjatchishamc'oya lhacôm'a pap'elhcha. 

12Pa napshinesh'e ti yit'esh: —Jô'tajesh, ti ya ve'lha ti t'alhayijop lhja lhcaanvacche 

Ester ja vatôc ti yijutey nôqueesh ja lhcaanvacle; shi' ti t'alhayijop shta pa vatôc ti 

tcufayesh jayu lhum'ashi. 

13Taj ti lhan'e ti ja'van jôque judío Mardoqueo ti yishi'sha'ne ja lhashi ja lhcaanvacle 

lhajpôyich, jôque cha'lheeshyam jayu ti ampa ca nitô'lhayam. 

14Pa lhechesh lhpa lhch'acfa shi' lhacôm'a papi lhc'utsfas ti yit'eshelh'in: —

Ayôjijanesh ca chinasnatesh lhpa taycheshi yeclô', pa veintidos metros pa 

t'aplhu'achisham, lhum'ashi ca nich'a nalhutaja pa aalhsha ja lhcaanvacle ca 

chinôcfeesh'e chisham ja Mardoqueo. Pa lhecheesh pa isa'jop ca meey pa vatôc t'ajuya 

ja lhcaanvacle pa ama pa ca aychavalhaan. Côque yench'e pa Amán, pa tayôjijanesh ti 

chiyisnatesh lhpa taycheshi yeclô'. 

Ester 6 

Yaash pa Mardoqueo 

1Pa lhech tulh, pa lhcaanvacle sasjop ca nimô', tôlh'ejop ti tayôjijanesh ti chinchajey 

pa vatqu'isjayanach ti chiyi'sesh'e lhacôm'a pava vaclanshi papi lhtachifas, pa jaspa 

chinetônch'esha'ne. 

2Pa yivanshi ti chiyasinôqui pa Mardoqueo ti chitafjuna ti yisnatesh pa Bigtán shi' pa 

Teres, lhanvaclesesh papi lhc'afoquelhay pa lhcaanvacle, ca jaspa niclôn ts'ivee pa 

lhcaanvacle Asuero. 

3Pa lhechesh pa lhcaanvacle pa niy'ôsesh: —¿She pa chivancashayanesh shi' papi 

tach'anjayesh ti chitôlheshajop ja Mardoqueo côque lhanfanash? —Ampa ca 

nitôôlhshi —yit'esh ti yicuulh papi lhcumjafas. 

4Pa lhech t'aplhuqu'e ti yich'ôcji pa Amán yiey pa clayôych'e pava lhtôvjasesh pava 

yitsôt'ajesh ti lhajpôyjeyesh pa lhcaanvacle, ca jaspa nit'aalhsha pa Mardoqueo ca 

chinôcfa' lhcôyish yiey lhpa taycheshiy yeclô' ti apis ti tayôjijanesh. —¿She papi 

t'ôtaych'e na clayôych'e? —niyôsesh pa lhcaanvacle. 

5—Lhech na Amán —yit'esh ti yicuulh papi lhcumjafas. —¡Ayôjielha ca nôque 

ninach'e! —pa yit'esh ti yiyôjia. 

6Pa yich'ôcji pa Amán, vooy pa lhcaanvacle pa niy'ôs: —¿Ta ca lhanfanasha pa 

nivacle pan yen na lhcaanvacle ti yôclôj? Pa yit'eshlhavne lhavaatsha pa Amán: ¿She 

papuque yen jayu na lhcaanvacle ti yôclôj vooy yivaatsha?” 

7Pa lhech yit'esh ti yicuulh: —Pa lhech nivacle 

8isjop jayu ca nanchajey lhavaatsha lhpa t'uyjatshiy jan vôôtjôneshey na Yinvacle, shi' 

pa cuvôyu ti yi'apee na Yinvacle, ti yic'ôclechi pa lhanvaclevo. 

9Lhpa t'uyjatshiy shi' pa cuvôyu ca nijutajey jayu papi ve'lha napi chiyashjatjop na 

lhanvacleyash, pa jaspa nuyjatch'e pa lhech nivacle papin yenesh ti yôclôjesh na 

Yinvacle, pa nitojoneshch'e pa cuvôyu na clayôych'e yiey na yitsaat, ca nitôn'een 

t'ajuyish pa lhech: ¡Pa nôque lhfanisheesh pa lhech nivacle pan yen ti yôclôj na 

Lhcaanvacle!’ 

10Pa lhechesh pa lhcaanvacle pa yit'esha pa Amán: —Ecletsha'ne clap, ca acum'e lhpa 

vat'uyjatshiy shi' pa cuvôyu, nan lhjunash ti lhteesh'in, pa lhech afanisheesh côque ja 

judío Mardoqueo, ti yi'shi'sha'ne na lhashi na lhcaanvacle lhajpôyich. Pa ya aj ca 

ninôfisach'e yiey jan ônash ti lhteesh'in. 

11Pa Amán pa t'acum'e lhpa vat'uyjatshiy shi' pa cuvôyu, pa yuyjatch'e pa Mardoqueo 

pa yitojoneshch'e pa cuvôyu pa clayôych'e yiey pa yitsaat, pa tôn'een t'ajuyish pa 

lhech: “¡Nôque lhjunashesh pa nivacle pan yenesh ti yôclôj pa lhcaanvacle!” 

12Ve'lheesh ti yivaclhitesh ti t'ôta'yeshch'e, pa Mardoqueo pa vapecley pa lhashi pa 

lhajpôyich pa lhcaanvacle, vooy pa Amán pa yifaclitey pa lhajpôyich, ti yitacshin'in 

pa yip'o'e lhtaco. 

13Pa lhech'e ti nifaclemch'e lhpa lhch'acfa shi' papi lhc'utsfasesh lhacôm'a pava 

lhjunasheshch'e, vooy papi lhech ti yit'esh ts'ivee: —Ca lhechtaja ja Mardoqueo, ti 

vatjutsa'esh ti nac'oyjatesh pa t'unaj, ti judío, pa sasjop jayu ca ash'apee, pa 

lhavôm'esha'ne jayu t'ajuyish. 

14Jôjjeclaytaj ca nameshch'e ti tasinôy, ti yameyshi papi lhtcavosjop pa lhcumjayash 

pa lhcaanvacle, ca jaspa nicha'jey tatsha pa Amán pa vatôc ti yisnatesh lhpa Ester. 

Ester 7 

Pa Amán tanivalhchayesh pa lhavafi 

1Pa lhcaanvacle shi' pa Amán pa yiche'lhey pa vatôc, 

2Shi' shta ti napu'eyshi pa nalhu ti yit'eshem pa lhcaanvacle lhpa Ester ti caaj pa vatôc: 

—¡A'lheshyi pa lhen, pa jajut'am jayu, lha'ma ca aalhtajeshyi pa pacham na 

yinvacleyash! 

3Lhpa Ester pa yicuulh: —Ca nicaajtajem na Yinvacle pa lhencheyashyish, shi' ca 

najulhjatajey na ve'lha ti jen ti jayaalhsha na Yinvacle ca nasmônlhanitaj shi' japi 

yichifas; 

4lhayaash japi yichifas nan yijunash shta ti chiycashaayishelh ca jaspa 

chinastifelhch'een lhacôm'a. Nanlhjunash ca chincashaaytajelhyish ti 

yalhancumteseshelh, pa tan pa ca yônasheesh, lhayaash japi niyc'utsfasa tanca 

nitô'lhemsham ca natmenesha pava ca lhfanisheesh na Yinvacle. 

5Pa lhechesh pa Asuero pa niy'ôsesh: —¿She papi lhech pa ta yie' papi yaychavalhey 

ti yisnatesh pava nôque lhjunash? 

6—¡Na niyc'utsfaa ti vatjuyjatjulh lhech nôque ojey Amán! —yit'esh ti yachajeshjulh 

lhpa Ester. C'oya ti yipe'yeesh côque, pa Amán pa ninconitjat pa t'ajovayi ti yie' 

t'ajuyish pa lhcaanvacle shi' lhpa lhcaanvacche. 

7Pa Asuero ti nitshaam pa yamqu'een pa lhavôôc, pa tay'ôcji pa lhtôvash pan 

yi'taj'ejop pa chiyivclanjatem vatôc, pa yichey pa lhcôjiyanjavat yiey pa lhajpôyich. 

Taj ti pa Amán, ti yitô'ya pa lhcaanvacle ti yaychavalha ti tanivalhchayesh pa lhavafi, 

pa mônlha'ôcji pa lhtôvash ti vatants'aclantaja lhpa lhcaanvacche Ester ca nalhjenesh 

pa lhamônlhajayash. 

8-9Meelh pa lhcaanvacle ti tôlhey pa lhcôvjiyanjavat pa yich'ôcji shta pa lhtôvash pan 

yie' pa vatôc, pa yi'van pa Amán ti yujane t'acjatsuy lhavôj'e pa vatc'ovaat vayuyshi 

yiey pan yijo'een lhpa Ester, pa tônesh'in ti yit'esh: —¿Tam'ey ti lhentaj shta ti 

lhanvacchematan lha lhcaanvacche ti yiey yijuyish shi' ti yi'ôcji na yijpôyich? Pa 

nivinshaa pa lhcaanvacle ti nifacch'e pava lhclishayesh, pa caaj papi lhcavosesh ti 

yiclôvalh'in pa yip'o'e lhtaco pa Amán. Pa ve'lha papi lhech pa lhey Harbona, pa 

yit'esh: —Yiey ja lhajpôyich na Amán ti yivaclhitesh lhja ve'lha taychishi yeclô', ti 

veintidos metros ja t'aplhuquisham, ti tayôjijanesh ti yisnateshjop ja Mardoqueo, jô 

lhech nivacle isis java lhfacjesem na Yinvacle. —¡Tajulhey ca ôcfeeshelh'e jô lhech! 

—yit'esh ti yiyôjiesha pa lhcaanvacle. 

10Pa nôque lhjunash pa Amán ti chiyôcfeesh'echisham lhavaatsha lhpa taychishi 

yeclô' ti yisnatajeshjop pa Mardoqueo. Côque pa chiyvômjateshemch'e pa lhavôôc pa 

lhcaanvacle. 

Ester 8 

Pa vatyôjijat ti chiyefenesha papi judíos 

1Pa lhech nalhu, pa lhcaanvacle Asuero pa tisesh lhpa lhcaanvacche Ester pa 

lhajpôyich pa Amán, nilhc'utsfaa papi judíos, vooy pa Mardoqueo pa yichey t'ajuyish 

pa lhcaanvacle, lhayaash lhpa Ester ti yit'eshema ti lhcavtsujesh pa Mardoqueo. 

2Pa lhechesh pa lhcaanvacle pa niclanshi lhpa lhpascheshiy ti yachajc'oya pa Amán pa 

yijutem pa Mardoqueo. Vooy lhpa Ester, pa tô'lha ti yetônesh ti yiclôvalhchiyinesh 

lhacôm'a pava lhavanjas pa Amán. 

3Pa nijooylhach'e lhpa Ester ti tasinôyelh shta pa lhcaanvacle, pa vanu'jane pa 

nachfach'ee pava lht'ec, pa vatants'aclansha ca nivômjatey pa ojey lhayôjijat pa Amán 

shi' ca ya aj ca chinvaclhitesh pa ca chinôyinch'ejop ca chinatjuyeshjulh papi judíos. 

4Pa lhcaanvacle pa yôclôjjulh lhpa Ester pa lhavcôjat clesanilh cojiyaj. Lhpa lhech pa 

nitshaam pa vatsavat'e t'ajuyish pa lhech 

5pa yit'esha: —Ca najulhjatajey na Yinvacle, shi' ca nit'ujantajesh nava jayaalhsha ti 

yivo'yeshch'e, shi' ca yijô'tajeem na Yinvacle ti tsen shi' ca nanchavaaytajey pa 

lhencheyashyish, pa chini'sesh'ejop pa vatyôjijat ca chinvômjatey pava 

lhqu'isjayanjasesh ca Amán ti yichench'e pa lhayôjijat'esh ca chintifch'een japi judíos 

lhacôm'a java chiyie' ts'ivee. 

6¿She pa is'ejopyam ca nasclôyeshyivach na tavijatay ti yi'shi' japi yichifas shi' ca 

chintifch'een japi tsitsôt'ajesh yajôôjam? 

7Pa lhechesh pa lhcaanvacle Asuero pa yicu'lhesh lhpa lhcaanvacche Ester shi' pa 

Mardoqueo, pa lhech judío, pa yit'esh: —Yivaatsha apis ti jajutem lha Ester ja 

lhajpôyich ca Amán, cô lhech chiyôcfeesh'echisham lhja taychishi yeclô' tôlh'ejop ti 

vatjuyjatjulh pa lhamônlhajayash japi judíos. 

8Nôqueesh jafaycuteshelha ti chiyi'sesh'e na yey nava ya'shesh ti chiyajulhjate'mey 

japi judíos. ¡Pa iisshelh'apee ts'ivee pava vatqu'isjayanjas lhja lhcaanvacle lhcaniscôte! 

(Pa ve'lha ti yi'sesh'e pa lhey pa lhcaanvacle shi' ti yi'sesh'apee lhpa yitsôt'ajesh 

lhcaniscôte, pa sasjop ca chinvômjatey.) 

9Papi vanqu'iseem pa lhcaanvacle pa chitôneyjop tatsha. Pa lhech nalhu veintitres pa 

jive'cla pu'janaeyshi, ja't'ajesha lhech pa Siván, pa lhacôm'a pava tayôjijaneshjop pa 

Mardoqueo pa chiyisshem'e papi judíos, papi lhanvacleseshjop pava cotsjativshay shi' 

pava chiyie' ts'ivee nôquee shta papi lhcaanvaclesesh pava ciento veintisiete chiyie' 

ts'ivee ti tôlheshey pa India pa yamjey pa Etiopía, yi'shi' pava lhclishay shi' pava 

yitsôt'ajesh chiyi'sesh'ejop pava chiyie' ts'ivee. Shi' shta papi judíos pa chiyiisshem'e 

pa lhcliish shi' pava yitsôt'ajesh lhqu'isjayanjas. 

10Pava vatqu'isjayanjas chiyi'sesh'e pa lhey pa lhcaanvacle Asuero, ti nôjeshch'e ti 

chiyi'sesh'apee lhpa lhcaniscôte pa lhcaanvacle, pa yichajchiyineshch'e papi yi'apee 

pava cuvôyu pôtses, lhclôy pa lhcaanvacle. 

11Pava lhech yicu'lhesh pa lhcaanvacle papi judíos, pan yie' pava yitsates, ti yie' 

ts'ivee pa tayeshvane ti yivayjatjulh pa lhamônlhajayash, shi' ti yiclônsha'ne ti tifeyshi 

shi' ti yichajc'oya ts'ivee pava yi'van papi nivacle tclucheych'e pan yie' papi lhtachifas 

ca nit'ecletaja, ti tanca niyôytanesh papi ôcjeclôy pa nilhecha papi taôvclas. 

12Lhacôm'a cavôque ca lhech lhfanisheesh pa nalhu pant'ajô'jesh pava chiyie' ts'ivee ti 

yi'shi' pa lhcaanvacle Asuero; pa nalhu ti chinôôclhanitejop pa trece pa jive'cla doce, 

ja't'ajesha lhech pa jive'cla Adar. 

13Pa chiyi'sesh'ejop pa vatyôjijat pa chiypeya' lhacôm'a ti vatyôjijat'esh ti chiytôyjata 

lhacôm'a papi vanichifan shi' pava yie' ts'ivee, secl'esh papi judíos ca 

nitaasclaneysha'ne pa lhech nalhu ca jaspa nit'aachayjulh papi nilhc'utsfasa. 

14Pa vatyôjijat'em pa lhcaanvacle pa chiychajch'e tacha ti chiyi'apeejop pava lhclôy 

cuvôyu, pa lhech vatyôjijat pa chiyipejeyinesh shta pa yitsaat Susa. 

15Pa Mardoqueo tôlh'ôcji pa lhajpôyich pa lhcaanvacle pa yuych'e lhpa vat'uyjatshiy 

lhanvaclevoque ti vanisch'e pa vanacshenelh pa yaca' pa clim, shi' pa c'atsajshi 

lhc'ôcleesh pa clesanilh cojiyaj shi' pa lhclô'vat clasim ti yacutinelhesh. Pa lhacôm'a 

pa yitsaat Susa pa tônesh'in ts'ivee pa lhshamitjayash, 

16vooy papi judíos pa vats'ô'e ti c'usemvatsham'in, pa nishamesh shi' ti tanôclôjesh 

ts'ivee. 

17Pa lhacôm'a pava yie' ts'ivee yiey pava yitsates yiey pan nash'e pa lhayôjijat pa 

lhcaanvacle, vooy papi judíos pa yic'usinatvatsham'in shi' ti nishamvatsham'in, pa 

yivclanjat pa lhôc ts'ivee shi' pa lhc'usiyash. Jô'tajesh papi yi'shi' nivacle pa 

lhavtsateyish pa acloj papi tanu'jam ti judíosesh, lhayaash ti nijovayjulh papi judíos ti 

yash'apee ts'ivee. 

Ester 9 

Yaash papi judíos 

1Pa nalhu trece, pa jive'cla doce, lhey Adar, lhech'e ti yinôôclhanitajop ca 

nôfisjatemch'e pa lhayôjijat pa lhcaanvacle, shi' shta pa nalhu ti vatjumtaa papi 

nilhc'utsfasa papi judíos ca nash'apee; taj ti pa vena lhjunashch'e ti vaclan, lhayaash 

papi judíos pa lhech ti yash'apee ts'ivee. 

2Pan t'ajô'jesh pava chiyie' ts'ivee yi'shi' pa lhcaanvacle Asuero, papi judíos pa 

tayvane ts'ivee yiey pava yi'shi' ts'ivee yitsates, ca jaspa nit'eclet'a papi yentaj ca 

lhcamclôshitaseesh. Ampapu ca natjuyeelhvatjulh ts'ivee, lhayaash ti nijovayjulh ca 

nash'apee lhacôm'a papi lhtachifas. 

3Lhacôm'a papi lhcaanvacleseshjop pava chiyie' ts'ivee, papi lhanvaclesesh pava 

lhcootsjativshay shi' pava chiyie' ts'ivee, shi' papi chiyashjatjop pa vatvacleyash, ti 

yefenesha papi judíos ti nijovayeshjulh ts'ivee pa Mardoqueo, 

4lhayaash pa lhech ti chiyashjatesh ti chinvacleyanesh pa lhcaanvacle lhajpôyich, ti 

yaash pa lhnôclôjqueyash ti nash'e pava chiyie' ts'ivee, pa yinjôt pa nalhu ti yaash pa 

t'unaj. 

5Vooy pava lhclesatas papi judíos pa yiclônesha'ne papi nilhc'utsfasa pa tifeyshi 

lhacôm'a pa yisnatesh ts'ivee pa lhfanishlhavach ti yen. 

6Pa ve'lheey pa yitsaat Susa ti chiyclônsha'ne papi quinientos nivacle; 

7pa yiclôn ts'ivee shta pa Parsandata, pa Dalfón, pa Aspata, 

8pa Porata, pa Adalía, pa Aridata, 

9pa Parmasta, pa Arisai, pa Aridai shi' pa Vaizata, 

10papi lhech napu'nôjesh lhcles pa Amán, nilhc'utsfaa papi judíos; taj ti pa 

ninchajc'oya pava yi'van. 

11Pa lhech nalhu, ti yaya'esh pa lhcaanvacle pa t'ajôôj papi vafsha'ne ti yi'taj'e pa 

yitsaat Susa, 

12pa yit'esha lhpa lhcaanvacche Ester: —Japi judíos apis ti yiclônsha'ne papi 

quinientos nivacle shi' papi napu'nôjesh lhcles ca Amán yiey na yitsaat Susa. ¿She 

peelh lhanfanash jayu jav'elh chiyie' ts'ivee na yinvacleyash? ¡Anfacyam peelh ti lhen 

pa jajut'ay jayu! 

13Lhpa Ester pa yicuulh: —Ca nitajulhtajemey na Yinvacle, ca nivashanem japi judíos 

yiey na Susa lhum'ashi ca lhech lhfanisheeshjop jan t'ônash na vatyôjijat, ca 

chinôcfeesh'echisham lhja taychishi yeclô' java lhavuuvtes capi napu'nôjesh lhcles ca 

Amán. 

14Pa lhcaanvacle pa tayôjijanesh ti lhech lhanfanash. Pa vatyôjijat pa chiypeya' yiey 

pa Susa, shi' pava lhavuuvtes papi napu'nôjesh lhcles pa Amán ti 

chiyôcfeeshchishamch'e. 

15Papi judíos papin yie' pa Susa pa yachajeyjop ti tayvane pa nalhu catorce pa jive'cla 

Adar, pa lhech yiclôn'esha'ne shta pap'elh trescientos nivacle; taj ti pa ninchajc'oya 

pava yi'van. 

16-17Papi judíos papin yie' ts'ivee pav'elh yitsates pa tayvane ts'ivee pa nalhu trece pa 

lhech jive'cla, ti vanijôtjatesh pa lhamônlhajayash shi' ti tifch'een papi nilhc'utsfasa; pa 

yiclônsha'ne papi setenta y cinco mil taj ti pa ninchajc'oya pava yi'van. Pa nalhu 

catorce pa t'ichayeshjop ts'ivee pa yivclanjat pa lhôc ts'ivee shi' pa lhshamitjayash. 

18Pan lhjunash papi judíos yiey pa Susa pa vatvelhanesham pava nalhus trece shi' pa 

catorce, pa t'ichaych'e ts'ivee pa nalhu quince, pa yivclanjat shta pa lhôc ts'ivee shi' pa 

lhshamitjayash. 

19Taj ti papi judíos ninijôt'as pava lhavtsates shi' ti niuseey amjop pa vatashclôfech, pa 

yivclanjatshi pa nalhu catorce pa jive'cla Adar pa lhshamitjayash shi' pa lhc'usiyash, 

pa caaj pap'elh ti vatlhiseelhsha'ne. 

Pa vatc'usiyash lhey Purim 

20Pa Mardoqueo pa yi'sesh'e cavôque vaclan, pa yichench'e pava lhqu'isjayanjas papi 

judíos papin tsitenas yiey pa lhanvacleyash pa Asuero, papi shalhee'ma shi' papi tosey, 

21pa tayôjijanesh ca yinjôt'a pa nincôôp ca chinavclanjatshiin pa nalhu catorce shi' pa 

quince pa jive'cla Adar 

22pan lhjunash pava lhnalhusesh papi judíos ti tif'e' ts'ivee papi nilhc'utsfasa, pa 

lhjunashesh pa lhech jive'cla pa lhtacshinjayash shi' ti yônjayanvatsham'in ti aôytejem, 

pa nicôyôjatey ts'ivee pa lhshamitjayash shi' pa lhc'usiyash. Pava lhech nalhus 

iseemjop ti yivclanjat pa vatôc shi' pa vatshamitjayash pa vatlhiseelhsha'ne pap'elh shi' 

ti tis ts'ivee papi ts'aclaaysha'ne. 

23Papi judíos pa ninvô'meshch'een ti yifayjanesh côque ti chiyivclanjat shi' ti yi'sesh'e 

pa Mardoqueo. 

24Lhayaash pa Amán, nilhc'utsfaa papi judíos, yaychavalhtajey ca nitifch'een ti 

yu'tajeshjop ca niclônsha'ne shi' ca nitif'e; 

25taj ti meelh lhpa Ester ti yicheyshijop pa lhcaanvacle, pa lhech ti tayôjijanesh ti 

chiyi'sesh'e pa lhav'ojiyash pa Amán ti yaychavalhtajeyjop papi judíos pa lhech 

lhavaatsha ti vapecla. Nôque lhjunash pa Amán shi' papi lhcles ti 

chiyôcfeeshchishamch'e yiey lhpa taychishi yeclô'. 

26Pa lhe'naa pava lhech nalhus ti lhanqueyesh Purim (lhech taj'e ca pur, nôque yich'e' 

chiyu'eshjop). Nôque lhjunash, pa t'ônashesh pa lhqu'isjayanach pa Mardoqueo shi' 

pavan yi'van shi' pava lhjunasheshch'e ts'ivee, 

27papi judíos vanijôtjatesh pava yifayjanesh ts'ivee t'ajuya shta papi lhcles, t'ajuya shta 

lhacôm'a papi tanu'jam ti judíosesh: pa yivclanjat'in pant'ajô'jesh pava lhnincôpes pa 

nin'amiyan ts'ivee pava lhech nalhus ti yinôôclhaniteyjop, pan lhjunash ti 

tanyôjijayesh ti chiyjuteem; 

28pava lhech nalhus yaychavalheshch'een shi' ti yivclanjatem'in papi lhcles shi' papi 

nijôôylhach'e yiey pa lhpôc'ôcsham pava yiey ts'ivee shi' pava yitsates, ca jaspa tanca 

nivômjatshi ti yaychavalheshch'e papi judíos shi' papi lhcles. 

29Lhpa lhcaanvacche Ester, lhôse pa Abihail, shi' pa Mardoqueo pa lhech judío, pa 

yiisshem'e pa nijooylhach'e lhqu'isjayanach ti yinôôclhanitsha pa vatc'usiyashesh pa 

Purim ti yijôney pa vatjutsa'. 

30Pa yicheney ts'ivee lhacôm'a papi judíos yiey ts'ivee pava ciento veintisiete yi'shi' pa 

lhanvacleyash pa Asuero, pava lhech ya'clishay c'usch'esha'ne shi' ti yijôqu'esha'ne. 

31Pa yiyôjiesha ca navclanjatjop pa vatc'usiyashesh pa Purim pan yie' ti 

yinôôclhanitey, pan t'ônashesh ti tayôjijanesh pa Mardoqueo shi' lhpa lhcaanvacche 

Ester ti t'ajuya ts'ivee shi' papi lhcles. Pava lhech nalhus pa napshinesh'e ts'ivee pava 

lhayôjijatesjop t'ajuya ti vat'ayipcuyan shi' pa t'ôpjayaash ts'ivee, 

32pa lhech tayôjijanesh shta lhpa Ester pava tayôjijaneshjop ca chinasnatesh ca 

nijôneshch'e ti yivclanjat'in pa Purim. Lhacôm'a cavôque ti chiyi'sesh'e pa 

vatqu'isjayanach. 

Ester 10 

Pa lhnôclôjqueyash pa Mardoqueo shi' ti yameshch'e 

1Pa lhcaanvacle Asuero yicaatjat pa chine'mey yiey pa lhavtsateyish yiey pa nash'e pa 

lhcootsjat pa lhech lhjunash papi yiey pava yichjop pa yinôôt. 

2Lhacôm'a pava yichenesh pa lhanvacleyash shi' pa t'unaj, pa lhech lhjunash ti 

yivoyjateshch'e ti yashjatesh ti yijutem pa Mardoqueo, pa chiyi'sesh'e pa 

vatqu'isjayanach pan chiyan'eshi lhacôm'a pava vaclanshi pa lhanvacleyash yiey pa 

Media shi' pa Persia. 

3Pa judío Mardoqueo yiesh'e t'ajuyish pa lhcaanvacle; pa lhech chiyashjatc'oya papi 

yi'shi' judíos, pa yenvatam lhacôm'a papi lhchifas, lhayaash ti voomey pa is papi 

lhchifas shi' ti vaniyiteshem pa is ti lhfanisheshc'oya ti ve'lheelhch'e. 

Job 

Job 1 

Pa Dios yivashanem pa Job ti nicôt'esha'ne pa tavijatay 

1Yiey pa cotsjaat Uz caaj pa ve'lha nivacle lhey Job, ti yivo'yeshch'e pa 

lhamônlhajayash pa ninamqu'e pa niysa'. Pa lhech yijôneshch'e ti lhcavo'esh pa Dios, 

pa vanujumatsen lhavach ti tanca nasnatshem pa niysa' papu. 

2Pa Job caajem papi napu'yama lhcles yitsjôy shi' papi pu'jana lhcles ôcjeclôy. 

3Caajem pava yitsôt'ajesh lhclôy siete mil tashinshtas, tres mil pava camellos, pa 

quinientas pava vanôôcfavach vôcôc shi' pava quinientas cuvôyutas. Caajem shta papi 

acloj lhcavos. Pa lhech nivacle ya'shesh ti acôjiinc'oya lhacôm'a papi yiey pa 

lhum'ôcjinucjulh. 

4Vooy papi lhcles pa Job yiyô'yesh ts'ivee ti yisnatesh pa lhc'usiyashesh'in pa 

lhtsaccunjayash yiey ts'ivee pava lhajpôyjey papi lhech ti yuyey vanôcji, pa yajatesh ti 

t'a'lhajop papi pu'jana lhch'injavot. 

5Ca nitiftaj ts'ivee pava lhnalhusesh ti tsaccunch'e vooy pa Job ti tôney papi lhcles, pa 

nitshamch'e ti nich'a nalhu pa yilhônemsham pa tcufayeshjop ti yive'lhan'e ts'ivee papi 

lhech pa jaspa vat'isinatesh pava lhsasch'e. Côque yajatesh ti yisnatshem pa Job ti 

yaychavalhe'mey papi lhcles ti caajem pa lhsasch'e ti niysa' pava yit'eshem pa Dios 

yiey pava lhcachic. 

6Ve'lha pa nalhu ti yen ca nôquey ts'ivee t'ajuyish pa Lhcaanvacle papi lhcavos yiey 

pa vôôs, pa yi'shi' shta pa ángel qu'iyôytenaj. 

7Vooy pa Lhcaanvacle pa yit'esh ti niy'ôs: —¿Ta lhtôôlhshi? Vooy pa qu'iyôytenaj pa 

yit'esh ti yicuulh: —Jayôtay'apee na cotsjaat ampa ca ninashee. 

8Pa lhechesh pa yit'esha pa Lhcaanvacle: —¿Lhovalhshaneen na yicavo Job? Ampapu 

caelhchaa ca lhjunashajulh yiey na cotsjaat nan lhjunash na lhech, ti yôfisjatch'eyam ti 

t'acuumyam'in ti yivo'yeshch'e na lhamônlhajayash shi' ti ninamjatch'e pa sasch'e, pa 

vanujumatsen lhavach ti ninasnatshem pa niysa' papu. 

9Taj ti pa qu'iyôytenaj yit'esh ti yicuulh: —Tam'ey ti nicha'lhaaesh ti yivo'yeshch'e ti 

t'acum'am'in. 

10Avaatsha naavashanem papu ca nit'ajaya, pa nilhecha na lhech shi' napi t'ajôôjam pa 

nilhecha nava caajem; avaatsha lhteetshemjop pa is lhacôm'a nava yisnatesh, na lhech 

nivacle ya'sheshc'oya lhacôm'a ti yacônatshiin nava lhclôy napi yiey na cotsjaat. 

11Taj ti ayjatesh lhacôm'a nava caajem, pa lhavan jayu ti niysisa pava yit'esh'a 

avaatsha. 

12Pa yit'esh ti yicuulh pa Lhcaanvacle pa qu'iyôytenaj: —Tajulhey. Asnatesh pava 

lhenem ti afanisheshem lhacôm'a nava caajem na Job, taj ti vooy na lhech pa ya aj na 

pa ca afanisheesh. Pa lhechesh pa qu'iyôytenaj pa tay'e t'ajuyish pa Lhcaanvacle. 

13Ve'lha pa nalhu, pa lhan'e papi lhcles yitsjôy shi' papi ôcjeclôy pa Job pa yisnatesh 

pa lhtsaccunjayash yiesh'e ts'ivee pa lhajpôyich pa lhchecla' vatam, 

14pa namey pa ve'lha nivacle pa lhajpôyich pa Job, pa nifaclemch'e pava yi'van: —

Yivaatsheelh jaclajaneshelhch'e ja joot java vôcôc, shi' java cuvôyutachey 

tac'uutsha'ne shalhaa ja yie'. 

15Pa yalhatajesh ti namelhyi japi sabeos, pa t'acutesh ts'ivee java vôcôc pa 

yiclônsha'ne java lhclesac capi nivacle. Ya ve'lha ti jaclôt ti janam'ay ti janfacl'am. 

16Jôjjeclay ca namtajeshch'e ti tasinôy'in pa nivacle ti nam shta peelh nivacle pa 

yit'esha: —Pa yiclônshicham ja fanaaj pa yivômjatsha'ne capi tashinshtas lhavos shi' 

cava tashinshtas. Ya ve'lha ti jaclôt ti janam'ay ti janfacl'am. 

17Jôjjeclay ca namtajeshch'e ti tasinôy'in pa lhech nivacle ti nam shta peelh nivacle pa 

yit'esha: —Pu'janasham japi caldeos ti taneclet'elhyi pa t'acutesh ts'ivee java camellos 

pa yiclônesha'ne java lhclesac capi nivacle. Ya ve'lha ti jaclôt ti janam'ay ti janfacl'am. 

18Jôjjeclay ca namtajeshch'e ti tasinôy'in pa lhech nivacle ti nam shta peelh nivacle pa 

yit'esha: —Capi acles yitsjôy shi' capi ôcjeclôy yisnatajesh ja lhôc yiey ja lhajpôyich 

ca aôs c'utsa'jesh, 

19pa tanu' tatsha ja uj lhaviim tôlhey ja am'e pa'na pa neeshchisham yiey java 

yichatjulhesh lhtascuyesh ca jpôyich pa yafalh'apee capi acles, pa yivômjatsha'ne. Ya 

ve'lha ti jaclôt ti janam'ay ti janfacl'am. 

20Pa lhechesh pa netshaam pa Job ti yamqu'een ti aôytejem pa yic'asteshlhtapee lhpa 

yuych'e pa yisoojam pa lhshatech ti tanjuyeshicham pa lhôclôjqueyash. 

21Pa lhechesh pa yit'esh: —Ya tsi'shaan ti tsivat'aj'e nôque cotsjaat, pa ya tsi'shaan 

jayu shta ca jayaytaj'e na lhech. Pa Lhcaanvacle nijutyam lhacôm'a, vooy lhavaatsha 

pa Lhcaanvacle pa tsayjatesh; ¡Chiyôclôjesh na lhey pa Lhcaanvacle! 

22Nôque lhjunash ti vaclanem lhacôm'a, vooy pa Job ninasnatesh pa niysa' pa 

ninteetsha pa niysa' ca natjuyeshjulh pa Dios. 

Job 2 

1Meelh ti yameyjop pa nalhu ti nachey t'ajuyish pa Lhcaanvacle papi lhcavos yiey pa 

vôôs, pa nachey vitsha pa ángel qu'iyôytenaj yi'shi' papi lhech. 

2Vooy pa Lhcaanvacle pa yit'esh ti niy'ôs: —¿Ta lhtôôlhshi? Vooy pa qu'iyôytenaj pa 

yit'esh ti yicuulh: —Jayôtay'apee na cotsjaat pa ampa ca ninashee. 

3Pa lhechesh pa yit'esha pa Lhcaanvacle: —¿Lhovalhshaneen na yicavo Job? Ampapu 

ca lhjunashajulh yiey na cotsjaat nan lhjunash na lhech, ti yôfisjatch'e ti 

t'acuumyam'in ti yivo'yeshch'e na lhamônlhajayash pa ninamjatch'e pa niysa', pa 

vanujumatsen lhavach ti ninasnatshem pa niysa' papu. Lha'ma avaatsha ti 

lhniyôjitajeshyi ti javclanjatem nava tavijatay na lhech ti ampa ca nitôlh'ejop, vooy na 

lhech ninvô'mesh ti vaniyitesh na lhfanish lhavach ti ampa ca namqu'e pa niysa'. 

4Taj ti pa qu'iyôytenaj yit'esh ti yicuulh pa Lhcaanvacle: —Ti jôjjeclay nichint'ajaya 

pa ve'lha pa t'ôj, pa lhacôm'a ti tajulhe'mey. Pa nivacle iseemjop ti tanclôyitsjayesh 

lhacôm'a ti vanilhjenesh pa lhamônlhajayash. 

5Taj ti ca ajayac'oya na lhavu'vat, pa lhavan jayu ti niysisa ti yit'esh'am avaatsha. 

6Pa yit'esh ti yicuulh pa Lhcaanvacle: —Tajulhey, asnatshem na lhech pan lhenem, taj 

ti pa avijatansha na lhamônlhajayash. 

7Pa tay'e t'ajuyish pa qu'iyôytenaj pa Lhcaanvacle, pa nicheney pa Job pa tavijatay 

lhayyasha pa t'ôj ti yamja pava lhafoc pa yama pa lhshatech. 

8Pa lhechesh pa yich pa Job ti yi'shi'sha'ne pan chiyaclôpju'e pava chiyvôm'in, pa 

t'acum'e pa tô'lhôs t'iya ti tanisjacleshesh'in. 

9Taj ti lhpa lhch'acfa pa yit'esha: —¿Jôjjeclay mônlheesh ti niavômesh pa is ajunash? 

¡Av'ojiyan pa Dios ca avaf! 

10Yit'esh ti yicuulh pa Job: —¡Yich'acfa, ya aj ca at'esh'in pava ninatcajôyshaych'e! 

Ca shtacuumtajeshjulh java isis pa Dios ti nichenjooy, ¿ta t'e lhayaash ca 

nishtacu'majulh vitsha nava niysisa? Nôque lhjunasheshch'e lhacôm'a pa Job ti 

ninasnatesh pa niysa' pa ampa ca lhclishaa. 

Papi lhc'utsfas pa Job ti t'ôta'yey ts'ivee 

11Nôqueesh, pa Job caaj papi pu'jana lhc'utsfas: pa Elifaz, tôlhey pa cotsjaat Temán, 

pa Bildad, tôlhey pa cotsjaat Súa, shi' pa Zofar, tôlhey pa cotsjaat Naamat. C'oya ti 

yaya'shey ts'ivee ti lhech lhacôm'a pava tavijatayem ti vaclanem pa Job, pa yen ti 

nôcjayu'ey ca nishantesh ts'ivee pa yichesh ts'ivee ti aôytejem. 

12T'ôplhaa pa yam'ejop ts'ivee ti yivaney pa Job, pa t'eshey ca ninantôfa'cleesh ts'ivee, 

pa lhech tôlhesh'e ti tônvatsham'in shi' ti yipvatsham'in, pa yamqu'een ti aôytejem 

ts'ivee pa yic'asteshlhtapee pava yuych'e pa yifoschishamch'e pa c'ocshi cotsjaat shi' ti 

yifossham pava lhshatjes. 

13Pa nijooylha ti yich'esha'nejop ts'ivee pa lhech, pa yicheshch'e pava napu'yama 

nalhus pa napu'yama shta pava tulhis ti lhech yie'jop ts'ivee, pa nive'lhaach'e pa ca 

niteesh ts'ivee, lhayaash ti yivanesh ti aôytejem pa Job ti uj ti yash'apee. 

Job 3 

Pa Job nicôtsitajesh pava tavijatay ti vaclanem 

1-2Pa yôjesh'esha'ne pa Job ti tôlhesh'e ti tasinôy pa yipôfiyuqu'een pa nalhu ti 

nivat'ajshi. 

Job 

3¡Niyaflhach'eyaam ja tulh ti chitsitumaesh! ¡Niyaflhach'eyaam ja nalhu ti tsivat'aj! 

4¡Tajulhtajey ja nalhu ca nitatvaych'aclaj ca tulha'in! vooy pa Dios ca nastonatey ca 

amayam pa lhqu'isjuyaj jô lhech nalhu! 

5¡Tajulhtajey pa jpecshi ca tjonshajayashi, ja't'ajesha lhpa vôse' yacutshi ca 

nôôvyitapee, ja't'ajesha ti capch'e na jumcuclaay pa yam'apee pa vatjovayi! 

6¡Tajulhtajey jô lhech tulh ca chinasvôômji pa tjonshajayshi jô lhech nalhu pa tanca 

chinatsjuulhtaj pava nalhus, pava jive'clas shi' pa nincôôp! 

7¡Tajulhtajey jô lhech tulh ca nivicts'ôten, ca amac'oya ti chitônesh'in pa 

vatshamitjayash! 

8¡Tajulhtajey ca chinpôfiyujane papi tôyjesesh, papin yunitjat lhpa ôcleshchenjataj! 

9¡Tajulhtajey jô lhech nich'a nalhu ca ya aj ca pjumtsesa java nalhu lhavoquey, pa ya 

aj na ca namey ca chinvatjutic'oya pa lhqu'isjuyaj, pa ya aj na taj ca chinvaney pa 

nalhu ti nôcjuulh! 

10¡Niyaflhach'e jô lhech tulh ti tsivat'ajshi pa niyants'ee pa ti javatvanesh na 

yits'aclayash! 

11¿Ta t'e lhayaash ti nivafshi' ja lhcachi' lhja mimi, ja't'ajesha jan t'aplhuqu'e ti 

tsivat'aj? 

12¿Ta t'e lhayaash ti chitsan'esha'ne java vat'acjatsuy shi' ti chitsifitsjanesh java 

vat'ajtey? 

13Ca javaf lhôn yivaatsha pa nôqueesh yacanotaja ca yimô', pa yapiiytaja ca 

yichayelh, 

14papi lhcaanvacles shi' papi lhanvaclefas papi yisnatesh pava us nivalhchechatis, 

15ja't'ajesha papi chinvacleyansha'ne papin tapooj'ôcji pava lhajpôyjey pa clesanilh 

cojiyaj shi' pa clim. 

16¿Pa ta t'e lhayaash ti nichinastishc'oya pa lhanfanash papu ti namey, pan lhjunash 

papi taôvclas ti vafshisha'ne ti nivaatjatsutaj? 

17Ti yi'shi' pa nivalhech ti lhech yôj'e' ti ninav'ateshi papi ojiyis pa vooy papi yulhôs 

pa yamat pa t'ichayash; 

18lhech yivan'e pa lhcanoyash papi vanôôcfasha'ne, pa nit'ôyisheey ca nipe'ya pa t'ôjôj 

pa lhanvacle; 

19lhech yie' papi pitesch'e shi' papi tiqu'icch'e pa lhavjôych'evatjulh, vooy pa lhancavo 

pa tayesh pa lhanvacle. 

20¿Ta t'e lhayaash ti lhan'ateesh Dios ti lhavanjiyinesh na vatqu'isjuyaj papi 

vancaclôyit? ¿Pa ta t'e lhayaash ti yijutem pa lhamônlhajayash papi yamqu'een pa 

lhcôntayash, 

21papin vatjumtea pa lhavafi pa tanca namey, lha'ma ti yaash ti vo'tajeysha'ne pa 

vatcaquicletô chiyfiich? 

22Pa lhshamitjayash pa lhech nivacle yamey yiey pa yôj'e' ti yich'e' pa nivalhech. 

23Vooy pa Dios yôtayjat papi tacluquiyesh, pa yip'o'emey lhacôm'a pava nash'e. 

24Pava ts'ictsujut pava lhech yicôsesh; pa yôôt tsicôtsit'esh ti nalhalhshiyam. 

25Lhacôm'a java ts'ijovayem java lhech yaash ti tôlhayam ti ts'ijovay'in ti natyitapee. 

26Amyam pa yichayash pa nints'ôc'ôvit; pa nivan pa vatcanoyash, vooy pa 

tsilhujatsha'ne. 

Pa vatjutsa' lhjunashesh ti vanasinôquiesh 
(Caps 4—14) 

Job 4 

Elifaz 

1-2Yijô', na Job, ti navijatayanesh pa yie' papi ti nasinôyutaj'a, taj ti sasjopyam ca 

yacano'a. 

3Avaatsha, lhetônemch'e papi acloj pa t'unitjat pa nincont'aj; 

4avaatsha, lhfayujat'in ti lhnenjatchisham pan nicôôtsha'ne pa lhiyitsjatchisham pan 

nicôôtajsha'ne, 

5¿nasasinatesha'ne t'e ti nac'oyjatesh pa unaj pa nôqueesh ti yam'a ti naclôyit? 

6Avaatsha, t'ôfisemch'e ti lhcavo'ash pa Dios, a'nivacle yitsôt'ajch'e na afanish'avach, 

¿pa ta lhjunash'am ti am'am nôqueesh pa acafiyanjayash? 

7Aychavalhey, ca avoyjatey acachi' pa ve'lha papu ti cha'lheesh ti chiyvômjat. 

8Nava tsitô'ya pa qu'eyjatsjanesh papu ti yicôvjiyan pava caclec shi' pa niysa' pa 

yicavcalhesh pava vatjutsa' ti yicôvjiyan. 

9Pa Dios, tô'lha pa t'asuyi pa yifuyuesh'apee papi lhech pa tifesh'e lhacôm'a. 

10Papi lhech yaash pa t'ôjôj ti tôcjôtinvatsham'in shi' ti yitôôvclanvatsham'in jan 

t'ônash pava jump'uvalhjetas, vooy pa Dios pa yishanat jayu ti yipôcjetch'e pava 

lhtsevtey. 

11Vafsha'ne jayu jan lhjunash pava jump'uvalhjetas ti ampa lhayjô'a, vooy pava lhcles 

pa vacôtsôn'in. 

12T'acutyiy pa ya'clish ti namyiy, pa succh'e pa tiqu'in'esh ti jape'ya pa t'ôjôj. 

13Vooy ti tulhey, pa natey pa lhanjôti papi nivacle, pa caajyam ti nintsan'ate java 

caclec. 

14Pa yi'yitshi pa vatjovayi; lhacôm'a nava yivnus ti ts'anananch'esha'ne. 

15Ti nichavayey pa lhaviim na yitaco pa yic'uyshecleyan na yivu'vat. 

16Caaj papi lhech yie' ti javantaj, taj ti ninastôfa'clesh pa lhjunash. Pa lhacôm'a ti 

cano... Pa nijooylha ti jape'ya pa t'ôjôj: 

17“¿Iseemjop pa nivacle ti yivo'yeshch'ec'oya pa Dios? ¿Tam'ey ti issha'ne yiey 

t'ajuyish pan yivclanjat? 

18Nilhecha papi lhcavos yiey pa vôôs pa nitajulhemsham lhacôm'a ca nicafiyan. 

Yamja papi lhángeles ti yi'van pa Dios ti vena lhjunashem, 

19¡pa ya'shesh jayu pa nivacle, ti nincont'aj jan lhjunash pa jpôyich ti chiyan'e pa 

t'ôôlhshi yiey pa c'ocshi, pa chiyot'atsha'ne pan lhjunash pava caftsisjayô! 

20Jan yie' ti nich'a nalhu shi' ti nuutey ti chiyiclônsha'ne; yajatesh ti vafsha'ne, pa 

ampapu ca ninajulhjateey. 

21Pa lhamônlhajayash nôj pan lhjunash pa niyôc ti yectejshi; ti vaf pa tanca namat pa 

lhtôycheyash.” 

Job 5 

1Ôn'in, Job, cha'pa nôôvlhee papi nacuulh. ¿She ángel pa lhtsôôtjatshi jayu? 

2Papi vatjuteem pa lht'apôyej ja't'ajesha pa lhav'ojeyash pa lhech cha'lheesh pa 

yamjatey pa vatvafi'. 

3Ja'van ja ninatcajôyshay ti vanajulhjatajey pa is, pa ya'shesh ti nivinshaa ti yafalhch'e 

pa lhajpôyich. 

4Papi lhcles amem papu ca nefen; jan yiey japi tcaasclanchaych'e pa ninasclaneshi 

ts'ivee, pa ampapu ca natvayeemjulh. 

5Vooy pava lhcavcalhjes pa tujc'oya papi yiyipcunsha'ne pa tôlhesham pava nivachey, 

vooy papi niyôjayujane yijuctsenesh pava lhcaqueclitôy. 

6Pa niysa' tanca nitôôlhshi na cotsjaat; pa tavijatay tanca nitô'lha na cotsjaat: 

7pa lhech nivacle pan tôlhshaam pa tavijatay, lhjunashjulh pa itôj ti yifô'yôan pava 

lhaftseyôc. 

8Ca c'ajunashtajajulh ti japecla yivaatsha pa Dios pa janshi' pava lhpôcôtôy nava 

tôlh'eyijop; 

9¡lhavaatsha yaash nava yisnatesh lhasnôyjes, nava matas ampapu ca natcajôyshayesh 

ca nitôyc'oya! 

10Pa lhech nicheney pa tsha'nu na cotsjaat vooy lhavaatsha pa yivayit'apee nava jotoy; 

11pa lhech yashjatchisham papi vatants'aclan pa yunitjat papi yitacshin'in; 

12pa lhech yivômjatshic'oya pava yôyintajch'e pan vancateejshiin, pa 

yachajshichamc'oya. 

13Pa lhech yicôjôyesh pan vancateejshiin pava yitsôt'ajesh vancacôjôsjatesh, pa 

yachajshichamc'oya pava yôyintajch'e papi ojiyis. 

14¡Caajtajem pa lhqu'isjuyaj na nalhu ti t'apacunlhavc'oya ti t'ôtaay ts'ivee, pa 

yachajshiin pa tulhitaj, jan lhjunash ti tulhey! 

15Pa Dios yilhjeneshey pa ts'aclaay shi' pa tancômclôy pa t'unaj papi ojiyis; 

16pa lhech vatjumtic'oya papi nincont'as, ¡pa lhech yip'ojam pa lhashi papi ojiyis! 

17Nisham'in pa nivacle pan yicajôyshiyan pa Dios; pa ya aj ca apun ti nacajôyshiyan 

pan Yaash pa T'unaj. 

18Ca natcôvomataytaj, pa vooy lhavaatsha pa nôcfeesh'apee shta pa sivôclôc lhayeech; 

ca nipôcôjtaj papu, vooy lhavaatsha pa nivômjate'mey shta. 

19Pa ca t'ajôôjtajeesh pa navômjatesh'in jayu pava suyjulh, pa tan jayu ca nivashan'a 

pa niysa' ca ninam'ay. 

20Jan t'aplhua pa yipcu' pa nalhjenesh jayu pa vatvafi', jan t'aplhua pa 

vatvatclônjayash pa nalhjenesh jayu pa clesataj. 

21Pa vanujumatsenesh'a jayu pava ojiyisch'esha'ne ya'clishay, pa tan jayu ca 

anjovaayjulh ca namtaj'a pava tavijatay. 

22Lht'aschayesh'in jayu pa yipcu' shi' pava suyeshi, pa tanca anjovaayjulh pava 

yaquisetes suy. 

23Vooy pava utes pa tanca navijatayanesh pa tavashay, pa vooy pava yaquisetes suy 

ac'utsfaseesh jayu. 

24Yiey pa ajpôyich pa chivoyesh'ôcji'am jayu pa lhjunash, ca ajôchitajch'e pava aclôy, 

pa lhavan jayu lhacôm'a. 

25Caaj'am jayu papi tôlh'atsham jan lhjunash pa t'aclôcchat yiey pa tavashay. 

26Pa yamey lhac'o jayu pa unaj pa ac'utsaaj, jan lhjunash pava vatcôvjiyanchey ti 

yôquen'e ti vanôôcfasham. 

27Nava chiytôya' ti shineyjatsjanesh pa nôque lhjunash; ach'ana côque pa 

avatc'alhtanesh avaatsha. 

Job 6 

Job 

1-2Ca lhacôm'ataja nava caclecyam shi' nava tavijatayam ti chiyitsjuulhshi pa 

lhcaclecli, 

3pa na'sheshc'oya pa lhcaclecli pa josôj yiey pa tovôc. Pa lhe'naa ti jayasinôyesh pava 

caclecch'esha'ne. 

4Vooy pan Yaash pa T'unaj tiyôjeshyitsham'in nava lhc'ôjey, vooy pa lhcavafi pa 

yamqu'een lhacôm'a na yivu'vat. Pa Dios yamjatyich'een pa vatjovayiy ti tanjuyyijulh. 

5¿Tam'ey ti yeyshiyan'in pa cuvôyutaj, ca nicaajtajem pa t'aclôôc? ¿ja'tajesha 

yic'ôcjon'in pa vôcô, ca nicaajtaj pa yitjataj? 

6¿She papi tuj pa lhôc ti ameyshi pa tsifoni ti niclafach'e? ¿Caaj t'e papi yacôn pa clim 

pa vôtôjôj lhshayc'u? 

7Lhayaash java niyentaj ca tuj pa nôqueesh pa yôclesh. 

8¡Coostaja pa Dios ca nanjutyam java jayaalhsha; coostaja ca nôfisjatyam nava jen! 

9¡Coostaja pa Dios ca naychavalheyam pa c'ôj'e' ja chint'ôsyich'een shi' ca lhech nôj'e' 

na yimônlhajayash! 

10Yamshataj na yincômclôniyash ti aôytejyam, côque yaash ti tsiclashitajesh 

yivaatsha, lhayaash ti yajatesh ti jaych'aneshjulh nava lhayôjijates pa issha'ne Dios. 

11Amyam pa yunaj ca vaniyitjulh, shi' pa ca yijunasha ca yamônlhaa. 

12Amyam jan t'unjaniyash lhpa utej, pa nilhecha ca yijunashach'ejulh pa clesanilh. 

13Sasjopyam ca vanijôtjat yivach, pa nilhecha papu ca ve'lhaa ca yijôya. 

14Pa vatac'utsfa ti chiyclôyit pa vatenach'esh, lha'mataj ti ninvooyshemch'e lhavaatsha 

pan Yaash pa T'unaj. 

15Taj ti avaatsheelh, napi yic'utsfas, asasshelhsha'ne, jan lhjunash java tovjôy ti 

yimch'esha'ne. 

16Pa yinôôt yisasiyanshi ti tatvaych'aclajeshi pa yicleshe; 

17taj ti vôômjane pa yicleshe pa yimjatch'e pava tovjôy, namey pa cus, pa yimjat pa 

yinôôt. 

18Papi t'ôtaaytajelhsha'ne pa yuyjat'e pacham pa nôyish, pa yitsavalheyc'oya pa am'e 

pa'na pa yivômjatsha'ne. 

19Papi t'ôtaaysha'ne tôlhey pa Tema shi' pa Sabá vo'tajeysha'ne ti vatjumtitajey pava 

lhech tovjôy, 

20taj ti meelh ti yamtajey pa vanjamat'ey'in, pa vatjumtajamat'ey. 

21Pa lhech acajunashelhyish yivaatsha: pa lhasvaneshelh na yinclôyitsjayash, ti 

ts'ijovayyitshi. 

22Taj ti yivaatsha ampa ca yaalhshelh'a, nilhecha ca anjuteelhyi pa peso ca 

vanilhjenesh, 

23nilhecha ca asfamatanshelh pa niyic'utsfaa, pa nilhecha ca atsachajelh'avnec'oya 

papi cômclônjas. 

24Ats'eyjatsjaneshelh, pa yacano'ac'oya jayu: pa anôclitelhyam pa ninasvoyeshch'e ti 

jasnatesh. 

25Ampapu ca natcavooyjulh ti chinfacleem pa yivo'yeshch'e; taj ti avaatsheelh 

lhts'iyôytantajeshelh ca niyijô'aach'e. 

26Avaatsheelh lhtsasinôquitajeshelh pava yiclishay, pava ya'clishay 

ninatcajôyshaych'esha'ne ti yivôm'in pa lhaviim. 

27¡Lhatcajôyshayeshelh ti lhclôquielhc'oya pa lhamônlhajayash pa ofteec mônlheesh 

shta ti lhatcashaayshelh pa natsôt'ajeshelh ac'utsfa! 

28Atsovalheshelhsha'ne nôqueesh nava atacoclelh; pa at'eshelhayam pa 

yicuts'ajiniyash. 

29Atpecleshelhyi nava lhteetshelh, pa ya aj ca ninvo'yeeshch'e; pa astôyjatelhch'e ti 

yijô' pa yijunash. 

30¿Tam'ey ti lheclôjeshelh ti ya'lhech ya cuts'aaj ti tanca nastôych'e pava jayeesh? 

Job 7 

1Pa lhamônlhjayash pa nivacle yiey na cotsjaat jan lhjunash pa vatcavo ti yôfisjatch'e 

pa chiycumjat'e, 

2jan lhjunash pa lhancasha' vanulhjôc'osjat'e pa jpecshi, jan lhjunash pa vatcavo ti 

vatjumtic'oya pa lhca'nalhuesh. 

3Pa nachyi' ti jôveshi java jive'clasesh pa vatjôts'ôclônjayash, nava yitulhisesh na 

vatclôyitsjayash. 

4Ti jajo'jane pa tanca nit'ôsesha'ne nava tulhis; pa tsulhjôt ti jatatvaych'aclaj'in jamja ti 

nôcjuulh nalhu, pa jaychavalh'in: ¿Ta t'elheesh ti janeetsham jayu? 

5Na yivu'vat yamji pava tinvos shi' ti yip'otanesh apee ts'ivee na c'ocshi, pa 

t'acôyeshisha'ne nava yivo'matachey yiey na yôj. 

6Nava yinalhus yujaa pa yôj'e', pa amyam pa yivatjumtijayash, lhfactsiniyashch'ejulh 

lhpa chiyclôpjalheshch'e pa vatlhiich. 

7Aychavalheyam, yi'Dios, na yimônlhajayash ti lhjunashjulh papi yu'lhayalh, pa tanca 

t'ôyi'sheey ca nicaajyam pa vatc'usiyash. 

8Pa tanca t'ôyi'sheey papu ca nasvan jayu; atsovalhesha'ne pava atôsjey, pa tanca 

t'ôyi'sheey ca javclan. 

9-10Jan lhjunash lhpa vôse' ti yich pa vôômjane, nôque lhjunash papi yich'e' pa 

nivalhech: pa tanca t'ôyi'sheey ca natpec, papi t'ajôôjamsha'ne pa tanca napecleyjop ca 

nivan. 

11Pa lhe'naa ti sasjop ca yacano'eesh yivach. Nan aôytejyam shi' ti tavijatayam, pa 

jatôtjôcleshem nava tsicôtsit'esh. 

12¿Tam'ey ti ya'lhech pa tovjôy lhavo' pa jaspa chinasclôvalh? 

13Meelh ca jaychavalhtajey yiey ja yimôjôvat pa javan jayu pa yichayash shi' pa 

yinjôti tsiclashitesh jayu pa aôytejyam, 

14pa lhtsamjatch'een pa yijovayich'e java yitsamatas; ¡pa tsitampoyan pava janjujôm! 

15Tajulheyam ca ats'ôts'ôcli; pa jajulhjatey pa lhavafi nôque yimônlhajayash. 

16Palha sasjopyam. Niyen ca yamônlhaa. Atsan'ateesh, na yimônlhajayash jan 

lhjunash papi yu'lhayalh. 

17¿She t'e pa lhech nivacle, ti t'ashjatesh? ¿Ta t'e lhayaash ti lhaychavalhaan pa lhech? 

18¿Ta t'e lhayaash ti lhclôvalh nava nalhus, shi' ti lhc'alhtaneshem'in tatsha? 

19¿Ta t'e lhayaash ti ni vena ovalhshiyic'oya, pa niavôômyish ti jentaj ti 

jayach'iysha'ne? 

20Ca jasnatajesh pa sasch'e, ¿she pa c'acôctiyanesh, ti lhclôvalhesh papi nivacle? ¿Ta 

lhayaash t'em ti lhasjôneyjop pa clim ti lhastiyôjesh'in pava ac'ôjey? ¿Tam'ey t'e ti 

ya'lhech ti c'acaclecliyan? 

21¿Sasjop'am t'e ca avômjatch'e pa yisasch'e? ¿Sasjop'am t'e ca avômjateyam pa niysa' 

ti jasnatesh? Pa tatsha jayu ti yamônlhashi na cotsjaat: pa lhavo'yisha'ne jayu, taj ti 

tanca nascat'aj jayu. 

Job 8 

Bildad 

1-2¿Ta ca t'ajô'jeesh ca asinôqui jayu pa nôque lhjunash, lhtasinô'yesh'in jan lhjunash 

pa lhaviim ti factsejch'e? 

3Pa Dios, Yaash pa T'unaj, tanca nipatacleyanch'e pa yivo'yeshch'e pa nilhecha pa 

yitsôt'ajch'e. 

4Yijô' papi aclesesh ti yisnatesh pa sasch'e ti t'ajuyeshjulh pa Dios, pa lhech pa 

yajulhjatemsham ti yiclôyit. 

5Avooy pa Dios, Yaash pa T'unaj, pa aalhsha ca natcavts'aclay'ash. 

6Ca asnatajesh pa vat'isiyash shi' pa yivo'yeshch'e, pa novalhesha'ne jayu, ca nijutaj'ay 

jayu pa nivoyjateshch'e'am. 

7Java avanjas ti caajtaj'am pa ampava pa chinjôney'am pava caaj'am jayu. 

8Ay'ôtsjanesh'in papi vatjutsa' acchevot'elh, pa avôntôyitesh pava yitôych'e papi 

p'alha'. 

9Casvaatsha nicaschineelhch'e can'ut, pa ampa ca shtantôyeshelh; nava casnalhus'e na 

cotsjaat naashjajop pan lhjunash pa jpecshi. 

10Taj ti papi p'alha' isjop ca asinôqui shi' ca neyjatsjaneshjop pava matas. 

11Pa vanôcat shi' lhpa siseyuc tôlhshi' pan yie' pa uj yinôôt; 



976 

 

 
Nivacle Bible  

© 1994,  Sociedades Bíblicas Unidas. 
 

 
 

 

12taj ti lhamataj ti isshaam shi' ti nichint'ôvôôs, pa vatjutsa' ti clôjôjc'oya pav'elh 

t'aclôôc. 

13Lhech lhjunashelhch'e papi ojiyis papi nitôvaclu'ey pa Dios: pa vatjumtijamatsha'ne 

ts'ivee. 

14Pa lhavatcafiyanjayash shi' pa lhniyitsjayashtaj lhjunashjulh pa sivôclôc lhniyôc. 

15Yentaj ca nichaajsha'ne pa lhajpôyich, taj ti pa nint'unchisham; pa yentaj ti t'ajôya, 

pa nimônlhaachisham. 

16Papi ojiyis lhjunashjulh pava isissham t'aclôôc ti nôôclhashi na jumcuclaay, ti 

yam'apee pan tuc'a'e pa vatcôvjiyanjavat; 

17pa yuyelhvatsham'in pava lhc'osey pava utes pa t'unesh'e pava utes, 

18taj ti ca nicaajtaj papi nitsooji pa yiey pa lhc'o'vat, pa ampapu jayu ca nitô'ya ti lhech 

yi'taj'e. 

19Pa lhech yôj'e' ti istajesha'ne, pa nicôyôj'e ti tôlhshi' pav'elh t'aclôôc. 

20Pa Dios tanca nivôôm pa nivacle yivoyjateshch'e, pa nilhecha ca nancuesha ca 

natjôya papi ojiyis. 

21Pa lhech yachajemey'ac'oya jayu ti lht'aschay'in shi' ca ônesh'in pa ashamitjayash; 

22pa vena lhjunasha, papi ni'ac'utsfasa pa chinanshi' jayu pa lhavapenaj pa vooy pa 

lhajpôyich papi ojiyis pa chiyvômjat jayu. 

Job 9 

Job 

1-2Tsitô'yish jô côque ti lhech lhjunash, ti yie' t'ajuyish pa Dios pa nivacle ti sasemjop 

pa ca nitô'lhe'meyjop. 

3Ca nicaajtaj papi yen ti nasinôyuesha pa lhech, ti mil pava lhclishayesha pa sasemjop 

ca nit'ônem'e pa ve'lha. 

4Pa Dios ya'shesh pa t'unaj shi' pa lhcajôysha, ¿she papi iseemjop jayu ca 

natjuyeshelhvane shi' ca nalhjenesh? 

5Pa Dios, pa lhavôôc, yivishjatch'e pava uticuy; pa yaflhiteshch'e, pa ampapu ca 

nitô'yishch'e. 

6Pa lhech naacjut'a na cotsjaat shi' pava lhtascuyesh yivishjatch'e. 

7Pa lhech yiyôjaa na jumcuclaay ca ya aj ca navcha', shi' nava catiis ti ya aj ca 

pjumtsesa. 

8Pa tanca nefenesh papu ti yicatsônjatsham na nalhuyish pa yich'apee pava usch'e pa 

tovôc. 

9Yisnateshch'e nava cati'sesh java Vatvancachetjôyjates, lhey Osa Mayor, java 

Ts'amtas, lhey Orión shi' ja jpôyich, lhey Plêyades, shi' shta java catiis Vônjalhôj 

lhcaclô' fiyatjulh. 

10¡Pa lhech yisnatesh pava yaash ti lhasnôyjes, pa ampapu ca nifajulh ca nitôych'e! 

11Ca ninaashyijop pa Dios pa sasjop jayu ca yi'van; ca ninaashtajyijop jayu pa tanca 

nastôych'e. 

12Ca nivôôttsôtjatajesh pa'na, ¿pa she papi iseemjop ca nitôneshch'een? ¿She papi 

iseemjop jayu ti t'aalhsha ca niniy'ôsesh'in pa ti yisnsatesh? 

13Ca suytaja pa Dios pa tanca c'ôôjlhaaesh ca nivô'memch'e; vooy pava lhafoc 

mônlhashi papi vatpeya'shelh pa Rahab. 

14¿Ta yijunashtajeesh jayu ca yivanesh pava lhclishay ca jachajeshjulh pa Dios? 

15Pa ampa ca nitô'lheyjopyam, pa sasjop pa ca yachajeshjulh; pa lhech 

yicaasclancheyashesh, pa ve'lha ti jayaalhsha pa lhcavts'aclayjayashyish. 

16Ca jayôntajeyjop ca nasclanch'e, pa lhech pa nôveshyijop jayu, pa nilheclôjtajesh ca 

ninach'ana'eshyi nava yiclishay. 

17Pa yivclanjatyam ti natsic'ôneshi pa lhavimitaj, pa napshin'eyam nava 

yivo'matachey ti ampa ca nitôlh'ejop; 

18pa yamjatyich'een pa yitacshiyash pa tanca nasclashitesh. 

19¿Ca chinvooyjop t'e pa vat'unaj? pa lhech yaash pa t'unaj. ¿Ca chinchayesha t'e pa 

lhasclanjayashch'e? ¿She papuque ca nôveshjop jayu? 

20Pa lhech ya'shesh ti yitsôt'ajch'e shi' ti yivo'yeshch'eyic'oya, lhavaatsha tsifaclesh pa 

yic'amenaj shi' pa yiv'ojiyash. 

21Yivaatsha ampa ca nitôlheyjopyam, taj ti a'lheesh; yivaatsha tsulhjôt ti yamônlha. 

22Lhacôm'a pa lhech ti lhetlhataj'in. Côque lhjunash ti jaychavalheyjop: pa lhech 

yivômjat papi tamenlhavach shi' shta papi ampa ca nitôlheyjop. 

23Ti vo'matsha'ne ti yivômjat papi ampa ca nitôlheyjop, vooy pa Dios nicaaysiyuja ti 

yiamiyanch'e. 

24Pa yimônlhanitshi na cotsjaat pava lhpôcôtôy papi ojiyis vooy papi 

tcaasclanchaych'e pa yip'o'ec'oya pava lhtôsjey. Ca nilhechtajaa pa Dios, ¿pa she t'e 

papi lhech? 

25Nava yinalhus ti yich lhpôtsiyaneshjulh papi yitjôven, pa nichinvanesh pa 

vatc'usiyash'in. 

26Ti yich'in jan lhjunash pava vatôvjatshiyis ti pôtses, jan lhjunash ja sheyanôj ti 

vatcôjey pa lhayjo'. 

27Ti tsitôvaclutaja nava aôytejyam pa jajulhjatajey ca c'usiyam'in, 

28lhacôm'a na aôytejyam pa tsitôyiyjat'in, lhayaash ti tsitôôysha pa Dios ti 

ninaslheclô'jesh ti ampa ca nitô'lheyjop. 

29Pa lhech ca nascaatjatajesh pa jaymeneshyivach, pa cha'lhaaeshyam ti janiyitaj. 

30Lhama'taj ca yicleshesh nava yipôcôtôy pa favom ca jatanisjôclesheshch'e pa 

t'ajuya, 

31vooy pa Dios tsicôcjetshi pa ayisjan, pa yamja nava c'uych'e ti nôjtsiyeshyi. 

32Yivaatsha sasjop ca yijuyelhvane pa Dios jan lhjunash peelh nivacle, pa 

ninteeshyam ca yampueelh ca yiche'lhey pa chiycaasclanchay'ech'e. 

33¡Coostaja yivaatsheelh ca nicaaj pa tcaasclanchaych'e pan t'unjop'in yivaatsheelh 

yampu'elh, 

34ca nishiyanem pa Dios ti nivalhyi shi' ti lhetipa ti yamjatyich'een pa vatjovayi! 

35Pa lhechesh pa ampa yijovayi'a ca jayasinôytajesha, lhayaash ti nivatlheclô'jesh ca 

lhech yijunasha. 

Job 10 

1¡Palha tsulhôj'e ti yamônlha! jatônôclitesh'in jayu nava tsicôtsit'esh, 

jatôtjaclemyivach jayu nava tsitacshiyan'in. 

2¡Pa Dios, ya aj ca at'esheyam pa yic'amenaj! ¡Anfacyam pa lhts'iyôytanesha! 

3Natôych'eyam avaatsha ti lhtsivclanjat, ¿lhajulhjatey t'ejum ti ni'atsiisclaneshi shi' ti 

lhtsapun, ti lhasnôcliteshem pava yôyinch'e papi ojiyis? 

4¿Tam'ey t'e ti lhovalheyjop nava matas jan lhjunash ti yivanesh papi nivacle? 

5¿Tam'ey pa amônlhajayash ti tiqu'in'esh nan lhjunashesh papu ti yama pa lhavafi? 

6Pa lhechesh, ¿pa ta t'e lhayaash ti lht'ôtayesh ti lhavoojyiysha'ne pava 

ninasvoyeshch'e shi' pa sasch'e, 

7lhama ti lhantôôytajyi ti amyam pa ca natmenyish shi' ti ampapu ca nits'ilhjenesh pa 

unaj? 

8Avaatsha lhtsiisnatesh pava apôcôtôy, ¡Pa nôqueesh lhen ca asvômjat! 

9Aychavalhch'e ti lhtsiisnatesh na cotsjaat: ¿vooy nôqueesh pa lhtsachajey jayu shta 

na cotsjaat? 

10Ti lhasnatesh na yivu'vat pa lhjôney ja lhjunash ja ts'oos ti t'unshaam ti tayvane; 

11pa lhnesh na yisjaan shi' na yôj, pa lhtiyesh'e nava yivnus shi' nava yisôtôy; 

12pa lhanjutyam na yimônlhajayash pa lhanvashanyi pa vatencheyash, pa 

anujumatsenjayashyish mônlhashi'am na yimônlhajayash. 

13Taj ti nôqueesh javaney yiey pa acachi' ti caaj'am pa lhastanjatyam: 

14pa lhtsovalhesha'ne pa asvanesh ca yijô'a pa yisasch'e, pa lhech ajunashesh pa unaj 

pa anivalheshyi pa ninasvoyeshch'e. 

15Ca yijô'taja ti jayc'amen, pa nasc'oyivach; ca amtajayam pa ca nitô'lheyjop, pa 

muc'ayam ca nasshamesh, lhayaash ti lhastants'aclanjayan shi' ti lhastacshiyan'in. 

16Ca jaypôytajeshchisham, avaatsha ajunashjulh pa jump'uvalhjetaj pa lhtaancletyi pa 

lhnameshyi pava lhnôclityam t'ajuya ti lhasvômjatesh. 

17Tanca aamiyan papi tfacjanesh'am ti tanjuyijulh; pa avôôc tanjuyijulh pa 

tanapshin'een; ¡ajunashjulh papi c'afoquelhay ti niats'eja ti lhtaancletyiin! 

18¿Ta t'e lhayaash ti lhavashanyam ti tsivat'aj? Istajjopyam ca vaf ti jôjjeclay ampapu 

ca nasvan. 

19Tajulhtajey ti jatô'lhey ja lhfelhcheyish lhja mimi ca yamey pa nivalhech; ca 

yijunashajulh papu ti ninavclanshi. 

20Ti palha tiqu'in na yimônlhajayash, ¡pa atsan'ate! pa atsan'ateesh cum pa tiqu'in 

yic'usiyash 

21ti jôjjeclay niyich ti tanca tapec, pa vatavtsateyishesh pa tulhitaj shi' pa shnacjay, 

22pa vatavtsateyishesh pava jpeclis shi' pa t'astaayvatshi, pan yie' pa vatqu'isjuyaj 

lhjunashch'ejulh pa shnacjay. 

Job 11 

Zofar 

1-2Lhacôm'a navôque ya'clishay nintajulhsham pa ve'lhach'e ca chinculheshjulh, 

lhayaash ca caju'ach'e ca chintasinôy'in tanca nivooyvatich'e. 

3¿Lheclôjtajesh t'e pava aclishay'in ca nascanoyan jayu, shi' ti ampapu ca 

nachajesh'ajulh pava lhavancajuvanesh? 

4Avaatsha lhteesh pa avanqu'eyjatsjayash ti yivo'yeshch'e, shi' avaatsha ti 

lhaychavalhesh'avne pa a'isi. 

5¡Coostaja pa Dios ca nitasinôy ca jaspa nachajesh'ajulh! 

6Pa lhech neyjatsjanesh pava t'astayesha pa lhcajôysha, ti ya'shesh ti tavijatay ca 

chintôych'e. pa avanesh pa Dios ti tanca nivalh'a ti najulhjatsham. 

7¿Lheclôjesh ca isa'jop'am ca amjam pava t'astayesha pa Dios shi' ca amjam pa 

nayieyshi ti lhjunash? 

8¿She t'e pa isjop'am ca afanisheesh, ti yaash ti toschishamc'oya pa vôôs? ¿She pa 

natôôysha, ti yaash ti apatosch'e ti yie' papi vafsha'ne? 

9Pava lhech yashc'oya na cotsjaat shi' ti c'atsaseyc'oya pa tovôc. 

10Pa Dios ca ninachtaj, shi' ca nivanc'ôcfataj shi' ca nitôntajop pa lhasclanjayashch'e, 

¿she papi caajop jayu ca nishiyanem? 

11Pa lhech yitô'ya pa yie' papi cuts'aaj, pa lhech yi'van pa vatav'ojiyash, ¿ja't'ajesha 

lheclôjesh ca nintô'yach'e? 

12Pa nalhu pa cuvôyutaj tôyi ca nivatvômjatesh pa lhjunash, pa lhech lhjunashesh jayu 

pa ninatcajôyshay ti yamtajsham pa yivo'yeshch'e. 

13Atôlhjat'atsham ca asnatesh pa yivo'yeshch'e, pa ajuysha pava lhtants'aclansha pa 

Dios. 

14Ca antaj'avach pa sasch'e, pa ayjat'avcop c'oya; pa ya aj ca an'ôcji pa ajpôyich pa 

ojeych'e. 

15Pa lhechesh pa isjop'am jayu ca apôyeshchisham na ataco ti isch'e', pa apiiy'a jayu 

pa tanca anjovay'in; 

16Avantôvaclutsjatey nava naclôyit; pa avantôvaclutsjatey jan lhjunash pa yinôôt ti 

yich. 

17Na amônlhajayash pjumtsej jayu ya'sheshc'oya na jumcuclaay ti nalhcachi; nava 

yie'shi ti tavijatay'am lhjunashjulh ti nôcjuulh nalhu. 

18Caaj'am jayu pa avatjumtijayash shi' ti lhavatcafiyanesh ti amônlha; ti lhôv'ôcji pa 

lhnujumatsenjayash pa Dios pa is ti lhamô' jayu. 

19Pa ampapu ca natôyiyjat jayu ca ichaytaj. Acloj jayu papi nachesh'ay ca 

nitants'aclan'a. 

20Papi ojiyis, pa vena lhjunasha, pa cha'lheesh jayu ca nivooysha'ne pa lhnefenjayash; 

pa tan jayu ca nivan pa ca nôv'e' ca natfiych'e, vooy pa lhavafjayash pa ve'lha ti 

tach'anc'oya jayu. 

Job 12 

Job 

1-2¡Yijô' avaatsheelh ti t'ôjôjelh'ash napi vatachifas, pa meelh ca avaftajelhsha'ne pa 

ampa jayu tôyish'e pa vatôycheyash! 

3Taj ti yivaatsha shta caajyam pa vatôycheyash, pa tanca ya'lhecha ca 

yashicha'meeshelh'ac'oya. ¿She' papi nintô'yish lhacôm'a cavôque? 

4Lhamataj ti ampa ca nitôlheyijop shi' ca niyisclana'eshi, shi' jav'elh nalhus pa Dios ti 

tach'aneshyi nava jayaalhsha, vooy napi yic'utsfas pa nicaaysiyueshyi'in. 

5Pan vatcaatjat ti yapun pa ninansham'in. Pa yôyitesh'in ti yit'uqu'e pan tsantsan'in. 

6Papi cutsjanjas caajtajem pa piiyash yiey pava lhajpôyjey; papin yijuvanesh'in pa 

Dios pa vatcaatjatsha'ne, yaychavalhtajey ti caaj pava yichaajsha'ne. 

7Aniy'ôsesh pava yaquisetes ja't'ajesha pava ajôclôs: pava lhech isjop ca 

neyjatsjan'ash. 

8Yiey shta na cotsjaat shi' pava sajech isjop ca aalhsha ca neyjatsjan'ash. 

9¿Caaj t'e papi jôjjeclay nintôôysha pa Dios ti t'acu'mesh'e lhacôm'a pa lhpôcôt? 

10Yi'shi' pa lhpôcôt pa lhamônlhajayash pant'ajôôj pava caaj pa lhamônlhajayash. 

11Pa vatacfe nilhc'ônasheeshch'e vatjulh pava ya'clishay, lhjunashjulh pa vatc'ôjtôj 

yitô'ya ts'ivee pa t'acô'. 

12Papi nitaôvclasa caajem pa lhtôycheyash; pa lhavôjeshjulh pa t'aplhuqu'e' pa 

lhcajôysha. 

13Taj ti pa Dios tcajôyshay shi' ti t'un'in; pa lhech yisnatesh pava yôyinch'e, pa 

yivaclhitshamsha'ne. 

14Pava yivômjatsha'ne pa Dios, pa amjop papu ca ninich'ayanch'e; papu ti yip'o'eyshi 

pa Dios, pa amjop papu ca nivashanc'oya. 

15Ca nôsjatajshicham pa tsha'nu, pa clajôjaan lhacôm'a; ca nanchentaj pa nifalhjatesh 

na cotsjaat. 

16Vooy pa t'unaj yajatesh ti tcavjoyesh. pa yiyiteshicham pa lhech papi yijôtsôclôn'in 

shi' pan chiyjôtsôclôn'in. 

17Pa lhech nijôclesh papi tcajôyshaytaj pa lhtôycheyash vooy papi tcaasclanchaych'e 

pa yachaja pa lhcôccheyash. 

18Pa yivômjate'mey pa t'unaj papi lhcaanvacles pa yilhancumtiyansha'ne shi' ti 

tsi'shavatsham'in. 

19Pa nijôôcshey papi vatcasinôc pa lhcumjayashtaj pa yivômjatshisha'ne papi yi'tajshi 

pa vat'unaj. 

20Vooy papi lhcachenjasesh ti yicafiyan pa yivômjatesh pava lhclishay pa nijô'clesh 

pa is lhasclanjayashtajch'e papi nitaôvclasa. 

21Pa yisnatshem ti ampa lhanch'anjayasha papi chinvacleyantajsha'ne vooy papi 

t'unistaj pa yac'oyjatesh pa t'unaj. 

22Pa yitôyjata pava t'astaya yaash ti capeyshi pa namjatey pa vatqu'isjuyaj pava yaash 

ti tulhshi'sha'ne. 

23Pa lhech ya'shesh pa yivômjatshi papi vatachifas, ti yicatsônjat'in shi' ti nayjatvane. 

24Pa nijô'clesh pa lhtôycheyash papi lhanvaclesesh pa vatavtsateyish pa 

nayujivatc'oya yiey pa am'e pa'na pa ampa nôyisha, 

25pan nashch'een ti t'apacunlhavc'oya ti tjonshajay'in, pa tsantsansham jan lhjunash 

papi yetsessha'ne. 

Job 13 

1Lhacôm'a navôque ti javanesh nava yitôsjey, pa jape'yeesh nava yicfey. 

2Nava natôôyshelh, pa tsitô'yish vitsha; pa ya amjop ca yashichameeshelh'ac'oya. 

3Taj ti tajulheyam ca jayasinôelh pa Dios, tajulheyam ca jasclaneelhvatich'e pan 

Yaash pa T'unaj. 

4Avaatsheelh lhp'ojelh'e pa yijô' pava acuts'ajinôclelh; avaatsheelh 

lhavancafetatsiyantajelh pa ampapu ca nivatsjanelh'am. 

5¡Ca acanotajeelhch'enshi avaatsheelh, pa chinaychavalhshelh ca acajôysheyelh! 

6Ach'anshelhyi cum, ca avatjumteeshelhyi, pa lhan'e yivaatsha pa janôclitch'e nava 

tsivo'yeshch'e. 

7¿Lheclôjtajeshelh ca avayelhemjulh pa Dios pava acuts'ajinôclelh, shi' ca 

acuumjelhem'in pava ya'clishay jôts'ôclônjavos? 

8Avaatsheelh lhôveshelhjop pa lhech shi' ti lhenelh ti lhatvayeshelhjulh pava 

lhtôlhjatelhshamjop, 

9taj ti, ¿she pa vaclan jayu ca niclôvalhtajeshch'e pa Dios? ¿Iseelhjop'am jayu 

avaatsheelh ca ajôts'ôclônelh'in jan lhjunash pa ve'lha nivacle? 

10Ca ap'otajch'een ti lhôveshjop vooy pa lhech yiaôyteyanch'e'am jayu ca 

niyôjitajesh'a'an. 

11Pa lhasnôycheyash pa Dios pa namjach'een jayu ca natôyiyjat shi' pa ajovayi. 

12Java clech'e aclishayelh ti tsi'sha ti cotsjat'esh; jan lhjunash ti lhentajelh ti 

lhvayjatelhjulh pa vatashclôfech'esh pa t'ôôlhshi. 

13Pa nôqueesh, ¡Acanoeelhch'enshi, ti jayasinôy jayu, Ninamyi pava vaclanyam! 

14Janô'yitesh jayu na yimônlhajayash, javatclôquiesh jayu lhacôm'a yiey pa ca 

lhjunashtaja. 

15Lha'ma pa lhech ca nasclôn, pa janiyitjulh jayu, pa jayjuyeshelhvatjulh pa 

jayiitshayeshjulh. 

16Ti lhech pôque ti yinilhjenjayashesh, lhayaash pa ojey ti tanca namey t'ajuyish. 

17Anch'anshelhyi cum, ca avatjumteeshelhyijulh na janôclit ti jasnatshelh'am jayu. 

18Jôveshjop jayu ti jayiitshay, pa tsitô'ya ti tsivo'yeshch'e yivaatsha. 

19Ca nicaajtaj papi ts'iyôytanesha pa yacanoc'oya jayu pa javaf jayu shta. 

20Avashanyam java napu, pa Dios, pa tanca vant'ôfich'ac'oya jayu: 

21Avôômyish ti lhasclôyit pa tanca naschava'yey'am pa yijovayi. 

22Ônyi pa c'acuulh jayu yivaatsha; ja't'ajesha na nivatjutsa' ca jayasinôy jayu, avaatsha 

pa ascuulh jayu. 

23Anfacyam, ¿she pavôque yisasch'e'esh shi' ti ninasvoyeshch'e? ¿she pavôque 

yiv'ojinôc? 

24¿Ta t'e lhayaash ti lhavônt'ôfichyic'oya? ¿Ta t'e lhayaash ti lhasjôney jan lhjunash pa 

nivatac'utsfaa? 

25Yijunashjulh pa aacjiyuc lhsaash ti yichesh pa lhaviim, ¿ta t'e lhayaash ti lhen ca 

asvômjatsha'ne? Yalhalhech'e pa yiteej clôjôj, ¿ta t'e lhayaash ti lhtatvoyich'esha'ne? 

26Lhanchaajyi java caclec lhtsiyôytanesh; lht'alheshyiin java ninasvoyeshch'e ti ya 

nich'ayech. 

27Lhneshyam nava calenas nava yifoc, pa lhclôvalhch'e java jayôsey ts'ivee pa 

lhavooyshi lhacôm'a java yôsjaavtes. 

28Pa javatvômjatshisha'ne jayu jan lhjunash pa lhocji, jan lhjunash pa vatcaquicletô ti 

tuj lhpa caftsisjayô. 

Job 14 

1Pa nivacle, nivat'ajesh lhpa nivacche, pa tiqu'in pa lhamônlhajayash tifch'een pa 

nilhvoyjayasheeshch'e. 

2Jan lhjunash pa lhôva ti yic'assham pa nijooylhach'e ti tapecvane; pa yich pa vômji' 

pan lhjunash pa jpecshi. 

3¿Pôque nivacle ni'ant'atesha nava atôsjey, shi' ti lhatjuyjulh ti lhen ca amenjatesha? 

4Pa ampapu ca isa'emjop ca nanclaneshi pa is pa niysa'. 

5A'lhech avaatsha lhech t'ôj'e' pan lhjunash pa nivacle ti mônlha, pa lhôv'e' pa 

chiyôjat'e pa sasjop ca chint'ônesh'apee, 

6vena ovalhshic'oya pa lhech pa an'ate'avach; ¡an'ateesh ti nishclôjqu'e pa 

lhamônlhajayashesh pa lhcanalhu'esh! 

7Meelh ti chiyt'ovôs'ôcji lhpa aacjiyuc pa mônlheesh ti tach'anc'oya pa lhtôlheej pa 

tanca ve'lhaaesh ca ameemc'oya pava nich'acch'e. 

8Lha'mataj ti apis ti yic'utsjan pa lhfetas vooy pa lhtatsuc pa clomji ti yi'shi' na 

cotsjaat, 

9pa yiclashit pa yinôôt tajunshi, pa yiisiyansham; pa yicaatjat pava lht'oyesh jan 

lhjunash lhpa nich'ach'e vatcôvjiyancheyuc. 

10Vena lhjunash pa nivacle ti vaf pa t'e pa ca lhanfanasha; ca nivaftaj, ¿pa ta t'ajuyshi 

jayu? 

11Pa yinôôt tô'lha pa tovôc iseemjop ti voseyesh, vooy pava tovjôy yich pa 

yimch'esha'ne; 

12taj ti pa lhan'e pa vôôs ti vaclan, vooy pa nivacle tanca nineetshamch'e jayu pa 

lhanvalheech, pa tan jayu ca nanjat'ooj pa lhtsamaat. 

13¡Coostaja ca asfich'e pa lhc'ovat'esh pa vatvafjayash pa lhan'e pa ônshi' pa avôôc, pa 

ovalheyam pa c'ôj'e' pa jaspa anaychavalhyi! 

14Ca nivaftaj pa nivacle, ¿vapecleyjop jayu t'e ca mônlhaa? Yivaatsha 

javatjumtic'oya'an lhacôm'a pa nalhu ca jôqueshch'e na yicumjayash pa jamjey ca 

ninamtaj ca chinasclashitajesh nava aôytejyam. 

15Avaatsha ti lhtôntajyiy'in, vooy yivaatsha pa c'acuulhtaj'in; ti lhovalhtajyic'oyaan ti 

a'lhech lhtsivclanjat. 

16Ca ovalhtajey ts'ivee pava yôsjaavtes, lhechesh pa tanca ovalhsha'neyam nava 

yisasch'e; 

17Ca avôômtajyam nava ninasvoyeshch'e pa nastôvacluqu'e shi' ca acleeshtajeyam 

nava ninasvoyeshch'e. 

18Lha'ma pava uticuy ti yafalhch'esha'ne, shi' pava utes ti tatcayôj'e pa lhc'o'vat. 

19Pa lhech lhjunashesh pa yinôôt ti yiteshiyan lhpa utej shi' java tsha'nuc ti 

yit'ulhavc'oya pa cotsjaat, pa lhech ajunashesh ti lhavômjatshi pa lhavatjumtijayash pa 

nivacle. 

20Pa yajatesh ti lhavômjatsha'ne pa lhu'a na cotsjaat, pa lhech pa sas pa lhjunash. 

21Ca chinôclôjem papi lhcles pa lhech pa nintôôysha; ca nancôôtajey ts'ivee pa 

tavijatay, pa lhech pa nintô'yishc'oya; 

22pa tsi'shasham ti aôytejem pa yitsôt'ajesh lhavu'vat, pa vatclôyitesh lhavaatsha. 

Pa napu'eyshi lhjunashesh ti tasinôych'e 
(Caps 15—21) 

Job 15 

Elifaz 

1-2Pa tcajôyshaytaj tanca natculhjanesh pava ya'clishay cha'lheesh pa tanca 

nichaajsha'ne pava lhavimitôsesh; 

3pa nitsi'shaa ca nitasinôy'in atesha pa niyijô'ach'e pava yasinôqui ti amji pa yijô'. 

4Taj ti avaatsha lhavômjatshi pa lhanvijatanyashjulh pa Dios: ¡pa 

lhavômjatsha'nec'oya pa lh'isiyasha'ne! 

5Avaatsha afimat'esh'in ca asinô'yesh pa lhech lhjunash pa lhcheneshjop java 

ya'clishay cuts'ajch'esha'ne. 

6Ya amjop ca c'ayôytanesha, lhayaash avaatsha tôlhch'e ashi ti lhivelh'avne. 

7¿Lhaychavalhey t'e ti lhavatjutsa ti jôjjeclay ampa nivaclea, shi' ti jôjjeclay ninavclan 

pava uticuy? 

8¿Tam'ey ti lhavaatlheclôjesh ti acumjafa'esh ca navenchatlhatay pa Dios, ja't'ajesha ti 

ave'lhajop pa acajôysha yiey na cotsjaat? 

9¿She' pa natô'yish avaatsha pa ninastôyeshelh yivaatsheelh? ¿She pa natôyc'oya 

avaatsha pa nicajôysheeshelh yivaatsheelh? 

10¡Yivaatsheelh ya nivacleelh ya pitôselhshi, c'aashelhc'oya java tsitôôyshelhyivne jan 

lhjunash pa natsôt'ajesh atata! 

11¿Nintajulhsham'am t'e pa Dios lhavaatsha ca naclashit shi' ti jacheclanshelh ti 

jayasinôyelh'am? 

12¿Ta lhayaash t'em ti lhtatfactsinesh shi' ti lhts'onjat nava atôsjey? 

13¿Ta t'e lhayaash ti lhavatsuyiyanjulh pa Dios shi' ti lhamjatfach'ee nava 

aqu'iyôytaclesh? 

14Ampa nivaclea ca nivat'isiyan shi' ca nitôtjôclesh pa tamenesh lhavach. 

15Mônlheesh nilhecha papi ángeles ca chinajulhjatsham ti yicafiyanesh, nilhecha pa 

vôôs ca isa'shic'oya pava lhtôsjey, 

16¡ya'shesh ti amesh pa nivacle, pa vôômjane shi' ti chiyapun, ti yisnatesh pa 

lhav'ojiyash jan lhjunash papi yiyô'ji pa yinôôt! 

17Ach'aneshyi, nava jayeesh'a jayu ti caaj nava tsitô'yishyivne, 

18nava caajem papi tcajôyshay ti shineyjatsjanesh. Pava lhech ti vôntôyitsha papi 

lhacchevot, 

19papin chiyjutey na cotsjaat papin ninacshenshi papi vena tôlhshi'. 

20Pa lhamônlhajayash pa nivacle ojey shi' ti cômclônaj nipitejeeshch'e shi' ti 

yamqu'een pava tavijatay. 

21Pa yipe'ya pa t'ôjôj ti nitôyiyjatch'e; ti yijô'em pa yecletsjat papi vôncaclônjanjas. 

22Amem pa lhcaclecleyash'in ti yiclôtc'oya pa tulhitaj: ¡pa vatpôcôôt tach'anc'oya ca 

nivôncaclôn! 

23Pa lhavu'vat pa lhôclesh pava c'afoquis; pa lhech yitô'ya ti yijô'em ti chiyvômjat. 

24Pa tulhitaj yamjatch'een jayu pa t'ajovayi, pa t'eclet'aan jayu pa lhtanôputsjayash shi' 

pa tavijatay, jan lhjunash pa ve'lha lhcaanvacle ti t'eclet'esh pa vatvatclônjayash. 

25Côque vaclanem pan yôclôjjulh pa t'ituuc pa Dios, pan vatfiyita ti t'ajuyc'oya pa 

Yaash pa T'unaj, 

26pan yivayjatlhavnec'oya pa chama, ti yichjuulh ti vananey ti vanashjat ti t'ajuyjulh 

pa Dios. 

27Pa yôfisch'een pa t'alhavu' yiey lhtaco shi' pava lht'oy. 

28Pava yitsates ti yi'shi' pa yafalhch'esha'ne jayu; pava lhajpôyjey yivôm'e ts'ivee jayu 

pa vanaclôpjuqu'e jayu pava utes t'iyas. 

29Nipitôjeesh jayu ti acôjtajshiin, pa tanca nifach'an'apee jayu pava yi'van yiey na 

cotsjaat. 

30Pa sasjop jayu ca niclôtc'oya pa shnacjay. Lhjunashjulh jayu lhpa vatcôvjiyanchiyuc 

ti tôôlhtajshi pa yivutunshi pa itôj ja't'ajesha pava lhôvas ti namat'e ts'ivee pa lhaviim. 

31Pa yicafiyantaj pa ninatcajôyshay ti cuts'aaj, pa yicôôvjochisheesh jayu pa lhcuts'aji. 

32Ti yujeey pa t'aplhu' nicôtch'esha'ne jayu pava lht'oy pa tanca napecleyjop jayu ca 

isisasham. 

33Lhjunashjulh lhpa ôtjayetayuc ti caajtaj pava lhay, pa ninôquenshi, jan lhjunash lhpa 

olivoyuc ti tôvôytaj pa nicôtch'esha'ne. 

34Papi ojiyis amem jayu papi lhcles, vooy pava lhajpôyjey yacônatshiin pava 

chiyavocatesh, pa yivutuyanch'e jayu pa itôj. 

35Pa yitumaesh pa lhav'ojiyash pa nicavat'ajesh pa niysa'; vooy lhpa lhavts'e' 

tôlhshaam pa lhjôts'ôclônjayash. 

Job 16 

Job 

1-2Aclojesh ti jape'yach'een nava lhetlhataj'in. Avaatsheelh, ch'apaa ca asclashitelh pa 

lhavijatayanelhyam'in. 

3¿Ampa t'e ca nôj'e' nava ya'clishay cha'lheesh? ¿She pa lhnachaneyshijop pôque ti 

lhatjuyeshyijulh? 

4Ca veelhshi lhôn nôqueesh ni yijunasheshch'e, pa yivaatsha shta pa 

yasinônyasheelh'ajulh na ajunashelh; pa jaclôyanesh yishatech pa yivancajuvanjayash 

pa janelh'ajulh pava yiclishayesh, 

5pava ya'clishay c'usch'esha'ne shi' pava chivancashantesh pa jaspa c'afayujatshelh shi' 

ca nafi'yelh. 

6Taj ti pa lhech ninasinôquiyam ca nivômjatey pa aôytejyam, nilhecha ca cano'a ca 

nasjavô'viyan. 

7Pa Dios yamjatey lhac'o' na yunaj; ti tsijôclesh lhacôm'a japi yic'utsfas 

8pa tsan'e' jan janôôcfee. Pa yinenjatchishamyijop japi tsinôclitesh ti tanjuyyijulh; pa 

yiesh'e yijuyish java ts'ôôlhjônchatesh ti tsiyôytanesh. 

9Pa Lhcaanvacle tavo'yich'esha'ne pa tsic'asatshi, pa tafjunyi jan lhjunash pa yaquiset 

suy, pa ninantso'jesh ti tsovalhsha'ne jan lhjunashyish ja niyic'utsfaa. 

10Papi nivacle ch'apa'eshyiyshi ti tanjuyijulh, pa tsijuvanvatam pa tsipôcôj vatam ti 

tsachajshicham. 

11Pa Dios tsanshi' java lhpôcôtôy japi nivacle ojiyis, shi' ti vancasasiyanch'e. 

12Yivaatsha pa ya piiy, vooy pa lhech pa t'acum'ôcji yivo'; pa tsicôt'at, pa 

lhcat'iyasyish. Pa tsijôney pa clim ti tsitiyôjesh java lhc'ôjey. 

13Na tavayshiyijop ti tsitiyôj'in; pa vacha'shisha'ne na yivu'vat pa amem pa 

lhcavts'aclayjayash, pa yicatsônjatch'een nava yivaclay na cotsjaat. 

14Pa camamvatjulhsha'ne java yivo'matasesh, pa tsitiyôj'in jan lhjunash pa 

vatclônjanaj. 

15Pa yamyich'een na yitacshinjayash, pa ts'uyjatch'e java p'ajavsha'ne pa yuyjatshi na 

cotsjaat na yishatech. 

16Na yitaco yicap'ofjatch'e ti jap'in pa yitulhiyanshi na yitô'vat, 

17yamsha ti ampataj ca yicômclôquiin papu shi' ti ja'isiyantaj na yalhjayash. 

18Côque chivancasasiyaneshch'e tanjuyijulh ti chitôneyjop pa yivo'yeshch'e; ¡cotsjaat, 

ya aj ca ap'o'e ti jayôn'in! 

19Caaj pan iseemjop yiey pa vôôs ti yit'eshayam na t'efenjayashyish, 

20pan yashinitjatem pa Dios nava yaychavalhjanôc, lhayaash pa lhech yi'van nava 

yi'tec; 

21Caaj t'e papi tasinôyshey pa Dios na yinefenjayash, jan lhjunshesh ti tasinôyshem pa 

nivacle pa t'efenjayashesh peelh. 

22Nava napu' nincôpes ti yamônlhashi pa naashyijop'in, pa tatsha ti ts'ôcjayu jayu pa 

tanca tapec. 

Job 17 

1Yamônlheesh ti ampa yiyalha; na yimônlhajayash yu'jaa jayu pa yôj'e'; pa 

tach'anyic'oya pa nivalhech. 

2Yi'yijop japi tsi'sha nivacle vancajuvanesh; nava nalhus shi' nava tulhis ti javanesh 

java nôyiteshyi. 

3Taj ti avaatsha, Lhcaanvacle, isjop ca aculhjanyam; ¿a'lhech aven avaatsha isjop pa ti 

lhasnatesh? 

4Avaatsha, lhp'o'eshc'oya pa lhtôycheyash, pa naavashanem ca naashyitapee. 

5Yiclôyit jayu pa lhayipcu papi lhcles papin yishayanjop ti vanqu'eeyjatesh papi 

lhc'utsfas. 

6Avaatsha lhech afanisheshyam ti lhtsasinôquiesh lhacôm'a pa niysa' shi' ti 

lht'achiyelhch'e na yitaco. 

7Nava yitôsjey yitulhiyanshi na aôytejyam; na yivu'vat lhayyasha pa jpecshi. 

8C'oya ti yi'van côque, japi isissha'ne pa yitamp'oyansha'ne; pa amem pa tôlh'ejop pa 

yivôcôyan ti t'ajuyjulh pa ojey. 

9Pa yivo'yeshch'e pa vaniyitlhatam, pan yicleesh pava lhpôcôtôy pa napshin'e pa 

t'unaj. 

10Taj ti nôque anachelh'e lhacôm'a, pa tan jayu ca c'avanelh'atshi pa ve'lha tcajôyshay. 

11Yich'in nava lhnalhus na yimônlhajayash, vooy nava jôyintajch'e shi' ti jentajch'e 

yistanjat'in. 

12Taj ti avaatsheelh lhancayôjatelhey pa tulh pa nalhu; ¡lhamataj pa tulhitaj, ti 

lhteetshelha pa vatqu'isjuyaj ti yujajulh! 

13Na ve'lha ti isjop ti jaych'anc'oya lhech pa vatvafi', pa yijojavat'esh ti jamô'ji pa 

shnacjay. 

14¡Pa tata'esh, lhpa mimi'esh, pa yich'injavot'esh, lhech pava tinvos shi' pa nivalhech! 

15¿Ta mônlhee na yivatjumtijayash? ¿Ta yie' na yic'usiyashesh? 

16¿Tsamjateyshicham jayu pa vatvacleyashesh pa vatvafjayash, ca jaspa 

jayichayelhshi na cotsjaat? 

Job 18 

Bildad 

1-2¿Ta ca nôjesh'e ti tasinôych'e napuque nivacle? Ca asinôytsestaja, pa isjop ca 

jayasinôyelh. 

3¿Ta t'e lhayaash ti yijônjoqu'e pava yaquisetes ti yaychavalheyjajop papi 

ninatcajôyshaysha'ne? 

4¿Lheclôjesh t'e avaatsha ca ac'asteshch'esha'ne pa asuyi ca yalhaaesh ca amee pa'na 

na cotsjaat ja't'ajesha java utes ti tatcayôj'e pa lhc'o'vat? 

5Pa ojey chiyimcat jayu pa lhqu'isjuyaj, vooy pa lhavitôj tan ca napecleyjop jayu pava 

tach'acjesesh. 

6Pa lhavitôtaj pa yimac jayu; yi'ôcji pa lhajpôyich pa amem jayu pa lhqu'isjuyaj. 

7Pa t'ôsjavaat vaniyitaj'e pa yac'oyesh jayu pa t'unaj, pa yôjôyshi jayu lhpa yitsôt'ajesh 

lhc'ôôvte. 

8Pa chiych'aneshc'oya jayu lhpa s'chaat yiey pa t'ôsjavaat, pa lhech s'chaat pa yôjôyshi 

jayu. 

9Chiyôcfeesha jayu pa niyôc pava lhafoc, pa chiyuyjatsham jayu pava lhfiincayôc pa 

chiyôcfa'evatjulh. 

10Lhpa vatc'ôôvte pa chiyp'o'e' jayu yiey pa nôyish ca jaspa nôjôyshi ca nit'ôstajey. 

11Pa natôlhshi'jop ti chinjovatsjan; pa nicha'vayeshlhatay ti chinachanaan. 

12Pa t'unaj ti amiyanch'e pa lhayipcu; pa tavijatay yisclanjop'in ca ninat'apee. 

13Pa vat'ôytiyash, yen ti nôctsôyu'esh pa vatvafi', pa yiju'jaan pa t'asjaan. 

14Chinjôcleshey shta pa vatpiiyash pa lhajpôyich pa chitojonshey t'ajuyish pa 

lhanvacleesh pa vatjovayi. 

15Pa chinapjunesh pa itôj pa lhajpôyich; vooy pava lhavanjasesh yicatsônjat'in pa 

yichesh. 

16Jan lhjunash lhpa aacjiyuc pava lhfetatsiy clôjôj shi' pava lht'oyesh ti yipôctesch'e. 

17Vooy pa vataychavalhjayashtajch'e chiyvômjatey jayu yiey na cotsjaat pa tanca 

napecleyjop jayu ca chinetônesh pa lhey. 

18Pa chiyc'uyjata jayu pa lhqu'isjuyaj pa shnacjay; pa chiyjutc'oya jayu nôque cotsjaat. 

19Amem jayu papi lhcles yiey pa lhavtsaat; pa am'e jayu pa lhajpôyich papi caaj pa 

lhamônlhajayash. 

20Meelh ca nitôôytaja pa chiyisavalhsha yiey lhum'ôcjinuc yiey shta nuutch'e pa 

nantôyiyjatch'e jayu, pa nanjovatsjan'in. 

21Côque lhech yôjat'e pa lhamônlhajayash pa ojey, pa lhech nivacle ti yapun pa Dios. 

Job 19 

Job 

1-2¿Ta ca t'aplhuach'e ti lhanfactseneshyi shi' ti lhasvo'matanesh nava asinôc? 

3Aclojesh ti lhnôc'ôtsjayu'yiy; ¿pa tan t'e ca avapenyish ti nôque yinfanash? 

4Lha'ma ti ya'lhech ti jayc'amen, na jaymeneshyivach ve'lha yivaatsha ti tôlh'yi'. 

5Avaatsheelh lhavaatlheclôjelh ti t'a'shelhyic'oya pa avisi'elh, pa lhatjuyeshelhyijulh 

na tavijatayam. 

6Natôôyshelha jô pa Dios ti tsachajshicham, vooy lhavaatsha pa lhech ti 

yiclaneshyic'oya lhpa vatc'ôôvte. 

7Jayôn'in: “¡Chitsiclôn!”, pa ampapu ca nascuulh; jayaalhtajey papu ca nits'efen pa 

ampapu ca nasvoyjateshch'e. 

8Vooy pa Dios yip'o'eyyic'oya pa nôyish pa jaspa tanca yuyey; pa tatvaych'aclajey 

nava yinôyshay pa tulhitaj. 

9Pa yivôm'in yic'oya java yicôqueclitôy; pa yayjat'e yic'oya lhja yatjôjiy. 

10Pa ya'shesh ti tsin'ateesh ti tsaflhit lhacôm'a; ¡Pa yin'ate ti ampa lhfetatsiya na 

yicaclecleyash'in! 

11Yifosyitapee pa lhavôôc ti tanjuyijulh pa tsijôney ti nilhc'utsfaayish. 

12Lhacôm'a japi lhavatclônjafas ti tanjuyijulh; yamjop ti t'afayjop ja yijpôyich ti 

vataasclansha'ne ti tanecletyi. 

13Vooy pa Dios lhech lhfanisheshyam japi yivelhavot shi' japi yic'utsfas ti yitonteyam 

pa tsijôney papu ti nintôntôfacliy. 

14-15Japi yivelhavot shi' japi yic'utsfas tayijop ts'ivee; japi yie' ja yijpôyich pa 

nitôvacluyiy. Japi yicavoquey tsijôney japi nintôntôfacliy; pa ninantôfaacyish ts'ivee. 

16Ti jayôntajey ja yicavo, pa ninascuulh, pa ya'shesh ti vatants'aclan'in. 

17Ti ya'shalhataje'ma lhja yich'acfa, pa tsapun; japi tsitsôt'ajesh yicles pa nôjtsiyish. 

18Yamsha japi taôvclas ti tsapun ts'ivee; pa ts'ôôm ti janeetsham, pa tsasinôquiesh pa 

niysa'. 

19Japi yaash ti yic'utsfasesh pa tsicônitshi; japi yaash ti yenjasesh pa vatjuyjatyijulh 

ts'ivee. 

20Na yôj t'unesh nava yivnus, pa tavijatayam ca yamat na yimônlhajayash. 

21Acavts'aclayelhyish yaam avaatsheelh napi yic'utsfas, lhayaash pa Dios ti tsin'ateesh 

ti yanyitapee pa lhpôcôt. 

22¿Ta t'e lhayaash ti lhtsachanelh avaatsheelh nan lhjunash pa Dios? ¿Tam'ey ti 

nip'alhaa ti lhasjujeelhsha'ne? 

23¡Tajulhtajey ca nicaaj papu ca ni'sesh'e nava yasinôc ca ninesh pa clesanilh! 

24¡Tajulhtajey ca nicaaj papu ca ni'sesh pa clesanilh ca ninesh lhpa utej pa jaspa 

yajateesh ca nicaaj! 

25Tsitô'yish ti mônlha pa tavayam, vooy pa lhech yicasinôyanach yiey na cotsjaat. 

26Lha'ma na yôj ca nancôtch'esha'ne pava t'iyas, vooy yivaatsha na yivu'vat yi'van 

jayu pa Dios. 

27Nava yitôsjey javanshey, vooy yivaatsha pa tan jayu pa yivujuya. Na yunaj 

yatesheesh 

28ti c'ape'yeelh ti lhteetshelh'in: “¿She pa is'ejop ca shtacôvfachielh na lhech? Pava 

niysisa lhfetasesh lhavaatsha.” 

29Taj ti lhanjova'yelhem pa clesataj, pa lhech clesataj pan vancaclôyitesh'apee pa Dios 

pa niysa'.” Natô'yelha ti caaj pa ve'lha ti yisclanch'e. 

Job 20 

Zofar 

1-2Avaatsha tanca ascanonat pa tanca shta ca astsichaclanjat; pa lhe'naa ti jen ti 

c'acuulh. 

3Pa lhniyôjieshyiin ti lhasjuvanesh'in, taj ti tsitô'yish pa lhjunash ca c'acuulhtaj. 

4Avaatsha natô'yish yajatesh ti lhech lhjunash, pan t'elhesh pa nivacle ti caaj'e na 

cotsjaat: 

5pa lhshamitjayash pa ojey nipitôja; vooy pa lhc'usiyash lhapa ti muuc. 

6Lha'mataj ca tojachisham nan t'ôplheey pa vôôs, vooy pa lhshatech ca nameychisham 

nava vôsey, 

7vôôm jasyu jan lhjunash pa samuc vooy papi lhc'utsfas tanca nitô'yish jayu pa 

mônlhee. 

8Pa vômji' jayu jan lhjunash pa vatôtsômat, jan lhjunash pa yi'shi' vat'ôvaat ti tulhey, 

pa ampapu jayu ca nivan. 

9Papin yi'tajop pa lhech shi' ti yivan'in ts'ivee, pa tan jayu ca t'ôyi'sheey ca nivan 

ts'ivee. 

10Papi lhcles yachajey jayu papi ts'aclaaysha'ne pan t'acutem. 

11Pa t'unaj taj ti nich'ayech pa yieshch'e jayu pa nivalhech. 

12Pa lhav'ojiyash lhayyasha ca acôjashi ti yacôn pa t'ach'aclech; 

13ti yimônlhanitshi lhashi pa t'acô' pa nap'u'eshey'in pa t'ach'aclech. 

14Taj ti nijooylhach'e, lhpa lhavts'e' ti vena lhjunashesh ti yich'e'in jan lhjunash ja 

t'ôôyte pa tos. 

15Pa t'acu'esh'in pava acôjeshiin ti tujtaj; vooy pa Dios yayjatshi lhpa lhavts'e'. 

16Pa nap'uc'oyaan pa t'ôôyte pa tos, vooy pa lhech t'ôôyte pa yivômjat jayu. 

17Pa tan jayu ca nancashclôjesh pa yaash vatts'oos shi' pa shinvo' ti yich jan lhjunash 

pa tovôc. 

18Pant'ajôôj pava lhamôtsjestaj pa yachaj'in jayu; pa sasjop jayu ca nivatjumtea pa 

tanca nanshamesh pava acôjtajeshiin. 

19Pa tjôcjan'in shi' ti yivôm'e papi ts'aclaaysha'ne; pa vattsôôtjatesh pava jpôyjey ti 

ninasnatesh. 

20Tanca nancôtset'esh pava yicu'ey, pa tanca chinalhjenesh pa yench'een lhatam; 

21Pa tanca ninôsjôtesha'ne pa lhc'ôcônashesh. Pa lhe'naa ti sasjop jayu ca pitôjeesh pa 

lh'isiyashtajesha'ne. 

22Meelh ca na'shem pava caajem, pa yashjat jayu ti ninc'usiyan'in. Pa natesh'apee jayu 

papi ojiyis. 

23Meelh ti yipontesh lhpa lhavts'e', vooy pa Dios yan'apee jayu pa lhavôc'a pa lhech: 

pa yitajatesh'apee jayu pa lhech pa t'asuyi. 

24Ca niclôtajch'e lhpa vatvatclônjavoque clesanilh, pa yivoyc'oya jayu lhpa 

vatc'ôje'esh clesanilh. 

25Lhpa vatc'ôje' pa chitajesham jayu pa lhvu'vat, vooy pa lhsipis pa yameyshi jayu pa 

t'afc'uut. pa yamjatch'een jayu pa t'ajovayi; 

26pa nôja' jayu pa tulhitaj ti tapecleshvane. Pa itôj pa tanca suyeeshi jayu ca 

chinfuyu'jam ti tif jayu pa lhech shi' lhacôm'a pa lhajpôyich. 

27Pa vôôs pa camamemeyshi jayu pa lhsasch'e, vooy na cotsjaat yiyôytanesha jayu. 

28Meelh pa lhavôôc pa Dios ca nifach'antaj'apee pa lhech, pa niteshiyanesh jayu pava 

lhavanjas. 

29Côque yitsôôtjatesh pa Dios pa ojey; côque nôclitem ti yivenchatesh tatsha. 

Job 21 

Job 

1-2Yaash ti tajulhtajey ca asshanitelh avaatsheelh ca ach'anshelhyi cum nava yiclishay. 

3Acheclanshelhyijop cum ti jôjjeclay jayasinôy'in, pan nanjooylhach'e ca 

ancaaysiyujelh ca eetajeshelh. 

4Na tsicôtsit'esh yivach nilhecha pa ca nivaclea; pa lhe'naa ti nivacha'clanesh yivach. 

5Ca ach'anjayutajeshelh'yi, pa tan jayu ca nats'isinatelhey pa ajovayi. 

6Ca jach'avalhtajey yitam, pa nasyofjat; na yivu'vat pa nivishjatch'e. 

7¿Ta t'e lhayaash ti chinmônlhanit papi ojiyis, shi' ti yamey ti c'utsjasesh, ti yamqu'een 

pa t'unaj? 

8Pa yi'van ts'ivee ti yitônt'as papi lhlces shi' papi lhantôclishjes, pa nishamesh ts'ivee ti 

yovalhsha'neen. 

9Pa ampa lhnafjuncheyasheesh pa lhpiiyash pava lhajpôyjey; vooy pa Dios pa tanca 

niclôyit. 

10Pava lhclôy vôcôc yajatesh ti yôctsôyansha'ne, vooy pava lhcles tanca saseesha'ne. 

11Papi lhcles ts'ivee yilhunsha'ne shi ti clôôyvatsham'in jan lhfanishlhavach pava 

tashinshtas lhcles, 

12shi' ti nishamesh pa lhclôyjayash pa t'ecletchishamch'e ti chiyclôqui pa cuvôyu 

lhacôôs, pava lhnôtas shi' pava vat'ônjanchey. 

13Ti yamey lhac'o pa lhamônlhajayashesh ti iseysha'ne pa lhjunash; pa is ti yich'e 

tasham pa lhnivalhech. 

14Pa yit'esha ts'ivee pa Dios: “¡Atsan'ateelh, niyenelh ca nôstôye'lha pava ayôjijates! 

15¿She papi lhech Yaash pa T'unaj, ca jaspa jaycume'lhem'in? ¿She pa ca 

jatôôlhshelha ca jaya'lhelha pa lhech?” 

16(Taj ti papi ojiyis nintsôt'ajesh pa is lhjunash. ¡Pa niyacôjesh'e pava yaychavalhey 

ts'ivee!) 

17¿Ta t'elhesh ti chiyimcatc'oya pa lhqu'isjuyaj papi ojiyis? ¿Ta t'elhesh ti natsham 

ts'ivee pa tavijatay? ¿Ta t'elhesh ti suya pa Dios papi lhech shi' ti yiclôyitesh? 

18¿Ta t'elhesh ti chiycatsônjat'in jan lhjunash pava yiteej ti yifc'ôclôôs pa lhaviim ti 

jojactsiniesh? 

19Chiyit'esha pa Dios ti yishayaneshem papi lhcles tôlh'ejop pava ninvo'yeshch'e papi 

lhnavot. Lhech pa yitsôt'ajesh lhav'ojiyash ti chiyshayaneshem ti chinchavayjateshey. 

20Lhavaatsha lhanfanashesh ti chiyclôyitesh pa t'asuyi'a pa Yaash pa T'unaj. 

21¿She pa chiyvoyjatemjulh ti vaclanem pa t'ajôôjam ti ve'lheesh ti yama pa lhavafi? 

22(¿Taj ti she t'e papu ca isa'emjop ca neyjatsjanesh pa Dios, ca nasclaneshch'e papi 

tsitenasey pa vôôs?) 

23Caaj papi yie' ti yamey pa lhavafi ti t'untaj'in, ti c'uustajem'in shi' ti piiy lhavach, 

24pa yamqu'een ti iseysha'ne shi' ti vatsjan. 

25Pap'elh vena lhjunash, yi'shi' pava tavijatay ti vafsha'ne pa ninamey ca nôvji' pa 

vatc'usiyash. 

26Teya ti lhacôm'a ti yich'e' pa nivalhech ti lhjunasheshvatjulh; pa tuj ts'ivee pava 

tinvos. 

27Tsitôôyshelh'a avaatsheelh nava lhnaychavalhshelh'yi shi' nava tavujuych'e ti 

caajelh'am. 

28Pa chintôy'ôtsjanesh: “¿Ta mônlhee pa lhajpôyich pa lhech ojey ninnôôy? 

29¿Naasinôyelh avaatsheelh papi t'ôtaaysha'ne'en? ¿Naape'yeeshelh'in pava matas ti 

chaych'esha'ne: 

30meelh pa Dios ti suya pa yicheney pa tavijatay vooy pa ojey pa amem pa'na? 

31Pa ampapu ca nivaatcatjateshjulh pa lhfanishesh, pa ampapu ca natcaatshayeshjulh. 

32-33Pa meelh ti yamey pa vanc'ôjat'e pa vancatishc'oya, lhacôm'a ti vanc'ôyanjanesh, 

caaj papi vanôyinc'oya shi' pap'elh nijooylhach'e, pa vancanujumatsenjayanesh pa 

nivalhech, pa yamja na cotsjaati ti yisclaneshijop pa lhech. 

34¡Cha'lheesh avaatsheelh ti lhentajelh ca asshanatelh! ¡Yôôlhjôn'in nava 

lhteetajeshelh'in! 

Pa pu'jana'esh lhjunash ti tasinôych'e 
(Caps 22—27) 

Job 22 

Elifaz 

1-2¿Lheclôjesh avaatsha pa nivacle, na'shesh pa ca lhcajôyshaa, ca najulhjateshey pa 

Dios pa lhjunash? 

3¿She pa yiisinatem ti yicaatjatem pa Yaash pa T'unaj ca alhecha ca navo'yeshch'e shi' 

ca isa' pa afanish'avach? 

4Ca nasclanesha'ne shi' ca nitônesh'ay ca nasclanch'eam, nilhecha lhayaash avaatsha ti 

lhatcumeshem'in pa yivo'yeshch'e, 

5lhayaash pa av'ojiyash ti yaash shi' pava asasch'e ti ampa ca nôj'e'. 

6Avaatsha, ca naasuytajeeshijop, ti lht'aalhsha pa ca ninôy'ajop papi avelhavot; pa 

lhanclanshic'oya lhpa yuych'e pa lhavashan ti tsi'shaan. 

7Pan yie' papu niyôjayutaj, pa tanca ajutshey pa yinôôt; pan yie' papu yiyipcun, pa 

tanca ajutey pa lhôc. 

8¡Pan ajunash ti nat'un'in shi' ti lhtanch'anjay, lhavaatlheclôjesh ca natsôt'ajesh na 

cotsjaat! 

9Ti lhchen'in papi ôsch'achey pa tanca nichaaj pa'na, pa naasclaneshi papi ôftecles. 

10Pa lhe'naa nôqueesh yam'ajop'in pa suyc'oya pa anchava'yey tatsha ti yam'ach'een pa 

ajovayi. 

11Pa nôj'a' pa tulhitaj, pa sasjop ca avan pa'na; pa yich pa yinôôt pa nayôlhp'oji jayu. 

12Pa Dios yie' pan yaash ti tojquishamc'oya pa vôôs; nava catiis toschisham ti yi'ôcji 

pava lhafoc. 

13-14¿She pa isjop'am ca at'esha pa Dios ti ampa ca naychavalh, pava tulhshaam vosey 

ninvashan ca chinasclanemch'e? ¿She pa isjop'am ca at'esha pa Dios ti ninatvanchay 

lhayaash ti t'ôtaych'e yiey pa nash'e pa vôôs? 

15¿Lhaychavalhtajey ca uyey pa nôyish tulhch'e' ti apis ti lhavoelhch'e papi ojiyis? 

16Papi lhech nivinshaa ti vafsha'ne jan lhjunash ti vômjaamsha'ne pa tovôc factsejch'e. 

17Pa yit'eshaan ts'ivee pa Dios: “¡Atsan'ateelh! ¿She pa iseemjop ca 

lhfanisheeshjac'oya pa Yaash pa T'unaj?” 

18(Teya pa lhech ti yiponteshch'e pava lhajpôyjey pava isis. ¡Niyacô'jesh'e ca 

yaychavalhey pa lhjunash papi ojiyis!) 

19Papi yivo'yeshch'e ti yivan côque pa nishamesh ts'ivee; vooy papi ampa ca 

nitôlheyjop pa nicaasiyuesh'in 

20ti yivanesh pava lhavanjas papi ojiyis ti yivutuyanch'e pa itôj. 

21Ve'lheeshcum ca asclaneelhvatjulh pa Dios, pa vapecleyjop jayu ca aysa'eysha'ne pa 

ajunash. 

22An'ate avach pa lhech ca neyjatsjan, pa anshi' pa aychavalhjayash nava lhclishay. 

23Ca atants'aclantajem, pa mapecla pa Yaash pa T'unaj, pa atonteyc'oya pa ajpôyich 

pa niysa', 

24ca mônlhatajeesh ti atô'vat'esh pa clesanilh cojiyaj yaash ti is ca ajunashajulh pa 

c'ocshi, jan lhjunash pava utes yi'shi' pa tovôc, 

25pa lhecheesh jayu pa Yaash pa T'unaj pa alhechiyan ca ashjatc'oya pa clesanilh 

cojiyaj shi' pa clim. 

26Pa lhech nishamesh'a jayu, pa isjop jayu ca ovalhesha'ne ti lhcafiyan. 

27Ca aalhtajesha pa'na, pa tach'anesh'a jayu, ca ôfisjatajemch'e pava lhanfacjulh ca 

asnatesh. 

28Pa caaj'am jayu pa aniyitsjayashesh lhacôm'a pava lhavaclhiteshem; pa pjumtsejch'e 

jayu pa anôyish. 

29Lhayaash pa Dios yitants'aclanjayan pan vanunat pa yilhjen pan vatants'aclan. 

30Pa lhech nafamatan jayu ca amtaja pa ca nitôlheyjop'am, pa nicleshey'am jayu pa 

sasch'e. 

Job 23 

Job 

1-2Ve'lheesh cum nava tsicôtsitajesh ti aôytejyam lhayaash pa Dios ti 

yimônlhaniteshyitapee pa lhpôcôt. 

3¡Coostaja ca nastôyey yivaatsha pa ca yivan'e, shi' pa ca yam'e ja yie'in! 

4Ca janfactajem pa lhech na yijunashch'e, ti mônlheeyam java yônash'in. 

5¡Ca nastôôytaja pa lhjunash ca jacuulhtaj vooy pa lhech pa nasculhesh! 

6Taj ti lhavaatsha tanca nichenesh pa t'unaj pa t'ônash'in vooy ca nach'antajeshyiy 

7pa nantôyeshyi ti caajyam pa yivo'yeshch'e; pa niteetshayam ti ampa ca nitô'lheyjop, 

¡pa yajateesh ca nascamaminata! 

8Taj ti javo'tajey pa Dios yiey na lhum'ôcjinuc, pa ni lhech nôv'e'; pa javo'tajey yiey 

pa nuutch'e, pa niyvan shta. 

9Jayjuytajeshey na fchenajjulh, pa niyvan; pa japectajeshey na fiyatjulh, pa ninôôc. 

10Pa lhech nitôfaclesh nava yôsjaavtes; pa tsic'alhtanesh, ca yavsa'shi jayu jan 

lhjunash pa clesanilh cojiyaj. 

11Pa yajatesh yivaatsha ti javoqu'esha'ne pa ampa ca yuy'e tasham c'oya na nôyish ti 

yinôôclhanitayam. 

12Yajatesh ti c'ôfisjatemch'e nava lhayôjijates shi' nava tayôjijanesh, pa tanca 

nastsôt'ajesh pa ca nitôlhyi. 

13Meelh pa lhech ti yaychavalha pa'na ca nasnatesh, pa yisnatesh; pa ampa ca 

nanvaych'aclaj pa ca lhjunasha. 

14Pa lhech ti yivaclhitsham ti yisnateshyam, pa lhech pa yisnatesh, pa yu'ja pav'elh 

matas ti lhjunashch'ejulh. 

15Pa lhe'naa ti tsijovayem; pa tsi'sha ti jaychavalheyjop pa yijovayijulh. 

16Pa Dios, Yaash pa T'unaj, pa tsits'ufayjat lhavach. 

17¡Coostaja pa tulh ca nasvômjatshic'oya shi' ca natpecleshyivne pa tulhitaj! 

Job 24 

1¿Ta t'e lhayaash pa Yaash pa T'unaj ti ninôôclhanita pa yie'shi ti chit'acum'in, ca 

lhech lhjunasheesh papi lhc'utsfas ca nivanesh? 

2Papi ojiyis yic'uyjat'apeec'oya pava yôj'evatjulh pava vatcac'ovtes, pa t'acutesh pava 

tashinshtas jaspa napshin'e pava lhclôy, 

3yisasc'oya pava lhclôy papi ôftecles shi' papi ôsch'acchey. 

4Pa yijut'e pachamc'oya papi ts'aclaaysha'ne pa nôyish, vooy papi vatants'aclansha'ne 

pa vant'ôfichc'oyaan. 

5Papi ts'aclaaysha'ne, pa lhjunashjulh pava cuvôyutas yalhanashch'een yiey pa am'e 

pa'na, pa yich'in ti vo'tajey pa ca natcum'ejop pa lhôc, ti yiey pa am'e pa'na lhech 

tôlheshem'e pa lhôc papi lhcles. 

6Pa yichey ti niclanemshi pava c'utjanis yiey pava tavujuya vatcac'ovtes ja't'ajesha ti 

yitôyitey'in pava lhavôtjayetas papi ojiyis. 

7Ti t'ôtaayshi pa tulh pa ampa ca nivatclôpjalhesh, pa ampa ca nivayjatlhavnec'oya pa 

c'uy. 

8Pava tsha'nuc yiey pava uticuy pa vayesh ts'ivee, pa yechepjalhsha'ne pava utes ti 

vo'tajey pa ca natfiych'ec'oya. 

9Pa nijô'clesh papi ôsch'acchey papi nich'a lhcles ti nivat'as, vooy papi ts'aclaaysha'ne 

pa t'aalhsha pa ti nôôyjop. 

10Papi ts'aclaaysha'ne eshey ca nitsi'shayanvatsham'in, pa yitilhôjquiyanesh pa trigo ti 

amiyanch'e pa lhayipcu. 

11Pa nivaych'aclajeshemch'e pava utes ti yisnatshem pa lhape'; pa t'ôseshemch'e pava 

ôtjayetas ti yisnatesh pa t'i', pa lhan'e ti yiamiyanch'e pa lhavinjayu. 

12Toje'mey pa yitsaat ti tôlhey papi yilhunsha'ne ti yipvatsham'in shi' ti t'ech'etlhnôcji 

ts'ivee, taj ti pa Dios ninach'anesha pa t'alhjayashtaj. 

13Caaj papi yiv'ojiyan pa vatqu'isjuyaj, yiey lhacôm'a pava lhnôyshay ti tanu'c'oya pa 

lhech. 



997 

 

 
Nivacle Bible  

© 1994,  Sociedades Bíblicas Unidas. 
 

 
 

 

14Pa vôncaclônjanaj vachiyôfeshchisham ti yiclôn pa ts'aclaay, vooy ti yitulhunitey 

vitsha pa cutsjanaj. 

15Pa vancavôôm tach'anc'oya ca tulha'in, pa yip'o'e lhtaco, ti yaychavalhey: “Ti 

amapapu ca nivan.” 

16Pa cutsjanaj pa yich'ôcjisha'ne ti tulhey pava jpôyjey. Lhacôm'a papi lhech ti 

vatp'o'eyshi pa nalhu pa nilhc'utsfaseesh pa vatqu'isjuyaj. 

17Pa lhqu'isjuyaj pa nalhu vooy papi lhech pa iyich'e pa tulhitaj; pa yench'een pava 

suyshi ti tulhey. 

Zofar 

18Pa ojey yitojon pa yinôôt. vooy pava lhcootsjatis yi'tasham pa lhanpôfiyujayash pa 

ampapu ca napecleyjop ca natcuumjiin pava lhavôtjayetas. 

19Pa lhcusi ti clôjôj'in pa yivômjatshi pa yicleshey; vooy pa lhanvalheech pa sasch'e 

lhavo' pa vômji'. 

20Vooy lhpa lhamimi pa nitôvacluey jayu; pava tinvos pa tujvatam jayu, pa ampapu 

jayu ca naych'avalhch'een pa lhech. Pa ojey yafalh jayu jan lhjunash lhpa aacjiyuc ti 

chiyt'ôvôs'ôcji. 

21Papi ôcjeclôy pa amem papi lhcles shi' papi ôsch'acchey pa yajatesh ti ninasnatshem 

pa is; pa tanca nefen. 

22Taj ti pa Dios, pa t'unaj, yivômjateshi papi t'unistaj; meelh pa lhech ti t'acum'e pa 

ampapu ca nit'uneshjulh pa lhamônlhajayash. 

23Pa Dios yimônlhanit papi yicafiyan, pa vanujumatsenesha pava t'ôs'e ts'ivee. 

24Pa nimuc'a ca nineetsham pa ojey, taj ti pa nivinshaa ti yivômjat ti caajtaj. Pa 

tapecvane jan lhjunash pa t'aclôôc ti chintsoojquisham, jan lhjunash pava lhay ti 

chinachajvatsham. 

25Ca ni lhech lhjunashtajaa côque, ¿she papi iseemjop jayu ca ninascôts'aclanaan shi' 

ca nic'alhtanesh ti tsicôjôsesh? 

Job 25 

Bildad 

1-2Pa Dios t'un'in shi' ti tanjovayi; pa lhech yiyitsjat'e pa vatpiiyash yiey pa vôôs. 

3Papi lhcavos nichinfajuulh, vooy pa lhqu'isjuyaj tif'apee lhacôm'a. 

4¿Isjop t'e, pa nivacle a'lheesh ti issha'ne shi' ti amem pa'na ti t'ajuyelhvatjulh pa Dios? 

5Pava lhtôsjey nilhecha na jive'cla ti pjumtsej pa nilhecha nava catiis ti isisshi, 

6¡pa yaash ti amesh pa nivacle; pa lhech lhjunashjulh pa tinvo' sas! 

Job 26 

Job 

1-2¡Ta lhanfanash ti chiyefen pa nincont'aj, ti chiyilhjenesh pa ampa t'unaja! 

3¡Is ti natô'yish ti lhcajôyshiyan shi' ti t'eyjatsjan nan ampa ca nitô'yish! 

4¿She papi yefen'ash ti lhteetsha cavôque ya'clishay? ¿She papi naychavalhjata ti 

lhech lhjunash ti lhtasinôy'in? 

Bildad 

5Papi vafsha'ne ti yiey pa tasham pa tovôc, pa yits'anaanjat pa t'ajovayi yiey pa tasham 

pa tovôc. 

6Pa nivalhech, lhanvaclevat'esh pa vatvafi', pa tanca nip'o'e ca nastanesh pa Dios. 

7Pa Dios yifach'an'apee pa vôôs ti camamemch'e pa yan'e na cotsjaat ti yiamiyan 

pa'na. 

8Pa lhech yip'ooj'apee pa yinôôt nava vôsey, pa tanca nic'aseshamsha'ne nava vôsey 

pa lhcaclecli; 

9yitulhiyanshi na jive'cla ti yip'ojey lhpa vôse'; 

10pa yinashjatnee yiey pa tovôc ti yôj'esha'ne pa lhqu'isjuyaj shi' pa shnacjay. 

11Meelh pa Dios ti yifactsenesha, pa yits'anaanjat pa t'ajovayi pava uticuy ti 

lhtsôjteesh pa vôôs. 

12Pa t'unaj pa nivaych'aclajesh pa tovôc; pa lhtôycheyash pa yinayuuyjatesh pa tovôc 

lhavo' Rahab. 

13Vooy pa lhcavim pa yiisiyanshi na nalhuyish; vooy pa lhpôcôt yivômjatesh pa tos 

pôtsej. 

14Cavôque na'sheesh ti t'iya'esh pava lhcumjavshay; ti shtape'yeelh ti nôcjiclheeyshi. 

¿She papi iseemjop jayu ca nitôyc'oya ti yicuuctenshi pa t'unaj? 

Job 27 

Job 

1-2¡Ca lhecha pa Dios, pan Yaash pa T'unaj, pan vantanesh ca nasnateshyam pa 

yivo'yeshch'e pa yamjatyich'een pa aôytejyam, 

3pan lhan'e ti nijutajyi pa yunaj ca yiyalhi, 

4pa tan jayu ca yit'esha pava vatcuts'ajinôc pa tanca nifac jayu pava ya'clishay 

yôôlhjôn'in! 

5Ti jôjjeclay yamônlha, pa janiyitesh jayu ti ampa ca nitôlheyyijop; ¡tanca 

vatjutelh'am jayu ca navooyshelh'ôcjiyam ca ats'iyôytaneshelh! 

6Tan jayu ca vô'meshjop ti janiyitesh ti tsivo'yeshch'e, lhayaash ti amyam pa ca 

vatvapenjatesh'in. 

7¡Lhacôm'a pan nôclit pa niyc'utsfaa pa lhjunasheeshelhch'evatjulh pa ojey pa 

ninvo'yeshch'e! 

8¿She pa tach'anc'oya jayu pa ojey ca nanjôôctajesh pa Dios pa lhamônlhajayash? 

9Meelh ca nivatvantajesh pava tavijatay, pa Dios pa tanca nach'anesha pava 

vatants'aclana. 

10Lhayaash ti ninvanjop pa lhshamitjayash pa Yaash pa T'unaj, pa tanca nit'a'lhajop pa 

ca lhc'aplhu'a'esh. 

11Janôclitelh'am jayu pa uj t'unaj pa Dios, pava yôyinch'e pa Yaash pa T'unaj. 

12Ca alhacôm'atajeelh ti lhavanelh'in, ¿pa ta t'e lhayaash ti lhteetshelha ti cha'lheesh? 

Zofar 

13Côque lhivalhcheyash pa Dios, Yaash pa T'unaj, yijuyjata jayu papi nivacle 

cômclônjas shi' ti ojiyis: 

14lha'ma papi lhcles ca acloja, ti chiyclônsha'ne jayu yiey pa vatvatclônjayash 

ja't'ajesha ti ninvan pa ca nituj. 

15Vooy papi mônlhatajsha'ne, ti yivômjatsha'ne jayu pa vatfamaat, vooy papi 

lhca'vosch'acchey pa tanca napvatsham'in jayu. 

16Lha'mataj pa ojey ca naclôpju pa clesanilh clim jan lhjunash na cotsjaat, shi' ti 

caajem pava yuych'esha'ne ti yaclôpjuqu'e, 

17pa yisclaneshemshi jayu peelh nivacle ti yuyjatch'e pa caaj peelh nivacle ampa ca 

nitô'lhemeyjop ti nôyôjem pa clesanilh clim. 

18Pa lhajpôyich pa ojey niclôyjamat'in jan lhjunash pa vatuup, jan lhjunash pa 

lhyitejenilh papin yiclôvalh pava jotoy. 

19Ca nijo'tajsha'ne jayu pa acôjjiin, pa lhnashaaesh ca nanjat'otaj, pa ameem jayu 

pa'na. 

20Pa vatjovayi ti nam jayu pa nalhu, vooy pa lhavimitaj pa yit'u' jayu pa tulh. 

21Pa lhaviim jo'jactsinitajesh tôlhey lhum'ôcjinuc pa nitsoojquisham jayu pa 

lhajpôyich; 

22pa yifcôclôôs jayu pa lhech pa ampa lhancavts'aclayjayasha, pa niclôtsjayuc'oyaan. 

23Pa lhaviim pa nachan'e jayu ti cuyuyuyshi shi' ti t'ôôy. 

Job 28 

Lhnôclôjqueyashesh pa vatcajôysha 

1Caaj pava chivooysha'ne pa ti chitôlhesh'e pa clesanilh clim shi' pava yie' ts'ivee ti 

chiyisclanshi pa clesanilh cojiyaj. 

2Pa clesanilh yacutch'e chitôlhesham na cotsjaat, vooy pava utes ti chiyajotshi pa 

tôlhshaam pa clesanilh yucch'e. 

3Pa nivacle vacalheshjop pa yôjat'e pa shnacjay: pa yamjam pa vatasham yaash ti 

apatôsch'e pa lhech'e, pa tulhitaj, ti vooyshi pava utes. 

4Pa vanôôcfeesh'ejop pa niyôc ti tisheyshi pava vooysha'ne pan yie' pava 

ve'lhajopsha'ne ts'ivee, yiey pa ninash'e papu, nayie'mey pava yitsates. 

5Na cotsjaat ti tanvayeemchisham pa tôlhshi' pa trigo, vooy pa tasham pa 

tatvaych'aclajshi pa lhjunashjulh pa itôj. 

6Lhech'e ti chiyvan pava utes lhey zafiros, shi' pa clesanilh cojiyaj yicshen pa cotsjaat. 

7Nilhecha pava sheyanôjis nilhecha pav'elh ajôclôs ti tayjôôy ca ni'van pava lhech 

nôyshay lhcles. 

8Pava yaquisetes pa tanca lhech ninash'e pa nilhecha ca nachajch'een pava 

jump'uvalhjetas. 

9Pa nivacle ca natcum'e pava utes shi' ca nantsoojquisham lhpa lhtatsuqu'esh lhpa 

utiyuc. 

10Pa nic'aatsham pava lhavjoqueyesh pava utes pa nic'at'eyshi pava 

nalhjunashvatc'oya isis utes. 

11Pa lhfomjasesh pava vacha'e ts'ivee pava tovjôy factsesch'e pa namjatey na nalhu'e 

pava nichinvan'in. 

12¿Taj ti pa ta tôlhshi' pa vatcajôysha? ¿Pa ta jôque yie' pa vatôycheyash? 

13Pa nivacle nintô'ya pa t'ajuya pa lhech, pa ninvan'e yiey nôque cotsjaat. 

14Yiey pa apatojqu'e yit'esh: “Ni nôque nôv'e'”, vooy pa tovôc yit'esh: “Niyalhecha ca 

nicaajyam.” 

15Sasjop ca chintôlhesha pa clesanilh cojiyaj, pa nisa'jop ca chincashaaysha pa 

clesanilh clim. 

16Sasjop ca chinshayanesh pa clesanilh cojiyaj yaash ti isshi', nilhecha pava facl'utas 

lhey cornalina ja't'ajesha pa zafiro. 

17Ya'sheshc'oya pa lhech pa clesanilh cojiyaj shi' pa nôcshi'; pa sasjop ca 

chinuyjat'ôcji pava chiyisnatesh pa clesanilh cojiyaj tsi'sha. 

18Pa vatcajôysha ya'sheshc'oya ti lhasnôyech pa facl'utaj lhey coral, shi' lhpa nôcshi' 

utej shi' pava vatinshes. 

19Lhpa c'ayôôyshi utej tôlhey pa Etiopia pa tanca lhjunashajulh, pa sasjop ca 

chinshayanesh pa clesanilh cojiyaj yaash ti isshi'. 

20¿Pa ta t'e tôlhshi' pa vatcajôysha? ¿Pa ta jôque yie' pa vatôycheyash? 



1001 

 

 
Nivacle Bible  

© 1994,  Sociedades Bíblicas Unidas. 
 

 
 

 

21Chiyfichc'oya pa lhtô'vat pava yaquisetes, pa chiyp'o'ec'oya pava ajôclôs yi'shi' na 

nalhuyish. 

22Lha'ma pa vatnôjayash'e shi' pa vatvafjayash ti yeetajesh'in: “Tsi'sha ti jape'yeelh'in 

pa tsitô'yelha pa lhech.” 

23Taj ti pa Dios yitô'yey pa nash'e pa vatôycheyash; ve'lhajop ti yitô'ya pa ti yivan'e, 

24lhayaash pa lhech ti yivaney yiey pa yôj'esha'ne na cotsjaat shi' lhacôm'a ti yi'ôcji pa 

vôôs. 

25Meelh pa Dios yiclôvalhemc'oya pa t'unaj pa lhaviim pa yinem'e pa yôjat'e pa 

yinôôt, 

26meelh ti yivclanjat pava lhayôjijateshjop pa tsha'nu pa yinôôclhanite'ma pa yuy'e pa 

lhaviim, 

27pa yi'van shta pa vatcajôysha, pa yi'van ti tajulhey ti yivo'yeshch'e, pa yic'alhtanshi 

pa yivo'yemjulh shta. 

28Pa yit'esha pa Dios papi nivacle: “Acumjelhem'in pa yivo'yeshch'e pa Lhcaanvacle 

côque vatcajôysheesh: pa atanujatelh'avc'oya pa niysa: côque vatôycheyashesh.” 

Pa yôj'esha'ne t'atshayjayash pa Job 
(Caps 29—31) 

Job 29 

Job 

1-2¡C'oostaja ca isa'jopyam ca vapecleyc'oya java lhech nalhus ti vanujumatseneshyam 

pa Dios! 

3Meelh pa lhech ca nastujatajeshch'e pa lhqu'isjuyaj pa isa'jopyam ca jayôtayshi pa 

tulhitaj; 

4mellh yivaatsha ca jamtaja ti yapitôji vooy pa Dios vanujumatseneshyam na 

yijpôyich; 

5mellh pa Yaash pa T'unaj ca nôôvtajyich'etsham vooy capi yicles ti 

ninastonch'esha'ne; 

6meelh pa vatts'oos ti yich'apee na cotsjaat vooy pa lhape' pa tôlhshaam pava utes; 

7meelh yivaatsha ti jôv'esha'nejop ja yie' ti chitayvanejop ja yitsaat. 

8Japi nich'acsha'ne ca nasvantajelh pa yieshyijop vooy japi nitaôvclasa pa 

vatsavatch'e. 

9Lhama papi nivacle chiyashjat vô'meshjop ti tasinôych'e pa vatshanatesh ti 

canoqu'enshi ts'ivee. 

10Vooy papi chinvacleyansha'ne pa vachaclanch'e pa t'ôjôj; pa yinesh pa tach'aclech 

pa lhc'ôjtôj. 

11Japi nivacle ti tsivanesh ja't'ajesha ti tach'aneshyi, pa nishameshyi pa is ti 

tsasinôquiesh, 

12lhayaash yivaatsha ti qu'efenem pa ôfteec shi' pa ts'aclaay, papi nivacle ampapu ca 

nefen. 

13Papi yiesham pava yafalhch'e pa nishameshyi; na yefenjayash tôlhesha papi 

ôsch'acchey pa lhshamitjayash. 

14Pa yivo'yeshch'e shi' pa yitsôt'ajch'e pa lhech tsitsôt'ajesh: pa yuyjatshiyisesh 

lhacôm'a nava nalhus. 

15¡Ya lhech ti lhtôsejyish pa t'acluuc shi' ti lhafocyish pa ancooc. 

16lhtatayish papi suyshisha'ne pa jayvayeem papi vena tôlhshi'! 

17Japôcjetshic'oya lhpa lhacu' papi ojiyis pa janjôcleshey pava lhtsevtey pan 

lhayjô'esh. 

18Pa jaychavalhey: “Java yinalhus yaash jan lhjunash pa josôj; pa javafesh jayu 

yic'utsaaj shi' na tsitsôt'ajesh jpôyich. 

19Yijunashjulh lhpa aacjiyuc ti vantsemaajop pa yinôôt, vooy pava lht'oy yivayich'e 

pa yiyaas ti tulhey. 

20Na yipjumtseyash yinich'ayanch'eyam jayu, pa tanca amayam jayu pa yunaj.” 

21Lhacôm'a papi tach'anyi pa tach'aneshyi ti nits'iseeyc'oya nava jacajôyshiyanesh. 

22Ca jatiftajeshch'e ti jayasinôy pa ampapu ca natvayeshyich'e. Nava yiclishay pa 

niton'apeen ts'ivee, 

23papi lhech pa nichaypaeshyijop, jan lhjunash ti chitach'anc'oya pa tsha'nu pan 

t'aplhu' ti cus. 

24Meelh yivaatsha ti nicaaysiyueshyi, pa niiy'a ca nit'ujanesh. pa ninvô'meshjop ti 

yovalhesha'ne na yitaco ti c'usemshi. 

25Pa jôvji'c'oya na yinvacleyash papi lhech pa jasclaneshch'e papi lhech pava ca 

nasnatesh, jan lhjunash pa lhcaanvacle ti yinôyinjatlhavc'oya papi lhcavos. Meelh ti 

yitacshinvatsham'in, pa jashantesha'ne. 

Job 30 

1Taj ti nôqueesh nicaaysiyueshyi napi nôctechlhay yic'oya, vooy papi lhtatac niyit'esh 

ca yicumeshjulh ca nanshi' pava nuus ca ninujumatsenjayanesh java yiclôy 

tashinshtas. 

2¿She t'e pa ca yicu'mesh'e pa t'unajesh pava t'itjuy? papi lhech nivacle amesha'ne 

3tôlh'ejop pa tavijatay lhayipcu shi' pava suyeshi. Vooy pa tulh ti yie' ts'ivee pa am'e 

pa'na ti cayoy'e lhavach, pa tujqu'e' pava feytatsiy clôjôjque'sha'ne; 

4pa nitsojqu'e pa t'aclôcchat t'apôôy yie' pa vatcôvjiyanjavat, pa yamja pava 

lhfeytatsiy pava c'utjanicuy ti tuj. 

5Papi lhech nivacle chiyayjatshi papi t'iyôyjafasesh, ti chiyjôyjan'apee pa 

chitônesh'apee jan lhjunash papi cutsjanjas; 

6pa yich'e' tasham pava camamqu'esha'ne, yiey pava yipôc'ôs'ech'e pava utes; 

7pa yitôôvclanshiin pa t'aclôcchat, pa vanaclapjuesh ti yuy'ôcji pa t'aclôcchat. 

8Papi nivacle ampa ca nitô'lha, lhcles papi ninteyiysha'ne, pa nichinajulhjatsham ca 

nôvji' pa vatavtsateyish. 

9Taj ti nôqueesh papi lhech pa tsilhôquiin pa nôyityi'in ts'ivee. 

10Pa niclafiyish ti tanu'yic'oya ts'ivee, pa t'ach'iy'een na yitaco. 

11Pa nôqueesh pa ninasc'uyan shi' ti tsitants'aclanjayan, pa yi'amiyan ca 

nasvijatanjulh. 

12Pa yieshyijop pa vanaclôpju'e, pa tsicôtjatsha'ne, ti tanecletyi ts'ivee pa 

nivôncaclônjatsu'yish. 

13Pa yip'o'eyic'oya pa nôyish, ca jaspa nasvômjat, pa ampapu ca nit'ôssha'ne yi'jop. 

14Jan lhjunash pa yifalh'esham ti camamjam pa vatashclôfech, ti nacheshyi ts'ivee pa 

uj factsejeshi. 

15Pa vatjovayi pa natyitapee; pa ts'istanjat'in ti jaclôt jan lhjunash pa lhaviim; pa 

yiistajeysha'ne pa lhayyasha pava vôsey. 

16Nivanajulhjatsham ca yamônlhaa; pa caclec pa yaashyitapee. 

17Pa aôytejyam pa yamyitsham yiey nava yivnus; pa nint'ôsesha'ne ti tsiclôyit nava 

tulhis. 

18Pa Dios pa yichaj'ôcji na yivo', vooy pa t'unaj pa yisichatesh yic'oya lha c'uych'e. 

19Pa tsit'ujam pa t'ôôlhshi, pa yalhayasha pa c'ocshi shi' pa shnomaj. 

20Jayalh'a ca ats'efen, Dios, pa niascuulh, pa jatants'aclan'a pa niach'aneshyi. 

21Pa lhtatvaych'aclajeshyi ti lhascômclôqui, pa lhniyiteshyi ti lhasjôyjan. 

22Pa lhasfôôyjatesh pa lhaviim, vooy pa lhavimitaj pa lhtsaacjut'esh. 

23Tsitô'yish ti lhen ca aschajey pa yivafi, ti lhtôtômjalheshyic'oya ti t'ajuya lhacôm'a 

papi caaj pa lhamônlhajayash. 

24¿Tam'ey t'e ti niyefen pa ts'aclaay shi' ti niyilhjenesh pa lhts'aclayash? 

25¿Tam'ey t'e ti niyôyan pan vatclôyit ti niyicavts'aclayesh pan caaj pa amemc'oya? 

26Jaschi'tajc'oya pa vatc'usiyash, pa namyiy pa ojeych'e; javatjumtitajc'oya pa 

vatqu'isjuyaj, pa namyiy pa tulhitaj. 

27Lhpa yilhiivte tclôôyitshi pa ampa t'ichayasha; pa tsi'sha ti jaych'anc'oya pava 

nalhus ti tavijatay. 

28Yitacshiyan'in na yivu'vat, pa amem pa lhqu'isjuyaj na jumcuclaay; pa jôôvtajesh'e 

t'ajuyish lhacôm'a ti jayaalhtaja ca chints'efen. 

29Yijunashjulh pa lhats'a pava nuutas, pa lhc'utsfaesh pava vônjalhôs. 

30Na yôj pa yiyacutiyan, na yivu'vat pa yitujatch'e tôlh'ejop pa vatclôjuut. 

31Pa t'ôjôj pava cuvôyu lhacôsec shi' pava vat'ônjanchey pa vena lhcajunashyish ti 

ts'apjayan pa aôytej. 

Job 31 

1Yivaatsha javatshiyanem ca ya aj ca yicasvunchay pa niyench'een papi ve'lhasha'ne 

ts'ivee 

2¿Ta yie' pa tcufayesh pan Yaash pa T'unaj ti yive'lhanjop ts'ivee ti yijutch'e papi 

nivacle ti tôlheshey pa vôôs? 

3¿Ninlhechiyanesh t'e pa ojey shi' pa sasch'e lhavo' pan yitsôôtjatesh pa tavijatay? 

4¿Ja't'ajesha ninasvanesh pa Dios pa jasnatesh pa ninovalhch'eyam pat'ajô'jesh pava 

janash'e? 

5Jetônjop ti tanca yitôlhjatshamjop pa vat'ôv'ojiyash, pa nilhecha ca yic'alhtanesh ca 

tejshiin papu. 

6¡Vooy pa Dios ts'atsjulheshi pa yivo'yeshch'e pa yacô'jesh'eyam jayu ti ampa ca 

nitô'lhey yijop! 

7Ti vena tsijuyjatshic'oya pa nôyish yitsôt'aj, shi' ti tsin'ate ti tsicha'jey pa 

vatcasvuncheyash, ti caaj papi tavujuya ti yi'van na yunaj 

8vooy pap'elh ti tujyic'oya pava jacôvjiyanch'e pa nitsojqu'e java lhfetatsiy pava 

jat'iyjatch'e. 

9Ti tsin'ateesh ti vena tsijuyjatshi lhpa ôcjeclô ja't'ajesha ti jatuvalh'in lhpa lhch'acfa 

pa jayajulhshi, 

10vooy lhja yich'acfa pa tajulhey ti lhcumteesh pap'elh, ti vanôôlhjôna ti 

yojqu'enelhch'e lhjô lhech. 

11Pa lhechesh pava yifanishyivach pa chinivalhyitapee; pava lhech chiyajulhjatsham ti 

chitsiclôyit'apee. 

12Jan lhjunash ti yivutunsham ti tifshaam ti tifshaam lhacôm'a pan caajyam. 

13Japi yicavos ti tônyiyjop pa'na pa yajatesh ti jaych'anesha pava t'a'lheshyi. 

14¿She t'e peelh lhjunash ti isjopyam ti jôvesh'e t'ajuyish pa Dios? ¿She t'e pa ca 

jachajeshjulh pa lhech ca nit'aalhtajeshyiy pa'na? 

15Pa lhech ve'lha Dios shinavclanjat yiey pa vatacachi, pa lhjunashjulh papi lhech nan 

lhjunash ti nijutyam pa vatmônlhajayash. 

16Tanca vô'meshjop ti qu'efenesh pa ts'aclaay pa ti amemc'oya, pa nilhecha ca 

nivashanem japi ôsch'acchey pa lhayipcu. 

17Tanca yave'lhaa ca yitsaccunesh na yashi ca nivancufaneelh pa ôfteec. 

18Yajatesh ti jasclan pa ôfteec jan lhjunash pa vatata; yajatesh ti jovalh'apee japi 

ôsch'acchey. 

19Meelh ti ja'van papu ti nicavômjatsuesh ti amc'oya pava lhcôquicletôy ja't'ajesha pa 

ts'aclaay ti amem pa ca natvuuyshi, 

20vooy ja tsitsôt'ajesh lhsaash java yiclôy pa jajutey ti vatjopinatesh, vooy lhavaatsha 

nishameshyi. 

21Ca janjovatsjantaj yivach pa ôfteec ti janiyitajjop papi tcaasclanchaych'e. 

22Ti lhech lhjunash pa niyjô'a pa chipôcjetsha'ne nava yitjuy; pa nint'unch'esha'ne 

nava yifatatsiy. 

23Yivaatsha ts'ijovayeshjulh pa lhclôyitsjayash pa Dios; ¡pa sasjopyam ti janiyiteshem 

na lhanvacleyash! 

24Tanca lhecha pa clesanilh cojiyaj ca yinesh ti jacafiyan shi' ca yijô'ayam. 

25Tanca tôlhesha ja yishamitjayash ca vaniyitesh java acloj vatcaqueclitôy ja't'ajesha 

ca naashyam pa yipeso. 

26Ja'van ti nôcshi' na jumcuclaay shi' ti ninvô'mesh ti tujey na jive'cla, 

27taj ti tanca vataastanjatesh ti jôclôjey, pa tanca lhecha ca yifinjop nava yipôcôtôy. 

28Cavôque chiyajulhjatajsham pa vatclôyitsjayash; ¡lhech lhjunashtaja ca 

chinôôlhjônem'in pa Dios yiey pa vôôs! 

29Tanca nasshameshem pa niysa' pa niyc'utsfaa, nilhecha ti namey pava tavijatay, 

30Tanca janeem pa ve'lha ojeych'e pa nilhecha ca yenem pa vatvafi'. 

31Ca nicaajtaj papi yi'yijop ti yen ti asinômat'a papi vena tôlhshi', 

32pa tanca yivashanem ca tulhtajaan pa mônlhaashi pa lhcaavju. Yajatesh ti 

janc'at'emey nava lhashic na yijpôyich japi t'ôtaaysha'ne. 

33Tanca yip'o'em'e nava ninasvoyeshch'e jan lhfanishesh pap'elh, pa tanca lhecha ca 

vaniistanjateshc'oya 

34tôlh'ejop ti ts'ijovayjulh napi nivacle. pa tanca yip'oc'oya pa tan shta ca 

yacano'ac'oya ti ts'ijovayeshjulh ca nitsapunesh japi yijôôjamsha'ne. 

35¡Tajulhtajeyam papu ca nach'anyi! Ti chiynesh na yey ti chiyijôtjatesh nava 

jayeesh'in; nôqueesh, ¡pan Yaash pa T'unaj pa tsicu'lhesh! Pava chits'iyôytanesh ti 

yisnateshyam ti yi'sesh'e, 

36pa jacha'jem jayu ti tsôclôjesh; pa yan'eyam jayu lhpa yôtjôjiy. 

37Yivaatsha janfaclemch'e jayu pa Dios lhacôm'a java yijunash'in, pa yashalheeshe'ma 

jayu pa is ti yiey t'ajuyish. 

38Nava yicootsjativshay tanca nitônesh'in yiey pa vôôs ca natjuyeshyijulh, nilhecha 

java chiyclajanch'e ca nitacshinesh'in ca napvatsham'in. 

39Taj ti ca nicaajtaj papi t'acuteshc'oya java vacalh'e, ja't'ajesha ca nanc'ôjômit'esh japi 

yiey java jotoy, 

40¡java yicootsjativshay ti vacalh'e pava cutjanis pa ch'apaa pa trigo, shi' pava t'aclôôc 

pa ch'apaa pa cebada! Côque yivaclhitesh pa Job ti vatvayjat. 

Pa Dios yachajem'e lhc'o'vat pava yi'van pa Job 
Pa vatvayjateshjulh pa Eliú 

(Caps 32—37) 

Job 32 

1C'oya ti yi'van papi pu'jana nivacle pa Job ti vanijôtjatesh ti amem pa ca nitô'lheyjop, 

pa lhechesh pa vômeshjop ts'ivee ti naashtajeshelhvanôcji. 

2Pa lhechesh pa ve'lha nivacle lhey Eliú, lhaôs pa Baraquel pa lhech buzita, lhô'sesh 

pa Ram, pa sasemjop ca nit'ôsesha'ne t'ôyish'e pa lhavôôc t'ajuyjulh pa Job, c'oya ti 

yi'van ti vaniyitesh ti yiamiyan pa ca nitôlheyjop shi' ca natmenesha pa Dios. 

3Taj ti suya shta papi pu'jana lhc'utsfas pa Job, lhayaash ti nintôôysha ca 

nachajeshjulh, ti caaj pa lhech lhfanisheshem nisa' pa Dios. 

4Jan lhjunash pa Eliú pa lhech shichaam pa t'aplhuqu'ec'oya pap'elh, pa tach'aneshjop 

pap'elh ti yivaclhiteshem ti tasinôytajem pa Job; 

5taj ti c'oya ti yivanesh ts'ivee ti nintôôysha pa ca nicu'lheshjulh, pa sasemjop ca lhech 

nôjeshem'e 

6pa lhechesh pa tasinôy. 

Pa vatjutsa' lhasinônyasha pa Eliú 

Eliú Nan yijunash ti ya'nich'ayech pa avaatsheelh naataôvclaseelh, pa ninasfiyesha ca 

nôclitemch'e nava jaychavalhtaje'mey. 

7Pa jaychavalhey: “Ca chintasinô'yesh pa t'ônashch'e pava chivatfayjanchititesh; ti 

chinôclitch'esha'ne pava acloj nincôpesesh pa lhtôycheyash.” 

8Lha'mataj ti yijô' pa nivacle ti caajem pa vatôycheyash, pa vooy pa Yaash pa T'unaj 

pa yifuyuesham pa lhsôc'ôclit lhshayc'u. 

9Pava acloj nincôpes pa ninasnatesh pa lhcajôysha papu, pa nilhecha pava vatpôsey ca 

nanchajey ca nivoyjateshch'e pa yitôyc'oya. 

10Pa lhe'naa ti jayeetsha: “Nôqueesh ach'anshelh'yi, lhayaash yivaatsha shta caajyam 

na jayeetsha.” 

11Yivaatsha javatjumteeshelh'ajulh pa jaych'aneshelh'a nava lhteetshelha ti caajelh'am. 

C'avanshelh ti lhavo'olheysha'ne nava lhajulhjatelhey ya'clishay, 

12pa javaney shta ti nive'lhaa avaatsheelh ca isa'elhjop'am ti lhteetshelha na Job ca 

achajeshelhjulh pa aclishelh. 

13Lhayaash ti tanca alheclôjeshelh ti lhatcajôyshayelh, vooy pa Dios, pa nilhecha pa 

nivacle, ca natculhjan jayu. 

14Taj ti, pa nilhecha na Job ca nitanjuyeshyi, pa ni'yalhecha ca yicuulhjulh nan 

ajunashelh. 

15Job, napuque pu'jana tastayeemvatsham'in pa amemc'oya pava lhclishay ca 

nachajesh'ajulh; 

16taj ti ya aj ca alheclôjeshyam ca yacano'a jayu lhayaash napi lhech ti canoqu'enshi, 

lhayaash ti amem pa ca nachajesh'ajulh. 

17Yivaatsha tôlhyi' jayu vitsha pa jayeetsha jayu nan caajyam. 

18Tapo'yish nava yiclishay pa sasjopyam ca yôsesha'ne; 

19yu'jatajey ca nitaancletfachee, jan lhjunash pa ôtjayetaj t'i' ti chiyp'otiyanesh'apee 

lhpa nich'a ftech. 

20Pa jayasinô'yesh pa jaspa yivanfach'een, pa lhech t'aplhuach'e ca jachajesh'ajulh. 

21Tan jayu ca yivujuychata papu; pa jajônvatich'e jayu lhacôm'a. 

22Yijô' yivaatsha ti tanca nasfayjanesh ca yivujuychata; ¡pan Tsivclanjat pa 

nivalhyitapee jayu tatsha ca lhech yifanishtajeesh yivach! 

Job 33 

1Pa lhe'naa, Job, ach'anch'e nava yiclishay; pa avatjumtech'e nava jayeesh'a jayu. 

2Yi'shi' yashi na jachajesh'ajulh: 

3jayasinô'yesh jayu pa yivo'yeshch'e pa janôclitch'e nava jaychavalhey. 

4Pa Dios, Yaash pa T'unaj, tsisnatesh, pa nifuyueshyi pa lhayalh. 

5Asculhesh, ca istajajop'am; pa ataasclan'esha'ne ca anjuyyi. 

6Avaatsha yivaatsha shta casjunashvatjulh yie' t'ajuyish pa Dios; yivaatsha shta 

tsisnatesh ti ya't'ôôlhshi'esh. 

7Pa nôqueesh pa ya aj ca astôyiyjat, pa tan jayu ca nesh'atapee na yinvacleyash. 

8Ameesh ti c'ape'yach'een ti lhteesh 

(pava aclishay ti jaych'antajch'een): 

9“Yivaatsha ya is pa amyam pa ca nitô'lheyjop, pa amyam pa niysa' shi' pa sasch'e. 

10Taj ti pa Dios vooysha'ne pa ca nits'iyôytanesh, pa tsijôney pa nivata'c'utsfaa; 

11pa yineshyam pava calenas nava yifoc, pa yiclôvalhch'e java yôsjaavtes.” 

12Taj ti pa aniyitsjayashtaj nintsôt'ajch'e, lhayaash pa Dios ti ya'sheshc'oya papi 

nivacle. 

13¿Ta t'e lhayaash ti lhavatjuyjatajulh ti ninacu'lheshjulh pa ca ve'lhaa pava 

aclishaytaja? 

14Pa Dios acloj pava ti na'shesh'e ti tasinôy, taj ti ca nishtantôych'esha'ne. 

15Pa ti t'elhesh ti yisnateshi pava tulhis, pa nijôti ja't'ajesha pa yi'shi' vatôvaat, ti 

yimôqu'esha'ne papi nivacle, meelh ti yash'apee pa lhanjoti. 

16Pa Dios tasinô'ya pava lhacfey papi nivacle; pa yicajôyshiyan shi' ti nijovatsjan 

lhavach, 

17pa jaspa yinujatc'oya pava niysisa lhcumjavshay ti t'ajuyeshjulh pa lhnunatsjayash. 

18Nôque lhjunash ti nijôôcshey pa nivalhech, pa yilhjenesha'ne pa vatvafjayash. 

19Pa ti t'elhesh'in ti yisclanemch'e pa Dios pa nivacle pa vat'ôôyteyash, ti yuntesh pa 

ôôytejem pa lhavu'vat. 

20Lhacôm'a pa vatôc, lha'ma ti acôjtajshi, pa ninyôôyjulh. 

21Pa t'asjaan pa tifch'e' jayu, pa nôcleyshi pava lhavnus. 

22Pa lhamônlhajayash yujaa pa nivalhech, yiey pava lhashiclesh pa vatvafi'. 

23Taj ti ca nicaajtaj ti yich'eetsham pa lhech pa ángel, tô'lha papi mil ti tasinôyshem pa 

nôclitemch'e pa yivo'yeshch'e, 

24pan tcavts'aclayesh ti yit'eshe'ma pa Dios: “Anjôôcshey pa vatvafi', lhayaash ti 

javanesh ti vapecla”, 

25pa lhechesh pa lhavu'vat pa yachajeyc'oya ti vatsjan pa vapecleyjop jayu jan 

lhjunash ti nich'ayech. 

26Asnatesjop pa aalhsha pa Dios, pa lhech pa vatjumteesh'ajulh jayu; pa nôvalhesha'ne 

jayu pa lhshamitjayash pa Dios, pa yachaja jayu papi nivacle pa lh'isiyasha'ne. 

27Pa yit'esha jayu: “Jasnatesh pa sasch'e, pa vena jajuyjatshi pa yivo'yeshch'e, taj ti pa 

Dios ninteeshyam ca nasclôyit. 

28Pa vena lhjunashesh, ti tsilhjenesh pa vatvafi' pa jôjjeclay isjopyam ti javan pa 

vatqu'isjuyaj.” 

29Nôque lhfanishesh pa Dios pa nivacle pa ti t'ajô'jesh; 

30ti yilhjenesh pa vatvafi', pa mônlheesh ti yi'van pa vatqu'isjuyaj. 

31Ach'aneshyi, Job, ca avatjumteeshyi; pa acano'ac'oya ti jayasinôy'in. 

32Ca nicaajtaj'am pa lhteetsha, pa ascuulh; ca lhechtajee'am, pa jasclanesh'ajulh; 

33taj ti ca amtaja, pa acano'a ca ach'anyi, yivaatsha pa qu'eyjatsjanesh jayu pa 

acajôysha. 

Job 34 

Pa napu'eyshi lhasinônyash pa Eliú 

1-2Avaatsheelh, lhatcajôyshayelh shi' ti najpô'yelh'avach, ach'anshelhyi nava yiclishay. 

3Lhpa vatacfe nilhc'ônasheeshche'vatjuulh pava ya'clishay, lhjunashjulh pa vatc'ôjtôj 

ti nichavaych'e pa lhc'ôcônash. 

4Pa caschi' shta ti shtac'alhtanelhch'e pa ti lhjunash pa shtasclanelhey pa ti 

shtajulhjatey. 

5Na Job yit'esh: “Yivaatsha tanca nitô'lheyijop pa, taj ti pa Dios vantaneshyam ca 

nasnatesh pa yivo'yeshch'e. 

6Lhayasha ca yacuts'a'ja ti chiyiteshayam ti jaymenyivach na yivo'mat pa 

ninvatsjanesh, lha'ma ti amtajyam pa sasch'e.” 

7¡Ampapu ca lhjunashajulh na Job! ti yiclôqui pa Dios jan lhjunash papi yiyô'ji pa 

yinôôt; 

8yench'een ti yi'jop papi ojiyis, ti t'ôta'yelhsha'ne papi nivacle ojiyis. 

9Yit'esh ti tanca nitô'lhema pa na pa nivacle ca nanshamitjat pa Dios. 

10Taj ti avaatsheelh, nivacle lhatcajôyshayelh, ach'anelhyi. ¡Nilhecha ca naychavalhey 

pa Dios, Yaash pa T'unaj, ca nasnatesh pa ojeych'e ja't'ajesha pa ninvo'yeshch'e. 

11Pa lhech yive'lhan ts'ivee jayu ca nishayanch'e pa lhjunash pava chiycumesh'in; pa 

yive'lhan'e ts'ivee ti yajulhjatshamsha'ne. 

12Yijô' pa Dios, Yaash pa T'unaj, ampa ca nasnatesh pa vatav'ojiyash nilhecha pa 

ninvo'yeshch'e; 

13ampapu ca nijutem lhavaatsha pa t'unaj ca jaspa nasclaneshch'e nan tuc'a'e na 

cotsjaat. 

14-15Ca nayjatajesh papi nivacle pa lhayalh ti yimônlhanit, pa lhacôm'a ca 

nivafsha'nevatjuulh pa ve'lheesh napecla cotsjaat. 

16Ca alhetaja ti lhatcajôyshay, pa ach'aneshyi; pa avatjumteeshyijulh nava yiclishay. 

17Pa Dios ca napuntaj na yivo'yeshch'e, pa saseemjop ca lhcaanvacleaesh. ¿She pa 

istajjop'am ca ivalha pan ya'shesh ti yivo'yeshch'e? 

18Ca lhechtaja papi lhcaanvacles shi' papi tanch'anjay ti ojiyis, vooy pa Dios 

yivijatayanem jayu. 

19Pa lhech tanca nilhechiyanesh papi chinvacleyansha'ne, pa nashjatc'oya ca 

nefenesha papi acôsshiin papi ts'aclaaysha'ne, lhayaash pa lhech ti yisnatesh lhacôm'a. 

20Papi nivacle nichinach'e ti vafsha'ne, ti yamey lhcachivat'eshi pa tulh; papi nivacle ti 

t'ôyshi' shi' ti vômji'; pa t'untaj'in pa chiyayjateyc'oya ti nit'unajeesh pa nivacle. 

21Pa Dios yiclôvalh pava t'ôsjaavtes pa nivacle pa yitôôysha lhacôm'a pava 

nashch'een. 

22Pa ampa shnacjaya ja tulha'shi ti capeshch'e pa ojey. 

23Pa Dios ninôôclhanite'mey pa lhavôôjam pa nivacle ca jaspa nôvesh'e t'ajuyish ca 

nasclanemch'e. 

24Nisuyeeshi ca niniy'ôsjop ca nivômjatsha'ne papi t'unvatsham'in shi' ca nancayôjatey 

pap'elh pa lhc'o'vat. 

25Pa Dios yitôôysha pava yisnatesh ts'ivee, pa yama pa tulh pa lhcat'iyasesh. 

26Pa yivo'matan'apee jan lhanfanash papi cômclônjas, pa chiyvan lhacôm'a, 

27lhayaash ti ninen ca nanc'ashamem ts'ivee pa ninatcumeshjulh pava yiyôjitajesha ca 

lhfanisheesh. 

28Pa yônjayanjop'in papi ts'aclaaysha'ne shi' papi chiycômclôqui ti yameychisham pa 

Dios, vooy pa lhech pa tach'ana. 

29Taj ti ca cano'a lhôn pa Dios, ¿she papi istajemjop jayu ca nivalha? Ca nip'o'e lhôn 

pa lhtaco, ¿she papi istajemjop jayu ca ni'van? Pa lhech yiclôvalh papi lhtachifas shi' 

papi vena lhavach 

30ca jaspa ya aj ca lhanvacleaesh papi lhtachifas pa ojey ca niteejshiin. 

31¿Tam'ey ti caaj pa lhteetsha pa Dios: “Javô'mesh ti javancatejshiin, pa tanca 

vapecleyjop pa sasch'e. 

32Anôclityam t'em pava ninasvoyeshch'e ti niyvan. Ca jasnatajesh pa niysa', pa tan 

jayu t'e ca yachajeyc'oya ca jasnatesh”? 

33¿Tam'ey ti lhentaj pa Dios ca nishayanch'e'am pa lhjunash ti tajulhey'am, ca lhamaa 

avaatsha ca acavoyjulh? A'lhech avaatsha ti tôlh'a', pa tanca yalhecha, anfacyam pa 

natôych'e. 

34Napi nivacle tcajôyshaysha'ne ti tach'anyi ts'ivee, shi' napi tcajôyshayesh, ti 

yit'eshyam jayu: 

35“Na Job tasinôytaj'in ti ampa ca nitô'yish; nava lhclishay nichintôych'esha'ne. 

36¡Ca chinc'alhtaneshem lhôn yiey pa tasham na Job, nava tculhjantajesh 

lhjunasheshch'ejulh pa ojey! 

37Na Job nilhnashaaesh ti sasch'e lhavo'esh, vooy shta na lhcôvfayash; yiesh'e 

yijuyishelh ti yiclôqui pa Dios shi' ti naashtajeshelhvanôcji pa lhech.” 

Job 35 

Pa pu'jana'eyshi lhasinônyash pa Eliú 

1-2¿Yivoyjulh'am t'e, Job, ti lhteetsha pa Dios ti navo'yeshch'ec'oya? 

3Lhayaash ti lhteesha pa Dios: “¿Istaa'am t'e ca jasnatesh pa sasch'e? ¿She t'e pa 

lhtôlhjatajayam ca niyisnateesh pa sasch'e?” 

4Pa vooy yivaatsha cacuulhjulh jayu, shi' shta napi ac'utsfas. 

5Ovalhqueey ajaalh na nalhuyish, pa ovalhsha'ne nava toschisham vôsey ti yi'atapee. 

6Ca asnatajesh pa sasch'e, nôque tanca acôctiyanesh pa Dios; ca aclojtaja pava sasch'e 

ti lhasnatesh, pa tanca pa ca lhjunashaesh. 

7Ca asnatajesh pa is, pa ampa ca ajutem; pa tanca lhasnatshem pa ca ve'lhaa pa isch'e'. 

8Lhech papi nivacle nan ajunash ti lhcôctiyanesh pa asasch'e shi' papin isistajesha'ne 

pava isis ti lhfanisheshem. 

9Ca nôôvtajshi pava tavijatay pa vatcômclôyash, papi nivacle pa nitônesh'in pa nivooy 

papin yilhjeneshey ti t'unisesh; 

10taj pa ninôqueyjop pa Dios pan yivclanjat ts'ivee, pan tôlhesha pa t'unaj pan yie'shi 

pa tavijatayem, 

11pan shinfaycutesh ti shineyjatsjanesh ti shinashjateshc'oya pava yaquisetes shi' pava 

ajôclôs. 

12Tôntajvatsham'in, taj ti pa Dios pa nincuulh, lhayaash papi nivacle ojiyis shi' ti 

nunatsjanjas. 

13Pa Dios, Yaash pa T'unaj, ninanch'anjayu'a pava vatcotsenôc. 

14Lha'mataj ca at'esh lhôn ca niavana pa Dios, ach'aneshc'oya, pa ajunashch'e yiey 

t'ajuyish. 

15Lhteetsha pa lhech ti nisuya pa ninvôncaclôyit, ti tanca nanch'anjayujulh pa sasch'e. 

16¡Taj ti, Job, lhteetajeshaan nava matas nichintôych'esha'ne ujesh ti lhtasinôytaj'in pa 

ampa vatôycheyasheesh. 

Job 36 

Pa yichatjulheyshi lhasinônyash pa Eliú 

1-2Atsichaclanjat cum, pa qu'eyjatsjanesh jayu, lhayaash ti jôjjeclay caajyam pava 

yiclishayjop pa Dios. 

3Jacheneshjop jayu nava aclojam tsitô'yish ca janôclit nava yivoyjateshch'e pa 

Tsivclanjat. 

4Pa yijô'qu'eyam ti niyit'esha pa vatcuts'aji; yie' ajuyish na ve'lha ujesham ti 

tcajôyshay. 

5Pa Dios t'un'in pa yaash pa nash'e pa lhcajôysha, pa tanca napun pa amem pa ca 

nitô'lheyjop. 

6Ti yayjatc'oya pa lhamônlhajayash pa ojey, taj ti yivoyjateshemch'e papi 

ts'aclaaysha'ne; 

7yajatesh ti vanujumatsenesha papi nivacle yivo'yeshch'esha'ne; yiyitsjatesh papi 

lhcaanvacles pava lhc'oovtesesh, pa yimônlhanitesh ti yashjatchishamch'e. 

8Taj ti ca ninôôcfatajesha'ne pava calenas shi' ca aôytejtajeem pava tavijatay, 

9vooy pa Dios pa nivanjiyinesh pa niysa' ti yisnatesh ts'ivee pa lhjunash ti yanlhatshi 

pa lhnunatsjayash. 

10Ti tasinôytajesha ca nasclanemch'e shi' ti nifactajem ca nivô'mesh pa lhav'ojiyash. 

11Ca nanch'anjayutaja ts'ivee shi' ti t'ajôyajop ts'ivee pa c'useemvatsham'in shi' ca 

nanshamesh pava mônlhee lhnalhusesh. 

12Taj ti ca ninanch'anjayutajaa, pa nivafsha'ne pa nôvqu'e ts'ivee pa lhanvalheech ti 

jôjjeclaytaj ca chinaychavalhch'e ts'ivee. 

13Papi ojiyis ti yamqu'een pa lhavôôc, ti lha'mataj ti vanôôcfasha'ne pa nint'a'lha ca 

chinefen. 

14Vafsha'neen ti nich'aclesha'ne; pa lhamônlhajayash lhech yôj'e' pa tanvapenjayesh. 

15Ti tôlh'ejop pa lhanclôyitsjayash pa Dios pa yilhjenesha pan yiclôyit; tôlh'ejop pa 

aôytejem ti yitôyjatc'oya. 

16Avaatsha shta najôôcshey pava suyc'oya, pa nijut'ay pa yaash shi' ti yicamaminat'a; 

pa yitsiyin'apee pa atsaccunjavat pava isis vatcôs. 

17Avaatsha ca nôfiistajch'eam pava t'ônasheshjop pa ojey, pa sasjop jayu ca 

avatshiyanem ca nasclaneshch'e shi' ca nivalh'a. 

18Anujumatsenjulh ca ya aj na pa ca chinôvôcot'ash, pa ya aj ca vena najuyjatshi pava 

aclojqu'e pesoc. 

19Pa vatanaputsjayash tanca nitô'lhaam jayu pa'na ti lhtôntaj'in pa nilhecha pa unaj. 

20Ya aj ca antôtseetshi ca ninamtaj pa tulh, meelh papi vatachifas ti vômji'. 

21Anujumatsen'avach ti ya aj na ca natpecl'ay pa ojey, a'lhech avaatsha ti 

chinac'alhtanesha na vatclôyitsjayash. 

22Ovalhsha'ne pa uj t'unaj pa Dios. Ampa vanqu'eyjatsjan ca chinjônjulh pa lhech; 

23pa ampapu ca niteetshe'ma pa ca nasnatesh, nilhecha papu ca natcavo'yeshjulh ti 

yisnatesh pa niysa'. 

24Lhacôm'a na cotsjaat ti yôclôjesh pava lhcumjavshay; pa avôntôyich'e vitsha ca 

ôclôjesh. 

25Pant'ajôôj papi nivacle pa navanesh, lhama papi tostajey. 

26Pa Dios yaash ti uj, pa sasjop ca chintô'ya; pa tanca lhecha ca chinatsjulheem pava 

lhnincôpes. 

27Pa lhech niclanshisha'ne yiey pa yan'e' ti nitonjatsha'ne pa yinôôt, pa nijooylhach'e ti 

yitajat. 

28Pa tsha'nu yivchajatshi pava vôsey pa natsha'ne ti yinôt'esh yiey napi nivacle. 

29¿She papi yitôyc'oya ti ta lhayaash ti yich pava vôsey, pa ta t'e lhayaash ti t'ôôy pa 

fanaaj yiey na nalhuyish? 

30Pa Dios yifach'anjat'apee pa tachinshi pa tovôc, pa yicapinateshch'e yiey pa 

apatojqu'e pa uj tovôc. 

31Lhech lhjunash ti yicunjan papi vatachifas pa yashjatem ti yijutey pa lhôc. 

32Pa yiesh pava lhpôcôtôy pa lhqu'isjuyajesh pa lhech pa tiyô'jeshch'e, yiey pa 

lhjunash ti t'ônashesh. 

33Pa cuucten pa nôclitjulh pa Dios, vooy pa lhavimitaj yinôôclhanitsha pa lhavôôc. 

Job 37 

1C'oya ti ja'van ja lhavimitaj, pa naacjutshi lhpa yilhiivte lhayyasha ca nitaanclet'ey 

fach'ee na yoot. 

2Ach'anelhch'e ti yicuuctenshi pa t'ôjôj pa Dios, pa cuuctenesh ti tôlhch'e lhashi. 

3Pa lhech tiyô'jeshch'e pa tachinshi lhacôm'a na nalhuyish pa yamey lhac'o' na 

cotsjaat. 

4Pa nijooylhach'e ti chiypeya' pa t'ôjôj lhasnôyich'e, meelh ti t'ôôy pa t'ôjôj 

lhasnôyich'e; pa meelh ti chiypeya' pa cuuctenesh, vooy pava tachinshi nint'ôsesha'ne. 

5Meelh pa Dios ti yit'ôyit pa t'ôjôj, pa tôlhshaam pava lhasnôyjes; pa vaclanshi pava 

yaash matas ti ampapu ca nitôych'e. 

6Pa yiyôjiesha pa yicleshe ti nicôtjata cotsjaat pa yifactsiyanch'e ti yitajat pa tsha'nu. 

7Pa yimônlhanit'een papi nivacle pava lhajpôyjey, pa lhacôm'a ti yitôôysha ts'ivee pa 

lhech ti yisnatshem. 

8Pava yaquisetes yuych'ec'oya pava camamqu'esha'ne, pa lhech'e ti vant'ôfiitsha'ne. 

9Vooy na fiyatjulh tôlhey lhpa jojactsinitaj, shi' na fchenajjulh pa tôlhey pa c'uy. 

10Pa lhcavim pa Dios pa vaniisnatesh ti yiclesheesh vooy pava yinôtes pa tc'acsha'ne 

jô ti tajunsha'ne. 

11Pa lhech yanshi' pa lhtamuum pava vôsey, pa yitôlhjatsham pa lhqu'isjuyajesh ti 

tachin; 

12pa lhech ti tachinesh pa c'oyoyoych'e yiey na nalhuyish, ti yijôneshch'e pava 

t'ônashesha pa Dios pa lhacôm'a pa nash'e na cotsjaat. 

13Lhacôm'a ti yijuyjata pa Dios ti yiclôyit'e na cotsjaat ja't'ajesha ti nôclit pa 

lh'isiyasha'ne. 

14Job, ach'eclaneshyijop pa ach'aneshyi, pa aychavalha nava lhasnôyjes ti yisnatesh pa 

Dios. 

15¿Natôôysha t'e pa lhjunashesh pa Dios ti yisclanvatich'e lhacôm'a cavôque, pa 

lhjunash ti yipjumtseyan pa tachin yi'shi' pava vôsey? 

16¿Natôôysha t'e pa lhjunash ti naashi pava vôsey yiey na nalhuyish, ti lhc'alhtanesha 

pava lhasnôyjes ti yivo'yeshch'e pa lhcajôysha? 

17Avaatsha ninaclô'yeshjulh pa cus lhpa uyjatshi ca namtaj pa lhaviim ti fiyatesh ti 

vômeshjop yiey na cotsjaat. 

18¿Isjop'am t'e ca efenesh pa Dios ca ancat'eemsham pa vôôs ca iyitsjatem'e jan 

lhjunash pa c'atsajch'e clesanilh? 

19Ats'eyjatsjaneshelh pava ca jayeetshelha pa Dios, lhayaash ti jôveelhshi pa tulh'e' pa 

amelhyam pava ca yisnatshelh. 

20Yivaatsha ti niyit'esha pava jentaj ti jasinôqui, pa yijunasheshch'ejulh ti jen ca 

chinasvômjat. 

21Sasjop ca chinvan pa lhqu'isjuyaj na jumcuclay ti yip'o'ey pava vôsey; taj ti ca 

nitanutajey pa lhaviim pa isa'in yiey na nalhuyish. 

22Pa yipjumtsiyaney pa clesanilh cojiyaj ti nôclitey na fchenajjulh, ti yicopaclinjatey 

pa Dios pa lhasnôycheyash. 

23Pa sasjop ca shtantôyemch'e pa Yaash pa T'unaj, lhayaash pa lhech nichinfajulhch'e 

pa t'unaj shi' ti yivo'yeshch'e; ti yitsôôtjatch'e pa ampapu ca nicômclôqui. 

24Pa lhe'naa papi nivacle ti nijovayjulh; pa ampa ca nitôôyshemch'e papi 

tcajôyshaytajsha'ne pa lhech. 

Pa Dios tasinôyem pa Job 

(38.1—42.6) 

Job 38 

1Pa lhechesh pa Lhcaanvacle ti tasinôyc'oya pa Job ti tôlhshaamjop pa lhavimitaj. Pa 

Lhcaanvacle 

2¿A'she avaatsha ti lhavijatayanyic'oya java lhasnateshyam shi' ti lhnôclitesh nava 

aclishay pa nivatcajôyshaa? 

3Anôclityam nôqueesh pa afiychiyash shi' ca asculhesh navôque vatcôy'ôtsjavos: 

4¿Ta lhôv'e' avaatsha ti janiyit'e na cotsjaat? ¡Anfacyam, ca natôôytajesh'avne! 

5¿Natô'yish pa yie' papi yitôlhjatlhavne ti yitsjuulhshi, shi' papi yie' papi 

yivaclhitshamjop pa yisnatesh? 

6¿She pava chiyan'apee nava lhtascuyesh? ¿She papi yan'e' lhpa lhtatsuqu'esh utej ti 

yiyitsjat'e, 

7ti jôjjeclay tishjanch'evatjuulh java catiis ti nôcjuulh pa nalhu pa nishamitjatesh japi 

yicavos yi'shi' na vôôs? 

8Meelh na tovôc ti mucchisham ti tôlhshaam na cotsjaat, ¿She papi yip'o'ey nava 

lhashiclesh jaspa lhetlha nôv'e'? 

9Pa jajutem lhja vôse' lhja yuych'e vooy ja shnacjay jaclôôvtiyan. 

10Yivaatsha lhech c'ôjat'e na tovôc shi' ti c'uyjatey java t'ajuya java lhashiclesh. 

11Pa jayeetsha: “Nôque lhnam'e jayu, pa lhech lht'ôs'esha'ne; lhech vôm'esha'ne jayu 

avaatsha java usch'e anunitsjayash,” 

12¿Ve'lheesh t'e avaatsha ti lhtôyôjijanesh ca ninachfach'ee ti nôcjuulh pa nalhu ti 

claaf nalhu? 

13¿Pa lhech vatqu'isjuyaj ti lhtifesh'apee t'e na cotsjaat vooy napi ojiyis pa yich'inc'oya 

ti vônt'ôfiitsha'ne? 

14Yalhatajesh ti nôôc pa lhjunash na cotsjaat shi' ti c'ayooy jan lhjunash lhja 

vat'uyjatshiy; 

15pa lhayjat'ec'oya pa vatqu'isjuyaj napi ojiyis pa lhech t'ôjat'ec'oya pava vanashjatesh. 

16¿Apis ti lhjôchiey ja tasham ja camam'ech'e yiey ja nash'e ja uj tovôc? 

17¿Apis ti lhavan java lhashiclesh ja tjonshajay'e lhavtsateyish pa vatvafi'? 

18¿Caaj pa natôy'ec'oya ja lhjuqu'eey na cotsjaat? ¡Anfacyam ca yijô'taja ti natô'ya 

lhacôm'a! 

19¿Ta chiyan'e' na vatqu'isjuyaj shi' na tulhitaj? 

20¿Natô'yish ti lhamey ja yôj'esha'ne ja t'afcato'esh pa nijooylha ti lhapecle'lhey na 

ajpôyich? 

21¡Tajulhey'am ti natô'ya ti yaash java anincôpes lhayaash ti p'alha ti lhanvat'aj! 

22¿Apis ti lhjôchiey jan yie' ti chiyaclôpju'e ja yicleshe shi' java jaclôtu 

23ca jaspa jacheney pan t'aplhua pa nalhu pava tavijatay, pava nalhus ti caaj pava 

chivatclônesha'ne shi' ti vaclan pa vatvatclônjayash? 

24¿She nôyshay java chiyuyshey pa vatqu'isjuyaj ti chivanaatsjulhesh? ¿Ta lhjunash ti 

tanu' pa lhaviim tô'lhey lhum'ôcjinuc ti nash'apee na cotsjaat? 

25¿She papi nic'at'ey pa vacha'ey ti nitajatsu'in shi' ti yinôôclhanita ca nash'e pa 

lhavimitaj, 

26ca jaspa nitaj'e ja am'e pa'na, jan yie' ti ampapu ca nôv'e', 

27pa jaspa nivayit'apee na cotsjaat ti cus'e' shi' ti yitôlhjat'e java t'aclôôc? 

28¿She papi lhech lhtata'esh pa tsha'nu shi' pa yiyaas? 

29¿She papi lhech lhamimi'esh pa yicleshe shi' ti climeshch'e? 

30¿She papi yit'uniyansham pa yinôôt jan lhjunash lhpa utej ti yitajuniyanshi jan 

lhjuqu'eey pa tovôc? 

31¿Avaatsha a'lhech lhchaajshane'en ja catisinilh jpôyich shi' ti lhcatsônjat java catiis 

lhey Ts'amtaj? 

32¿A'lhech avaatsha ti lhanclan'e lhja nalhuvoque? ¿A'lhech avaatsha ti lhtojonesh 

java catiis chiyjôney ja Lhanô' S'uclaj shi' ja chiyjôney ti Tiqu'in S'uclaj? 

33¿Natô'ya avaatsha java lhayôjijates yiey na vôôs? ¿A'lhech avaatsha ti lhech 

afanishesh navôque vatyôjijates yiey na cotsjaat? 

34¿Isjop'am ti lhayôjia nava vôsey ti nachesh'ay pa yinôôt? 

35Ca ayôjitaja pa tachin pa nôc'ac'oya, ¿tam'ey ti niteesh t'e ca natcuulhtaj: “Nôque 

jôvesh'e nava lhtôyôjijanesh”? 

36¿She papi yicajôyshiyan pava ajôclôs nan lhjunash lhpa lhey Ibis ja't'ajesha pa 

vôtôjôj? 

37¿She papi tcajôyshayesh ti yitô'ya pat'ajôôj pava vôsey? ¿She papi iseemjop ti 

yiamiyan ca jaspa yitajat, 

38pa jaspa pa lhech c'ocshi cotsjaat ca vena lhjunasha pa t'ô'lhashi pa t'unvach pa 

cotsjaat? 

39¿A'lhech lhavo'omey pa lhavuun pava jump'uvalhjetachey pa jaspa tuj pava lhcles 

pa yapeesha'ne, 

40ti meelh ti vant'ôfich'e lhpa lhavjoque' ja't'ajesha ti yanshi' pava aactsejsham ti 

yovalh'apee? 

41¿She papi yicunjanem pava c'onjas, ti vo'tajeysha'ne pa ca nituj pava lhcles ti 

yitôôvclaney'in ti t'alhyi' ts'ivee? 

Job 39 

1¿Natô'ya pa t'elhesh ti nicavat'as pava tashinshtaychey uticuy lhavoquey? ¿Lhavan ti 

nicavat'aj lhpa tashinsha? 

2¿Natô'yish pant'ajôôj pava jive'clas pa yie'shi ti nicavatjatsu papu? 

3Ti nicavatjatsu pa yijoojane pa lhechesh pa nivat'as pava lhcles. 

4Pa nijooylhach'e pava lhech ti t'unvatsham'in, pa yitônt'as'e pa joot, pa yôjesh'esha'ne 

ti yich'in pa ninatpecl'in. 

5¿She papi yivashansha'ne pa cuvoyutaj ti yalhanashch'een? ¿She papi yin'ate ti 

t'ôtaaysha'ne ti nuqueesh? 

6Yivaatsha janôclitem jan yie' yiey ja am'e pa'na shi' ti tavashaych'e ti nucat'e. 

7Ni'nen pa t'ôjôj pa yitsaat, pa ninach'ana pa t'ôjôj pan yisaas. 

8Yachaj'apeeen java uticuy lhcles ti vooysha'ne pa lhôc, vooysha'ne pa yie' pa lhey 

yitjataj ti tuj. 

9¿Lheclôjtajesh pa vôcô yalhanashch'een ti yen ti t'acum'am'in ti ninash'ajop ti tulhey 

ti yiey pa ajpôyich? 

10¿Isjop'am jayu ca an'apee pa lhavovo ti lhayôjaa ti tclajanjan, ja't'ajesha ti 

lhjoqu'esha'ne ti lhtanclalhjayanch'e pa joot? 

11¿Isjop'am jayu ti lhcafiyanesh lhayaash pa lhech ti t'un'in, pa lhan'ateesh ti 

yisnatesh'am pa acumjayash? 

12¿Lheclôjesh ti t'acum'e'am jayu ca nanclanshi'am pa acavcalhech shi' ca 

ninayjatvane'am pava natsôt'ajesh acôvjiyanchey? 

13Lhech yie'ajop na vônjalhôj: nic'aatsham nava lhafas ti savav'in vatjôntajey ti 

yifô'yô ja siyôjônôj, 

14pa yivôm'e java lhshayc'uc yiey ja josôj pa jaspa yicjopinatem na jumcuclaay. 

15Ninaychavalhey papu ca noflitshisha'ne shi' pa yaquiset ca nit'ôsch'een. 

16Ninô'yesh pava lhcles lhayasha ca nintsôt'ajeesh, pa istaaem ti ampa ca nitô'lha pa 

lhcumjayash. 

17Ya'lhech ti niyjutey pa lhcajôysha; pa javômc'oya pa is lhaychavalhjayash. 

18Taj ti meelh ti netshaam pa vacumaj pa nicaaysiyuesh'in pava cuvôyu shi' papin 

yi'apee. 

19¿Avaatsha tam'ey ti lhjutey t'e pa t'unaj pa cuvôyu, a'lhech t'e ti lh'isiyanesh pa 

lhavo' pava lhavosey? 

20¿A'lhech t'e avaatsha t'ecletsjateshchisham jan lhjunash lhja fanja, ti vanunat 

lhavach ti yiclan lhanshay ti nijovatsjanesh papu? 

21Pa tiishicham'in ti vanunat lhavach yiey pa tavashaych'e, pa ninanjova'yey ti t'ajuya 

pa vatvatclônjayash. 

22Pa vatcaftsenjulh pa ninantôyiyjat, pa ninatc'uych'ec'oya lhayshivo pa clesataj, 

23pa yashjat ti yit'ôyitc'oya java lhc'ôjey jan yi'apee shi' ti lhiyjônesh java lhcôpjec shi' 

java lhc'ôjey clesac. 

24Pa nits'e'ja ti caju' java yam'esham; ti chifuyu'qu'e lhpa vat'ônjanche pa sasjop ca 

cano'a lhavaatsha. 

25Pa yiculhch'e ti t'eysheych'e ti chifuyu'qu'e lhpa vat'ônjanche; pa tojey pa tôlhesh'e ti 

yinsits'ac'oya pa vatvatclônjayash shi' ti yipe'yeey pa t'ôjôj ti yiyôjieyjop pan tôn'in 

26¿Tam'ey ti a'lhech ti lhatcajôyshayesh ti t'eyjatsjanesh ti yifô'yô pa sheyanôj, ti 

t'ajuyjulh ti yifô'yô yiey na fiyatjulh? 

27¿A'lhech t'e avaatsha ti lhayôjiesha pa astavunitaj ti yan'e' pa lhuup pava toschisham 

uticuy? 

28Pa lhech yie' pa nalhuclay shi' pa tulh yiey pava lhôtôj'e pava uticuy, pa lhech 

yiesh'e pa lhuup yiey pa sas'ejop. 

29Lhech'e yiey pa chishamnee ti nayovalhshi ti yovalh'apee pa lhayjô'. 

30Vooy pava lhcles yicunjanesh pava lhavoyey, pan yie' papu ti vaf, pa lhech 

chiyvan'e. 

Job 40 

1-2Pa Lhcaanvacle yiyôji'a shta pa Job pa yit'esha: Avaatsha lhen ti lhniyôjiesh'yiin ti 

ya'lhech ti Uj na Yunaj, ¿jôjjeclay lhniyitesh'yi ti lhasculhesh? 

Job 

3-4¿She t'e pa ca yicu'lhesh'ajulh yivaatsha ti ya'am'ajulh? Tajulheyam ca yacano'a. 

5Apis ti jayasinôytaj'in pa amyam pa ca yônasha t'ôyish'e. 

Pa Dios yachajeyjop ti yasinôyanlhavne pa Job 

6Pa vapecleyjop pa Lhcaanvacle ti tasinô'yelh pa Job ti yishi'jop pa lhavimitaj. Pa 

Lhcaanvacle 

7Anôclityam nôqueesh pa afiycheyash, pa asculhesh navôque c'aniy'ôsesh: 

8¿Lhtsachanesh ca anôclich'eyam pa ninvo'yeshch'e shi' pa jaymeneshyivach, secl'esh 

avaatsha ca anô'clesh pa navo'yeshch'e? 

9¿Tam'ey ti a'lhech nat'un'in yiey nan yijunash? ¿Yicuuctenesh t'e pa ôjôj yiey nan 

yijunash? 

10Lhtanôclitesh pa unaj shi' pa anvacleyash, pa lhavatp'ooj pa lhasnôycheyash shi' pa 

apjumtseyash. 

11Ovalhey lhacôm'a papi vanunatsha'ne: pa lhnuqueesh'e pa avôôc pa 

lhachajshichamch'e. 

12Jech, ancôtjatesha'ne na atô'vat, pa ôseshichamch'e papi ojiyis yiey pan lhavan'e. 

13Asnatshem pava lhanvalhjey lhacôm'a yiey na cotsjaat, pa ap'oeyshi pa 

lhnôôcfajayash capi vafsha'ne. 

14Pa lhechesh yivaatsha pa tsitô'yish'a jayu pa unaj pan lhtôôlhsha pa acôvjoyash. 

15Ovalhqueey ajaalh ja yaquiset yiyecletaj lhey Behemot, jô lhech jasnatesh c'ajôney 

avaatsha: tuj lhavaatsha pa yiteej jan lhjunash java vôcôc; 

16ovalhey ti t'unch'e' ja t'aclô', shi' ti t'unch'esha'ne java titjuy. 

17Vooy ja lhacôôs t'unch'e' jan lhjunash ja yeclô', vooy java lhsôtôy yiesh java 

lhpôcôtôy lhjunashjulh ti vanôôcfasham pa niyôc. 

18Vooy java lhavnus lhjunashjulh ja clesanilh clamamch'e jan lhjunash ja clesanilh ti 

jpôychiyteesh. 

19Na lhech yicumjayash c'ashjatesh ti jatôlhesham; ya ve'lha yivaatsha, ti javclanjat, ti 

isjopyam ti c'ash'apee. 

20Yiey java uticuy, jan yie' ti t'aschaaysha'ne java yaquisetes, pa lhech tôlhesh'e pava 

yiteej ti tuj. 

21Pa yijo'ôcji java aactsejsham, ti vant'ôfich'e yiey java sisechat yiey ja lhtaco lhavôôj 

ja tovôc. 

22Pa tajpecleyshi java aactsejsham, vooy java aacjuy tôlhshi' ja tovôc pa 

yifayjatlhavcop. 

23Ti mucchisham ja tovôc pa tanca nantôyiyjat; lha'ma pa yinôôt ti yamey lhanshay pa 

canoc'oya. 

24¿She papi yaychavalh ca natcum'e ca nanclanshic'oya pava lhtôsjey ja't'ajesha ca 

nuyjatsham lhnaash pa niycôtaj? 

Job 41 

1Vooy pa alhutaj, (Leviatán) ¿lhcunjanesheyshi jayu pa vatcanasas? ¿Isjop'am jayu ca 

ôcfeesh t'ach'aclech pa niyôc? 

2¿Isjop'am jayu ca ajucjujam lhanshay pa niyôc ja't'ajesha ca achensham lhacu' pa 

nava'nesh? 

3¿Tam'ey ti t'alhesh'a jayu pa acavts'aclayjayash ti caaj'am, shi' ti vatants'aclanesh'a 

pava ya'clishay c'ôôjlhach'e? 

4¿Tam'ey ti nifacl'am jayu ti lhcavo'ash jayu pan yôj'e pa amônlhajayash? 

5¿Lhanclôyu'esh jayu pa lhech jan lhjunash pa ajôclô lhaôs? ¿Pa t'ôcfeeem jayu ca 

niclôqui japi acles ôcjeclôy? 

6¿Isjop jayu t'e ti chincashayuesh pa lhech yiey pa vatcasha'vat? ¿Pa chinseejsha'ne 

jayu ca chincasha'yesh? 

7¿Isjop'am jayu ti lhtsefeshesham pa t'ôj pava vatc'ôjey ja't'ajesha pa lhshatech pa 

lhac'u'jop ti yeyanch'e? 

8Ca antaj'apee na apôcôt pa lhavatclônelh jayu pa tanca antôvaclujulh, pa tan jayu 

t'ôyish'e ca asnatshem. 

9Pa ve'lha ti yivan papu pa alhutaj pa yie' papu ti nijovatsjan. 

10Ca nicaajtaj papu ti nôyita pa yivôcôyan; pa ampapu ca nivaatcatjatjulh ca nôv'e' 

t'ajuyish. 

11¿She papu ca nôv'e' t'ajuyish ti tôlhesha jayu ti vanilhjenesh? ¡Ampapu napi yiey na 

cotsjaat! 

12Tan jayu ti javô'mesh ti jayeetshe'ma java lhafoc shi' pa t'unaj ampapu ca 

lhjunashajulh. 

13¿She papu iseemjop ti yôjech'ôcji pa t'ôj, ja't'ajesha java napu'eshch'e lhec 

lhcafiyanjas? 

14¿She papi iseemjop ca nanc'aatsham pa lhashi, pan yie' pava ve'lha tôlh'e' lhtsevtey? 

15Pa t'aclô' nôyshayshamsha'ne pava chama sha'lhavane shi' ti t'unshaam jan lhjunash 

lhpa utej. 

16Pa yamelhvane ts'ivee jav'elh pa sasjop ca nôcjaam pa yalh. 

17Pa yamvatjulhsha'ne, pa ampapu ca isa'emjop ca nicatsônjat. 

18Ti t'ac'asin'in lhayasha java tachinshi; vooy pava lhtôsjey nôcshi' jan lhjunash na 

jumcuclaay ti nich'a vacha'. 

19Vooy pa lhashi tôlhey pava t'ach'acjes pa yifôyôôn pava lhaftseyôclesh. 

20Vooy pava lhanshay tôlhch'e pa lhajut, jan lhjunash pa tô'lhôs ti yinavayitshi pa itôj. 

21Pa tayalhiyesha ti yitujatsham pava fayjoc vooy pa lhashi vacha'ey pava t'ach'acjes. 

22Vooy pa lhavo' uj ti t'unch'e' yie' t'ajuyish lhacôm'a ti nijovayem ts'ivee. 

23Vooy jan yie' lhpa lhavts'e' pa t'unshaam, jan lhjunash ja clesanilh. 

24Vooy lhpa lhiivte t'un jan lhjunash lhpa utej t'un jan lhjunash lhpa utej t'ajuya ti 

chiyimcôyan. 

25Meelh jô lhech ti netshaam pa nijovatsjan papi t'unvatsham'in pa yiclôtesh'in pa uj 

t'ajovayi. 

26Nilhecha pa clesataj, nilhecha pa tôpje' pa nilhecha pava vatc'ôjey ca niyôôyjulh ca 

chintsefe'shesham. 

27Pa lhech clesanilh lhjunashemjulh pava yiteej shi' pa yucch'e clesanilh 

lhjunashemjulh pa yeclô' najojqu'e. 

28Pava vatc'ôjey tan ca niclôtc'oya, ti chiyôôtjatesh pava utes lhjunashemjulh ti 

chiycacha'yesh pava yiteej. 

29Ti chiyclônesh pa tajovshech pa lhjunashemjulh ti chiyclônesh pa sise; pa 

nicaaysiyuesh'in ti yipe'ya pa t'ôjôj pava vatc'ôjey clesac. 

30Meelh ti t'ôta'yesh pa t'oot, pa yinôyshiyinsham pa t'ôôlhshi, jan lhjunash ti 

chitanclalhjayanch'e. 

31Pa yinaviyanshi jan lhjunash java usch'e ja apatoj tovôc; jan lhjunash pa tcaclôôy ti 

alh'alhesh'e ti navayshi. 

32Ti naash tashamshi pa yinôôt pa climch'e pa nash'e jan lhjunash pava vatayes ti 

yôquench'esha'ne. 

33Pa am'e yiey na cotsjaat ca ninôôc pa lhech lhjunash; lhech lhanfanash pa ampapu 

ca nanjovaayjulh. 

34Pa vatsavat'e t'ajuyish pav'elh pa vanashjatc'oya, jô lhech lhanvacleesh lhacôm'a 

pav'elh yaquisetes. 

Job 42 

Job 

1-2Tsitô'yish'a ti isjop'am lhacôm'a shi' ti ampa ca naa ti sasjop'am ti lhasnatesh. 

3¿Ya she' yivaatsha ti c'acacuesh nava lhôyinjulh, ti nôque lhjunash ti lhnôclityam na 

niycajôyshaa? Yivaatsha jayasinô'yesh java matas ti ninastôyc'oya, java matas 

lhasnôyjesch'e ti sasjopyam ca nastôyesh. 

4Avaatsha lhteeshyam: “Ach'anyi, ti jen ti jayasinôy'am; pa asculhesh navôque 

c'aniy'ôs'ash.” 

5Yamjey nôqueesh ti ts'isha ti c'ape'ya ti tsichafacl'a, taj nôqueesh pa c'avanesh nava 

yitôsjey. 

6Pa lhe'naa ti jatanachanesh ti jatatvaych'aclajesh, ti jôvji'sha'ne na cotsjaat c'ocshi shi' 

na shnomaj. 

7Nôjeshch'e pava yit'eshaan pa Lhcaanvacle pa Job, pa yit'eshaan shta pa Elifaz: 

“Yivaatsha uj ti yasuy'a shi' napi napu' ac'utsfas, lhayaash ti naasinôquielhyam pa yijô' 

jan lhfanishlhavach na yicavo Job. 

8Acumelh'e nôqueesh nava napu'yama vôcôc shi' nava napu'yama tashinshtas jayanjas 

pa meeelh ca ajôchielhey ja yicavo Job, pa ajutelhem ca alhônelhemsham avaatsheelh. 

Vooy ja yicavo Job pa t'a'lhelh'am jayu avaatsheelh, vooy yivaatsha jaycuumjulh jayu 

pa t'alhjayash pa tanca jayu ca c'avomatanelh papu avaatsheelh, lha'ma tajulhtajsham 

ti naat'eshelhyam pa yijô', jan lhfanishlhavach ja yicavo Job.” 

9Vooy pa Elifaz, pa Bildad shi' pa Zofar pa yich'in ts'ivee ti yisnatesh pava yiyôjiesha 

pa Lhcaanvacle, vooy pa Lhcaanvacle t'acu'meshjulh pa t'alhjayash pa Job. 

10Nôjeshch'e ti t'a'lhem pa Job papi lhc'utsfas, vooy pa Dios pa yachajem'e lhc'o'vat 

pava yi'van lhapesh, pa napu'esh'apee pava yijutem yash'apee pava vatjutsa' ti caajem. 

11Pa lhechesh pa yijôchi'ey'in lhacôm'a papi lhch'injavot yitsjôy shi' papi ôcjeclôy shi' 

shta papi lhc'utsfas, shi' shta lhacôm'a papi nitôfaclesha'ne lhapesh, pa 

yameshvatsham ti yisnatesh pa uj lhôc yiey pa lhajpôyich. Pa tcavts'aclaysha ts'ivee ti 

yivômjateshey lhacôm'a pava tavijatayem pavan nicheney lhapesh pa Lhcaanvacle, pa 

ve'lhee ts'ivee ti yijutey pava aclojqu'e pesoc shi' pa ve'lha vatpascheshiy cojiyaj. 

12Vooy pa Dios yit'eshem pa is pava nijooylha lhnincôpes, pa yashjatem'apee pava 

vatjutsa' lhnincôpes. Pa yameyshi ti catorce mil pava tashinshtas, pa seis mil pava 

camellos, pa mil pava vanôôcfavach vôcôc, mil shta pava cuvôyutachey. 

13Pa caajem shta papi napu'yama lhcles yitsjôy shi' papi pu'jana lhcles ôcjeclôy. 

14Lhpa c'utsja'esh lhey Jemima (nôque yich'e' ofo), lhpa napu'eyshi lhey Cesia (nôque 

yich'e' acôjqu'e) shi' lhpa pu'janaeyshi lhey Keren-hapuc (nôque yich'e' vatcatinôjop 

pava vatninjates). 

15Ampapu nan tuc'a'e na cotsjaat papi ôcjeclôy ca isisa pan lhjunash papi lhcles pa 

Job. Vooy pa lhtata nôyôjem pava yi'van pant'ajôj'e papi lhcles. 

16-17Nôjeshch'e côque ti ciento cuarenta pava lhnincôpes pa Job ti mônlha, pa vaf ti 

pitejeshch'e pava lhnalhus, ti yi'van papi lhcles, papi lhantôclishjes, papi tavaych'e 

lhantôclishjes shi' papi nijooylhach'e lhantôclishjes. 

Salmos 

Salmo 1 

LIBRO I 
Pa vatshamitjayash jô 

1Nisham'in pa nivacle ti ninôquesha pava yit'esh papi ojiyis, ninuyey shta pa lhnôyish 

papi sasch'e lhavos, ninjôneshch'e pa lhfanishesh papi yiclôqui pa Dios. 

2Tsi'sha pa lhencheyasha cava lhayôjijates pa Lhcaanvacle, pa yaychavalhch'e nava 

nalhus shi' nava tulhis. 

3Pa lhech nivacle lhjunashjulh lhpa ve'lha aacjiyuc ti chiycôvjiyan'e lhavôôj pa tovôc. 

Pa nilhateshaashi pa nalhu ti yameyjop ti taay. Pa nive'lhaaesh ca nivafsham pava 

lhsashay. ¡Lhacôm'a pava yisnatesh, tô'lhesha jayu pa is! 

4Pa nilhech lhjunasha papi ojiyis, lhavaatsha lhjunashjulh pava yiteej ti yifôôyjat'in pa 

lhaviim. 

5Lhe'naa papi ojiyis ti amjop ca vatniisclanchayashch'e; Papi sasch'e lhavos 

nive'lhaaelhsham papi isissha'ne. 

6Pa Lhcaanvacle yiclôvalh pa lhnôyish papi isissha'ne, vooy pa lhnôyish papi ojiyis 

t'ajuyey pa vatclôyitsjayash. 

Salmo 2 

Avaatsha c'aôs 

1¿Ta t'e lhayaash ti suyvatsham'in papi vatachifas? ¿shi' ti cha'lheesh pava 

yôyintajch'e? 

2Papi us lhcaanvacles shi' papi lhanvaclesesh na cotsjaat yameshvatsham ti t'ajuyjulh 

pa Lhcaanvacle shi' pan chit'acu'meyshi ti lhanvacleesh 

3Pa tônesh'in: “¡Istaa ca shtanecjetesh pava lhcalenas! ¡Istaa ca shtatatjôclem 

catsivach pava shinôcfeesh!” 

4Pa Lhcaanvacle, pan yi'shi' pa vôôs, nicaaysiyuesh'in papi lhech. 

5Nijooylha jayu ca suya pa nijovatsjan jayu. Pa yamqu'een jayu pa t'asuyi pa 

niteetsha: 

6“Apis ti ja'isiyan ja janvacleyan yiey na Sión, lha is yi'utiyuc.” 

7Janfac jayu nava yen pa Lhcaanvacle: lhavaatsha yit'eshyi: “Avaatsha c'aôs, 

yivaatsha palha ti tsicavat'aj'ash nôqueesh. 

8A'lheshyi ca jajut'ay napi vatachifas ca ascayô'jesh. Pa yamjey jayu pa yôj'esha'ne na 

cotsjaat ca natsôt'ajesh, yivaatsha jajut'ay jayu. 

9Pa ac'ônjat clesanilh pa lhclônesh jayu papi lhcaanvacles. ¡Pa lhoflhitesha'ne jayu jan 

lhjunash pa tô'lhôs cotsjaat! 

10Napi us lhcaanvacles shi' napi chinvacleyan'e na cotsjaat istaa ca avôntôyitelhch'e, 

¡avôntôyitelhch'e jum navôque chiyetônch'e! 

11-12Ôclôjelh pa Lhcaanvacle pa anshameshelh shi' ca asclaneshelhshi. 

Anjuyeshelhshicham pa ajovayeelh, pa jaspa tanca suyeelh'a pa avaftajelhshi pa 

nôyish, lhayaash ti c'ôôjlha ti tavacôyjoo. ¡C'usem'in papi vooysha'ne ca niclôvalh pa 

lhech! 

Salmo 3 

Pa t'alhjayash ti t'aalhsha pa t'efenjayash pa Lhcaanvacle 

1Lhcaanvacle, acloj napi niyc'utsfasa, acloj napi vatjuyjatyijulh, 

2¡Acloj napi yit'eshyi: “pa Dios tanca nalhjen”! 

3Taj ti avaatsha Lhcaanvacle, c'acafiyan ti c'avayjatjulh. Avaatsha c'ôclôj'ay, pa 

ve'lheesh ti lhasfayujat'in shta. 

4Jasitsenesh ti jaya'lha ti ts'efen pa Lhcaanvacle. Pa tsicuulh yie'jop lha is lh'utiyuc. 

5Ti jajo'jane pa jamô', pa tsinenjatchisham shta. Lhayaash pa Lhcaanvacle ti tsiyitsjat. 

6Ninasjova'yem napuque aclojjam c'afoquelhay ti yamyijop ti tanecletyi. 

7¡Aneetsham, Lhcaanvacle! ¡Pa atsilhjen, yi'Dios! Avaatsha lhpôcôj'apee jayu lhtaco 

napi niyc'utsfasa; ¡pa lhnamach'e lhtsevtey shta napi ojiyis! 

8Avaatsha, Lhcaanvacle, a'lhech lhatqu'ilhjey; At'eshem pa is napi natsôt'ajesh! 

Salmo 4 

Pa vatcaclecleyasha pa Lhcaanvacle 

1Pa Dios pan tavayam, ¡ascuulh ca jayôntaj'ay! Ti caajyam pa tsiclôyit pa ve'lheesh 

lhasclashit shta. ¡Acavts'aclayish pa ach'ana na yalhjayash'a! 

2Avaatsheelh, ti lhavaatlheclôjelh ti a'uselh lhcaanvacles, ¿Ta t'ôjeshelh'e jayu ca 

ajuyelhjulh na yinôclôjqueyash? ¿Ta t'ôjeshelh'e jayu ti lhenelhch'een ti 

lhavoolheysha'ne pava cha'lheesh, tsi'sha pava niyijo'a? 

3Istaa ca natô'yelha pa Lhcaanvacle ti yench'een pa nivacle ti yivo'yeshch'e; natô'yelha 

pa Lhcaanvacle ti tsipe'ya ti jayôney. 

4¡Anjova'yelhem, pa ya aj ca t'ôyi'sheey ca asnatshelh pa sasch'e! Ti lhjo'elhsha'ne pa 

acano'elhch'enshi shta, pa aychavalhshelh'avne pa ajunashelh ca atanaychavalhshelh; 

5Avoyjateshelhch'e ca ajutelh pa acufayjat'elh pa acafiyanshelh pa Lhcaanvacle. 

6Acloj papi yit'esh: “She papi nôclitjoom pa vatc'usiyash'in ¡Lhcaanvacle, isa' ca 

ovalheshelh'yitapee pava atôsjey! 

7Avaatsha lhjutem pa uj lhshamitjayash na yicachi', lhts'ashjateshc'oya napi yivantaj 

pa trigo shi' papi ujeem pa ôtjayetaj t'i'. 

8Is ti jajo'jane pa tatsha ti jamô', lhayaash avaatsha, Lhcaanvacle, lhanjutyam pa 

yicaclecleyash'a. 

Salmo 5 

Ti chitôlhesh'e pa vatnalhuesh pa Dios 

1-2Lhcaanvacle, Yinvacle, yi'Dios shta, ach'ana nava jayeesh. Anovalheshyi pava 

jayech'et'ôcji, pa acuumjulhyam pava jaya'lhesh'a, lhayaash ti jachen'ay na yalhjayash. 

3Ti nich'a nalhu ti lhpe'ya na yôjôj; pa jachiyôf'ay ti jatônôclitesh'am ti javatjumtic'oya 

pa ti lhteesh. 

4Avaatsha na alhecha pa Dios ca anshamesh pa niysa'; papi ojiyis sasjop ca nôv'ajop, 

5pan lhôv'e' amjop papi vataanvacleyan. Avaatsha lhcônitshi papi yisnatesh pa niysa'. 

6Lhclôn jayu papi cuts'ajis, pa lhavôôm shta papi facjanjas shi' papi vôncaclônjanjas. 

7Vooy yivaatsha, tôlh'ejop pa uj encheyash, pa isjop ti jôc'ôcji ja ishjanjavat; ¡pa 

c'asclaneshi ti c'ôclôj'ay, pa jovalhey ja lhasnôyech ishjanjavat! 

8Lhcaanvacle, ti caaj napi niyc'utsfasa, pa asjuyjatey pa yivo'yeshch'e, pa aschajey pa 

nôyish yitsôt'aj. 

9Papi lhech niysa' ca nitasinôy; ¡pa sas pa tasham! Lhpa lhcôyish lhjunashjulh pa 

nivalhech ti camamey; ¡Vooy pa t'ach'aclech jôts'ôclônjanaj! 

10¡Aclôyityam, yi'Dios! ¡Avômjatemshi pava yaychavalhey! Pa avôôm, lhayaash ti uj 

pa lhsasch'e, pa t'ajuy'ajulh shta. 

11Anshamitjatesh papi vooysha'ne ti t'afiy'ach'e. Pa yajatesh ti tishjanesh pa 

lhshamitjayash, lhayaash ti lhnujumatsensh. Papi nen, pa nisham'in tôlh'e'ajop. 

12Avaatsha, Lhcaanvacle, at'eshem pa is papi yivo'yeshch'e; pa a'isiyansha'ne 

afayjatjop jan lhjunash lhpa chama vatvatclônjavoqu'e. 

Salmo 6 

Pa vat'alhjayash pa t'aplhuc'oya pava nalhus ti tavijatay 

1Lhcaanvacle, ya aj ca antsôya'eshyam pa asuyi, ya aj ca anivalhyi ti asuy. 

2Lhcaanvacle, istaa ca acavts'aclayish, lhayaash ti tsichavayey ti ampa yunaja. 

Lhcaanvacle, anachajyam pa yivatsjanchayash, lhayaash ti tsits'anaanjatesh na 

yivu'vat. 

3¡Tsits'anaanjat na yijovayi! Avaatsha, Lhcaanvacle, ¿ta t'elhesh ca anach jayu? 

4Ata'lhun, Lhcaanvacle, ¡pa anachajyam na yimônlhajayash! ¡Atsilhjen, ti uj pa 

encheyash! 

5Ampapu papu ti vaf ca naychavalh'ay; ¿she papi isjop ca nôclôj'ay ti yich'e' pa 

nivalhech? 

6Tsulhôj'e na yapjayaash. Nava tulhis ti ujesh ti jap'in, pa yamqu'e nava yit'ec na 

yô'sivat. 

7Na yapjayaash niyivanshiin; ¡pa yacapeshch'e, tôlh'ejop napi niyic'utsfasa! 

8¡Ayjatyijop napi sasch'e lhavos, vooy pa Lhcaanvacle apis ti yipe'ya nava yôpjanôc! 

9Pa Lhcaanvacle yipe'ya ti jatants'aclana, ¡Pa Lhcaanvacle apis ti t'acuumjulh na 

yalhjayash! 

10Napi niyc'utsfasa yivômjat pa t'ajovayi, pa nijovaychat'in jayu; ¡pa yalhatajesh jayu 

ca niclôt'in! 

Salmo 7 

Pa Lhcaanvacle yivo'yeshch'e ti vancacaasclanch'e 

1-2Lhcaanvacle, yi'Dios, javo'aysha'ne ti jayfiy'ach'e; ¡atsilhjenesh lhacôm'a papi 

tsachan! ¡Pa asfamatanesh, lhayaash ti lhjunashjulh pava jump'uvalhjetas yen ca 

nasc'asatsha'ne, ca ama papu ca nitsilhjen! 

3Lhcaanvacle, yi'Dios, ¿ta yie' cavôque ti niyijôneshch'e? ¿Caaj t'e pa sasch'e 

jasnatesh? 

4¿Caaj t'e pa niysa' jasnatshem na yic'utsfa is pa lhfanishyish? ¿Caaj t'e pa 

jacômclôqui'esh ti cha'lheesh ti jasnatshem pa niyc'utsfaa? 

5Ca lhech lhjunashtaja, pa tajulhey ca nitsachan na niyc'utsfaa. Pa istaa ca nits'ôfis pa 

nastôjonch'een na cotsjaat, pa nivômjat na yinôclôjqueyash. 

6¡Aneeshchisham, Lhcaanvacle pa asuyi! ¡Veesh'e t'ajuyish na t'asuyi napi 

niyc'utsfasa! Avaatsha, apis ti lhcaatjat pa avoyjayasheshch'e, ¡pa anyitshi! 

7Afayjat'avcop napi vatachifas, pa an'apee pa ac'o'vat ca ashjatchishamshi napi lhech. 

8Lhcaanvacle, lhasclanch'e jayu napi vatachifas: pa atsiisclanch'e shta yiey pan 

lhjunash ca nasvoyeshch'e. Pa atsiisclanch'e shta yiey pan lhjunash ti amyam pa'na. 

9Pa Dios yivo'yeshch'e, natô'ya pava vataychavalhjanôc, shi' pava yi'tasham ti 

chinchavayey. ¡Lhech ôjjatesh'e pava niysisa papi ojiyis, vooy pa nivacle tanch'anjay 

pa unitjatesh. 

10Pa tavayjulhyam pa Dios Yichishamnee, pan yilhjen papi yivo'yeshch'e pava 

lhcachic. 

11Pa Dios lhavaatsha yivo'yeshch'e ti vancacaasclanch'e, pa tivalhjanesh pa sasch'e 

lhacôm'a pava nalhus. 

12Pa nivacle ca ninapectajaa pa Dios, pa Dios yeclôsjop jayu pa lhclesataj; pa apis ti 

caaj pa yijôt'aj lhclutsesh. 

13Apis ti yitsjofinatshi pava lhc'ôjey tujaam, ¡apis ti yivaclhitesh pava 

lhavancaclônjavos! 

14A'va pa ojey: aôytejem pan lhjunash papu ti nicavatjatsu. Yituma'esh pava sasch'e 

pa tactsôyesh pa vatcuts'aji. 

15Apis ti tiish lhpa apatoj tinjôque', lhpa yitsôt'ajesh ti tiish nach'e jayu lhavaatsha. 

16¡Pava lhsasch'e shi' pa lhavôôc vapecla jayu pa lhshatech! 

17Jôclôjey jayu pa Lhcaanvacle, lhayaash ti yivo'yeshch'e. Jayishjanesh jayu cava 

vat'acjay ca lhey pa Lhcaanvacle, ca lhey Yaashchisham. 

Salmo 8 

Pa lhnôclôjqueyash pa Dios shi' pa t'a'isiyasha'ne pa nivacle 

1Lhcaanvacle, yaashchisham tsitsôt'ajesh, ¡Ca ey chiyashjatc'oya lhacôm'a na cotsjaat! 

¡Ca anôclôjqueyash yameychisham shta pa vôôs! 

2Pa lhôclôjqueyash papi tiqu'icsha'ne, shi' papi taôvclas tiifsha'ne, lhasnatesh'atam pa 

vatniyitsjayash tôlh'ejop papi niac'utsfasa, ca jaspa lhech nôj'e' papi nilhc'utsfasa shi' 

papi t'ajuyjulh. 

3Ti jovalhey na nalhuyish nan lhasnatesh avaatsha, shi' na jive'cla shi' nava catiis nava 

lhech ti lhan'e', 

4pa jaychavalh'in: ¿She t'e na nivacle? ¿She t'e na vatjôney na nivacle? ¿Ta t'e 

lhayaash ti natô'yey pa lhaychavalhaan pa nivacle? 

5Lhayaash ti lhasnatesh ti eshey ca shichamac'oya papi ángeles. Pa lhamjatjop pa 

lhanvacleyash shi' pa vatcajôysha. 

6Lhanvacleyanesh lhacôm'a nava lhasnatesh, pa t'ashjatchishamshi lhacôm'a: 

7Yashc'oya pava tashinshtas shi' pava vôcôc, yashc'oya shta pava yaquisetes suy. 

8Yashc'oya pava ajôclôs pava yifô'yô, yashc'oya shta pava sajech, ¡shi' lhacôm'a pava 

yi'shi' pa yinôôt! 

9Lhcaanvacle, yaashchisham tsitsôt'ajesh, ¡Ca ey chiyashjatc'oya lhacôm'a na cotsjaat! 

Salmo 9 

Vatôclôjqueyashesh pa lhavoyjayasheshch'e pa Dios 

1Lhcaanvacle, jayeesh ca jôclôjesh'ay lhacôm'a na yicachi', pa janfac java tôlh'a acloj 

nacavcleesh. 

2Pa Yaashchisham, yivaatsha jasitsenesh'ay jayu, ti uj na yishamitjayash; 

¡Jayishjanesh jayu cava vat'acjay ca ey! 

3Ti tôlh'e'ajuyish ti yiclôt'in napi niyc'utsfasa; pa nicôtch'esha'ne pa vafsha'ne shta. 

4Avaatsha navo'yeshch'e ti lhatcaasclanchaych'e: ti lhôv'esha'ne pa ac'o'vat, pa jaspa 

atsiisclanch'e. 

5Apis ti lhnôclitem papi ninantôfacl'ash, ti lhclônsha'ne papi ojiyis, ¡pa lhavômjatshi 

ca ya aj ca chinaychavalhch'e pa cat'elheesh! 

6Pa niac'utsfaa apis ti vaf, pa chiyvômjatshi shta pava lhavtsates; avaatsha 

lhavômjatsha'ne, pa tanca chinaychavalhch'e t'ôyish'e. 

7Vooy pa Lhcaanvacle ôyjôlhôyech'esh ti Lhcaanvacleesh; apis ti yijôt'aj'e pa lhc'o'vat 

t'ajuya ca natcaasclanchaych'e: 

8Yivo'yeshch'e jayu pa ca nasclantajch'e na cotsjaat, pa yisclaneshch'e jayu papi 

yivo'yeshch'e. 

9Pa Lhcaanvacle tavayemjulh papi chiycômclôqui'in; lhavaatsha vanujumatseneshjulh 

pava nalhus ti tanapunesh. 

10Lhcaanvacle, papi nitôfacl'ash pa nacafiyan, pa ya aj ca ayjop papi vo'aysha'ne. 

11Ishjaneshelh pa Lhcaanvacle, pan lhanvacleesh'e na Sión; pa anfacle'lhem papi 

nivacle pava yisnatesh pa lhech. 

12Pa Dios yaychavalhey papi yitacshinvatsham'in, pa ninantovacluesha pava 

yapjayan'in. pa yiclôyit papi yisnatshem pava tavijatay. 

13Lhcaanvacle, istaa ca acavts'aclayish, anovalheshyi papi tsiclôyit ti tsicônitshi, 

¡atsayjatjop pava lhashic pa vatvafjayash! 

14Nôque lhjunash, yiey nava lhashic na Jerusalên, janfacleem jayu lhacôm'a napi 

nivacle ti lhtajulhsham ti chinôclôj, ti ts'isham'in, lhayaash ti lhtsilhjen. 

15Papi ninantôfaacvatsham'in yôjôyshi pava yitsôt'ajesh lhc'ôôvtey, pa t'uneshi pava 

lhafoc. Pa yôjôyshi lhpa s'chaat lhpan vant'ôfiitshiin. 

16Vooy pa Lhcaanvacle yitôyjata: ¡pa yisnatshem pa yivo'yeshch'e! Pa ojey mônlhashi 

lhpa lhc'ôôvte pan yisnatesh. 

17Papi ojiyis shi' papi nintôôyvatsham'in papi nitôvacluey pa Dios, papi lhech t'ajuyey 

jayu pa vatvafjayash; 

18taj ti tan jayu ca yajateesh ca chinantôvacluey papi ts'aclaaysha'ne. 

19Aneetsham, Lhcaanvacle; ya aj ca unitjat ca naashchisham pa nivacle; ¡asclanch'e 

papi ninantôfaacvatsham'in yiey ajuyish! 

20Ajutem pa t'ajovayi, Lhcaanvacle; ¡atôyjata ti nivaclesha'ne atesha! 

Salmo 10 

Pa vat'alhjayash ti chit'a'lha pa t'efenjayash pa Dios 

1Lhcaanvacle, ¿ta t'e lhayaash ti tojey pa lhôv'e'? ¿Ta t'e lhayaash ti lhavantôfich'in 

java nalhus ti tavijatay? 

2Ti vanashjat papi ojiyis ti yicômclôquiin papi vatants'aclan'in; taj ti vanôjôyjatshi 

pava lhc'ôôvtey pavan yisnatajesh. 

3Pa ojey tanôclôjesh pava yisvunch'e; pa yiyô'yesh ti vancapôfiyu, pa yapun pa 

Lhcaanvacle. 

4Pa vanuntesh ti tpôyeshchisham pa yit'esh: “Ampa Diosa ca nitôy'ôtsjanyish.’ Côque 

ve'lheem ti yaychavalha. 

5Yajatesh ti tajulhe'mey pava yisnatesh. Pa tojemey cava lhatcaasclanchayeshch'e, pa 

na'yeemey ti yivantajey. Pa yiclôque papi nilhc'utsfasa, 

6pa yaychavalhey ti ampapu ca nancôtjatsha'ne jayu, pa nive'lhaaesh jayu ca nicaajem 

pava tavijatay. 

7Pa lhashi tapooj pava niysisa, pava lhcots'inôc shi' pava t'ôôlhjônjavos; Pava 

yit'esh'in tô'lha pa nivatcajôyshaa shi' pa sasch'e. 

8Pa yituvalh'in pava yitsates, pa vant'ôfich'esh ti yiclôn papi ampa ca natmenesh 

lhavach. Pa yituvalh'in papi nincont'as: 

9lhjunashjulh pa jump'uvalhjetaj ti yich'e' lhpa lhôvjoque', pa yituvalhc'oyaan papi 

ts'aclaaysha'ne ti vant'ôfichc'oya, ti tach'aneshc'oya pa nalhu ti yicôjôyesh pa lhech, pa 

meelh ti yicôjôyesh pa yitojonesh'in lhpa lhaschaat. 

10Pa vanu'janec'oya pa vataasclansha'nejop pa t'eclet'a pa vanu'e papi nincont'as. 

11Pa ojey yilheclôjtajesh ca nantôvaclu'ey pa Dios ca nip'o'eyc'oay pa lhtaco ca 

ninvana pa'na. 

12¡Aneetsham, Lhcaanvacle, pa ajayeshchisham pa atuuc! ¡Pa ya aj ca antôvaclu'ey 

papi yitacshin'in! 

13¿Ta lhayaash, Dios ti napun papi ojiyis, pa yaychavalhtajey ca naaniy'ôseesh jayu? 

14Avaatsha lhavanesh pa uj lhsasch'e; ¡apis ti lhavan pa lhajulhjatemsham jayu! 

Avaatsha caclecl'a papi nincont'as; vooy avaatsha t'efen papi ôftecles. 

15¡Apôcjetshi t'ituuc papi ojiyis! ca aclôyitesh pa lhsasch'e pa namjey ca nichinvana' 

t'ôyish'e! 

16Pa Lhcaanvacle ôyjôlhôyech'esh ti lhcaanvacleesh; ¡papi ninantôfa'clesh yayjatshi 

jayu pa lhavtsateyish! 

17Lhcaanvacle, avaatsha lhpe'ya pa t'alhjayash papi vatants'aclan, pa lhfayujat'in shi' ti 

lhach'ana shta. 

18Asnatshem pa yivo'yeshch'e pa ôfteec shi' pa tancômclôy: ¡ca jaspa ya aj ca 

ninachajchisham pa t'ashjayash pa nivacle tô'lha na cotsjaat! 

Salmo 11 

Ve'lhasham pa vatcaclecleyasha pa Lhcaanvacle 

1Yivaatsha javooy ti jayfiych'e pa Lhcaanvacle. Tôlh'ejop jap'elh ti yit'eshyi: “Aclôtey 

nava uticuy nan lhjunash nava ajôclôs. 

2Ovalhcasha'ne ajaalh napi ojiyis: yanshi' na lhclutsesh lha lhc'ôje', yie'c'oya na 

lhavant'ôfichjavat ti vatjumtic'oya napi nivacle vataasclaneshisha'ne. 

3Lhayaash lha lhtatsuqu'esh ca nivôômtajshi, ¿pa ta lhfanishlhavach jayu pa nivacle 

vataasclaneshi?” 

4Taj pa Lhcaanvacle yi'ôcji pa is lhishjanjavat. Pa Lhcaanvacle yiey pa vôôs pa is 

lhc'o'vat, pa tojqu'e pa lhtô'vat ti yiclôvalhch'e papi nivacle. 

5Pa Lhcaanvacle yiclôvalhch'e papi isissha'ne shi' papi ojiyis, vooy papi yen pa 

vatcôntayash yapun pa Dios. 

6Pa Lhcaanvacle yitsha'nuyanjop pava fayjoc yichesh, pa itôj shi' pa tô'lha pa itôj papi 

ojiyis, shi' pa uj lhaviim ca nifuyuesha ca nivômjat lhacôm'a. ¡Pa Lhcaanvacle pa 

yajulhjatemsham ti yiclôyitesh! 

7Pa Lhcaanvacle yivo'yeshch'e pa yen pava yivo'yeshch'e; ¡pa lhe'naa ti vatvaneelh 

jayu papi vataasclaneshi! 

Salmo 12 

Pa vat'alhjayash ti chit'a'lha pa t'efenjayash pa Dios 

1Atsilhjen, Lhcaanvacle, lhayaash ti palha ampapu ca nit'ujan ca yôjijamatseja; pa 

ampapu ca nitaasclaneshi napi nivacle. 

2Pa vanic'uts'ajayanc'oya pap'elh; pa tsi'sha pava lhjôts'ôclônjavos ti tasinô'yesh. 

3Ayjat'e, Lhcaanvacle, papi tô'lha pa vatjôts'ôclônjayash shi' papi vatacuts'ajayan 

lhavach, 

4papin yit'esh'in: “Ti caaj na catsashi pa shtajulhjatey; vooy na catsich'aclech 

shtavayjatjulh pap'elh. ¿she papu ca shtatôôlhsha ca niniyôjeeshjoo?” 

5Cavôque t'ônasha pa Lhcaanvacle: “Papi ts'aclaaysha'ne shi' papi nincont'as 

t'ech'etesha'ne pava aôytesem. Pa lhe'naa ti janenjatchisham jayu nôqueesh pa 

qu'efenesh jayu pava nicu'esh.” 

6Cava lhfacjes pa Lhcaanvacle isis; ¡jan lhjunash pa clesanilh clim ti nôcshi' ti 

napu'yama pat'ajô'jesh ti chiylhôn'e! 

7Avaatsha, Lhcaanvacle, lhnujumatsenelhyish jayu; ¡yajatesh jayu ti lhasclôvalhshelh 

nap'elh nivacle! 

8Napi ojiyis yamelhyijop pa ampa ca amee pa lhacôm'a napi yiey na cotsjaat 

vats'ôôjlhavne pa niysa'. 

Salmo 13 

Pa vat'alhjayash chit'a'lha pa vatnefenjayash 

1Lhaanvacle, ¿ta t'ôjesh'e jayu ti lhantôvacluyiy? ¿Yajatesh jayu ti lhantôvacluyiy? 

¿Ta t'ôjesh'e jayu ti lhavônt'ôfichyic'oya? 

2¿Ta yôjesh'e jayu pa yisôc'ôclit shi' na yicachi' ti yiclôyit jayu, shi' ti yitacshin'in 

pava nalhus? ¿Ta yôj'e' jayu ti yaashyitapee napi niyc'utsfasa? 

3Lhcaanvacle, yi'Dios, ¡atsovalhsha'ne, ca ascuulh, pa atamatseyan nava yitôsjey! ¡Ca 

ya aj ca nitsatsham pa nijôti'esh pa vatvafjayash! 

4Ca ya aj ca niteesh pa niyc'utsfaa: “Palha c'ash'apee!” ¡Ca ya aj ca nanshamesh ca 

javôômji! 

5Yivaatsha jacafiyan pa encheyash; nishamesh na yicachi', lhayaash ti lhtsilhjen. 

6¡Jayishjanesh jayu pa Lhcaanvacle tôlh'ejop nava isis ti yisnateshyam! 

Salmo 14 

T'astayem'in pa nivacle 
(Sal 53) 

1Napi ninatcajôyshaysha'ne yaychavalhey ca ama pa Dios: lhacôm'a ti 

t'astayeemvatsham'in; yisnatesh pava nilhcajôyshivosa; ¡pa ampapu ca nasnatesh pa 

isch'e'! 

2Yiey pa vôôs pa Lhcaanvacle ti novalheyshicham napi nivacle ca ni'van ti caaj papu 

yitôyc'oya shi' ti vooysha'ne pa Dios. 

3Taj ti lhacôm'a ti yuyey pa nôyish niysa'; lhacôm'a ti lhjunasheshvatjulh ti 

t'astayeemvatsham'in. ¡Pa nive'lhaa papu ca nasnatesh pa isch'e'! 

4Amem pa lhtôycheyashc'oya napi ojiyis. Papi tuj napi yichifas lhjunashjulh papu ti 

tuj lhpa yucuve, papi nint'a'lhey pa lhey pa Lhcaanvacle. 

5Ts'anananesh'in jayu pa t'ajovayi, pa lhan'e pa Dios yi'jop jayu papi niqu'ishamem. 

6Pa yijuvanesh'in papi yentaj ti vatants'aclan'in, taj ti pa Lhcaanvacle pa 

vanujumatsenesha. 

7¡Coostaja ca lhecha lha utiyuc Sión ca ninamey pa lhnilhjenjayash napi Israel lhavos! 

Pa ca t'aplhutajaa pa Lhcaanvacle ca nanvaych'aclajtaj napi yitsôt'ajesh, pa uj ti 

nishamesh jayu napi tô'lha pa Jacob, lhacôm'a napi yitsôt'ajesh na Israel. 

Salmo 15 

Pava vatjumteesha pa Dios papi nivacle 

1Lhcaanvacle, ¿she papi mônlha'ôcji na ishjanjavat?, ¿she papi tavtsatey'e jayu lha is 

a'utiyuc? 

2Tsi'sha papi amem pa sas shi' ti yisnatesh pa isch'e'; papi yit'esh pa yijô' ti tôlhshaam 

pa lhcachi'; 

3Papi ninachayesha pa niysa' papu; papi ninteshiyanesh pa'na pa lhc'utsfa, papi 

ninav'ojiyan pa lhchifa; 

4papi ninant'at ti tcapunchay pa tajulhsham ti chiyapun, pa yôclôj papin yôclôj pa 

Lhcaanvacle, papi yôfisjach'e cava lhfacjes, lha'ma ti sastajesha'ne; 

5papi vancapi'oyanesh lhpa lhpeso ti nint'a'lha lhpa ca nash'apee; papi ninatcuumjulh 

pa chiyavôcatesh ti vatjuyjatjulh papi ampa ca natmenesh. Papi nôque 

lhfanishlhavach, pa tanca namey ca nancôôtsha'ne jayu. 

Salmo 16 

Ampa ca'elh ca naash ca chinatcayôjanesh 

1¡Anujumatsenyish, Dios, lhayaash avaatsha javo'aysha'ne ti jayfiy'ach'e! 

2Avaatsha apis ti jayeesh'a: “Avaatsha C'anvacle, c'a'isiyansha'ne; ampapu ca 

nivôôtjôn'ajulh.” 

3Nava yisnatesh ti lh'dioseclesh pa vatavtsateyish pa yunitjatsha'ne papi lhech ti 

yilheclôjtajesh, 

4pa napshin'een pat'ajôôj pava vatajpeclesesh pa lhetipa'esh pa uj lhôclôjqueyashesh. 

¡Taj ti tanca yave'lhaelhsham jayu pava lhcufayjateseshjop nôtshisha'ne! ¡Pa tan jayu 

ca yetônch'e pava lheyis! 

5Avaatsha, Lhcaanvacle, ve'lha c'an'e'; avaatsha tôlh'a nava isis ti chiyit'eshyi; na 

yimônlhajayash lhchaj'in. 

6Yaash ti is pa lhjunash ti tsivo'yesh jayu; ¡isis pava tsivo'yesh ti tanjuyi! 

7Jayeetshem pa is pa Lhcaanvacle, lhayaash ti vanôyinyic'oya, pa javaatlhifesh pava 

yijunash ti janisclaneshch'e nava tulhis. 

8Yajatesh jashalhanita pa Lhcaanvacle; lhavaatsha yiey yifayish pa tanca 

nascôtjatsha'ne jayu papu. 

9Lhe'naa ti yi'shi' na yicachi' ti yamqu'een pa yishamitjayash. Lhacôm'a na yijunash ti 

c'acafiyan, ti jayichayesh, 

10lhayaash ti tan ca asmônlhanitch'e yiey pa nivalhech, ¡pa tanca avômqu'e tasham 

lhpa tinjôque' pa ac'utsfa yivo'yeshch'e! 

11Lhnôclityam jayu pa nôyishesh pa vatmônlhajayash. Pa uj vatshamitjayash yi'ajop; 

pa vatc'usiyash'in ôyjôlhôyich'esh ti yiey afayish. 

Salmo 17 

Pa vat'alhjayash ti chit'a'lha pa vatvoyjayasheshch'e 

1Lhcaanvacle, ach'anayam na yijunash yivo'yeshch'e, pa anjuyeshyi ti jayôn'ay, pa 

ach'aneshyi na yalhjayash, lhayaash ti nintôlhch'e na yashi pava vatcots'inôc. 

2¡Ca anameshyi nava lhasclanch'eyam, lhayaash avaatsha ti natô'ya pa yivo'yeshch'e! 

3Avaatsha lhasc'alhtaneshi nava yaychavalhjanôc; ti tulh'in pa lhnamyi ti lhasclôvalh; 

pa lhasc'alhtanesha pa itôj, pa ni'asvanesh pa niysa'. Pa niyasinôqui pava matas 

cha'lheesh, 

4jan lhfanishlhavach pap'elh; Apis ti lhtsayjatshi pa lhnôyish papi ojiyis, ti 

jajôneshch'e nava ayôjijates. 

5Jatsôôtjatch'e ti c'uyey nava anôyshay; pa ampapu ca vena nasjuyjatshic'oya. 

6Pa Dios, avaatsha jamjat'aychisham na yôjôj, lhayaash ti lhascuulh; pa 

avatjumteeshyijulh nava jayeesh'a. 

7Anôclit jô pa lhjunash na encheyash, avaatsha, t'alhjenesh papi nilhc'utsfasa papi 

vo'aysha'ne ti t'afiyesh'ach'e pa unaj. 

8Anujumatsenyish pan afanishesh ti lhnujumatsenesh pava atôsjey, pa asp'ooj'ec'oya 

pa lhajpec pava afas 

9napi ojis ti tanecletyi, ¡napi niyc'utsfasa ti nivôncaclônjatsuyish ti t'afayijop! 

10Vanunatsha'ne ti tasinôyesh pava vanashjatesh; 

11pa tavo'yich'esha'ne ti ninastonta ti tsiclôvalh pa lhc'aplhuyish ca isa'emjop pa 

nitsamjata cotsaat. 

12Lhjunashjulh java jump'uvalhjetas shi' java lhcles ti vanuqu'esha'nec'oya ti 

vant'ôfichc'oya ti yisclanjop'in ca nit'eclet'a. 

13Aneetsham, Lhcaanvacle, ¡pa veet'ajuyish papi lhech! ¡Anachajvatsham pava 

t'acjatsuy! Pa aclesataj pa atsilhjenesh napi ojiyis; 

14pa unaj, Lhcaanvacle, atsayjateshjop papi lhech; ¡ayjat'een nôque cotsjaat, nan 

yitsôt'ajesh ti lhamônlhajayashesh! an'ateesh ca acôseeshiin, shi' ca nitujelh papi 

lhcles pa napeesha'ne, pa nijuyjata shta papi lhantôclishjes. 

15Vooy yivaatsha, yijô' ti ts'ishamesh jayu ca shtavatvantajsha'ne, ¡ca asvantaj ti 

janjat'o'ay! 

Salmo 18 

Vat'acjayesh ti chitcavjoy 

(2 S 22.1-51) 

1Avaatsha, Lhcaanvacle, yunaj'ash; ¡yivaatsha ti qu'en! 

2Avaatsha a'lhech ti lhatvayjulhyam, ti jayfiy'ay'ajop yiey na jôv'e', ti lhatjôcjanyish, 

pa yi'Dios, lhpa utej ti lhatvayjulhyam, lhpa javayjatyivne chama, pa vat'unaj pan 

tsilhjen, pan yaashchisham ti javant'ôfich'ey. 

3Avaatsha, Lhcaanvacle, a'lhech lhtajulhsham ti chinôclôj: ti jayôn'ay, pa lhtsilhjenesh 

japi niyc'utsfasa. 

4Pa vatvafjayash yamyijop'in; pa ts'ijovayeshjulh pa lhfayish pan vancavômjatsha'ne. 

5Pa vatvafjayash tsiclôpjalhesh pava lhniyjôy; ¡yicôjôyish java lhc'ôôvtey pa 

vatvafjayash! 

6Ti jatanapun pa jayôneyjop pa Lhcaanvacle, pa jaya'lha ca nits'efenesh pa yi'Dios, 

lhavaatsha tach'anyi ti yiey pa lhishjanjavat; ¡pa yôjôj yamey pava lhacfey! 

7Lhechesh pa caaj pa uj ti factsesch'e nayuuy'nayuych'e na cotsjaat: pa yivishjatch'e 

pava uticuy pa yamesh tasham; ti yisichatesh'in pa t'asuyi pa Lhcaanvacle. 

8Tôlhch'e lhnaash pa lhajut, vooy pa itôj tôlhch'e lhashi ti vancavômjatesha'ne; ¡tôlhey 

lhashi pava fayjoc yichesh! 

9Tanjuyeyshicham pa vôôs ti natshicham. ¡Yiey lhafoc java us vôsey! 

10Yi'apee java lhafas ja ángel querubín ti yifô'yô; pa chiyvan'apee java lhafas ja 

lhaviim. 

11Pa vant'ôfiitshi, ti tajpecleyshi na tulhitaj jan lhjunash ja tsha'nuvo ti yamjop, vooy 

java us vôsey yi'shi' pa yinôôt. 

12Pa lhqu'isjuyaj tachinesh ti tôlhey t'ajuyish; pa tôlhshaam pava vôsey pava jaclôtu 

shi' pava fayjoc yichesh. 

13Pa Lhcaanvacle, Yaashchisham, pa chiypeya' pa t'ôjôj yicuuctenesh tavayey pa 

vôôs; ti jaclôtu'esh shi' pava fayjoc yichesh. 

14Pa tiyôjeshch'e java lhc'ôjey ti tachinshi, pa yicatsônjat'in ti yiclôtsjat'in japi 

niyc'utsfasa. 

15Pa tasham pa uj tovôc pa nic'at'eyshi; vooy java lhtascuyesh na cotsjaat pa 

nôcleyshi, tôlh'ejop pa t'ôjôj ti vancajovatsjanesh pa Lhcaanvacle, tôlh'ejop pa 

factsejch'e ti yifuyueshchisham. 

16Pa Dios t'ajayeshyi'shicham pa t'ituuc yiey pa chishamnee, pa vooy pa t'ituuc 

tsayjateshi pa uj tovôc. 

17Tsilhjenesh japi t'unvatsham'in niyc'utsfasa japi tsicônitshi, japi lhech 

ya'sheshyic'oya ti t'unvatsham'in. 

18Taneclet'yi ja nalhu ti tavijatayam, taj ti vooy pa Lhcaanvacle ts'unitjat: 

19pa tsanshi' ti yacamama; ¡pa ts'ilhen lhayaash ti tsen! 

20Pa Lhcaanvacle yishayanch'eyam ti yajulhjatshamyam ti is pa yijunash, 

21lhayaash yivaatsha ti c'uyey pa lhnôyish pa Lhcaanvacle; ¡nive'lhaaesh ca vena 

yuy'ec'oya pa yi'Dios! 

22Yajatesh ti niyayjatyiycop nava lhayôjijates; ¡pa nive'lhaaesh ca vena yijuyshic'oya 

nava lhayôjijates! 

23Tsivooyshemch'e jô lhech pa ampa ca natmenesh lhavach; pa tsayjatjop pa niysa'. 

24Pa Lhcaanvacle ti yishayanyam java isis yijunash ti jôv'e' t'ajuyish. 

25Avaatsha, Lhcaanvacle, a'lhech navooyshemch'e papi yivo'yeshch'e, japi 

tcavts'aclaysha'ne pa lhnôclitem pa acavts'aclayjayash, 

26pa lhasclaneshemshi papi nasclaneshi, taj ti lhav'ojiyan pa jôts'ôclônjanaj. 

27Avaatsha t'alhjen japi vatants'aclansha'ne, taj ti pa lhachajshicham papi 

vanunatsha'ne. 

28Avaatsha, Lhcaanvacle, a'lhech yiqu'isjuyaj'ash; avaatsha, yi'Dios, lhtujatshamyam 

na tulhitaj. 

29Avaatsha pa efenjayash jayeclet'esha jayu na niyc'utsfaa, pa jayeclet'apee pa 

vatashclôfechjop pava lhavtsates. 

30Pa lhnôyish pa Lhcaanvacle uj ti yivo'yeshch'e, vooy pa lhfaclech pa Lhcaanvacle 

tajulhsham ca chincafiyan. ¡Pa Dios vanujumatsenesh lhacôm'a papi yicafiyan! 

31¿She t'e pa Dios, nilhecha t'e pa Lhcaanvacle? ¿She t'e pa'elh dios caaj ti isjop ti 

vanujumatsenjooy? 

32Pa Dios lhavaatsha ts'unitjat, pa lhech ts'efenesh ti yi'isiyan na yijunash, 

33pan nijutyam nava yifoc pôtses, jan lhjunash ja ôjtinaaj, pan ts'unitjat ti jôv'apee 

java toschisham, 

34pa ts'eyjatsjanjop pa vatvatclônjayash, pan yunitjatch'e nava yitjuy ti jaylhiyjônesh 

na yiclutsesh clesanilh. 

35Avaatsha lhnujumatsenyish pa lhtsilhjen shta, pa lhtsiyitsjayanesh pa afayish atuuc; 

vooy pa a'isiyash t'ashjatyam. 

36Lhc'ôôjlhanityam na afanishesh na yinôyish, vooy nava yifoc tanca nastop'aclit'esh. 

37Pa jajôyjan'apee japi niyc'utsfasa pa c'ôfiis, pa yave'lha ti japec ti jatifch'een. 

38Pa jaseejsha'ne. Pa tanca nineetshamch'e t'ôyish'e. ¡Nat'e lhavôôj ts'ivee nava yifoc! 

39Avaatsha lhts'unitjatjop pa vatvatclônjayash; pa lhasnatshem papi ojiyis ti t'avuy'e 

ts'ivee na yijuyish, 

40pa lhclôtsjatyic'oya japi niyc'utsfasa. Pa nôque lhjunash pa isjopyam ti jaclônsha'ne 

capi tsicônitshi. 

41Pa t'aalhtaja pa lhnefenjayash taj ti ampapu ca nefen; tôntajey pa Lhcaanvacle, taj ti 

pa nincu'lhesh. 

42¡Pa lhipjôji ts'ivee lhjunashjulh pa c'ocshi ti yinenjatchisham pa lhaviim! ¡Pa 

lht'ôsch'een jan lhjunash pa ayisjan ti yi'shi' java lhcaavjuc! 

43Lhtsayjatshi japi vatachifas yôjijamatsha'ne, pa lhtsanshi ti lhanvacleyish japi 

lhtachifas, pa t'acuumyam'in papi ninastôfa'clesh. 

44Meelh ti tsipe'ya ts'ivee, pa niqu'ishamyam; vooy japi vena tôlhshi' pa 

lhts'ashjatc'oya, 

45japi vena tôlhshi' nincont'as, ti yichfach'ee ts'ivee ti ts'a'nanansham ti 

vant'ôfiitsha'ne. 

46¡Mônlha pa Yinvacle! ¡Pa chiyôclôj pan tsiclôvalh! ¡Chiyashjatchisham pa Dios, 

pan tsilhjen shi' ti vanujumatsenyish! 

47Lhavaatsha pa Dios pan tcaatshayish pan yachajshichamyic'oya japi vatachifas. 

48Pa lhech tsijôôcshey japi niyc'utsfasa, japi ojiyis ti vatjuyjatyijulh ts'ivee. ¡Avaatsha, 

Lhcaanvacle, lhtsilhjenesh japi nivacle ninancôtsitayvatsham'in! 

49Pa lhe'naa ti c'ôclôj'ay ti jôvji' japi lhtachifas pa jayishjanesh java vat'acjay ca ey. 

50Lhjutem pa uj lhcavjoyash na lhcaanvacle nan lhatcumeyshi; yajatesh ti lhnôclitem 

pa encheyasha na David shi' napi tô'lha. 

Salmo 19 

Pa lhasnôycheyashesh pa Dios pava yivclanjat 

1Pa vôôs nôclesh pa lhasnôycheyash pa Dios; pa vooy pava yivclanjat nifacjoom ti 

yiey na nalhuyish. 

2Nava nalhus tanôyôjeshvatich'e; vooy nava tulhis yitsavalhjach'e pa t'ôjôj. 

3Lhamataj ti nichinch'anch'e pava lhclishay pa nilhecha pa vat'ôjôj ca chinpeya', 

4vooy pa vatasinô'esh'jop yam'apee lhacôm'a na cotsjaat pa yamey lhac'o na cotsjaat, 

yamey pa yie' pa lhc'ovat na jumcuclaay. 

5Lhech tôlh'ejop na jumcuclaay ti c'u'sem'in ti yuyey pa lhnôyish jan lhjunash papu ti 

yifiiy, lhjunashjulh pa tjayaay jayu ti tôlh'ôcji pa lhajpôyich lhasnôyech. 

6Vacha' na jumcuclaay ti yie' na nalhuyish pa yamey naelh pachamey, pa ampapu ca 

niclôtc'oya pa lhcusi. 

7Pa lhavanqu'eyjatsjanjayash pa Lhcaanvacle yivo'yeshch'e, lhayaash ti tô'lha pa 

nich'a vatmônlhajayash. Ca lhayôjijat pa Lhcaanvacle yijô', lhayaash ti yicajôyshiyan 

pa nivacle ti lhapa' pa lhjunash. 

8Cava lhayôjijates pa Lhcaanvacle yivo'yeshch'e, lhayaash ti yishamitjat pa vatacachi. 

Ca lhayôjijat pa Lhcaanvacle amji pa'na, pa nic'at'ey pava vatôsjey. 

9Pa vatjovayiem pa Lhcaanvacle isch'e' pa yajatesh jayu ti caaj. Cava tayôjijanesh pa 

Lhcaanvacle lhavaatsha yijô', lhacôm'a ti yivo'yeshch'e, 

10¡Yashc'oya pa lhashanyash pa is clesanilh cojiyaj!, ¡yashc'oya ti cluufji java 

shnacuvjatas lhaychey! 

11Cavôque lhtôyjatc'oya shta nôque acavo, pa chitôlhesha ti chinc'asham. 

12¿She papi yitô'yemc'oya pava yitsôt'ajesh sasesha'ne? ¡Avômjach'eyam, 

Lhcaanvacle, pava capeyam ninasvoyeshch'e! 

13Anjôclesh pa lhnunatsjayash na acavo; pa ya aj ca avashanyam ca vatnunatsjayash 

ca naashyitapee. Ca nôque lhjunashtaja jayu ya nivacle pa amayam pa sas; pa 

amayijop jayu pa uj sasch'e. 

14Ca nach'anjulhyam pava atôsjey nava yiclishay shi' nava yaychavalhjanôc, avaatsha, 

Lhcaanvacle, jayfiy'ach'e shi' ti lhatjôcjanyish. 

Salmo 20 

Pa vat'alhjayashesh pa vatcôvjoyash 

1Vooy pa Lhcaanvacle nach'an'a jayu ca nicaajtaj'am pa tavijatay; pa lhech lh'Dios pa 

Jacob ti tavay'am. 

2Ca nanchen'ay pa t'efenjayash shi' pa unaj tôlhesh'e lhpa is'e' utiyuc Sión. 

3Ca nitôych'e'am lhacôm'a pava acufayjates, ca isa' ca natcuumjulh ti lhnapjunsham 

yiey pa avitôvatc'oya. 

4Ca nôfisjach'e'am lhacôm'a pava lhentaj ca nivaclhitesh'am lhacôm'a pava lhôyinch'e. 

5Ca nasshameshelh'a pa acôvjoyash pa jôclôjelhchisham pava sivôclôc lhayjey ti 

jatônôclitshelh ca lhey pa cas'Dios. ¡Vooy pa Lhcaanvacle yôfisjach'e jayu lhacôm'a 

pava lht'a'lha! 

6Pa tsitôôysha jô pa Lhcaanvacle ti yicôvjoyan jayu nan t'acumeyshi lhatam ti 

yinvacleyan; Ti yicuulh jayu ti yie'jop pa is'e' vôôs, pa yashjatesh jayu ti 

yicôvjoyanesh pa t'unaj. 

7Caaj papi yicafiyan pava caletas lhavatclônjavoquey, vooy pap'elh yicafiyantaj pava 

cuvôyu. Vooy yivaatsheelh jacafiyanelh pa Lhcaanvacle yi'Dioselh. 

8Papi lhech chinachajvatsham pava t'acjatsuy pa nicôtch'esha'ne, lhan'e yivaatsheelh 

pa lhetipa tsit'unelhchisham ti javatsavat'elh. 

9Lhcaanvacle, ¡ajutey pa lhcôvjoyash nan lhanvacleyan! ¡Asculheelh pa t'elhesh ca 

jayôntajelh'ay! 

Salmo 21 

Pa vat'aclach'esh pa vatcôvjoyash 

1Lhcaanvacle, na lhanvacleyan nisham'in, lhayaash ti lhjutem pa t'unaj; ¡uj ti 

nisham'in, lhayaash ti lhcôvjiyan! 

2T'ôfisjatemch'a cava yen; pa niacavoyeshjulh pava t'alhjates. 

3Lhjutem pava isis ti lhteetshem, pa lhc'ôcleyanesh pava chama' pa clesanilh cojiyaj. 

4Ti t'a'lhesh'a pa lhamônlhajayash, pa lhjutem: pa pitejeshch'e pa lhamônlhajayash shi' 

ti t'un. 

5Tajulhey ca avanqu'efenjayash, yaash ti nat'un'in; pa lhjutem pa lhnôclôjqueyash shi' 

pa lhasnôycheyash. 

6Pa yajatesh ti is pa lhteetshem; pa lhanshamitjatesh ti lhôvjop. 

7Avaatsha, chinanvacleyan, tanca ve'lhaaesh ca ancôôtsha'ne jayu, lhayaash ti 

lhcafiyan pa Lhcaanvacle Dios; ¡lhcafiyan pa lhencheyash pan Yaashchisham! 

8Pa unaj tajulh'apee jayu lhacôm'a papi nacônitshi; pa afayish atuuc tajulh'apee jayu 

papi napun; 

9Lhanch'e' jayu lhpa itôvte pjumtsejch'e ca chinavantajesh ti lhatcaasclanchaych'e. Pa 

Lhcaanvacle, pa t'asuyi, napjunesh jayu pa itôj vancavômjanaj. 

10Yivômjateyc'oya jayu napi yiey na cotsjaat shi' napi nivacle papi lhcles shi' papi 

tôlhshaam. 

11Lha'ma yentaj ca naclôyit ti yisnatajesh pava yôyintajch'e ti t'ajuyesh'ajulh, taj ti tan 

pa ca lhfanishaash'ac'oya. 

12Avaatsha lhclôtsjat jayu, ca antajshi lhpa ac'ôje t'ajuya papi lhech. 

13¡Aneeshchisham pa unaj, Lhcaanvacle! ¡Jayishjaneshelhjop jayu cava vat'acjay na 

acôvjoyash! 

Salmo 22 

Chitafshiyesh pa chitanapunjulh shi' pa vat'acjayesh pa vatôclôjqueyash 

1Yi'Dios, yi'Dios, ¿ta t'e lhayaash ti lhtayijop? ¿ta t'e lhayaash ti naanachyiy ca 

atsilhjen? ¿ta t'e lhayaash ti naach'aneshyi nava yapjanôc? 

2Yi'Dios nava nalhus shi' nava tulhis ti jayôntaj'ay, taj ti naascuulh; ¡ampa yichayasha 

yivaatsha! 

3Taj ti avaatsha a'is; a'lhcaanvacleesh, nôclôjesh napi Israel lhavos. 

4Capi yinavot'elh nacafiyan avaatsha; ti nacafiyan ti t'alhjensha'ne. 

5Ti t'a'lhesh'a ca efen, pa lhjutem pa lhcanoyash; ti nacafiyan pa tanca 

ajôts'ôclônem'in. 

6Taj ti yivaatsha niyanivaclea, ya tinvo'esh; ¡yivaatsha nicaaysiyu'esh'in napi nivacle! 

7Papu ti tsi'van pa tsijuvanesh'in; pa nic'aatshamyijop pava lhashic pa yit'esh coyoyoy 

pava lhshatjes 

8pa yit'esh ts'ivee: “nôque yicafiyantaj pa Lhcaanvacle; ca vo'ya ca nalhjen pa 

Lhcaanvacle. Ca ninenchatsutaj pa nalhjen.” 

9Nôque yijunash: avaatsha lhtsiisnateshjop ti nicavat'ajyish lhja mimi; pa 

lhts'ichayan'e ja t'oot. 

10Ti jôjjeclay ninasvat'aj, pa lhnujumatsenyish; ti jôjjeclay jôvji' lhcachi' lhja mimi, ti 

c'a Dios'esh avaatsha. 

11Ya aj ca atojeeyic'oya, lhyaash ti ninastonta nava tavaijatay pa amyijop papu ca 

nits'efen. 

12Napi niyc'utsfasa t'afaych'eyivôôj lhjunashjulh java vôcôc jayanjas, lhjunashjulh 

java suy jayanjas tô'lha ja Basán; 

13Tôcjôtinvatsham'in jan t'ônash java jump'uvalhjetas, pa nic'aatsham java lhashic ti 

tanecletyi. 

14Yivaatsha yijunashjulh pa yinôôt ti chiyôtsiyeshane; nava yivnus vacôtsôn'in. Pa 

yicachi' lhjunashjulh pa yiyuus ti tanucujam ti yi'yitshi. 

15Na yashi clôjôj jan lhjunash ja joquitaj t'i'ya. Na yich'aclech t'unesh na yic'ôjtôj. 

¡Lhasyôlhp'ojatshi pa lhamôôc pa vatvafi'! 

16Lhjunashjulh pava nuus ti lhpôc'ôjam ti yamyijop papi ojiyis, ti yijuujjamsha'ne 

nava yipôcôtôy shi' nava yifoc. 

17¡Nava yivnus isjop ti c'atsjuulh! Napi niyc'utsfasa ninant'atyish ts'ivee; 

18pa vanaatsjulhesh nava yuyjatshiyis vooy nava mônlhee pa yu'esh ca nivo'yesh 

papu. 

19Taj ti avaatsha, Lhcaanvacle, yunaj'ash; ¡ya aj ca atojeey!, ¡anamyi tatsha ca 

ats'efen! 

20Ats'ilhjenesh ca ninasvômjata pa yacôôj clesataj; ya aj ca anvashanyi ca nasclôn 

navôque nuus, 

21atsilhjenesh pa lhashi pava lhech jump'uvalhjetas; ¡avayjulhyam pava lhac'uc pava 

lhech vôcôc jayanjas! 

22Yivaatsha c'asinôquiem jayu napi yich'injavot, pa c'ôclôjey jayu ca jayaytajelhvane. 

23Avaatsheelh, napin tach'anjulh pa Lhcaanvacle, ¡pa ôclôjelhey! ¡Ôclôjelh lhacôm'a 

japi tôlhshaam ja Jacob! ¡Avijatanelhjulh lhacôm'a japi tôlhshaam ja Israel! 

24Lhayaash pa lhech ti ninapun pa ninash'apee pa lhanclôyitsjayash papi 

ts'aclaaysha'ne, pa ninvant'ôfichc'oya papi lhech. ¡Pa lhech yipe'ya ti t'a'lha ca nefen! 

25Ti jôvelh'e t'ajuyish japi achifas aclojjam pa c'ôclôjesh jayu pa avoyjayasheshch'e; 

yiey t'ajuyish japi nôclôj'ay pa c'ôfisjach'e'am nava yifacjes. 

26Atujelh, avaatsheelh napin tancômclôysha'ne, pa anapenjaneshelh; pa ôclôjelh pa 

Lhcaanvacle, avaatsheelh ti lhavoolhey, pa amônlhaaelh jayu pava acloj yincôpes. 

27Napi nalhjunashvatc'oya shi' napi lhtachifas lhacôm'a japi tif'apee na cotsjaat: pa 

avôntôyitelhey pa Lhcaanvacle, pa anachelhey'in pa lhech; ¡pa acjatsuyelh'e t'ajuyish 

pa lhech! 

28Lhayaash pa Lhcaanvacle, lhavaatsha lhanvacleesh lhacôm'a japi vatachifas. 

29Pa anjuyeelhshichamjop ca ve'lhaa ca ôclôjelh lhacôm'a japi ya'shesh pava yi'van, 

lhacôm'a japi apis ti vapecla ti cotsjat'esh, japin amem pa lhamônlhajayash. 

30Napi tôlhyi' yôclôjey jayu pa Lhcaanvacle, pa yasinôquiesh jayu pa lhech pan 

lhavôôj pa lhamônlhajayash; 

31papi nijooylha ca nanvat'astaj pa yasinôquiesh jayu pa lhvoyjayasheshch'e shi' pava 

lhcumjavshay. 

Salmo 23 

Avaatsha, Lhcaanvacle, lhôôvyijop 

1Pa Lhcaanvacle lhavaatsha tsiclôvalh; pa ampa ca amac'oyayam. 

2Ts'ichayanshi pa is yitjataj, pa vanôyineyic'oya pa is yinôôt, 

3pa nijutyam pa nich'a yunaj pa ts'uyjatey pa nôyish yitsôt'aj, chiyisclanesh ca lhey. 

4Lha'ma ca jôctajch'e pa yaash ti tjonshajaych'e tavashay, pa tan jayu ca nasjovaayjulh 

pava suyc'oya, lhayaash avaatsha, Lhcaanvacle, ti lhôôvyijop; pa ac'u' shi' pa avcôjat 

pa yacacleclesh'a. 

5Apis ti lhôyinyam pa is yôc ti tsivanesh napi niyc'utsfasa; na yishatech 

lhp'aclanesham pa vatshachivo, pa apis ti lhponteshyam pa yiyôjatshi ti t'afot'in. 

6Pa a'isiyash shi' pa encheyash tavoyich'esha'ne pan lhavô'jesh pava yinalhus, pa 

ajpôyich, Lhcaanvacle, yajatesh ti jôv'e' jayu. 

Salmo 24 

Pa lhnôclôjqueyash pa Lhcaanvacle 

1Nan tuc'a'e na cotsjaat yitsôt'ajesh pa Lhcaanvacle, shi' lhacôm'a nava caajem, 

lhacôm'a shta nava yie' 

2Lhayaash pa Lhcaanvacle ti yan'e' pava lhtascuyesh na cotsjaat, pa yan'apee nava us 

tovjôy shi' nava lhajôyshay. 

3¿She papi isjop ca nôc'apee lhpa lh'utiyuc pa Lhcaanvacle? ¿She papi mônlha'ôcji pa 

is lhishjanjavat? 

4Vooy papi yi'isiyanesh pava lhpôcôtôy shi' pa lhaychavalhjayash lhacôm'a pava 

lhsasch'e: papi ninôclôj pava chiydiosiyan papi ninôôlhjônchat pa na. 

5Pa Lhcaanvacle, lh'Dios, lhavqu'ilhjenaj shta, yit'eshem pa is jayu nôque nivacle shi' 

ca nivo'yeshch'e jayu. 

6Nôque lhjunash papi vooysha'ne pa Lhcaanvacle, papi vooy ti yi'jop pa lh'Dios pa 

Jacob. 

7¡Atatcat'elhey ts'ivee lhashic ôyjôlhôyjes! ¡Pa acamamielhey ts'ivee vatjuulh, pa 

yuy'ôcji jayu pa Lhcaanvacle lhnôclôjech! 

8¿She t'e pa lhech Lhcaanvacle lhnôclôjech? ¡Lhech pa Lhcaanvacle pan t'un'in yifiiy 

shta! ¡Lhech pa Lhcaanvacle yifi'yesh pa vatvatclônjayash! 

9¡Atatcat'elhey ts'ivee lhashic ôyjôlhôyjes! ¡Pa acamamielhey ts'ivee vatjuulh! pa 

yuy'ôcji jayu pa Lhcaanvacle lhnôclôjech 

10¿She t'e pa lhech Lhcaanvacle lhnôclôjech? ¡Lhech pa Lhcaanvacle yaash pa t'unaj! 

¡Lhech pa Lhcaanvacle lhnôclôjech! 

Salmo 25 

Pa vat'alhjayasha ti chit'a'lha ca chinvoyey pa Dios 

1Lhcaanvacle, jachen'ay na yalhjayash; 

2Pa yi'Dios, avaatsha pa c'acafiyan: ya aj ca avashanyam ca nasyôlhp'oji pa 

vatvapenaj. ¡Ca ya aj ca nancaaysiyuesh'in napi niyc'utsfasa! 

3¡Ca ya aj ca nivapen'in pa cat'elheesh napi nacafiyan! ¡Pa tajulhey ca nivapen'in papi 

cha'lheesh ti t'ajuy'ajulh! 

4Lhcaanvacle, anôclityam pava anôyshay; pa ats'ôyanch'e pava anôyshay lhcles; 

5ats'ôyanch'e pa ats'uyjatey ti a'yijô', lhayaash avaatsha yi'Dios'ash pa a'lhavqu'ilhjenaj 

shta. ¡Yajatesh ti c'acafiyan nava nalhus! 

6Lhcaanvacle, aychavalhch'e ca encheyash shi' ca a'isiyasha'ne, ti yajatesh ti 

lhnôclitelhyam, 

7taj ti ya aj ca aychavalhch'eyam cava yisasch'e shi' ca niysa' ti jasnatesh ti ya 

nich'ayech. Lhcaanvacle, anaychavalhyi, lhayaash ti uj pa encheyash shi' pa a'isiyash. 

8Pa Lhcaanvacle issha'ne yivo'yeshch'e shta; yisclanemch'e pa lhjunash papi sasch'e 

lhavos, 

9pa yô'yanch'e pa lhnôyish papi vatants'aclan; ¡pa yicajôyshiyanesh pa yivo'yeshch'e! 

10Lhacôm'a pava lhnôyshay ti vatencheyashesh shi' ti yijô'em papi yôfisjach'e pa 

vatpeya'shelh shi' pava lhayôjijates. 

11Lhcaanvacle, uj na yisasch'e; avômjach'eyam ca chinôclôjesh ca ey. 

12Pa nivacle ti yôclôj pa Lhcaanvacle pa nôclitem pa lhnôyish ca nuyey; 

13Yamjatjop pava tajulhey pa yijutem shta papi tô'lha ca nitsôt'ajesh pa lhavtsateyish. 

14Pa Lhcaanvacle lhc'utsfa'esh papi yôclôj pa yitôyjata pa ti vatpeya'shelh. 

15Yajatesh ti jovalheshey nava yitôsjey pa Lhcaanvacle, lhayaash ti lhavaatsha 

tsayjatjop nava suyjulh. 

16Anovalhyi, Lhcaanvacle, pa acavts'aclayish, lhayaash ti yave'lha ti jatacshin'in. 

17Na yicachi' lhet lha yitshi na lhtacshinjayash; atsayjatesh nava tavijatay. 

18Ovalhsha'ne nava yitacshinôc shi' nava yicumjanôc, pa avômjach'eyam nava 

yisasch'e. 

19Ovalhsha'neyam nant'ajôôj napi niyc'utsfasa napin uj ti tsicônitshi pa yen ca 

nasvômjat. 

20¡Anujumatsenesh pa ats'ilhjenesh na yimônlhajayash! ¡Ya aj ca atsamjatsham pa 

vatvapenaj, lhayaash ti javooy pa anujumatsenjayash! 

21Anujumatseneshyi na yinôclôjqueyash shi' na yints'aclayash, lhayaash ti avaatsha 

c'acafiyan. 

22Yi'Dios, alhjenesh napi Israel lhavos lhacôm'a pava tavijatayem. 

Salmo 26 

Chiyijôtjat pa vatmônlhajayash is 

1Lhcaanvacle, asvoyjateshch'e, lhayaash na yimônlhajayash ampa ca namqu'e. 

Avaatsha, Lhcaanvacle, jiyit'ash ti c'acafiyan; 

2Avôntôyityish, ¡pa asc'alhtanesh! ¡Ac'alhtaneshyam pava yaychavalhjanôc shi' pava 

tasham yijunashch'e! 

3Yiey'in yijuyish na encheyash pa jataasclansha'ne'ac'oya. 

4Pa nive'lheesh ca yijop papi cuts'ajis, pa niyamelhvatsham shta papi jôts'ôclônjanjas. 

5Jayjuyjulh pa lhayjayashvane papi ojiyis; ¡nive'lheesh ca yi'jop papi ojiyis! 

6Palha jacle'shesh nava yipôcôtôy, ti jatônôclitesh ti amyam pa'na, jayeesh, 

Lhcaanvacle, ti jachajop'in na avitôvat'esh, 

7pa ju'eyjop jayu java vat'acjay vatôclôjqueyashesh, pa janfac jayu nava tôlh'a' isis 

nacavcleesh. 



1043 

 

 
Nivacle Bible  

© 1994,  Sociedades Bíblicas Unidas. 
 

 
 

 

8Jen, Lhcaanvacle, na ishjanjavat nan lhôv'e', yiey nan lhjuyjata ti lhan'e' pa 

anôclôjqueyash. 

9Ya aj ca asjôclesh na yimônlhajayash ca atsaclafjaneshch'e napi sasch'e lhavos; ya aj 

ca asjônch'e pa lhjunash papi vôncaclônjanjas, 

10papi yiesh pava lhpôcôtôy pa uj lhsasch'e shi' ti vancavoccatesh pa na. 

11Taj ti na yimônlhajayash ampa ca namqu'e; ¡ats'ilhjen pa acavts'aclayish shta! 

12Nava yifoc janijôtjatesh'e na yivo'yeshch'e; ¡pa jayeetshe'ma jayu pa is pa 

Lhcaanvacle yiey t'ajuyish papi lhchifas! 

Salmo 27 

Pa Lhcaanvacle yiqu'isjuyajesh, shi' ti yinilhjenjayashesh 

1Pa Lhcaanvacle yiqu'isjuyajesh shi' ti yinilhjenjayashesh, ¿she papi isjop ca 

nasjova'yem? Pa Lhcaanvacle tavayem na yimônlhajayash, ¿she papuque ca 

nasjovatsjan? 

2Tc'avane napi ojis niyc'utsfasa, ca nitaancletyi ca nasvômjat; taj ti napi lhech ti 

tanecletajyi pa nicôtch'esha'ne lhavaatsha. 

3Lhama ti yamtajyijop'in napi acloj c'afoquelhay, pa tanca nasjovaayjulh; lhama ti 

vataasclantajsha'neyijop ca nitaancletyi ts'ivee, pa mônlheesh ti ya piiy. 

4Ve'lha na jayaalhsha pa Lhcaanvacle, ve'lha na ya'shesh ti jen: Ca jôvesh'e na 

lhishjanjavat pa Lhcaanvacle lhacôm'a nava nalhus na yimônlhajayash ca jôclôj yiey 

na lhishjanjavat, shi' ca ja'van pa t'a'isiyash. 

5Ca ninamtajyiy pava nalhus niysisa, vooy pa Lhcaanvacle yip'oojyitapee jayu pa 

lhishjanjavat; yiey pa lhajpeclesh ti vanujumatsenyish jayu. ¡Pa tsan'apee jayu ti 

tsilhjenesh lhpa utej! 

6pa janenjatchisham'apee jayu na yishatech napi niyc'utsfasa; pa lhechesh pa isjop 

jayu ti jaycufa'yesh nava yicufayjatesh yiey na vatishjanjavat, pa jayônesh'in jayu pa 

yishamitjayash pa jayishjaneshem jayu pava vat'acjay pa Lhcaanvacle. 

7Avaatsha, jayôn'ay Lhcaanvacle: ach'anyi cum. Acavts'aclayish, ¡ca ascuulh! 

8Lhteetshayam na yicachi': “Avoolheysha'ne yiey na yijuyish.” Ya lhech, 

Lhcaanvacle, javooysha'ne na ajuyish. 

9¡Ya aj ca avant'ôfichyic'oya! ¡Ya aj ca vena atsu'eshi pa anutsjayash! ¡Avaatsha 

ave'lha ti lhts'efen! Ya aj ca asvelhan ca ama papu ca nasclôvalh, lhayaash avaatsha ti 

yi'Dios'ash shi' ti a'lhavqu'ilhjenaj. 

10Lhama ja tata shi' lhja mimi ti tsivôôm, avaatsha, Lhcaanvacle, ti lhasclôvalh. 

11Lhcaanvacle, anôclityam pa anôyish; ats'ôyanch'e pa nôyish yitsôt'aj tôlh'ejop napi 

niyc'utsfasa. 

12Ya aj ca asjuteem pava yen napi niyc'utsfasa, lhayaash ti uj ti tanjuyeshyijulh, pava 

yinôôlhjônchat shi' ti cômclônjas. 

13Taj ti yivaatsha tsitôôysha jô ti jamey jayu ca ja'van pa lh'isiyasha'ne pa 

Lhcaanvacle pan lhavô'jesh na yimônlhajayash. 

14¡Acafiyan pa Lhcaanvacle! ¡Pa anijôtjatesh pa ya aj ca atanimajesh! ¡Jech, acafiyan 

pa Lhcaanvacle! 

Salmo 28 

Pa Lhcaanvacle yipe'ya pa ti sht'aalhsha 

1Lhcaanvacle, pan tsiclôvalh, avaatsha jayôn'ay. ¡Ya aj ca avaantanyijulh ca 

ascuulhtaj! Lhayaash ca avaantantajesh ca ascuulhtaj, pa yalhayashaa jayu papu ti 

chitishc'oya. 

2Ach'ana nava yôjôjesh ca jayaalhtaj'a ca ats'efen, ca jatsôôtjatajch'e nava yitjuy yiey 

na is ishjanjavat. 

3Ya aj ca atsôclôfjaneshch'e ca astojonshelh napi ojiyis, pa ya aj ca asjôney napi 

yisnatesh pa niysa', pa fach'e' ti nôclitem ti nitsopasha'ne, vooy pa tasham tapooji pa 

niysa'. 

4Ajulhjatsham pa ca afanisheesh, yiey pan lhjunash pava niysisa yisnatesh; 

ashayanemch'e pan lhjunash pa niysa' ti yisnatesh ts'ivee. 

5Lhayaash ti ninaychavalhemch'e nava yisnatesh pa Lhcaanvacle, ¡vooy pa lhech 

yivômjatsha'ne jayu, pa tanca ninenjatchishamch'e! 

6¡Chiisiyan pa Lhcaanvacle, pan yipe'ya nava jayaalhsha! 

7Pa Lhcaanvacle yunajesh ti tsiclôvalh; lhavaatsha jatanipjôclôna ti jacafiyan, pa 

ts'efen. Nishamesh na yicachi'; jayishjan'in jayu pa janshamitjatesh jayu pa 

Lhcaanvacle. 

8Pa Lhcaanvacle t'unajesh papi yitsôt'ajesh; pa yefenesh shi' ti t'afiya nan yinvacleyan 

ti t'acu'meyshilhatam. 

9Alhjen napi achifas, Lhcaanvacle; pa at'eshem pa is napi natsôt'ajesh. 

Anujumatsenesh nan lhjunash papi ti vancaclôvalh; ¡Acumesh'e yajatesh pava atjuy! 

Salmo 29 

Pa t'un'in t'ôjôj pa Lhcaanvacle 

1Ôclôjelh pa Lhcaanvacle papi lhalhech'e pa vôôs, ôclôjeshelh pa t'unaj shi' pa 

lhasnôycheyash pa Lhcaanvacle, 

2ôclôjeshelh ca lhasnôyech lhey pa Lhcaanvacle, ataasclanelhey pa Lhcaanvacle pa 

lhasnôyech lhajpôyich. 

3Pa t'ôjôj pa Lhcaanvacle chiypeya' yiey pa uj tovôc; pa Dios lhasnôyech chiypeya'shi 

ti yicuuctenesh: ¡Pa Lhcaanvacle yi'apee pa ampa ca nina'sheey tovôc! 

4T'ôôy pa t'ôjôj pa Lhcaanvacle; pa t'ôjôj pa Lhcaanvacle yaash pa lhfayish; 

5pa t'ôjôj pa Lhcaanvacle yipôcjetch'e pava lht'oy pava shintincutacuy. ¡Pa 

Lhcaanvacle yipôcjetch'e pava shintincutacuy yiey pa Líbano! 

6Naacjuch'e pava uticuy yiey pa Líbano shi' pa Sirión; ¡yecletsjachishamch'e jan 

lhjunash java jayanjas vôcôc shi' java lhcles! 

7Pa t'ôjôj pa Lhcaanvacle tô'lha pa yichesh itôj; 

8pa t'ôjôj pa Lhcaanvacle naacjuc pa cotsjaat am'e pa'na; ¡pa Lhcaanvacle naacjuc pa 

am'e pa'na yiey pa Cadês! 

9Pa Lhcaanvacle yivôm'in pava aacjuy t'un, pa amji pava aacjuy pa yita'. yiey pa 

lhishjanjavat lhacôm'a ti yôclôjesh. 

10Pa Lhcaanvacle yiclôvalh shta pa tsha'nu; ¡pa Lhcaanvacle ôyjôlhôyech'esh ti 

lhcaanvacleesh! 

11Pa Lhcaanvacle yunitjat jayu papi yitsôt'ajesh; pa Lhcaanvacle yit'eshem pa is papi 

lhchifas pa piiy'avach. 

Salmo 30 

Vatôclôjqueyashesh ti chinshamesh pa Lhcaanvacle 

1Lhcaanvacle, yivaatsha c'ôclôj, lhayaash ti lhtsilhjen, lhayaash ti nianvashan'yi napi 

niyc'utsfasa ca nasjuvanesh'in pa. 

2Lhcaanvacle, yi'Dios, ti jayalh'ay ca ats'efen, shi' ca asvatsjanchat; 

3avaatsha, Lhcaanvacle, lhtsilhjenesh pa vatvafjayash; lhanjutyi na yimônlhajayash, 

pa lhasjôclesh pa vatvafjayash. 

4Avaatsheelh, navooyshemch'e pa Lhcaanvacle, ¡isheelhch'e pava vat'acjay! 

¡Ôclôjeshelh pa is lhey! 

5Lhayaash pa t'asuyi nicaju'ach'e, taj ti vooy pava isis tô'lha lhavô'jeshjulh pa 

lhamônlhajayash. Ca shnaptaj'in ti tulhey, ca nich'a nalhutaja caaj jayu pa 

casshamitjayash. 

6Yivaatsha nivatcacu'eshyivach pa jaychavalh'in: “tanca nascôtjatsha'ne jayu papu.” 

7Avaatsha, Lhcaanvacle, ca a'isiyash pa tsiyitsjat'e pa yijô' ti is'e'. Taj ti lhavaantanesh 

ca ats'efenesh pa ts'ijovaychat'in ti tsistanjat'in. 

8Avaatsha, Lhcaanvacle, jayôn'ay; avaatsha, Lhcaanvacle, jatants'aclan'a: 

9¿She pa tôôlhtajeyjop ca javaf, ca chinaschajey pa nivalhech? ¡Pa cotsjaat sasjop ca 

nôclôj'ay shi' ca nasinôqui pa avoyjayasheshch'e! 

10Lhcaanvacle, ach'anyi pa acavts'aclayish; ¡Lhcaanvacle, ats'efen! 

11Avaatsha lhancayôjateyam na yishami nava yapjanôc; lhasjôclesh na uj 

yitacshinjayash, pa lhts'uyjatshiyanesh pa vatshami. 

12Pa lhe'naa, Lhcaanvacle Dios, pa sasjopyam ca yacano'a ts'ee: ¡jayishjanesh jayu 

java vat'acjayesh pa vatôclôjqueyash pa yajatesh jayu ti jajut'ay pa yishami! 

Salmo 31 

Pa vatcaclecleyasha pa Lhcaanvacle 

1Lhcaanvacle, javooj'aysha'ne pa anujumatsenjayash; ¡ya aj ca aspôclen ca ve'lhaaesh! 

¡Ats'ilhjen tôlh'ejop ti navo'yeshch'e! 

2A'vuyyi pa ach'anyi; ¡afanisheesh'in, ca ats'ilhjen clap! A'lhech avaatsha yi'utej'ash ti 

c'acafiyan, ¡a'lhech avaatsha lhtsiyitsjatchisham ti jayfiy'ach'e shi' ti lhatqu'ilhjey! 

3¡Avaatsha, yi'utej'ash shi' ti lhtsiyitsjat! ¡Anôyinyic'oya pa asclôvalh; ca chinôclôj'ash 

ca ey! 

4¡Atsayjatshi lhpa vatc'ôôvte ti ts'ôjôyshi, lhayaash avaatsha ti lhasclôvalh! 

5janshi' pava apôcôtôy na yisôc'ôclit lhshayc'u; ¡atsachaj'avne, Lhcaanvacle, a'Dios 

tôlh'a pa yijô'! 

6Jacônitshi japi yôclôj pava niyijô'a chiydiosiyan ampa ca nitô'lha; pa lhan'e pa 

jacafiyaney pa Lhcaanvacle. 

7Pa encheyash tsic'usinat'in pa ts'ishamesh shta. Apis ti lhasvanesh na yitacshinjayash, 

pa lhantô'yeshyi shta nava tavijatayam; 

8tanca asjuteem napi niyc'utsfasa; ¡lhasvatsavatjat'e yiey pa camamey yijôt'aj'e! 

9Lhcaanvacle, acavts'aclayish, lhayaash ti jôvji' nava suyjulh. Pa aôytej ninconitjat 

nava yitôsjey, na yivu'vat shi' ¡lhacôm'a na yijunash! 

10¡Pa ôôytej shi' pava vat'ôpjanôc pa yameshch'e jayu nava yinincôpesesh na 

yimônlhajayash! Pa vatacshinjayash yivôôm pa yunaj; ¡vooy na yivu'vat pa 

ninconitjat! 

11Yivaatsha ti nicaaysiyuyish'in napi niyc'utsfasa, pa tsijuvanchiyinesh'in napi 

jayajulhshi, pa nijovayeshyam napi nitôfacyish. ¡Pa yiclôt'in'yic'oya papi tsivan yiey 

java lhcaavjuc! 

12Pa nitôvacluyi ts'ivee lhacôm'a, ca yalhayasha papu ti vaf. Yijunashjulh lhpa tacfeey 

ti chiyoflhitsha'ne. 

13Jape'yach'een japi nivacle ti tsasinôqui: Pa ampa ca nina'sheesh'e ti 

vancajovatsjanesh.” Lhayasha ti ve'lha pa nivacle ti yôyinch'eyijop ca nitaancletyi; ¡pa 

yôyinch'eyijop ca nayjatyic'oya na yimônlhajayash! 

14Taj ti yivaatsha, Lhcaanvacle, c'acafiyan; apis ti jayeesh: “¡Avaatsha ti yi'Dios'ash!” 

15Na yimônlhajayash yi'shi' pava apôcôtôy; ¡Ats'ilhjenesh napi niyc'utsfasa ti tsachan! 

16Isa' ca ovalhsha'ne na natsôt'ajesh acavo, pa atsilhjenesh pa encheyash. 

17Avaatsha jayôn'ay, Lhcaanvacle; ¡pa ya aj ca anyitshi pa vatvapenaj! ¡Anshi' pa 

lhavapenaj japi ojiyis; pa anch'e' pa vôyvôych'e tasham nivalhech! 

18Acanoyanch'enshi pava vatashic cuts'ajis, papin yasinôqui pa lhavancajuvanjayash 

shi' ti tcapunchay'in, pa yicônitshi pa nivacle yivo'yeshch'e. 

19¡Ujeem pa a'isiyash papi nôclôj! Pa lhasclansha'ne nan lhjunash pa vatcaquicletô, pa 

lhavanjiyinesh nap'elh nivacle, ti lhtiseshch'e napi nacafiyan. 

20Pa anujumatsenjayash ti caaj t'alhjenesh pava niysisa yaychavalhey papi ojiyis. Ti 

lhan'ôcji pa acôjpôyich'esh ti lhnujumatseneshjulh papi nôc'ôtsjayu'a nilhc'utsfasa. 

21Chiy'isiyan pa Lhcaanvacle ti tôlhesha pa lhencheyash ti yisnateshyam nava yaash 

matas ti caajyam pava tavijatay. 

22Lhechesh pa tsilhujatyitsha'ne ti tsaychavalhjat'in ca apisa ca atsayjat'avcop; taj ti 

vooy ti jayalh'a ca ats'efen, pa lhpe'ya ti jayôn'in. 

23Enelh pa Lhcaanvacle, lhacôm'a papi yivo'yeshch'e, lhayaash ti vanujumatsenesh 

papi vataasclaneshi, vooy papi vanashjat pa yijônshemch'e ti yiclôyit. 

24Aniyitelh ca anfayujatelh'in pava acachi'clelh lhacôm'a papi yicafiyan pa 

Lhcaanvacle. 

Salmo 32 

Pa vatatfacjayash shi' ti chiyvômjach'e 

1Nisham'in pa nivacle ti chiyvômjatemch'e lhacôm'a pava tamenesh shi' pava 

lhsasch'e. 

2Nisham'in pa nivacle ti amem pava niysisa chiiyich'e, pavan nintôlhjateyjop ti 

tivalhjanesh pa Lhcaanvacle ti chiysasesha'ne. 

3Ti jôjjeclay ninfac pa yisasch'e, na yivu'vat yaaminatch'e pa jayech'etsha'ne ja 

nalhuclay, 

4lhayaash nava nalhus shi' nava tulhis ti caclecyam pa atuuc ti yi'yitapee. 

Lhjunashjulh lhpa lhôva ti nachajvane pa cus ti shnôvop, pa nôque lhjunash ti 

tsicha'vayey ti ninascont'aj. 

5Vooy ti janfacch'e'am pa ampa ca yifiich pava yisasch'e shi' pava niysisa; pa jen ti 

janfacch'e'am pava yisasch'e, avaatsha Lhcaanvacle, pa lhavômjach'eyam. 

6Pa lhe'naa nava nalhus ti tavijatay napi yivo'yeshch'e ti tôn'ay, lha'ma pa uj yinôôt ti 

yip'otaj'apee pa ninama napi lhech. 

7Avaatsha jayfi'ach'ec'oya: pa lhnujumatsenyishc'oya pava suyjulh, ti yamyijop'in 

pava vat'acjayesh pa vatshamitjayash. 

8Pa Lhcaanvacle yit'eshyi: “Nava yitôsjey c'ovalhesh'ay. Pa qu'eyjatsjan jayu, pa 

c'acajôyshiyan jayu; pa jaypayey'am jayu pa nôyish ca uyey. 

9Ya aj ca ajunashajulh pa cuvôyu ja't'ajesha pa maclico, ti ninaychavalh pa'na, ti vooy 

ti chicaatjatjop pa lhashinuc ti chinachajesh pava vatcaniyjôyesh, lhayaash ca ama pa 

tanca nivatshalhanitaam.” 

10Papi ojiyis acloj jayu pava aôytesem, lhan'e pa lhencheyash pa Lhcaanvacle 

yamjop'in papi yie' ti caclecc'oya. 

11Anshameshelh pa Lhcaanvacle, napi nivacle isissha'ne shi' ti tanch'anjay; 

¡Anshameshelh pa ônshelh'in pa ashamitjayashelh! 

Salmo 33 

Vatôclôjqueyashesh pa vatshamitjayashesh pa Lhcaanvacle 

1Anshameshelh pa Lhcaanvacle, napi nivacle isissha'ne; nava lhashic napi isissha'ne 

yiisiyan pa lhôclôjqueyash. 

2Ajutelhem pa ashamieshelh pa Lhcaanvacle ti lhclôquielh pa arpa, pa ishjaneshelh 

pava vat'acjay ca aclôquieshelh pa cuvôyu lhacôôs, 

3ishjaneshelhjop pa nich'a vat'aclach, ¡pa asclaneshelhshi ca aclôquitajelhjop pa 

ôclôjqueyashelh! 

4Nava lhclishay pa Lhcaanvacle yijô'; nava lhcumjavshay nôcleshch'e pa 

lhavoyjayasheshch'e. 

5Pa Lhcaanvacle yen pa yivo'yeshch'e shi' pa yitsôt'aj; ¡Pa lhencheyash tif'apee na 

cotsjaat! 

6Pa vôôs shi' pant'ajôôj pava yi'shi' yisnatesh pa Lhcaanvacle tôlhesha pa lhcliish shi' 

pa lhayalh ti tôlhch'e lhashi. 

7Lhavaatsha nayjatvane pa yisclan pa tovôc apatoj. 

8Ôclôjelh pa Lhcaanvacle lhacôm'a napi yiey na cotsjaat; ¡ôclôjelh lhacôm'a napi 

tavtsatey'e na cotsjaat! 

9Lhayaash pa lhech ti tasinô'yesh, pa vaclan tatsha; pa yisclanvatich'e, pa lhacôm'a ti 

t'unchishaam. 

10Pa Lhcaanvacle yivômjatsha'nec'oya lhacôm'a pava yôyintajch'e papi vatachifas 

ninantôfaacvatsham'in, 

11lhan'e pava yôyinch'e pa Lhcaanvacle pa yajatesh ti lhetipa ti t'un. 

12Nisham'in papu ti lhchifaesh pa Dios ti Lhanvacleesh, papi lhtachifas ti t'acumeyshi 

lhatam ti yitsôt'ajesh. 

13Pa Lhcaanvacle yiey pa vôôs ti novalhshicham pa yi'vaney lhacôm'a papi nivacle; 

14Yiey pan yie' ti yovalh'apee napi yiey na cotsjaat; 

15Lhavaatsha yisnatesh pava lhcachic, pa yiclôvalhesh shta lhacôm'a pava yisnatesh. 

16Nive'lhaa pa lhcaanvacle ca nalhjen papi acloj c'afoquelhay, pa tanca ninilhjenesh 

shta papi yifiiysha'ne pa uj t'unaj ts'ivee; 

17Pava cuvôyu ninatjuya ca nalhjen papu; lha'ma ti uj ti t'untajvatsham'in ti sasjop ca 

natqu'ilhjey. 

18Vooy pa Lhcaanvacle yajatesh ti vanujumatsenesh papi yôclôj shi' papi yicafiyanesh 

pa lhencheyash, 

19ca nalhjenesh pa lhavafjayash shi' ca nijutem pa lhamônlhajayash pa t'aplhu'c'oya pa 

yipcu'. 

20Casvaatsha shtacafiyan pa Lhcaanvacle; ¡lhavaatsha shinefen pa shinclôvalh shta! 

21Nava cascachic yishamitjat pa Lhcaanvacle; ti ve'lha shtan'e ti shtacafiyan pa is 

lhey. 

22¡Vooy pa encheyash, Lhcaanvacle, nôveelhyijop, nan lhjunash ti 

javatjumteeshelh'ac'oya! 

Salmo 34 

Vatôclôjqueyashesh pa lhcavts'aclayjayash pa Lhcaanvacle 

1Jayeetsha jayu pa is pa Lhcaanvacle lhacôm'a pava nalhus; na yashi yajatesh ti 

jôclôjesh. 

2Yajatesh ti januntesh pa Lhcaanvacle; ¡ach'anelha pa anshameshelh, nivacle 

tants'aclanjanjas! 

3Shtôclôjelhey vatam ca ve'lhaasham pa cats'ôjôjey pa uj lhey pa Lhcaanvacle. 

4Ti javooy pa Lhcaanvacle, lhavaatsha tsicuulh pa tsayjatesh lhacôm'a pa yijovayi. 

5Papi yovalhsha'ne pa Lhcaanvacle pa yajatesh ti tujaam pa lhshamitjayash; pa 

nive'lhaaesh ca sameeshlhtapee. 

6Na lhech ts'aclaay tôn'in, pa yipe'ya pa Lhcaanvacle pa yayjatjop lhacôm'a pava 

tavijatay. 

7Pa lh'ángel pa Lhcaanvacle yiclôvalh pa yilhjen papu ti yôclôj pa Lhcaanvacle. 

8Avatc'alhtaneshelh, pa natô'yelha jayu pa Lhcaanvacle ti issha'ne. ¡Nisham'in pa 

nivacle ti yicafiyan pa lhech! 

9Ôclôjelh pa Lhcaanvacle papi yiisiyan pa lhech, lhayaash ti ampa ca ameemc'oya 

jayu papi yôclôj. 

10Papi acôsshiin vapecleyjop jayu ti ts'aclaay, pa niclôyit pa yipcu', lhan'e papi 

vooysha'ne pa Lhcaanvacle tanca ameemc'oya pa'na. 

11Anachelhyi, napi yicles, pa ach'anelhyi: qu'eyjatsjaneshelh jayu ca ôclôjelh pa 

Lhcaanvacle. 

12¿Lhteesh ca acloja pava analhus ca amônlhaa? ¿Lhteesh ca nansham'in pa 

amônlhajayash? 

13Ashiyanem na ach'aclech ca ya aj ca niteetsha pa niysa', pa ya aj na ca ve'lhaaesh ca 

niteetsha pa vatcuts'aji na ashi. 

14Avatonateyc'oya pava niysisa, pa asnatesh pa yivo'yeshch'e; avooy pa vatpiiyash, pa 

ajôneshch'e. 

15Pa Lhcaanvacle vanujumatsenesh papi nivacle yivo'yeshch'e, pa tach'ana jum pa 

t'ôjôj ti tôney ts'ivee. 

16Pa Lhcaanvacle t'ajuyjulh papi ojiyis, pa chiyvômjatey yiey na cotsjaat pa tanca 

naychavalhey t'ôyish'e. 

17Pa Lhcaanvacle tach'ansha pa t'ôjôj papi nivacle yivo'yeshch'e, pa nijôclesh 

lhacôm'a pava tavijatayem. 

18Pa Lhcaanvacle shalheema ca nalhjen papi chitacshinjayanesh pava lhcachic, papi 

yac'oyesh pa lhavatjumtijayash'in. 

19Pa nivacle vataasclansha'ne acloj pava vaclanem niysisa, taj ti vooy pa Lhcaanvacle 

yilhjenesh pa lhech. 

20Lhavaatsha vanujumatseneshem lhacôm'a pava lhavnus; pa nive'lhaa pa ca 

nipôctejshi. 

21Papi ojiyis vatvômjatesh pava yitsôt'ajesh lhsasch'e; papi yicônitshi pa nivacle 

yivo'yeshch'e pa chiyivalha jayu. 

22Lhan'e pa Lhcaanvacle yilhjenesh pa lhamônlhajayash papi lhcavos; ¡pa tanca 

nitanivalhchay papin yicafiyan pa lhech! 

Salmo 35 

Vat'alhjayash ti chit'a'lha ca nivanqu'efen pa Lhcaanvacle 

1Lhcaanvacle, atshaayjulhyam papi vaniitshayjatyijulh; pa ecletjulhyam papi 

tanecletyiin. 

2Acum'e pa lhvayjat'avne ch'ama vatvatclônjavoque pa anachyi ca ats'efen; 

3Acum'e pa acôpje pa veesh'e t'ajuyish napi tsicôvfachi; ¡anfacyam ti a'lhech 

yi'lhavqu'ilhjenaj'ash! 

4Aclôtsjat pa avapenjat'in papi yentaj ca nasclôn; aclôtsjat pa avapenjat'in papi yentaj 

ca nasclôyit; 

5¡istaa ca lhjunashajulh pava yiteej ti yifôôyjat'in pa lhaviim, ca nivôm'in pa lh'ángel 

pa Lhcaanvacle! 

6¡Ca tjônshajayach'e pa lhnôyish shi' ca clats'usach'e, ti yijôyjan'apee pa lh'ángel pa 

Lhcaanvacle! 

7Pa ampa ca nitôôlhtajeyjop ti ts'ôjôyjatshi pava lhc'ôôvtey; pa ampa ca 

nitôôlhtajeyjop ti yisnateshyic'oya lhpa tinjôque' jaspa nitsach'e lhpa lhech. 

8¡Antôyijatesh pa nilhc'usiyasha! ¡Ca nit'ôssham lhavaatsha pava yitsôt'ajesh 

lhc'ôôvtey! ¡Ca ninatsham pa nilhc'usiyasha! 

9Pa lhecheesh pa ts'ishamsha jayu pa Lhcaanvacle, lhayaash ti ts'ilhjen. 

10Pa jatanipjôclônesh jayu ti jayeesh: “¿Naô t'e papi ajunashjulh, Lhcaanvacle? Papi 

ts'aclaaysha'ne shi' papi nincont'as pa t'alhjeneshey pa yie' papi ya'shesh ti 

t'unvatsham'inc'oya, papin nijôôc papi lhech.” 

11Tanôcliteshyam pava lhfanishesh papi ojiyis pa tsiy'ôstajesh'in pava matas 

ninastôya. 

12Pa yuyjat'ôcjiyam'in pa is pava niysisa, navôque jatôôlhsha na uj yitacshinjayash; 

13Lhan'e ti aôytesvatsham'in pa jatacshinem'in ts'ivee, pa c'uych'ejop lhpa vat'uyjatshi 

vatacshivoque; pa jat'ayipcuyanjop shta, lhan'e pa tasham pa lhetipa ti jayaalh. 

14Jayôtayesha'ne na yitacshinjayash pa ninascont'aj, jan yijunashesh ti jatacshina lhja 

mimi, jan yijunashesh ja yic'utsfa shi' ja tsitsôt'ajesh yich'inish. 

15Taj ti lhan'e ti tsicôôtsha'ne, pa lhacôm'a ti nicaaysiyuyesh'in; lhcajunasheshyijulh 

papi vena tôlhshi' ti nichinantôfa'clesh, pa nint'ôsesha'ne ti tsiclôqui. 

16Pa ninancôtsitayish pa tsilhôquiin ts'ivee, pa tsovalhsha'ne vatam ti tsicônitshi 

ts'ivee. 

17Lhcaanvacle, ¿ta yôj'e jayu ca javan'in côque? ¡Atsilhjenesh na yimônlhajayash, na 

ve'lhayam yimônlhajayashjop navôque jump'uvalhjetas tôcjôtin'in pa ti nash'e! 

18Jajut'ay jayu na yishamitjayash'a yiey t'ajuyish napi acloj achifas; ¡pa jôclôj'ay'ajop 

jayu napi yaash nat'ajôôj! 

19Ca ya aj ca nanshamyish napi niyc'utsfasa; ca ya aj ca natôcl'iy'iin japi cha'lheesh ti 

tsicônitshiin. 

20Lhayaash japi lhech ninvooy pa vatpiiyash, tsi'sha ti yôyinch'e pa 

lhavancafaycutsjayash t'ajuyjulh papi piiy ca nijumteey yiey na vatavtsateyish: 

21T'at'ooj'in pa lhashi ti t'ajuyijulh pa yit'esh: “¡A'van ca ajaalh nan lhjunash ti 

shtavanelh!” 

22¡Avaatsha lhasvanesh, Lhcaanvacle! ¡Ya aj ca acano'a'esh! ¡Ya aj ca atojeeyam! 

23Aneetsham, Lhcaanvacle yi'Dios shta, ¡aneetsham! Asvoyjateshch'e, ca anyitshi. 

24Atsiisclanch'e, Lhcaanvacle yi'Dios, ajôneshch'e ti navo'yeshch'e. ¡Ca ya aj ca 

chinancaaysiyuyesh'in! 

25Ca ya aj ca niteeshyam shi' ca naychavalheyam: “¡Lhech côque shtenelh! ¡Apis ti 

shtatifelh lhacôm'a!” 

26Tajulhey ca ninô'clesh ts'ivee pa lhavapenaj japi nishameshyi pa ti ninasc'usinat'in, 

pa mônlhaashi pa yaash lhavapenaj papi yilheclôjtajesh ca naashyic'oya. 

27Vooy ca nanshamesh shi' ca nitônesh'in pa lhshamitjayash papi yen ti tsivanesh pa 

yicôvjoyash; ca yajateesh ca niteesh: “¡Yaash pa Lhcaanvacle, pa nishamsha ti is pa 

lhjunash pa lhcavo!” 

28Na yich'aclech jasinôquiesh jayu pa avoyjayasheshch'e; ¡Nava nalhus jayu ti 

c'ôclôj'ay! 

Salmo 36 

Pa lhav'ojiyash pa nivacle shi' pa lhcavts'aclayjayash pa Dios 

1Na sasch'e lhcli'shesh pa ojey ti tôlhshaam pa lhcachi', nive'lhaaesh ca nicaajem pa 

lhjovaycheyashjulh pa Dios. 

2Vatlheclôôjtajesh ca isa'em pa vatôclôjqueyash; pa ninvatvanesh ti tancôntôyesh pa 

lhsasch'e. 

3Pa asinô'mat shi' ti cuts'aaj, pa yivôôm pa is lhniisclanjayashch'e, pa vô'meshjop ti 

yisnatesh pa is. 

4Ti yijo'apee pa lhmôjôvat, pa yôyinch'e pava niysisa ti yisnatesh; uj ti yiyitesh pa 

niysa' lhnôyish, pa ninteesh ca nanvômjayu'esh pa niysa'. 

5Taj ti pa encheyash, Lhcaanvacle, yamey pa vôôs; pa ataasclanjayasha'ne 

tajulheychisham na nalhuyish. 

6Pa avoyjayasheshch'e tc'achishamjulh pava us uticuy; pa acaasclanjayashch'e 

t'apatonyashjulh pa uj tovôc apatoj. Avaatsha, Lhcaanvacle, lhnujumatsenesh napi 

nivacle shi' nava yaquisetes. 

7¡Yaash ti lhasnôyech'e pa encheyash, Lhcaanvacle! ¡Yi'ôcjic'oya pava afas napi 

nivacle ti t'afiy'ach'e! 

8Ti lhtifesh'e ti t'apenjanesha'ne pa uj vatôc yiey pa ajpôyich; pa t'iyôjayanshi pa isshi' 

tovôc, 

9lhayaash avaatsha tôlh'a pa yinôôt vatmônlhajayashesh, vooy pa aqu'isjuyaj isjop ti 

tsivanjiyinshelh pa vatqu'isjuyaj. 

10Ajuch'e yajatesh pa encheyash shi' pa avoyjayasheshch'e papi nitôfacl'ash, papi 

nivacle vataasclansha'ne. 

11Ya aj ca an'atiyish ca nit'ôsyitsham'in papi vanunatsha'ne shi' ca nanits'avuyjatshi 

papi ojiyis. 

12¡Ovalhey pa lhjunash ti nicôtch'esha'ne papi ojiyis! ¡Nicôtch'esha'ne pa tanca 

t'ôyi'sheey ca nineetshamch'e! 

Salmo 37 

Acafiyan pa Lhcaanvacle 

1Ya aj ca nasuyiyan pava tôlh'ejop papi ojiyis, pa ya aj ca ajuctsenesh papi yisnatesh 

pa sasch'e, 

2lhayaash ti clôjôj jayu tatsha jan lhjunash pa yitjataj, ¡pa tsafofqu'e jayu jan lhjunash 

pa taclôcchat! 

3Acafiyan pa Lhcaanvacle pa asnatesh pa is, vee' na cotsjaat pa lhetlha môôji pa 

yivo'yeshch'e. 

4Ya aj ca atsopeesh ca en pa Lhcaanvacle, vooy lhavaatsha yôfisjach'e'am jayu pava 

ya'shesh ti lhen. 

5Anshi' pa amônlhajayash pava lhpôcôtôy pa Lhcaanvacle; acafiyan pa lhech, 

lhavaatsha nam'ay jayu ca nefen. 

6Pa nôclitaam jayu pa lhjunash ti natsôt'ajch'e shi' pa avoyjayasheshch'e jan lhjunash 

ti tujey na jumcuclaay ti nalhcachi. 

7Pa acano'ac'oya ca vi'tajop pa Lhcaanvacle; pa avatjumteeshc'oya pa ca nefentaj'ash. 

Ya aj ca navacôyan'in papi tcôvjoyesh pa vatmônlhajayash, pan yôyinemch'e pava 

lhav'ojinôc. 

8Avô'mesh pa asuyi, pa avôôm pa avôôc; ya aj ca asuya, lhayaash côque nisa'em nava 

matas. 

9Lhayaash papi ojiyis chiyjutc'oyaan jayu na vatavtsateyish, taj ti papi yicafiyan pa 

Lhcaanvacle chiyjuteem jayu pa lhech. 

10Lhayaash ti tiqu'in pa amc'oya pa ampapu jayu papi ojiyis; ca avo'tajelheysha'ne pa 

tanca t'ôyi'sheey ca avanelh. 

11Lhan'e papi vanits'aclayan tcôyôjanesh jayu na cotsjaat pa vatclonatesh'e jayu pa 

vatpiiyash. 

12Pa ojey vooysha'ne pa ca nasnatshem ca niclôyitesh pa nivacle issha'ne, pa nôclitem 

ti yovalhesha'ne pa lhcônta. 

13Taj pa Lhcaanvacle nicaaysiyuja, lhayaash ti yitôôysha pa ojey ti shalheey pa 

lhnalhu ti vaf jayu. 

14Napi ojiyis nitsoojijop pava lhclesatas pa yanshijop shta pava lhc'ôjey pava 

lhclutshes, jaspa niclôntajesh papi ts'aclaaysha'ne shi' papi vatants'aclan, ¡ca niclôn 

papi is pa lhjunash! 

15Taj ti pa yitsôt'ajesh lhclesataj pa vapecla jayu ti yitsefesham lhpa lhiivte lhavaatsha, 

vooy pava lhclutshes pa yipôctesshisha'ne jayu. 

16Pava napu' caajem pa nivacle issha'ne pa ya'shesh'apee pava acloj lhavanjas papi 

ojiyis. 

17Lhayaash pa Lhcaanvacle ti yivômjatshi jayu papi ojiyis, pa yiyitsjat jayu papi 

isissha'ne. 

18Pa Lhcaanvacle vanujumatsenesh papi amem pa ca namqu'e, vooy pava chinôyôjem 

papi lhech yajatesh jayu ti lhetlha nash'e. 

19Pa t'aplhu' ti niysisashi ti caaj pa yipcu', pa ameem jayu pa lhavapenaj, lhayaash ti 

lhetlha tc'a' jayu pa lhôc. 

20Papi ojiyis yivutun jayu jan lhjunash pa yitjataj ti clôjôj; papi nilhc'utsfasa pa 

Lhcaanvacle vacôtsôn'in jayu jan lhjunash pa itôj lhajut. 

21Pa ojey t'alha pa lhpi'ô pa ninshayanch'e, lhan'e pa nivacle issha'ne cavts'aclayjanaj 

pa tcufay. 

22Papi yit'eshem pa is pa Lhcaanvacle pa tcôyôjanesh jayu na cotsjaat, vooy papi 

yipôfiyu pa lhech pa chiyvômjat jayu. 

23Pa Lhcaanvacle t'apayemch'e pava nash'e pa nivacle pa yuyjatey pa nôyish pa 

nishamesh; 

24lha'ma ti nicôôtajsha'ne, pa tanca mônlhaa'e jayu ti nicôôtajsha'ne, lhayaash pa 

Lhcaanvacle ti yichaajsham pa lhpôcôt. 

25Lhapesh ya nich'ayech'esh, palha yac'utsaaj nôqueesh, taj ti nive'lhaaesh ca yivaney 

ca nichinujumatseneesh pa nivacle issha'ne ca niyvaneesh shta papi lhcles ti t'a'lha pa 

lhts'ôôt. 

26Nant'ajô'jesh nava nalhus ti tcavts'aclay, pa vancapiôyan; vooy papi lhcles tôlhe'ma 

pa is. 

27Ac'uyc'oya pa niysa', pa asnatesh pa is, pa yajatesh jayu ti caaj'am pa lhôv'e'. 

28Lhayaash pa Lhcaanvacle yen pa yivo'yeshch'e pa nintayjop papi yivooyshemch'e; 

pa yivômjat papi ojiyis, pa yi'amiyanem papu ca nitôôlhsham. 

29Papi nivacle isissha'ne tcôyôjanesh jayu na cotsjaat pa mônlhee jayu yajatesh. 

30Pa nivacle issha'ne tasinô'yesh pa lhtôycheyash; pa nivacle issha'ne tasinô'yesh pa 

yivo'yeshch'e. 

31Yanshi' pa lhcachi' pa lhavanqu'eyjatsjayash pa lh'Dios; ¡pa tanca nantop'aclet'esh'in 

pava lhafoc! 

32Pa ojey yituvalh'in pa nivacle issha'ne, lhayaash ti yen ca niclôn; 

33taj ti pa Lhcaanvacle ninvashanem ca nancôtjatesha'ne pava lhpôcôtôy, 

ninvashanem shta ca niteetsha ca natmenlhavach. 

34Avaatsha acafiyan pa Lhcaanvacle, pa anc'ashamem shta, vooy lhavaatsha 

nashjatchisham jayu pa nijut'ay jayu shta pa vatavtsateyish ti lhatcayôjanesh. ¡Nava 

atôsjey lhavanesh jayu ca chinvômjataj papi ojiyis! 

35Apis ti javan ja ojey ti yamqu'een pa lhnunatsjayash, ti caju' pa nash'e jan lhjunash 

lhja aacjiyuc ti t'aclôôcsham; 

36pa lhan'e ti yich, pa nit'ôyi'sheey ca ninnôôc; pa javo'tajeysha'ne, pa niyvan t'ôyish'e. 

37Ovalhsha'ne pa nivacle yivo'yeshch'e shi' ti amem pa ca namqu'e: pava nijooylha 

nalhus pa lhech nivacle yi'shi' jayu pa vatpiiyash. 

38Lhan'e papi vatjuyjatjulh pa chitif'e' jayu lhacôm'a; pava nijooylha nalhus papi ojiyis 

nôjicham jayu. 

39Na lhnefenjayash papi isissha'ne nivacle tôlhey pa Lhcaanvacle, lhavaatsha 

vanujumatsenesh pava nalhus ti tavijatay. 

40Pa Lhcaanvacle yefenesh ti yiclôtsjatem. Pa yiclôtsjatc'oya papi ojiyis, pa 

yilhjenesh, lhayaash pa lhech ti voojeysha'ne ts'ivee ti vanujumatsenesh. 

Salmo 38 

Pa vat'alhjayash ti chit'a'lha ca nivanqu'efen pa Dios 

1Lhcaanvacle, ya aj ca antsôya'eshyam pa avôôc, pa ya aj ca anivalheshyi pa asuyi. 

2Lhayaash yivaatsha ti yuyitsham pava ac'ôjey; ¡pa apôcôt apis ti lhanyitapee! 

3Lhtôlhjatshamjop pa avôôc teya pava yisasch'e, pa yi'ôôyteyan'in lhacôm'a na 

yivu'vat; ¡nive'lhaa pa yivnu' ca nivatsjan! 

4Nava yisasch'e tsilhujane; pa uj ti caclecyam pa niyajulhjulh. 

5Tôlh'ejop pa niycajôyshaa, nava yivo'matas pa lhoqueshi pa yiclateshi shta. 

6Pa nalhuclay ti jayôtaytajsha'ne ti jatacshin'in, pa yacupjam ti tsi'amiyanch'e. 

7Cusch'e' na yaclô' ti tsiclôjtiyan; ¡pa yiôôytiyan'in lhacôm'a na yivu'vat! 

8Pa yalhacôm'a ti yacalhip'in ti ampa yunaja; ¡nava tsicôtsitajesh nicôtsitajesh na 

yicachi'! 

9Lhacaanvacle, natô'ya lhacôm'a nava jentaj, ¡nava ts'icu'tajesh naastanyam! 

10Lhpa yilhiivte uj ti yiclôyan, pa amyam pa yunaj, ¡pa nitojach'e na yitô'vat! 

11Napi yaash ti yic'utsfasesh shi' napi yivelhavot'esh pa nayeey na yie'jop nava 

yivo'matachey. 

12Papi yen ca nasclôn pa yiclanyic'oya; papi yen ca nasasinatsha'ne, pa yasinôqui ca 

nasvômjatsha'ne, pa tifesh pava nalhus ti yaychavalhaan ca nivancafaycut'in. 

13Taj ti javaatjôneyc'oya pa peeychelhôj, ca nipe'yaa; ti javaatjôneyc'oya pa 

clishaclayech, ninc'aatsham na yashi. 

14Yivaatsha yijunashjulh papu ti ninatpeeychey shi' ti sasjop ca niteeshjulh pa 

natvayeshem. 

15Jaych'an'ac'oya avaatsha, Lhcaanvacle, yi'Dios shta, alhecha avaatsha ca 

aculhjanyam. 

16Ve'lha ti jaya'lhesh'a ca ya aj ca chincaaysiyuyish'in, ca ya aj ca nitishjanesh pa 

lhcôvjoyash ca nascôôtajsha'ne. 

17Yijô' ti yujeey ca nascôt'esha'ne; nava aôytesyam nive'lhaaesh ca shana. 

18¡Janfacch'e'am jayu nava yisasch'e, ti yamyich'een ti tsilhujane! 

19Napi niyc'utsfasa lhetipa ti tanapshin'een; acloj napi cha'lheesh ti tsicônitshi. 

20Yuyjat'ôcjiyam'in ts'ivee pa niysa' pa isch'e'; ti javo'tajeysha'ne pa is ti jasnatesh pa 

tanjuyeshyijulh'in. 

21Lhcaanvacle, ya aj ca asve'lhan! Yi'Dios, ¡ya aj ca atojeeyam! 

22Pa Dios yi'Lhavqu'ilhjenaj, ¡anach tatsha ca ats'efen! 

Salmo 39 

Pa vatmônlhajayash nipitejach'e 

1Javaclhiteshyivach ti janujumatsenesh na yijunash, ca ya aj ca niteetsha pa sasch'e na 

yich'aclech, pa jashincuyanc'oya na yashi ti yie' yijuyish'in papi ojiyis. 

2Pa yaclishaclayech'eshc'oya: pa ampa ca yit'eshjulh. ¡Niyit'eshtaj ca yasinôqui pa is! 

Taj ti vooy pa ôôytejyam tanapshin'eyam'in; 

3¡Lhpa yilhiivte yicusinatch'e na yoot! Vooy ti jaychavalhaan, vooy pa yicusi pa 

yitujach'eyam na yicachi', lhechesh pa jasitsenesh ti jayôjaa: 

4“Lhcaanvacle, astôyjata pa afanishyish jayu shi' pa yôj'e' jayu ca yamônlhaa; ¡jen ca 

nastôya ti tiqu'in na yimônlhajayash! 

5Lhanjutyam na tiqu'in yimônlhajayash; ya cha'lheesh ti jôvesh'e ajuyish na 

yimônlhajayash. ¡T'ôpjôclôlha pa nivacle ti chitayalhiyesh! 

6¡T'ôpjôclôlha pa nivacle ti yich jan lhjunash ja jpec ti yich! Cha'lheesh ti yaclôpju 

pava lhavanjas, pa nintôôysha pa yie' papi mônlhajop jayu pava lhech. 

7Nôque lhjunash, Lhcaanvacle, ¿she papu ca jaych'anc'oya? ¡Vooy na yich'anjayash'in 

yi'ajop! 

8Ayjatyitshi nava yisasch'e; pa ya aj ca atsan'ateesh napi ninatcajôyshaysha'ne ca 

naslhôqui'in. 

9“Ti tsiclishaclaycheyan pa ninc'aatsham na yashi, lhayaash avaatsha ti 

lhatcumesh'in’. 

10Ajutyic'oyayam nava lhaspôcô'jesh'in; tsi'amiyanch'e nava lhaspôcô'jesh'een pa 

atuuc. 

11Avaatsha lhasclaneshemch'e pa nivacle ti lhivalha pa lhsasch'e, 

lhamcoyansha'nec'oya pava ya'shesh ti yen. ¡Lhacôm'a pa nivacle ti cha'lheesh! 

12“Lhcaanvacle ach'ana na yalhjayash, ¡ach'aneshyi jum nava yapjavos! ¡Ya aj ca 

nacanoyan nava yit'ec! Avaatsha lhasjôney pa vena tôlhshi', yiey pa nash'e pa ajôclô, 

jan lhjunash capi yicchevot. 

13Avôômyish cum ti lhtsovalhsha'ne, atsulhjôc'ôsjat cum, ti yujeey ca jôc ti ya ampa 

jayu.” 

Salmo 40 

Ts'ishamesh ti jasnatesh cava lhen yi'Dios 

1Niyayjatey na yich'anjayashc'oya pa Lhcaanvacle, lhavaatsha tana'vuyi ti tach'ana na 

yôjôj; 

2tsayjatch'e lhpa tinjôque' vatvafjavoque, pa yaclaafsha ti tsicôctejtajshi pa ayisjan. Pa 

yanc'oyayam nava yifoc lhpa utej; pa tsiyitsjatesh java jayôsey ts'ivee. 

3Pa yanshi' yashi pa nich'a vat'aclach, pa jôclôjeshey pa cas'Dios. Acloj papu ti yi'van 

côque, pa uj ti yic'usinat'in, pa lhechesh pa yicafiyan pa Lhcaanvacle. 

4¡Nisham'in pa nivacle ti yicafiyan pa Lhcaanvacle pa ninvooy papi nunitsjanjas pa 

ninvooy shta papi yôclôj pava nidiosecla! 

5Lhcaanvacle, yi'Dios shta, acloj nava lhasnôyjes nacavcleesh ti lhasnatesh shi' nava 

lhaychavalhey ti caajelhyam. ¡Ampapu ca chinovalhey'ajop avaatsha! Jayeetajesh ca 

nifac, ca yasinôqui pava lhech, taj ti yash'apee pava isjopyam ti jaychaych'e. 

6Nianshamesh pava vatcufayjates yaquisetes ja't'ajesha pava chiycôvjiyan; pa nilhecha 

ca a'lha pava chiylhônsham vatcufayjates, nilhecha pava chiycufa'yeshjop ti 

chiyvômjach'e pa vatsasch'e. Pa vena lhjunash ti lhanc'at'eyam nava yicfey. 

7Lhe'naa ti jayeesh: Nôque jôv'e', yiey nan t'ônashyam na vatqu'isjayanach. 

8Yivaatsha ts'ishamesh ti jasnatesh pava lhen, yi'Dios; ¡janshi' na yicachi' na 

avanqu'eyjatsjanjayash! 

9Jôvesh'e t'ajuyish napi yaash achifas ti jatôyjata pa yivo'yeshch'e. ¡Avaatsha natô'ya 

jô, Lhcaanvacle, ti niyacanoaash! 

10Ninascanonat ca lhjunash ca avoyjayasheshch'e; apis ti jasinôqui ca a'isiyasha'ne shi' 

pa aqu'ilhjenjayash. Nive'lhaaesh ca vant'ôfich'esh'in pa encheyash shi' ca yijô' jôveshi 

napi acloj achifas. 

11Avaatsha, Lhcaanvacle, ¡ya aj ca avaantaneshyam pa acavts'aclayjayash! 

12Lhayaash ti yamyitapee nava ninasc'usinat'in pa ampa ca isa'ejopyam ca yitsjuulh. 

Pa tsiclôpjalh'in nava tsitsôt'ajesh yisasch'e; ¡yamjey ti yivôôm na yitô'vat! 

Ya'sheshc'oya nava yiyees yiey na yishatech, pa yi'amiyan pa yifayujayash'in. 

13Lhcaanvacle, ¡anach ca atsilhjen! Lhcaanvacle, ¡anam tatsha ca ats'efen! 

14¡Istaa ca acuclônjatesh'in lhacôm'a pa lhavapenaj papi yen ti nijôôcyish na 

yimônlhajayash! ¡Tajulhey ca niclôtesh pa lhavapenaj papi yen ca nasclôyit! 

15¡Tajulhey ca niclôtesh pa lhavapenaj papi tsilhôquiin! 

16Taj ti lhacôm'a papi vo'aysha'ne pa amjach'een pa vatshamitjayash; pant'ajôôj papi 

yen ca aqu'ilhjenjayash, ti yajatesh ti yit'esh'in: “¡Pa Lhcaanvacle lhavaatsha 

yaashchisham!” 

17Yivaatsha shta, uj ti jayits'aclay pa jatacshin'in, ya aj ca antôvacluyiy, Lhcaanvacle. 

Avaatsha a'lhech ti lhts'efen pa lhts'ilhjen shta; ¡ya aj ca aclet'ac'oya yi'Dios! 

Salmo 41 

Pa t'alhjayash pa nivacle aôytej'in 
1Nisham'in papu yaychavalhey pa nincont'aj 
shi' pa ts'aclaay; 
pa Lhcaanvacle yilhjenesh jayu pava nalhus 
niysisa. 
2Pa Lhcaanvacle vanujumatsenesh jayu, 
pa yijutem jayu pa lhamônlhajayash shi' pa 
lhshamitjayash yiey na cotsjaat, 
pa tan jayu ca nivôm'ec'oya pava yentajem 
papi nilhc'utsfasa. 
3Pa Lhcaanvacle yijutem jayu pa t'unaj 
ti ôôytej'in ti yiey pa lhmôjôvat. 
¡Pa lh'ôôyteyash pa nicôyôjatey jayu 
pa lhavatsjanchayash! 
4Apis ti jayeesh: 
“Lhcaanvacle, acavts'aclayish; 
asvatsjanchat, lha'ma ti jasnatajesh'in 
pa sasch'e ti jayjuyesh'ajulh.” 
5Napi niyc'utsfasa yentajyam pava niysisach'e: 
“¿Ta ca t'elheesh ca nivaf jayu 
ca nichinaychavalhach'e jayu?” 
6Nachtajyi ti nijôchiyi, 

pa nintaasclansha'ne ts'ivee; 
pa vatmônlhanitshi ti lhaychavalhjayashesh 
lhacôm'a pa niysa', 
ti yich'e' pa lhcaavju pa vancatôyjata. 
7Napi tsicônitshi tc'a'eshvane 
pa tsasinôqui ts'ivee; 
yaychavalhtajey ca nasclôyit pava 
jaymeneshyivach, 
8pa yit'esh'in: 
na lh'ôôyteyash nichinfetatsiyesh; 
pa yijônsha'ne pa tanca nineeshchisham.” 
9Yamsha na yic'utsfa nan yacaclectaja, 
nan jaytsaccunelh'in, pa tapecl'yi 
ti tanjuyijulh. 
10Taj ti avaatsha, Lhcaanvacle, lhatcavts'aclayish; 
pa asnenjatchisham ca jatônitjatesh nava 
jajulhjatemsham. 
11Côque tsitôôysha jayu ti apis ti 
c'anshamitjat: 
ca ya aj ca nitishjanesh na niyc'utsfaa 
ca naashyitapee. 
12Yivaatsha, ampa ca sasa ca nôvji' 
na yimônlhajayash, 
acu'meshyi pava apôcôtôy, 
ca niyayee yajatesh yiey ajuyish. 
13¡Chiyôclôj jayu pa Lhcaanvacle, 
lh'Dios napi Israel lhavos, 
nôqueesh shi' ca yajateesh! 
¡Pa nôque lhjunasha! 

LIBRO II 

Salmo 42 

Na yivatjumtijayash'in yi'jop pa Dios 

1Lhjunashjulh pa ôjtinaaj ti niyôjayu ti vooysha'ne pa yinôôt, nôque yijunash, yi'Dios, 

ti javo'aysha'ne. 

2Ts'iyôjayu'ey pa Dios, pa lh'Dios na vatmônlhajayash. ¿Ta t'elheesh ca jatpecley ca 

jatônôclit'e t'ajuyish pa Dios? 

3Nava nalhus shi' nava tulhis ti yôclesh nava yit'ec, lhan'e pa nalhuclayesh ti tsiy'ôs'in: 

“¿Ta yie' pa a'Dios?” 

4Ti jaychavalhch'e cavôque matas, pa uj ti tsifajôjinat'in na ôôytejyam, ti yivoych'een 

yicachi' ti jatanôycheelh japi nivacle ti jayjuye'lhey ja lhishjanjavat pa Dios, pa 

jayônshelh'in ja yishamitjayashelh lhayaash ti ¡uj na vatc'usiyash'in! 

5¿Ta t'e lhayaash ca ninasfayujataan jayu? ¿Ta t'e lhayaash ca 

nitsaychavalhjamatan'in? Na yivatjumtijayash'in yi'jop pa Dios, pan jôclôj jayu shta. 

¡Lhavaatsha yi'Dios, yi'lhavqu'ilhjenaj shta! 

6Tsicha'vayey ti ninasfayu'in. Lhe'naa ti jaychavalh'ay jumje, ti yiey na cotsjaat yi'shi' 

na tovôc Jordán, Yiey nava uticuy lha Hermón shi' lha Mizar. 

7Chiypeya'ey pava apatôsch'etsham pa tovôc t'ôôy pa vatcuulh pa t'ôjôj pa nicôôsha'ne 

tovôc; pava lhfactsinesh pa yinôôt usch'e ti lhôtsiyitapeeen. 

8Vooy pa nalhu pa Lhcaanvacle nichenyi pa lhencheyash, vooy ti tulh'in nivômeshjop 

na yaclaach shi' na yalhjayashajop pan lh'Diosesh na yimônlhajayash. 

9Jayeetsha pa Dios, yivayjatsech; “¿Ta t'e lhayaash ti lhantôvacluyi? ¿Ta t'e lhayaash 

ca jayôtayesha'ne na yitacshinjayash ti tsicômclôquiin napi niyc'utsfasa?” 

10Yamja nava yivnus ti ôôytesem na lhcôntayish napi niyc'utsfasa, pa nalhuclayesh ti 

tsiy'ôs'in: “¿Ta yie' pa a'Dios?” 

11¿Ta t'e lhayaash ca ninasfayujataan jayu? ¿Ta t'e lhayaash ca 

nitsaychavalhjamatan'in? Na yivatjumtijayash'in yi'jop pa Dios, pan jôclôj jayu shta. 

¡Lhavaatsha yi'Dios, yi'lhavqu'ilhjenaj shta! 

Salmo 43 

1Dios, tajulhey ca asvoyjateshch'e; ¡Anequetsenjulhyam ca ajuyjulh napuque nivacle 

ninatôfaacvatsham'in! Anequetseneshyam ca atsilhjenesh pa nivcle cuts'aaj shi' pa 

ojey, 

2lhayaash ti avaatsha yi'Dios'ash ti lhasclôvalh! ¿Ta t'e lhayaash ti lhastonatey'ac'oya? 

¿Ta t'e lhayaash ti jayôtayesha'ne na yitacshinjayash shi' ti tsicômclôquiin napi 

niyc'utsfasa? 

3Anchen pa aqu'isjuyaj shi' pa yijô' ca nasvoyjatey pa nôyish t'ajuyey lhpa is a'utiyuc, 

yiey pan lhôv'e'. 

4Lhecheesh pa jamey jayu pa avitôvat'esh, pa yi'Dios, pa lhech'e jayu ca jôclôjesh'ay 

lhpa arpa, lhayaash avaatsha ti yi'Dios'ash, lhamjach'een na yimônlhajayash pa 

lhshamitjayash. 

5¿Ta t'e lhayaash ca ninasfayujataan jayu? ¿Ta t'e lhayaash ca 

nitsaychavalhjamatan'in? Na yivatjumtijayash'in yi'jop pa Dios, pa jôclôj jayu shta. 

¡Lhavaatsha, yi'Dios, yi'lhavqu'ilhjenaj shta! 

Salmo 44 

Vat'alhjayash chit'alha ca nivanqu'efen pa Dios 

1Avaatsha Dios, jape'yeeshelh nava yicfeyelh, capi yicchevot'elh ti nifaclelhyam'in 

pava lhasnatshem'in jan t'aplhuqu'e' java lhnalhus: 

2pa natsôt'ajesh atuuc ti lhayjatesh'een papi nintôôyvatsham'in, ti lhclôyit papi 

vatachifas pa lhech lhan'e' shta capi yinavot'elh. 

3Nilhecha pa t'ituuc shi' pa lhclesataj ca lhecha ca nicôvjoyan; nilhecha ts'ivee ca 

nit'uneshjop'in ca nôv'e' na cotsjaat. ¡Lhech ti t'acôôjem'e pa unaj! ¡Lhech pa 

apjumtseyash yiey ajuyish, lhayaash avaatsha ti lhen! 

4¡Pa Yinvacle, yi'Dios! Avaatsha lhcôvjoyan napi achifas; 

5Avaatsha tôlh'a' ti c'ashelh'apee napi niyc'utsfaseelh; ¡ca ey jat'ujelh japi 

tanecletajelh'yi! 

6Lhayaash ti niyicafiyanjop na yiclutsesh, pa nilhecha na yiclesataj ca jaspa 

nascôvjoyan; 

7A'lhech avaatsha ti lhts'ashjat'apee napi niyc'utsfasa, a'lhech shta ti lhavapenjat'in japi 

tsicônitshielh. 

8¡Yajatesh jayu ca janashjatelh'ash avaatsha, Dios, pa yajatesh jayu shta ca 

jôclôjeshelh'ay ca ey. 

9Taj ti apis ti lhasvômeelh; pa lhp'ojelhyitapee pa yivapenajelh. Pa ni'achen t'ôyish'e 

napi yic'afoquelhayelh. 

10Pa lhtsachajelhch'ec'oya yayshivo napi niyc'utsfaseelh; japi tsicônitshielh pa 

t'acutelhyam pa yichaj'in ts'ivee pava yen. 

11Apis ti lhasjuteelh pa yijunashelhjulh pava tashinshtas ti tinclônjasesh; pa 

lhascatsônjatelhshiin japi ninantôfaacvatsham'in; 

12Pa lhapa' pa t'ajôjqu'e ti lhatcasha'yesh napi achifas, pa ampa ca nash'apee'am ti 

lhatcasha'yesh. 

13Pa vena afanishelhyish ti cha'lheesh pa yijunashelh; napi yielh'e yivôôj pa 

tsijuvaneshelh'in shi' ti tsivapenjatelh'in. 

14Pa lhasjuvanchiyinshelh'in napi nintôôyvatsham'in; ti tsivanelh, pa yichencoyoyoy 

pa lhshatech ti tsilhôquieshelh'in. 

15Nimuc'a ca ama pa nalhu ca yi'van pa vatants'aclanjayash; pa yip'o'apee yitaco na 

yivapenaj 

16tôlh'ejop na niyc'utsfaa, ti natshayi'yijulh ti tanjuyijulh shi' ti tsapun. 

17Côque lhjunash ti vaclanelhyam, taj ti nintô'lha ca nastôvaclutsjatelh'ay. 

¡nin'aminatelhc'oyayam na lhaspe'jeyinshelh! 

18Niyaychavalhelhey ca vômelh'ash pa nivômeshelhjop shta pava anôyshay. 

19Taj ti avaatsha lhascôt'atshelhhshicham jan yie' pa vatats'aclayash. ¡Pa lhasp'oojelh'e 

pa suyshi tulhitaj! 

20Ca nastôvacluelh'ay lhôn avaatsha, ti a'Dios, pa lhetaja ca yôclôjelh pa chiydiosiyan 

venalha, 

21avaatsha apis jayu ti natô'ya, pa natô'ya shta pava tasham tastaay. 

22Pa teya ti tôlh'e'ajop ti yajatesh ti jôqueshelh'a pa vatvafjayash; chitsijônelhey pava 

tashinshtas ti tinclônjasesh. 

23¿Ta t'e lhayaash ti lhamô', Lhcaanvacle? ¡Anjat'o'! ¡Anjat'o'! ¡Ya aj ca yajateesh ca 

asvômeelh! 

24¿Ta t'e lhayaash ti lhavant'ôfich'in? ¿Ta t'e lhayaash ti lhantôvacluelhyi, ti 

chitsiclôyitelh'in shi' ti jayincômclô'yelh? 

25Tsinjufalhelhsha'ne pa t'unesh nava yivuuvteselh na cotsjaat. 

26¡Aneetsham ca anachelhyi ca ats'efenelh pa ats'ilhjeneshelh pa uj encheyash! 

Salmo 45 

Vat'aclach'esh pa lhjayayash pa lhcaanvacle 

1Nava isisch'e ya'clishay tôlheyshi pa yaychavalhjayash; na yich'aclech lhjunashjulh 

papi yijpo'yesh ti vanqu'iis. ¡pa jetônemch'e jayu na yaclaach na lhcaanvacle! 

2¡Avaatsha t'ashesh ti alhasnôyechc'oya nap'elh nivacle! ¡Vacha'ey ashi nava c'usch'e! 

Lhe'naa pa Dios ti yit'esh'am pa is yajatesh. 

3¡Anch'eetsham anucfat pa clesataj ti nafiiy! ¡Na lhech lhtaasclanesh ti 

alhasnôyech'esh! 

4Ca anôclôjqueyash lhnijôtjatesh ti lhôquesh pa acôvjoyash, pa lhniyitesh pa yijô' shi' 

ti lhasclanemch'e papi vatants'aclan'in. ¡Pa afayish atuuc yisnatesh jayu pava yaash 

nacavcleesh! 

5Napi vatachifas nicôt'avôcji avaatsha, lhcaanvacle; pava ac'ôjey tsjofjisha'ne pa 

yitsefesheyshi pava lhiivtec papi naac'utsfasa. 

6Pa anvaclevat, Dios, pa ôyjôlhôyech'esh, pa lhech lhanvaclevat'esh pa 

vatvoyjayasheshch'e. 

7En pa yivo'yeshch'e pa acônitshi pa niysa'. Pa lhe'naa ti t'acum'ayshijop pa Dios, pa 

a'Dios, pa nashjateshc'oya pa ashamitjayash pap'elh ayôyjafas. 

8Lhacôm'a lhpa uyjatshi lhcôntesh pa vatshachivo acôjji lhey mirra, áloe shi' pa 

canela; pa lhclôqui pa cuvôyu lhacôôs caaj pava lhniyjôy ti nashamitjat yiey na is 

jpôyich yiesh nava utinilh. 

9Caaj shta papi lhutsjayech lhasnôychey yiey na lhôv'e', ti lhcles pa lhcaanvacle. Yiey 

afayishey pa ac'o'vat lhech yie' lhpa lhcaanvacche, vataasclanesh pa clesanilh cojiyaj 

yaash ti isshi'. 

10Ach'anyi, yôse; ach'anch'e jum na jayeesh'a jayu: Istaa ca antôvaclu'a na ajôj'esham 

shi' napi achifas, 

11lhayaash pa lhcaanvacle yisvun pa a'isiyash; jô lhech anvacleesh, pa anc'ashamem. 

12Lhcaanvacle lhôse yiey pa Tiro, papi yaash ti acôsshiin vatachifas yaychavalhesh'a 

pava tcufayesh ca nenesh avaatsha. 

13¡Côque ti yamjam lhpa lhcaanvacle lhôse pa yaash lhasnôycheyash! ¡Lhpa t'uyjatshi 

vani'sesh pa clesanilh cojiyaj! 

14Ts'ayôji lhpa t'uyjatshiy ti yicheshey t'ajuyish na lhcaanvacle, voqu'eetsham papi 

lhutsjayech lhasnôychey papi lhc'utsfachey lhculhjafachey. 

15Yichesheyshi pa uj lhshamitjayash pa nishamvatsham'in ti yam'ôcji pa lhajpôyich pa 

lhcaanvacle. 

16Napi acles, lhcaanvacle, nicôyôjesh jayu pa lhc'o'vat papi anavot, pa 

lhanvacleyanesha'ne jayu lhacôm'a na vatavtsateyish. 

17Jaychavalhjach'e jayu ca ey lhacôm'a papi nich'ac, pa yajatesh jayu ti nôclôj papi 

vatachifas. 

Salmo 46 

Pa Lhcaanvacle yi'jajop 

1Pa Dios lhavaatsha shinclôvalh pa cats'unajesh shta; shinefenesh pava nalhus ti 

tavijatay. 

2Lhe'naa ti tanca shtanjovay'in, lha'ma ca chinaacjut na cotsjaat, lha'ma ca 

nifalhshichamch'e nava uticuy yiey pa apatoj tovôc, 

3lha'ma ca nit'ôôyshi pa uj tovôc ca nitatvaych'aclajshi pava usch'e, lha'ma ca 

ninaacjut lhpa uticuy ti tôlh'ejop pa lhavôôc. 

4Pava lhtovôsivshay pa lhôjôyish nishamesh pa lhavtsaat pa Dios, pan yaashc'oya ti is 

jav'elh lhavtsates pan Yaashchisham. 

5Pa Dios yi'shi' lhcachivat pava lhech pa yiyitsjat'e; pa Dios yefen jayu ti nich'a vaclan 

pa nalhu. 

6Papi vatachifas yit'ôyita, vooy papi vatvacles nijovaychat'in, na cotsjaat chinayuyjat 

ti chiypeya' pa t'ôjôj. 

7¡Pa Lhcaanvacle yaash pa t'unaj yi'jajop! ¡Pa lh'Dios pa Jacob lhavaatsha 

casfiyjat'esh! 

8Ata'lhunelh ca avanelh nava chiytamp'oyeshem pa Lhcaanvacle ti yisnatesh'e na 

cotsjaat: 

9yivômjatshi pa vatvatclônjayash nan tuc'a'e na cotsjaat; pa yipôcjetshi pava clutshes, 

pa nôcôsshi pava vatcôpjes, ¡pa napjun pava caletas t'ajuya pa vatvatclônjayash! 

10“¡Ach'anelh! ¡Pa antôyeshelh'yi ti ya'lhech ya Dios! ¡Yivaatsha c'aashchishamshi 

napi vatachifas! ¡Yivaatsha c'aashchishamc'oya lhacôm'a na cotsjaat!” 

11¡Pa Lhcaanvacle yaash pa t'unaj yi'jajop! ¡Pa lh'Dios pa Jacob casfiyjat'esh! 

Salmo 47 

Pa Dios lhech lhanvacleesh lhacôm'a na cotsjaat 

1¡Apôcôjeshelhvatjulh, lhacôm'a lhtachifas! 

2Lhayaash pa Lhcaanvacle, Yaashchisham, ti suyjulh; lhavaatsha ujesham ti 

Lhcaanvacleesh lhacôm'a na cotsjaat. 

3Pa yivômjatshisha'ne papi vatachifas pa ts'ashjatelhc'oya papi lhech. 

4Pa t'acumelheyshiyam pava jaycayôjaneshelh, tôlh'ejop pa lhasnôycheyash pa Jacob 

pan yen. 

5¡Pa Dios Lhcaanvacle yieychisham pa lhc'o'vat ti yi'shi' papi tônesh'in pa 

lhshamitjayash pa yifuyuqu'e lhpa vat'ônjanche! 

6¡Ishjaneshelh, ishjaneshelh pa cas'Dios! ¡Ishjaneshelh, ishjaneshelh pa 

cas'Caanvacle! 

7Isheelhch'e pa vat'aclach'esh pa Dios, lhayaash ti Lhcaanvacleesh'e lhacôm'a na 

cotsjaat! 

8¡Pa Dios Lhanvacleesh papi vatachifas! ¡Pa Dios yie'sha'ne pa is lhc'o'vat! 

9Papi nivacle chiyashjatc'oya papi vatachifas yamelhvatsham papi yitsôt'ajesh pa 

lh'Dios pa Abrahám, 

10lhayaash pa Dios ti yitsôt'ajesh papi t'unis yiey na cotsjaat. ¡Lhayaash lhavaatsha ti 

yash'apee lhacôm'a! 

Salmo 48 

Pa t'ashjayash lhpa utiyuc Sión, lhavtsaat pa Dios 

1¡Pa Lhcaanvacle yaash ti uj! ¡Pa cas'Dios tajulhey ti chiyôclôj ti yiey na lhavtsaat shi' 

lha is utiyuc! 

2¡Uj ti is'e na chishamnee lha utiyuc Sión, yiey na tavayshi na fchenaj! ¡Lhavaatsha 

lhshamitjayashesh lhacôm'a na cotsjaat! ¡Na lhech lhavtsat'esh pa ujesham 

Lhcaanvacle! 

3Pa Dios yi'ôcji java isis jpôyjey yiey na Jerusalên; pa Dios chiytôya ti yijô' ti 

vatfiyjavat'esh. 

4Lhayaash papi lhcaanvacles tc'aeshvane; pa vatjuulh ti yicheyshi ti t'ajuyjulh; 

5C'oya ti yi'van pa lhavtsaat pa nitôyiyjat ts'ivee, pa nijovayshi pa yiclôt'in. 

6Pa t'ajovayi yamqu'een japi lhech: pa tanôsch'aclajesh'in jan lhjunash papu ti 

nicavatjatsu; 

7jan lhjunash pa lhaviim tôlhey lhum'ôcjinuc, pa yipôcjetshisha'ne pava vatôvjatshiyis 

tôlhey ja Tarsis. 

8Yiey na lhavtsaat pa cas'Dios, pa Lhcaanvacle yaash pa t'unaj, apis ti javanshelh nava 

yitôsjey, na t'ônashesh ti chinfacleelhyam: ¡Pa Dios yiyitsjat'e jayu yajatesh na 

Jerusalên! 

9Avaatsha Dios, ti yiey na ishjanjavat pa jaychavalhelhey pa uj encheyash. 

10Avaatsha Dios, lhacôm'a na cotsjaat ti chinôclôjesh nanlhjunash ti chiyajulhjatey ca 

ey. Pa unaj ti lhasnateshjop pa yivo'yeshch'e. 

11¡Ti nisham'in lha utiyuc Sión! ¡Ti t'eclet'eshchisham pa lhshamitjayash nava yitsates 

yiey na Judá tôlh'ejop ti yivo'yeshch'e pava lhaychavalhey! 

12Achajelhjop'in lha utiyuc Sión, pa atsjulheelh java uschisham jpôyjey; 

13ovalhsha'ne na vatashclôfech'jop shi' nava isis jpôyjey, secl'esh ca anfacleem papi 

nijooylhaan vatacles 

14ti nôque lhjunash pa cas'Dios ti ôyjôlhôyech'esh jayu. ¡Pa lhech shintojonshelh'in 

ôyjôlhôyech'esh! 

Salmo 49 

Lhpa peso ninatjuya lhacôm'a 

1Ach'anelhch'e côque, napi vatachifas shi' napi tsitenas'e na cotsjaat, 

2lhjunashjulh papi acôsshiin papi ts'aclaaysha'ne, lhjunashjulh shta papi t'unis papi 

vatants'aclansha'ne. 

3Jayasinô'yesh jayu pa vatcajôysha pa janôclitch'e jayu pava vataychavalhjanôc 

nayeeyshi; 

4jaych'anch'e jayu java chiyit'eshaan, pa janôcliteshch'e jayu nava jayiistayesh jan 

t'ônashch'e ti chiyclôqui' pa arpa. 

5¿Ta t'e lhayaash ca nasjovay'in ti nam pava nalhus niysisa, ca javatvantajesh ti 

t'afayeshyijop pa lhav'ojiyash papi niyc'utsfasa? 

6Papi lhech yicafiyantaj pava lhavanjas, ti nishameshlhavach pava acloj lhavanjas, 

7ca tin'e ampapu ca isa'emjop ca ninilhjenesh lhavaatsha pa tanca nishayan pa Dios ca 

jaspa ninilhjenesh pa lhamônlhajayash. 

8¡Amlhapa peso'a ca isa'jop ca natshayesha pa lhamônlhajayash pa nivacle, 

9ca jaspa mônlhaa yajatesh shi' ca ya aj ca ninamaa pa vatvafi'! 

10Pa teya ti chiyvanesh lhacôm'a ti vafsha'ne jayu vatjuulh, lhech lhjunashelh jayu 

papi tcajôyshay papi ninatcajôyshaysha'ne, pa mônlhjeesh jayu pap'elh pava 

lhavanjas. 

11Lha'ma ti chiyetôntajeshjop pa lhey pa lhcootsjat, vooy pa lhanvalheech 

ôyjôlhôyech'esh jayu ti lhajpôyich'esh; ¡pa lhech mônlhee jayu yajatesh! 

12Pa nivacle ni'ôyjôlhôyech'e'esh, ca lhecha lhôn pa yaash ti acôjjiin; pa vaf jayu 

vitsha nan lhjunash pava yaquisetes. 

13Nôque lhjunash ti nôj'e' jayu papi vatcafiyan lhavaatsha; nôque lhjunash ti nôj'e' 

jayu papi tanôclôj lhavaatsha. 

14Papuque nivacle, yiclôvalh pa lhavafi ti yijuyjatey pa nivalhech lhjunashjulh ca 

tashinshtasa. Ca namtajey pa nich'a nalhu, papi isissha'ne pa yivjoyan jayu papi lhech; 

pa t'unaj lhetlha nash'e ti vômji' vooy pa nivalhech lhajpôyich'esh jayu. 

15Vooy pa Dios ts'ilhjenesh pa t'unaj pa vatvafi', lhayaash ti tsichaaj jayu pa lhech. 

16Ya aj ca nalhujane ca avantaj papi acôsshiin ti napshin'een pava yacônatshiin yiey 

pa lhajpôyich, 

17lhayaash ca nivaftaj pa tanca nichaaj jayu pa'na, pa tan ca lhecha pava yacônatshiin 

ca nôqueshey jayu pa lhanvalheech. 

18Lha'ma ti nichavayeshlhatay ti nisham'in ti jôjjeclay mônlha, shi' papi nivacle ti 

yôclôjesh pa lhcôyashiin, 

19pa yamey jayu pa nalhu ti vaf, pa tanca nachajeyc'oya ca ni'van pa vatqu'isjuyaj. 

20Pa nivacle tanca ôyjôlhôyech'eesh, ti tôlh'ejop ti acôjjiin; pa vaf jayu jan lhjunash 

pava yaquisetes. 

Salmo 50 

Pa Dios yivo'yeshch'e ti vancacaasclanch'e 

1Pa Lhcaanvacle, lh'Dios nav'elh chiydiosiyan, ti tasinôy; ti tôney papi nivacle yiey na 

cotsjaat yiey na lhum'ôcjinuc pa yamey pa nuutch'e. 

2Pa Dios yinalhuyan'in ti yie'jop na Sión, pa yitsaat t'amcayesh ti lhasnôyech'e. 

3Pa cas'Dios ti nam, pa nicano'a: pa Lhech yie' t'ajuyish pa itôj vancalhifch'een; pa 

yamjop pa factsejch'e lhavimitaj. 

4Yie'jop pa tojquisham, pa Dios ti yiyôjaa pa vôôs shi' na cotsjaat ti yisclanch'e papi 

lhchifas: 

5“Ayelhvane napi jaisiyansha'ne, napin jasnatshelh na javatpeya'shelh ti nijutyam'in 

pa lhcufayjat.” 

6Vooy pa vôôs yinôôclhanita pa Dios ti yivo'yeshch'e ti vancacaasclanch'e. 

7“Ach'anelh'in, Israel lhavos, napi yichifas; jatônôclitshelh'am jayu nava matas ti 

jayjuyeshelh'ajulh. ¡Yivaatsha ya Dios! ¡Ya'lhech a'Dioselhyish! 

8Tanca yiyôytaneshelh'a nava acufayjateselh shi' nava lhnapjunelhsham ti yajatesh ti 

lhatcufaayshelh'in. 

9Niya'lha pava nich'a us aclôyelh vôcôc, nilhecha pava fusinjas yiey pava 

acac'ovteselhjop, 

10lhayaash ti tsitsôt'ajesh lhacôm'a nava yaquisetes suy yi'shi nava yitac, lhech 

lhjunash shta nava yaquisetes yi'apee nava uticuy uschisham. 

11Tsitsôt'ajesh shta nava ajôclôs, uticuy lhavos, lhacôm'a nava yachajshiin nava jotoy. 

12Ca nits'iyipcun lhôn, pa tanca nifactaj'am, lhayaash na cotsjaat ti tsitsôt'ajesh, shi' 

lhacôm'a nava yie'. 

13¿Tam'ey ti jatuj t'e pa t'asjaan pava vôcôc jayanjas, ja't'ajesha ti c'ayô'ji pava 

lhavoyey pava fusinjas? 

14¡Anshamesha pa lhjutem na Dios; pa ôfisjatemch'e na lhfaclech na Yaashchisham! 

15Ônyiy ca nicaajtaj'am pava tavijatay; yivaatsha c'alhjenesh jayu, pa lhecheesh pa 

atsôclôj.” 

16Taj ti pa ojey ti yit'esha pa Dios: “¿She t'e pa yivooyjulh'am ca asinôqui nava 

yiyôjijates ja't'ajesha ca at'esha na javatpeyashelh, 

17ca nianshamtajeesh ti c'asclanch'e ca niajulhjatajeeyam nava yiclishay? 

18Pa cutsjanaj ti lhatcumeshjulh nava atjuy; ¡pa lhôvjop napi nivacle vancavôômjane! 

19Vooy pa niysa' shi' ti lhavatcuts'ajiyan'in pa lhetlhatajem ti lhanc'at'eyc'oya na ashi 

shi' na ach'aclech. 

20Ti lhachaya na avelh; ¡pa lhatjuyjulh na natsôt'ajesh avaelh ti lhav'ojiyan! 

21Lhacôm'a côque ti lhasnatesh, pa yacanoc'oya; lhaychavalhtajeyam ca 

casjunashavatjulh. Taj ti c'ayôytan'ash jayu, ¡pa jajulhjatsham jayu pava lhasnatesh'in! 

22Avôntôyitelhch'e jô côque, avaatsheelh ti lhantôvacluelhey na Dios, pa tanca 

lhecheesh ca c'ase'jelhsha'ne, ca ama papu ca nalhjeneelh: 

23papi tsitis ti nishamesh, pa tsôclôjesh jayu. ¡Pa c'alhjen papi nintayshi na yinôyish!” 

Salmo 51 

Dios, istaa ca acavts'aclayish 

1Tôlh'ejop pa encheyash, Dios, ca acavts'aclayish; tôlh'ejop pa uj ôychiyash pa 

avômjatch'eyam pava jaymeneshyivach. 

2¡Acle'sheyam nava yiv'ojinôc! ¡Pa acleshch'eyam nava yisasch'e! 

3Tsitô'ya yivaatsha ti jayjuy'ajulh; nava yisasch'e ninvô'mey yiey yijuyish. 

4Jayjuyesh'ajulh na yisasch'e, pa ve'lha ti jayjuyesh'ajulh, jasnatesh na sasch'e nan 

lhtivalhjanesh. Pa lhe'naa ti lhavoyjateshch'e ti lhasclanch'e; pa aysesha'ne ti 

lhatcaasclanchaych'e. 

5Yijô' ti yav'ojey, jatô'lhesh'e ti tsivat'aj; sasch'e yivo' ti yamônlhashi lhja mimi. 

6Taj ti yijô' ti lhen pa vatacachi yivo'yeshch'e, pa lhamjatyitsham pa vatcajôysha. 

7As'isinat ca acheneshyijop pava t'aclôôc lhavôôysey lhey hisopo, pa ya'is jayu; pa 

ascleesh pa c'ashc'oya jayu ti yaclim pa lhfetayô 

8Amjatyich'een pa yic'usiyash shi' pa yishamitjayash; ve'lheeshcum asshamitjat, 

lha'ma apistaj ti lhasvijatayan. 

9Ayjat'e atô'vat nava yisasch'e, pa avômjatch'eyam lhacôm'a pava niysisa. 

10Avaatsha Dios, ¡asclanshiyam na yicachi'! ¡Pa anjutyam pa nich'a vatsôc'ôclit 

lhshayc'u ti yivo'yeshch'e! 

11Ya aj ca atsayjat'avcop yiey pa lhôv'e', pa ya aj ca asjôclesh pa is espíritu. 

12Asshamitjatesh shta ve'lheeshcum pa aqu'ilhjenjayash; pa atsiyitsjatesh pa espíritu 

yicont'aj, 

13ca jaspa qu'eyjatsjanesh japi yôjijamatsha'ne pava anôyshay shi' papi sasch'e lhavos 

ca napecl'ay. 

14Atsayjatesh ca ya aj ca nitôlhyi pa vatvafi. avaatsha Dios, lh'Dios na 

yinilhjenjayash, pa ju'ey'ajop jayu nava vat'acjay ti navo'yeshch'e avaatsha. 

15Lhcaanvacle, anc'aatsham na yashi, vooy na yashi jayishjanesh'am jayu na 

vatôclôjqueyash. 

16Lhayaash ni'en pava vatcufayjates shi' ca chinapjunsham; ca yijutelh'ay lhôn, taj ti 

nilhecha ca anshamesh. 

17Pava chiyjuteem pa Dios lhech pava tôlhshaam pa vatacachi vatants'aclan; 

¡avaatsha, Dios, naapun pa vatacachi yic'assham! 

18A'isiyan na Sión, pa is tôlh'a' ti lhenem; achajeyjop ca asnatesh pava 

vatashclôfjesjop na Jerusalên. 

19Lhecheesh pa acuumjulh jayu pava vatcufayjates yivo'yeshch'e, pava yaquisetes ti 

chitis'ash ti chinapjunsham lhacôm'a; lhecheesh pa yijut'ay jayu pava vôcôc nich'a us 

ti chiyan'apee ja avitôvat. 

Salmo 52 

Cha'lheesh pa lhtônôclôjayash pa ojey 

1¿Ta t'e lhayaash ti lhtacuts'ajayanesh avach, pa asasjayasha'ne ti nat'unesh'in? ¡Pa 

lhencheyash pa Dios lhetlha nash'e! 

2Tsi'sha ti lhaychavalhey ca asnatesh pa niysa'; na ach'aclech faycutsjanaj nan 

lhjunash ja clesa yacôôj. 

3Ya'sheshc'oya ti lhen pa niysa' pa is, ya'sheshc'oya ti lhen pa vatcuts'aji pa yijô'. 

4Na ach'aclech cuts'aaj lhavach, ya'shesh ti yen ti vancalhifch'een; 

5Taj ti pa Dios navômjat jayu vitsha yajatesh: t'acum'a jayu ca nayjat'e pa ajpôyich, pa 

najôclesh jayu pa amônlhajayash. 

6Papi niqu'ishamem pa Dios yivan jayu côque pa nanjovaychat'in jayu; pa yilhôquiin 

jayu pa lhech nivacle, pa yit'esha jayu: 

7“A'va, nan ninvooy pa lhnujumatsenjayash pa Dios; nan yicafiyan pava yaash 

lhavanjas pa mônlhashi pava niysisa.” 

8Taj ti vooy yivaatsha yijunashjulh lhpa olivoyuc ti t'ôclôôcsham yiey na lhishjanjavat 

pa Dios; ¡yajatesh ti jacafiyanesh jayu pa lhencheyash! 

9Avaatsha Dios, yajatesh jayu ti jajut'ay na yishami'ash nava lhasnatesh; 

jaych'an'ac'oya jayu ca jôôvtaj'e t'ajuyish napi yivo'yeshch'esha'ne, lhayaash ti 

a'issha'ne. 

Salmo 53 

T'astayem'in pa nivacle 
(Sal 14) 

1Napi ninatcajôyshaysha'ne yaychavalhey ca ama pa Dios: lhacôm'a ti 

t'astayeemvatsham'in; yisnatesh pava nilhcajôyshivosa; ¡pa ampapu ca nasnatesh pa 

isch'e'! 

2Yiey pa vôôs pa Lhcaanvacle ti novalheyshicham napi nivacle ca ni'van ti caaj papu 

yitôyc'oya shi' ti vooysha'ne pa Dios. 

3Taj ti lhacôm'a ti vena t'ajuyshiin, lhacôm'a ti lhjunasheshvatjulh 

t'astayeemvatsham'in. ¡Pa nive'lhaa papu ca nasnatesh pa isch'e'! ¡Pa ampapu ca 

ve'lhaa ca nen! 

4Amem pa lhtôycheyashc'oya napi ojiyis, papi tuj napi yichifas lhjunashjulh papu ti 

tuj lhpa yucuve, papi nint'a'lhey pa lhey pa Dios. 

5Lha'ma ti ampataj ca nitôlh'ejop ti ts'ananan'in, lhavaatsha yits'anaanjat jayu pa 

t'ajovayi, lhayaash pa Dios yicatsônjatc'oyaan pava lhavnus papi nilhc'utsfasa Caajem 

jayu pa uj lhavapenaj, lhayaash ti yivôm'in pa Dios. 

6¡C'oostaja ca nitô'lhey na Sión pa lhnilhjenjayash napi Israel lhavos! Pa ca 

t'aplhutajaa ca nanvaych'aclajtajem pa Lhcaanvacle napi yitsôt'ajesh, pa uj ti 

nishamesh jayu napi tô'lha pa Jacob, lhacôm'a napi lhchifas napi Israel lhavos. 

Salmo 54 

Vat'alhjayash ti chit'a'lha pa lhavanqu'efenjayash pa Dios 

1Ats'ilhjenesh, yi'Dios, tôlh'ejop ca ey! ¡Pa avayeshjulhyam pa unaj! 

2Ach'ana, yi'Dios, na yalhjayash; ach'aneshyi jum nava jayeesh, 

3lhayaash napi nivacle ti vanashjat shi' ti cômclônjas ti vatjuyjatyijulh pa yen ca 

nasclôn, ¡yiamiyan lhavcop ts'ivee pa Dios! 

4Taj ti vooy pa Dios ts'efen; pa Lhcaanvacle yiyitsjat na yimônlhajayash. 

5-6Lhavaatsha yachaja jayu pa lhsasch'e papi niyc'utsfasa ca natjulhjulh lhavaatsha. 

¡Avômjat, Lhcaanvacle, lhayaash avaatsha ti navo'yeshch'e! Jajut'am jayu pava 

vatcufayjates tôôlhyitsham pa jôclôj jayu ca ey, lhayaash avaatsha ti a'issha'ne, 

7lhayaash avaatsha ti lhtsayjatjop lhacôm'a pava tavijatayam pa javan shta ti 

c'ash'apee napi niyc'utsfasa. 

Salmo 55 

Pa t'alhjayash pa tancôvfay 

1Yi'Dios, ach'ana na yalhjayash; ya aj ca afiichyam nava yalhjates. 

2-3Ach'aneshyi pa ascuulh; nava tavijatayam pa jayôn'ay'ajop. Tsits'anaanjat na t'ôjôj 

napi niyc'utsfasa ti tônvatsham'in napi ojiyis. Yanyitshi na yitacshinjayash, pa uj ti suy 

ti tanecletyi. 

4Lhpa yilhiivte yivishjatesh na yoot ti aôytejem; pa vatjovayiesh pa vatvafi' pa 

namyitapee. 

5Namyitsham na vatjovayi factsejch'e; ¡pa tsits'anaanjat na yijovayi! 

6pa jayeesh: “Ca nicaaj lhôn pava yifas jan lhjunash ja ofo; lhetajeesh ca yifô'yô pa 

yichaytaj. 

7Yi'tajey pa tojey ca yifô'yô; pa yamônlhatajee ca yie' pa am'e pa'na. 

8Yipôtsintaj ca vacumaj ca vanujumatsen yivach c'oya pa lhfayish pa lhaviim shi' pa 

lhavimitaj.” 

9Avômjatshic'oya, Lhcaanvacle, pa uyjatvatsham'inc'oya pava lhclishay, lhayaash ti 

tsi'sha ti javanesh na lhcômclôniyash shi' ti vatjuyjatvatjulh, 

10nava nalhus shi' nava tulhis ti yachajop'in na yitsaat. Caajem pava niysisa shi' pava 

lhcôntanôc. 

11Yiey pava lhcaavjuc tsi'sha pava vapecleshicham shi' pa vatjôts'ôclônjayash. 

12Ca lhecha ti tsiv'ojiyan pa niyc'utsfaa pa isjopyam ti c'ash'apee; ca lhecha papi 

tsicônitshi ti tanjuyijulh pa isjopyam ti javant'ôfichc'oya. 

13¡A'lhech avaatsha, tsitsôt'ajesh ti jôv'ajop yaash ti yic'utsfaash, 

14nan jayayelh'evane na lhishjanjavat pa Dios ti jayasinôyelhch'e ti yalhtac'utsfaselh, 

nan jatanôycheelh ti janashelhshi napi acloj! 

15¡Istaa ca nantôyiyjat pa lhavafi napi niyc'utsfasa! ¡Ca mônlhaasha'ne ca ninach'e pa 

nivalhech, lhayaash ti niysa' ti yi'shi' pa lhcachi'! 

16Taj ti yivaatsha jayôney jayu pa Dios; vooy pa Lhcaanvacle pa tsilhjen jayu. 

17Jayech'etesha'ne jayu ca japtaj'in ti nich'a nalhu, pa nuut shi' ti tulhey, vooy 

lhavaatsha yipe'ya jayu na yôjôj. 

18Pa vatvatclônjayash pa tsayjatjop jayu; pa tsilhjenesh jayu na yimônlhajayash, 

lha'ma ca acloja papi tanjuyijulh. 

19Pa Dios, pan lhcaanvacleesh ôyjôlhôyech'esh, tsipe'yeesh jayu pa 

yitants'aclanjayansha'ne jayu, lhayaash papi lhech ninich'anlhanatesh pa lhjunash pa 

ninanjovayem shta pa Dios. 

20Pa t'ajayeshchisham pa lhpôcôt ti t'ajuyjulh papi lhc'utsfas; pa ninôfisjach'e pa 

lhfaclech'esh pa lhc'utsfayash. 

21Pava lhclishay nint'unshamsha'ne yashc'oya pa lhôtjenôc, taj ti pava 

lhaychavalhjanôc tsi'sha'em pa vatvatclônjayash. Yichenesh pava lhclishay 

nint'unshamsha'ne ya'sheshc'oya pa lhape', taj nilhecha vooy pava clesatas yacôôjane. 

22An'ateesh pava lhaychavalhshaan pa Lhcaanvacle, vooy lhavaatsha nijôtjat jayu; 

tanca nan'ateesh jayu ca nancôôtajsha'ne pa nivacle niqu'ishamem. 

23Yi'Dios, papi vôncaclônjanjas shi' papi cuts'ajis tan jayu ca mônlhaa pa 

nilhch'alhueesh jayu pa lhamônlhajayash; avaatsha lhu'ey jayu lhac'o' pa nivalhech, taj 

ti yivaatsha c'acafiyan. 

Salmo 56 

Jacafiyan pa Dios pa jôclôjesh cava lhasinôc 

1Acavts'aclayish, yi'Dios, lhayaash ti caaj japi nivacle ti tsachan; nava nalhus ti 

tanecletyi pa tsicômclôquiin. 

2Nava nalhus ti tsachan japi niyc'utsfasa; acloj japi tanecletyi pa vanashjatyic'oya. 

3Ti ts'ijovay'in pa c'acafiyan. 

4Jacafiyan pa Dios pa jôclôjesh shta cava lhasinôc; jacafiyan pa Dios pa ninasjovay'in. 

¿She pa iseemjop ca nasnateshyam pa nivacle? 

5Nava nalhus ti tsivo'matanesh cava lhclishay; tsi'sha ti yaychavalhey pava 

tsiclôyitesh. 

6Ampa ca nina'shee ti vant'ôfiichsha'ne, pa tavo'yich'esha'ne pa ti janash'e pa 

vatjumtiyi ca nasclôn. 

7¿Iseemjop t'e ti yiclôtc'oya jayu pava yitsôt'ajesh lhsasch'e? Avaatsha, Dios, 

atants'aclanjayanesh japi nivacle pa asuyi. 

8Avaatsha t'atsjulhch'eyam jat'ajô'jesh ti jaclôt'in; natôych'esha'ne jat'ajô'jesh ti jap'in. 

¿Lh'amiyanshi nataney ca i'sesh'e pa aqu'isjayanach? 

9Japi niyc'utsfasa vapecch'een jayu lhayshivo ca jayaalhtaj'ay ca ats'efen. Tsitô'ya jô 

pa Dios ti yi'yijop. 

10Jacafiyan pa Dios pa jôclôjesh cava lhasinôc; jacafiyan pa Lhcaanvacle pa jôclôjesh 

cava lhasinôc; 

11jacafiyan pa Dios pa ninasjovay'in. ¿She pa iseemjop ca nasnateshyam pa nivacle? 

12Nava yifacjes ti jasnatesh'am, avaatsha Dios, c'ôfisjach'e'am jayu ti c'ôclôjesh, 

13lhayaash ti apis ti lhts'ilhjenesh pa vatvafi', lhayaash ti apis ti lhts'ônjatshi ca 

nascôt'ey, secl'esh ca jayôtayshi pa lhqu'isjuyajesh pa vatmônlhajayash, ti yiey 

t'ajuyish pa Dios. 

Salmo 57 

Pa vat'alhjayash ti chit'a'lha pa lhavanqu'efenjayash pa Dios 
(Sal 108.1-5) 

1Acavts'aclayish, yi'Dios, acavts'aclayish, lhayaash ti javooy pa anujumatsenjayash. 

Jen ca anujumatsenyish ti jôv'ôcji pava afas jamjey jayu ca ninôjtajeshch'e pava 

suyc'oya. 

2Jayôney jayu pa Dios yaashchisham, pa Dios pan yajatesh ti ts'efen. 

3Lhavaatsha nichen jayu yiey pa vôôs pa lhencheyash shi' pa yijô', pa ts'ilhjenesh jayu 

japi ninancôtsitayish ti tsachan. 

4Ti tsata cotsjaat, ti jôvji' java jump'uvalhjetas javan tuj papi nivacle; pava lhtsevtey 

lhjunashjulh pava tsjofjisha'ne vatcôpjes shi' pava vatc'ôjey, vooy pa t'ach'aclech 

lhjunashjulh pa clesataj yacôôj. 

5Yi'Dios, avaatsha lhôv'apee pa vôôs. ¡Pa anôclôjqueyash yam'apee lhacôn'a na 

cotsjaat! 

6Japi niyc'utsfasa yiclaneshyic'oya pava lhc'ôôvtey ti nachajvane na yifayujayash'in; 

yisnateshyic'oya lhpa tinjôque pa ti janash'e, taj ti lhavaatsha pa nach'etasham ts'ivee. 

7Na yicachi' javaclhiteshyivach'ac'oya, yi'Dios, na yicachi' javaclhiteshyivachc'oya ca 

jayishjanesh'ay nava vat'acjay. 

8anjat'o' pa yisôc'ôclit; anjat'o'elh na arpa shi' lha vat'ônjanche; ¡ti janenjateychisham 

jayu pa nich'a nalhu! 

9Pa jôclôjesh'ay jayu cava vat'acjay, Lhcaanvacle, ti jôveshi japi vanichifan shi' japi 

vatachifas. 

10Lhayaash pa encheyash ti uj pa yameychisham pa vôôs; vooy pa avoyjayasheshch'e 

tajulheychisham na nalhuyish. 

11Yi'Dios, avaatsha lhôv'apee pa vôôs. ¡Pa anôclôjqueyash yam'apee lhacôm'a na 

cotsjaat! 

Salmo 58 

Chitônesh'in pa yivo'yeshch'e 

1Avaatsheelh, napi t'unis, ¿yijô' ti lhetônelhemch'e ti iseelhsha'ne'am pa yivo'yeshch'e 

pa lhasnatshelh pa yijô' yivo'yeshch'e? 

2Nilhech lhjunasha, lhatcumeshelh'in pava niysisa tôlhelh'atsham; lhasnatshelhjop pa 

afanisheshelh ti lhatcômclôyelh'in yiey na vatavtsateyish. 

3Papi ojiyis tôlhesh'e ti nivat'aj ti yalhavanashjatch'een; papi cuts'ajis 

vacuclônvatsham'in ti jôjjeclay ninanvat'as. 

4Yicavôm jan lhjunash java tosis; jan lhjunash ja ô'clô ti yicavôm ti ninpeeychayan ti 

yip'ojic'oya lhacfey 

5ca jaspa ya aj ca nipe'ya pa lhc'ôjôjesh pa tôyeej, pa nanchafacch'e pava lhc'acjayesh. 

6Yi'Dios, ¡apôcjetch'e pava lhtsevtey! Lhcaanvacle, ¡apôcjetch'e pava lhavô'fic pava 

jump'uvalhjetas! 

7Ca ninnô'cla jan lhjunash pa yinôôt ti yim'e'; ca tsafofasham jan lhjunash ja yitjataj ti 

yiey pa nôyish; 

8ca nivôômji jan lhjunash lhja shinshitus ti tsatuy, ¡jan lhjunash pa taôvclaj ti namey 

pa ninvan pa vatqu'isjuyaj! 

9Ca nôquesh jan lhjunash pava c'utjanis ti jôjjeclay nintô'ya; ca chinantsôjeshch'e pa 

lhavôôc jan lhjunash pa yitjataj nich'ac. 

10Papi yivo'yeshch'e nishamesh jayu ca nivantaj ti chiyuqu'e'; ¡pa yivayitesh jayu pava 

lhafoc pava lhavoyey pa ojey! 

11Lhechesh pa yit'esh jayu: “¡papi yivo'yeshch'e pa tasha'yem jayu! ¡Caaj pa Dios 

yisclanch'e na cotsjaat! 

Salmo 59 

Pa Lhcaanvacle lhech ti shinclôvalh 

1Yi'Dios, atsayjatjop napi niyc'utsfasa; ats'ilhjenesh napi tsicôvfachi. 

2Atsayjatjop papi yisnatesh pa niysa', pa ats'ilhjenesh papi vôncaclônjanjas, 

3lhayaash ti caaj papi nivacle t'unis tach'anjop pa lhcôplhayish ca nasclôn. 

4Lhcaanvacle, niapisa' ca yijuy'ajulh, pa ampa ca yisasch'e'a; pa niyisnatesh'am pa 

niysa', taj ti lhfanishyish'in ts'ivee ti tanecletyi. ¡Aneetsham! ¡Pa anachyiy ca asvanesh 

ca asclôvalhesh! 

5Avaatsha, Lhcaanvacle, Dios yaash pa unaj, lh'Dios napi Israel lhavos, aneetsham pa 

aclôyit napuque nintôôyvatsham'in; ya aj ca acavts'aclayesh napuque ojiyis 

faycutsjanjas. 

6Ti tapecl'in ti tulhey, pa tsaseyvatsham'in jan lhjunash pava nuus, pa yachajop'in na 

yitsaat. 

7Pa yatuyansham lhashic, ti yit'esh'in java vancavo'matanesha'ne: “¡Ampapu ca 

ninach'ana'eeshjoo!” 

8Taj ti avaatsha, Lhcaanvacle, lhancaaysiyuesh'in papi lhech; pa lhjuvanesh'in papi 

nintôôyvatsham'in. 

9Jôv'ajop jayu ca c'avayjatjulh, yi'Dios, lhayaash avaatsha ti yunaj'ash ti lhasclôvalh. 

10Pa Dios pan tsen namyi jayu ca nasvan; pa tsivanjiyinesh jayu ti chiyash'apee papi 

niyc'utsfasa. 

11Ya aj ca ayishlhajat ca aclôn pa jaspa nivanats'eeen napi yichifas, acatsônjatesh'in 

pa unaj, pa atants'aclanjayansha'ne. ¡Pa Lhcaanvacle shinclôvalh! 

12Sasch'e'esh lhacôm'a pava ti yit'esh'in; ¡Tajulhey ca nôcfa' pa yitsôt'ajesh 

lhnunatsjayash shi' pava yôôlhjôn'in yajulhjatey! 

13¡Atifeshch'een, atifeshch'een pa asuyi! ¡Ca ya aj ca t'ôyi'sheey ca nicaaj ts'ivee! ¡Ca 

nitôôysha pa Dios ti Lhcaanvacleesh jan yie' ja cotsjaat Jacob shi' jan yôj'e' na 

cotsjaat! 

14-15Ti tapecl'in ti tulh'in, pa tsaseyvatsham'in jan lhjunash pava nuus, pa yachajjop'in 

pa yitsaat ti vooysha'ne pa lhôc, pa yônjayanvatsham'in jayu ti ninvan pa ca lhôca ca 

nitajulhsham. 

16Vooy yivaatsha, jayishjan'ash jayu pa nich'a nalhu; pa jayeetsha jayu pa encheyash 

shi' pa unaj. Lhayaash avaatsha ti lhasclôvalh pa jayfiy'ach'ec'oya pan t'aplhuc'oya 

pava tavijatay. 

17Avaatsha jayishjan'ash jayu, yi'Dios, lhayaash avaatsha ti yunaj'ash ti lhasclôvalh; 

¡avaatsha a'lhech a Dios ti lhtsen! 

Salmo 60 

Pa t'alhjayash ti chit'a'lha ca nivanqu'efen pa Dios 
(Sal 108.6-13) 

1Ti a'suy, avaatsha Dios, ti lhtayelhyijop, pa lhasvômeelh; ¡Anachajelhyi nôqueesh pa 

yunajelh! 

2Ti lhnayuuyjat na cotsjaat pa tatc'aatsham; ¡ap'o'ey ts'ivee nôqueesh nava 

yifalh'eshamsha'ne, lhayaash ti yipôc'ôsshamsha'ne! 

3Ti lhtsavalhjatsham napi achifas java tavijatay ti lhc'alhtanesha, lhanjuteshelhyi pa 

ôtjayetas t'i' ti ts'etseseshelh; 

4¡ajutem nôqueesh pa nôôclheesha papi nôclôj, ca jaspa nitatvômc'oya pava vatc'ôjey! 

5¡Asculheelh, ca ats'ilhjeneshelh pa unaj! ¡pa acamaminata papi lhen! 

6Pa Dios apis ti yit'esh yiey pa is lhishjanjavat: “¡Nasshamitjat jayu ca jacatsônjataj'e 

na Siquem pa c'atsjulhesh jayu na tavashay yiey na Sucot! 

7Na Galaad shi' na Manasês tsitsôt'ajesh; vooy na Efraín yatjôjiyesh ti yip'o'e na 

yishatech; vooy na Judá yic'u'esh ti yinvaclevo; 

8na Moab titech'esh ti yivôômcôjatshiyesh; vooy na Edom ju'apee jayu na yicfiy; ¡pa 

jayônesh'in jayu ti c'ash'apee napi filisteos!” 

9¿She papi tsicha'jey jayu na yitsaat chiyijôtjat? ¿She papi ts'ô'yaney jayu na Edom? 

10Lhayaash avaatsha, Dios, ti lhasvômeelh; ¡pa naavoqu'esha'ne t'ôyish'e napi 

yic'afoquelhayelh! 

11Ats'efenelh ca shtajuyjulh napi niyc'utsfaseelh, lhayaash ti cha'lheesh pa t'efenjayash 

pa nivacle. 

12Vooy pa t'efenjayash pa Dios javclanjateshelh jayu pava yaashchisham; ¡lhavaatsha 

yicôt'atshicham jayu napi niyc'utsfaseelh! 

Salmo 61 

Chiycafiyanesh pa lhnujumatsenjayash pa Dios 

1Yi'Dios, ach'ana na yôjôjesh nava aôytejyam, ¡ach'aneshyi na yalhjayash! 

2Jatô'lhesh'e na yôj'esha'ne na cotsjaat ti jayôn'ay, lhayaash na yicachi' ampach'e. 

Atsan'e ca atsilhjenesh yiey na lhôtôj'e lhpa utej, 

3lhayaash avaatsha ti jayfiy'ach'e. ¡Avaatsha ajunashjulh pa ujquishaam jpôyich 

yijôt'aj ti lhtsayjatjop pa niyc'utsfaa! 

4Jayeesh ca jôv'e' yajatesh pa ajpôyich, ca asclôvalh ti jôv'ôcji pava afas. 

5Avaaatsha, yi'Dios, lhaspeya'esh nava yifacjes, pa lhanjutyi pava jaycayôjanesh tô'lha 

napi yôclôj ca ey. 

6Ajutem na lhcaanvacle pa pitej lhamônlhajayash; ca aclojeesh ca mônlhaa, ca acloja 

pava lhnincôpes, 

7ca lhcaaanvacleaesh yajatesh pa is efenjayash. Anujumatsenesha pa encheyash shi' pa 

acavts'aclayjayash; 

8nôque lhjunash pa jôclôj jayu ca ey nava nalhus pa c'ôfisjach'e jayu nava yifacjes 

nant'ajôôj nava nalhus. 

Salmo 62 

Pa Dios, ve'lha ti chit'afiych'e 

1Ve'lha pa Dios javanjop pa vatpiiyash; na yinilhjenjayash tô'lha pa lhech. 

2Ve'lha lhavaatsha ti ts'ilhjen shi' ti tsiclôvalh; tan jayu ca nascôôtsha'ne, lhayaash ti 

jayfiych'e pa lhech. 

3¿Ta t'ôjeshelh'e jayu ti lhtaanclet'elhyi ti lhenelhyam jayu ca lhtsu'elha cotsjaat, jan 

lhjunash pa jpôyich ti yafalh, jâ't'ajesha pa vatashclôfech ti yujeey ca nafalh? 

4Tsi'sha ti yaychavalhey ca nasjufalhjat; pa ya'shesh ti yic'usinatey pa vatcuts'aji. 

Tsôclôjesh pava lhashic, taj ti vooy pava lhaychavalhjanôc tsipôfiyuesh'in. 

5Ve'lha pa Dios javanjop pa vatpiiyash; lhayaash na yivatjumtijayash'in tô'lha pa 

lhech. 

6Ve'lha lhavaatsha ti tsilhjen shi' ti tsiclôvalh. Tan jayu ca nascôôtsha'ne, lhayaash ti 

jayfiych'e. 

7Pa Dios tô'lha pa yinilhjenjayash shi' pa yinôclôjqueyash, lhayaash ti tsiclôvalh shi' ti 

jayfiych'e. 

8¡Napi yichifas, acafiyanelh yajatesh pa lhech! ¡Asinôyshelha pa alhjayashelh pa 

acafiyanshelh lhacôm'a! ¡Pa Dios casfiyjat'esh! 

9Pa nivacle tsi'shashi pa lhcha'lhajayash, ti lhjunashelh vatjulh pa ts'aclaay pa acôjiin; 

ca chinatsjulheelhshi lhôn vatjuulh pa lhcaclecli, pa cha'lheesh pa lhcaclecli. 

10Ya aj ca acafiyanelh pa vatfayiish; ¡pa ya aj ca adiosiyanelh pa vatcutsjayash! Ca 

amtajelhey ti acôselhshiin, pa ya aj ca aney acachi'elh. 

11-12Ve'lheesh ti yashjat'apee ti jape'yeesh côque pa Dios ti yit'esh'in: pa vat'unaj shi' 

pa vatencheyash ti yitsôt'ajesh, vooy lhavaatsha yive'lhan'e ts'ivee ti yishayanesh yiey 

pan afanishelh'avach. 

Salmo 63 

Pa Dios yishamitjat pa nivacle 

1¡Yi'Dios, avaatsha yi'Dios'ash! Niya'eeshyivach ti javo'aysha'ne, lhayash ti 

ts'iyôjayu'ay; nan yitc'a' ti qu'en'ay, nan lhjunash na cotsjaat clôjôj ti yimshaam, ti 

ampa yinôt'a, ti amem pa lhamônlhajayash. 

2¡Jen ti c'avan'e yiey na ishjanjavat, ca c'aclôvalhesh pa unaj shi' pa ôclôjqueyash, 

3lhayaash pa encheyash yashc'oya pa vatmônlhajayash! Na yashi jôclôjesh'ay jayu; 

4nan tuc'a'sham na yimônlhajayash ti jayeesh'ayjop jayu pa is, pa 

jayajayesheychisham jayu nava yipôcôtôy pa vat'alhjayash. 

5Pa uj ti ts'ishamesh jayu, jan lhjunash papu ti yape'esh pa is vatôc, vooy na yashi 

yôclôjesh'ay jayu pa t'ashami. 

6Nava tulhis ti jajo'jane, pa tsitôy'ay pa jaychavalh'ay pa ajunash; 

7lhayaash avaatsha ti lhts'efen. ¡Ts'isham'in ti jôv'ôcji pava afas! 

8Nan tuc'a' na yimônlhajayash ave'lheelhsham; pa afayish atuuc ninvôômyish. 

9Papi yentaj ca nasclôn pa natey jayu lhac'o' pa nivalhech; 

10¡yivômjat jayu pa clesa yacôôj pa tuj jayu pava yo'nisitas! 

11Taj ti na lhcaanvacle nishamitjatesh jayu pa Dios; pa tishjanesh jayu pa 

lhôclôjqueyash lhacôm'a papi yinôôclhanita pa lhech, vooy papi cuts'ajis 

chiyp'o'eyc'oya jayu pava lhashic. 

Salmo 64 

Pa vat'alhjayash ti chit'a'lha pa lhnujumatsenjayash pa Dios 

1Yi'Dios, ach'ana na tsilhujane; anujumatseneshjulh na yimônlhajayash papi suyjulh 

niyc'utsfasa. 

2Asfichc'oya papi ojiyis shi' pava vaniistanjatesh yôyinch'e; atsayjatjop pa 

lhafjuncheyashyi papi ojiyis, 

3papi yeclôsshi pa t'ach'aclech nan lhjunash pa clesataj pa tlhiyjônesh'in jan 

lhanfanash pava vatc'ôjey pava lhclishay yicavôm. 

4Yie'jop pava vant'ôfich'e ti tiyôôjey papi ampa ca natmenesh, pa nitôyijatesh ti 

tiyôôjey pa ninanjovay'in. 

5Pa nifayuesh'in ts'ivee ca nasnatesh pava niysisa; pa yôyinch'ejop ca nivant'ôfich'esh 

pava lhc'ôôvtey pa yaychavalhtajey ca ama papu ca nivanesh, 

6ca ama papu ca ninvoojeysha'ne pava lhsasch'e. Taj ti caaj pa lhech iseemjop ti 

yitôôysha pava lhaychavalhjanôc tashamshi pa nivacle, pa lhech voojeyshi jayu. 

7Pa Dios yivo'matanchiyinesh jayu pava lhc'ôjey, pa nitôyiyjatesh jayu ca 

nivo'matantajesh; 

8pa nat'apeeen jayu pava yitsôt'ajesh lhclishay, lhan'e papi yivanesh pa yijuvanesh'in 

jayu papi lhech. 

9Lhecheesh pa yôclôjey jayu lhacôm'a pa Dios pa yasinôquiesh jayu pava yisnatesh; 

pa yitô'yeshc'oya jayu pava yivclanjat pa lhech. 

10Pa nivacle issha'ne nishamesh jayu pa Lhcaanvacle pa vooy jayu pa 

lhnujumatsenjayash pa lhech, pa lhacôm'a papi nivacle ch'anjamatses pa nishamesh 

jayu. 

Salmo 65 

Pa Dios yiyôôyjop ti chiyôclôj 

1Pa lh'Dios na Sión, ¡avaatsha nayôôyjop ti chinôclôj! ¡avaatsha lhtajulhsham ti 

chiyôfisjatch'e'am pa ti chinfacl'am, 

2lhayaash ti lhpe'ya pa vat'alhjayash! Lhacôm'a papi yiey na cotsjaat ti nach'ay'in. 

3Nava yisasch'eclelh ya'shelhyitapee, taj ti avaatsha lhavômjatelhch'eyam pava 

yisasch'eclelh 

4Nishamesh pa nivacle pan lhatcum'e'atam pa lhchaaj ti lhan'avcop, yiey pava lhtôvjas 

pa ishjanjavat. ¡Amjatelhyich'een pava ya'shesh ti tajulhey yiey pa ajpôyich pa 

t'a'isiyash pa ishjanjavat! 

5Pa Dios pa cas'lhavqu'ilhjenaj shta, avaatsha lhasculheshelh nava nacavcleesh isis 

afanishesh pa yivo'yeshch'e; nan tuc'a'e na cotsjaat ti nacafiyan, shi' shta pa uj tovôc 

tojey; 

6Avaatsha lhiyitsjatesh'e pava uticuy, pa unaj. 

7Avaatsha lhavômjatesh pa t'ôjôj pava usch'e pa tovôc shi' ti t'ô'ya papi vatachifas; 

8lha'ma papi yiey pava tosey na cotsjaat yits'anaanjat pava nacavcleesh isis; tôlh'e'ajop 

avaatsha ti chitôn'ash'in pa vatshamitjayash yiey na lhum'ôcjinuc pa yamey na 

nuutch'e. 

9Avaatsha lhnujumatsenesh na cotsjaat; lhancheney pa tsha'nu pa caaj pava lhtôlhjat; 

avaatsha, ti yiey pava tses lhôjôvshay ti lhtôlhjateshch'e pava chiycôvjiyan. ¡Lhech 

lhjunash ti lhasclanch'ec'oya pa vatcôvjiyanjavat! 

10Avaatsha lhavayiteshch'e pava chiyclajanch'esha'ne na cotsjaat pa 

lhavjôyanch'evatjulh pava tsac'ucch'esha'ne; pa lhc'a'sinateshi na cotsjaat pa uj tsha'nu 

pa lhteetshem pa is pava chiycavcalhesh. 

11Avaatsha lhavacalhjatesh pa yincôôp pava isis ti lhteetshem, nava avôsey yashjat ti 

yôtsiy'apee; 

12pa yitjataj yiey pa am'e pa'na pa t'aclôôcsham vooy pava uticuy yiclashich'e java 

yi'apee; 

13pa tavashay yam'apee pava tashinshtas, vooy pava tshimch'esha'ne pa yivacalhjat'e 

pava chiycôvjiyan; ¡lhacôm'a ti tishjanch'e ti tônesh'in pa lhshamitjayash! 

Salmo 66 

Pava acumtes nacavcleesh ti isis 

1Ishjaneshelhem pa Dios pa ashamitjayash lhacôm'a napi yiey na cotsjaat; 

2ishjaneshelhem cava vat'acjay ca lhasnôyech lhey; ishjaneshelhem pava 

lhasnôyjesch'e ôclôjquenôclelh. 

3At'eshelha pa Dios: “Pava acumtes nacavcleesh ti isis. Tôlh'ejop pa uj unaj ti 

nicôt'eshch'esha'ne papi niac'utsfasa ti yie' ajuyish; 

4lhacôm'a napi yiey na cotsjaat ti nôclôj pa tishjanesh pava vat'acjay ca ey.” 

5Anachelhey ca avanelh nava lhcumtes pa Dios, nava yicavcleesh isis ti yisnatshem 

napi nivacle: 

6pa yimjat'e pa tovôc pa clôjôj'e pa cotsjaat, vooy capi yicchevot'elh pa yichey 

pacham pa lhôjôyish ti vacleetsha'ne: ¡shtanshameshelha pa Dios! 

7Pa t'unaj yajatesh ti yinvacleyan; pa ninant'at'apee napi vatachifas, pa jaspa tanca 

nivatjuyjatjulh papi yôjijamatsha'ne. 

8¡Napi vatachifas, at'eshelhem pa is pa cas'Dios! ¡ach'anjatelha pava vat'acjayesh pa 

vatôclôjqueyash! 

9Lhayaash ti shinmônlhanitesh pa vatmônlhajayash; pa nishinan'ate ca 

shtancôôtsha'ne. 

10Dios tsitsôt'aj'ash, avaatsha lhasc'alhtanelhshi, ¡pa lhas'isiyanelh jan lhjunash pa 

clesanilh clim! 

11Lhascôtjateshelhsha'ne lhpa s'chaat; pa lhneelhyitapee pava uj ti caclec. 

12Lhan'ateelhyish papu ti t'ôseelhyitsham'in; apis ti jatsavalhelhsham pa yinôôt shi' pa 

itôj, taj ti yôjesh'esha'ne pa lhtsulhjôc'ôtelh. 

13Jôc'ôcji jayu ja ishjanjavat pa janapjunsham pava yicufayjates yiey ajuyish; nôque 

lhjunash c'ôfisjach'e jayu nava yifacjes, 

14nava yifacjes ti jasnatesh'am ti caajyam java suyjulh. 

15Janapjunsham jayu yiey pa itôvat pava yaquisetes yilhavunsha'ne; pa jajut'ay jayu 

pava vôcôc shi' pava fusinjas, shi' pa acôjqu'e lhniish pava tashinshtas. 

16¡Ata'lhunelh lhacôm'a avaatsheelh, napin nijovayjulh pa Dios! ¡Ach'anelhyi ti 

janfaclelh'am jayu nava yisnateshyam pa lhech! 

17Na yashi shi' na yich'aclech jayônshey pa jôclôjesh shta. 

18Ca nicaajyam lhôn pava niysisa yaychavalhjanôc, pa Lhcaanvacle tanca 

nach'antajyi; 

19¡taj ti lhavaatsha tsipe'ya pa tach'aneshyi na yalhjayash! 

20¡Chiy'isiyan pa Dios, ti ninvôôm na yalhjayash pa ninvaantaneshyam pa 

lhencheyash! 

Salmo 67 

¡Tajulhey ca nôclôj'ay lhacôm'a papi vatachifas! 

1Dios, acavts'aclayelhyish pa a'isinatelhyam; isa' ca anovalheshelhyi pava atôsjey, 

2ca jaspa lhacôm'a papi vatachifas yiey na cotsjaat ca nitô'ya pava lhen shi' pa 

vatnilhjenjayash. 

3Dios, tajulhey ca nôclôj'ay papi vatachifas; ¡ca lhacôm'a papi vatachifas ca nôclôj'ay! 

4Ca nitônesh'in pa lhshamitjayash papi vatachifas, lhayaash avaatsha avo'eshjop papi 

vanichifansha'ne pa yivo'yeshch'e; ¡avaatsha lhnôyineshc'oya papi vatachifas yiey na 

cotsjaat! 

5Dios, tajulhey ca nôclôj'ay papi vatachifas; ¡ca lhacôm'a papi vatachifas ca ca 

nôclôj'ay! 

6Na cotsjaat tô'lha pava lhay; ¡pa cas'Dios yisnateshjoom pa is! 

7¡Pa Dios ca niisinatjoom! ¡Ca namtaj'apee pa lhnôclôjqueyash nan tuc'a'e na cotsjaat! 

Salmo 68 

T'ôta'yesh pa lhcôvjoyash papi Israel lhavos 

1Pa Dios ti yichesham pa lhfanishlhavach, papi nilhc'utsfasa pa vacôtsôn'in; papi 

yicônitshi pa yiclôtsjat'in ti yiey t'ajuyish; 

2vômji' jan lhjunash pa itôj lhajut ti yichishaam, tanucujam jan lhjunash pa yiyuus ti 

yi'shi' pa itôj; ¡ti yie' t'ajuyish pa Dios pa yicuclônjatvatsham'in papi ojiyis! 

3Lhan'e papi isissha'ne pa nishamesh jayu; ca nôôvtaj'e t'ajuyish pa Dios pa 

namjach'een pa lhshamitjayash, ¡pa nit'eclet'eshchisham pa vatshamitjayash! 

4Ishjanelhey avaatsheelh pa Dios, pa ishjaneshelhem pava vat'acjay ca lhey; ôclôjelh 

pan yi'apee pava vôsey. ¡Anshameshelha pa Lhcaanvacle! ¡Anshameshelha yiey 

t'ajuyish! 

5Pa Dios yie' pa is lhishjanjavat, lhavaatsha lhtata'esh papi ôftecles pa tavayem papi 

ôsch'acchey. 

6Pa Dios yijutem papi ve'lhasha'ne ts'ivee pa lhajpôyich ca jaspa mônlhaae, yayjat'e 

papi vanôôcfasha'ne pa yujutem pava lhavanjas; vooy papi t'ajuyjulh yie' jayu pa 

cotsjaat nichincavcalh'e. 

7Dios, ti lhnôyinc'oya napi achifas pa lhnashelhch'e pa cotsjaat am'e pa'na, 

8pa cotsjaat nayuuynayuych'e, pa tsha'nu tôôlhchishamnee, lhpa utiyuc Sinaí 

yinayuuyjat ti yiey t'ajuyish pa Dios, pa lh'Dios napi Israel lhavos. 

9Dios, ujesh ti lhtajat pa jaspa nich'aa pa t'unaj na acootsjat ti clôjôj. 

10Napi achifas ti lhech yiesh'e, avaatsha Dios, tôlh'ejop pa encheyash pa lhjutem pa 

ts'aclaay pa suyshemshi. 

11Pa Lhcaanvacle nifaclem pa ve'lha lhcliish; acloj papi ôcjeclôy ti nifacl'in ts'ivee: 

12“¡Yiclôt'in japi lhcaanvacles shi' japi lhc'afoquelhay!” Yiey pa jpôyich, papi 

ôcjeclôy vanaatsjulhesh pava chinjôclesh papi nilhc'utsfasa, 

13taj ti avaatsheelh mônlheesh ti lhavant'ôfich'elh'in. ¡Alhayashaelh pava ofo lhafas ti 

chiyp'aclaneshch'e pa clesanilh clim! ¡shi' pava tiqu'iclesh lhafas ti chiyp'aclaneshch'e 

pa clesanilh cojiyaj! 

14Meelh pan Yaash pa t'unaj ti yiclôtsjat'in papi lhcaanvacles, pa nat'apee pa yicleshe 

lhpa Utiyuc Yacut. 

15¡Uschisham nava uticuy yiey na Basán, pa ch'apacchisham nava lhôtôj'e! 

16Avaatsheelh uticuy a'uselhchisham, ¿ta lhayaash ti lhovalheshelhey pa 

avancajuctsenjayashelh lha utiyuc lhan yen ca nôv'e' pa Dios? ¡Pa Lhcaanvacle lhech 

yie'in jayu yajatesh! 

17Pa Dios aclojam pava lhcaletas vatvatclônjavoquey; tôlh'e' lhja utiyuc Sinaí ti 

nacheshey ja lhishjanjavat. 

18Dios, lhôqueychisham yiey na chishamnee ti lhchaaj papi vanôôcfasha'ne; 

lhatcuumjulh pa navenchatesh papi nivacle lhamja papi t'ajuy'ajulh ti lhôvji', 

Lhcaanvacle. 

19¡Chiy'isiyan pa Lhcaanvacle, cas'Dios shi' ti cas'lhavqu'ilhjenaj, nava nalhus ti 

tilhoojjoom pava caclec! 

20Pa cas'Dios lhech pa ve'lha ti tqu'ilhjey iseemjop ti shinayjatjop pa vatvafi'. 

21Pa Dios yic'asatsham jayu pa lhshatech papi nilhc'utsfasa, pa lhshatech papi 

lhetipaesh pa sasch'e. 

22P'alha ti yit'esh pa Lhcaanvacle: “C'achajelhc'oya jayu ja Basán; c'achajelhc'oya 

jayu shta ja apatoj tovôc, 

23secl'esh ca ôseelhshiin pava lhavoyey papi naac'utsfaseelh vooy pava aclôyelh nuus 

nap'uqu'een jayu.” 

24Dios, yi'Dios Lhcaanvacle shta, yiey ja ishjanjavat chinavanesh pava afanish'avach 

ti chinashamitjatesh pa anôclôjqueyash. 

25Papi lhavishjanjas vanôyinesh pa yijoojqu'esha'ne papi yiclôqui cava t'ajuya pava 

vat'acjay, pa yi'shi' lhcachivat papi lhutsjayech, pa yiclôqui pava lhanôtas lhcles. 

26¡Ôclôjeshelh a'lhacôm'a'elh pa Dios Lhcaanvacle! ¡Ôclôjeshelh lhacôm'a Israel 

lhavos ti lhtayelhvane! 

27Pa vanôyinc'oya japi lhech ja Benjamín, taôvlcajesh, pa nôquee japi acloj 

lhanvaclesesh ja Judá ja Zabulón shi' ja Neftalí. 

28Yi'Dios, anôclit pa unaj; ¡atsiyitsjatesh shta java lhasnatshelhyam! 

29Yiey ja ujquishaam ishjanjavat yiey ja Jerusalên, jan yie' japi lhcaanvacles ti 

yichaj'ay pava lhcufayjates, 

30atshaayjulh ja Egipto, jô lhech yaquiset'esh suy yi'shi' ja vanôcat, java lhech 

ve'lheelhsham java vôcôc suy shi' java nich'a us ti yenchiyinesh pava lhavanjas ti 

yitants'aclanjayan japi lhtachifas; ¡acatsônjat japi nivacle yen pa vatvatclônjayash! 

31Tôlh'e' jayu ja Egipto papi lhcachenjasesh, papi Etiopía lhavos yinenjateychisham 

jayu pava lhpôcôtôy pa Dios. 

32¡Ishjanelhey pa Dios, napi lhcaanvaclesesh na cotsjaat, ishjaneshelhem pava 

vat'acjay pa Lhcannvacle, 

33pan yi'apee pa vôôs, pa vôôs yic'utsjaclôy! Ach'anelha pa t'ônash pa t'ôjôj, pa t'ôjôj 

t'un'in. 

34Istaa ca natô'yelha pa t'unaj pa Dios: pa lhasnôycheyash ti tif'apee napi Israel lhavos, 

pa t'unaj tajulheychisham na nalhuyish. 

35Lhasnôyech'esh pa Dios ti yiey pa lhishjanjavat; pa lh'Dios napi Israel lhavos 

yunitjatesh pa t'unaj napi lhchifas. ¡Chiyôclôjesh pa Dios! 

Salmo 69 

Chitafshiyesh pava chitanapunjulh 

1Ats'ilhjen, yi'Dios, lhayaash ti yu'jeey ca yacapach'e; 

2lhetlha jôcji' tasham na apatôj ayisjan pa ampa ca niyitsjat ca yôsesh'e nava yifoc. 

Palha jamey na apatoj yinôôt pa yichyish na factsejch'e. 

3Palha tsulhôj'e ti uj ti jayôn'in; lha yicôyish aôytej; ¡nava yitôsjey yulhôs'e ti uj ti 

jaych'anc'oya pa yi'Dios! 

4Napi tsicônitshi yashc'oya ti acloj nava yiyees ti ampa ca nitôlh'ejop; ti 

tanapshin'ec'oya napi niyc'utsfasa pa yit'eshyam ca jachaj pava niyicutajesh. 

5Yi'Dios, avaatsha natô'yish ti uj ti niycajôyshay; sasjop ca yifich'ac'oya nava 

yisasch'e. 

6Lhcaanvacle, Dios yaash pa t'unaj, ¡ya aj ca namjatey pa lhavapenaj, ti tôlh'e'jop na 

yisasch'e japi nacafiyan! Lh'Dios napi Israel lhavos, ¡ya aj ca uyjatemvatsham'in ti 

tôlh'e'yijop papi yen ti vo'aysha'ne! 

7Tôlh'e'ajop ti tsiclô'yeshyivach na yincônta; na yitaco tif'apee na yivapenaj'in; 

8¡Yijunashjulh papu ti chiytamp'oyem pa tanca nantôfaacyish napi tsitsôt'ajesh 

yich'injavot! 

9Tsicô'jejat na yichavatjayashesh na ajpôyich; yivaatsha natyitapeeen na lhcônta napi 

napun. 

10Ti jap'in shi' ti jat'ayipcuyan, pa tsijuvanesh'in; 

11ti c'uych'e lhja vatacshivoque pa nicaaysiyuyesh'in ts'ivee. 

12Pa lhasinô'yish ts'ivee, vooy papi yetsessha'ne pa tishjanyish'in ts'ivee. 

13Taj ti yivaatsha, Lhcaanvacle, jayôn'ay. Yi'Dios, ¡ats'efen nôqueesh! Tôlh'ejop pa uj 

encheyash, ¡pa ascuulh! Tôlh'ejop ti lhetlha nash'e ti lhavanqu'efen, ¡pa ats'ilhjen! 

14¡Ya aj ca an'ateyish ca nascôctejshi pa ayisjan! ¡Ats'ilhjenesh papi tsicônitshi shi' 

pava yinôtes apatôs! 

15¡Ya aj ca an'ateyish ca nôcyish pa factsejch'e! ¡Ya aj ca an'ateyish pa apatoj 

tatvaych'aclajshi ca nip'oyitapee! 

16Lhcaanvacle, ascuulhjulh; ¡avaatsha a'issha'ne pa uj pa encheyash! Pa uj 

acavts'aclayjayash, pa atsovalhesha'ne; 

17¡Ya aj ca avôôm nôque acavo natsôt'ajesh! ¡Ascuulh tatsha ti caajyam nava suyjulh! 

18Anc'uyyi, pa ats'ilhjen; ¡pa atsayjatjop napi niyc'utsfasa! 

19Avaatsha natô'ya nava lhcôntanôc, na vatvapenaj shi' ti vancavaclematan ti 

tsiclôyitesh; avaatsha natô'ya ts'ivee napi niyc'utsfasa. 

20Na lhcônta yic'asatsha'ne na yicachi'; ¡amyam pa yifayujayash'in shi' pa yunaj! 

Cha'lheesh ti javo'tajey papu ca nits'efenesh shi' ca natcavts'aclayish. 

21Pa yôc yueyshiyic'oya pa tantôvtitay ti ts'iyôjayu pa nijuteshyi pa nivayshi. 

22¡Pa lhtsaccunjavat shi' pava lhacôs nitsôpeeshvane pa tô'lha ti yiclanc'oya papi 

lhech! 

23Tajulhey ca ataclujuyansha'ne shi' ca yajateesh ca ach'ininiyanch'e pava lht'oy! 

24Anshi' pa asuyi papi lhech; ¡Pa atujateyjop pa avôôc ca nama ts'ivee! 

25Vooy pa t'ichavat pa amee pa'na, shi' ca ama papu ca nôv'ôcji java lhatsha'nuvos; 

26lhayaash ti nachan na lhclôyit pa yijuvanesh'in pa aôytejem pava lhavomatan'e. 

27Achaja pa niysa' peelh niysa'; ¡ca ya aj ca namey ca avômjatemch'e! 

28¡Avômjatey yiey pa vatqu'isjayanach t'ajuya pa vatmônlhajayash! ¡Pa ya aj ca anshi' 

pava lheyis papi yivo'yeshch'e! 

29Vooy yivaatsha, ya aôytej'in pa javatclôyit shta, asnenjatchisham, yi'Dios, pa 

ats'ilhjen. 

30Jôclôjesh jayu nava vat'acjay pa lhey pa Dios; pa jôclôjesh jayu ti c'ashjatesh, 

31Pa Lhcaanvacle ya'shesh ti nishamesh jayu a'lheeshc'oya pava vôcôc ti 

chiycufa'yesh, ja't'ajesha pa vôcô lhaôs tac'uuy shi' pava lhafjus. 

32Ca nivantaj côque pa nishamesh jayu papi tanclôyitsjay pa yifayujat'in jayu pa 

lhcachi' papi vooysha'ne pa Dios; 

33Lhayaash pa Lhcaanvacle tach'ana papi ts'aclaaysha'ne pa ninapun papi yitsôt'ajesh 

ti vanôôcfasha'ne. 

34¡Ôclôjelh vôôs, cotsjaat shi' pa uj tovôc, shi' lhacôm'a pava caaj pa lhamônlhajayash 

ti yie' ts'ivee! 

35-36Lhayaash pa Dios yilhjen jayu na Sión pa yachajeyc'oya ti yisnatesh jayu pava 

yitsates yiey na Judá. Papi lhcles papi lhcavos tcôyôjanesh jayu na yitsaat; lhech yie'in 

jayu pa yitsôt'ajesh jayu na lhech; ¡papi yen ca lhey pa yie' jayu! 

Salmo 70 

Ata'lhun tatsha pa ats'efen 
(Sal 40.13-17) 

1Yi'Dios, ¡ata'lhun ca ajôcjanyish! Lhcaanvacle, ¡ata'lhun tatsha pa ats'efen! 

2¡Tajulhey ca avapenjat'in papi yentaj ca nasclôn! ¡Ca niclôtesh lhavapenaj papi 

yentaj ca nascôcteyan! 

3Ca niclôtesh lhavapenaj'in papi tsijuvanesh'in! 

4Taj ti lhacôm'a papi vo'aysha'ne pa namqu'een pa lhshamitjayash; papi yen pa 

aqu'ilhjenjayash pa yit'esh jayu yajatesh: “¡Pa Dios lhavaatsha uj!” 

5Vooy yivaatsha ti jayits'aclay shi' ti javatclôyit, yi'Dios, ¡ata'lhun tatsha pa ats'efen! 

Avaatsha a'lhech ti lhts'efen pa lhatjôcjanyish; ¡ya aj ca aclet'ac'oya, Lhcaanvacle! 

Salmo 71 

Pa t'alhjayash pa ve'lha c'utsaaj 

1Lhcaanvacle, javoesh'ay pa anujumatsenjayash, ¡ya aj ca ve'lhaaesh ca asvapenjat'in! 

2¡Ajôcjanyish, pa ats'ilhjen shta, lhayaash avaatsha ti navo'yeshch'e! Ana'vuyi ca 

ach'anyi pa ats'ilhjen shta. 

3A'lhech avaatsha a'utejesh ti jayfiy'ach'e, ¡a'lhech yifiyjavat'ash ti jayfiy'ach'e shi' ti 

lhatqu'ilhjey! ¡A'lhech yi'utej'ash shi' ti yifiyjavat'ash! 

4Yi'Dios, atsayjatesh nava lhpôcôtôy napi ojiyis, nava lhpôcôtôy pa vancaclônjanaj 

shi' pa cômclônaj, 

5Lhayaash avaatsha, Lhcaanvacle, jatôlhesh'e ti yanich'ayech ti javatjumti'ac'oya pa 

c'acafiyan. 

6Jôjjeclay yamônlhashi ja lhcachi' lhja mimi ti lhaspôycôj avaatshaa. ¡Avaatsha ti 

lhtsamatshi! ¡yajatesh jayu ca jôclôj'ay! 

7Tôlhyi' ti jantôyiyjach'e napi acloj, taj ti a'lhech ti jayfiy'ach'e. 

8Jatifesh na nalhu ti tapooj yashi ti jôclôjesh'ay pa anôclôjqueyash; 

9Ya aj ca atsapun ca yac'utsaajtaja; pa ya aj ca ayyijop ca amtajayam pa yunaj. 

10Napi niyc'utsfasa, napin yen ca nasclôn, apis ti vatpeya'yish ti yôyinch'eyijop ti 

tanjuyijulh. 

11Yit'esh ts'ivee: “¡Shtanachanelh ca shtacum'evatam, lhayaash ti tayjop pa Dios pa 

ampapu ca nalhjen!” 

12Ya aj ca atojach'eyic'oya, yi'Dios, ¡anachyi tatsha pa ats'efen! 

13¡Secl'esh ca nivapenvatsham'in shi' ca chinvômjat papi nilhc'utsfasa na 

yimônlhajayash! ¡secl'esh ca navclaneem pa lhavapenaj papi yenyam pava tavijatay! 

14Taj ti javatjumtiac'oyaan jayu nava nalhus pa lhetipaesh'in jayu ti jôclôj'ay; 

15Pa nalhuclay ti janfacleshch'e jayu na yashi ti lhts'ilhjenelh shi' ti 

lhasvoyjateshelhch'e. ¡Lhech côque niyajulh'apee ca nastôyc'oya! 

16Janfac jayu nava t'ashesh avaatsha, Lhcaanvacle, ti lhasnatesh; ¡jach'ayanesh'in jayu 

ti ave'lha ti navo'yeshch'e! 

17Yi'Dios, avaatsha lhts'eyjatsjan tatsha ti yanich'ayech, pa nôqueeshch'een 

yalhetipaesh ti janfacl'in nava us acumjavshay. 

18Yi'Dios, ya aj ca ayyijop, ti palha ya c'utsaaj pa ts'ôquen shta, jôjjeclay lhetipa ti 

jasinôquiem pa uj unaj napuque vatacles shi' shta papi nijooylha. 

19Ca avoyjayasheshch'e, Dios, yamey pa vôôs; avaatsha t'ashesh pava lhasnatesh. 

¡Ampapu ca ajunasheeshjulh! 

20Lha'ma lhasvanjiyintajesh'in java acloj nivatshamivosa shi' java tavijatay, pa 

ve'lheesh lhasmônlhanit shta. Lhasnenjatchishamch'e tasham jayu pa apatoj'ech'e na 

cotsjaat, 

21lhnapshinesh'eyam jayu pa yunaj pa lhachajeyjop jayu ti lhasshanat. 

22Vooy yivaatsha jayishjanesh jayu java vat'acjay pa c'ôclôjesh jayu ti navo'yeshch'e ti 

jaclôquijop na arpa shi' lha vat'ônjanche, ¡Yi'Dios, Issha'ne, yitsôt'ajesh napi Israel 

lhavos! 

23Nishamesh jayu na yashi ca jayishjantaj'ash, lhech lhjunash shta ti yalhacôm'a na 

yimônlhajayash nan t'alhjen. 

24Shi' shta na yich'aclech yit'esha jayu nava nalhus ti navo'yeshch'e, lhan'e papi 

vo'tajeyam pava tsivijatayanesh pa mônlheesh ti yip'o'apee pa lhavapenaj. 

Salmo 72 

Vat'alhjayashem pa lhcaanvacle 

1Ajutem, Dios, na lhcaanvacle pa natsôt'ajesh vataasclanjayashch'e shi' pa 

yivo'yeshch'e, 

2ca jaspa nasclaneshch'e napi achifas shi' napi ts'aclaaysha'ne pa yivo'yeshch'e shi' pa 

vataasclanjayashch'e. 

3Pa nijutem nava uticuy shi' nava uticuy lhcles pa vatpiiyash shi' pa yivo'yeshch'e 

pava vatavtsates. 

4¡Ca nasclanemch'e na lhcaanvacle papi ts'aclaaysha'ne! ¡Ca nalhjeneem papi lhcles 

papi t'ajuyey'in pa'na pa nipjô papi vancats'aclayansha'ne! 

5¡Ca nicaajem na lhcaanvacle pa t'ajovayi'ajulh yajatesh, ti caaj'in na jumcuclaay shi' 

na jive'cla. 

6¡Tajulhey ca lhjunashajulh pa tsha'nu shi' pa yiyaas ti yivayit'e na cotsjaat shi' pava 

yiteej! 

7¡Ca naash pa vatpiiyash shi' pa yivo'yeshch'e pava nalhus ti lhcaanvacleesh namjey 

ca ninavclantaja na jive'cla! 

8¡Ca nash'apee na uj tovôc shi' na'elh uj tovôc, pa nitô'lhesh'e na tovôc Éufrates pa 

namjey pa yôj'e' na cotsjaat! 

9¡Secl'esh papi nilhc'utsfasa tôlh'e' na cotsjaat am'e pa'na ca nitants'aclanem na lhech! 

10Ca nanchajey pava ca nitisesh shi' pava chine'mey papi lhcaanvacles yiey ja Tarsis 

shi' pava yichjop'in pa yinôôt, papi lhanvaclesesh pa Sabá shi' pa Seba! 

11Ca lhacôm'aa papi lhcaanvacles ca nit'acjatsuy'e t'ajuyish na lhech! ¡Ca lhacôm'aa 

papi vatachifas ca natcumem'in! 

12Lhavaatsha yilhjenesh jayu pa ts'aclaay ca nit'aalhtaja shi' shta papi ampa ca nivan ti 

ampapu ca nefen. 

13Tcavts'acleyesh jayu papi vatants'aclan, shi' papi ts'aclaaysha'ne yilhjenesh jayu pa 

lhamônlhajayash. 

14Yilhjenesh jayu pa lhnafjuncheyash shi' pa lhancômclôniyash, lhayaash ti 

yaychavalha ti iseem jayu pa lhamônlhajayash. 

15¡Mônlha na lhcaanvacle! ¡Ca chinjuteem pa clesanilh cojiyaj tô'lha pa Sabá! ¡Ca 

yajateesh ca chint'alha'jop pa Dios na lhech! ¡Ca yajateesh ca chin'isinatem! 

16¡Ca naash pa trigo yiey na vatavtsateyish ca namey yiey na lhôtôj'e nava uticuy! ¡Ca 

nitôlhch'e pava lhtôsjey jan lhjunash pa Líbano ca naash pava lhay jan lhjunash pa 

yitjataj yiey pa joot! 

17¡Na lhey na lhcaanvacle yajateesh ca mônlhaaesh; vooy pa lhne'yaj tanca nivô'mesh 

jan lhjunash na jumcuclaay! ¡Pa lhacôm'aa papi vatachifas yiey na cotsjaat ca 

nitôôlhsha pa is lhnefenjayash na lhech! ¡Pa lhacôm'aa papi vatachifas ca 

nanshamitjach'e! 

18Chiyôclôj pa Dios, Lhcaanvacle, pa lh'Dios napi Israel lhavos, ve'lheey ti ya'shesh 

nava yisnatesh; 

19Chiyôclôj yajatesh ca lhasnôyech lhey. ¡Lhacôm'a na cotsjaat ca nitif'apee pa 

lhnôclôjqueyash! ¡Nôque lhjunasha! 

20Nôque yôj'e' nava t'alhjanôc pa David, lhaôs pa Isaí. 

LIBRO III 

Salmo 73 

Pa t'aisiyash pa Dios 

1¡Uj ti iseemsha'ne pa Dios napi Israel lhavos, napi is pa lhcachi'! 

2Tiqu'in pa amtajc'oya ca nascôôtsha'ne; pa esheytaj ca nastop'aclit. 

3Lhayaash ti jajuctsenesh ti javanesh ti ya'shesh pa lhjunash japi nunatsjanjas shi' japi 

ojiyis. 

4Lhavaatsha ninaychavalhaan pa vatvafjayash, pa yamqu'een ti vatsjan; 

5Ninclôyit nava aôytejem napi nivacle, pa nilhfanishalhavach'in nan lhjunash nap'elh. 

6Lhe'naa pa lhnunatsjayash ti yitinshichi vooy pa lhcômclôniyash t'uyjatshiyesh; 

7Pa t'alhavu' ts'ivee vacha'shi pava lhtôsjey, pa yaash pava niysisa ti tôlhshaam ts'ivee. 

8Pa vancajuvansha'ne pa vanunatsha'ne shi' ti capunchanjas, vancajovatsjanesh ti 

yisnatesh pa lhav'ojiyash shi' ti tcômclôy'in; 

9t'ajuyjulh pa vôôs pava lhashic, pa lhchayjayashesh na cotsjaat. 

10Lhe'naa napi nivacle ti yôclôj, lhayaash ti ninvan pava ca ameemc'oya napi lhech. 

11Pa tay'ôtsjanesh'in: “¿Tam'ey pa Dios ti yitô'ya jayu? ¿Tam'ey ti yaychavalh jayu 

pan Yaashchisham?” 

12¡Ovalhelhey napuque ojiyis! Pa cano'eshch'enshi ti napshin'een pava lhavanjas. 

13¡Pa ampa ca natjuyyi ca isa' na yicachi' shi' ca yicleshesh nava yipôcôtôy lhacôm'a 

pava sasch'e! 

14Lhayaash ti lhacôm'a nava nalhus ti chitsic'ôn'in, pa jayinivalhchay'in ti nich'a 

nalhu. 

15Ca yaychavalhey lhôn ca lhjunash napi lhech, pa yifaycutaj atesha napi acles. 

16Ti javôntôyitajc'oya côque, taj ti pa tavijataych'eyam. 

17Ve'lheey ti c'uy'ôcji na lhishjanjavat pa Dios, pa tsitôyc'oya pa t'ajuyshi jayu napi 

lhech: 

18pa lhan'e pa clatsus'e pa lht'u'ey ti yinjufalh ts'ivee. 

19¡Pa nivinshaa ti lhavômjat! ¡Pa t'ajovayi pa yivômjat jayu ts'ivee! 

20Meelh avaatsha, Lhcaanvacle, ti lhneetsham jan lhjunash pa ve'lha ti nijat'ooj pa 

lhtsamaat, pa lhapunc'oya jayu pa t'ôôlhjônjavo tanôclitesh. 

21Yivaatsha yamyich'een pa t'apôôy pa nicha'vayey pa t'ôôyte na yicachi', 

22lhayaash yivaatsha niycajôyshay pa ninastôyc'oya; ¡ti jôv'e' ajuyish pa yalhayasha 

pa yaquiset suy! 

23Taj ti yajatesh ti jôv'ajop. Pa lhatcumeshyi pa apôcôt afayish, 

24pa lhasvoyjatey nava ayôjijates, pa yôjesh'esha'ne jayu ca acu'meshyijulh pava 

anôclôjquevos. 

25¿She papi caajyam yiey pa vôôs? ¡A've'lha avaatsha! Ti jôv'ajop pa ampa ca yen 

yiey na cotsjaat. 

26Lhacôm'a na yijunash ti yamey lhac'o', taj ti pa Dios lhech ti janôyôjesh yajatesh 

vooy lhavaatsha yiyitsjat na yicachi'. 

27Papi tanu'ac'oya pa vafsha'ne jayu; lhavômjat jayu papi ninvo'yeshch'eam. 

28Vooy yivaatsha jayc'uya jayu pa Dios, yivaatsha nôque yaash ti isyaam. Avaatsha, 

Lhcaanvacle Dios shta, a'lhech ti jayfiy'ach'e, ti jach'ayanesh'in lhacôm'a nava 

lhasnatesh. 

Salmo 74 

Vat'alhjayash ti chit'a'lha ca chinatjôcjanesh papi vatachifas 

1Dios avaatsha, ¿ta t'e lhayaash ti lhtayelhyijop'in yajatesh? ¿ta t'e lhayaash ti 

lhatvacô'ya nava aclôy tashinshtas yiey na avitjataj? 

2Anaychavalhey napi natsôt'ajesh, napi lhatcum'e'atam ti nich'a, napin lhachaj'avne ti 

natsôt'ajesh; Aychavalhey lha utiyuc Sión, yiey nan lhôv'e'. 

3Ata'lhun ca avan nava nint'ôsesha'ne ti yafalhch'esha'ne; ¡pa nivatac'utsfaa 

yivômjatsha'ne lhacôm'a ca vatishjanjavat! 

4Papi niac'utsfasa tishjanesh'ôcji pa lhcôvjoyash na ishjanjavat; ¡yan'ôcji nava 

tavujuya yinôôclhanitsha sivôclôc lhayjey 

5yiey na lhashi na chiyuy'een! Yijônch'e java vatcajuy tôlhesh'e pa yita', 

6ti yifa'shesham pa namach shi' pa lhtôjôyshech ti yich'alhuyanesha'ne cava yeclôy. 

7Pa yilhônsham ca ishjanjavat; ¡pa yisasiyan'e ca natsôt'ajesh ishjanjavat, pa 

yaflhitch'esha'ne ti yamja cotsjaat! 

8Pa yaychavalhtajey ts'ivee ca nastifelhch'een lhacôm'a; ¡pa napjunch'e lhacôm'a cava 

nash'e na vatavtsateyish yiey nava jayayelh'evaneen ti jôclôjelh'ay! 

9Pa niyvanelh t'ôyish'e cava janôôclhanitshelha ti chiy'isiyan; pa ampa ca t'ôyi'sheey 

ca chintôyjata pava vaclan; pa ampapu ca nôstôye'lha pa lhavôôjam jayu cavôque. 

10Avaatsha Dios, ¿ta yôjesh'e jayu ca nascônitshi pa niyc'utsfaa? ¿Ta yôjesh'e'am jayu 

ca nasinôquiesh pa niysa'? 

11¿Ta t'e lhayaash ti lhfiich pa atuuc ti t'un'in? ¿Ta t'e lhayaash ti lhtanacopjalhesh 

pava atjuy? 

12Tôlh'e' pava clech'e nalhus ti a'lhech ti yinvacle'ash. Avaatsha, Dios, lhtajulh'apee 

pava caju vatcôvjônôc tô'lha na cotsjaat: 

13avaatsha lhcatsônjatesh pa uj tovôc pa unaj, pa lhoflhit pava lhshatjes pava tovjôy 

lhavos, 

14pa lhipjô pava lhshatjes pa tovjôy lhavo' lhey Leviatán pa lhjutey ti tuj pava 

yaquisetes tavunay yiey pa am'e pa'na. 

15Lhavchajat pa isshi yalhatôlhch'ein yinôôt shi' pava tovjôy, pa lhclôjôjinach'e pava 

tovjôy yimjaych'e. 

16Natsôt'ajesh na nalhu shi' na tulh; avaatsha lhiyitsjat na jive'cla shi' na jumcuclaay; 

17Avaatsha t'i'sey ts'ivee pava yôj'e'sha'ne na cotsjaat, pa lhasnatesh pa shnavôp shi' pa 

cloop. 

18Istaa ca natô'ya, Lhcaanvacle, pa naac'utsfaa ti nacônitshi, shi' napi nivacle 

ninatcajôyshaysha'ne ti nasinôquiesh pa niysa'. 

19¡Ya aj ca antôvacluelhyiy! Ninascônt'aselh jan lhjunash java ofotas; ¡ya aj ca 

asjute'lhem pava suy yaquisetes! 

20Aychavalhch'e ja lhaspe'jiyinshelh, lhayaash na vatavtsateyish yamqu'een pa 

vatcômclôniyash yamjey na yôj'e'sha'ne na cotsjaat! 

21Ya aj ca avashanem ca chintants'aclayan pa tôncômclôy; ¡asnatshem ca nôclôj'ay pa 

ts'aclaay shi' pa vanits'aclayan! 

22¡Aneetsham, Dios! ¡Atatvayjatjulh cava tôlh'e'ajop! Aychavalhey napi 

ninatcajôyshaysha'ne ti nint'ôsesha'ne ti nacônitshi! 

23Ya aj ca antôvacluqu'e na t'ôjôj napi niac'utsfasa, ti yitôlhjatshiin na t'ôjôj napi 

t'ajuy'ajulh. 

Salmo 75 

Pa Dios, vancacaasclansha'ne 

1Jajutelh'ay na yishamielh'ash, Dios, jajutelh'ay na yishamielh'ash; ti jetônelh ca ey 

shi' ti jayishjaneshelh java nacavcleesh lhasnôyjes. 

2Yit'esh pa Lhcaanvacle: “Pa ca t'aplhutajaa ti c'anayjatelhvane pa c'asclaneshelhch'e 

jayu pa yivo'yeshch'e. 

3Ti nayuuynayuych'e na cotsjaat shi' lhacôm'a napi yie', ya lhech yivaatsha ti jiyitsjat'e 

nava lhtascuyesh.” 

4Napi nunatsjanajas shi' napi ojiyis jayeetsha: “Ya aj ca anashjatelh shi' ca 

anuntelhsha'ne; 

5ya aj ca atacuts'ajayanshelh pa unajelh pa ya aj ca aôytesach'e ti lhtasinô'yelh'in.” 

6Lhayaash pa chivanqu'efenesh nintô'lha na lhum'ôcjinuc nilhecha na nuutch'e, pa 

nilhecha pa cotsjaat am'e pa'na yiey na fiyatjulh, 

7vooy pa Dios lhech ti vancacaasclansha'ne, caaj papi yachajshicham vooy pap'elh 

yashjatchisham. 

8Pa Lhcaanvacle caaj pa t'iyôjatshi lhavôcavo yi'shi' pa lhpôcôt yich'e' pa ôtjayetas t'i' 

vanacshen shi' ti tanqu'etsjey. Ca nôtsiytaj'apee pa ôtjayetas t'i', lhacôm'a papi ojiyis 

yiey na cotsjaat pa yiyôjisha'ne jayu pa namjey pa yôjesh'esha'ne lhtonaj. 

9Yivaatsha janfac jayu yajatesh pa lh'Dios pa Jacob, pa jayishjanesh jayu pava 

chiyôclôjesh; 

10lhayaash ti yivômjatshi jayu pa lhnunatsjayash papi ojiyis, pa napshinem'e jayu pa 

t'unaj pa nivacle issha'ne. 

Salmo 76 

Pa Dios, côvjonaj 

1Pa Dios tantôfacliy'e na Judá; ca lhey lhnôclôjech'esh yiey na Israel. 

2Na lhishjanjavat yi'apee lha utiyuc Sión, yiey na Jerusalên; 

3lhech yipôctes'eshi pava vatvatclônjavos: pava chamashi, pava clesatas, pava clutshes 

shi' pava vatc'ôjey. 

4¡Avaatsha a'lhasnôyech, Dios! ¡Avaatsha t'ashesh ti a'ujc'oya nava uticuy 

ôyjôlhôyjes! 

5Papi ya'shesh ti yifiiytajsha'ne pa lhanjôôc; papi ya'shesh ti t'untaj'in pa ampa ca 

lhfanisha lhavach; ¡yimôqu'esha'ne pa ninanjat'oqu'esha'ne! 

6Pa nilhecha ca nivishjat lhpa caletaj shi' pava cuvôyu meelh avaatsha, lh'Dios na 

Jacob, ti lhtafjuna. 

7¡Avaatsha a'lhech asuyjulh! ¿She papi isjop ca nivatsavat'e ajuyish ti lhatvacô'ya? 

8Lhôv'ejop pa vôôs ti lhavancatôyjata ti lhatcaasclanchaych'e; nijovay'am na cotsjaat 

pa nivi'sheey, 

9avaatsha Dios, meelh ti lhneetsham ti lhasnatesh pa vatvoyjayasheshch'e shi' ca 

chinalhjen lhacôm'a papi tants'aclanjanjas yiey nôque cotsjaat. 

10Pa t'asuyi pa nivacle nicôyôjey'am pa anôclôjqueyash, ¡lha'ma pa tiqu'in pa t'asuyi 

nicôyôjey'am pa anch'anjayash! 

11Asnatshelhem pava afacjeselhem pa Lhcaanvacle, a'Dioselh, taj ti ôfisjatelhemch'e. 

Avaatsheelh, ti lhatfayelhch'e lhavôôj pan yiyôôyjop ti tanjovayiy, ¡anchajelhey pava 

vatcufayjates! 

12Lhayaash ti nijô'clesh jayu pa lhamônlhajayash papi chinvacleyansha'ne pa 

nijovatsjan papi lhanvacles'e na cotsjaat. 

Salmo 77 

Vataychavalhjanôclesh pava yivclanjat pa Dios 

1Pa Dios jasitseneshey na yôjôj, ca jaspa naspeya'. 

2Pa nalhu ti jatacshin'in pa javooysha'ne pa Lhcaanvacle, pa nivômeshjop ti 

jayajayeshchisham nava yipôcôtôy ti jayaalh nava tulhis. Pa yisôc'ôclit ninvan pa ca 

lhanshanatjayasha. 

3Ti yivo'yey yicachi' pa Dios pa jap'in; ti jaychavalhtaj'in pa ninasfayujat'in. 

4Avaatsha, Lhcaanvacle, nianachajvane'yam nava yitôsjey; ¡uj ti niyaayivach, pa 

sasjop ca yasinôy! 

5Pa jaychavalhch'e java nalhus shi' java yincôpes ti nich'a! 

6Pa yivoych'e yicachi' ti jayishjan'in java tulhis. Pa yivo'yey yicachi', pa jataniy'ôs: 

7¿Tam'ey ti suyyi jayu t'e yinjôt pa Lhcaanvacle? ¿Tan jayu t'e ca nachajeyc'oya ca 

isa'sha'nejoom? 

8¿Tam'ey ti lhech yôj'e' pa lhencheyash? ¿Nôjeshch'e t'e ca lhfaclech'in yajatesh? 

9¿Tam'ey ti nitôvaclu'ey t'e pa Dios pa t'a'isiyasha'ne? ¿Ujesh t'e jum ti suy, pa ampa 

ca lhcavts'aclayjayasha t'ôyish'e? 

10Ca ya'shesh ti aôytejyam ti jaychavalhey pan Yaashchisham ti 

nilhjunasheelhjulhyam t'ôyish'e. 

11Javôntôyich'e jayu java lhasnôyjesch'e ti yisnatesh pa Lhcaanvacle jav'elh nalhus; 

12jaychavalhch'e jayu lhacôm'a java yivclanjat. 

13Avaatsha Lhcaanvacle, a'issha'ne yiey pava lhasnatesh; ¿She dios pa caaj ca 

ajunashajulh? 

14¡A'lhech Dios lhasnatesh nava nacavcleesh isis! ¡Lhtôyjata pa unaj napi vatachifas! 

15Lhchenesh pa unaj ti lhachaj'avne napi natsôt'ajesh lhcles na Jacob shi' na Josê. 

16Avaatsha Dios, meelh ti navan na uj tovôc, pa nijovay'am, pa lhavishjatsham pava 

apatosch'e pa yinôôt; 

17Nava vôsey lhtôlhjata pa tsha'nu, pa caaj pava fanjas yiey na nalhuyish pa ampa ca 

amee pava tachishi. 

18Chiypeya' pava cuuctenis ti yijojactsenshi na nalhuyish; nan tuc'a'e na cotsjaat 

yinalhunat'e pava tachinshi, vooy na cotsjaat nayachajshi ti yinayuuyjatch'e. 

19Lhanc'atc'oya pa uj tovôc; pa lhchensham pava tses yinôtes, taj ti ampapu ca nivan 

pava ayshivoc. 

20Lhclôvalh napi natsôt'ajesh jan lhjunash java tashinshtas, ti lhayôjiesha ja Moisês 

shi' ja Aarón. 

Salmo 78 

Pava isis yisnatshem pa Dios papi lhchifas 

1Napi yichifas, ach'anelha nava javanqu'eyjatsjanesh; ¡Ana'vuyelhyi ca ach'anelha na 

jayeetshelh'a jayu! 

2Jayasinôyshelh'am jayu nava jayeesh'in; jayeetshelhaam jayu nava t'astaya java 

clech'e nalhus. 

3Nava shtapeeycheyeshelh shi' nava shtantô'ya, pa lhjunash papi catsinavot ti 

nifaclelhjoom, 

4tan jayu ca shtafich'em napi catsicles. Papi nijooylha shtôclôjelhey jayu pa 

Lhcaanvacle pa shtasinôquiesh jayu shta pa t'unaj shi' pava ya'shesh ti 

lhasnôyjesch'esha'ne. 

5Pa Dios yijutem na lhayôjijat pa Jacob; pa yanshi' pa lhjunash lhfanishlhavach napi 

Israel lhavos, pa tayôjijanesh shta papi catsinavot ti yeyjatsjanesh napi tô'lha, 

6secl'esh ca nitô'ya papi nijooylha jayu papi lhcles ca nanvat'astaj, papi lhech pa 

neyjatsjanesh jayu shta papi lhcles, 

7ca jaspa cacleclaa pa Dios shi' ca ninantovacluach'e pava yisnatshem, saecl'esh ca 

nanc'ashamem cava lhayôjijates. 

8Ca ya aj ca lhjunshajulh papi lhnavot, papi lhech ninatcajôyshaysha'ne ti t'ajuyjulh, ti 

ampa t'anajeesh pa lhcachi' shi' pa lhsôc'ôclit; ¡papi lhech ninvooyshemch'e pa Dios! 

9Papi lhchifas pa Efraín, ti vanijôtjatesh pava lhclutshes shi' pava lhc'ôjey, taj ti 

vapecch'ec'oya lhayshivoc ti vaclan pa vatvatclônjayash; 

10ninvijatanch'e pa yipe'jiyinesh pa Dios, pa ninteesh shta ca nanc'ashamem pava 

yeyjatsjantajesh. 

11Nitôvacluqu'e pava yisnatshem, pava lhasnôyjesch'esha'ne ti yivanjiyinesh. 



1093 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Pa Dios yivclanjatem pava lhasnôyjesch'esha'ne yiesh'e t'ajuyish papi lhnavot ti yiey 

pa cotsjaat Zoán, yi'shi' pa Egipto: 

13yicatsônjatemsham pa uj tovôc pa yichey pacham, pa yivatsavatjat pa yinôôt jan 

lhjunash pa vatashclôfech. 

14Pa nalhu ti yinôyinjatc'oya lhpa vôse' vooy pa tulh pa lhqu'isjuyajesh pa itôj. 

15Yiey pa cotsjaat am'e pa'na pa lhech'e ti yic'astemsham lhpa utej pa yiyôjayanshi pa 

uj yinôôt. 

16¡Pa Dios yitôlhjatsham lhpa utej pa uj yinôôt ti yifach'an! 

17Taj ti lhetipa yisnatesh pa sasch'e pa t'ajuyjulh pa Dios; pa t'ajuyjulh pan 

Yaashchisham ti yiey pa am'e pa'na. 

18Yen ti yic'alhtanesha pa t'alhsha pa lhôc pava yacôn. 

19Pa t'ajuyjulh pa lhech, pa yit'esh'in: “¿Iseemjop jayu t'e pa Dios ca nicaaj pa 

vattsaccunjavat yiey na cotsjaat am'e pa'na? 

20Yijô' pa Dios ti yic'asatsham lhpa utej; lhpa lhech pa tôlhshaam pa yinôôt 

lhjunashjulh pa lhôjôyish, pa yam'apee na cotsjaat; taj ti, ¿iseemjop jayu shta ca nijut 

lhpa yucuve? ¿iseemjop jayu shta ca nijutem pa vatvuun papi lhchifas?” 

21C'oya pa Lhcaanvacle ti yipe'ya côque, pa yisuyiyan; ¡pa lhavôôc lhjunashjulh pa 

itôj, ti tujaam ti t'ajuyjulh pa Jacob! 

22Lhayaash nincafiyan pa Dios pa yicacuesh pan yefentajesh. 

23Taj ti, pa Dios yiyôjeema pava vôsey pa nic'at'emey pava lhashic yiey na nalhuyish; 

24¡pa yitajatesh'apee papi lhchifas pa maná, lhpa yucuve tôlhey pa vôôs, ca jaspa 

nituj! 

25¡Pa nivacle tuj lhpa lhayucuve papi ángeles! Pa Dios yashjatem pa lhôc! 

26Pa lhaviim tô'lhey lhum'ôcjinuc shi' pa lhaviim tô'lhey fiyat tôlheychisham na 

nalhuyish; ¡ti nicha'jesh pa Dios pa t'unaj! 

27Yitajatesh'apee papi lhchifas pa vatvuun; ¡tajesh'in pava ajôclôs lhjunashjulh pa uj 

jôsôj! 

28Pa Dios yivoyjat'apee pa t'ichay'e pa yamjop ts'ivee pava lhatsha'nuvos. 

29Pa tuj pa yapeesha'ne, nôque lhjunash pa Dios ti yôfisjatemch'e pava yen. 

30Taj ti jôjjeclay ninancôtset'esh, jôjjeclay mônlhashi lhashi pa lhôc, 

31ti nat'apee pa t'asuyi pa Dios pa yiclônsha'ne papi nivacle ya'shesh ti t'unis. 

¡Yivômjatsha'ne papi ya'shesh ti isissha'ne papi Israel lhavos! 

32Taj ti mônlheesh ti vapecley pa sasch'e; yicacuesh papva lhasnôyjesch'esha'ne 

yivclanjat pa Dios. 

33Lhe'naa pa Dios pa yivômjatsha'ne lhjunashjulh ti ve'lheesh ti tayalhiy, ti yi'shi' pa 

uj lhanclôyitsjayash. 

34Pa Dios ti yivômjatsha'ne, lhechesh pa jaspa vooysha'ne ti nint'ichayjop. 

35Lhechesh pa yaychavalhey pa Dios Yaashchisham ti vanujumatsenesh shi' ti 

yachajlhavne. 

36Taj ti vooy pa lhashi shi' pa t'ach'aclech yit'esha c'usch'esha'ne lhcuts'ajinôc, 

37pa nive'lheesh ca nitants'aclan shi' ca nivo'yeshch'e pa vatpeya'shelh. 

38Taj ti pa Dios ti tcavts'aclayesh, pa yivômjatemch'e pava lhsasch'e pa ninclônsha'ne; 

aclôjesh ti yijutc'oya pa t'asuyi pa tanca nichaajlhach'esha'ne pa lhavôôc. 

39Pa Dios yaychavalhch'e ti lhavsuysha'ne ti nivaclesesh; ti lhjunashjulh pa lhaviim pa 

ti t'ajuyshi pa ninatpec. 

40¡Yaash pa t'ajô'jesh ti ninanc'ashamem pa Dios, pa uj ti aôytejem ti yiey pa cotsjaat 

am'e pa'na! 

41Taj ti vacpeclaan ti yic'alhtanaan ¡pa yitacshinjayan'in pa Issha'ne yitsôt'ajesh napi 

Israel lhavos! 

42Ninaychavalhemch'e pa lhech nalhu pa Dios pa t'unaj ti yilhjenesh pa nilhc'utsfaa; 

43ti yisnatshem pava matas ya'shesh ti vancatôyiyjat ti yiey pa cotsjaat Zoán yiey pa 

Egipto; 

44ti vatvoyeyesh pava tovjôy yiey pa Egipto, pa sasjop ca niyô'ji papi Egipto lhavos. 

45ti yichenemey papi lhech pava fôômjômis ti yijuujane, shi' pava fiyô, pa 

yivômjatsha'ne lhacôm'a; 

46Tifc'oya pava fanjay pava lhcavcalhjes pavan cajuqu'e ti t'acum'e. 

47Vooy pava jaclôtu shi' pa yicleshe yivômjatesh pava higocuy shi' pa ôtjayetachat. 

48Pava lhclôy vôcôc shi' pava tashinshtas yivômjatsha'ne pava jaclôtu shi' pava 

tachinshi. 

49Pa Dios nicheney pa lhavôôc ti suy, pa yivalha ti yiclôyit shta, papi acloj 

lhcachenjasesh vôncaclônjanjas. 

50¡Yamjatey pa t'asuyi! Pa ninvômjatemshi ca mônlhaa, pa yijutem pa lhavafi; 

51¡yivômjatsha'ne papi yiey pa Egipto papi tavay lhcles pa t'ajôôjjamsha'ne papi 

Egipto lhavos! 

52Niclaneshi papi Israel lhavos lhjunashjulh pava tashinshtas; pa yicha'jey papi 

lhchifas yiey pa cotsjaat am'e pa'na. 

53Ti yichaaj pa vanujumatsenesh pa na'shesh'e ca jaspa tanca nanjovaayvatsham'in; 

lhan'e papi nilhc'utsfasa yip'o'apee pa uj yinôôt. 

54Pa Dios yicha'jey papi lhchifas pa is cotsjaat; ¡yiey pava uticuy yiey pan yamjat'e pa 

lhech! 

55Pa nijôôcshey papi ninantôfaacvatsham'in ca ninvana t'ôyish'e papi Israel lhavos; pa 

yitsjulheshch'e pa cotsjaat ti lhavtsatesesh papi lhchifas pa yivenchatesh ts'ivee pava 

yie'. 

56Taj papi lhech pa yic'alhtana pa Dios Yaashchisham pa t'ajuyjulh pa 

ninanc'ashamem pava lhayôjijates; 

57pa lhjunashjulh papi lhnavot pa vômeshjop pa niysisash'ane shta; ¡pa vena t'ajuyshi 

jan lhjunash pa clutsesh ti ninijôt'aj'e pa lhniyôc! 

58Yisuyinat pava lhcufayjates tavujuya; pa yôclôj pava nidiosecla pa suy'apee. 

59Pa Dios suy ti yi'van côque pa yivôm'in lhacôm'a papi Israel lhavos, 

60pa tayjop pa vatishjanjavat yie' pa Silo, pan lhajpôyich'elh papi nivacle. 

61Pa yivashanem papi nilhc'utsfasa ti nijôclesh pa nôôclheesha pa lhnôclôjqueyash shi' 

pa t'unaj. 

62Tavacô'ya jum papi lhchifas pa yijutsham ti yiclônsha'ne papi nilhc'utsfaa. 

63Papi nich'acsha'ne yivômjatsha'ne pa itôj; ¡pa ampa vat'acjayajop papi 

t'jayaaysha'ne! 

64Papi vatcasinôc yivômjat pava yecôôj clesatas, pa ninôyanch'e papi 

lhavôsch'acchey. 

65Taj ti nijat'o pa Lhcaanvacle, jan lhjunash pa vatatsômat, lhjunashjulh pa 

vatclônjanaj ti yetsejesh pa ôtjayatas t'i', 

66lhechesh pa yash'apee papi nilhc'utsfasa pa yiclôtsjat; ¡pa yanshi' pa lhavapenaj 

yajatesh! 

67Pa yivôôm shta papi yitsôt'ajesh pa Josê; pa ninjutlhavne papi lhchifas pa Efraín; 

68pa yuyjat'ôcji papi tôlha' pa Judá ti yeneyshi shi' lhpa lhenche utiyuc Sión. 

69Pa yisnatesh pa vatishjanjavat lhjunshjulh pa yiey pa vôôs, nan lhjunash shta na 

cotsjaat nan yiyitsjat yajatesh. 

70T'acumeyshi pa lhcavo David, pan yiclôvalh pava tashinshtas; 

71pa yivômjatesh ti voqu'esha'ne pava lhclôy ca jaspa ninujumatsenesh papi lhchifas, 

ca niclôvalh papi Israel lhavos. 

72Pa David lhechesh pa vanujumatsenesh papi lhchifas pa Dios; pa vanujumatsenesh 

pa yeyjatsjan shta pan tcôjôyshay lhpôcôt shi' pa lhcachi' vanits'aclayan. 

Salmo 79 

Aôytejem papi yie' pa Jerusalên ti chiyvômjat 

1¡Avaatsha Dios, napi ninantôfaacvatsham'in yitsiyinshi na natsôt'ajesh! Pa yiclôqui 

na is ishjanjavat pa yivômjatsha'ne na Jerusalên! 

2¡Yimônlhanit fach'ee capi yiclônsha'ne acavos, capin yivo'yeshch'e'am, pa 

yicunjanesh pava c'afoquis shi' pava yaquisetes suy! 

3Lhjunashjulh pa yinôôt pava lhavoyey ti yam'apee na Jerusalên, pa ampapu ca 

chitishc'oya ts'ivee. 

4Yivaatsheelh tsijuvaneshelh'in napi jachifanelh; pa nicaaysiyuelhyish napi yielhch'e 

yivôôj. 

5Avaatsha Lhcaanvacle, ¿ta t'ôjesh'e jayu ca asuya? ¿Yichesh jayu yajatesh pa asuyi 

jan lhjunash pa itôj? 

6¡Achena pa avôôc papi lhanvacles papi ninantôfacl'ash papi nintôy'a pa nintôn'ay 

shta! 

7Lhayaash papi lhech ti tuj'e' pa Jacob pa yaflhitch'e ca lhavtsaat. 

8Ya aj ca anivalhelhyi pava lhsasch'e capi yinavot'elh; ¡ninam tatsha pa 

acavts'aclayjayash yiey na jôvelh'e, lhayaash ti tsi'aminatelhch'e! 

9Avaatsha Dios, yilhavqu'ilhjenajelh, ¡ats'efenelh ca aspiintelh pa avômjatelhch'eyam 

shta, tôlh'ejop pa lhnôclôjqueyash ca ey! 

10Lhayaash ti yit'esh papi ninantôfacl'ash: “¿Ta yie' pa a'Dios? ¡Avashanelhyam ca 

javanelh ca acaatshaych'e capi vafsha'na acavos! ¡Ca nitô'ya vitsha papi 

ninantôfacl'ash! 

11Ach'ane nava yilhujane napi vanôôcfasha'ne, pa achenesh pa uj unaj ca alhjen napi 

chiyetônem pa lhavafjayash. 

12Lhcaanvacle, napu'yama pa ajôjinatesh ca acaatshaych'e cava yisnatesh'am niysisa 

napi jachifanelh, 

13vooy yivaatsheelh ti lhantsôt'ajelhyish, ti ya'tashinshtaselh yiey pa acac'utsjavat, 

jajutelh'ay jayu pa yishameelh'ash yajatesh, ¡jayishjaneshelh'am jayu pa 

anôclôjqueyash yajatesh pava nalhus! 

Salmo 80 

¡Isa' ca atsovalheshelhsha'ne pava atôsjey! 

1Avaatsha ti lhclôvalh napi Israel lhavos, ti lhnôyinc'oya pa Josê lhjunashjulh pava 

tashinshtas, ti caaj'am pa is ac'ovat yashc'oya papi lhanvacles papi ángeles, ¡Ach'anyi! 

¡Isa' ca ovalhsha'ne napi Efraín lhavos, 

2nôquee napi Benjamín shi' napi Menasês lhavos! ¡Anjat'o pa ata'lhun ca 

ats'ilhjeneshelh pa unaj! 

3Avaatsha Dios, ¡atsachajelhey ca yijunashelh lhapesh! ¡Isa' ca atsovalhelhsha'ne pa 

ats'ilhjenelh jayu! 

4Lhcaanvacle, Dios yaash pa t'unaj, ¿ta t'ôjesh'e jayu ca asuyaa pa t'alhjayash napi 

natsôt'ajesh? 

5Lhanjuteelhyam pa yit'eclelh ti jatujelh; pa c'ayôelhshi pava acloj yit'eclelh. 

6Pa lhasjuvanelhchiyanshelh'in napi jachifanelh shi' napi niyc'utsfaseelh pa 

nicaaysiyuelhyish. 

7Dios, yaash pa t'unaj, ¡atsachajelhey ca yijunashelh lhapesh! ¡Isa' ca 

atsovalhelhsha'ne pa ats'ilhjenelh jayu! 

8Lhtôlhesh'e pa Egipto ti lhanchaaj lhpa ôtjayetayuc; lhantsôôjquisham papi 

ninantôfacl'ash pa lhtiyjat shta. 

9Lhclôs'ec'oya pa vatcac'ovat, lhechesh pa yitshicham pava lhfetatsiy pa yamqu'een na 

vatavtsateyish. 

10Pa yip'o'apee pa lhajpec pava uticuy, pa yamja pava lht'oy pava uschisham aacjuy. 

11Pa yam'apee pava lht'oy pa uj yinôôt pa yamey shta pa tovôc Éufrates pava 

lhtôlhjes. 

12¿Ta t'e lhayaash ti lhavômjat ca vatashclôfech, nôôlhjônesh ti nitsôjqu'een japi 

yuyey'in na nôyich? 

13Lhpa jocanajô yuysham'in; ¡vooy pava yaquisetes suy tujqu'e'! 

14Dios yaash pa t'unaj, istaa ca atpec; anovalhelhyi jum ca veejop pa vôôs, pa 

anaychavalhey anôque ôtjayetayuc, 

15lha ôtjayetayuc lhan lht'ijat, nava lhtôlhjes navan lhiyitsjat avaatsha. 

16Avômjatesh pa asuyi napi yit'ovôsch'e shi' ti napjunsham; 

17taj ti efen pa nivacle pan lhatcum'e'atam, pan lhtôlhjat nivacle ti lhiyitsjat, 

18pa tanca t'ôyi'sheey ca javômelh'ash. ¡Anjuteelhyam pa yimônlhajayashelh, pa 

ve'lha jayu ca jayônelh'ay! 

19Avaatsha Lhcaanvacle, Dios yaash pa t'unaj, ¡atsachajelhey ca yijunashelh lhapesh! 

Isa' ca atsovalhelhsha'ne pa atsilhjenelh jayu! 

Salmo 81 

Pa lh'isiyasha'ne pa Dios shi' pa lhav'ojiyash papi Israel lhavos 

1¡Ishjaneshelh pa ashamitjayashelha pa Dios pan cats'unajesh! ¡Ôclôjelh ca ônshelh'in 

pa ashamitjayashelha pa lh'Dios pa Jacob! 

2Ishjaneshelh pa t'ôjôj lhpa vat'ônjanche, shi' pa c'uusshi arpa shi' pa cuvôyu lhacôôs. 

3Afuyuelhch'e lhpa vat'ônjanche ca amtajelha pa nich'a jive'cla, shi' ca amtajelha ti 

yijôji pa jive'cla, lhayaash ti lhnalhu pa uj casshamitjayash. 

4Lhayaash nôque vatyôjijat yijutem pa lh'Dios pa Jacob napi Israel lhavos; 

5nôque vatyôjijat chiyjuteem pa Josê pan t'aplhuqu'e' pa Dios ti t'ajuyjulh pa Egipto. 

Jape'yataj pa vat'ôjôj pa ninaschafacch'e: 

6“C'ayjatesh nava cacleclem nava afatatsiy, pa jajôvôviyanshi na caclec acumjayash. 

7Pa ti tavijatay'am pa lhtôneshyi, pa c'alhjenesh; jôv'ejop nava vôsey ti c'acuulh ti 

yicuuctenshi; ti c'ac'alhtanesh yie' lhavôôj java yinôtes yiey ja Meriba. 

8Ach'anelha, napi yichifas na c'atôyjatelh'a jayu; ¡coostaja lhôn ca anc'ashamelhyam 

napi Israel lhavos! 

9Ya aj ca acaatjatelh pava chiydiosiyan tavujuya; pa ya aj ca ôclôjelh pava diosec 

vena tôlhshi'. 

10Yivaatsha ya Lhcaanvacle, a'Dioselhyish, nan nayjatelh'e ja cotsjaat Egipto; 

anc'aatsham na ashi pa c'apenjan jayu. 

11“Taj ti napi yichifas ninanch'anjayu'yi, ¡napi Israel lhavos ninanc'ashamyam! 

12Lhe'naa ti jan'ateesh ti tavacôy'in, pa lhechesh pa yilheclôjtajesh ca nitajulhemey. 

13¡Napi yichifas ca nach'anyi lhôn! ¡Napi Israel lhavos ca nuyey lhôn nava 

yinôyishay, 

14pa tatshataja ca yisa'sem papi nilhc'utsfasa pa yiclôyitajem papi t'ajuyjulh!” 

15Papi yapun pa Lhcaanvacle pa nancôôtajch'esha'ne, vooy pa lhnivalhcheyash 

chinijôtjatajesh. 

16Pa Dios yicunjantajesh papi lhchifas pa yaash ti is trigo, vooytaja pa lhayeech pa 

acôyech ca nac'ôvetshi. 

Salmo 82 

Pa Dios, vancacaasclanch'e yaashchisham 

1Pa Dios yie'c'oya pa lhc'o'vat pav'elh chiydiosiyan ca nasclanemch'e ca natjuytajulh 

pava lhech: 

2“¿Ta t'ôjeshelh'e jayu ti t'ôôlhjônelh'in ti lhniisclanelhch'e? ¿ta t'ôjeshelh'e ti 

t'efeneshelh papi ojiyis? 

3¡Asnatshelhem pa yivo'yeshch'e pa nincont'aj shi' pa ôfteec! ¡Asnatshelhem pa 

yivo'yeshch'e pa ts'aclaay shi' pa ampa ca nivan! 

4¡Efenelh papi nincont'as shi' papi ts'aclaaysha'ne, pa avayelhemjulh papi ojiyis! 

5“Taj ti avaatsheelh ninatô'yelha pa ninatô'yelhc'oya; lht'ôtayelhshi pa tulhitaj. 

Yinayuuyjat pava lhtascuy na cotsjaat. 

6Yivaatsha jayeetshelh'a ti alhechelh adiosshelh; ti alhacôm'aelh ti lhcleselh'ash na 

Yaashchisham. 

7Taj ti lhavafelh jayu nan lhjunash pa nivacle, ¡lhancôt'elhsha'ne jayu pan lhjunash 

pap'elh ninatcajôyshaysha'ne!” 

8¡Avaatsha Dios, istaa ca asclanch'e na cotjaat, lhayaash ti natsôt'ajesh lhacôm'a papi 

vatachifas! 

Salmo 83 

Vat'alhjayash ti chit'alha pa t'efenjayash pa Dios 

1Avaatsha Dios, ¡ya aj ca acano'ats'ee! ¡ya aj ca mônlhaaesh ti ni'avisheey shi' ti 

niats'iseey! 

2Ovalhsha'ne napi niac'utsfasa napi nacônitshi; ve'lha t'ôs'e'ajop ti t'ajuy'ajulh. 

3Yôyinch'e pava vancalhe'jeshiin t'ajuyjulh napi achifas, ¡t'ajuyjulh napi lhclôvalh! 

4Yaychavalhey ca ninachelhyi ca nastifelh'e shi' ca nasvômjatelhshi, ca ya aj ca 

chinaychavalhch'e t'ôyish'e pa lhey napi Israel lhavos. 

5Vatpeya'esh ts'ivee ti t'ajuy'ajulh, ti vatfaycut'a lhjunashjulh ti ve'lha nivacle: 

6pava t'ichavtes pa Edom shi' pa Ismael, papi tô'lha lhpa Agar shi' pa Moab, 

7pa Gebal, pa Amón shi' pa Amalec, papi filisteos, papin yie' pa Tiro, 

8jô'tajesh papi asirios ti ve'lheelhsham papi lhech, pa yicafiyanjop papi lhcles pa Lot. 

9Istaa ca ajôneshch'e ca afanishesh ca Madián, can afanishesh ca Sísara, can 

afanishesh ca Jabín ti yiey ja tovôc lhaôs Cisón, 

10ti lhavômjat yiey ja Endor, ti vapecla ti cotsjat'esh! 

11Istaa ca ajôneshch'e napi chiyajulhjatey nivacle can afanishesh ca Oreb shi' ca Zeeb; 

ajôneshch'e japi lhanvacles ca afanishesh ca Zeba shi' ca Zalmuna, 

12ti yentaj ca nivôôtsôtjatesh pava lhavitjatas pa Dios. 

13Yi'Dios, ajôney lhpa jojactsini, pan lhjunash pava clôjôj lhsashay ti yivôm'in pa 

lhaviim; 

14shi' jan lhjunash ti yivutun pa yita' pa nap'ueshch'e pava yitac pa itôj. 

15¡Pa asa'sesh pa uj lhaviim pa antôyijatesh lhpa jojactsini! 

16¡Avapenjat'in, Lhcaanvacle, ca jaspa nôc'ay! 

17Tajulhey ca yajateesh pa lhavapenaj; ¡ca nivapenvatsham'in pa vafsha'ne shta! 

18¡Ca nitô'ya ti ave'lha a'Lhcaanvacle, ti ave'lha ti T'aashchisham ti t'ash'apee lhacôm'a 

na cotsjaat! 

Salmo 84 

Chitanachaney pa Dios lhajpôyich 

1¡Uj ti is na ishjanjavat, Lhcaanvacle, yaash pa t'unaj! 

2¡Nan tsitôtsit'e shi' ti jatanachaney ti casvuney nava clayôych'esha'ne na ishjanjavat! 

Pa jatifesh na yicachi' ti jayishjanesh pa yishamiesh pa Dios tô'lha pa 

vatmônlhajayash! 

3Lha'ma lhpa tonivaychetaj shi' lhpa scupeyjaya ti shalheema ja vatcufayjavat'am ti 

lhech tupiy'ec'oya pava lhcles. Avaatsha, Lhcaanvacle, yaash pa unaj, yinvacle yi'Dios 

shta. 

4¡Uj ti nisham'in papi ti yie' na ajpôyich pa ninvô'meshjop ti nôclôj! 

5¡Uj ti nisham'in papi yivan'ajop pa lhnefenjayash, pa c'u'semey ti t'ôta'yey na 

ishjanjavat! 

6Ti yitsavalhch'e pa nash'e pa clôjôjqu'e pa nicôyôjemey jayu pa isshi yinôôt, jô'tajesh 

jayu pa tsha'nu ti yamqu'een pa is tô'lha; 

7pa ya'shem jayu pa t'unaj ca nit'iyeem, yiey na Sión lhech yivan'e jayu pa Dios yaash 

pa t'unaj. 

8Lhcaanvacle, Dios yaash pa t'unaj, lh'Dios pa Jacob, ¡ach'ana na yalhjayash! 

9Avaatsha Dios, ti lhasclôvalhelh, isa' ca ovalhsha'ne nan lhatcum'e'atam ti 

lhanvacleyan. 

10¡Yashc'oya ti tajulhey pa ve'lha nalhu ti jôv'e' yiey nava clayôych'esha'ne na 

ajpôyich, pava mil nalhus ti jôôvfach'ee! Ts'iyô'ya ti lhashi yivo'esh na lhishjanjavat 

pa yi'Dios, pa tanca yie' pan yie' pa sasch'e. 

11Lhayaash pa Dios Lhcaanvacle yinalhunatjoom'in pa shinclôvelh shta; pa 

Lhcaanvacle yen pa yisclaneshi shta papi amem pa sas, pa ampa ca nivaantaneshem. 

12Lhcaanvacle yaash pa t'unaj, ¡uj ti nisham'in papu ti nacafiyan! 

Salmo 85 

¡Ve'lheeshcum ats'ilhjenelh! 

1Lhcaanvacle, apis ti lh'isinatem nôque vatavtsateyish natsôt'ajesh. Apis ti lhachajem 

pa t'ashami pa Jacob; 

2apis ti lhavômjatemch'e pava niysisa napi achifas shi' lhacôm'a pava lhsasch'e; 

3apis ti lhavôômjem lhacôm'a pa asuyi shi' pa avôôc. 

4Pa Dios, yi'Lhavqu'ilhjenaj shta, ¡atsilhjenelh shta nôqueesh pa ya aj ca lhetlha môôji 

ca asuyeelhyi! 

5¿Lhajpiteneshch'e jayu t'e yajatesh pa asuyi ti lhatjuyeelhyijulh? 

6¿Tanca anachajelhyam pa yimônlhajayashelh ca jaspa nansham'ash napi achifas? 

7Avaatsha Lhcaanvacle, ¡anôclitelhyam pa encheyash, pa ats'ilhjenelh! 

8Jaych'ana jayu pa Lhcaanvacle pa ca niteetajeshyam, lhayaash ti yasinôquiem jayu pa 

vatpiiyash napi lhchifas, napi yivooyshemch'e, ca ya aj ca napecla ca nasnatesh pa 

nilhcajôyshaa. 

9Yijô' pa Dios ti shalhaa, ca nalhjen papi yôclôj; pa lhnôclôjqueyash yiey' jayu na 

cascootsjat. 

10Pa lhencheyash shi' pava yijô' nôclesh jayu, pa vatpiiyash shi' pa yivo'yeshch'e 

chivatfinesh jayu. 

11Pava yijô' tôlhshaam jayu na cotsjaat shi' pava yivo'yeshch'e novalhshicham jayu 

yiey pa vôôs. 

12Pa Lhcaanvacle lhavaatsha nichaaj jayu pa tsha'nu, lhan'e na cotsjaat pa taay jayu, 

pa yôyinch'e jayu pa nôyish. 

Salmo 86 

Ave'lha avaatsha ti a'Dios 

1Lhcaanvacle, tajulhey ca ach'anyi, lhayaash ti uj ti jatacshin'in jayits'aclay shta; 

2tajulhey ca asclôvalh, lhayaash ti tsivo'yeshch'e. A'lhech yi'Dios'ash; ¡alhjen na acavo 

nan caclecl'a! 

3Lhcaanvacle, acavts'aclayish, ti jayôn'ay nava nalhus. 

4Lhcaanvacle, ashamitjat ca afayujat'in na acavo, lhayaash ti yichen'ay pa t'alhjayash. 

5Lhayaash avaatsha, Lhcaanvacle, ti a'issha'ne pa lhavômjatemch'e shta; avaatsha 

yaash pa encheyasha papi tôn'ay. 

6Lhcaanvacle, ach'ana na yalhjayash, ¡avatjumteeshyijulh nava jayalhesh'a! 

7Ti tavijatayam pa jayôn'ay, lhayaash ti lhascuulhjulh'in. 

8¡Ampa ca diosa ca chinovalhey'ajop, Lhcaanvacle! ¡Ampa caelhchaa ca 

chinovalheyjop na acumjayash! 

9Avaatsha Lhcaanvacle, avaatsha lhavclanjat lhacôm'a napi vatachifas, pa nach'ay'in 

jayu ca nit'alh'a shi' ca nôclôjesh ca ey. 

10Lhayaash ti a'velha ti a'Dios; ¡avaatsha a'uj pa lhasnatesh shta nava ya'shesh ti isis! 

11Avaatsha Lhcaanvacle, apayeyam pa anôyish, ca jaspa nasvoyeshch'e ca c'uyey. 

Anshi'yam na yicachi' ca javijatanjulh ca ey. 

12Yinvacle Dios, c'ôclôjesh jayu lhacôm'a na yicachi' pa c'ashjatchisham jayu yajatesh 

ca ey. 

13¡Uj pa encheyashyi! ¡Lhts'ônjatshi ca nitsach'e pa nivalhech! 

14Avaatsha Dios, acloj papi vatsuyiyan vôncaclônjanjas, pa ninaychavalh'ay ti acaaj, 

pa t'ajuyijulh ti yen ca nasclôn. 

15Taj ti avaatsha, Lhcaanvacle, a'Dios lhcheclan pa lhatcavts'aclay shta, pa naatsopa, 

pa yaash pa encheyash shi' pa yijô'. 

16Anovalhyi, ¡pa acavts'aclayish! ¡Ajutem pa unaj pa alhjen na acavo! 

17anôclityam jô pa a'isiyasha'ne, ca nivapenvatsham'in ca nivantaj papi tsicônitshi! 

¡Avaatsha, Lhcaanvacle, ats'efen pa asclashit shta! 

Salmo 87 

Vatôclôjqueyashesh pa lhavtsaat pa Dios 

1Pava lhtascuyesh na lhavtsaat pa Dios yi'apee nava isis uticuy. 

2Pa Lhcaanvacle yen nava lhashic na Sión yashjatc'oya lhacôm'a pava lhajpôyjey pa 

Jacob. 

3Lhavtsaat pa Dios, uj ti isis nava matas chiyit'esh'am'in: 

4“Yiey nava yitsates navan nitôfacyish isjop ca jetôn ja Egipto shi' ja Babilonia, ja 

Filistea, ja Tiro shi' ja Etiopía; lhacôm'a japi lhech ti tôlh'atshan.” 

5Na yitsaat Sión chiyit'esha jayu: “Nôque shi' na'um ti tôlh'atsham.” Pa Yaashchisham 

lhavaatsha shta lhech t'ônashesh. 

6Pa Lhcaanvacle yi'sesh'e na vatqu'isjayanach yiey pa yi'shi' pava lheyis papi 

vatachifas: “Nôque tôlhshaam na lhech.” 

7Papi tishjan shi' papi tclôôysha'ne, yit'esh: “Na yijpôyich lhech yie'ajop.” 

Salmo 88 

Lhcaanvacle, ¿ta lhayaash ti lhtsiv'ojinat? 

1Lhcaanvacle, yi'Dios yi'Lhavqu'ilhjenaj, nava nalhus shi' nava tulhis ti jayalhesh'a pa 

efenjayash, 

2¡acumjulhyam na yalhjayash! ¡ach'aneshyi na jaya'lhesh'a! 

3Uj pa sasch'e natyitapee, ti c'u'jaa pa vatvafi; 

4¡pa'lha chitsenesham capi vafsha'ne, lhayaash ti amyam pa yunaj! 

5Chitsivôômji capi vafsha'ne; yijunashjulh capi yivômjatsha'ne pa vatvatclônjayash, 

capin apis ti chiyp'oe'; yijunashjulh capi yic'oyesh pa anujumatsenjayash, ti apis ti 

lhantôvacluqu'e. 

6Lhtsuqu'e lhpa ya'shesh ti apatoj tinjôque', yiey pava tjonshajayche'esha'ne apatosch'e 

shta. 

7Apis ti lhanchenyi pa asuyi, ¡pa lhasyalhp'ojatshiin pa lhcaclecli pava a'usch'e pa 

yinôôt! 

8Pa lhayjatyijop japi yic'utsfas; pa lhapunchiyinyish japi lhech. ¡Yijunashjulh papu ti 

vanôôcfa ti sasjop ca niclôt! 

9Uj ti jap'in pa tsitacluquiyan. ¡Lhacôm'a nava nalhus ti jayôn'ay, Lhcaanvacle, pa 

jayajayesh'aychisham shta nava yipôcôtôy! 

10¿Lhavclanjatem jayu t'e pava ninvôôtôyesh capi vafsha'ne? ¿Isjop jayu t'e ca 

nansham'ash capi vafsha'ne? 

11¿Isjop jayu t'e ca nasinôqui'ash pa yijô' shi' pa encheyash yiey pa nivalhech, yiey pa 

lhc'o'vat capi vafsha'ne? 

12Yiey pa lhajpec pa vatvafjayash, lhech yie' ti chintôvaclu'in, ¿Caaj jayu t'e papu ca 

nitô'ya pa avoyjayasheshch'e shi' pava lhasnôyjes? b 

13Taj yivaatsha, Lhcaanvacle, jayôn'ay; ti nich'a nalhu jachen'ay na yalhjayash. 

14¿Ta t'e lhayaash ti lhtsiv'oninat, Lhcaanvacle? ¿Ta t'e lhayaash ti 

lhavant'ôfichyic'oya? 

15Jatô'lhesh'e java nalhus ti yanich'ayech ti javatclôyit ti jayjuy'e pa vatvafi'; 

lhavclanjatyam java ya'shesh ti caclec, pa niyaajulh nôqueesh. 

16Pa avôôc suych'e apis ti yiyitapee pa yashyitapee; 

17Nava nalhus ti yamyijop'in lhjunashjulh papu ti yiyôlhp'o. 

18Lhayjatyijop japi yic'utsfas shi' japi yivelhavot, nôqueesh tsi'sha pa yencheyasha pa 

tulhitaj. 

Salmo 89 

Pa vatpeya'shelh pa Dios pa David 

1Lhcaanvacle, yajatesh ti jayishjanesh'am jayu na yaclaach ti a'lhech a'issha'ne; lhetlha 

janashesh'e jayu ti janfac ti a'lhech ti navo'yeshch'e. 

2Janfac jayu ca encheyash ti ôyjôlhôyech'esh; ca acavts'aclayjayash ti ninuyvanôcji pa 

ninuyvanôcji nan lhjunash pa vôôs. 

3Lhavatpeya'shelh na David; lhanfacleem na acavo ti lhatcum'e atam: 

4“Jasnatshem jayu papi tôlh'a' ca nancayôj'e'am yajatesh nan lhôv'e'.” 

5Avaatsha Lhcaanvacle, lhacôm'a papi yiey pa vôôs yôclôj'ash pa acavts'aclayjayash 

shi' pava lhasnôyjesch'esha'ne. 

6¡Ampa caelhchaa ca diosa yiey pa vôôs ca ajunashajulh, Lhcaanvacle! 

7Pa Dios uj pa suyjulh shta, yamjop papi mônlhasha'ne yiey pa vôôs. 

8Lhcaanvacle, Dios yaash pa t'unaj, lhacôm'a pa vat'unaj ti natsôt'ajesh pa yam'ajop'in 

pa yijô'; ¡ampapu ca ajunashajulh! 

9T'ash'apee pa uj tovôc natay'evane pa lhcanonat pava usch'e ti natvatjulhsha'ne, 

10lhcôt'iyanch'e pa tovjôy lhavo' pa lhjôney papu ti vaf; pa lhcatsônjatesh'in papi 

niac'utsfasa pa t'unaj pa atuuc. 

11Pa vôôs shi' na cotsjaat natsôt'ajesh; avaatsha lhavclanjat na cotsjaat shi' nava yie'. 

12Avaatsha lhasnatesh na fchenaj shi' na fiyat; java uticuy lhja Tabor shi' lhja Hermón 

tishjanesh pa t'ashamiesh ca ey. 

13Pa atuuc t'un'in; pa afayish atuuc t'un'in côvjonaj shta. 

14Pa ac'o'vat yiyitsjat pa yivo'yeshch'e shi' pa yitsôt'aj; pa vatencheyash shi' pa yijô' 

tôlh'e' pa lhôv'e'. 

15Avaatsha Lhcaanvacle, c'u'sem'in papi lhtachifas ti yitô'ya ti nôclôjesh pa 

vatshamitjayash pa t'ôta'yesh pa aqu'isjuyaj, 

16Ca ey ti nishamesh nava nalhus pa c'u'sema shta pa avoyjayasheshch'e. 

17Yijô', ti avat'unaj'ash pa avat'isiyashesh shta; na yunajelh napshin'e pava isis tôlh'a'. 

18¡Pa shinclôvalh lhech pa Lhcaanvacle! ¡Pa Casvacle lhech pa Lhasnôyech'em papi 

Israel lhavos! 

19Jaelh nalhu ti lhasinôqui pava yi'shi' vatôvaat, ti lhteetsha japi acavos yivo'yeshch'e: 

“Jaycumeyshijop na yifiiy napi yichifas, ti c'ashjatchisham pa qu'efen shta. 

20¡Palha javan na yicavo David! Na tsitsôt'ajesh lhape' ti jap'aclanshi ti 

janôôclhanitsha ti lhcaanvacle, 

21pa tanca ve'lheesh jayu ca ameemc'oya na yefenjayash. junitjatesh jayu na yunaj, 

22papi nilhc'utsfasa tanca nicôjesh'e jayu pa tanca nash'apee jayu papi ojiyis. 

23Jipjô jayu papi nilhc'utsfasa; ¡pa janjôclesh jayu pa lhtô'vat! ¡Pa jat'iyayansha'ne 

jayu papi yicônitshi! 

24Na yencheyash shi na yicavts'aclayjayash voqu'esha'ne pa lhech pa napshineshem'e 

jayu pa t'unaj tôlhesha na yey. 

25Jiyitsjatesh jayu pa t'unaj shi' pa lhanvacleyash yiey ja uj yinôôt Mediteráneo pa 

namey ja tovôc Éufrates. 

26Lhavaatsha niteeshyi jayu: ‘A'lhech avaatsha c'a'Tata'ash; a'lhech c'a'Dios'sesh ti 

lhtsilhjen pa lhasclôvalh shta.’ 

27Vooy yivaatsha jajutem jayu nava yitsôt'ajshi pa vataôs cutsa'jesh, ca nash'apee papi 

lhcaanvacles yiey na cotsjaat 

28Na yencheyasha na lhech lhetlha jayu nash'e, shi' na javatpeya'shelh t'unshaam jayu. 

29Papi tô'lha lhcaanvaclesesh jayu ti nicôyôj'e yajatesh yiey na lhc'o'vat ti jôjjeclay 

mônlha na vôôs. 

30“Taj ti ca nanvômjayutajesh na yivanqu'eyjatsjanjayash shi' ca ninjôntajeeshch'e 

nava yiyôjijates, 

31ca amtajeemc'oya nava yiyôjijates shi' ca ninanc'ashamtajeem nava jayeetsha, 

32jivalha jayu pa lhjuyjayashvatjulh shi' pava niysisa pa jac'ônesha'ne na yic'u'; 

33Taj ti tanca vô'mesh ti jen na David, pa tanca amc'oya jayu shta na 

yicavts'aclayjayash na lhech. 

34Tan jayu ca yecjetshi ca jape'jiyinesh pa tan jayu ca yi'amiyanemc'oya na yicliish. 

35Ve'lheesh ti janashinitjateshjop na yey na yi'isiyash pa tanca yacuts'ajeem jayu: 

36Papi tôlha nicôyôjesh jayu ti lhcaanvaclesesh yiey na lhc'o'vat, yajatesh ti jôjjeclay 

caaj na jumcuclaay. 

37¡Yajatesh jayu ti yijôt'aj'e nan lhjunash ja jive'cla! ¡Yajatesh jayu ti yijôt'aj'e nan 

lhjunash ti caaj na vôôs!” 

38Taj ti apis ti lhavôôm pa lhav'ojinat na lhcaanvacle nan lhatcum'e'atam; ¡ti asuya na 

lhech! 

39Lhecjetshi ca lhavatpeyashelh na acavo; lhu'ac'oya cotsjaat lha yatjôjichi 

lhanvaclevoque. 

40Lhpôc'ôsjatshamsha'ne lhacôm'a java lhashclôfjes; ¡pa lhaflhitch'e cava lhavtsates! 

41Lhacôm'a napi yiey na cotsjaat ti lhech nash'e pa t'acutesh pa ti yen; vooy napi 

yichifan yijuvanesh'in na lhech. 

42A'lhech tôlh'a napi nilhc'utsfasa ti t'ajayeshchishamch'e ti nishamvatsham'in ti 

tcôvjoych'e. 

43Lhanjôclesh ja yacôôj lhclesataj pa niiyitsjatjulh pa vatvatclônjayash. 

44Lhamcatshi pa lhapjumtseyash, pa lhavômc'oya ja is lhc'ovat ti lhu'a cotsjaat; 

45pa lhanjôclesh pava lhnincôpesesh pa lhamônlhajayash pa lhamjatch'een na 

lhavapenaj. 

46Avaatsha Lhcaanvacle, ¿ta t'ôjesh'e jayu ti lhavant'ôfich'in? ¿Yichesh jayu yajatesh 

pa asuyi nan lhjunash pa itôj? 

47Lhcaanvacle, aychavalha na yimônlhajayash ti tiqu'in; ti napu' pava lhnincôpes ti 

mônlha pa nivacle pan lhasnatesh. 

48¡Ampapu ca mônlhaa ca ninvafa pa cat'elheesh! ¡Ampapu ca isa'emjop ca 

nitatjôclem lhavach pa t'unaj pa vatvafi'! 

49Lhcaanvacle, ¿ta yie' ja vatjutsa' encheyash, ti navo'yeshch'e ti lhanfacleem na 

David? 

50Lhcaanvacle, anaychavalhshey napi acavos ti acloj napi yicônitshi; ti 

tsichajchiyinesh napi yiyateshyi ti yamjatyitsham. 

51Avaatsha Lhcaanvacle, ¡nôque lhjunash ti tsicônitshielh napi naac'utsfasa! ¡nôque 

lhjunash ti yicônitshi ts'ivee na lhatcum'e atam yiey pa ti nash'e! 

52Chiyôclôj pa Lhcaanvacle yajatesh. ¡Nôque lhjunasha! 

LIBRO IV 

Salmo 90 

Pa Dios ôyjôlhôyech shi' pa nivacle ti t'ôclilhaa 

1Lhcaanvacle, avaatsha jayfiyeshelh'a lhacôm'a pan yaplhuclelhch'e. 

2Tôlhesh'e ti jôjjeclay ninavclan pava uticuy, shi' ti jôjjeclay ninavclan na cotsjaat shi' 

nan tuc'a'ey na cotsjaat, tôlhesh'e pava vatjutsa' nalhus pa yamey pava nijooylha 

nalhus, ti avaatsha a'Dios. 

3Lhachaja pa nivacle ti cotsjat'esh ti lhteesh: “Mapeclelha na cotsjaat ti 

anivacleseshelh.” 

4Yijô', ti mil pava yincôpes, lhan'e avaatsha pa lhjunashjulh'am ja nalhu ti can'ut ti 

nôj. ¡lhjunashjulh'am ti chiyovalhch'e pava tulhis! 

5Lhtsavalhjatch'e pa nivacle jan lhjunash ti vatatsômat'esh. 

6Lhjunashjulh pa yitjataj ti tôôlh ti tavôy ti nich'a nalhu, taj ti vooy ti nuut pa 

tapecvane pa vafshaam. 

7Yijô', pa asuyi ti lhtsayishlhajatshelh, ¡pa lhts'ôôlhjônjateshelh ts'ivee! 

8Pava yisasch'eclelh shi' pava niysisa nôcl'aam yiey ajuyish. 

9Yijô', na yimônlhajayashelh ti nôj ti asuyelhyi; nava yinincôpeselh ti yich jan 

lhjunash papu ti yu'lhayalh. 

10Setenta pava yincôpeselh ti yamônlheelh; vooy papi yic'utsjaclôy yamey ti ochenta; 

taj ti pa yaash pava lhjunashch'e ti yamônlheelh ti jaycumelh'in shi' pa 

yints'aclayashelh. ¡Pava yincôpes nôj tatsha pa casshan! 

11¿She papi yitô'ya pa t'unaj pa asuyi? ¿She papi yitô'ya pa avôôc? 

12Ats'eyjatsjaneshelh ca c'atsjulhelhc'oya java yinalhuselh secl'esh ca 

jayajulheshelhjulh pa yaychavalhjayashelh pa vatôycheyash. 

13¡Lhcaanvacle, atpecleelhyi shta! ¿Ta ac'ôplhuelhyiy jayu? ¡Acavts'acleyesh napuque 

acavos! 

14Amjatelhyich'een pa encheyash ti nich'a nalhu, pa ts'ishamshelh jayu ca 

jayishjantajeshelh'ay pan tuc'a' na yimônlhajayashelh. 

15Ajpiteneshelhyam pava yincôpes ca anjuteelhyam pa vatshamitjayash can 

t'ôplhueshch'e cava yincôpes ti javatclôyitelh. 

16¡Asnatshem napi acavos shi' napi tô'lha ca nivan pa acumjayash shi' pa 

anôclôjqueyash! 

17Pa t'a'isiyash pa Lhcaanvacle, cas'Dios, ca nôôvjotapee. ¡Lhcaanvacle, iyitsjat na 

yicumjayashelh! ¡Iyitsjatelhyam na yicumjayashelh! 

Salmo 91 

Pa Lhcaanvacle pa lhech sht'ôfiyelha 

1Papi tajpecleyshi pa lhajpec pa vancaclôvalh pan Yaashchisham Yaash pa t'unaj, 

2pa yit'esha pa Lhcaanvacle: “Avaatsha jayfiy'ach'e, ti lhtsiyitsjat, ¡Yi'Dios pan 

jacafiyan!” 

3Ve'lha lhavaatsha iseemjop ti natôyjatjulh pava vatc'ôôvtey chiyfiich shi' pava 

vatayashac yicavôm, 

4lhayaash ti nap'ooj'e jayu pava lhafas, ca vi'taj'ôcji pava lhech pa tanca anjovay'in. 

¡Pa lhavoyjayasheshch'e pa lhavayjatjulh jayu jan lhjunash lhpa chama! 

5Ya aj ca anjovaayjulh pava suyc'oya ti tulh'in, tan shta pava vatc'ôjey chilhiyjônesh ti 

nalhu'ey, 

6pa tan shta pava vatayashac namji pa tulh, tan shta pava vancavômjat ti tifesh pa 

nalhu. 

7Lhayaash ti mil jayu papi vafsha'ne yiey ach'amiyish pa diez mil papi nivafsha'ne 

yiey afayish, taj ti avaatsha am'am jayu pa'na. 

8Tsi'sha jayu ti yiey ajuyish: pa lhavanesh jayu papi ojiyis pavan chiyajulhjatemsham. 

9Apis ti caaj'am pa Lhcaanvacle ti lhatfiych'e, vooy pan Yaashchisham a'c'ovat'esh ti 

naclôvalh, 

10tan jayu ca nam'ay pa niysa' pa tan shta pa vatayasha ca namey pa ajpôyich; 

11lhayaash pa lhech ti nichen'ay jayu papi lh'ángeles ca ninujumatsen'ash pa ca 

anaashtajch'een. 

12T'acuumjelh'avôcji jayu pava lhpôcôtôy jaspa ya aj ca eclet'elha lhpa utej. 

13Isjop jayu ca ôtaayshi pava jump'uvalhjetas, pava ôcleshchenjatas shi' pava tosis. 

14“Yivaatsha c'alhjenesh jayu pa c'ajulhjat'apee jayu lhacôm'a, lhayaash na lhech ti 

tsen pa nitôfacyish. 

15Ca nitôntajyi, pa jacuulh jayu; ¡Yivaatsha jôvjop jayu na lhech! Jayjatjop jayu pava 

tavijatay pa jiyitsjatesh jayu pava lhnôclôjcavos; 

16pa jac'usinate'mey jayu pa pitej lhamônlhajayash: ¡pa janôclitem jayu na 

yiqu'ilhjenjayash!” 

Salmo 92 

Vat'aclach'esh pa vatôclôjqueyash 

1Yaashchisham Lhcaanvacle, ¡tajulhey ti chiyjut'ay pa vatshami'ash shi' ca 

chintishjanesh pa anôclôjqueyash! 

2Ca chinanfac ti nich'a nalhu shi' ti tulhey pa uj encheyash shi' pa avoyjayasheshch'e, 

3shi' pa t'ôjôj pava vatôclôy lhniyjôy, pa vat'acjayesh isch'e' pa arpa shi' pa cuvôyu 

lhacôôs. 

4Avaatsha Lhcaanvacle, ¡Lhasshamitjatesh yajatesh cava lhasnatesh! ¡Nava 

acumjavshay yamjatyich'een pa yishamitjayash! 

5Avaatsha Lhcaanvacle, ¡yaash ti us nava acumjavshay!, ¡pa toseyshi pava 

aychavalhjanôc! 

6¡Ve'lheey papi ninatcajôyshaysha'ne nintôyc'oya! 

7Papi ojiyis shi' papi yisnatesh pa sasch'e ca nitônt'astaj jan lhjunash pa yitjataj ti 

nôvôtsu, pa tsi'sha ti t'ajuya ti chiyvômjat yajatesh. 

8Vooy avaatsha, Lhcaanvacle, yajatesh ti lhôvey ti t'aashchisham. 

9Ve'lha pa yijô', Lhcaanvacle: napi niac'utsfasa ti lhavômjat jayu; pa lhacôm'a papi 

yisnatesh pa niysa' ti lhcatsônjat'in. 

10Avaatsha lhnapshin'eyam na yunaj jan lhjunash pa t'unaj pa vôcô jayanaj, pa 

lhp'aclanshi na yishatech pa acôjji. 

11Apis ti lhasvanjiyinesh ti lhancôtjatch'esha'ne napi niyc'utsfasa; ¡pa lhasch'anjata 

pava yilhujane napuque ojiyis! 

12Napi isissha'ne tavôych'e jan lhjunash pava ftsuuc shi' ti yitônt'asch'e lhjunashjulh 

pava uschisham shintincutacuy yiey ja Líbano. 

13Chiycôvjiyan'e pa lhishjanjavat pa Lhcaanvacle; pa tavôy'e yiey pa lhclayôy'ech'e 

pa cas'Dios. 

14Lha'ma ca nic'utsjan ti taay jayu; yajatesh jayu ca taclashamsha'ne shi' ca 

t'aclôclasham, 

15pa nifaclesh jayu pa Lhcaanvacle ti tsiclôvalh, lhavaatsha yivo'yeshch'e pa amem 

pava nichinvoyeshch'e. 

Salmo 93 

¡Pa Lhcaanvacle lhavaatsha ujesham! 

1¡Pa Lhcaanvacle lhavaatsha ujesham! ¡Pa Lhcaanvacle yuych'e pa lhapjumtseyash pa 

yamjop'in pa t'unaj! Lhvaatsha yiyitsjat'e na cotsjaat jaspa nivi'sheey! 

2Pa lhech lhjunash Lhcaanvacle, pa ac'o'vat ti t'un'in. ¡Avaatsha yajatesh ti a'caaj! 

3Avaatsha Lhcaanvacle, pava tovjôy t'ôyshi' pa nitshamch'e pava usch'e yinôtes; 

4taj ti avaatsha Lhcaanvacle ti a'tojquisham, t'asheshc'oya ti nat'un'in pava usch'e shi' 

pa t'ôjôj pava us tovjôy. 

5Avaatsha Lhcaanvacle, nava ayôjijates yijôt'asch'esha'ne. ¡Pa a'isiyash 

ôyjôlhôyech'esh ti chiyisclanesh'e ja ishjanjavat! 

Salmo 94 

Pa Lhcaanvacle lhech yisclanch'e na cotsjaat 

1¡Atô'nôclityam, Lhcaanvacle, lh'Dios pava chiycaatshay'apee! 

2A'lhech lhasclanch'e na cotsjaat; ¡aneetsham ca ajuyjulh papi vanashjat pa ajutem 

pava lhajulhjatsham! 

3¿Ta yôj'e' jayu, Lhcaanvacle, pa ta yôjesh'e jayu ca nanshamvatsham'in papi ojiyis? 

4Lhacôm'a papuque sasch'e lhavos nunatsjanjas shi' ti vanashjat; ¡pa tsi'shasham ti 

lhavasinônjas! 

5Avaatsha Lhcaanvacle, napi lhech yipôcjetsha'ne napi achifas; ¡pa 

yitants'aclanjayansha'ne napi natsôt'ajesh! 

6Yiclônsha'ne capi ôsch'acchey shi' capi vena tôlhshi'; pa yiclônsha'ne shta capi 

ôftecles. 

7Yit'esha ts'ivee ca ninvaneesh pa Lhcaanvacle, ca nintô'yeesha pa lh'Dios pa Jacob. 

8¡Avôntôyitelhc'oya, napi ninatcajôyshaysha'ne shi' napi ojiyis! ¿Ta t'elhesh ca 

natô'yelhc'oya? 

9¿Tam'ey ti sasemjop t'e ca nipe'ya pan yisnatshem pava lhacfey? ¿Tam'ey ti sasemjop 

t'e ca ni'van pan yisnatshem pava lhtôsjey? 

10¿Tam'ey ti sasemjop t'e ca nivalhesha pan yisclanch'e papi vatachifas? ¿Tam'ey ti 

sasemjop t'e ti nintôôysha pan yeyjatsjanesh ti yitôyjata pa nivacle? 

11Pa Lhcaanvacle yitô'ya pa nivacle ti tsi'sheem ti yaychavalhey pava 

ninatcajôyshaych'e. 

12Avaatsha Lhcaanvacle, c'u'sem'in papu ti lhasclanch'e shi' ti lhjutem pava 

lhavanqu'eyjatsjanesh 

13ca jaspa piiy'a ca namtaj pava nalhus niysisashi, lhan'e pa ninatcajôyshay vatjumtea 

lhpa lhanjôque'. 

14Pa Lhcaanvacle tanca nitayjop jayu papi lhchifas, tan shta ca nitsi'shayan papi 

yitsôt'ajesh. 

15Pa vatvoyjayasheshch'e ti chiyisclanch'e jayu, pa lhacôm'a papi nivacle 

vataasclaneshi lhech jayu lhjunash. 

16¿She papu ca nitatvayjatjulhyam napi ojiyis shi' napi sasch'e lhavos? 

17Ca nints'efena lhôn pa Lhcaanvacle, p'alhataja ca ya shana ca vaf. 

18Caaj ti jayeesh: “Nava yifoc nitop'aclit'in”, pa encheyash, Lhcaanvacle, pa ts'efen. 

19Ti caajyam pava tsaychavalhjamatan'in ti yicaclecliyan pa yaychavalhjayash, 

avaatsha lhasclashit pa lhasshamitjat shta. 

20Avaatsha sasjop ca ac'utsfaaesh papi vancacaasclanch'e ninvo'yeshch'e, nisa' ca 

natcum'in pa t'ajuyjulh pa vatyôjijat; 

21ve'lha t'ôs'ejop ti t'ajuyjulh pa yivo'yeshch'e shi' ti vataasclaneshi pa yitsjulhac'oya 

pa lhavafi. 

22Taj pa Lhcaanvacle pa lhech jayfiya; pa yi'Dios lhavaatsha utejesh ti 

vatvayjatjulhyam. 

23Pa Lhcaanvacle yiclônesha'ne jayu papi ojiyis pava yitsôt'ajesh lhsasch'e. ¡Pa 

cas'Dios yivômjat jayu papi lhech! 

Salmo 95 

Shtishjaneshem pa Lhcaanvacle pa vatshamitjayash 

1Ata'lhunelh, pa shtishjaneshem pa Lhcaanvacle pa vatshamitjayash; shtishjanesh pan 

shinclôvalh shi' ti lhavqu'ilhjenaj. 

2Shnôquelhey pan yie' pa shtanshamitjat, pa shtu'eyjop pava vat'acjayesh pa 

lhnôclôjqueyash. 

3Lhayaash pa Lhcaanvacle pa lhech uj Dios, ujesham ti lhanvacleesh lhacôm'a pava 

chiydiosiyan. 

4Yi'shi' lhpôcôt pava toseyshi lhjunash na cotsjaat; yitsôt'ajesh pava ya'shesh ti 

uschisham uticuy. 

5Pa uj tovôc yitsôt'ajesh, lhayaash ti yisnatesh lhavaatsha; ¡pava lhpôcôtôy tô'lha ti 

yisnatesh na cotsjaat clôjôj! 

6Ata'lhunelh, pa shtôclôj ca sht'acjatsuyshichamjop; Sht'acjatsuyelh'e ta'juyish pa 

Lhcaanvacle, lhayaash ti shinasnatesh. 

7Lhavaatsha cas'Dios, vooy casvaatsha pa lhchifasjooj; lhclôyjooj ti cas'tashinshtaselh 

yiey pa lhavitjataj. Ach'anelhey nôqueesh pa ca niteetajeshelh'a: 

8“Ya aj ca iyitelhshamc'oya pava acachi'clelh jan lhjunash ti yiey ja Meriba; jan 

lhjunash shta ja nalhu lhapesh yiey ja Masah, yiey ja cotsjaat am'e pa'na, 

9ti nic'alhtanyi japi anavot'elh, lha'ma ti yivantaj java jasnatshem. 

10Cuarenta java yincôpes ti yasuya japi lhech, pa jayeetsha: ‘Napuque nivacle uj ti 

vacuclônvactsham'in; ¡ninanc'ashamem nava yiyôjijates! 

11Lhe'naa ti jatsayjatsham ti yasuya ti tan jayu ca namey na jôv'e' ti jayichay.” 

Salmo 96 

Nich'a vat'aclachjop pa Lhcaanvacle 
(1 Cr 16.23-33) 

1U'elheyjop pa Lhcaanvacle pa nich'a vat'aclach; Ishjanelhem pa Lhcaanvacle 

lhacôm'a napi lhavtsat'e na cotsjaat; 

2ishjanelhem pa Lhcaanvacle, pa a'isiyanelh pa lhey; anfacleelh nava nalhus pa 

lhqu'ilhjenjayash. 

3Asinôquieshelh pa lhôclôjqueyash shi' pava lhasnôyjeshch'e yiey ts'ivee lhacôm'a 

papi vanichifan shi' papi vatachifas, 

4lhayaash pa Lhcaanvacle ti uj ti yiyôôyjop ti chiyôclôj: ¡ya'sheshc'oya ti tanjovayi 

pava chiydiosiyan! 

5Pava lhdiosectajesh pap'elh vatachifas cha'lheesh, lhan'e pa Lhcaanvacle yisnatesh 

pava vôsec. 

6¡Uj pa lhqu'isjuyaj pa ti yie'! ¡Caaj pa t'unaj shi' pa lh'isiyash yiey pa lhishjanjavat! 

7Anshameshelh pa Lhcaanvacle, yiey pan t'ajôj'esham papi lhtachifas, pa 

anshameshelha pa Lhcaanvacle pa t'unaj shi' pa lhnôclôjqueyash; 

8anshameshelha pa Lhcaanvacle pa lhnôclôjqueyash ti chiyajulhjatsham; 

môôjelheyshi pava acufayjateselh yiey pava lhclayôy'ech'e, 

9ca ôclôjeshelh pa Lhcaanvacle yiey pa is'ôcji lhishjanjavat. ¡Ca nanjovaayjulh 

lhacôm'a napi yiey na cotsjaat! 

10Anfacle'lhem papi vatachifas: “¡Pa Lhcaanvacle ti ujesham!” Lhavaatsha yiyitsjat na 

cotsjaat, pa jaspa nivi'sheey; pa yivoyjatem vatich'e lhacôm'a papi vatachifas ti 

lhjunashch'e vatjulh. 

11¡Tajulhey ca nanshamesh pava vôsec shi' na cotsjaat! ¡Ca nit'ôyitshi pa uj tovôc shi' 

lhacôm'a pava yi'shi'! 

12¡Ca nanshamesh pa joot shi' lhacôm'a pava yie'! ¡Ca nitônesh'in pa lhshamitjayash 

pava aacjuy yi'shi' pava yitac, 

13ca nôôvtaj'e t'ajuyish pa Lhcaanvacle ca ninamtaj! ¡Jech, nach lhavaatsha ca 

nasclanch'e jayu na cotsjaat, pa nasclaneshch'e jayu papi vatachifas yiey na cotsjaat pa 

yivo'yeshch'e shi' pa yijô'! 

Salmo 97 

Pa Lhcaanvacle lhavaatsha ujesham 

1¡Anshameshelh lhacôm'a napi yiey na cotsjaat! ¡Anshameshelh pava acloj'e tiqu'icl'e 

yichjop pa tovôc! ¡Pa Lhcaanvacle ti ujesham! 

2Yamjop pava ts'ayôôyshamsha'ne vôsey; pa vatvoyjayasheshch'e shi' pa 

chiyisclanch'e yijôtjat'e pa lhc'o'vat; 

3pa itôj vanôyinc'oya, pa yivutuyansha'ne papi nilhc'utsfasa t'afaytajop. 

4Pava lhtachinjavos yinalhunat'e na cotsjaat; ¡na cotsjaat yivishjat'e ti yivanesh ts'ivee! 

5Pava uticuy tanucujam jan lhjunash pa yiyuus yie' t'ajuyish pa Lhcaanvacle, pan 

yitsôt'ajesh lhacôm'a na cotsjaat. 

6Pava vôsec nôclit pa lhavoyjayasheshch'e; pa lhacôm'a papi vanichifan yi'van pa 

lhnôclôjqueyash. 

7Pa chiyvapenjatesh'in papi yôclôj pava chiydiosiyan, papi vanuntesh pava lhech. 

¡Lhacôm'a pava chiydiosiyan ti t'a'vuya pa lhech! 

8Avaatsha Lhcaanvacle, ja Sión shi' java lhavtsates ja Judá uj ti nishamesh pava 

lhatcaasclanchayeshch'e; 

9lhayaash avaatsha, Lhcaanvacle t'aashchisham, t'ash'apee lhacôm'a napi yiey na 

cotsjaat, pa yaash ti atojquishamc'oya pav'elh chiydiosiyan. 

10Pa Lhcaanvacle yen papi yapun pa niysa'; pa yiclôvalhem pa lhamônlhajayash papi 

yivooyshemch'e; pa ninamjata pava lhpôcôtôy papi ojiyis. 

11Pa vatqu'isjuyaj yinalhunata papi nivacle isissha'ne; na vatshamitjayash t'ajuya papi 

vataascalneshi. 

12¡Anshameshelh pa Lhcaanvacle, napi nivacle yivo'yeshch'esha'ne, pa ôclôjeshelh 

shta pa is lhey! 

Salmo 98 

¡Pa Lhcaanvacle apis ti tajulh'apee pa lhcôvjoyash! 

1¡Ishjaneshelhey pa Lhcaanvacle pa nich'a vat'aclach, lhayaash ti yisnatesh java 

lhasnôyjesch'e! ¡Apis ti tajulhesh'apee pa lhcôvjoyash pa uj t'unaj, shi' pa is t'ituuc! 

2Pa Lhcaanvacle apis ti yinôôclhanita pa lhcôvjoyash, nôclesh pa lhavoyjayasheshch'e 

ti yivanjiyinesh lhacôm'a papi vatachifas; 

3apis ti yi'shi' pa lhencheyash shi' pa lhcavts'aclayjayashesh napi lhchifas na Israel. 

¡Yamey lhac'o' na cotsjaat ti chiyvanesh pa lhcôvjoyash pa cas'Dios! 

4Ishjaneshelhem pa Dios pa ashamitjayashelha, napi tavtsatey'e na cotsjaat; 

anôclitelhem pa ashamitjayashelh pa ishielhch'ejop cava vat'acjay. 

5Ishjaneshelhjop pa Lhcaanvacle pa t'ôjôj pa arpa, shi' pa t'ôjôj pava caaj pava 

lhniyjôy. 

6Ishjaneshelhem pa ashamitjayashelha pa Lhcaanvacle ujesham, pa t'ôjôj pava 

vat'ônjanchey chiyfiyuqu'e. 

7Tajulhey ca nit'ôôy pa uj tovôc shi' lhacôm'a pava yi'shi'; nôquee na cotsjaat shi' papi 

tavtsatey'e; 

8Tajulhey ca anshameshelh tovjôy; pa amjelhvatsham pava uticuy ca ônshelh'in pa 

ashamitjayashelh 

9yiey t'ajuyish pa Lhcaanvacle, pan nam ti yisclanch'e na cotsjaat. Lhavaatsha 

yisclanemch'e jayu papi vanichifan'e na cotsjaat pa yivo'yeshch'e shi' pa yijô'. 

Salmo 99 

Pa Lhcaanvacle ujesham ti yaashchisham 

1¡Pa Lhcaanvacle ujesham! ¡Lhavaatsha yaashchishamshi pa lhc'o'vat papi lhanvacles 

papi ángeles! Yits'anaanjatsham papi vatachifas, jô'tajesh nan tuc'a'e na cotsjaat. 

2Pa Lhcaanvacle uj yiey lhpa utiyuc Sión; pa Lhcaanvacle yash'apee lhacôm'a papi 

vanichifan. 

3Chiyôclôj pa uj lhey shi' ti suyjulh; ¡Pa Dios lhasnôyech! 

4Avaatsha a'Lhcaanvacle nat'un'in, lhen pa yivo'yeshch'e; a'lhech avaatsha lhavclanjat 

pa vat'isiyashvatjulh. Lhasnatshem japi lhcles pa Jacob pa yivo'yeshch'e shi' pa 

vataasclanjayashch'e. 

5¡Ôclôjelh pa Lhcaanvacle, cas'Dios, pa acjatsuyelh'e t'ajuyish pava lhafoc! ¡Pa Dios 

lhasnôyech! 

6Pa Moisês shi' pa Aarón yi'shi' papi lhcasinôclesh; pa Samuel yi'shi' papi yôclôj pa 

lhey. Pa Lhcaanvacle yicuulhjulh ti t'aalhsha pa t'efenjayasha. 

7Pa Dios tasinôyem papi lhech ti yi'shi' lhpa tc'ach'e jô vôse', papi lhech yôfisjatch'e 

pava lhayôjijates shi' pava yiyôjiesha pavan yijutem. 

8Lhcaanvacle, yi'Dioselh, ¡avaatsha lhcuulhjulh! Papi lhech lh'Dios'ash ti 

lhavômjatemch'e, taj ti lhivalhesha shta pava lhsasch'e. 

9Ôclôjelh pa Lhcaanvacle cas'Dios, ¡Pa acjatsuyelh'eshicham yiey lhpa is lh'utiyuc! 

¡Pa cas'Dios, Lhcaanvacle, lhavaatsha lhasnôyech! 

Salmo 100 

Pa Lhcaanvacle shinasnatesh pa yitsôt'ajjooj 

1¡Ishjaneshelhem pa Lhcaanvacle pa vatshamitjayash, lhacôm'a papi tavtsitey'e na 

cotsjaat! 

2Ac'usinatelhshi ca acu'melhem'in pa Lhcaanvacle; ¡pa ônshelh'in pa ashamitjayashelh 

ca anachelhey t'ajuyish! 

3Avôntôyitelha ti Lhcaanvacle pa Dios; lhavaatsha shinasnatesh pa yitsôt'ajjooj. 

¡Casvaatsha yitsôt'ajjooj ti cas'tashinshtaselhjop pa lhavitjataj! 

4Anamelhey pava lhashic ca uyelh'ocji pa lhishjanjavat, ca ishielhch'e pava 

vat'acjayesh pa vatôclôjqueyashey shi' pa vatshamitjayashey. ¡Ajutelhem pa 

ashamieshelh, pa a'isinatelh pa lhey! 

5Lhayaash pa Lhcaanvacle ti issha'ne; pa lhencheyash ôyjôlhôyech'esh shi' pa 

lhcavts'aclayjayash ampa ca nôj'e'. 

Salmo 101 

Lhfaclech'em pa lhcaanvacle pa Dios 

1Jayeesh ca jôclôjesh pa vatencheyash shi' pa vatvoyjayasheshch'e; jayeesh, 

Lhcaanvacle, ca jayishjanesh'am pava vat'acjay; 

2jayeesh ca nivo'yeshch'e na yijunash. ¿Ta t'elheesh ca anachyi? Amji jayu pa'na na 

yijunash yiey na tsitsôt'ajesh yijpôyich. 

3Tan jayu ca yiney yitô'vat pava niysisa ti chiyen. pa jav'ojiyan papi yôjijamat'em pa 

Dios; ¡tanca ve'lheesh ca yivashanem ca nitanc'uyi! 

4Ac'uyjatyic'oya pava yaychavalhjanôc ojeych'esha'ne: ¡Niyit'esh ca yisnatesh pa 

niysa'! 

5Javômjatesh jayu papi vônt'ôfich'esh ti chaya papi lhchifas; ¡jaycavo'yem papi 

vanunat shi' papi vanashjat! 

6Jovalhsha'ne jayu jô papi nivacle yivo'yeshch'e, ca jaspa nôôvyijop; tsi'sha jayu ca 

nôveshyijop na yicumjayash papi yivo'yeshch'e pa lhamônlhajayash. 

7Pa nivacle faycutsjanaj ampa lhc'ovat'a'ôcji jayu na yijpôyich; ¡pa nive'lhaa pa 

cuts'aaj ca nôôvyijop jayu! 

8Nava nalhus jayu ca jachenc'oyaan ca cano'achenshi papi ojiyis yiey na 

vatavtsateyish; ¡pa jayjatshiin jayu na lhavtsaat pa Lhcaanvacle lhacôm'a papi 

yisnatesh pava niysisa! 

Salmo 102 

Pa t'alhjayash pa ve'lha yitacshin'in 

1Lhcaanvacle, ach'ana na yalhjayash, ¡avashan'avne ca nam'ay ti jayôn'ay! 

2Ya aj ca afiichyam pa ataco ca nicaajtajyam pa yitanaputsjayash; ¡tajulhey ca 

ach'anyi! ¡afanishaavach'in ca ascuulhtaj ca jayôntaj'ay! 

3Lhayaash na yimônlhajayash ti vôômjane jan lhjunash pa itôj lhajut, nava yivnus 

tujaam jan lhjunash java fayjoc, 

4lhpa yilhiivte nincont'aj lhjunashjulh pa yitjataj ti tapecvane; ¡pa ninascujatey pa ca 

tuj! 

5Na yôj clôjôjesh nava yivnus ti uj ti jayech'etesha'ne. 

6Yijunashjulh pa c'o'mitaj yiey pa am'e pa'na, yijunashjulh pa c'o'mi ti yi'shi' pava 

yafalhch'esha'ne. 

7Ninasmôjayan. Yijunashjulh pa ajôclô ti nintats'ay'e lhôtôj pa jpôyich. 

8Napi niyc'utsfasa ninvô'meshjop ti tsicônitshi, pa tsetônesh'in ti tsipôfiyu'in. 

9Ch'apaa lhpa yucuve, pa vooy pa shnomaj ti jatuj; pa ti c'ayô'ji jacshenesh java yit'ec, 

10tôlh'ejop pa asuyi shi' pa avôôc, pa lhtsanchishamneejop ti lhtsu'a cotsjaat shta. 

11Nava yinalhus yich lhjunashjulh pa jpecshi; pa yasaclec jan lhjunash pa yitjataj. 

12Taj ti avaatsha, Lhcaanvacle, alhetlhataj'in yajatesh; ¡na ey yajateesh jayu ca 

chinaychavalhch'e! 

13Aneetsham, pa acavts'aclayesh na Sión, lhayaash ti palha yôfisch'e nava nalhus; 

¡palha yameyjop ti lhavômjatemch'e! 

14Napi acavos yen nava lh'utes; pa aôytejem ti yafalhch'esha'ne. 

15Lhacôm'a papi vatachifas shi' papi lhanvacles'e na cotsjaat yôclôjesh jayu na is lhey 

pa Lhcaanvacle 

16ca nachajtajesh ti yisnatesh na Sión pa nitô'nôclitesh pa lhnôclôjqueyash, 

17ca nach'antajesha pa t'alhjayash papi chitayjop, pa tanca ninach'ana'sha pa 

lhtants'aclanjayash. 

18Nôque chiyiisshem'e papi jôjjeclay amc'oya, ca jaspa nôclôj pa Lhcaanvacle papi 

jôjjeclay ninanvat'as. 

19Pa Lhcaanvacle yovalheyshicham na cotsjaat ti yiey pa vôôs, yiey pa is'e' 

chishamnee, 

20ti yiclôvalh pava yitacshinjayan papi vanôôcfasha'ne pa tjôcjanesh papi 

chiyitsjulhac'oya ca chinclôn; 

21secl'esh na Sión, nan yie' na Jerusalên, ca nanfaclesh shi' ca nôclôjesh pa lhey pa 

Lhcaanvacle 

22ca nitaytajeshvane lhacôm'a papi vatachifas ca nôclôjvatam. 

23Lhavaatsha tsayjatesh pa yunaj ti jamji lhcachivat na nôyish; pa yitiqu'iniyan na 

yimônlhajayash. 

24Jayeesh'a: “Yi'Dios, ya aj ca ach'alhuyaneshyam na yimônlhajayash.” ¡Pava 

anincôpes ampa ca nôj'e'! 

25Lhiyitsjat tatsha lhapesh na cotsjaat; avaatsha lhasnatesh pa vôôs. 

26Tsich'em nava lhech ti vôôm jayu, a'lhan'e avaatsha amônlheesh jayu ti nijôt'aj'e. 

Lhacôm'a nava lhech ti yic'utsjan'e jayu jan lhjunash pava vat'uyjatshiyis; ¡avaatsha 

lhtôtcôyôjat'e jayu pa mônlheesh jayu ti tôtcôyôj'e, jan lhjunash papu ti yitôtcôyôjat 

pava yuych'e! 

27Taj ti avaatsha pa alhetlhataj'in; pava anincôpes tanca pa ca nôj'e' jayu. 

28Lhiyitsjat jayu papi tô'lha napi acavos; ti yiey pa ajuyish'e ti lhiyitsjatesh'e jayu. 

Salmo 103 

Ja'isiyan jayu pa Lhcaanvacle 

1Ja'isiyanesh jayu pa Lhcaanvacle lhacôm'a pa yisôc'ôclit; ja'isiyanesh jayu lhacôm'a 

na yijunash pa is lhey pa Lhcaanvacle. 

2Ja'isiyanesh jayu pa Lhcaanvacle lhacôm'a pa yisôc'ôclit; pa tan jayu ca nastôvacluey 

pa ca ve'lhaa java isis ti yisnateshyam. 

3Lhavaatsha lhech ti yivômjach'eyam lhacôm'a java yisasch'e, pan tsivatsjanchatesh 

lhacôm'a pava yiyashac, 

4pan yayjatch'e na yimônlhajayash pa nivalhech, pan yanyitshi pa lhencheyash shi' pa 

lhcavts'aclayjayash, 

5pan ts'ishamitjatesh lhacôm'a nava isis shi' ti tsicôtôlhjayan jan lhjunash pa stavuun ti 

yicôtôlh. 

6Pa Lhcaanvacle yisclaneshch'e pa yijô' lhavoyjayasheshch'e papi yiclôyit pava 

tavijatay. 

7Pa yitôyjata pava lhnôyshay shi' pava yisnatesh pa Moisês shi' papi lhchifas pa Israel. 

8Pa Lhcaanvacle nitsopa pa cavts'aclayjanaj shta; pa vachaclan lhavach pa 

t'apjaclô'lha pa lhencheyash. 

9Ninantsôya'joom'in pava nalhus, pa niyajateeshch'e ca suyajoo; 

10ninshayanch'ejoom pa tajulhtajsham pava niysisa shi' pava cassasch'e; 

11uj pa lhencheyasha papu ti yôclôj tuc'a'julh pa vôôs yam'apeen na cotsjaat. 

12pava cassasch'e yitonteyjoom casvaatsha nan t'ôplheemey na lhum'ôcjinuc na 

nuutch'e. 



1117 

 

 
Nivacle Bible  

© 1994,  Sociedades Bíblicas Unidas. 
 

 
 

 

13Pa Lhcaanvacle yi'jop papi yôclôj, uj ti nitsopa'esh lhjunasheshjulh pa vatata papi 

lhcles; 

14lhayaash ti yitô'yish pan shtatô'lha ti shinasnatesh: yitô'yishjoo ti cascotsjat'esh. 

15Pa lhamônlhajayash pa nivacle lhjunashjulh pa yiteej; pa tôôlh jan lhjunash pa lhôva 

yalhayich'een: 

16nivinshaa ti yifôôyjat'in pa lhaviim pa yivômjatsshi, pa ampapu ca nitôych'e pa 

lhech. 

17Vooy pa lhencheyash pa Lhcaanvacle ôyjôlhôyech'em papi yôclôj; pa 

lhavoyjayasheshch'e pa nint'ôssha'ne t'ajuya lhacôm'a papi nich'ac vatacles, 

18papi yôfisjatch'e pa yipe'jiyinesh, shi' ti ninantôvaclu'ey ti niqu'ishamem pava 

lhayôjijates. 

19Pa Lhcaanvacle apis ti yanshi' pa lhc'o'vat yiey pa vôôs, shi' pa lhanvacleyash 

yash'apee lhacôm'a. 

20¡A'isiyanelh pa Lhcaanvacle, ángeles t'unis! Avaatsheelh ti t'ôfisjatelhch'e pava 

lhayôjijates, ti lhaychavalhelhaan ti lhanc'ashamelhem. 

21¡A'isinatelh pa Lhcaanvacle lhacôm'a papi lhc'afoquelhay, papin t'acu'mem'in pa 

yisnatshem pava tô'lha! 

22¡A'isinatelhem pa Lhcaanvacle pant'ajôôj pava yivclanjat, lhacôm'a pava yie' ts'ivee 

pa lhanvacleyash! ¡Ja'isinatem jayu pa Lhcaanvacle lhacôm'a pa yisôc'ôclit! 

Salmo 104 

Vatôclôjqueyashesh pan vancaclanjat 

1¡Ja'isiyanesh jayu pa Lhcaanvacle lhacôm'a pa yisôc'ôclit! ¡A'uj avaatsha, 

Lhcaanvacle yi'Dios! Uyjatshiyesh pa vatôclôjqueyash shi' pa vatpjumtseyash; 

2lhavatclôpjalhesh pa vatvuyeet ti tqu'isjuyay. ¡Avaatsha lhatvaya pa vôôs jan 

lhjunash pa sivôclôc lhayeech! 

3¡Avaatsha lhiyitsjat pava yi'apee pa yinôôt vantsemajc'oya pa ajpôyich yiey pa 

tojquisham! Lhjônch'e pava vôsey lhpa acaletaj; ¡lhfôyôôj pa lhaviim! 

4Lhavimisesh papi ti lhchen'in, pa itôj t'ach'acjesesh papi acavosesh. 

5Lhan'esha'ne na cotsjaat pava lhtascuyesh ca jaspa ya aj ca ve'lheesh ca vi'sheey. 

6Pa tovôc apatoj yam'apee na cotsjaat jan lhjunash lhpa vat'uyjatshiy. Pa yinôôt 

yam'apee pava uticuy. 

7Taj ti avaatsha ti lhtsô'yeem, pa yich; lhfanishlhavach'in ti yiclôt ti yipe'ya pa ôjôj ti 

fanajesh. 

8Yich'apee pava uticuy, pa yicheyshicham pava tavashay, yichey pa lhc'o'vat pan 

lhnôôclhanite'ma, 

9pan yôj'e' ti t'ôjat'e pa ninôc'apee, ca ya aj ca t'ôyi'sheey ca nitif'apee na cotsjaat. 

10Avaatsha lhchensham pava yinôtes yalhatôlhch'e'in pava tovjôy tôlhshaam pava 

uticuy. 

11Pa lhech yinôôt yiyô'ji pava yaquisetes yalhanashch'een; lhech ti yôc'ôvetsjat pava 

cuvôyutas uticuy lhavos. 

12Pa lhavôj'e pava tovjôy tupiy'e pava ajôclôs; ¡lhech'e ti t'eysheych'e yiey pava lht'oy 

pava aacjuy! 

13Avaatsha, a'lhech ti lhavayit'apee pava uticuy ti lhôv'ejop pa ajpôyich yiey pa 

chishamnee; ti tajesh'in ti tôôlhchishamnee pa yiclashit'e na cotsjaat. 

14Lhtôlhjatem pa yitjataj pava yaquisetes, shi' pava vatcôvjiyanchecuy pavan t'acum'e 

pa nivacle ca nitôôlhsha lhpa lhayucuve yiey na cotsjaat, 

15lhpa yucuve lhpan yunitjat shi' pa ôtjayetaj t'i' pan yishamitjat pa lhamônlhajayash 

pa yits'ayôjinatshiin pa lhtaco a'lheesh pa lhape'. 

16Pa yipenjanch'esha'ne pava aacjuy, pava shintincutacuy yiey pa Líbano ti yicôvjiyan 

pa Lhcaanvacle. 

17Pava lhech tupiyshi pava ajôclôs yaash ti tiqu'icsha'ne, vooy pava yajojis tupiyshi 

pava joquitach. 

18Pava uticuy uschisham t'ajuya pava tashinshtaychey, vooy pava camamqu'esha'ne 

lhfiyjavtesesh pava nônjôte. 

19Lhasnatesh na jive'cla ti chiyitsjulheshch'e nava nalhus; na jumcuclaay yitô'ya ti 

nuyjatsu. 

20Lhp'ooj'e pa avuyit tulhshi' ti tulh'in, lhechesh pa nachfach'ee pava yaquisetes yitac 

lhavos. 

21Pava jump'uvalhjetas tôcjôtin'e pa lhayjô'; t'a'lha pa Dios ca nijutem pa lhôc. 

22Taj ti vooy ti vacha' na jumcuclaay pa yich'in pa yijoqu'e pava lhôvjoquey. 

23Lhechesh pa yichey pa lhcumjayash pa nivacle pa yamja tulh ti t'acum'in. 

24¡Acloj nava lhasnatesh, Lhcaanvacle! Lhacôm'a ti lhatcumesh'e pa vatcajôysha; ¡na 

cotsjaat tif'apee lhacôm'a nava lhavclanjat! 

25Nôque yie' na uj tovôc c'atsajeshch'e ujey shta, yi'shi' pava nichinfajuulh ca 

chinatsjuulh sajech pava us shi' pava tiqu'icsha'ne; 

26lhech'e ti yich'apee pava vatôvjatshiyis, lhech'e shta pa tovôc lhavo' lhey Leviatán, 

pa lhech suy lhasnatesh ti lhatclôyelh'in. 

27Lhacôm'a pava lhech ti vatjumteesh'a ca ajutem pa lhôc pa ti lhc'aplhu'esh. 

28Avaatsha lhjutem, vooy lhavaatsha tujqu'e'; lhanc'aatsham pa apôcôt, pa is ti 

lhpenjansha'ne; 

29ti lhfichc'oya pa ataco, pa nijovayshi ts'ivee; ti lhanjôclesh pa lhayalh pa vafsha'ne, 

pa vapecleyjop ti cotsjat'esh. 

30Vooy ti lhancheney pa ayalh pa vaclan shta, nôque lhjunash ti lhnich'anat pa 

lhjunash na cotsjaat. 

31¡Pa lhnôclôjqueyash pa Lhcaanvacle ôyjôlhôyech'esh! ¡Pa Lhcaanvacle nishamesh 

nava yivclanjat! 

32Na cotsjaat yinayuuyjat pa lhech ti novalhey; ¡yajtiyan pava uticuy ti t'ajaya! 

33Ti jôjjeclay ya caaj shi' ti caajyam na yimônlhajayash, pa jayishjaneshem jayu pava 

vat'acjay pa Lhcaanvacle yi'Dios. 

34Jayeetshem pa Lhcaanvacle ca nasshamesha nava yaychavalhjanôc, lhayaash ti 

ve'lha ti jatôôlhsha na yishamitjayash. 

35¡Ca chintifch'eenc'oya na cotsjaat papi sasch'e lhavos! ¡Ca ya aj ca navclan papi 

ojiyis! ¡Ja'isiyanesh jayu pa Lhcaanvacle lhacôm'a pa yisôc'ôclit! ¡Ca chinôclôjeshey 

pa Lhcaanvacle! 

Salmo 105 

Pava lhfanisheshem pa Dios papi Israel lhavos 
(1 Cr 16.7-22) 

1¡Ajutelhem pa ashamieshelh pa Lhcaanvacle! ¡Etônelhjop pa lhey! Anfacle'lhem papi 

vatachifas pava yisnatesh. 

2Ishjaneshelhjop pava vat'acjay pa lhnôclôjqueyash. ¡Asinôquieshelh pava us 

yivclanjat! 

3Ataanvacleyanshelh pa is lhey. ¡Anshameshelha pava acachi'clelh papi vooysha'ne pa 

Lhcaanvacle! 

4Môôjelhey pa Lhcaanvacle shi' pa t'unaj, avo'elhey pa Lhcaanvacle lhacôm'a nava 

nalhus. 

5Aychavalhshelhch'e nava us lhcumjavshay shi' nava lhasnôyjesch'e, shi' nava 

vancacaasclaneshch'e navan apis ti nifac. 

6Avaatsheelh, ti lhtô'lhelha pa lhcavo Abraham; avaatsheelh, lhcleselh'ash pa Jacob, ti 

t'acumelh'ayshi'lhatam. 

7Lhavaatsha, Lhcaanvacle cas'Dios; ¡lhavaatsha yisclanch'e lhacôm'a na cotsjaat! 

8Lhama'a ca nit'ônshi papi mil nijooylha vatacles ti tanca nantôvacluqu'e jayu pava 

lhfacjes ti vancape'jiyinesh, 

9pa vancape'jiyinesh ti yisnatshem pa Abraham, ti ye'tône'ma ti yisnatshem pa Isaac 

10ti yit'eshe'ma ti vatyôjijateshjop pa Jacob nan lhjunash pa chivatpeya'esh 

ôyjôlhôyech t'ajuya napi Israel lhavos, 

11ti yit'esh: “Jajut'am jayu na cotsjaat Canaán ti lhatcôyôjaneshelh ti chiytsôôtjat'ash.” 

12Lha'ma papi lhech ti naaclojasham, ti tanôôlhjônshi pa lhech cotsjaat, 

13pa yamey ti vatachifasesh'in shi' papi lhcaanvaclesesh'in. 

14Vooy pa Dios ninvashanem papu ca niclôqui, shi' ti yicajôyshiyanesh papi 

lhcaanvacles pa yit'esha: 

15“Ya aj pa ca afanisheeshelh napi jaycumeyshi'yitam, pa ya aj ca asnatshelhem pa 

niysa' napi jatôyjata pava vaclan.” 

16Javclanjatjop pa yipcu' ti jancheney na lhech cotsjaat, pa janjôclesh lhacôm'a pa 

vatôc. 

17Taj ti janôyinjatc'oya ts'ivee ti jachen ja Josê, jan tcashayesh ts'ivee ti lhancavo'esh. 

18Yi'ôôytiyan pava lhafoc pava calenas; ¡pa yôcfeesha pava clesanlhiy! 

19Pa lhcliish pa Lhcaanvacle yic'alhtanesha pa Josê pa yamjey ti yôfisch'e pava nifac 

pa Josê. 

20Pa lhcaanvacle, pan acloj papi lhcavos, tayôjijanesh ca chinuqueesh; 

21pa yashjatchisham ti yinvacleyanesh pa lhajpôyich shi' lhacôm'a pava caajem, 

22ca jaspa neyjatsjan shi' ca nicajôyshiyan papi lhcaanvacles shi' papi c'utsjasesh. 

23Nijooylha ti nam pa Israel, lhech pa Jacob, ti yie' atesha ti tavujuye'ma pa Egipto, 

pan lhcootsjat'esh pa Cam. 

24Pa Dios yiclonat papi lhchifas, pa ya'shesh'apee pa t'unaj papi Egipto lhavos. 

25Taj ti pa yijuyjatjulh papi Egipto lhavos papi lhchifas, pa yijôts'ôclônem'in papi 

lhcavos pa Dios. 

26Pa lhechesh pa yicheney pa Dios pa lhcavo Moisês shi' pa Aarón pan apis ti 

t'acum'elhatam, 

27papi lhech yisnatshem ts'ivee pava nôclitem pa Dios yiey pa am'e pa'na: ¡pava yaash 

yitônitjatesh yiey pa lhcootsjat pa Cam! 

28Pa yicheney pa Dios pa tulhitaj ti tif'apee lhacôm'a, taj papi Egipto lhavos 

ninach'aneshjulh ts'ivee pava lhclishay. 

29Pa vatvoyeyesh pa yinôôt yiey pava tovjôy, pa yivômjatsha'ne lhacôm'a pava sajech; 

30pa yichensham pava fiyôc pa lhavtsateyish, jô'tajaesh pava lhtôvjas pa lhajpôyich pa 

lhcaanvacle. 

31Yiyôjaa pa Dios ti voseyesh pava fôômjômis shi' pava yiya' ti yitsiyinshi pa 

lhcootsjat papi Egipto lhavos. 

32Pa ch'apaa pa tsha'nu pa vooy ti nicheney pava jaclôtu shi' pava itôj t'ach'acjesesh 

yiey pa lhavtsateyish. 

33Pa yivômjat pava lhavôtjayetachatis shi' pava higocuy; ¡pa yipôcjetch'e pava aacjuy 

yiey pa Egipto! 

34Pa yiyôjeeyjop pa Dios, ti namey'in pava fanjay; ¡pa yaash pat'ajôôj, pa sasjop ca 

chinatsjuulh! 

35¡Tif pa yitjataj yiey pava jotoy shi' lhacôm'a pava tôlh'e' na cotsjaat! 

36¡Pa yivômjatsha'ne pava yiey pa Egipto, papi vatjutsa' lhcles pa t'ajôôjamsha'ne papi 

Egipto lhavos! 

37Lhechesh pa yayjat'e pa Dios papi lhchifas, pa yichajchiyinesh pa clesanilh cojiyaj 

shi' pa clim, pa ampapu ca nôvji' papi lhech ca aôytejaan. 

38Papi Egipto lhavos nishamvatsham'in ti yi'van ti yich'in ts'ivee, lhayaash ti 

nijovay'ôcji. 

39Pa Dios yajulhjat'apee lhpa vôse' pa yip'o'apee pa caaj shta pa itôj pa 

yinalhunatc'oya ti tulh'in. 

40Ti t'a'lha pa lhôc pa yicheney pava jooyjoyitas, nôquee pava yucuvec tôlhey pa vôôs 

pa yapeesha'ne. 

41Pa yic'asatshi lhpa utej pa tôlhshaam pa yinôôt pa tovôqu'esh yiey pa am'e pa'na. 

42Lhayaash ti yaychavalhch'e pa is lhfaclech'em ti yisnatshem pa lhcavo Abraham. 

43Nôque lhjunash pa Dios ti yayjat'e papi lhchifas ti t'acu'meyshilhatam pa 

tôneshvatsham'in pa lhshamitjayash, 

44shi' ti yijutem pa lhcootsjat papi tavujuya lhtachifas shi' pava yicavcalhesh pap'elh 

lhtachifas, 

45lhech yichesh'e ca nivijatanjulh ts'ivee shi' ca nach'aneshjulh pava lhayôjijates shi' 

pava vanqu'eyjatsjanesh pa Lhcaanvacle. ¡Chiyôclôjeshey pa Lhcaanvacle! 

Salmo 106 

Lhetlha nash'e pa lhjuyjayashjulh papi Israel lhavos 

1¡Chiyôclôjeshey pa Lhcaanvacle! Ajutelhem pa ashamieshelh pa Lhcaanvacle, 

lhayaash ti issha'ne, lhayaash pa lhencheyash ti ôyjôlhôyech'esh. 

2¿She papi iseemjop ca nanfacch'e pava tcôvjoyesh pa Lhcaanvacle? ¿She papi 

iseemjop ca nôclôjesh pavan chiyajulhjatemsham? 

3C'usemvatsham'in papi t'acumesh'in pava chiyisclanch'e pa yisnatesh yajatesh pa 

yivo'yeshch'e. 

4Anaychavalhyi, Lhcaanvacle, ca asnatajeshem pa is napi achifas; pa anameshyi pa 

aqu'ilhjenjayash, 

5secl'esh ca javanesh pa lhc'usiyash napi lhatcumeyshi'atam, ca jaspa nasshamesh shi' 

ca jataanvacleyanelh'ash napi natsôt'ajesh achifas. 

6Jasnatshelh pa sasch'e yijunashelhjulh capi yinavot'elh; pa tsicuclônjatelh'in ti 

jasnatshelh pa niysa'. 

7Capi yinavot'elh, yiey pa Egipto, niyijô'eem cava us lhavclanjatajem; pa 

nitavôcluqu'een pa uj encheyash, pa t'ajuy'ajulh ti yiey pa uj Tovôc Yucshi. 

8Taj pa Dios ti yilhjenesh shi' ti yitôyjata pa t'unaj ti yôclôjatesh lhavne pa lhey. 

9Pa yiyôjisham pa Tovôc Yucshi pa yimshaam. Pa yitsavalhjatch'e yiey pa 

apatoj'ech'e pa tovôc jan lhjunash pa am'e pa'na. 

10Nôuqe lhfanishesh ti yilhjenesh papi nilhc'utsfasa, papin yicônitshi. 

11Pa tapecleshvane pa yinôôt papi nilhc'utsfasa pa nive'lhaa papu ca mônlhaa papi 

lhech. 

12Pa lhechesh pa nincacuesh pava lhfacjes pa Dios pa tishjaneshey pa lhôclôjqueyash. 

13Taj nivinshaa ti nitôvacluqu'e pava yivclanjatem pa Dios, pa ninach'aneshjop ca 

nitôôysha pava yôyinch'e. 

14Ti yiey pa tsi'shach'e ti am'e pa'na ti yic'alhtana ts'ivee pa Dios nachantajesh ca 

nôfisjatem pava yentaj ts'ivee. 

15Pa Dios yijutem pa ti t'a'lha ts'ivee taj ti yicheney pa vat'ôôyteyash yicavom. 

16Yiey pa t'ichay'e ts'ivee pa caajem pa lhavancajuctsenjayashem pa Moisês shi' shta 

pa Aarón, pan yiisinat pa Lhcaanvacle. 

17Pa lhechesh pa tatc'aatsham na cotsjaat pa yicôctej pa Datán shi' shta papi 

ve'lheelhsham pa Abiram. 

18¡Pa itôj tujaam ti t'ajuyjulh lhacôm'a papi lhech! ¡Pava tach'acjesesh 

yivutunshisha'ne papi ojiyis! 

19Yiey lhpa utiyuc Horeb yisnatesh pa vôcô lhaôs, pa lhdiosesh ts'ayôjiin cojiyaj, pa 

yôclôj ts'ivee. 

20¡Pa nicôyôjat'e pa is Dios ti yijônch'e pa vôcô lhaôs pan yôcôn pava yiteej! 

21Pa nitôvaclu'ey pa Dios, ti lhavqu'ilhjenajesh, pan yisnatshem pava yaash matas ti 

yiey pa Egipto. 

22Pan yivclanjatem pava ya'shesh ti lhasnôyjesch'e yiey pa lhcootsjat pa Cam shi' pava 

nitôyiyjat ti yiey pa Tovôc Yucshi. 

23Pa Dios yasinôquiem ca niclônsha'ne; vooy pa Moisês, pan t'acum'e lhatam, pa 

vanecatsenjulh ti yishantesh pa lhavôôc pa Dios, pa yishiyanem ca ya aj ca 

niclônsha'ne. 

24Nijooylha pa yapun ts'ivee pa is cotsjaat, pa ninuesha pava lhfacjes pa Dios. 

25Pa yasinôquiesh pava niysisa pa Lhcaanvacle yiey pava lhatsha'nuvos pa 

ninanc'ashamem pava lhayôjijates. 

26Lhechesh pa t'ajayeshchisham pa lhpôcôt pa yitsayjatemsham ca nivafsha'ne ts'ivee 

yiey pa am'e pa'na, 

27Ca nivafsha'ne papi tôlhshaam shi' ca nicatsônshiin papi vatachifas 

ninantôfaacvatsham'in. 

28Pa lhcumtesesh pa Bal-Peor, pa tuj pava vatcufayjat'eshjop pava diosec amem pa 

lhamônlhajayash. 

29Pavan niysisa yisnatesh yisuyinatesh lhavne pa Dios, pa yicheney pa uj vatayyash. 

30Vooy pa Finees pa yisclaneshch'e papi tô'lha pa niysa', pa jaspa vô'mesh pa 

vatayyash. 

31Pa Dios yaychavalhey nôque yivo'yeshch'e t'ajuya yajatesh papi vatanavot yamja 

papi vatacles. 

32Yisuyinat lhavne shta pa Dios ti yiey pa yinôôt Mariba, pa tôlh'ejop papi lhech ti 

nisa'em ts'ivee pa Moisês, 

33pa uj ti yivôcôyan shta pa nintanaychavalh'een pava yit'esh'in. 

34Pa ninclônsha'ne papi vatachifas papin yiyôjitajesha pa Lhcaanvacle ca 

niclônsha'ne. 

35Pa vena lhfanishlhavach ts'ivee ti vanacshenelh papi lhech tavujuya pa vôntôyitesh 

pava lhfanishlhavach: 

36pa yôclôj pava diosec nintôôyvatsham'in, pava lhech tôlhesha ti chitifesh'e ts'ivee, 

37pa lhcufayjatesesh papi lhcles yitsjôy shi' papi ôcjeclôy ti napjunemsham pava 

tsich'es. 

38Cha'lheesh ti yichenfach'ee pava lhavoyey papi ampa ca natmenesh, pava lhavoyey 

papi lhcles yitsjôy shi' papi ôcjeclôy, pa lhcufayjatesjop pava lh'diosec atesha yiey pa 

Canaán. Pava lhavoyey pa yamjach'e na cotsjaat. 

39Papi lhech yisasinatesh shi' ti yit'ivômqueyanesh lhacôm'a pava niysisa 

lhfanishlhavach. 

40Pa Lhcaanvacle tavacôya papi lhchifas, pa niclafeesh papi lhech ti yitsôt'ajtajesh; 

41Yin'ateesh pava lhfanishesh papi nintôyvatsham'in, ti lhanvaclesesh papi 

nilhc'utsfasa; 

42papi nilhc'utsfasa yinvaclematansha'ne pa yachajshicham pa t'unaj. 

43Pa Dios aclojesh ti yilhjensha'ne, taj ti papi lhech yapunch'e pava yôyintajemch'e pa 

vapecsham ti yuyshiin pa uj lhsasch'e. 

44Taj ti vooy ti yi'van ti tavijatayem ts'ivee shi' ti yipe'yeesh ti yitacshinvatsham'in 

45pa yaychavalhch'e pan yipe'jiyinesh papi lhech, pa nivaych'aclaj pa lhjunash, 

lhayaash ti uj pa lhencheyash: 

46¡pa yisnatshem pa lhfanishesh papin yichaaj ca isa' ca nasclaneshi! 

47¡Ats'ilhjenelh, Lhcaanvacle yi'Dioselh! ¡Asnayjatelhvane ti jôveelhshi napi 

vatachifas, jaspa jôclôjelh pa is ey, ca nasshamelh'in ca jôclôjelh'ay! 

48¡Chiyôclôj pa Lhcaanvacle, lh'Dios napi Israel lhavos, ca yajateeshch'e! ¡Ca 

lhacôm'aa ca niteesh: “Nôque lhjunasha”! ¡Chiyôclôjeshey pa Lhcaanvacle! 

LIBRO V 

Salmo 107 

Pa lhetlha nash'e lhencheyash pa Lhcaanvacle 

1Ajutelhem pa ashamielh pa Lhcaanvacle, lhayaash ti issha'ne, lhayaash pa 

lhencheyash ti ôyjôlhîyech'esh. 

2Niteesh papi apis ti yilhjen pa Lhcaanvacle, papin yilhjenesh pa t'unaj papi 

nilhc'utsfasa, 

3papin nayjatvane yiey pav'elh vatavtsatevshay yiey fchenaj shi' na fiyat, yiey na 

lhum'ôcjinuc shi' na nuutch'e. 

4Ti vacuclônch'een yiey pa am'e pa'na josojeyish, ninvan pa ca nôyisha ca natjuyey pa 

yitsaat ca nôv'e'; 

5uj ti yiyipcun pa niyôjayu shta, ¡pa yujaa pa lhavafjayash! 

6Taj ti tavijatay jum pa tôney pa Lhcaanvacle, vooy lhavaatsha yefenesh pa 

lhtacshinjayash. 

7Nijooylha ti yanshi' pa nôyish yitsôt'aj t'ajuyey pa yitsaat pan yie'. 

8Ajutelhem pa ashameeshelh pa Lhcaanvacle tôlh'ejop pa lhencheyash, ¡tôlh'ejop shta 

pava isis ti yisnatshem papi nivacle! 

9Pa lhech yôc'ôvitsjat papu ti niyôjayu pa yijutem pa uj lhôc papu ti yiyipcun. 

10Caaj papi yie' pa uj ti tjonshajaych'e tasham pa vanôôcfeesh pa uj vatacshinjayash 

shi' pava calenas, 

11tôlh'ejop ti t'ajuyjulh pava lhayôjijates pa Lhcaanvacle, shi' ti yapun pava yôyinch'e 

pan Yaashchisham. 

12Pa Dios yivijatayanem pa lhcumjayash; pa nicôt'eshch'esha'ne, pa ampapu ca 

nefenesh. 

13Taj ti vooy ti tavijatayem jum pa tôney pa Lhcaanvacle, pa yilhjenesh pa 

lhtacshinjayash; 

14pa yayjatch'e yiey pa uj ti tjonshajaych'e tasham pa nuqueesh'e pava calenas. 

15Ajutelhem pa ashamieshelh pa Lhcaanvacle, tôlh'ejop pa lhencheyash, ¡tôlh'ejop 

shta pava isis ti yisnatshem papi nivacle! 

16¡Lhavaatsha yipôcjetshi pava lhashic clesanlhiy! ¡Yipôcjetshi shta pava clesanlhiy 

chiyiyiteshey pava lhashic! 

17Papi aôytesvatsham'in shi' papi yitacshinvatsham'in tôlh'ejop pava niysisa shi' pava 

lhsasch'e, 

18ninancuey pa ca lhcôcla; ¡palha yama pa vatvafjayash! 

19Taj ti vooy ti tavijatayem jum pa tôney pa Lhcaanvacle, pa yilhjenesh pa 

lhtacshinjayash; 

20Yicheney pa lhcliish pa yivatsjanchat; ¡pa yayjatch'e pa nivalhech! 

21Ajutelhey pa ashamieshelh pa Lhcaanvacle tôlh'ejop pa lhencheyash, ¡tôlh'ejop shta 

pava yisnatshem isis papi nivacle! 

22Ajutelhey pa acufayjat'elh ca anshameshelha, pa ac'usinatelhshi ca asinôquielh pava 

yivclanjat. 

23Papi lhavcashanjas t'ôtayshi pa uj tovôc yitsavalheshch'e pava lhôvjatshiyis, 

24lhech'e, yiey pa nash'e pa tovôc, pa yi'van pava yivclanjat lhasnôyjes pa 

Lhcaanvacle. 

25Pa t'ôjôj pa Lhcaanvacle yichen pa uj lhaviim pa yisnatesh pava usch'e pa yinôôt. 

26Pa yamjateychisham pa nalhuyish pa tapecshicham pa yamtasham yiey pa 

apatojqu'e pa tovôc; ¡pa yivôôm pa lhfiychiyash ti yie' t'ajuyish pava suyjulh! 

27Pa tsantsanvatsham'in jan lhjunash papi yetsessha'ne; ¡pa cha'lheesh pava 

yitôôytajc'oya! 

28Taj ti vooy ti uj ti tavijatayem pa tôney pa Lhcaanvacle, vooy pa lhech yayjatjop 

pava tavijatay; 

29pa yijôney ti iseshch'e pa uj lhaviim, pa yishanat pava usch'e. 

30Ti yi'van ti vô'mesh pava usch'e pa nishamesh ts'ivee, pa yicha'jey pa Dios pan 

chiyuy'een ti yeney. 

31Ajutelhem pa ashamieshelh pa Lhcaanvacle tôlh'ejop pa lhencheyash, ¡tôlh'ejop shta 

pava yisnatshem isis papi nivacle! 

32¡Ônshelh'in ca atc'atajeelhvane papi vatachifas! ¡Pa ôclôjeshelh pa ayjayashelhvane 

papi nitaôvclasa! 

33Pa Lhcaanvacle yijôney pava tovjôy shi' pa yalhatôlhch'e'in yinôôt ti am'e pa'na shi' 

ti clôjôj pa cotsjaat; 

34pa yijôney pa cotsjaat chiyicavcalh'e ti acôtajesh tôlh'ejop pa uj lhsasch'e papi lhech 

tsitenas'e; 

35pa yijôney pa am'e pa'na ti vishiniclesh vooy pa clôjôj'e cotsjaat lhech tôlh'e' pa 

yinôôt; 

36pa lhech yan'e' papi caajem pa lhayipcu pa yisnatesh'e ts'ivee pava lhavtsates. 

37Tcôvjiyanjanshi ts'ivee pava jotoy, pa yit'iyjatch'e pava ôtjayetacuy pa niclanshi 

ts'ivee pava us lhcavcalhjes. 

38Pa lhech yit'eshem pa is pa napshinem'e pa yiclontem'e pa t'ajôôj pava lhclôy. 

39Vooy ti vafsha'neen pa vapecshicham pat'ajôôj tôlh'ejop pa lhancômclôniyash ti 

cacleclem shi' ti aôytejem. 

40Pa Dios yapun papi cômclônjas pa yicuclônjatvatsham'in yiey pa am'e pa'na pa 

amem pa nôyish. 

41Pa lhech yayjatshi papi ts'aclaaysha'ne pa lhtacshinjayash; ¡pa yitôlhjatemshi pa 

t'ajôôjamsha'ne jan lhjunash pava tashinshtas! 

42Ca nivantaj côque papi nivacle vataasclaneshi pa nanshamesh, vooy papi ojiyis 

yip'ojamc'oya pava lhashic. 

43Pa lhavcajôyshinaj istaa ca naychavalhc'oya côque pa nitôyc'oya pa lhencheyash pa 

Lhcaanvacle. 

Salmo 108 

Na yicachi' apis ti yivaclhitlhavach 
(Sal 57.7-11; 60.5-12) 

1Na yicachi' javaclhiteshyivach, yi'Dios, ¡javaclhiteshyivach ti jishich'e'am nava 

vat'acjay! ¡Anjat'o' yisôc'ôclit! 

2Anjat'o'elh arpa shi' na aclojqu'e pava lhniyjôy; ¡janjat'otsjanesh jayu pa nich'a nalhu! 

3Pa jôclôjesh'ay jayu cava vat'acjay, Lhcaanvacle, ti jôvji' papi vanichifan shi' papi 

vatachifas. 

4Lhayaash pa encheyash ya'sheshc'oya ti uj pava vôsec. ¡Pa acavts'aclayjayash 

tajulheychisham na nalhuyish! 

5¡Yi'Dios, avaatsha lhôvey yiey pa vôôs; pa anôclôjqueyash yam'apee lhacôm'a na 

cotsjaat! 

6Ats'ilhjeneshelh pa unaj, ca jaspa chinuqueeshch'e papi lhen. ¡Asculheelh! 

7Pa Dios tasinôy yiey pa lhishjanjavat: “¡Pa lhech vatshamitjayash jacatsônjatch'e 

jayu ja Siquem pa c'atsjulhesh jayu pa tavashay yiey ja Sucot! 

8Ja Galaad shi' ja Manasês tsitsôt'ajesh; vooy ja Efraín yatjôjiyesh ti yip'o'e na 

yishatech; vooy ja Judá yic'u'esh ti yinvaclevo; 

9Ja Moab titech'esh ti yivôômcôjatshiyesh; vooy ja Edom ju'apee jayu na yicfiy; ¡pa 

jayishjanesh'in jayu ti c'ash'apee japi filisteos!” 

10¿She papi tsicha'jey jayu ja yitsaat chinashclafjop? ¿She papi tsitojoney jayu yiey ja 

Edom? 

11Lhayaash avaatsha, a'Dios, apis ti lhasvômeelh; ¡tanca avoqu'esha'ne t'ôyish'e napi 

yicavoselh c'afoquelhay! 

12Ats'efenelh ca shtajuyjulh japi niyc'utsfaseelh, lhayaash ti cha'lheesh pa t'efenjayash 

pa nivacle. 

13Vooy pa t'efenjayash pa Dios tôlha jayu ca shtasnatesh pava yaashchisham; 

¡lhavaatsha yicôt'atshicham jayu japi nicasc'utsfasa! 

Salmo 109 

Chitôneyjop pa ve'lhasham vancacaasclanch'e 

1Avaatsha Dios, ya aj ca acano'ayic'oya ti jayalh'ay, 

2lhayaash pava vatashic cuts'ajis ojiyis shta ti chayiin, yôôlhjôn'in pava ti yit'eshyiin. 

3Pava lhclishay lhcôntôvôs yamyijop'in; ¡pa cha'lheesh ti tanecleteshyiin! 

4Yuyjat'ôcjiyam pa yencheyash ti tanecleteshyiin; taj ti yivaatsha jaya'lhem'in. 

5Nachajyam pa niysa' ti jasnatshem pa is, nicôyôj'eyam na yencheyasha pa 

lhcontayish. 

6Anjop pa vancacaasclanch'e yitsôt'ajesh ojey, pa secl'esh ca nivalha pa yitsôt'ajesh 

lhcasinôyanach; 

7ca nitôôysha pava tameneshlhavach ca nivalha pan yivayjatajjulh. 

8¡Ya aj ca acloja pava lhnalhus ca mônlhaa, ca voya pap'elh ca nivôôttsôtjatesh pava 

lhcôqueclitôy! 

9¡Ca ôftecleseesh papi lhcles, shi' ca ôsch'acche'a'esh lhpa lhch'acfa! 

10¡Ca nit'ôtaysha'ne papi lhcles ca nit'alha pa ts'ôôt! ¡Pa nivômjatsha'nec'oya pava 

lhajpôyjey! 

11Ca nichajc'oya pa vancapi'ôyan'in lhacôm'a pava yitsôt'ajtajesh. Ca nanjôclesh papi 

tavujuya pava tôlha pa lhcumjat. 

12Ca ya aj na papu ca natcavts'aclayesh pa lhech shi' papi lhcles ôfteclesesh. 

13Ca nivômjatshi papi tô'lha ca chinvômjatey yajatesh pa lhey. 

14Ca ya aj ca nantôvacluemch'e pa Lhcaanvacle pa lhav'ojiyash pa lhtata pa ya aj ca 

nivômjatemch'e pa cat'elheesh pava lhsasch'e lhpa lhamimi; 

15ca naychavalhch'e yajatesh pa Lhcaanvacle ca nivômjatey yiey na cotsjaat pa 

vataychavalhjayashch'e. 

16Nive'lheesh ca naychavalhey ca natcavts'aclayesh, papi ts'aclaaysha'ne shi' papi 

vatants'aclan'in shi' papi yitacshinvatsham'in pa nachana ti yiclôn. 

17Apis ti yen pa lhanpôfiyujayash, ¡pa tajulhey ca chinpôfiyu! Ninen ca chin'isiyan, 

¡pa ya aj na ca ve'lheesh ca chin'isiyan! 

18Tajulhey ca nip'o'apee pa vatpôfiyujayash jan lhjunash lhpa vat'uyjatshiy; tajulhey 

ca namjam lhcachi' shi' pava lhavnus ca lhjunashajulh pa yinôôt ja't'ajesha pa lhape'; 

19¡Ca nip'o'ey jan lhjunash lhpa vat'uyjatshiy ca pac'ofeey jan lhjunash pa vatanucfat! 

20¡Nôque lhfanishesh pa Lhcaanvacle ti nishayanemch'e papi niyc'utsfasa shi' papi 

yajatesh ti chayyi! 

21Taj avaatsha, Lhcaanvacle, atônôclôjesh ca ey, ca isa' pa afanishayish. 

¡Ats'ilhjenesh, pa lh'isiyash pa encheyash! 

22Uj ti jayits'aclay pa jatacshin'in shta, aôytejem lhpa yilhiivte, 

23lhetlhanash'e ti javôômji jayu jan lhjunash pa tpecshi ti yich, ¡tsifcôclôôs pa lhaviim 

jan lhjunash pava fanjay! 

24Ti niytsaccun ch'inininch'esha'ne nava yicjatsuy; ts'inucôj, lhayaash ti amc'oya pa 

yôc. 

25¡Pa t'alhô'yish napi nivacle! ¡Ti tsivan, pa nat'avuyeshi ti tsijuvanesh'in! 

26Ats'efenesh, Lhcaanvacle yi'Dios; ¡ats'ilhjenesh pa encheyash! 

27Secl'esh ca nitô'ya ti a'Lhcaanvacle ti lhasnatesh côque ti tô'lha pa apôcôt. 

28Istaayam ca nôspôfiyu'in, taj ti vooy avaatsha ca at'eshyam pa is. Ca 

nivapenvatsham'in ts'ivee, lhan'e na acavo pa nansham'in. 

29¡Amjach'een pa lhavapenaj napi niyc'utsfasa! ¡Ca capeeshch'e pa lhavapenaj jan 

lhjunash pa vatvuyeet! 

30Tô'lha na yashi ti jôclôjesh jayu yajatesh pa Lhcaanvacle; ¡j'ôclôjesh jayu ca 

jôôvtajshi papi acloj! 

31Lhayaash ti yisclaneemsha'ne pa ts'aclaay pa yilhjenesh papi yentajem ca niclôyit. 

Salmo 110 

Pa Lhcaanvacle yunitjat pan yashjatesh 

1Pa Lhcaanvacle yit'esha na yinvacle: “Veey yifayish, amjey ca jamjatajey afoc napi 

niac'utsfasa.” 

2Yiey na Sión, pa Lhcaanvcle yijut'ay na ac'u', nôôclheesha pa unaj. ¡Ash'apee papi 

niac'utsfasa! 

3Napi achifas vatjut'am jayu pa nalhu ca acavjoytaj. Yiey java isis uticuy pan lhjunash 

pa yiyaas ti vaclan ti nich'a nalhu, napi acanich'acsha'ne vanich'ayan jayu nava nalhus. 

4Pa Lhcaanvacle yisnatesh pa lhfaclech pa tanca nivômji: “Avaatsha vatcasinô'esh 

jayu yajatesh, ajunashjulh jayu pa Melquisedec.” 

5Pa Lhcaanvacle yiey na afayish apôcôt; pa nalhu ca suytaja pa yivômjat jayu papi 

lhcaanvacles; 

6yisclanch'e jayu pava t'ajuyeshjulh papi vatachifas; pa chiyôclôpju jayu capi 

vafsha'ne; ¡pa yivômjatshisha'ne papi chinvacleyan yiey na cotsjaat! 

7Yiey pa nôyish, yiyôji jayu pa yinôôt pa tovôc lhaôs, vooy pa yinôôt tôlhesha jayu pa 

nich'a t'unaj. 

Salmo 111 

Chiyôclôjesh pava lhfanishlhavach pa Dios 

1¡Chiyôclôjeshey pa Lhcaanvacle! Jôclôjeshey jayu pa Lhcaanvacle lhacôm'a na 

yicachi' ca nitaytajvane papi nivacle vataasclaneshi yiey pat'ajôj'esham. 

2Pava lhcumjavshay pa Lhcaanvcle yaash ti us, papu ti yen, pa vôntôyitesh. 

3Pa lhcumjayash lhasnôyech shi' ti tanôclôjqueyesh, pa lhavoyjayasheshch'e yajatesh 

ti caaj. 

4Ninvancatôvaclutsjach'e cava ya'shesh ti isis. Pa Lhcaanvacle tcavts'aclayjanaj 

nitsopa shta; 

5pa yijutem pava lhacôs papu ti yôclôj; ¡Yaychavalhch'e yajatesh pa yipe'jiyinesh! 

6Nôclitem papi lhchifas pa t'unajesh pava lhcumjavshay, ti yijutem pava yitsôt'ajesh 

papi nintôôyvatsham'in. 

7Pa ti yisnatesh pa lhech pa yivo'yeshch'e pa yijô' shta; isjop ca chicacleclaa nava 

lhayôjijates, 

8lhayaash ti t'unvatsham'in yamja ti ôyjôlhôyech'esh yi'shi' pava chiyisnatesh yijô' pa 

yivo'yeshch'e shta. 

9Yilhjen papi lhchifas pa yiyitsjatesh pan yipe'jiyinesh yajatesh. Pa Dios issha'ne shi' 

ti tanjovayiyjulh. 

10Pa yaash vatôycheyash ti chivijataneshjulh pa Lhcaanvacle; papi yivijatanjulh is ti 

vancacaasclanch'e. ¡Pa Dios yajatesh jayu ca chinôclôj! 

Salmo 112 

Pa lhc'usiyash pa nivacle tanch'anjay 

1¡Chiyôclôjeshey pa Lhcaanvacle! C'usem'in pa nivacle ti yivijatanjulh pa 

Lhcaanvacle, shi' ti c'u'sema nava lhayôjijates. 

2Papi tô'lha pa nivacle tanch'anjay chiy'isiyan jayu pa caajem jayu pa t'unaj'e na 

cotsjaat. 

3Yiey pa lhajpôyich acloj pava lhavanjas shi' pa lhavoyjayasheshch'e lhetlhanash'e. 

4Lhjunashjulh pa vatqu'isjuyaj ti yiey pa tulh'e', ti nôclit'apee papi nivacle tanch'anjay. 

Nitsopa, cavts'aclayjanaj issha'ne shta. 

5Pa nivacle issha'ne yajulhjatey ti yipioyan pa yisclaneshi ti t'acu'mesh'in pava 

lhcashavos; 

6lhe'naa ti tanca napecleshicham jayu. ¡Pa nivacle yivo'yeshch'e yajatesh jayu ti 

chiyaychavalhch'e! 

7Ninanjovaayjulh pava niysisa t'ayjates; pa lhcachi' t'un'in, pa yicafiyan pa 

Lhcaanvacle. 

8Pa lhcachi' t'un'in, pa ninanjovay'in, lha'ma ca nivan pa lhavancajuvanjayash papi 

nilhc'utsfasa. 

9Tis papi ts'aclaaysha'ne, pa lhavoyjayasheshch'e lhetlhanash'e, tôlhesha pa 

lhnôclôjqueyash. 

10Pa ojey yisuyinat ti yi'van; pa yijujeshvatjulh pava lhtsevtey. Pava yen papi sasch'e 

lhavos vômeemshi jayu. 

Salmo 113 

Vatôclôjqueyashesh pa t'aisiyasha'ne pa Lhcaanvacle 

1¡Chiyôclôjeshey pa Lhcaanvacle! Napi lhcavosesh pa Lhcaanvacle, ¡ôclôjeshelh pa 

lhey! 

2¡Chiisiyan nôqueesh pa yajateesh jayu shta pa lhey pa Lhcaanvacle! 

3¡Chiyôclôj pa lhey pa Lhcaanvacle yiey lhum'ôcjinuc, pa yamjey nuutch'e! 

4Pa Lhcaanvacle yash'apee papi vatachifas; ¡pa lhnôclôjqueyash yi'apee pa vôôs! 

5Ampapu ca chinovalheyjop pa Lhcaanvacle cas'Dios, pan lhcaanvacleesh'e yiey pa 

chishamnee; 

6taj ti t'a'vuyshicham shta ti yovalh'apee pa vôôs shi' na cotsjaat. 

7Pa Lhcaanvacle nenjatchisham pa ts'aclaay, pa yayjat'e shta pan yie' pa ya'shesh ti 

chiyachajshicham papi amemc'oya pa'na 

8pa yanshi' papi nivacle ya'shesh pa lhjunash, pan yie' papi lhchifas yaashchishamch'e 

yiey pa lhavtsaat. 

9Lhpa nivacche amem papi lhcles pa yijutem pa lhshamitjayash ti vatamimi'esh, pa 

yicaatjatem pa yitsôt'ajesh lhajpôyich. ¡Chiyôclôjeshey pa Lhcaanvacle! 

Salmo 114 

Chiyaychavalheshch'e ti chitay'e pa Egipto 

1Meelh ti tay'een japi Israel lhavos, japin ve'lheelhsham ja Jacob, ja Egipto, yiey ja 

cotsjaat ti vanôôlhjôn'e, 

2ja Judá yama ti is lhc'o'vat'esh pa Lhcaanvacle; vooy ja Israel yama ti 

lhanvaclevat'esh. 

3Pa uj tovôc ti yi'van papi Israel lhavos, pa yiclôtc'oya; vooy pa tovôc Jordán 

t'ajuych'e lhayshivo. 

4¡Pava uticuy shi' pava uticuy lhcles t'ecletchishamch'e ts'ivee jan lhjunash pava 

tashinshtas shi' pava lhcles! 

5¿Ta ajunash, uj tovôc, ti lhclôt? ¿Ta ajunash, Jordán, ti lhapecch'e lhayshivo? 

6¿Ta ajunashelh uticuy shi' nava uticuy lhcles ti lht'eclet'elhchishamch'e nan lhjuansh 

pava tashinshtas shi' pava lhcles? 

7¡Anayuy'e avaatsha cotsjaat, ti lhôv'e t'ajuyish pa Lhcaanvavle, lh'Dios pa Jacob! 

8¡Pa lhech nicôyôjatey pava utes pava vishiniclesh! ¡Pa lhech nicôyôjatey pava utes 

pava yalhatôlhch'een isisshi yinôtes! 

Salmo 115 

Pa cas'Dios yiey pa vôôs 

1Lhcaanvacle, atanôclôj avaatsha pa ya aj ca yivaatshaaelh; ¡atanôclôjesh avaatsha pa 

encheyash shi' pa yijô'! 

2¿Ta t'e lhayaash ti tay'ôtsjanesh'in papi nintôôyvatsham'in ta yie' pa cas'Dios? 

3Pa cas'Dios yiey pa vôôs; lhavaatsha yivclanjat lhacôm'a pa ti yen. 

4Pava lhdiosec papi nintôôyvatsham'in clesanlhiy cojiyasesh shi' pa ts'ayôjiin, 

cavôque lhasnatsjesesh papi nivacle pava lhpôcôtôy: 

5caajtaj pava lhashic, taj ti nintasinôy; caajtaj pava lhtôsjey, taj ti ninatvanchay; 

6caajtaj pava lhacfey, taj ti ninatpeeychey; caajtaj pava lhanshay, taj ti nintansits'ajan; 

7caajtaj pava lhpôcôtôy, taj ti nint'ajayesh; caajtaj pava lhafoc, taj ti nint'ôtayesh; 

¡ampa t'ôjôja ca nitôlhch'e lhpa lhcoyish! 

8Lhjunashch'evatjulh pava lhech diosec papin yisnatesh pa nincacuesh ts'ivee shta. 

9Napi Israel lhavos, ¡acafiyanelh pa Lhcaanvacle! Lhavaatsha shinefen pa 

shinclôvalh. 

10Napi vatcasinôclesh, ¡acafiyanelh pa Lhcaanvacle! Lhavaatsha shinefen pa 

shinclôvalh! 

11Avaatsheelh napi yivijatanjulh pa Lhcaanvacle, ¡acafiyanelh pa lhech! Lhavaatsha 

shinefen pa shinclôvalh! 

12¡Pa Lhcaanvacle apis ti naychavalhjooy'in pa shin'isiyan jayu! yi'isiyan jayu japi 

Israel lhavos, yi'isiyan jayu papi vatcasinôclesh, 

13yi'isiyan jayu papi yivijatanjulh papi pitesch'e shi' papi tiqu'icch'e. 

14¡Pa Lhcaanvacle nôyôjelh'e'am jayu papi tôlhelh'a avaatsheelh shi' papi tôlha papi 

acleselh! 

15¡Vooy pa Lhcaanvacle, pan yisnatesh pa vôôs shi' na cotsjaat, yijutelh'am pa 

t'efenjayash! 

16Pa vôôs yitsôt'ajesh pa Lhcaanvacle, vooy pa nivacle yijutem na cotsjaat. 

17Papi apis ti yi'shi' na cotsjaat nits'iseey, papi apis ti vafsha'ne, sasemjop ca nôclôj pa 

Lhcaanvacle; 

18lhan'e casvaatsha shtôclôjelhey nôqueesh shi' ca yajateesh. ¡Chiyôclôj pa 

Lhcaanvacle! 

Salmo 116 

Vat'alhjayashesh pa vatshamitjayash 

1Jen pa Lhcaanvacle, lhayaash ti tsipe'yeesh nava jayaalhsha, 

2lhayaash ti tach'anyi. ¡Nan lhavôôj na yimônlhajayash ti jayôney jayu! 

3Pa vatvafjayash tsiclôpjalheshch'e pava lhniyjôy, pa t'ôôyte pa nivalhech namyi' pa 

ts'ôcfeesh na nijovayi shi' na t'ôôyte. 

4Lhechesh pa jayôney pa lhey pa Lhcaanvacle pa jatants'aclana ca nitsilhjenesh na 

yimônlhajayash. 

5Pa Lhcaanvacle yivo'yeshch'e pa tcavts'aclay shta; pa cas'Dios tsi'shasham ti nitsopa. 

6Pa Lhcaanvacle vanujumatsenesh papi lhapa' pa lhjunash. Ti ampa yunaja, lhechesh 

pa tsilhjen. 

7Vooy nôqueesh vapecleyc'oya ti tsichavayey ti yacano, lhayaash pa Lhcaanvacle ti 

issha'neyic'oya, 

8lhayaash ti tsayjatjop pa vatvafi', lhayaash ti tsivômjatesh ti jap'in shi' ti ninascont'aj. 

9Pa tsiqu'ishamem'e jayu pa Lhcaanvacle yiey na cotsjaat napin mônlhasha'ne. 

10Caajyam na niyicacujayasha, yamsha ti jayeetsha ti uj na yinclôyitsjayash. 

11Pa nivinshaa ti jayeesh ti lhacôm'a napi nivacle ti cuts'ajis. 

12¿She pa is'ejopyam jayu ca jashayanem pa Lhcaanvacle lhacôm'a java isis ti 

yisnateshyam? 

13¡Janeeshchisham jayu na chinôclitesh pa vatnilhjenjayash pa jayôney jayu pa lhey! 

14C'ôfisjatemch'e jayu java yifacjesem pa Lhcaanvacle ca jôvesh'e t'ajuyish lhacôm'a 

japi lhchifas. 

15Aôytejem pa Lhcaanvacle ti yi'van ti vaf papu ti yen. 

16¡Lhcaanvacle, yivaatsha acavoyish! ¡Yivaatsha lhaôsyish lhja acavoque! Lhecjetshi 

cava lhniyjôy japi ts'ôcfa'. 

17Ts'ishamesh'a ti jajut'ay jayu nava yicufayjates, pa jayônesh'ay jayu shta, 

Lhcaanvacle, pa ey. 

18C'ôfisjatch'e jayu nava yifacjesem pa Lhcaanvacle ca jôvesh'e t'ajuyish lhacôm'a 

japi lhchifas, 

19yiey ja lhavôjqu'e ja lhishjanjavat pa Lhcaanvacle, ¡lhcachivat'eshi avaatsha, 

Jerusalên! ¡Chiyôclôjeshey pa Lhcaanvacle! 

Salmo 117 

Vatôclôjqueyashey pa Lhcaanvacle 

1Ôclôjelh pa Lhcaanvacle lhacôm'a papi vatachifas shi' papi vanichifan, 

2lhayaash pa lhencheyashjoo ti uj; ¡pa lhavoyjayasheshch'e pa Lhcaanvacle 

ôyjôlhôyech'esh! ¡Chiyôclôjeshey pa Lhcaanvacle! 

Salmo 118 

Pa t'unaj pa Lhcaanvacle chiyashjatesh 

1Ajutelhem pa ashameeshelh pa Lhcaanvacle, lhayaash ti issha'ne, lhayaash pa 

lhencheyash ti ôyjôlhôyech'esh. 

2Ca niteesh japi Israel lhavos: “Pa lhencheyash pa Lhcaanvacle ôyjôlhôyech'esh.” 

3Ca niteesh japi vatcasinôclesh: “Pa lhencheyash pa Lhcaanvacle ôyjôlhôyech'esh.” 

4Ca niteesh papi yivijatanjulh pa Lhcaanvacle: “Pa lhencheyash pa Lhcaanvacle 

ôyjôlhôyech'esh.” 

5Ti caclecyam pa jayôneyjop pa Lhcaanvacle; pa lhech tsipe'ya pa yivômjateshyam. 

6Pa Lhcaanvacle yi'yijop pa ninasjovey'in. ¿She pa iseemjop ca nasnateshyam pa 

nivacle? 

7Pa Lhcaanvacle yi'yijop; pa ts'efen. ¡Ca javantajesh ti chiyash'apeeyam napi 

tsicônitshi! 

8Ya'shesh ti tajulhey ti chiycafiyan pa Lhcaanvacle pa nichincafiyan pa nivacle. 

9Ya'shesh ti tajulhey ti chiycafiyan pa Lhcaanvacle pa nichincafiyan papi t'unis 

nivacle. 

10Lhacôm'a japi vatachifas ti yamyijop'in, taj ti vooy pa lhey pa Lhcaanvacle pa 

jatifesh'e. 

11Yamyijop'in lhacôm'a, taj ti vooy pa lhey pa Lhcaanvacle pa jatifesh'e. 

12Yamyijop'in jan lhjunash pava vots'ami lhavos, taj pa t'asuyi ti jamcatesh jan 

lhjunash pa itôj ti teey; ¡vooy pa lhey pa Lhcaanvacle pa jatifesh'e! 

13Pa vaniyitajyijulh ti tsit'u' ca jaspa nascôôtsha'ne, taj pa Lhcaanvacle namyi pa 

t'efenjayash. 

14Jayishjaney pa Lhcaanvacle, ca nanjutyi na yunaj; ¡Pa lhech yilhavqu'ilhjenaj! 

15Yiey pava lhajpôyjey papi nivacle yivo'yeshch'e caaj pava c'uusshi vat'acjay 

vatcôvjovos: “¡Pa t'unaj pa Lhcaanvacle tajulh'apee pa vatcôvjoyash! 

16¡Pa t'unaj pa Lhcaanvacle chiyashjatesh! Pa t'unaj pa Lhcaanvacle tajulh'apee pa 

vatcôvjoyash” 

17¡Tan jayu ca vaf, ti pa'lha yamônlha, ca janfaclesh pa Lhcaanvacle java yivclanjat! 

18Pa Lhcaanvacle uj ti nivalhyi, taj ti pa ninasvômjat. 

19¡Ancat'elheyam nava lhashic na vatishjanjavat, jayeesh ca jôc'ôcji ca jajutem pa 

yishamitjayashesh pa Lhcaanvacle! 

20Nôque lhashi yitsôt'ajesh pa Lhcaanvacle, pa yuyey jayu papi yivo'yeshch'e. 

21Jajut'ay na yishami'ash, Lhcaanvacle, lhayaash ti lhascuulhjulh' lhayaash ti 

yilhavqu'ilhjenaj'ash shta. 

22Lhpa utej lhpan yapun papi jpôyjey lhavos pa chilhechiyanesh lhpa lhech utej ti 

chiytsôôtjatesh. 

23Côque yisnatesh pa Lhcaanvacle pa tsitôyiyjateshelh. 

24Nôque nalhu ti yivclanjat pa Lhcaanvacle: ¡pa vooy nôqueesh ti shtansham'in pa 

c'uusjoom'in shta! 

25Jatants'aclan'a, Lhcaanvacle, ¡ats'ilhjenelh! Jatants'aclan'a, Lhcaanvacle, ¡ca 

a'isinatelhyam pa yijunashelh! 

26¡Chiisiyan papi nacheshnee pa lhey pa Lhcaanvacle! Ja'isinatelh'am avaatsheelh ti 

yiey na lhishjanjavat pa Lhcaanvacle. 

27Pa Lhcaanvacle Dios lhavaatsha; ¡pa lhech shinalhuyan'apee! Atôôlhshelhem'e pa 

ac'usiyashelh'in, pa acha'jelh pava lht'oy pava aacjuy pa amjelhey pava lhac'uclesh pa 

vatcufayjavat itôvat'esh. 

28Jajut'ay na yishami'ash, pa jôclôj'ash ti t'aashchisam, lhayaash ti yi'Dios'ash. 

29Ajutelhem pa ashameeshelh pa Lhcaanvacle, lhayaash ti issha'ne, lhayaash pa 

lhencheyash ti ôyjôlhôyech'esh. 

Salmo 119 

Vatôclôjqueyashesh pa lhayôjijat pa Dios 

1C'u'sem'in papi yivo'yey pa is lhjunash pa amji pa sas pa lhetipa'esh pava 

vanqu'eyjatsjanesh pa Lhcaanvacle. 

2C'u'sem'in papi vanujumatsenesh pava tayôjijanesh ti lhacôm'a pa lhcachi' ti 

voojeysha'ne, 

3papi nive'lheesh ca nasnatesh pa niysa', papi yitsavalhch'e pa lhnôyish pa 

Lhcaanvacle. 

4Avaatsha apis ti lhtôyôjijanesh nava ayôjijates ca chinôfisjach'e'am. 

5¡Yiyaam ca lhetlha nashesh'e ti janiyitesh ca nasc'ashamesh nava ayôjijates! 

6Pa tan jayu ca nicaaj pa ca nasvapenjat'in ca janujumatsentajch'e lhacôm'a nava 

ayôjijates. 

7C'ôclôjesh jayu pa yicachi' yivo'yeshch'e ca janeyjatsjantajesh pava yivo'yeshch'e 

lhatcaasclanchayeshch'e. 

8¡Jayeesh ca c'ôfisjach'e nava ayôjijates! ¡Ya aj ca ve'lheesh ca ayyijop! 

9¿She pa isem'ejop jayu pa nich'ayech ca nicaajem pa is lhamônlhajayash? ¡Ca 

nivo'yemjulh nava asinôc! 

10Yivaatsha javooj'aysha'ne lhacôm'a na yicachi'; ya aj ca avashanyam ca 

asvajuychateyc'oya nava ayôjijates. 

11Janshi' na yicachi' nava asinôc jaspa ya aj ca jasnatesh pa ca yijuyesh'ajulh. 

12¡Chinôclôj Lhcaanvacle! ¡Ats'eyjatsjanesh nava ayôjijates! 

13¡Na yashi c'anfaclesh jayu lhacôm'a nava lhatcaasclanchayeshch'e ti lhanfac! 

14Ts'ishamesh jayu yiey pa nash'e nava ayôjijates, a'lheeshc'oya nav'elh 

vatcôquicletôy. 

15Jaychavalhch'een jayu nava lhteesh'in pa janujumatsench'e yivach nava anôyishay. 

16Ts'ishamitjat jayu nava ayôjijates pa tan jayu ca nastôvaclu'ey nava asinôc. 

17¡Ajutem pa lhamônlhajayash nôque acavo! ¡Tsiqu'ishamesh jayu nava asinôc! 

18Anc'at'eyam nava yitôsjey ca nivan nava lhasnôyjes ti lhavanqu'eyjatsjanesh. 

19Janôôlhjôn'e nôque cotsjaat; ya aj ca afiichyic'oya nava ayôjijates. 

20Tsichavayeshyitay ti tavijatayam nava nalhus ti jen ca nastôya nava 

lhatcaasclanchayeshch'e. 

21Avaatsha lhivalha papi vanunatsha'ne shi' papi ojiyis papin tanuc'oya nava 

ayôjijates. 

22Atonteyam pava lhcôntanôc shi' pava lhcapunchenôc, lhayaash ti jaychavalhch'e 

nava ayôjijates. 

23Lha'ma japi nivacle t'unis ti naychavalhtajyi ca nasclôyit, vooy na acavo 

yaychavalhey jayu nava ayôjijates. 

24Ts'ishamitjat nava ayôjijates; lhavaatsha tsicajôyshiyan. 

25Yujeey ca javaf; ¡anjutyam pa yimônlhajayash jan ônashesh na afaclech! 

26Apis ti janôclit'am na yijunash, ti lhasculhesh. ¡Ats'eyjatsjanesh nava ayôjijates! 

27Anjutyam pa yicajôysha ca jajôneshch'e nava ayôjijates, lhayaash ti jayeesh ca 

jaychavalhch'e nava t'a'shesh ti lhasnôyjes. 

28Uj ti ts'iyalhp'ojiin nava yit'ec ti aôytejyam; ¡atsiyitsjat nasheesh, nan ônashesh na 

afaclech! 

29Atsayjatshi pa lhnôyish pa vatcuts'aji pa acavts'aclayeshyi ca anjutyi nava 

lhavanqu'eyjatsjanesh. 

30Apis ti jaypaya yitam pa nôyish yijô' pa jen nava lhatcaasclanchayeshch'e. 

31Lhcaanvacle, apis ti t'unyish nava ayôjijates; ¡ya aj ca anyitshi pa vatvapenaj'in! 

32Pa c'uyey pa nash'e ti c'ôfisjatch'e nava ayôjijates, lhayaash ti lhamjatch'een na 

yicachi' pa lhshamitjayash. 

33Lhcaanvacle, ats'eyjatsjanesh pa lhnôyish nava ayôjijates, lhayaash ti jayeesh ca 

c'ôfisch'e pa yôj'e'. 

34Anjutyam pa yitôycheyashc'oya ca janyitshi nava lhavanqu'eyjatsjanesh; ¡jayeesh ca 

nasc'ashamesh'am lhacôm'a na yicachi'! 

35Aschajch'e pa lhnôyish nava ayôjijates, lhayaash pa lhech ti ts'ishamitjat. 

36Enchiyinesh na yicachi' nava ayôjijates pa ya aj na pava niysisa vatshac. 

37Ya aj ca avashanyam ca jovalhsha'ne nava yôôlhjôn'in ti dioseclesh; 

¡asmônlhanitjop ca c'uyey pa anôyish! 

38Iyitsjatesh na acavo natsôt'ajesh nava afacjes ti lhasnatshem papi navijatanjulh. 

39Atonteyam pa vatcônta ti ts'ijovayem, lhayaash nava lhatcaasclanchayeshch'e ti isis. 

40Apis ti jen nava ayôjijates; ¡asmônlhanit, lhayaash ti navo'yeshch'e! 

41Anôclityam, Lhcaanvacle, pa encheyash shi' pa vatnilhjenjayash, jan lhjunash ti apis 

ti lhanfac. 

42Jaspa isjopyam jayu ca jacuulh japin tsicônitshi, lhayaash ti jacafiyan nava asinôc. 

43Ya aj ca ayjatshi yashi na ya'clish yijô', lhayaash ti apis ti jaych'anc'oya nava 

lhatcaasclanchayeshch'e. 

44¡Jayeesh ca jajôneshch'e na avanqu'ejatsjanjayash, yajatesh pa jamjey ti 

ôyjôlhôyech'esh! 

45Nôque lhjunash jayu ca yapiiy'ayivach, lhayaash ti jajôneshch'e nava lhteesh'in. 

46Jasinôquiem jayu nava ayôjijates ti jôv'e t'ajuyish japi lhcaanvacles pa tan jayu ca 

javapenesh. 

47Lhayaash ti jen nava ayôjijates navan jatôôlhsha na yishamitjayash. 

48Jen ti jayajayesheychisham nava yipôcôtôy nava ayôjijates, pa jaychavalhaan nava 

lhtayôjijanesh. 

49Aychavalhch'e nava aclishay ti lhjutem na acavo natsôt'ajesh: navan 

lhasvatjumtijatc'oyaan. 

50Côque tsishanat ti jatacshin'in: lhayaash ti lhech nava afacjes ti tsimônlhanit. 

51Napi nunitsjanjas nits'ejeesh ti tsicônitshi, taj ti nitanuc'oya nava 

lhavanqu'eyjatsjanesh. 

52Aychavalhey java lhatcaasclanchayeshch'e java vatjutsa' nalhus, vooy java lhech, 

Lhcaanvacle, jatôôlhsha ti tsishanat. 

53Japi ojiyis, japin vomeshjop na avanqu'eyjatsjanjayash, pa yamyich'een na yisuyia. 

54Nava ayôjijates lhech ti yacjayesh yiey na cotsjaat nan janôôlhjôn'e. 

55Lhcaanvacle, nava tulhis ti jaychavalh'ay; ¡jayeesh ca jajôneshch'e na 

avanqu'eyjatsjanjayash! 

56Lhech cavôque ti caajyam: ti tsiqu'ishamesh nava ayôjijates. 

57Avaatsha, Lhcaanvacle, c'apjaclôn ti caajyam; apis ti janfacl'am ca jajôneshch'e 

nava asinôc. 

58Lhacôm'a na yicachi' ti jaychavalhesh'aan ca c'ashamitjat; isa' pa ca afanishayish, 

jan t'ônash na afaclech. 

59Jaychavalhch'e ja yijunash, pa japecleyjop ti tsiqu'ishamem nava ayôjijates. 

60Yifanishey yivach'in, pa niyaclet'ac'oya ti jajôneshch'e nava ayôjijates. 

61Yamyijop'in pava lhc'ôôytey papi ojiyis, taj ti ninastôvaclutsjatey nava 

lhavanqu'eyjatsjanesh. 

62Ti jonshajesh ti janeetsham pa jajut'am na yishami'ash tôlh'ejop nava navo'yeshch'e 

lhatcaasclancheyeshch'e. 

63Lhc'utsfayish napi nasclaneshi shi' napi yôfisjatch'e nava ayôjijates. 

64Lhcaanvacle, na cotsjaat yamqu'een na encheyash; ¡ats'eyjatsjanesh nava ayôjijates! 

65Lhacaanvacle, apis ti lhasclaneshi nôque acavo, nan t'ônash na afaclech. 

66Ats'eyjatsjanesh na is vataasclanjayashch'e shi' na vatcajôysha, lhayaash ti jacafiyan 

nava ayôjijates. 

67Ti jôjjeclay nivanits'aclayan, jasnatesh java acloj ninasvoyeshch'e, taj ti vooy 

nôqueesh tsiqu'ishamem nava asinôc. 

68Avaatsha a'issha'ne, pa lhasnatesh pava isis; ¡ats'eyjatsjanesh nava ayôjijates! 

69Napi nunatsjanjas cha'lheesh ti yic'aclanyam, taj ti c'ôfisjatch'e nava ayôjijates 

lhacôm'a na yicachi'. 

70Papi lhech chiyp'o'emey pa lhaychavalhjayash vooy yivaatsha ts'ishamitjat na 

lhavanqu'eyjatsjanesh. 

71Tajulheyam ti chitsachajshicham, lhayaash ti javantôyitesh nava ayôjijates. 

72Yivaatsha yaashyamc'oya na lhavanqu'eyjatsjanesh tôlhch'e' ashi, pava acloj 

tinshanjasesh clesanilh cojiyaj shi' pa ts'ayô'jiin. 

73Avaatsha lhtsiisnatesh nan afanishyish; ¡anjutyi pa vatcajôysha ca javôntôyitesh 

nava ayôjijates! 

74Papi nasclaneshi nishamesh jayu ca nasvantajesh, lhayaash ti jaych'anc'oya jan 

t'ônash nava asinôc. 

75Lhcaanvacle, tsitô'ya nava lhatcaasclanchayeshch'e ti yivo'yeshch'esha'ne, pa 

ninôôlhjôney ti lhtsachajeshshicham. 

76¡Vooy pa encheyash t'ajuya ti tsishanat, jan t'ônash ca afaclechyam! 

77Anôclityam na acavts'aclayjayash, pa asmônlhanit shta, lhayaash ti ts'ishamitjat na 

lhavanqu'eyjatsjanesh. 

78Tajulhey ca avapenjat'in papi nunatsjanjas ti cha'lheesh ti nintsiisclaneshi; jayeesh 

ca jaychavalhch'e nava ayôjijates. 

79Ca jayayelhvane papi nasclaneshi shi' papi yitô'ya nava ayôjijates. 

80Avoyjateshch'eyam na yicachi' nava ayôjijates, ca ya aj ca nicaaj pa ca 

nasvapenjat'in. 

81Tsichaypaan ti jaych'anc'oya ca atsilhjen; ¡apis ti jaych'anesh'ac'oya nava aclishay! 

82Nava yitôsjey yivômjat pa lhch'anjayashc'oya na afaclech, pa jayeesh: “¿Ta t'elhesh 

ca anam ca asclashit?” 

83Lha'ma yijunashtajulh pa ftech ti clôjôj shi' ti jayintôvaclutsjay, pa ninastôvacluqu'e 

nava ayôjijates. 

84¿Ta c'ôjesh'e jayu ca jaych'an'in? ¿Ta t'elhesh ca ivalha jayu japi tsachan? 

85Japi nivacle nunatsjanjas japin ninjôneshch'e na lhavanqu'eyjatsjanesh, tiish pava 

lhjôquey ti yiclaneshyic'oya. 

86¡Ats'efen, lhayaash ti cha'lheesh ti chitsachan! ¡Nava ayôjijates lhacôm'a ti 

yijô'qu'esha'ne! 

87Esheytaj ca chinasvômjatey yiey na cotsjaat, taj ti janujumatsench'e nava lhteesh'in. 

88Asmônlhanit, jan t'ônashch'e na encheyash, pa c'ôfisjatch'e jayu nava lhtayôjijanesh 

tôlhch'e' ashi. 

89Lhcaanvacle, nava asinôc ôyjôlhôyech'esh; ¡ti yiyitsjat'e yiey pa vôôs! 

90Pa navo'yeshch'e ti lhetlha nash'e yajatesh; lhiyitsjat'e na cotsjaat, ti lhavatsavatjat. 

91Lhacôm'a nava matas ti lhiyitsjat'e, jan t'ônash ti lhatcaasclancheyeshch'e, lhayaash 

ti lhacôm'a pava lhech ti yi'shi pa acumjayash. 

92Na avanqu'eyjatsjayash ca nitôôlhtajeesha pa vatshamitjayash, vooy na 

vatacshinjayash pa nasvômjataj. 

93Tanca ve'lheesh ca nastôvaclu'ey jayu nava ayôjijates, lhayaash nava lhech ti 

lhasmônlhanitesh. 

94¡Ats'ilhjen, lhayaash ti lhantsôt'ajyish shi' ti javooy'ach'e nava ayôjijates! 

95Papi ojiyis vatjumtiyic'oya pa nalhu ca nasclôn, lhan'e yivaatsha jach'anc'oya nava 

ayôjijates. 

96Ja'van lhacôm'a nava matas ti lhech yôj'e', vooy nava ayôjijates ampa ca nôj'e'. 

97¡Uj ti jen nava lhavanqu'eyjatsjanesh! ¡Nantuc'a' pa nalhu ti jaychavalhaan! 

98Nava ayôjijates tsitsôt'ajesh jayu yajatesh; pa ts'ashjatesh ti tsicôjôyshiyanjulh japi 

niyc'utsfasa. 

99Ya'sheshc'oya ti tsitôy'a, a'lheesh jant'ajôôj japi ts'eyjatsjan, lhayaash ti ujesh ti 

jaychavalhaan nava ayôjijates. 

100Ya'sheshc'oya ti tsitôy'a, a'lheesh japi nitaôvclasa lhayaash ti tsiqu'ishamem nava 

ayôjijates. 

101Apis ti jayjatshi nava yifoc lhacôm'a pa niysa' nôyish ca jaspa c'ôfisjatch'e nava 

asinôc. 

102Nivômeshjop nava lhatcaasclaneshch'e, lhayaash ti a'lhech ti lhts'eyjatsjan. 

103Na afaclech yashc'oya ti cluufji na yic'ôjtôj, a'lheesh pa shnacujataj t'i' ti janap'uji. 

104Nava ayôjijates jatôôlhsha na yicajôysha; lhe'naa ti jacônitshi lhacôm'a pa 

vatjunash cuts'aaj. 

105Nava asinôc yitujatc'oya nava yifoc, pa yinalhunatch'e na yinôyish. 

106Jasnatesh'am na c'ape'jiyinesh, pa c'ôfisjatch'e jayu; ¡jajôneshch'e jayu nava 

navo'yeshch'e ti lhatcaasclanchayeshch'e! 

107Lhcaanvacle, tsichavayey ti uj ti jatacshin'in; ¡asmônlhanit jan t'ônash na afaclech! 

108Acuumjulhyam, Lhcaanvacle, nava lhcufayjates na yashi, pa ats'eyjatsjanesh nava 

lhatcaasclanchayeshch'e. 

109Yajatesh ti suyjulhyam pa vatvafi', taj ti ninastôvaclu'ey nava 

lhavanqu'eyjatsjanesh. 

110Napi ojiyis yiclanyic'oya'an, taj ti ninasvômjatesh nava lhatcaasclancheyeshch'e. 

111Na chinôyôjyam ôyjôlhôyech'esh lhech nava ayôjijates, lhayaash nava lhech ti 

nishamitjat na yicachi'. 

112Jatôlhjateyshi na yicachi' ti jajôneshch'e nava ayôjijates, pa yajateesh ca namey pa 

yôj'e'. 

113Jacônitshi napi nivacle jôts'ôclônjanajas, taj ti jen nava lhavanqu'eyjatsjanesh. 

114Avaatsha a'lhech lhnujumatsenyish pa lhasclôvalh shta; nava asinôc 

javatjumteesh'ac'oya. 

115¡Atonteyam papi ojiyis, ti jayeesh ca c'ôfisjatch'e nava lhayôjijates pa yi'Dios! 

116Anjutyam pa yunaj, jan t'ônash na afaclech, pa yamônlha jayu; ¡pa ya aj ca 

asvapenjatesh'in atesha na yivatjumtejayash! 

117Ats'efen, pa ats'ilhjen jayu jaspa c'ôfisjatch'e jayu yajatesh nava ayôjijates. 

118Avaatsha lhapun papi tanuc'oya nava ayôjijates, lhayaash pava lhaychavalhjanôc 

ampa ca nitô'lha. 

119Papi ojiyis yiey na cotsjaat lhjunashjulh'am pava shtôcley; pa lhe'naa ti jen nava 

ayôjijates. 

120Na yivu'vat yits'anaanjat pa t'ajovayi ti yie' ajuyish, ¡pa ts'ijovayesh'ajulh nava 

lhatcaasclancheyeshch'e! 

121Nive'lheesh ca vô'mesh ti jasnatesh pa yivo'yeshch'e; ya aj ca asvômeem napi 

côntanjas. 

122Avaattsôtjatesh pa is ca yijunasha, ca ya aj ca nasclôqui japi nunatsjanjas. 

123Nava yitôsjey yivômjat na lhch'anjayashc'oya ca ats'ilhjen, jaych'anc'oya ca 

aspiiyan jan t'ônash na afaclech. 

124Asnatshem na acavo ja tônashesh pa encheyash; ¡ats'eyjatsjanesh nava ayôjijates! 

125Ya'lhech ti acavo'yish. Anjutyam pa vatôycheyash, lhayaash ti jen ca nastôya nava 

ayôjijates. 

126Lhcaanvacle, yameyjop na nalhu ca asnatesh pa, lhayaash ti ninanc'ashamesh na 

lhavanqu'eyjatsjanesh. 

127Lhe'naa ti jen nava ayôjijates ti ya'sheshc'oya pa clesanilh cojiyaj. 

128Lhe'naa ti tsitojonesh nava ayôjijates, pa jacônitshi lhacôm'a pa vatjunash cut'saaj. 

129Nava ayôjijates ya'shesh ti lhasnôyjes; lhe'naa ti tsiqu'ishamem. 

130Nava nôclitch'e nava asinôc vancanalhunita, pa yeyjatsjan shta papi nivacle ampa 

ca nitô'yish. 

131Uj ti c'acôney ti janc'aaatshamjop na yashi, lhayaash ti jen nava ayôjijates. 

132Anovalhyi pa acavts'aclayish, jan afanisheshem papu ti nen. 

133Astsavalhjatch'e jan t'ônash nava asinôc; pa ya aj ca anvashanyi pa niysa' ca 

naashyitapee. 

134Asjôclesh pa t'unaj pa nivacle, lhayaash ti jayeesh ca c'ôfisjatch'e nava ayôjijates. 

135Isa' ca anovalhey na natsôt'ajesh acavo, pa ats'eyjatsjanesh nava ayôjijates. 

136Tovôqu'esh java yit'ec tôlhshaam nava yitôsjey, lhayaash ninasclaneshi ts'ivee na 

lhavanqu'eyjatsjanesh. 

137Lhcaanvacle, avaatsha navo'yeshch'e; yitsôt'asch'e nava lhatcaasclancheyeshch'e. 

138Tsich'em nava ayôjijates ti yivo'yeshch'esha'ne shi' ti yijô'qu'esha'ne. 

139Tsicôjejat na yichavati'esh nava asinôc, lhayaash japi niyc'utsfasa ti nitôvacluqu'e 

ts'ivee. 

140Na afaclech ya'shesh ti chiyisclanshi, pa lhe'naa ti yen na acavo. 

141Jatants'aclan'in, pa chitsapun shta, taj ninastôvaclu'ey nava ayôjijates. 

142Pa avoyjayasheshch'e yajatesh ti yivo'yeshch'e, na avanqu'eyjatsjayash pa yijôqu'e. 

143Apis ti javan java tavijatay shi' java caclec, taj ti vooy nava ayôjijates ts'ishamitjat. 

144Nava ayôjijates yajatesh ti yivo'yeshch'e; ¡anjutyam pa yitôycheyashc'oya ca jaspa 

yamônlhaa! 

145Lhcaanvacle, jayônesh'ay lhacôm'a na yicachi'; ¡ascuulhjulh, lhayaash ti jayeesh ca 

c'ôfisjatch'e nava ayôjijates! 

146Avaatsha jayôn'ay, ats'efen ca jaspa c'ôfisjatch'e nava ayôjijates. 

147Ti jôjjeclay ninôôcjulh pa nalhu pa janeetsham ti jayalh'a ca ats'efen; ti apis ti 

jaych'anesh'ac'oya na afaclech. 

148Ti jôjjeclay tulh'in nava yitôsjey ti p'alha ti yovalhjulh ti yaychavalhjulh na 

afaclech. 

149Ach'ana na yôjôj, Lhcaanvacle, tôlh'ejop pa encheyash; pa asmônlhanit, jan t'ônash 

na avoyjayasheshch'e. 

150Shalhaa papi vôncaclônjanjas ti tsachan, taj ti tojemey nava lhavanqu'eyjatsjanesh. 

151Avaatsha, Lhcaanvacle, ashalhaa, lhacôm'a nava ayôjijates ti yijô'qu'esha'ne. 

152Clech'e lhapesh ti tsitô'ya nava ayôjijates, ti chiyiyitsjat tôlh'ejop ti 

a'ôyjôlhôyech'esh. 

153Ovalhsha'ne na yitacshinjayash pa atsayjatjop, lhayaash ti ninastôvaclu'ey nava 

lhavanqu'eyjatsjanesh. 

154Avayjulhyam nava tôlhshaamjopyam pa atsachaj'avne; ¡asmônlhanit, jan t'ônash na 

afaclech! 

155Na avanqu'efenjayash tojemey papi ojiyis, lhayaash ninôquesh'ay nava ayôjijates. 

156Lhcaanvacle, uj na acavts'aclayjayash; ¡asmônlhanit, jan t'ônash na 

avoyjayasheshch'e! 

157Acloj japi niyc'utsfasa shi' japi tsicôvfachi, taj ti nitanuc'oya nava ayôjijates. 

158Nints'iyôyjulh japi faycutsjanjas, japin ninanc'ashamesh nava ayôjijates. 

159Lhcaanvacle, atsovalhesha'ne jan lhjunash ti jen nava ayôjijates; ¡asmônlhanit, 

tôlh'ejop na encheyash! 

160Nava aclishay tôlhshaam nava yijô'; ôyjôlhôyjes shi' ti yivo'yeshch'esha'ne 

lhacôm'a nava lhatcaasclanchayeshch'e. 

161Japi nivacle t'unis cha'lheesh ti tsachan, taj ti vooy na yicachi' yisclaneshi nava 

asinôc. 

162Ts'ishamitjat na afaclech, lhjunashjulh papu ti yi'van pa uj lhcôqueclitô. 

163Jacônitshi pa vatcuts'aji, pa jav'ojinat; taj ti jen nava lhavanqu'eyjatsjanesh. 

164Nava nalhus ti jôclôjesh'ay nava isis lhatcaasclanchayeshch'e. 

165Papi yen nava lhavanqu'eyjatsjanesh yic'usinat'in pa uj vatpiiyash, pa ampapu ca 

nancôtjatesha'ne. 

166Lhcaanvacle, jaych'anesh'ac'oya ca ats'ilhjen, lhayaash ti apis ti jajôneshch'e nava 

ayôjijates. 

167Tsiqu'ishamem nava lhtayôjijanesh pa jenesh lhacôm'a na yicachi'. 

168Tsiqu'ishamesh nava lhteesh'in nava lhtayôjijanesh; ¡avaatsha natô'ya lhacôm'a na 

yijunash! 

169Yam'ay na yôjôj, Lhcaanvacle, yiey pa lhôv'e'; ¡anjutyam pa yitôycheyashc'oya, jan 

t'ônash nava asinôc! 

170Yamey na yalhjayash pa lhôv'e'; ¡pa aspiiyan, jan t'ônash na afaclech! 

171Atôlhjatch'e na yashi pa vatôclôjqueyash, lhayaash ti lhts'eyjatsjanesh nava 

ayôjijates. 

172Ishjanjayaneshjop na yashi pa vat'aclach na afaclech, lhayaash ti lhacôm'a nava 

ayôjijates ti yivo'yeshch'esha'ne. 

173Avaclhitesh'avach pa apôcôt ca nits'efen, lhayaash ti jench'een nava ayôjijates. 

174Lhcaanvacle, ¡jen ca ats'ilhjen! ¡Ts'ishamitjat nava lhavanqu'eyjatsjanesh! 

175Jayeesh ca yamônlhaa ca c'ôclôj; ca nits'efen na avoyjayasheshch'e. 

176Jacuclôn'in, jan lhjunash lhpa tashinshtaj; ¡ata'lhun ca avo'yiysha'ne, lhayaash ti 

ninastôvaclu'ey nava ayôjijates! 

Salmo 120 

Pa vat'alhjayash ti yujac'oya pava suyjulh 

1Ti caajyam pava tavijatay pa jayôney pa Lhcaanvacle, pa tsicuulhjulh. 

2Lhcaanvacle, atsayjatjop pava vatcuts'ajinôc shi' pa vatach'aclech jôtsôclônjanaj. 

3¿She pa lhtôôlhsha jayu ti lhtônclôyitsjay pa vatach'aclech jôts'ôclônjanaj? 

4¡Pava vatc'ôjey uj ti tsjofjisha'ne vatvatclônjavoquey! ¡Nôquee pava fayjoc yichesh! 

5¡Uj ti jayits'aclay ja jôv'e' ti janôôlhjôn'e yiey ja Mesec, ti jôv'ôcji java tsha'nuvos 

yiey ja Cedar! 

6Cajuqu'e ti jôvji' japi yapun pa vatpiiyash; 

7¡ti jasinôqui pa vatpiiyash, lhan'e pa yasinôqui pa vatvatclônjayash! 

Salmo 121 

Pa Lhcaanvacle lhavaatsha naclôvalh 

1Ti jovalh'apee nava uticuy pa jataniyôsesh: “¿Ta tôlh'e' jayu pa yinefenjayash?” 

2Pa yinefenjayash tô'lha jayu pa Lhcaanvacle pan yivclanjat pa vôôs shi' na cotsjaat. 

3¡Tanca nivashan'am jayu ca natop'aclit! ¡Tan jayu ca nimô' pan vanujumatsen'ash! 

4Am, pa lhech tanca nimô'; tanca nimô' pan vanujumatsenesh napi Israel lhavos. 

5Pa Lhcaanvacle lhavaatsha vanujumatsen'ash; pa Lhcaanvacle lhavaatsha ti 

naclôvalh, lhavaatsha yi'ajop ca nefen. 

6Na jumcuclaay tanca naclôyit jayu pa nalhu, tan jayu shta na jive'cla ti tulh'in. 

7Pa Lhcaanvacle naclôvalhesh lhacôm'a pava suyjulh; lhavaatsha yiclôvalh pa 

amônlhajayash. 

8Pa Lhcaanvacle naclovalh lhacôm'a pa ti lhôcji', nôqueesh shi' shta ti yajateshch'e. 

Salmo 122 

Vatôclôjquenôcjop pa Jerusalên 

1¡Uj ti ts'ishamesh ti chiyit'eshyi: “Shnôquelhey pa lhishjanjavat pa Lhcaanvacle”! 

2Jerusalên, ¡palha jamelhtasham yiey nava acashic! 

3Jerusalên, yitsaat chiyisnateshjop ca tc'a'eevane napi yie'. 

4Lhavaatsha nachey'in japi ve'lheelhch'e pa Lhcaanvacle ca jaspa nôclôj pa lhey, jan 

t'ônashem japi Israel lhavos. 

5Lhavaatsha chiyiesh'e ti chiyisclanch'e pa vatvoyjayasheshch'e, ti chiyisclanch'e ti 

yiey pa lhajpôyich pa David. 

6Atôôlhshelheyshi pava acachi'clelh ca at'eshelh: “Ca nicat'aj'am pa vatpiiyash 

avaatsha Jerusalên; ca piiy'a papi nen. 

7Ca piiy'a nava ashclôfjes; ca nijôt'assham nava ajpôyjey.” 

8Nôqueesh napi yich'injavot shi' napi yic'utsfas jayeetshelh'a jayu: “Ca nicaaj'am pa 

vatpiiyash avaatsha. 

9Tôlh'ejop pa lhishjanjavat pa Lhcaanvacle cas'Dios, janiyitesh'am jayu pa is.” 

Salmo 123 

Vat'alhjayash ti chiycafiyanjop pa Dios 

1Avaatsha, Lhcaanvacle, jovalhesh'ay na yalhjat; ti atsitenajshi pa vôôs. 

2Nava yalhjateselh jovalheshelhey pa Lhcaanvacle cas'Dios, jan lhjunash ti 

yiclôvalhesh pa vatcavo pava yisnatesh pa lhanvacle, jan lhjunash ti yiclôvalhesh lhpa 

vatcavoque pava yisnatesh lhpa lhanvacche, jaych'aneshelhc'oya ca nicaajem pa 

lhcavts'aclayjayashelhyish. 

3Acavts'aclayelhyish, Lhcaanvacle; acavts'aclayelhyish, lhayaash ti palha 

niya'eelhjulh nava lhcapunchenôclelhyish. 

4¡Ya'shesh ti javatclôyitshelh na lhavancajuvanjayash papi acôsshiin shi' na 

lhcapunchayash papi nunatsjanjas! 

Salmo 124 

Pa Dios, lhavqu'ilhjenajesh papi Israel lhavos 

1Pa Lhcaanvacle ca ninava'e lhôn yiey pa shnôv'e —pa at'eshelh nôqueesh napi Israel 

lhavos—, 

2pa Lhcaanvacle ca ninava'e lhôn yiey pa shnôv'e ti tanecletjoo japi nivacle, 

3lhetajeesh ca casmônlhaasha'nejop ca shintim, ca shinapjunesh pa lhavôôc ti 

tanjuyjajulh. 

4Pa lhetajeesh ca nifach'anjatapee pa yinôôt; ¡pa namtajatapee pa tovôc! 

5¡Lhetajeesh ca namjatapee pa yinôôt factsejch'e! 

6¡Chiyôclôj pa Lhcaanvacle, ti ninamjatjoo ca shinc'asatesha'ne pava lhtsevtey! 

7Apis ti shtaclôtc'oya lhpa vatc'ôôvte jan lhjunash pa ajôclô ti yiclôtc'oya pan 

yicôvfachi; lhpa vatc'ôôvte yipôctejshi pa shtaclôtc'oya. 

8Na casnefenjayash tô'lha pa Lhcaanvacle, pan yivclanjat pa vôôs shi' na cotsjaat. 

Salmo 125 

Pa Dios yiclôvalh papi yitsôt'ajesh 

1Papi yicafiyan pa Lhcaanvacle nivi'sheey lhjunshjulh lhja utiyuc Sión ti lhetlhataj'in 

ti caaj yajatesh. 

2Jan lhjunashesh java uticuy ti t'afayjop ja Jerusalên, pa Lhcaanvacle ti t'afayjop japi 

lhchifas nôqueesh shi' ti yajateshch'e. 

3Pa niysasha'ne lhcaanvacle niyajateesh jayu ca chinashjatesh yiey ja cotsjaat jan 

yijutem pa Dios japi lhchifas, ti ninenem japi lhchifas ca nasnatesh pa niysa'. 

4Lhcaanvacle, asnatshem pa is japi isissha'ne, japi nivacle yivoyjateshch'e pa lhcachi'. 

5Vooy papi yuyey pa niysa' nôyish asnatshem ca namey pa lhfanishlhavach papi 

ojiyis. ¡Ca nicaajem pa lhpiiyash japi Israel lhavos! 

Salmo 126 

¡Anvaych'aclajelhyam pa yifanishelhyivach! 

1Meelh pa Lhcaanvacle ti nivaych'aclaj pa lhanfanash ja Sión, pa lhjunashjulhjoom pa 

ti shtanjujôm. 

2Lhechesh na yashi'elh shi' nava yich'acjeselh pa tapoojqu'e pa lhcaaysujayash'in shi' 

ti tônesh'in pa lhshamitjayash; lhechesh pa yit'esh papi nintôôyvatsham'in: “¡Pa 

Lhcaanvacle yaash ti us nava yisnatshem napi lhech!” 

3Jech, pa Lhcaanvacle ya'shesh nava yisnateshjoom, pa uj ti ts'ishameshelh. 

4¡Lhcaanvacle, ve'lheshcum anvaych'aclajelhyam pa yijunashelh, jan lhjunash ti 

lhanvaych'aclajop ja am'e pa'na pava tsha'nuc! 

5Papi vancu'esh pava lht'ec, pa yicavcalhjayanesh jayu ca nitônesh'in pa 

lhshamitjayash. 

6Lha'ma papi yip'e' ti yisichat pava lhcôvjiyanchey pa tapeclesh'in jayu ti tishjanesh 

pa lhshamitjayash ca nechepjalhtaj pava yôcfashaam trigo. 

Salmo 127 

Lhacôm'a ti tô'lha pa Lhcaanvacle 

1Pa Lhcaanvacle ca ninasnatajeesh pa jpôyich, pa cha'lhatajeesh pa lhcumjayash papi 

jpôyjey lhavos; pa Lhcaanvacle ca ninclôvalha pa yitsaat, pa cha'lhatajeesh ca 

novalh'apee papi c'afoquelhay. 

2Chalhatajeesh pa lhcumjayash ca nichiyôf'e ca namja tulh ti vatclôyit'apee pa lhôc 

pan t'acum'apee, vooy pa Dios tis papi yen ti jôjjeclay yimô'. 

3Napi catsicles nivat'asjotshi, napi lhech yi'isinatjoom pa Dios. 

4Papi vatacles ti yijoojoqu'e ti casnich'ayech jan lhjunash pava lhc'ôjey pa 

vatclônjanaj. 

5¡C'u'sem'in pa nivacle ti caajem pava acloj lhc'ôjey nan lhjunash papi lhech! Pa tan 

jayu ca ninachajshichamc'oya papi nilhc'utsfasa ca nitatvayjatajjulh yiey papi 

tcaasclanchaych'e. 

Salmo 128 

Pava isis vanqu'efenesh pa Lhcaanvacle 

1C'us'am'in avaatsha ti lhvijatanjulh pa Lhcaanvacle shi' ti lhanc'ashamem. 

2Lhtuj jayu pava tôlha pa acumjayash, pa c'us'am'in jayu pa isa' pa ajunash. 

3Yiey pan ajôj'esham yiey pa lhôv'e', lhpa ach'acfa lhjunashjulh jayu lhpa ôtjayetayuc 

ti acloj pava lhay. Papi acles yamjop pa atsaccunjavat, lhjunashjulh jayu pava lht'oy 

lhpa olivoyuc. 

4Nôque lhfanishesh ti yiisiyanem jayu pa Lhcaanvacle pa nivacle ti yivijatanjulh. 

5¡Vooy pa Lhcaanvacle naisiyan jayu yiey lhja utiyuc Sión! ¡Ca avaney ti isesh'e ja 

Jerusalên lhacôm'a pava lhnalhus pa amônlhajayash! 

6¡Pa lhamey jayu ti lhavan papi antôcleshjes! ¡Ca nicaaj pa vatpiiyash ca nôvji' japi 

Israel lhavos! 

Salmo 129 

Pa Lhcaanvacle vancafa'matan 

1Acloj java vanaclôpjuyish jayônshi jatô'lhesh'e ti yanich'ayech —ca niteesh nôqueesh 

napi Israel lhavos— 

2acloj java vanaclôpjuyish jayônshi jatô'lhesh'e ti yanich'ayech, taj ti ninaashyitapee. 

3Na yaclô' yivo'matanesha'ne java yic'ôn'eshamsha'ne, pa yinôôclhanitch'esha'ne java 

lhnôyshayesh, 

4taj ti pa Lhcaanvacle, lhech yivo'yeshch'e, ti nijôcleshyi pa t'unaj papi ojiyis. 

5¡Istaa ca avapenjat'in ca niclôt'in japi nilhc'utsfasa ja Sión! 

6¡Istaa ca lhjunashajulh pa yiteej ti tôlh'e' lhôtôj pa jpôyich, ti jôjjeclaytaj ca 

chinanclan'e ti p'alha ti tapecvane! 

7Lhpa lhech yiteej nive'lheesh ca nitapooj pava lhpôcôtôy pan niclanshi pa trigo ti 

yôcfashaamsha'ne shta; 

8Lhpa lhech yiteej pa ampapu jayu papi naashjop ca niteetsha: “¡Pa Lhcaanvacle apis 

ti yiisinatem ts'ivee!” Yivaatsheelh ja'isinatelh'am avaatsheelh pa lhey pa 

Lhcaanvacle. 

Salmo 130 

Vatcaclecleyasha pa Lhcaanvacle 

1Jôveshch'e tasham na apatoj ti jayôn'ay 

2¡Ach'ana, Lhcaanvacle, na yôjôj! ¡ach'aneshch'e jum pava acfey na yôjôjesh na 

yalhjat! 

3Lhcaanvacle, Lhcaanvacle, ca aychavalhtajaan lhôn pava vat'sasch'e, ¿she papi 

istajeemjop ca nivatsavatjulh? 

4Taj ti avaatsha jatôôlhshelh'a ti chiyvômjatch'e, pa jaspa javijatanelh'ajulh. 

5Lhacôm'a pa yisôc'ôclit ti yacaclecsha pa Lhcaanvacle, shi' ti jacafiyanesh cava 

lhasinôc. 

6Yivaatsha yacaclecla pa Lhcaanvacle c'asheshc'oya papi yovalhjulh pa nalhu, 

7acaclecleelha, avaatsheelh, Israel avoselh, pa Lhcaanvacle, lhayaash pa lhech ti 

caajem pa vatencheyash shi' ti t'apjôclô'lheesh ti yicamaminatjoo. 

8¡Lhavaatsha yivômjatesh jayu napi Israel lhavos lhacôm'a pa lhav'ojiyash! 

Salmo 131 

Pa vat'alhjayash ti chiycafiyan 

1Lhcaanvacle, ninunat lhavach na yicachi', ninashjat shta nava yitôsjey, nivooysha'ne 

pava yaash vatcôqueclitôy ti niyajulh'apee. 

2Ni lhech lhjunasha, pa yacano pa yapiiy shta, jan lhjunash pa taôvclaj ti nich'a 

chiyfitsjan ti yechepjalh lhpa lhamimi. ¡Yivaatsha yijunashjulh pa taôvclaj ti nich'a 

chiyfitsjan! 

3Israel lhavos, ach'anelhc'oya pa Lhcaanvacle nôqueesh pa yajateesh shta. 

Salmo 132 

Pava lhfacjesem pa Dios pa David 

1-2Lhcaanvacle, Lhcaanvacle, pan T'unem'in pa Jacob, anaychavalhey ja David shi' 

java yitacshiyan'in; anaychavalhshey java napejiyinesh ti yisnatesh'am: 

3“Tan jayu ca yiôcji pa jpôyich, tan jayu shta ca yijo'jane ca yichay, 

4tan jayu ca nachajvane nava yitôsjey pa tan jayu shta ca muc'a ca yimô', 

5ti jôjjeclay niyvan pa jpôyich t'ajuya pa Lhcaanvacle, pan T'unem'in pa Jacob.” 

6Yiey ja Efrata ti jape'yeelh ti chiyasinôqui lhpa lhcaqueclitôshi pa Lhcaanvacle 

yich'e' pa vatpe'yejat, pa javanelh'e yiey java lhjotoy ja Jaar. 

7¡Shnôquelhey pa lhajpôyich pa Lhcaanvacle! ¡pa sht'acjatsuyelh'e yiey t'ajuyish pa 

t'ôsjavaat pava lhafoc! 

8Aneeshchisham, Lhcaanvacle, lhja acôqueclitôshi t'un'in, ca anatshey lhjan 

lht'ichay'een. 

9Ca nuych'e pa vatvoyjayasheshch'e japi acasinôc; japi yivo'yeshch'e'am ca 

nitônesh'in pa lhshamitjayash. 

10Tôlh'ejop pa encheyasha ja acavo David, pa ya aj ca avô'mesh ja lhcaanvacle ti 

lhatcum'e'atam. 

11Pa Lhcaanvacle yisnatshem ja David pa yipe'jiyinesh yijôt'aj, pa lhech yipe'jiyinesh 

tan jayu ca chinvômjatshi: 

12“Jan'esha'ne jayu na is ac'o'vat papi ve'lha papi tôlh'a. Ca nôfisjatajch'e papi acles na 

c'apejiyinesh shi' nava yiyôjijates navan qu'eyjatsjanesh jayu, shi' shta papi lhcles 

vitsha yie' jayu na ac'ovat yajatesh.” 

13¡Pa Lhcaanvacle apis ti t'apayalhatam lhja utiyuc Sión! ¡T'apayalhatam ca lhech 

nôv'e'! 

14“Anôque utiyuc yajatesh jayu ti jayeesh ca jôv'e'; lha lhech jôv'e' jayu, lhayaash ti 

ts'ishamesh. 

15Ujesh ti jaisiyanem jayu pava lhacôs pa c'apenjanesh jayu papi ts'aclaaysha'ne. 

16C'uych'ejop jayu pa vatvoyjayasheshch'e japi lhcasinôc pa jônjayanesh'in jayu pa 

lhshamitjayash japi yivooyshemch'e. 

17Lhech'e jayu ca jatôlhjatshi na t'unaj ja David. Apis ti jôyin lhja ve'lha itôtaj t'ajuya 

ja lhcaanvacle jan jaycum'eyitam. 

18Japi nilhc'utsfasa jamjach'een jayu pa lhavapenaj'in, lhan'e lhavaatsha pa jan'apee 

jayu pa lhapjumtseyash.” 

Salmo 133 

Vatôclôjqueyashesh pa vatencheyashesh pa vatvelhiyash 

1¡Ovalhelhey ti uj ti tajulhey shi' ti c'us'in papi lhtatvelhavot ti ve'lhasham! 

2Lhjunashjulh pa is vatshachivo ti yip'aclanesham pa lhshatech papi vatcasinôc pa 

yameyshicham pava lhpôsey pa yameyshicham shta pa lhavovash lhpa t'uyjatshiy. 

3Lhjunashjulh pa lhaviyas lhja utiyuc Hermón, ti niton'apee java uticuy yiey ja Sión. 

Lhech yie' pa Lhcaanvacle ti nichen pa is t'efenjayasha pan lhavôôj pa 

vatmônlhajayash. 

Salmo 134 

Lhech pa Lhcaanvacle ti naisiyan 

1¡Anshiy'aelh, lhcavos pa Lhcaanvacle! ¡At'eshelhem pa is pa Lhcaanvacle lhacôm'a ti 

lhôvelh'e ja lhishjanjavat pava tulhis! 

2¡Ajayeshelhchisham nava apôcôtôy yiey ja lhajpôyich pa at'eshelhem pa is pa 

Lhcaanvacle! 

3¡Pa lhech Lhcaanvacle, pan yivclanjat pa vôôs shi' na cotsjaat, ca naisiyan yiey lhja 

utiyuc Sión! 

Salmo 135 

Pava us yivclanjat pa Dios 

1¡Chiyôclôjeshey pa Lhcaanvacle! ôclôjeshelh pa lhey pa Lhcaanvacle; ôclôjelh 

avaatsheelh, ti lhcavoselh'ash, 

2napin yie' ja lhishjanjavat pa Lhcaanvacle, yiey java clayôych'e lhavôjqu'e ja 

lhishjanjavat pa cas'Dios. 

3ôclôjeshelh pa Lhcaanvacle, lhayaash ti issha'ne; ishjaneshelhjop pava vat'acjay pa 

lhey, lhayaash ti cavts'aclayjanaj. 

4Lhayaash ti t'acum'elhatam ja Jacob, lhech ja Israel, ca jaspa nitsôt'ajesh. 

5Tsitô'ya jô pa Lhcaanvacle cas'Dios ti yashc'oya lhacôm'a pav'elh chiydiosiyan. 

6Pa Lhcaanvacle yisnatesh lhacôm'a pa ti yen, lhech lhjunashesh pa vôôs yiey shta na 

cotsjaat, lhech lhjunashesh pa uj tovôc yiey pava apatosch'e. 

7Yinenjatchisham pava vôsey yiey pava yôj'e' na cotsjaat, yisnatesh pava tachin ti 

nifac pa tsha'nu, vooy pava lhtôvjasc'oya pa tôlhesh'ôcji pa lhaviim. 

8Lhavaatsha yivômjtasha'ne papi vatjutsa' lhcles papi Egipto lhavos shi' pava vatjutsa' 

lhcles pava lhclôy. 

9Yicheney pava nôclitem ti yitamp'oyanesh t'ajuyjulh pa faraón shi' papi lhcavos yiey 

pa lhcachivat'eshi pa Egipto. 

10Yivômjatsha'ne papi acloj lhtachifas, pa nijôclesh pa lhamônlhajayash papi 

lhcaanvacles t'unis; 

11pa Sehón, lhanvacle papi amoreos, pa Og, lhanvacleesh pa Basán, shi' lhacôm'a papi 

lhcaanvaclesesh na Canaán; 

12vooy java lhcootsjativshay papi lhech lhcaanvacles pa yijutem ti tcôyôjanesh japi 

lhchifas Israel lhavos. 

13Lhcaanvacle, pa ey ôyjôlhôyech'esh; pa yajateesh jayu ca chinaychavalhch'e. 

14Pa Lhcaanvacle, yisclanemch'e japi lhchifas; pa tcavts'aclayesh japi lhcavos. 

15Pava lhdioseclesh papi nintôôyvatsham'in pa clesanilh cojiyaj shi' pa ts'ayôji, 

cavôque tôlha pa nivacle ti t'acumesh'e pava lhpôcôtôy. 

16Caaj pa lhashi, taj ti sasjop ca nitasinôy; caaj pava lhtôsjey, taj ti sasjop ca 

natôôvtey; 

17caaj pava lhacfey, taj ti sasjop ca natpeeychey; ¡pa amem pa lhayalh! 

18Lhjunashelhvatjulh pava chiydiosiyan papin yisnatesh shi' papin yuesha pava lhech. 

19Israelitas, ôclôjelh pa Lhcaanvacle; vatcasinôc, ôclôjelh pa Lhcaanvacle; 

20levitas, ôclôjelh pa Lhcaanvacle; avaatsheelh, ti lhavijatanelhjulh pa Lhcaanvacle, 

ôclôjelh pa lhech. 

21¡Chiyôclôjesh yiey ja Sión pa Lhcaanvacle, pa lhech ti yie' ja Jerusalên! 

¡Chiyôclôjeshey pa Lhcaanvacle! 

Salmo 136 

Pa lhencheyasha ôyjôlhôyech pa Dios papi Israel lhavos 

1Ajutelhem pa ashamieshelh pa Lhcaanvacle, lhayaash ti issha'ne, lhayaash pa 

lhencheyash ti ôyjôlhôyech'esh. 

2Ajutelhem pa ashamieshelh pa lh'Dios pava chiydiosiyan, lhayaash pa lhencheyash ti 

ôyjôlhôyech'esh. 

3Ajutelhem pa ashamieshelh pa Lhanvacle papi lhcaanvacles, lhayaash pa 

lhencheyash ti ôyjôlhôyech'esh. 

4Pan ve'lhajop ti yisnatesh pava us lhasnôyjes, lhayaash pa lhencheyash ti 

ôyjôlhôyech'esh. 

5Pan yisnatesh pa vôôs tô'lha pa lhcajôysha, lhayaash pa lhencheyash ti 

ôyjôlhôyech'esh. 

6Pan yamjat'apee na cotsjaat pava yinôtes, lhayaash pa lhencheyash ti 

ôyjôlhôyech'esh. 

7Pan yisnatesh na jumcuclaay shi' na jive'cla, lhayaash pa lhencheyash ti 

ôyjôlhôyech'esh: 

8na jumcuclaay t'ajuya ti tujey pa nalhu, lhayaash pa lhencheyash ti ôyjôlhôyech'esh; 

9na jive'cla shi' nava catiis, t'ajuya ti tujey ti tulh'in, lhayaash pa lhencheyash ti 

ôyjôlhôyech'esh. 

10Pan yivômjatsha'ne papi vatjutsa' lhcles papi Egipto lhavos, lhayaash pa 

lhencheyash ti ôyjôlhôyech'esh. 

11Pan yayjat'e pa Egipto japi israelitas, lhayaash pa lhencheyash ti ôyjôlhôyech'esh; 

12pa t'ajayeshchisham pa t'ituuc pa uj t'unaj, lhayaash pa lhencheyash ti 

ôyjôlhôyech'esh. 

13Pan yicatsônjatsham pa Tovôc Yucshi, lhayaash pa lhencheyash ti ôyjôlhôyech'esh. 

14Pan yitsavalhey pacham c'oya japi Israel lhavos yiey pa lhcachivat'eshi pa tovôc, 

lhayaash pa lhenchesyash ti ôyjôlhôyech'esh. 

15Pan yiyôlhp'ojatshi pa Tovôc Yucshi pa faraón shi' papi lhcafoquelhay, lhayaash pa 

lhencheyash ti ôyjôlhôyech'esh. 

16Pan yicha'jey japi lhchifas ja am'e pa'na, lhayaash pa lhencheyash ti 

ôyjôlhôyech'esh. 

17Pan yivômjatsha'ne papi us lhcaanvacles, lhayaash pa lhencheyash ti 

ôyjôlhôyech'esh. 

18Pan nijôclesh pa lhamônlhajayash papi lhcaanvacles t'unis, lhayaash pa lhencheyash 

ti ôyjôlhôyech'esh: 

19pa Sehón, lhanvacle papi amoreo, lhayaash pa lhencheyash ti ôyjôlhôyech'esh; 

20shi' pa Og, lhanvacleesh pa Basán, lhayaash pa lhencheyash ti ôyjôlhôyech'esh. 

21Pan yicatsônjatesh pa lhcootsjat papi lhech lhcaanvacles, lhayaash pa lhencheyash ti 

ôyjôlhôyech'esh, 

22pa yijutem ti tcôyôjanesh ja lhcavo Israel, lhayaash pa lhencheyash ti 

ôyjôlhôyech'esh. 

23Pan naychavalhjooy ti shtacô'jiin, lhayaash pa lhencheyash ti ôyjôlhôyech'esh. 

24Pan shinalhjenesh japi nicasc'utsfasa, lhayaash pa lhencheyash ti ôyjôlhôyech'esh. 

25Pan yijutem pa lhôc papi nivacle shi' pava yaquisetes, lhayaash pa lhencheyash ti 

ôyjôlhôyech'esh. 

26¡Ajutelhem pa ashamieshelh pa Dios yiey pa vôôs, lhayaash pa lhencheyash ti 

ôyjôlhôyech'esh! 



1152 

 

 
Nivacle Bible  

© 1994,  Sociedades Bíblicas Unidas. 
 

 
 

 

Salmo 137 

Ti yi'jop pava lhtovjôy pa Babilonia 

1Jôveelhjop java lhtovjôy ja Babilonia, pa japelh'in ti jaychavalhelhey ja Sión. 

2Yiey java clôtsiquicuy yi'shi' ja yitsaat ti janeelhshi java yi'arpaselh. 

3Lhech'e, japin tsicha'jelh ti lhcumtiselhyish, japin uj ti tsicômclôquielh, pa 

t'aalhtajeshelhyi ca jayishjaneshelh pa yishamitjayashelh; ¡Ca jayishjaneshelh java 

vat'acjayesh ja Sión! 

4¿Jayishjaneshelhem'e jayu t'e pa Lhcaanvacle yiey ja cotsjaat tavujuya? 

5¡Ca jamtajey ca nastôvaclu'taj'ay, Jerusalên, pa chinclôjôjiyan na yipôcôt yifayish! 

6¡Pa nit'unesh na yich'aclech na yic'ôjtôj ca niyaychavalhtajaay avaatsha, ca 

nic'antajashi Jerusalên ti jan'atapee pa tsitsôt'ajesh yishamitjayash! 

7Lhcaanvacle, aychavalheshch'e japi edomitas, ti yafalhch'e ja Jerusalên, pa yit'esh 

ts'ivee: “¡Avômjatelh, avômjatelh amjelheyshi java lhtascuyesh!” 

8¡Avaatsha, Babilonia, chinavômjat jayu! ¡Nisham'in pan yijut'ay pava 

yajulhjatsham'am tôlh'ejop java lhasnatshelhyam! 

9¡Nisham'in pan t'acum'e napi acles pa yic'ônesh nava utes! 

Salmo 138 

Pa vat'alhjayash ti chinshamesh pa Lhcaanvacle 

1Jajut'ayjop jayu pa yishami'ash, Lhcaanvacle, lhacôm'a na yicachi'; pa jishich'e jayu 

java vat'acjay ti jôvesh'e t'ajuyish papi ángeles. 

2Pa jayicjatsuyshichamjop jayu ti jayjuyey jan yie' ja is ishjanjavat ca jajut'ay'ajop na 

yishami'ash ja encheyash shi' pa yijô', lhayaash ti lhanshi' pa ey shi' cava asinôc ti 

t'ashjatchishamshi lhacôm'a nava matas. 

3Ti jayôn'ay pa lhascuulhjulh pa lhnapshin'eyam pa yunaj. 

4Lhacôm'a papi lhcaanvaclesesh na cotsjaat ti nôclôj jayu ca nipe'yataj nava afacjes. 

5Yôclôjesh jayu pa Lhcaanvacle pavan yisnatshem, lhayaash ti uj pa lhnôclôjqueyash 

pa Lhcaanvacle. 

6Lha'mataj pa Lhcaanvacle ti tojtajchisham, ti yovalhey pa nivacle vanits'aclayan, pa 

tojeyjop ti nitôfaclesh pa nunatsjanaj. 

7Ti javatvanesh pa suyjulh, pa lhnujumatseneshyam na yimônlhajayash; pa lhnôclit pa 

unaj pa lhts'ilhjenesh ja t'asuyi japi niyc'utsfasa. 

8¡Pa Lhcaanvacle tsicha'jey jayu pa yôj'e' pa vatshami nava isis ti yisnateshyam! 

Lhcaanvacle, pa encheyash ôyjôlhôyech'esh; ¡Ya aj ca naafisjatach'e nava apis ti 

lhasnatesh! 

Salmo 139 

Pa Dios yitô'yish lhacôm'a 

1Lhcaanvacle, apis ti lhasclôvalhsham, pa lhantôfaacyitsham; 

2avaatsha lhantôfa'clesh lhacôm'a java jasnatesh; lha'mataj atojtajey ti natô'ya pa ti 

jaychavalhey. 

3Natô'ya lhacôm'a java janashch'een, ¡natô'ya lhacôm'a pa ti jasnatesh! 

4Jôjjeclay ampa ca lhclisha na yich'aclech, avaatsha, Lhcaanvacle, p'alha ti natô'ya. 

5Pa ampa ca aamee ti lhamyijop; pa lhanyitapee pa apôcôt. 

6Pa acajôysha chiytamp'oyesh'am ti yaashc'oya pa yam'e pa jayajulh'esham; 

¡yaashchisham ti niyajulhsham ca nastôyc'oya! 

7¿Ta ca jayjuyshic'oya ca tojeey pa natsôt'ajesh espíritu? ¿Ta ca jaclôtshic'oya ca 

tojeey pa ajuyish'e? 

8Ca yicheychisham lhôn pa tojquisham vôôs, taj ti lhech lhôv'e'; ca yuysham lhôn ca 

yameyshi pa tasham na cotsjaat, lhech lhôv'e' shta; 

9Ca yifô'yôey lhôn lhum'ôcjinuc, ja't'ajesha ca yie' lhôn pa yôj'esha'ne pa uj tovôc 

nuutch'ejulh, 

10taj ti lhech'e shta ti namtajyi pa apôcôt; ¡pa afayish apôcôt nicaclôclayish! 

11Ca yaychavalhey lhôn ca vant'ôfiitshi pa tjonshajay'e, ja't'ajesha lhôn ca tulha'e pa 

nalhutaj'e ti jôvji', 

12pa tjonshajay'e nivant'ôfiitshi'ac'oya, shi' pa tulh nalhuji'am nan lhjunash pa nalhu. 

¡Pa tjonshajay'e shi' pa nalhu'e lhjunashch'evatjulh'am! 

13A'lhech lhasnatesh lhacôm'a na yivu'vat; avaatsha lhtsiisnateshi lhcachi' lhja mimi. 

14C'ôclôj, lhayaash ti lhastamp'oyan, lhayaash ti lhasnôyjes nava lhasnatesh. ¡Cavôque 

yaash ti lhamjatyitsham! 

15Nintaastay'am ti vat'iychisham na yivu'vat lhan'e yivaatsha pa tastaayam'in ti 

chitsisnatesh ti jôvji' tasham na cotsjaat. 

16Pava atôsjey lhavanesh na yivu'vat ti vaclan; lhacôm'a côque ti vani'seshi pa 

aqu'isjayanach. Apis ti lhnôôclhanitayam pava lhnalhus na yimônlhajayash ti jôjjeclay 

ampava ca navclan pava lhech. 

17Avaatsha Dios, nayeeyshiyam pava aychavalhjanôc; ¡nichinfajulhch'e pa 

yam'evatsham pava lhech! 

18Ca yit'esh lhôn ti c'atsjulhch'e pa yaashtajc'oya pa josôj; ca yivaclhitesh lhôn pa 

jôjjeclaytaja ca yamônlhaa'ajop. 

19Avaatsha Dios, anjôclesh pa lhamônlhajayash papi ojiyis pa atonteyam papi 

vôncaclônjanjas, 

20papi niysa' ca nasinôqui pa cha'lheesh ti t'ajuy'ajulh. 

21Lhcaanvacle, ¿tan t'e ca yicônitshi papi nacônitshi shi' ca jav'ojiyan papi 

vatjuyjat'ajulh? 

22¡Yamyitsham ti jacônitshi papi lhech! ¡pa yijô'yam ti niyc'utsfaseesh papi lhech! 

23Avaatsha Dios, asclôvalhsham, pa antôfaachsham na yicachi'; asc'alhtanesh ca 

natô'ya nava yaychavalhjanôc; 

24anovalhyi ca c'uytajey yiey pa nash'e pa niysa', pa asvoyjatey pa nôyish 

ôyjôlhôyech. 

Salmo 140 

Pa vat'alhjayash ti chit'alha pa lhnujumatsenjayash pa Dios 

1Lhcaanvacle, atsayjatjop japi ojiyis; pa anujumatsenyishc'oya japi cômclônjas, 

2japin lhaychavalhjayashesh pa niysa' pa tifesh nava nalhus ti ninanjôtsitay'in ti 

nishanjatsujane. 

3Pa t'ach'aclech tsjofji lhjunashjulh pa tos; pava lhclishay lhjunashjulh pa t'ôôvte pa 

tos. 

4Lhcaanvacle, anujumatseneshyi pa t'unaj papi ojiyis, pa anujumatseneshyi papi 

cômclônjas, papin yôyinch'e pa lhfanishesh ca nascôtjatsha'ne. 

5Papuque nunatsjanajas p'alha ti yiclanyic'oya; p'alha ti yicaatjatyijop lhpa lhaschaat 

shi' pava lhniyjôy; pa yanshiyic'oya pava lhc'ôôytey pa nôyish. 

6Jayeetsha pa Lhcaanvacle: “Avaatsha yi'Dios'ash; ¡ach'ana na yôjôj ti jayalh'a! 

7Lhcaanvacle, Lhcaanvacle, yilhavqu'ilhjenaj t'un'in, avaatsha lhnujumatseneshjulh na 

yishatech pa vatvatclônjayash.” 

8-9Lhcaanvacle, ya aj ca ajutem pava yen papi ojiyis; pa ya aj ca an'ateesh pava 

yôyinch'e ca lhetlha nôqueshi. Japi t'afaych'eyivôôj yinenjatchisham java lhshatjes; 

¡ca napecla ts'ivee java lhpôfiyujanôc ti tôlha! 

10Ca ninat'apee ts'ivee pava yichesh fayjoc; ca ninach'e pava tinjôquey, ca nintayach'e 

t'ôyish'e. 

11Ca ya aj ca mônlhaa'e na cotsjaat pa lhcots'iyash; pa lhech niysa' ti nachan ca 

natcômclôy'in shi' ca nivancalhifch'een. 

12Tsitô'ya pa Lhcaanvacle ti yisclanemch'e pa ts'aclaay shi' ti tavayem lhavaatsha papi 

yitacshin'in. 

13Papi nivacle yivijatan'ajulh yôclôj jayu pa ey; ¡papi nivacle yivo'yeshch'e yie' jayu 

ajuyish! 

Salmo 141 

Nava yitôsjey c'ovalheshc'oya avaatsha 

1Avaatsha jayôn'ay, Lhcaanvacle: ¡ata'lhun tatsha! 

2Na yalhjayash lhjunashajulh'am pa chiytseclô'lha acôjqu'e pa lhniish ti yiey ajuyish, 

shi' nava yipôcôtôy ti janenjatchisham jan lhjunash pa vatcufayjat ti nuutey. 

3Lhcaanvacle, anshi' na yashi pa ca niclôvalh ca ninujumatsenesh ca jaspa ya aj ca 

nic'aatsham na yashi. 

4Atontemey pa yaychavalhjayash pa niysa'; pa ya aj ca avashanyam ca jayôtayesha'ne 

pava niysisa ca jasnatesh, pa tanca jôquesha pa lhôc papi sasch'e lhavos. 

5Tajulhey ti tôlha pa nivacle yivo'yeshch'e ti tsitôychata, t'acônashch'ejulh pa 

vatshachivo pava tsicajôyshiyanesh. Cava lhfanishyish tan jayu ca yapunch'e; lha'ma 

pava tsic'ôn'een ti lhetipa jayu ti jayaalh. 

6Papi lhanvacles papi ojiyis chiyulhavc'oya jayu, pa yi'van jayu nava yiclishay ti 

c'usch'e. 

7Pava lhavnus chiycatsônjat'in jayu yiey pava nivalhjey; jan lhjunash ti 

chitishaamsha'ne na cotsjaat. 

8Lhcaanvacle, Lhcaanvacle, nava yitôsjey jovalhesh'ac'oya. Avaatsha javoesh'ay pa 

anujumatsenjayash: ya aj ca ayyijop. 

9Atsayjatshi lhpa vatc'ôôyte ti chitsôjôyjatshi; atsayjatshi lhpa lhc'ôôyte papi ojiyis. 

10Ca ninatsham lhavaatsha lhpa lhaschaat papi ojiyis, lhan'e yivaatsha pa lhetlha jôcji'. 

Salmo 142 

Avaatsha jayfiy'ach'e 

1Jasitsenesh na yôjôj ti jayôney pa Lhcaanvacle, jasitsenesh na yôjôj ti jaya'lha pa 

lhcavts'aclayjayash. 

2Jôvesh'e t'ajuyish ti janôclitem nava tsicôtsit'esh yivach, jôvesh'e t'ajuyish ti jatôyjata 

nava caclecyam 

3ti jamey ti ya'shesh ti javatvanesh ti tsi'amiyanch'e. Lhcaanvacle, natô'ya na yinôyish: 

yiey pa nôyish pan c'uyey chiyanshiyic'oya lhpa vatc'ôôyte. 

4Ti jovalhtajey yifayish, pa ampapu ca ninachyi ca nits'efen. ¡Ampapu ca natvayam! 

¡Ampapu ca ninaychavalhyiin! 

5Avaatsha jayôn'ay, Lhcaanvacle, pa jayeesh'a: “Avaatsha jayfiy'ach'e; avaatsha 

lhapjaclôn'avne nava caajyam t'ajuya pa vatmônlhajayash.” 

6Ach'aneshyijulh na yôjôj, lhayaash ti javatvanesh ti ampa yunaja. Ats'ilhjenesh japi 

tsachan, lhayaash ti yaashyic'oya ti t'unvatsham'in. 

7Atsayjatjop na yinôôcfajayash secl'esh ca jôclôj'ay. Papi nivacle yivo'yeshch'esha'ne 

t'afayyijop jayu ca istaja pa afanishyish. 

Salmo 143 

Avaatsha c'anesh na yicafiyanjayash 

1Lhcaanvacle, ach'ana na yalhjayash; avatjumteeshyijulh na yalhjat. ¡Ascuulhjulh, 

lhayaash ti aisha'ne, navo'yeshch'e shta! 

2Ya aj pa ca ayôytanesh na acavo, lhayaash ti ampapu ca ameem pa'na ti yiey ajuyish. 

3Japi niyc'utsfasa tsachan, ti tsicôt'ata cotsjaat ts'ivee; pa nifaycutyi ca jôvji' pa 

tulhitaj, jan lhjunash capi clech'e ti vafsha'ne. 

4Pa javatvanesh lhacôm'a ti tsi'amiyanch'e; pa nijovayshi na yicachi'. 

5Pa tsitôyjatch'e java vatjutsa' nalhus, pa jaychavalhch'e lhacôm'a java lhasnatesh. 

6Jayjuyesh'ay ti jayajayesh'a nava yipôcôtôy, pa ts'iyôjayu'ay jan lhjunash na cotsjaat 

ti clôjôj. 

7Lhcaanvacle, ¡Ascuulhjulh tatsha, lhayaash ti nôj pa yiyalh! Ya aj ca acavoyeshyijulh 

pa efenjayash, lhayaash ti yijunashjulh jayu capi vafsha'ne. 

8Astôyjata pa encheyash ti nich'a nalhu, lhayaash ti avaatsha c'acafiyan. Astôyjata pa 

ca yijunasha, lhayaash ti jayjuyesh'a java jen. 

9Ats'ilhjenesh, Lhcaanvacle, napi niyc'utsfasa, lhayaash ti javo'aysha'ne ti jayfiy'ach'e. 

10Ats'eyjatsjanesh ca jasnatesh pa tôlh'a', lhayaash avaatsha ti yi'Dios'ash. ¡Vooy pa 

natsôt'ajesh issha'ne espíritu naschajey pa nôyish yivo'yeshch'e. 

11Nitô'lha pa ey, Lhcaanvacle, ¡ca asmônlhanitesh! Lhayaash ti navo'yeshch'e, 

¡anjôôcyish nava jatanapunjulh! 

12Lhayaash ti navo'yeshch'e, ¡avômjatyam japi niyc'utsfasa! ¡Avômjatyam lhacôm'a 

japi niyc'utsfasa, lhayaash yivaatsha ti acavoyish! 

Salmo 144 

Pa lhshamitjayasha pa ve'lha lhcaanvacle pa Dios 

1¡Chiyôclôjesh pa Lhcaanvacle, pan tsiclôvalh! Lhavaatsha tsijpôyitjulh ti 

tsisclansha'nejulh ti jayjuyjulh pa vatvatclônjayash; 

2lhavaatsha yic'utsfa yivo'yesch'e, yic'ovat'esh ti tsiclôvalh, yivônt'ôfichjavat 

tojquisham, lhavaatsha tjôcjanyish; pa lhech yichama ti javayjatyivne; lhavaatsha 

ts'ashjateshjop na yunaj papi vatachifas. 

3Lhcaanvacle, ¿she t'e pa nivacle, pa ta t'e lhayaash ti lhaychavalhaan pa lhech? ¿She 

t'e pa lhamônlhajayashesh pa nivacle, pa ta t'e lhayaash ti lhench'een? 

4Pa nivacle lhjunashjulh ti chitayalhiy; vooy pa lhamôlhajayash lhjunashjulh pa 

jpecshi ti vômji'. 

5Lhcaanvacle, anjuyjatshina pa vôôs ca anatshicham; pa ajaya nava uticuy pa 

ninachfach'ee pa lhajut; 

6antiyôjeshicham pava ac'ôjey, ti fchinjasesh, pa aclôtsjatesh ca nicatsônjat'in japi 

niac'utsfasa. 

7Ajayeshyiyshicham pa atuuc ti lhôvey pa tojquisham, pa ats'ilhjenesh pa uj tovôc; 

ats'ilhjnenesh pa t'unaj japi nivacle tavujuya, 

8japin yit'esha pava lhcuts'ajinôc pa t'ajayeshchisham pa t'ituuc lhfayish ti yijô'em 

pava yôôlhjôn'in. 

9Lhcaanvacle, jayishjanesh'ay jayu pa nich'a vat'aclach; jayishjanesh'ajop jayu ja arpa 

aclojqu'e pava lhniyjôy. 

10-11Avaatsha, lhcavjoyan japi lhcaanvacles; avaatsha, ti t'alhjen na acavo David, pa 

ats'ilhjenesh na clesataj yicavôm; pa ats'ilhjenesh pa t'unaj japi nivacle tavujuya, japin 

yit'esha pava lhcuts'ajinôc pa t'ajayeshchisham pa t'ituuc lhfayish ti yijô'em pava 

yôôlhjôn'in. 

12Napi catsicles yitônt'asch'e lhjunashjulh pava vatcôvjiyanchecuy yiey pa 

vatcac'ovat; Napi catsicles ôcjeclôy lhjunashjulh pava isis vantsemajc'oya ti yiyitsjat'e 

pa vatishjanjavat. 

13Nava catsequeschey tapoojqu'e, pa yit'ajesh nava nalhjunash'in vatcôs. Nava 

catsiclôy napshin'e pava yaash ti acloj, pa yaash ti acloj ti tsiyin'e nava jotoy. 

14Nava catsiclôy vôcôc yitumasha'ne, pa ampa lhôsa ti jôjjeclay ninameyjop pa 

t'aplhu'. Pa ampapu ca nitônvatsham'in ca nivanqu'eyjat yiey java cascaavjuclesh. 

15¡C'u'sem'in pa yitsaat ti caajem lhacôm'a cavôque! ¡C'u'sem'in pa yitsaat ti 

yitsôt'ajesh pa Dios ti Lhcaanvacleesh! 

Salmo 145 

Ca nitanipjôclôna pa nivacle ca nôclôj pa Lhcaanvacle 

1Jasinôqui'ash jayu ti a'uj, yi'Dios shi' ti Yinvacle; jaisiyan jayu pa ey yajatesh. 

2Nava nalhus jayu ca jayeesh'am pa is; pa c'ôclôjesh jayu pa ey yajatesh. 

3Pa Lhcaanvacle yaash ti uj pa yiyôôyjulh ti chiyôclôj; pa lh'ujiyash nintajulhjulh pa 

castôycheyash. 

4Papi vatanôvôt yamja papi vatacles ti nôclôjesh jayu pava acumjavshay, pa 

nafacleshch'e jayu pava yaash lhavclanjat. 

5Pa chinasinôqui'ash jayu ti t'a'shesh pa a'lhasnôycheyash, vooy yivaatsha 

jayasinôyesh jayu pava a'lhasnôycheyashesh. 

6Pa chinasinôqui'ash jayu pava lhavclanjat t'unis shi' ti suyjulh, vooy yivaatsha 

jayasinôyesh jayu pa uj unaj. 

7Pa chinasinôqui'ash jayu pa uj a'isiyasha'ne, vooy pa vat'ôjôj yit'esh'a jayu ti a'lhech 

navo'yeshch'e. 

8Pa Lhcaanvacle nitsopa shi' ti cavts'aclayjanaj, pa vachaclan lhavach shi' ti yaash pa 

lhencheyash. 

9Pa Lhcaanvacle iseemsha'ne tsich'em papu, pa tcavts'aclayesh ti vanujumatsenesh 

papin yivclanjat. 

10¡Ca chinôclôj'ash, Lhcaanvacle, lhacôm'a pava acumjavshay! ¡Pa naisiyan papi 

yivo'yeshch'e'am! 

11¡Ca nasinôqui'ash pa lhapjumtseyash pa anvacleyash! ¡Ca nasinôqui pava lhasnatesh 

t'unis! 

12¡Ca nivôntôyita papi nivacle pa unaj sh' pa uj lhapjumtseyash lhanvacleyash! 

13Pa anvacleyash ôyjôlhôyech'esh ti anvacleyashesh, vooy pa anvacleyash lhacôm'a 

jayu ti lhetlha nash'e. 

14Pa Lhcaanvacle yiyitsjatchisham papi nicôôtsha'ne pa yinenjatchisham papi 

ampach'e. 

15Pava lhtôsjey lhacôm'a ti tach'anesh'ac'oya ca ajutem pa lhôc pava acanalhusjop. 

16Lhanc'aatshamjop pa apôcôt pa tôlh'a' ti t'apenjansha'ne lhacôm'a papi 

mônlhasha'ne. 

17Pa Lhcaanvacle yivo'yeshch'e pava lhnôyshay, pa iseemsha'ne pava yisnatesh. 

18Pa Lhcaanvacle sha'lheema papu ti tôney, papu ti yijô'em ti tôney. 

19Lhavaatsha yôfisjatemch'e pava yen papu ti yisclaneshi; ti t'aalhsha pa t'efenjayash 

pa yipe'ya shi' ti yilhjenesh. 

20Pa Lhcaanvacle yiclôvalh papu ti yen, taj ti pa yiclônsha'ne papi ojiyis. 

21¡Na yashi ca nôclôjey pa Lhcaanvacle! ¡Ca niteetshem pa is lhacôm'a pa is lhey, 

nôqueesh pa yajateeshch'e shta! 

Salmo 146 

Vatôclôjquevosjop pava yisnatesh pa Dios 

1¡Chiyôclôjeshey pa Lhcaanvacle! Jôclôjesh jayu pa Lhcaanvacle lhacôm'a pa 

yisôc'ôclit. 

2Jôclôj pa Lhcaanvacle ti jôjjeclay yamônlha; pa jayishjaneshem jayu java vat'acjay 

pa yi'Dios ti jôjjeclay yacaaj. 

3Ya aj ca acaclecleelha papi nivacle chiyashjat, papin lhapa' pa lhjunash nivacle 

sasemjop ca natqu'ilhjey, 

4lhayaash ca nivaftajsha'ne pa napecla ca cotsjat'eesh, pa lhech nalhu pa lhech yôj'e' 

pava yôyintajch'e. 

5C'usem'in papu ti yiey pa t'efenjayash pa lh'Dios pa Jacob, pan tach'anc'oya pa 

Lhcaanvacle lh'Dios. 

6Pa lhech yisnatesh pa vôôs, na cotsjaat shi' pa uj tovôc, shi' shta lhacôm'a pavan 

caajem pava lhech. Lhavaatsha yajatesh ti ninvô'mesh cava lhasinôc. 

7Yisnatshem pa yivo'yeshch'e papi tancômclôy pa yijutem pa lhôc papi 

yiyipcunsha'ne. Pa Lhcaanvacle nuqueesh papi vanôôcfasha'ne; 

8pa Lhcaanvacle yovalhjat'in papi taclujuy; pa Lhcaanvacle yinenjatchisham papi 

nicôtch'esha'ne; pa Lhcaanvacle yen papi nivacle vataasclaneshi; 

9pa Lhcaanvacle yiclôvalh papi vena tôlhshi' pa yiyitsjat papi ôftecles shi' papi 

ôsch'achey, vooy papi ojiyis yac'oyjatesh pa lhnôyish. 

10Avaatsha Sión, pa Lhcaanvacle lhanvacle'ash jayu yajatesh; pa a'Dios 

lhcaanvacleesh jayu lhacôm'a pava nalhus. ¡Chiyôclôjeshey pa Lhcaanvacle! 

Salmo 147 

Nilhfanisheeshemch'e vatjulh lhacôm'a papi vatachifas 

1¡Chiyôclôjeshey pa Lhcaanvacle! ¡Uj ti tajulhey ca chintishjaneshem pava vat'acjay 

pa cas'Dios! ¡Pa lhech isjop ca chinc'usinatshi ca chinôclôjesh! 

2Pa Lhcaanvacle nachajchisham ti yisnatesh pa Jerusalên pa tc'a'evane papi 

vacôtsôn'in Israel lhavos. 

3Lhavaatsha yivatsjanchat papi aôytejem lhpa lhiivte, pa yiclôpjalheshem'apee pava 

lhavo'matas. 

4Lhavaatsha yifajulh pat'ajôôj nava catiis, pa yive'lhan ts'ivee ti yeyiyansha'ne. 

5Uj pa cas'Dios, uj shta pa t'unaj; pa lhcajôysha ampa ca nôj'e'. 

6Pa Lhcaanvacle yinenjatchisham papi tants'aclanjanjas, pa yitants'aclanjayan 

lhacôm'a papi ojiyis. 

7Ishjaneshelhey pa Lhcaanvacle ca anshameshelh; pa ishjaneshelhey pava vat'acjay pa 

cas'Dios pa t'ôjôj pa arpa. 

8Pa lhech yip'o'jey nava vôsey na nalhuyish pa yivclanjatjop pa tsha'nu na cotsjaat, 

lhavaatsha yitôlhjat'e pa yitjataj yiey pava uticuy, 

9Yijutem pa lhôc pava yaquisetes shi' pava lhcles pava c'afoquis ti yitôôvclan'in. 

10Nilhecha pa t'unaj pa cuvôyu, pa nilhecha shta pa t'unaj pa nivacle ca naash ca 

nanshamitjat pa Lhcaanvacle; 

11pa lhech nishamitjat papi ti yôclôj shi' papi ti caclecsha pa lhencheyash. 

12Jerusalên, ôclôj pa Lhcaanvacle; Sión, ôclôj pa a'Dios. 

13Lhayaash pa lhech yijôtjat'e pava chiyuyjatey pava acashic pa yiisiyan papi acles 

yi'shi' na yitsaat. 

14Pa lhech nicha'jey pa vatpiiyash na acootsjateyish pa napenjanesh pa yaash ti is 

trigo. 

15Lhavaatsha nicheney cava lhasinôc na cotsjaat, cava lhech lhasinôc nivinshaa ti 

yameylhac'o'. 

16Lhavaatsha yivclanjat pa yicleshe ti yijôney pa tashinshtaj lhsaash, pa yicatsônjat ti 

tc'acsha'ne jô pa yicleshe jan lhjunash ja shnomaj. 

17Lhavaatsha nichen pa yicleshe pa jaclôtu'esh; pa c'uy ti nichen pa yit'uniyansham pa 

yinôôt. 

18Vooy ti yiyôjiey pa yimjatsham; pa yifuyujatey pa lhaviim vooy pa yinôôt pa 

yichen. 

19Pa yitôyjata pa Jacob, lhech pa Israel, cava lhasinôc, cava lhayôjijates shi' cava 

tcaasclanchayeshch'e. 

20Nilhfanisheeshemch'e vatjulh pap'elh vatachifas, papin nive'lheesh ca nitôôysha 

pava tcaasclanchayeshch'e. ¡Chiyôclôjeshey pa Lhcaanvacle! 

Salmo 148 

Nava chiyivclanjat yôclôj pa Lhcaanvacle 

1¡Chiyôclôjeshey pa Lhcaanvacle! ¡Ôclôjelh pa Lhcaanvacle yiey pa vôôs! ¡Ôclôjelh 

pa Lhcaanvacle ti yiey pa chishamnee! 

2¡Ôclôjelh avaatsheelh, lhacôm'a papi lh'ángelesesh! ¡Ôclôjelh avaatsheelh, 

ac'afoquelhayshelh pa vôôs! 

3Ôclôjelh, jumcuclaay jive'cla shat ¡Ôclôjelh avaatsheelh, pjumtses catiis! 

4¡Ôclôj avaatsha, tojquisham vôôs, avaatsha shta yinôôt, ti lhôv'apee na nalhuyish! 

5Ôclôjelhey pa lhey pa Lhcaanvacle, lhayaash pa lhech ti yiyôjia ts'ivee pa vaclanem 

lhacôm'a; 

6Pa lhech lhacôm'a ti yiyitsjat'e yajatesh, pa yetônem pa vatyôjijat pa sasjop ti 

chiyvômjatshi. 

7¡Ôclôjelh pa Lhcaanvacle yiey na cotsjaat, tovjôy lhavos shi' pava tovjôy apatos! 

8¡Pa yitsemajshicham shi' pava jaclôtu, pa yicleshe shi' pa shnacjay! ¡Pa lhaviim 

yijojactsinenshi pavan yôfisjatemch'e pava lhanyôjijatesesh! 

9¡Pava uticuy shi' pava uticuy lhcles! ¡Lhacôm'a pava shintincutacuy shi' pava aacjuy 

lhavanjacuy! 

10¡Pava yaquisetes isisesh shi' pava yalhanashch'een yaquisetes! ¡Pava ajôclôs shi' 

pava t'ôta'yesh pa t'oot! 

11¡Papi lhcaanvaclesesh'e lhacôm'a na cotsjaat shi' shta lhacôm'a papi lhtachifas! 

¡Lhacôm'a papi chinvacleyan shi' papi tanch'anjayesh na cotsjaat! 

12Nivacle ôcjeclôy shta, nich'acsha'ne c'utsjas shta 

13¡Ôclôjelhey lhacôm'a pa lhey pa Lhcaanvacle, lhayaash ti ve'lha pa lhey 

yaashchisham! ¡Pa lhnôclôjqueyash yash'apee pa vôôs shi' na cotsjaat! 

14¡Pa lhech yunitjat papi lhchifas! ¡Ôclôjelhjop lhacôm'a papi yivooyshemch'e, papi 

Israel lhavos, papin shalheema! ¡Chiyôclôjeshey pa Lhcaanvacle! 

Salmo 149 

Pa Dios, vancavclanjat shi' ti Lhcaanvacleesh 

1¡Chiyôclôjeshey pa Lhcaanvacle! Ishjaneshelhey pa Lhcaanvacle pa nich'a 

vat'aclach; ôclôjelh nan atc'aelh'evane papi yivo'yeshch'e. 

2Anshameshelh Israel lhavos, napin vanichifan'e na Sión, lhayaash pa Dios 

vancavclanjat shi' ti Lhcaanvacleesh. 

3Ôclôjeshelhjop pa lhey ca avashclamajshelh, pa ishjaneshelhjop pava vat'acjay pa 

t'ôjôj pava arpas shi' pava cuvôyu lhacôsec. 

4Lhayaash pa Lhcaanvacle ti nishamsha papi lhchifas; pa yijutem papi vanits'aclayan 

pa lhnôclôjqueyashesh pa vatcôvjoyash. 

5Anshameshelh yivo'yeshch'esha'ne pa acôvjoyashelh, lha'ma ca ajoelhsha'ne ca 

ishjaneshelh pa ashameelh. 

6Tajulhey ca nôvji' ashiclelh pa ôclôjqueyashelhey pa Dios, pa nôvji' apôcôt pa 

clesataj yacôôjvatjulh 

7ca atshayeshelhjulh papi nintôôyvatsham'in, pa ivalhelha papi vatachifas, 

8ca ôcfeelhsha'ne papi lhcaanvacles shi' papi nivacle t'unis pava caclec 

lhnôôcfajatesesh pa clesanilh, 

9ca nôfisemch'e papi lhech pa lhnivalhcheyash vani'sesh'e. ¡Côque yôclôjesh jayu 

lhacôm'a papi yivo'yeshch'e! ¡Chiyôclôjeshey pa Lhcaanvacle! 

Salmo 150 

Vatôclôjqueyashesh ti chive'lheesham pa Dios 

1¡Chiyôclôjeshey pa Lhcaanvacle! ¡Ôclôjeshelh pa Dios yiey pa is lhishjanjavat! 

¡Ôclôjeshelh pa lhasnôycheyash ti yieshi na nalhuyish! 

2¡Ôclôjeshelh pava t'unis lhasnatsjes! ¡Ôclôjeshelh pa uj t'unaj ampa ca nôj'e'! 

3¡Ôclôjeshelh ti lhfuyuelhch'e pa vat'ônjanche! ¡Ôclôjeshelh pa arpa shi' pa cuvôyu 

lhacôôs! 

4¡Ôclôjeshelh ca avashclamajshelh pa t'ôjôj pava lhanôtas! ¡Ôclôjeshelh pava 

vat'ônjanchey shi' pava caaj pava lhniyjôy! 

5¡Ôclôjeshelh pava chama t'ôôy! ¡Ôclôjeshelh pava chama yich pa t'ôjôj! 

6¡Lhacôm'a papi tayalhiy nôclôjesh pa Lhcaanvacle! ¡Chiyôclôjeshey pa Lhcaanvacle! 

Proverbios 

Proverbios 1 

Pava tôlhshaam pava vatcajôyshivos 

1Nava lhcajôyshivos pa Salomón, lhaôs pa David, lhanvacleesh papi Israel lhavos, 

2nôque yi'shi' ti t'ajuya: chinôyôjvatam pa vatcajôysha shi' pa vanqu'eyjatsjanesh, 

vanqu'efenesh ca chintôyc'oya pava ya'clishay nayeeyshi, 

3shtatôôlhsha pa vatneyjatsjanjayash, pa vatcajôysha, pa vatniisclanjayashch'e, pa 

yivo'yeshch'e shi' pa vataasclanjayasha'ne; 

4ca chinajpôyitesh papi nich'acsha'ne papi a'lheesh pa ca nitô'yish, ca nitôyc'oya shi' 

ca najpô'yesh. 

5Papi yitô'yish shi' ti tcajôyshay pa tach'an'in, pa nôyôjesh'e ti yaash pa lhcajôysha shi' 

pa yitô'yishlhavne, 

6pa jaspa nitôych'e pava yit'esh'in papi tcajôyshay, pava lhclishay, pava yovalheyjop 

shi' pava chivoyesh'ôcji. 

7Pa vatcajôysha chitôlhesh'e ti chivijatanjulh pa Lhcaanvacle; papi ampa ca 

naychavalh yapun pa vatcajôysha shi' pa vatvanqu'eyjatsjanjayash. 

Pava chiycajôyshiyanesh papi nich'acsha'ne 

8Na yaôs, ach'anch'e nava nacajôyshiyanesh na atata, pa ya aj ca avôôm nava 

neyjatsjanesh lhja amimi, 

9lhayaash ti lhjunashjulh'am jayu avaatsha pa is vatac'ôcle shi' pa vatiniish ti 

lhtinshichi. 

10Ca nentaj papi sasch'e lhavos ti nateejshiin, ¡pa ya aj ca atatvashanem, na yaôs! 

11Ameesh lhôn ca niteesh'a: “Ata'lhun ca atatvoelhyich'e; ca shtaclanelhc'oya pa 

ve'lha ca jaspa shtaclôn papi piiy ca nijumteey ca lhech ninaashtaj'e. 

12Shtatimelh vatich'e papi mônlhasha'ne nivacle yivo'yeshch'e jan lhjunash ti tifch'e 

tasham pa vatvafjayash pa nivalhech. 

13Caajjoom jayu lhacôm'a pava nalhjunashvatc'oya vatvanjas, ¡Shtaponteshelh java 

catsijpôyjey lhacôm'a java sht'acutelh! 

14Ata'lhun ca anatshelhyi ca casve'lheelhsham shta nava caajelhyam.” 

15¡Taj ti ya aj ca avoqu'e papi lhech, na yaôs! Ayeshjop pava niysisa lhnôyshay, 

16lhayaash ti yifaclitsha'ne ti yisnatesh pa niysa'; ¡yifaclitsha'ne ti nôtit papu! 

17Lha'ma ti cha'lheesh ti chiyisnatesh lhpa vatc'ôôyte ca nivantaj pava ajôclôs, 

18papuque nivacle yisnateshlhavcop lhpa lhech vatc'ôôyte pa yinesh pa 

lhamônlhajayash pava suyc'oya. 

19Yiey pan yôj'e' papi vancajuctsen: vooy pa yitsôt'ajesh lhavancajuctsenjayash pa 

yivômjat. 

T'aalhavcop pa vatcajôysha 

20Pava lhcaavjuc shi' pava clayôych'e chiypeya'e pa t'ôjôj pa vatcajôysha; 

21chiypeyajop pava lhclishay pava lhashic, shi' pava yie' pavan yaash ti chiyôyey 

yi'shi' pa yitsaat: 

22“Nich'acsha'ne ninatô'yelh'avne, vancajuvanjas shi' napi ninatcajôyshaysha'ne, ¿Ta 

t'elhesh ca avôômjelh cava ninatôôyshelh'avne ti c'uselhshi'am ti lhavancajuvanelh pa 

lhapunelh shta ca vatcajôysha? 

23Ach'anelhch'e nava c'acajôyshiyanshelh jayu, pa vooy yivaatsha janelh'atapee jayu 

na yi'espíritu; pa c'atôyjatelha jayu nava yaychavalhjanôc. 

24Yivaatsha jayôntajelh'ay ca anachelhyi, taj ti avaatsheelh naat'eshelh ca anujelhyi. 

25Pa vena ajunashelh, lhatcavo'yelhjulh nava janfactajelh'am; pa nienelh ca 

acumelhjulh nava c'acajôyshiyanshelh. 

26¡Pa tsicaaysiyuelh'ash'in jayu yivaatsha ca ninamtajelh'ay pava vaclanelh'am! ¡Pa 

c'ajuvaneshelh'in jayu ca avaftajeshelh pa ajovayielh, 

27ca namtajelh'ay avaatsheelh pa vatjovayi shi' pava tavijatay, ti niavaatlheclôjelh shi' 

ti lhtanapunelh, ja lhjunash lhpa jojactsini ti yicatsônjat'in lhacôm'a! 

28“Pa lhech nalhu pa tôntajyi jayu taj ti tanca yicuulh; pa vo'tajyi jayu taj ti tanca 

nasvan; 

29lhayaash ti yapun pa vatcajôysha pa nintesh ca nôclôj ts'ivee pa Lhcaanvacle. 

30Pa ni'nench'e ca natcuumjulh nava jacajôyshiyantajesh; pa yapun nava janfactajem. 

31¡Pa yiclôyit jayu pava niysisach'esha'ne lhjunash! ¡Pa mônlheesh jayu ca iyi'ach'e 

pava niysisa lhjunash ts'ivee! 

32Papi ampa ca nitô'yishlhavne yiclôn jayu ti amem pa ca nitô'yishlhavne, vooy papi 

ninatcajôyshaysha'ne yivômjat jayu pava nintanaychavalh'e; 

33taj ti vooy papi tach'anyi pa caajem jayu pa vatpiiyash pa ameem pa t'ajovayijulh 

pava suyjulh.” 

Proverbios 2 

Pava isis chitôlhesha pa vatcajôysha 

1Na yaôs, istaa ca acuumjulh nava yiclishay; pa an'atshi nava yiyôjijates. 

2Ach'anch'e na vatcajôysha; pa anshi' pa aychavalhjayash na vatcajôysha. 

3Aalhshajop lhacôm'a pa unaj pa acajôysha shi' pa ataasclanjayasha'ne; 

4pa atanipjôclôna ca avooysha'ne jan lhjunash ti lhavooysha'ne pa clesanilh ts'ayôji 

jô'tajesha pa vatcôqueclitô ti chiyfiich. 

5Pa lhecheesh pa natô'ya jayu pa lhjunash ti chiyôclôj pa Lhcaanvacle; ¡pa nôcl'aam 

jayu pa lhtôycheyash pa Dios! 

6Lhayaash pa Lhcaanvacle ti lhech ti yijut pa vatcajôysha; na vatôycheyash shi' pa 

vatôfacjayash tôlhch'e' pa lhashi. 

7Pa Lhcaanvacle yijutem pa t'efenjayash shi' pa lhnujumatsenjayash papi 

yivo'yeshch'e pa lhamônlhajayash ti ampa ca namqu'e; 

8pa vanujumatsenesh papi yivo'yeshch'e pa lhjunash, pa tavayem papi 

yivooyshemch'e. 

9Pa natôôysha jayu shta pa yivo'yeshch'e shi' pa chiyisclanch'e, pa ach'anch'e jayu 

lhacôm'a pa isch'e', 

10lhayaash pa aychavalhjayash caajem jayu pa lhcajôysha pa lhc'alhtana jayu pa 

t'acônash pa vatôycheyash. 

11Pa vatôycheyash shi' pa vatcajôysha pa nivinshaa jayu ti vanujumatsen'ash. 

12Pava lhech nayjatshi jayu pa niysa' nôyish shi' papi nivacle ojiyis, 

13papin vômeshjop pa is nôyish pa yuyey pava lhnôyshay tulhch'esha'ne, 

14ti yiclafinatshi ti yisnatshem pava yicôctiyanesh shi' ti yic'usinatemshi pava niysisa 

lhfanishlhavach, 

15pa nashch'e pava nôyshay patacch'esha'ne pa yuyjop pa yitsôt'aj nôyish. 

16Pa najôôcshey jayu lhpa ôcjeclô tavujuya, lhpan venalha pava lhclishay ti 

vancacôjôsjat 

17lhpan yivôôm pa lhc'utsfa'eshjop ti nich'ayche pa nitôvaclu'ey pa vatpeya'tajeshelh 

pa Dios. 

18Pa yuyey jayu pa lhnôyish yicheyshi pa lhajpôyich lhpa lhech, lhjunashjulh ti yuyey 

pa nôyish yichey pa vatvafi'; 

19Papi yich'ôcji pa lhajpôyich pa tanca napecl'in t'ôyish'e, pa tanca napecley ca nuyey 

pa nôyishesh pa vatmônlhajayash. 

20Istaa ca anashch'e pa is nôyish, pa ajôneshch'e pa lhjunash papi yivo'yeshch'e. 

21Lhayaash papi yi'shi' pa yivo'yeshch'e shi' ti ampa ca namqu'e pa yajatesh jayu ti 

yie'in na cotsjaat; 

22Taj ti vooy papi sasch'e lhavos shi' papi facjanjas pa chiyayjat'een jayu. 

Proverbios 3 

Pava chitayôjijanesh ca jaspa chintajulh'apee pa vatcajôysha 

1Na yaôs, ya aj ca antovacluqu'e nava yivanqu'eyjatsjanôc; pa aney acachi' nava 

yiyôjijates, 

2pa caaj'am jayu pa pitejesh amônlhajayash shi' pa uj ac'usiyash'in. 

3Ya aj ca avôôm ca ve'lhaaesh pa vatencheyash shi' pa yijô'; atinshiyanesh na avo'. Pa 

anesh pa aychavalhjayash, 

4pa caaj'am jayu pa lhshami'ash shi' pa lhencheyash'a pa Dios shi' papi nivacle. 

5Amjatsham lhacôm'a na acachi' ca acafiyan pa Lhcaanvacle, pa ya aj na pa 

natsôt'ajesh acajôysha. 

6An'avachjop pa Lhcaanvacle lhacôm'a pava lhasnatesh, pa vooy lhavaatsha nacha'jey 

jayu pa yitsôt'aj nôyish. 

7Ya aj ca avaatlheclôjesh avach ti lhatcajôyshay; pa ôclôj pa Lhcaanvacle, pa 

atanuc'oya pa niysa': 

8¡Côque yaash ti is afetaseshjop ti yunitjat na avu'vat! 

9Ôclôjesh pa Lhcaanvacle lhacôm'a pava avanjas shi' pava vatjutsa' lhay pava 

acavcalhjes; 

10pa nôque lhjunash pa tapoojqu'e jayu pava equeschey shi' pava ôftechisjop pa 

ôtjayetas t'i'. 

11Na yaôs, ya aj ca apun pava nacajôyshiyanesh pa Lhcaanvacle, pa ya aj ca 

ancôtset'esh pava chinatônitjatesh, 

12lhayaash pa Lhcaanvacle yisclaneshch'e papi yen, jan lhjunash pa vatata ti 

yisclaneshch'e pa lhenach lhaôs. 

13C'usem'in papi yivan pa vatcajôysha, shi' papi caajem pa lhtôycheyash; 

14lhayaash pava lhech ti ya'sheshc'oya ti tajulhey pa nôcshi' clesanilh pa yaash ti 

isisc'oya pa cojiyaj clesanilh. 

15Pa vatcajôysha yashc'oya pava isis facl'utas; ¡lha'mataj pava matas yaash ti chiyen ti 

chiyjôntajjulh! 

16Vooy pa lhfayishey lhpôcôt yi'shi' pa pitejesh vatmônlhajayash, vooy pa 

lhch'amiyishey yi'shi' pava vatvanjas shi' pava vatôclôjquevos 

17Ti chivoqu'e' pava lhayshivoc ya'shesh ti c'usch'e; ti chiyuyey pava tsuych'esha'ne 

lhnôyshay pa chiyishi' pa vatpiiyash. 

18Pa vatcajôysha lhamônlhajayashesh papin caajem; ¡C'usem'in papi yitô'yish ti 

yichajsha'ne!. 

19Pa lhcajôysha shi' pa lhtôycheyash pa Lhcaanvacle yiyitsjatesh'e pa vôôs shi' na 

cotsjaat; 

20pa lhcajôysha yichenesh pa uj tovôc ti vacôtsônsham pa vooy pava vôsey tôlhshaam 

pa yiyaas. 

21Na yaôs, asclansha'ne atam yajatesh pa is vataasclanjayasha'ne, pa ya aj ca 

nac'oyesh pava lhavan ti navoyjateshch'e, 

22pa lhjunashjulh'am jayu avaatsha ti tôlha pa vatmônlhajayash pa ataasclanesh jayu 

jan lhjunash pa vatiniish. 

23Pa isa'jop'am jayu ca avatcafiyanesh ca anaashtajch'e pa nôyish pa tanca ve'lhaaesh 

jayu ca ancôôtsha'ne. 

24Meelh ca ichaytaj pa am'am jayu pa ca anjova'yey; pa meelh ca ajo'tajsha'ne pa is 

jayu ca amô', 

25Pa ya aj na jayu ca anjovaayjulh pava suyjulh yalhatajesh ti vaclan pa nilhecha pava 

ca naflhitajch'e papi ojiyis ca ninamtaj, 

26lhayaash pa Lhcaanvacle nijôtjatesh jayu ti lhcafiyan pa ninavashaney jayu ca 

ôsshaam lhpa vatc'ôôyte. 

27Ya aj ca avaantaneshem papu ca nitants'aclantaj ti t'alh'a, meelh ca istajajop'am pa 

lhech afanisheesh. 

28Ya aj ca eneshc'oya lhum'ashi ca efentaj pa isjop ca ajutey tatsha. 

29Ya aj ca asnatesh pava niysisa ca ôyinch'e t'ajuyjulh papi nacafiyan avaatsha. 

30Ya aj ca avooy pa ashanjayasha papu, ti ampa ca atôlhjatelheyjop. 

31Ya aj ca ajuctsenesh papi ninancôtsitay'in pa ya aj ca anach'itesha pa lhjunashch'e; 

32lhayaash pa Lhcaanvacle ti yapun papi ojiyis, taj ti vooy papi isissha'ne 

yicheshelhvane pa lhcafiyanjayash. 

33Pa Lhcaanvacle yipôfiyu'esh pa lhajpôyich pa ojey, taj ti yit'eshem pa is pa 

lhajpôyich pa yivo'yeshch'e. 

34Pa Lhcaanvacle yijuvanesh papi vancajuvansha'ne, taj ti yisclaneshemshi papi 

vatants'aclansha'ne. 

35Pa vatôclôjqueyash lhasha'esh papi tcajôyshaysha'ne, taj ti papi 

ninatcajôyshaysha'ne chiyan'apee pa lhanclôquijayash. 

Proverbios 4 

Chiyashinitjat ca chinuyey pa is nôyish 

1Yicles, ach'anelhch'e nava neyjatsjaneshelh na atata; pa ach'anshelha pa jaspa 

atôôlhshelha pa is ataasclanjayashelhsha'ne. 

2Yivaatsha jajutelh'ay na is yivanqu'eyjatsjanjayash, pa ya aj ca avôômjelh nava 

yivanqu'eyjatsjanôc. 

3Lhayaash ti yivaatsha shta apis ti vataôsyish: pa vooy lhja mimi yaash ti nitsopayish, 

4pa vooy ja tata nôque lhfanishyish shta ti ts'eyjatsjan: “Anshi' pa aychavalhjayash 

nava yiclishay; asnatesh nava jayôjiesh'a, pa amônlha jayu. 

5Aniyitesh pa acajôysha, pa aniyitesh shta pa atôycheyash; pa ya aj ca avôm'in nava 

yiclishay. 

6En pa vatcajôysha, pa ya aj ca avô'mesh, na lhech vanujumatsen'ash jayu. 

7Ajutsjatc'oya pav'elh matas ca en pa vatcajôysha shi' pa is vataasclanjayasha'ne. 

8Istaa ca en pa nashjatchisham jayu; pa echepjalh, pa nôclôj jayu; 

9¡pa natisesh jayu pa yaash ti is chitiych'e' lhôvas pa chinac'ôcleyanesh jayu!” 

10Na yaôs, ach'anch'e nava yiclishay pa asnatesh'atam pa nôyôj'e'am jayu pava 

anincôpesesh pa amônlhajayash. 

11Yivaatsha c'acha'jey jayu pa lhnôyish pa vatcajôysha: pa c'anashjatch'e jayu pa is 

nôyish, 

12yiey pa lhech amji jayu ca ecletsham'in yiey pava lhnash'e, pa tanca eclet'a jayu 

pa'na ca acumaajtajch'e. 

13Amônlhaashi pa chineyjatsjanesh pa ya aj ca avôôm; pa ajôneshch'e, lhayaash ti 

t'ajuya pa amônlhajayash. 

14Ya aj ca ôyshivalhch'e pava nash'een papi ojiyis, pa ya aj ca avoojqu'e pa niysa' 

lhjunash. 

15Ovalh ni'uyey pa lhnôyish; ayjop papi lhech pa lhetipa ca mô nasheesh, 

16lhayaash papi lhech amem pa vatpiiyash ti ampa ca nasnatesh pa niysa'; pa ampa 

lhanjôti'a ti ampapu ca nancôtjatsha'ne. 

17¡Pa lhôc shi' pa lhôôt lhech pa niysa' shi' pa lhcômclôniyash! 

18Pa lhnôyish papi yivo'yeshch'e lhjunashjulh pa lhqu'isjuyaj ti nich'a pa nalhu: pa 

napshin'een yamjey ti pjumtsej lhacôm'a pa lhqu'isjuyaj. 

19Taj pa lhnôyish papi ojiyis pa tjonshajaych'e; ¡pa nintô'ya ts'ivee pava t'eclet'aan! 

20Na yaôs, ach'anch'e nava yiclishay, pa aney acfey. 

21Ya aj ca ayjatey atô'vat, ¡pa anshi' pa achavalhjayash! 

22Nava lhech yijutem pa vatmônlhajayash shi' pa vatvatsjanjayash lhacôm'a papi ti 

nifom. 

23Ashjat ca anujumatseneshjulh pa aychavalhjayash nava yiey na cotsjaat, lhayaash ti 

yitôlhjatshi pa vatmônlhajayash. 

24Ovalh ti naat'esh'in pava matas yôôlhjôn'in; pa atanuc'oya pa vatcuts'aji. 

25Atsôôtjat yajatesh pa ca ovalhshi, pa yajateesh ca ovalh'e'ajuyish. 

26Ovalhey'avc'oya pa ca ôstaj'e, pa yajateesh jayu ca ôsey pa yitsôt'ajch'e cotsjaat. 

27Ya aj ca vena uy'ec'oya pa anôyish; ovalh ti ni'uyey pava chinash'e niysisa. 

Proverbios 5 

Lhpa ôcjeclô c'ôôjlha ti yistanjat'in pa nivacle 

1Na yaôs, ach'anch'e na yicajôysha; pa aney acfey na yitôycheyash. 

2Pa nôque lhjunash jayu ca acajôyshay pa isjop jayu ca asinô'yesh pa atôycheyash. 

3Lhayaash lhpa ôcjeclô tavujuya tasinô'yesh pava acôsch'esha'ne pa vooy pa t'ôjôj 

ya'sheshc'oya ti nint'unsham pa lhape'; 

4taj ti yamjey ti yaash ti t'apôôyc'oya pa vatôôt ti ts'iifshi pa ya'sheshc'oya ti yecôôj pa 

clesataj napu'esh pava chiyeclôsch'e. 

5Ti chivoqu'e lhpa lhech t'ajuyey pa vatvafi'; pava lhayshivoc yitsôt'ajey ti yichey pa 

nivalhech. 

6Lhavaatsha ninyô'yema pa nôyishesh pa vatmônlhajayash pa ninovalhsha'ne pava 

niyijô'a ti nash'een. 

7Pa nôquen lhayaash, na yaôs, ach'aneshyi, pa ya aj ca atanuc'oya nava 

yivanqu'eyjatsjanôc. 

8Atanuc'oya lhpa ôcjeclô tavujuya; pa ya aj ca asha'lheema pa lhashi pa lhajpôyich, 

9ca jaspa ya aj ca nitif'in'ac'oya pava avanjasesh nava anincôpes pava lhpôcôtôy papi 

tavujuya shi' ti ni'nôôysha'ne; 

10ca jaspa ya aj papu ca ve'lhaa papu tavujuya ca napeesha'ne pava lhniyit'apee ti 

lhatcum'apee. 

11Pa vena ajunasha pa atacshinch'e jayu ca napectajshicham'in na avu'vat. 

12Pa lhteesh jayu: “¡Tam'ey t'e pa yijunash ti japun java chitsisclantajeshch'e! ¡Tam'ey 

t'e pa yijunash ti jaycôvooyjulh java chinyôjitajeshyi! 

13¡Niyit'esh ca yich'ana japi ts'eyjatsjantaj pa nich'ana shta japi yentaj ca 

nastôychiyinesh, 

14pa tiqu'intaj pa amc'oya ca yamey ca nascôt'esha'ne pa niysa' yiey japi yichifas!” 

15Avômjateshch'e pa avinjayu pa yinôôt tôlhch'e lhpa natsôt'ajesh aqu'itsech. 

16Ya aj ca ôtsiyesh ts'ivee atesha pa yinôôt yiey pa aviinjôc; pa ya aj ca 

ôtsiyshamsha'ne atesha pava lhcaavjuc. 

17Lhpa t'itsech shi' pa yinôôt natsôt'ajesh, pa amjop papu; ¡pa ya aj ca ninatshelh'ay 

papi tavujuya! 

18¡Chiisiyan lhpa natsôt'ajesh aviinjôc! ¡Anshamesha lhpa ajaya tatsha ti anich'ayech, 

19lhavaatsha lhasnôyche pa nitsopa lhavach, jan lhjunash pa tashinsha lhaôs! ¡Pa 

nive'lhaaesh ca ni'aminat'am pa lhcasvunchayash! ¡Pa yajatesh ti naclôpjalhesh pa 

lhencheyash! 

20Na yaôs, ¿ta lhayaash t'em ti lhatcumqu'een lhpa ôcjeclô tavujuya? ¿Ta t'e lhayaash 

ti nechepjalhesh pava t'itjuy lhpa tavujuya? 

21Pa Lhcaanvacle yitô'ya lhacôm'a pava yisnatesh pa nivacle; pa ninac'oyesh pa 

lhtô'vat pa ca ve'lhaa pava nash'e. 

22Pa ojey yôjôyshi pa yitsôt'ajesh lhav'ojiyash; pa yitsôt'ajesh lhsasch'e pa 

vanôôcfeesh jan lhjunash pa niyôc. 

23Pa nilhch'anjayasha pa yicha'jey jayu pa lhavafi; vooy pa uj nilhcajôyshaa 

yicuclônjat'in jayu. 

Proverbios 6 

Chivancatôyjatjulh t'ajuyjulh pa chivancavayjatjulh 

1Na yaôs, ca atatvayjatajem pa ac'utsfa ja't'ajesha ca avaattsôtjateshem pa tavujuya, 

2pa vooy avaatsha lhasnatesh'atam lhpa vatc'ôôyte: pa lhnôjôyjatshi avaatsha pava 

aclishay. 

3Na yaôs, ca apistaja ti lhôvji' pava lhpôcôtôy pap'elh, pa nôque afanisheesh ca 

asnatajesh pa jaspa ayshi clap: avômjatey pa anunatsjayash pa aniyitesha pa ac'utsfa 

ca nayjatey. 

4Ya aj ca atatmôjatsen, pa ya aj ca tiqu'in'eesh ca anichatsu; 

5aclôtc'oya, jan lhjunash pa tashinsha ti yiclôtc'oya pa ôtayjanaj; aclôtc'oya, jan 

lhjunash pa ajôclô ti yiclôtc'oya lhpa vatcôôyte. 

Chiyashintin papi yitjônjatayjes 

6yitjônjatayech, meey lha chiinche ca avan; pa aclôvalhesh pava yisnatesh, pa 

avôntôyitesh pava yitô'yish: 

7lha'mataj ti ampapu ca niyôjiesha shi' papu ca nanfacleem cava yisnatesh, 

8pa yaclôpju pa lhôc ti shnavop'esh, pa nayjatvaneen pan t'aplhueshch'e ti 

chiycavcalh. 

9¡A'yitjônjatayech, lhjunashlhaa ti lhamô'! ¡Lhjunashlhaa ti lhjojane! 

10Meelh ti lhamô' shi' ti lhtanavaj, shi' ti lhtanacopjalhesh nava atjuy pa is ti lhamô', 

11pa vatats'aclayash ti t'eclet'atsham jayu jan lhjunash papi ninav'ateesha'ne pa 

lhclutsesh. 

Pava lhjunashch'e pa ojey 

12Pa ojey shi' pa niysa'sha'ne yinjôt ti t'ôta'yesh pava lhcuts'ajinôc; 

13yivômjatshamjop'in pava lhtôsjey, pa vancatôyjatesha pava lhfanishesh pava lhafoc, 

shi' ti t'apayesh pava lhpaschey; 

14pa lhech lhaychavalhjayash sassha'neen, yaychavalhey yinjôt ca nasnatesh pa niysa' 

pa lhetlhatajem pa vatshanjayash. 

15Pa lhe'naa, ti nivinshaa ti namey jayu pa tavijatay; pa tanca muqu'eesh ca nivômjat 

jayu pa tan ca chinefenesh. 

Pava yapun pa Lhcaanvacle 

16Caaj pava ve'lhayama, pa yamja pava napu'yama, ti yapun lhacôm'a pa 

Lhcaanvacle: 

17pava vatôsjey nunatsjanjas, pa vatach'aclech cuts'aaj, pava vatpôcôtôy yiclôn papu 

ampa ca natmenesh, 

18pa vataychavalhjayash yisnatesh pava yôyinch'e niysisach'e, pava vatfoc vacumajey 

pava niysisa, 

19pa nivacle vancanôôlhjônchat shi' ti cuts'aaj, shi' shta papi yivclanjatem pa 

t'ishanjayash papi lhtatvelhavot. 

Pava tôlhshaamjop pa vatvômcavômjayash 

20Na yaôs, an'atshi yajatesh ca avôntôyich'e nava lhayôjijates shi' nava t'eyjatsjanôc 

napi anavot. 

21Achaaj yinjôt pa anshi' na acachi', pa ôcfeesh'ôcji avo'; 

22navoyjatey jayu ca ôtaaytajsha'ne, pa vanujumatsen'ash jayu ca amô'taj, pa 

tasinôy'am jayu ca anjat'o'taj. 

23Yijô, nava vatyôjijates shi' nava vatvanqu'eyjatsjanôc lhjunashjulh pa ve'lha itôtaj ti 

chitseclôlhey; nava chivancacajôyshiyanesh shi' nava vatfacjes lhech ti nôyishesh pa 

vatmônlhjayash. 

24Pa vanujumatsenesh'ajulh jayu lhpa ôcjeclô ojey, shi' pava lhclishay clats'uusshi 

lhpa ôcjeclô tavujuya. 

25Pa ya aj ca atatvashanem pa lhasnôycheyash ca nichentaj'a; ¡pa ya aj ca anôôcfeesh 

pa lhtaôvteyash'a lhpa lhech! 

26Lhpa ôjqu'enjanja vooy pa lhashajop lhpa ve'lha yucuve, taj ti lhpa ch'acfaytaj pa 

vooysha'ne pa nivacle acôjjiin. 

27Papi yan'e t'oot pa itôj, pa tatsha ti yichesh lhpa t'uyjatshi. 

28Papi vaclech'apee pava fayjoc yichesh pa yiclot'ashisha'ne pava lhafoc. 

29Lhech lhjunash papi yôjqu'enelhch'ec'oya pa lhavelh lhpa lhch'acfa tan jayu ca 

ameem pa lhanclôyitsjayash. 

30Ampapu ca napunesh pa cutsjanaj ti t'acut ca nivômjateshch'e pa lhayipcu; 

31lha'mataj ca chinvanesh ti t'acut'in pa tajulhey ca napu'yama pa t'ajô'jesh ca nachaj 

pa lhcutsjat, lha'ma shta ca naashtaj pa natcufa'yesh lhacôm'a pava caajem. 

32¡Uj ti nintôôyjulh papi voqu'e'in lhpa ôcjeclô tavujuya! ¡Papi yisnatesh côque, pa 

vatvômjatesh lhavaatsha! 

33Caajem jayu pa lhcavomat'esh shi' pa lhavapencheyash, pa ampapu jayu ca 

nivômjatemch'e pa lhanclôquijayash. 

34Lhayaash pa nivacle vancajayjanaj lhjunashjulh pa itôj, pa tanca nivômjatemch'e pa 

t'aplhu'a pa lhancaatshayash; 

35Pa tanca natcuumjulh ca chinshayantajesh, pa tanca chinvômjateshemch'e pava acloj 

chitistajesh. 

Proverbios 7 

Pava lhavancaclanjavos lhpa ôcjeclô vancavômjanja 

1Na ya'ôs, anc'ashamesh nava yiclishay; pa anshi' pa aychavalhjayash nava yiyôjijates. 

2Pa anc'ashamesh nava yiyôjijatesh shi' nava yivanqu'ejatsjanôc; pa anujumatsenesh 

nan lhjunash nava atôjôyc'uc pa amônlhaa jayu. 

3Ôcfeesh nava apaschey, pa anshi' pa aychavalhjayash. 

4Ajôney pa vatcajôysha lhpa achita', pa ajôney pa vatôycheyash lhpa ac'utsfache. 

5Nava lhech nalhjenesh lhpa ôcjeclô vancavômjanja, pava lhclishay lhpa tavujuya ca 

naclafinatajeshi. 

6Ve'lha ja nalhu jovalhey'in yivaatsha ja vatovalhjavat p 

7pa javan japi nich'acsha'ne ampa ca nitô'yishlhavne, pa jovalhch'een jan yaash ti 

ampa ca naychavalh ti yi'shi' japi lhech. 

8Ti yamey lhja t'afcato'esh pa yicheypacham ja lhcaavju yivooyshi ja lhajpôyich lhjô 

lhech ôcjeclô. 

9Pa jaalhpa nuutey, pa yama pa tulh. 

10Pa yalhatajesh lhja ôcjeclô ti yichjuulh, yiey pa lhjunash'echisham shi' pava 

lhfanishlhavach lhpa cunjatayche, 

11lhjô lhech ôcjeclô pôtsejsha'ne ninatcajôyshay shta, pa sasemjop ca mônlhaae pa 

lhajpôyich 

12Pa t'ôtaych'een pava lhcaavjuc pa yie'in pava chit'ichay'een shi' pava lhacôclesh 

pava lhcaavjuc pa vatjumtic'oya ca nichaajsha'ne pa vatjutsa' ti naashjop. 

13Lhja ôcjeclô yechepjalh pa yifin'in ja nich'ayech, pa ninvapenesh ti yit'esh: 

14“Yivaatsha apis ti javaclhiteshjop nava yicufayjates ti chiyvaniisclaneshch'e, vooy 

nôqueesh c'ôfisjatch'e na yifaclech. 

15Pa lhe'naa ti jôc'ajulh; ¡Teya ti jen jum ti c'avan, pa nôqueesh c'avan! 

16Jach'anesh'apee ja yimôjôvat ja is fetayônilh tô'lha ja Egipto. 

17P'alha ti jacônteshi ca vatshachivo lhey mirra, ca áloe shi' ca canela. 

18Ata'lhun, ca shtamjatcatsitsham pa vatencheyash; pa shtavatc'usinatesh'in pa 

vatencheyash shtamja pa claafnalhu, 

19lhayaash ja yich'acfa ti ninôv'e' ja yijpôyich: yichey pa tojey; 

20pa yichajeshlhatam lhja ve'lheesh vonsa java pesoc pa tanca natpec jayu pa namjey 

ca nijôjitaj na jive'cla.” 

21Pava lhclishay c'usch'esha'ne pa yicôjesh'e ja nich'ayech, 

22pa ampa ca niteesh ti yijoqu'esha'ne lhjô lhech: jan lhjunash ja vôcô ti yichey pa 

chivancaclôn'een, jan lhjunash pa ôjtinaaj ti yôjôyshi lhpa vatc'ôôyte 

23pa nijooylha ti chitejesheyshi lhpa vatc'ôje' lhpa lhiivte; jan lhjunash pa ve'lha ajôclô 

ti t'ecletsham lhpa s'chatitaj nintô'yish ti yamjatey jayu côque ti chiyclôn. 

24Nôque lhjunash, na yaôs, ach'anyi; pa ataasclansha'nejulh nava yiclishay. 

25Ya aj ca anashjatey pava aychavalhjanôc lhjô lhech ôcjeclô; pa ya aj ca 

avatcuclônjatesh'in ca avo'qu'esha'ne lhjô lhech, 

26lhayaash ti acloj japi yivo'matanesha'ne pa lhavafjayash; ¡acloj papi 

yivômjatesha'ne! 

27Ca chinuyey pa lhnôyish yicheyshi pa lhajpôyich lhjunashjulh ti chiyuyey pa 

lhnôyish pa vatvafi'. 

Proverbios 8 

Chitasinôyesh pa vatcajôysha 

1Pa vatcajôysha sitsej ti tônlhavcop; pa chiypeya' shta pa t'ôjôj pa vatôycheyash. 

2Pa mônlha'apee pava uschisham uticuy, pa mônlhee shta yiey pan yie' pan 

vacut'evach pava nôyshay, 

3pa chiypeya'e vatjuulh pava lhashic yitshaam pa yitsaat, pa yit'esh: 

4“T'ajuyelh'a avaatsheelh napi nivacle navôque yiclishay. 

5Napi nich'acsha'ne jôjjeclay nintôôylhavne shi' napi ninatcajôyshaysha'ne, 

¡avôntôyitshelh ca at'eshelh ca acajôysheyelh shi' ca avôntôyitelh'in! 

6Ach'anelhch'e ti jayeetshelh'am jayu nava matas yaash ti tajulhey 

yivo'yeshch'esha'ne. 

7Nava jayeetshelh'am jayu lhech na yijô'; niyen ca yasinôqui pa vatcuts'aji. 

8Lhacôm'a nava yiclishay ti yivo'yeshch'e; ampa ca ve'lhaa nava lhech ca nôôlhjôn'in. 

9Papi tcajôyshay shi' papi yitôych'e nava yiclishay pa yijô'em ti yivo'yeshch'e. 

10Ashjatelh ca enelh pa chivanqu'eyjatsjanesh shi' pa vatôfacjayash, a'lhaaesh pa 

clesanilh nôcshi' shi' pa cojiyaj.” 

11Pa vatcajôysha yashc'oya ti is pava facl'utas; ¡nilhecha pava yaash ti chiyentaj ti 

chiyjôntajjulh! 

12“Yivaatsha, yavatcajôysha, jôvji' na vatôycheyash, pa jajulhjatey ti jacajôyshiyan 

papu. 

13Ti chiyôclôj pa Lhcaanvacle lhjunashjulh ti chiyapun pa niysa'. Yivaatsha japun pa 

vatnunatsjayash shi' pa vat'ashjayash, pa nôyish niysa' shi' pa vatcuts'aji. 

14Yivaatsha yi'yitshi pa chiyôyinch'e shi' pava chiyisnateshch'e, yivaatsha is ti 

jataasclanchaych'e shi' pa vat'unaj. 

15Tôôlhyitsham ti lhanvacleyashyish papi lhcaanvacles shi' papi yisclanch'e ti yijôtjat 

na vatyôjijat. 

16Tôôlhyitsham ti t'unajyish papi chinvacleyanesh pava chiyie' ts'ivee, pa 

yisclanemch'e shta papi tcaasclanchaych'e. 

17Yivaatsha jen papi tsen, pa vooy papi vo'yiysha'ne pa tsivan. 

18Yivaatsha jajutem pava lhavanjas shi' pa vatôclôjqueyash, pava us yijôt'as shi' pava 

isis lhjunash. 

19Nava jajut yivaatsha yashc'oya ti is pa cojiyaj clesanilh; vooy nava jaycufa'yesh 

yashc'oya shta ti is pa nôcshi' clesanilh clim. 

20Yivaatsha c'uyey pa nôyish yitsôt'aj shi' pava nôyshay lhcles yivo'yeshch'e. 

21Vooy papi tsen tôlhyi' ti jacatsônjatem: pa japonteshem pava lhajpôyjey pava 

lhcôqueclitôy. 

22“Pa Lhcaanvacle tsivclanjat ti nich'a pa lhcumjayash'e, ti yujeey ca nitô'lhesh'e pava 

yivclanjat lhacôm'a. 

23Tsivclanjat pa lhc'aplhu'esh ti nich'a ch'apa'ey'in ca navclan na cotsjaat. 

24Tsivclanjat ti jôjjeclay ch'apa'ey'in pava us tovjôy, shi' pava lhôjôyshay shi' pava 

yalha tôlhc'een pava yinôtes. 

25Ti ch'apa'ey'in ca navclan pava uticuy shi' pava uticuy lhcles, pa Lhcaanvacle p'alha 

ti tsivclanjat; 

26ti jôjjeclay ninasnatesh na cotsjaat shi' pava jotoy; nilhecha pa c'ocshi shi' pava 

chiyivclanjatesh'e na cotsjaat. 

27Meelh ti yiyitsjat'e na lhjuqu'eey na nalhuyish ti yi'apee pava yinôtes yiey pa uj 

tovôc, pa lhech jôv'e' yivaatsha. 

28Mellh ti yiyitsjat'e pava vôsey yiey na nalhuyish pa yiyitsjat'ejop pava nash'e pa 

tovôc apatoj, 

29meelh ti yiyôjia pava yinôtes yiey pa tovôc ca ya aj na ca nit'ônshi pa nash'e, ti 

yan'e' pava lhtascuyesh na cotsjaat, 

30lhech jôv'e' yivaatsha, ti c'asvun'e ti jôv'e lhavôôj. Yivaatsha ya'lhech ti tôlheshyi pa 

lhshamitjayash, pa jayclôy'een t'ajuyish jant'ajôôj java nalhus; 

31jayclôy'een yiey na cotsjaat chiyivclanjat, ¡pa tsic'usinat'in pa lhjunash papi lhcles 

papi nivacle! 

32“Pa vooy nôqueesh, napi yicles, ach'anelhyi; asjôneshelhch'e na yijunash pa 

c'useelh'am'in. 

33Ach'anch'e nava chivancacajôyshiyanesh; pa ya aj ca acavoyelhjulh na vatcajôysha. 

34C'usem'in papi lhech ti tach'anyi, ti nintayjop nava nalhus ti yovalh'in yiey nava 

lhashic na yijpôyich. 

35Lhayaash papi tsivan yivaatsha pa yivan pa lhamônlhjayash pa yamat pava isis 

tô'lha pa Lhcaanvacle; 

36taj ti papi vatonateyam pa yamjatey pa lhamônlhajayash pava suyc'oya; ¡Papi tsapun 

yeney pa vatvafi'! 

Proverbios 9 

Pa lhjunashelhvach pa vatcajôysha shi' pa nivatcajôyshaa 

1Pa vatcajôysha yisnatesh pa lhajpôyich, pa yiisinatesh pava napu'yama jpôychiytey; 

2Yiclôn pava yaquisetes t'ajuya pa uj lhtsaccunjayash, pa yisnatesh pa is ôtjayetas t'i' 

pa yan'apee pa vattsaccunjavat 

3pa yichen papi lhcavoquey yi'apee pava uschisham yitsates ca jaspa nitônjop: 

4“¡Nôque anachelh'e, nich'acsha'ne nintôôylhavne!” Pa yiyôjieshey papi ampa ca 

naychavalh: 

5“Anachelhey ca atujelh lha yiyucuve shi' ca ayôelhshi na ôtjayetas t'i nan 

javaclhitesh. 

6Avôômjelh ti ninatô'yelhvatsham'in, pa amônlheelh jayu; pa ajônshelhch'e papi 

nivacle tcajôyshay.” 

7Avoyjateshch'e pa ninatcajôyshay shi' pa ojey, taj ti tsi'sha jayu ca nacônitshi. 

8Ayôjaaan pa ninatcajôysha pa acôntayan'avne jayu; avoyjateshch'e pa tcajôyshay pa 

lhenchiyin'avne jayu. 

9Ajutey pa tcajôyshay pa ya'shesh jayu ti yitô'yish; eyjatsjan pa nivacle issha'ne pa 

nôyôj'e jayu pa lhtôycheyash. 

10Pa vatcajôysha tôlhesh'e ti chiyôclôj pa Lhcaanvacle; ca chinantôfaacsha pan 

Issha'ne ti tô'lha pa vatôycheyash. 

11Lhtôôlhshamyijop ya'vatcajôysha ti amônlha jayu pava acloj analhus pa nôyôj'e'am 

jayu pava anincôpesesh pa amônlhajayash. 

12Ca acajôyshaytaj, pa natsôt'ajesh jayu ti t'ajuy'a; taj ti ca niacajôyshaytaja, pa 

chinatsôôtjatesh jayu pava t'ajuy'a. 

13Pa nivatcajôyshaa lhjunashjulh lhpa ôcjeclô ti nacfatsenjanja, pa ninatcajôyshay pa 

ninasnatesh pa ca naa. 

14Pa yie'sha'ne pa vatc'ovaat yiey pa lhashi pa lhajpôyich ti yiey pa tojquisham yitsaat, 

15pa tônch'een papi t'ôtaaysha'ne papin yich'e' pa is nôyish: 

16“¡Nôque anachelh'e, nich'acsha'ne nintôôylhavne! Pa yiyôjiesha papi ampa ca 

naychavalh: 

17“Pa yinôôt chit'acutesh yaash ti chiyacônshi; lhpa yucuve chituj ti chivant'ôfich'esh 

yaash ti acôj.” 

18Vooy papi lhech nintô'ya papi t'a'lhajop ti nôqueesh yi'shi' pa lhanvacleyash pa 

vatvafi'. 

Na vatjutsa' vooyshi lhcajôyshivos pa Salomón 
(Caps 10.1—22.16) 

Proverbios 10 

1Nava lhcajôyshivos pa Salomón: Pa vataôs tcajôyshay yishamitjat papi lhnavot; vooy 

pa vataôs ninatcajôyshay vancaclôyit. 

2Pava vatvanjas nichinasclaneshi tanca chinanshamesh, taj ti pava chiyvojateshch'e 

qu'ilhjeyesh pa vatvafi'. 

3Pa Lhcaanvacle ninamjata pa lhayipcu pa issha'ne, taj ti yishiyanem pa ojey ca 

nivômjatemch'e pa lhayipcu. 

4Papi t'acum'inlhataj pa ts'aclaay; papi yaash ti t'acum'in pa acôjeeshiin. 

5Papi yicavcalh ti shnavôp'esh lhech papi tcajôyshay; papi yimô'jop pa vatcavcalhech 

papi lhech tanvapenjaysha'ne. 

6Nat'apee pa nivacle issha'ne pava isis, taj ti pa nivacle ojey yiyalhp'ojiin pa 

lhancômclôniyash. 

7Pa nivacle issha'ne chiyaychavalhsha pava isis; vooy pa ojey tatsha ti chintôvaclu'ey. 

8Pa tcajôyshay t'acuumjulh pava vatyôjijates; vooy pa yit'esha pava ninatcajôyshach'e 

pa vatvômjatesh jayu. 

9Pa yitsavalhch'e pa is lhjunash, pa tanca nanjovaay; vooy pa yitsavalhch'e pa niysa', 

pa yivômjat pa niysa'. 

10Pa yivômjatsham'in lhpa lhtôsej pa yivclanjat lhatam pava yaash niysisa; vooy pa 

yit'esha pava ninatcajôyshach'e pa vatvômjatesh jayu. 

11Pava lhclishay pa yivo'yeshch'e tô'lha pa vatmônlhajayash; taj ti pa nivacle ojey 

yiyalhp'ojiin pa lhancômclôniyash. 

12Pa vatcôntayash tô'lha pa vatshanjayash, taj ti vooy pa vatencheyash yivômjatch'e 

lhacôm'a pava nichinvoyeshch'e. 

13Pa lhashi pa tcajôyshay caajem pa vatcajôysha; pa ninatcajôyshay chiyclônesh'e 

t'aclô' pa yeclô'. 

14Papi tcajôyshay yisclan lhatam pava yitôyc'oya, taj ti pa ya'shesh papi ojiyis ti 

tasinô'yesh pa suyjulh ti vancalhifeshch'een. 

15Pa lhniyitsjayash pa acôjjiin lhech pava lhavanjasesh; vooy pa lhavômjayashi pa 

ts'aclaay lhech pa lhts'aclayash. 

16Pa lhasha' pa yivo'yeshch'e lhech pa vatmônlhajayash; pa lhcavcalhech pa ojey 

lhech pa sasch'e. 

17Pan tach'anch'e pava chivancacôjôyshiyanesh yuyey jayu pa lhnôyish pa 

vatmônlhajayash; vooy pa ni'nach'anch'e yuyey jayu pa lhnôyish pa vatcuclônjayash. 

18Pa cuts'aaj vatfich'esh pa lhcônta, vooy papi ninatcajôyshaysha'ne nifacl'in pava 

yôôlhjôn'in. 

19Pan ujesh ti tasinôy'in acloj pava sasesha'ne; vooy ti chiyclôvalhc'oya ti chitasinôy 

lhech papi tcajôyshay. 

20Pava lhclishay pa yivo'yeshch'e lhalhech'e pa clesanilh nôcshi'; vooy pa 

lhaychavalhjayash pa ojey cha'lheesh. 

21Pava tôlhey lhashi pa yivo'yeshch'e yiclashitesh papi acloj, taj ti pa ninatcajôyshay 

vafesh pa nilhcajôyshaa. 

22Pa is lhcufayjat pa Lhcaanvacle pa lhech vatcaquicletô'esh pa nintô'lha pa 

vatacshinjayash. 

23Pa ninatcajôyshay yic'usinat'in pava yisnatesh niysisach'esha'ne; vooy pa tcajôyshay 

yic'usinat'in pa vatcajôysha. 

24Pava yaash ti nijovayey pa ojey, pava lhech pa navclaneem, taj pa yivo'yeshch'e 

yôfisemch'e jayu pava yen. 

25Ca nitsavalhtaj pa jojactsinitaj pa nivômjatshi pa ojey, taj pa yivo'yeshch'e yajatesh 

ti caaj jayu. 

26Jan lhjunash pa nivayshi ninyôôyjulh pava vattsevtey, shi' pa itôj lhajut ninyôôyjulh 

pava vatôsjey, lhech lhjunash pa yitjônjateyech ninyôôyjulh pan yichentaj. 

27Papi yôclôj pa Lhcaanvacle yijpitiyanem pa lhamônlhajayash, taj ti papi ojiyis 

chiytiqu'intem. 

28Papin yivooyshemch'e vatjumtijulh pa lhshamitjayash; taj ti papi ojiyis chiyvômjat 

jayu. 

29Pa Lhcaanvacle vanujumatsenesh papi yisnatesh pa is, taj ti yivômjat papi yisnatesh 

pa niysa'. 

30Pa yivo'yeshch'e tanca sasaesha'ne, taj pa ojey tanca mônlhaae jayu na cotsjaat. 

31Pa lhashi pa yivo'yeshch'e tô'lha pa vatcajôysha, taj pa ojey chiyt'ôvôseyc'oya jayu 

pa t'ach'aclech. 

32Pa yivo'yeshch'e yit'esh pava matas c'usch'esha'ne; vooy pa ojey tsi'sheem pava 

matas niysisa. 

Proverbios 11 

1Pa Lhcaanvacle ninancôtsitayesh pava yôôlhjôn'in ti chiyitsjuulhshi pa nishamesh 

pava chiyvoyjateshch'e ti chiyitsjuulhshi. 

2Pa vanunatsjayash yivclanjat pa vatvapenaj; pa vatcajôysha yi'shi' papi 

vatants'aclan'in. 

3Papi nivacle yivo'yeshch'e yivoyjatey pa yivo'yeshch'e; vooy papi nivacle 

yôôlhjônvatsham'in yivômjat pa vatcuts'aji. 

4Cha'lheesh jayu pava vatvanjas ca namtajey pa lhnalhu ca chinasclantajch'e, taj ti pa 

vatvoyjayasheshch'e tqu'ilhjeyesh pa vatvafi'. 

5Pa vatvoyjayasheshch'e yitsôôtjatem pa lhnôyish pa yivo'yeshch'e, taj pa ojey 

nicôt'esha'ne pa yitsôt'ajesh lhav'ojiyash. 

6Pa vatvoyjayasheshch'e yilhjen papi nivacle yivo'yeshch'esha'ne, taj pa 

vatvancajuctsenjayash yôcfa' papi facjanjas. 

7Meelh pa ojey ti vaf, pa vafeelh pava caclectaja shi' pava lhavanjas. 

8Pa Dios yilhjenesh pava cacleclem pa yivo'yeshch'e, pa vooy pa ojey pa yanshi'. 

9Pava lhclishay pa ojey yivômjatesh papi lhchifas, taj ti pa lhtôycheyash pa 

yivo'yeshch'e pa tqu'ilhjeyesh. 

10Meelh papi yivo'yeshch'e ti isisesha'ne pa nishamesh pa yitsaat; pa meelh papi ojiyis 

ti vafsha'ne pa chinshamesh ts'ivee. 

11Pa is lhnefenjayash papi yivo'yeshch'e pa chiyivclanjatesh pa yitsaat, taj ti pava 

lhclishay papi ojiyis pa yivômjatshi. 

12Pa ninatcajôyshay chaysha pa niysa' pa lhc'utsfa; vooy pa tcajôyshay ampa ca 

t'ônasha. 

13Pa nivacle clôquijanaj lhacôm'a ti tfacjan'in; papi yivo'yeshch'e pa lhjunash pa 

vaniistanjatesh. 

14Ca amtaja pa is ti tanch'anjay pa vômji' jayu papi lhtachifas; pa vatcôvjoyash 

chitôlhesha papi acloj ti vatcajôyshiyan. 

15Vatsasinatesha'ne papi tavayem papi vena tôlhshi'; vooy papi vatshiyanem ca 

natvayeem pa piiya lhavach. 

16Lhpa ôcjeclô velhchenja caajem pava lhnôclôjquevos, vooy pa nivacle t'acum'in 

caajem pava lhavanjas. 

17Papi caajem pa lhcavts'aclayjayash pa yisnateshlhatam pa is lhavaatsha, vooy papi 

niysa'sha'ne yanlhatam lhavaatsha pa niysa'. 

18Pa ojey chiyjôts'ôclônesh'in ca chinshayan; vooy papi t'acu'mesh'in pa yivo'yeshch'e 

yijô' ti chishayanem. 

19Papi voqu'e' pa yivo'yeshch'e yivo'yey pa vatmônlhajayash, taj ti vooy papi voqu'e' 

pa niysa' yivo'yey pa vatvafi'. 

20Pa Lhcaanvacle yapun papi ninatcajôyshay pa lhaychavalhjayash, taj ti nishamitjat ti 

yovalhsha'ne papi is pa lhfanishlhavach. 

21Yijô' pa ojey ti tan jayu ca nichinclôyita, taj ti papi yivo'yeshch'e is jayu ca 

chinalhjen. 

22Lhpa ôcjeclô istaj ti tiqu'in pa lhaychavalhjayash, lha'yasha lhpa chama cojiyaj ti 

chijucjojam lhnaash lhpa vojotaj. 

23Pava yen papi yivo'yeshch'e yajatesh ti iseem; vooy pa lhavatjumtijayash'in papi 

ojiyis tsi'sha ti nachaney pa vat'suyi. 

24Caaj papi nivacle tcufay pa ya'sheshc'oya jayu pa lhts'ôôt pa tcufayesh, papi nivacle 

cuyes yachajshicham jayu pa lhts'aclayash. 

25Pa cufayjanaj iseem jayu pa lhjunash; pan tcufay ts'ôtey jayu vitsha. 

26Papi yaclôpjulhatam pa trigo, pa yipôfiyu'apeeen papi nivacle; vooy pan 

cashayesh'in pa is pa lhnônashesh. 

27Pan vaniyitesh pa is ti voqu'e', vooysha'ne pa is lhnefenjayash; vooy pan vaniyitesh 

pa niysa' pa yichey pa niysa'. 

28Pan yicafiyan pava lhavanjas nicôôtsha'ne jayu jan lhjunash pa aacjiyuc lhsaash 

clôjôj, taj ti vooy papi yivo'yeshch'e lhjunashjulh jayu pa aacjiyuc ti nich'ac pava 

lhsashay. 

29Pan ninujumatsenesh pa lhajpôyich, pa ampa ca mônlhaaesh; pa ninatcajôyshay 

yajatesh jayu ti lhcavoesh pa tcajôyshay. 

30Pa vatvoyjayasheshch'e tô'lha pa vatmônlhajayash, vooy pa vatcamclôniyash pa 

yayjatey. 

31Pa lhech yivo'yeshch'e chishayanem jayu yiey na cotsjaat, ¡pa ya'shesh'apee jayu pa 

ojey shi' pa sasch'e lhavo'! 

Proverbios 12 

1Ti chiyen ti chivancacajôyshiyan lhech ti chiyen pava chiytôyesh; ti chiyapun ti 

tanyôjijay papu lhech pa nivatcajôyshaa. 

2Pa nivacle issha'ne nishamsha pa Lhcaanvacle, vooy pa ninoovcano tanivalhchayesh. 

3Pa niysa' tanca lhtatsuqu'eesh ca niyitsjat papu; papi yivo'yeshch'e caaj pa lhfetas 

nintay'e. 

4Lhpa vatach'acfa is pa lhfanishlhavach, lhc'ôcleesh pa lhch'acfa, taj ti lhpa 

vatach'acfa ojey pa yivômjatemshi. 

5Papi nivacle yivo'yeshch'e yaychavalhey'in pa vatvoyjayasheshch'e; vooy papi ojiyis 

tsi'sheem pa lhjôts'ôclônjayash. 

6Pava lhclishay pa ojey lhjunashjulh lhpa vatc'ôôytey yicavôm; vooy pava lhclishay 

pa nivacle yivo'yeshch'e vatnilhjenjayashesh. 

7Papi ojiyis pa nicôtch'esha'ne pa lhech chiyôjat'e, taj pa lhajpôyich pa yivo'yeshch'e ti 

mônlhachisham. 

8Pa nivacle chiyôclôjesh pa lhjunash pa lhcajôysha, taj ti pa ojeyitaa tsi'sha ti 

lhnapunach'esh. 

9Ya'shesh ti tajulhey papi lhapa' pa lhjunash taj ti t'acuumlhatam'in, vooy papi 

nishamlhavach taj ti amem pa lhôc. 

10Pa yivo'yeshch'e yitô'ya pava nichavayey pava lhclôy, taj pa ojey nintôyc'oya pa 

vatcavts'aclayjayash. 

11Pan t'acum'een pa lhcac'ovat caajem pava yaash lhacôs; vooy pa ninatcajôyshay 

yaychavalhaan pava matas ampa ca nitô'lha. 

12Pava niysisa ti chiyen pava lhech lhas'chat'esh papi ojiyis; pa lhfetas papi 

yivo'yeshch'e nintayesh. 

13Pa ojey yôjôyshi lhavaatsha pava lhcuts'ajinôc, taj pa nivacle yivo'yeshch'e 

nivinshaa ti t'ônlhatshi. 

14Ve'lhee ts'ivee ti chinclaneyshi pava lhayesh pava yit'esh'in pa chishayanemch'e 

pava yisnatesh. 

15Pa ninatcajôyshay yilheclôjtajesh ca nitajulhey lhacôm'a pava yisnatesh, taj ti vooy 

pa tcajôyshay tach'anch'e pava chiycajôyshiyanesh. 

16Pa ninatcajôyshay nôclit tatsha pa t'asuyi; vooy pa tcajôyshay yônjatlhatshi pa 

lhanjuvancheyash. 

17Pan nifacch'e pa yijô' nôcleshch'e pa yijô'; pan nifacch'e pa yôôlhjôn'in pa yit'esha 

pa vatcuts'aji. 

18Caaj papi yivo'matanesh pava lhclishay, taj ti pava tasinôyesh papi tcajôyshay pa 

vancaclashitesh. 

19Pan yit'esh pa yijô' yinjôt jayu ca mônlhaa, taj ti pa cuts'aaj shan jayu tatsha. 

20Pavan yôyinch'e papi ojiyis caaj pa vatcuts'aji; vooy pava vancacajôyshiyanesh pa 

nivacle yivo'yeshch'e pa vatpiiyash, pa vatshamitjayash. 

21Pa nivacle yivo'yeshch'e tanca ve'lhaaesh ca niclôyit jayu pa niysa', taj pa ojey 

chiyjutem jayu lhacôm'a pava niysisa. 

22Pa Lhcaanvacle yapun papi cuts'ajis, taj ti nishamsha ti yovalhsha'ne papi yisnatesh 

pa yijô'. 

23Pa tcajôyshay nintacuts'ajayanesh lhavach pava yitô'yish, taj pa ninatcajôyshay 

vanashjatesh pa nilhcajôyshaa. 

24Pan t'acum'in pa chinvacleyan jayu, vooy pa yetjônjateyech chiyash'apee jayu. 

25Pa vatacshinjayash yi'amiyanch'e pa nivacle; vooy pa ya'clish isch'e vancashamitjat. 

26Pa yivo'yeshch'e t'ajuya ti yivoyjateshch'e pa lhavelh, vooy papi ojiyis yac'oyesh pa 

lhnôyish. 

27Pa ôtayjanaj yetjônjateyech tanca nivan pa lhaje', vooy pa yifitjôy yivan jayu pava 

acloj lhcôqueclitôy. 

28Pa lhnôyish pa vatvoyjayasheshch'e yamey pa vatmônlhajayash; vooy pa lhnôyish 

pa nivatcajôyshaa yamey pa vatvafjayash. 

Proverbios 13 

1Pa vataôs tcajôyshay tach'ana pava yicajôyshiyanesh pa lhtata; vooy pa 

ninatcajôyshay ninach'ana pava chiyôji'tajeshaan. 

2Ve'lhee ts'ivee ti niclaneshi jayu pava lhayesh pava yit'esh'in, taj ti papi faycutsjanjas 

yivan jayu pa vatcômclôniyash. 

3Ti chivanujumatsenesh pava vatclishay lhech papu ti vanujumatsen lhavach; papi 

ujesh ti tasinôy'in pa vatvômjatesh. 

4Pa yentaj pa yetjônjatayech pa ninamat; vooy pa t'acum'in pa isesha'ne pa lhjunash. 

5Pa nivacle yivo'yeshch'e yapun pa vatcuts'aji; pa vooy pa ojey vaclanem pa 

lhavapenaj shi' pa lhanclôyash. 

6Pa vatvoyjayasheshch'e vanujumatsenesh pa nivacle ampa ca namqu'e; vooy pa 

vatav'ojiyash yivômjat pa sasch'e lhavo'. 

7Caaj papi amtajem pa'na lha'yasha ca acôjashiin, pa caaj shta papi acloj pava yi'van, 

pa lha'yasha ca nitats'aclaysha'ne. 

8Pa lhcaqueclitô pa acôjjiin pa yilhjenesh pa lhamônlhajayash; vooy pa ts'aclaay tanca 

nipe'yalhatshi pa lhnafjuncheyash. 

9Papi yivo'yeshch'e lhjunashjulh pa vatqu'isjuyaj ti pjumtsej; vooy papi ojiyis 

lha'yasha pa itôtaj ti yimac. 

10Pa vatnunatsjayash tsi'sha ti nachaney pa vatshanjayash; pa vatcajôysha yi'jop papi 

vanits'aclayan. 

11Pa vatcaquicletô yalha ti vaclan pa vôôm; vooy papi nayjatvaneen clee, pa 

napshin'een. 

12Pa vatvatjumtejayash'in cletc'oya pa vancatacshinjayan'in, taj ti vooy pava chiyen ti 

yôfisch'e lhjunashjulh lhpa ve'lha aacjiyuc vatmônlhajayashesh. 

13Pan ninach'anch'e pa vatyôjijat pa yitacshijayan'in jayu; taj ti vooy papi tach'anjulh 

pa vatyôjijat pa chishayanem jayu. 

14Pa lhavanqu'eyjatsjanjayash pa tcajôyshay tôlhshaam pa vatmônlhajayash pa 

niclanesh'e pava lhniyjôy pa vatvafi'. 

15Pa is vatniisclanjayashch'e niclan'e pa is vatjunash, taj ti vooy papi faycutsjanjas 

yitsavalhey pa lhnôjayash'e. 

16Pan tcajôyshay t'acumesh'in pa lhtôycheyash, taj pa ojey nôclesh jayu pa 

nilhcajôyshaa. 

17Pa vatcachenach ojey yicaatjat pava tavijatay, taj ti vooy pa vatcachenach 

yivo'yeshch'e vancaclashit. 

18Pa vatats'aclayash shi' pa vatônclôyash caajem jayu papi yapun pa 

chiycajôyshiyantajesh; yaash pava lhnôclôjquevos papin tach'anch'e pava 

chiyisclaneshch'e. 

19Pa chiyen ti yôfisch'e tô'lha pa vatshamitjayash. Papi ojiyis ninanvômjayuesh pa 

niysa'. 

20Ti chitayelhvane papi tcajôyshay pa caaj jayu pa vatcajôysha; ti chitayelhvane papi 

ninatcajôyshaysha'ne pa vancacuclônjat'in jayu. 

21Papi sasch'e lhavos voqu'esha'ne pa niysa'; vooy papi yivo'yeshch'e chishayaneshem 

pa is. 

22Pa nivacle issha'ne nôyôjem pava lhavanjas papi lhantôclishjes; vooy pa sasch'e 

lhavo' pava lhavanjas chiyisclaneemsha'ne jayu pa yivo'yeshch'e. 

23Yiey pa lhcac'ovat pa ts'aclaay caaj pa uj vatôc tô'lha, taj ti uj pa chiyac'oyesh pan 

am'e pa vatvoyjayasheshch'e. 

24Pan nincajôyshiyan pa lhaôs pa ni'nen; vooy pan yen pa yicajôyshiyan. 

25Pa yivo'yeshch'e ti tsaccun yamjey ti yape', taj pa ojey mônlheesh ti yiyipcun. 

Proverbios 14 

1Lhpa ôcjeclô tcajôyshay yisnatesh pa lhajpôyich; vooy lhpa ninatcajôyshay 

yivômjatesha'ne pava lhpôcôtôy lhavaatsha. 

2Pan yivo'yeshch'e pa lhfanishlhavach yôclôj pa Lhcaanvacle; vooy pan vena 

t'ajuyeshi pa lhfanishlhavach yapun lhavaatsha. 

3Pa lhashi pa ninatcajôyshay tôlhch'e pa lhnunatsjayash; vooy pa lhashi pa tcajôyshay 

yinujumatsenjayan. 

4Ti ampava vôcôcla pa ampa trigo'a; vooy pa t'unaj pava vôcôc nôyôj'e pa 

vatcavcalhech. 

5Pan nifac pa yijô' pa nicuts'aja; vooy pan nifac pa yôôlhjôn'in pa yit'esha pava 

lhcuts'ajinôc. 

6Pan nunatsjanaj vo'tajey pa vatcajôysha pa ninvan; vooy pan tcajôyshay pa 

c'ôôjlheem pava yitô'yish. 

7Ac'uyc'oya pa ninatcajôyshay, lhayaash ti tanca atôôlhsha pava lhclishay pa 

atôycheyash. 

8Pa vatcajôysha yitôychiyinesh pa tcajôyshay pa is lhfanishlhavach, taj pa 

ninatcajôyshay tejshiin pa nilhcajôyshaa. 

9Papi ninatcajôyshaysha'ne vatclôqui'esha'ne pava lhsasch'e, taj ti lhan'e papi 

vataasclaneshi nivacle isis pava yicaatjat tô'lha. 

10Pa lhcachi' yitôôysha pava yitsôt'ajesh tavijatay, pa tanca nôquesha pa 

lhshamitjayash pa tavujuya. 

11Pa lhajpôyich papi ojiyis chiyvômjat jayu; vooy pa lhajpôyich papi vataasclaneshi 

isesha'ne jayu. 

12Caaj pava nôyishay chiylheclôôjtajesh ti yitsôt'as, taj ti pa yôj'esha'ne pava lhech 

yiey pa vatvafi'. 

13Yamja papi nicaaysiyu'tajesh'in ti yiclôyit pa lhcachi', vooy ca ninôjtajeshch'e pa 

lhshamitjayash pa nôv'ejop pa lhtacshinjayash. 

14Pan ninatcajôyshay nicôtsit'esh pa lhjunash; vooy pa nivacle issha'ne nishamesh 

pava lhasnatsjes. 

15Pan ninatcajôyshay t'ujanesh lhacôm'a pava chiyit'esh'in; vooy pan tcajôyshay 

yovalheylhavc'oya pa ti yuy'e. 

16Pan tcajôyshay nijovayem pa niysa' pa tac'uyc'oya pa lhech, vooy pan 

ninatcajôyshay ampa ca naychavalh'ejop. 

17Pan ninutsjaclôy ampa lhaychavalhjayasha; vooy pan yaychavalhjop'in pa 

piiylhavach. 

18Papi ninatcajôyshaysha'ne chinôyôjem pa nivatcajôyshaa; vooy papi tcajôyshay 

chiyamjatjop pa vatôycheyash. 

19Papi ojiyis t'avuy'eshicham jayu t'ajuyish papi isissha'ne; papi ojiyis vatjumtia jayu 

pava lhcashic papi yivo'yeshch'e. 

20Pa ts'aclaay yama ti yapun papi lhc'utsfas lhavaatsha; vooy pan acôjjiin 

c'amônlheesh papi lhc'utsfas. 

21Pan yapun pa lhc'utsfa pa yisnatesh pa sasch'e, taj ti ¡nisham'in papin tcavts'aclayesh 

pa ts'aclaay! 

22Papi vooysha'ne ca nasnatesh pa niysa' pa yac'oyesh pa nôyish; vooy papi 

vooysha'ne ca nasnatesh pa is pa vatenach'esh shi' ti yôjijamatsejem. 

23Ti uj ti chivaniyit pa caaj pava chitôlhesha; vooy ti ujesh ti chitasinôytaj, pa tsi'sha 

pa vata'ts'aclayash. 

24lhc'ôcleesh pa tcajôyshay pa lhtôycheyash; vooy papi ninatcajôyshay pa 

nilhcajôyshaa. 

25Pan nifac pa yijô' yilhjenesh pap'elh pa lhamônlhajayash; vooy pan nifac pa 

yôôlhjôn'in pa tôlheemsham pa vatvafi'. 

26Papi yôclôj pa Lhcaanvacle pa yiyitsjatesh pa lhcaclecleyash'in pa yiyitsjatem papi 

lhcles. 

27Ti chiyôclôj pa Lhcaanvacle chitôlhesham pa vatmônlhajayash pa niclanshem'e 

pava lhniyjôy pa vatvafi'. 

28Ti chiyclôvalh papi acloj pa lhech chiyôclôjeshey pa lhcaanvacle; ti chiyclôvalh 

papi napu' pa nôjicham. 

29Ti chivachaclanesh pa nôclit pa uj vatcajôysha; ti nichincheclanesh pa nôclit pa uj 

nivatcajôyshaa. 

30Pa is vataychavalhjayash lhech ti lhamônlhajayashesh pa vatvuvaat, taj pa 

vatvancajuctsenjayash lhayyasha'esh pava vatanus. 

31Pan vatjuyjatjulh pan Yivclanjat pa yicômclôqui pa ts'aclaay, taj ti pa yôclôjey papin 

caajem pa lhcavts'aclayjayash. 

32Pa ojey yivômjat pa yitsôt'ajesh lhav'ojiyash; vooy pa nivacle yivo'yeshch'e 

vanujumatsenesh pa lhnôclôjqueyash. 

33Pa vatcajôysha yi'shi' pa lhaychavalhjayash papi tcajôyshay, taj papi 

ninatcajôyshaysha'ne ninantôfa'clesh. 

34Pa vatvoyjayasheshch'e yashjatesh papi vatachifas; vooy pa sasch'e pa 

lhavapenajesh. 

35Pa vatcavo tcajôyshay nishamsha pa lhanvacle, vooy pa ninatcajôyshay chivanutem. 

Proverbios 15 

1Pa c'usch'e vatculhjayash yachajshicham pa vatvôôc; vooy pa ôôytejch'e 

vatculhjayash pa niclanchisham pa vatvôôc. 

2Pa lhashi papi tcajôyshay tôlhch'e pa vatcajôysha; vooy pa lhashi papi 

ninatcajôyshaysha'ne tôlhch'e pava nilhcajôyshivosa. 

3Pa Lhcaanvacle ampa ca ninôva'e yiclôvalh papi isissha'ne shi' papi niysisasha'ne. 

4Pa nitsopa vatach'aclech lhjuanshjulh lhpa aacjiyuc tô'lha pa vatmônlhajayash; vooy 

pa vatach'aclech ojey yivo'matan pa vatsôc'ôclit lhshayc'u. 

5Pan ojey yapun pava yicajôyshiyantajesh pa lhtata; vooy pan tach'anch'e tanôclitesh 

pa lhtôycheyash. 

6Yiey pa lhajpôyich pa nivacle issha'ne yaash pava lhavanjas, taj pa ojey ampa can 

nitôôlhsha pava caajtajem. 

7Papi tcajôyshaysha'ne yisichatesh pa vatcajôysha pava lhashic; vooy papi 

ninatcajôyshaysha'ne, pa vena lhjunashesh lhacôm'a pa lhaychavalhjayash. 

8Pa Lhcaanvacle niclafeesh pava lhcufayjates papi ojiyis, taj ti pa nishamesh ti 

t'acumeshjulh pa t'alhjayash papi yivo'yeshch'e. 

9Pa Lhcaanvacle niclafeesh pa lhfanishlhavach papi ojiyis, taj ti yen papi yi'shi' pa 

vatmônlhajayash yivo'yeshch'e. 



1186 

 

 
Nivacle Bible  

© 1994,  Sociedades Bíblicas Unidas. 
 

 
 

 

10Papu ti vô'mesh pa is nôyish pa chiytsôya'shem'in; pan yapunch'e ti 

chiycajôyshiyan, pa vaf jayu. 

11Pa lhtôôvteyish pa Lhcaanvacle lhech yie'jop pa vatvafi' shi' pa apatojqu'e, ¡pa 

ya'shesh'apee pava lhaychavalhjanôc papi nivacle! 

12Pa nunatsjanaj ninen pan yiyôjitajaan, pa ninvooy ca nitanôycheelh papi 

tcajôyshaysha'ne. 

13Ti nisham'in pa vatacachi pa c'usem'in pa lhtaco; ti tayashay pa vatacachi pa nôôc pa 

lhtacshinjayash. 

14Pa lhaychavalhjayash pa tcajôyshay vooysha'ne pava yitô'yish, vooy papi 

ninatcajôyshaysha'ne lhôclesh pava nivatcajôyshivosa. 

15Pan yie' papi yitacshin'in, lhacôm'a pava lhnalhus ti niysisa; pan yie' papi nisham'in, 

pa yinjôt ti vatc'usinat'in. 

16Yaash ti tajulhey ca chintats'aclayan pa chinôclôj pa Lhcaanvacle, ca 

chinvatcônatajshiin pa chinôvji' pava tavijatay. 

17Ya'shesh ti tajulhey ti chitujesh pava vatcôvjiyanchey pa vatencheyash, 

a'lheeshc'oya pa vatvu'nesh pa vatcônta. 

18Papu ti ninutsjaclôy pa nachana pa vatshanjayash; vooy papu ti vacha'clan pa 

yivômjatey. 

19Vooy pa yetjônjatayech yitsiyinshi pa lhnôyish pava c'utjanis; pa vooy pa nivacle 

yivo'yeshch'e c'atsajemch'e pa lhnôyish. 

20Pa vataôs tcajôyshay yishamitjat papi lhnavot; vooy pa vataôs ninatcajôyshay pa 

yapunesh. 

21Pa ninatcajôyshay yishamitjat'in pa nilhcajôyshaa; vooy pa tcajôyshay 

yiclôvalhc'oya ti yisclanch'e pava nash'e. 

22Meelh ti ampa ca chintay'ôtsjanesh pa vômji' pava chiyôyintajch'e; pa ti vacalhesh 

tôlhshaamjop papi acloj vancacajôyshiyan. 

23¡Nishamesh pa nivacle ti yivan pa lhculhchayash ti is, pa ya'shesh ti tajulhey ti 

caajem pa is ya'clish pa ti t'aplhuc'oya! 

24Pa nôyishesh pa vatmônlhajayash t'ajuychishamnee, pa yilhjen pa tcajôyshay pa 

ninôqueyshicham pa nivalhech. 

25Pa Lhcaanvacle yivômjat pa lhajpôyich pa nunatsjanaj, taj ti yiyitsjatem'e pava 

yitsôt'ajesh lhpa ôsch'acche. 

26Pa Lhcaanvacle yapun pava yôyintajch'e papi ojiyis, taj ti nishamesh pava ya'clishay 

ninôvji' pa sas. 

27Papu ti yisvunchenshi atesha pa yivômjatesha'ne pa yitsôt'ajesh lhajpôyich, taj ti pan 

tcavoyjulh pa chiyavoccotajesh pa mônlha jayu. 

28Pa nivacle yivo'yeshch'e yaychavalhjop'in pa ca nachajeshjulh, taj ti vooy pa ojey 

tôlhch'e lhashi pa lhav'ojiyash. 

29Pa Lhcaanvacle tayjop papi ojiyis, taj ti tach'ansha pa t'alhjayash papi yivo'yeshch'e. 

30Pava lhtôsjey ninant'atesha pa nishamitjatesh pa vatacachi; pava isis vatfacjes tô'lha 

pa nich'a t'unaj. 

31Pan tach'anch'e pa chivancacajôyshiyanesh tôlhesha pa vatmônlhajayash, yijop jayu 

papi tcajôyshaysha'ne. 

32Pan yapun pa chivancacajôyshiyanesh pa vanapun lhavaatsha; vooy pan tach'aney 

pa chivancacajôyshiyanesh pa caajem pa lhtôycheyash. 

33Pa vatjovayijulh pa Lhcaanvacle lhech ti chivaneyjatsjanesh pa vatcajôysha; ti 

chit'acuumjulh pava vatôclôjquevos pa vatjutsa' ti chivatants'aclan. 

Proverbios 16 

1Pava ti chiyôyinch'e tôlhshaam pa nivacle; taj ti nijooylhaesh pava lhclishay ti tô'lha 

pa Lhcaanvacle. 

2Pa nivacle yilheclôjtajesh ca isisa lhacôm'a pava yisnatesh, taj pa Lhcaanvacle 

yitsjulheshi pava yi'tasham. 

3Anshi' pava lhasnatesh pava lhpôcôtôy pa Lhcaanvacle pa vooy pava lhôyinch'e 

yisnatesh'am jayu. 

4Pa Lhcaanvacle yivclanjatjop lhacôm'a pa lhfanishesh: lha'mataj pa nivacle ojey ti 

chiyjuyjatey pa nalhu ti chiyclôyit. 

5Pa Lhcaanvacle niclafeesh papi nunatsjanjas; pa ca naôvtaj'e pa nalhu pa 

tanclôyitsjay jayu. 

6Pa vatencheyash shi' pa yijô' yivômjatch'e pa sasch'e; vooy ti chinjovaayjulh pa 

Lhcaanvacle pa yayjatlhavcop papu pa niysa'. 

7Meelh pa Lhcaanvacle ti nishamsha pa lhjunashch'e pa nivacle, pa yamja papi 

nilhc'utsfasa pa yicaatjatem pa lhpiiyashelh pa lhech. 

8Ya'shesh ti tajulhey pa tiqu'in ti chinclan'e ti chiyisclaneshi, a'lheeshc'oya pa yaash ti 

chinclan'e ti nichinvoyjateshch'e. 

9Pa nivacle iseemjop ca nasnatesh pava ca nôyinch'e, pa vooy pa Lhcaanvacle 

yitsôôtjatemch'e pava na'shesh'e. 

10Pa chinvacleyan tasinô'yesh pava tô'lha pa Dios pa tanca nitôyôjijanesh'in pava 

ninvo'yeshch'esha'ne. 

11Pava lhcaclecli shi' pa ti lhavjôych'e yiclôvalhch'e pa Lhcaanvacle; lhacôm'a pava 

lhcaclecli ti yivclanjat lhavaatsha. 

12Papi chinvacleyan yapunc'oya pava niysisa yisnatesh, lhayaash pa lhc'o'vat ti 

lhtatsuqu'esh pa yivo'yeshch'e. 

13Papi chinvacleyan yenesh pa nishamesh ti yivan papin tasinôyesh pa yivo'yeshch'e. 

14Pa lhnutsjayash pa lhcaanvacle lhclishesh pa vatvafi', pa lhan'e papi 

tcajôyshaysha'ne vaniyitesh ti yivômjatesh. 

15Pa lhshamitjayash pa lhcaanvacle lhfaclech'esh pa vatmônlhajayash, vooy pava ti 

yiisiyanjop lhjuanshjulh lhpa vôse' ti taaj. 

16Chiyashjatc'oya ti chiycaatjat pa vatcajôysha pa clesanilh cojiyaj; pa chiyashjatc'oya 

ti chiycaatjat pa vatôycheyash pa clesanilh nôcshi'. 

17Pa nash'elhavcop papi yivo'yeshch'esha'ne pa tanuc'oya pa niysa'; ti 

chivanujumatsenesha pa lhfanishlhavach lhech papu ti vanujumatsenlhavach. 

18Yijoqu'esha'ne pa vatnunatsjayash ca nivôômji, pa vooy pa vat'ashjayashchisham 

yijoqu'esha'ne ca nancôôtsha'ne. 

19Ya'shesh ti tajulhey ca chintants'aclanc'oya papi ts'aclaaysha'ne ca 

chi'acôjashic'oyaan papi nunatsjanjas. 

20Papi is ti vaniisclaneshi pa is pa t'ajuyshi; ¡C'useem'in papi lhech ti yicafiyan pa 

Lhcaanvacle! 

21Papi yitô'yish ti yaychavalh'in, pa lhanqueyesh lhavcajôyshinaj; pava ya'clishay 

ni'aôytesach'esha'ne ya'shesh ti chiychajch'e. 

22Ti is ti chivaniisclanch'e pa caaj pa chitôlhesha pa vatmônlhajayash; vooy papi 

ninatcajôyshaysha'ne chiyclôyitesh vitsha pa nivatcajôyshaa. 

23Pan yitô'yish ti yaychavalh'in, pa yitô'yish ti tanôcliteshlhavne, pa vooy pava 

lhclishay ya'shesh ti chincashclôjesha. 

24Pava ya'clishay c'usch'esha'ne lhjunashjulh pa acôyech: pa yacônat pa vatfayujayash 

shi' ti tô'lha pa vat'unaj. 

25Caaj pava nôyishay chiylheclôôjtajesh ti yitsôt'asch'e, e'enajô ti yamey pa vatvafi'. 

26Pa yipcu' yifaycuta pan t'acum'in ca natcum'in; pa yipcu' nichavayey pa yit'u'a. 

27Pan ojey itôvteesh pa lhav'ojiyash; ¡pava lhclishay lha'yasha pava itôj t'ach'acjes! 

28Pan ojiyitaa pa nachaney pa vatshanjayash; pa vooy pa clôquijanaj tôlhshaam pa 

nivatac'utsfayasha. 

29Pan ninacôtsitay'in pa yijôts'ôclôn'in pa lhc'utsfa pa yuyjatey pa niysa' nôyish. 

30Tôcl'iyesh pava lhtôsjey papin yaychavalhey ti yisnatesh pa niysa'; pa yichents'iif pa 

lhashi papin yisnatesh pa niysa'. 

31Pava vatquenjas lhjunashjulh pa is vatôc'ôcle, tôlhesha pa lhfanishlhavach 

yivo'yeshch'e. 

32Ya'shesh ti tajulhey ca chincheclanc'oya pa yifiiy; ya'shesh ti tajulhey ca 

nônjatlhatshi lhavaatsha pan tjôcjanesh pava yitsates. 

33Pa nivacle caaj pava yu'eshjop, taj ti pa Lhcaanvacle lhavaatsha yitôôysha lhacôm'a. 

Proverbios 17 

1Ya'sheshc'oya ti tajulhey ti chituj lhpa yucuve t'un shi' ca chinôvji' pa vatpiiyash, ti 

caaj pava acloj chivatc'usinatesh'in shi' pa vatshanjayash. 

2Pa vatcavo tcajôyshay yamey ti lhanvacleesh pa vataôs ninatcajôyshay, pa caaj pa 

chinôyôjem jan lhjunash pap'elh lhtatvelhavot. 

3Pa cojiyaj clesanilh shi' pa nôcshi' clesanilh chiylhônesh'e pa itôj pa chiytôya; pa 

vooy pava vataychavalhjanôc yic'alhtanesha pa Lhcaanvacle. 

4Pan ojey shi' pa cuts'aaj tach'ana pava ya'clishay niysisach'e. 

5Pan yiclôqui pa ts'aclaay pa t'ajuyeshjulh pan yivclanjat; pa vooy pan nishamsha 

pava tavijatayem pap'elh pa tanca ameem jayu pa lhanclôyitsjayash. 

6Pa lhc'ôcle papi c'utsjasesh lhech papi lhantôcleshjes; vooy pa lhnôclôjqueyashesh 

papi vatacles lhech papi lhnavot. 

7Nilhecha pa ojiyitaa ca isa' ca nitasinô'yesh pava lhasnôyjesch'e, pa nilhecha pa 

nivacle tach'anlhatshi ca nitasinô'yesh pava vatcuts'ajinôc. 

8Pan vatc'alhtanesh pa chiyôvoccatesh yilheclôjtajesh ca nit'unesh'in ti 

vatvitôyjayanesh, ca jaspa namat lhacôm'a pava yenlhatam. 

9Papin yich'apee pa yic'amen pa yivclanjat pava lhniyjôy pa vatencheyash; papin 

vaniyitesh pava lhech pa tanu'c'oya pa lhc'utsfa. 

10Ya'sheshc'oya ti ninta'nitjôy pa tcajôyshay ti cien'esh pa t'ajô'jesh ti chiyc'ôn'in pa 

ninatcajôyshay. 

11Pan yôjijamat tsi'sha ti vooy pa vatshanjayash, taj ti chiycheney jayu pa ve'lha 

nin'nôôy. 

12Ya'sheshc'oya ti chiyvoyjulh lhpa yaquiset suy yictsônja pa ve'lha ninatcajôyshay ti 

caaj pa nilhcajôyshaa. 

13Tanca ve'lhaaesh pa niysa' ca nitayjop jayu pa lhajpôyich pan yuyjat'ôcji pa niysa' 

pa is. 

14Pa tovôc yifalhch'esha'nec'oya lhech lhjunash pa vatshanjayash ti chitôlhesh'e; pa 

ya'shesh ti tajulhey ca chinasclaneyc'oya tatsha. 

15Ca chinvômjatemch'e pan yic'amen, shi' ca chinivalha atesha papi piiy ca nijumteey 

cavôque napu' yapunch'e pa Lhcaanvacle. 

16¿Ta t'e lhayaash ti nichaajjop lhpa peso pa ninatcajôyshay ca natcashaaysha pa 

vatcajôysha, ti ampa ca nitôyc'oya? 

17Pa vata'c'utsfa yajatesh ti vanquen pava nalhus ti tavijatayem pa lhjunashjulh ti 

vatvelhesh. 

18Pa ninatcajôyshay yivayjat pa lhc'utsfa ti vattsôôtjateshc'oya pa lhech. 

19Papi yen ti nôc'ôtsjayu pa yen ti yishan; papi lhcafineshlhavach pa nachaney ca 

nivatvômjat lhavaatsha. 

20Papi ninvo'yeshch'e pa lhcachi' tanca ve'lheesh ca ni'van pa is; pa vatach'aclech 

clishamat'in vaclanem pa tavijatay. 

21Ca lhtataaesh pa ninatcajôyshay pa tsi'shaaem ca nicaaj pava yitacshinjayan'in; ca 

lhtataaesh pa ojiyitaa pa ameem pa lhshamitjayash. 

22Pa is vatfetaas lhech ti nisham'in pa vatacachi', vooy ti yitacshin'in papu, pa amem 

pa t'unaj. 

23Pan ojey ti vaniistanjatesh ti t'acuumjulh pa chiyôvoccôtesh, pa jaspa vena 

nijuyjatshi ti chivanqu'eyjatsjanesh pa vatvoyjayasheshch'e. 

24Pa vatcajôysha lhech ti yôfis'apee pa caaj pa lhtôycheyash, taj ti pa ninatcajôyshay 

ninôôclheema pa ca nôfis'apee. 

25Pa vataôs ninatcajôyshay tôlhesham papi lhnavot ti suy shi' ti tavijatayem. 

26Nintajulhey ca chinuteem atesha pan ampa ca nitôlh'ejop, pa nintajulhey ca 

chinc'ôn'in pa nivacle is pa lhfanishlhavach. 

27Pa tcajôyshay yiclôvalhc'oya ti tasinôy, pa vooy papi yitôôyvatsham'in mônlhashi ti 

canoc'oya. 

28Pa yamja pa ninatcajôyshay ti chiylheclô'jesh ca natcajôyshay shi' pa yitôyc'oya ca 

nits'iistajeey ti cano. 

Proverbios 18 

1Pa cuyej tsisha ti vooysha'nelhatam pava matas, pa vatjuyjatjulh lhacôm'a pava isis 

chivanqu'eyjatsjanesh. 

2Pa ninatcajôyshay ninen ca nineyjatsjan; pa tsi'sha ti tanôclitesh'in pava yitô'yish. 

3Pa vatav'ojiyash tavoqu'e pa vatvapenaj; vooy pa vatnunatsjayash tavoqu'e pa 

vatcapunchayash. 

4Pava lhclishay pa nivacle lhech pava yinôtes apatosc'oya, pa tovôc ti factsejch'e shi' 

pa t'itsech'esh pa vatcajôysha. 

5Nintajulhey papi tcaasclanchaych'e ca nuesha papi tamenlhavach, ca 

natcavo'yeshjulh papi amem pa'na ca nasclanemch'e. 

6Pava yit'esh'in pa ninatcajôyshay yamja ti chiyivalhvane; pa vooy pava lhclishay 

voojey ca nivôncac'ônesh'in. 

7Pava lhclishay pa ninatcajôyshay lhech ti vatvômjatesh lhavaatsha; pa vooy pava 

yit'esh'in pa lhniyôqu'esh ti yôcfeesh'ôci lhavo'. 

8Pava chiychayjanesh'in lhjunashjulh pa ti chituj acôj pa yamtasham. 

9Papi yitjônjatayjes shi' papi vancalhifch'een ¡yamja papi lhtatvelhavot ti 

yajulhjatemey ti yivômc'oyaan! 

10Pa lhey pa Lhcaanvacle lhjunashjulh pa ve'lha ujquishaam jpôyich yijôt'aj, pan 

tanôôtjataan papi yivo'yeshch'e ti vooy'in pa lhnujumatsenjayash. 

11Pan acôjjiin yilheclôjtajesh pava lhavanjas ca lhjunashajulh pa yitsaat ti 

yivayjatlhavne pava uschisham vatashclôfjes. 

12Pa vatnunatsjayash yijoqu'esha'ne ca nivôômji; pa vooy pa vatants'aclanjayash 

yijoqu'esha'ne pa is lhjunash. 

13Nivatcajôyshivo'a pa tanvapenjay shta ti chiyculhjan ti jôjjeclay nichinch'an'in. 

14Pa aôytej'in yinenjatchisham pa lhfayujayash'in, taj ti pa vatfayujayash'in ti 

nicôôtsha'ne, ¿she papi iseemjop jayu ca ninenjatemchisham? 

15Papi yitô'yisha'ne shi' papi tcajôyshaysha'ne yamat pava vatôychivos ti vooysha'ne. 

16Pa vatôts'ôt'esh nic'at'ey ts'ivee lhacôm'a pava lhashiclesh pa yamey pan yie' papi 

nivacle tanch'anjaysha'ne. 

17Pa vatjutsa' ti t'atshaaylhtapee pa chiylheclôôjtajesh ca yijô'a pa lhjunash, yamey ti 

nama pa t'ajuyjulh pa yicuts'ajiyanesh. 

18Pa chivoyeyshi ti is lhanfanash pa lhech yôjat'e papi yivalhvane, pa 

yicatsônjatvatc'oya papi t'ôc'ôt'esha'ne. 

19Pa vatvelh yaash ti vanijôtjat ti tanjuvanchayesh a'lheesh pa yitsaat chinashclôfjop. 

Pa vat'ôc'ôtsjayash vacôtsônsham jan lhjuansh pava clesanlhiy chiyp'o'tajeshey pa 

jpôyich. 

20Pa ve'lhaae ts'ivee ti tuj jayu yamjey ca nulhojtaj'e pava lhayesh pava lhclishay. 

21Pa vatmônlhajayash shi' pa vatvafjayash tôlhe'ma pa vatach'aclech; papi ujesh ti 

tasinôy'in yiclôyit jayu pava tôlhshaamjop. 

22Ti chiyvan lhpa vatajaya lhech'e ti chiyvan pa is; lhech'e ti chitanôclitesh ti 

chit'acuumjulh pa chitôlhesha pa Dios. 

23Pa ts'aclaay tasinôyesh pava vatants'aclana; pa vooy pa acôjjiin pa aôytejch'e ti 

tculhjan. 

24Nayie'in papi lhtac'utsfastajesh c'ôôjlha ti vômvach, taj ti caaj papi vatac'utsfas 

ya'shesh ti yivo'yeshch'ec'oya pa ve'lha vatvelh. 

Proverbios 19 

1Ya'sheshc'oya ti tajulhey ti chiyts'aclaay shi' ti chivoyeshch'e, ti nichincajôyshay shi' 

ca chayjanaja. 

2Nintajulhey ca chiniyit atesha ca nichinaychavalhaan; papi ujesh ti lhfanishesh'in pa 

caaj pava ninvo'yeshch'e. 

3Pa nilhcajôyshaa pa nivacle yicuclônjatey pa nôyish, pa nijooylha pa nivacle ti 

yilhechiyan ti yitôlhjata pa Lhcaanvacle. 

4Ca vat'acôjjayashiin acloj papi yicaatjat vatac'utsfas, taj ti vooy pa ts'aclaay yamja 

papi lhc'utsfas ti tanuc'oyaan. 

5Pan vancanôôlhjônchat tanca ameem jayu pa lhanclôyitsjayash; pan cuts'aaj tan jayu 

ca nit'ônlhatshi. 

6Pa tcufayjanaj ti chicaclecley pa acloj papi yiey na cotsjaat ti vooysha'ne ti 

nic'utsfayuesh. 

7Lhacôm'a papi lhavelhavot pa ts'aclaay ti yapunelh, pa yashjat papi lhc'utsfas ti 

yinujatc'oya pa lhech. 

8Papin vôntôyitesh shi' ti vatc'alhtanesh'in pava yitô'yish pa vatshamitjatesh 

lhavaatsha pa iseem pava nalhus. 

9Pa yinôôlhjônchat papu tanca ameem pa lhanclôyitsjayash; pa vooy pa cuts'aaj 

tach'anc'oya pa vatvafi'. 

10Ninvooyjulh pa ninatcajôyshay ca nôvji' pa vatcôjayashiin, pa ninvooyjulh shta pa 

lhancavo ca lhcaanvacleesh papi us lhcaanvacles. 

11Ca vatôycheyash yi'shi' ti chivancashantesh pa vatnutsjayash, vooy pa 

vatôclôjqueyash chiya'shesh'apee pa vatjuyjayashvatjulh. 

12Pa t'asuyi pa lhcaanvacle t'ônashch'ejulh ti tôcjôtin pa jump'uvalhjetaj, taj ti vooy pa 

is lhfanishlhavach lhjunashjulh pa yiyaas ti yiapee pa t'aclôôc. 

13Pa vataôs ninatcajôyshay yiclôyitesh pa lhtata. Lhjunashjulh pa pajojam ti 

nitonsha'neen lhpa ôcjeclô ti yen pa t'ishanjayash. 

14Papi vatanavot chinôyôjesh pa jpôyich shi' pava vatvanjas; vooy pa Lhcaanvacle 

tôlhesha lhpa vatajaya tcajôyshay. 

15Pa vat'etjôyash vancamojayan, pa vooy pa yitjônjatayech caajem jayu pa lhayipcu. 

16Papi yôfisjach'e pa vatyôjijat pa vanujumatsenesh pa lhamônlhajayash; pa vooy papi 

yapun pa lhavanqu'eyjatsjayash pa Lhcaanvacle, pa vaf jayu. 

17Pa ve'lha vatpiôyeshem pa ts'aclaay lhech ti chitpiôyem pa Lhcaanvacle, pa vooy pa 

Lhcaanvacle yishayan jayu lhavaatsha pa vatpi'ô. 

18Acajôyshiyan pa aôs ti jôjjeclay isjop ti chiycajôyshiyan, taj ti ya aj ca aclôn ca 

nitôôlhtajajop pa lhanclôyitsjayash. 

19Papi ujesh ti vatsuyiyan, vatjuteem pa lhanclôyitsjayash; ca nishiyantajem pa 

lhanclôyitsjayash pa ya'shesh jayu ti ojeyesh pava matas. 

20Ach'aney cava chineyjatsjanesh ca acuumjulh cava chivancacajôyshiyanesh; pa 

nôque lhjunash jayu ca amey ca acajôyshay. 

21Pa nivacle yisnatesh pava acloj yôyinch'e, taj ti tsi'sha ti yisclaneem vatich'e pa 

Dios. 

22Ca chiyenem pa nivcle lhech ca nivo'yeshch'e; ya'sheshc'oya ti tajulhey ca 

chintats'aclay pa cuts'aaj. 

23Pa vatjovayjulh pa Lhcaanvacle pa vancamjatey pa vatmônlhajayash; papi yi'shi' ti 

nisham'in pa ampa ca niclôyit pa niysa'. 

24Pa yitjônjatayech yanshi' pa lhpôcôt pa titech, taj ti tanca naychavalh ca nineshey 

lhashi. 

25Pa lhanclôyitsjayash pa ninach'an, pa vantôyitsha pa ninatcajôyshay; vooy pa 

tcajôyshay vantôyich'e ti tsi'sha ti chiyôji'a. 

26Ti nichinasclaneshi pa vatata shi' ti chiyayjat'ôcji lhpa vatamimi pa jpôyich, cavôque 

uj ti tanvapenjay pa vancaclôquiesh pa vataôs. 

27Na yaôs, ca avôômtajesh ti lhach'ana cava chivancajôyshiyanesh, pa 

lhavatonatemeyc'oya jayu cava isis ti chineyjatsjantajesh. 

28Pa vancanôôlhjônchat vancajuvanesh pa yivo'yeshch'e; pa ojey tôlhch'e lhashi pa 

niysa'. 

29Apis ti vacalheshjop pava vatc'ônjates t'ajuya papi ninach'ansha'ne; shi' shta pava 

vatc'ônjates t'ajuya papi ninatcajôyshaysha'ne. 

Proverbios 20 

1Pa ôtjayetaj t'i' yetsjet pa nivacle; pa vooy pa cumjôtaj yôôlhjônjat ts'ivee; papi lhech 

lhjunash nintô'yey pava lhfanishlhavach. 

2Pa lhcaanvacle suy lhjunashjulh pa ve'lha jump'uvalhjetaj ti tôcjôtin'in; pa vooy papi 

nôyitaan pa suyimeyjulh pa lhamônlhajayash. 

3Chiyôclôjesh pa nivacle ti vatshiyaney ca nôquesha papi sasvatjulh, taj ti vooy pa 

ninatcajôyshay yen ti lhech lhfanishlhavach. 

4Meelh ti yameyjop pa t'aplhu' ti chiyclajanjan pa yitjônjatayech pa ninteesh ca 

natclajanjan; taj ti ca namtajeyjop pa t'aplhu' ti chiycavcalh pa vo'tajeysha'ne jayu taj 

ti tanca nivan. 

5Pava tastayesham tôlhshaam pa vatacachi lhjunashjulh pava toseyshi yinôtes, taj ti 

vooy pa tcajôyshay yitô'yish ti vooysha'ne. 

6Acloj papi yit'eshlhavnetaj ca nivo'yeshch'e, taj ti ampapu ca chinvan ca ve'lhaa ca 

chinatjôya. 

7¡C'usem'in papi lhcles papi yivo'yeshch'e shi' ti chiyôclôj! 

8Meelh pa lhcaanvacle ti yie'sha'ne pa lhc'o'vat ti tcaasclanchaych'e pa tajulhemsham 

ti ve'lheesh ti yovalhesha'ne ti yisclaney pa niysa'. 

9Tan papu ca ve'lhaa ca isa'emjop ca niteesh: “Is yivaatsha na yicachi', amyam pa 

sasch'e.” 

10Pava yôôlhjôn'in pa lhcaclecli shi' pava t'ajuya ti chiyitsjuulhshi navôque napu' 

yapun pa Lhcaanvacle. 

11Pava lhfanishlhavach chiytôyesha pa ve'lha nich'ayech ti vatvoyjateshch'e. 

12Lhpa vatacfe t'ajuya ti chitpeeycheyesh pa vooy lhpa vatôseej t'ajuya ti 

chitavanchayesh yisnatesh pa Lhcaanvacle. 

13Ya aj ca avaatjutem pa anjôti, lhayaash ti lhamey jayu ca anits'aclayan; pa 

atatjot'otsjan, pa lhavan jayu lhpa yucuve pa ac'amônlhaaesh pav'elh. 

14“¡Uj ti ojey apee!” yit'esh pa tcashayaan, taj ti vooy ti apis ti tcashaya pa 

nishameshlhavne lhavaatsha. 

15Ya'sheshc'oya ti is pan yie' papu ti tcajôyshayesh ti tasinôy, lhacôm'a pava 

clesanlhiy cojiyas shi' pava ts'ayôjisha'ne facl'utas. 

16Pan vatvayjatem pa tavujuya, pa anjôclesh lhpa t'uyjatshi ca ninôy'ajop. 

17Pa nivacle yen ti vatcunjanesh pava vatcuts'ajinôc, pa nijooylha ti lhjunashjulh ti 

tapoojqu'e lhashi pa cotsjaat. 

18Pava chiyôyinch'e chiyiyetsjatesh pa is chivat'ônashesh; pa vatvatclônjayash 

chiychenesh pa is lhanfanash ti chiyisclanvatich'ejop. 

19Pa chayjanaj nintô'yish ca nôveshlhatshi ca niistanjatesh, pa nôque lhjunash ya aj ca 

vi'shi' papi nivacle chayjanjas. 

20Pan yipôfiyu pa lhtata shi' lhpa lhamimi, vafshi' jayu yiey pan yaash ti yie' pa 

tulhitaj. 

21Pa tôlh'e ti nich'a ti chiycoovjotshi pa c'ôôjlha, pa yôjesh'esha'ne pa nintô'lha pa 

vatshamitjayash. 

22Ya aj ca ve'lhaaesh ca asinôqui ca atshay'atapee; acafiyanesh pa Lhcaanvacle, vooy 

lhavaatsha nefenesh jayu. 

23Pa Lhcaanvacle yapun pava chiychenesh ti yôôlhjôn'in pa lhcaclecli; pava 

yôôlhjôn'in ti chiyitsjulheshi pava lhech chiyapun shta. 

24Pa Lhcaanvacle yisclanvatich'e pa nash'e pa nivacle; nive'lhaa papu ca nitô'ya 

lhavaatsha pa ti t'ajuyshi. 

25Suyemey pa nivacle ca nipe'jayanesh pa'na pa Dios, pa nijooylha ti ninôfisjach'e pa 

t'ônashesh pan yipe'jayintajesh. 

26Pa lhcaanvacle tcajôyshay vatontemey lhavaatsha papi ojiyis pa yitsavalhjat'apee 

lhpa ve'lha vatcafo. 

27Pa lh'espíritu, pan yijutey pa Dios pa nivacle lhech ti vatqu'isjuyajesh ti yitujatsham 

pa tasham pa lhcachi'. 

28Pa lhcaanvacle chiyiyitsjatesh pa chimônlhanit'e pa lhc'o'vat tôlh'ejop ti caajem pa 

lhencheyash shi' ti yivo'yeshch'e. 

29Pa lhasnôycheyash papi nich'acsha'ne yi'shi' pa t'unaj; pa vooy pa lhôclôjqueyash 

papi c'utsjas lhech pava lhayees ti yôquench'esha'ne. 

30Pa niysa' yivômjateshch'e pava vatc'ônjavtes shi' pava vatvo'matas; pava 

vatc'ônjatevshay yivatsjanchatesh pa vatôycheyash. 

Proverbios 21 

1Pa lhaychavalhjayash pan chinvacleyan, yiesh pava lhpôcôtôy pa Lhcaanvacle, 

lhjunashjulh pa t'ajuyshi pava tovjôy yiey pan lhjunash pa Lhcaanvacle ti yen. 

2Pa nivacle yilheclôjtajesh ca isisa lhacôm'a pava yisnatesh, taj ti pa Lhcaanvacle 

yitô'ya jô ti yiclôvalhch'e pa tasham. 

3Avatc'alhtanshelh pa vatvôyjayashch'e shi' pa vatniisclanjayashch'e, lhayaash pa Dios 

ti yenjop cavôque pava vatcufayjates. 

4Pava lhtôsjey papi vanashjat, pa lhaychavalhjayash papi nunatsjanjas; vooy pava 

lhaychavalhjanôc papi ojiyis sasch'eesh. 

5Pava chiyôyinch'e is ti chiyaychavalhjop'in isis pava tô'lha; taj ti vooy pava 

lhanfanash'in ti yisnatesh pa vôômjane. 

6Pava vatvanjas pava chitôlhesha pa vatcuts'aji cha'lheeshem atesha papi vooysha'ne 

pa vatvafi'. 

7Papi ojiyis vatvômjateshi jayu lhavaatsha pa nilh'isiyasha'ne, lhayaash ti ninen 

lhavaatsha ca nivatc'alhtanesh pa yivo'yeshch'e. 

8Pa lhjunashch'e pa ojey patacpatacch'e shi' ti niyijô'a; vooy pava yisnatesh pa nivacle 

yivo'yeshch'e pa isis. 

9Ya'sheshc'oya ti tajulhey ca chinôv'e' pa tsuy'ôcji lhtôvash, pa ve'lha jpôyich 

c'atsaj'ôcji ti yi'ôcji lhpa ve'lha ôcjeclô shanjanja. 

10Pa ojey tsi'sha ti yaychavalhey pa niysa', nive'lheesh ca novalhsha'ne ca 

natcavts'aclayesh pap'elh. 

11Pa lhanclôyitsjayash pa ninach'an, pa vôntôyitsha pa ninatcajôyshay; pa vooy pa 

tcajôyshay vôntôyich'e ti ve'lheesh ti chiyôji'a. 

12Pa Dios yivo'yeshch'e yiclôvalhesh pa lhajpôyich pa ojey; pa yijutey pa 

lhnôjayashicham papi ojiyis. 

13Pan ninach'ansha pava t'aalhtajeshaan papi ts'aclaaysha'ne pa tan jayu shta ca 

chinculhesh ca nit'aalhtaja pa lhnefenjayash. 

14Pa vatôts'ot chivaniistanjat yivômjatshi pa uj vat'suyi. 

15Meelh ti chiyisnatesh pa yivo'yeshch'e pa nishamesh pa yivo'yeshch'e, pa vooy papi 

yisnatesh pa niysa' yama jayu pa lhnôjayashicham. 

16Pan vena t'ajuyshic'oya pa vatcajôysha yamey jayu ca nôvji' papi vafsha'ne. 

17Pan vatjutey ti yen pa ôtjayetas t'i' shi' pava vatshatshivos, pa yamey jayu pa 

lhts'aclayash. 

18Pa nivacle cuts'aaj shi' pa ojey vatclôyitem jayu pa yivo'yeshch'e shi' pa tanôclôjcay. 

19Ya'sheshc'oya ti tajulhey ca chinôv'e' yiey pa ampa ca nôv'e' lhpa ôcjeclô 

ninutsjaclôy shi' ti shanjanja. 

20Yiey pa lhajpôyich pa tcajôyshay caaj pava lhech yie' lhavanjas shi' pava 

vatshatshivos, taj ti vooy pa ninatcajôyshay tif'in lhacôm'a pava yi'van. 

21Pan vooysha'ne ca nivo'yeshch'e shi' pa lhcavts'aclayjayash, yi'van jayu pa 

lhamônlhajayash, pa yivo'yeshch'e shi' pa lhnôclôjqueyash. 

22Pan tcajôyshay t'eclet'a pa ve'lha yitsaat uj ti chiyijôtjat, pa ya'shesh'apee pa t'unaj 

pan yicafiyantajulh. 

23Pan vanujumatsench'e pa ti yit'esh, pa tanca nicaaj pava ca natvijatayem. 

24Cuts'aaj lhavach pa nunatsjanajesh shi' ti vanashjat pa lhech lhanqueyesh papi 

ya'shesh ti clôquijanaj. 

25Pava yentaj pa yetjônjatayech pa vatvômjatesh, lhayaash pava lhpôcôtôy ninteesh ca 

natcumesh'in; 

26lhacôm'a pa nalhuclay ti yicheshch'e pava yentaj. Taj ti vooy pa yivo'yeshch'e vena 

lhjunash, pa t'cufay pa nicuyeja. 

27Pa Lhcaanvacle yapun pava lhcufayjates papi ojiyis, lhayaash ti ojeych'e pava 

yaychavalhey. 

28Pan yôôlhjôn'in ti nifac chiyvômjat jayu; taj ti pan yie' papi ti tach'an'in, yajatesh 

jayu ti tculhjan. 

29Pan ojey nôclitaj pa lhniyitsjayash; vooy pa yivo'yeshch'e yivooyvatich'e pa 

lhfanishlhavach. 

30Yie' t'ajuyish pa Lhcaavacle ampa ca vatcajôyshaa ca naash, nilhecha pa 

vatôycheyash shi' pava isis vataychavalhjanôc. 

31Pa nivacle yisclan'apee pa cuvôyu ca jaspa nôcjaam pa vatvatclônjayash, lhan'e pa 

Lhcaanvacle lhech ti yijutem pa lhcôvjoyash. 

Proverbios 22 

1Yaash ti tajulhey ca nicaaj pa is lhne'yaj shi' ca chintaasclaneshi, pava yaash pa 

clesanilh cojiyaj shi' pa clim. 

2Pa acôjjiin shi' pa ts'aclaay caaj pa ve'lha lhjunasheshvatjulh: papi lhech napu' 

yisnatesh pa Lhcaanvacle. 

3Pa tcajôyshay yivaney pa suyjulh pa vanujumatseneylhavach; vooy pa 

ninatcajôyshay lhetipa ti yitshaam pa vatclôyitesh. 

4Pa vatants'aclanjayash shi' ti chivijatanjulh pa Lhcaanvacle tôlhesha ti lhasha'esh 

pava vatvanjas, pa vatôclôjqueyash shi' pa vatmônlhajayash. 

5Pa lhnôyish pa ojey yitsiyinshi pava lhc'ôôvtey; taj ti pan vanujumatsenesh pa 

yitsôt'ajesh lhamônlhajayash, pa ninamjatey. 

6Ajutey pa is lhneyjatsjanjayash na taôvclaj nôqueesh, jaspa tanca nivô'mesh ca 

namtajey ca nitaôvclajtajaa. 

7Papi ts'aclaaysha'ne lhanvacleesh pa acôjjiin, vooy papin piônjas lhcavosesh pan 

t'aalhsha. 

8Pan yicôvjiyan pa niysa' pa yicavcalhesh jayu pava tavijatay; ¡pa Lhcaanvacle 

yivômjatesh jayu pa lhac'u'jop pa lhavôôc! 

9Pan yovalhsha'ne pap'elh ti tcavts'aclayesh, pa chiyit'eshem jayu pa is, lhayaash ti 

yicatsônjatem lhpa lhayucuve papi ts'aclaaysha'ne. 

10Ti chiychenfach'ee pa ninach'an, pa vômji' jayu shta pa vatshanjayash shi' pa 

vat'ôcôtsjayash shi' pa vatjuyjayashvatjulh. 

11Pan chinvacleyan yenesh papi yivo'yeshch'e pa lhcachi', pa nôclitem shta pa 

lhencheyash papi is ti tasinôy. 

12Pa Lhcaanvacle yiclôvalhesh pa tcajôyshay pa yivômjatemshi pava lhclishay pa 

cuts'aaj. 

13Ca jaspa ya aj ca natcum'in pa yetjônjatayech ti vanan'e ti yit'esh: yiey ja nôyish ja 

ve'lha jump'uvalhjetaj yen ca nastuj. 

14Pa lhashi lhpa vômcavômjanja lhjunashjulh pa tinjôque apatojqu'e yiey lhpan 

nach'een papi yipôfiyujane pa Lhcaanvacle. 

15Pa nivatcajôyshaa yi'shi' lhcachi' papi côquelhay, taj ti yayjatshi ti chiyclôyit'apee ti 

chiyc'ôn'in. 

16Pan vanôcônatshiin yicômclôquiin pa ts'aclaay ja't'ajesha ti yijutem pa acôjjiin pa 

yamjatey jayu pa lhts'aclayash. 

Pava treinta lhcajôyshivos papi tcajôyshaysha'ne 
(22.17—24.22) 

17Ach'anch'e jum lhacôm'a nava lhcajôyshivos papi tcajôyshaysha'ne; pa aney acachi' 

nava chineyjatsjan'ash. 

18Pa nashamitjat jayu ca avôntôyitajch'e pa isjop'am jayu ca achajeshch'e lhacôm'a. 

19Nôqueesh c'atôyjata jayu ca jaspa anjop pa acaclecleyasha pa Lhcaanvacle. 

20Yivaatsha qu'isesh'e'am nava treinta vatcajôyshivos navan yi'shi' nava 

chivancacajôyshiyanesh shi' pa vatôycheyash, 

21ca jaspa qu'eyjatsjanesh ca natô'ya pa yijô', shi' ca jaspa navooyshemch'e ca 

ashinitjatem papi yie' papu ca naniy'ôstajesh. 

-1- 

22Ya aj ca acutem pa ts'aclaay lhayaash ti ts'aclaay, pa ya aj ca acômclôqui'in ca an'e 

t'ajuyish papi tcaasclanchaych'e, pa ampa ca natmeneshlhavach, 

23lhayaash pa Lhcaanvacle yicheshey jayu ca natvayeem pa yicômclôquiin jayu yitsha 

pan yie' papi tcamclôy'in. 

-2- 

24Ya aj ca anic'utsfayuesh shi' ca ayôyjafaaesh papi nivacle cômclônjas shi' ti ojiyis, 

25pa ya aj ca aneyjatsjanesh pava niysisa yifayjanesh shi' ca chinu'jam avo' pa 

niycôtaj. 

-3- 

26Ya aj ca ve'lhaaesh ca avôôttsôtjateshc'oya pava lhpi'ôc pap'elh, 

27lhayaash ca amtajaam lhpa ca ashayanesh pa chinajô'clesh jayu pa amôjôvat. 

-4- 

28Ya aj ca ac'uyjatc'oya pan yie' pava yitsemajch'e lhapesh capi lhtôlhelhsham. 

-5- 

29Pan is ti t'acum'in, pa lhcavoesh jayu papi lhcaanvacles pa tanca lhecha papi nivacle 

amesh pa ca lhjunasha. 

-6- 

Proverbios 23 

1Meelh pa ve'lha lhcaanvacle ca nit'aalhtaj'a, pa aychavalhjop'in jum papin 

lhavatvanelh. 

2Lhama'taj ca uja'esh ca nayipcun, pa avatclôvalheshc'oya pan lhancutaja; 

3pa ya aj ca ajuctsen pava isis vatcôs, lhayaash ti isjop jayu ti lhavaatlhejeshiin. 

-7- 

4Ya aj ca aniyiteshjop ca avatcônatshiin; avô'mesh ti lhaychavalhaan côque. 

5Ca ovalhtajsha'ne jum pa lhavan jayu ti ampava ca vatvanjasa; pa yalhatajesh jayu ca 

nifôyaan jan lhjunash pa yit'ô', jan lhjunash ti yifôyôôj pava lhafas. 

-8- 

6Ya aj ca vi'jop pa lhtsaccunjavat pa cuyej, pa ya aj ca ajuctsen pava isis lhacôs, 

7lhayaash ti lhjunashjulh pa ve'lha yees ti yich'e vatcôyish: lhavaatsha t'aalh'a ca 

atsaccunelh shi' ca ayô'elh, taj ti yit'esh atesha; 

8pa nijooylha jayu ca acu'yesha'ne pavan lhtuuj pa cha'lheesh'am jayu pava isisch'e 

aclishay. 

-9- 

9Ya aj ca asinôyeshc'oya ca nach'anesh'a pa ninatcajôyshay, lhayaash ti 

yapunch'esha'ne jayu pava tcajôyshaych'e aclishay. 

-10- 

10Ya aj ca ac'uyjatc'oya pa yie' pava yitsemajch'e lhapesh, pa ya aj ca amjamc'oya pa 

lhcootsjat papi ôftecles, 

11lhayaash papi lhech caaj pa ve'lha t'un'in t'atshayeem pa t'ajuy'ajulh jayu ti tavayem. 

-11- 

12Anshi' pa aychavalhjayash shi' nava acfey pava chivancacôjôyshiyanesh shi' pava 

vatôychenôc. 

-12- 

13Ya aj ca avô'meshjop ca avoyjateshch'e pa nich'ayech, lha'ma pa ca t'ajôôjtajeesh ti 

lhc'ôn'in ti tanca nivômjat; 

14ca avoyjatajeshch'een pa tanca amjatey jayu pa lhavafi. 

-13- 

15Meelh ca amataj na vatcajôysha, na yaôs, pa tanca ve'lhaa papu ca yijunasheeshjulh 

ti c'uusyam'in; 

16yamyitsham jayu pa yishamitjayash ca c'ape'yataj ti lhtasinôyesh pa yivo'yeshch'e. 

-14- 

17Ya aj ca ajuctsench'e papi sasch'e lhavos; ya'shesh ti tajulhey ca yajateesh ca 

anjovaayjulh pa Lhcaanvacle; 

18pa lhechesh pa caaj'am jayu pa is t'ôj'e' pa vooy pa acaclecleyash'in tanca ve'lheesh 

ca chinvômjatshi. 

-15- 

19Ach'anch'e jô, na yaôs, pa avôntôyich'e; pa aniyitesh ca uyey pa is nôyish. 

20Ya aj ca vi'shi' papi yetsessha'ne shi' papi ujesh ti lhavcônjas, 

21lhayaash papi yetsessha'ne shi' papi lhavcônjas vatvômjat jayu, shi' papi 

yetjônjatayjes yuych'esha'ne pava yic'asch'esha'ne t'uyjatshiyis. 

-16- 

22Ach'aney pa atata pan navclanjat; pa ya aj ca apun lhpa amimi ca c'utsja'taja. 

23Acashaya pa yijô', pa vatcajôysha, pa chivancacajôyshiyanesh shi' pa vatôycheyash, 

¡pa ya aj ca acashayesh! 

24Pa lhtata'esh pa vataôs issha'ne shi' ti tcajôyshay tajulhey ti chinshamesh shi' ti 

chiyc'usinat'in; 

25¡Asnatshem côque pa atata shi' lhpa amimi ca ac'usinat'in shi' ca ashamitjat'in! 

-17- 

26Atanipjaclôn ca ach'anyi, na yaôs, pa atsovalhesha'ne nava atôsjey na is yijunash; 

27lhayaash lhpa ôcjeclô tavujuya, lhpa cunjatache, lhjunashjulh lhpa tinjôque 

apatojqu'e shi' ti tsuych'e; 

28pa yituvalh'in papu pan lhjunash pa cutsjanaj, pa acloj papi nivacle yicôjôsjat. 

-18- 

29¿She papi vatclôyit? ¿She papi nicôtsitajesh? ¿She papi yi'shi' pa vatshanjayash shi' 

pa vatacshinjayash? ¿She papi cha'lheesh ti chivo'matan? ¿She papi nitojach'e pa 

lhtô'vat? 

30Vooy pan nive'lhaaesh ca nivô'mesh pa ôtjayetaj t'i' shi' ti vatcujata pava nich'ac 

vatôtis. 

31Ya aj ca ovalhsha'ne pa ôtjayetaj t'i'. ¡Ti yamjam pa t'acô' ti nôcleshch'een pa 

t'iyôjatshiy! ¡Niclafach'e ti chiyôji'! 

32Taj ti nijooylhach'e ti lhjunashjulh pa ve'lha tos ti tajun pa tôlhshaam pa t'ôôyte. 

33Pa navanjiyinesh jayu pava matas tavujuych'esha'ne, pa naychavalhjat'in shi' ti 

lhteetsha pava ojeych'esha'ne; 

34pa nacha'vayjatey jayu ti lhôvji' pa uj tovôc, ti lhjo'apee yiey pa lhatôj'e lhpa ujqu'e 

yeclô chiytsemaaj, 

35pa lhteesh jayu: “Chitsipôcôjtaj'in, taj ti ninaschava'yey; chitsic'ôntaj'in, taj ti 

niaôytajayam; taj ti meelh ca nastôôytaj'in pa jôc jayu tatsha ca javooy peelh ôtjayetas 

t'i'.” 

-19- 

Proverbios 24 

1Ya aj ca ajuctsench'e papi ojiyis shi' ca ench'e ca vi'shi', 

2lhayaash ti tsi'sha ti yaychavalhey pa lhcômclôniyash, pa tsi'shasham ti yashjat ti 

yisnatesh pa niysa'. 

-20- 

3Pa vatcajôysha yivaclhit pa jpôyich, pa vooy pa vatôycheyash chiyiyitsjatesh'e; 

4pa vatôycheyash chiyponteshch'e pava lhtôvjasc'oya pava isis chiyisnatesh shi' ti 

chiyen. 

-21- 

5Yashc'oya pa nivacle tcajôyshay pa nivacle t'un'in; yashc'oya pa vatôycheyash pa 

vat'unaj, 

6lhayaash pa vatvatclônjayash ti chiyisnateshjop pava isis chiyôyinch'ejop, pa vooy pa 

vatcôvjuyash tô'lha papi acloj tanch'anjayesh. 

-22- 

7Pa ninatcajôyshay nintô'yish pa ca niteesh ti yie' t'ajuyish pa tcaasclanchaysha'ne, 

lhayaash ti ninamat pa vatcajôysha. 

-23- 

8Papi tsi'sha ti yaychavalhey ca nasnatesh pa niysa, pa taneyjayesh pa niysa'. 

9Pa tôlhshaam pa ojey lhech pa sasch'e; ¡pa ampapu ca clafeesh pa nunatsjanaj! 

-24- 

10Ca atanimajtajesh ti caaj pava tavijatay'am, pa niuja' pa unaj ti caajtaj'am. 

-25- 

11Alhjen papi chiyitsjulhac'oya pa lhavafi; pa alhjenesh shta papi suyemjulh pa 

vatvafjayash. 

12Lhama' ca eetajesh ti ninatô'ya, pa vooy pan yiclôvalhch'e pava tôlh'ejop pa yitô'ya 

jayu; pa yitô'ya jayu pan naclôvalhesh, lhavaatsha yive'lhan'e ts'ivee jayu ca nishayan 

pava yisnatesh. 

-26- 

13Na yaôs, atuj na cluufji acôyech; ac'alhtana ti cluufji. 

14Pa lhech acajunashesh jayu ti cluufji pa vatcajôysha shi' pa vatôycheyash; ca avantaj 

pa is'aam jayu ti lhamey lhac'o' pa vooy pa acaclecleyash'in tanca ve'lhaaesh ca 

chinvômjat. 

-27- 

15Ya aj ca asnatesh pava ca ôyinch'e niysisa ca ajuyeshjulh pa nivacle yivo'yeshch'e, 

pa ya aj ca acatsônjatc'oyaan yiey pa lhajpôyich pan yi'ôcji, 

16lhayaash ti lha'ma ca napu'yama pat'ajô'jesh ca nancôôtsha'ne pa yivo'yeshch'e pa 

ve'lheesh'in jayu shta ca nineetsham; pa vooy papi ojiyis yicôctesshi jayu pa niysa'. 

-28- 

17Ya aj ca anshamesh shi' ca avatc'usinatesh'in papu ca nit'ecletaj vatjulh shi' ca 

nancôôtajsha'ne pa niac'utsfaa, 

18lhayaash pa Lhcaanvacle ninanshamesh jayu ca natvanchaytajesh côque, pa 

lhechesh pa t'asuyi pa tanuc'oya jayu pa lhech. 

-29- 

19Ya aj ca nasuyiyan pava tôlh'ejop papi ojiyis pa ya aj ca ajuctsenesh papi yisnatesh 

pa sasch'e, 

20lhayaash pa ojey tan jayu ca isa' ca namtajey lhac'o': ¡pa ojey yimac jayu jan 

lhjunash lhpa itôtaj! 

-30- 

21Na yaôs, anjovaayjulh pa Dios shi' pa chinvacleyan; pa ya aj ca vishi' papi 

nivatac'utsfasa, 

22lhayaash pa lhavômjayashi yalhalha jayu ti namey pa ampapu ca nitôôysha pa 

lhclôyitsjayashesh pa Dios shi' pa chinvacleyan ca nijutajem. 

Nav'elh lhcajôyshivos papi tcajôyshaysha'ne 

23Navôque shta lhcajôyshivos papi tcajôyshaysha'ne: Nintajulhey ca nôv'e' yiey papi 

tcaasclanchaysha'ne ca chinvajuychatvatc'oya papu. 

24Papi yit'esha ca natmenlhavach papi ampa ca natmeneshlhavach, pa lhacôm'a papi 

vanichifan ti yipôfiyuesh pa vooy papi vatachifas pa yapunesh; 

25taj ti vooy pan yie' papi vancaclôyit, pa yajulhjatey pa vooy papi lhchifas pa 

nishamesh pa isis pa vat'ônasheshem. 

26Pan isis ti yachajeshjulh pa lhjunashjulh ti chiyfinsham lhashi. 

27Asclanvatich'e pava acumjavtes yiey pa fach'ee pa asnatesh pava acumjavshay yiey 

pava acac'ovtes, pa nanjooylha ca asnatesh pa ajpôyich. 

28Ya aj ca at'eshaan atesha ca ajuyjulh pa avelh pa ya aj ca at'eshaan pava yôôlhjôn'in. 

29Ya aj ca aychavalhey ca ve'lhaaesh t'ôyish'e ca atshay'atapee, ca ajôntajeshjulh 

pa'elh yiey pan lhfanish'ash. 

30Janash'e ja lhcac'ovat ja yitjônjatayech shi' pa lh'ôtjayetachat ja ninatcajôyshay: 

31pa javaney ja lhcootsjat yitsiyinshi java c'utjanis, pa yafalhch'e shta cava 

nasclôftajesh utes. 

32Ti javan côque, pa janey pa yaychavalhjayash; ti javan pa javôntôyitesh: 

33ti mônlheesh ti lhamô' shi' ti lhtanavaj, shi' ti lhtanacopjalhesh nava atjuy ti is ti 

lhamô', 

34pa vatats'aclayash nam'ay jayu pa natsavalhshi jayu jan lhjunash pa ninav'atesha'ne 

ti tclutshey. 

Napu'eyshi ti chiyuvatsham nava lhcajôyshivos pa Salomón 
(Caps 25.1—29.27) 

Proverbios 25 

1Navôque shta nava lhcajôyshivos pa Salomón, yi'sesh'e papi nivacle papin 

t'acumem'in pa Ezequías, lhcaanvacleesh'e pa Judá: 

2Lhôclôjqueyashesh pa Dios ti caajem pava tastayesha, pa lhnôclôjqueyash papi 

chinvacleyan pa yiesh pava lhech. 

3Pa t'ôplheeychisham pa vôôs, pa t'apatonyash na cotsjaat shi' pava lhaychavalhjanôc 

papi chinvacleyan, navôque sasjop ca nivanats'ee. 

4Ayjatesh pa clesanilh nôcshi' pava sas, pa vooy pa lhavo'esh yisnatesh jayu lhpa 

ve'lha is vat'iyôjatshiy; 

5Ayjatjop pa lhcumjayash pa chinvacleyan pa ojey, pa vooy pa lhc'o'vat yijôt'ajesh'e 

jayu pa yivo'yeshch'e. 

6Ya aj ca atônôclôj'e t'ajuyish pa chinvacleyan, pa ya aj ca vee' pa lhc'o'vat papi 

nivacle chiyashjatchisham; 

7ya'shesh ti tajulhey lhavaatsha ti t'alh'a ca avoqu'e, ca nichinavapenjataan ti yiey 

t'ajuyish papi chiyashjatchisham nivacle. 

8Pava ca avantajesh nava atôsjey pa ya aj ca ifacliteyjop papi tcaasclanchaych'e, 

lhayaash pap'elh ti nifac pa isjop ti nacuts'ajiyanesh'in pa nôjesh'esha'ne pa tan jayu ca 

natô'yish pa ca at'esh. 

9Anijôtjatjulh pan yie' papi nanôôlhjônchat, taj ti ya aj ca anôclit pa chiyistanjat 

tavujuya; 

10lhayaash ti ni'ameesh lhôn papu ti nape'yeesh pa navapenjatesh'in jayu, pa tanca isa' 

ca aneeyjayesh. 

11Pava ya'clishay chiyjôneshch'e pa vat'ônashesh lhjunashjulh pava manzanasesh 

clesanilh cojiyaj chiyanshi' pa titech ts'ajôji. 

12Lhjunashjulh lhpa vatpascheshi shi' pa vatiniish tô'lha pa is cojiyaj clesanilh, ti 

chiycajôyshiyanesh pan yie' papi t'acuumjulh. 

13Pa vatcachenach yivo'yeshch'e lhjunashemjulh pan yichen ti isesh'in pa nalhu ti cus, 

ti yijutem pa nich'a lhfayujayash'in pa lhanvacle. 

14Pa nivacle nifactaj pa ca natcufa'yesh taj ti ninatcufa'yesh, lhjunashjulh pava vôsey 

shi' pa lhaviim ti amji pa tsha'nu. 

15Pa vatnichaclanjayash yivômjateshi pa vatsuyi, pa vooy pava ya'clishay 

vachaclanch'e yivômjatshi pa vatjuyjayashvatjulh. 

16Ca avantaj pa shnacujataj t'i', pa ya aj ca ashjat'apee ca atuj, jaspa tanca uja'esh ca 

acu'yesha'ne pa lhtuj. 

17Ca ajôchitajey pa ac'utsfa, pa ya aj ca avelhayanch'e ca meey, lhayaash ti niameesh 

ca nancôtset'ash pa lhamjey jayu ca nacônitshi. 

18Pa nivacle, pan yit'esha pap'elh ti yinôôlhjônchat ca natjuyjulh, lhjunashjulh pa 

clesanlhiy t'ajuya, pa clesataj shi' lhpa vatc'ôje' tsjofji. 

19Ca chincafiyan pa ve'lha facjanaj pan t'aplhu ti tavijatay, lhjunashjulh ti chit'ôta'yesh 

pa ve'lha yipôctejshi vatôcôclô ja't'ajesha ca chinatsaccunesh lhpa ve'lha vattsevte 

aôytej. 

20Ca chinu'emey pava vat'acjay pa vatacachi ti yitacshin'in lhjunashjulh ti 

chiyneshemch'e pa nivayshi pava lhavo'matachey ja't'ajesha ti niclanshi lhpa t'uyjatshi 

pa t'aplhu' ti c'uy. 

21Ca niyipcuntaj pa niac'utsfaa, pa ajutey pa ca nituj; ca nanyôjayutaj shta, pa ajutshey 

pa ca niyôji; 

22pa nôque lhjunasha jayu ca nivapeneshlhavach'in, pa vooy pa Lhcaanvacle 

yishayan'am jayu. 

23Pa lhaviim tôlhey fchenaj yichaaj pa tsha'nu, pa vooy pava niysisa ya'clishay tô'lha 

pa vatvôôc. 

24Ya'sheshc'oya ti tajulhey ca chinôv'e' pa tsuyc'ôcji lhtôvash, pa ve'lha jpôyich 

c'atsaj'ôcji ti yi'ôcji lhpa ve'lha ôcjeclô shanjanja. 

25Lhjunashemjulh pa yinôôt tajunshi lhpa vatcôyish clajôjqu'e pa lhech lhjunashesh 

pava isis vatfacjes ti tôlhey pava tôsey vatcootsjativshay. 

26Lhjunashjulh pa yinôôt tôôlhtasham sasshi shi' ti yiclatshi pan ampa ca 

natmeneshlhavach ti yits'anaanjat ti yie' t'ajuyish pa tamenlhavach. 

27Ninasclan papu ca uja' ca nituj pa shnacujataj t'i', taj ti pa vatôclôjqueyash tavijatay 

ca chinvooysha'ne. 

28Lhjunashjulh pa yitsaat ampa lhashclôfech'a yivanlhavne pava suyc'oya, lhech 

lhjunash shta papin nintô'yish ca nônjatlhatshi pa'na. 

Proverbios 26 

1Ninyôyjulh pa yecleshe ti yincôp'esh, pa ninyôyjulh shta pa tsha'nu pava ti vacalh, pa 

ninyôyjulh shta ca chinôclôj pa ojey. 

2Jan lhjunash lhpa tonivaychitaj ti yôôlhjôn ts'ivee ja't'ajesha lhpa scupejaya ti yifô'yô, 

lhech lhjunash pa vatpôfiyujayash cha'lheesh tanca ninam ti ampa ca nitôlh'ejop. 

3Pa vatc'ônjat t'ajuya pa cuvôyu, pa lhashinuc t'ajuya pa cuvôyutaj pa vooy pa 

ninatcajôyshay t'ajuya ti chiyc'ônesh pa yeclô'. 

4Ya aj ca achajeshjulh pa ninatcajôyshay yiey pa lhjunash pa nilhcajôyshaa ca jaspa 

ya aj ca ajunashajulh pa lhech. 

5Ca achajtajeshjulh pa ninatcajôyshay yiey pa lhjunash ti iseemjop, ca 

ninaychavalheeshlhavne ti tcajôyshay. 

6Ti chiycafiyanesh pa ninatcajôyshay pa lhcliish, lhech lhjunash papi yit'ovôsey 

lhafoc ti vooysha'ne pava tavijatay. 

7Nitojeeshch'e pa ca nam'e pa ancooc pava lhcaclôy pa nilhecha pa is lhcajôysha 

tôlhch'e lhashi pa ninatcajôyshay. 

8Ti t'unesh ti vanôôcfeesh'e lhpa utej pa tsôc lhech lhjunashesh papi yôclôj papi 

ninatcajôyshaysha'ne. 

9Pa yetsej ninanchavayey pava c'utjanis, pa nilhecha shta pa ninatcajôyshay ca 

nitôyc'oya pa is vatcajôysha. 

10Jan lhjunash pa clutshenaj ti tiyôjqu'een papi naashjop pan yijutey pa lhcumjayash 

pa ninatcajôyshay shi' pa yilhunsha'ne yiey pa lhajpôyich. 

11Pa nuu yachajlhatsham pa t'acuyet, pa lhech lhjunashesh pa ninatcajôyshay pa 

nilhcajôyshaa. 

12Ya'shesh ti isjop pa ninatcajôyshay ca nichiclanlhavachc'oya pan yie' papi 

vatlheclôôjesh ca natcajôyshay. 

13Ca jaspa ya aj ca natcum'in pa yetjônjatayech ti vanan'e ti yi'esh: yiey ja nôyish ja 

ve'lha jump'uvalhjetaj ti yovalhyic'oya. 

14Pa lhashi navapecleshi java yuych'e clesanlhiy vooy pa yetjônjatayech 

vanc'ocja'apee pa lhmôjôvat. 

15Pa yetjônjatayech yanshi' pa lhpôcôt pa titech, taj ti tanca naychavalh ca nineshey 

lhashi. 

16Pa yetjônjatayech ya'shesh ti vatlheclôôjc'oya ca natcajôyshay papi napu'yama 

yitô'yish ti tculhjan. 

17Ca chinche'ya pa tavujuya vat'ôc'ôtsjayash lhjunashjulh ti chitacumey pava lhacfey 

pa nuu. 

18Jan lhjunash pa côccheyech ti tlhiyjônesh'in pava lhc'ôjey yichesh, 

19lhech junash pan yicôjôsjat pa lhc'utsfa, pa nijooylha ti yit'eshem lhacôm'a ti vatôclô 

atesha. 

20Ti ampava yeclôya pa yimac pa itôj, ti ampa shta pa vachayjayash pa vômji pa 

vatshanjayash. 

21Pava fôyjoc t'ajuya ca chinatjumtsiyan, pava yeclôy t'ajuya ti chiylhôn pa itôj; papi 

yivclanjat pa vat'ôc'ôtsjayash lhech pa shanjanaj. 

22Pava lhclishay papi chayjanjas lhjunashjulh pa vatôc acôjji ti yitshicham pa 

yamtasham. 

23Pa titech ayisjan chiyp'aclanesh'apee pa clim ts'ayôji lhech lhjunash pava yaclishay 

isisch'e atesha ti niysa' pava chiyichesh'e. 

24Pan tcôntay'in, vatfich'esh ti tasinôy, taj ti yi'shi' lhcachi' pava yôyinch'e lhav'ojinôc. 

25Ya aj ca u'esha ca nasclantajesh'a ti nasinôyu'a avaatsha, lhayaash ti tapooj pa 

lhaychavalhjayash pa lhav'ojiyash; 

26lhama'taj ti yentaj ti vatfich'esh pa lhcôntayash, pa chiyvanesh jayu lhacôm'a pa 

lhav'ojiyash. 

27Pan tiishtajc'oya lhpa tinjôque, pa lhavaatsha ti nach'e; pan yit'utajchisham lhpa utej, 

lhpa lhech pa yicôt'ayanch'e lhavaatsha. 

28Pa cuts'aaj yapun pa yijô', pa vooy pava isisch'e atesha lhclishay yamjatey ti 

yisasinatvatich'e. 

Proverbios 27 

1Ya aj ca atejenc'oya pa nalhu lhum'ashi, lhayaash ti tanca natô'ya pava vaclan'am 

jayu lhum'ashi. 

2An'ateesh pap'elh papi nôclôj; lhayaash ti nintajulhey ca atanôclôj avaatsha. 

3Pava utes shi' pa josôj caclec, taj ti ya'shesh pa lhcaclecli pa t'asuyi pa 

ninatcajôyshay. 

4Pa vatvôôc ojeych'e, vooy pa vatsuyi vancalhifch'een, taj ti pa vachavatjayash 

nichinvatclôvalhesh. 

5Ya'sheshc'oya ti tajulhey ti is ti chiyôji'aan ti chitanôclitesh ti chiyen ti chivatfich'esh. 

6Ya'shesh ti isjop ca chincafiyan pa vatac'utsfa ti vancaclôyit pa ve'lha nivatac'utsfaa 

ti vancafin. 

7Pan yape' yapun pa shnacujataj t'i'; vooy pan yiyipcun clu'femshi pa t'apôôy. 

8Jan lhjunash pa ajôclô ti tojqu'ec'oya pa lhuup, lhech lhjunash papi tojqu'ec'oya pa 

yie' ti nivat'aj'e. 

9Ti chinshamitjat pa vatacachi' chiychenesh pava acôsshi vatshachivos; ti 

chiyc'usinat'in pa vatsôc'ôclit chiychenesh pa is vancacôjôyshiyanesh papi 

vatac'utsfas. 

10Ya aj ca avô'mesh papi ac'utsfas shi' papi lhc'utsfas pa atata. Ya aj ca môôjey pava 

tavijatay'am pa lhajpôyich pa avelh. Ya'sheshc'oya ti tajulhey pa achifa ti shalhaa pa 

avelh ti tojey. 

11Avatcajôyshiyan, na yaôs, pa lhasshamitjat jayu; pa isa'jop ti jaculh'in japi 

tanjuyijulh. 

12Pa tcajôyshay yivaney pa suyjulh pa vanujumatseneylhavach; vooy pa 

ninatcajôyshay lhetipa ti yitshaam pa vatclôyitesh. 

13Pan vatvayjatem pa tavujuya, pa anjôclesh lhpa t'uyjatshiy ca ninôy'ajop. 

14Ca chinsitsenesh ti chiyecju' pa vatac'utsfa ti claafnalhu, lhjunashemjulh lhavaatsha 

ca chinyata. 

15Lhech lhjunash lhpa ôcjeclô shanjanja na lhjunash pa pajojam ti nitonsha'neen pan 

t'aplhu' ti taj'in. 

16Papin yen ti yishanat lhpa lhech jan lhjunash ti chiyshanat pa lhaviim ja't'ajesha ti 

yanshi' lhpôcôt pa lhape'. 

17Chiyeclôseshvatjulh pa clesanilh peelh clesanilh, pa lhech lhjunashelhvach pa 

nivacle peelh nivacle. 

18Pan vanujumatsenesh lhpa higoyuc pa tuj pava lhay; vooy pan vanujumatsenesh pa 

lhanvacle pa chiyôclôjesh jayu. 

19Yiey jan lhjunash pa vataco' ti nôcleyshi ti yi'shi' pa yinôôt, lhech lhjunash shta papi 

nivacle ti nôcleyshi pa lhaychavalhjayash. 

20Pa vatvafi', pa nivalhech shi' pa lhcasvunchayash pa nivacle tanca ve'lhaaesh ca 

chinancôtset'esh. 

21Pa clesanilh cojiyaj shi' pa clim chiycôclôôlhshi pa itôj; lhech lhjunash pa nivacle ti 

chiyclôvalhesh pa lhnôclôjqueyash. 

22Pa ninatcajôyshay sasjop ca chinanjôclesh pa nilhcajôyshaa, lha'ma ca chinanch'e 

lhpa felhech ca chinôcfasheshi. 

23Anats'asjop pava aclôy tashinshtas, pa oych'aclaya pava aclôy, 

24lhayaash pava vatvanjas shi' pava chiyamatsen tanca ôyjôlhôyech'eesh ca mônlhaa. 

25Meelh ca nôjtaj pa yitjataj, pa navclan pa nich'a lhtôlheej, pa chinayjatvane pa 

yitjataj yiey pava uticuy. 

26Pava aclôy tashinshtas lhtôôlhsha jayu pa lhsaash lhpa ca uych'e, pa vooy pava 

lhcles pava tashinshtaychey lhtôôlhsha jayu lhpa apeso ca jaspa acashayesha pava 

acac'ovtes 

27pa vooy pava aclôy tashinshtaychey uj jayu pa lhts'oos ca jaspa ayô'ji shi' pan 

ajôôjam 

Proverbios 28 

1Pa ojey yiclôt lhama'taj ti ama papu ca nijôyjan, pa vooy papi yivo'yeshch'esha'ne pa 

vatcafiyansha'ne jan lhjunash pa jump'uvalhjetaj. 

2Meelh pa vatavtsateyish ti niysa' pa lhjunashch'e, pa acloj papi chinvacleyansha'ne, 

taj ti vooy pa is lhcaanvacleesh yitô'yish ti yisclanvatich'e. 

3Pa ojey pan yicamclôquiin papi ts'aclaaysha'ne lhjunashjulh pa factsejeshi tsha'nu ti 

yivômjat pava vatcavcalhjes. 

4Papi tanuc'oya pa vatyôjijat pa yôclôj pa ojey; pa vooy papi yôfisjach'e pa t'ajuyjulh 

pa lhech. 

5Papi ojiyis ampa ca nitôy'ec'oya pa yivo'yeshch'e, taj ti vooy papi tanôôtjata pa 

Lhcaanvacle pa yitôyc'oya lhacôm'a. 

6Ya'sheshc'oya ti tajulhey ca chintats'aclay shi' ca chinvoyeshch'e ti chivanôcônatshiin 

atesha ti niysa' pa lhjunash. 

7Pan yôfisjach'e na lhayôjijat pa Dios pa lhech vataôs tcajôyshay, taj ti vooy pan 

voqu'esha'ne papi lhavcônjas yivapenjat'in pa lhtata. 

8Pan yaclôpju pava vatvanjas shi' ti t'alha pava chiyashjat'apee, yaclôpju'em pan 

tcavts'aclayesh papi ts'aclaaysha'ne. 

9Ca nicaajtaj papi ninteesh ca natch'anch'e na lhayôjijat pa Dios, pa tanca lhecha pa 

Dios ca clafeesha pa t'alhjayashtaj. 

10Pan yôôychi papi isissha'ne ti yuyeyc'oya pa niysa' nôyish, pa vanôjôyjatshi jayu 

lhavaatsha lhpa lhc'ôôvte; taj ti papi nivacle yivo'yeshch'esha'ne chiyjuteem jayu pa is. 

11Pan acôjjiin vatlheclô'jesh ti tcajôyshay, taj pa ts'aclaay pan tcajôyshay isjop ti 

vatc'alhtaneshiin. 

12Meelh ti tcavjoy papi yivo'yeshch'e pa chiycaatjat pa uj vatc'usiyashesh; taj ti meelh 

ti tcavjoy papi ojiyis, pa vant'ôfiitshane'en papi nivacle. 

13Pan vatfich'esh pa lhsasch'e, tanca isa' jayu pa lhjunash; taj ti vooy pan tatfaclesh 

shi' ti vô'mesh, pa chiyvômjatemch'e jayu. 

14C'usem'in pa nivacle yinjôt ti yôclôj pa Lhcaanvacle; taj ti vooy pan ninach'an 

yamjam jayu pa niysa'. 

15Lhjunashjulh pa jump'uvalhjetaj ti yitôôclôn'in ja't'ajesha pa yaquiset tavunay pa 

ojey ti lhcaanvacleesh papi vanichifan ts'aclaay. 

16Pa lhcaanvcle ninatcajôyshay napshin'e pa lhcômclôniyash; taj ti vooy papi 

ninvancajuctsen pitejeshch'e jayu pa lhamônlhajayash. 

17Pan apis ti vancaclôn tan jayu ca cano'alhatshi namjey ca ninatajch'e pa 

lhanvalheech: ¡pa tanca ve'lhaa papu ca nôsjatesha'ne! 

18Pa nivacle yivo'yeshch'e vanilhjen jayu, taj ti vooy pa ojey nachan jayu pa 

lhav'ojeyash. 

19Pan vancuji' pa lhcac'ovat, pa yamey jayu ti caaj pa tuj ti c'amônlhaesh; taj ti vooy 

pa yitjônjatayech pa c'amônlhaesh jayu pa lhts'aclayash. 

20Pan yie' ti yivoyjateshch'e pa is lhjunash pa chiyôclôjesh jayu; pa vooy pan yie' papi 

nichaypatajop ti acôjjiin pa tanca amaem pa lhanclôyitsjayash. 

21Nintajulhey ca chinvujuychatvatc'oya papu; apasha lhpa yucuve t'iya ti sasch'e'esh. 

22Pan vanenesh yen ti lhfanishesh'in pava yacônatshiin, taj ti nintô'yish pa lhech ti 

nama jayu pa lhts'aclayash. 

23Papi yicajôyshiyan pa nivacle ti yiyôjaa, pa ya'sheshc'oya ti chiyajulhjatey, pan 

a'lheesh ti chiyôclôjesh. 

24Papi t'acutem papi lhnavot pa yit'esha ca nisasch'eaesh, pa lhech lhc'utsfaesh papi 

niysisasha'ne. 

25Pan ujesh ti vancajuctsen tô'lha pa vatshanjayash; taj ti vooy papi yicafiyan pa 

Lhcaanvacle isis jayu pava lhjunash. 

26Ve'lhajop pa ninatcajôyshay ti vatcafiyanesh pava yitsôt'ajesh lhaychavalhjanôc; 

vooy papi yichenesh pa lhcajôysha pa chiyilhjen jayu. 

27Papin yefen pa ts'aclaay, tanca jayu ca ameemc'oya; taj ti vooy papi vantan'in ca 

nivanqu'efen, pa acloj jayu pava chiyit'eshaan niysisa. 

28Meelh ti tcavjoytaj papi ojiyis, pa vant'ôfiitsha'ne papi nivacle; ca meelh ca 

namtajey pa yôj'e', pa nitônôyôj'e papi yivo'yeshch'esha'ne. 

Proverbios 29 

1Papu ti ninach'aney ti meelh ti chiycajôyshiyantaj, pa nivinshaa jayu ca nivôômji pa 

ampa ca vatfetasajop jayu. 

2Meelh ca nit'untajesham papi yivo'yeshch'e, pa nanshamesha papi nivacle; taj ti vooy 

ca lhcaanvaclestajeesh papi ojiyis, pa nitancômclaysha'ne papi nivacle. 

3Pa vataôs lhcajôysha yishamitjat pa lhtata; vooy papi voqu'esha'ne papi cunjataychey 

tif'ôcji pa lhpeso. 

4Pa lhcaanvacle yivo'yeshch'e pa lhjunash, pa yiyitsjat pa lhavtsateyish; vooy pan 

tsi'sha ti t'alhaan pava chine'mey, pa tifeshicham. 

5Pan yinjôt ti yôclôj pa lhc'utsfa, pa lhech yijô' ti yôjôyjatshi lhpa lhc'ôôvte. 

6Lhpa lhc'ôôvte pa ojey lhech pava yitsôt'ajesh lhsasch'e; taj ti vooy pa nivacle 

yivo'yeshch'e yi'shi' ti c'u'sem'in. 

7Pa yivo'yeshch'e yitôyc'oya pa lhjunash papi ts'aclaaysha'ne, vooy pa ojey 

cha'lheeshem. 

8Papi capunchanjas yisasinatsham pa yitsaat; pa vooy papi tcajôyshaysha'ne yitô'yish 

ti vancashanatesh pa lhfayujayash. 

9Pa tcajôyshay ti caaj pa sasshelhvatjulh ti t'ajuyshelhvatjulh pa ojey, pa yisuyiyan, pa 

yijuvanesh'in pa tanca nasclanelhch'e. 

10Papi vôncaclônjanjas yicônitshi papi yivo'yeshch'e, vooy papi is pa lhjunash 

voomeysha'ne pa t'efenjayasha. 

11Pan ninatcajôyshay vatcamaminateshlhavc'oya pa t'asuyi, taj ti pan tcajôyshay 

vanôsjateshicham. 

12Pa lhcaanvacle pan tach'aney pava vatcuts'ajinôc pa lhacôm'a jayu papi lhcavos ti 

niysisasha'ne. 

13Pan tancômclôy'in shi' pa cômclônaj caaj pa ve'lha lhjunasheshvatjulh: pa 

Lhcaanvacle yovalhjatvatsham'in papi napu'. 

14Pa lhcaanvacle pan yivoyjateshch'e pa lhfanishesh papi ts'aclaaysha'ne, pa yiyitsjat 

yinjôt pa lhanvacleyash. 

15Pa vativalhcheyash shi' pa vatvanqu'eyjatsjanjayash chitôlhesha pa vatcajôysha, taj 

pa vataôs nichintôyjat'in yivapenjat'in lhpa lhamimi. 

16Ca aclojtaja papi ojiyis, pa uj jayu pa sasch'e; taj papi nivacle yivo'yeshch'esha'ne pa 

yivanesh jayu ca nivôômtajshi. 

17Acajôyshiyan pa aôs pa nacanonat jayu, pa lhtôlhesham jayu pa ashamitjayashesh. 

18Yiey pa am'e pa chiytôychiyinesh, pa ampava ca isisavatich'e; ¡nisham'in papi 

lhtachifas papi niqu'ishamesh nava lhayôjijates pa Dios! 

19Pava ya'clishay atesha nincajôyshiyan pa vatcavo, lhayaash ti yitôôytajch'e taj ti 

ninasnatesh. 

20Ya'sheshc'oya ti isjop ca nichiclanjulh pa ve'lha ninatcajôyshay, pan yie' ti tasinôy'in 

atesha ampa ca naychavalhey. 

21Pan yin'ate pa lhcavo ti tôlh'e' ti tiqu'in, pa yamjey jayu ca natvijatayem. 

22Pan ninutsjaclôy shi' ti nic'ôôvtatsu'in, pa yivclanjat pa vatshanjayash pa acloj pava 

sasesha'ne. 

23Papi vanunatlhavach chiyachajshicham jayu, taj ti vooy papi vanits'aclayan pa 

chinôclôjesh. 

24Pan yiyô'yelhvane pa cutsjanaj pa nintac'utsfayanesh lhavaatsha, lhayaash ti lha'ma 

ti yipe'yatajlhatshi pava niysisa lhnônash pa ninteesh ca nitatfaclesh. 

25Pa vatjovayeem papi nivacle lhjunashjulh lhpa vatc'ôôvteesh, taj ti vooy papi 

yicafiyan pa Lhcaanvacle pa chivanujumatsenesh jayu. 

26Acloj papi vo'tajesha'ne pa lhencheyashesh pa chinvacleyan, taj ti ve'lha pa 

Lhcaanvacle yisclanch'e pa lhjunash. 

27Papi nivacle yivo'yeshch'esha'ne niclafeesh papi ojiyis, vooy papi ojiyis niclafeesh 

vitsha papi yivo'yeshch'esha'ne. 

Proverbios 30 

Nava lhcajôyshivos pa Agur 

1Nava lhcajôyshivos pa Agur, lhaôs pa Jaquê yie' pa Masa. Pa Agur tasinôyc'oya pa 

Itiel shi' pa Ucal pa nôque yit'esh'in: 

2Ya'lhech yivaatsha c'asheshc'oya ti niycajôyshay napi nivacle, amyam pa ca 

yitôycheyasha nan lhjunash napi nivacle. 

3Niyamat pa ca yicajôyshaa, pa ampa ca nastôfaacsha pa lhjunash ti Lhasnôyech'esh 

pa Dios. 

4¿She papi yicheychisham pa vôôs pa tapecshicham shta? ¿She papi iseemjop ca 

natcumesh'e pava lhpôcôtôy pa lhaviim? ¿She papi nachajeshvatsham pa uj yinôôt 

lhpa t'uyjatshi? ¿She papi yiyitsjat'e ts'ivee pava yôj'esha'ne na cotsjaat? ¿Ta lheyesh 

pa lhech, shi' pan lheyesh pa lhaôs, at'eshayam t'em ca natôôytaja? 

5Lhacôm'a pava lhclishay pa Dios ti vanujumatsenesh papi yicafiyaney; lhacôm'a 

pava lhfacjes tajulhsham ti chiycafiyanesh. 

6Ya aj ca anapshinesh'e pa'na pava yit'esh'in; ca jaspa ya aj ca nivalhesh'a pa yit'esh'a 

jayu ti acuts'aaj. 

7Tsi'sha navôque napu' jaya'lhesh'a, pa yi'Dios; avashanyam ti jôjjeclay nivaf: 

8atonteyam pa ninvo'yeshch'e shi' pa vatcuts'aji, pa ya aj ca ascônatshiin shi' ca 

yits'aclaay; tsi'sha pa vatôc ca anjutyam ti yasuyeshi, 

9lhayaash ca uja' pa ca yac'amônlhaaesh, pa isjopyam jayu ca javaantan'ash pa jayeesh 

jayu ca ninastôfaclaash; pa vooy ca amtajayam, pa isjopyam ca jaycut, pa nôque 

lhjunash pa jasasiyan jayu ca lhasnôyech ey. 

10Ya aj ca veesh'e t'ajuyish pa lhanvacle ca at'esha pa niysa' pa lhcavo, lhayaash ti 

iseemjop jayu ca napôfiyu pa tavijatay'am jayu pava tôlh'ejop. 

11Caaj papi yipôfiyu pa lhtata pa ninteetshem pa is lhpa lhamimi. 

12Caaj papi vatlheclô'jesh ti isis, pa ninvaatcleshesh pava yisasiyan. 

13Caaj papi vatlheclô'jesh ti tanch'anjaysha'ne, pa vanashjatc'oya ti yovalhsha'ne 

pap'elh. 

14Caaj papin lhtsevteyesh pava clesatas pa ch'apaa pava lhtsevtey shi' pava clesac pa 

ch'apaa pava lhcunshinchey, ca jaspa nitifch'een lhacôm'a papi nivacle ts'aclaaysha'ne 

yiey pa vatavtsateyish. 

15Napu' pava lhcles pa fiis tsi'sha ti yitô'yish pa t'alhjat. Caaj pava pu'jana lhjunash, pa 

yamey ti yichatjulhesh, ti nive'lheesh ca chinancôtset'esh: 

16pa nivalhech, lhpa ôcjeclô ôcts'ôtache, pa cotsjaat amemc'oya pa yinôôt shi' pa itôj 

ninancôtseet lhavach. 

17Pan yovalhsha'ne pa lhtata ti yapun shi' ti yijuvan'in lhpa lhamimi lhac'utsja, 

tajulhsham pava c'afoquis ca nanclanshic'oya pava lhtôsjey, vooy pava stavuun lhcles 

pa nituj. 

18Caaj cava pu'jana lhjunash, pa yamey ti yichatjulhesh, cava jaytamp'oyem pa 

niyamey ca nastôyc'oya: 

19pava nash'een pa yit'ô' yiey na nalhuyish, yiey pava nash'een pa tos yiey pava utes, 

yiey pava nash'een lhpa vatôvjatshi yiey pa uj tovôc shi' pava nash'e pa nivacle ti 

iyeey lhpa lhutsja. 

20Lhpa ôcjeclô ninvo'yeshch'e nôque lhfanishlhavach: tsaccun, yicleesham lhashi pa 

yit'eshlhavne ti ninasnatesh pa niysa'. 

21Caaj papi pu'janasham nivacle, yamjey ti yichatjulhsham, niclafeesh pa is pa 

nijovatsjan pa vatavtsateyish: 

22pa vatcavo yamey ti lhcaanvacleesh, pa ojey pan c'amônlheesh pa lhôc, 

23lhpa ôcjeclô ti chiyapun pa tjayaay vooy lhpa vatcavoque nicôyôjesh lhpa 

lhanvacche. 

24Caaj pava yichatjulh yaquisetes lhcles yiey na cotsjaat ya'sheshc'oya pa lhcajôysha 

papi tcajôyshaysha'ne: 

25pava tucus, aclojtaj'e pa lhavtsaat taj ti ampa t'unaja, yisclan pa lhôc ti yamey ti 

shnavôp'esh; 

26pava majôctsitas naaclojtaja pat'ajôôjam ti yi'ôcji pava utes; 

27pava fanjay ampa lhanvacle'a taj ti yajatesh ti ve'lhasham pa ti nash'e; 

28pa vayquitsenôj, isjop ti chit'acumesh'e pa vatpôcôôt yi'ôcji shta pa lhajpôyich pa 

lhcaanvacle. 

29Caaj pava pu'jana yifiiysha'ne, yamey ti yichatjulh ti nishamlhavach ti t'ôtaaysha'ne: 

30Pa jump'uvalhjetaj, pa lhech yaquiset yaash ti suy, pa tanca niclôtc'oya pa'na pa 

tanca nôv'e' t'ajuyish papu; 

31pa votôjôj vanunatlhavach, pa fusunaj shi' pa lhcaanvacle yinôyinjatlhavc'oya papi 

lhcavos. 

32Ca ninacajôyshiyantaja ti lhnashjatesh shi' ti lhôyinch'e pava av'ojinôc, pa 

aychavalhjop'in 

33ca anvaych'aclajtajshiin pa vôcô lhts'oos pa caaj jayu pa t'unshaam, ca iyitajesh ti 

lhanclan anshay pa nôch'e jayu na anaash, ca anôyitaja avcop pap'elh pa lhcaatjat jayu 

pa vatshanjayash. 

Proverbios 31 

Nava lhcajôyshivos pa Lemuel 

1Nava lhcajôyshivos pa lhcaanvacle Lemuel, Masa lhavo', navan tôlhesha lhpa 

lhamimi ti yicajôyshiyanesh: 

2Na yaôs, tô'lha na yictsôvaat, tsicu'lhesh pa Dios ti jatants'aclanshey'in, ¿she t'e peelh 

isjop ca jayeeshjop? 

3Ca ya aj ca atifa atesha pa unaj papi ôcjeclôy, lhayaash papi lhech ti yac'oyjatesh 

papi lhcaanvacles. 

4Pa nintajulhey, Lemuel, papi lhcaanvacles shi' papi chiyinvacleyansha'ne ca 

niyôjisha'ne pa ôtjayetas t'i' shi' pava tanqu'etsjey vatôtis, 

5lhayaash ti nitôvaclutsjatey pava vatyôjijates shi' ca vena lhfanisheesh pava 

chiytsôôtjateshi papi chiyts'aclayansha'ne. 

6Avôômjem pa ôtjayetaj t'i' shi' pava vatôtis tanqu'etsjey papi nicôt'eshche'sha'ne shi' 

papi yi'aminatch'esha'ne; 

7¡ca niyôjisha'ne ca ninaychavalheey t'ôyish'e pa lhts'aclayash shi' pava yiclôyitsha'ne! 

8Asitsenesha pa ôjôj papi ampa t'ôjôja; ¡pa avayem papi ampa ca nivayjatlhavne! 

9Asitsenesh pa ôjôj, pa asclaneshch'e pa yivo'yeshch'e; ¡pa avayem papi 

ts'aclaaysha'ne shi' papi vatants'aclanvatsham'in! 

Chiyôclôj lhpa ôcjeclô yisclaneshi pa lhfanishlhavach 

10Lhpa ôcjeclô yisclaneshi pa lhfanishlhavach nic'ôôjlhaaey ca chinvan; 

¡ya'sheshc'oya pava isis facl'utas! 

11Pa lhch'acfa lhcafiyancheesh lhpa lhech, pa nive'lhaaesh ca niaminatem pava ti 

yicaqueclitôyanesh. 

12Nôclitem pa lhch'acfa pava acloj yishamitjatesh lhacôm'a pava lhnalhusesh. 

13Pa vooy pa lhcasash shi' pa lhiich, pa nishamesh ti yisnatesh pava yijuyjata ti 

t'acu'mesh'in. 

14Jan lhjunash lhpa vatôvjatshi lhavcashanjaesh ti tojey pa tôlheshi pava nichaaj pava 

vatcôs. 

15Jôjjeclay tulh'in ti netshaam pa yijutem pa lhôc papi lhcles shi' papi lhcavoquey. 

16Yovalheyshi pa ve'lha cotsjaat ti tcashaya, pa vooy pava lhamatsjesesh pa 

yit'iyjateshch'e pava ôtjayetacuy. 

17Pa vanijôtjatesh pa t'unaj pa nifayuin ti t'acum'in. 

18Vanujumatsenesh pa lhcashavat ca jaspa lhetlha nôqueshi, pa tulh'in lhavena ti 

t'acum'in pa yamja ti clufqu'e nuut. 

19Vooy pava lhpôcôtôy tôftilhjanesh shi' ti tc'oyanjanesh. 

20Yinjôt ti tisey papi ts'aclaaysha'ne shi' papi caaj pa suyeshi. 

21Ninanjova'yeshjulh pa t'ajôôjam pa yicleshe, lhayaash ti lhacôm'a papi yitsôt'ajesh 

caaj pava yuych'esha'ne isis. 

22Lhavaatsha yisnatesh pava lhavuytes, pa t'uyjatshiyesh pava clasimsha'ne ya'shesh ti 

isis. 

23Pa lhch'acfa ya'shesh ti yitôfaclesha yiey pa yitsaat, pa lhech tanch'anjayesh yiey pa 

vatavtsateyish. 

24Lhpa lhech yisnatesh pava vat'uyjatshiyis shi' pava vatanucfates pa tcashayesha papi 

lhavcashanjas. 

25Pa vanijôtjatesh pa t'unaj shi' ti vataasclansha'ne, pa yic'usinatjulh paelh nalhu. 

26Yinjôt ti tcajôyshayesh ti tasinôy, pa tôlhesha pa lhencheyash pava 

vanqu'eyjatsjanesh. 

27Yiclôvalhch'e ti isch'e lhavôôj pa lhajpôyich, pa tanca nituj atesha pava 

nilhcumjanôcla. 

28Papi lhcles shi' shta pa lhch'acfa nishamsha pa yit'eshem: 

29“Acloj papi ôcjeclôy isissha'ne, lhan'e avaatsha pa t'asheshc'oya lhacôm'a.” 

30Pava vataasclanjavos chivancajôts'ôclônesh'in, pa is'e' vatjunash ya'shesh ti 

t'ôclilhaa, taj ti vooy lhpa ôcleclô lhpan nijovayjulh pa Lhcaanvacle lhpa lhech 

tajulhsham ti chiyôclôj. 

31¡Ôclôjelh lhpa lhech lhacôm'a papi vatachifas! ¡Pa anshamelhelha pant'ajôôj pava 

yisnatesh! 

Eclesiastés 

Eclesiastés 1 

Lhacôm'a ti cha'lheesh pava chiylheclôôjtaj'ec'oya 

1-2Navôque yit'esh'in pa Tasinôy'in, lhaôs pa David, ti lhanvacleesh'e pa Jerusalên. 

¡Cha'lheesh pava chiylheclôôjtaj'ec'oya! ¡Cha'lheesh pava chiylheclôôjtaj'ec'oya! 

¡Lhacôm'a ti cha'lheesh pava chiylheclôôjat'ec'oya! 

3¿She t'e pava yajulhjatey ti tôlhesha pa nivacle ti ya'shesh ti t'acum'in yiey nôque 

cotsjaat? 

4Caaj papu ti nivat'as, pap'elh pa vafsha'ne, taj ti na cotsjaat tanca nitatvaych'aclaj. 

5Vacha' na jumcuclaay, pa yuy na jumcuclaay, pa vapecley tatsha na tôlhshi' pa jaspa 

vacha' shta. 

6Tanu' pa lhaviim t'ajuyey na fiyat pa nijooylhach'e ti yicopacliney na fchenaj. 

¡Yicopaclin'in yicopaclin'in pa lhaviim! ¡Yicopaclin'in pa vapeclesh ti yicopaclin'in! 

7Pava factsesch'e tovjôy yitsham'in pa uj tovôc, taj ti pa uj tovôc tanca nitapooj; pa 

vapecleyjop shta pava factsesch'e tovjôy pa tôlhshi' ca jaspa yitsavalhch'e shta pa 

nash'een. 

8Pa ampapu ca nitajulh'apee ca ninôclitch'e pava lhjunashch'e lhacôm'a pava matas; pa 

ampapu ca nivan pa nilhecha papu ca nipe'ya ca jaspa nancôtset'esh. 

9Ampa jayu ca nivatjutsa'c'oya pan apis ti caaj; pa ampa ca chinasnatesh jayu ca 

nivatjutsa'c'oya ti p'alha ti caaj. ¡Ampa ca nich'aaesh yiey nôque cotsjaat! 

10Tan ca ama jayu papi yit'esh'in: “¡Nôque jôcl'esh nich'aesh!” Nôque apis ti caaj 

lhapesh ti casch'apa'ey'in. 

11Pava matas ti chit'ônshi' pa chintôvacluqu'een, vooy pa chintôvacluqu'een 

nat'apeeen jayu pava nijooylhach'e yi'shi' papi nijooylhach'e ti nam'in. 

Pava yitô'yishlhavne pa Tasinôy'in 

12Yivaatsha, Jayasinôy, lhanvacleyish na Israel yiey na Jerusalên, 

13janijôtjatesh ti javooyshisha'ne shi' ti javôntôyitesh pa vatcajôysha lhacôm'a pa 

lhanfanash yiey nôque cotsjaat. ¡Yi'shi' pa caclec ti yineem pa Dios papi nivacle pa 

jaspa nitants'aclaneshvatsham'in! 

14Pa tsitôyjatc'oya lhacôm'a pa lhanfanash yiey nôque cotsjaat ti cha'lheesh pava 

chilheclôôjtaj'ec'oya, pa yen ti t'acumc'oya pa lhaviim. 

15¡Nisa'jop ca chintsôôtjatch'e pa patacch'e, pa tanca chinatsjulhch'e pava ampava! 

16-17Pa lhechesh pa jayeeshyivne yivaatsha: “Nôque jôv'e', chits'ashjatesh na yijunash, 

c'asheshc'oya ti jaycajôyshay lhacôm'a japi vanôyineshyic'oya ti lhcaanvaclesesh na 

Jerusalên; ti chinapjôclônyam ya nayeesh'apee pa vatcajôysha shi' pa vatôycheyash, 

shi' shta pa vatcôccheyash shi' pa nivatcajôyshaa, pa tsi'sha ti tsitôyjatc'oya shta côque 

ti yen ca natcumc'oya pa lhaviim.” 

18Yijô' pa yaash vatôycheyash, pa yashjat shta pava tavijatay; ti yaash pava 

chiytôyesh, pa yaash pava yiclôyitesh. 

Eclesiastés 2 

1Pa jayeeshyivne shta: “Nôqueesh jac'alhtanesh jayu ti jayôtaysha'nec'oya; jen ca isa' 

jayu na yimônlhajayash.” ¡Taj ti pa mônlheesh côque ti lhech lhjunash cha'lheesh ti 

chiylheclôôjtaj'ec'oya! 

2Pa jayeetsha ti chit'aschay'in pa vatcôcchevo'esh shi' pa vatc'usiyash ampa ca nitô'lha. 

3Na yaychavalhjayash yiclôvalhch'e na lhjunash pa vatcajôysha, jentaj ca 

jac'alhtanesh ti javaatfaycuta pa ôtjayetas t'i', pa jalhechiyantajesh ca nastôyesha pa 

ya'shesh ti yajulhjatey pa nivacle pan t'ôplheeshch'e pava lhnalhusesh yiey nôque 

cotsjaat. 

4Pa jasnateshch'e java ussham yicumjavshay; jasnateshch'e java yijôt'as jpôyjey; ti 

caajyam java tsitsôt'ajesh ôtjayetacuy. 

5Pa javancuji java tsitsôt'ajesh yicac'ovtes shi' java yicac'ovtey, ti jat'iyjatch'e java 

lhech java nalhjunashvatc'oya aacjuy lhavanjay. 

6Jasnatesh java yiviinjôjôy t'ajuya pa yinôôt jaspa javayiteshch'e java aacjuy 

jat'iyjatch'e; 

7Jacasha'ya japi yicumtesesh shi' japi yicumteyesh, mônlheesh japi yicavosesh 

nivat'aj'een ja yijpôyich; caajyamc'oya shita java yaash vôcôc shi' java tashinshtas 

jap'elh vatjutsa'eshyic'oya yiey na Jerusalên. 

8Jaclôpju ja clesanilh cojiyaj shi' ja clim, java lhcaqueclitôyesh jap'elh vatjutsa'esh 

lhcaanvacles shi' jav'elh chiyie' ts'ivee. Caajyam japi lhavishjanjas shi' japi 

lhavishjanjay, java yisvun pa nivacle shi' japi yijayasesh'in atesha  

9Ya'lhech chits'ashjatesh, jamjey ti c'asheshc'oya ti caajyam lhacôm'a japi 

vatjutsa'eshyic'oya yiey na Jerusalên. Jô'tajesh nôque vatcajôysha ti tanca yivôôm. 

10Tanca ve'lheesh ca vantan'e pa ti jench'e; pa tanca ve'lheesh ca vantan'e ti 

jayôtaysha'ne. C'u'semshi na yicachi' lhacôm'a java jaycum'e, nôque lhc'usiyash ti 

jayshayesh'ôcji. 

11Pa nijooylhach'e ti jaychavalhch'e java yicumjavshayesh shi' pa ti yicumjat'esh ti 

janiyitesh ti jasnatesh, pa tsitôyjatch'e lhacôm'a ti cha'lheesh ti chiylheclôôjtaj'ec'oya, 

pa yen ti t'acumc'oya pa lhaviim, pa ampa ca nitajulhey yiey nôque cotsjaat. 

12Pa nijooylhach'e ti jaychavalhch'e pa vatcajôysha, pa vatcôccheyash shi' pa 

nivatcajôyshaa: ¿She peelh iseemjop ca nasnatesh pa ca nanjooylhatajeshyich'e ti apis 

ti vacalhesh pa vatjutsa'? 

13Pa javanch'e ti ya'sheshc'oya ti tajulhey pa vatcajôysha pa nivatcajôyshaa, pa lhech 

lhjunash ti ya'sheshc'oya pa vatqu'isjuyaj pa tulhitaj. 

14Pa tcajôyshay yivaneshlhavc'oya pava lhtôsjey, taj ti pa ninatcajôyshay pa t'ôtaayshi 

pa tulhitaj. Pa teya ti tsitôyjatch'e lhacôm'a java lhetlhataj chicaclecc'oya, 

15pa jayeeshyivne: “Pava lhjunashemch'e pa ninatcajôyshay pa yachi' ti lhech 

yijunasheshch'e, pa lhech lhjunash ti ampa ca nitô'lhayam pa yaash vatcajôysha. ¡Pa 

yamjey shta côque ti cha'lheesh ti chiylheclôôjtaj'ec'oya! 

16Lhayaash ti ampapu ca nivôntôyitch'e jayu nilhecha pa tcajôyshay pa nilhecha pa 

ninatcajôyshay; ti chitifeshch'e pava nalhus pa lhacôm'a ti chintôvaclu'ey, papi 

tcajôyshay shi' papi ninatcajôyshaysha'ne lhjunashch'evatjulh ti vafsha'ne.” 

17Pa jamjey ti jav'ojiyan pa vatmônlhajayash, lhayaash ti lhacôm'a java chiyisnatesh'e 

na cotsjaat pa vatjuyjateshyijulh. Pa yijô' ti lhacôm'a ti cha'lheesh ti 

chiylheclôôjtaj'ec'oya, ¡pa yen ca natcuumjulh pa lhaviim! 

18Pa jamey ti jav'ojiyan shta lhacôm'a na yicumjayash ti jasnatesh yiey nôque cotsjaat, 

pa lhacôm'a ca jan'ateesh pan tsicôyôjesh jayu. 

19Pa ve'lha na yijôqu'e: ca lhechtajeesh pa tcajôyshay ja't'ajesha pa ninatcajôyshay, ca 

nivôôtsôtjatajesh lhacôma java jaycum'een pa vatcajôysha ti jamat yiey nôque 

cotsjaat. ¡Cavôque shta cha'lheesh ti chiylheclôôjtaj'ec'oya! 

20C'oya ti javan java javaclhitch'e yiey nôque cotsjaat, pa tsitacshiyan'in ti ya'shesh ti 

jaycum'in, 

21lhayaash papin caajem pa lhcajôysha shi' pa lhtôycheyash shi' ti yitô'yishlhavne pa 

lhcumjayash, ca tsi'shaa ca nivô'mem lhacôm'a pan ninatcum'in ca jaspa nicaajem. 

¡Côque shta cha'lheesh ti chiylheclôôjtaj'ec'oya ya'shesh ti ninvo'yeshch'e! 

22Pa yôjesh'esha'ne, ¿ti she pa tôlhesha pa nivacle ti ya'shesh ti t'acum'in shi' ti 

ya'shesh ti yaychavalhaan yiey nôque cotsjaat? 

23Lhacôm'a pa lhamônlhajayash ti lhanclôyitsjayashesh, pa ya'shesh ti cacleclem; pa 

nilhecha pa tulh ca nit'ichayeshi pa lhaychavalhjayash. ¡Côque shta cha'lheesh ti 

chiylheclôôjtaj'ec'oya! 

24Pa ya'shesh ti tajulhey ca lhfanishalhavach pa nivacle ca natsaccun shi' ca niyô', shi' 

ca ninishclôjqu'e pava lhay pava lhcumjanôc, lhayaash ti javaney shta côque ti tô'lha 

pa Dios. 

25Lhayaash, ¿she papi iseemjop ca natsaccun shi' ca c'useema ca nilhechtajaa pa 

lhech? 

26Lhech lhfanishesh pa Dios ti tcufayesh pa vatcajôysha, pa vatôycheyash shi' pa 

vatshamitjayash ti yovalheyc'oya papi yenesh; taj ti papi yisnatesh pa sasch'e pa 

yin'ateesh pa caclec ti iseysha'ne ti yaclôpju pava lhavanjas ca nanjooylhajatch'e ca 

nijutem pa yie' papi yovalheyc'oya ti yenesh. ¡Côque shta cha'lheesh ti 

chiylheclôôjtaj'ec'oya shi' ti yen ti t'acumc'oya pa lhaviim! 

Eclesiastés 3 

Lhacôm'a ti caajem pa t'aplhuqu'e' 

1Yiey nôque cotsjaat lhacôm'a ti caajem pa t'aplhuqu'e'; caaj pa t'aplhu'a ti lhacôm'a ti 

vaclan: 

2Pa t'aplhu'a ti chinvat'aj, shi' pa t'aplhu'a ti chivaf; Pa t'aplhu'a ti chycôvjiyanch'e, shi' 

pa t'aplhu'a ti chintsooj lhpa chiycôvjiyan. 

3Pa t'aplhu'a ti chivancaclôn, shi' pa t'aplhu'a ti chivancafetetsiyan. Pa t'aplhu'a ti 

chiyvômjatsha'ne, shi' pa t'aplhu'a ti chiyisnateshch'e. 

4Pa t'aplhu'a ti chiyip'in, shi' pa t'aplhu'a ti chincaaysiyu'in. Pa t'aplhu'a ti 

chiytacshinch'e, shi' pa t'aplhu'a ti chivatc'usinat'in. 

5Pa t'aplhu'a ti chicatsônjat pava utes, shi' pa t'aplhu'a ti chint'ôqu'e'. Pa t'aplhu'a ti 

chivanechepjalh, shi' pa t'aplhu'a ti chivacôtsôn. 

6Pa t'aplhu'a ti chivooysha'ne, shi' pa t'aplhu'a ti chiyac'oyesh. Pa t'aplhu'a ti 

chiyisclansha'ne, shi' pa t'aplhu'a ti chiycacha'yesh. 

7Pa t'aplhu'a ti chic'asatch'e, shi' pa t'aplhu'a ti chiytsepjalh. Pa t'aplhu'a ti 

chicanots'ee, shi' pa t'aplhu'a ti chitasinôy. 

8Pa t'aplhu'a ti chivanen, shi' pa t'aplhu'a ti chiycôntay'in. Pa t'aplhu'a pa 

vatvatclônjayash, shi' pa t'aplhu'a pa vatpiiyash. 

9¿She t'e pa tajulhemey ti tôlhesha pa nivacle ti yaash ti t'acum'in? 

10Pa tsitôyjatch'e pa caclec pa Dios ti yineshjop papi nivacle jaspa 

nitants'aclanesha'ne. 

11Pa lhech, lhech t'aplhu'a ti yisnatesh pa lhasnôyech; pa yinesh shta pa 

lhaychavalhjayash pa nivacle ti ampa ca nôj'e', lhama'taj pa nivacle ti tanca nôfis'apee 

ca nitôych'e yiey pan tuc'asham ti nayeesh'apee pa Dios pa yivaclhitesh shi' pa 

yisnatesh jayu. 

12Tsitô'yish pava tajulhey ti iseemjop ti yisnatesh pa nivacle ti yic'usinatesh'in shi' ti 

yinishacôtch'e pa lhamônlhajayash, 

13lhayaash ca shtatsaccuntaj shi' ca sht'iyô'tajelh ca shtanshamtajesh ca istajajoom pa 

cascumjayash, lhayaash ti lhech pa Dios ti nijutjooy. 

14Pa tsitô'yish shta ti lhacôm'a pa Dios pava yivaclhitesh ti yajatesh ti mônlheesh jayu 

pa lhjunash. Pa ampa ca chinapshineshem'e pa nilhecha pa ca chinayjateyc'oya; pava 

apis ti yivaclhitesh pa Dios ti yie' t'ajuyish pa chivijatanac'oya. 

15Ampa ca navclan ca nivatjutsaa ti vaclan, pa ampa ca navclan jayu ti jôjjeclay 

ninavclan. Vooy pa Dios yachajeshch'e pava apis. 

Pava ninvo'yeshch'e pa vatmônlhajayash 

16Pa javaney shta yiey nôque cotsjaat ti caaj pa vatvômjayashi shi' pa vatav'ojiyash 

nan caajtaj'e pa vataasclanjayashch'e shi' pa yivo'yeshch'e. 

17Pa lhe'naa ti jayeetsha pa Dios ti yisclaneshch'e jayu pa nivacle vataasclaneshi shi' 

pa ojey, lhayaash ti caaj pa t'aplhu'a lhacôm'a pava vaclanem shi' lhacôm'a pava 

lhfanishlhavach. 

18Pa jayeetsha shta, vooy pava lhjunashch'e pa nivacle pa yic'alhtanesha pa Dios papi 

nivacle ca jaspa nitô'ya vitsha ts'ivee ti lhjunashjulh pava yaquisetes. 

19Pa yijô', papi nivacle shi' pava yaquisetes ti ve'lheelhsham pava lhnônashesh: papi 

ve'lha shi' pav'elh pa lhjunashvatjulh ti vafsha'ne, pa lhayalhesh pa lhamônlhajayash 

lhjunasheshvatjulh lhacôm'a. Pa ampa ca na'sheshc'oya pa nivacle pava yaquisetes: 

lhacôm'a ti cha'lheesh pa chiylheclôôjtaj'ec'oya, 

20pa lhacôm'a ti mônlhee pa lhc'o'vat lhavaatsha; na cotsjaat tôlhshaam ti chiyisnatesh 

lhacôm'a pa vooy na cotsjaat pa vapeclaan ts'ivee. 

21¿She papi yijô'em pa lhshaycu'esh pa nivacle ti yicheychisham pa t'ôplheeychisham 

pa vôôs, shi' pa lhshaycu'esh pa yaquiset ti yuysham yiey pa apatoj'ech'e na cotsjaat? 

22Pa tsitôyjata ti ampa ca nitajulhe'mey pa nivacle ca nancashclôjesha pa lhcumjat, 

lhayaash pôque ti chiytsôôtjatesh, ti ampapu ca nanchajey ca ni'van pava vaclanem 

jayu ca ninôjtajeshch'e pa lhavafi. 

Eclesiastés 4 

1Pa nijooylhach'e ti jovalheyshi java lhanfanash pa vatcômclôniyash ti chiyisnatesh'e 

nôque cotsjaat. Pa javanshi japi tancômclôysha'ne ti yipvatsham'in, taj ti amjop papu 

ca nishantesh; papi tcômclôyesh pava tavijatay taj ti pa ampapu ca nishantesh. 

2Pa lhe'naa ti jaychavalhey jayu ti ya'sheshc'oya ti c'usemvatsham'in capi vafsha'neen 

papi jôjjeclay mônlhasha'ne; 

3lha'ma ti tajulhtajeyc'oya pava lhnônashjop napuque napu'esh papi jôjjeclay 

ninanvat'as, lhayaash ti jôjjeclay ninvan pa vatav'ojiyash ti chiyisnatesh'e nôque 

cotsjaat. 

4Javaney shta pa ujesh ti t'acum'in shi' ti caajem pava lhavanjas pa nôyitesha pa 

lhavancajuctsenjayashesh pap'elh ti t'ajuyeshjulh, côque shta cha'lheech ti 

chiylheclôôjtaj'ec'oya ti yen ti t'acumc'oya pa lhaviim. 

5Papi nivacle yit'esha: “Pa ninatcajôyshay tanipjôpclônesh pava t'itjuy pa 

vatvômjatshi lhavaatsha.” 

6Taj ti pa jayeesh: “Ya'sheshc'oya ti tajulhey pa ve'lheesh vatpôcôôt ti t'ichayesh pava 

napu' ti tanculhjôy tôlh'ejop ti yen ti t'acumc'oya pa lhaviim.” 

7C'oya ti vena jovalhshi pa ja'van jeelh cha'lheesh ti chiylheclôôjtaj'ec'oya yiey nôque 

cotsjaat: 

8pa nivacle ve'lhasha'ne, ampapu lhc'utsfasa, nilhecha papi lhcles, pa nilhecha papi 

lhc'injavot, pa tanca ve'lheesh ca muc'a ca nit'ichay, pa tanca ve'lheesh ca nit'ichayesh 

ti nôyc'oyaan pava lhavanjas, pa tanca nitaniy'ôsesh: “¿Pa ya she t'e yivaatsha ti yaash 

ti jaycum'in? ¿Pa ta t'e lhayaash javaantanjulh pava isis?” Lhayaash côque shta ti 

cha'lheesh ti chiylheclôôjtaj'ec'oya ti ya'shesh ti caclec. 

Pa vatve'lhajayasham yivclanjat pa vat'unaj 

9Ya'sheshc'oya ti tajulhey papi napu' pa ve'lha, lhayaash ti ya'shesh pa tôlhesha ti 

yamatesh pa lhcumjayash. 

10Ca nancôôtajsha'ne pa ve'lha papi lhech, vooy peelh pa ninenjatchisham. ¡Taj ti 

shiya'lhavach ca nancôôtajsha'ne pa ve'lha, lhayaash ti ampapu jayu ca 

ninentajchisham! 

11Jô'tajesh papi napu' ca nôjqu'entajvatich'e, pa tjopavane ts'ivee, taj ti pa ve'lhasha'ne 

¿ta ca lhjunasha jayu ca namjam ca tjopaan? 

12Pa ve'lhasha'ne isjop ti chiyash'apee, taj ti papi napu' isjop ti t'unchishaam jayu. 

Jô'tajesh, pa niyôc ti pu'janach'e pa tanca c'ôôjlhaa ca nectejshi. 

Pa vatcajôysha nintô'lhesh'e pa vat'aplhuqu'e 

13Neelhcha, ya'sheshc'oya pa nich'ayech ts'aclaay taj ti tcajôyshay pa yic'utsjanesh ti 

lhcaanvacle taj ti ninatcajôyshay, lhayaash pôque nintajulhjulh ca chincajôyshiyan. 

14-15Lhama'taj pa lhech nich'ayech ca nanjooylheeshch'e ca nancayôjesh'e pa 

lhanvacleyash pa lhech lhcaanvacle pa namjatsham lhpa vatvanc'ôcfajayte pa 

lhc'o'vatjop, ja't'ajesha ca namjateychisham pa lhts'aclayashesh pa lhanvacleyash, pa 

javanshey papi nivacle yiey nôque cotsjaat ti yefeneshch'e. 

16Lha'ma papi nichinatsjuulh lhtachifas pa lhanvacle'aesh pa lhecha papi nijooylhach'e 

lhcles ca nanshamesh jayu. Côque shta cha'lheesh ti chiylheclôôjtaj'ec'oya pa yen ti 

t'acumc'oya pa lhaviim. 

Eclesiastés 5 

Tajulhey ti chiyôfisjatch'e pava chinfac 

1 Meelh ca mô'tajey pa lhishjanjavat pa Dios, pa anujumatsench'e pa ajunash: ca ya aj 

na cum pa acufayjat pan lhjunash papi nivacle ninatcajôyshay ti ninvôntôyich'e ti 

yisnatesh pa niysa', pa ac'uyey ca anc'ashamem. 

2Ya aj ca avanjop'in pava ca nitôlhch'e ashi pa ya aj ca lhecha pa aychavalhjayash, ca 

asnatesh pa ca anfacleem pa Dios, lhayaash pa Dios yieychisham pa vôôs vooy 

avaatsha lhôv'e' na cotsjaat. Pa lhe'naa ti lhapaa cum pava ca asinôqui ti isjop'am, 

3lhayaash pava acloj ti chiyaychavalhey pa caajshi pava vatatsômatas, ti ujesh ti 

chitasinôy'in chiyit'esh'in pava nivatcajôyshivosa. 

4Ca asnatajesh pa afaclech'em pa Dios, pa ya aj ca aclet'eyanemc'oya ca ôfisjatemch'e, 

lhayaash pa lhech tanca nanshamesha papi ninatcajôyshaysha'ne. Ôfisjatch'e pa 

lhanfac, 

5lhayaash ti ya'sheshc'oya pa ti nichinanfac, pa ti chinfactaj ti nichinôfisjatch'e. 

6Ya aj ca avashanem na ashi ca nasnatesh'am pa sasch'e, ca nanjooylhach'e ca at'esha 

pan yichen pa Dios ti lhasnatesh pa ninvo'yeshch'e. ¿Ta t'e lhayaash ti lhsuyiyan pa 

Dios pava lhteetsha shi' ti yivômjatsha'ne pava lhasnatajesh? 

7Pa lhe'naa, ti tôlheyjop pava vatatsamatas shi' pava acloj ya'clishay shi' pava ampa ca 

chintôyesh'ech'e, avaatsha isjop ca anôclit ti lhatch'anjulh pa Dios. 

Pava chiycôvensham pa vatmônlhajayash 

8Ya aj ca natamp'oyan ca nicaajtaj pa vatavtsateyish ti lhavanesh ti chiycômclôqui pa 

ts'aclaay ti tancômclôyesh pa yivo'yeshch'e shi' pa vat'ônasheshjop, lhayaash pa 

chiyashjat c'afoquelhay lhanvacle ti vatvaneshelh peelh yaash ti chiyashjat shi' pap'elh 

chiyashjatesh c'afoquelhay lhanvacles ti t'ajôyajop papi napu'. 

9¡Pôque lhanqueyesh yivo'yeshvatich'e pa vatavtsateyish shi' ti yi'shi' pa 

lhcumjayashesh pa lhcaanvacle pava vatcac'ovtes ti yisclaneshvatich'e! 

10Papi lhenach'esh pa peso yajatesh ti yenc'oya pav'elh; papi lhenach'esh pava 

lhavanjas tanca nilheclôjesh ca nitajulhsham. Côque shta ch'alheesh ti 

chiylheclôôjtaj'ec'oya, 

11lhayaash ti meelh ti ve'lheesh pav'elh ti caaj, pa ve'lheesh shta nic'ôjesh. ¿She pava 

tôlhesha pan caajem ti lhna'sheesh ti nayovalhshijop'in pavan caajtajem? 

12Papi t'acum'in, tiqu'in ti tsaccun ja't'ajesha ujesh ti tsaccun, pa yajatesh ti 

môjamatsej; vooy pa acôjiin vena lhjunashesh, pava lhavanjas pa ninmôjayan. 

13Caaj na yijôqu'e ti vancatacshiyan'in ti javaney yiey nôque cotsjaat: ti chiyôclôpju 

pava vatvanjas pa vatcôctiyanesh papi yitsôt'ajesh, 

14lhayaash pa niysa' lhanfanashesh pa vômji'c'oya lhacôm'a pava vatvanjas, ca 

nicaajtajem pa lhaôs, pa amem jayu pa'na ca nanjooylhatajeshch'e ca mônlhaaesh. 

15Pa lhjunash ti namey nôque cotsjaat, pa lhech jayu lhjunash ti tay'e: pan lhjunash ti 

tsi'shaan ti nivat'aj, pa tanca nicaajem pava nitôôlsha pa lhcumjayash ca nichaaj. 

16Côque yijô' ti vancatacshiyan'in: pan lhjunash ti namey na cotsjaat pa lhech 

lhjunashesh shta ca nôctaj jayu. ¿She pa tôlhesha pa yaash ti t'acum'in atesha? 

17Vooy pa lhavôôj, lhacôm'a pa lhamônlhajayash pa vaclanem pa najtitaj, shi' pava 

acloj yiclôyit ti aôytejem shi' ti yivôcôyan. 

18Pa ja'vaney ti ya'shesh ti tajulhey ti chiytsaccun shi' ti chiyô', shi' ti nishclôjqu'e 

pava lhay pan yaash ti t'acum'in yiey nôque cotsjaat ti nipitôjeesh pa lhamônlhajayash 

pan nijutjooy pa Dios, lhayaash côque ti shintsavalhelh. 

19Vooy neelh ti tô'lha pa Dios lhacôm'a pan yie' papi yijutey pava yaash vatvanjas, pa 

yijutem shta pava ti tuj shi' ti yitsôôtjatesh pa nishamitjatesh pan yaash ti t'acum'in ti 

tôlhesha pa Dios. 

20Ti vooy pa Dios ti yamjatch'een pa lhshamitjayashesh pa lhcachi' pa niuja'esh ca 

naychavalhajop'in pava lhnalhusesh pa lhamônlhajayash. 

Eclesiastés 6 

1Yiey nôque cotsjaat caaj peelh vatav'ojiyash yaclôfjanch'e papi nivacle, jan lhjunash 

ti javanesh: 

2Pa Dios caaj papi yashjatesh ti yijutem pava lhavanjas shi' pa lhasnôycheyash, pa 

tanca amemc'oya pava ti yench'een; taj ti pa ninvashanem ca nic'usinat'in lhacôm'a, 

vooy pap'elh ti tifa. ¡Côque shta cha'lheesh ti chiylheclôôjtaj'ec'oya pa yijô' ti 

vancatacshiyan'in! 

3Pa ve'lha nivacle isjop ti caaj papi cien lhcles shi' ti caju pava lhnincôpesesh; taj ti ca 

cajutaja pava lhnalhus ca nivatvantajeesh pa is, ca amtajeem pa lhanvalheechc'oya, 

yivaatsha jayeetsha jan lhjunash pa taôvclaj ti chinamatey ti ya'sheshc'oya pa lhech 

nivacle. 

4Lhayaash pa lhech taôvclaj ti vafshi' pa tulhitaj, pa ampa ca chinetônesh, 

5lha'ma ti ninamey ca nivan na jumcuclaay pa nintô'yish pa ca naa, pa yasheshc'oya ti 

caajem pa t'ichayash pa lhech nivacle, 

6pa lhech ca nicaajshi lhôn pava dos mil lhnincôpes taj ti pa tanca ninishclôjqu'e pava 

yi'van. Pa nôjesh'esha'ne ca nitô'ya, ¡lhacôm'a ca namelhey pa lhechlhataj lhc'o'vat! 

7Pa nivacle ti t'acum'in ti t'acum'in pa tsaccun, taj ti tanca nancôtset'esh. 

8¿She pava ya'sheshc'oya ti caajem pa tcajôyshay pa amem pa ninatcajôyshay, ti 

nilhjunasheshjulh pa yitôyc'oya ca natjuyesha pa lhamônlhajayash? 

9Ya'sheshc'oya pa ve'lha pa yivaney pa yaychavalheyjop. Taj ti côque shta cha'lheesh 

ti chiylheclôôjtaj'ec'oya pa yen ca natcumc'oya pa lhaviim. 

10Nava caaj nôqueesh cajueshch'e ti chiyetônsha'ne, pa chiytôyesh pa lhjunashch'e. Pa 

ampapu ca isa'jop ca nanshanjayu'a pan ya'sheshc'oy ti t'un'in pa lhech. 

11Ve'lha na yijôqu'e: pan yie' pava acloj'e ya'clishay, pa acloj'e shta pava 

vat'ôôlhjônjavos; pa ampa ca chintôlhesha. 

12Lhayaash, ampapu ca nitô'yish pava tajulhey ca natjuya pa nivacle ca natsjulhch'e 

pava lhnalhus pa cha'lheesh ti yilheclôjtaj'ec'oya pa lhamônlhajayash. Pava lhnalhus 

t'ônshi' jayu jan lhjuash pa jpecshi, ¿Pa she papi iseemjop jayu ca niteetsha pa vaclan 

yiey nôque cotsjaat ca ninôjtajeshch'e pa lhavafi? 

Eclesiastés 7 

Chivatjuyjatc'oya pa yaash ti chiyashjat 

1Ya'sheshc'oya pa is vatne'yaj pa acôjji vatshachivo. Ya'sheshc'oya ti tajulhey pa 

nalhu ti chivaf pa nalhu ti chinvat'aj. 

2Ya'sheshc'oya ti tajulhey ti chiychey pa chitishc'oya ca chinôquey pa vatc'usi; 

lhayaash pa vatvafjayash ti lhech yôj'esha'ne pa nivacle, pa vooy papi mônlhasha'ne 

pa yajulhjatey ti yaychavalhch'e. 

3Ya'sheshc'oya ti tajulhey ti chiyip'in ti chit'aschay'in, lhayaash ti yisasiyaneshch'e pa 

lhtaco taj ti pa yisnatesh pa is pa lhcachi'. 

4Pa tcajôyshay yaychavalhey pa lhavafi, taj ti pa ojey pa yichey pava 

chivatc'usinatesh'in. 

5Ya'sheshc'oya ti tajulhey ti tach'anch'e pava chiycajôyshiyanesh papi tcajôyshay pa 

lhôclôjqueyash papi ojiyis. 

6Pava t'alhôc pa ojey lhayyasha ti techelhch'e lhpa c'utjaniyuc ti yi'shi' pa itôj, shi' shta 

ti cha'lheesh pa chiylheclôôjtaj'ec'oya. 

7Pa vatcômclôniyash yicuclônjat pa tcajôyshay, vooy pa chiyôvôcatesh pa 

yivômjatshic'oya pa lhjunashtaj. 

8Ya'sheshc'oya ti tajulhey ti chiyvaclhitesh pa'na yiey pa chitôlhesh'e. Ya'sheshc'oya ti 

tajulhey ca chincheclanc'oya papi yifiiy. 

9Ya aj ca ananesh pa vatsuyi, lhayaash pa vatsuyi ti yitsôt'ajesh papi nivacle 

ninatcajôyshay. 

10Ya aj ca ay'ôtsjanesh'in pan lhayaash pa vatjutsa' nalhu ti chiyajulhjatey, lhayaash 

côque nichintôy'ôtsjanesh pa vatôycheyash. 

11Iseem shi' ti yajulhjatey pa vatôycheyash papi yiey nôque cotsjaat, shi' ca 

nivojatch'etsham pava chitanôyôjesh. 

12Lhayaash pa vatcajôysha vanujumatsenlhavach jan lhjunash pa peso, taj ti pa 

vatcajôysha caaj pa tô'lha ti yijuta pa lhamônlhajayash pa tcajôyshay. 

13Ovalhsha'ne pava yisnatesh pa Dios: ¿she papi iseemjop ca nitsôôtjatch'e pava apis 

ti yicusanatsham? 

14Meelh ca istaja pa ajunash pa ancashclôjesh pava isis; taj ti ca nisa'taja pa ajunash, 

pa aychavalhjop'in pa ve'lha shi' peelh ti yitsôt'ajesh pa Dios, pa vooy pa nivacle tanca 

nitôôysha pa ca nicaatjataj jayu. 

15Lhacôm'a côque ti ja'van pa t'aplhueshch'ejulh ti cha'lheesh pa chiylheclôôjtaj'ec'oya 

ti lhech na yimônlhajayash: papi nivacle isissha'ne ti vafshaneen apashataj pa 

lh'isiyasha'ne, shi' papi ojiyis apashataj pa lhav'ojiyash ti acloj pava lhnincôpes ti 

mônlhasha'ne. 

16Ya aj na ca ônjat'apee pa a'isiyasha'ne, pa ya aj ca lhecha ca ônjat'apee pa 

lhavaclhitsham ¿Ta t'e lhayaash ti vatvômjatsha'ne pa ve'lha? 

17Ya aj na ca ônjat'apee pa av'ojiyash, pa ya aj ca lhecha ca ônjat'apee pa 

niacôjôyshaa. ¿Ta t'e lhayaash ti vaf ti jôjjeclay ninameyjop? 

18Yasheshc'oya ti tajulhey ti yamat côque pa ya aj ca ninuqueeshjulh pa lhpôcôt peelh. 

Papi yisclanjulh pa Dios pa iseem jayu lhacôm'a navôque matas. 

19Pa yashjateshc'oya pa t'unaj pa vatcajôysha pa tcajôyshay papi napu'nôjesh 

lhanvaclesesh pa ve'lha yitsaat. 

20Taj ti ampapu yiey na cotsjaat pa na'shesh ca nivo'yeshch'e ca yajateesh ca 

nasnatesh pa is shi' ti tanca yisnatesh pa sasch'e. 

21Ya aj ca anch'anjayuqu'e lhacôm'a pava chiyit'esh'in, pa lhech lhjunashtaja pa tan 

jayu ca ach'ansha pa acavo ti nasinôquiesh pa niysa'. 

22Lha'mataj shta avaatsha, ti natôyish jum, pa aclojesh ti lhasninôquiesh pa niysa' 

pap'elh. 

Chivooy pa vatcajôysha 

23Lhacôm'a côque ti javatvoojeyshi pa vatcajôysha, lhayaash ti janiyiteshyitam ti 

jaycajôyshay; taj ti nayieyam ca yajulh'apee. 

24¡Nayieeyam ca yajulh'apee pa yie' lhacôm'a pava caaj! ¡Ya'shesh ti nayieyshi pa 

ampapu ca isa'emjop ca nitôyc'oya! 

25Pa lhechesh pa javaatjutem ca nicaajyam pa vatôychyash shi' ca vôntôyitesh shi' ca 

vooy pava tcajôyshaych'e ca yôfiseshch'e. Pa tsitôyjatc'oya ti lhech pa vatav'ojiyash ti 

ninascajôyshiyan, shi' pa vatcôccheyash ti ts'ôôlhjônjat ts'ivee. 

26Pa javanshi ti ya'sheshc'oya pa lht'apôyej pa vatvafjayash: lhpa ôcjeclô 

vancaclaneshc'oya pava lhc'ôôvteyesh pa lhcachi' shi' ti techepjalhjanesh pava t'itjuy. 

Pan nishamitjat pa Dios pa yiclôtc'oya jayu lhpa lhech, taj ti pa sasch'e lhavo' 

yicôjôyeshi jayu pava lhaschatiy. 

27Pa tsivanjiyinesh pava yijôqu'e pava matas, yivaatsha, Jayasinôy'in, pa javanshi 

cavôque: 

28¡pa jôjjeclay amyam pan yijô' ti javo'tajey! Pa ja'van na ve'lha nivacle yi'shi papi 

mil, taj ti nive'lhaa lhpa ôcjeclô ca nôvji' papi lhech. 

29Ve'lha ja ja'van ti nôque lhjunash: pa Dios yivoyjateshch'e ti yisnatesh pa nivacle, 

taj ti jôque pa tastaych'e pa lhjunash pa lhamônlhajayash. 

Eclesiastés 8 

1¿She papi iseemjop ca chinjônch'e pa tcajôyshay? ¿She papi nichafacch'e pa 

t'ônashch'e pava matas? Pa vatcajôysha nôclita pa lhtaco pa nivacle; pa 

yivômjateshem pa lhjunashchisham. 

Pa vatc'ashamjayashesh pa lhcaanvacle 

2Ôfisjatch'e pava tayôjijanesh pa lhcaanvacle, lhayaash ti lhnôôclhanitemc'oya pa 

Dios. 

3Pa ya aj ca afanisha'avach'in ca ay'e t'ajuyish, pa ya aj ca acu'mac'oya pava 

ojeych'esha'ne, lhayaash pa lhech iseemjop ti yisnatesh pa ti yen. 

4Pa lhcaanvacle caajem pa yôj'esha'ne lhcliish ti t'unajesh, pa ampapu ca isa'emjop ca 

nit'a'lha pava lhfanishlhavach. 

5Papi yôfisjatemch'e pa lhayôjijat, pa tanca navclaneem jayu pa niysa', vooy pa lhech 

tcajôyshay yitôyc'oya pa t'elhesh shi' pa lhjunash ca chinôfisjatch'e. 

6Pa yijô' ti caaj pa ti tatshaesh shi' pa ti lhfanishesh pa ti yisnatesh, taj ti pa ya'shesh pa 

tavijatayem pa nivacle 

7ti tanca nitô'yish pava vaclan jayu, pa nilhecha papu ca isa'emjop ca nitôyjatjulh. 

Ampapu ca nicaaj pa t'unajjop pa vatmônlhajayash shi' pa vatvafjayash 

8Ampapu ca nicaaj pa t'unajjop pa vatmônlhajayash, ca jaspa nicaajem, pa nilhecha 

papu ca nicaaj pa t'unajjop pa vatvafjayash. Pa ampapu ca niclôtc'oya pa 

vatvatclônjayash. Vooy pa ojey tan jayu ca ninilhjenesh pa lhav'ojiyash. 

9Lhacôm'a côque ti javanch'e ti janamjateshey ti tsitôfacjatesh java chiyisnatesh'e 

nôque cotsjaat shi' pa vat'unajesh ti caajem pa nivacle ti yicôctiyanesh papi 

lhalhetsham. 

Caaj pava matas amem pa ca chintôyeshch'e 

10Javaney shta papi nivacle ojiyis, ti mônlheesh ti tanuc'oya pa is ti chiyie', pa 

tanôclôjesh pa lhnalhu ti chitishc'oya; ti yiey shta pa yitsaat pan yiesh'e ti yisnatesh pa 

lhav'ojiyash, pa ampapu ca nanjooylhach'e ca naychavalhch'e. Côque ampa ca 

chintôyesh'ech'e, 

11lhayaash ti tanca chinjôneshemch'e tatsha pa lhnivalhcheyash ca chinclôyitesh'apee 

pa lhav'ojiyash, pa nôyiteshlhavcop pa nivacle ti ve'lha yan'e ti yaychavalha pa 

lhav'ojiyash. 

12¡Pa lhech lhjunashesh pa lhech ti yisnatesh pa sasch'e pa lhetlha yicheshi ti yisnatesh 

pa sasch'e pava acloj lhnincôpesesh! (Vooy na tsitôôysha papi yisclanjulh pa Dios shi' 

ti yivijatanjulh yiey t'ajuyish, pa is pa lhjunashch'e; 

13taj ti pa vena lhjunash papi ojiyis ti yamjam pa niysa' vooy pa lhamônlhajayash pa 

lhjunashjulh pa jpecshi, lhayaash ti nintônôclitshem ca nivijatanjulh yiey t'ajuyish pa 

Dios.) 

14Côque lhjunashesh yiey nôque cotsjaat ti ampa ca chintôyesh'ech'e papi nivacle 

isissha'ne ti chiyclôyit pa lhjunasheshch'ejulh papi ojiyis, shi' papi nivacle ojiyis ti 

c'usemvatsham'in pa lhjunasheshch'ejulh papi isissha'ne. ¡Yivaatsha jayeetsha ti 

mônlheesh côque ti ampa ca chintôyesh'ech'e! 

15Pa lhe'naa, ti janyitam pa yishamitjayashesh. Pa ya'shesh ti isjop ca nasnatesh pa 

nivacle yiey na cotsjaat ca nattsaccun, ca niyô' shi' ca nivatc'usiyan'in, lhayaash côque 

ve'lha ti tôlhesha pa lhcumjat pava lhnalhusesh pa lhamônlhajayash ti yijutem pa Dios 

yiey nôque cotsjaat. 

16Pa lhe'naa ti c'ashjat ti javôntôyitesh shi' ca nastôya ca jaclôvalhch'e lhacôm'a nava 

chiyisnatesh yiey nôque cotsjaat —yamey pa t'aplhua ti sasjop ca nimô' papu ca 

ve'lhaa ca muc'a—, 

17pa yaash ti tsitôyjatch'e pa nivacle ti sasjop ca nitô'yemc'oya pa Dios pa yisnatesh 

shi' pa ca navclan'e yiey nôque cotsjaat. Ti yaash ti jatanachantajesh ti javo'tajey pa ca 

chincuulh, pa niyivan jayu; lha'mataj pa tcajôyshay ti yit'esh ca nanchafacch'e, pa yijô' 

ti tanca nivan. 

Eclesiastés 9 

Pava chiyaychavalh'ec'oya pa vatmônlhajayash shi' pa vatvafjayash 

1Pa lhacôm'a côque ti tsaychavalhjat'in, ti tsi'sha ti nic'at'eyam pava lhcumjavshay 

papi isissha'ne shi' papi tcajôyshay ti yiey lhpôcôtôy pa Dios. Pa ampa ca nitô'yish pa 

nivacle pa vatencheyash shi' pa vatcôntayash, lha'mataj ti caajtaj ti yivanesh pava 

lhtôsjey. 

2Vooy pa yôj'esha'ne shi' ti yamey lhac'o', pa lhacôm'a ti ve'lhasham pa tach'anc'oya: 

pa yivo'yeshch'e shi' pa ninvo'yeshch'e, pa issha'ne shi' pa ojey, pa is shi' pa sas, pan 

caaj pa lhcufayesh shi' pan ninatcufaay; lhjunasheshvatjulh pa issha'ne pa sasch'e 

lhavo', pan yisnatesh pa yinôôclhanitc'oya shi' pan ninasnatesh. 

3Côque niysa' ti vaclan'e lhacôm'a nôque cotsjaat: pa lhacôm'a pa ve'lhasham pava 

tach'anc'oya. Neelh, pa lhaychavalhjayash pa nivacle yamqu'een pa niysa'; pa 

nilhcajôyshaa yash'apee pa lhaychavalhjayash lhacôm'a pa lhamônlhajayash; vooy pa 

yôj'esha'ne lhjunash, ¡pa namey pa nivalhjechat! 

4Pa ya'shesh pa lhcheclanjayash papi tanu'jayesh ti ve'lheesh mônlha, lhayaash ti 

ya'sheshc'oya pa nuu mônlha pa jump'uvalhjetaj vaf. 

5Jô'tajesh papi mônlha yit'ôyish ti vaf jayu, taj ti papi vafsha'ne pa tanca lhecha ca 

nitô'ya ca nitô'lhe'ma pa'na, lhayaash ti chiyvôôm pa chintôvacluqu'e. 

6Pa lhech yôjesh'e pa lhencheyash, pa lhcôntayash shi' pa lhavancajuctsenjayash, pa 

tanca t'ôyi'sheey ca napeclem pa'na ti chiyisnatesh'e nôque cotsjaat. 

7¡Alhun, clap! Pa ac'usinata lhpa yucuve ca atuj; pa anshamesh pa ôtjayetas t'i' ca 

ayô'ji, lhayaash pa Dios nishamesh'a pava afanish'avach. 

8Uych'esha'ne yajatesh pava climsha'ne; pa ap'aclanshi yajatesh pa vatshachivo na 

ashatech. 

9Pa ac'usinatem'in pa lhamônlhajayash lhpa enche ach'acfa, pa yinjôt'a na 

amônlhajayash ti nichintôych'e pan nijut'ay pa Dios yiey nôque cotsjaat; côque ve'lha 

lhtôôlhsha jayu pa yaash acumjayash yiey nôque cotsjaat. 

10Pa lhacôm'a pava yiesh na apôcôt ti lhasnatesh, pa asnateshjop ti lhtôôlhsha pa unaj; 

lhayaash pa nivalhech yiey pan lhatjuyey jayu ca avatsavat'e, pa tan pa ca asnatesh pa 

tan pa ca aychavalhey, pa nilhecha ca nicaaj pa vatôycheyash shi' pa vatcajôysha. 

Pava ninvo'yeshch'esha'ne pa vatmônlhajayash 

11Yiey nôque cotsjaat javaney shta jeelh: ti tanca pôtsiseesh papin t'ônjantajesh pa 

vatcôvenjayash, nilhecha papi yifiiysha'ne ca na'shesh pa vatvatclônjyash; ti 

niyajateesh papi tcajôyshay ca nicaajem pava yucuvec, nilhecha papi tôôytses ca 

acôseshiin, nilhecha papi chiyeyjatsjantaj ca chincumeshjulh; pa lhacôm'a ti 

tôlhem'ejop pa t'elhesh ti yivo'yesh'ôcji. 

12Neelhcha, pa tanca nitô'yish papu ca namtajeyjop pa t'aplhu'a: jan lhjunash pava 

sajech ti yôjôyshi lhpa s'chaat shi' pava ajôclôs ti chiyclanc'oya, lhech lhjunash vitsha 

pa nivacle meelh ti ninvatjumtiin, pa chit'acu'meshc'oya pa vatav'ojiyash pa ti t'elhesh. 

13Ja'vaney shta yiey nôque cotsjaat ti lha'yasha ti chip'oc'oya pa uj 

vatneyjatsjanjayash: 

14pa ve'lha yitsaat lhaôs, pa napu' papi tsitenasshi, pa t'eclet'a pa ve'lha lhcaanvacle 

t'un'in ti yamjatjop pa lhech pava aclojam lhavatclônjavos ti t'eclet'esha. 

15Yiey pa lhech yitsaat lhech yie' pa nivacle ts'aclaay, taj ti tcajôyshay, vooy pa 

lhcajôysha yilhjenesh pa yitsaat, ¡pa ampapu ca naychavalheshch'e pa lhech! 

Yiapee vatam lhacôm'a pa vatcajôysha 

16Taj ti yivaatsha, jayeesh ti ya'sheshc'oya ti tajulhey pa tcajôyshay pa yifiiy, lha'mataj 

pa lhcajôysha pa nivacle ts'aclaay ti nichintôyemch'e shi' ti nichinch'anesha pava 

yit'esh. 

17Ya'shesh ti chiych'anesha pava lhclishay ti isisch'e papi tcajôyshay pa 

lhônjayashesh'in pa lhanvacle papi ninatcajôyshaysha'ne. 

18Ya'sheshc'oya pa vatcajôysha pava vatc'ucjop pa vatvatclônjayash. Pa ve'lha 

chisa'sesha'ne pa tôlhshaam pava ya'shesh ti vancavômjatshi. 

Eclesiastés 10 

1Lhpa lhafcataj vaf ti yiclat pa yiteshiyanshi pa vatshatshivo acôjji. Ya'sheshc'oya pa 

lhcaclecli pa nivatcajôyshaa pa lhanfanash'in pa vatcajôysha yaash ti tanch'anjayjulh. 

2Pa lhaychavalhjayash pa tcajôyshay pa iyich'e pa isch'e', taj ti pa ninatcajôyshay pa 

iyich'e pa niysa'. 

3Pa ninatcajôyshay, pa lhacôm'a pava yisnatesh, pa nôclitesh pa lhts'aclayashesh pava 

yaychavalhtajey, lha'mataj pava yit'eshaan papi ninatcajôyshaysha'ne pap'elhcha. 

4Pan chinvacleyan ca suytajaa, pa ya aj ca ats'ufiyjulh; lhayaash ti apiiy'avachc'oya 

pava nichinvoyeshch'e. 

5Tsitôyjatch'e pa nichinvoyeshch'e chiyisnatesh'e nôque cotsjaat, ti tôlhshaam papi 

yitsôt'ajesh chinvacleyansha'ne: 

6pa ninatcajôyshay ti chiyashjatem pa tanyôjijayesh, pa lhan'e papi nivacle tanch'anjay 

pa yachajshichamch'e. 

7Ja'van japi lhancashac ti yi'apee java cuvôyu, shi' japi chinvacleyan vacleetsha'ne jan 

lhfanishlhavach papi lhancashac. 

8Pan tiish lhpa tinjôque', pa lhech pa nach'e lhavaatsha. Vooy pan yaflhit pa 

vatashclôfech, pa yijuuj pa tos. 

9Pan t'acum'e pava utes, pa vatvo'matanesh. Pan yifashch'e pava lhcajuy pa 

tatvômc'oya ti yit'ovôsshi. 

10Ca ninacôôjtaja pa namach pa tanca chinachajeyjop ca chineclôs, pa vat'unajajop 

jayu ca chinfashjantajesh. Pa ya'sheshc'oya ca isa' ti chiyisnatesh pava matas shi' pa 

vatcajôysha. 

11¿She t'e pa yiyôôytajemch'e pan t'aclach'esh ca nivatjutsataj ti yijuuj pa tos ti 

jôjjeclay nintishjanem? 

12Pava lhclishay pa tcajôyshay tô'lha pava c'usch'esha'ne, taj ti pava lhclishay pa 

ninatcajôyshay pa vatvômjatesh lhavaatsha: 

13tôlheshey ti yit'esh'in pava tsi'shach'e nilhcajôyshivosa, pa yamjey lhac'o' ti yit'esh'in 

pava lhcôcchivosesh. 

14¡Pa ninatcajôyshay tanca ameemc'oya pava lhclishay! ¿She papi iseemjop ca 

niteetsha pa ti vaclan, ca amtaja pa yitô'yish pa lhjunashch'e jayu? 

15Pa lhniyitsjayashesh pa ninatcajôyshay pa yulhjôt, pa nintô'yish pa nôyish t'ajuyey 

pa yitsaat. 

16¡Shiya'lhavach pa vatavtsateyish ti caajem pa lhanvacleesh pa necjôôc, vooy papi 

lhanvaclesesh vachiyôf'e pava vatcunjanesh! 

17¡Chinshamesha pa vatavtsateyish ti caajem pa lhanvacle ti yisclaneshi, vooy papi 

lhanvaclesesh yamjateyjop pa yie' ti tsaccunch'e, pa jaspa yunitjatsha'ne pa nilhecha 

pa vat'etsjeyash! 

18Vooy pa yitjônjatayech yafalhch'e pa lhôtôjey pa lhajpôyich; vooy pan ampa ca 

nasnatesh, pa nôjicham pa lhajpôyich. 

19Lhpa yucuve t'ajuya ti chinishclôjqu'e, vooy pa ôtjayetas t'i' t'ajuya ti yic'usinat'in pa 

vatmônlhajayash; taj ti pava lhech pa amemc'oya pa peso. 

20Ya aj ca ayôytana pa lhcaanvacle pa ya aj ca lhecha pa aychavalhjayash. Ya aj ca 

asinôquiesh pa niysa' pa acôjiin, lha'ma ca ave'lhatajasha'ne, lhayaash pava ajôclôs 

yifô'yô pa yicheshey jayu ca nanfaclemch'e. 

Eclesiastés 11 

1U'jam lhpa ayucuve pa yinôôt; ca ôntajshi pa nalhu pa lhavan jayu. 

2Pa ajutey pava caaj'am papu, lhayaash ti ninatô'ya pa t'aplhuc'oya pa niysa' ti namey 

pa vatavtsateyish. 

3Ca nitapotajeshi pava vôsey, pa tsha'nu pa ninateshicham na cotsjaat. Ca nafalhtajey 

lhpa aacjiyuc na fchenajjulh ja't'ajesha ca nafalhtajey lhpa aacjiyuc na fiyatjulh, yiey 

pa ca nafalhtajshi pa lhech mônlhaae jayu. 

4Pan lhtô'vatlhac'oyaan pa lhaviim pa tanca natcôvjiyanjan, vooy pan 

lhtô'vatlhac'oyaan pava vôsey pa tanca nanclanshi pa lhcavcalhech. 

5Nan lhjunash ti ninatô'ya pa t'ajuyshi pa lhaviim, pa nilhecha pa lhjunash ti 

vaniisnatesh pa taôvclaj yi'shi' lhcachi' lhpa lhamimi, tan ca lhecha ca natôôysha pava 

yisnatesh pa Dios, pan yivclanjat lhacôm'a pava matas. 

6Lhpa lhuqu'e lhpa lhtôsej ti nich'a nalhu, shi' shta ti nuutey lhpa lhuqu'e, taj ti tanca 

natô'ya pa lhjunash jayu, ca lhechtaja lhpa vatjutsa' ti lhuqu'e ja't'ajesha ca lhecha lhpa 

nijooylhach'e, ja't'ajesha pava napu'esh ca isa' jayu. 

7Ya'shesh ti nôcshi' pa vatqu'isjuyaj, ti tajulheyc'oya pava vatôsjey ti yivaney na 

jumcuclaay; 

8lha'mataj pa ve'lha ca aclôja pava lhnincôpes shi' ti nishameshlhavne lhacôm'a pava 

lhech, pa isjop ti yaychavalhch'e pava nalhus tulhshi'sha'ne ti acloj, pa lhacôm'a 

cavôque ti nam pa cha'lheesh ti chiylheclôôjtaj'ec'oya. 

Chiycajôyshiyanesh papi nich'acsha'ne 

9Avatc'usinat'in, nich'ayech, nôqueesh ti yôfis'ach'een na amônlhajayash; pa 

ac'usinatey pa is nôqueesh ti isjop'am. Pa avaatfaycutesh pa lhjunash'am shi' lhacôm'a 

pava lhavaney, taj ti avôntôyitey lhacôm'a pa Dios ca nasclantajeshch'e jayu. 

10Atonteyc'oya pa aychavalhjayash pava chiyaychavalhaan pa ayjat'atshi pa 

vatclôyitsjayashesh, lhayaash pava yajulhjatey lhnalhus pa nich'ayech ti cha'lheesh ti 

chilheclôôjtaj'ec'oya. 

Eclesiastés 12 

1Avôntôyitey pan Navclanjat nôqueesh ti anich'ayech ti jôjjeclay ni'amey pava nalhus 

tavijatay; lhayaash ti nam jayu pava nincôpes ti lhteesh: “Tanca nitô'lhayam pa ca 

ve'lhaa ca nasshamitjat.” 

2Asnatesh clap nôqueesh ti jôjjeclay ninmac pa lhqu'isjuyaj na jumcuclaay, na jive'cla 

shi' nava catiis, shi' ti jôjjeclay caaj pava vôsey ti nôjeshch'e ti taaj. 

3Nam jayu pa nalhu ti ts'a'nanansham papi yiclôvalh pa jpôyich shi' ti 

ninatpôychishamch'e papi yifiiysha'ne; pa napu' jayu papi tacfashjanch'e, pa 

vômeshjop jayu pa yicfaashi; vooy papi yovalhey'in pava vatovalhjavtes, pa vô'mesh 

jayu ti tojqu'e pa lhtô'vat. 

4Meelh ca namtajey pa lhech nalhu pa chiyp'o'ey ts'ivee jayu pava lhashic ti 

tavaysham pa lhcaavju; vooy pa t'ôjôj lhpa felhech pa vômesh jayu; vooy pava ajôclôs 

vô'mesh jayu ti chiypeya' ti t'eyshey, taj ti pava vat'acjay vô'mesh jayu ti 

chiych'anch'e; 

5pa toj'echisham pa chinjovaayshi jayu, vooy pa nôyish pa suyjulh jayu. Lhpa 

aacjiyuc t'apôôy pa lhecheesh pa tavôy jayu, lhpa fanja t'ôsshichamjop jayu pa caclec 

shi' lhpa chiyacônteshi pa ampa jayu ca niyôych'e. Lhayaash pa nivacle yichey jayu pa 

lhc'o'vat ôyjôlhôyech, pa yiey pa lhcaavju ti chiypeya' papi yôyanch'e pa lhavafjayash. 

6Avôntôyich'e pan Navclanjat nôqueesh ti jôjjeclay ninectejshi pa niyôqu'esh pa 

clesanilh clim ti nichinôflhit pa tô'lhôsesh pa clesanilh cojiyaj; nôqueesh ti jôjjeclay 

ninofalhshi lhpa tnôjque yiey pa lhtaco'esh pa yalha tôlhch'een pa yinôôt ti ninc'asshi 

lhpa chama yieyshi pa t'itsech. 

7Pa nanjooylhach'e côque pa c'ocshi ti vapecla jayu na cotsjaat, yiey pan lhjunash ti 

nich'a, vooy pa lhsôc'ôclit lhshayc'u vapecla jayu pa Dios, pan yijutajem. 

8Yivaatsha, Jayasinôy'in, jachajeshch'e: ¡Cha'lheesh ti chiylheclôôjtaj'ec'oya, 

cha'lheesh ti chiylheclôôjtaj'ec'oya! ¡Lhacôm'a ti cha'lheesh ti chiylheclôôjtaj'ec'oya! 

Pa chiyu'vatsham 

9Pa meelh ti yaash pa lhcajôysha na Tasinôy'in, ti yaash pava yitôyc'oya pa 

yeyjatsjanesh papi nivacle. Shi' shta ti t'acu'mesh'in ti vôntôyitesh pava aclojam 

lhcajôyshivos, shi' pava lhjunashch'esha'ne ti yisclanvatich'e. 

10Lhacôm'a ti iseemjop ti yisnatesh pa yi'van pava lhclishayesh yaash ti c'usch'esha'ne 

pa yi'sesh'e ti yivoyjateshch'esha'ne pava yijô' ti yit'esh'in. 

11Pava yit'esh'in papi tcajôyshaysha'ne lhjunashjulh pava tsjofjisha'ne, pa ve'lheesh ti 

yu'vatshamjop pan lhjunash pava chiytsemaajchishamch'e ti chiyclôneshicham, ti 

tôlheshajop pa ve'lha tashinshtaj lhavo'. 

12Pa ve'lha nava lhech ti tôlhesha pava yaash ti chivancanujumatsenjayan. Pa lhech 

yisnatesh pava acloj vatqu'isjayanjasesh pa ampa ca nit'ôs'esha'ne, vooy pa lhech 

yulhôj'e ti vôntôyitesh. 

13Pan tasinôy'in pa lhech yôjesh'e. Ti palha caajem pava yit'esh'in. Ôclôjesh pa Dios 

pa ôfisjatemch'e nava tayôjijanesh, lhayaash côque t'ajuya pa nivacle. 

14Vooy pa Dios yisclaneshjoqu'e jayu lhacôm'a nava casfanisheshcatsivach, ca 

caysistajasha'ne ja't'ajesha ca catsiv'ojiyisa, lha'mataj ca shtaniistanjateshelh. 

Cantares 

Cantares 1 

1Pa yaash lhasnôyech ti t'acjayesh pa Salomón. 

Pa vatjutsa' vat'aclach 

Lhpa lhech 

2¡Asfinesh na ashi! Ya'shesh ti acôjjic'oya pa ôtjayetas t'i' na acasvuncheyash, 

3c'acônch'e ti jansits'a'c'oya ca acônash, na ey acôjqu'e ti lhôtsiyitapee. Pa lhe'naa ti 

lhen napi ôcjeclôy! 

4¡Aschaaj tatsha avaatsha! ¡Aschajey, lhcaanvacle, pava lhôv'e'in! Yu'jamvatjuulh 

Casvaatsha shtansham'in ti shnôôvatcop; shtasvunch'e na acasvuncheyash a'lheesh pa 

ôtjayetaj t'i'. ¡Pa yivo'yeshch'e ti lhen napi ôcjeclôy! Lhpa lhech 

5ôcjeclôy, Jerusalên lhavoquey, ya lhech ya yacut'in, taj ti ya lhasnôyche; ya yacut'in 

jan lhjunash java vat'ichavtes yiey ja Cedar, shi' ja Salmá ti tsha'nuvoesh pava 

yacutsha'ne tashinshtayche t'ôjechey. 

6Ya aj na ca atsapunelh ti ya yacut'in, lhayaash na jumcuclaay ti yimcatshi na yôj. Japi 

checlavot ti tsicônitshi yivaatsha pa niyôjieshyi ti jaclôvalhem java lhavôtjayetacuy, 

¡pa vooy yivaatsha chapa'a ca vanujumatsenyivach! 

7Anfacyam, na yenach, ¿ta lhôvesh'e ti lh'c'utsjat java aclôy? ¿ta lhchaajshi ti t'ichay'e 

ti nalhcachi? ¿ta lhayaash ti jayôtaysha'ne jan lhjunash papi t'astayem'in, ti 

jajôchitajey java lhclôy japi ac'utsfas? Yu'jamvatjuulh 

8Ca ninatôôytajaa, ti alhasnôyche lhôvji' japi lhasnôychey, pa ôsey ts'ivee java 

lhafoyjay java tashinshtas pa ac'utsjat java aclôy tashinshtaychey lhcles shalheema 

java lhajpeclevtes japi lhavosesh. Pa lhech 

9Avaatsha ya lhech'ash, ti qu'enche'esh, jan lhjunash lhja cuvôyu lhclô'esh pa Egipto 

lhanvacle. 

10¡Uj ti isis nava acuc ti yiesh nava lh'isinatesh! ti yicshenshi java atsacheclôy. ¡Uj ti 

is na avo' ti lhtinshiyanesh nava facl'utas! 

11¡Casnateshjop jav'elh ti chinaisinatesh tô'lha na clesanilh cojiyaj yicshen pa clim! 

Lhpa lhech 

12Ti jôjjeclay t'ôsiya ja lhcaanvacle ja lhtsaccunjavat, na vatshachivo pa jôtsiych'e 

lhavôôj pa t'acô'. 

13Na yenach yalhech'ash jan lhjunash ja vataayjop pa acôjqu'e pa lhniish ti yajatesh ti 

janesh'e yoot. 

14Na yenach yalhech'ash ja lhjunash ja lhavô ti acôjqu'e yiey ja ôtjayetachat yi'shi' ja 

En-gadi. Pa lhech 

15¡Alhasnôyche jum, yenche, alhasnôyche jum! ¡Nava atôsjey lhayasha java napu' 

ofos! Lhpa lhech 

16¡Alhasnôyech jum, yenach, alhasnôyech jum! Pa lhech ¡Pa yitjatajch'een 

cats'ichavat'esh! 

17Java shintincutacuy java lhech jpôychiteyesh, shi' java aacjuy jpeclematses pa 

shnôv'ôcji. 

Cantares 2 

Lhpa lhech 

1Yivaatsha yalhavô'esh yi'apee lhja utiyuc Sarón, ya lhech ti yayucshi lhavô yiey java 

tavashayis. Pa lhech 

2Lha yenche yi'shi' japi ôcjeclô, jan lhjunash ja lhavô yucshi ti yi'shi' java c'utjanis. 

Lhpa lhech 

3Na yenach yi'shi' japi yitsjôy, jan lhjunash lhja manzanayuc ti yi'shi' java aacjuy yiey 

ja yita' ¡Isesh'ôcji ti jôvji' ja lhajpec! ¡Cluufji ti c'acôn lhja lha'! 

4Tsicha'jey ja jpôyich chiyiesh'ôcji ja vatc'usiyash'in ca novalheshyi ts'ivee pa 

lhcasvuncheyash. 

5¡Pa tsiclashitesh pava yucuveesh pava ôtjayetas, pa tsicunjanesh pava manzanas, 

lhayaash ti nicavômjatsuyish pa vatcasvuncheyash! 

6¡Pa yan'ôcjiyam pa t'ituuc ch'amiyish na yishatech vooy pa t'ituuc fayish pa 

tsechepjalhesh! Pa lhech 

7Aspejeyinshelh lhutsjayech, Jerusalên lhavoquey, jan lhjunash java tashinshas shi' 

java ôjtinjas pa ya aj ca antôyiyjatesh lha yenche. ¡Pa an'ate ti yimô' pa namjey ca 

nanjat'otajey lhavaatsha! 

Pa napu'eyshi vat'aclach 

Lhpa lhech 

8¡Palha ti nam na yenach! ¡Palha jape'ya na t'ôjôj! Nach ti t'eclet'apee nava uticuy pa 

t'eclet'apee nava uticuy lhcles. 

9Na yenach lhjunashjulh pa tashinsha: jan lhjunash pa ôjtinaaj lhaôs. ¡Apis ti yiey 

t'ôyiish na lhashi, pa yovalhey'in na vatovalhjavat pa yovalhey ts'ivee nava 

vanichevashc'oya! 

10Na yenach yit'eshyam: “Aneetsham, yenche; anshi'a, lhasnôyche, ca shnôc. 

11¡A'va! Na cloop nôjeshch'e shi' ti nitajatsu'in vô'mesh shta. 

12Apis ti tavôyche nava yiey na joot, apis ti yameyjop ja t'aplhu' ti chitishjan, apis ti 

chiypeya' yiey na cotsjaat ti t'eysheych'e java oftaatas. 

13Apis ti taay java higocuy, shi' java ôtjayetacuy niyôy'in ja lhavônish. “Aneetsham, 

yenche; anshia, lhasnôyche, ca shnôc. 

14“Lha tsitsôt'ajesh ofo, lhan vant'ôfich'e java uticuy, yiey ja toj'echisham tastay'in ja 

lhavant'ôfich'e, atsan'ateesh ca javan ja ataco, atsan'ateesh ca jaychana na ôjôj. ¡Uj ti 

ts'ishamesh ti c'avan! ¡Uj ti isch'eyam ti c'ape'ya!” Papi napu 

15Acu'melh'e nava yo'nisec, nava yo'nisec lhcles javan yisasiyanshi na 

casvôtjayetachat, na casvôtjayetachat ti tavôyche. Lhpa lhech 

16Na yenach tsitsôt'ajesh, vooy yivaatsha yalhechesh. Lhavaatsha yic'utsjat'e java 

lhclôy yiey java lhavôs yucshi. 

17Ti yamey na nalhu pa tanuc'oya pa tulhitaj, atpec, yenach; ajôney pa tashinsha jan 

lhjunash pa tashinsha lhaôs yiey pava uticuy nôjaamsha'ne. 

Cantares 3 

1Yiey ja yimôjavat, java tulhis, javo'tajeysha'ne ja yenachjop na yimônlhajayash. 

Javo'tajeysha'ne pa niyivan. 

2Pa lhechesh pa janeetsham pa jachajtajeshiin ja yitsaat ti javo'tajeysha'ne ja 

yenachjop na yimônlhajayash yiey java lhcaavjuc shi' java clayôych'esha'ne. 

Javo'tajeysha'ne pa niyivan. 

3Pa janiy'ôstajeshch'e japi c'afoquelhay japin t'ôtaayshiin ja yitsaat: “¿Naavanelh 

avaatsheelh ja yenachjop na yimônlhajayash?” 

4Yatojqu'ejop clee japi lhech pa ja'van ja yenachjop na yimônlhajayash. Pa 

jachaajsha'ne ja lhpôcôt, pa niyayjatesh, pa jacha'jey java lhajpôyjey lhja mimi. Pa 

lhech 

5Aspejiyenshelh lhutsjayech, Jerusalên lhavoquey, jan lhjunash java tashinshas shi' 

java ôjtinjas pa ya aj ca antôyiyjatesh lha yenche. ¡Pa an'ate ti yimô' ca namjey ca 

nanjat'otajey lhavaatsha! 

Pa pu'janaeyshi t'aclaach 

Yu'jamvatjuulh 

6¿She t'e' na nôque tôlhey ja am'e pa'na ti neeshchisham na tc'ach'e jô lhajut, yi'shi' na 

lhajut'esh ca acôjqu'e pa lhniish shi' ca chitseclô'lha shi' nava nalhjunashvatc'oya 

vatshachivos? 

7¡Lhech lhja lhôjatshiy ja Salomón! Tavoqu'e japi t'afayjop sesenta c'afoquelhay japi 

lhech yaash ti yifiiysha'ne Israel lhavos; 

8lhacôm'a ti yichaj'in java lhclesatas pa yijpô'yesh pa vatvatclônjayash; pa ve'lhee 

ts'ivee ti yijucjuqu'etsham pa lhnucfat pa lhclesataj ti vanujumatseneshjulh pava 

suyjulh ti tulhey. 

9Ja lhcaanvacle Salomón yisnatesh lhja ve'lha lhôjatshiy yeclônilh tô'lha ja Líbano. 

10Java yitsemajch'ec'oya lhech pa clesanilh clim; vooy ja tclajayesh lhech pa clesanilh 

cojiyaj; ja lhôvjavaat chiych'anesh'apee ja yacutinilh; ja tasham pa yiisiyanesh pa 

lhencheyashesh japi lhutsjayech, Jerusalên lhavoquey. 

11Lhutsjayech, Sión lhavoquey, ¡alhunelhjulh na lhcaanvacle Salomón! Ti yic'ôclichi 

nan yisnatshem lhpa lhamimi t'ajuya pa nalhu pa lhjayayash, pa lhech nalhu ya'shesh 

ti yic'usinatesh'in pa lhamônlhajayash. 

Cantares 4 

Pa lhech 

1¡Yaash ti a'lhasnôyche, lha yenche! ¡Yaash ti a'lhasnôyche! Nava atôsjey lha'yasha 

java napu' ofos ti lhavatp'ooj na ac'ôcle; nava ayees lha'yasha java tashinshtayche 

lhcles ti nach'eetsham java uticuy yiey ja Galaad. 

2Nava atsevtey lhacôm'a ti isisch'etshamsha'ne, lha'yasha java tashinshtas ti nich'ach'e 

ti chinajayansha'ne pa yie'jop ti chiyivoc'ajatsha'ne. 

3Vooy nava lhavôjqu'e na ashi yucshamsha'ne lha'yasha ja isash, shi' nava 

ônasheshch'esha'ne nava aclishay. Nava acucsham yucsha'ne jan lhjunash ja jostavay 

ti lhp'ooj'e na ac'ôcle. 

4Na a'vo' lhjunashjulh ja lhasnôyech tôjquisham jpôyich ti chiyisnatshem pa David. Pa 

lhtinshichi nava mil chama, nava lhchamaclesh papi yifiiysha'ne. 

5Nava ajtey lha'yasha java napu' tashinshas, nava napu'ji tashinshas ti tac'uutshi java 

yucshi lhavôs. 

6Meelh ti yama pa nalhu pa tay'apee pa jpecshi, pa jôquey jayu lhja utiyuc yi'apee pa 

acôjqu'e pa lhniish, yiey lhja utiyuc lhôse yi'apee pa chiytseclô'lha. 

7¡Avaatsha a'lhasnôyche, lha yenche; pa lhasnôyjesesh nava afoc yamey ashatech! ¡Pa 

ampa ca asaseesham! 

8Atatvoyich'e ti shtatô'lhey na Líbano, lha yinjuyjasche; atatvoyich'e ti shtatô'lhey na 

Líbano. Anachshicham ca atô'lhey na tavashay yiey na lhôtôj'e lha utiyuc Amana, 

yiey na lhôtôj'e lha utiyuc Senir shi' na Hermón; yiey java lhôvjoquey java 

jump'uvalhjetas, yiey java lhavuticuy java yijôs. 

9Lhatcutesh yivôcji na yicachi', yicavecjaclô, lha yinjuyjasche; lhatcutesh yivôcji na 

yicachi' ti ve'lheesh ti lhtsovalhsha'ne, ti ve'lheesh ti lhachajjop a'vo' na atinish. 

10¡Yaash ti isch'e' nava acasvunchevos, yicavecjaclô, lha yinjuyjasche! ¡Nava 

acasvunchevos ya'sheshc'oya pa t'acô'ey pa ôtjayetas t'i', shi' ti ya'sheshc'oya ti 

acôsch'e nava ashachivos lhacôm'a java vanacshenshi acôjqu'e pa lhniish! 

11Lha yinjuyjasche, na ashi lhavôjqu'e tôlhch'eetsham pa acôyech. ¡Pa acôyech shi' pa 

vatts'oos yiôcji na ach'aclech! ¡T'acônashch'ejulh yiey ja Líbano na t'acônash lha 

t'uych'e! 

12Avaatsha, yicavecjaclô, lha yinjuyjasche, a'lhech'e ja vatcôvjiyanjavat ti chiyp'o'ey, 

ti chiyp'oc'oya pa yalha tôlhch'een, chiyis'apeejop pa yinôôt yalha nashch'een; 

13na vatcôvjiyanjavat nan tôlhshi'sha'ne nava granadacuy nava lhay acôs; na 

vatcôvjiyanjavat nan tavôyshisha'ne nava t'aclôôc lheyis alheña, 

14nava nardos shi' nava azafrán, nava caña aromática shi' nava canela, shi' lhacôm'a 

nava nalhjunashvatc'oya aacjuy ti chitseclô'lhey, tô'lha na mirra shi' na áloe; 

¡Lhacôm'a nava ya'shesh ti lhjunashvatjulh ti acôjqu'e pa lhniish! 

15Na yalhatôlhch'een yinôôt tô'lha na vatcôjiyanjavat tôlhch'e lha t'itsech ti 

yitôlhjatch'e ti natshicham tôlhey ja Líbano. 

16Na lhaviim fchenajesh, ¡anjat'o'! Na lhaviim fiyatesh, ¡nôque anach'e! ¡Atanu'ey na 

yicôvjiyanjavat pa acatsônjat pa lhniish acôjqu'e! Lhpa lhech Ata'lhun, na yenach, 

yiey na acôvjiyanjavat, pa atuj nava lhay acôsshi. 

Cantares 5 

Pa lhech 

1Apis ti jôcjaam na yicôvjiyanjavat, yicavecjaclô, lha yinjuyjasche. Apis ti jaycum'e 

na yivaatsha mirra shi' nava yishachivos, apis ti jac'alhtana na acôyech lha tsitsôt'ajesh 

lhayche', pa apis ti c'ayô'ji na yiôtjayetas t'i' shi' na yicats'os. Yu'jam vatjuulh Yenjas 

yic'utsfas, atu'jelh shi' ca ayô'elhshi, ¡Ayô'elhshi pa ca entajelh! 

Pa yichatjulheyshi vat'aclach 

Lhpa lhech 

2Yivaatsha jamô'taj, taj nilhecha na yicachi'. Pa jape'ya na yenach ti tônyiy yiey na 

lhashi: “¡Anc'aatyic'oya, lha yenche; yicavecjaclô, lha ofoche vataasclaneshi! ¡Na 

yishatech va'yesh na yiyaas! ¡Na yiyaas tulhey ti natch'eetsham nava yiyees!” 

3“Apis ti janclanshi lha c'uych'e; ¡pa jachajeyjop jayu ca c'uych'e! Apis ti jacleesha'ne 

nava yifoc; ¡pa vapecleyjop'in ti yamqu'e na c'ocshi!” 

4Na yenach tanajayeshyi na lhpôcôt yiey na camamey na lhashi. ¡Côque 

yivishjatshiyam pa tasham! 

5-6Pa lhechesh pa janeetsham pa janc'aatajc'oya na yenach. Nava yipôcôtôy shi' nava 

yipaschey pa niton'een pa lhey mirra yiey na chiyuy'een na lhashi. ¡C'oya ti jape'ya ti 

tasinôy pa tsichavayey ti amc'oya! Janc'atajeyc'oya na lhashi ja yenach taj ti jô'lhech 

ampa ca lhech nôv'e'. Pa javo'tajeysha'ne, pa niyvan, pa jayôntajey'in pa ninascuulh. 

7Pa tsivan japi c'afoquelhay ti t'ôtaayshi na yitsaat; pa tsic'ônvatam, pa tsivo'matan 

ts'ivee; ¡vooy japi vanujumatsenesh ja chiyuy'een na yitsaat pa tseecfat'esh ti 

tsijôclesh na yic'ô'cle! 

8Lhutsjayech, Jerusalên lhavoquey, ca avantajelhyam ja yenach, pa aspejeyinshelh pa 

at'eshelhema ti yicavômjayuyish na yencheyash. Yu'jamvatjuulh 

9¿She pa ca chintsôôtjateshemch'e pa enach, a'lhasnôyche ti lhôvji' papi lhasnôychey? 

¿She pa ca chintsôôtjateshemch'e pa enach ti lht'aalhshelhyiyijop ca 

c'anfacleshelhem? Lhpa lhech 

10Ja yenach nôcshi' ti tôjiyajshi, pa nintaastayshi ti yi'shi' papi mil nivacle. 

11Ja lhshatech tsi'shashi pa clesanilh cojiyaj; java lhayees yisachan pa yacutsham jan 

lhjunash pa ajôclô yacut; 

12java lhtôsjey lha'yasha java napu' ofochey ti vanayshi pa vatts'oos, ti yieshi pa 

vatjôôc; 

13java lhacucsham lha'yasha java vatcac'ovtes c'atsasey ti acôsch'e pava lhavôs. java 

lhashilhavôjqu'e yucshamsha'ne ti niton'een pa lhey mirra; 

14java lhpôcôtôy lha'yasha java vatpôclôsesh pa clesanilh cojiyaj chiyp'aclanesh'apee 

java utes nôcshi'; ja lhavu'vat lha'yasha lhja yiyecletaj lhavôfi ti chip'aclaneshch'e java 

utes nôcshi'; 

15java lhcaclôy lha'yasha java tc'acch'esha'ne jô utes ti yiyitsjatesh java lhtascuyesh pa 

clesanilh cojiyaj; ja lhjunashchisham lhjunashjulh java shintincutacuy yiey ja Líbano; 

16ja lhc'ôjtôj yaash ti cluf'e. ¡Pa ve'lhasham jô lhech ti c'usch'e! Nôque lhjunash ja 

yenach, nôque lhjunash ja yenach'esh yivaatsha, lhutsjayech Jerusalên lhavoquey. 

Cantares 6 

Yu'jamvatjuulh 

1¿Ta t'ajuyshi pa enach, a'lhasnôyche lhôvji' japi lhasnôychey? ¿Pa ta t'e t'ajuyshi? 

¡Javo'jelh'ach'e jayu ca shtavooysha'ne! Lhpa lhech 

2Ja yenach t'ajuyey ja lhcac'ovat, ja lhcac'ovat acôj'e, ti yic'utsjatey java lhclôy shi' ti 

yit'ovôsch'e java lhavôs yucshi. 

3Ya'lhech yivaatsha enachyish, vooy jô lhech lhavaatshayish. Jô lhech yic'utsjatey 

java lhclôy yiey java lhavôs yucshi. 

Pa ve'lhanôjesh vat'aclach 

Pa lhech 

4Avaatsha, yenche'ash, a'lhech a'lhasnôyche shi' ti alhnenche jan lhjunash java yitsates 

ja Tirsa shi' ja Jerusalên; nichintajulh'ajulh jan lhjunash japi c'afoquelhay ti 

yichvatich'e. 

5¡Avô'meshjop ti lhtsovalhsha'neen, lhayaash nava atôsjey ti yacôôjyish'e! Nava ayees 

lha'yasha java tashinshtaychey lhcles ti nach'eetsham java uticuy yiey ja Galaad. 

6Nava atsevtey lhacôm'a ti isisch'etsham jan lhjunash java tashinshtas ti nich'ach'e ti 

chinajayansha'ne pa yie'jop ti chiyivoc'ajatsha'ne. 

7Nava acucsham lha'yasha java napu' jostavay ti lhp'ooj'e na ac'ôcle. 

8Sesenta japi lhcaanvaccheyesh, pa ochenta japi vatajayasesh atesha pa acloj japi 

lhutsjayech'esh, 

9taj ti lha tsitsôt'ajesh ofoche vataasclaneshi lha lhech ve'lha; lha lhech ve'lha lhôse ti 

yiyô'ya lhja nivacche ti nicavat'ajesh. C'ôya ti yi'van japi lhutsjayech pa nishamesh 

ts'ivee; japi lhcaanvaccheyesh shi' japi vatajayasesh atesha pa yôclôjesh. 

Yu'jamvatjuulh 

10¿She papi vachafach'ee jan lhjunash na jumcuclaay ti claaf nalhu? Pa 

lhasnôyech'esh jan lhjunash na jive'cla, pa pjumtsej jan lhjunash na jumcuclaay, 

¡nichintajulh'ajulh jan lhjunash japi c'afoquelhay ti yich'in! Lhpa lhech 

11Jôquey ja lhavita java aacjuy caaj java lhay pa tsitôyiey ti isissham java yi'shi' ja 

tovôc; jen ti ja'van java tôlhshi'sha'ne java ôtjayetacuy shi' java lhavôs java 

granadacuy. 

12Pa nijooylhach'e ti ninastô'ya pa lhjunashch'e vooy ti javatvanesh lhja lhôvjatshi ti 

jôveelhshi. Yu'jamvatjuulh 

13¡Atpec, Sulamita, atpec! ¡Atpec, jenelh ti c'avan! Lhpa lhech ¿She pa lhenshelh ca 

avanshelh lha Sulamita? Yu'jamvatjuulh ¡Pa vatclôyjayash, jan lhjunash ti yiey pava 

t'ichavtes! 

Cantares 7 

Pa lhech 

1¡Lhasnôyjes nava afoc yiey nava acfiyis, lhcaanvacle lhôse! nava tapecl'evatsham 

nava acoc lhjunashjulh ti chiy'isiyanesh pa clesanilh cojiyaj ti yisnatesh pava 

lhpôcôtôy yijpô'yesh. 

2Na afelhcheyish lhjunashjulh ja vat'iyôjatshiy ti clamam'in jan yich'e' ja isshi' 

ôtjayetas t'i'; na acachi' lhjunashjulh ti chiyaclôpju pa trigo ti t'afaych'e lhavôôj java 

yucshi lhavôs. 

3Nava ajtey lha'yasha java napu' tashinsha lhcles, ti napu'ji. 

4Na avo' lha'yasha pa tojquisham jpôyich chiyisnatesh java lhavôficlesh ja yiyecletaj; 

nava atôsjey lha'yasha java napu' vatjôquey yiey ja yitsaat Hesbón, shalheema ja 

lhashiesh ja Bat-rabim; vooy na anaash lha'yasha ja tojquisham jpôyich yiey ja Líbano 

jan chiyovalhesh'apee ja yitsaat Damasco. 

5Na ashatech, yiesh na avu'vat lha'yasha lhja utiyuc Carmelo; niyjôyesh ti 

vanisch'esha'ne nava ayees: ¡ve'lha na lhcaanvacle chiyôcfeesh java lhech! 

6Yenche, ôcjeclô alhasnôychesha'ne, ¡ti a'is, ti a'lhech alhasnôyche! 

7Na avuuytaniyash lha'yasha lhja ftsuuc; nava ajtey lha'yasha java ftsuuc lhay. 

8Jaychavalheyjop ti javôlhch'e lhja ftsuuc ti janclan'eyitam java lhay. nava ajtey 

lha'yasha java ve'lha lhavuut ôtjayetas; ti lhtayalhiyesh, pa t'acô' pava manzanas; 

9na ac'ôjtôj lha'yasha pa ôtjayetas t'i' ti yicônchiyinesh ti yichench'e na yashi shi' nava 

yitsevtey. Lhpa lhech 

10Ya lhech ti tsitsôt'aj'ash yenach: pa lhaychavalhjayasheshyi pa lhcasvuncheyash ti 

nachyi'. 

11¡Anshi'a, na yenach, ca shnôcjam ja joot! Pa shtanaasham ca tulhtajaan java lhavôs 

yiey java acôjqu'e pa lhniish. 

12Vooy pa nich'a nalhu ca shnôquey jayu java ôtjayetacuy, pa shtaclôvalhch'e ca apisa 

ti tôlhch'e', ca apisa ti vacha' pa nich'a lhsaash, shi' ca apisa ti tavôych'e java granados. 

¡Lhech'e pa jajut'ay jayu na yicasvuncheyash! 

13Nava lhay lhey mandrágoras yiyôy'in ja lhavônish. yiey na cascashi nava 

nalhjunashvatc'oya lhay; java lhay clajôjane shi' java nich'a chiyt'ôvôseshch'e, ti 

tajuy'a, na yenach, ti javenchat'am. 

Cantares 8 

1¡Tajulhtajey ca alhecha na checla', ti lhti'fesh java t'ajtey lhja mimi! lhech lhjunash ca 

c'avantaj'e yiey java lhcaavjuc pa isjop ca c'afin, pa ampapu ca nasclôquiesh, 

2isjopyam ca c'achajey ja lhajpôyich lhja mimi, ca meeyshi lhjô lhech, vooy avaatsha 

tsitsôt'aj'ash ti lhavanqu'eyjatsjan. Vooy yivaatsha jajutesh'ay ca ayô'ji pa is ôtjayetas 

t'i' shi' pa t'i' java tsitsôt'ajesh granadas. 

3¡Ca nan'ôcjiyam na t'ituuc lhch'amiyish na yishatech, vooy na t'ituuc lhfayish pa 

nitsechepjalhesh! Pa lhech 

4Aspejeyinshelh, lhutsjayech, Jerusalên lhavoquey, ti ya aj ca nayofjatelh na lhtsamaat 

lhja yenche. ¡An'ateelh ti yimô' vooy ca nanjat'otajey lhavaatsha! 

Ve'lhayama vat'aclach Yu'jamvatjuulh 

5¿She t'e papuque tôlhey pa am'e pa'na, ti tclajaya ja lhenach? Pa lhech Yi'ôcji lhja 

manzanoyuc ti natôyiyjat pa atsômaat: jan yie' lhja amimi ti nicha'vayey lhja lhavts'e' 

jan yie' lhja amimi ti nivat'aj'ash. Lhpa lhech 

6Aschaaj ca atsanshi pa acachi', ¡aschaaj ca atsanesh nava atjuy! Na vatcasvuncheyash 

tanca nectejesh jan lhjunash pa vatvafi'; vooy na lhfanisheshlhavach lhech lha yie' jan 

lhjunash pa nivalhech. ¡Pa itôj yitujatsham pa vatcasvuncheyash pa nanap'uji pava 

tach'acjes! 

7Pa yinôôt tôlhshaam pava tovjôy sasjop ca namcat pa vatcasvuncheyash, pa nilhecha 

pava lhôjôyshay ca isa'emjop ca namcatshi. Ca nicaajtaj papi tiseshey lhacôm'a pava 

lhcaqueclitôy ti yuyjat'ôcji pa vatcasvuncheyash, pa tsi'sha ti chiylhôqui'esh'in jayu. 

Yu'jamvatjuulh (papi checlavot) 

8Lhja catsich'injô ampava t'ajteya. ¿Ta casfanishesh jayu lhjô lhech ca namtajey papu 

ti nachana? 

9Ca chinjôntajey pa vatashclôfech, ca shtasnatajesh ti chiyan'e' pa chishamnee ti 

lhôtôjesh pa clesanilh clim; ca chinjôntajey pa lhashi, pa chinp'oojey pava yeclôy 

shintincutacuy. Lhpa lhech 

10Ya lhech yijunashjulh pa vatashclôfech, nava yajtey lhjunashjulh java tojquisham 

jpôyjey. Pa lhe'naa java lhtôsjey jô lhech, pa tsivanjiyinesh na yishamitjayash. 

11Vooy ja Salomón caajem ja lhavôtjayetayuc yiey ja Baal-hamón. Pa nôôyjop japin 

yiclôvalhchiyinesh ti vanujumatsenesh, ti yameyjop ti vacalh pa yijutey'in ts'ivee java 

mil tinshanjas climsha'ne ti yive'lhan'e ts'ivee. 

12Java mil tinshanjas t'ajuy'a avaatsha, Salomón, pa doscientos pava lhjuyjata papi 

vanujumatsenesh; ¡yivaatsha jaclôvalh ja tsitsôt'ajesh yivôtjayetachat! Pa lhech 

13¡Atsan'ateesh ti jape'ya pa ôjôj, anvaccheesh nava vatcac'ovtey! ¡Napi casc'utsfas 

vatjumtaa ca nach'an'a! Lhpa lhech 

14¡Acumaaj, na yenach, acumaaj jan lhjunash ja tashinsha, jan lhjunash ja lhaôs pa 

tashinsha yiapee java uticuy ti yam'apee pa lhniish java acôsch'e! 

Isaías 

Isaías 1 

Pa Judá, lhtachifas sasch'e lhavosesh 

1Nava chiychayeemjulh ja Isaías, lhaôs ja Amoz, ti chiyvanjiyinesh pa lhjunashch'e ja 

Judá shi' ja Jerusalên, jan t'ôplhueshch'e ti lhcaanvaclesesh japi Uzías, ja Jotam, ja 

Acaz shi' ja Ezequias ti yiey pa Judá. ja 

2Na vôôs shi' na cotsjaat, ach'anelhch'e nava yit'esh na Lhcaanvacle: “Javclanjat napi 

yicles pa yamey ti yitônt'asch'e, taj ti napi lhech yôjijamatsha'ne ti tanjuyijulh. 

3Pa vôcô nitôfaclesh papu ti yitsôt'ajesh vooy pa cuvôyutaj yitô'yey pa lhajpôyich pan 

yitsôt'ajesh; taj ti napi Israel lhavos, tsitsôt'ajesh yichifas ninantôfaacvatsham'in, pa 

amem pa ca lhcajôyshaa.” 

4¡Jay, napi nivacle, sasch'e lhavos, napi lhtachifas tilhooj pa niysa', tôlhshaam japi 

ojiyis, lhcles japi vena lhfanishlhavach! Ti tosemey na Lhcaanvacle, ti tanuc'oya 

ts'ivee na issha'ne lh'Dios napi Israel lhavos, ti tayjop ts'ivee. 

5Avaatsheelh naach'anshelh ti ach'anjamat'elh, nava avuuvteselh ampa ca ameesham ti 

chinaclôyitelh. Chivo'matansha'ne lhacôm'a nava ashatjeselh, pa nac'oyshelh lhacôm'a 

pa unajelh. 

6Pa tôlheshey afoclelh pa yamja nava ashatjeselh ti ampa ca nivatsjan'esham 

avaatsheelh; lhacôm'a ti vo'matsha'ne, ti chiyc'ônsha'ne, ti tavo'matacheysha'ne ti 

c'atsasey; pa ampapu ca nafetatsiyanshelh pa tanca naclôpjalheshelh'apee'am, pa tanca 

nivômjateshelh'am nava aôyteselh'am pa lhape'. 

7Na acootsjat'elh pa ampa ca nôv'e', pa chinapjunsham nava avtsateselh. Lhavanshelh 

avaatsheelh napi naac'utsfaseelh ti tujelh'ac'oya nava lhcôvjiyanelh. Pa lhacôm'a ti 

am'e pa'na, jan lhjunash ca Sodoma ti chiyvômjat. 

8Ve'lheey ja Sión ti mônlhachisham, pa ve'lha ti chiyjôney ti jpôyich'esh yiey pa 

ôtjayetachat, ti ve'lha ti chiyjôney ti jpôyich'esh yiey pava saniyôtacuy, ve'lhee na 

lhech yitsaat ti t'afayjop papi nilhc'utsfasa. 

9Pa lhech Lhcaanvacle uj pa t'unaj ca nishinmônlhanitaja pa ca casjôôjtaja casvaatsha, 

pa casjunashach'ejulh nôqueesh ca Sodoma shi' ca Gomorra. 

Pa yijô' lhnôclôjqueyash pa Dios 

10A'lhayashaelh japi lhanvacles ca Sodoma, ach'anelhey nava lhclishay pa 

Lhcaanvacle, a'lhayashaelh capi lhtachifas Gomorra lhavos, ape'yeelh ca ach'anelha 

nava neyjatsjaneshelh pa tsitsôt'ajeshelh Dios. 

11Yit'esh pa Lhcaanvacle: “¿Ta t'e lhayaash ti lhanchajeelhyiy nava acloj 

chiycufa'yesh? Yivaatsha tsicôtsit'esh nava lhnapjunelhsham cava tashinshtas shi' na 

lhôtje cava vôcô lhcles; tsicôtsich'e java lhavoyey cava jayanjas vôcôc, cava 

tashinshtas shi' cava tashinshtayche lhcles. 

12Avaatsheelh lhnachelhey na yijuyish, taj ti ¿she papi t'aalhshelh'aajop ti lht'ôselh'een 

na clayôych'e tsitsôt'ajesh? 

13Ya aj ca anchajelh'in t'ôyish'e pava lhatcufaayshelh cha'lheesh, ninascôtsitayesh pa 

lhajut pava lhech. Avaatsheelh lhtônelheyjop napi lhtachifas ti yisnatesh pa 

lhc'usiyash'in ti nich'a vacha' na jive'cla shi' ja nalhu ti chit'ichayshi, taj ti yivaatsha 

ninasclôyesha pa lhc'usiyashesh'in ti yisnatesh pa niysa'. 

14Japunelh'ac'oya nava ac'usiyashesh'in ti nich'a vacha' na jive'cla shi' ti lhtayelhvane; 

¡pa lhasvijatayanshelh cavôque ti ampa ca nitajulhey! 

15Meelh avaatsheelh ti lht'ajayeshelhchisham nava apôcôtôyelh ti lht'a'lhelh, pa 

jap'o'ec'oya nava yitôsjey avaatsheelh; lha'ma ti caju'eshch'e ti lht'aalhtajelh pa tanca 

yich'anelh'a. Yamqu'e nava apôcôtôyelh nava vatvoyey. 

16¡Avôômcôôjelh, pa a'isiyanelh! ¡Ayjatelheyic'oya nava javan niysisa! ¡Avôômjelh ti 

lhasnatshelh pa niysa'! 

17¡Avôntôyitshelh ca asnatshelh pa is, pa aniyiteshelh ca asnatshelh pa yivo'yeshch'e, 

efenelh pa tancômclôy, pa asnatshelhem pa yivo'yeshch'e pa ôfteec, pa avayelhemjulh 

pava lhanfanashc'oya papi ôsch'acchey!” 

18Yit'esh pa Lhcaanvacle: “Ata'lhunelh ca shtasinôyshelhvatjulh côque. Lhama'taj 

nava asasch'eclelh ti lha'yasha pa ya'shesh ti yucshi, vooy yivaatsha jaclimiyaney jayu 

jan lhjunash ja yicleshe; lhama'taj ti lha'yasha pa sivôclôclhayeech ti yacutinilhesh, pa 

vooy yivaatsha pa jaclimiyaney jayu jan lhjunash ja tashinshtaj lhsaash. 

19Ca entajelh ti lhanc'ashamelhsha'ne pa lhtujelh jayu pava ya'shesh ti isis tôlh'e' na 

cotsjaat; 

20taj ti ca niach'antajeeshelh ti ayôjijamat'elh pa lhavafelhsha'ne jayu pa tanca 

afetaseelhjop pa, pa vatvatclônjayash.” Vooy lhavaatsha pa Lhcaanvacle lhech yit'esh. 

Pa Lhcaanvacle ti yiisiyan'e jayu pa Jerusalên, lhey shta Sión 

21¡Pa lhjunash ti lhamey ti navo'yeshch'e yitsaat, ti ajunashjulh lhpa cunjatayche! 

Lhapesh ti lhacôm'a napi achifas ti t'acumesh'in ti yivo'yeshch'e shi' ti yitsôt'ajch'e pa 

lhjunash, taj ti vooy nôqueesh pa yaash papi vancaclônjanjas. 

22Avaatsha ajunashjulh pa clesanilh clim vooy nôqueesh yalha ajunash'in jan lhjunash 

java shtôcley, ajunashjulhtaj pa is ôtjayetas t'i' pa yalhatajesh ti ayinôt'esh. 

23Napi anvaclesesh yôjijamatsha'ne pa lhc'utsfasesh papi ninav'atesha'ne. Lhacôm'a ti 

t'acuumjulh pa chiyôvôcatesh pesô pa vooysha'ne papu ca nitis ts'ivee. Ninasnatshem 

pa yivo'yeshch'e pa ôfteec pa istaaam pava lhanfanashc'oya lhpa ôsch'acche. 

24Pa lhe'naa pa Lhcaanvacle uj ti t'un'in, pa lhech t'unem'in napi Israel lhavos, ti lhech 

t'ônashesh: “¡T'ajôôjlhaaesh! Yivaatsha jayiitshayjulh jayu japi niyc'utsfasa. Pa 

jayiitshayjulh jayu japu lhech. 

25Jachajeyjop ti janenjatchisham na yipôcôt ti jayjuy'ajulh pa janapjunsham lhacôm'a 

pava acashtôcley; pa jacleshey'am jayu lhacôm'a nava nasasiyan. 

26Jachajeyjop jayu ti jasnatesh papi tcaasclanchaych'e jan lhjunash lhapesh shi' papi 

lhtanefenelh jan lhjunash ti nich'a. Ca nôjtajeshch'e ti lhech yifanish'ash ti vapecleyjop 

jayu ti chiyit'esh'am ‘na Yitsaat yivo'yeshch'e’, ‘na Yitsaat yôjijamatsej’. 

27Na yivoyjayasheshch'e shi' na yifanishyivach lhavqu'ilhjenajesh pa januqueeshch'e 

jayu japi tsitenas'e na Sión secl'esh ca natpecyiy; 

28taj ti japôcjetshisha'ne jayu napi yôjijamatsha'ne shi' napi sasch'e lhavos, vooy napi 

tsivôôm vafsha'ne jayu. 

29Pa lhavapeneshelh jayu java lhech aacjuy vatajpecleycuyesh shi' java vatcac'ovtey 

javan ya'shesh ti lhenelh, jan chiyiesh'e ti chiyôclôj java chiydiosiyan. 

30Avaatsheelh ajunashelhjulh lhja aacjiyuc ti tapecvane java lhsashay ajunashelhjulh 

pa vatcac'ovat ti am'e pa yinôôt. 

31Na nivacle t'un'in pa lhjunashjulh jayu lhpa jpôôc, pa vooy nava lhcumjavshay pa 

taftseyôy'in: java lhech napu' yichesh jayu pa ve'lha nalhu pa amjop jayu papu ca 

namcat.” 

Pa Lhcaanvacle yivclanjatem jayu pa lhpiiyash papi lhtachifas 
(Mi 4.1-3) 

Isaías 2 

1Navôque chiychayeemjulh ja Isaías, lhaôs ja Amoz ti chiyvanjiyinesh pa lhjunashch'e 

ja Judá shi' ja Jerusalên: 

2Pava yôj'e'sha'ne nalhus yijôt'aj'e jayu yiey lhja utiyuc lhpan chiyvan'e pa 

lhishjanjavat pa Lhcaanvacle. Lhpan yaash ti ujquishaam ya'sheshc'oya pav'elh uticuy. 

Lhacôm'a papi lhtachifas namey'in jayu lhpa lhech. 

3Aclojam papi lhtachifas ti namey'in jayu, ca niteesh: “Ata'lhunelh ca shnôquelh'apee 

lhja lh'utiyuc pa Lhcaanvacle, ja lhishjanjavat pa lh'Dios pa Jacob, pa jaspa 

shineyjatsjanesh pava lhnôvshay pa isjop ca sht'uyelhey pava lhnôvshay yitsôt'as.” 

Lhayaash ja Sión tôlhesh'e jayu ja lhavanqu'eyjatsjayash pa Lhcaanvacle, vooy ja 

Jerusalên tôlhey jayu java lhasinôc. 

4Vooy pa Lhcaanvacle yisclanch'e jayu japi lhtachifas pa yivômjatvach jayu japi 

t'ôc'ôtsha'ne aclojam lhtachifas. Japi lhech yijôney jayu pava lhclesatas ti lhavjojoyesh 

vooy pava lhcôpjes pa yijôney jayu pava clesac cusa'. Pa tanca ve'lhaa papi lhtachifas 

ca napecleyjop jayu ca natcum'e pava lhavatclônjavos ca natjuyeshjulh pap'elh, pa 

tanca nivatyôji'esh pa vatvatclônjayash. 

5¡Anshi'aelh, napi lhtachifas'e ja Jacob, pa sht'ôtayelhshi pa lhqu'isjuyaj pa 

Lhcaanvacle! 

Chiyivalh'apee papi vanunatlhavatsha'ne 

6Lhcaanvacle, apis ti lhtayjop japi achifas, lhtachifas'e ja Jacob; na lhech cotsjaat 

yamji japi vatvitôyjayansha'ne tôlhey'in ja lhum'ôcjinuc, shi' japi tôyjesesh ti yi'shi' 

japi filisteos, pa yiyôôyshelhvane japi vena tôlhshi'. 

7Na cotsjaat yamji ja clesanilh cojiyaj shi' ja clim, pa uj ti vatcaqueclitô'esh; na lhech 

cotsjaat yamji java cuvôyu shi' ti yitsiyinshi java caletas vatvatclônjavoquey. 

8¡Taj ti yamji shta java chiydiosiyan! Japi nivacle yôclôj java chiydiosiyan javan 

t'acumesh'e java lhpôcôtôy, shi' java lhpaschey. 

9Pa chiytants'aclanjayansha'ne pa chiyachajshichamch'e. ¡Pa ya aj ca 

avômjatemch'esha'ne! 

10Japi nivacle pa yuy'ôcjisha'ne jayu pava utes, pa ninamjam na cotsjaat; Pa 

vant'ôfichc'oya jayu ca nanjovaaytajulh pa Lhcaanvacle, ca nitujtajsham pa 

lhanvacleyash. 

11Papi vanashjat pa chiyachajshichamc'oya jayu pa lhtô'vat; vooy papi vanunat 

lhavach yi'van jayu pa lhtants'aclanjayash. Ve'lha pa Lhcaanvacle tanôclitesh jayu pa 

t'ashjayash pa lhech nalhu, 

12pa lhech nalhu pa Lhcaanvacle yaash pa t'unaj t'acum'e jayu ti t'ajuyjulh pa nivacle 

vanashjat shi' ti vanunat lhavach, ti t'ajuyjulh pa nivacle vanashjat pa yachajshicham; 

13t'ajuyjulh lhacôm'a papi vatlheclô'jesh ti t'unjaniyashjulh pava yeclôy shintincutacuy 

yiey ja Líbano, ti uschisham shi' ti pitesch'e jan lhjunash java aacjuy yiey ja Basán; 

14t'ajuyjulh lhacôm'a papi vatlheclô'jesh ti t'unjaniyashjulh pava uschisham uticuy shi' 

pava pitesch'e utes, 

15t'ajuyjulh lhacôm'a papi vatlheclô'jesh ti t'unjaniyashjulh pava uschisham jpôyjey 

shi' pava yijôt'as vatashclôfjes, 

16t'ajuyjulh lhacôm'a papi vatlheclô'jesh ti lhjunashjulh pava vatôvjatshiyis ti yiey ja 

Tarsis ja't'ajesha pava isis vatôvjatshiyis. 

17Papi vanashjat shi' papi vanunatsha'ne pa chintants'aclanjayansha'ne jayu lhacôm'a. 

Ve'lheey pa Lhcaanvacle ti nôclitesh jayu pa t'ashjayash pa lhech nalhu, 

18pa yivômjat jayu lhacôm'a pava chiydiosiyan. 

19Meelh pa Lhcaanvacle ca nine'tajchisham pa nam'apee na cotsjaat pa vatjovayi'em, 

vooy papi nivacle pa nuych'esha'ne jayu pava camam'ech'e pava utes, yiey pava 

tinjôquey yi'shi' na cotsjaat; pa nivant'ôfichc'oya jayu pa t'ajovayi'em pa Lhcaanvacle, 

ca nitujtajsham pa lhanvacleyash. 

20Pava lhech nalhus pa nivacle pa yivôm'in jayu pava lh'diosec pava am'as shi' pava 

sheyôc pava lhech dioseclesh pa clesanilh cojiyaj shi' pa clim pavan yisnatesh ti 

t'a'lha, 

21pa yi'ôcji jayu yiey pava camam'ech'e pava utes, yiey pava lhôvjoqueyesh pava utes, 

ti lhech vant'ôfich'e ti nijovayjulh pa Lhcaanvacle, ti tujaam pa lhanvacleyash, meelh 

ca nine'tajchisham pa nam'apee na cotsjaat pa vatjovayi. 

22Avôômjelh ti lhcafiyanelh pa nivacle, ti tiqu'in pa tô'lha. Pa lhamônlhajayash pa 

nivacle niyijô'a ti tayalhiy. 

Isaías 3 

Pa lhnivalhcheyash pa Judá shi' pa Jerusalên 

1¡Aychavalhelhc'oya! Pa Lhcaanvacle yaash pa t'unaj nijô'clesh jayu na Jerusalên shi' 

na Judá lhacôm'a java nalhjunashvatc'oya chicaclecsha shi' lhacôm'a pava vatcôsesh 

pa chituj shi' pa yinôôt. 

2Pa yivômjatshi jayu pa yifiiy, pa vatvatclônjanaj, pa tcaasclanchaych'e, pa 

chiytôyjata pava vaclan, pa vatvitôyjayan, pa nitaôvclaja, 

3pa c'afoquelhay lhanvacle, pa nivacle lhniyôyjafa, pa vancacajôyshiyan, pa 

lhavcajôyshinaj shi' pa toyeej, 

4pa yijutey jayu ti chinvacleyansha'ne papi nich'acsha'ne; shi' papi taôvclas ti 

chinvacleyansha'ne jayu. 

5Pa lhfanisheshem jayu napi lhchifas pa yivijatayanesha'ne pap'elh, lha'mataj papi 

lhtac'utsfas ti t'ecletvane jayu. Vooy papi nich'acsha'ne pa vatjuyjatjulh jayu papi 

c'utsjas, papi chiyapun yijuyjatjulh jayu papi chiyashjat. 

6Pa t'acumesh'e jayu pa lhch'inish peelh yiey pa lhajpôyich pa lhtata, pa yit'esha jayu: 

“Avaatsha caaj'am lha t'uych'e; pa alhecha ca c'anvacleashelh; ti anvacleesh navôque 

vanaclapjuqu'e ti yafalhch'e.” 

7Vooy peelh pa yicuulh jayu: “Yivaatsha sasjopyam ca yisclaney nava niysisa, yiey ja 

yijpôyich amyam pa ca jatuj nilhecha lhpa ca yuych'e. Pa tanca atsanelhshi ca 

yinvacle'aesh napi lhtachifas.” 

8Yijô' na Jerusalên ti chiyaflhitch'e, na Judá pa chintifshicham, lhayaash nava lhech'e 

ti chiyit'esha shi' ti chiyisnatesh nava chit'ajuyeshjulh pa Lhcaanvacle, nava 

chijuvaneshjulh pa lhasnôycheyash. 

9Vooy pa lhanvacletanyash pa taniyôytanesh; pa ninp'o'e pava lhsasch'ec jan lhjunash 

capi Sodoma lhavos, ti yitôychata lhacôm'a yiey na cotsjaat. ¡Shiya'lhavach napi 

lhech, lhayaash ti yivaclhitlhatam pa lhanclôyitsjayash! 

10C'usem'in pa yivo'yeshch'e, lhayaash ti is jayu pa lhjunash pa nishamesh jayu pava 

lhay ti tô'lha pava lhcumjates. 

11¡Shiya'lhavach pa ojey, lhayaash ti nisa' jayu pa lhjunash! Pa Dios 

yishayaneshemch'e pava lhjunash pava lhcumjates. 

12Pa necjôôc lhcamclôshitasesh jayu napi yichifas; vooy pa vatvacleyash pa nôvesh 

papi ôcjeclôy. Napi naclôvalhtajelh pa natejelhshiin, napi yichifas, pa nuyjatelhey 

jayu pa nôyish vena yuyshi. 

13Pa Lhcaanvacle yivaclhiteshjop ca nasclanelhch'e, ti yisclanjop'in ca nasclanch'e 

napi lhchifas. 

14Pa Lhcaanvacle tônjop jayu ca nasclantajeshch'e, pa yit'esha jayu papi 

nitaôvclaseesh shi' papi lhanvaclesesh napi lhtachifas: “Avaatsheelh lhavômjatelhshi 

na yivôtjayetachat; pa lhatcutelhem'in papi ts'aclaaysha'ne, vooy pava 

lhatcuteshelhc'oya pa lhasclaneelhsha'ne yiey java ajpôyjeyelh. 

15¿She papi tôlhshaam ti lhcamclôquielh napi yichifas shi' ti lht'ôselh'een lhtaco papi 

ts'aclaaysha'ne? Lhech t'ônashesh pa Lhcaanvacle yaash pa t'unaj. 

Pa lhnivalhcheyash papi ôcjeclôy Jerusalên lhavoquey 

16Pa Lhcaanvacle pa yit'esh shta: “Vooy napi ôcjeclôy Sión lhavoquey, napi lhech 

nunitsjanjay, ti t'ôtaay pa yipôyjatchisham nava lhshatjes, pa yovalheshchisham pa 

t'ashjayashchisham, ti t'ôtaay pa nitoseesh vatam pa yit'ôyitesh java yiisiyanesh nava 

lhafoc. 

17Pa jivalhesha jayu ca niclap'afiyan pava lhsôôtas pa jatsishayanesh'in jayu ca 

chinvanesh.” 

18Pa lhech nalhu, pa Lhcaanvacle yivômjatshic'oya jayu lhacôm'a pava 

vataasclantajesh: pava yiisinatajesh pava lhafoc, pava facl'utas, pava jive'clasesh, 

19pava vatsacheclôy, pava vatpôclôs shi' pava lhc'ôclesesh, 

20pava yinesh pava lhshatjes, pava lhfoclasesh, pava lhnucfates, pava tnôjqueyesh pa 

vatshachivo shi' pava lhtinshes, 

21pava lhpascheshiyis, pava yuyjatsham lhnaash, 

22pava pitesch'e t'uyjatshiyis, pava lhavuytes, pava lhc'ôcles shi' pava lhcatinôjiy, 

23pava lhnovalhjatshiyis, pava isis sivôclôc lhayjey, pava lhôtjanchey shi' pava 

yinvayjatchisham lhavuytes. 

24Pa nancayôjey jayu pava vatshachivos pa lhayashaniyash; pa nancayôjey jayu pa 

vatanucfat, pa niyôc; pa nancayôjey jayu ti tanaclalh, ti clap'aaf pa lhshatech; pa 

nancayôjey jayu pava vat'uyjatshiyis isis, pava p'ajavsha'ne; pa nancayôjey jayu pa 

lhasnôycheyash, lhpa clesanilh yoji' ca chini'sesh. 

25Papi acavitsjôyelh chiyiclônshi jayu pa vatvatclônjayash, papi lhavatclônjayan 

vafsha'ne jayu yiey pa chivatclôn'esha'ne. 

26Na yitsaat pa yipvatsham'in jayu pa caajem jayu pa lhtacsheyash, pa lhacôm'a jayu ti 

chiyivôôm. 

Isaías 4 

1Pa lhech nalhu pa napu' jayu papi nivacle pa napu'nama papi ôcjeclôy ca 

nishanelhsha'ne pa ve'lha papu lhech, pa yit'esha jayu ts'ivee: “Yivaatsheelh 

yalhetlhatajeelh'in jayu ti javaatlhachinatshelh pava c'uyelhch'esha'ne, taj ti 

atsan'ateeshelh na natsôt'ajesh ey, jaspa javatcamaminateshelha na yivapenajelh.” 

Chinfac pa vatc'usiyash ca nanjooylhatajch'e 

2Pa lhech nalhu, pa lhtôlheej ti yitôlhjat jayu pa Lhcaanvacle yiisiyanesh jayu shi' pa 

lhasnôycheyash papu ca mônlhatajasha'ne yiey na Israel; pava vatcavcalhjasesh ca 

nitôôlhtaj'e na cotsjaat pa ninashjatesh jayu shi' pa lhnôclôjqueyash. 

3Papu ca mônlhatajasha'ne yiey na Sión, shi' papi mônlhasha'ne yiey na Jerusalên pa 

chinjuteem ca nitsôt'ajesh ts'ivee ca lhech nôv'e', pa lhqueyeesh jayu “yiisinat lhatam 

pa Lhcaanvacle”. 

4Meelh pa Lhcaanvacle ca istajeemsha'ne shi' ca nasclantajeshch'e pa 

lhclôyitsjayashesh, pa nicle'shesham jayu na Jerusalên pava lhavoyeyesh pava 

lhcavomatasesh shi' ti yicle'shey ts'ivee jayu pava vanamjatch'e papi tsitenas'e na 

Sión. 

5Yiey na nash'e lha utiyuc Sión shi' napi lhtachifas na tay'evane pa Lhcaanvacle ti 

yivclanjatem jayu lhpa vôse' ti yitulhiyan'apee jayu pa nalhu, vooy pa tulh pa 

yipjumtsiyanesh jayu pava t'ach'acjes pa itôj. Pa lhacôm'a ti tajulh'apee jayu pa 

lhasnôycheyash pa Lhcaanvacle, 

6ca jaspa novalh'apee shi' ca natvayeem; pa nitajpecleyshi jayu ca natvayeemjulh pa 

cus ca nalhutajeey shi' ca natvayeemjulh pa tsha'nu shi' pa lhavimitaj. 

Isaías 5 

Pa ôtjayetachat chiyjôney pa Judá 

1Ju'eyjop jayu na lhey na is yic'utsfa na vat'aclach yasinôqui ja lhavôtjayetachat. Ja 

yic'utsfa caaj ja lhavôtjayetachat yiey ja is'e' cotsjaat. 

2Pa nivaych'aclajch'e na cotsjaat, pa yayjatshi java utes pa yit'iyjach'e java yaash ti isis 

lht'oy. Yiey ja lhcachivatshi java yicôvjiyanch'e pa lhech yisnatesh'e ja ujquishaam 

jpôyich pa yisclan'ec'oya shta pan yiesh'e ti yisnatesh pa t'i'. Ja yic'utsfa caclecsha ja 

lhavôtjayetachat pava acôs lhay, taj ti java lhay java lhech ti nivayshi. 

3Nôqueesh, yit'esh ja yic'utsfa: napi tsitenas'e na Jerusalên shi' napi yiey na Judá, 

at'eshelha pa yie' papi yic'amen ja yivôtjayetachat ja't'ajesha ca yalhecha. 

4¿Caaj t'e pa yaash ti chiyisnateshjop na yivôtjayetachat? ¿Caaj t'e pa jôjjeclay 

yivaatsha ti niyisnatesh? Yivaatsha yacaclecsha pava lhay acôs, ¿pa ta t'e na lhayaash 

ti nivay nava lhay? 

5Pa nôqueesh, pa jayeesh jayu ti jaychavalhey ti jasnatesh na yivôtjayetachat: 

jantsojqu'e jayu ja chinashclôfesh, pa jaspa chiyvômjatsha'ne jayu; pa javômjat jayu ja 

vatashclôfech pa jaspa chint'ôsch'een; 

6pa javôm'e' jayu. Pa tanca tishch'eetshamsha'ne jayu pa tanca yiclôôsshi, pa acloji 

jayu pava nivachey shi' pa t'aclôcchat. Pa jayôjiajop jayu java vôsey ca ya aj ca 

nancheney pa tsha'nu. 

7Pa lhavôtjayetachat pa Lhcaanvacle yaash pa t'unaj, pa lhcôvjiyanchachat yashjat ti 

yen lhech na lhcootsjat napi Israel lhavos, napi lhtachifas yiey na Judá. Pa 

Lhcaanvacle tach'aneshjop napi lhech ca nach'ana na lhayôjijat, pa tsi'sha ti 

chiyvanshi ti vancaclônjanjas; ti tach'antajop pa vatvoyjayasheshch'e, pa tsi'sha ti 

yipe'ya pa t'ôjôj papi aôytejem. 

Chitafjuna ti chit'ajuyjulh papi ojiyis 

8¡Jay avaatsheelh, ti lhatcasha'yelha nava ajpôyjey pa ve'lheesh nav'elh jpôyjey, ti 

lhjutelh'avne nava jotoy pa ve'lheesh nav'elh jotoy, yamja ti ampapu ca anô'yelhem 

pa'na papu, pa lhavaattsôtjateshelh pa lhjunashjulh ti ave'lheelhjop na cotsjaat! 

9Pa Lhcaanvacle yaash pa t'unaj pa tsipe'jiyinesh: “Acloj java jpôyjey chiyvômjat 

jayu; java yaash ti us shi' ti lhasnôyjes, pa ampapu jayu ca nitavtsatey'e. 

10Pu'janaesh pa lhjuqu'eeshch'e atesha java chit'iyjatch'e java ôtjayetas ti ampa ca 

nitô'lha jayu pa lhnasheesh pa tacfeey lhaôs pa t'i'. Pa napu' nôjesh ja lhjuc'aeshch'e 

java lhtôsjey pa ve'lha atesha jayu pa vacalh trigo.” 

11¡Jay avaatsheelh, claaf nalhu ti lhneelheychisham pa etsjeelh, vooy pa t'acô' pa 

ôtjayetas t'i' nintayelh'atshi pa yamja ti tulhey! 

12Lhacôm'a ti caaj java lhjuyjata ti chiyclôqui' oclojqu'e java lhniyjôy, java lhanôtas 

shi' java vat'ônjanchey pa uj shta pa ôtjayetas t'i' ti vatc'usinatesh'in; taj ti pa 

ninovalhsha'ne ts'ivee pava yisnatesh pa Lhcaanvacle, pa ninaychavalhey ca 

nancumjayuem'in. 

13Pa lhe'naa, ti ni'nen ca nitôyc'oya napi yichifas ti chiyayjat'een jayu. Lhacôm'a napi 

lhtachifas napi lhanvacles ti yivômjatsha'ne jayu pa lhayipcu shi' pa lhavinjayu. 

14Jan lhjunash ja yaquiset lhaviyjônaj ti tatc'at'ey pa nivalhech pa lhashi ampa ca 

nôj'e', ti timvatich'e japi lhtachifas shi' japi lhanvacles, japi lhech nivacle iyich'e pa 

lhjunash shi' pava vatc'usinatesh'in. 

15Japi lhech nivacle lhacôm'a jayu ti chiytants'aclanjayan; vooy japi vanashjat 

chiyachajshichamc'oya jayu pa lhtô'vat. 

16Pa Lhcaanvacle yaash pa t'unaj tanôclitesh jayu pa t'ashjayash ca nasclantajch'e; pa 

Dios issha'ne tanôclitesh jayu pa lh'isiyasha'ne ti yisnatesh pa yivo'yeshch'e. 

17Java yitsates yafalhch'e jayu pa yiey pavan yafalhch'e pa tac'ut'apee jayu pava 

tashinshtas shi' pava tashinshtaychey. 

18¡Jay avaatsheelh, acuts'ajiselh lhtojonelh'atch'e pa niysa', lhtojonelh'atch'e pa sasch'e 

jan lhjunash papu ti yitojon lhpa caletaj! 

19Avaatsheelh lhteetshelh: “Pa Dios ti yisnatesh tatsha pava matas, pa jaspa 

javanshelh; vooy pa lh'Dios issha'ne napi Israel lhavos ti nivinshaa ti yôfisch'e java 

yôyinch'e, jaspa shtantôfaacshelh.” 

20¡Jay avaatsheelh, ti lhteetshelh isis pava ojey, pa lhav'ojiyanelh pava isis; ti 

lhancôyôjatelhey pa vatqu'isjuyaj pa tulhitaj, pa vooy pa tulhitaj pa lhancôyôjatelhey 

pa vatqu'isjuyaj; ti lhancôyôjatelhey pa t'apôôy pa cluufji vooy pa cluufji 

lhancôyôjatelhey pa t'apôôy! 

21¡Jay avaatsheelh, lhavaatlheclôjelh ti lhatcajôyshayelh pa lheclôjelh avach ca 

natô'yelhc'oya! 

22¡Jay avaatsheelh, ti nat'unshelh'in ti t'iyô'elhshi pa ôtjayetas t'i' pa ampapu ca 

naashelh'atapee ti lhacshenjatelhvach pa cumjôtaj! 

23Avaatsheelh, tô'lha pa peso ti chicufaayshelh'ajop ti lhteetshelha ti cha'lheesh ti 

lhmenjatelha papu pa niaychavalhelheyjop pava lhanfanashem papi amem pa ca 

nitôlh'ejop. 

24Pa lhe'naa ajunashelhjulh pa itôj ti yivutuyanch'e pava yiteej vooy pava t'ach'acjes 

pa nap'ueshey pava lhsashay clajôjane, lhech ajunashelh shta chinaclôyitelh jayu 

avaatsheelh, jan lhjunash java chicôvjiyan ti lhocji pa lhfetas pa vooy pava lhavôs pa 

vômji' jayu jan lhjunash pa cotsjaat c'ocshi. Lhayaash ti lhapunelh nava 

vanqu'eyjatsjanesh shi' nava tayôjijanesh pa Lhcaanvacle yaash pa t'unaj, pa lhech 

issha'ne lh'Dios napi Israel lhavos. 

25Pa lhe'naa pa Lhcaanvacle ti suya napi lhchifas pa t'ajayesh'apee jayu pa lhpôcôt ti 

yiclôyitsha'ne. Pava uticuy pa yinayuuyjatch'e, vooy papi vafsha'ne chiyvôm'in jayu 

jan lhjunash pava shtôcley ti yiey java lhcaavjuc. Taj ti pa lhavôc'a pa Lhcaanvacle pa 

tanca nivô'mesh; pa lhetipa ti jôjjeclay tafjunaan. 

26Vooy pa Lhcaanvacle nôclitchisham pa yinôôclhanitajop shi' ti tajuclôyey japi 

lhtachifas tavujuya; japi yaash ti tosey yiey na cotsjaat pa nicheney. Pa nachey'in 

tatsha, pa nifaclitey'in ti namey; 

27pa ampapu japi lhech ca nincont'aja pa ninulhôj, pa ampapu ca nanjat'otsjaney, pa 

ampapu ca ninijôtjateesh pa lhnucfat, pa ampapu ca nectejey pa lhavuut pava t'acfiyis. 

28Caajem java lhc'ôjey tsjofjisha'ne pa lhacôm'a java lhclutshes ti t'unshisha'ne. Java 

t'acfiyisesh java cuvôyu t'unjaniyashjulh java utes, jan lhjunash lhja jojactseni java 

lhafoc java lhcaletas; 

29vooy pa t'ôjôj jan lhjunash ti tôcjôtin'in pa jump'uvalhjetaj, ti yic'ôcjon'e ti vanu'e pa 

lhayjô', pa yichaaj, pa ampapu ca nanjôclesh. 

30Japi lhech lhtachifas ca namtajey pa nalhu ti chinôclitem, pa t'ôyshi' jayu jan 

lhjunash pa uj tovôc, ti t'ajuyjulh napi Israel lhavos; ca nicaajtaj papi yiclôvalhch'e na 

cotsjaat pa yivan jayu ti vapecleyjop pa tulhitaj pa yitulhuyanshi jayu pava vôsey pa 

vatqu'isjuyaj. 

Isaías 6 

Chitôney pa Isaías 

1Ja nincôôp ti vaf ca lhcaanvacle Uzías, pa ja'van ja Lhcaanvacle ti yie'sha'ne ja 

lhc'ovat tojquisham; ja lhavôjqu'e ja lhclôvat yam'apee ja vatishjanjavat. 

2Caaj japi lhayyasha pa itôj ti yi'apee jô lhech. Pa ve'lhee ts'ivee java ve'lhayama 

lhafas. Java napu' lhafas pa yip'ooj'e lhtaco, jav'elh napu' lhafas pa yip'ooj'e ja 

lhavu'vat shi' jav'elh napu' lhafas pa yifô'yôôj. 

3Pa yit'eshaan ja'elh: “Is jum, is jum, is jum na Lhcaanvacle yaash pa t'unaj; tif'apee 

lhacôm'a na cotsjaat na lhasnôycheyash.” 

4C'oya ti t'ôyshi' ja t'ôjôj, pa yinayuuyjatch'e java lhashic ja vatishjanjavat, vooy jô 

lhech vatishjanjavat pa yam'ôcji pa lhajut. 

5Pa jaychavalhey: “¡Jay yivaatsha, javaf jayu! Javanesh yitôsjey na Lhcaanvacle, na 

lhech Lhcaanvacle yaash pa t'unaj; vooy yivaatsha, ya nivacle sasch'e na yashi ti jôvji' 

napi lhtachifas sasch'esha'ne nava lhashic.” 

6Ti lhech t'aplhuqu'e' ja ve'lha japi lhech lhayyasha ja itôj ti nifô'yôyiy. Pa yichajesh'in 

ja yijujquiyinesh ja fayjo' yichesh tôlhesh'e ja itôvat, 

7pa yanshi' na yashi pa yit'eshyam: “A'va, nôque fayjo' janshi' na ashi, yayjatey'am 

nava niysisa, java lhatmenesh'avach chiyvômjatch'esha'ne.” 

8Pa lhechesh pa jape'ya ja t'ôjôj ja Lhcaanvacle ti yit'esh: “¿She t'e papu ca jachen 

jayu? ¿She t'e lhôn papu ca yicachenach'eesh? Pa jayeesh ti jacuulh: “Nôque jôv'e', pa 

ascheney.” 

9Jô lhech pa yit'eshyam: “Meey ca at'esha ca anfacleem napi lhtachifas na nôque 

lhjunash: ‘Ti lhpe'yatajelh'in, pa tanca natô'yelhc'oya jayu; ti lhovalhtajelhsha'neen, pa 

tanca natôôyshelh jayu.’ 

10At'uniyanshamc'oya pa lhaychavalhjayash napuque lhtachifas; pa ap'ojic'oya nava 

lhacfey, pa ap'oeyc'oya nava lhtôsjey jaspa tanca isa'jop ca novalh'in, pa tanca 

natpeeychey, pa tanca isa'jop ca nitôyc'oya, jaspa tanca natpecyi ts'ivee pa tanca 

yivatsjanchatsha'ne.” 

11Yivaatsha pa janiy'ôsesh: “¿Ta yôj'esha'ne jayu côque, Lhcaanvacle?” Pa yit'esh ti 

tsicuulh: “Pa namjey ca chintiftajshicham nava yitsates pa ama papu ca nôv'e'; pa 

namjey nava jpôyjey ti ya aj na ca mônlhaae papi nivacle, vooy nava jotoy pa 

clayôych'esha'ne. 

12Vooy pa Lhcaanvacle pa yayjatshiin jayu napi nivacle, pa vooy na cotsjaat pa ampa 

jayu ca naa ca nôv'e'. 

13Lha'ma ca mônlhatajee papi ve'lheesh papi napu'nôjesh lhtachifas, pa chintif'e jayu, 

jan lhjunash ti chiyt'ôvôs'ôcji lhpa aacjiyuc pa tsi'sha ti mônlhee lhpa lhtatsuc.” 

(Taj ti lhpa lhtatsuc pa tôlhshi' jayu pa is lhtôlheej.) 

Isaías 7 

Pa vatjutsa' lhfaclech'em pa Isaías pa Acaz 

1Ja lhanvacleesh ja Siria, ja Rezín, shi' ja lhanvacleesh ja Israel, ja Peka, lhaôs ja 

Remalías, t'ecletajelha ja Jerusalên ti yentaj ca nash'apee, taj ti sasemjop ts'ivee. 

Côque vaclanem ja Acaz, lhaôs ja Jotam lhantôcshich'a ja Uzías, ti lhanvacleesh'e ja 

Judá. 

2Pa lhech t'aplhuqu'e ti yayjateshey ja lhcaanvacle Acaz shi' ja t'ajôôjam, ti yit'esha: 

“Japi Siria lhavos ve'lha t'ôselh'e ja Efraín.” Ja lhcaanvacle shi' japi lhchifas lhech 

tôlhesh'e ts'ivee ti vishvishch'e jan lhjunash java aacjuy ti vishvishch'e yiey pa yita' ti 

tanu'ey pa lhaviim. 

3Pa lhechesh pa Lhcaanvacle pa yit'esha ja Isaías: “Acum'e na aôs Sear-jasub pa 

meelhey ja lhcaanvacle Acaz yiey ja yuy'ech'een pa yinôôt yiey ja chishamnee 

lhaviinjôc, yiey ja nôyish t'ajuyey ja Lhjoot pa Vancu'jam, 

4pa at'esha: ‘Anujumatsen avach, taj ti ya ca natôyiyjat; pa ya aj ca anjovaayjulh pa ya 

aj ca nôôlhjônjat ts'ivee ti tôlh'ejop japi napu' tajtiychishamch'e, ja Rezín japi lhcavos 

siria lhavos, shi' ja lhaôs ja Remalías, ti tujesham pa lhavôôc. 

5Japi sirios, nôquee japi lhchifas ja Efraín shi' ja lhaôs ja Remalías, yiclantajesh'ac'oya 

ti yisnatesh'am pa niysa', ti yit'esh'in ts'ivee: 

6Shtayetseselhsham na Judá ca shtanjovatsjanelh; pa sht'ashelh'apee pa shtanshijop ca 

lhcaanvaclea ja lhaôs ja Tabeel. 

7Taj ti pa Lhcaanvacle pa yit'esha: ¡Côque tan jayu ca navclan! 

8-9Na Damasco chiyashjat ti vatavtsat'eshjop na Siria, vooy na Rezín lhanvacleesh na 

Damasco; na Samaria ti chiyashjat ti vatavtsat'eshjop na Efraín, pa vooy na lhaôs ja 

Remalías pa lhanvacleesh na Samaria; taj ti yicheshch'e jayu pava sesenta y cinco 

nincôpes na Efraín ti vô'mesh ti vatachifa'esh; taj ti ca aamiyantajelh pa 

nivatcacujayasha t'unshaam, pa tanca alhecheelh ca nat'unelhchisham jayu.’ ” 

Pa napu'eyshi lhfaclech'em: pa lhavaatjayash pa Emanuel 

10Pa Lhcaanvacle yit'esha shta ja Acaz: 

11“Aalhshey na Lhcaanvacle a'Dios ca nasnatesh pa ve'lha vancatônitjatesh ti t'ajuy'a 

ti chinôclit'am, ca lhechtaja pa shichaam yaash ti tojeyshi ja't'ajesha pa chishamnee 

yaash ti tojquisham.” 

12Ja Acaz pa yicuulh: “Am, niyit'esh yivaatsha ca yic'alhtaneshem pa Lhcaanvacle ca 

jayaalhsha pa ca ninôclit.” 

13Pa lhechesh pa yit'esha ja Isaías: “Ach'anelhch'e avaatsheelh, napi tô'lha ja t'ajôôjam 

ja lhajpôyich ja lhcaanvacle David. ¿Lhajulhjatey ca cle'aa ca aclôquielh napi nivacle, 

ti lhenelh shta ca aclôquielh pa yi'Dios? 

14Lhech lhavaatsha pa Dios pa yisnatshelh'am jayu pa nôclitelh'am: Lhpa lhutsja 

yituma pa caajem jayu pa lhaôs, pan lhanqueyesh jayu Emanuel. 

15Pava vatjutsa' lhnincôpesesh pa lhamônlhajayash pa taôvclaj pa tuj jayu pa vôcô 

lhts'oos tjacshi shi' pa acôyech. 

16Taj ti pa jôjjeclay jayu pa taôvclaj ca nitô'yey pa ca naychavalh, pa lhavtsateyishesh 

japi napu' lhcaanvacles ti lhanjova'yelhjulh pa chiyvôm'e jayu. 

17“Pa Lhcaanvacle pa nach'ay jayu ca nôv'atapee, ca nôv'apee napi achifas shi' na 

lhcaanvacle lhajpôyich, java nalhus ti nilhjunashajulh ti nam ti tôlhesh'e na Efraín ti 

vacôtsônelh na Judá.” (Côque chiychayeshch'e pa lhanvacleesh pa Asiria.) 

18Pava lhech nalhus pa Lhcaanvacle pa nichen jayu jan lhjunash pava lhafcatas yiey 

java tosemey tovjôy yiey ja Egipto, pa nichen jayu jan lhjunash pava shnacujatas yiey 

java yi'shi' ja Asiria. 

19Lhacôm'a pava lhech ti nachey jayu ca nôv'e' java tshimch'esha'ne shi' java 

camam'ech'e java uticuy, yiey lhacôm'a java aactsessham c'utjanicuy yiey shta pava 

yiyô'een pava yaquisetes. 

20Pa lhech nalhu pa Lhcaanvacle yicheneshjop jayu pa lhanvacleesh ja Asiria jan 

lhjunash ja clesa vatpôsey t'ajuya ti t'alhjaneshjop yiey ja tavay'apee ja tovôc Éufrates, 

pa yit'ovôseshch'e jayu lhpôsey japi Israel lhavos pava lhshatjes, pava lhpôsey pa 

nitifesh pa lhavu'vat. 

21Pava lhech nalhus, papi lhclô'esh lhpa vôcô shi' pava napu' tashinshtas 

22pa caajem jayu pa yaash lhts'oos, pa tuj jayu pa lhts'oos tjacshi. Pa lhacôm'a papi ca 

nit'ôntajlhatshi ti chitificham yiey pa vatavtsateyish pa tuj jayu pa lhts'oos tjacshi shi' 

pa acôyech. 

23Pava lhech nalhus, pava vatjutsa'esh ti mil pava vatcôvjiyanchecuyesh pava 

ôtjayetachatis ti lhasha'esh pava mil tinshanjasesh climsha'ne, pa nicôyôj'e jayu pava 

c'utjanicuy shi' ti aactsesshamsha'ne. 

24Pa tsi'sha jayu ca chinôquesham'in pa lhech'e pa clutsesh shi' pava vatc'ôjey t'ajuya 

pa vachaje', lhayaash ti lhacôm'a na vatavtsateyish ti nicôyôj'e jayu pava c'utjanicuy 

shi' pava aactsesshamsha'ne. 

25Yiey java uticuy lhcles java vatjutsa'esh ti chiyclajanjaneshch'e java jojoy pa caaj'e 

jayu pava c'utjanicuy shi' pava aactsesshamsha'ne pa ampapu jayu ca nôquey. Pa 

tsi'shaaesh jayu ca natc'uutshi pava vôcôc shi' pava tashinshtas. 

Isaías 8 

Chiyetônjop pa chinôôclhanitsha pa lhaôs pa Isaías 

1Pa Lhcaanvacle pa yit'eshyam: “Acum'e pa c'atsajch'e yeclô', pa i'sesh'e pa lhech 

pava lhca'niscôtey nôcch'esha'ne shi' ti nôcclhach'esha'ne: ‘Tatsha jayu ti Chinjôôc shi' 

ti Chiyvômjatshi.’ 

2Pa nanjooylhach'e ca javatvaneshelh ti yacaclecsha ja vatcasinô Urías shi' ja 

Zacarías, lhaôs ja Jeberequías.” 

3Pa nanjooylhach'e pa jamjelhvane lhja chiytôyjatjulh pa vaclan yijaya, lhjô lhech pa 

nituma'esh pa nicaajem na taôvclaj. Pa lhechesh pa Lhcaanvacle pa yit'eshyam: ‘Pa 

aqueyeesh na aôs Tatsha jayu ti Chinjôôc shi' ti Chiyvômjatshi. 

4Lhayaash ti vatjutsa'esh jayu na taôvclaj ca nitô'yishch'e ti yit'esh ‘tata’ ‘mimi’, ja 

Damasco shi' ja Samaria chinjôcleshey jayu, shi' pava lhavanjasesh yichaj'in jayu ja 

lhanvacle ja Asiria.” 

5Pa tapecleshyi ti yit'esh pa Lhcaavacle: 

6“Tôlh'ejop ti nijovayjulh ja Rezín shi' ja lhaôs ja Remalías pa yapun napuque 

lhtachifas pa yinôôt yiey ja Siloê, ti vachaclanch'e ti yich, 

7na Lhcaanvacle yiyôlhp'ojateshisha'ne jayu ti yifactsiyanemch'e ja tovôc Éufrates 

(nôque yicheshem'e, na lhanvacle na Asiria shi' lhacôm'a pa t'unaj). Pa 

t'afot'eshch'esha'ne jayu lhacôm'a java nash'e na yinôôt, pa yash'apee ts'ivee jayu 

lhacôm'a java lhtacoclesh, 

8pa naasham jayu na Judá pa nitif'apee, pa yiyalhp'ojisha'ne, pa namjey lha'voc ts'ivee. 

Pa lhjunashajulh jayu java ajôclôs ti yipôyjatchisham java lhafas, pa yip'o'apee jayu, 

na Emanuel, nan tuc'a'e na acootsjat.” 

9Atc'a'eelhvanec'oya, vatachifas, shi' ca anjova'yelhem avach; pa ach'anelhch'e côque 

lhacôm'a nava vatavtsatevshay nayeey ts'ivee: pa acu'melh'e nava avatclônjavoselh, pa 

anjova'yelhem avach; jech, acu'melh'e nava avatclônjavoselh, pa anjova'yelhem 

avach. 

10Asnatshelh pava lhôyinelhch'e taj ti vômeelhshi'am jayu; avaclhiteshelh pava 

lhenelh, taj ti tanca chinasnatesh jayu, lhayaash na Dios ti yi'jôjop. 

Pa Lhcaanvacle lhech ti chinjovaayjulh 

11Pa Lhcaanvacle tsiyitesh ti yichaajsha'ne na yipôcôt pa tsitôyjatjulh ca ya aj ca 

yijôneshch'e pa lhjunash napuque nivacle. Pa yit'eshyam: 

12“Ya aj ca ônshelhvatay pa vatafjuncheyash ti lhacôm'a napuque nivacle ti 

yitôneshvatay pa vatafjuncheyash. Pa ya aj ca avatôyiyjateshelh pa ya ja ca 

anjovaayshelhem ti lhacôm'a ti nijôvayjulh. 

13Vooy na Lhcaanvacle yaash na t'unaj lhecha ca acaatjatelh na lh'isiyash; na lhech 

lhecha ca anjova'yelhjulh; pa anjova'yelh'e t'ajuyish. 

14Na lhech t'ajuyelh'a nan lhjunash lhja vatc'ôôvte; ti utejesh ti chit'eclet'aan, na lhech 

nicôtjatesha'ne jayu napi napu' lhanvaclesesh na Israel; lhjunashjulh jayu lhpa 

vatc'ôôvte ca nancôôtjatajesha'ne napi tsitenas'e na Jerusalên. 

15Acloj jayu japi t'ecletajaan pa nicôtch'esha'neen jayu pa vafsha'neen jayu; acloj jayu 

japi nicôtjatesha'ne lhpa vatc'ôôvte pa yôjôyshisha'ne jayu.” 

Pava yitôyjatjulh pa Isaías papi t'eyjatsjanjasesh 

16Anujumatsenesh avach jum nôque ya'clish; pa avaatfich'esh navôque c'afaycutesh, 

navôque yivanqu'eyjatsjanôc yivaatsha. 

17Lha'mataj na Lhcaanvacle ca nivaatfichc'oya napi lhchifas ja Jacob, yivaatsha pa 

jacafiyanesh na lhech. Na lhech apis ti yacaclecsha. 

18Yivaatsha shi' napi yicles ti nijutyam pa Lhcaanvacle yalhechelh ts'ôclitshelh nava 

chivancatônitjatesh t'ajuya na Israel, ti yivaclhiteshjop na Lhcaanvacle yaash na t'unaj 

nan yie' lha utiyuc Sión. 

19Yijô'em napi lhtachifas yit'eshelh'a jayu: “Aniy'ôsjop pava lhavtôy papi vafsha'ne 

pava lhech lhavtôyesh pa nit'ôôysha ts'ivee shi' ca nivaatculhtajesh'in ts'ivee. 

¿Istajemjop t'e napi lhtachifas ca niniy'ôsjop pava lh'diosec, ca nit'aalhsha ca 

nicajôyshiyanesh papi vafsha'ne pa lhjunash papi mônlhasha'ne 

20ca jaspa nach'aneshjulh pava ca ninôclitemch'e?” Yijô' ti lhech t'ônashesh jayu taj ti 

pava yit'eshaan côque ti ninatcajôyshaych'e. 

21Napi lhech nivacle lhech lhjunashach'een jayu yiey na cotsjaat pa lhancômclôniyash 

shi' pa lhayipcu, pa nitô'lhe'ma jayu pa lhayipcu ca nivôcôyan ts'ivee. Pa 

yipôfiyuvatam jayu pa lhanvacle shi' pava lh'diosec. Pa yachajeyjop'in jayu ti 

tapôyeshchisham pava lhtacôc 

22pa nijooylhach'e jayu ca novalhsha'neen na cotsjaat, pa ve'lhasham jayu ca 

nivatvanesh pa lhavijatanyash shi' pa tulhitaj, pa shnacjayitaj shi' pa lhtanaputsjayash. 

Lhacôm'a ti yip'o'apee jayu pa tulh. 

Pa vooy pa chiycômclôqui sasjop jayu ca niclôt. 

Isaías 9 

Pa lhavaatjayash shi' pa lhanvacleyash ti chiyitsôôtjatesh pa vatpiiyash 

1Vooy ti nich'a pa Dios yitants'aclanjayan ja Galilea, lhcootsjat ja Zabulón shi' ja 

Neftalí, ja cotsjaat lhajulhjafa japi ampa ca naychavalh, ti nashey yiey ja pachamey ja 

Jordán pa yamjey ja lhtacoyish ja uj tovôc; taj ti nijooylhach'e ti yijutem pa uj 

lhnôclôjqueyash. 

2Japi vatachifas ti t'ôtaayshi pa tulhitaj pa yi'van pa uj vatqu'isjuyaj; pa vatqu'isjuyaj 

pjumtsej t'ajuya papi yi'shi' pa shnacjayitaj. 

3Lhcaanvacle, lhanchaaj pa uj vatshamitjayash; pa yaash pa vatc'usiyash'in. Pa 

lhacôm'a ti nishamitjat ti yie' ajuyish jan lhjunash pa nalhu ti chiycavcalh jan lhjunash 

ti nishamesh papi vatlhiseshch'e pava yaash lhavanjas. 

4Lhayaash avaatsha ti lhavômjatshic'oya pa lhancumteyash papi tancômclôy 

lhtachifas, pa lhancômclôniyash ti yitacshiyan'in, ti nintô'nôyiy papi 

chiyachajshichamch'e. Jan lhjunash ti lhtif'e ti yiey ja Madián. 

5Pava nacfiyis ti yit'ôyit papi c'afoquelhay shi' pava yuych'esha'ne yamqu'e pa 

vatvoyey pa chinapjunesh jayu, pa tif jayu pa itôj. 

6Lhayaash ti nivat'ajjoom na taôvclaj, pa Dios pa nijutjooy na ve'lha lhaôs, na lhech 

chiyjuteyjop pa t'unaj ti lhcaanvacleesh. Pa chiyjutey jayu navôque lheyisesh: 

Lhasnôyich'esh pava yôyinch'e, pa Dios nichinacô'jesh'e, Vatata ôyjôlhôyech, 

Yitsôt'ajshi pa vatpiiyash. 

7Yie'sha'ne jayu pa lhc'o'vat pa David; chinôclitchisham jayu pa t'unajesh pa 

lhanvacleyash ti ampa ca ninashee, shi' pa vatpiiyash tan jayu ca nivôômji; vooy pa 

lhanvacleyash yijôt'ajesh'e jayu, java lhtascuyesh yivo'yeshch'esha'ne jayu shi' pa 

nitsôt'ajch'e nôqueeshch'e shi' ca yajateesh. Côque yisnateshjop jayu pa 

lhchavatjayashesh pa Lhcaanvacle yaash pa t'unaj. 

Pa lhavôc'a pa Lhcaanvacle ti t'ajuyjulh pa lhanvacleyash pa Israel 

8Pa Lhcaanvacle yicheney ja lhcliish ja Israel, yiey japi lhchifas ja Jacob; 

9Lhacôm'a japi lhtachifas'e ja Efraín, japin yie' ja Samaria, ti yitôyjatc'oya. Japi lhech 

yit'esha pa lhnunatsjayash shi' pa t'ashjayash: 

10“P'alha ti yafalhch'e java cotsjatitas, taj ti istaa ca shtanelh'e java utes. P'alha ti 

chiytôvôsch'e java jpôychiyitey lhey sicómoro, taj ti istaa ca shtancayôjatey java 

shintincutacuy.” 

11Pa Lhcaanvacle yichen japi suyjulh nivatac'utsfasa; pa lhech yiyôjiesha ca nit'eclet 

ts'ivee. 

12Pa nitô'lhey na lhum'ôcjinuc japi sirios, pa nitô'lhey na nuutch'e japi filisteos. Pa 

nit'at'ojulh ca nitim vatich'e ja Israel. Taj ti pa lhavôôc pa Lhcaanvacle pa tanca 

nivômjateshey; pa lhetipaaesh ca nanjovatsjan'in. 

13Taj ti japi vatachifas pa tanca napecla pa Dios, ti yiclôyitsha'ne; pa ninvooy pa 

Lhcaanvacle yaash pa t'unaj. 

14Pa lhechesh pa Lhcaanvacle pa yenem ja lhanvacleyash ja Israel jan lhanfanash ti 

chiyt'ôvôsey lhacôôs shi' pa lhshatech pa yaquiset, jan lhanfanash ti chiyaflhit pava 

ftsuuc shi' pa pôlheech ti lhjunashelh vatjulh. ¡Lhacôm'a cavôque ti ve'lha pa lhnalhu! 

15(Pava lhshatjes pa chiyjôna japi nitaôvclaseesh shi' japi chinvacleyan, vooy pa 

lhacôôs pa chiyjôna japi cuts'ajis chiytôyjata pava vaclan ti vanqu'eyjatsjan.) 

16Japi lhanvacles yistanjatvatsham'in napuque lhtachifas, vooy japi vo'tajey pa ca 

natjuyshi pa yicuclôjat'in. 

17Pa lhe'naa pa Lhcaanvacle ti ampa lhcavts'aclayjayasheesh japi nich'acsha'ne, pa 

ninatcavts'aclayesh japi ôftecles shi' japi ôsch'acchey. Lhayaash jant'ajôôjam japi 

lhtachifas ti niysisasha'ne shi' ti ojiyis pa lhacôm'a ti yit'esh'in pava nilhcajôyshivosa. 

Pa tôlhesha pa lhavôôc pa Lhcaanvacle ti tanca nivômjatesh; pa lhetipaesh ca 

nitafjunaan. 

18Pa lhav'ojiyash nap'ueshch'e jan lhjunash ti yivutunsham pava c'utjanicuy shi' pava 

aactsessham pa nijooylha ti yivutuyanch'e pava aacjuy yi'shi' pa yita', pa yichishaam ti 

yi'shi' pava jojactsini'esh pa lhajut. 

19-20Pa tô'lha pa lhavôôc pa Lhcaanvacle yaash pa t'unaj ti napjuneshch'e ja 

vatavtsateyish, pa lhech itôj tif'e' japi lhtachifas; pa tuj ts'ivee pa t'asjaan japi 

yitsôt'ajesh lhcles pa amem pa lhcavts'aclayjayashesh japi lhch'injavot. Pa lhech'e'a ca 

nicaaj pa ve'lha ca nanatcuumjiin taj ti tanca nape', vooy peelh pa nattsaccun taj ti 

tanca nape'esh. 

21Ja Manasês yivômjat ja Efraín, vooy ja Efraín yivômjat ja Manasês, pa napu'ajop 

ts'ivee ca nit'eclet'a ja Judá. Taj ti pa lhavôôc pa Lhcaanvacle ti tanca nivômjatesh; pa 

lhetipaaesh ca nitafjunaan. 

Isaías 10 

1¡Shiyaelh'avach, ti lhanfacleelhvatam nava vatyôjijates ninvo'yeshch'esha'ne shi' ti 

lhneeyjateshelhch'e nava lhasclantajeshelhch'e aôytesch'esha'ne, 

2pa tanca asnatshelhem pa yivo'yeshch'e japi nincont'as pa tanca atôyjatelhc'oya nava 

yitsôt'asch'e japi ts'aclaaysha'ne yichifas, ti lhanjôcleelh japi ôsch'acchey shi' ti 

lhatcute'lhem japi ôftecles! 

3¿She pa lhasnatshelh jayu ca at'eshelhe'ma pa ajunashelh ca avatvantajeshelh, ca 

tojtajeey pa tôlhshi' pa anclôyitsjayashelh? ¿She papuque ca meelhajop jayu ca 

nefen'ashelh? ¿Pa ta lhavômelh'e jayu java avanjaselh? 

4Papin ninen ca napecshicham shi' ti chiyôcfa'sha'ne, pa nôjelh'e jayu papi vafsha'ne 

tinclônjas. Pa lhe'naa pa lhavôôc pa Lhcaanvacle ti tanca nivômjatesh; pa lhetipaaesh 

ca nitafjunaan. 

Pa Dios yicheneshjop pa Asiria pa vatclôyitsjayash 

5“¡Na lhanvacle na Asiria! Na lhech lhanc'uesh ti janeshjop na yivôqu'esh na 

vatclôyitsjayash, na vatcôjat ti jachenesh ti ya'suy. 

6Jayôjiesha ti t'eclet'a napi lhtachifas ninatch'anasha'ne, napi lhtachifas ti tsiv'ojiyan, 

ca jaspa natcuteem shi' ca nanjôclesh pava lhavanjas, ca jaspa nit'ôsch'een jan 

lhjunash pa t'ôôlhshi yiey pava lhcaavjuc. 

7Taj ti ja lhanvacle ja Asiria tanca lhech lhaychavalhjaniyashtaja, pa nilhecha côque 

ca nivaclhitesh. Pa lhetlhatajem ti yaychavalhey ti tif'e' shi' ti yivômjatshi japi acloj 

vatachifas. 

8Yit'esh: ‘Lhacôm'a japi lhcaanvacles ti lhanvacleseshjop nava yiyôjijates. 

9Pa yivaatsha lhjunashvatjulhyam nava yitsates ja Calmo shi' ja Carquemis, ja Hamat 

lhjunashjulh ja Arfad, ja Samaria lhjunashjulh ja Damasco. 

10Yivaatsha ja'van japi vatachifas ti aclojem java lh'diosec, pa ya'sheshc'oya java 

lhasnatsjesesh ja Jerusalên shi' ja Samaria. 

11Pa yijô', nava jasnatshem ja Samaria shi' java lh'dioseclesh, ¿pa jayajulheshjulh t'e ti 

jasnatshem ja Jerusalên shi' java lh'dioseclesh? 

12Meelh pa Lhcaanvacle ca lhech lhfanishtajeeshem lhacôm'a ti yisnatshem yiey lhja 

utiyuc Sión shi' ja Jerusalên, pa yiclôyitesh'apee jayu ja lhanvacleesh ja Asiria ti 

tôlh'ejop pa lhnunatsjayashesh pa lhcumjayashesh, tôlh'ejop shta pa t'ashjayash shi' pa 

lhtaanvaclenjayashesh. 

13Ja lhanvacle ja Asiria apis ti yit'esh: “Yivaatsha lhech yifanisheshem na yunaj 

yivaatsha; yivaatsha tsitô'yish yivach ti javaclhitesh nava jôyinch'ejop. Yivaatsha 

jac'uyjatvatich'e java yôj'esha'ne ts'ivee japi vatachifas, ti janjôcleshch'e java 

lhavanjas, jan lhjunash pa yifiiy ti jatificham japi lhcaanvacles. 

14Jaycumesh'e nava yipôcôtôy java lhavanjas japi vatachifas, pa janjôcleshch'e 

lhacôm'a ja lhcootsjat jan lhjunashesh papu ti t'acum'e pa ajôclô lhuup ti yivôm'e pava 

lhshayc'uc, pa ampapu ca nanic'ôneshi pava lhafas, pa ampapu ca nanc'aatvatjulh pa 

lhpôset ca natvôcô'yesh.” 

15Taj ti, ¿tam'ey ti iseemjop pa namach ti vatlheclô'jesh ca na'sheshc'oya pan 

t'acu'mesh'in? ¿vooy pa tsevtech'e ca na'sheshc'oya pan yich'evashesham? ¡Ca lhech 

lhjunasheesh pa vatcôjat ca tsi'shaaesh pa yeclô', ca nivaccheyan lhavaatsha pa nivacle 

ti yichaajsha'ne! 

16Pa lhe'naa pa Lhcaavacle yaash pa t'unaj ti yivômjatemshi jayu pa t'unaj japuque 

yaash ti vôcônjas, pa yisnatshem jayu ca nicu'sinateshch'e java lhavuuvtes pa itôj ca 

niclôjtiyanesh. 

17Pa Dios Issha'ne, lhqu'isjuyajesh ja Israel, pa nicôyôjate'mey jayu pava 

t'ach'acjesesh pa itôj, pa ve'lha pa nalhu ti napjunesh jayu pa nivômjatesh jayu 

lhacôm'a pava c'utjanicuyesh shi' pava aactsesshamsha'ne ti yi'shi' na lhavtsateyish. 

18Pa nitifch'e jayu lhacôm'a pa lhasnôycheyash java lhaviytac shi' java lhcac'ovtesesh. 

Pa yi'aôytiyanesha'ne jayu ti amiyanem pa t'unaj. 

19Pa napu' jayu pava aacjuy ca mônlhaashisha'ne java lhaviytac, pa vooy pa taôvclaj 

pa nitajulhjulh jayu ca natsjuulh. 

20Pava lhech nalhus japi napu' ti mônlhashi na Israel, lhech japi lhchifas ja Jacob ti 

vanilhjensha'ne, pa tanca t'ôyi'sheey jayu ca natjôya japin vancalhifch'een, vooy ca 

natjôya jayu pan yaash ti t'un'in Lhcaanvacle, pa Dios Iseem ja Israel. 

21Pa lha'pa pat'ajôôj japi lhchifas ja Jacob ca napecla jayu pa Dios nichintajulhjulh. 

22Lha'mataj japi achifas Israel lhavos ti yaash jat'ajôôj jan lhjunash pa josôj yiey pa uj 

tovôc, pa lha'paa pa t'ajôôj ca napeclaan jayu. Pa lhnôjayash'e ti chiyvaclhiteshjop pa 

chiyisclaneshch'e jayu lhacôm'a. 

23Lhayaash pa Lhcaanvacle yaash pa t'unaj ti apis ti yivaclhiteshjop pa lhnôjayash'e 

pa yamjey jayu lhac'o' nan tuc'a'ey na vatavtsateyish. 

24Pa Lhcaanvacle yaash pa t'unaj nôque yit'esh: “Napi yichifas, ti lhôvelh'e na Sión, 

ya aj ca anjova'yelhjulh napi asirios, lha'mataj ca nac'ônshelh pa lhavcôjat'esh shi' ca 

nôclôjquisham pa lhac'u' ca natjuyeshelh'ajulh jan lhfanishelh'ash japi egipcios. 

25Lhayaash ti nipitôjeshch'e jayu pava nalhus ca namey pa yôj'e' pa vatclôyitsjayash, 

vooy na yivôôc pa nitif'e jayu ts'ivee. 

26Pa Lhcaanvacle yaash pa t'unaj pa yiclôyitsha'ne jayu jan lhjunash ti chitif'e ja 

Madián yiey lhja utej Oreb, pa nôclitem jayu pa t'unaj ca natjuytajjulh ja Asiria jan 

lhjunash ti nôclitem ti t'ajuyjulh ja Egipto. 

27Pa lhech nalhu pa yayjat'e'am jayu java caclec ti chiyan'apee nava afatatsiy, pa 

chiypôcjetch'e jayu pa vatvovo ti chiyan'ôcji avo'.” 

Pa t'ayetsesjayash papi asirios 

Jan yiyetses tôlhey ja Rimón, 

28pa yamey ja Ajat, pa yitsavalhsham ja Migrón, pa yimônlhanit'e japi lhcavos ja 

Micmas, 

29pa yichavasheyshi ja yucut'eeyvatjulh, pa t'ichay'ejop ja Geba; ja Ramá uj'esham pa 

vatjovayi, ja Gabaa, Saúl lhavtsaat, pa vatclôtsjavat'esh. 

30¡Pa tônesh'apee, ja Bat-galim! ¡Pa ach'anshelha ja Laisa! ¡Pa acu'lheshjulh, ja 

Anatot! 

31Ja Madmena pa vatclôtsjavat'esh, japi tsitenas'a ja Gebim pa nant'ôfiitsha'ne. 

32Nôqueesh pa t'ôssha'nejop jan yiyetsestajey ja Nob; pa tanôclitem ti t'ecletaja lhja 

utiyuc Sión, java uticuy lhcles yi'apee ja Jerusalên. 

33A'van, pa Lhcaanvacle yaash pa t'unaj yaflhiteshch'e java aacjuy pa factsejch'e 

t'unaj; java yaash ti pitesch'e pa yipôctesôcjisha'ne java yaash ti uschisham pa nôja 

cotsjaat. 

34Pa namach chiyaflhiteshch'e pava yaash ti yi'vatshi pa yita', shi' java aacjuy yaash ti 

isisshamsha'ne yiey ja Líbano ti nôjichamch'e. 

Isaías 11 

Tôlhshi' pa lhanvacleyash pa David 

1Jô lhech lhtatsuc lhech ja Isaí, jan lhtata'esh ja David, ti tôlhshi' ja lhtôlheej; ja 

lhtôlheej yitôlhjatshi java lhfetatsiy. 

2Pa lh'Espíritu pa Lhcaanvacle yinjôt ti yi'apee jayu jô lhech, pa yijutem jayu pa 

lhcajôysha, pa lhtôycheyash, pa ti yaychavalh shi' pa t'unaj, pa lhtôfacjayash pa 

Lhcaanvacle shi' pa vatjovayijulh pa Lhcaanvacle. 

3Lhavaatsha tan jayu ca nasclanch'e ca tsi'shaa pa fach'ee vatjunash, nilhecha pava 

chiysesha'ne chiypeeycheyesh'in atesha. 

4Yisclanemch'e jayu pa yivo'yeshch'e papi nincont'as pa tavayemjulh jayu pava 

lhanfanashc'oya papi ts'aclaaysha'ne yiey na cotsjaat. Pava lhclishay lhjunashjulh pa 

vatc'ônjat clesanilh ti yiclôyitesh papi niysisa, pa vooy pa lhayalh pa yivômjatesh jayu 

pa ojey. 

5Yajatesh jayu ti yuych'e pa yivo'yeshch'e shi' pa yijô'. 

6Pa lhechesh pa cajovonjataj shi' pa tashinshtaj pa canoelhvach, vooy pa yiyôôj shi' pa 

fusuc pa ve'lha yielh'e jayu, pa vôcô lhaôs shi' pa jump'uvalhjetaj pa shalheelhvane 

jayu, pa yijoc'oya jayu pa tiqu'in taôvclaj. 

7Lhpa vôcô shi' lhpa osa pa yiyôôyvane, vooy pava lhcles pa ve'lha yijo'e jayu. Pa 

jump'uvalhjetaj tuj jayu pava yiteej jan lhjunash pa vôcô. 

8Vooy pa taôvclaj yiclôqui jayu pa ôclôtaj yiey lhpa lhôvjoque', pa lhech pa t'ajaych'e 

jayu pa lhavaash pan yich'e' pa tos. 

9Nan yie' lhacôm'a lha yi'utiyuc yiapee na Jerusalên, ti is'e' pa ampapu jayu ca 

nisasiyan'e, lhayaash jan lhjunash pa yinôôt ti tapooj pa tovôc, lhech lhjunash shta pa 

lhtôycheyash pa Lhcaanvacle yam'apee jayu lhacôm'a na cotsjaat. 

10Pa lhech t'aplhu'a jayu ja lhtôlheej ja lhfetas tô'lha ja Isaí pa netshaam jayu jan 

lhjunash ti chinôclitem t'ajuya japi lhtachifas; jap'elh lhtachifas pa nachey'in jayu ti 

vooysha'ne, vooy pa lhech lhc'o'vat pa lhasnôyich'e jayu. 

Vapeclesh pa lhcavjoyash papi chiyayjat'een lhapesh 

11Pa lhech t'aplhuqu'e pa tanôclitesh jayu shta pa Lhcaanvacle pa t'unaj pa 

yachajeyjop ti tjôcjanesh japi lhanc'oyjanôc lhchifas, pa nachaj'in japi yiey ja Asiria 

shi' japi yiey ja Egipto, japi yiey ja Patros, ja Etiopía, ja Elam, ja Babilonia, ja Hamat 

shi' jav'elh yitsates yich'e' lhavôôj ja uj tovôc. 

12Yinenjatchisham jayu pa yinôôclhanite'ma t'ajuya japi lhtachifas pa tc'a'eshvane 

jayu japi Israel lhavos japin chiyayjat'e lhapesh; pa tayeshvane jayu japi tôlhey ts'ivee 

java yichatjulh tôlhshi' java lhavimis japi nivacle tôlh'e' ja Judá ti vacôtsôn'in. 

13Ja lhchavatielhvatjulh ja Efraín japi lhts'avoot japi Isarael lhavos pa lhech yôj'e' 

jayu, shi' ja lhavancajuctseyash ja Judá pa vô'mesh jayu; ja Efraín pa tan jayu ca 

nanchavat'elhvatjulh ja Judá, vooy ja Judá pa tanca nivancajuctsenem ja Efraín. 

14Japi lhech napu' t'ajuyey jayu na nuutch'ejulh na Israel ca natjuyjulh japi filisteos pa 

yiclônesha'ne jayu pa clesataj; pa yamvatshamjop jayu ca nanjôclesh pava 

lhcaqueclitôy pa t'ajôôjamsha'ne japi yiey ja lhum'ôcjinuc: Lhech japi yie' ja Edom 

shi' ja Moab, shi' ti yash'apee jayu ts'ivee japi amonitas. 

15Pa Lhcaanvacle nic'at'emey jayu pa nôyish yiey na fiyatjulh tô'lha na Tovôc Yucshi, 

pa yôclôje'mey jayu pa t'ituuc yiey ja fchenajjulh ja tovôc Éufrates, pa yifuyueshey 

jayu pa uj factsejch'e lhaviim pa yicatsônjatesham java napu'yama lhôjôyshay pa 

iseemjop jayu ti yichey pacham pa tanca nanclanshijop pava t'acfiyis. 

16Meelh japi lhech lhanc'oyjanôc lhtachifas ca ninachajtaj pa Lhcaanvacle ti tôlhey ja 

Asiria, pa yi'van jayu pa c'atsajch'e nôyish, jan lhjunash japi lhacchevot Israel lhavos 

ti tôlhey'in ja Egipto. 

Isaías 12 

Pa vat'aclach t'ajuya pa vatshami 

1Pa lhech nalhu at'esh jayu: “Jajut'ay na yishami, Lhcaanvacle, lhayaash ti lha'ma ti 

lhnutajyam pa avôôc chit'ônshi' pa lhnachajyam pa vatcanoyash. 

2Pa Dios pan tsilhjen; ya caclecla, pa ninasjovaay. Pa Lhcaanvacle jayfiya pa 

yunajesh shta, Pa lhech yilhavqu'ilhjenajesh.” 

3Avaatsheelh shta isjop ca meelhey ca ayô'elhc'oya pa vatshamitjayash nan tôlh'e' 

nôque vatnilhjenjayash, 

4pa lhechesh pa at'eshelh jayu: “Ajutelhem pa ashameelh pa ônelhey pa Lhcaanvacle, 

anfacle'lhem japi lhtachifas java matas yisnatesh, pa avôntôyitelhey pa lhech ti yi'apee 

lhacôm'a. 

5Ishjaneshelh pa Lhcaanvacle, lhayaash ti us java yisnatesh ca chintôyesha lhacôm'a 

java yiey na cotsjaat. 

6Ônshelh'in pa ashamitjayashelh, japi tsitenas'e ja Sión, lhayaash pa issha'ne lh'Dios 

napi Israel lhavos ti yieshelh'atshi avaatsheelh pa uj t'unaj.” 

Isaías 13 

Chiychayeemjulh pa Babilonia 

1Nava ya'clishay ti chiychayeemjulh ja Babilonia, ti chiyvanchiyinesh ja Isaías, lhaôs 

ja Amoz: 

2“¡Atsemajelh'apee lhja utiyuc clap'af'in pa chinôôclhanitajop pa vatvatclônjayash! 

¡Ayôjieshelha ca nit'eclet japi c'afoquelhay! ¡Ajayeshelhchisham nava apôcôtôyelh pa 

jaspa niyetses yiey java chiyuy'ejop'in japi chinvacleyansha'ne! 

3Apis ti jayôney japi yifiiysha'ne, ti jayôjiesha japi jasclansha'nejop ti javatclônjayan, 

japin nishamesh na yicôvjoyash, ca jaspa natcumesh'in na yiclôyitsjayash.” 

4Chiypeya'ey japi tônesh'apee yiey java uticuy, jan lhjunash papi aclojjam nivacle. 

Chiypeya'ey pa t'ônashvatsham'in japi vanichifansha'ne, japi lhtachifas ti tayvane 

ts'ivee. Pa Lhcaanvacle yaash pa t'unaj pa yijôchielhch'e japi lhcavos ti 

yivaclhiteshjop pa vatvatclônjayash. 

5Tôlhe'lhey ja tojey vatavtsateyish, t'ôyish'e pa yôj'e pa vatôvaat. Pa lhech 

Lhcaanvacle yicheneshjop pa lhavôôc, nachey ca nitifch'een lhacôm'a na cotsjaat. 

6Afshiyelhch'e, lhayaash pa lhnalhu pa Lhcaanvacle ti yujac'oya, nach pa lhjunashjulh 

ti vancac'ôn pa Yaash pa T'unaj. 

7Pa lhacôm'a japi yiey na cotsjaat pa nanjufalhsha'ne jayu, pa lhacôm'a ti amem jayu 

pa t'unaj 

8pa yiyofjatch'e jayu. Pa namey jayu pa lhtanaputsjayash shi' pava yaash ti aôytejem 

pa tanôsch'aclaj'in jayu jan lhjunash lhpa ôcjeclô ti nicavatjatsu. Pa caaj pap'elh ti 

tamp'oyem pa yovalhsha'neen jayu ti yiyucliyanch'e pa lhtaco pa lhavapenaj. 

9Palha nam na lhnalhu pa Lhcaanvacle, na nalhu suyshi, ti tavôcôy shi' ti nisuyetsu, pa 

vena lhfanishesh jayu na cotsjaat pa amee pa'na pa tif'e' jayu papi sasch'e lhavos ti 

yi'taj'e. 

10Java catiis shi' java acloj'e ts'ivee yiey na nalhuyish pa yivômjatesh jayu pa 

lhqu'isjuyaj; na jumcuclaay pa tulhshi' jayu ti nich'a clamshi, vooy na jive'cla tanca 

pjumtseja jayu. 

11Pa Lhcaanvacle yit'esh: “Jivalhesha jayu yiey na cotsjaat pa lhsasch'e, vooy japi 

ojiyis pa nitôôlhsha pa lhsasiyasha'ne. Lhech c'ôjat'e jayu pa t'ashjayash japi 

nunatsjanjas, pa jatants'aclajayan jayu japi vanashjatsha'ne shi' japi cômclônjasesh. 

12Pa jajôney jayu japi nivacle ca na'sheshc'oya ja cojiyaj clesanilh isshi' tô'lha ja Ofir. 

13Pa lhecheesh na vôôs pa vishvishach'e jayu vooy na cotsjaat pa nayu'yeey jayu yiey 

na lhc'o'vat tôlh'ejop na yivôôc ti jacheney na lhech nalhu, yivaatsha ti tsisuyiyan. 

14“Napi nivacle lha'yasha jayu pa tashinsha ti chiyjôyjan, ja't'ajesha pava tashinshtas ti 

vacôtsôn'in ti ampapu ca ninayjatvane. Pa ve'lha ts'ivee ti vapecley jayu pa yitsôt'ajesh 

lhavtsateyish, pa yiclôtey jayu pa yitsôt'ajesh lhcootsjat. 

15Lhacôm'a papi ca chinvantaj pa chint'ijôj'in, pa lhacôm'a papu chincuumtaj'e pa 

tinclônach'eesh jayu. 

16Pa chinôvesh'e t'ajuyish ca chinu'tajaan cotsjaat japi lhcles tiqu'icsha'ne; vooy java 

lhajpôyjey pa chinanjôcleshch'e pa chinclôquic'oya japi lhjayas. 

17Pa jafaycuta jayu ca natjuyjulh ts'ivee japi lhtachifas medos, japi nivacle tanca 

naychavalhaan pa clesanilh clim vooy pa clesanilh cojiyaj pa tanca yijuctsenlhatam. 

18Java lhc'ôjey pa nitifeshch'een jayu japi nich'acsha'ne. Pa ampa 

lhcavts'aclayjayasheesh japi nich'a nivat'as, pa tanca natcavts'aclayesha'ne japi 

taôvclas. 

19Vooy ja Babilonia, lhfacl'utajesh japi vatachifas, pa lhtinishesh ti lhnunitsjayashesh 

japi caldeos, pa lhjunashach'ejulh jayu ja Sodoma shi' ja Gomorra, ti jatif'e yivaatsha. 

20Pa tanca t'ôyi'sheey ca napecleyjop ca chintavtsatey'e, pa ampapu jayu ca 

napecleyjop ca nôv'e'. Vooy japi árabes pa tanca napecleyjop jayu ca lhech nit'ichay'e, 

pa nilhecha japi tashinshtas lhavos ca lhech nit'ichayesh'e jayu java lhclôy. 

21Pa lhech yachajch'een jayu pava shclôcjayis, pava c'o'mis pa yitsiyin'ôcji jayu pava 

jpôyjey, vooy java vônjalhôs pa yi'ôcjisha'ne jayu, shi' java fusunjas pa savaavshiin 

jayu. 

22Java yonisitas tôn'ôcjiin jayu java chiyijôtjatch'e jpôyjey, vooy java chiisiyan'ôcji 

jpôyjey pa yi'ôcji jayu java cajovonjatas. Ti palha shalheemjulh pa t'aplhu'a ja 

Babilonia; ti niacloja pava lhnalhusesh.” 

Isaías 14 

Tapeclhatch'e ti chiysaas 

1Jech, pa Lhcaanvacle tcavts'aclayesh jayu ja Jacob. Pa ve'lheesh jayu ti t'acu'meyshi 

lhatam ja Israel, pa yachajemeyc'oya jayu japi Israel lhavos ca navtsateyan'e ja 

lhcootsjat. Papi vena tôlhshi' pa tanc'uyey jayu japi lhech, pa ve'lheelhsham jayu japi 

lhchifas ja Jacob. 

2Pa acloj jayu papi vatachifas ca natcuumjulh japi Israel lhavos pa nitanôycheelhey 

jayu ja lhcootsjat, vooy japi Israel lhavos pa lhcumteseeshjop jayu yiey ja lhcootsjat 

pa Lhcaanvacle. Japi Israel lhavos pa yôcfa'sha'neen jayu papin vatjutsa'esh ti 

yôcfa'sha'ne, pa yash'apee ts'ivee jayu papin vatjutsa'esh ti tcamclôquiin. 

Tancaaysiyuy pa lhanvacle pa Babilonia 

3Japi lhtachifas Israel lhavos, meelh pa Lhcaanvacle ca nichayantajelhjop java 

chinaclôyiteshelh, java aôyteselh'am shi' java chinasasinatshelhsha'ne ti 

alhancumtiselh ti chiyashelh'atapee, 

4pa etôneshelhch'e nôque vat'aclach'esh t'ajuya ti lhancaaysiyujelh'in ja lhanvacle ja 

Babilonia: “¡A'van ca ajaalh jan nachtaj pa t'ôsesha'ne pa lhcômclôniyash! ¡A'van ca 

ajaalh jan nachtaj pa t'ôsesha'ne pa lhtaanvaclenjayash! 

5Pa Lhcaanvacle yipôcjetsham pa t'unaj ja ojey, pa yipôcjetshisha'ne ja lhac'u' ja 

cômclônaj 

6pa yiclôyitesh japi vanichifansha'ne pa lhavôôc pa yic'ônesha'ne ti nint'ôsesha'ne, pa 

yôjôseshch'e napi lhtachifas pa t'asuyi pa voqu'esha'ne ti ninatcavts'aclayesh. 

7Lhacôm'a na cotsjaat ti yie' pa vatpiiyash shi' ti ampa ca nijumteey, pa tônesh'in pa 

lhshamitjayash. 

8Pa yamja java aacjuy pinos shi' java shintijcutacuy yiey ja Líbano pa nishamesh'a ti 

lhnôjicham pa yit'esh ts'ivee: ‘Nan tôlh'e' ti lhancôt'eelhsha'ne, pa ampapu ca 

napecleyjop ca nast'ovôselhch'e.’ 

9Pa tasham, pan yie' papi vafsha'ne, pa yaash ti yivishjatshi pa nach'ajulh ti 

lhatcuumjulh. Pava lhajpecles papi vafsha'ne pa nijat'oqu'esha'ne, pa lhacôm'a papi 

chinvacleyanesh na cotsjaat pa vatvaneelhsha'ne; japi lhanvaclesesh japi lhtachifas pa 

nineetsham'e ts'ivee java lhc'oovtesesh. 

10Lhacôm'a japi lhech pa tasinô'yesh pa niteesh'aan ts'ivee: ‘Avaatsha shta lhavôôm 

pa unaj, pa lhamey nan yijunashelh. 

11Nôque lhnachelh'e ti lhavatsavat'esh na anunatsjayash shi' na lhclôquijop na 

aclojqu'e lhniyjôy. Ja amôjavat yiclatchisham vooy java avuytes tinvosesh.’ 

12“¡Ti lhnatshicham tô'lhey ja vôôs, ti analhuvoqueesh ti nich'a nalhu! Ti chinacôtjata 

cotsjaat, avaatsha ti t'ash'apee napi vatachifas. 

13Pa lhaychavalhjatey yiey pa acachi': ‘Jôquey chisham jayu yiey ja vôôs; pa janshi' 

jayu na yic'ovat java lhcaatiis ja Dios; pa jôv'esha'nejop jayu pa tojey yiey na 

fchenajjulh, yiey lhja utiyuc jan tay'evane java chiydiosiyan. 

14Pa jôquey chisham jayu yiey ja chishamnee java vôsey yaash ti toschisham; pa 

yijunashajulh jayu jan Yaashchisham.’ 

15¡Taj ti yijô' ti lhôqueyshicham jan yie' ja vatvafjayash, ti yaash ti apatojqu'e tasham! 

16Japi navan pa lhtôvatlhaac'oyaan, pa nivatjumteesh'ajulh ca niteesh'a ts'ivee: 

‘¿Lhech t'e nôque nivacle ti yinayuuyjat na cotsjaat, ti yivômjatshi japi vatachifas, 

17ti yivômjatshi na cotsjaat ti yiamiyan'e pa'na, ti yiclamamiyanch'e java yitsates pa 

ninvashan japi vanôôcfasha'ne?’ 

18Lhacôm'a japi lhanvaclesesh japi vatachifas pa t'ichayesh pa lhnôclôjqueyash, pa 

ve'lhee ts'ivee pava lhanvalhjey; 

19vooy avaatsha, pa vena ajunash, pa chinatonatch'ec'oya pa anvalheech jan lhjunash 

java shtôcley ti chiyvôm'in, jan lhjunash pa vatvuvaat ti chivôlhch'een, ti lhôvji' japi 

nivacle tinclônjas, ti chiyôcfeeshchisham, pa chinamjatch'e tasham pa apatoj 

tapoojqu'e java utes. 

20Pa tan jayu ca chintishelh'ac'oya jan lhjunash jap'elh lhcaanvacles, lhayaash ti 

lhtifshicham na avtsateyish shi' ti aclônjasesh japi atachifaselh. Papi tô'lha papi ojiyis 

tan jayu ca pitôja yajatesh. 

21Ataasclaneshelhsha'ne ca aclônelhsha'ne japi lhcles tôlh'ejop java niysisa ti 

yisnatesh japi lhnavot, ca jaspa ya aj ca chinaychavalhshey t'ôyish'e ca na'shesh'apee 

na cotsjaat pa ya aj na ca namey lhac'o java lhavtsates.” 

22Pa Lhcaanvacle yaash pa t'unaj yit'esh: “Jôquesham jayu pa ca yifanisheesh ti 

jayjuyjulh ts'ivee, pa javômjatshi jayu na lhey ja Babilonia shi' pava ca mônlhatajashi, 

papi lhcles shi' papi lhantôclishjes. 

23Pa jajôney jayu ca natvashaych'e ja cotsjaat, ca nôvji' pava c'o'mis. Pa 

jafc'uclôseshch'e jayu lhpa vatafc'uclôsjanjateesh ti chitif'e'.” Pa Lhcaanvacle yaash pa 

t'unaj lhech t'ônashesh. 

Pa Asiria chitificham jayu 

24Pa Lhcaanvacle yaash pa t'unaj pa yinôôclhanitemc'oya: “Yijô' ti caaj na 

jaychavalheyjop, pa jasnatesh jayu; na javaclhiteshjop yôfisch'e jayu. 

25Jatifesh'e jayu japi lhtachifas asirios yiey na yivtsateyish, pa jayôseshichamch'e jayu 

yiey nava yiv'uticuy. Vooy pa lhavovo pa jayjatem'e jayu japi tancômclôy yichifas, 

vooy pa lhancômclôniyash pa tanca caclecleem t'ôyish'e yiey lhfatatsiy. 

26Côque jaychavalhe'mey lhacôm'a japi yiey na cotsjaat. Na yipôcôt pa 

jayafjuneshaan lhacôm'a japi lhtachifas.” 

27Pa Lhcaanvacle yaash pa t'unaj lhech yaychavalh'ejop, pa ampapu ca isa'jop jayu ca 

ninequetsenjulh. Pa lhpôcôt tafjunesh'in pa ampapu jayu ca nanvaych'aclajem pa ca 

lhjunasha. 

Pa chiychayeemjulh papi filisteos 

28Pa nincôôp ti vaf ja lhcaanvacle Acaz, ja Isaías nifac côque ti chayemjulh: 

29Ya aj ca anshamesh, lhtachifas filisteos, ti yipôctejshi ja lhavcôjat japi nac'ônesh'in, 

lhayaash jan tôlh'e' ti tosesh ti t'ecletchisham ja ôclô, pa mônlheesh ti tôlhshaam jayu 

pa ôcleshchenjataj yifô'yô. 

30Papi ts'aclaaysha'ne caajem jayu pa yivitjatas t'ajuya pava lhclôy tashinshtas, pa 

vooy papi nivacle ampa ca nivan pa is jayu ca nit'ichaych'e. Yivaatsha, pa vena 

yifanisheesh, napi achifas javômjatesh jayu pa yipcu', pa jaclônsha'ne jayu papi napu' 

ca mônlhatajee. 

31¡Atacshinelh'avne, yitsates filisteos, pa ônshelh'apee pa aôytajelh'am, pa 

nach'aniinjatelh pa ajovayeelhshi! Lhayaash na fchenajjulh tôlhey jayu papi 

c'afoquelhay jan lhjunash lhpa vôse' ti tajtiyshi; pa nive'lhaa pa nivacle ca nitayshi 

jayu ti vanijiyinch'ejop. 

32¿She t'e papi isjop ca nicuulhjulh papi nicheney nôque vatavtsateyish? Lhech pa 

Lhcaanvacle ti yiyiitsjatesh'e na Sión, vooy papi yitacshinvatsham'in napi lhchifas pa 

lhech t'afiyiy'ech'e jayu. 

Isaías 15 

Pa chiychayeemjulh pa Moab 

1Ti chiychayeemjulh ja Moab: Pa lhech tulh ti chiyvômjat ja Ar, ti vaclanem ti 

nôjicham ja Moab; pa lhech tulh ti chiyvômjat ja Kir, ti vaclanem ti nôjicham ja 

Moab. 

2Japi lhtachifas'e ja Dibón pa yichesheychisham pa t'ôpjayaash ja vatishjanjavat yiey 

lhja utiyuc lhôse. Ja Moab pa yitacshinjayan'in pa lhnôjayashicham ja Nebo shi' ja 

Medeba. Pa lhacôm'a java lhshatjes yivoc'ajatch'e, shi' java lhpôsey yit'ovôsch'e. 

3Pa yicheshch'e java lhcaavjuc japi nivacle java yuych'esha'ne p'ajavsha'ne; pa yiey 

java chishamnee ti tafshiyeshch'e pa t'ôôyteem. Yiey java clayôych'esha'ne pa 

lhacôm'a ti yitacshinch'e pa vômji' pava lht'ec. 

4Ja Hesbon shi' ja Eleale t'aalhtajey pa ca chinefenesh; pa yamjey ja Jahaza ti 

tach'anch'e pa lhafshiyash. Pa lhe'naa ti t'e pa lhcajunashesh japi yivatclônjayan ja 

Moab pa yamjatch'een pa t'ajovayi. 

5Na yicachi' nalhjayutaja ca nefen ja Moab; japi lhchifas yich'in ti yiclôt'in yiey ja 

Zoar, yamey ja Eglat-selisiya. pa yuyeyshi ja Luhit ti yichesh'apee pa t'apjayaash; yiey 

ja nôyish tôlhey ja Horonaim ti yisitseneshch'e pa aôytejem ti yie' t'ajuyish pa 

tavijatay. 

6Java t'itsjes yiey ja Nimrim yimch'esha'ne, java t'aclôôc pa tapecvane ts'ivee, pa 

tsafofqu'esha'ne java lhtôlhjes, pa ampa ca ve'lhaa ca isa' pa lhsaash. 

7Pa lhe'naa japi nivacle ti nayjatvane java lhavanjas pa yicha'jey yiey ja t'ôyish'e ja 

tovôc lhaôs java aacjuy tôlh'e lhavôôj pa yinôôt. 

8Pa lhafshiyashesh pa lhnefenjayash pa vapecleshch'een java yôj'e ts'ivee ja Moab; ja 

t'ôcjayaash yamey ja Eglaim pa yamey shta ja Beer-elim. 

9Lha'mataj java t'itsjes yi'shi' ja Dimón pa tapoojqu'e pa vatvoyey, pa mônlheesh ti 

jancheney jayu java yaash ti tavijatay; pa ve'lha jump'uvalhjetaj yijuujane jayu japi 

vanilhjentajshi ja Moab, japin mônlhatajsha'ne yiey na cotsjaat. 

Isaías 16 

Papi lhtachifas'e pa Moab t'ôfiya pa Judá 

1Tôlh'e' ja Sela yiey ja am'e pa'na, japi lhanvaclesesh ja vatavtsateyish pa yichen java 

lhclôy tashinshtas nich'a us ti yamey lhja utiyuc Sión. 

2Japi tsitenas'e ja Moab ja nash'e ja Arnón jan lhjunash pava ajôclôs ti chinjovatsjaney 

ti yiclôtc'oya pava lhupis. 

3Pa yit'esha ts'ivee ja Sión: “Asnatesh pava ca ôyinch'ejop ca jaspa 

anujumatsenelhyish ca asvayjatelhjulh. Pa amjatelhyitapee pa ajpec jan lhjunash ti 

nalhcachi, pa lhech lhjunasha ca tulhtajaan; anc'at'elhc'oya japi chiysas'in lhapesh, pa 

ya aj ca avanqu'eyjatelhjop japi yiclôt'in. 

4Pa an'ate ca natfiy'ach'e japi yiclôtc'oya ja Moab. Pa anc'atc'oya japin yie' t'ajuyish ca 

chintif'e.” Meelh ca nôjtajeshch'e pa lhancômclôyash shi' ca nit'ôntajshi pa 

lhnôjayashicham, meelh jan niyetsesey ca napectajey pa lhavtsateyish, 

5pa ve'lha pa nitôôlhsham ja David pa tajulh'apee jayu ja lhanvacleyash, pa 

nit'unesh'in ja lhanvacleyash pa lhtatsuqu'eesh pa vat'isiyash. Pa lhech chiyôclôjesh 

jayu ti tcaasclanchaych'e pa t'unesh'in jayu ca nijôntajeshch'e pa yamey jayu tatsha pa 

vatvoyjayasheshch'e. 

6Tsitôôyshelhc'oya ja lhnunatsjayash yaash ja Moab, pa lhcafinashesh lhavach shi' ja 

t'ashjayash, shi' ja lhtaanvaclenjayash shi' ti cha'lheesh java lhclishataas. 

7Pa lhe'naa lhacôm'a japi tsitenas'e ja Moab ti yôyana jayu japi vatachifas; pa 

yitacshina jayu pa aôytejem jayu japi nivacle yiey ja Kir-hareset. 

8Java lhavôtjayetacuy ja Hesbón shi' ja Sibna pa tapecvane ts'ivee, pa 

yipôcjetch'esha'ne japi lhanvaclesesh japi vatachifas java lht'oyesh pa yamjey ja Jazer, 

pa na'shesham ja am'e pa'na pa yamejey pa pachamey ja uj tovôc. 

9Pa lhe'naa ti c'ôyanch'e java lhavôtjayetacuy ja Sibma, pa lhech yijunashesh ja Jazer, 

pa jap'e' ja Hebón shi' ja Eleale, lhayaash java lhay ts'ivee shi' ja lhcavcalhech'esh pa 

tônesh'apee pa vatvatclônjayash. 

10Pa vatshamitjayash shi' pa vatc'usiyash pa vôôm jayu yiey java vatcac'ovtes; pa 

tanca t'ôyi'sheesh jayu ca chintônesh'in pa vatshamitjayash pa tanca chintishjanshi 

java ôtjayetacuy, pa tanca chinilha jayu t'ôyish'e java ôtjayetas ca nicaaj pa t'i'. Pa 

vatônjayash'in vôôm jayu. 

11Na yicachi' yiclôyanshi jan lhjunash ja cuvôyu lhacôôs tôlh'ejop ja Moab shi' ja Kir-

hareset 

12Ti tôlh'ejop ja Moab yaash ti yi'tajesh'apee java uticuy lhcles pa lhech'e ti yulhjôt pa 

lhtants'aclanjayash, tôlh'ejop ti yi'tajeshey'in ja lhishjanjavat ti t'aalhtaj'in, pa ampa ca 

nivatvanesh ca namat. 

13Cavôque lhclishay yit'eshema pa Lhcaanvacle ti t'ajuyjulh ja Moab ti yicheshch'e 

java aclôj nalhusesh. 

14Nôqueesh yit'esha pa Lhcaanvacle: “Pa nôqueshch'e java pu'jana nincôpes, jan 

lhjunash ti chiyitsjulhemch'e pa vatcumjayash lhavô' pa lhcanalhu'esh, pa 

lhasnôycheyash ja Moab ti chiyapunc'oya jayu, yamsha pa t'ashjayashtajesh; ti 

lhnasheesh jayu ca chincuumjam pa tiqu'in'a shi' ti nint'unsham. 

Isaías 17 

Pa chiychayeemjulh pa Damasco 

1Ti chiychayeemjulh ja Damasco: Ja Damasco vô'mesh jayu ti yitsat'esh; pa 

ve'lhaasham ca ninaclapju ca nafalhtajch'e. 

2Yajateeshch'e jayu ca chinvôm'e, pa nancayôjey pava yitjatachatis; pava yaquisetes 

pa isa' ca natc'uutshisha'ne. 

3Ja Efraín, jô lhech lhnunatsjayashesh ja Israel, pa ameem jayu pava yitsates yijôt'as; 

pa lhech lhjunasha shta ja Damasco, ti mônlhashi ja Siria, pa vô'mesh jayu pa 

lhanvacleyash. Lhech t'ônashesh pa Lhcaanvacle yaash pa t'unaj. 

Chiyclôyit pa Israel 

4Pa lhech nalhu ja Samaria, nunatsjayashesh ja Jacob, pa yivôôm jayu pa t'unaj, vooy 

pa istajeysha'ne vômji' jayu. 

5Lhjunashjulh jayu pa vatcôvjiyanjayash lhavo' ti vacalhem pa trigo pa nit'ôôjqu'e 

pava lhtôsjey pava lhpôcôtôy, jô'tajesha ti nit'ôqu'e pava lhtôsjey yiey ja tavashay 

yi'shi' ja Refaim, 

6pan yie' pava tsi'shach'e ti chiyac'oyesh chintôvacluqu'e; jô'tajesha ti chiyc'ônesha'ne 

lhja olivoyuc ti lhnasheesh pava napu' ja't'ajesha pu'jana ti mônlhashi lhay yiey 

lhôtôjey pava lht'oy, ja't'ajesha ti yamjatvatsham pava yichatjulh ja't'ajesha 

ve'lhanôjesh lhpa ve'lha aacjiyuc. Lhech t'ônashesh pa Lhcaanvacle, lh'Dios napi 

Israel lhavos. 

7Pa lhech nalhu pa nivacle pa vapecleyjop jayu ti yovalhc'oyaan pan yivclanjat, pa 

Dios Iseemsha'ne japi Israel lhavos. 

8Pa tan jayu ca nachajeyc'oya ca novalhsha'ne pava lhavitôvtes pa nilhecha pav'elh 

yisnatesh pa nivacle. Pa tan jayu ca t'ôyi'sheey ca novalhsha'ne java yeclôy chiy'isiyan 

pa nilhecha java lhavitôvtes javan napjuneshem'e pa acôjqu'e pa lhniish java lh'diosec. 

9Pa lhech nalhu java avtsates yijôt'asch'e pa chiyvôm'e jayu, jan lhjunash ti yivôôm 

java lhavtsatesesh japi heveos shi' japi amorreos ti nijovayjulh japi Israel lhavos. Pa 

nicôyôj'e jayu ti am'e pa'na, 

10lhayaash ti lhantôvacluey pa Dios ti nalhjen, pa niavôntôyich'e pa lhech ti yijô' ti 

lhatfiya. Avaatsha lhavancuqu'e javôque vatcôvjiyanjavtes isisch'e, pa lhcôvjiyanch'e 

java acôvjiyanchecuy ti lhôclôjjop pa chiydiosiyan vena tôlhshi', 

11pa lhnujumatsenesh'in pa nalhu java acôvjiyanchecuy shi' ti lhtôlhjatshi pava 

lhtôsjey ti nalhu shta. Taj ti meelh ti namey pa lhayasha'esh shi' pa niysa' ca 

chinfetetsiyanesh, pa nateshiyanesh jayu pa acavcalhech. 

12¡Ach'anelhch'e ti cuyuyuysham japi acloj lhtachifas, ti t'ôyshaam jan lhjunash ti 

tôlhshaam ja uj tovôc! Côque t'ôjôj ti sitses japi vatachifas, jan t'ônashch'e pa yinôôt ti 

factsejeshch'e. 

13Taj ti meelh pa Dios ti yishantesh, pa yiclôtey ts'ivee pa tojey, jan lhjunash pa yiteej 

ti yifôôyjat'apee pa lhaviim pava uticuy ja't'ajesha lhpa c'utjaniyuc ti yifc'ôclôôs pa 

lhavimitaj. 

14Vooy ti nuutey pa lha'yasha ti suyc'oya, taj ti jôjjeclay ninalhu'a pa vô'mesh ti 

caajtaj. Côque t'ôsesha'nejop japi shinjôôctajelh, pa lhech yôjesh'e papi 

shintiftajshicham. 

Isaías 18 

Chiychayeemjulh pa Etiopía 

1¡Shiya'lhavach ja vatavtsateyish ti t'ôya' pa t'ôjôj ti t'ônashch'ejulh pava lhafcatas, ja 

vatavtsateyish jan yie' ja t'ôyish'e java tovjôy yi'shi' ja Etiopía, 

2jan yichen japi lhcasinônjas yiey ja tovôc Nilo, ti yichesh'apee pa yinôôt java 

lhôvjatshiyisesh java sisetacuy! Meelh'in, apôtseselh yicasinônjas, yiey japi lhtachifas 

pitesch'e, shi' ti ts'ayôjisha'ne ja t'ôj, japi vatachifas ampapu ca ninanjova'yajulh, japi 

vatachifas t'unvatsham'in shi' ti yaashchishamch'e ti yie' ja cotsjaat yifach'anch'e java 

tovjôy. 

3A'lhacôm'aelh, atsitenaselh'e na cotsjaat, lhavanelhey jayu ca chintsimaajtaj pa 

chinôôclhanitsha yiey java uticuy, pa lhpe'yeelh jayu ca chinfiyutajch'e pava 

vat'ônjanchey. 

4Pa Lhcaanvacle yit'eshyam: “Yiey nan jôv'e' pa jovalhsha'neen jan lhjunash na 

vatqu'isjuyaj pa nalhu ti shnôvôp'esh, jan lhjunash lhja vôse' ti taviyitsiyshi ja nalhu ti 

cusey pa vatcavcalhech. 

5Meelh ti t'ônshi' ti tavôysham java ôtjayetacuy, vooy pa lhavô pa lha'esh ti yiiyshi, taj 

ti jôjjeclay pa lhnalhu'esh pa vatcavcalhech, pa chiyt'ôvôsesh'apee pava lht'oy pa 

clesa, pa chiyt'ôvôsey ts'ivee pa chiyvôm'in jayu. 

6Lhacôm'a ti chiyvôm'apeeenc'oya jayu java uticuy pava ajôclôs tayjôôysha'ne shi' 

pava yaquisetes yalhanashch'een. Pava ajôclôs lhech nash'e jayu ca shnavoptajeesh, pa 

lhacôm'a pava yaquisetes yalhanashch'een lhech mônlhee jayu ca clooptajeesh.” 

7Pa lhech t'aplhuach'e ca nanchajey jayu pa Lhcaanvacle yaash pa t'unaj pava 

vatcufayjates tô'lha japi lhtachifas pitesch'e shi' ti ts'ayôji pa t'ôj, japi vatachifas 

ampapu ca ninanjova'yajulh, japi lhtachifas t'unvatsham'in shi' ti yaashchisham, ti yie' 

ts'ivee ja cotsjaat yifach'anch'e java tovjôy. pa chinchajey jayu lhja utiyuc Sión, jan 

yie' ca nitôntajey ts'ivee ja lhey pa Lhcaanvacle yaash pa t'unaj. 

Isaías 19 

Chiychayeemjulh pa Egipto 

1Ti chiychayeemjulh ja Egipto: A'van na Lhcaanvacle: nachey ja Egipto ti yi'apeejop 

lhja pôtsej vôse'. Pa nôv'e' t'ajuyish ca nits'anaanjatsham java lh'diosec ja Egipto, vooy 

japi egipcios pa namqu'een pa t'ajovayi. 

2“Jacatsônjatsham jayu japi egipcios —lhech yit'esha— pa yishanelhsha'ne jayu 

jap'elh: pa lhc'utsfa pa natjuyjulh pa lhc'utsfa, pa yitsaat pa natjuyjulh peelh yitsaat, pa 

vatvacleyash pa natjuyjulh peelh vatvacleyash. 

3Pa javômjate'mey pava lhshatjes, pa javômjatshic'oya jayu pava yôyinch'e. Pa 

lhecheesh pa niniy'ôsjop'in java lh'diosec shi' japi lhavitôyjes, pava lhsôc'ôtes 

lhshayc'uc papi vafsha'ne shi' japi yivoyjateshem'ôcji. 

4Taj ti yivaatsha janshi' jayu ja Egipto pa lhanvacle yaash ti t'un'in; pa lhcaanvacle 

nisa'sha'ne pa yiclôvalh jayu.” Lhech t'ônashesh pa Lhcaanvacle yaash pa t'unaj. 

5Pa yinôôt yi'shi' ja Nilo pa yim'e' jayu, vooy ja tovôc pa lhacôm'a jayu ti clajôjqu'e, 

6java lhcôsivshayesh pa yiclatchisham jayu Vooy java factsesch'e yinôôt yiey ja 

Egipto pa vapecshichamch'e jayu pa namjey ca clôjôjach'e, java sisecuy shi' ja 

vanôcat pa natpecvane jayu; 

7java vanôcatis ti yie' lhavôôj ja tovôc Nilo, shi' lhacôm'a pava chiycôvjiyan ti yie' ja 

lhtacoyish, pa clajôjqu'esha'ne jayu pa vô'mesh jayu ti vaclan. 

8Pa lhacôm'a japi yicunjaneyshi'in ja tovôc Nilo pa t'echetlhavne jayu shi' ca nap'e' 

ts'ivee; vooy japi yich'anesham java lhaschatiy ja yinôôt pa yitacshinjayanvatsham'in 

jayu. 

9Japin lhcumjat'esh ti tsiqu'itsjan pa nichavayey jayu ti cumjamat'e; japi 

vancuquishamch'e shi' japi tôftilhjanch'e pa nint'unshamsha'ne; 

10japi yisnatesh java sivôclôclhayjey pa nincont'ajesha'ne jayu, pa lhacôm'a japi 

yitô'yish pa ti yisnatesh pa tastayeemvatsham'in. 

11¡Naacajôyshayelhsha'ne avaatsheelh, lhanvacleselh'ash ja Zoán, japi tanefenelh ja 

Egipto ti ya'shesh ti tcajôyshaysha'nec'oya, taj ti yijô' ti ojiyisesh! ¿She pa ca 

navclantajelh'am ca at'eshelha ja faraón: “Ya lhechelh jatô'lhelha japi tcajôyshay, shi' 

japi lhcaanvaclesesh lhapesh”? 

12¿Ta yie' japi tcajôyshay'am, faraón, ca jaspa neyjatsjanesh shi' ca nanfacl'am pava 

yôyinemch'e pa Lhcaanvacle yaash pa t'unaj ti t'ajuyishjulh ja Egipto? 

13Japi lhanvaclesesh ja Zoán ninatcajôyshaysha'ne, japi lhanvaclesesh ja Menfis pa 

chiyjôts'ôclônvatsham'in; japi lhanvaclesesh java chiyie' ts'ivee yamjatey ja Egipto pa 

lhnôyish yijôts'ôclôn'in. 

14Pa Lhcaanvacle pa yanshi' ts'ivee pa lhsôc'ôclit lhshayc'u tastayem'in; japi lhech 

yamjatey ja Egipto pa lhnôyish yijôts'ôclôn'in yiey java yisnatshem, jan lhjunash pa 

yetsej ti t'acuuysha'ne pa cuyuyuy'in. 

15Pa ampapu ca lhecha pa vatshateech ja't'ajesha pa vatcôôs, nilhecha lhpa ftsuuc 

ja't'ajesha pa lhtatsuc, ti sasemjop ca nasnatesh ja Egipto. 

16Pava lhech nalhus japi egipcios lha'yasha jayu papi ôcjeclôy; pa yamqu'een jayu pa 

t'ajovayi shi' ca nantôyiyjataj ca nivantajjulh pa Lhcaanvacle yaash pa t'unaj ca 

nôclôjtajulh pa lhpôcôt japi lhech. 

17Japi egipcios pa nijovayjulh jayu japi Judá lhavos; pa tsi'sha ti yivoya lhcachi' 

ts'ivee ja lhey ti nijovayjulh ti yôyinch'esha'ne pa Lhcaanvacle yaash pa t'unaj ti 

t'ajuyjulh ja Egipto. 

18Pa lhech nalhu caaj jayu papi yiey ja Egipto ve'lhanôjesh yitsates ti tasinôyesh ca 

hebreo pa tanôôclhantshemc'oya pa yivo'yeshch'e pa Lhcaanvacle yaash pa t'unaj. Pa 

ve'lha pava lhech pa lhqueyesh jayu Jumcuclaay Lhavtsaat. 

19Pa lhech nalhu caaj jayu pa ve'lha lhavitôvat'esh ti yôclôjesh pa Lhcaanvacle yiey ja 

Egipto, pa sha'lheema pa yôj'esha'ne vatjulh pa chintsemaaj jayu lhpa ve'lha utej ti 

chiyôclôjesh pa Lhcaanvacle. 

20Ti yinôôclhanitsha jayu ca jaspa naychavalheshch'e pa Lhcaanvacle yaash pa t'unaj 

yiey ja vatavtsateyish Egipto. Meelh ca nitôntajeyjop pa Lhcaanvacle ti t'aalhsha ca 

nefen ti t'ajuyjulh papi yicômclôquiin, pa lhech nicheney jayu pa ve'lha yifa'matanesh 

ca jaspa natvayeemjulh shi' ca nalhjenesh. 

21Pa Lhcaanvacle pa yitôyjatlhavne jayu japi egipcios, vooy japi lhech pa 

nantôfa'clesh jayu ts'ivee pa Lhcaanvacle, pa nôclôj shi' pava ca nitisesh pava 

lhcufayjatesh. Pa yisnatshem jayu pava lhfacjesem pa Lhcaanvacle pa yôfisjatemch'e 

jayu. 

22Pa Lhcaanvacle yivo'matansha'ne jayu yiey ja Egipto, taj ti pa nijooylhach'e jayu ca 

nivatsjanchatsha'ne. Japi lhech vapecla jayu pa Lhcaanvacle, vooy pa lhech pa 

tcavts'acleyesh jayu, shi' ti yilhjensha'ne jayu. 

23Pa lhech nalhu caajem jayu pa c'atsajch'e lhnôyish pa nitô'lhey ja Egipto pa namey 

ja Asiria. Japi asirios iseemjop jayu ca namjam ja Egipto vooy japi egipcios pa 

namjam ja Asiria, vooy japi egipcios shi' japi asirios pa ve'lhaasham ts'ivee ca nôclôj 

jayu pa Lhcaanvacle. 

24Pa lhech nalhu ja Israel pa yiesham jayu japin napu'jop ja Egipto shi' ja Asiria, pa 

ve'lhaasham jayu pava isis ti yiesh'e ja cotsjaat. 

25Pa Lhcaanvacle yaash pa t'unaj ti yit'eshem jayu pa is, pa niteetsha: “Yivaatsha 

jôclôjesh na Egipto, na yivtsaat, yiey na Asiria, lhcumjat'esh nava yipôcôtôy, yiey shta 

na Israel, ti tsitsôt'ajesh.” 

Isaías 20 

Pa Asiria yash'apee jayu pa Egipto shi' pa Etiopía 

1Pan t'aplhuqu'e' ja Asiria lhanvacle Sargón ti nicheney jan yashjat ti lhcavoeshjop 

yiey ja yitsaat Asdod, vooy jô lhech pa t'eclet'a ja yitsaat pa yash'apee. 

2Pa lhech nalhu pa tasinô'yelh pa Lhcaanvacle ja Isaías, lhaôs ja Amoz, pa yit'esha: 

“Anclanshi nava t'uych'e p'ajavsha'ne shi' nava acfiyis ti t'ôsch'e.” Pa lhech 

lhfanishlhavach ja Isaías pa tsi'sha lhafoc shi' ti tatclanshi. 

3Pa lhechesh pa yit'esha pa Lhcaanvacle: “Na yicavo Isaías ti tsi'sha lhafoc shi' ti 

tatclanshi ti yicheshch'e java pu'jana nincôpes, jan lhjunash ti yinôôclhanitsha shi' ti 

nifac java t'ajuya ja Egipto shi' ja Etiopía. 

4Pa lhech lhjunasha ja lhanvacle ja Asiria ca nisaastaj jayu japi egipcios shi' japi 

etiopes, ca lhechtaja japi c'utsjas ja't'ajesha japi nich'acsha'ne ca tsi'sha lhafocla shi' ca 

tsi'shaa vatsham'in, pa ninôclesh pa t'ôyishey pa lhavapenajesh. 

5Japi nivacle pa yamqu'een jayu pa t'ajovayi pa vapenesh jayu ja Etiopía, jô lhech ti 

caclectaja, shi' ja egipto jô lhech ti vanuntesh. 

6Pa lhech nalhu yit'eshaan jayu ts'ivee lhacôm'a japi yie' ts'ivee java lhavjôych'e: 

‘A'van nan nachey ti vatsavatjop nan cascaclectaja, nan shnôctajeyjop ca sht'a'lha ca 

shinefenesh, ca jaspa shinfa'matanesh na lhanvacle na Asiria. ¿Ta casjunash ca 

shtanilhjenesh nôqueesh?’ ” 

Isaías 21 

Chiychayeemjulh ti nôjicham pa Babilonia 

1Chiychayeemjulh pa lhjunash ja am'e pa'ne: Jan lhjnash java jojactsinitas ti tôlhey 

fiyatjulh, ti namey ja am'e pa'na, pa tanjovayiyshi. 

2Suych'e ti tsivanjiyinesh pa Dios ti nôclityam: ja qu'iyôytanaj pa qu'iyôytay'in, ja 

vancalhif'e pa vancalhifch'een. ¡Aneetsham, Elam! ¡Napi Meda lhavos pa 

eclet'elhchisham! ¡Ya aj ca avashanem t'ôyish'e pava chincôtset'esh! 

3Na yivu'vat yictsujutch'e pa ts'ictsujut ti aôytejyam jan lhjunash lhpa ôcjeclô ti 

nicavatjatsu, pa tsiamiyanch'e ti amyam pa ca yipe'ya, na yijovayeshi pa yiamiyan pa 

ca nasvanjiyiney. 

4Pa yuyjatvatshiin pa yaychavalhjayash, pa ts'ictsujut na nijovayeshi. Java yiiyich'een 

ti jentaj ti nuutey pa tsachaje pa yijovayeshi. 

5Ja vattsaccunjavat apis ti chiyan'apee, ti chiyan'e'sha'ne java chiych'aneshc'oya 

vopovos, pa chitôlhesh'e pa vatôc. ¡Avatsavat'elhch'e, lhcaanvacles: pa a'isiyanelh 

java achamaclelh! 

6Lhayaash pa Lhcaanvacle ti yit'eshyam: “Meey ca an'e' pa vancaclôvalh ca nanfac 

lhacôm'a pa ca nivantaj. 

7Ca nivantajjulh pava caletas ti yitojon pava napu'vane cuvôyu ja't'ajesha papi yi'apee 

pava cuvôyutas ja't'ajesha pava camellos, ca novalhtajulh pa nivatjumtijulh.” 

8Vooy pa ca novalhtajulh pa nitôn'in: “Yiey na javatsavat'e, Lhcaanvacle, yamônlhee 

ca nalhuclay, shi' java tulhisesh yamônlhee ti javancaclôvalh. 

9Pa javanjulh lhja ve'lha caletaj yitojon java napu'vane cuvôyu.” Pa lhechesh pa caaj 

japi yit'eshyam: “¡Nôjicham, nôjicham ja Babilonia! Lhacôm'a java lhasnatsjesesh ti 

lh'dioseclesh ti nataan cotsjaat ti yic'asshisha'ne.” 

10Napi yichifas, chit'ôsch'een jan lhanfanash ja trigo, yivaatsha janfac java 

jaypeeycheyesha pa Lhcaanvacle yaash pa t'unaj, pa lh'Dios napi Israel lhavos. 

Chiychayeemjulh pa Edom: 

11Chiychayeemjulh ja Edom: Caaj japi tônyiyijop yiey ja Seir: “Vancaclôvalh, ¿ta 

t'aplhuqu'e' na tulh? “Vancaclôvalh, ¿ta t'aplhuqu'e' na tulh? 

12Vooy ja vancaclôvalh pa yicuulh: “Palha nôcjuulh na nalhu, taj ti pa chi' shta na 

tulh. Ca entajelh ca aniy'ôstajeshelh, pa aniy'ôseshelh'in, pa mapeclelheyjop'in.” 

Chiychayeemjulh pa am'e pa'na 

13Chiychayeemjulh yiey ja am'e pa'na: Japi tcalhcuysha'ne Dedán lhavos, ti 

lhtsavalheshelhch'e ja tulh ti lhôveelhshi java aactses yiey ja am'e pa'na, 

14achaajshelhjulh papi caaj pa lhavinjayu ca ajutshelhey pa yinôôt. Japi tsitenasshi ja 

vatavtsateyish Tema, avo'elhc'oya japi yiclôt'in ca ajutelhey pa ca nituj. 

15Lhayaash ti yiclôtsjat'in pa clesataj, pa clesataj yacôôj, pa clutsesh yisclanjop'in ca 

chinlhiyjônesh shi' pa vatvôqu'esh pa vatvatclôjayash. 

16Pa Lhcaanvacle yit'eshyam: “Nôqueshch'e atesha pa ve'lha nincôôp, jan lhjunash ti 

chiyitsjulheemch'e pa vatcumjayash lhavo' pa lhca'nalhuesh, chitif jayu lhacôm'a pa 

lhasnôycheyashesh ja Cedar. 

17Pa napu'a jayu java lhclutshes ca mônlhaaesh japi yivôtclônjayan ja Cedar.” Pa 

Lhcaanvacle, lh'Dios japi Israel lhavos, lhech t'ônashesh. 

Isaías 22 

Chiychayeemjulh pa lhjunashch'e pa Jerusalên 

1Chiychayeemjulh pa lhjunash ja tavashayesh ti yi'shi' vatô'vaat: ¿Ta t'e lhayaash ti 

lhavôlhelh'apee java lhôtajey ajpôyjey? 

2Na yitsaat yamji pava chiyt'ôyesha shi' pava chicuyuyeshvatjulh, na yitsaat 

vatc'usinatesh'in, japi aclônjasesh tanca nivômjatsha'ne pa clesataj, pa tanca nivafshi 

pa vatvatclônjayash; 

3japi anvaclesesh lhacôm'a ti vacumajvatich'e, shi' ti yiclôteshc'oya java clutshes japi 

vanôôcfasha'ne. 

4Pa lhe'naa ti jayeesh'a: Atanuyic'oya, jen ca uja'esh ca jap'in; ya aj ca aniyôyich'e ca 

asshanat ti nôjicham japi yichifas. 

5Lhayaash pa Lhcaanvacle yaash pa t'unaj apis ti yivaclhiteyam ti yamey pa 

lhnalhu'esh pa vatjovayi, ti vancalhifch'een shi' ti yistanjatvatshi yiey ja tavashayesh ti 

yi'shi' vatôvaat. Ti yaflhitshichamch'e java vatashclôfjes ti yamey ja t'ôjôjesh java 

uticuy. 

6Japi elamitas yivaclhitsham java lhc'ôjey, shi' ti yi'shi' java lhcaletas yitojon java 

cuvôyu; japi tôlhey ja Kir pa yayjat'e java lhchama. 

7Java atavashayis yaash ti lhasnôyjes pa yitsiyinshi java caletas, vooy japi cuvôyuyjas 

pa t'eclet'a ja lhashi'esh ja yitsaat. 

8Ja yivayjatjulh ja Judá pa chinvômjatey. Pa lhech nalhu pa lhovalhelhsha'nec'oya pa 

chiyan'ôcji java vatvatclônjavos yiey ja Lhajpôyich'esh ja Yita', 

9pa lhavanelh jayu pava acloj yipôc'ôsshamsha'ne yiey ja Lhavtsaat ja David pa 

nitapooj pa yinôôt pa lhaviinjôc tasham; 

10pa aclôvalhelhch'e java jpôyjey yiey ja Jerusalên pa nicaaj java ca avômjatelh ca 

anich'ayanelhch'e ja vatashclôfech. 

11Yiey lhcaavjuvane java napu' vatashclôfjes pa asnatshelh lhpa tnôjque t'ajuya pa 

yinôôt tôlhey ja apis vatjôôc. Taj ti pa niovalhelhsha'nejop nan yisnatesh lhacôm'a, na 

lhech tôlhesh'e java acloj nincôpes ti chiyvaclhiteshjop. 

12Pa lhech nalhu pa Lhcaanvacle yaash pa t'unaj t'a'lhelh'aajop ca apelh'in shi' ca 

atacshinelh'in, ca avoc'ajatelhch'e java ashatjeselh shi' ca uyelhch'e java p'ajavsha'ne ti 

lhnôcliteshelh ti aôytejelh'am. 

13Taj ti nava caajelh'am lhech pa ac'usiyashelh shi' ca ashamitjayashelh, 

lhclônelhsha'ne pava vôcôc shi' pava tashinshtas pa lhtujelh pa t'asjaan shi' ti 

t'iyôelhshi pa ôtjayetas t'i'. “Shtatujelh shi' ca sht'iyô'elhsha'ne, lhum'ashi pa 

shtavafelhsha'ne” —yit'esh'in ts'ivee. 

14Vooy pa Lhcaanvacle yaash pa t'unaj pa tanôcliteshyam pa tsich'anjateshlhavne: 

“Yivaatsha tan jayu ca yivômjatch'e nôque sasch'e; pa nivatjutsac'oya ca avafelhsha'ne 

jayu.” Navôque lhclishay pa Lhcaanvacle yaash pa t'unaj. 

T'ajuyeshjulh pa vatcavo chiyclôvalhchiyinesh pa jpôyich 

15Pa Lhcaanvacle yaash pa t'unaj yit'eshyam: “Meey ca ajôchiey ja Sebna, 

chiyclôvalhchiyinesh ja jpôyich, pa at'eshe'ma: 

16‘¿She pa acumjayashesh yiey nôque, ja't'ajesha she papi natsavalhesh ca asnatesh 

yiey nôque pa anvalheech, ca asnatesh lhpa ve'lha tinjôque' ti yiey pa chishamnee shi' 

ti lhtiisham lha utej ca lhech ichay'e? 

17Pa Lhcaanvacle nac'uyjatey jayu pa tojey, jan lhfanishlhavach pa nivacle 

vatsuyiyan. Pa natcumesh'a jayu pa t'unaj, 

18ti lhtatvaych'aclaj'in jayu jan lhjunash lhja clamam'in pa navôôm jayu na cotsjaat uj 

pa nash'e. Pa lhech'e pa lhavaf jayu, pa lhech'e ca nash'atapeeen jayu pava caletas pa 

lhech alhasnôycheyash, pa lhavapenesh'een jayu pa lhajpôyich ja anvacle. 

19Yivaatsha pa janjôcl'ash jayu pa chinaclôvalhchiyintajesh, pa jachaj'ac'oya jayu pa 

acumjayashtajesh. 

20‘Pa lhech nalhu jayôneyjop jayu ja yicavo Eliaquim, lhaôs ja Hilcías; 

21pa c'uyjatch'e jayu ja pitej t'uych'e, pa janucfatiyanesh jayu ja anucfatjop pa 

anôclôjqueyash pa jajutey jayu shta na anvacleyashtajesh. Pa lhjunashajulh jayu ti 

lhtataesh japi tsitenas'e ja Jerusalên shi' japi lhtachifas yiey ja Judá. 

22Vooy java lhfatatsiy jan'e' jayu lhja chinc'at'eshey ja lhajpôyich ja David; pa 

ampapu jayu ca nip'o'eyc'oya jô lhech ca nanc'aatajey pa tanca nanc'at'eyc'oya jô lhech 

ca nip'otajey. 

23Jô lhech lhjunashjulh jayu ti vatc'ovat'eshjop pa vatôclôjqueyash t'ajuya pa t'ajôôjam 

pa lhtata. Yivaatsha jiyitsjatem'e jan yie', jan lhjunash ja chiyclônesham pa yeclô'. 

24Pa lhech pa chinanshi'sha'ne lhacôm'a pava lhasnôyjesesh yiey pa t'ajôôjam pa lhtata 

shi' lhacôm'a papi lhcles, pava nalhjunashvatc'oya tacfeyisesh tiqu'icsha'ne 

nitôôlhshey pava vat'iyôjatshiyis pa namja pava tacfeyis. 

25‘Pa lhech nalhu, pa ninamesh'e jayu lhpa chiyclônesham lhpan yiyitsjat'e pa 

lhc'o'vat; pa chinantsojesh jayu pa nancôt'esha'ne, pa lhacôm'a pava matas ti 

chiyanshi' lhjô lhech pa nipôcjetshisha'ne jayu.’ ” Lhech t'ônashesh pa Lhcaanvacle 

yaash pa t'unaj. 

Isaías 23 

Chiychayeemjulh pa Tiro shi' pa Sidón 

1Chiychayeemjulh ja Tiro: Java vatôvjatshiyis tôlhey ja Tarsis pa t'ech'etvatsham'in, 

lhayaash ja yuy'een ti chiyvômjatsham. Ja yuy'een ti yameyshi ja Chipre pa 

chiyclamamiyan'apee. 

2Japi nivacle tôlhey ja Tiro shi' japi lhavcashanjas tôlhey ja Sidón pa nits'i'seey. Japi 

lhcachenjas ti yitsavalhsham'in ja tovôc 

3shi' java c'atsasey yinôtes. Ti nichaj'in java lhcashavosesh java vatcôvjiyanchey 

lhtôsjey tôlhey ja Sihor, java yicavcalhesh tô'lha ja Nilo, ti tcashayeshelhvaneen japi 

vatachifas. 

4Avapenesh'in, Sidón, ti unajesh na tovôc, lhayaash ti lhteesh'in jayu: Yivaatsha 

ni'ôôytejayam pa vatcavatjayash, ti tanca nascavat'aj. Ampapu yiclesa yitsjôy ca 

vanujumatsenesh pa nilhecha papi yicles ôcjeclôy ca yicajôyshiyan.” 

5Meelh ca namtajey pa t'ayaaj japi egipcios, pa namqu'een jayu pa lhtanaputsjayash 

tôlh'ejop pa lhjunashch'e ja Tiro. 

6Pa yit'esha jayu: “Meelhey'in ja Tarsis, pa ech'etelhsha'ne, japi tsitenas'e ja lhavôjqu'e 

ja tovôc.” 

7¿Lhech t'e nôque yitsaat tôlha ja cletch'e shi' ti lhc'utsfaesh pava chivatc'usinatesh'in? 

¿Lhech t'e nôque ti t'ajuyey ja tojey cotsjaat ti tavtsatey'e? 

8¿She papi yivaclhiteshjop côque ti t'ajuyjulh ja Tiro, lhcaanvacle lhavtsaat, japi 

lhavcashanjas lhcaanvacleseshjop, shi' japi tcasheyesh'in ti t'unisesh yiey na cotsjaat? 

9Pa Lhcaanvacle yaash pa t'unaj yivaclhiteshjop ca jaspa nitants'aclanjayan lhacôm'a 

japi vanunat pa nu'aan cotsjaat lhacôm'a japi t'unisesh na cotsjaat. 

10Lhtachifas'e ja Tarsis, pa aclajanelhch'e na cotsjaat, vooy pa lhcumjat'esh java 

vatôvjatshiyis tanca t'ôyi'sheey ca navclanjat. 

11Pa Lhcaanvacle yôclôj'apee pa lhpôcôt ja tovôc, pa yits'anaanjatsham japi vatachifas 

pa yiyôjiesha ti yivômjat java chiyiyjôtjatch'e ja Canaán. 

12Pa yit'esha ja Sidón: “Avô'mesh java ac'usiyashesh, lhutsja clôquijanja. Lha'mataj ca 

aychavalhey ca amey ja Chipre, pa tanca tju'yesh ca lhech avan'e pa ichayash.” 

13A'van ca ajaalh nôque cotsjaat, tanca navclan'e papu. Japi caldeos pa nitsemajch'e 

java uschisham jpôyjey pa naflhitch'e java jpôyjey yiey ja Sidón, pa nancayôjey ca 

nôjicham. Japi lhech pa natmeneshlhavach, pa tanca lhecha japi Asiria lhavos. 

14Ech'eteshelhsha'ne, vatôvjatshiyis tôlhey ja Tarsis, lhayaash java lhijôtjatelh ti 

yafalhch'e. 

15Pa lhech nalhu ja Tiro pa chintôvacluqu'e jayu pava setenta nincôpes, pan 

t'aplhueshch'e ti mônlha pa ve'lha lhcaanvacle. Ca nit'ôntajshi pavôque setenta 

nincôpes pa navclaneem ja Tiro jan t'ônashch'e jô lhech ja t'aclach'esh lhja oyjanja: 



1274 

 

 
Nivacle Bible  

© 1994,  Sociedades Bíblicas Unidas. 
 

 
 

 

16“Oyjanja tantôvaclu'ey, acum'e na aclô' cuvôyu lhacôôs, pa môôjqu'e na yitsaat, pa 

aclôquiesh pa c'uusshi vat'aclach, pa ishieshch'e pava acloj vat'acjay, ca chintôyesh'a 

lhôn ca chinaychavalh'ach'e.” 

17Ca nit'ôntajshi pava setenta nincôpes pa Lhcaanvacle pa vapecla jayu ca natcuma ja 

Tiro. Lhjô lhech vapeclesha jayu java tcashayeshelhvane shi' ti t'ôjqu'enjafasesh jayu 

lhacôm'a papi yi'shi' pava lhavtsateyisesh na cotsjaat. 

18Taj ti pava tôlhesha pa lhcashayash pa yivenchatem jayu pa Lhcaanvacle; pa tan 

jayu ca lhasclanjaseesh pa tanca naclapju, vooy jayu ca nijutey papin t'acu'mem'in pa 

Lhcaanvacle, ca jaspa natcashaaysha pava lhacôs pa na'shem shi' pava isis 

yuych'esha'ne. 

Isaías 24 

Chiyisclaneshch'e lhacôm'a na cotsjaat 

1A'va, pa Lhcaanvacle yiclamamiyanch'e jayu na cotsjaat, ti yiamiyan'e jayu pa'na shi' 

ti vena lhfanishesh jayu, pa yicatsônjat'in jayu japi tsitenas'e. 

2Pa lhech lhjunasheesh jayu ja vatcasinô shi' japi vatachifas, ja vatvacle shi' ja 

vatcavo, lhja vatvacche shi' lhja vatcavoque, japi tcashayaan shi' japi tcashayesh'in, 

japi t'alhjanesh pa'na shi' japi chiyjuteem pa ti t'a'lha, jan tpi'ôy shi' jan chiypi'ôyan. 

3Na cotsjaat tan pa ca nit'ôn'e ca clamamtajach'e, pa lhacôm'a jayu ca chinanjôôc. 

Lhayaash côque ti lhech t'ônashesh pa Lhcaanvacle. 

4Na cotsjaat pa clajôjee shi' ca natpecvane ts'ivee, nan tuc'a'e na cotsjaat pa 

clajôjach'e, shi' ca natpecvane ts'ivee, vooy japi chishamnee yiey shta na cotsjaat pa 

namqu'een pa lhtacshiyash. 

5Na cotsjaat pa chinsasiyanesh japi tsitenas'e, lhayaash ti vômeshjop ti yôfisjatch'e 

java vatyôjijates, ti ninanc'ashamesha'ne java chitayôjijanesh, pa yivômjatshi ja 

chivatpeya'esh ôyjôlhôyech. 

6Pa lhe'naa ti chiypôfiyu'esh ca chinvômjatesh ts'ivee na cotsjaat, vooy japi tsitenas'e 

pa niclôyit pa lhanclôyitsjayash. Pa lhe'naa japi tsitenas'e na cotsjaat ti 

vapecshichamch'e, pa napu'a papi mônlha nivacle. 

7Pa ôtjayetaj t'i' pa nim'e', vooy pava ôtjayetacuy pa nitayashaysham, japi 

c'uustajem'in pa namqu'een pa lhtacshiyash. 

8Pa lhech nôj'e' pa lhc'usiyashi java lhanôtas shi' java cuvôyu lhacôsec, pa cano'eesh 

pa t'ôjôjesh japi lhtac'utsfasesh pa lhc'usiyashesh. 

9Pa tanca t'ôyi'sheey ca niyô'jijop pa ôtjayetas t'i' pa t'ônashch'e pava vat'acjay; pava 

tanqu'etsjey cumjôtas pa vapecleyjop jayu ti t'apô'yemshisha'ne papi yiyôjisha'ne. 

10Ja yitsaat pa nuyvatshiin ca nafalhtajch'e, pa saseemjop papu ca nuy'ôcji pa 

lhajpôyich. 

11Japi nivacle pa nôyaney yiey java lhcaavjuc ti amemc'oya pa ôtjayetas t'i'; pa 

lhacôm'a pa vatc'usiyashtaj pa capeey, pa chintifey'in yiey na cotsjaat. 

12Ja yitsaat pa nafalhch'esha'ne, ja lhashi pa nipôctesshisha'ne. 

13Pa nôque lhjunasha lhacôm'a japi vanichifan'e na cotsjaat: jan lhjunash ti 

chincôtjatsha'ne ti chiyôôtjatey lhpa aacjiyuc lha', ja't'ajesha ti chiytôyiteyshiin pava 

ôtjayetas ti nôji' pa vatcavcalhech'esh. 

14Japi mônlhasha'ne pa nitônvatsham'in jayu ti yamqu'een pa lhshamitjayash, pa 

nitô'lhey jayu pa vat'ôjôj yiey ja nuutch'ejulh ca nivantaj pa lhasnôycheyash pa 

Lhcaanvacle. 

15Shi' shta ja yiey ja lhum'ôcjinucjulh shi' java vatavtsateyshi ja tovôc pa nijutem jayu 

pa lhôclôjqueyash pa Lhcaanvacle, lh'Dios japi Israel lhavos. 

16Pa nitôôlhshey lhac'o' na cotsjaat ca jape'yeelh ti chitishjanesh: “¡Chiyôclôj jan 

yivo'yeshch'e!” Taj ti yivaatsha pa jayeesh: ¡Yiya'yivach, yiya'yivach! ¡Japi côvfanjas 

yisnatesh pa lhcôvfayash! 

17Japi tsitenas'e na cotsjaat lhjunashjulh pava yaquisetes ti yijôyjan'apee papi 

lhavchajenjas ja't'ajesha ti suyemjulh ca ninach'e lhpa tinjôque' ja't'ajesha lhpa 

vatc'ôôvte. 

18Pan yiclôtsjat papi lhavchajenjas pa nach'e jayu lhpa tinjôque', vooy pan tôlhch'e' 

lhpa tinjôque' pa yôjôyshi jayu lhpa vatc'ôôvte. Pa uj tsha'nu tôlhey jayu pa vôôs pa 

yits'anaanjatsham jayu pava lhtascuyesh na cotsjaat. 

19Na cotsjaat ya'shesh ti yits'anaanjat jayu, pa yisichat jayu pa nic'asatshisha'ne. 

20Pa tsantsaneesh'in jayu jan lhjunash pa yetsej, pa yits'anaanjat jayu jan lhjunash pa 

jpôyich lhaôs ninijôt'aj. Pava lhsasch'e caclecleem ti yi'apee pa lhech pa nafalh jayu pa 

tanca t'ôyi'sheey ca chinenjatchisham. 

21Pa lhech nalhu pa Lhcaanvacle pa yiclôyitesh jayu papi t'unis yi'shi' na nalhuyish 

shi' papi lhanvaclesesh papi yiey na cotsjaat; 

22pa tayvane jayu ts'ivee, pa nachajeshvane jayu lhpa vatvanc'ôcfajayte, pa caaj jaju 

papi vanôôcfasha'ne, ca ninôjtajeshch'e pava acloj nalhus pa yiclôyitsha'ne jayu. 

23Meelh pa Lhcaanvacle yaash pa t'unaj ca nivaatjôntajey pa lhcaanvacle yiey lhja 

utiyuc Sión, yi'apee ja Jsrusalên, na jumcuclaay shi' na jive'cla pa tulha'shisha'ne jayu 

vooy japi lhanvaclesesh japi lhchifas pa yivanesh jayu pa lhnôclôjqueyash pa 

Lhcaanvacle. 

Isaías 25 

Pa vat'aclach ti chiyôclôjesh pa Dios 

1Lhcaanvacle, a'lhech yi'Dios'ash; yivaatsha c'ôclôj pa ja'isiyan na ey, lhayaash ti 

lhasnatesh nava lhôyinch'e lhasnôyjes, yivo'yeshch'e shi' ti yijôt'asch'e ti lhtô'lhesh'e 

java vatjutsa' nalhus. 

2Ti vena afanishesh nava yitsates ti lhaclôpju'esh java utes, java yitsates yijôt'astaj'e ti 

lhaflhitch'e; ti lhavômjatsha'ne java lhajpôyjey japi naac'utsfasa, pa tan jayu ca 

chinachajeyjop ca chinasnatesh. 

3Pa lhech lhjunash napuque lhtachifas yifactsinesha pa lhôclôquiyash, nava lhavtsates 

napi nivacle vatsuyinat ti nijovay'ajulh. 

4Lhayaash avaatsha ti t'afiy'a papi ts'aclaay ti lhnujumatsenesh japi amemc'oya pava 

suyeshi ti tavijatayem, ti t'afiy'ajop pa lhavimitaj, ti tajpecley'ac'oya pa cus. Pa 

lhtayalhiyesha papi nivacle vatsuyinatsha'ne jan lhjunash pa lhavimitaj ti cloop, 

5ja't'ajesha pa cus ti clajôj'e na cotsjaat. Avaatsha t'a'shesh'apee pa lhcôntayash japi 

niac'utsfasa jan lhjunash ti yuupjatshi ja cus pa lhajpec lhpa ve'lha vôse'. Avaatsha 

lhayôji'a napi nivacle vatsuyinat ti lhcanoyansha'ne. 

6Yiey lhja utiyuc Sión pa Lhcaanvacle uj pa t'unaj pa yisclanem'e jayu lhacôm'a japi 

lhtachifas pa lhôc ti yaash ti acôji shi' pava ôtjayetas t'ic apis, java yaash ti 

chiyacônshi vatcôs shi' java yaash tsi'sha ôtjayetas t'ic. 

7Yiey lhjô lhech utiyuc pa yivômjatesha'ne jayu pa Lhcaanvacle pa sivôclôc lhayeech 

ti ninachajtajeshvatsham lhacôm'a napi lhtachifas, jô lhech pa yiclôpjalheshvatsham 

lhacôm'a napi lhtachifas. 

8Pa Lhcaanvacle pa yivômjatesh jayu yajatesh pa vatvafi', pa yiclôjôjinatemch'e jayu 

pava lht'ec lhacôm'a pa yivômjatshi jayu lhacôm'a na cotsjaat pa nilhôclôjqueyasha 

napi lhchifas. Pa Lhcaanvacle ti lhech t'ônashesh. 

9Pa lhech nalhu chiyit'esh jayu: “Nôque cas'Dios vatam, pa lhech shtacafiyanelh vooy 

lhavaatsha shinalhjeneelh. Shtanshameshelh vatam, pa shtac'usinatelhshi jô lhech ti 

shinalhjeneelh.” 

10Pa lhpôcôt pa Lhcaanvacle vanujumatsenesh jayu lhja utiyuc Sión, lhan'e ja cotsjaat 

Moab pa t'ôsch'een jayu jan lhjunash ti chit'ôseshi pa yiteej yiey lhpa shtôcley t'ajuya. 

11Ja Moab t'ajayesh'apee jayu java titjuy jan lhjunash papu ti yich'apee pa yinôôt, taj ti 

pa yit'ulhavc'oya pa yiyôlhp'ôjatesh jayu pa lhnunatsjayash. 

12Pa Lhcaanvacle pa nicôtjatch'esha'ne jayu java uschisham shi' ti t'un 

vatashclôfjesesh; pa yaflitch'e jayu, pa nata cotsjaat jayu. 

Isaías 26 

Vat'aclach'esh pa vatcôvjoyash 

1Nôque nalhu chitishjanesh jayu nôque vat'aclach yiey na cotsjaat Judá: “Caajjoom na 

yitsaat ti t'un'in; ca shtanilhjeneshelh, pa Lhcaanvacle yisnatesh nava vatashclôfjes ti 

yijôt'as'e. 

2Pa nic'at'ey nava lhashic pa jaspa nuyey japi lhtachifas yivo'yeshch'e jaspa niyitesh 

ca nijôneshch'e. 

3Lhcaanvacle, lhanemts'ee pa lhcanoyash japi nôclesh ti vaniyit, lhayaash ti nacafiyan. 

4Acafiyanelh yajatesh pa Lhcaanvacle, lhayaash pa lhech ôyjôlhôyech'esh ti chit'afiya. 

5Pa lhech yicôtjatch'esha'ne japi vanunatsha'ne, pa yachajshicham ja yitsaat 

chiyashjatesh pa yivômjat'esha'ne na cotsjaat, 

6pa jaspa japi chiyachajshicham shi' japi ts'aclaaysha'ne pa nit'ôseshch'een java 

lhafoc.” 

7Pa lhnôyish papi yivo'yeshch'e yitsôt'aj; avaatsha, Lhcaanvacle, lhclamamiyanemch'e 

pa lhnôyish. 

8Vooy yivaatsheelh shta tsichavayelhey ti yijô'elhyam pa lhnôyish ti nôclit nava 

ayôjijates, Lhcaanvacle. Na yicachi'elh yen ti yaychavalh'ay'in. 

9Na yicachi' yaychavalh'ay'in ti tulhey; tôlhshaam na yijunash ti javo'aysha'ne. Meelh 

ti lhasclanch'e na cotsjaat, vooy napi nivacle vôntôyitesh jayu pa yivo'yeshch'e. 

10Lhama'taj ti lhatcavts'aclayesh papi ojiyis, papi lhech ninvôntôyitesh jayu ca 

nivatvoyjateshch'e; papi lhech yiv'ojiyan yiey nôque cotsjaat papi nivacle caaj pa 

lhôclôjqueyash pa ninaychavalhey pa lhasnôycheyash pa Lhcaanvacle. 

11Lhcaanvacle, lhasclansha'nejop pa lhanclôyitsjayash, taj ti papi lhech tanca 

naychavalhey; meelh ca navantajesh ts'ivee pa encheyasha napi achifas, pa 

yivapenjatvatsham'in jayu. ¡Tajulhtajey pa itôjesh ti avôc'a ca nitif'e! 

12Lhcaanvacle, lhvashanelhyam nava yivanjaselh isis; a'lhech, a'yijô' ti 

lhavclanjatelhyam lhacôm'a nava yicumjavshayelh. 

13Lhcaanvacle Dios tsitsôt'ajelh'ash, jap'elhcha jaych'anelha, taj ti ve'lha avaatsha ti 

lhtôyjatelhyivne ti a'Lhcaanvacle. 

14Papi lhech vafsha'ne, pa tanca napecleyjop ca mônlaasha'ne; pa lhajpeclesesh 

atesha, pa tanca napecleyjop jayu ca nineetshamch'e; lhayaash ti lhclôyitsha'ne pa 

lhtifch'een, pa lhavômjatshi lhacôm'a ti nichinaychavalhch'e ts'ivee. 

15Avaatsha lhtôlhjatshi napi vatachifas, Lhcaanvacle; pa lhtôlhjatshi t'ajuya pa 

natsôt'ajesh lhasnôycheyash pa lhafc'atsanemey lhacôm'a pava yoj'esha'ne na 

lhcootsjat. 

16Pava ca natvijataytajelhyam pa javo'elh'aysha'nejop, Lhcaanvacle, meelh ti 

lhasclanelhch'eyam pa jayalhelh'ayajop. 

17Ti jôvelh'e ajuyish, Lhcaanvacle, jan lhjunash lhpa nivacche ti nicavatjatsu ti 

yameyjop ti yijuuj ti yets'etsjatsha'ne ti yafshiyan'in pa t'aôyte. 

18Ti tsitumaelh pa tsichavayelhey pa t'ôôyte ti tsicavat'ajelh, taj ti lhavimesh atesha. 

Pa nincha'jelhey pa vatnilhjenjayash na cotsjaat, pa tanca nascavat'ajshelh jayu papi 

nivacle lhtachifas yiey na cotsjaat. 

19Taj ti capi natsôt'ajesh vafsha'ne pa vapecleyjop jayu ti mônlhasha'ne. Capi 

vafsha'ne pa netshamch'e jayu. Pa yimôqu'esha'ne yiey na cotsjaat pa nijat'oqu'esha'ne 

jayu pa tônesh'in jayu pa lhshamitjayash. Lhayaash avaatsha ti lhancheney pa 

aqu'isjuyaj jan lhjunash ja yiyaas pa vooy capi vafsha'ne ti vapecleyjop jayu ti 

tôlhshaam na cotsjaat. 

20Alhunelhey, napi yichifas, ca uyelh'ôcji nava ajpôyjeyelh pa ap'o'elhey nava lhashic 

yiey ôyiish. Pa avônt'ôfich clee, pa amjey ca ôntajshi pa lhnutsaaj pa Lhcaanvacle. 

21Lhayaash pa Lhcaanvacle ti tôlh'ôcji jayu na lhajpôyich jaspa yivalh'apee pava 

lhsasch'e japi tsitenas'e na cotsjaat, vooy na cotsjaat tan jayu ca nifichc'oya t'ôyish'e 

capi chiyclônsha'ne pa yivanjiyinesh jayu papi nôtitsha'ne na lhech. 

Isaías 27 

Chitjôcjanesh papi Israel lhavos 

1Pa lhech nalhu pa Lhcaanvacle yiclôyitesh jayu pa lhclesataj, ya'shesh ti suyeshjulh, 

yacôôj pa t'unesh'in shta, pa alhutaj lhey Leviatán, pa lhech pa tos pôtsej, Pa chiyclôn 

pa Leviatan, pan yi'shi' pa uj tovôc. 

2Pa lhech nalhu yit'esh jayu pa Lhcaanvacle: “Ishjaneshelh lhja ôtjayetayuc 

lhasnôyche. 

3Yivaatsha, ya Lhcaanvacle, ya'lhech janujumatsenesh pa jachajeshch'een ti 

janajayanch'e. Janujumatsenesh na nalhu shi' na tulh, ca jaspa ampa ca nicôctiyan. 

4Pa niyasuyaa jô lhech. Ti caajshi pava c'utjanis shi' pa t'aclôcchat, pa jayjuyeshjulh 

pa jôqueshey ti jayjuyeshjulh pa janapjunch'e lhacôm'a. 

5Ca nentaj ti janujumatseneshjulh pa yapiiy'eelhvach, pa lhechesh pa 

yapiiy'eelhvach.” 

6Pava amc'oya nalhus japi lhchifas ja Jacob, japi Israel lhavos, pa vaclanem jayu pava 

lhfetatsiy, vooy japi lhech tôlhshaam jayu pava lhôvas, pa yam'apee jayu na cotsjaat 

pava lhay. 

7Pa Dios pa ninclôyit japi Israel lhavos jan lhjunash ti yiclôyit papi lhjuyjafas, pa 

tanca nivômjatsha'ne japi Israel lhavos jan lhjunash ti yivômjatsha'ne papi 

vôncaclônjanjas. 

8Ti yiclôyit pa Dios japi lhchifas pa tayôjijanesh ti chiyayjat'een, pa yifuyueshfach'ee 

pa lhclôyitsjayashesh, jan lhjunash ti tanu' pa lhaviim tôlhey lhum'ôcjinuc. 

9Taj ti yivômjatemch'e jayu pa lhsasch'e papi tô'lha pa Jacob ti yieshi pa t'ônashjop ti 

yivômjate'mey jayu pava sasesha'ne: pa lhcamôqu'esh jayu lhacôm'a pava lhavitôvtes 

cha'lheesh jan lhjunash ti chiyimcôyan lhpa utej t'ajuya pa jpôyich, pa tanca mônlhaa'e 

t'ôyish'e pava lhtascuy chiy'isiyan pa nilhecha pava chiytseclô'lha t'ajuya ti 

chiyôclôjesh pava chiydiosiyan. 

10Ja yitsaat yijôt'aj'e pa chiyaflhitch'e jan lhjunash pa jpôyich ti chitay'e, jan lhjunash 

pa am'e pa'na ti ninôv'e' pa nivacle. Jan yie' ti tac'ut'e pa yaquiset, ti tuj pava lht'oy 

lhpa aacjiyuc pa lhech tajpecliy'e. 

11Pava lht'oy lhpa aacjiyuc ti yipôctejey pa clajôj; pa vooy japi ôcjeclôy pa nit'ôqu'e ti 

lhcajuyesh pava lhech. Papi lhech lhtachifas amem pa lhtôycheyash. Pa lhe'naa pan 

yivclanjat ts'ivee ti yisnatesh pa amem jayu pa lhcavts'aclayjayashesh pa tanca 

ninô'yesh. 

12Pa lhech nalhu pa Lhcaanvacle vaniyitesh jayu ca nitôôlhshey ja Éufrates pa namjey 

ja tovôc yiey ja Egipto, jan lhanfanash ti chiyclônesham pava lhay pa trigo, taj ti 

avaatsheelh Israel avoselh pa ve'lha ts'ivee jayu ca chincumelh'ayshi. 

13Pa lhech nalhu chiyfuyuqu'e jayu lhpa uj vat'ônjanche, pa vooy papi lhancumtesesh 

ja Asiria, pa lhech lhjunash shta japi chiyayjat'een ja Egipto, pa nam'in jayu ca nôclôj 

pa Lhcaanvacle yiey na Jerusalên, yiey lhja utiyuc is'e'. 

Isaías 28 

Chivôncatôyjatjulh pa yitsaat Samaria 

1¡Jay na Samaria, chivanashjatshi shi' ti lhc'ôcleesh na lhanvacleyash na Israel, napi 

lhtachifas yetsessha'ne; vat'isinatesh java lhasnôyjes lhôvas tapecvane ts'ivee, ti 

yanchishamnee yiey ja tavashay is'e', na yitsaat yi'shi' napi nivacle vanetsjatesha'ne na 

ôtjayetaj t'i'! 

2Pa Lhcaanvacle yisclansha'nejop pa nivacle t'un'in, jan lhfactsiniyashch'e java 

jaclôtu, jan lhjunash pa lhavimitaj ti yivômjatsha'ne, jan lhjunash pa tsha'nu ti 

factsejeshi, jan lhjunash pa yinôôt ti chiyalhp'oji. Pa tcachayesh jayu na cotsjaat, 

3vooy pava lhafoc t'ôseshch'een jayu, ti vanashjatshi shi' ti lhc'ôcleesh japi lhtachifas 

yetsessha'ne yiey na Efraín. 

4Japi vat'isinatesh java lhasnôyjes lhôvas tapecvane ti yôclôjquisham yiey ja tavashay 

is'e', jan lhjunash java vatjutsa' lhay java higos ti yameyjop ja t'aplhu': ti caaj papu ti 

yi'van pa t'acum'e pa tuj. 

5Pa lhech nalhu pa Lhcaanvacle yaash pa t'unaj lhech lhjunashesh pa vatc'ôcleesh 

lhasnôyche, ti yiisinatesh pa yivo'yeshch'e t'ajuya papi mônlhashi ti lhchifasesh, 

6pa yifaycutesh jayu pa yivo'yeshch'e papi tcaasclanchaych'e yiey pan yiesh'e ti 

yisclanch'e pa yifiychat papi c'afoquelhay ti tavayemjulh pa yitsaat. 

Chivôncatôyjatjulh shi' pava lhanfacjes pa Jerusalên 

7Caaj shta pap'elh tsantsanesh'in pa ôtjayetas t'i' pa nayôsiyjatshi ti yiyô'ji pa 

tanqu'etsjey: papi vatcasinôc shi' papi yitô'ya pava vaclan pa tsantsanesh'in ts'ivee 

pava cumjôtas tanqu'etsjey, ti nincajôyshiyansha'ne pa ôtjayetas t'i'; pa nat'ôsshiin ti 

yiyô'jisha'ne pa tanqu'etsjey, pa tsantsanesh'in pava yi'shi' lhtô'vat pa yicôjôssham'in ti 

tcaasclanchaytajch'e. 

8Lhacôm'a pava t'ajuyesh'apee ti yiyô'jane pa t'acuy'apee ts'ivee ti yisasinat, pa ampa 

ca ve'lhaa ca isa'apee. 

9Pa tsasinôqui ts'ivee ti yit'eshyam: “¡Atalhunelhyiy ca etônelhch'eyam ca 

ats'eyjatsjaneshelh pava vancatôyjata pa Dios! Jan yijunashelh japi taôvclas 

tiqu'icsha'ne 

10ti vanujpoyitesh ti yetônch'e, ti yit'esh: la le li lo lu!” 

11Nan lhjunash ca ninach'antajaa, vooy pa Dios pa nanchenelh'ay papi vena 

t'ônashch'e pa lhcliish, vooy papi lhech pa chinatônitjateshelh. 

12Javan apis ti yit'esha lhapesh: “Nôque yie' ti chiyvômjatesh, nôque yie' ti 

chiyichayan; côque yichiyanesh ti yuupjat.” Taj ti ninteesh ca nasnatesh ts'ivee. 

13Pa lhe'naa pa Lhcaanvacle ti yasinôquiesh jayu ca lhanfanash papi taôvclas ti 

chiyijpôyitesh ti yetônch'e. Pa nôque lhjunash ti t'ôtaaytaj pa t'aclôya cotsjaat jayu, pa 

yivo'matan jayu ca nancôôtajesha'ne pava vatc'ôôvtey, pa yôjôyshisha'ne jayu. 

14Ach'anelhch'e nava lhclishay pa Lhcaanvacle, napi nivacle clôquijanjas napin 

lhanvaclesesh napi lhtachifas yiey na Jerusalên. 

15Avaatsheelh lhteetshelh: “Javatpeyeeshelh na vatvafjayash, javaclhiteshelhjop na 

lhanvacleyash papi vafshane, ti meelh ca ninamtajey pa yaash ti tavijatay, pa tanca 

yamelha; Javoolheysha'ne ja jayfiyelhch'ec'oya pa vatcuts'aji, shi' ti 

vanujumatseneshyiy pa vatjôts'ôclônjayash.” 

16Lhe'naa pa lhech Lhcaanvacle pa yit'esh: “Janshi' jayu na Sión lhpa utej, lhpa lhech 

utej lhasnôyche chiycumeyshijop ti chiytascuyanesh jayu. Papu ca nicafiyantaj pa 

yicanoyan jayu. 

17Pa lhech ti chiyisnatesh pa jacheneshjop jayu pa niyôc lhaôs ti javoyjatvatich'e shi' 

lhpa t'ajuya ti yitsôôtjach'e pa yivooyvatich'e.” Pan lhatfiyelhch'ec'oya ti 

lhavoolheysha'nejop pa vatcuts'aji pa chiyvômjatesha'ne jayu pava jaclôtu, vooy pa 

yinôôt yitshaam jayu pan lhatfiytajelhch'ec'oya. 

18Pan lhavatpeyatajeshelhjop pa vatvafi' pa chiyayjat'e jayu, shi' pan 

lhavaatculhtajeshelh pan lhanvacleyash papi vafsha'ne pa ampa jayu ca nitô'lha. Nam 

jayu pa tavijatay vaclan vooy avaatsheelh chit'ôselh'ach'een jayu. 

19Yajateshch'e ca chinamelh'a pa chinatojonelh'in jayu. Ca namtaj'in ti nich'a nalhu, ti 

nalhu'ey shi' ti tulhey. Tsi'sha ti lhpe'yeelh pava taneeyjay pa najovatsjanelh jayu. 

20Jan lhjunash ti chiyjo'apee pa vatmôjôvat tsuych'e ti chitavuuyshi pa vatclôvaat 

nipiteja. 

21Vooy pa Lhcaanvacle yisnateshjop jayu yiey jan lhjunash lhja utiyuc Perazim, 

yijôney jayu jan lhjunash ja tavashay yiey ja Gabaón, jaspa yisnatesh pa lhcumjayash 



1281 

 

 
Nivacle Bible  

© 1994,  Sociedades Bíblicas Unidas. 
 

 
 

 

ti nitôyeesh ti nôcleem, ti yivaclhitesh pa lhcumjayash, pa lhech lhcumjayash 

tastayesha. 

22Pa nôque lhjunash, ¡pa tanca t'ôyi'sheey pava chiyclôquijanesh'in!, pa tanca 

t'ôyi'sheey papu ca chinôcfasha'ne; lhayaash ti apis ti jape'ya pa Lhcaanvacle yaash pa 

t'unaj ti yivaclhiteshjop ti yivômjat jayu lhacôm'a na cotsjaat. 

Chiyovalheyjop pa vatcôvjiyanjat lhavo' 

23Ach'anelhch'e ca ape'yeelh na jayeetsha, anujumatsenelhch'e ca apeyatajelh nava 

yiclishay: 

24Meelh pa vatcôvjiyanjayash lhavo' ti vancu' jayu, pa tanca nit'ôneshi pa t'aplhu' ti 

tclajanjan jat'ajesha ti yisclanch'e na cotsjaat jat'ajesha ti yitanclalhjayanch'e. 

25¿Pa tan t'e ca isa'ch'e pan yisclanch'e ti yisichatch'e pava lhtôsjey pava lhey eneldo 

jat'ajesha pava lhtôsjey pava lhey comino, pa yinjooylhajat ti yicôvjiyanch'e pa trigo 

yiey pava yisch'ec'oya, vooy java lhavjoych'e pa yicôvjiyanch'e ja lhey cebada shi' 

java centeno? 

26Vooy pa Dios yeyjatsjanesh pava lhfanishesh. 

27Lhayaash pava eneldo ti tanca chinasclaneshi pava ts'amtas, pa tanca lhecha pa 

comino ca chinôsjateshch'e pa caletaj; lhayaash pava eneldo ti chisichatesh pa yeclô', 

vooy pava comino chiychenesh pa lhclamisch'e yeclô'. 

28Pa trigo chiyclônesham taj ti tanca cajueeshch'e; pa chiyachajesh'apeeen pava 

caletas lhafoc, pa vena yie' pava lhtôsjey pa ampava ca sasashi. 

29Lhech lhjunash ti yisnatesh pava yôyinch'e pa Lhcaanvacle uj pa t'unaj. Lhavaatsha 

lhasnôyjes pava yôyinch'e, ti yivaclhitsham pa uj lhtôycheyash. 

Isaías 29 

1¡Shiya'lhavach ja Ariel, ja Ariel, ja yitsaat jan t'ichavat'esh ja David! Ti lhôquesch'e 

java nincôpes java lhavatc'usinateshiin, 

2yivaatsha jayjuyeshjulh jayu ja Ariel ca yifanisheesh'in, pa caaj jayu pa vatacshiyash 

shi' pa vat'ets'etsjayash. Ja yitsaat tsitsôt'ajesh jayu jan yijunashesh ja Ariel. 

3Jachen'ay jayu japi yic'afoquelhay ca jaspa natfay'ajop, pa jan'ajop jayu pava 

jatsemajch'e ti yijôt'aj ca jamjat'ajop pa jasnatesh jayu pava vatavjoqueyesh t'ajuya ca 

chint'ecletaj'a. 

4Lhtants'aclan'in jayu pa amônlhaae cotsjaat; ja ôjôj lha'yasha jayu pa vatsôc'ôclit; 

java aclishay t'ônashch'ejulh jayu ti cumumumji. 

5-6Taj ti pa yalhatajeesh, ca chi'naa na Lhcaanvacle yaash pa t'unaj ca niclôyit jay japi 

naac'utsfasa ca nicuuctenshi, ca nayu'yeey, pa naash ca nicuuctenesh, pa lhavimitaj, pa 

jojactsinitaj shi' ca nivutuyanch'esha'ne. Japi acloj'am naac'utsfasa pa ts'i'sha jayu ca 

lhamôqu'eesh, japi acloj vo'ach'esha'ne pa chiyifc'ôclôôs jayu jan lhjunash pa yiteej. 

7Lhacôm'a japuque vatachifas nichinatsjuulh ti yisnatesh pa lhavatclônjayasha ja 

Ariel, lhacôm'a japi vatclônsha'ne shi' ti t'eclet'a java yijôtjatch'e pa lhech lhjunash 

japi yicômclôquiin, lhjunashjulh pa vatatsamat ja't'ajesha pa chinjujom ti tulhey. 

8Lhjunashjulh jayu pa ve'lha yiyipcun ti tsamat'ey ti yilheclôjtajesh ca nattsaccun, taj 

ti nijooylhach'e ti nijat'o pa ampa ca nôvji' lhpa lhavts'e'; ja't'ajesha ja lhjunash pa 

ve'lha niyôjayu ti tsamat'ey ti yilheclôjtajesh ca niyô', taj ti pa nijooylhach'e ti nijat'ooj 

pa lhavinjayu pa clôjôjqu'e lhpa lhcôyish. Lhech lhjunash ti vaclanem jayu lhacôm'a 

napuque nichinatsjuulh lhtachifas ca nit'ecletaja lhja utiyuc Sión. 

9¡Alhetipaaeshelh pa niacajôyshaaelh! ¡Alhetipaaeshelh pa ataclujuyashelh, pa 

naavanelh pa'na! ¡Alhetipaaeshelh pa atsantsayeshelh jan lhjunash japi yetsessha'ne, 

lha'mataj ti niayô'elhshi pava cumjatas tanqu'etsjey! 

10Lhayaash na Lhcaanvacle nichenelh'ay pa uj anjôteelh. Japi chiytôyjata pava vaclan 

lhtôsejesh japi lhtachifas, taj ti na Lhcaanvacle yip'ooj'ec'oya pa uj sivôclôc lhayeech. 

11Lhacôm'a pava nijujômesh ti chinvaych'aclajelh'am avaatsheelh jan lhjunash ti caaj 

pa chiyi'sesh'e ti chinc'aatsham pa chiyclôpjalhsham shi' ti chiyis'apee. Ti caaj lhôn 

papi yijutey ti yitô'yish ti yetônch'e pa yit'esha: “Etônch'e nôque”, pa lhech pa yicuulh 

jayu: “Sasjopyam, lhayaash ti chiyis'apee.” 

12Ca nijutey lhôn pa ve'lha nintô'yish ca netônch'e ca niteetsha: “Etônch'e nôque”, pa 

lhech pa yicuulh jayu: “Ninôstôyesh ca yetônch'e.” 

13Pa Lhcaanvacle pa yit'eshyam: “Napuque lhtachifas pa nijuyjatyi java lhclishay shi' 

ti tsôclôjesh java lhashic, taj ti vooy pava lhcachic toseyam, vooy pa lhôclôjqueyash ti 

nijutyam tsi'sheem java lhfanishlhavach japi nivacle ti vôntôyitesh ti 

yaychavalhch'esha'ne. 

14Pa lhe'naa java tanôclitesh vôncatônitjatesh pa javômjatesh jayu java lhasnôyjes 

napuque lhtachifas. Pa lhtôycheyash japi tcajôyshayem shi' pa lhtôôytseyash japi 

tôôytsesem pa vômji' jayu.” 

15¡Shiya'lhavach japi vant'ôfiichtajc'oya pa Lhcaanvacle ti yip'o'eyc'oya pava 

yôyinch'e, ti yisnatesh ts'ivee pava lhav'ojinôc yiey pava jpecshi pa yit'esh'in ts'ivee: 

“Ampapu ca nasvaneelh. Pa ampapu ca nivôntôyitelhyiy”! 

16¡Lhtanuelhsham nava matas! Ti lhjôntajelhey pa t'ôôlhshi ca lhjunashach'ejulh pan 

t'acum'e. Pa chiyisnatesh tan jayu ca niteetsha pan yisnatesh: “Avaatsha 

niatsiisnatesh”, pa nilhecha pan yich'e' pa t'ôôlhshi ca niteetsha pan t'acu'mesh'in: 

“Tanca natô'yish na lhasnatajesh.” 

Pa vatfaclech'esh pa lhnilhjenjayash pa Israel 

17Tanca pitôja pava lhnalhus ja yita' ti nicôyôjey jayu ja vatcac'ovat chiyclajanch'e 

vooy java vatcac'ovtes chiyclajanch'e chiyjôney jayu ja yita'. 

18Pa lhech nalhu papi peeychelhôs pa tach'an jayu ts'ivee ca nicaajtaj papi yetônch'e, 

papi taclujuyesh iseemjop jayu ca novalh'in, pa amashi pa tulhitaj shi' pa shnacjay. 

19Papi vatants'aclan'in vapecla jayu ca nanshamesh pa Lhcaanvacle, papi yaash ti 

ts'aclaaysha'ne pa c'usema ts'ivee jayu pa Issha'ne lh'Dios japi Israel lhavos. 

20Pa lhech chiyôjat'e jayu japi cômclônjas, pa vô'mesh jayu ti caaj papi vanashjat, pa 

chiyvômjatshi jayu papi tsi'sha ti yaychavalhey ca nasnatesh pa lhav'ojiyash, 

21papuque qu'iyôytanjas ti yisasiyanesh pa lhjunash pap'elh, pa yiclaneshc'oya pa 

vancacaasclanch'e, shi' pava lhjôts'ôclônjavos ti vancatanchatesh pa yivo'yeshch'e pa 

ampa ca natmenesh. 

22Pa lhe'naa pa Lhcaanvacle, lh'Dios japi Israel lhavos, pan yachajlhavne pa Abraham, 

ti yi'esh: “Vooy nôqueesh na t'ajuyshi ja Jacob pa tan jayu ca nanchava'yey pa 

lhavapenaj, pa nilhecha pa lhtaco ca yuclach'e jayu, 

23lhayaash ti vooy papi lhcles jayu ca nivantaj na yifanisheshem napi lhchifas, pa 

nitôôysha jayu na yi'isiyasha'ne shi' ca nanjovaayijulh jayu, na Issha'ne lh'Dios japi 

Israel lhavos. 

24Japi tastayem'in pa nivôntôyitesh jayu ca natcajôyshaysha'ne, vooy japi 

nat'ônashvatsham'in pa t'acuumjulh jayu nava chivanqu'eyjatsjanesh.” 

Isaías 30 

T'ajuyjulh papi vooysha'ne ca nefenesh pa Egipto 

1Pa Lhcaanvacle yit'esh: “¡Jay napi vatacles yôjijamatsha'ne, nava yôyintajch'e 

ninanfacyam ts'ivee, nava yisclanvatich'e ts'ivee nava tatômjalhesh tanca nitô'lheshyi 

ts'ivee, pa yaclôpju pava sasch'e ti yan'apee pav'elh sasch'e! 

2Pa yicheyjop tatsha ja Egipto, pa nintsiy'ôsjop ts'ivee; pa vo'tajeysha'ne ca nefenesh 

ca ninujumatsensha ja lhcaanvacle faraón, pa t'afiytajshijop pa lhajpec ja Egipto. 

3Taj ti pa lhnujumatsenjayashtaj ja faraón pa yijôts'ôclônesh'in, shi' ti t'afiytajshi pa 

lhajpec ja Egipto pa chiyachajeshshicham jayu. 

4Lhama'taj ca achenelhey papu acachenjaselh jan yie' java yitsates yiey ja Zoán shi' ja 

Hanes, 

5pa lhacôm'a jayu ti yijôts'ôclônem'in japi lhech'e lhtachifas ampa ca nitô'lha, pa tanca 

nitôôlhsha pa t'efenjayash pa tanca shta ca chinashjatem pa'na, tsi'sha pa lhavapenaj 

shi' pava tavijatay.” 

6Chichayjulh pava yaquisetes yiey ja Nêguev: Pa yamji jô lhech cotsjaat pava 

suyc'oya, jan yie' java jump'uvalhjetas tacjôtinvatsham'in, pava tosis shi' pava 

ôcleshchenjatas yifô'yô, yichaj'in java lhavanjas shi' java lhcaquicletôy ti yan'e' t'aclôs 

java cuvôyutas shi' java camellos ti t'ajuyey ja Egipto, japi lhech lhtachifas ampa ca 

nitô'lha, 

7ampa t'unaja, ninaychavalh ca nivanqu'efen. Pa lhe'naa ti nôque yiqueyesh: “Yaquiset 

suy ti tôcjôtin'in pa ampa ca nasnatesh”. 

8Alhunelhey nôqueesh ca iisshelh'e pa yeclô' t'iya', ca anesh pa t'iisshelh'e ca lhech 

mônlhaae ca namjey java nijooylha nalhus, nan lhjunash ti ôyjôlhôyech'esh ti 

chitasinô'yesh. 

9Napuque nivacle lhtachifas yôjijamatsha'ne ninvo'yeshch'e shta, ninteesh ca nach'ana 

nava vanqu'eyjatsjanesh pa Lhcaanvacle. 

10Japi vanchanjas yit'eshem: “Tanca avanchayelh”, shi' shta japi yitô'ya pava vaclan 

yit'eshem: “Ya aj ca anfacleelhyam pava chinatôyjatelha yijôqu'esha'ne; 

anfaclelhch'eyam java c'usch'esha'ne ya'clishay; pa ya aj ca atsayjateshelh pava 

iseelhyam. 

11Ac'uyelhc'oya ja nôyish, pa vena uyelhch'ec'oya pa nôyish lhaôs yitsôt'aj, pa ya aj ca 

asnelh'e t'ajuyish pa Dios jan Iseem japi Israel lhavos.” 

12Pa lhe'naa, pa lhech Dios Iseem japi Israel lhavos ti yit'esh: “Avaatsheelh 

lhayjatelhey côque ti chivanujumatsen lhavach, pa lhatjuyelhch'e java ojeych'esha'ne 

niysisa shta, pa lhavatcafiyanshelh java lhech; 

13pa lhe'naa ti lhatmene'shelh'avach avaatsheelh. Ajunashelhjulh pa vatashclôfech 

tojquisham ti yipôc'ôssham pa nichinvatjumtic'oya ti yafalhch'e; 

14pa chiyvômjat jayu jan lhjunash pa tnôjque ti yofalhshamsha'ne lhacôm'a; pa ampa 

ca mônlhaa pava t'iyas ti yofalhshisha'ne pa nive'lhaa pa ca natjuya ca 

chinaccheesham pava fayjoc yichesh pa ninatjuya shta ca chinôtsjôyesheyshi pa 

yinôôt yiey lhpa t'itsech.” 

15Pa Lhcaanvacle, Dios Iseem japi Israel lhavos yit'esh: “Atatvaych'aclajelh, ca 

apiiy'eelh pa chinalhjeneelh jayu. ca acano'tajeelh shi' ca ascafiyantajeelh pa 

caajelh'am jayu pa unajelh.” Taj ti naateshelh, 

16vooy ti lhteetshelh: “Am, tajulhey ca jaclôtshelh java cuvôyu.” Pa tajulhelhey'am ti 

lhclôtelh'in. Lhteetshelh shta: “Shnôvelhshi java caletas pôtses.” Tajulhey, pôtses shta 

japin najôyjanelh'apee. 

17Pa a'mil'elh ti lhclôtelh'in ti ve'lha ja najovatsjanelhch'e, pa alhacôm'aelh ti 

lhclôtelhc'oyaan ti najovatsjanelh japi ve'lhanôjesh, pa yamjey ti ampu'elh ti 

amônlheelh'e jan lhjunash pa ve'lha yeclô' ti vantsemaj'apee lhja utiyuc, jat'ajesha pa 

ve'lha chinôôclhanitsha chiyan'apee lhpa utiyuc lhôse. 

Chinfac pa vatcavts'aclayjayash t'ajuya papi yiey pa Jerusalên 

18Taj pa Lhcaanvacle tach'anshelh'ajop ti caaj pa lhcavts'aclayjayashelh'ash; pa lhech 

yenelh'ash ti nôclitelh'am pa lhencheyash, lhayaash pa Lhcaanvacle Dios yivo'yesch'e. 

¡Nishamesh lhacôm'a papi tach'aneshjop pa lhech! 

19Alhtachifaselh'e na yitsaat Sión, napin yie' na Jerusalên: pa tanca t'ôyisheey ca 

apelh'in jayu. Pa Lhcaanvacle tcavts'aclayelh'ash jayu ca nape'yatajelh ti lht'aalhshelha 

ti nefenelh, shi' ti shalhch'e ti nape'yeelh pa nacu'lhelh jayu. 

20Lha'ma pa Lhcaanvacle ti yiyucuveyan pava tavijatay pa nacunjaneshelh pa 

nayôjayanshi pa yinôt'esh pava tavijatay. Vooy lhavaatsha, neyjatsjanelh, pa tanca 

nivônt'ôfich'elh'ac'oya; navanshelh jayu nava atôsjeyelh. 

21Ca vena anaashtajelhshijop yiey lhfayish jat'ajesha lhch'amiyishey, pa ape'yeelh 

jayu pa t'ôjôj yiey ôyi'shelh, pa yit'eshelh'a jayu: “Nôque nôyish pa nôque uyelh'e.” 

22Pa lhapunelh jayu nan lhjunash pavan niysisa asnatsjeselh vatajpeclesesh pa 

clesanilh clim shi' pava adioseclelh lhp'aclaneshelh pa clesanilh cojiyaj. Pa 

lhayjatelh'e jayu nan lhjunash pava niysisa pa lhavô'melh'in jayu jan lhjunash pava 

shtôcley. 

23Vooy pa Lhcaanvacle yijutelh'ay jayu pa tsha'nu t'ajuya pava vatcôvjiyanchey ca 

acôvjiyanelh'e na cotsjaat, vooy na cotsjaat tô'lha jayu ti yivaclhit pa uj trigo pa is'e' 

jayu shta. Pava lhech nalhus uj jayu pa lhôc yitjataj pava aclôyelh. 

24Pa yamja jayu pava vôcôc lhcumjatelh shi' pava cuvôyutas ti caaj jayu pa uj lhôc pa 

yaash jayu pava lhacôs. 

25Meelh ca namtajey pava lhech nalhus ti uj pa vatvôncaclônjayash shi' ti vôômjane 

pava chiyijôtjat jpôyjey, pa caaj jayu pava lhôjôyshay shi' pava factsesch'e yinôtes 

yiey jant'ajôôj java uschisham uticuy shi' java ni'usachisham uticuy. 

26Vooy pa Lhcaanvacle yifetatsiyanesh jayu pava lhavomatas japi lhchifas pa 

yiclôpjalheshem apee pa sivôclôclhayeech t'iya'. Lhechesh pa pjumtsej jayu na jive'cla 

nan lhjunash na jumcuclaay ti tujey. Vooy na lhqu'isjuyaj na jumcuclaay pa ve'lheesh 

napu'yama jayu pat'ajô'jesh ti pjumtsej. 

27Avan, pa Lhcaanvacle t'apjôclôlhan'e ti tojey pa tôlhshi'; tujaam pa t'asuyi pa uj pa 

lhajut, tapooj lhashi pa lhavôôc, pa tach'aclech lhjunashjulh pa itôj vancalhifch'een. 

28Pa lhayalh lhjunashjulh pa tovôc ti yifach'an pa yamjey pa lha'vo'; pa lhech ti nam 

pa yan'apee pa vatvovo japi lhtachifas jaspa yivômjat na cotsjaat, pa 

yashincuyansha'ne japi lhtachifas jaspa yalhanashch'een. 

29Vooy avaatsheelh pa vena ajunasheelh, pa ishjanelhch'e jayu, jan lhjunash ti tulhey 

ti chiyisclan pa vatc'usiyash'in; pa nishamesh jayu nava acachi'clelh jan lhjunash papu 

ti t'ôta'yesh lhpa vat'ônjanchey ti yichey lhja utiyuc yitsôt'ajesh pa Lhcaanvacle, lhjan 

t'ôfiyey napi Israel lhavos. 

30Pa Lhcaanvacle lhpe'yeelh jayu pa t'ôjôj yijôt'ajch'e pa nôclitelh'am jayu pa t'unaj ti 

tacumjelh'a jayu pa uj lhavôôc jan lhjunash java tach'acjes pa itôj ti yichesh, ti 

yiclônshicham ti uj pa tsha'nu shi' ti jaclôtu'esh. 

31C'oya ca chinpeya'taj pa t'ôjôj pa Lhcaanvacle shi' ti nachesh pa lhclôyitsjayash, pa 

tif'apee jayu na Asiria pa vatjovayi, 

32pa ve'lheey ts'ivee jayu pava lhfanishesh pa Lhcaanvacle ti yayjat'e pava nicheney ti 

t'ôôy jayu pava lhanôtas shi' pava cuvôyulhacôsic. Vooy pa Lhcaanvacle yisnatshem 

jayu pa uj vatvatclônjayash. 

33Tôlh'e' lhapesh ti nich'a jan t'aplhuqu'e' ti chitatômjalheshjop ja Asiria shi' ja 

lhanvacle jan lhjunash ja uj factsejshi lhaviim ti uj pa nash'e shi' ti apatôjesh, jan 

chiyaclôpju'e java acloj yeclôy chinapjunsham. Vooy pa Lhcaanvacle yifuyujam pa 

yichenesh jayu jan lhjunash pa uj itôj. 

Isaías 31 

T'ajuyjulh papi vo'tajeysha'ne ca nefenesh pa Egipto 

1¡Jay japi yichtajey ja Egipto vo'tajey pa ca nefenesh, japin vatcafiyanesh pava lhclôy 

cuvôyu, japin vatcafiyantajesh ti aclojem pava lhcaletas shi' ti aclojem japi 

cuvôyuyjas, pa tanca napecleyjop ca nivan pa Dios pan Iseem japi Israel lhavos, shi' ti 

ninvooysha'ne pa Lhcaanvacle! 

2Pa lhech shta yitô'ya ti nicha'jey pava tavijatay, pa meelh ti yit'esha pa'na pa tanca 

nachajch'e lhayshivo. Pa lhech t'ajuyeshjulh jayu papi nivacle ojiyis, t'ajuyeshjulh papi 

tanefenelh papi niysa' pa lhfanishlhavach. 

3Japi Egipto lhavos nivacles, nilhecha pa Dios; pava lhclôy cuvôyu t'asjaniiy, 

nintô'lha pa espíritu. Vooy pa Lhcaanvacle yôclôjquishamjop jayu pa t'ituuc ca 

niclôyitajsha'ne, pan yiyitaj'e ti tanefenelh pa nicôt'elhsha'ne jayu, lhacôm'a jayu ti 

vôômjane ts'ivee. 

4Pa yit'eshyam pa Lhcaanvacle: “Nan lhjunash ja jump'uvalhjetaj ti vanu'e lhpa 

tashinshtaj pa tanca nantôyiyjatesh japi lhavosesh, lhama'taj ti tayvane ts'ivee ca 

lhecheesh ca nantôyiyjat ti tôntajvatsham'in, lhech lhjunash jayu na Lhcaanvacle ca 

namtaj yaash na t'unaj ca natvaytajem japi lhchifas yiey lhja utiyuc Sión. 

5Jan lhjunash pa ajôclô ti yovalh'apee pa lhuup ti yachaj'apeeen, lhech lhjunashesh 

jayu na Lhcaanvacle yaash na t'unaj ca novalhtaj'apee na Jerusalên; pa 

vanujumatsenesh jayu, pa yilhjen jayu, pa tavayemjulh jayu, pa yicanoyan jayu.” 

6Napi Israel lhcles, mapeclelhey nan lhanvaclematanelh'in. 

7Lhayaash pava lhech nalhus ti alhacôm'aelh ti lhapunelh pava chiydiosiyan pa 

clesanilh cojiyaj shi' pa clim pavan lhatcumeshelh'e nava apôcôtôyelh ti sasch'eesh. 

8Vooy ja Asiria chiyclônesh jayu pa clesataj pa nilhecha pa t'unaj pa nivacle. Pa 

vatvatclônjayash yiclôtc'oya jayu papi lhcavos, vooy papi lhcanich'acsha'ne 

vatvatclônjayash lhavos pa lhancumteseesh; 

9tôlh'ejop ti nijovay'in pa tay'e jayu pa lhanvacle ti vacumaj shi' japi lhc'afoquelhay 

lhanvacles yivôm'e jayu pava yichishamch'e. Lhech t'ônashesh pa Lhcaanvacle, ti yiey 

na Jerusalên ti caajem na lhajpôyichjop t'ajuya ca niclôyitaj japi nilhc'utsfasa. 

Isaías 32 

Pa vatvacleyash ti yivo'yeshch'e 

1Caaj jayu pa Lhcaanvacle ti yivo'yeshch'e jayu pa lhanvacleyash shi' papi 

chinvacleyansha'ne yivo'yeshch'e jayu pa lhfanishlhavach. 

2Pa ve'lhee ts'ivee jayu jan lhjunash ti chit'afiych'ec'oya pa lhaviim shi' ti 

vanujumatsenjulh pa lhavimitaj, jan lhjunash pa chiytovôsiyanc'oya pa yinôôt yiey pa 

clajôj'ech'e na cotsjaat, jan lhjunash pa lhajpec lhja uj utej yiey ja am'e pa'na. 

3Tamatses jayu pava lhtôsjey pa tach'anch'e jayu jum pava; 

4pa tanca nôôlhjôn ts'iveeen, vooy pa lhcajôysha caajem, pa yit'esha jayu lhacôm'a 

pava nôôc. 

5Papi nivacle tanca lhqueyeesh tanch'anjay pa ninatcajôyshay, pa tanca nasclaneshi pa 

ojey jan lhanfanash papi chiyashjatchisham. 

6Lhayaash pa ninatcajôyshay yit'esha pava ninatcajôyshaych'esha'ne pa yaychavalhey 

ti yôyinch'e pava niysisa; vooysha'ne pava ca natcavomatayesh pa yicuts'ajiyan ti 

t'ajuyjulh pa Lhcaanvacle; tanca nitisesh pa'na papi yiyipcun pa tanca niyôjayan papi 

niyôjayu. 

7Pa lhech nivacletaa yaychavalhey pava ojeych'esha'ne lhfanishlhavach, pa cuts'ajem 

papi ts'aclaaysha'ne papi suytajeshemshi ca chinasclanemch'e. 

8Taj ti vena lhjunash papi yivo'yeshch'esha'ne, pa yivo'yeshch'e pava yôyinch'e, pava 

lhech yôyinch'e t'unesh'in. 

T'ajuyjulh papi ôcjeclôy amem pa ca naychavalhey 

9Avaatsheelh, ôcjeclôy amelh'am pa ca aychavalhelhey, ach'anelhch'e nava 

jayeetshelh'a jayu. Napi ôcjeclôy cacleclhnôcji, ach'anelha nava yiclishay. 

10Nôqueesh acacleclelh'anôcji, tiqu'in pa amc'oya yincôôp pa vena ajunasheelh jayu, 

lhayaash ti nôj jayu na vatcavcalhech pa tanca t'ôyi'sheey ca chinanclanshi pava 

ôtjayetas. 

11Avaatsheelh yielh'atshi ti amelh'am pa ca aychavalhelhey, pa nats'anaanjatelh; 

natôôyshelh'avne ti acacleclelh'anôcji pa vena ajunasheelh, pa anclaneelhshi nava 

t'uyelhch'e, pa uyelhch'e pava p'ajavsha'ne ti lhnôôclheeshelha pa aôytejelh'am. 

12Atônôclitshelh'e pa atacshinjayashelh tôlh'ejop java acac'ovteselh ti isis shi' java 

avôtjayetacuyelh ti vacalh. 

13Pa tôlhshi' jayu na yicootsjat pava c'utjanis shi' pa lhtôlhjachat. Lhacôm'a javan 

c'uustajem'in jpôyjey yi'shi' pa yitsaat ti lhtac'utsfasesh pava vatc'usinatajesh'in. 

14Pava lhajpôyjey papi lhcaanvacles chitay'e jayu yajatesh pava yitsates acloj'e papi 

vanichifan pa am'e jayu papu ca nôv'e'; pava yijôt'as'e jpôyjey yajatesh jayu ti chitay'e; 

lhech yie' jayu pava yalhanashch'een cuvôyutas, shi' pava vôcôc pa tujqu'e' jayu pa 

yitjataj. 

15Taj ti pa t'unaj pan shinavclanjat Lhcaanvacle pa nachjooy jayu shta casvaatsha, pa 

yalhalhaesh jayu pa lhjunash pa am'e pa'na pa chiycavcalh'e jayu, pa lhech cotsjaat ti 

chiycavcalh'e ya'shesh jayu ti is'e'. 

16Pa yitsôt'ajch'e jayu shi' ti yivo'yeshch'e pa lhanvacleyash'e lhacôm'a nan tuc'a'e na 

cotsjaat. 

17Pa vatvoyjayasheshch'e tô'lha jayu pa vatpiiyash, pa vatcanoyash shi' pa 

vatcafiyashesh yajatesh. 

18Napi yichifas yi'shi' jayu pa lhpiiyashvatjulh, pa yijôt'as'e jayu pava yie' ts'ivee, pa 

canoavach pa ca nôôvtaj'e. 

19Lhama'taj pa yita' ti yipôctesch'e vooy pa yitsaat chiyachajshicham. 

20Avaatsheelh lhôveelhshi jayu pa ac'usiyashelh, ti lhatcôvjiyanjanelhshi pa uj 

tsha'nu, pa yaash jayu pa lhôc yitjataj pava cuvôyutas shi' pava aclôyelh vôcôc. 

Isaías 33 

Chivatjumtic'oya pa Lhcaanvacle 

1¡Jay avaatsha, lhavancalhifch'een taj ti niamey ca avancalhifch'een; avaatsha 

acôc'ôlhayech taj ti ampapu ca nicôc'ôlhôn'am! Meelh ca avancalhiftajch'een pa 

chinatifelh'e jayu, meelh ca acôc'ôlhôntaj pa chinacôc'ôlhôn'am jayu. 

2Lhcaanvacle, acavts'aclayelhyish, ti javatjumtielh'ac'oya. Lhajulhjatey ca 

ats'efeneshelh yinjôt pa nich'a nalhu, pa atsilhjeneshelh pava nalhus ti tavijatay. 

3Ti chiypeya' pava lhavancajovatsjanesh pa yiclôtc'oya papi vatachifas, meelh pa ôjôj 

ti chiypeya' pa vacôtsôn'in papi vatachifas; 

4vooy papi nilhc'utsfasa vatjôcla nan lhjunash pava fanjay, ti t'eclet'a papi lhech ti 

nijôclesh pava lhavanjas. 

5Vooy pa Lhcaanvacle yaashchisham pan yi'shi' pa vôôs; lhavaatsha yamjat'apee ja 

Sión pa yitsôt'ajch'e shi' pa yivo'yeshch'e, 

6pa yajatesh jayu ti yijôtjat. Pa vatôycheyash shi' pa vatôfacjayash yicônatshiin pa 

vatnilhjenjayash; pa vatjovayjulh pa Lhcaanvacle pa lhech vatcaqueclitô'esh. 

7¡Ach'aney jan lhjunash ti tônvatsham'in japi yifiiysha'ne yiey ja lhcaavju, pa 

yipvatsham'in papi chiychenesh pa vatpiiyash! 

8Pava nôyishay shanshanch'een, pa ampapu ca nuyey pava lhech. Pa chiyvômjatshi 

pava chivatpeya'tajesh shi' pava chivatculhesh; pa tanca chinvijatana papu. 

9Na cotsjaat yie' pa vatacshiyash shi' pa nivatc'usiyashaan, java yi'shi' ja Líbano pa 

tapecleshvane ts'ivee pa lhavapenaj, vooy ja tshim'ech'e ja Sarón pa yalhatajesh ti 

am'e pa'na, java uticuy lhja Basán shi' lhja Carmelo pa clap'aafsha'ne pava yi'apee. 

10Pa yit'esh pa Lhcaanvacle: “Nôqueesh janiyit jayu, nôqueesh jatanôclitesh jayu na 

yashjayash shi' na yunaj. 

11Nava lhôyintajelhch'e shi' nava acumjavshayelh avaatsheelh yite'jesh shi' ti 

shtôcleyesh; ti jafuyu'a pa jafôôyjatesh jayu jan lhjunash ti yivutunsham. 

12Japi vatachifas pa shnômajesh jayu; jan lhjunash java c'utjanis ch'alhuc ti yichesh. 

13Japi tosey pa yie' pa yipe'yeey na yifanishyivach, vooy napi shalhaa pa yie' pa 

nitôfaclesh'yi na yunaj.” 

14Yiey ja Sión ts'ananansham japi sasch'e lhavos, pa vooy japi jôts'ôclônjanjas pa 

yamqu'een pa t'ajovayi pa yit'esh ts'ivee: “¿She t'e papu casvaatsha ca nôvji' pa 

lhavitôj pa vancalhifch'een, yiey pa lhajpôyichjop ôyjôlhech?” 

15Vooy papi yivo'yeshch'e shi' ti yit'esha pa yijô', papi niacôjeeshiin pava tôlhesha pa 

lhfanishesh lhavach pa t'unaj, ti ninteesh ca natcashaya pava vatôts'ôtes, papi 

ninanch'anjayua papi yen ti vancavo'matan shi' ti yip'o'eyc'oya lhtôsjeya pa tanca 

novalhsha'ne pava niysa'. 

16Japi lhech chiyijôtjatesh jayu pa lhamônlhajayash, caajem jayu pa t'afiych'e yiey 

java uticuy, yajatesh jayu ti caajem lhpa yucuve pa tanca ameem jayu pa yinôôt. 

17Pa lhavanesh jayu pa Lhcaanvacle pa lhapjumtseyash; ujey jayu pa yôj'esha'ne pa 

lhcootsjat pa tojey pa yam'e. 

18Ca nivooytajch'e acachi' pa vatjovayi, pa lhteesh jayu: “¿Ta yie' papi yitsjulhch'e 

pava chiyiney? ¿Ta yie' papi yitsjuulhshi pa lhcaclecli? ¿Ta yie' papi yitsjulhch'e pava 

uschisham jpôyjey? 

19Pa tanca vi'shi' jayu papi vatachifas nunitsjanjas, tanca chintôyc'oya pava lhclishay, 

tastaych'e pa lhcliish pa ampapu ca nitôyc'oya. 

20Ovalhqueey ajaalh na yitsaat Sión, na lhech yitsaat javatc'usinatelh'e; ovalhey na 

Jerusalên, yijôt'aj na yitsaat; lhjunashjulh jayu pa vat'ichavat ti yijôt'aj'e, java 

chiytsemajc'oya tan jayu ca ninamjisha'ne pa tanca nectesch'e java lhniyjôy. 

21Lhech'e ti tanôclitesh'ejoom pa lhasnôycheyash pa Lhcaanvacle. Lhech'e java tovjôy 

factsesch'e pa c'atsaseshch'e, taj ti tanca nachajeshiin jayu japi nivatac'utsfasa java 

lhôvjatshiyis chiyicchac'oya. 

22-23Java lhniyjôy java lhech lhôvjatshiyis tanca niyitsjat lhja chiytsemajc'oya; java 

sivôclôclhayjey tanca nôvquishamch'e. Ti namjatjotsham java lhavanjas japi 

nivatac'utsfasa, ti yijutey'in peelh japi taclujuy shi' shta japi ancojoy ti yijutaan java 

yichaaj. Lhayaash pa Lhcaanvacle ti shinasclanch'e, shi' ti vatyôjijat lhavo'esh shi' ti 

Casvacleesh, lhavaatsha shinalhjeneelh jayu. 

24Nive'lhaa pa tsitenaj ca niteesh jayu: “Yivaatsha yaaôytey'in.” Vooy pa Dios 

yivômjatemch'e jayu pava lhsasch'e papi tsitenasshi na Sión. 

Isaías 34 

Pa lhivalhcheyasha pa Dios pa Edom 

1Anc'uyeelhnee, napi vatachifas, ca ach'anelh'in; napi vatachifas, istaa ca 

ach'anelh'atshi. Ca ape'yeelh nava yiey na cotsjaat shi' nava yi'apee, na tuc'a'ey na 

cotsjaat shi' lhacôm'a nava tô'lha na lhech. 

2Lhayaash pa Lhcaanvacle ti suya napi vatachifas shi' lhacôm'a napi lhcavos 

c'afoquelhay, pa yivalha ti tif'e' jayu ca nivafsha'ne. 

3Capi vafsha'ne chiyvôm'in, pa niyôôychisham jayu pa lhclatsjanish capi vafsha'ne pa 

nach'eetsham pava lhavoyey nava uticuy. 

4Lhacôm'a nava catiis yi'shi' na nalhuyish pa tanujujamsha'ne, vooy na vôôs pa 

vatclôpjalhch'e jayu nan lhjunash pa'na ti vatclôpjalhch'e, pa lhacôm'a nava catiis ti 

yimacsha'ne jayu, jan lhjunash ti tapecvane pa lhsaash lhpa ôtjayetayuc ti nicôôtsha'ne 

jat'ajesha lhpa higoyuc. 

5Jech, nôcley'e na nalhuyish na lhclesataj pa Lhcaanvacle pa ninateyshicham na 

Edom, ti tanutsjayesh pa lhavafi japi lhtachifas. 

6Pa lhclesataj pa Lhcaanvacle yamqu'e jayu pava vo'oy shi' pa lhôtjey, jan lhjunash ti 

chiyclôn pa tashinshtaj shi' pava tashinshtayche ti vatcufayjat'esh. Pa Lhcaanvacle 

yisnateshjop jayu ti lhcufayjat'esh yiey ja Bosra, pa uj pa vatvancaclônjayash yiey ja 

Edom. 

7Pa nicôtch'esha'ne jayu jan lhjunash pava vôcôtas pava nich'a us shi' pava jayanjas; 

vooy pa lhcootsjat pa yimshaam jayu pa lhavoyey vooy pa c'ocshi cotsjaat yamji jayu 

pa lhôtjey. 

8Jech, pa lhech nalhu tcaatshayesh jayu pa Lhcaanvacle, pa lhech yincôôp pa yisc'oya, 

tôlh'ejop ja yitsaat Sión. 

9Java tovjôy lhcles yiey ja Edom pa yalhalhaesh jayu ti ts'anatshi, vooy na cotsjaat 

c'ocshi lhjunashjulh jayu pa yichesh; vooy na cotsjaat tujaam jayu pa ts'anatshi. 

10Pa tanca jayu ca chinamcat pa nalhu nilhecha pa tulh; yajatesh jayu ti yichishaam pa 

lhajut. Caju jayu pava nincôpes ti chiyivôôm; pa ampapu jayu ca napecley pa lhech'e. 

11Lhech yie'in jayu pava tocojis shi' pava tsjichis, pa yisnatesh'e jayu pa lhuup pava 

c'o'mis shi' pav'elh ajôclôs. Pa Lhcaanvacle nivaych'aclaj jayu pa lhech cotsjaat ti am'e 

pa'na shi' ti shanshan'in. 

12Pa tan jayu ca napecleyjop ca nicaaj pa lhanvacle ca niclôvalh; lhacôm'a papi 

yinvacleyanesh papi c'afoquelhay pa vô'mesh jayu. 

13Vooy pava lhajpôyjey tôlh'e' jayu pava c'utjanicuy, pava itsjutacuy shi' pav'elh 

tôlhjachatis aôytes pava lhec yiey pava yijôt'as lhajpôyjey. Pa lhc'ovat'esh jayu pava 

cajovonjas, pa tanôôtjatey jayu pava vônjalhôs. 

14Caaj shta pava shclôcjayis ti tanaôycheelh jayu pava cajovonjas, pava 

tashinshtaychey pa nôjeey jayu pav'elh. Lhech yie'in jayu lhpa tsich'eche lhpa 

yachajshiin pa tulh, pa yi'van jayu pa ca nit'ichay'e. 

15Lhech yan'e' jayu pa lhuup pa tos pa tshayc'uy'e jayu pa yayjat'e jayu shta pava 

lhcles, pa ve'lha yielh'e jayu ti yovalh'apee. Pa lhech tay'evane jayu shta pava 

c'afoquis pava lhtajayas. 

16Aclôvalhelhch'e na lhqu'isjayanach pa Lhcaanvacle shi' ca etônelhch'e: Pa tan jayu 

ca ve'lhaa pava ca amac'oya cavôque yaquisetes, pa tanca amac'oya jayu lhpa lhjaya, 

lhayaash pa Lhcaanvacle vooy lhavaatsha yajulhjatey pa vooy pa lhayalh 

nayjateshvane jayu. 

17Pa yive'lhan'e ts'ivee ti t'apayema pava lhc'oovtes, pa yicheneshjop pa lhpôcôt ti 

t'apayema na lhcootsjat, pa yajatesh jayu ti lhech yie'in; pa acloj pava nalhus ti lhech 

yie' jayu. 

Isaías 35 

Vapecley papi vatachifas pa yitsaat Sión 

1Nisham'in na am'e pa'na, na cotsjaat clôjôj'e; ti yam'apee na lhshamitjayash, ti caaj 

pava lhôvas, 

2ti vaclan pava lhôvas nalhjunashvatc'oya, ti yam'apee pa lhc'usiyash'in shi' pa 

lhshamitjayash. Pa Dios yiisinatsham jayu nan lhjunash ja Líbano, pa is'e' jayu shta 

jan lhjunash lhja utiyuc Carmelo shi' ja tshim'ech'e lhja utiyuc Sarón. Lhacôm'a ti 

yi'van jayu pa lhasnôycheyash pa Lhcaanvacle, shi' pa t'unaj pa Cas'Dios 

3Yunitjat papi nincont'as, pa yiyitsjat papi yulhôs, 

4ayôji'a papi yincafunsha'ne: “¡Anshamelh'in, pa ya aj ca anjova'yelh'in! ¡Nôque 

yielh'eajop pa A'Dioselh ca jaspa nalhjeneelh, vooy papi nilhc'utsfasa yiclôyitsha'ne 

jayu nan lhjunash ti yajulhjatemsham!” 

5Pa lhechesh pa yovalh'in papi taclujuy pa tpeeychay jayu papi peeychelhôs; 

6papi ancojoy t'ecletchishamch'e jayu nan lhjunash pa tashinsha vooy papi 

clishaclayjes tônvatsham'in jayu. Yiey pa am'e pa'na, cotsjaat clôjôj'e, lhech 

tôlh'esham jayu pa yinôôt yich. 

7Pa am'e pa'na lhjôvcha'esh jayu, pa clôjôj'e cotsjaat pa yitsiyinshi jayu pava tovjôy 

lhcles. Jan yie' nôqueesh pava cajovonjas lhech tôlh'e jayu pava sisecuy shi' pa 

vanôcat. 

8Pa caaj'e jayu pa ve'lha tavashaych'e pa lhanquey jayu “nôyish lhasnôyich'e”. Papi 

nichin'isinatsha'ne pa sasjop jayu ca nuych'e pa lhech; papi ninatcajôyshaysha'ne tan 

jayu ca nitsavalhch'e pa lhech. 

9Am'e jayu pa lhech'e pava jump'uvalhjetas pa tanca shalheeema pava yaquisetes suy. 

Pôque nôyish tapecley jayu papi chitjôcjanesh, 

10papin yijutlhavne pa Lhcaanvacle; pa yichesham jayu na yitsaat Sión pava t'acjayesh 

pa lhshamitjayash, pa yajatesh jayu nishamvatsham'in jayu. Pa nifom jayu pa 

lhc'usiyash'in shi' pa lhshamitjayash, pa shanem jayu pa lhtacshiyash shi' pa aôytejem. 

Pa lhanclôyitsjayash pa Asiria 
Pa nivôtclônjatsu pa Senaquerib 

(2 R 18.13-37; 2 Cr 32.1-19) 



1292 

 

 
Nivacle Bible  

© 1994,  Sociedades Bíblicas Unidas. 
 

 
 

 

Pa lhanclôyitsjayash pa Asiria 
Pa nivôtclônjatsu pa Senaquerib 

(2 R 18.13-37; 2 Cr 32.1-19) 

Isaías 36 

1Yamey ja nincôôp catorce ti lhcaanvacleesh ja Ezequías, vooy ja lhanvacleesh ja 

Asiria, lhey Senaquerib, pa t'eclet'a jant'ajô'jesh java yitsates yijôt'as yi'shi' ja Judá pa 

yash'apee. 

2Tôlhesh'e ja yitsaat Laquis ti yicheney pa ve'lha lhcavo c'afoquelhay lhanvacle ti 

yijôchiey ja lhcaanvacle Ezequías yiey ja Jerusalên, pa vatsavat'e lhavôôj ja 

chitovôsiyaney ja uj vatjôôc yiey ja nôyish yichey ja joot lhey Chinofomeshch'e pava 

Vopovos. 

3Lhech'e ti vatvaneelh ja Eliaquim, lhaôs ja Hilcías, jan yiclôvalhchiyinesh ja 

lhajpôyich; ja lhanvacleesh japi vanqu'isesh java vaclan lhey Sebna; shi' ja Joa, lhaôs 

ja Asaf, jan vanqu'iseem ja lhcaanvacle. 

4Vooy ja lhanvacle japi c'afoquelhay Asiria lhavo' pa yit'esh: —Anfacle'lhem ja 

Ezequías nôque lhfaclech ja uj lhcaanvacle jan lhanvacleesh ja Asiria: ‘¿She pa 

tôlheyjop ti lhavaatlheclôj'avach? 

5¿Tam'ey ti lhaychavalhtajeyjop ti isis nava aclishay ti t'asheshc'oya pa vat'unajesh ti 

chiyisnatesh pa vatvatclônjayash? ¿She papi lhcafiyanyijop ti lhavatjuyjatyijulh? 

6Javan ti lhcafiyaney ca nefen'ash ja Egipto. Tajulhey, jô lhech Egipto lhjunashjulh pa 

sise' ti yic'asch'e, ca nicaajtaj papi vacôjeshshicham pa yipôjôyshi jayu pa lhpôcôt. 

Lhech jô lhech faraón lhanvacleesh ja Egipto, lhacôm'a papi yicafiyantaj jô lhech. 

7Ca eetajeshyam: Yivaatsheelh jacafiyanelhey pa Lhcaanvacle Cas'Dios, ¿nilhecha t'e 

ca nivômjatshic'oya ja Ezequías java chiyiesh'ec'oya lhavitôvtesjop pa lhech Dios, shi' 

ti yiyôjiesha japi yiey ja Judá shi' japi yiey ja Jerusalên ti tsi'sha ti yisnatshem pa 

lhavitôvat ti yôclôjey ts'ivee? 

8Asnatesh pa chivatpeya'shelh ja yinvacle, lhanvacleesh ja Asiria: jajut'ay jayu pava 

dos mil cuvôyu ca nicaajtaj'am papi yi'apee. 

9Avaatsha tanca nitajulh'ajulh ca aclôtsjat papi amem pa t'unaj japi Asiria lhavos, ¿pa 

lhaschieshjop jayu japi yi'apee pava cuvôyu yiey ja Egipto? 

10Shi' shta, ¿lhaslheclô'jesh ti janachey ti jayeclet'a ti javômjat nôque cotsjaat ti 

niyasinôysha pa Lhcaanvacle? ¡Vooy lhavaatsha niyôjieshyi ti janachey ca 

javômjatshi!’ 

11Ja Eliaquim, ja Sebna shi' ja Joa yit'esh ti yicuulh ts'ivee ja Asiria lhavo': —

Jatants'aclanshelh'a ca asinôyshelhyam ja lhcliish japi Arameos, lhayaash ti 

japeyeelhch'e yivaatsheelh. Ya aj ca asinôyshelhyam ja hebreo lhcliish, lhayaash 

lhacôm'a napi nivacle yiey na vatashclôfech ti tach'anch'e. 

12Taj ti pa yit'esh ja Asiria lhavo': —Nilhecha ja anvacleelh, pa tanca alhecheelh jan 

tsichenelh ja lhanvacle ja Asiria ti yit'eshelheyam côque. Vooy napi nivacle napin 

yi'apee na vatashclôfech, napin ajunashelhjulh avaatsheelh ti lhtujelh pava 

asamcuyelh shi' ti t'iyô'elhshi java ulhuselh. 

13Pa lhechesh pa vatsavat ja lhanvacle japi c'afoquelhay pa yisitsenesh ti yi'shi' ca 

hebreo lhcliish: —Ach'anelha nava yit'esh ja uj lhcaanvacle, lhanvacle ja Asiria: 

14‘Ninvô'mesh ti natejelhshiin na Ezequías; jô lhech sasjop ca nalhjeneelh.’15Ca 

niteetajesh ja Ezequías ti shinachanesh ti lhcafiyanelhey pa Lhcaanvacle, ti yit'esh: 

‘Yijô' pa Lhcaanvacle ti shinalhjeneelh jayu; pa lhech ninvashanem nôque yitsaat ca 

nateyshicham pa ca t'unaja ja lhanvacle ja Asiria’, 

16ya aj ca ach'anshelha. Ja lhanvacle ja Asiria tsicheney ti jayeetshelh'a ca asnatshelh 

pa apiiyeshelh jô lhech, ca nitajulhelhey'am, pa lhech lhjunash pa ave'lhaaelh'e ts'ivee 

ca atujelh pava lhay pava avôtjayetaselh shi' pava higo lhay pa ayô'elhshi shta pa 

yinôôt yich'e' pava aqu'itsjeselh. 

17Pa nijooylha ti c'achajelhey jayu pa cotsjaat lhjunashach'ejulh nan caajelh'am 

nôqueesh. Pa lhech cotsjaat caaj'e jayu pa trigo shi' pa ôtjayetachat jaspa chinasnatesh 

lhpa yucuve shi' pa ôtjayetas t'i'. 

18Ca niteetajesha ja Ezequías pa Lhcaanvacle ti nalhjeneelh, pa ya aj ca natejelhshiin. 

¿Caaj t'e pava yidiosiyan pap'elh lhtachifas ti iseemjop ti yilhjenesh pa lhcootsjat pa 

t'unaj ja lhanvacle ja Asiria? 

19¿Ta yie' pava lh'diosec ja Hamat shi' ja Arfat? ¿Ta yie' pava lh'diosec ja Sefarvaim? 

¿Tam'ey ti iseelhjop'am ca alhjeneshelh pa t'unaj ja Asiria yiey ja Samaria? 

20¿Ta yie' cavôque lh'diosec japi yiey nôque cotsjaat ca isa'jop ca c'alhjenesh napi 

achifas pa t'unaj ja lhanvacle ja Asiria? ¿Ta lhayaash ti lhaychavalhelheyjop pa 

Lhcaanvacle ca isa'emjop ca nalhjen ti yiey na Jerusalên? 

21Japi lhech pa nints'isinatey pa ampa ca nicu'lheshjulh pa ca lhcli'sha, lhayaash ti 

yiyôjiesha ja lhcaanvacle ca ya aj ca nicu'lheshjulh pa'na. 

22Lhechesh pa ninc'usinat'in ts'ivee ja Eliaquim, yiclôvalhchiyinesh pa jpôyich; ja 

Sebna, lhanvacleesh japi vanqu'isesh java vaclan, shi' ja Joa, vanqu'iseem ja 

lhcaanvacle, pa yic'asteshlhtapee java yuych'e pa yich'in ts'ivee ti yijôchiey ja 

Ezequías pa nifaclemch'e java yit'esh'in ja chinvacleyanesh ja Asiria. 

Pa Lhcaanvacle yifa'matanesh pa cotsjaat Judá pan namjam 
(2 R 19.1-37; 2 Cr 32.20-23) 

Isaías 37 

1Meelh ti tpeeycheyesh côque ja Ezequías, pa yic'asteshlhtapee java yuych'e, pa 

yuych'e java p'ajavsha'ne tanôclitesh ti aôytejem, pa yichey ja lhishjanjavat pa 

Lhcaanvacle. 

2Pa vancachenjaney ja Eliaquim, jan chiyclôvalhchiyinesh ja lhajpôyich, ja 

lhanvacleesh ti vanqu'isesh java vaclan lhey Sebna shi' japi vatcasinôclesh 

nitaôvclaseesh, yuych'esha'ne java p'ajavsha'ne nôclitesh ti aôytejem, ca nanjôchiey na 

chitôyjata pava ti vaclan Isaías, lhaôs ja Amoz, 

3ca nanfacleem java t'ônash'in ja lhcaanvacle: “Nôqueesh shnôôvji na 

vatanaputsjayash, na vatônclôyitsjayash shi' na vatants'aclanjayash; jan lhjunash lhpa 

ôcjeclô ti nicavatjatsu pa ampa t'unajajulh. 

4Coostaja pa Lhcaanvacle a'Dios ca nipe'ya nava lhclishay ja lhanvacle japi 

c'afoquelhay, jan chiycheney ja lhcaanvacle, lhanvacleesh ja Asiria, ca nanvaclematan 

pa Dios pan mônlha, coostaja ca lhecha pa Lhcaanvacle ca niclôyitesh pava matas pa 

a'Dioselh ca nipe'ya. Achenelheyjop pa alhjayashelh japin jôjjeclay mônlhee.” 

5Japi lhcavosesh ja Ezequías pa nanjôchiey ts'ivee na Isaías, 

6vooy na Isaías niteetshema pava ca nicu'lheshjulh ja lhanvacle: “Yit'esh pa 

Lhcaanvacle: ‘Ya aj ca anjovaayshelhjulh navôque tsinvaclematanesh ti yit'esh'yi 

ts'ivee japi lhcavos ja lhanvacle ja Asiria. 

7A'va, ya'lhech yivaatsha jasnateshjop jayu na lhech pa ya'clish suych'e pa jaspa 

napecley'in ja lhcootsjat, pa lhech'e jayu ca jachaja ca nivôtclônsha'ne.’ ” 

8Ja lhanvacleesh japi c'afoquelhay, Asiria lhavo' yaya'esh ja lhanvacleesh ja Asiria ti 

yichc'oya ja yitsaat Laquis. Lhechesh ti tay'e ja Jerusalên, pa vacutesh ja lhanvacleesh 

ja Asiria ti t'eclet'a ja yitsaat Libna. 

9Lhech'e ti tpeeycheyesh ja lhanvacleesh ja Asiria ti yit'esha ja lhcaanvacle Tirhaca 

yiey ja Etiopía ti yitsôyin'e japi lhc'afoquelhay ti t'ajuyelh vatjulh. Pa ve'lheeshcum ja 

lhanvacleesh ja Asiria ti yicheney java lhcachenjas ja Ezequías yiey ja Judá, pa 

yit'esha: 

10“Pa a'Dios pan lhcafiyaney, ti yijô'am ti tanca namey na Jerusalên na yunaj; taj ti ya 

aj ca avancatejeshiin pa lhech. 

11Avaatsha lhpe'ya nava lhfanisheshem japi lhanvaclesesh ja Asiria lhacôm'a japi 

yi'shi' ja lhcootsjat javan yen ti yivômjatajshi. ¿Pa avaatsha ti lhnilhjen jayu? 

12¿Tam'ey ti yilhjenesha'ne java lh'diosec jap'elh lhtachifas capi yicchevot'elh chitif'e': 

yiey ja Gozán, ja Harán, ja Resef shi' capi yie' ja Bet-edên capin yie' ja Telasar? 

13¿Ta yie' capi lhanvaclesesh ja Hamat, ja Arfad, ja Sefarvaim, ja Hena shi' ja Iva?” 

14Ja Ezequías pa t'acuumjulh ja lhqu'isjayanach jan yicha'jey japi chiycheney, pa 

yetônch'e. Pa nijooylha pa yich'ôcji ja vatishjanjavat, pa nic'aatsham ja 

lhqu'isjayanach ti yiey t'ajuyish pa Lhcaanvacle, 

15pa nôque t'ônash ti t'aalh: 

16“Lhcaanvacle yaash pa t'unaj, lh'Dios napi Israel lhavos, t'afayjop papi ángeles pa 

ac'ovat, a'lhech a've'lhajop Dios lhacôm'a pa vatvacleyash yiey na cotsjaat; avaatsha 

lhavclanjat na nalhuyish shi' na cotsjaat. 

17Anjuy'yi Lhcaanvacle pa ach'an'yi. Anc'at'ey pava atôsjey, Lhcaanvacle, pa 

atsovalhsha'ne. Ach'ansha nava lhclishay ti nichenyi ja Senaquerib ti yit'esh'yam, nava 

lhech ya'clishay vatclôqui lhavos t'ajuy'ajulh, a'Dios ti a'mônlha. 

18Yijô', Lhcaanvacle, japi lhanvaclesesh ja Asiria ti tif'e' lhacôm'a capi lhtachifas yiey 

ja lhcootsjat, 

19ti napjunesham java lh'diosec, lhayaash ti niyijô'a ca diosecla, lhayaash ti 

vataasnatsjesesh pava yeclôy shi' pava utes yivclanjat japi nivacle. Lhe'naa ti yivômjat 

ts'ivee. 

20Nôqueesh, Lhcaanvacle yi'Dioselh, ats'ilhjeneshelh pa t'unaj, pa jaspa lhacôm'a napi 

lhtachifas yiey na cotsjaat pa nitôy'a ti a'lhech Lhcaanvacle, ti a've'lha a'Dios.” 

21Pa lhechesh na Isaías pa yit'eshey ja Ezequías: “Nôque yit'esh pa Lhcaanvacle, 

lh'Dios napi Israel lhavos. ‘Yivaatsha c'ape'yeesh na alhjayash nan lhasnateshjopyam 

ja lhjunashch'e ja Senaquerib, lhanvacleesh ja Asiria.” 

22Navôque lhclishaya ti yit'esha pa Lhcaanvacle jan lhjunashch'e ja lhanvacleesh ja 

Asiria: “Na yitsaat Sión, lhjunashjulh pa lhutsja lhôse ti nicaaysiyuash'in, Senaquerib. 

Vooy na Jerusalên yiclôyanesh lhshatech lhclôquijayash'in ti lhtayjop avaatsha. 

23¿She papi lht'eclet'aan shi' ti lhnôc'ôtsjayu'a? ¿Ta yiey papi lhatjuyjulh ti lhovalhjulh 

shi' ti lhtônjulh pa naant'atjulh? ¡Vooy pa lh'Dios napi Israel lhavos ti lhatjuyjulh! 

24Tôlh'ejop napi acavos ti lhnôc'ôtsjayu'a na Lhcaanvacle. Ti lhteetsha: ‘Yaash nava 

yicaletas vatvatclônjayash t'ajuya pa jôquesh'apee java uticuy, pa jamjey lhac'o ja 

Libano. Pa jat'ovôsch'e java yaash ti pitesch'e shintincutacuy, shi' java yaash ti isis 

java aacjuy ninatsashaaysha'ne. Jamesh'apee java lhôtôj'e java uschisham uticuy, shi' 

java lhaviytac jan lhjunash java lhcac'ovtes. 

25Java tavujuya cotsjativshay pa jatiish java t'itsjes pa c'ayô'ji pa yinôôt, vooy java 

t'otis nava yifoc pa jaclôjôjinateshch'e lhacôm'a java tovjôy yiey ja Egipto.’ 

26¿Taj ti tan t'e ca antôyyi ti ya'lhech ya Lhcaanvacle, ti jajulhjatey lhacôm'a cavôque? 

Tôlhesh'e java vatjutsa' nalhus ti jôyinch'ejop pa nôqueesh pa jasnateshch'e; pa lhe'naa 

avaatsha ti lhavômjatshi nava yitsates yijôt'as shi' ti lhavômjatshamsha'ne. 

27Japin tsitenas, shicham pa t'unaj pa yamqu'een pa t'ajovayi shi' ti vapenvatsham'in, 

jan lhjunash pa t'aclôôc ti yi'shi' pa joot, jan lhjunash ja is yitjataj, jan lhjunash ja 

t'aclôcchat ti tôlhch'e ti yi'apee pa jpôyich pa yitsafofiyanch'e pa lhaviim tôlhey 

lhum'ôcjinuc. 

28Yivaatsha tsitôfaclesh'a nava afanish'avach shi' lhacôm'a nava lhasnatesh, tsitôy'a ti 

a'suy ti lhtanjuyijulh. 

29Pa tsitôfaclesh'a shta ti a'suy shi' pa ashjayashchisham, pa janshi' jayu anshay pa 

chama, shi' pa lhashinuc na ashi, pa c'achajey jayu ja nôyish yiey jan lhtôôlhshi.” 

30Na Isaías lhechesh pa yit'esha ja Ezequías: “Nôque janôclitesh jayu pava ca 

navclantaj: nôque yincôôp shi' pa nijooylha lhtujelh jayu pa trigo yalhatôlhch'e'in, taj 

ti pa pu'janaeyshi yincôôp lhatcôvjiyanjanelh shi' ti nacavcalhelh jayu, pa 

at'iyjatelhch'e pava ôtjayetacuy pa atujelh pava lhay. 

31Papi tsitenas'e na cotsjaat Judá lhjunashjulh jayu pava vatcôvjiyanchecuy; pa 

tfetatsiy jayu pa vaclan jayu pava lhay, 

32lhayaash ti caaj jayu papi mônlhee na Jerusalên; yiey ja utiyuc Sión caaj jayu papi 

mônlhashi. Côque yivclanjatesh jayu na uj lhencheyash na Lhcaanvacle yaash na 

t'unaj. 

33“Lhech lhjunashch'e na lhanvacleesh ja Asiria ti yit'esha na Lhcaanvacle: ‘Tan jayu 

ca nôcjaam na Jerusalên, tan jayu ca natlhiyjônesh lha pa ca lhc'ôjea, pa tan jayu ca 

nit'eclet'esham pava chama lhfiyjayte pa tan jayu ca nichamanjop papu. 

34Pa vapecley ts'ivee jayu pa nôyish pan tôlhey; tan jayu ca nôcjaam nôque yitsaat. 

Yivaatsha, ya Lhcaanvacle, jayeetshema nava yiclishay. 

35Yivaatsha jovalh'apee jayu nôque yitsaat, pa c'alhjenesh jayu shta, jatôôlhsheyshi na 

yencheyashesh ja yicavo David pa yivaatsha shta.’ ” 

36Pa yichey pa lh'ángel pa Lhcaanvacle pa yiclônsha'ne capi ciento ochenta y cinco 

mil nivacle Asiria lhavos; Vooy ti nalhu ti claafnalhu pa vafsha'ne. 

37Pa lhechesh ja Senaquerib, lhanvacleesh ja Asiria, pa netshaam yiey ja t'ichavat pa 

vapecley ja yitsaat Ninive. 

38Ve'lha ja nalhu ti yichey ja lhishjanjavat ti yôclôj ja lh'diosesh Nisroc, pa namey japi 

lhcles Adramelec shi' ja Sarezer pa yiclôn ts'ivee, pa yiclôtey'in ja cotsjaat Ararat. Pa 

nijooylha ti nicôyôjesh ja lhanvacleyash ja lhaôs lhey Esarhadón. 

Pa lh'ôôyteyash shi' pa lhavatsjancheyash pa Ezequías 
(2 R 20.1-11; 2 Cr 32.24-26) 

Isaías 38 

1Java lhech nalhus ja Ezequías ti ujesh ti ôôytej'in, vooy na chitôyjata pava vaclan 

Isaías, lhaôs ja Amoz, pa yijôchiey pa yit'esha: —Yit'esh pa Lhcaanvacle: ‘Anfacleem 

pava yôj'esha'ne afacjes na ajôôjam, lhayaash ti avaf jayu. Pa tanca chinavatsjanchat.’ 

2Pa tatvaych'aclaja ja Ezequías ti t'ajuya ja lhajpôyich pa nôque lhjunash ti t'a'lhey pa 

Lhcaanvacle: 

3“Yivaatsha jatants'aclan'a, Lhcaanvacle, aychavalhch'eyam ja lhjunash ti 

jajôneshch'e'am ti jaycum'in shi' ti ts'ivo'yeshch'e na yifanishyivach, jasnatesh 

cavôque ti c'ashamitjatesh.” Pa ujesh ti yip'in. 

4Pa lhechesh pa yiyôjaa pa Lhcaanvacle na Isaías 

5ca nôquey shta ca niteetsha ja Ezequías: “Pa Lhcaanvacle, lh'Dios ca act'eech David, 

yit'esh: ‘Yivaatsha jape'ya na alhjayash pa javan shta nava at'ec. Janôyôj'e'am jayu 

pava quince anincôpesesh pa amônlhajayash. 

6Avaatsha shi' na Jerusalên pa c'alhjeneshelhey jayu na lhanvacleesh na Asiria. 

Yivaatsha jovalhesh'atapee jayu nôque yitsaat.’ ” 

21Vooy na Isaías pa tayôjijanesh ti chiyisnatesh pava higo lhay pa ts'anatshi pa 

yineshem'apee ja lhcaanvacle pan yie' ti ôôytejem, pa vatsjanesh ja lhcaanvacle. 

22Pa lhechesh ja Ezequías pa niy'ôsesh na Isaías: —¿She pa tôlh'ejop ti nôclityam ti 

nijutyam ti isjopyam ca jôquey ja lhishjanjavat pa Lhcaanvacle? 

7Pa yit'esh ti yicuulh na Isaías: —Nôque nôclitesh'am pa Lhcaanvacle ti 

nac'alhtanesha jayu ti t'ôfisjatem jayu na lhfaclech: 

8Lhja chiyitsjulhesh na jumcuclaay yitsôt'ajesh ja Acaz pa jasnateshjop jayu pa 

lhajpec na jumcuclaay ti vapecch'e lhayshivoc diez pa t'ajô'jesh ca napecleyjop'in. 

Vooy pa lhajpec na jumcuclaay pa napecch'een lhayshivoc diez pa t'ajô'jesh ca 

napecleyjop'in. 

9Meelh ti vatsjanesh ja lh'ôôyteyash ja Ezequías, lhanvacleesh ja cotsjaat Judá, pa 

yisnateshjop nôque vat'aclach'esh salmo: 

10Jaychavalhey yivaatsha: Nava yaash ti isis yinalhus tajulhtajeyam ca yich; 

chinyôji'esh'yi ca jôquey pa lhanvacleyash pa vatvafi' pa lhech nôj'e' nava yinalhus. 

11Jaychavalhey: Pa tanca t'ôyi'sheey ca ja'van pa Lhcaanvacle yiey na cotsjaat, pa 

tanca tapecley jayu papu ca yi'van papin yie' nôque cotsjaat. 

12Chiyvômjat na yic'o'vat pa chiytsitsayjatjop, jan lhjunash ja lhatsha'nuvo papi 

tashinshtas lhavos. Na yimônlhajayash chiyjôney ja sivôclôc lhayeech ti 

chiyseejsham. nava nalhus shi' nava tulhis ti chitsiclôyitesh. 

13Jayônesh'in na ôôytejyam ja jonshajaclay jan lhjunash ja jump'uvalhjetaj ti 

yipôcjetshi nava yinus. Nava nalhus shi' nava tulhis ti chitsiclôyitesh. 

14Tsicôtsitajesh jan lhjunash java scupôyjayô, jan lhjunash ti t'eysheych'e java ofos. 

yulhôsch'e nava yitôsjey ti jovalheychisham na vôôs. ¡Lhcaanvacle, ya'lhech 

jayimcamclôy, ascuulhyiyaam! 

15¿Taj ti she pa isjopyam jayu ca jayeesh'am lhayaash pa lhech ti yivclanjatyam? 

Amyijop pa yinjôt tôlh'ejop pa lhtacshiyash na yisôc'ôclit. 

16Papi lhech papin vanujumatsenesh pa Lhcaanvacle mônlhasha'ne jayu, vooy 

lhacôm'a papi lhech jôvji' jayu. Avaatsha lhasvatsjanchat, pa lhtsachajey ti yamônlha. 

17A'va, lhancayôjateyam na yitacshiyash nôqueesh ti caaj pa yipiiyash. Avaatsha 

lhtsilhjeneshey na yimônlhajayash lhja tinjôque' yicavôm, lhayaash ti 

lhavômjatch'eyam lhacôm'a nava yisasch'e. 

18Papin yich'e' pa nivalhech sasemjop ti yôclôj'ay, capi vafsha'ne sasemjop ca 

nôclôj'ay, papi yich'e' tasham lhpa tinjôque' sasjop ca nach'anesh'ac'oya pa 

ataasclanjayasha'ne. 

19Tsi'sha papi mônlhasha'ne iseemjop ti yôclôj'ay yiey nan yijunash'ash nôqueesh. 

Papi vatanavôt yasinôquiem papi lhcles pa ataasclanjayasha'ne. 

20Na Lhcaanvacle nôque lhôv'e' ca ats'ilhjen. Jaclôquielh nava yiclôyelh cuvôyu 

lhacôsic pa jayishjanelhch'e lhacôm'a nava yinalhuseshelh na yimônlhajayashelh yiey 

na lhishjanjavat pa Lhcaanvacle. 

Pa Ezequías ti t'acuumjulh papi lhcachenjas pa yitsaat Babilonia 
(2 R 20.12-19; 2 Cr 32.27-31) 

Isaías 39 

1Pa lhech nalhu ja lhcaanvacle Meroda-baladán, lhaôs ja Baladán, lhanvacleesh'e ja 

Babilonia, tpeeycheyesh ja Ezequías ti ôôytej'in taj ti vapecleyjop ti vatsjan, pa tô'lha 

japi lhcachenjasesh ti yichajchiyinesh java lhqu'isjayanjas shi' java tiseshey. 

2Vooy ja Ezequías pa nishamitjat japi yamey pa nôclitem java lhavanjas, ja clesanilh 

clim shi' ja cojiyaj, java vatshachivos, shi' ja lhape' acôjji shi' java lhequescheyjop 

java lhavatclônjavos shi' lhacôm'a java yi'ôcji java lhequeschey. Pa ampa ca 

ninnôcliteem yiey ja lhajpôyich shi' java yie' ja lhanvacleyash. 

3Pa lhechesh pa yich na chitôyjata pava vaclan Isaías ti yijôchiey ja Ezequías, pa 

yit'esh ti niy'ôsesh'in: —¿Ta tôlhshi'in napuque nivacle pa ta yit'esh'aan ts'ivee 

napuque? Pa yit'esh ti yicuulh ja Ezequías: —Tôlhey'in ja tojey cotsjaat; tôlhey'in 

ts'ivee ja Babilonia. 

4Pa niy'ôsesh na Isaías: —¿She pava yiclôvalhch'e yiey na ajpôyich? Pa yit'esh ti 

yicuulh ja Ezequías: —Yiclôvalhch'e lhacôm'a nava yie'. Ampa ca ninôcliteem nava 

yequeschey. 

5Lhechesh pa yit'esha na Isaías ja Ezequías: —Ach'anch'e nôque lhcliish pa 

Lhcaanvacle yaash pa t'unaj: 

6‘Nam jayu pava nalhus ti lhacôm'a jayu nava yi'ôcji na ajpôyich shi' lhacôm'a nava 

nayjatvane capi acchevot yamja jayu navôque nalhus, ti yichaj'in papi Babilonia 

lhavos. Pa ampa jayu ca mônlhaae nôque. 

7Lha'ma papi natsôt'ajesh ti tôlh'atsham ti yichaj'in jayu papi Babilonia lhavos, pa 

lhcumteseesh jayu pa nicumjat'een pa lhajpôyich pa lhcaanvacle.” 

8Vooy ja Ezequías yaychavalhjatey pan lhavôôjam pa lhamônlhajayash ti piiy'esh 

lhavach shi' ti tajulhe'mey yit'esh ti yachajeshjulh na Isaías: —Nava lhclishay ti 

lhanchaajyi tô'lha pa Lhcaanvacle tajulheyam. 

Isaías 40 

Pa Lhcaanvacle yishanat papi yiey pa Jerusalên 

1Pa a'Dioselh yit'eshelh'a: “Avatshanitelh, avatshanitelh napi yichifas; 

2Isa' ca asinô'yelhem na Jerusalên pa anfacle'lhem ca lhech nôjesh'e ti lhancavosesh, ti 

p'alha chiyamem'apee pava lhfanishlhavach, ti p'alha ujesh ti jaclôyitesh lhacôm'a 

pava lhsasch'esha'ne.” 

3T'ôyey na vat'ôjôj ti yit'esh: asclanelhch'ec'oya na Lhcaanvacle pa nôyish yiey na 

am'e pa'na, pa atsôôtjatelhc'oya pa cas'Dios pa vatnôyiish ca nitsôt'aj yiey na cotsjaat 

ampa ca nivacalh'e. 

4Aponteshelhey lhacôm'a pava tshimch'esha'ne, pa avômjatelhey pava uticuy shi' pava 

uticuy lhcles, anich'ayanshelh pa lhjunash na cotsjaat ti yifalhch'esha'ne shi' ti 

tsac'ucch'esha'ne pa avjôyanelhch'e vatjulh lhacôm'a. 

5Pa lhechesh pa nôclitelh'am jayu pa Lhcaanvacle pa lhôclôjqueyash pa lhacôm'a jayu 

papi nivacle ti yi'van ts'ivee. Vooy lhavaatsha na Lhcaanvacle lhech yit'esh.” 

6Yit'esh ja vat'ôjôj: “Ôn'in”, yivaatsha janiy'ôs: “¿She t'e pa ca jayônesh'in?” 

“Lhacôm'a nataney napi nivacle ti lhjunashjulh pava t'aclôôc ¡pa lhasnôycheyash jan 

lhjunash pa lhôva ti yie' pa joot! 

7Ti vafshaam pa t'aclôôc pa tapecvane pa lhôva ti yifuyu'a pa Lhcaanvacle. Yijô' napi 

nivacle ti lhjunashjulh pava t'aclôôc. q 

8Ti vafshaam pa t'aclôôc pa tapecvane pa lhôva, taj ti nava lhclishay pa cas'Dios 

yajatesh ti caaj pa t'unaj.” 

9Mô'apee, Sión, yiey na lhôtôj'e lha utiyuc, ca asitsenesh pa ôjôj ca anfac nava isis 

vat'eeyjates. Aneetsham pa ya aj ca anjovaych'e pa ôjôj, na Jerusalên, pa anfacleem 

nava yitsates yi'shi' na Judá: “¡Nôque yielh'e'ajop na a'Dioselh!” 

10P'alha namesh pa t'unaj pa Lhcaanvacle, pa nachajeshelhshicham lhacôm'a pa 

t'ituuc. Nicha'jey napi lhchifas ca nachajtajesh lhavne. 

11Ti nach jan lhjunash ja tashinshtaj lhavo' ti vanujumatsenesh pava lhclôy; pa 

t'acum'ôcji pava tashinshtas lhcles ti yan'e' t'oot pa vanujumatsenesh pava nich'a 

nivat'as. 

Pa t'unaj pa lh'Dios papi Israel lhavos 

12¿She papi yitsjulheshi pa lhjuc'ashi pa lhpôcôt na uj tovôc, jat'ajesha ca natsjulheshi 

pava lhpaschey yiey na nalhuyish? ¿She papi yitsjuulhshi lhacôm'a pa josôj yiey na 

cotsjaat, jat'ajesha ca natsjuulhshi pa lhcaclecli pava uticuy shi' pava uticuy lhcles? 

13¿She papi yisclanemch'e pa Lhcaanvacle jat'ajesha papi yicajôyshiyanesh? 

14¿She papi tôlhesha ti yicajôyshiyan shi' ti yitôyjatc'oya? ¿She papi yeyjatsjanesh ti 

yisclanch'e pa yivo'yeshch'e? ¿She papi yiyôjiesha pava yitôyc'oya? ¿She papi 

yetônjayanch'e pa lhtôycheyash? 

15Pa lhech lhcajunasheshjulh papi lhtachifas pa yinôôt ti nitonsha'ne, 

lhcajunasheshjulh pa tc'aclesh na cotsjaat pa lhcaclecli; pava yitsates yi'shi' pa uj 

tovôc yijôney pa tc'aclesh na josôj. 

16Jan tuc'a'ey ja Libano tanca nitajulhsham pava yaquisites ca natjuya ca natcufa'yesh 

ca chinapjunemsham, tanca lhecha pava yeclôy ca nitajulhsham ca natjuya pa itôj. 

17Lhacôm'a papi lhtachifas ameem pa'na yiey t'ajuyish pa Lhcaanvacle; pa lhech 

amem pa ca nitô'lhe'ma papu. 

18¿She papu jayu ca ajônelhch'e pa Dios? ¿She vatajpec pa aclôvalhelhjop pa lhech? 

19Jan lhjunash ti yisnatesh papu pa utenlhiy, shi' pa lhavo'esh yip'aclanesh pa clesanilh 

cojiyaj shi' ti yisnatesh pava calenasesh pa clesanilh clim. 

20Papi yisnatesh pa yeclônilh vooyjop pava yeclôy tanca najojach'e, pa vooyjop pa 

yitô'yish ti yisnatesh ti yit'uniyan'e jaspa tanca nancôôtsha'ne. 

21¿Tam'ey ti tanca natôôyshelha? ¿Tanca lhpe'yeelh pava yit'esh'in? ¿Tanca 

chinanfaclelh'am jan t'aplhuqu'e ti nich'a? ¿Ninatô'yelha ti nich'a chiyivclanjat na 

cotsjaat? 

22Pa Dios yiey pa lhc'o'vat yiey pa chishamnee ti yamjop na cotsjaat, pa yi'van papi 

nivacle pa lhcajunasheshjulh pava jpônjas. Pa lhech yanchishamnee na nalhuyish jan 

lhjunash pa vatajjpôyich, pa nic'aatsham jan lhanfanash pa tsha'nuvo. 

23Pa lhech nivaych'aclajey ti amem pa'na papi t'unis nivacle pa yivômjatshi papi 

lhanvaclesesh na cotsjaat. 

24Lhcajunasheshjulh pava nich'ac vatcôvjiyanchecuy nich'ach'e ti chit'iyjat, ti ts'aam ti 

yitshaam na cotsjaat pava lhfetatsiy. Ca nifu'yutaja pa Dios papi lhech, pa tapecvane 

ts'ivee jayu, vooy pa lhavimitaj pa yivôm'in jayu jan lhjunash java yiteej. 

25Pa lhech Issha'ne Dios pa tay'ôtsjanesh: “¿She papu ca asjône'lhey avaatsheelh? 

¿She papi isjop ca yijunashajulh?” 

26Apôyjatelheychisham nava atôsjeyelh na nalhuyish pa ovalhelhey: ¿She papi 

yivclanjat lhacôm'a navôque? Nan yicatsônjat ti yive'lhan ts'ivee pa lhacôm'a ti 

yetônesh nava lheyis. Ya'shesh pa t'unaj shi' pa lhfayish pa ampa ca ve'lhaa ca 

ameemc'oya ts'ivee. 

27Israel, lhchifas ja Jacob, ¿Ta lhayaash ti lhancôtset'esh? ¿Ta lhayaash ti lhteesh'in: 

“Pa Lhcaanvacle tanca ninaychavalhyiy yiey na jôv'e'; Pa Dios tanca niniyôyi”? 

28¿Tam'ey ti ninatôy'a? ¿Tanca lhpe'ya? Na Lhcaanvacle, na Dios ôyjôlhôyech, nan 

yivclanjat nan tuc'a'ey na cotsjaat, tanca nancafunjat pa tanca nulhôj; na lhtôycheyash 

ampa ca nôj'e'. 

29Na lhech yijutem pa t'unaj pan yulhôj, vooy ca nincont'aj napshinem'e pa t'unaj. 

30Yamja papi nich'acsha'ne ti yulhôssha'ne shi' ti yinc'afunsha'ne, yamja papi t'unis ti 

yamey ti nicôtch'esha'ne, 

31taj ti papi yicafiyan na Lhcaanvacle caajem jayu yajatesh pa nich'a t'unaj pa 

lhfôôyjaniyashjulh jayu pava miyos, ca nicumaajtajvatich'e pa tanca nulhôs jayu, ca 

nit'ôtôytaj pa tanca nancafunjatsha'ne. 

Isaías 41 

Pa Dios nifac ti vancafa'matanesh papi Israel lhavos 

1“Ach'anelh'atshi yiey yijuyish, nava yitsates yi'shi' na uj tovôc. Napi vatachifas 

acu'melhjulh lhacôm'a nava avatclônjavoselh. Ata'lhunelh, ca shtasinôyshelh navôque; 

ata'lhunelh ca shtayshelhvane ca shtavatpeyeeshelh. 

2¿She papi yisnatesh ti tanôclit'e yiey na lhum'ôcjinuc na lhech lhcaanvacle yajatesh ti 

tcôvjoy'in? ¿She papi yijutem papi lhtachifas shi' ti yitants'aclanjayan papi 

lhcaanvacles, vooy ja lhclesataj shi' ja lhclutsesh yijôney ja c'ocshi cotsjaat pa 

yifô'yô'an lhjunash nava yiteej? 

3¿She papi yisnatshem japi nachantaj shi' ti yamjey ti yivômjatesh ti cano'emch'enshi 

jan lhjunash ti nint'ôsesh'e na cotsjaat java lhafoc? 

4¿She papi yisnatesh nôque vatcumjayash? ¿She papi tôlhesh'e ti nich'a ti 

yivoyjatvatich'e pava vaclan? Ya lhech, ya Lhcaanvacle, ya ve'lha ya Dios, nan 

vatjutsa' shi' ti nijooylha. 

5Nava yitsates yi'shi' na uj tovôc ca nivantaj pa nanjova'yem; pa nayuy'e na cotsjaat pa 

pacham pa namjeylhac'o. Palha shalhac'oya, palha nach.” 

6Ve'lhee ts'ivee japi yitô'yisha'ne yefenesh papi lhcumjafasesh. 

7Pan yitô'yish pa clesanilh cojiyaj pa yifaycut pan yisnatesh pava facl'utas; pan 

t'acumesh'in pa clesanilh t'ajuya pa yifaycut pan yiclônch'e pa clesanilh pa yit'esha 

pan t'acumesh'in tajulhey, pa nijooylhach'e ti yijôtjat'e pan yisnatesh ti yiclôneshch'e 

jaspa tanca nancôôtsha'ne. 

8“Ach'anch'e, Israel lhavos, lhchifas na Jacob, na yicavo, nan jaycumeyshiyitam, 

lhchifas ti tôlhshaam ja yic'utsfa Abraham: 

9Yivaatsha c'ayjat'e ja yôj'esha'ne na cotsjaat, ti jayônesh'ay yiey ja lhac'o'ey ti tojey 

pa jayeesh'a: “Avaatsha c'acavo'esh.’ Yivaatsha jaycum'ayshi pa tanca c'apun. 

10Ya aj ca anjovay'in, lhayaash ti jôv'ajop; Ya aj ca anjovaay, lhayaash ti ya lhech 

a'Diosyish. Jajut'ay pa unaj, ti qu'efen'ash, qu'iyitsjateshchisham na yipôcôt t'un'in. 

11Lhacôm'a papi nacônitshi pa vapenvatsham'in jayu shi' ti vatants'aclansha'ne; papi 

nishanjatsu'a lhacôm'a jayu ca nôj'e'. 

12Lhavo'tajeysha'ne jayu papi niac'utsfasa pa tanca avan jayu; papi ca nasnatajesh'am 

pa vatvatclônjayash pa tanca navclaneem. 

13Lhayaash yivaatsha, ya Lhcaanvacle ti a'Diosyish, ti c'acha'jesha'ne na apôcôt; 

jayeesh'a: ‘Ya aj ca anjovay'in, ti qu'efen.’ ” 

14Lhech yit'esh na Lhcaanvacle: “Israel, lhchifas na Jacob, atiqu'intaj shi' ti 

ninacont'aj, pa ya aj ca anjovay'in, ti qu'efen. Yivaatsha, ya Issha'ne, lh'Diosyish napi 

Israel lhavos, ya lhech ya lhavqu'ilhjenajelh'am. 

15Yivaatsha c'ajôney jayu ja t'ajuya ti nitôsjelha pa trigo, ti nich'a isis pava 

lhtsevteyesh; lhamcoyanesh jayu pava uticuy, pa lhamôqu'eesh jayu, pa yalhatajesh ca 

yitejeesh pava uticuy lhcles. 

16Pa afoschishamch'e vooy pa lhaviim pa yifôôyjat'in jayu; vooy pa lhavimitaj pa 

yicatsônjat'in jayu. Pa lhecheesh avaatsha pa anshameshelh jayu na Lhcaanvacle, 

avaatsha pa ashjateshchisham jayu na Issha'ne lh'Dios napi Israel lhavos. 

17“Japi nivacle ts'aclaaysha'ne shi' ti yinucôs vo'tajeysha'ne pa yinôôt taj ti ninvan. Pa 

yiclôjôjeyan ja t'ach'aclech pa lhavinjayu; Lhan'e yivaatsha, ya Lhcaanvacle, pa 

jaych'anesha jayu, yivaatsha, lh'Diosyish napi Israel lhavos, pa tan jayu ca yivôôm 

ts'ivee. 

18Jatôlhjatsham jayu pava tovjôy yiey pava uticuy am'e pa'na shi' pava yich yinôtes 

nash'e jayu pava tshimch'esha'ne; pa yalhalha jayu ti vishiniclesh pava yie' pa am'e 

pa'na, jatôlhjatsham jayu pava tovjôy lhcles yiey pa clôjôj'e cotsjaat. 

19Yiey pa am'e pa'na pa jat'iyjatch'e jayu pava shintincutacuy shi' pava jpeclematses 

aacjuy, pava joquitach, pava olivocuy; yiey pa clôjôj'e cotsjaat jat'iyjatch'e jayu pava 

aacjuy ninatsashaaysha'ne pava pinos, pava abetos shi' pava cipreses, 

20jaspa yi'van lhacôm'a shi' ca nitô'ya napi yiey na cotsjaat, pa nach'anesh'yi shi' ca 

nantôyesh'yi ti ya lhech, ya Lhcaanvacle, ti javclanjatesh navôque na yunaj, ti ya 

lhech ya Issha'ne, lh'Dios napi Israel lhavos, ti javclanjat.” 

Pa Dios tôneylhavjop pava yôôlhjôn'in chiydiosiyan 

21Na Lhcaanvacle, Lhanvacle na Jacob, yit'esh: “Ata'lhunelh, nava chiydiosiyan, pa 

atanôclitshelh pa atshayjayashelh, ata'lhunelh ca atshayelh'apee pava lhtôlhjatelh'ejop. 

22Ata'lhunelh ca achayelhjulh pava vaclan jayu, shi' ca anôclitelhch'eyam pava apis ti 

vaclan, pa jaych'aneshelh'a jayu; achayelhjulhyam pava ca ninamtaj'in, pa jaspa 

javanelh pa ca nôjtaj'e; 

23Pa anfaclelhch'eyam pava ca navclantaj, atanôclitelhyam ti yijô' ti a'dioselh. 

Asnatshelh pan lh'isinatelhjop pa isch'e jat'ajesha pa ojeych'e, pan yie' pava 

tsijovatsjanelh shi' ti suych'e. 

24¡Taj ti avaatsheelh pa acha'lheeshelh sasjop ca asnatshelh pa'na! Lhnapunjasesh japi 

t'acuumtajelh'ayshi. 

25“Jatôlhjat'e ja ve'lha nivacle yiey na lhum'ôcjinuc; pa jetônesh pa lhey, pa nitô'lhey 

na fchenajjulh. Pa nit'ôsshamsha'ne napi chiyinvacleyansha'ne pan lhanfanash pa 

t'ôôlhshi ti chit'ôseshi; jan lhjunash pa tnôjquey lhavo' ti t'ôseshi pava lhafoc pa 

t'ôôlhshi. 

26¿She papi chayjulh côque ti nich'a chitôlhesh'e, pa jaspa tsitôôyshelh? ¿She papi 

yasinôquijulh lhapesh, jaspa tsitôyjatelha ti yijôqu'e? Nive'lhaa avaatsheelh ca 

achayelhjulh, ampapu ca chinape'yeeshelh pa ca acli'sheelh. 

27Yivaatsha ya lhech ti jaychayeemjulh na Sión jan t'elhesh ti nich'a, ti jancheney na 

Jerusalên ja ve'lha qu'eeyjanaj ti jayeetshe'ma napi lhchifas ca napecl'in tatsha. 

28Jovalhtajey pa ampapu jav'elh chiydiosiyan ca nam; pa ampapu ca isa'emjop ca 

nicôjôyshiyan, pa ampapu ca ninachajeshyijulh java janiy'ôstajesh. 

29¡Ampava cava lhech ca nicha'lhaaesh! Ampa ca nasnatesh; pa ya'shesh ti cha'lheesh 

ti amji pa'na nava chiydiosiyan. 

Isaías 42 

Pa lhcavo pa Lhcaanvacle 

1Yit'esh pa Lhcaanvacle: “Nôque yie' na yicavo, nan jiyitchisham, nan jaycumeyshi, 

nan tsishamitjat. Janshi' na lhech yi'Espíritu jaspa yichaajsham na vatvoyjayasheshch'e 

lhacôm'a napi vatachifas. 

2Tan jayu ca nitôn'in, pa tanca chinpeya'ey pa t'ôjôj, pa tanca chiypeya' pa t'ôjôj yiey 

pava lhcaavjuc, 

3tan jayu ca nipôcjetsha'ne lhpa sise yipôctejshi pa tanca namcat jayu pa itôtaj 

nipjumtseja. Yijô' jayu ti yichaaj na vatvoyjayasheshch'e. 

4Tan jayu ca nulhôj pa tan jayu ca nanvafjatsu'e, pa namjey ca niyitsjat na 

vatvoyjayasheshch'e yiey na cotsjaat. Vooy nava vatavtsates yi'shi' na tovôc pa 

tach'anch'e jayu pava vanqu'eyjatsjanesh.” 

5Pa Dios, pa Lhcaanvacle, yivclanjat na nalhuyish pa yanchishamnee, ti nayjatvane na 

cotsjaat shi' nava tôlh'e' na lhech, ti yimônlhanitshi shi' ti yiyalhiyansha'ne napi 

nivacle napi yie', nôque t'ônasha pa lhcavo: 

6“Yivaatsha, ya Lhcaanvacle, jayôn'ay pa jaycum'e na apôcôt, jaspa lhatjuya pa 

vatnilhjenjayash; c'asnatesh, lhayaash ti jen'am ti c'anôôclhanitajop 

chivatpeya'shelhjop napi vatachifas, avatqu'isjuyajeshjop napi vatachifas. 

7Jen'am ca ovalhjat'in papi taclujuy shi' ca ayjat'ôcji papi vanôôcfasha'ne lhpa 

vatvanc'ôcfajayte, pan yôjôy'e pan yie' papi yi'shi' pa tulhitaj. 

8Ya lhech ya Lhcaanvacle, nôque yey, pa niyivashanem papu ca ve'lhaa ca chinjutey 

na yôclôjqueyash pa nilhecha papin yôclôj pava chidiosiyan pa yach'apaa. 

9A'van yôfisch'e lhacôm'a nava jaychayjulh'in lhapesh, vooy nôqueesh jaychayjulh 

jayu nava nich'ac; pa c'atôyjatelha avaatsheelh navan jôjjeclay ninnôôc.” 

Vat'aclachjop pa vatôclôjqueyashesh pa lhqu'ilhjenjayash pa Dios 

10Ishjaneshelhem pa Lhcaanvacle pa nich'a vat'aclach; nitôlhesh'e pava tosey na 

cotsjaat ca ôclôjelh papin t'ôtaayshi na uj tovôc shi' pava yaquisetes pavan yi'shi' na 

lhech, pava yitsates yi'shi' na uj tovôc shi' papi tavtsateeyshi. 

11Ca nanshamesha ts'ivee ja am'e pa'na shi' java yitsates shi' java t'ichavtes ja 

t'ajôôjam ja Ceda. Ca nitishjanesh pa lhc'usiyash papi lhavtsat'esh ja Sela; ca 

nanchenshicham pa t'ôjôj nitôlhjat'e pa lhôtôj'e java uticuy. 

12Ca nijutem ts'ivee pa lhôclôjqueyash pa Lhcaanvacle shi' ca nich'ayanesh'in ts'ivee 

pa lhôclôjqueyasha java yitsates yi'shi' ja uj tovôc. 

13Pa Lhcaanvacle nachfach'ee jayu jan lhjunash papi yifiiy pa yishanesh jayu pa t'unaj 

jan lhjunash pa vatvatclônjayash lhavo'; yichenchisham jayu pa t'ôjôj, pa tônesh'in 

jayu pa vatvatclônjayash pa yash'apee jayu papi nilhc'utsfasa. 

14Yit'esh pa Lhcaanvacle: “Cajuqu'e ti ninasts'isinatey pa niyônasha pa; vooy 

nôqueesh pa jayafshi jayu jan lhjunash lhpa ôcjeclô ti yijuuj pa lhaôs, pa 

ts'ettsetjatsha'ne pa tsiyalhimatan. 

15Javômjatsha'ne jayu pava uticuy shi' pava uticuy lhcles, pa jaclajôjinatch'e lhacôm'a 

pava taclôcchatis; pa vena yifanishesh jayu pava tovjôy pa amee pa'na. pa 

jaclajôjinatey lhac'oc pava vishinic. 

16Jatojoneshch'e jayu papi taclujuy pava nôyishay shi' pava nôyishay lhcles pava 

ninantôfaclesh ts'ivee. Pa jancayôjate'mey jayu pa tulhitaj pa vatqu'isjuyaj ca nôvey 

t'ajuyish ts'ivee, pa lhech yifanisheesh ca javjôyanch'evatjulh na cotsjaat yiey pava 

yifalhshamsha'ne. Cavôque matas jasnatesh jayu pa tanca amac'oya. 

17Papi yicafiyan pa chiydiosiyan, papi yit'esha pa vataasnatsech vatajpec: 

‘Avaatsheelh a'dioseclelhyish’, pa chiyayjatesh'een jayu pa lhavapenaj ts'ivee. 

Pa lhavintacluqueyash papi Israel lhavos 

18“Peeychelhôs, ach'anelh'in; taclujuy, ovalhelh'in ca avanelh'in. 

19Ampapu ca tacluqu'eesh shi' ca peeychelhôja'esh nan lhjunash na yicavo, nan 

janchen, ampapu ca tacluqu'eesh shi' ca peeychelhôja'esh nan lhjunash na 

yicachenach, na lhcavo na Lhcaanvacle. 

20Acloj java yivantaj, taj ti ninovalhsha'ne; tpeeycheytaj taj ti ampa ca nipe'ya. 

21Na Lhcaanvacle, nan Dios'esh ti tqu'ilhjey, yen ti yunat shi' ti lhasnôyech na 

lhavanqu'eyjatsjayash; 

22taj ti napi lhech vatachifas chitacutem'in shi' ti chinjôôcsha'ne, pa lhacôm'a ti 

vanôôcfasha'ne, pa chiyan'ôcji pava vatvanc'ôcfajaytey; pa chiyash'apee ts'ivee, pa 

ampapu ca nalhjenesh ts'ivee; chiyfiitsha'ne, pa ampapu ca ninachajch'e lhayshivo.” 

23¿Taj ti she papi avaatsheelh ti lhanch'anjayu'elha cavôque? ¿She papi yajulhjatey ti 

tach'ana nava vaclan jayu? 

24¿She papi yivashansham japi Israel lhavos, napi lhchifas ja Jacob, ti chiysaas shi' ti 

lhancumtesesh? ¿Nilhecha t'e pa Lhcaanvacle? Napi lhech t'ajuyeshjulh pa niysa' pa 

lhech, ninteesh ca nuyey pa lhnôyish pan yinôôclhanitaje'ma, pa ninanc'ashamesh 

ts'ivee na lhavanqu'eyjatsjayash. 

25Pa lhe'naa ti suya pa lhech pa yiclôyitesha'ne pa vatvatclônjayash yijôt'ajsham pa 

yitujatsham pa itôj; taj ti ninteesh ts'ivee ca nitôyc'oya. 

Isaías 43 

Pa Lhcaanvacle ve'lhajop ti lhavqu'ilhjenaj 

1Taj ti nôqueesh napi Israel lhavos, lhchifas na Jacob, Na Lhcaanvacle, nan 

navclanjat, yit'esh'am: “Ya aj ca anjovay'in, vooy yivaatsha jayjôcjan'ash; yivaatsha 

qu'etônesh na ey, avaatsha tsitsôt'aj'ash. 

2Ca atsavalhtajsham pa yinôôt, pa jôv'ajop jayu, ca môtajey pacham pa tovôc pa tanca 

nayalhp'oji; ca atsavalhtajsham pa itôj, pa tan jayu ca navutunshi, pava itôj t'ach'acjes 

pa tan jayu ca naclot'ashi. 

3Lhayaash ti ya lhech Anvacle'yish a'lhavqu'ilhjenajyish, na Issha'ne lh'Dios napi 

Israel lhavos. Yivaatsha c'uyjat'ôcji ti lhasha'esh na cotsjaat Egipto, na Etiopía shi' na 

Sabá, 

4lhayaash ti yenach'ash, avaatsha uj pa asha' ti qu'enesh. Ti natsôt'ajeshjop jaspa 

c'alhjenesh na amônlhajayash ti jajutajop napi nivacle shi' napi vatachifas. 

5Ya aj ca anjovay'in lhayaash yivaatsha ti jôv'ajop. Nitô'lhesh'e na lhum'ôcjinuc shi' 

na nuutch'e ca jachajeyjop napi achifas pa janayjatvane. 

6Jayôjieshey na fchenaj: ‘Anachaj'in’, shi' na fiyat: ‘avashannee napi lhech. Anchaajyi 

napi yicles yitsjôy shi' napi ôcjeclôy nitôôlhshey japi tosey, nitôôlhshey ja yôj'esha'ne 

na cotsjaat, 

7lhacôm'a napi ve'lheelhsham na yey, napin javclanjat shi' ti jasnatesh, napin 

yisnateshyam na yôclôjqueyash.’ 

8“Ancheneelhyi napi yichifas, napin caajtajem pava lhtôsjey taj ti taclujuyesh, 

caajtajem pava lhacfey taj ti peeychelhôsesh 

9Atc'aeelhvane lhacôm'a napi lhtachifas, pa ave'lheeelhsham napi vatachifas. ¿She 

papi lhech yasinôquijulh cavôque, jat'ajesha ti chayjulh java apis ti vaclan? Ca 

nôveshjop papi yiclôvalhesh ca yic'alhtaneshem pa yivo'yeshch'e, jaspa chinpeya'esh 

shi' ca niteetsha ti yijô'.” 

10Pa yit'esh pa Lhcaanvacle: “Avaatsheelh c'asinôyanjaselhyish, napi yicavosesh ti 

jaycumeyshiyitam ca jaspa nantôfaacyish shi' ca nascafiyan pa nitôyc'oya ts'ivee ti ya 

lhech. Ampa ca navclan ca diosa ca ninôyinyic'oya, pa nive'lhaa jayu pava ca 

nanjooylhayich'e. 

11Ya lhech ya ve'lha ti ya'Lhcaanvacle; ampa ca vena nitôôlhshiyijop ca natqu'ilhjey.” 

12Pa yit'esh pa Lhcaanvacle: “Yivaatsha jaychayjulh shi' ti jach'ayanesh'in: yivaatsha 

c'alhjeneelhsha'ne; tanca lhech lhfanisha lhavach pa dios vanôôlhjôn, vooy 

avaatsheelh c'asinôyanjaselhyish. 

13Jatôlhey tatsha ti yayajatesh, ya lhech yivaatsha Dios, ampapu ca nasvômjatesh na 

yunaj. Ampapu ca nisasinatsha'neyic'oya nava jasnatesh.” 

14Na Lhcaanvacle, Issha'ne lh'Dios napi Israel lhavos, nan nacamaminatelha, yit'esh: 

“Pa c'alhjeneelhjop avaatsheelh pa jacheney jayu papu ca natjuyjulh ja Babilonia pa 

janc'at'e'mey jayu lhacôm'a pava lhashic, vooy pa lhc'usiyashtaj japi caldeos pa 

jancôyôjate'mey jayu pa lhtacshiyash. 

15Yivaatsha ya Lhcaanvacle, nan yivclanjat napi Israel lhavos, na Issha'ne Dios shi' ti 

Anvacleeshelh.” 

16Na Lhcaanvacle yinôyshiyansham na uj tovôc pa tc'acch'esha'ne jô na yinôôt ti 

tatvaych'aclajshi yiey na tsuych'e nôyishesh; 

17jacheneshch'e lhacôm'a japi t'unis c'afoquelhay, java lhcaletas shi' java lhclôy 

cuvôyu jaspa chintif'e. Pa yiyalhp'ojane ts'ivee pa sasjop ca nineetshamch'e; pa nôj'e' 

jan lhjunash pa itôtaj ti chiyimcat. 

18Nôqueesh yit'esha na Lhcaanvacle napi lhchifas: “Ya aj ca avôntôyitelhch'e jan 

lhjunash can'ut, pa ya aj ca aychavalhelhch'e t'ôyish'e java apis ti vaclan. 

19Yivaatsha jasnatesh jayu pa nich'a, pa lhavanelh jayu tatsha nôqueesh pava nôôc. 

Jasnatesh jayu pa nôyish yiey na am'e pa'na shi' pava tovjôy yie' na cotsjaat ampa ca 

nivacalh'e. 

20Tsôclôjesh jayu pava yaquisetes yalhanashch'een, pava cajovonjas shi' pava 

vônjalhôs, lhayaash ti jatôlhjatsham pa yinôôt yiey pa am'e pa'na, pava tovjôy pa 

nôvey yiey na cotsjaat ampa ca nivacalh'e, pa jaspa niyô'ji japi yichifas ti 

jaycumeyshiyitam, 

21napi vatachifas napin jamjatvane ca jaspa nich'ayanesh'in na yôclôjqueyash. 

22“Taj ti avaatsheelh, Israel avoselh, lhchifas na Jacob, tanca ônelhyi, teya ti 

lhnulhôselhyi. 

23Tanca lhanjuteelhyi ca alhônelhshamyam pava tashinshtas pa tanca atsôclôjeshelh 

pava acufayjateselh. Yivaatsha tanca nitsulhjôt ti jayaalhshelh'a pava acufayjateselh, 

pa tanca c'anachaneshelh ca yaalhshelh'a pava chitseclô'lha. 

24Pa tanca ancashayu'a pa acôjqu'e pa lhniish ca anchajeelhnee ca acufayjat'eeshelh, 

pa tanca astiseshelh pa lhôtje pava yaquisetes vatcufayjat'esesh. Pa vena ajunashelh, ti 

lhtsulhjateshelh java asasch'eclelh; pa asvijatayanshelh java niysisa afanishelh'avach. 

25“Taj ti yivaatsha, a'Diosyishelh, javômjatey java niysisa ajunashelh pa tanca 

t'ôyi'sheey jayu ca c'aychavalhjatelhch'e java asasch'eclelh. 

26Ca nicaajtajelh'am pava lhatjuyeshelhyijulh pa shnôcjelha pa vataasclanjayashch'e. 

Pa anashanitjateshelhyam ca ninôôctaj ti ampa ca nitôlheyjop. 

27Ja vatjutsa' act'ech'eelh yisnatesh pa sasch'e, pa vooy napi neyjatsjanelh pa 

nijuyjayijulh, 

28Pa jasasiyanc'oya japi chiyinvacleyanesh na vatishjanjavat; pa lhe'naa ti jan'ate napi 

Israel lhavos, lhchifas na Jacob, ca chinvômjat shi' ca nitôncôntay. 

Isaías 44 

Pa lhavoyjayasheshch'e pa Lhcaanvacle, ti ve'lha pa Dios 

1“Ach'anelhyi nôqueesh, Israel lhavos, lhchifas na Jacob, na yicavo, nan jaycumeyshi. 

2Ya lhech ya Lhcaanvacle, ti c'avclanjat, ti c'asnatesh ti jôjjeclay naanvat'aj shi' ti 

qu'efen. Ya aj ca anjovay'in, Jesurún, lhchifas na Jacob, na yicavo, nan 

jayjcumeyshiyitam, 

3lhayaash ti jatôlhjat'atsham jayu pa yinôôt ca natjuyey na am'e pa'na, pava tovjôy 

lhcles yiey ja clojôj'e na cotsjaat. Jajutem jayu pa nich'a lhamônlhajayash papi 

tôlh'atsham, pa jacheney jayu pava isis ti jayeetshem. 

4Pa yitônt'assha'ne jayu jan lhjunash pa t'aclôcchat ti chiynajayanch'e, jan lhjunash ja 

tshim'ech'e ti tsavalhch'e pa yinôôt ti yie' lhavôôj lhpa aacjiyuc. 

5Ve'lha pa yit'esh jayu: ‘Yivaatsha yalhalhech'e pa Lhcaanvacle’, vooy jap'elh pa 

lheyeesh jayu ti tôlhshaam pa Jacob, vooy pap'elh pa yicôt'at'e jayu pa lhpôcôt: 

‘Vattsôôtjatesh pa Lhcaanvacle’, pa napshenesh'apee jayu pa lhey napi Israel lhavos ti 

vanetônesh ti yitsôt'ajesh.” 

6Na Lhcaanvacle, na Lhanvacle shi' ti tjôcjanesh napi Israel lhavos, na Lhcaanvacle 

yaash pa t'unaj, nôque yit'esh: “ya lhech yivaatsha javatjutsa' shi' ti janjooylha; ampa 

caelh ca diosa ca vena nitôôlhshiyijop. 

7¿She t'e papi ca yijunashajulh? Ti jayasinôy shi' ti jatônôclhanita. ¿She papuque 

chayjulh lhapesh pava lhjunashch'e jayu, pa yit'esha nôqueesh ti vaclan? 

8Taj ti ¡anfayu'julh pa ya aj ca anjovay'in! Yivaatsha lhech yônashesh ti jaychayjulh 

lhapesh, vooy avaatsheelh yicasinôyanjaselhyish. ¿Caaj t'ejum peelh dios vena 

tôlhshiyijop? Ampa caelh ca chinfiych'e; nive'lhaa pa ca nastôfa'clesh.” 

Nichincajôyshiyan pava nidiosecla 

9Nive'lhaa papi yisnatesh pava chiydiosiyan ca nitô'lha pa'na, pa ampa ca chintôlhesha 

pava chiydiosiyan papin yen pava lhech. Papi yôclôj'in pava lhech pa 

yitaclujuyansha'ne ti nincajôyshiyansha'ne, pa lhe'naa ti chiyvapenjateshvatsham'in 

jayu. 

10Papi lhasnatsech'esh pa lhech vatajpec t'ajuya ti yôclôj ts'ivee ti lh'diosesh, pa 

yivôôm pava lhnalhusesh. 

11Lhacôm'a papi yôclôj'in pava lhech pa yivapenjat'in jayu. Papi yisnatesh pava 

chiydiosiyan papi lhech nivacle lhapa' atesha. Ca lhacôm'ataja ti chiyisclaneshch'e 

ts'ivee pa vatants'aclanvatsham'in jayu, pa yamqu'een jayu pa t'ajovayi. 

12Shtavanelh pa lhfanishlhavach pa clesanlhiy lhavo': ti t'acum'e java yijuyjata 

yijujqu'inesh, vooy ti yicusiyan pa clesanilh pava fayjoc, pava yiclônesham'in ja 

yijuyjata. Pa yiyitsjach'ejop pa t'ituuc ti t'acumesh'e. Taj ti pa clesanlhiy lhavo' ca 

ninatsaccuna, pa ampa t'unajtaja, pa ninyô'ashi pa yinôôt, pa yulhôjtaj'e. 

13Jat'ajesha ti shtavanelh pa yeclôy lhavo': pa yitsjulheshi ja t'ajuya pava yeclôy pa 

yiseshch'ec'oya pa vatvanqu'isjat shi' ti yitjuqu'ec'oya pa nijooylha ti yiclôseshch'e lhja 

t'ajuya; pa lhech lhfanishesh ti yisnatesh pa vatajpec ti yijônch'e pa nivacle pa yiisiyan 

ti lha'yasha pa nivacle, pa nijooylha pa yan'ôcji pa vatishjanjavat. 

14Jat'ajesha papi yit'iyjatch'e pava shintincutacuy vooy pa tsha'nu yitôlhjatshi; vooy ti 

yameyjop pa chiyt'ovôsch'e pava shintincutacuy. Jat'ajesha ti yen java aacjuy 

ninatsashaay jat'ajesha pav'elh aacjuy pa vanujumatsenesh pa lhaviyta pa yamjey ti 

usch'e pava yeclôy. 

15Pa nijooylha ti lhcajuyesh papi nivacle t'ajuya pa itôj; yichaj'in pava lhch'alhuc ti 

yilhônesh ts'ivee pa itôj pa vatjopinatesh; yichaaj pav'elh t'iyas yijuyjata lhpa yucuve; 

vooy pav'elh t'iyas pa yisnatesh pa vatajpec ti lh'diosesh, pa t'acjatsuyshichamjop yiey 

t'ajuyish ti yôclôj. 

16Jat'ajesha shta: pa lhch'alhu' pa lhech yeclô' ti yilhôneshc'oya pa itôj pa lhayuclu'esh 

pa t'asjaan pa tuj pa lhayuclu pa nicôtsit'esh ts'ivee. Shi' ti vatjopinatesh ts'ivee, pa 

yit'esh: “¡Tajulhey ti shnôôvjop pa itôj; palha yamyitsham pa lhcusi!” 

17Vooy ca mônlha pa yeclô' pa yinatesh pa lhajpec ti lh'diosesh, pa t'acjatsuy'e 

t'ajuyish ti t'a'lha, pa vatants'aclana ti yit'esh: “¡Atsilhjen, lhayaash ti a'lhech 

c'a'dios'ash!” 

18Papi lhech nivacle nintô'yish, pa nintôyc'oya; caajtaj pava lhtôsjey ti taclujuyesh 

sasjop ca nivan'in, vooy pa lhtôycheyash pa chiyp'oomey pa sasjop pa ca nitôyc'oya. 

19Amem pa ca naychavalhey, amc'oya pa lhtôycheyash pa jaspa nitôyc'oya shi' pa ca 

niteetsha: “Ja lhch'alhu' ja yeclô' pa jalhôn'e vooy pava fayjoc pa c'ajotesh lhpa 

yucuve, pa jayucluqui'e pa t'asjaan pa jatuj; vooy java yeclôy mônlhee pa 

niyaclafeesh, ¡java jôclôj yivaatsha yeclôy t'iyas atesha!” 

20Chiyjôney jan lhjunash ti chituj pa shnomaj. Pa vancatejeshiin pava yaychavalhey 

yôôlhjôn'in. Papi lhech nivacle sasjop jayu ca ninilhjensha'ne. Tanca natcajôyshayesh 

pava ca naychavalhey pava yichaj'in tsishashi pa lhcuts'aji. 

Pa Lhcaanvacle yivômjatemch'e shi' ti yilhjem papi Israel lhavos 

21“Israel lhavos, lhchifas na Jacob, avôntôyitch'e ti a'lhech yicavo'ash; avaatsha 

yicavo'ash, lhayaash ti c'asnatesh. Israel lhavos, ya aj ca antôvacluelhyi. 

22Yivaatsha javômjatshi java ninavo'yeshch'e shi' java asasch'e, jan lhjunash ti 

vôômjane pava vôsey. Atpecleelhyi, lhayaash yivaatsha ti jayjôcjan'ashelh.” 

23¡Na nalhuyish, ônesh'in na ac'usiyash tôlh'ejop na lhfanishlhavach na Lhcaanvacle! 

¡Ônshelh'in pa ashamielh nava apatos'ech'e na cotsjaat! ¡Nava uticuy shi' nava yitac 

lhacôm'a nava aacjuy, ônshelh'in ca namelh'ach'een pa ashamielh, lhayaash na 

Lhcaanvacle tanôcliteshelh'am na lhasnôycheyash ti tjôcjanesh napi Israel lhavos, 

lhchifas na Jacob! 

24Nôque yit'esh na Lhcaanvacle nan tjôcjanelh'ash, nan nasnatshelh ti nich'a ti 

jôjjeclay naanvat'aselh: “Ya lhech ya Lhcaanvacle, nan yivclanjat lhacôm'a nava 

matas, janchishamnee na nalhuyish pa jijôtjat'e na cotsjaat pa ampapu ca nits'efenesh. 

25Niyvashanem ca nôfisjatch'e nava lhfacjes napi yôôlhjôn'in ca nitô'ya pava vaclan; 

javômjatshic'oya pa yivo'yeshch'e papi tôyjasesh. Pa jachajeyc'oya t'oyiish papi 

yitôôytajesh vooy pava yitôôytajc'oya pa jatsi'shanatem pa nilhcajôyshaa. 

26Taj ti c'ôfisjayanch'e jayu nava lhclishay napi yicavos shi' ca navclaneem nava 

yôyinch'e napi jacheney. Yivaatsha janôôclhanite'ma na Jerusalên ti vapecleyjop jayu 

ti vatavtsat'esh shi' java yitsates yi'shi' na Judá chiyachajeyjop jayu ti chiyisnatesh. 

Yivaatsha janenjatchisham jayu java yafalhch'een. 

27Isjopyam ti javoyjatvatich'e java clôjôjech'e na uj tovôc shi' java tovjôy ti am'e pa 

yinôôt. 

28Pa jayeetsha na Ciro: ‘Avaatsha lhavo'esh jayu napi yichifas, avaatsha lhasnatesh 

jayu lhacôm'a nava jen’, pa jayeetsha shta na Jerusalên: ‘Avaatsha vapecleyjop jayu ti 

chinasnatesh’, vooy ja vatishjanjavat: ‘Chiyan'e' jayu nava atascuyesh.’ ” 

Isaías 45 

Pa Lhcaanvacle lhcumjat'esh pa Ciro 

1Pa Lhcaanvacle t'acumeyshijop ja Ciro ti lhcaanvacleesh, pa t'acum'e pa t'ituuc ca 

jaspa nash'apee japi vatachifas pa yivô'mem java lhavatclônjavos japi lhcaanvacles. 

Pa Lhcaanvacle pa yan'e t'ajuyish ja Ciro ti chinc'at'ey ts'ivee java lhashiclesh java 

yitsates pa ampapu ca isa'emjop ca nip'o'ey ts'ivee. Pa nôqueesh pa yit'esha: 

2“Yivaatsha janôyinesh'ac'oya jayu, pa jaflhitshamsha'ne jayu nava uschisham uticuy, 

pa japôcjetey ts'ivee jayu java lhashiclesh clesanilh pa japôcjetch'e jayu shta java 

chivayjatvatjulh clesanlhiy. 

3Pa jajut'ay jayu java vatvanjas chiyfiitsha'ne, java vatvanjas chiyisclan'esha'ne java 

lhc'oovtes tastaya, ca jaspa natô'ya ti ya'lhech ya Lhcaanvacle, na lh'Dios napi Israel 

lhavos, nan tônesh'ay na ey. 

4Tôlh'ejop na yaychavalhjayasha ja yicavo Jacob, napi lhtachifas Israel lhavos, ti 

jaycumeyshi yitam, ti jayônesh'ayjop na ey, ti jajut'ay'ajop ti lhteyiyesh na 

vatôclôjqueyash ti caaj'am, ti chapa'ey'in ca antôfaacyish. 

5Yivaatsha ya Lhcaanvacle, ampa caelhchaa; pa ampa ca nôv'e' yivôôj ca nicaaj pa 

Dios. Yivaatsha c'asclansha'nejop t'ajuya pa vatshanjayash ti ach'apa'ey'in ca 

antôfaacyish, 

6ca jaspa nantôyesh'yi lhacôm'a japi yiey na lhum'ôcjinucjulh shi' japi nuutch'ejulh, ti 

ampa ca nôv'e' yivôôj pa caelhchaa. Yivaatsha ya Lhcaanvacle, pa ampa caelhchaa. 

7Yivaatsha javclanjat na vatqu'isjuyaj shi' na tulhitaj, jatôlhjat pa is vatjunash shi' pa 

tavijatay. Yivaatsha, ya Lhcaanvacle, jasnatesh lhacôm'a cavôque matas. 

Pa t'unaj ya'sheshchisham pa Dios 

8“Yivaatsha jancheneyshicham jayu na yicôvjoyash, jan lhjunash ja yiyaas ti tô'lhey 

na vôôs shi' ja tsha'nu ti tôlhshaam java vôsey, vooy na cotsjaat pa t'acuumjulh jayu; ti 

lha'esh tô'lha jayu pa vatnilhjenjayash pa nitôôlhsheyshi ca lhavô'aesh jayu pa 

vatvoyjayasheshch'e.” 

9Pa ve'lha t'iya lhpa t'nôjque ayisjan, ti lhjunashjulh peelh, pa tanca chintasinôyshelh 

pan yisnates. Pa ayisjan tanca niteetsha pan t'acum'e: “¿She pa lhasnatesh?” pa 

nilhecha pan chiyvaclhit ca niteetsha pa lhech: “Avaatsha ninatô'yish ca acum'in.” 

10Pa tanca lhecha ca isa'emjop pa vataôs ca ninutshem papi lhnavot ti nivat'ajesh'e 

nôque cotsjaat. 

11Pa Lhcaanvacle, pa Issha'ne lh'Dios japi Israel lhavos, pan navclanjat, ti yit'esh: 

“¿Tam'ey avaatsheelh ti lhtsiy'ôselhjop'in jayu japi yicleselh, ja't'ajesha ca 

ats'eyjatsjaneshelhjop pa ca yifanisheeshelh nava tsitsôt'ajeshelh? 

12Yivaatsha javclanjat na cotsjaat shi' japi tsitenas'e, pa jôclôjeychisham na vôôs nava 

yipôcôtôy pa jayôjeey ti tanôclit lhacôm'a nava us catiis. 

13Janôclitjop ja Ciro ca jaspa natcavjoyam, pa jac'ôôjlhanitem lhacôm'a java 

lhnôyshay; na lhech yinich'ayanch'e jayu na yivtsaat pa nivashanfach'ee jayu japi 

tsitsôt'ajesh ti chiysaas, pa tanca chintôlhesha ca nishayan shi' pa ca lhasha'eesh.” Pa 

Lhcaanvacle yaash pa t'unaj apis ti tasinôyshem. 

14Pa Lhcaanvacle yit'esha ja Israel: “Japi vatcac'ovtes lhavos yiey ja Egipto, japi 

lhavcashanjas yiey ja Etiopía, shi' japi lhavtsat'esh ja Sabá, ti pitesch'e ts'ivee, pa 

nachelh'ay jayu pa natsôt'ajeshelh acuumteseeshelh; pa vanôôcfasha'ne jayu pa 

nanjo'ach'esha'ne, pa nit'acjatsuy'e ajuyish pa nitants'aclan'e: ‘Yijô' pa Dios ti 

yielh'atshi avaatsheelh, pa ampa caelhchaa, pa ampa caelh ca diosa.’ ” 

15Taj ti avaatsha a'lhech ve'lha Dios nichinavan, pa Dios lhavqu'ilhjenaj'ash na Israel. 

16Lhacôm'a papi yisnatesh pava yidiosiyan pa vapenvatsham'in jayu, pa 

nitants'aclanvatsham'in shi' ca cacleclamatvatsham'in. 

17Taj ti na Israel yilhjen pa Lhcaanvacle, pa yajateshch'e ti yilhjen, pa tan ca jayu ca 

nivapen'in, pa nilhecha pa lhtants'aclanjayash. 

18Pan yivclanjat pa vôôs, pa lhech Dios shi' ti Lhcaanvacle, pan yisnatesh na cotsjaat 

shi' ti yisclanch'e, ti yiyitsjat'e, yiey nan yivclanjat ninatjuya ca camamee, vooy ca 

nicaaj'e papi ca tsitenajee, pa lhech yit'esh: “Ya lhech ya Lhcaanvacle, pa ampa 

caelhchaa. 

19Yivaatsha niyasinôqui pa chivatfich'esh pa nilhecha pava tulh'e' ts'ivee na cotsjaat. 

Yivaatsha niyit'esha japi lhcles ja Jacob: ‘Avoelhyiysha'ne yiey pa nichinvan'e pa'na.’ 

Yivaatsha, ya Lhcaanvacle, jasinôqui pa yijô', pa jayeetsha pa ti yivo'yeshch'e. 

Pa Lhcaanvacle t'ajuyelhvatjulh pava chiydiosiyan 

20“Ayelhvane pa anachelh, pa anc'uyeelhnee lhacôm'a japi mônlhesha'ne lhtachifas. 

Papi ninatcajôyshaysha'ne ti yichaajlhach'esha'ne java lh'dioseclesh yeclôy pa t'ajuya 

ti t'alha ts'ivee pa ve'lha lh'dios ti sasjop ca nalhjensha'ne. 

21Asinôquielh ca ac'alhtaneshelha pa ataniy'ôseshelh'in ca nentaj'in shta jap'elhcha: 

¿She papi nôclitelh'am cavôque matas jan t'aplhuqu'e ti nich'a? ¿She papi nifaclelh'am 

jan t'aplhuqu'e ja nalhu? ¿Niyalhech'a t'e yivaatsha, ya Lhcaanvacle? Ampa caelh ca 

Diosa ca nôv'e' yivôôj. Ampa ca nôv'e' yivôôj ca Diosa ca naash shi' ca 

lhavqu'ilhjenaja. 

22“Anachelhyiy, ya'lhech c'alhjeneelh jayu, napi lhtachifas yamey lhac'o' na cotsjaat, 

lhayaash ti ya'lhech ti ya Dios pa ampa caelhchaa. 

23Yivaatsha jatanôclhanitelhaam yivaatsha, pa jasnateshjop na yifaclech'esh ti 

jaycavjoy, nôque yifaclech'esh yôfisch'e jayu: pa yiesh'e yijuyish jayu lhacôm'a pa 

nit'acjatsuyshichamch'e, pa nitônôclhanitayam jayu lhacôm'a 

24pa yit'esh jayu ts'ivee: ‘Ve'lheey pa Lhcaanvacle ti yiesh pa vatcovjoyash shi' pa 

vat'unaj.’ Lhacôm'a papi tsicônitshi pa cacleclamatvatsham'in. 

25Pa nasshameshyivne lhacôm'a napi lhtachifas Israel lhavos ca natcavjoytajyish shi' 

ca ninunatajyish ts'ivee jayu.” 

Isaías 46 

1Ja chidiosiyan Bel pa vanc'umaajshicham, vooy ja chidiosiyan Nebo pa nata cotsjaat. 

Java chiydiosiyan chiyilhcuyanesha'ne java vatôclôy yaquisetes, pa cacleclem ti 

tilhooj java vatôclôy yaquisetes pa yulhjôtsha'ne. 

2Java chidiosiyan vanc'umaajshichamch'e shi' java nataan cotsjaat pa ampa t'unaja ca 

ninilhjensha'ne, vooy java lhech pa chinfos'in jayu. 

3“Ach'anshelhyi lhcles ja Jacob, pa lhacôm'a japi mônlhashi japi lhtachifas Israel 

lhavos Yivaatsha c'atilhôjelhsha'ne jan t'elhesh ti jôjjeclay nianvat'aselh; yivaatsha pa 

c'atseyôseshelh nava yitjuy, 

4pa yalhetipaashelh yivaatsha pa jamjey ti ac'utsjaselh; ti nôquenelhsha'ne, pa 

mônlheesh ti qu'iyitsjatelh. Yivaatsha lhech yifanishelh'ash, pa yalhetipaesh ti 

c'atilhôjelh'in; yivaatsha qu'iyitsjatelh'in shi' ti c'alhjeneelhsha'neen. 

5“¿She papu ca asjôneelhjulh? ¿She papu ca aychavalhelheyjop ca yijunashajulh? 

6Caaj papu ti tôlheshch'e pava lhcatinôji pava acloj clesanilh cojiyaj, shi' ti 

yitsjulheshi pa lhcaclecli pa clesanilh clim; pa nijooylhach'e pa vatpeya'shelh pan 

lhavo'esh ti yisnatshem pa lh'dios ca jaspa nit'avuy'e t'ajuyish pa lhech ca nit'a'lha. 

7Pa yan'e'sha'ne lhfatatsiy ti yichaaj; pa yan'apee pa yisnateshjop pa lhech 

yimônlhanit'e, pa tanca nitatvaych'aclaj'e pa lhc'o'vat. Pa tôntajaan ti t'aalhtaja ca 

nefen, pa nincuulh pa sasemjop ca nalhjenesh pava tanapunjulh. 

8“Avôntôyitelha côque, sasch'e lhavos, pa ya aj ca asnatshelh pava cha'lheesh, pa 

aychavalhelhey jumje; 

9avôntôyitelhch'e java chit'ônshi' jan t'elhesh java cletch'e nalhus. Yivaatsha, ya Dios, 

pa ampa caelhchaa; ya'lhech ya Dios, pa ampapu ca yijunashajulh. 

10Yivaatsha janfac pa yôj'e' jan t'elhesh ti nich'a; janfac na t'aplhuc'oya jan t'elhesh ti 

vatjutsa'c'oya. Jayeesh: Nava jôyinch'esha'ne chiyisnateshch'e jayu; yivaatsha 

jasnatesh jayu lhacôm'a nava javaclhiteshch'ejop. 

11Apis ti jayôneyjop ja ve'lha nivacle tô'lhey na lhum'ôcjinucjulh, ti tôlheyjop jayu ja 

tojey jan lhjunash ja ajôclô lhaviyjanaj pa yamjatey lhac'o' jayu nava jôyinch'esha'ne. 

Côque jayeetsha pa lhech yifanishesh jayu, ti javaclhitesh na jôyinch'e pa c'ôfisjatch'e 

jayu. 

12Ach'anelhyi, napi nivacle yôjijamatsha'ne, lhaychavalhtajelhey ca 

chincamaminatelh'a ti atoselhey: 

13Jasnateshjop ca atanc'uyelhyiy ca c'amaminatelha; na yiqu'ilhjenjayash tanca 

clet'ac'oya, pa nitojeey. Yivaatsha jajutey jayu na Sión na vatnilhjenjayash, pa jajutey 

jayu na Israel na yinôclôqueyash. 

Isaías 47 

Yafalhshicham pa Babilonia 

1“Mapecshicham, lhutsja Babilonia, jôjjeclay ampa ajayaa, pa vishi'sha'ne na c'ocshi; 

eclet'esha'ne na ac'o'vat, lhutsja Caldea, pa vishi'sha'ne na cotsjaat, lhayaash yivaatsha 

tan jayu t'ôyi'sheey ca yetôn'ash ti anich'ayche shi' ti alhasnôyche. 

2Acum'e lha utej ti afelhech'esh pa acfaashi pa climshi pa anclan'e na sivôclôc 

lhayeech, pa anachaj'atch'etsham lhja acaclayche, pa anôclitshi nava acaclôy, pa 

ôsesham nava afoc na tovôc; 

3ca chinavan'ash na avu'vat ti tsi'shasha'ne, ca chinavan'ash na ajunash ti nanôôc. 

Yivaatsha jayiitshayesh'ajulh jayu, pa ampapu jayu ca yivashanem pava t'aalhtajaan.” 

4Pa chincamaminatelha, lhech pa Issha'ne lh'Dios napi Israel lhavos, ti lheyesh 

Lhcaanvacle yaash pa t'unaj, ti yit'esh: 

5“Vi'sha'ne ca acano'ats'ee, lhutsja Caldea, pa mojaam pa tulhitaj, lhayaash yivaatsha 

ti tanca t'ôyi'sheey ca yiqueye'ash ‘lhanvaccheesh napi vatachifas’. 

6Meelh ca yasuytajaa napi yichifas, pa javaatjutsham napi vatachifas clôquijanjas pa 

javôômjem ja unajjop. Avaatsha pa ampa pa acavts'aclayjayashesh japi lhech, pa 

lhan'apeejop japi nitaôvclasaesh ja caclec avovo. 

7Pa lhteesh'in: ‘Yajateesh jayu ti ya'lhcaanvaccheesh’; pa naaychavalhch'esha'ne 

cavôque matas pa naaychavalhey pa ajunash ca ôjtaj'e. 

8Pa lhe'naa, ach'anch'e nôqueesh côque, ôcjeclô lhencheesh pa is vatjunash, ti is ti 

lhôvji' ja ac'o'vat, pa lhaychavalhey'in yiey pa tasham acachi': ‘Yivaatsha pa ampapu 

ca naashyic'oya; yivaatsha tan ca ya'ôsch'acchea jayu pa tanca amayam jayu papi 

yicles.’ 

9Pa yalhalha, pa lhech nalhu, ti nam'ay jayu java napu'jam tavijatay: a'ôsch'accheesh 

jayu shi' ti ampapu aclesa, yamshataj japi acloj'am tôyjesesh shi' japi nichinatsjuulh 

avitôyjesesh. 

10Avaatsha lhanchava'yesh'atay ti yijô' na av'ojiyash, pa lhaychavalhey: ‘Ampapu ca 

nasvan.’ Ja acajôysha shi' java atôychinôc najôts'ôclôn'in. Pa naychavalhjatey yiey pa 

tasham acachi': ‘Yivaatsha ampapu ca naashyic'oya.’ 

11Taj ti nam'ay jayu pa tavijatay avaatsha, pa sasemjop jayu ca natvayjulh'am pa 

avitôyjayash; pa nat'atapee jayu pa tavijatay pa sasjop jayu ca acavoyjulh; pa 

ayasha'esh tan jayu ca avatjumtic'oya pa yalhatajeesh jayu ca ninam'ay. 

12Pa alhetipaaesh java lht'acchayesh shi' java acloj avitôyjes javan apis ti 

lhatcumesh'in ti nich'a alhutsja, na'ô pa lhjunash ca nefen'ash pa'na, na'ô pa lhjunash 

ca a'shesh'apee napi nivacle ca nanjova'yesh'ajulh. 

13Caaj'am japi vancacajôyshiyantajesh acloj, yamjey ti nulhjôtesh. ¡Ti lhôveshjop'in 

japi vôntôyitesh'am java catiis, japi vatvoyjatesh'ôcji ti yovalhey java catiis, japi 

chayjulh'am'in pa t'aplhuc'oya pava lhjive'clasesh ti yentaj'am ca nalhjenesh! 

14Taj ti, avan ca ajaalh lhjunashjulhsha'ne ja yiteej ti yivutuyanch'e ja itôj, pa sasjop 

ca ninilhjenesha'ne java tach'acjesesh. Lhayaash nilhecha pa itôj ti chiylhôn jaspa 

chinôvjop yiey t'ajuyish ca chinvatjopinatesh'in. 

15Pa lhech nit'ôsesh'esha'ne japi avitôyjaseshjop japi yentaj'am'in ca nicaaj'am pa 

amônlhajayash. Pa ve'lhee ts'ivee pa lhfanishesh ti yuyey pa lhnôyish yôôlhjôn'in pa 

ampapu ca nalhjenesh. 

Isaías 48 

Pa Lhcaanvacle chayjulh pava nich'eesh 

1“Ach'anelhch'e côque, jat'ajôôjam na Jacob, napin lhanqueyesh shta Israel lhavos 

a'lhechelh lhtô'lhelhsham na Judá; lhetônelhjop na lhey pa Lhcaanvacle; ti 

lhaychavalhelhajop pa lh'Dios napi Israel lhavos, lha'ma ti amtajelh'am pa 

lhôclôjqueyash nilhecha pa yivo'yeshch'e; 

2lhteetshelha ti lhtô'lhelha na is'e' yitsaat shi' ti lhatjôye'lha pa lh'Dios napi Israel 

lhavos, pan lheyesh Lhcaanvacle yaash pa t'unaj: 

3Tôlh'e' ti nich'a jaychayjulh'am java apis ti vaclan; yivaatsha ti c'atôyjatelha. 

yicumjat'esh tatsha, ti yijô' ti jasnatesh. 

4Nan lhjunash ti tsitô'yish'a ti a'lhech ti anivacletaa, ajunashjulh ja clesanilh t'un 

apjotshi jan lhjunash ja clesanilh yucch'e, 

5cajuqu'e ja jatô'lhesh'e ti jaychayjulh'am, janfac'am'in ti jôjjeclay ninamey ca 

navclan. Nôque lhjunash pa sasjop ca at'esha: ‘Nôque yivclanjatyam na tsitsôt'ajesh 

chiydiosiyan, nan jasnateshjop na vatajpej lhechin niyôjiesh'yi.’ 

6Avaatsha lhpe'ya lhacôm'a cavôque; pa ovalhsha'ne chin, pa natôyjata jayu ca 

yijô'taja. Pa nôqueesh jaychayjulh'am jayu pava nich'ac, pavan tastaya jôjjeclay 

ninatô'ya, 

7nava chiyisnatesh nôqueesh nilhecha java vatjutsa' nalhus, javan naape'ya ti 

chitasinô'yesh yamjey navôque nalhus. Pa sasjop jayu ca at'esh: ‘P'alha ti tsitô'ya.’ 

8Avaatsha tanca ape'ya ti chiyasinôqui nava lhech, pa tanca natô'ya, lhayaash ti 

yajatesh ti t'ucch'esha'ne nava acfey. Tsitôy'a ti ninavo'yeshch'e, ti lhanquey'ash 

yôjijamat ti nich'a lhanvat'aj. 

9“Taj ti pa jacheclanelh'ash ti jatôlhjatyivne, tôlh'ejop na yôclôjqueyash ti jôveshyitshi 

pa niyit'esh ca c'avômjatelh. 

10Yivaatsha pa c'a'isiyanelh, taj ti nic'ajônelhch'e ja clesanilh clim, vooy ti 

jac'alhtaneshelh'am jan lhjunash pa itôji ti vancaclôyit. 

11Ve'lha na yôclôjqueyash ti lhech yifanisheshelh'am, pa sasjop na yey ca 

chinvôncaclôquiesh. Niyivashanem jayu ca yijutey na yôclôjqueyash papu ca ve'lhaa. 

Pa Lhcaanvacle yilhjen jayu papi lhchifas 

12“Ach'anelhyi, napi Israel lhavos, lhchifas na Jacob, napin jayôneyshi: Ya lhech ya 

ve'lha Dios, ya lhech ja vatjutsa' shi' ti janjooylha. 

13Jiyitsjatesh'e na yipôcôt na cotsjaat, pa janeshchishamnee na yipôcôt na nalhuyish; 

jan t'aplhuqu'e ti jetônesh nava lheyis jatôôlhshey ti javclanjat. 

14Atc'aeelhvane lhacôm'a pa ach'anelhyi: ¿Ta yie' avaatsheelh papi chayjulh navôque 

ti vaclan jayu: pa yie' pa nivacle ti apis ti jaycumeyshijop ti yisnatesh jayu nan apis ti 

jaychavalhey ti yifanishesh na Babilonia shi' japi lhtachifas caldeos? 

15Ya lhech ti jayeetsha, ti jayôney, yivaatsha jayeesh ca ninach, pa yiey pa ca 

natjuytajshi pa nicaajem jayu. 

16Anc'uyeelhyi pa ach'anelhch'e navôque: Tôlh'e' ti nich'a, nive'lhaaesh ca yasinôqui 

ca vaniistanjatesh; pa meelh ti vaclan navôque lhacôm'a pa yajatesh ti ya caajjop. 

Vooy nôqueesh, pa Lhcaanvacle, nijutyam na yunaj shi' ti nichenyi pa lh'Espíritu.” 

17Nôque yit'esh pa Lhcaanvacle, nan tjôcjanelh'ash, pa Issha'ne lh'Dios napi Israel 

lhavos: “Ya lhech yivaatsha ya Lhcaanvacle a'Dios'yishelh; yivaatsha 

qu'eyjatsjaneshelh pa lhjunash pa ca nitajulhelhey'am, yivaatsha c'atojoneshelhch'e na 

nôyish pa ca ajuytajelhshi, 

18¡Coostaja ca anch'anjayuelha nava yiyôjijates! Nava iseelh'am pa atôlhjatelhshi jan 

lhjunash pa tovôc, pa vooy pava lhajulhjatelhey pa lhjunashajulh java usch'e ja uj 

tovôc, 

19vooy papi tôlhelh'atsham pa aclojasham, pa sasajop ca chinatsjuulh jan lhjunash pa 

josôj ti yi'shi' pa uj tovôc; pa tanca ve'lhaaesh ca yivômjat ts'ivee, pa tanca vena 

nôvjic'oya na yitô'vat.” 

20Ayelhshi ja Babilonia, pa aclôtelhc'oya japi caldeos. Anfacleelh navôque 

vat'eeyjates ca ônshelh'in pa ac'usiyashelh, pa avancatôyjatelha pa amjelhey lhac'o' na 

cotsjaat. Pa at'eshelh: “¡Pa Lhcaanvacle tjôcjanesh na lhcavo Jacob!” 

21Lha'ma ti yitsavalhjatajch'e yiey nava am'e pa'na, pa amem pa lhavinjayu; pa 

yic'asatshi lhpa utej pa yivchajat java factsesch'e pa yinôôt. 

22Vooy papi sasch'e lhavos pa vena lhfanishesh, amem pava isis. Lhech t'ônasha pa 

Lhcaanvacle. 

Isaías 49 

Pa lhcavo pa Lhcaanvacle, lhqu'isjuyajesh papi vatachifas 

1Ach'anshelhyi, japi tavtsateeyshi ja tovôc, pa aspeya'shelh japi vatachifas tosey: Ja 

Lhcaanvacle tônyiy ja t'elhesh ti jôjjeclay ninasvat'aj; pa yetôneyshi na yey ti jôjjeclay 

yamônlhashi ja lhfelhcheyish lhja mimi. 

2Pa yijôney na yich'aclech pa clesataj yacôôj, pa tsifich'ôcji ja lhpôcôt ti 

vanujumatsenyish, pa yijôneyam lhpa vatc'ôje' tsjofji ti tsisclan'esha'ne lhja 

lhcashiyesh. 

3Pa yit'eshyam: “Israel, a'lhech yicavo'ash, avaatsha jatônôclitesh'am jayu na 

yilhasnôycheyash.” 

4Yivaatsha jaychavalhey: “Java jana'shesh'e atesha na yicumjayash, pa jatif na yunaj 

pa ampa ca naa ca yisnatesh.” Pa yijô' nava tôlheyshiyam yiesh java lhpôcôtôy ja 

Lhcaanvacle, na yisha'esh yiesh pa t'unaj ja yi'Dios 

5Chinjutyam na yinôclôjqueyash ti jôv'e' t'ajuyish ja Lhcaanvacle yi'Dios, jô lhech ti 

yunajesh. Pa Lhcaanvacle, tsisclanshisha'ne jan t'elhesh ti yiey lhfelhcheyish lhja 

mimi ca jaspa lhcavo'ayish, ca lhech yifanisheeshem na Israel lhchifas ja Jacob ca 

napecla shi' ca ve'lhaasham jô lhech, 

6lhech t'ônashesh: “Tanca lhnashaaesh ti yicavoeshjop ca tsi'shaa ca niyitsjat japi 

tc'acsham ja Jacob shi' ca nachaja japi mônlhasha'ne Israel lhavos; yivaatsha jasnatesh 

jayu ca vatqu'isjuyajeshjop napi vatachifas, ca jaspa nichajch'e na yiqu'ilhjenjayash ca 

namjey java yaash ti tosey yiey na cotsjaat,” 

7Pa Lhcaanvacle, vatcamamanita, pa Issha'ne lh'Dios japi Israel lhavos, yit'esha japi 

lhtachifas ti lhacôm'aesh ti lhnapunjasesh, vooy jap'elh lhtachifas ti yicônitshi, ti 

lhcumteseshjop japi ninô'yesha'ne: “Meelh japi lhcaanvacles shi' japi chinvacleyan ca 

navantajesh, pa nineetshamch'e'ajop jayu, pa nit'avuy'e ts'ivee ajuyish lhayaash 

yivaatsha, ya Lhcaanvacle, ya Issha'ne Lh'Dios napi Israel lhavos, ti jaycum'ayshi shi' 

ti c'ôfisjatch'e nava yifacjes.” 

Chichayjulh ti chinich'ayanch'e pa Jerusalên 

8Pa Lhcaanvacle yit'esh: “Nam na t'aplhu'a ti nôôc na yi'isiyasha'ne, pa c'acu'lhesh; 

nam na lhnalhu na vatqu'ilhjenjayash, shi' ti qu'efen'ash. Yivaatsha janujumatsen'ash 

ca jaspa iyitsjatyam ja javatpeya'shelh japi vatachifas, ca jaspa chinich'ayanch'e ja 

vatavtsateyish ca atanatsjulheshelhch'e java cotsjatis ti clamamch'esha'ne, 

9pa at'eshelha japi vanôôcfasha'ne: ‘Atanuqueeshelhch'e’, vooy japi yi'shi' pa tulhitaj: 

‘Ovalhelhvatsham'in.’ Lhacôm'a java shalhavane ts'ivee nôyshay pa chiyvanshi jayu 

pa yitjataj, pa ca naôvtaj'e java uticuy am'e pa'na caaj'e jayu pa vatôc t'ajuya java 

lhclôy. 

10“Pa amem jayu pa lhayipcu nilhecha pa lhavinjayu, pa nilhecha ca niclôyit ja 

jumcuclaay pa nilhecha pa cus, lhayaash yivaatsha ti jen ts'ivee shi' ti janôyinc'oya, pa 

jacha'jey ts'ivee jayu pa yinôôt yalhatôlhch'een. 

11Jancat'emey jayu ja nôyish ca nitsavalhsham java uticuy pa jaclamamiyanemch'e 

jayu java tsuych'esha'ne nôyshay.” 

12¡Avan ca ajaalh! Nach'in japi tosc'oya, caaj japi tôlhey na fchenajjulh jap'elh tôlhey 

na nuutch'ejulh, vooy jap'elh tôlhey ja cotsjaat Asuán. 

13¡Vôôs, ônesh'in pa vatshamitjayash! ¡Cotsjaat, anamjatch'een pa vatc'usiyash! 

¡Uticuy, asitseneshelh ca ônshelh'in pa vatc'usiyash'in! Lhayaash pa Lhcaanvacle ti 

yishanat japi lhchifas, ti tcavts'aclaysha japi lhech ja lhtacshiyash. 

14“Ja Sión yit'esh: ‘Pa Lhcaanvacle tayyijop, pa yi'Dios nitôvacluyiy.’ 

15Taj ti ¿tam'ey t'e lhpa vatamimi ti nitôvaclu'ey ja't'ajesha ti vô'mesh ti yen pa 

yitsôt'ajesh lhaôs? Lhama lhpa lhech ca nantôvaclu'ey, yivaatsha tanca nastôvaclu'ay 

jayu. 

16Yivaatsha c'acôt'atesh'e nava yipôcôtôy, yajatesh ti yie' yijuyish nava ashclôfjes. 

17Japi nanich'ayanch'e lhfanisheshc'oyaan jayu japin naflhitch'een; apis ti yich'in japi 

naclamamiyanch'e. 

18Apôyjatchisham nava atôsjey ca ovalhch'e avôôj, pa ovalhsha'ne nan lhjunash ti 

tayvane ts'ivee lhacôm'a pa natpecjatsu'ay. “Yivaatsha, ya Lhcaanvacle, jatônôclhitsha 

na yimônlhajayash japi lhech lhacôm'a ti lhjunashjulh jayu java facl'utas ca 

jantaj'atshi, jan lhjunash java vat'isiyanesh lhpa nijayayu. 

19Na avtsateyish yafalhch'esha'ne, pa vômjane shi' ti clamamch'e; taj ti nôqueesh na 

acootsjat'esh pa tiqu'inc'oya jayu napi atsitenas'e. Japin navômjat tôsey'ajop jayu. 

20Japi acles ti lhavatc'oyjatajesh pa yit'esh'a jayu ca ape'yataj: ‘Nôque vatavtsateyish 

yaash ti tiqu'in'elhyam yivaatsheelh; asnatshelhyam pa ca jôvelh'e.’ 

21Avaatsha pa lhteesh'avne jayu: ‘¿She papi nijutyam napuque vatacles? Yivaatsha 

amyam papu ca yiclesa, pa sasjop ca nicaajyam; ti chitsisaas pa jatanu, ¿she papi ti 

yitônitjatch'eyam? Yave'lhasha'neen, ¿pa ta tôlhshi'in ts'ivee?’ ” 

22Pa Lhcaanvacle pa yit'esha: “Yivaatsha jayiyôjijanesh jayu japi vatachifas; pa 

jajutem jayu pa ve'lha chinôôclhanitsha japi lhtachifas ca jaspa nitseyôsesh'am java 

t'itjuy japi acles ca nanchaajtaj'ay, vooy japi acles ôcjeclôy pa nan'e' lhfatatsiy ca 

nanchaajtaj'ay. 

23Japi lhcaanvacles pa atatacleesh jayu, vooy japi lhcaanvaccheyesh pa 

ninujumatseneshelh'a ti ataôvclaselh. Pa nit'avuyshichamch'e jayu pa namja cotsjaat 

yiey ajuyish, pa nap'ueshch'e jayu ts'ivee pa c'ocshi nava afoc. Pa natôyjata jayu ti 

ya'lhech ya Lhcaanvacle, vooy japi yicafiyanyiy pa tan jayu ca nivapenchat'in. 

24¿Iseemjop t'e ti chinjôôc pa nivacle t'un'in ti caaj pava tôlhesha pa vatvatclônjayash? 

¿Ja't'ajesha ti iseemjop t'e pa vanôôcfa ti yiclôtc'oya pa nicômclôqui? 

25Pa Lhcaanvacle pa yit'esha ti yijô' jayu: “Pa nivacle t'un'in chinjôclesh jayu pan 

tjôcjanesh, vooy pan cômclôy'in chiyayjatjop jayu pavan yamataj. Yivaatsha 

jayjuyeshjulh jayu japin vooy'am pa vatyatjayash; ya'lhech yivaatsha c'alhjen jayu japi 

acles. 

26Ja faycuta jayu japi nacômclôquisha'neen ca nituj ts'ivee pa t'asjaan lhavaatsha, pa 

netsesesha'ne pava lhavoyey jan lhjunash ja ôtjayetas t'i'. Pa lhech lhjunasha lhacôm'a 

napi nivacle pa yitô'ya jayu ti ya'lhech, ya Lhcaanvacle, ti alhavqu'ilhjenajyish; 

ya'lhech, Tsit'unjop'in ja Jacob, ya'lhech ti jacamaminat'a.” 

Isaías 50 

1Pa Lhcaanvacle yit'esh: “¡Ya aj ca alheclôjeshelh yivaatsha ti javôôm na Israel, ti 

amimieshelh, jan lhjunashesh pa nivacle ti yivôôm lhpa lhch'acfa, ja't'ajesha ca 

yicashayelh'ash ca alhancumteseelh'ash lhayaash ti caaj pava yipiôcleshelh'am papu! 

Avaatsheelh chiycashay'ashelh, lhayaash ti caajelh'am java asasch'eclelh; na Israel, ti 

amimieshelh tinvômqueesh, lhayaash avaatsheelh ti acôvfanjaselh. 

2¿Ta t'e lhayaash, ca janamtaj, pa niyvan jayu papu? ¿Lhayaash, ca jayôntajey, pa ama 

papu ca nascuulh? ¿Tam'ey ti lheclôjtajeshelh yivaatsha ti tanca yajulh'apee ca 

c'achajelhyivne? ¿Tam'ey ti lheclôjtajeshelh ca sasajopyam ti c'acamaminatelha? 

Lhnasheesh ca jayiyôjijantajesh ca jaspa nimch'e' na uj tovôc vooy nava tovjôy 

factsesch'e pa nancayôjey jayu ti am'e pa'na; secl'esh pava sajesh ca nivômjatsha'ne pa 

lhavinjayu pa niclatchishamch'e ti amemc'oya pa yinôôt. 

3Yivaatsha javanshey na vôôs na vatacshiyash pa yip'ooj'e ti yuych'e na 

vatacshinjayash.” 

Pa lhcafiyanjayash lhavach pa lhcavo pa Lhcaanvacle ti yi'shi' pa vatclôyitsjayash 

4Pa Lhcaanvacle ts'eyjatsjanjop ca jaspa yivaatsha jashanat japi yulhôssha'ne nava 

yaclishay vancaclashit. Lhacôm'a java nich'a nalhus ti javatjumteeshjulh ca jaspa 

jaych'anemch'esha'ne. 

5Pa Lhcaanvacle nijutyam na yitôycheyash, yivaatsha ti tanca nast'unjulh pa tanca 

vena yijuyshi ca yôyiyjulh. 

6Javaatjuteshey na yôyiish ca jaspa chinasc'ôn'in pa jan'ateyivach ca nantsoojyam 

nava yipôsey. Tan jayu ca vena yavuyjatshic'oya na yitaco papin tsijuvan'in shi' ca 

nit'ach'iytajyi. 

7Pa Lhcaanvacle pan ts'efenesh; pa lhe'naa ti tanca nasvo'matanchiyinesha'ne papi 

tsijuvan'in; pa lhe'naa ti tsiyitsjatjop jan lhjunash lhpa utej, lhayaash ti tsitôôysha ti tan 

jayu ca nasvapenchatesh. 

8Yie' yivôôj jan javayjatjulh: ¿Caajem t'e pa yie' papi tanjuyeshyijulh? ¡Shnôcjeyshi 

vatjuulh jan tcaasclanchaych'e! ¿Caajem t'e papi yilheclôjesh ti yivo'yemjulh ca 

nits'iyôytanesh? ¡Pa ninachnee ca niteetshayam! 

9Pa Lhcaanvacle pa lhech ts'ifenesh; ¿She t'e papi iseemjop jayu ca ninivalhyi? 

Lhacôm'a japi niyc'utsfasa vômji' jayu jan lhjunash lhpa vat'uyjatshiy ti tuj pava 

caftsisjôyô. 

10Avaatsheelh lhavijatanelhjulh pa Lhcaanvacle shi' ti lhach'anelha na t'ôjôj na lhcavo: 

ca ôtaaytajelhshi pa tulhitaj shi' ca amtajeelh'am pa vatqu'isjuyaj, acafiyanelhjop pa 

Lhcaanvacle; pa ajôyelhajop pa lh'Dios. 

11Taj ti lhacôm'a papi yilhôn pa itôj shi' ti vataasclanesha'ne pava lhcôjey yichesh, pa 

nicôtch'esha'ne jayu pava t'ach'acjesesh pa yitsôt'ajesh itôj, pa nôv'ôcji pava ac'ôjeyelh 

avaatsheelh ti lhchenshelhsha'ne. Pa Lhcaanvacle nichenelh'ay jayu nôque 

vatclôyitsjayash pa mônlheelh'atshi jayu pa ajovayielhjulh pava tavijatay. 

Isaías 51 

Pava ya'clishayesh ti yishanat pa Jerusalên 

1“Ach'anshelhyi lhacôm'a japi yench'een ja yivo'yeshch'e shi' japi voyiysha'ne —

yit'esh pa Lhcaanvacle—. Ovalhqueelhsha'ne ajaalh lhja utej lhjan lhtô'lhelha ti 

t'iyaselh'ash, lhja tnôjqueesh lhjan lhtôlhelhch'e; 

2Ovalhqueelhey ajaalh ja Abraham, atataelh, shi' lhja Sara, lhjan nicavat'ajelh'ash. 

Meelh yivaatsha ti jayôney, jô'lhech ti ve'lha, taj ti jayeetshem pa is pa jajutem japi 

acloj'e lhcles. 

3Yivaatsha pa jasclaneemsha'ne jayu na Sión, na yitsaat ti yafalhch'esha'ne lhacôm'a. 

Pa jancayôjatey jayu java clajôjqu'e cotsjatis ti am'e pa'na pa vatcôjiyanjavat, jan 

lhjunashesh ja vatcôvjiyanjavat na Lhcaanvacle ti yicôvjiyan'e yiey ja Edên. Pa 

lhechee jayu pa vatc'usiyash shi' pa vatshamitjayash, pava vat'acjay vatôclôjquevos 

shi' pa t'ôjôj pava chiyclôquijop. 

4“Lhtachifas, avatjumteeshelhyijulh, ach'anshelhyi, vatachifas: yivaatsha 

chitsipe'yeesh vatam jayu na yivanqu'eyjatsjayash nava jayiyôjijanesh 

yipjumtsiyanch'e jayu napi lhtachifas. 

5Na yicôvjoyash shalhaa, nan lhjunash na yiqu'ilhjenjayash ti nachnee; na yunaj 

yisclanch'e jayu napi lhtachifas. Japi tavtsateeyshi ja tovôc pa tach'anyic'oya jayu pa 

yicafiyan jayu na yunaj. 

6“Apôyjatelhey chisham nava atôsjeyelh na vôôs, pa ovalhelheysha'ne ja cotsjaat: na 

vôôs pa tayey jayu jan lhjunash ja lhajut, na cotsjaat nôjaamsha'ne jayu jan lhjunash 

lhpa vat'uyjatshi vooy japi tsitenas'e pa vafsha'ne jayu jan lhjunash java yiya'. Taj na 

yiqu'ilhjenjayash ti ôyjôlhôyech jayu, vooy na yicôvjoyash tanca lhech nôj'e' jayu. 

7“Ach'anshelhyi, avaatsheelh napi yitô'ya ja yivo'yeshch'e, napi vatachifas ti 

yijôneshch'e na yivanqu'eyjatsjayash. Ya aj ca anjova'yelhjulh java napuneshelh japi 

nivacle, pa ya aj ca nancafunjatelh japi najuvaneshelh, 

8lhayaash ti vômji' jayu jan lhjunash lhpa vat'uyjatshiy ti tuj pava caftsisjayô, jan 

lhjunash ja vatcasash ti tifshaamsha'ne java tinvos. Taj ti na yicôvjoyash ti 

ôyjôlhôyech jayu, na yiqu'ilhenjayash yajateesh jayu ca pitôjaeshch'e.” 

9Anjat'ôtsjan, anjat'ôtsjan, na atuuc Lhcaanvacle, pa anijôtjatesh na unaj; anjat'ôtsjan 

jan afanishesh jan t'elheshch'e, java clech'esha'ne nalhus. Avaatsha lhpôcjetsha'ne ja 

Rahab, ja tovôc lhavo'; 

10lhimjatch'e ja uj tovôc, pa yinôôt apatoj tasham, pa vena afanishesh ja apatoj'ech'e ja 

tovôc ti nôyishesh ca japa nitsavalhsham japi lhcamaminata ts'ivee. 

11Lhech lhjunash shta ca napectaj'in japi yachajlhavne pa Lhcaanvacle, pa yitshaam 

jayu ja Sión pa nitônesh'in pa lhshamitjayash; java lhtacôc pa c'useemvatsham'in 

yajatesh; pa yi'van jayu pa lhshamitjayash shi' pa lhc'usiyash, vooy pa aôytejem shi' 

pa t'apjayaash pa vômeemshi jayu ts'ivee. 

12“Ya'lhech, yivaatsha, jajut'ay na yifayujayash. ¿Ta yie' papi lhanjovaayjulh? ¿Lhech 

japi nivacle? ¿Lhech japi nivacle nivafjatsujane, ti nilhalhecha t'ôyish'e pa yiteej? 

13¿Lhantôvacluey jayu t'e pa Lhcaanvacle ti navclanjat, pan yifach'anjat ja vôôs shi' ti 

yiyitsjat na cotsjaat? ¿Nats'anaanjat'in jayu pa ca t'aplhutajaan, ti tôlh'ejop pa t'asuyi 

japi cômclônjas, ti yisclanjop'in ca navômjatshi? Taj ti, ¿ta yie' jôque lhavôôc? 

14Pan chiyclôyitesh pa lhancômclôniyash, pa tatsha jayu ti camama; pa tan ca 

nivafch'e jayu lhpa vatvanc'ôcfajayte pa tanca ameemc'oya jayu lhpa yucuve. 

15“Yivaatsha ya Lhcaanvacle a'Diosyish, na yey Lhcaanvacle yaash na yunaj; 

yivaatsha janaacjutshi na uj tovôc pa jat'ôyitsham java usch'e, 

16jafach'anjat na vôôs pa jiyitsjat'e na cotsjaat. Yivaatsha janshi' ashi nava yiclishay pa 

janujumatsen'ash ti jamônlhanit'atapee na yipôcôt. Yivaatsha jayeetsha na Sión: 

‘A'lhech c'achifa'ash.’ ” 

17Anjat'o', anjat'o', Jerusalên, pa aneetsham. Avaatsha naclôyit na lhavôôc pa 

Lhcaanvacle jan lhjunash ti chiyôôj pa vat'iyôjatshi, ti chiyôôj pa chiyamjat'e lhac'o', 

yamjey ti chiyetsejesh. 

18Jant'ajôôj japi acles ti caaj'am, pa nive'lhaa papu ca ninôyin'ac'oya; jant'ajôôj japi 

acles ti lhtônitjatsha'ne, pa nive'lhaa papu ca napôycôj. 

19Navôque napu' tavijatay ti nam'atsham avaatsha: na avtsateyish chiyvômjat shi' ti 

chinjôôc, vooy japi achifas pa yivômjatsha'ne pa lhayipcu shi' pa vatvatclônjayash. 

¿She papi caajem jayu pa lhcavts'aclayjayash'ash? ¿She papi nashantesh jayu? 

20Jan lhjunash java tashinshas ti yôjôyshi lhpa s'chaat, japi acles amem jayu pa t'unaj, 

pa tsôyi'ee ts'ee yiey java lhôcôclesh java lhcaavjuc, ti yivo'matansha'ne ja lhavôôc pa 

Lhcaanvacle, tôlh'ejop ti nijovatsjan lhavach pa a'Dios. 

21Pa lhe'naa, yitsaat lhtancômclôy, ach'ana côque, avaatsha ti lhnetsjet, taj ti nilhecha 

pa ôtjayetas t'i'; 

22pa Anvacle shi' ti a'Diosesh, jan tavayemjulh pa tôlhem'ejop japi lhchifas, ti yit'esh: 

“Pa jayjatesh jayu na apôcôt nôque vat'iyôjatshi ti lhnetsjatesh; pa tanca t'ôyisheey 

jayu ca ayôôj na vat'iyôjatshiyesh na yivôôc. 

23Yivaatsha jajutem jayu japi navijatayan'am'in, japin yit'esh'aan: ‘Avatcôtjata 

cotsjaat, pa janashelh'atapee jayu; avaatsha atsôyi'ee cotsjaat secl'esh ca 

chint'ôsach'een jan lhjunash ja c'ocshi.” 

Isaías 52 

Chichayjulh ti chivancafamatanesh pa Jerusalên 

1Anjat'o, Sión, anjat'o ca avatclônjayan pa unaj; na Jerusalên, is'e' yitsaat, uych'e pava 

yaash ti isis uyjatshiyis, lhayaash papi tavujuya vatachifas ti sassha'ne, pa tanca 

natpecl'ay ca ninachelh'atsham. 

2Aneetsham, Jerusalên, avatsichatesh pa c'ocshi, pa vee'sha'ne pa ac'o'vat. Na Sión, 

a'lhutsja a'lhancumte, ayjat'ôcji avo' na vatvovo. 

3Yit'esh pa Lhcaanvacle: “Nive'lhaa lhpa tinshanja ca chinanjutyiy jan t'elhesh ti 

a'lhancumteseshelh; pa nive'lhaa lhpa tinshanja ca yicufayesh jayu jaspa 

lhnilhjeneshelh. 

4Ti nich'a napi yichifas ti yichey'in ja Egipto ti lhech yie'in jan lhjunash papi vena 

tôlhshi'; pa nijooylheesh ja Asiria ti nacômclôquielhsha'ne atesha. 

5Pa nôqueesh, ¿she t'e nava javaney? Cha'lheesh ti chiychajey'in napi yichifas ja 

cotsjaat Babilonia. Papin vanashjat'apee ti tônesh'in pa lhnunatsjayash pa nits'e'jeesh ti 

tanecletyijulh'in. 

6Taj ti nam jayu pa nalhu ti nitôfacyish jayu napi yichifas pa nitôyyi ti ya lhech ti 

jayasinôy'in, ti ya Lhcaanvacle.” 

7¡Pa lhasnôyech'eesh ca chinvantaj ca namtajey pava uticuy pan nichaaj pava isis 

vatfacjes pan nichaaj pava vatfacjesesh pa vatpiiyash, pan chayjulh pan vancafamatam 

ti yit'esha ja Sión: “Pa a'Dios Lhcaanvacleesh”! 

8¡Ach'anelh'in! Napi yovalh'atapee ca nitônvatsham'in shi' ca nitônesh'in pa 

lhcôvjoyash, lhayaash ti yivanshey nava lhtôsjey ti tapecley pa Lhcaanvacle na Sión. 

9¡Ac'usinatelhshi ca ônshelh'in na lhcôvjoyash nava yafalh'ech'e na Jerusalên, 

lhayaash pa Lhcaanvacle ti caajem pa lhcavts'aclayjayashesh napi lhchifas, ti 

tjôcjanesh na Jerusalên! 

10Pa Lhcaanvacle tanôcliteshem pa t'unaj pa yi'van lhacôm'a papi vatachifas. Pa 

lhacôm'a napi yiey na cotsjaat ti yitô'ya jayu pa cas'Dios ti shinalhjeneelhsha'ne. 

11¡Ayelh'e, ayelh'e na Babilonia pa ya aj ca ajayelha pava niysisa, ayelh'een na 

Babilonia! ¡Avaatcleshelh napi yichaj'in nava yitsôt'ajesh pa Lhcaanvacle! 

12Taj ti ya aj ca afanisheelh'avach'in ti lhtayelh'een, pa ya aj ca aclôtelh'in, lhayaash pa 

Lhcaanvacle, lh'Dios napi Israel lhavos ti yovalhelh'atapee jayu pan lhnashelh'e. 

Pa lhclôyitsjayash shi' pa lhcôvjoyash pa lhcavo pa Lhcaanvacle 

13Na yicavo caajem jayu pa t'ashjayash, pa chiyashjatchisham jayu. 

14Acloj jayu papi ninpôyjatchishamch'e na lhech, ca nivantaj na lhtaco ti vena 

lhjunash pa vômesh jayu pa lhjunash nan lhjunash pa nivacle, 

15Pa nôque lhjunash pa acloj jayu papi lhtachifas nitôyaa pa lhjunash; ca nivantaj papi 

lhcaanvacles pa sasemjop jayu pa ca niteetsha, lhayaash ti yi'van jayu ts'ivee shi' ti 

yitô'ya jayu ti nive'lhaaesh ca natpeeycheyesha pa'na. 

Isaías 53 

1¿She papi t'ujanesh nava jape'yaan? ¿She papuque ti yivanjiyinesh pa Lhcaanvacle pa 

t'unaj? 

2Pa Lhcaanvacle yenem pa lhcavo ca nitôôlhshi jan lhjunash ja vat'iyjascheyuc ti 

nich'a yitshaam pava lhfetatsiy pa cotsjaat clajôji. Amem pa lh'isiyash pa tanca 

ninôôcshi, lhapa atesha pa lhjunash; 

3Pa yapun papi nivacle pa yivôôm. Pa lhech nivacleesh yamqu'een pa ôôytejem, 

yifayjanesh lhavach pava lhanclôyitsjanôc. Pan lhjunash papu ti nichinvanchitsu'esh, 

vooy casvaatsha shtapunelh pa shtachalhanitshelh. 

4Taj ti pa lhech chitilhojquiyinesh pava catsinclôyitsjanôc, lhavaatsha yiclô'yesh 

lhavach pava ti ôôytejjoom. Casvaatsha shtaychavalhtajey pa Dios ca nivo'matan, ti 

yiclôyit'apee shi' ti vatants'aclan'in. 

5Vooy ti chitsefeesham tôlh'ejop pa catsiv'ojiyash, pa tancômclôy tôlh'ejop pava 

cassasch'esha'ne; pa lhech ti chiclôyit'apee ti shtatôôlhsha pa vatpiiyash, pava 

lhavo'matas shtatô'lhesham pa casvatsjanchayash. 

6Caslhacôm'a ti shtastaayvatsham'in pan lhjunash pava tashinshtas, casve'lhee ts'ivee 

ti sht'uyelhey nava casnôyshayelh, taj ti pa Lhcaanvacle tilhojquiyineshjoom pa lhech 

lhacôm'a pava cassasch'esha'ne. 

7Pa nichinasclaneshi, taj ti pa vapecshichamc'oya pa vanits'aclayan, pa ninen ca 

nanc'aatsham pa lhashi; chiychaaj jan lhjunash pa tashinshtaj ti chiyiclôn, taj pa lhech 

pa nits'iseey, pa ninanc'aatsham pa lhashi jan lhjunash lhpa tashinshtaj ti chiyvoc'ajat. 

8Ti yichaaj ts'ivee pa ninasclanemch'e, pa ampapu ca natvayeemjulh; ampapu ca 

naychavalhe'ma pava lhjunashch'e. Pa yayjat'e ts'ivee na cotsjaat, pa yiclônvatam 

tôlh'ejop pa lhsasch'e napi yichifas. 

9Pa tish'ec'oya lhavôj'e papi ojiyis nivacle, pa chitishjopc'oya papi nivacle chiyapun, 

lha'ma ti nive'lhaaesh ca nasnatesh pava niysisa pa nicuts'ajach'e pava tôlhey lhashi. 

10Pa Lhcaanvacle yenem ti tancômclôyesh pa lhanclôyitsjayash. pa chiyjuyjata pa 

lhech ti vatlhisesh ti lhancufayjat'eshjop pa sasch'e, pitejeshch'e jayu pava lhnalhus pa 

yamjey jayu ca nivan papi tôlhshaam; tôlh'ejop pa lhech yôfisemch'e jayu pava 

yôyinch'e pa Lhcaanvacle. 

11Pa nijooylhach'e jayu pava yaash ti tavijatayem pa yivanjiyinesh jayu pa 

vatqu'isjuyaj, pa yishamitjat jayu ca nitôôytaja, pa yivo'yeshch'e lhcavo pa 

Lhcaanvacle tjôcjanesh jayu papi acloj, lhayaash ti tilho'jem jayu pa lhsasch'e papi 

lhech. 

12Pa nôquen lhayaash pa Dios ti yan'e' jayu yiey papi us, shi' papi t'unis yichesha jayu 

pa lhcôvjoyash, lhayaash ti vatlhisesh pa vatvafi' pa chiyu'esham papi ojiyis, ti 

chitilhojquiyinesh pava lhsasch'e papi acloj pa t'alhem papi sasch'e lhavos. 

Isaías 54 

Pa ôyjôlhôyech lhencheyash pa Dios 

1Ônesh'in pa ashamitjayash lha ôcjeclô ôcts'ôtache, ti ampapu aclesa; u'ey pa 

vat'aclach vatc'usiyashesh, avaatsha ti tanca ancavat'aj, lhayaash pa Lhcaanvacle ti 

yit'esh: “Lhpa ôcjeclô tinvômqu'e ya'sheshc'oya jayu papi lhcles lhpan caajem pa 

lhch'acfa.” 

2Apiteyanshi pa atsha'nuvo pa ya aj ca anjova'yey ti lhafc'atsan'ôcji yiey pan lhôv'ôcji; 

ajpitench'e pava lhniyjôy, pa aclôneshichamch'e pava lhtsemajc'oya, 

3lhayaash ti chiyifc'atsaney'am jayu yiey na tavayshi na afayish shi' na ach'amiyish; 

papi tôlh'atsham nijôôc jayu papi acloj lhtachifas pa lhtavtsateyelh'e jayu pava yitsates 

nôqueesh am'e papu. 

4Ya aj ca anjovay'in, pa ya aj ca amônlhaashi pa vatvapenaj; pa ya aj ca 

anôc'ôtsjayu'in, pa ya aj ca nicaaj'am ca navapenjat'in. Antôvacluqu'e pa avapenaj ti 

anich'ayche pa ya aj ca aychavalhch'een t'ôyish'e pa avapenajch'een ti aôsch'acche'esh, 

5lhayaash pan navclanjat ti ach'acfaesh jayu. Pa lhech lheyesh Lhcaanvacle yaash pa 

t'unaj; avaatsha tjôcjan'ash pa lhech Issha'ne lh'Dios napi Israel lhavos, pa lh'Dios 

lhacôm'a na cotsjaat. 

6Avaatsha ajunashjulh lhpa nich'ayche vatajaya ti tinvômqueesh ti nic'useem'in, taj ti 

pa a'Dios ti navaych'aclaj ti tôn'ay shi' ti yit'esh'a: 

7“Lha'pa ti muc ti c'avôm'e, taj ti ampa ca nôj'e ca yencheyash'a ti shnapecvatay jayu. 

8Ti janclan'e na yivôôc pa nivinshaa ti javatp'oyic'oya avaatsha, taj ti na ôyjôlhôyech 

yencheyash ti yi'shi' na yicavts'aclayjayash'a.” Nôque yit'esh pa Lhcaanvacle, nan 

tjôcjan'ash. 

9“Jan lhjunash ti jape'jeyinesh ja Noê ja uj tsha'nu ti tanca napecleyjop ca nitif'apee na 

cotsjaat, pa lhech lhjunash ti jape'jeyinesh nôqueesh pa tanca napecleyjop ca yasuyaa 

pa tanca napecleyjop ca yafjun'aan. 

10Lha'ma nava uticuy ti tac'uyey pa ti yie' shi' nava us uticuy ti vapecshichamch'e, 

vooy na yencheyash'a tanca vena nôvji'ac'oya jayu pa tanca shicha'ma jayu na 

shtavatpeya'eshjop pa vatpiiyash.” Nôque yit'esh pa Lhcaanvacle, pan tcavts'aclay'ash. 

Pa nich'a Jerusalên 

11“¡Ts'aclayesh na yitsaat yuyshiin pava factsesch'e tavijatay pa ampapu ca 

nashantesh! Pa c'an'e' jayu pava utes nôcshi' lhey azabache pa c'atascuyanesh pava isis 

utes lhey zafiro; 

12pav'elh utes lhey rubíes janesh jayu pava uschisham jpôyjey vooy pava lhashic pa 

nô'vesh pava utes nôcshi' lhey berilo, shi' pava isis utes janesh jayu lhacôm'a pava 

vatashclôfjes. 

13Pa qu'eyjatsjanesh jayu lhacôm'a papi acles; pa lhacôm'a jayu ti caajem pa 

vataasclanjayashvatjulh. 

14Pa junitjat'ash jayu pa vatvoyjayasheshch'e, pa amaam jayu pa ancômclô shi' pa 

ajovayi, vooy pa vatjovayi tanca napecleyjop jayu ca nalhujatsha'ne. 

15Papu ca nit'ecletaj'a pa tanca nitôlh'eyijop, taj ti ash'apee jayu papu ca nitaancletaj'a. 

16“A'va, yivaatsha javclanjat ja clesanlhiy lhavo' ti yifuyujam pava fayjop pa 

yisnatesh pava vatvatclônjavos nalhjunashvatc'oya; yivaatsha javclanjat jayu shta ja 

nivacle vancalhifch'een jaspa yivômjatsha'ne pava jpôyjey; 

17taj ti ampapu ca nasnatesh pa vatvatclônjavo ca isa'emjop ca navômjatesh. Ca 

nashantesh jayu lhacôm'a pava ti lhtôlhjatelheyjop papu. Cavôque jajutem japi 

t'acuumyam'in: pa vatfiycheyash.” Pa Lhcaanvacle lhech t'ônashesh lhavaatsha. 

Isaías 55 

Pa yaash lhcufaycheyash pa Lhcaanvacle 

1“Lhacôm'a papi niyôjayu'jane anachelhey pa ayô'elhshi pa yinôôt; papi amem pa ca 

lhpeso'a, anachelhnee, ca ats'ôteyeshelh atesha pa trigo pa atujelh; ats'ôteyeshelh pa 

ôtjayetas t'i' shi' pa vatts'oos pa ya aj ca ashayanelh. 

2¿Ta t'e lhayaash ti t'uyjatelh'ôcji pa peso pava nilhecha lhpa yucuve? ¿Ta t'e lhayaash 

ti yichenjulh pa lhca'nalhu pava nintaampey? Ach'anshelhyi jum pa lhtujelh jayu pava 

isis vatcôs, lhtujelh jayu pava matas acôs. 

3Anachelhyi pa ach'anelhyi, aspeya'elh pa amônlhaaelh jayu. Yivaatsha 

jasnatshelh'am jayu pa chivatpeya'esh ôyjôlhôyech, pa ôfisjatelhch'e java yifacjesesh 

na vatencheyash ti jasnatshem ja David 

4Jô'lhech janesh ti nôclitemch'e papi vatachifas, ti lhanvacleeshjop shi' ti yeyjatsjanesh 

papi lhchifas. 

5Avaatsha lhtôney jayu papi lhtachifas naantôfa'clesh; papi lhtachifas ninantôfacl'ash 

pa tacumaj'ay'in jayu, lhayaash yivaatsha, ti Anvacleyish, Issha'ne lh'Dios napi Israel 

lhavos, ti c'ôclôj'ajop. 

6“Avoolheysha'ne pa Lhcaanvacle ti jôjjeclay iseelhjop'am ca avanelh, pa ônelhey ti 

jôjjeclay shalhaa pa yie'. 

7Ca nivô'meshjop pa lhnôyish pa ojey, ca nivô'mesh pava yaychavalhey pa 

ninatcajôyshay; atpecle'lhey pa Lhcaanvacle, vooy lhavaatsha caajem pa 

lhcavts'aclayjayashelh'a; atpecle'lhey pa cas'Dios, pa lhech yashjat ti 

yivômjatelhch'eam. 

8-9Lhayaash nava jaychavalhey nilhjunashajulh nava lhaychavalhelhey, vooy na 

yifanishyivach nilhjunashajulh nava afanishelh'avach Jan lhjunash na nalhuyish ti 

yi'apee na cotsjaat lhech lhjunashesh vitsha nava jaychavalhey shi' na yifanishyivach 

yi'apee nava natsôt'ajesh afanishelh'avach.” Lhech t'ônashesh pa Lhcaanvacle. 

10“Ja lhjunash pa tsha'nu shi' pa yecleshe ti tôlheychisham na nalhuyish, pa tanca 

napecley pa tôlhshi', vooy ti yivayitshi na cotsjaat, pa yiisinat'e pa yitôlhjat pava 

lhtôsjey t'ajuya ti chiycôvjiyan shi' ti yucuveesh pa chituj, 

11lhech lhjunash shta nava yiclishay ti tôlhey na yashi pa tanca natpecyi pa ama pava 

ca nitô'lha, vooy ti yisnatesh nava jen pa yôfisjatch'e nava jayôjeesha ti jajutey. 

12“Avaatsheelh lhtayshelh'e jayu pa lhech'e pa ashameelh, pa lhapecleshelhey jayu na 

avtsateyishelh pa vatpiiyash. Ca navantajeshelh, nava uticuy shi' nava uticuy lhcles pa 

yit'ôyita jayu pava vat'acjayesh pa vatshamitjayash pa lhacôm'a pava aacjuy yiey pa 

tavashay pa yipôcôjeshvatjulh jayu. 

13Pa nicôyôj'e jayu pava c'utjanicuy ti tôlh'e' pava aacjuy ninat'sashaaysha'ne vooy 

pava sheclôtacuy nicôyôj'e jayu pava aacjuy acôjqu'e pa lhniish lhey mirtos; Cavôque 

chiyôclôjesh jayu pa lhey pa Lhcaanvacle; Côque nôclitesh tanca nivô'mey ti tanca 

nivancalhifch'een.” 

Isaías 56 

Tasha'yem papi yijôneshch'e pa chivatpeya'esh 

1Yit'esh pa Lhcaanvacle: “Ajônshelhch'e pa vatvoyjayasheshch'e pa asnatshelh pa 

yivo'yeshch'e, lhayaash ti javaclhitesh jayu tatsha na yinilhjenjayash; janôclitelh'am 

jayu na yunaj vatnilhjenjayashesh. 

2Nisham'in na nivacle ti yôfiseshch'e navôque vatyôjijates shi' ti yôfisjatch'e ti 

yijôneshch'e, ti tach'anjulh na nalhu ti chit'ichayshi ti tanca vena lhfanisheesh, ti 

vanujumatsenesh lhavach jum ti tanca nasnatesh pa niysa'.” 

3Pa vena tôlhshi' ca nivatjutajem pa Lhcaanvacle, pa ya aj ca at'esha: “Pa Lhcaanvacle 

tsayjatshi jayu japi lhchifas.” Pa tanca lhecha pa ampa ca nitô'ya ca at'esha: 

“Yivaatsha ya aacjiyuqu'esh ti tsic'utsjan.” 

4Lhayaash ti yit'esh pa Lhcaanvacle: “Papi ampa ca nitô'ya ca nach'antajulh nava 

yinalhusesh ti chit'ichayshi shi' ca nôfisjatajch'e nava tôlhyi', shi' ca ninvôômtajeesh ti 

yiyitesh na chivatpeya'esh, 

5c'ashjat jayu nava jajutey a'lheeshc'oya napi lhcles yitsjôy shi' napi ôcjeclôy; pa 

javashanem jayu na lhey ti chiycôt'at'e yajatesh yiey na yishjanjavat, yi'shi' nava 

yashclôfjes; pa jajutey jayu pa lhey ôyjôlhôyech pa tan jayu ca chinvômjatey. 

6Shi' japi vena tôlhshi' ti vatjutyam, ti t'acuumyam'in shi' ti tsen, japi yen ti yicavosesh 

ti tach'anjulh na nalhu ti chit'ichayshi shi' ti ni vena lhfanisheesh shi' ti ninvô'mesh ti 

yiyitesh na chivatpeya'esh, 

7pa jachaj'apee jayu lhja tsitsôt'ajesh utiyuc is'e' pa jac'usinat'in jayu yiey ja 

yijpôyichjop pa vat'alhjayash. Pa jaycumeshjulh jayu pava lhcufayjates ca 

nilhôntajsham yiey na yivitôvatjop, lhayaash na yijpôyich ti jetônesh jpôyichjop pa 

vat'alhjayash t'ajuya lhacôm'a japi lhtachifas. 

8Yivaatsha janachaj'in jayu ca nitayvane japi chiyayjat'een lhapesh.” Cavôque yit'esha 

pa Lhcaanvacle, ti nachaj'in jayu shi' ti nayjatvane japi Israel lhavos japi vacôtsôn'in 

lhapesh. 

Yasinômatan'in papi ojiyis chiyinvacleyansha'ne 

9Atalhunelh nava yaquisetes lhaviyjônjas anachelh nava yaquisetes yi'shi' java yitac, 

ca anu'elh'esha'ne nava tashinshtas; 

10lhayaash napi yiclôvalhtaj napi yichifas ti taclujuyesh, pa ampapu ca nanovalhshiin. 

Lhacôm'a japi lhech ti nuusesh nits'iseey pa sasjop ca natsaseeyvatsham'in; pa 

nayijoesha'ne ti tsamaatsha'ne ti nimôjayuqu'esha'ne. 

11Napi lhech nuusesh ti yiyipcunsha'ne pa tanca nape'sha'ne, lhavostajesh ti ampa ca 

nitôyc'oya; ve'lhee ts'ivee ti yuyey pava lhnôyishay, tsi'sha ti vooysha'ne java 

yajulhjatey. 

12Yit'esh'in ts'ivee: “Istaa ca shtavoolhey pa ôtjayetas t'i' shi' pava cumjôtas 

tanqu'etsjey jaspa shinetsesesha'ne. Pa lhech casfanisheesh shta lhum'ashi yiey nan 

lhjunash nôqueesh, pa ve'lheeshcum sht'ashjat.” 

Isaías 57 

1Papi nivacle lhnôclôjes vafsha'ne pa ampapu ca naychavalhaan; papi nivacle 

isissha'ne vômji' pa ampapu va nitôyc'oya ca nivaftaj pa ama papu ca ojiyisa 

2pa yitshaam pa vatpiiyash. Pa yuyey'in pa nôyish yitsôt'aj pa nôqueesh t'ichay'een 

yiey pava lhnivalhjey. 

Chit'ajuyeshjulh papi yôclôj pava chiydiosiyan 

3Anc'uyeelh avaatsheelh, lhcleselh'ash lhpa tôyjache, lhanvat'aselhshi pa 

vatvômcavômjayash shi' lhpa oyjanja: 

4¿She papuque naclôquieshelh? ¿She papuque najuvaneshelh'in ti napunelh? ¿She 

papuque neyjatsjaneshelh pa t'ach'aclech? Avaatsheelh lhcleselh'ash na sasch'e, 

acuts'ajiselh anivacleelh; 

5lhôveshelh'ôcji java pitesch'e aacjuy shi' java jpeclematses ti lhatcuteelhvaneen, ti 

lhclônelhjop japi taôvclas yiey lhavôôj java tovjôy lhcles, yiey java yipôc'ôs'esham 

java utes. 

6“Israel avoselh, avaatsheelh lhajulhjatelhey ti lhôclôjelh java utes chamach'enshi 

yi'shi' ja tovôc lhaôs, lhech'e avaatsheelh ti lhavatvoyjateshelh'ôcji. Vooy java lhech 

pa lhôtsiyelh'apee pa acufayjat'elh pa ôtjayetas t'i', ti lhatcufaayshelh java 

chiycôvjiyan vatlhuj. ¿Pa lhacôm'a t'e cavôque ti tsishamitjat jayu? 

7Yiey java uschisham uticuy pa lhech lhan'e pa amôjôvat, pa lhech'e shta ti lhech 

lhôvesh'e pava acufayjates. 

8T'ôyish'e java lhashic ja ajpôyich ti lhnelh'e java a'dioseclelh ti lhaychavalhelhaan. 

Pa lhantôvacluelhyi, pa lhavattsishanatelh'in pa lhjo'elh'e java c'atsajch'e 

amôjôvat'eselh; pa lhamelhvaneen papi nivacle papin lhenelh ti t'ôjqu'eneelhvatich'e, 

pa lhovalhsha'neen java a'dioseclelh. 

9“Pa lhcumajelhey jan yie' ja chidiosiyan Mêlec lhchaajshelh java lhapec shi' java 

acloj vatshatshivos; pa lhchenelh'in japi acachenjaselh yiey java tosey, pa 

lhachajelheyshicham ja lhanvacleyash ja vatvafi'. 

10Pa nulhjatelh pa ôtayjayashelh, taj ti tanca antôfaacshelh ti ampa ca nitô'lha. Yiesh 

na apôcôt'elh pa niyitsjateshelh lhe'naa ti ninulhjôselh. 

11“¿She t'e pava lhech chiydiosiyan ti lhanjovayelhjulh shi' ti lhôclôjelh, pa jaspa na 

as'isinatelhsha'ne shi' ti lhantôvacluelhyi lhacôm'a? Meelh avaatsheelh ti niatsôclôjelh 

pa yacanoc'oya shi' ca vena asjuyjatelhshi. 

12Taj ti yivaatsha janfac jayu na ajunashelh, ti lhavaatlheclôjelh ti navooyshelhch'e. 

13Meelh ca ôntajeshelh'in ti lht'a'lhelha ca nefenelh'ash java a'dioseclelh pa tanca 

nefenelh'ash jayu pa tanca nalhjeneshelh. Java lhech lhacôm'a yivôm'in jayu pa 

lhaviim; ve'lheesh ca nifuyu'a pa shan jayu. Pa vena lhjunash papu ca nicafiyantajyi 

yie' jayu na vatavtsateyish pa yi'apee jayu lhja is yivutiyuc.” 

Pa vatclôyitsjayash shi' pa lhavatsjanchayash papi Israel lhavos 

14Pa lhechesh pa chiypeya' jayu ti yit'esh: “Asclanelhch'ec'oya pa nôyish yitsôt'ajch'e, 

pa ayjatelhshi pava yisasiyanch'e jaspa lhech ninash'e napi yichifas.” 

15Lhayaash pa Yaashchisham, pan yajatesh ti mônlha shi' ti lheyesh Issha'ne, nôque 

yit'esh: “Yivaatsha jôv'e' yiey na toj'echisham is'e shta, taj ti jôvjop shta papi 

vanits'aclayan shi' ti yitacshin'in, pa jajutem pa vatfayujayash shi' pa lhayalh. 

16Pa tan jayu ca yajateesh ti c'ayôytana napi yichifas, pa tan jayu ca yasuyaa 

pant'ajô'jesh pava nalhus; pa jasnateshjop japi nivacle japin javclanjat ca jac'oyjatesh 

pa lhfayujayash yiey yijuyish 

17Tôlh'ejop pa lhsasch'e japi Israel lhavos ti yasuyaan java nalhus, pa jaclôyit'apee pa 

jatanuc'oya; taj ti japi lhech tanjuyijulh pa mônlheesh ti ninatcajôyshaysha'ne. 

18Javanesh java lhfanishlhavach, taj ti javatsjanchatesh jayu shi' ti qu'ichayan jayu pa 

canoqu'enshi jayu lhacôm'a. Yivaatsha jashanat jayu napi yitacshin'in, 

19pa jayeetsha jayu lhacôm'a: ‘¡Piiy'avach napi tosey, piiy'avach shta napi shalhaa! 

¡Yivaatsha javatsjanchat jayu napi yichifas!’ 

20Taj ti napi ojiyis lhjunashjulh ja tovôc ti tatvaych'aclajshi, sasjop ca chinvômjatesh 

shi' ti yit'u'esh pava usch'e pa t'ôôlhshi shi' pa lhsasi. 

21Napi ojiyis amem pa vataasclanjayasha'ne.” lhech t'ônashesh pa Dios. 

Isaías 58 

Pa yijô' vat'ayipcuyash 

1Yit'esh'yi pa Lhcaanvacle: “Asitsenesh ca ôn'in pa ya aj ca anjovay'in, achenchisham 

pa ôjôj nan lhjunash pa vat'ônjanche; aychavalhjatey napi yichifas java 

tameneshlhavach, yiey japi lhchifas ja Jacob java lhsasch'e. 

2Nava nalhus ca nivo'yiysha'ne pa nanshamesh ca nitôôytaja nava yinôyishay, 

nanlhjunash japi lhtachifas ti yisnatesh pa is shi' ti ninvô'mesh nava yiyôjijates; ti 

t'a'lheshyi nava vatyôjijates yivo'yeshch'e pa tanôclitesh ja lhc'usiyash'in ti 

shalhaayam, 

3pa lhechesh pa yit'esh ts'ivee: ‘¿Ta t'e lhayaash ti chivat'ayipcuyan, ca 

nishinvantajeesh pa Dios? ¿Ta t'e lhayaash ti shtacufayelh'in ca 

ninach'antajeeshjoom?’ Ja lhnalhu ti chivat'ayipcuyan pa lhavatpitonatshelh ti 

lhatcasha'yelh'in shi' ti lhanc'ôjlheelh japi lhcumjatelh; 

4ja nalhu ti chivat'ayipcuyan lhavclanjatelh ja vat'ôclôtsjayash shi' ja vatshanjayash pa 

lht'ijôjelh'in japu ti lhavomatanelhsha'ne. Ti lhech afanisheshelh pa vat'ayipcuyash pa 

tanca atôôlhshelha pa ca yich'anshelh'ajulh ja alhjayashtajelh. 

5¿Lheclôjtajeshelh jô lhech vat'ayipcuyash ca nasshameshelh'a ca niyitsjatelh ti 

lhtacshinelh'in, ti lha'vuyjatelhshicham ja ashatech'elh jan lhjunash ja vanôôc lhsaash 

shi' ti lhjo'elh'e java aclôôvteselh p'ajavsha'ne ti lhch'anshelhshi pa shnomaj? ¿Côque 

aqueyeshelh avaatsheelh ‘vat'ayipcuyash’, ‘shi' ti analhueshelh ti lhanshamitjatelh pa 

Lhcaanvacle’? 

6Tanca lhech lhjunasha. Na vat'ayipcuyash nan tsishamitjat pa nôque lhjunash: napin 

lhecjeteshelhch'e nava calenas nava ninvo'yeshch'e shi' ti lhnuqueelhem'e java 

vanôôcfeey t'uney ts'ivee java lhavovos; shi' ti lhavashanelhch'e japi tancômclôysha'ne 

shi' ti lhamjelhey lhac'o yiey ja yôj'e' lhacôm'a ja vatcôntayash; 

7ti lhcatsônjatelhem lhpa yucuve japi yiyipcunsha'ne shi' ti lhatcumeelhjulh yiey java 

ajpôyjeyelh pa ts'aclaay ampa lhajpôyich'a; pa t'uyjatshiyanelh japi amem pa ca 

nuych'e shi' ti naavôômjelh ti t'efenelh papi alhalhechelh'e. 

8Pa lhechesh pa tujey jayu ja aqu'isjuyajelh jan lhjunash ti nacjuulh pa nalhu pa 

vatsjanesh jayu tatsha java avo'matas. Vooy na avoyjayasheshch'e yijo'ac'oya jayu pa 

vo'ach'e jayu na yôclôjqueyash. 

9Pa meelh ca ôntajyiy pa c'acuulh jayu; ca ôntaj'in ti lhta'lha ca chinefen pa jayeesh'a 

jayu: ‘Nôque jôv'e'.’ Ca avômjatajshi lhacôm'a ja ancômclôniyash, ca 

nianôc'ôtsjayutaja jap'elh pa tanca chinpayesh'a nava ojeych'esha'ne, 

10ti lhtôlhjatelh'avne ti lhancumjayuelhem'e japi yiyipcun, ti t'efeneshelh japi 

ts'acla'yesh java suyeshi, avaatsheelh lhtujatelhsham jayu ja tulhitaj, java ajpecleselh 

yalhalhaesh jayu ti vatqu'isjuyajesh nan lhjunash ti nalhcachi. 

11Yivaatsha lhetlha jôqueshi jayu ti c'atojoneshelh, pa jajutelh'ay jayu pa vatôc yaash 

yiey ja am'e pa'na, pa junitjatelh'am jayu nava avuuvteselh pa ajunashelhjulh jayu ja 

vatcac'ôvte ti chivayitch'e, pa ajunashelhjulh pa yinôôt nive'lheesh ca ninacha. 

12Napi achifaselh yachajeyjop jayu ti yisnateshch'e java apis ti yafalhch'e pa 

lhijôtjatelh jayu java lhtascuyesh java clech'e ti chiyisnates. Pa lhqueyesh jayu napi 

achifas ‘lhavo'esh ti yisclanch'e cava yafalhch'e vatashclôfjes’, ‘yachajeyjop ti 

yisnateshch'e java jpôyjey yafalhch'e’. 

Pa lhanfanash pa nalhu ti chit'ichayshi 

13“Ach'anelhjulh na nalhu ti chit'ichayshi; pa ya aj ca avatpitonatshelh java 

lhatcashaayshelh'in na is yinalhu. Asclaneshelhshi nôque nalhu lhnalhu na 

vatshamitjayash, ti is lhnalhu pa Lhcaanvacle ti chiyajulhjatey ti chiyôclôjesh; 

asclaneshelhemshi pa ya aj ca anesham nava afanishelh'avach, pa ya aj ca avoolheyjop 

java lhenelhch'een shi' ca acashayelhshiin. 

14Ca lhech afanishtajeeshelh cavôque, pa lhavanelh jayu ashamitjayashelh ti tôlhyi'. 

vooy yivaatsha c'amjatelhey jayu na acôvjoyashelh yiey nava chishamnee yiey na 

vatavtsateyish pa ac'usinatshelh'in jayu java lhnôyôjeshelhshi ja atataelh Jacob.” Vooy 

lhavaatsha pa Lhcaanvacle lhech t'ônashesh. 

Isaías 59 

Pa lhsasch'e shi' pa lhanclôyitsjayash papi Israel lhavos 

1Pa t'unaj pa Lhcaanvacle tanca napecshicham ca jaspa saseemjop ca natqu'ilhjey, shi' 

ca yalhalhaa ca peeychelhôja ca jaspa saseemjop ca ninatpeeychaya. 

2Vooy java lhasnatshelh asasch'eclelh pa lhvayjatelhvatjulh pa Dios; java 

asasch'eclelh ti lhasnatshelh yip'o'ec'oya lhtaco lhavaatsha pa ninen ca 

nach'aneshelh'a. 

3Avaatsheelh yamqu'e nava apôcôtôyelh pava vo'oy shi' nava apascheyelh yamqu'e 

java acavomataselh; nava ashiclelh yit'esha java vatcuts'ajis, vooy nava ach'acjeselh 

yiesh java niysisa. 

4Pa ampapu ca nich'ayanesh'in na yivo'yeshch'e, pa tanca nasclanch'e na 

lhtaasclanjayasha'ne. Pa lhavatcafiyanshelh na vatcuts'aji shi' ti lhjôts'ôclônelh'in nava 

aclishay; pa natumaeshelh pa niysa' shi' ti lhancavat'ajshelh pa acavomat'elh. 

5Lhjo'elh'apee pava tos lhshayc'uc pa lhasnatshelh pava sivôclôc lhniyjôy; papi tuj 

pava lhech lhshayc'uc pa yivômjat, papu ti yoflitshi pa tôlhshaam pava tosis yicavôm. 

6Pava lhech sivôclôc lhniyjôy nichinasnateshjop ca chinuych'e; pa ampapu ca nuych'e 

pava lhech ti lhasnatshelh. Pava afanisheshelh avach lhacôm'a ti acavomataseshelh: 

Nava apôcôtôyelh lhatcumeshelh'e pava tavijataych'esha'ne, 

7Nava afoclelh lhjuyjatelha ti lhcumaajshelhey pa niysa', ti lhifaclitshelhey ti 

lhanôtitelhsha'ne papi piiy ca nijumteey. Pava aychavalhjanôclelh lhjuyjatelha pa 

acavomat'elh, vooy pa ôsjavat'elh tsi'sha ti lhavancalhifeshch'een shi' ti 

lhavômjatelhshi. 

8Tanca antôfaacshelh pa nôyishesh pa vatcanoyash, pa ninvo'yeshch'e pava 

afanishelh'avach. Pava anôyishayelh ti t'uyelhey patacch'esha'ne; papi yuyey pava 

lhech pa tanca nivan pa vatpiiyash. 

9Pa lhe'naa ti toselheyam yivaatsheelh pa vatnilhjenjayash vooy pa yinuquejayashelh 

pa tanca shalheelhayam; ti jaych'antajelhc'oya pa vatqu'isjuyaj pa yaash ti caajelhyam 

pa tulhitaj; ti jaych'antajelhc'oya pa is nalhu pa jachajelhshiin pa shnacjay. 

10Ti najayajayelhshiin jan lhjunash papi taclujuy ti jaypacunelhch'e pa lhavôjqu'e pa 

jpôyich, jan lhjunash papu ti ampava lhtôsjeya; ti yamey ti nalhcachi pa 

najayeclet'elhshiin jan lhjunash ti tulhey; javatsjantajelhsha'ne, taj ti yijunashelhjulh 

papi vafsha'ne. 

11Yalhacôm'aelh ti jayicjôtinelh'in jan t'ônash java s'uclatas, pa jayech'etelhsha'ne jan 

t'ônashch'e java ofos; jaych'antajelhc'oya pa vatnilhjenjayash taj ti ninamelhyi; 

jaych'antajelhc'oya ca tanuqueeshelh, taj ti nayielhayam. 

12Yivaatsheelh acloj pava jayjuyeshelh'ajulh, java yisasch'eclelh ti lhts'iyôytaneshelh; 

pa caajelhyitshi nava yisasch'eclelh pa tsitôôyshelhyivne java niysisa. 

13Yivaatsheelh javatjuyjatelh'ajulh pa ninasvoyeshelhch'e'am Lhcaanvacle, niyenelh 

ca voelhch'e pa yi'Dioselh, jasinôquielhch'e java ojeych'e shi' ti yafaycutsjanjaselh, 

jôyinelhch'ejop ti jajuyjatelha ti jatejelhshiin pap'elh. 

14Pa vatvoyjayasheshch'e nayielhayam, vooy pa yitsôt'ajch'e tojey pa 

mônlheelh'eyijop, vooy pa yijô' nicôt'esha'ne yiey pa clayôych'e, vooy pa 

vataasclanjayasha'ne tanca shalhaa pa ca nôv'e'. 

15Pa vatvoyjayasheshch'e tanca ninôôc, vooy papi tanu'tajc'oya pa niysa' pa 

chitacutem jayu. Vooy pa Lhcaanvacle ninench'e ca nivaneshch'e ti amem pa 

yivo'yeshch'e. 

16Pa Lhcaanvacle pa nitôyeesha ti yivanesh ti ampapu ca nifetetsiyanshem cavôque; 

pa lhechesh pa t'acumesh'e pa yitsôt'ajesh t'unaj, vooy lhavaatsha yicôvjoyan. 

17Pa yuyjatch'e pa lhcôvjoyash jan lhjunash lhja t'uyjatshiy clesanilh, pa yatjôjiyanesh 

pa lhnilhjenjayash jan lhjunash lhpa vatatjôji clesanilh, pa yuyjateshch'e pa 

lhcaatshayash jan lhjunash lhja pitej vat'uyjatshi pa vatclôpjalhesh pa lhavôôc jan 

lhjunash pa vopovo. 

18Pa Lhcaanvacle yivelhan ts'ivee jayu ca nijutey pavan yajulhjatemsham; pa yiclôyit 

jayu papi nilhc'utsfasa. Pan yie' papi yicônitshi ti yajulhjatemsham jayu; pan yie' papi 

yi'shi' ti tavtsateeyshi ja tovôc. 

19Lhacôm'a na cotsjaat, nitôôlhshey na lhum'ôcjinucjulh pa namjey na nuutch'ejulh, 

pa nach'anjulh jayu ts'ivee pa Lhcaanvacle, ca nivantajesh pa lhasnôycheyash. 

Lhayaash ca ninachtaj jayu jan lhjunash ja tovôc ti mucchisham pa naacjut'esh jayu pa 

lhaviim factsejch'e. 

20Pa ninachtaj jayu jan lhjunash pa lhavo'esh ti tjôcjanesh ja Sión shi' lhacôm'a papi 

tôlhshaam ja Jacob papin tanôychatesh ts'ivee pava lhsasch'e. Lhech t'ônashesh pa 

Lhcaanvacle. 

21Pa yit'esh pa Lhcaanvacle: “Yivaatsha jasnatshelh'am na chivatpeya'esh pa 

janfaclelh'am na yunaj shi' nava javanqu'eyjatsjanesh ti jajutelh'am ti tanca t'ôyi'sheey 

jayu ca atanuelhyic'oya avaatsheelh pa nilhecha shta japi tôlhelh'atsham lhacôm'a jayu 

ti ôyjôlhôyech'esh.” 

Isaías 60 

Pa lhnôclôjqueyash pa nich'a Jerusalên 

1Aneetsham, Jerusalên, avatclôpjalhesh na apjumtseyash, lhayaash ti nam'ay na 

aqu'isjuyaj na lhôclôjqueyash pa Lhcaanvacle natujat'apee. 

2Na tulhitaj yam'apee na cotsjaat, na tulh yiclôpjalh'apee papi vatachifas, taj ti pa 

Lhcaanvacle yipjumtseyan'atapee pa yan'atapee jayu ti lhnôclesh pa lhôclôjqueyash. 

3Papi vatachifas namesh'ay jayu pa aqu'isjuyaj, papi lhcaanvacles nachesh'ay jayu pa 

apjumtseyash ti nôcjuulh pa analhu. 

4Apôyjatchisham nava atôsjey pa ovalhch'e avôôj; lhacôm'a ti tayvanejop ti nach'ay 

avaatsha. Napi acleselh yitsjôy tôlhey'in jayu pa tojey; vooy napi acleselh ôcjeclôy 

chicumesh'ôcji jayu java vat'itjuy pa chinachaj. 

5Avaatsha, ca avantaj, pa lhasnôyjaseesh pa vatshamitjayash, na acachi' yamqu'een 

jayu pa lhc'usiyash; pa nichaj'ay'in jayu pava lhavanjas papi tavtsateeyshi ja tovôc, pa 

nichaj'ay'in jayu pava lhcôqueclitôy papi vatachifas. 

6Pa lhavanesh jayu pava chiyilhcuyanesh pava camellos ti tôlhey'in ja Medían shi' ja 

Efa; nachey'in jayu lhacôm'a papi yie' ja Sabá, ti nichaaj pava clesanlhiy cojiyaj shi' 

pa acôjqu'e pa lhniish, pa nifac jayu ts'ivee pava lhasnôyjes lhfanishlhavach pa 

Lhcaanvacle. 

7Lhacôm'a jat'ajôj'e java lhclôy ja Cedar ti t'ajuy'a jayu; pava tashinshtas jayanjas 

yitsôt'ajesh ja Nebaiot lhatcumesh'e jayu ca jaspa atisesh pa Lhcaanvacle yiey ja 

lhavitôvat jan lhjunash java vatcufayjates ti chiyacônch'e, vooy lhavaatsha pa yashjat 

jayu ti yiisiyanesh pa lhasnôyech lhishjanjavat. 

8¿She t'e napuque yifô'yôôn jan lhjunash java vôsey, ti yich'in jan lhjunash java ofotas 

ti yichey java lhajpôyjey? 

9Java lhôvjatshiyis ti tavoqu'e java tôlhey ja Tarsis, ti tojey ja tôlhesh'e ti yichaj'in japi 

acles, java lhclesanlhiy cojiyas shi' java climsha'ne, ti chiyôclôjesh pa Lhcaanvacle, pa 

Issha'ne lh'Dios napi Israel lhavos, nan lhôclôjajop. 

10Japi vena tôlhshi' yachajeyjop jayu ti yisnatesh pava ashclôfjes, vooy papi 

lhcaanvacles pa t'acum'am'in jayu; lha'ma ti tavacôytaj'a pa Lhcaanvacle ti naclôyit, 

vooy nôqueesh pa nôy'ash ti caaj pa lhcavts'aclayjayash'a. 

11Nava ashiclesh yajatesh jayu ti camamey ts'ivee; tan jayu ca chinp'o'ey pa nalhu pa 

nilhecha pa tulh, ca jaspa nichaj'ay'in jayu pava lhcôqueclitôy papi vatachifas pa 

t'ajôya'ajop jayu papi lhcaanvacles. 

12Pa vatavtsateyish ca ninatcuumtajaam'in pa vômji' jayu; pant'ajôôjam papi 

vatachifas pa nôj'e' jayu. 

13Pa Lhcaanvacle yit'esha ja Jerusalên: “Pava lhcôqueclitôy ja Líbano chinamjat'ay'in 

jayu: pava yeclôy lhey pinos, abetos shi' pava cipreces, jaspa chin'isiyanesh na 

yishjanjavat, jaspa chinôclôjesh nan jan'e' nava yifoc. 

14Papi lhcles papi nacômclôquiin nach'ay jayu jaspa ninits'aclayansha'ne yiey ajuyish, 

lhacôm'a shta papi napun pa t'acjatsuy'e jayu ajuyish  pa lhqueyaash jayu ‘Lhavtsaat 

pa Lhcaanvacle’, ‘na Sión yitsôt'ajesh na Is lh'Dios napi Israel lhavos’. 

15Tan jayu ca t'ôyisheey ca chintay'ajop'in, ca ancôntay shi' ca atsi'shaasha'ne, vooy ti 

yajateshch'e jayu ti c'ôclôjesh'in, pa yajatesh jayu ti vaclan pa ashamitjayash. 

16Yijut'ay'in jayu japi vatachifas pava isis vatcôs vooy papi lhcaanvacles nichaj'ay'in 

jayu pava lhcôquicletôy; pa lhantôyjatyi jayu ti ya lhech ya Lhcaanvacle, ti 

a'Lhavqu'ilhjenajyish, ya lhech, T'unajesh ja Jacob, ya lhech ti jayjôcjan'ashelh. 

17Jancayôjatey'am pa clesanilh yucch'e ti jajut'ay jayu pa clesanilh cojiyaj, 

jancayôjatey'am pa clesanilh yacutch'e pa clesanilh clim, jancayôjatey'am pava yeclôy 

pa clesanilh yucch'e, jancayôjatey'am pava utes, pa clesanilh yacutch'e. Jasnatesh'am 

jayu pa piiyash ti c'anvacleyan shi' pa yivo'yeshch'e ti c'avoyanesh. 

18Yiey na acootsjat tan jayu ca napecleyjop ca chinpeya' pa t'ôjôj pava 

tavijataych'esha'ne, pa tanca napecleyjop ca chintif'e shi' ca nafalhch'e yiey na 

acootsjat, pa lhanqueyeesh jayu nava ashclôfjes ‘Vatnilhjenjayash’ pa vooy nava 

ashiclesh lhanqueyeesh ‘Vatôclôjqueyash’. 

19“Tanca asuyeeshi jayu na jumcuclaay ca nitujey'am ti nalhu, pa nilhecha na jive'cla 

ca nitujey'am ti tulhey, lhayaash yivaatsha, ya Lhcaanvacle, ti aqu'isjuyajyish jayu ti 

ôyjôlhôyech'esh; yivaatsha, a'Diosyish, c'apjumtseyan'apee jayu. 

20Na ajumcuclaay tanca capach'e jayu nilhecha na ajive'cla ca nivôôm jayu pa 

lhqu'isjuyaj, lhayaash yivaatsha, ya Lhcaanvacle, ti aqu'isjuyajyish jayu ti 

ôyjôlhôyech'esh; java analhusesh ti lhtacshin'in pa lhech yôj'e' jayu. 

21“Lhacôm'a napi achifas ti lhnôclôjasesh jayu, natsôt'ajesh jayu yajatesh nava yi'shi' 

na avtsateyish, tôlhshi' jayu lhpa vatcôvjiyancheyuc lhjan apis ti jacôvjiyan, lhjan 

yicumjat'esh'e nava yipôcôtôy jaspa janôclitesh na yôclôjqueyash. 

22Napuque yipôcôt'esh naacloja taj ti vatclônat jayu ca nameyshi mil; napuque 

naacloja pat'ajôôj yaash jayu papi lhchifas. Yivaatsha ya Lhcaanvacle, jasnatshem 

jayu ca navclanjat tatsha, pant'ajôôj pava lhnalhus.” 

Isaías 61 

Chichayjulh pa lhnilhjenjayash papi Israel lhavos 

1Pa lh'Esp'iritu pa Lhcaanvacle yiyitapee, lhayaash pa Lhcaanvacle tsisclansha'nejop 

tatsha; tsichenshey ti janfacleem nava isisch'e vat'eeyjates papi ts'aclaaysha'ne, ca 

jashantey papi yitacshin'in, ca janfacleem ca nitanuqueesh papi vanôôcfasha'ne, ca 

nitanuqueesh papi yi'ôcji pava vatvanc'ôcfajaytey; 

2ca janfacleem pa t'elhesh pa nincôôp ca nefen pa Lhcaanvacle, pa nalhu ca 

natcaatshaytajeshjatapee pa cas'Dios napi nicasc'utsfasa. Tsicheney ca jashanat 

lhacôm'a papi nic'useem'in, 

3ca jajutey japi yitacshin'in yiey na Sión lhpa vatôtjôjiy pa nilhecha pa shnomaj, 

vatshachivo'esh pa vatshamitjayash pa nilhecha pa vat'ôpjayash, pava vat'acjayesh pa 

vatôclôjqueyash pa nilhecha pa nivatc'usiyasha. Pa lheyeesh jayu “aacjiyuc 

t'unchishaam”, lht'iyjaschicuyesh na Lhcaanvacle ti tanôclitesh pa lhôclôjqueyash. 

4Pa chiyisnateshch'e jayu shta java apis ti yafalhch'esha'ne, pa chiyisnateshch'e java 

jpôyjey clech'e ti vôômjane, pa chiyisclanch'esha'ne jayu java yitsates 

yafalhch'esha'ne. 

5Papi vena tôlhshi' iseemjop jayu ti vanujumatsenesh pava aclôy, shi' pava acac'ovtes 

shi' pava avôtjayetachatiselh. 

6Vooy avaatsheelh pa anqueyeelh jayu lhcasinôc pa Lhcaanvacle, lhcavoselh'ash pa 

cas'Dios. Yielh'am jayu pava lhavanjas pap'elh lhtachifas pa lhtaasclaneshelh jayu pa 

lh'isiyash papi lhech. 

7Nan lhjunash ti tanclôyitsjay napi yichifas ti napu'esh ti chiyashjatem ti 

tanclôôysha'ne shi' ti tanafjunchaysha'ne, pa lhe'naa ti napu'esh ti chiyashjatem ti 

chiyjutey jayu yiey na lhavtsateyish pava lhcôqueclitôy pa c'usemvatsham'in jayu ti 

ôyjôlhôyech'esh pa lhshamitjayash. 

8Lhayaash pa Lhcaanvacle yen pa yivo'yeshch'e, pa yicônitshi pa vatc'utsjayash shi' 

pa vatcavomatayash. Lhavaatsha ca nijutajey pa nijônshemch'e pa lhasha' pa 

yisnatshem jayu pa chivatpeya'esh ôyjôlhôyech. 

9Papi tôlhshaam nitôfaclelhvach jayu papi yi'shi' vatachifas; lhacôm'a papi vatvaneelh 

pa yitô'yelhvane jayu ti lhchifaseshelh pa Lhcaanvacle ti yit'eshem pa is. 

10¡Nan lhjunash ti ts'ishamsha pa Lhcaanvacle! Pa yamyich'een na yic'usiyashesh pa 

yi'Dios, lhayaash ti ts'uyjatch'e na lhqu'ilhjenjayash, ¡pa tsiclôpjalhesh na 

vatcôvjoyash! Yivaatsha yijunashjulh pa tjayaay jayu ti yan'e pa chama jat'ajesha lhpa 

tjayaay jayu ti vat'isinatesh pava facl'utas. 

11Lhayaash jan lhjunash ti tôlhshi' java chiycôvjiyanch'e yiey na cotsjaat shi' ti tôôlh 

java lhtôlhjes yiey pa vatcac'ovat, lhech lhfanishesh jayu pa Lhcaanvacle ca nitôlhjataj 

pa lhcôvjoyash pa lhacôm'a jayu papi vatachifas ca nu'ey pava t'acjayesh pa 

vatôclôjqueyash. 

Isaías 62 

1Tôlh'ejop ti qu'en, Sión, pa tanca yacano'a jayu; tôlh'ejop ti qu'en, Jerusalên, tanca 

jayichay jayu pa namjey na acôvjoyash ca pjumtseja jan lhjunash ti nôcjuulh pa nalhu 

na aqu'ilhjenjayash jan lhjunash lhja itôtaj ti chitseclôlhey. 

2Napi vatachifas yi'van jayu na aqu'ilhjenjayash lhacôm'a japi lhcaanvacles yi'van 

jayu na ôclôjqueyash. Pa lhechesh pa nich'a jayu pa ey vooy lhavaatsha pa 

Lhcaanvacle netônesh jayu. 

3Avaatsha yijô' ti vatôtjôjiy'ash alhasnôyech'esh ti yiey pa t'ituuc pa Lhcaanvacle 

a'Dios. 

4Pa tanca napecleyjop jayu ca anqueya “Chitay'e”, nilhecha na acootsjat ca 

chinteetsha jayu “Chiyvômjatsha'ne”, pa eyeesh jayu “Yijuctsenche”, vooy na 

acootsjat lheya “Lha Yijaya”. Lhayaash avaatsha ti najuctsen pa Lhcaanvacle, vooy 

lhavaatsha lhjunashjulh ca lhjayaeesh na acootsjat. 

5Lhayaash jan lhjunash pa nich'ayech ti lhjaya'esh lhpa yisclaneelhvane, lhech 

lhjunash pa Dios ti ajaya'esh jayu, ti chiyachajey'ajop ti chinasnatesh pa nishamesh'a 

jayu, jan lhjunashesh pa tjayaay lhpa lhjaya ti nishamelh'in. 

6Jerusalên, nava ashclôfjes javôlhjat'apee japi yovalhelh'atapee nilhecha pa nalhu shi' 

pa tulh ti ninvô'mesh ti yit'esh'in: “Pa nicano'ach'enshi japi yetôn na Lhcaanvacle, 

7ninteesh ca nit'ichayjop yamjey ti chinich'anatch'e na Jerusalên pa yamjey ti yôclôj 

lhacôm'a napi yiey na cotsjaat.” 

8Pa Lhcaanvacle vancapejiyanesh ti nôclitchisham pa t'ituuc lhfayish t'un'in: “Tan ca 

t'ôyisheey ca yivashanem japi niac'utsfasa ca nituj pa atrigo nilhecha papi vena 

tôlhshiin ca niyô'jisha'ne pa ôtjayetas t'i' pavan lhatcum'e; 

9pa vooy avaatsheelh lhanclaneelhshi jayu pa acavcalhech'elh, ca atujtajelh jayu pa 

atsôclôjeshelh; pa lhanclaneelhshi jayu pava ôtjayetas pa t'iyô'elhshi jayu pa t'i' yiey ja 

clayôy'ech'e ja is yishjanjavat.” 

10Ayelhshi, ayelhshi nava lhashic, pa asclane'lhemch'e pa lhnôyish t'ajuya napi 

yichifas. Anujumatseneshelh ca asnatajeshelh nôyish pa ayjatelhshisha'ne pava utes; 

pa atsemajelh'ec'oya pa ca anôôclhanitshelha ca ônelhey napi vatachifas. 

11Na Lhcaanvacle nifac cavôque yamey lhac'o' na cotsjaat: “At'eshelhem na yitsaat 

Sión ti apis ti nam na Lhavqu'ilhjenaj ts'ivee. Na Lhcaanvacle nichajey napi lhchifas ti 

nôjeshch'e ti yachajlhavne.” 

12Napi Israel lhavos lhanquey jayu “Is ti lhtachifasesh”, “Lhjôcjanjatesesh pa 

Lhcaanvacle”, shi' na Jerusalên lheyeesh jayu, “Yitsaat vatasvunach”, “Yitsaat tanca 

chintay'e”. 

Isaías 63 

Pa Dios yiclôyit papi nilhc'utsfasa 

1—¿She t'e papuque tôlhey ja Bosra, lhavtsaat ja Edom, vani'sesh ja yucshi java 

yuych'esha'ne, ti nach'in pa lhasnôyjesesh ti yuych'esha'ne ti nacheshnee pa t'unaj 

tavijataych'e? —Ya lhech yivaatsha, ti janfac na vatcôvjoyash ya lhech tsit'un'in ti 

jayqu'ilhjey. 

2—¿Ta t'e lhayaash ti yuc nava t'uych'e, nan lhjunash papu ti t'ôsch'een pava 

ôtjayetas? 

3—Jech, jayôsch'een nava ôtjayetas ti yave'lha, pa ampapu ca nits'efenesh; 

yamyich'een na yivôôc ti jayôsshamsha'ne napi niyic'utsfasa, pa jayôseshiin na yisuyi, 

vooy nava lhavoyey niton'e ts'ivee nava c'uych'e pa tsisasinatesh lhacôm'a nava 

c'uych'e. 

4Yivaatsha jaychavalhey pa nalhu ti javoyjatvatich'e jayu; ti yameyjop na t'aplhu' ti 

jayjôcjanesh napi yichifas. 

5Jovalhtajey, ti ampapu ca nits'efenesh; pa tsiqu'imjat ti ampapu ca nits'iyitsjatesh. Na 

yituuc tô'lha na yicôvjoyash na yivôôc tsiyitsjatchisham. 

6Yamyich'een na yivôôc ti jayôseshch'een napi vatachifas, pa javômjateshisha'ne na 

yisuyi pa jachen'apee na cotsjaat pava lhavoyey. 

Lhcavts'aclayjayash pa Dios t'ajuya papi Israel lhavos 

7Yivaatsha jen ti jasinôqui ja lhencheyash pa Lhcaanvacle, pa jishich'e java 

lhôclôjavos tôlh'ejop java lhfanisheshjoom lhacôm'a yivaatsheelh, tôlh'ejop pa yaash 

lhcavts'aclayjayasha ja t'ajô'jesham napi Israel lhavos, tôlh'ejop java lhfanisheshem pa 

lhcavts'aclayjayashesh shi' pa uj lhencheyasha. 

8Jô Lhech yit'esha: “Napi lhech yichifasesh, yiclesesh ti tan jayu ca nivancafaycutyi.” 

Vooy jô lhech yilhjenesha'ne 

9lhacôm'a pava tavijatayem. Nilhecha nan yitsôt'ajesh ti nicheney ca nalhjensha'ne; 

lhech lhavaatsha ja Lhcaanvacle ti nivacleeshjop. Jô lhech tôlhajop pa lhencheyash 

shi' pa lhcavts'aclayjayash pa nijôôcshey, ti yinenjatchisham ti t'acumesh'e java t'itjuy. 

Pa yajatesh ti lhech lhfanishesh. 

10Taj ti japi lhech ti vatjuyjatjulh ts'ivee pa Lhcaanvacle shi' ti yiv'ojiyanc'oya ts'ivee 

pa lh'isiyash; pa lhe'naa ti yachajeyc'oya ti nilhc'utsfaseesh pa yisnatshem pa 

vatvatclônjayash. 

11Japi lhech yaychavalhch'een java clech'e nalhus, ti tjôcjanesh japi lhchifas ca 

Moisês, pa tay'ôtsjanesh'in ts'ivee: “¿Ta yie' pa Dios, pan yilhjeneshey ja tovôc Nilo 

ca Moisês ti lhavo'esh japi lhchifas? ¿Ta yie' pa lhech pan yanshi' ca Moisês pa is 

lh'Espíritu, 

12pan yisnatshem pa lhasnôycheyash t'unaj ti yivo'jach'e ca Moisês, pan 

yicatsônjatemvatc'oya ja tovôc japi lhchifas pa jaspa ninvô'mesh ti taneeyjay'in 

yajatesh, 

13pan yitsavalhjatsham yiey ja apatojach'e ja tovôc ti niclats'usach'e, jan lhjunash java 

cuvôyu ti yiey pa am'e pa'na, 

14jan lhjunash java vôcôc ti tanjuych'etsham ja tshimch'e?” Vooy pa lh'Espíritu pa 

Lhcaanvacle ti yijoc'oya ts'ivee. Lhech lhjunash ti yitojon japi lhchifas pa ninvô'mesh 

ti taneeyjayesh shi' pa lhnôclôjqueyash. 

Pa vat'alhjayashey pa Dios ti chivatants'aclansha ca nivanqu'efen 

15Anovalhshicham, Lhcaanvacle, yieychisham pa vôôs, yiey pan lhôv'e' ti is'e' shi' ti 

lhasnôyech'e. ¿Ta yie' pa yaash achavati shi' pa unaj? ¿Ta yie' pava lhaychavalhey? 

¿Lhavômelhyic'oya pa acavts'aclayjayashelhyish? 

16¡Avaatsha c'atataeshelh! Lha'mataj ca Abraham ti ninôstôfaacshelh, nilhecha ca 

Israel ca nastôyelhch'e yivaatsheelh, avaatsha, Lhcaanvacle, c'atataeshelh; 

yajateshch'e ti lhatjôcjanelhyish. 

17¿Ta t'e lhayaash, Lhcaanvacle, ti vena lhasjuyjatelhshic'oya pava anôyishay, shi' ti 

naachensham nava yicachiclelh pa jaspa nic'avijatanelhjulh? Uyjatem'ôcji pa 

encheyashesh napi acavos shi' japi t'ajôôjamsha'ne ti natsôt'ajesh. 

18¡Tiqu'in pa lhnalhuesh napi achifas ti isis ti yitsôt'ajesh na vatavtsateyish! Napi 

niyic'utsfasa t'ôsch'een na ishjanjavat. 

19Yivaatsheelh lhjunashjulh avaatsha ti nive'lhaaesh ti c'anvacleeshelh, lhjunashjulh ti 

nive'lhaaesh ti tsetôneshelh na ey. 

Isaías 64 

1Tajulhtajey ca ac'asatsha'ne pa vôôs ca anachshicham ca anayuuyjatesh ti lhnatshina 

nava uticuy, 

2jan lhjunash pa itôj ti yivutuyanch'e pa c'utjanichat jat'ajesha ti yinavayitshi pa 

yinôôt. Pa lhechesh pa yitô'yish'a papi naac'utsfasa na ey shi' japi vatachifas ti 

yits'anaanjatsham yiey ajuyish. 

3Ti lhavclanjat pava matas tavijatay pava nivatjumteelhc'oya, ti lhnachshicham pa 

lhnayuuyjatch'e pava uticuy ti yiey ajuyish. 

4Pa tanca chinpeya'ey shi' ca chinvan pav'elh chiydiosiyan ca vena nitôôlhshi'ajop ca 

navclanjat pava matas ca nefenesha papin yicafiyan. 

5Avaatsha lhatcumeshjulh pan yie' ti yisnatesh pa is pa lhshamitjayash shi' ti 

yaychavalhch'e ti yisnatesh pava lhen. Avaatsha asuyelh'yi, lhayaash ti jasnatshelh pa 

sasch'e; clech'e ja jatôôlhshelhshi ti c'av'ojiyanelh. 

6Lhacôm'a yivaatsheelh yijunashelhjulh pa nivacle ti sas; lhacôm'a java jaisiyanelh 

yicumjavshayelh ti lhjunashjulh pa sivôclôc lhayeech sas; pa yalhacôm'a'elh ti 

tsicôt'elhsha'ne jan lhjunash pava lhsashay ti tapecvane shi' java yicavomataselh 

tsitojonelh jan lhjunash pa lhaviim. 

7Pa ampapu ca netôn'ajop pa tanca nunitjat ca natjôy'a'ajop; pa lhe'naa ti 

lhavônt'ôfich'elhyic'oya yivaatsheelh pa lhtayelhyijop tôlh'ejop pa yisasch'eelh. 

8Nôqueesh, Lhcaanvacle, ti a'lhech c'atata'elh, yivaatsheelh ya lhechelh ti yaayisjanelh 

vooy avaatsha avo'elhyish; ¡Ya lhacôm'a'elh ti lhtsiisnateshelh avaatsha! 

9Lhcaanvacle, ya aj ca ajasha jô ca asuya pa ya ca avôntôyitelhch'eyam yajatesh java 

yicavomataselh. ¡A'va, ya lhechelh achifaselhyish! 

10Nava isis avtsates yalhalha'esh ti am'e pa'na, na Jerusalên yafalhch'esha'ne ti 

nôjicham. 

11Ja tsitsôt'ajesh is lhtôvash jan yiesh'e ti yôclôj'ay capi yinavot'elh tifshaamsha'ne pa 

itôj. ¡Lhacôm'a java yaash ti jentajelh ti yafalhch'esha'ne! 

12Cavôque lhacôm'a, Lhcaanvacle, ¿pa tan jayu ca asnateshjop pa'na? ¿Pa acanoeesh 

jayu shi' ti lhapecleshicham jayu yiey na lhac'o'ey? 

Isaías 65 

Chiyôytana ti chit'ajuyeshjulh papi yôjijamatsha'ne 

1Yit'esh pa Lhcaanvacle: “Japi nint'a'lheshyi pa'na pa tsifom, vooy japi ninvoyiysha'ne 

pa tsivan ts'ivee. Japi vatachifas japi nintônyi pa jayeetshem: ‘Nôque jôv'e'.’ 

2Pa nalhuclay jôclôjtaja nava yipôcôtôy ti jayaalhtaja japi vatachifas yôjijamatsha'ne 

japin yuyey java lhnôyishay patacch'esha'ne pa voqu'e java yitsôt'ajesh lhav'ojinôc; 

3japi vatachifas lhet lha yicheshi ti tsinvaclematan'in; ti tisesh'in java lhcufayjates java 

lh'diosec yiey java lhcac'ovtey pa yitseclôlhey'in ja acôjqu'e pa lhniish yiey java 

lhavitôvtesesh java cotsjatis; 

4japin yie' ts'ivee yiey java nivalhjey shi' ti yitsavalheshch'e java tulhis ti 

vant'ôfiitsha'ne; pa tuj'in ts'ivee pa vojotaj t'asjaan pa yipônteshch'e java tô'lhôsiy java 

niysisa lhatac. 

5Pa yit'esh'in ts'ivee: ‘Lhech amônlheeelh'e pa ya aj ca anajayelhyi, lhayaash ti 

ts'ôjtsiy'in ca nit'ajayi papu.’ japi lhech nivacle lhjunashjulh pa itôj ti yichesh pa 

nalhuclay; pa tsivijataya jan lhjunash pa lhajut ti yuyey vatanshay. 

6Taj ti lhacôm'a cavôque ti chiyi'sesh'e yiey yijuyish, pa tanca tanacopjalhesh nava 

yitjuy; pa jajutem jayu pa ca jajulhjatemsham, 

7javan lhcavomatas ts'ivee nan lhjunash shta japi lhnavot java lhcavomatas. Japi lhech 

yitseclôlhey'in pa acôjqu'e pa lhniish yiesh'apee java uticuy pa tsinvaclematan'in yiey 

java uticuy lhcles. Pa jajutsjatesh jayu ti jashayaneshemch'e ti jajulhjatemsham jayu.” 

Lhech t'ônashesh na Lhcaanvacle. 

Pa Lhcaanvacle nifaclem pava isis ti yit'esh 

8Pa yit'esh ja Lhcaanvacle: “Ca nicaajtaj pa uj lhshayc'u pava ôtjayetas pa tanca 

nivôm'in japi nivacle, lhayaash ti tôlhshaam jayu pa uj ôtjayetas t'i'. Lhech yifanishesh 

jayu vitsha pa yencheyashesh napi yicavos: pa tan jayu ca tif'e' lhacôm'a napi 

vatachifas. 

9Javclanjatem ja Jacob ti caaj japi tôlhshaam shi' ca nicaaj japi nivacle yiey ja Judá ca 

nôvey nava yiv'uticuy. Napi jaycumeyshiyitam caajem jayu ja cotsjaat, vooy napi 

yicavosesh lhech yie'in jayu. 

10Ja tshim'ech'e ja Sarón yitsiyinshi jayu java vatôclôy tashinshtas vooy ja tshim'ech'e 

ja Acor lhech tac'ut'e jayu java vôcôc yitsôt'ajesh japi lhtachifas voyiysha'ne. 

11Taj ti avaatsheelh ti lhtanuelhc'oya na Lhcaanvacle shi' ti lhantôvacluelhey lha is'e 

yi'utiyuc, shi' ti lhjutelhem pa vatôc shi' pa ôtjayetas t'i' ja Gad shi' ja Mení, java lhech 

dioseclesh ti yivooyshem'ôcji, 

12nisa' ca nivo'yesh'ôcji ti acaclectaja: javashanelh'am jayu ca chinaclônshelh pa 

clesataj. Lhayaash ti jayôntajelh'ay'in yivaatsha pa niasculhelh'in; jayasinôytajelh'am 

pa niach'anelhyi; lhasnatshelh javan ninasshamitjat pa lhatcume'lheyshi javan japun.” 

13Lhe'naa ti yit'esh na Lhcaanvacle: “Japi yicavos caaj jayu pa tuj, taj ti avaatsheelh 

naclôyitelh jayu pa yipcu'; japi lhech caaj jayu pa yiyô'ji, taj ti avaatsheelh naclôyitelh 

jayu pa vinjayu'; japi lhech nishamvatsham'in taj ti avaatsheelh amônlhaelhshi jayu pa 

vatacshinjayash; 

14japi lhech tishjanesh jayu ja lhshamitjayash yiey java lhcachic, taj ti avaatsheelh pa 

lhtônshelh'in jayu shi' ti lhapeshelh'in jayu pa vatacshinjayash shi' pa nivatc'usiyasha. 

15Japi jaycumeyshiyitam yichenshelh'ajop jayu nava eyiselh avaatsheelh ca 

nipôfiyutaj shi' ca nentajem pa vatvafi' pap'elh, taj ti japi yicavos janich'anatem jayu 

pava lheyis. 

16Pa yie' japi yiey na vatavtsateyish pa nit'aalhtaja pa is pa nit'alhajop jayu na Dios 

yivo'yeshch'e; pa yie' japi yiey na vatavtsateyish ca nasnatajesh pa vancapejiyinesh pa 

nipejiyinesh pa Dios yivo'yeshch'e. Java tavijataych'esha'ne lhapesh pa nitôvacluqu'e 

ts'ivee, pa shana pa tanca yi'van t'ôyish'e. 

17“A'van, yivaatsha javclanjat jayu pa nich'a vôôs shi' pa nich'a cotsjaat. Pa 

chintôvacluqu'e jayu java apis, pa ampapu jayu ca napecleyjop ca naychavalhch'een. 

18Anamjatelhch'een pa ac'usiyashelh shi' pa ashamitjayeshelh yajatesh tôlh'ejop java 

javclanjat jayu, lhayaash ti javclanjat jayu pa nich'a Jerusalên c'usem'in shi' japi 

lhtachifas c'useemvatsham'in ca nôôvtaj'e pa lhech. 

19Yivaatsha shta ts'ishamesh jayu pa lhech Jerusalên shi' ti tsichavayeshey jayu na 

yic'usiyash japi yichifas. Lhpa lhech tan jayu ca t'ôyi'sheey ca chinpeya'ey pa 

vat'ôpjayash shi' pa t'ôjôj papi tanapunsha'ne. 

20Yiey pa lhech'e tanca nivafsha'ne tatsha papi taôvclas papi napu'taj pava lhnalhus, 

pa nilhecha papi nitaôvclasa ca ninôfi'sach'e pa lhamônlhajayash. Ca nivaf papi cien 

pava lhnincôpes lhjunashjulh jayu ti vaf pa nich'ayech, ca ninamtajeey pava cien 

lhnincôpes pa chinteetsha ti chiypôfiyu. 

21Papi lhech nivacle yisnateshch'e jayu pava jpôyjey pa yiôcji ts'ivee jayu, pa 

yit'iyjatch'e jayu pava ôtjayetacuy pa tuj jayu ts'ivee pava lhay. 

22Tan ca yalhatajeeshem jayu ti yisnatesh pa jpôyich ca nôv'ôcjic'oya pap'elh, shi' ca 

natcôvjiyanjantaj ca nitujc'oya pap'elh. Japi lhech yichifas pitejeshch'e jayu pa 

lhamôlhajayash, nan lhjunash lhpa aacjiyuc; japi jaycumeyshiyitam c'usema jayu pa 

lhcumjayash'in. 

23Pa tanca cha'lhaaesh ti t'acuumvatsham'in pa tanca nivaf jayu papi lhcles ti jôjjeclay 

ninameyjop pa t'ôplhu', lhayaash papi lhech ti tôlhshaam papin yit'eshem pa is na 

Lhcaanvacle, vooy lhavaatsha papi lhech tôlhshaam pa lhech. 

24Jôjjeclay nintônyi ts'ivee ti jacu'lheshjulh ts'ivee; jôjjeclay ninameshch'e ti 

tasinôych'e pa apis ti jaych'ana. 

25Pa jump'uvalhej shi' pa tashinshtaj nich'a uj tsaccunelh jayu, pa jump'uvalhjetaj tuj 

jayu pava yiteej nan lhjunash pa vôcô, vooy pa tos tuj jayu na cotsjaat. Nan tuc'a'e lha 

is'e yi'utiyuc pa ampapu jayu ca nicôctiyan'e jayu. Na Lhcaanvacle lhech t'ônashesh. 

Isaías 66 

T'ajuyjulh pa vatôclôjqueyash yôôlhjôn'in 

1Yit'esh pa Lhcaanvacle: “Na vôôs yic'ovat'esh vooy na cotsjaat javô'lhesh'apee nava 

yifoc. ¿Ta yie' pa isjop ca chinasnatesh'eyam pa jpôyich? ¿Ta yie' pa isjop ca 

chinasnatesh'eyam pa vat'ichavat? 

2¡Yivaatsha jasnatesh lhacôm'a cavôque matas, pa lhech lhjunash ti jatô'lhesh'e ti 

jacaatjat! Yivaatsha, ya Lhcaanvacle, lhech yônashesh. “Ja nivacle jan jovalhesha'ne ti 

ts'aclaay shi' ti yitacshin'in ti tach'ana nava yiclishay. 

3Taj ti caaj japin lhcufayjat'esh pa vôcô jayanaj, shi' ti yiclôn pa nivacle; ti yôts'ôclu 

lhpa tashinshtaj shi' shta ti nivoc'aclaj pa nuu; pa tcufayesh pava chiycôvjiyan shi' shta 

pava lhavoyey pa vojotaj; yilhôney pa acôjqu'e pa lhniish shi' ti yôclôj pa 

chiydiosiyan. Japin vooylhatam java yitsôt'ajesh nôyishay, pa nintanclôfi'yesh 

lhacôm'a cavôque. 

4Yivaatsha shta janclane'meyshi jayu pa vatclôyitsjayash t'ajuya japi lhech, pa 

janchajey jayu japi lhech pa uj t'ajovayi ts'ivee. Lhayaash ti jayôntajey ts'ivee pa 

ampapu ca nascuulh, ti jayasinôytajem, ti ampapu ca nach'anyi; yisnatesh ts'ivee java 

japun, pa t'acu'meyshi ts'ivee java niyen.” 

Pa lhnivalhcheyash shi' pa lhnilhjenjayash 

5Ach'anelhey nava lhclishay na Lhcaanvacle, avaatsheelh ti lhatch'aneelhjulh na 

lhcliish: “Caaj japi avelhavot'elh ti nacônitshieelh ti nanachanelh, lhayaash ti 

lhetônelh na yey, pa yit'esh'in ts'ivee: ‘Ca nitônôclitesh pa lhôclôjqueyash pa 

Lhcaanvacle jenelh ca c'avanshelh pa ashameelh.’ Taj ti japi lhech mônlhashi jayu pa 

vatvapenaj. 

6Pa lhech cuuctenshi tôlhshaam ja yitsaat, pa lhech uj t'ôjôj tôlhey ja vatishjanjavat, pa 

lhech uj t'ôjôj yisnateshjop na Lhcaanvacle ti yajulhjatemsham ti yiclôyit japi 

nilhc'utsfasa. 

7“Yitsaat Sión, lhancavat'aj tatsha ti jôjjeclay naanchava'yey pa t'ôôyte ti najuuj. 

8¿She papi yipe'ya ti t'ônashch'ejulh pava yit'esh? ¿She papi yi'van ti caaj pa 

lhcajunasheshjulh? ¿Vaclan t'e papi vatachifas ti ve'lha pa nalhu? ¿Vaclan t'e neshi 

papi vanichifan? Taj ti meelh na yitsaat Sión ti nich'a nichavayey pa t'ôôyte pa 

nivinshaa ti nicavat'ajesh papi lhcles yitsjôy. 

9¿Tam'eytaja t'e lhôn yivaatsha ca yishiyanem ti nivat'aj, ti ya lhech ti jancavaatjat?” 

Na Lhcaanvacle a'Dioselh lhech t'ônashesh. 

10“Anshameshelha na Jerusalên pa amjatelhch'een pa ac'usiyashe'shelh na lhech 

lhacôm'a napi yen; ave'lhaeelhshelhsham pa lhshamitjayash lhacôm'a japi yôyana na 

lhech. 

11Na lhech lhjunashjulh lhpa vatamimi, pa vancafitsjanesh pava vancashantesh 

yamjey ti vancapenjanesh. 

12Lhayaash yivaatsha, ya Lhcaanvacle, jayeesh: Jasnatesh jayu pa vatpiiyash ti 

jancheney jayu jan lhjunash pa tovôc, shi' pava lhcaqueclitôy japi vatachifas jan 

lhjunash ti t'afot'in ti yitshaam na lhech. Na lhech lhjunashjulh ti nafitsjaneshelh jayu 

pa naclôôpshelh jayu pava t'itjuy, pa nanelh'esha'ne jayu pava t'acjatsuy ti 

nitsopeelh'ash. 

13Nan lhjunash lhpa vatamimi ti yishanat'in pa lhaôs, lhech yijunashelh'ash jayu ca 

c'ashanatajelh avaatsheelh, lhtôôlhshelha jayu pa anshanatjayashelh na Jerusalên.” 

14Meelh ca avantajelh cavôque, pa nishamitjat jayu pava acachiclelh; pava 

avuuvteselh chinich'ayanch'e jayu jan lhjunash ja t'aclôcchat. Na Lhcaanvacle 

yitôyjateshlhavne jayu pa t'unaj papi lhcavos, shi' pa lhavôc'a papi nilhc'utsfasa. 

15Lhayaash na Lhcaanvacle ti nam pa yi'shi' pa itôj, java lhcaletas lhjunashjulh java 

jojactsinic; ti yu'eshicham jayu pa yichesh lhavôôc shi' pava tach'acjesesh tujesham pa 

lhclôyitsjayash. 

16Jech, na Lhcaanvacle yisclaneshch'e jayu pa itôj, pa yisclaneshch'e jayu lhacôm'a na 

cotsjaat pa lhclesataj pa yivômjatsha'ne jayu papi acloj. 

17-18Na Lhcaanvacle nôque yit'esh: “Papin nôjtsiysha'ne shi' papi vat'isiyansha'nejop ti 

yôclôj pava chinôôlhjônchat yiey java vatcac'ovtey ti lhetipa ti yichey'in shi' ti tuj pa 

t'asjaan pava vojotas shi' pava am'as shi' pav'elh yaquisetes niysisa, ve'lheesh jayu 

atesha ca chintif'e, lhayaash ti tsitôfaclesha pava yisnatesh shi' pava lhaychavalhjanôc. 

“Lhechesh pa janach jayu yivaatsha ca janayjatvane lhacôm'a papi vatachifas shi' papi 

vanichifan, lhavaatsha nachyiy ts'ivee jayu pa yi'van jayu na yôclôjqueyash. 

19Yivaatsha jacaatjat jayu pa janôôclhanitsha: pa jan'ate jayu papi yiclôtaj'in pa 

jacheney jayu pan yie' papi vatachifas: ja yitsaat Tarsis, yiey ja Libia, ja Libia 

vatavtsateyish jan yie' japi yitô'yish ti yicchac'oya lhja vatôvjatshi, yiey ja Tubal, yiey 

ja Grecia shi' java nayiey vatavtsateyshi pa tovôc, papi nive'lheesh ca natpeeycheyesh 

nive'lheesh shta ca nivan na yôclôjqueyash; papi lhech nifaclem jayu na 

yôclôjqueyash papi vatachifas. 

20Pa ninach'in jayu lhacôm'a papi vatachifas lhacôm'a papi avelhavot'elh avaatsheelh, 

pa cuvôyuyjasa, pa caletayjasa, pa chintilhôjesh pava yeclôy, pa maclicôyjasa shi' ca 

camelloyjasa. Papu lhech natcufaaylhavach pa natjuyyi yiey pa Jerusalên, ti issha'ne 

yi'utiyuc, nan lhjunash pava vatcufayjates ti nichaj'in japi Israel lhavos ti yich'e' pava 

isis tacfeyis yiey na yishjanjavat. Yivaatsha, ya Lhcaanvacle, lhech yônashesh.” 

21“Pa t'ajôôj jô papi lhech ti jaycumeyshi jayu ca jaspa vatcasinôcleesh shi' ca 

levitaseesh. Yivaatsha, ya Lhcaanvacle, lhech yônashesh.” 

22Yit'esh shita pa Lhcaanvacle: “Pan lhjunash ti nich'a pa vôôs shi' ti nich'a pa cotsjaat 

ti ya lhech javclanjat jayu pa yajateeshch'e jayu, pan lhjunash shta papi tôlhelh'atsham 

yajateeshch'e jayu shi' pava eyiselh. 

23Yinjôt pa jive'cla ti nich'aan pa lhnalhu, yinjôt shta ti chiyamqu'een ti caaj pa nalhu 

ti chit'ichayshi, lhacôm'a papi nivacle pa nachyiy'in jayu ca nit'acjatsuy'e yijuyish. 

Yivaatsha, ya Lhcaanvacle, lhech yônashesh. 

24“Nach'in jayu pa yi'van jayu shta pava lhavuuvtes papi vafsha'ne nivacle papin 

vatjuyjatyijulh'in. Pava tinvos pavan yitôts'ôj pa tan jayu ca nivafsha'ne, shi' pa itôj 

pan nap'ueshch'e tan jayu ca nimac. ¡Pa chitônitjatesh jayu pa'na lhacôm'a papi 

nivacle!” 

Jeremías 

Jeremías 1 

1Java yit'esh'in shi' java lhfanishlhavach'in ja Jeremías, lhaôs ja Hilcías. Ja Jeremías 

ve'lheelhch'e jat'ajôôjam japi vatcasinôc ti yi'shi' ja yitsaat Anatot, yiey ja lhcootsjat 

pat'ajô'jesham ja Benjamín. 

2Pa Lhcaanvacle tasinôyc'oya ja Jeremías jan t'aplhuqu'e' ja Josías, lhaôs ja Amón, ti 

trece java nincôpes ti lhanvacleesh ja Judá. 

3Shi' ti tasinôyc'oya jan t'aplhuqu'e' ja Joacim, lhaôs ja Josías, ti lhanvacleesh ja Judá, 

pa yamjey ja Sedequías, lhaôs shta ja Josías, ti yôfisjatch'e ti lhcaanvacleesh ja Judá ti 

once java lhnincôpesesh; pan t'elhesh ti ve'lhanôjesh ja jive'cla ja nincôôp, ti 

chiyayjat'een japi tsitenas'e ja Jerusalên. 

Pa Lhcaanvacle ti tôney pa Jeremías 

4Pa Lhcaanvacle pa niyôjeyi, pa yit'eshyam: 

5“Ti jôjjeclay nic'avclanjat ti p'alha ti jaycum'ayshi yitam; jôjjeclay naanvat'aj ti p'alha 

ti c'avenchat yitam; ti c'atsôôtjatesh ti natô'yemc'ôya pava vaclan japi vatachifas.” 

6Yivaatsha jayeesh ti jacuulhjulh: “¡Jay, Lhcaanvacle! ¡Yivaatsha ya nich'ayech apee 

ninôstô'yesh ca yasinôy!” 

7Taj ti pa Lhcaanvacle pa yit'eshyam: “Ya aj ca at'esha ti anich'ayech. Avaatsha 

lhôquey jayu pa ca c'achentajey, pa at'esha jayu pa ca c'ayôjitajesh'a. 

8Ya aj na papu ca anjova'yem, lhayaash ti jôv'ajop jayu pa jovalh'atapee. Yivaatsha, 

ya Lhcaanvacle, jajut'am nava yiclishay.” 

9Pa lhechesh pa Lhcaanvacle pa t'ajayeshyi ja lhpôcôt pa t'ajaya na yashi pa 

yit'eshyam: 

10“Yivaatsha janesh nava yiclishay na ashi. Nôqueesh jajut'ay pa yaash unajjop java 

vatvaclevshay shi' japi vatachifas, ca jaspa antsôjeyshi shi' ti lhanclanch'e, pa jaspa 

avômjatsha'ne ca lhamôqu'eesh, shi' shta ca asnateshch'e shi' ca acôvjiyanch'e.” 

11Pa niyôjeyi pa Lhcaanvacle pa yit'eshyam: Jeremías, ¿she t'e pa lhech lhavan?” 

“Ja'van na lht'oycha lha t'apôôy pava lhay lhey almendro” —jayeesh ti jacuulh. 

12“Yijô' lhech lhjunash —yit'eshyam pa Lhcaanvacle—. Jaych'anesh'a jayu, nava 

yiclishay ca ôfisjatajch'e. 

13Pa Lhcaanvacle pa napu'esh ti niyôjeyi: “¿She t'e pôque lha'van?” —yit'esh ti 

tsiy'ôs. “Ja'van ja tcaclôôy ti navayesh'e, yujatajey ja nitônôtsiyesh'e na 

fchenajjulh”— jayeesh ti jacuulh. 

14Pa lhechesh pa yit'eshyam pa Lhcaanvacle: “Yamesh'esha'ne jayu na fchenajjulh 

pava tavijatay jan yie' lhacôm'a japi tsitenas'e na vatavtsateyish Juda. 

15Vooy yivaatsha, ya Lhcaanvacle, niyôôlhjôney ti jayôneyjop jayu lhacôm'a japi 

lhcaanvaclesesh yiey na fchenajjulh. Nam'in jayu japi lhanvacles pa yan'e jayu pava 

lhc'oovtes yiey na chiyuy'esham'in na Jerusalên, t'ajuyish'e lhacôm'a nava 

vatashclôfjes navan yichjop yiey t'ajuyish'e shta lhacôm'a nava yitsates yi'shi' na Judá. 

16Nôque vatclôyitsjayash javaclhiteshjop jayu ti chijuyjatjulh napuque sasch'e lhavos 

ti tayijop'in, napi yitseclôlha pa acôjqu'e pa lhniish ti yôclôj'in java chiydiosiyan vena 

tôlhshi' avan yisnatesh ts'ivee. 

17Vooy avaatsha, aniyjôtjatesh pa afiycheyash; môôj ca anfac lhacôm'a nava 

c'ayôjeesh'a. Ya aj ca anjovay'in, lhayaash ti vena yifanishesh'am ti lhts'anaanjatsham 

jayu napi lhech. 

18Yivaatsha c'ajôney nôqueesh jan lhjunash pa yitsaat ti chiyijôtjat, jan lhjunash ti 

jpôychiyteesh pa clesanilh, jan lhjunash ti vatashclôfech'esh pa clesanilh yucch'e, ca 

jaspa ajuyelhvatjulh lhacôm'a ja vatavtsateyish ja Judá: japi lhanvacles, japi 

chinvacleyan shi' japi vatcasinôc, tsich'em shta japi vatachifas. 

19Japi lhech ja avatclôntajelh jayu pa tan ca nash'atapee ts'ivee, lhayaash yivaatsha 

jôv'ajop jayu jaspa jovalh'atapee. Yivaatsha, ya Lhcaanvacle, jajut'ay nava yiclishay.” 

Jeremías 2 

Ninvo'yeshch'e papi Israel lhavos 

1Pa Lhcaanvacle ti niyôjeyi, pa yit'eshyam: 

2“Meey ca asinôyem na yitsaat Jerusalên; asitseneshc'oya jaspa nape'ya jô: ‘¡Nôque 

yit'esh na Lhcaanvacle! Avôntôyich'e jan aplhuqu'e ti anich'ayech, ti 

ayôjijamatsejyam, nan ajunash ti c'ajôney ti yijaya'ash ti lhtsen pa naavômyish ti yiey 

ja am'e pa'na, yiey ja cotsjaat ti tanca chinatcôvjiyanjan'e,’ 

3Napi Israel lhavos vat'isiyanyam, napi lhech is ti yicavcalhech'esh. Ti caaj'in papi 

vena lhfanishlhavach'in, pa jaclôyit'apee ti jancheney'in pava tavijatay. Yivaatsha, ya 

Lhcaanvacle, lhech yônashesh.” 

4Napi tôlhshaam ja Jacob, nat'ajôôjam lhacôm'a napi Israel lhavos, ach'anelhch'e nava 

lhclishay na Lhcaanvacle. 

5Na Lhcaanvacle yit'esh: “¿She pava ojeych'e ti tsivanesh japi lhacchevot, ti 

tanu'yic'oya ts'ivee? Ti voqu'e vatich'e java lh'diosec ampa ca nitô'lha, pa ampa ca 

ninich'anlhanatesh ts'ivee. 

6Pa nilhaychavalhjayasheesh ts'ivee ca nivo'yiysha'ne, ti jayjat'een ts'ivee ja Egipto, ti 

jajo'eyc'oya ja am'e pa'na, cotsjaat clôjôj'e shi' ti ujesh ti capshamsha'ne, ja cotsjaat 

am'e pa yinôôt, pa ujesh ti suy'e, ja cotsjaat ampapu ca nôv'e' pa ampapu ca lhech 

ninash'e. 

7Yivaatsha janchajey'in nôque cotsjaat is'e', jaspa nituj ts'ivee pava lhay shi' pava 

yaash ti isis lhcavcalhjes. Taj ti alhechelh lhnamelhey'in pa lhsasinatelhshi na 

yicootsjat, pa lhanshiyanelh'eyam nôque cotsjaat ti tsitsôt'ajesh. 

8Japi vatcasinôc pa tanca nivo'yiysha'ne, japin yeyjatsjantaj napi yichifas pa tanca 

nantôfaacyish ts'ivee, japi chinvacleyan pa vatjuyjatyijulh ts'ivee, japi yitôôytaja pava 

vaclan pa lhetônach'esh ts'ivee ja Baal pa voqu'esha'ne ts'ivee java chiydiosiyan ampa 

ca natjuya. 

Chiyamjatfach'ee pava chit'ajuyeshjulh papi Israel lhavos 

9“Pa lhe'naa yivaatsha, ya Lhcaanvacle, ti lhech yônashesh: Vooy yivaatsha 

japecleshelh'a jayu ti jamjatelh'am jayu ti jayjuyelh'ajulh shi' papi antôclishjeselh. 

10Meelhey yiey java yichjop pa tovôc nuutch'ejulh ca aclôvalhelhch'e; pa achenelhey 

papu ja Cedar caspa nivan jô ca nitajulhtajey pa lhjunash 

11papi vatachifas ti nich'aesh pa lhfanishesh pava lh'diosec. ¡Pava lhech yôôlhjôn'in ti 

dioseclesh! Taj ti japi yichifas ti tanu'eshyic'oya ya lhech lhôclôjqueyashtajyish, pa 

yicha' pava chiydiosiyan ampa ca natjuya. 

12¡Avantôyitesh, vôôs, navôque pa naqu'imjat ti nats'anaanjat! Yivaatsha, ya 

Lhcaanvacle, lhech yônashesh. 

13“Napi yichifas napu'esh'apee ts'ivee pava lhsasch'e ti yisnatesh: pa tayeshyijop 

ts'ivee ti yalhech pa yinôôt yich yimjaay, yisnatajesh ts'ivee pava lhqu'itsjes 

yifalhch'esha'ne pa ampa ca nôvqu'e' pa yinôôt. 

Pava tôlhem'ejop ti ninvo'yeshch'e papi Israel lhavos 

14“Napi Israel lhavos tanca lhancumteseesh; napi lhech ninanvat'ajshi pa 

lhancumteyash. ¿Pa ta t'e lhayaash ti vanôôcfasha'ne? 

15¿Ta t'e lhayaash ti chit'eclet'a jan lhjunash java jump'uvalhjetas ti tôcjôtin'e pa 

lhayjô'? Ti yaflhitch'esha'ne na avtsateyishelh; vooy nava avtsateselh 

chinapjunch'esha'ne pa ampapu ca mônlhaashi. 

16Japi tôlhey ja Menfis shi' ja Tafnes yi'shi' ja Egipto ti yiclôney nava ashatjeselh. 

17Cavôque vaclan'am tôlh'ejop ti lhtayijop ya lhech ti ya Lhcaanvacle ti a'Diosyishelh 

nan natojonelhey na lhnôyish. 

18Pa nôqueesh, ¿She pa lhtôôlhsha ti lhnôcjayuey ja Egipto ca ayô'ji pa yinôôt yiey ja 

tovôc Nilo? ¿She pa lhtôôlhsha ti lhnôcjayuey ja Asiria ca ayô'ji pa yinôôt yiey ja 

tovôc Éufrates? 

19Na natsôt'ajesh asasch'e nivalh'a jayu, ti ninavo'yeshch'e pa yivalh'a jayu. 

Aychavalhey pa lhavan jayu pa niysa' shi' pa ojey ti tôlha'jop ti lhtayijop pa 

nit'ôyi'sheey ca atsôclôj, ti ya lhech, ya Lhcaanvacle, a'Diosyish. Ya lhech, ya 

Lhcaanvacle, yaash na yunaj, lhech yônashesh. 

Yôjijamat papi Israel lhavos 

20“Cajuqu'e ja tôlhshi' ti ayôjijamat'elh ti lhtanjuyelhyijulh, ti lhavaantaneshelh ti 

lhanc'ashamelhyam. Lhteetshelh: ‘Niyit'esh ca yicumelh'am'in.’ Lhacôm'a java 

uschisham uticuy shi' ti lhôvelh'ôcji java aacjuy jpeclematses ti lhet lhôveshelh'e ti 

lhôclôjelh pava chiydiosiyan. 

21Yivaatsha c'acôvjiyanelh jan lhjunash java ôtjayetacuy ti isshaamsha'ne, jan 

lhjunash ja ôtjayetayuc lhtôsej ti tiqu'in. ¡Taj ti avaatsha vômji' pa ajunash pa tanca 

chinantôfacl'ash! 

22Ca ashjatajesh ti lhamcayjatesh ti lhcle'shesh pa lhchentajeshjop lhacôm'a pava 

favom ti lhentajesh, ti yiey yijuyish ti mônlheesh ti yam'ach'e pava asasch'esha'ne. 

Yivaatsha, ya Lhcaanvacle, lhech yônashesh. 

23¿She t'e pa isjop ca at'esh: ‘Tanca pa ca namyich'e ca nilhecha ca yôclôj java 

yôôlhjôn'in chiydiosiyan’? A'va ta jôque afanish'avach yiey ja tshim'ech'e, anovalhesh 

lhacôm'a nava afanish'avach avaatsha, nan lhjunash lhja camellache ti yilhunesha'ne ti 

nicu'in pa ampa ca ninashee; 

24nan lhjunash lhja cuvôyutache yalhanashch'een ti yachaj'apee lhpa utiyuc ti 

yiclanlhanshayjop ti nicu'in. Meelh ti nicu'in pa ampapu ca nitôôyshem. Ca nicaajtaj 

pa yitsuuj ti vooysha'ne pa tanca nit'ichayesh: lhayaash ti yitô'ya pa t'aplhu'a ti nicu'in. 

25“¡Napi Israel lhavos, ya aj ca atifelhshamsha'ne nava acfiyis ti lhcumajelhvatich'e, 

pa ya aj ca aclajôjiyanelhch'e nava acôyishaselh ti lhanyôjayuelh! Taj ti pa 

lhteetshelh: ‘Am sasjop; jenelh nava vena tôlhshi' yiey jap'elh vatachifas ti 

javo'elhch'e.’ 

Papi Israel lhavos chiyajulhjatemsham pa lhclôyitsjayash 

26“Nan lhjunash pa cutsjanaj ti yivapenjat'in pa ti chiytôyesha, lhech lhjunash jayu 

yivapenjat'in jayu napi Israel lhavos, napi lhchifas, napi lhanvacles, napi yinvacleyan, 

napi vatcasinôc shi' napi chiytôyjata pava vaclan; 

27pa yit'esha jayu pa yeclô': ‘A'lhech c'atata’, pa yit'esha lhpa utej: ‘A'lhech c'amimi.’ 

Yivaatsha vena afanishelhyish, pa lht'ôyiyelhyijulh pa nilhecha nava atacoclelh. Taj ti 

lhavanelh clee pa suyjulh, pa lhteetshelhyam: ‘¡Anachelhyi ca ats'ilhjenelh!’ 

28Napi Judá lhavos, ¿ta yie' pava a'dioseclelh ti lhasnatshelh? ¡Yaash java a'dioseclelh 

t'ajôôjjulh nava yitsates! ¡Tajulhey ca ninach'in ts'ivee, ca chinclôvalhesh ti tqu'ilhjey 

ca ninamtajelh'ay pava tavijatay! 

29¿She pa lhtôlhjatelheyjop ti lhatjuyeelhyijulh, ti alhacôm'aelh ti 

lhavatjuyjateshelhyijulh? Yivaatsha, ya Lhcaanvacle, lhech yônashesh. 

30Cha'lheesh ti jaclôyit'apee napi acleselh, ti ninen ca nivôntôyitesh nava chiyetônch'e. 

Avaatsheelh, ajunashelhjulh java jump'uvalhjetas lhaviyjanjas, lhclônelhsha'ne capi 

yitô'ya pava vaclan. 

31¡Alhtachifaselh avaatsheelh! Ach'anelha na lhcliish na Lhcaanvacle: Israel avoselh, 

¿lhasjônelhey pa am'e pa'na avaatsheelh? ¿nan lhjunash na cotsjaat ti tsi'sha pa 

tulhitaj? Napi yichifas, ¿ta t'e lhayaash ti lhteetshelh: ‘Ya camamelha; pa tanca 

t'ôyi'sheey ca vapeclelh'ay’? 

32¿Isjop t'e lhpa ôcjeclô ti nitôvacluey pava lhtinshes facl'utas shi' pava vataasclanesh 

ti nich'a tjayaay? Taj ti napi yichifas cajueshch'e ti nitôvacluyiy. 

33“¡Natô'yishjop jum pa afanishesh ti lhavooy papu ti lhen! ¡Natô'yac'oya pa 

afanishesh pa niysa'! 

34Yamqu'e nava t'uyelhch'e lhacôm'a nava lhavoyey papi ts'aclaaysha'ne shi' papi 

ampa ca nitô'lheyjop, japi lhech nivacle ninatôôytajeshelha pa ca ve'lhaa ca natmenesh 

lhavach. 

35Taj ti yaash pava lhteetshelha: ‘Ampa ca nitôlheyjopyam. Pa Dios tanca suyayi.’ Pa 

lhteetshelh ti amelh'am pa sasch'e, pa janamjelh'ay pa vataasclanjayashch'e. 

36¿Ta t'e lhayaash ti afanisheshelh'in ti t'uyjatvanôcji papi ats'avot'esh? Shi' shta na 

Egipto sasesha'ne jayu jan lhjunash ti lhsasinatesha'ne na Asiria. 

37Ca aytajelh'e jayu na Egipto, pa navapenjatelh'in, lhayaash yivaatsha ti japun japin 

lhatjôytajajop, pa ampa jayu pa na'a ca atôôlhsha pa ac'utsfayash.” 

Jeremías 3 

Pa Israel ninvooyshemch'e pa Lhcaanvacle 

1Pa Lhcaanvacle yit'esh: “Pa nivacle ti nivôncavômjatsu'esh lhpa lhch'acfa vooy lhpa 

lhech, pa vacôtsônelh vatc'oya pa lhech, pa lhjaya'esh peelh nivacle, pan 

vatjutsa'elhvach pa tan jayu ca napeclelhvatam lhpa lhech. ¡Côque yaash pa 

lhavijatayashesh ti yisasiyanesh pa lhavtsateyish! Taj ti, avaatsha, Israel, 

lhtôtcôyôjat'avne japi enjasesh, ¡taj ti nôqueesh pa lhentaj ca atpecyiy! Yivaatsha, ya 

Lhcaanvacle, lhech yônashesh. 

2“Ovalhqueey ajaalh java uticuy lhlces clap'af'apee ts'ivee, pa avôtônitjatesh: ¿Ta 

ajalh yie' ti lhavô'mesh pa avôncaclôquijayash? Pa lhôvesha'nejop jan lhjunash pa 

árabe ti yie' pa am'e pa'na, lhavôj'e pa nôyish ti lhatch'anc'oya papi enjasesh. 

Lh'sasiyanesh na avtsateyish na atôtcôyôjayashesh shi' na av'ojiyash. 

3Pa lhe'naa ti amc'oyaan pava tsha'nuc ti clop'esh shi' ti shnavôp'esh. Ti ataconuqu'esh 

lhpa lhtôtcôyôjelh; ¡pa isjop ti navapenjat'in! 

4T'ôplhaayam ti lhteeshyiy: ‘Tata, ac'utsfaeshyam ti yanich'ayche, 

5¿avaatsha yajateesh jayu ca asuya? ¿pa lhpitoyaneshch'e jayu yajatesh na avôôc?’ Ti 

mônlheesh ti lhteesh'in côque, pa lhasnatesh lhacôm'a pa vatav'ojiyash.” 

Pa Lhcaanvacle yimatsenshaan pa Israel shi' pa Judá pa vatônôychatjayash 

6Java lhnalhusesh ja lhcaanvacle Josías pa yit'eshyam pa Lhcaanvacle: “¿Lhavanesh 

nava yisnatesh ti lhav'ojiyash napi Israel lhavos? Ti yicheshey na lhtôtcôyôjayash 

ts'ivee na lhôtôjey nava uschisham uticuy shi' ti yiesh'ôcji ts'ivee nava aacjuy 

jpeclematses. 

7Yivaatsha jaychavalhtaje'mey ca nanjooylhach'e ts'ivee yiey nan lhfanishlhavach, ca 

natpecyiin ts'ivee; taj ti ninatpecyiy. Lhja lhch'injô ninvo'yeshch'e Judá, pa yivanesh 

côque; 

8pa yivantajesh shta ti jayayeshjop na lhav'ojiyash na Israel shi' ti javatvômeshelh lhjô 

lhech tôlh'ejop ti yisnatesh na lhavancavômjayash. Taj ti lha Judá, ninvo'yeshch'e 

lhch'injô lha Israel, pa ninanjovaayshem, vooy shta ti yiche'shey lhjô lhech pa 

yisnatesh shta pa lhtôtcôyôjayash. 

9Pa yic'ôôjlhanitesh java yisnatesh ti yisasiyanesh'e na vatavtsateyish. Pa 

ninvo'yeshch'eyam ti yôclôj java utes shi' java aacjuy. 

10Ti nijooylhach'e lhacôm'a cavôque lha ninvo'yeshch'e Judá pa mônlheesh nilhecha 

ca natpecleshyi lhacôm'a pa lhcachi', vooy ti tsijôts'ôclôn'in. Yivaatsha, ya 

Lhcaanvacle, lhech yônashesh.” 

11Pa Lhcaanvacle pa yit'eshyam: “Lha ojey Israel a'lheeshc'oya na tamenesh lhavach 

lha ninvo'yeshch'e Judá. 

12Meey ca anfacleem nôque ya'clishjop ca ajuysha na fchenajjulh: ‘Pa Lhcaanvacle pa 

yit'esh: ¡Atpecyiy, lha ojey Israel! Pa tanca yicumesh'a jayu pa lhjunash na 

vatôv'ojiyash pa tanca yiyit'e jayu yajatesh na yivôôc, lhayaash ti yacavts'aclayjanaj. 

Yivaatsha, ya Lhcaanvacle, jajut'am nava yiclishay. 

13Tsi'shaa ca atôychatesh'avne na av'ojiyash, ti av'ojiyem ti lhatjuyjulh na 

Lhcaanvacle a'Dios; ti lht'ôtaytajesha'ne pa lhencheyash'ash japi tavujuya ti yi'ôcji 

java aacjuy jpeclematses, ti naanc'ashamesh nava jayiyôjinanesh. Yivaatsha, ya 

Lhcaanvacle, lhech yônashesh.’ ” 

14Pa Lhcaanvacle yit'esh: “Atpecleelhnee vatacles ojiyis, lhayaash yivaatsha ti 

tsitsôt'ajelh'ash. Jaycum'e jayu pa ve'lha tô'lha pa yitsaat shi' papi napu' lhpôc'ôcsham, 

pa janachajsham jayu na Sión. 

15Pa jajutelh'am jayu japi naclôvalhelh japin tsishamitjat, japi lhech pa 

nasclaneshelhch'e jayu avaatsheelh pa vatcajôysha shi' pa vatôycheyash. 

16Pa meelh avaatsheelh ca atanapshintajelh'e na vatavtsateyish shi' ca aclojtaja papi 

acleselh, pa ampapu jayu ca t'ôyi'sheey ca nasinôqui lhja lhcaqueclitôshi yich'e' ja 

chivatpeya'shelh na Lhcaanvacle; pa ampapu jayu ca naychavalhaan shi' ca 

nivôntôyiteshch'e t'ôyish'e jayu; lhayaash ti tanca amac'oya jayu pa nilhecha ca 

chinasnatesh jayu pa nich'a. Yivaatsha, ya Lhcaanvacle, jajut'am nava yiclishay. 

17Na Jerusalên pa lheyeesh jayu lhc'o'vat na Lhcaanvacle; lhacôm'a japi vatachifas pa 

lhech nôvesh'e ca nitayvane jayu pa nitsôclôjesh, pa tanca napecleyjop jayu ca 

nivoqu'e java tavijataych'e niysisa lhjunash ti yench'esha'ne pa lhcachi'. 

18“Meelh ca namtajey pa lhech nalhu, vooy na Judá pa ve'lheelhsham jayu na Israel, 

pa vatjulheelh jayu ca napecley'in na vatavtsateyish fchenajjulh na cotsjaat ti jajutem 

ti janôyôjem japi acchevot'elh. 

Pava lh'dioseclesh pa Israel 

19“Israel, yivaatsha jaychavalhtaj'a ti jaycum'ajulh ca c'ôsa'ash ti jajut'ay na cotsjaat 

chiyisvun'e, na vatavtsateyish ya'shesh ti lhasnôyechc'oya yiey na cotsjaat. Yivaatsha 

jaychavalhtajey ca atsetônesh'in tata pa tanca avatonatajch'eyic'oya. 

20Taj ti ajunashjulh lhpa ôcjeclô ti ninvooyshemch'e pa lhch'acfa, pa lhech 

ajunashelhyish ti ninavooyshelhch'eyam. Yivaatsha, ya Lhcaanvacle, lhech 

yônashesh. 

21“Chiypeya'ey java t'ôjôjis yiey java uticuy lhcles am'e pa'na: ¡ti lhech japi Israel 

lhavos ti yipvatsham'in shi' ti t'a'lha pa lhancavts'aclayjayash! Ti yuy'e pacham ts'ivee 

ja nôyish yitsôt'aj, shi' ti nitôvacluyiy ts'ivee, na Lhcaanvacle lh'Dios. 

22Atpecleelhyiy, japi yicles ojiyis, yivaatsha c'afetatsiyanshelh jayu na av'ojiyashelh.” 

Yicuulhjulh papi Israel lhavos pa Lhcaanvacle 

“Nôque jôvelh'e, janachelh'ay, lhayaash ti a'lhech a'Lhcaanvacle yi'Dios'ashelh. 

23Ampa ca naa tôlheshelha nava uticuy lhcles ja't'ajesha ti jayôntajelh'een java uticuy; 

ve'lha pa Lhcaanvacle yi'Dioselh ti tôlhesha na Israel pa lhnilhjenjayash. 

24Ja lhanvapenjashat chiydiosiyan tsicuclônjateshelh'in japi yinavot'elh java tôlhesha 

ts'ivee ja t'elhesh ti yataôvclaselh: java tashinshtas shi' java lhclôy ts'ivee, japi lhcles 

yitsjôy shi' japi ôcjeclôy. 

25Pa tsachajeshelhshicham, lhayaash ti javapeneshelh ti tifeelhyitapee pa 

yinclôyashelh, lhayaash jan t'elhesh ti yataôvclaselh pa yamja nôqueesh yivaatsheelh 

shi' japi yicchevot'elh jasnatshelh pa sasch'e ti jayjuyeshelhjulh pa Lhcaanvacle 

yi'Dioselh pa ninasc'ashamelhsha'ne.” 

Jeremías 4 

Chiyashinitjatem pa vatô'nôychatjayash 

1Pa Lhcaanvacle yit'esha: “Ca entajelh ti lhatpecleelhyi Israel lhavos, ya lhech 

yivaatsha ti lhatpecleelhyi. Ca ayjatajelh'avcop pava a'dioseclelh tancôntay pa ya aj ca 

atanuelhyic'oya, 

2pa lhechesh pa isjop jayu ca avatpejayinshelh na yey pa yijô', pa yivo'yeshch'e shi' pa 

yitsôt'ajch'e. Na yey t'ajuya jayu napi vatachifas ti yijutem jayu pa is shi' pa 

lhôclôjqueyash.” 

3Pa Lhcaanvacle yit'esha napi yie' na Judá shi' na Jerusalên: “Acôvjiyanjanelh'e nava 

acac'ovtes ampa ca chincôvjiyan'e; pa ya aj ca acôvjiyanjanelhshi java c'utjanis. 

4Napi nivacle yiey na Judá shi' napi yiey na Jerusalên, istaa ca avôntôyich'e na 

chivatpeya'esh shi' ca antôfaacshelh'yi ti ya Lhcaanvacle, pa avoyjatelhey acachiclelh 

nava chinôôclhanitelhe'am pa ya aj na pava niysisa afanishelh'avach, na yivôôc 

yichesh jan lhjunash pa itôj ti tujaam pa ampapu ca namcat. 

Chivatfosa ti tanafjunchay pa Judá 

5“Anfaclemch'e cavôque yiey na Jerusalên yiey shta na Judá, pa ach'ayaneshelhc'oya 

lhpa vat'ônjanche lhacôm'a na vatavtsateyish, asitseneshelh ca ôntajelh'in: ¡Anshiaelh! 

¡Ca shtayelhvane! ¡Yiey nava yitsates yijôt'as!’ 

6Atsemajelhjop pa ca anôôclhanitsha ca meelhc'oyaan na Sión; ¡Avoolhey pa ca 

afiyelhch'e pa ya aj ca amônlhaaelh'e! Lhayaash ti jatôôlhshey jayu na fchenajjulh ti 

janchaaj na uj tavijatay shi' ti chivancalhifch'een. 

7Na jump'uvalhjetaj p'alha ti taych'e lha lhôvjoque, nan tif'e' napi vatachifas ti nachey; 

tôlhey pa lhavtsaat jaspa tif'e' jayu na avtsateyish, jaspa yiamiyan'e papu shi' ti 

yaflhitch'e nava avtsates. 

8Pa lhe'naa ca uyelhch'e java p'ajavsha'ne, pa apelh'in shi' ca ech'eteshelhsha'ne pa 

t'ôôyte, lhayaash ti tujaam na lhavôôc na Lhcaanvacle pa tanca nitanuc'oya 

casvaatsha.” 

9Pa Lhcaanvacle yit'esh: Meelh ca namtajey pa lhech nalhu, pa lhcaanvacle shi' papi 

chinvacleyan pa yits'anaanjat jayu pa t'ajovayi, papi vatcasinôc nichavayey jayu pa 

vatjovayi shi' papi chitôyjata pava vaclan mônlheesh jayu ti nitôyiyjatch'e.” 

10Pa jayeesh: “¡Jay, Lhcaanvacle, ujesh ti lhjôts'ôclônem'in napi nivacle yiey na 

Jerusalên! Avaatsha lhanfacleem pa vatpiiyash, pa caajem pa clesa yiey nava lha'voc.” 

11Meelh ca namtajey pa lhechesh pa yit'esh jayu papi lhtachifas yiey na Jerusalên: 

“Cusch'e' na lhaviim tôlhey na am'e pa'na ti yifuyu'a nan yie' napi yichifas. Nilhecha 

pa succh'e lhaviim ti chiyôclôjeshchishamc'oya chiyisclanshi pa trigo; 

12Pa lhech lhaviim ti janchen jayu ya'sheshc'oya ti factsejch'e na lhech, pa nôqueesh 

pa janfaclemch'e jayu pa lhnivalhcheyash ti jayjuyeshjulh napi lhech.” 

Papi nilhc'utsfasa ti yamjop papi Israel lhavos 

13A'va, napi naac'utsfasa tanjuy'ay nan lhjunash lhpa vôse', pava lhcaletasjop na 

vatvatclônjayash lha'yasha pa uj lhaviim, java lhclôy cuvôyu ya'sheshc'oya ti pôtses 

pava sheyanôjis. ¡Jay casvaatsha, chiyaashjatapee! 

14Na Jerusalên acle'shey pa niysa' yiey acachi', pa lhechesh pa anilhjenesh jayu. ¿T'e 

pa t'ajô'jesh ti vapecl'aan pava aychavalhjanôc niysisa? 

15Tôlh'e' ja yitsaat Dan yiey na fchenajjulh shi' java uticuy yi'shi' ja Efraín ti nam'ay 

java niysisa vat'eeyjates: 

16“Atôyjatelha napi vatachifas shi' napi yiey na Jerusalên ti tojey pa lhavtsateyish 

tôlhey'in papi nilhc'utsfasa tônesh'apee pa vatvatclônjayash ti t'ajuyelhvatjulh nava 

yitsates yi'shi' na Judá. 

17Yamjop jayu na Judá, jan lhjunash papi yiclôvalh pa lhcac'ovat, lhayaash ti 

yijuyjatjulh na Lhcaanvacle. Yivaatsha, ya Lhcaanvacle, lhech yônashesh. 

18“Nava afanishelh'avach shi' nava lhasnatshelh tôlhshaamjop nava vaclanelh'am; 

nava niysisa lhtôôlhshelha navôque ti naacôsa nava ayelh pa yivo'matansham nava 

acachiclelh.” 

Ôôytejem pa Jeremías pava tôlh'ejop papi lhchifas 

19¡Tsilhujatsha'ne ti ôôytejyam! ¡Lhpa yilhiivte yifactsiyanch'e! ¡Pa ninascanoyan pa 

nisa'jop ca niyats'isaaey! Jape'yeey ti chifuyu'qu'e lhpa vat'ônjanche, ti chitônesh'apee 

pa vatvatclônjayash. 

20Lhet lha nash'e ti nam java vat'eeyjates tavijataych'e; lhacôm'a na vatavtsateyish ti 

chiyaflhitch'e. Pa yalhatajesh ti chiyvômjatsha'ne java yichavteselh, pa chiyvôm'in 

ts'ivee nava yi tsha'nuvos. 

21¿Naôv pa t'aplhuaeshch'e ca javaney jayu ti yitsemaj na yinôôclhanitsha, shi' ti 

jape'yaan jayu ti chiyfuyuqu'e lhpa vat'ônjanche? 

22“Napi yichifas ninatcajôyshayesh, ti ninantôfaacyish —yit'esh pa Lhcaanvacle—. 

Vatacles, ampa ca naychavalh, ampa ca nitôyc'oya. Lhet lha tajem ti yisnatesh pa 

niysa' taj ti pa nintô'yish ca nasnatesh pa is.” 

Pa Jeremías yi'vanjulh pa lhnôjayash'e jayu 

23Jovalhsha'ne na cotsjaat, na lhech am'e pa'na tastay'in pa lhjunash; pa 

jovalheychisham na nalhuyish, pa ampa lhqu'isjuyaja. 

24Jovalhsha'ne nava uticuy ti nayuy'e ts'ivee; lhacôm'a nava uticuy lhcles vishvishch'e 

ts'ivee. 

25Jovalhtajey ti ampa nivaclea ca yi'van, pa lhacôm'a java ajôclôs yifôyôôn. 

26Jovalhey, pa ja'van java lhcac'ovtey ti yalhatajesh ti am'e pa'na, pa lhacôm'a java 

yitsates ti yafalhch'e. Pa lhavôôc pa Lhcaanvacle uj ti tavijataych'e tôlh'ejop lhacôm'a 

cavôque. 

27Pa yit'esh pa Lhcaanvacle: “Lhacôm'a na cotsjaat ti yicôcten'in jayu, taj ti tan jayu 

ca yivômjat lhacôm'a. 

28Na cotsjaat yam'apee jayu pa vatacshiyash vooy na nalhuyish yi'shi' jayu pa 

vatacshinjayash. Ti jayasinôy'in pa tanca tanôychat'in; ti javaclhityivach pa tan jayu ca 

vapecley yôyiish. 

29Ti tônesh'apee japi cuvôyuyjas shi' japi clutsheyjas, pa lhacôm'a japi nivacle ti 

yich'in; ti vant'ôfiitshisha'ne java aactsesshamsha'ne jat'ajesha ti yuych'esha'ne java 

camam'ech'e java utes. Lhacôm'a java yitsates ti chitay'een; pa ampapu ca nicaaj ca 

nôv'e'. 

30Avaatsha, yitsaat lhafalhch'esha'ne, ¿ta t'e lhayaash ti t'uych'e nava yucch'esha'ne? 

¿pa ta t'e lhayaash ti lhnesh ts'ivee java facl'utas cojiyas? ¿ta t'e lhayaash ti 

lhninjayanesh ti yacutshi nava atôsjey? Ampa ca natjuya ti lhtaasclantajesh, lhayaash 

japi nentaj ti napunesh pa vooy'am pa avafi. 

31Jape'ya ti tafshiyesh pa t'ôôyte jan lhjunash lhpa ôcjeclô ti nivat'aj pa vatjutsa' lhaôs; 

lhech ti tafshiy'in na yitsaat Sión, ti t'ech'etesha'ne ti t'ajayeshchisham nava t'itjuy ti 

yit'esh: ‘¡Jay, yivaatsha! ¡Tsiclôn jayu napi vancaclônjanjas!’ ” 

Jeremías 5 

Pa lhsasch'e pa Jerusalên 

1Pa Lhcaanvacle yit'esh: “Ôtaayshelhch'e nava lhcaavjuc na Jerusalên, pa 

ovalhelhsha'ne, pa avo'elheysha'ne yiey java clayôych'esha'ne, ca avantajelhshi ca 

nicaaj papi yisnatesh pa yivo'yeshch'e, ti yench'e pa yijôqu'e. Ca avantajelh, pa 

javômjatemch'e jayu na Jerusalên. 

2Caaj japi tanôôclhanitajeshem pa lhamônlhajayash na Lhcaanvacle, taj ti 

tanôôclhanitshem pa lhcuts'aji.” 

3Lhcaanvacle, avaatsha pava lhavojey lhech papi nivacle yijô' pa lhjunash. 

Lhclôyitajesha'ne, taj ti ni'ôôytejeem; lhavômjatajshi, taj ti ninen ca nivôntôyitc'oya. 

Yôjijamatsha'ne, yasheshc'oya ti t'un ts'ivee lhpa utej, ni'nen ca napecla ts'ivee pa is 

nôyish. 

4Yivaatsha jaychavalhey: Tsi'shasham japi ts'aclaaysha'ne ti yiyô'yeshvane pa 

nilhcajôyshaa, lhayaash ti nintôôysha pa Lhcaanvacle pava yentajem, java yiyôjitajsha 

pa lh'Dios 

5Pa jayjuyeshey jayu japi nivacle chiyashjat pa jasinôquiem jayu. Japi lhech, yijô', ti 

yitôôysha jayu ts'ivee pa Lhcaanvacle ti yenem, java yiyôjiesha pa lh'Dios. Taj ti 

lhacôm'a ti nicôvfayu'esha pa Dios, ti vantaneshem ca nanc'ashamem. 

6Pa lhe'naa ti t'ecletsham'in jayu pava jump'uvalhjetas yitac lhavos pa yijuujane jayu, 

pava jajovonjatas yiey ja am'e pa'na pa lhqu'iyaseesh jayu, pava yijôs pa 

t'eclet'esham'in jayu java lhavtsates pa lhcat'iyaseesh ca nit'ecletajfach'ee; lhayaash ti 

yisnatesh java acloj lhsasch'e, ti acloj java lhcuts'ajinôc. 

7Pa Lhcaanvcle pa yit'esh: “¿Ta ca lhjunasha jayu ca javômjatch'e'am lhacôm'a 

cavôque? Napi acles tayijop'in, ti tanôôclhanite'ma java lh'diosec ti yôôlhjôn'in ti 

dioseclesh. Jajutajey'in ja yaash vatôc, taj ti ninvo'yeshch'esha'neyam pa vatjutsham 

ts'ivee ja lhtôtcôyôjayash. 

8Jan lhjunash java cuvôyuc yilhavunsha'ne ti nôjeey lhpa lhjaya yiey pa tajulhshi. 

9¿Pa tan t'e ca yiclôyitesh'apee ts'ivee cavôque? ¿Tan t'e ca jajulhjatemsham pa lhech 

lhjunash japi vatachifas? 

10¡Ca ninamjam japi nilhc'utsfasa shi' ca niclamamiyanch'e ja ôtjayetachat, lha'ma ca 

nintifa lhacôm'a! ¡Ca nantsojqu'e java lht'oyesh lhayaash ti niyivôtjayutachat'a! 

11¡Na Israel shi' na Judá tsinôôlhjônchat ts'ivee! Yivaatsha, ya Lhcaanvacle, lhech 

yônasha.” 

Chiychayeemjulh pa vatclôyitsjayash 

12Ja Israel shi' ja Judá vantanesh ts'ivee pa Lhcaanvacle; yit'esh'in ts'ivee: “Pa Dios 

tanca natsjulheshch'e. Pa ameelhyam pa vatav'ojiyash ca navclaneelhyam, pa tanca 

nicaajelhyam pa vatvatclônjayash pa nilhecha pa yipcu'.” 

13-14Japi chiytôyjata pava vaclan ts'ishashi ti lhavimisesh, lhayaash nava lhclishay pa 

Lhcaanvacle ti ninôvji' ts'ivee. Pa nôqueesh côque, ti yit'eshyi pa Lhcaanvacle, Dios 

yaash pa t'unaj: Tôlh'ejop java yit'eshaan ts'ivee cavôque, cavôque lhech ti vaclanem 

jayu: Jajôneyjop jayu nava yiclishay ti yiey ashi jan lhjunash ja itôj, vooy japi 

lhtachifas pa lhjunashajulh java vatcajuyesh, na lhech itôjesh pa nitif ts'ivee.” 

15Pa Lhcaanvacle yit'esh: “Israel, janchaj'ay jayu ca natjuy'ajulh japi lhtachifas tosey 

pa tôlhshi', japi lhtachifas t'unvatsham'in shi' ti clech'e. Avaatsha tanca natôôysha ja 

lhcliish pa tanca natôyc'oya java yit'esh'in. 

16Lhacôm'a japi lhech ti yifiiysha'ne vatclônjanjas, vooy java lhavatclônjavos yi'shi' 

pa vatvafjayash. 

17Pa tuj'ac'oya jayu pava acavcalhjes, lhpa ayucuve, pa mônlheesh ti tuj'ac'oya papi 

acles papi yitsjoy shi' papi ôcjeclôy. Pa tuj'ac'oya jayu pava aclôy tashinshtas, pava 

vôcôc, pava avôtjayetacuy shi' pava higocuy. Pava lhavatclônjavos pa yaflhiteshch'e 

jayu pava yitsates chiyijôtjatch'e ti lhcafiyantaj.” 

18Pa Lhcaanvacle yit'esh: Pa lhech nalhu, taj ti pa tan jayu ca tif'e' lhacôm'a. 

19Meelh ca chinaniy'ôstajesh'in: ‘¿Ta t'e lhayaash ti yisnateshjoom côque pa 

Lhcaanvacle cas'Dioselh?’, pa at'esh ca acu'lhesh'in: ‘Lhech lhjunash ti lhavô'melh pa 

Lhcaanvacle shi' ti lhatcume'lhem'inc'oya nava chiydiosiyan tavujuya yiey ja 

natsôt'ajeshelh cotsjaat, pa lhech lhjunasha shta ti lhatcume'lhem'in jayu papi 

lhtachifas vena tôlhshi' yiey pa tojey cotsjaat.’ 

Chitôychatjulh pa Israel 

20“Anfaclemch'e ja lhanvacleyash ja Israel, pa ateshe'ma ja Judá: 

21‘Ach'anch'e côque, lhtachifas ninatcajôyshaysha'ne shi' ti ampa ca naychavalh, 

caajtajem pava lhtôsjey pa ninvanesh, caajtajem pava lhacfey pa ninpe'yeesh. 

22Yivaatsha, ya Lhcaanvacle, jayeesh: ¿A'lhechelh t'e nianjova'yelhyam? ¿A'lhechelh 

t'e tanca nats'anaanjatelh yiey yijuyish? Yivaatsha jan'e' ja josôjiyish ti yôj'esha'ne ja 

uj tovôc, ti yôj'e'sha'ne ja uj tovôc pa sasjop ca nit'ôn'apee. Java usch'e 

tatvaych'aclajeshi pa uj t'unaj shi' ti t'ôyshaam, taj ti sasemjop ca nit'ôn'apee. 

23Avaatsheelh lhiyitelhshamc'oya java acachi'clelh shi' ti av'ojiyiselh; pa 

lhtayelhyijop'in ti lhôquelh'in. 

24Pa tanca atanaychavalhshelh pa nilhecha pa ca at'eshelha: Javijatanelhjulh pa 

Lhcaanvacle yi'Dioselh, ti yitsjulhc'oya pa t'aplhu' ti nichenjooy pa tsha'nu ti 

nincôp'esh shi' ti shnôvôp'esh, pa yisclansha'nejopjoom pa nalhu ti yinôôclhanitey pa 

vatcavcalhech'esh. 

25Taj ti pa sasch'e ti navaych'aclajshelh'am java matas, pa saselhjop'am ca nôvelh'atshi 

java isis. 

26Lhayaash ti caajshi napi yichifas napi ojiyis ti t'ac'ovalhjansha'ne jan lhjunash japi 

lhchejeesh pava ajôclôs, ti yiclaneshc'oya pava lhc'ôôvtey ti yôjôyjatshi jap'elh. 

27Pa yipontesh'ôcji java lhajpôyjey java lhcutsjates, jan lhjunash ti tapooj'ôcji pava 

ajôclôs pava lhajpôyjeyesh. Pa lhech lhfanishlhavach japi t'unis shi' ti acôsshisha'ne, 

28pa yilhavunshisha'ne shi' ti is ti tsaccunch'e. Pa lhav'ojiyash ampa ca nit'ôs'esha'ne: 

pa ninvoyjateshemch'e papi ôftecles pa tanca nitôyjatch'e pava ca nitsôôtjateshemch'e 

papi ts'aclaaysha'ne. 

29¿Tan t'e ca yivalh'apee cavôque matas? ¿Tan t'e ca yajulhjatemsham pa lhech 

lhjunash japuque? Yivaatsha, ya Lhcaanvacle, lhech yônashesh. 

30‘Caaj ja vatjovayeshi, ti chintôyiyjatesh côque ca namtajsham na vatavtsateyish. 

31Java chaytajemjulh japi chiytôyjata pava vaclan vatcuts'ajinôclesh; vooy japi 

vatcasinôc lhanvacleseshjop pava tôlheshlhavne, ¡vooy japi yichifas pa lhech lhjunash 

ti yench'e! Taj ti, ¿she pa lhasnatshelh jayu ca namtajey pa yôj'esha'ne?’ ” 

Jeremías 6 

Papi nilhc'utsfasa ti yamjop pa Jerusalên 

1¡Napi nivacle yi'shi' na cotsjaat Benjamín, ¡avoolhey pa ca afiyelhch'e, 

aclôtelhc'oyaan na Jerusalên! Afuyuelhch'e lhpa vat'ônjanche yiey ja Tecoa, 

atsemajelh pa ca anôôclhanitshelha yiey ja Bet-haquerem, lhayaash ti caaj pa 

tavijatay, yaash ti suyshi, tafjun'ay napi tôlhey na fchenajjulh. 

2Na Sión lhjunashjulh na is yitjataj, 

3ti yichey napi nilhc'utsfasa lhayyasha napi tashinshtas lhavos pava lhcloy; pa 

t'ichayjop ti yachajch'e lhavôôj pa ve'lheey ts'ivee ti tac'utch'e lhavôôj nava lhcloy. 

4Papi nilhc'utsfasa yit'esh ts'ivee: “¡Ataasclanesha'nejop ca avatclônelh napi lhech! 

¡Anachelhey, ca sht'eclet'elha ti palha nalhcachi! Taj ti, ¡Tey lhacaa!, palha nuutey, ti 

pitesshi nava jpeclis. 

5¡Tajulhtajey jô ca sht'eclet'elha na jonshaaj pa shtavomjatsha'ne nava uschisham 

jpôyjey!” 

6Pa Lhcaanvacle yaash pa t'unaj nôque yit'esh: “¡At'ovôselhch'e nava aacjuy pa 

asnatshelh pa avôt'elhjop ca ecletajelha na Jerusalên! Na yitsaat tanivalhchayesh pa 

vatclôyitsjayash, lhayaash ti tapoojji pa lhcômclôniyash. 

7Na Jerusalên tôlhshi' pa niysa' jan lhjunash lhpa t'itsech ti tôlhch'e pa yinôôt. Pa tanca 

nivô'meshjop ti chiypeya'shi pa niysa' shi' pa lhfanishlhavach'in; pa tanca 

nivô'meshjop ti chiyvanshi pava vatvo'matas shi' pava ôôytes. 

8Avatvoyjatch'e Jerusalên, lhayaash ca nieetajeesh, pa jatanu'ac'oya jayu pa tanca 

asc'usinat'in, pa c'ajônch'e jayu pa am'e pa'na, pa tanca yan'atshi jayu papu ca 

nitavtsatey'atshi.” 

Chichayjulh pa vatclôyitsjayash 

9Pa Lhcaanvacle yaash pa t'unaj yit'esh: “Napin mônlhee Israel lhavos javooysha'ne 

jayu jan lhjunash ti chivooyshi java lhavnus lhpa ôtjayetayuc yamjeyshi ti nive'lhaa 

lhpa lha'. 

10Pa jayeesh ti jacuulh: “¿She papu ca nach'aneshyi jayu ca jayasinôytajesh shi' ca 

janfactaj navôque? Capch'esha'ne ts'ivee nava lhacfey, Lhcaanvacle, pa sasjop ca 

nach'ana; naclôquiesh nava aclishay, pa tanca nanshamesh'a. 

11Yivaatsha tapo'yish na avôôc, Lhcaanvacle; pa sasjopyam ca yanyivach.” Pa 

yit'eshyam pa Lhcaanvacle: “Ôtsiy'apee napi nôctechlhay yiey nava lhcaavjuc, nan 

yie' napi tay'evane napi nich'acsha'ne. Pa chiyôcfeeelhsha'ne jayu napi yitsjoy napi 

lhjayas shi' napi nitaôvclasa ti caju' pava lhnincôpes. 

12Pava lhajpôyjey, pava lhcac'ovtes shi' papi lhjayas chiyjuteem jayu pap'elh. 

Lhayaash ti janenjatchishamjop jayu na yipôcôt ca jaclôyitsha'ne papin yi'shi' nôque 

vatavtsateyish. Yivaatsha, ya Lhcaanvacle, lhech yônashesh. 

13“Lhacôm'a, japi us shi' japi tiqu'icsha'ne, tsi'sha ti yaychavalhey ca na'shesh pa 

lhavancajuctsenjayash; japi chitôyjata pava vaclan shi' japi vatcasinôc lhacôm'a ti 

vancateejshisha'ne'en. 

14Ti yip'aclaneshemshi pava lhavo'matas napi yichifas, pa yit'eshaan lhacôm'a ti 

tajulhey, taj ti lhacôm'a ti niysa'. 

15¡Tajulhtajey ca nivapenesh cavôque yisnatesh ti vaniyitesh! Taj ti ninanchava'yey ca 

nivapenesh, ¡pa nintôyishlhavne ts'ivee côque ti vatvapenajesh! Pa lhe'naa, meelh ti 

jaclôyit'apee, pa t'ecletsham'in pa nicôtch'esha'ne jayu jan lhjunash jap'elh. Ya lhech, 

ya Lhcaanvacle, jayeetsha côque.” 

Pa lhav'ojiyash papi Israel lhavos 

16Pa Lhcaanvacle yit'esha napi lhchifas: “Avatsavat'elhshi nava nôyshay pa 

ovalhelhch'e, pa aniy'ôseshelh japi lhavosesh nava apis nôyshay, jan yie' ja isch'e 

nôyish pa uyelhey pa lhavanelh jayu pa vat'ichayash.” Taj ti napi lhech pa yit'esh 

ts'ivee: “Am, niyit'eshelh ca yuyelhey.” 

17Pa lhcaanvacle pa yanshi' papi yiclôvalh, pa yit'esha papi lhchifas: “Ach'anelhc'oya 

ca ninôôclhanitaja lhpa vat'ônjanche.” Taj ti napi vatachifas pa yit'esh: “Am, 

niyit'eshelh ca yich'anelhc'oya.” 

18Pa lhe'naa ti yit'esh pa Lhcaanvacle: Ach'anelh'in, vatachifas, ca natô'yelha pava 

vaclanem jayu napi yichifas. 

19Ach'an'in, cotsjaat: Janchajey jayu napuque lhtachifas pa tavijatay ti tôlheyshi pava 

yôyinch'e niysisa; lhayaash ti ninteesh ca nanch'anjayu'a nava yiclishay, pa yapun 

ts'ivee na yivanqu'eyjatsjayash. 

20¿Ta t'e lhayaash ti lhanchajeelhyiy na acôjqu'e pa lhniish tôlhey ja Sabá shi' pava 

vatcôvjiyanchecuy niyôy'in pa lhniish tôlhey ja tojey vatavtsateyish? Ninasshamitjat 

java lhnapjuntajelhsham nilhecha jav'elh acufayjateselh.” 

21Pa lhe'naa ti yit'esh pa Lhcaanvacle: “Nôque yifanishesh jayu napi vatachifas ti 

jancôtjatch'esha'ne jayu pa ninataan cotsjaat. Japi vatanavot shi' japi lhcles, japi 

tajulhshi shi' japi lhc'utsfas, lhjunashch'evatjulh jayu ca nivafsha'ne.” 

Vatfôsa papi tôlh'e' na fchenajjulh 

22Pa yit'esh pa Lhcaanvacle: “Tôlhey nava tôsey cotsjativshay yiey na fchenajjulh 

vataasclanesha'ne napi vatachifas ti nachesh pa t'unaj. 

23Caajem java vatvatclônjavosesh java lhclutshesh shi' java lhc'ôpjes; japi lhech 

ninnôôysha'ne, ampa lhcavts'aclayjayasha; ti tônvatsham'in pa t'ônashch'ejulh ja tovôc 

ti t'ôôy, pa yi'apee ts'ivee java cuvôyuc. Ti yivaclhitlhavachjop pa vatvatclônjayash ti 

t'ajuyjulh na Sión.” 

24Japi yiey na Jerusalên pa yit'esh ts'ivee: “Jape'yeelh na vatfacleech, na yijovayi'elh 

ninast'uneshelh'in; tsichavayjatelhey na vatanaputsjayash shi' ti ôôytajelhyam, jan 

lhjunash lhpa ôcjeclô ti nicavatjatsu. 

25¡Ya aj ca meeelhsham pava jotoy, pa ya aj ca uyelhch'e pava nôyshay! ¡Japi 

naac'utsfasa yichaaj java vatvatclônjavos; ampa ca nina'shee pa vatjovayi!” 

26¡Napi yichifas uyelhch'e pava p'ajavsha'ne ca anôclitelh ti ôôytejelh'am; 

aveeelhshisha'ne pa shnomaj, pa uyelhch'e pava yacutsha'ne, pa uja'esh ca apelh'in, 

jan lhjunash ti vaf pa ve'lha vataôs; lhayaash nan shinvômjatelhshi jayu ti namjooy 

tatsha ti tanjuyjajulh! 

27Pa yit'eshyam pa Lhcaanvacle: “C'ayôjeesh'a ca ac'alhtanshi napi yichifas. Pa 

avôntôyitsha ca avanesh pa lhjunash pa lhfanishlhavach.” 

28Lhacôm'a napi lhech, Lhcaanvacle, ti yôjijamatsha'ne; napi lhech nivacle chayjanjas 

shi' ti ojiyis; napi lhech lhjunashjulh pa clesanilh yucch'e shi' pa yacutch'e. 

29Meelh ti chiyalhiyaneyshi ti yifactsiyanch'e pa itôj pa tanucujam pa clesanilh. Pa 

cha'lheesh napi lhech ti ampa ca natjuya, lhayaash napi lhech ti ojiyis tanca ninôôc 

t'ôyish'e. 

30Pa lhanqueya jayu “cha'lheesh ti clesanilh clim”, lhayaash avaatsha, Lhcaanvacle, ti 

lhcha'lhanitesh. 

Jeremías 7 

Pa Jeremías tasinô'yesh pa vatishjanjavat 

1Pa Lhcaanvacle yiyôjia ja Jeremías, pa yit'esha: 

2“Avatsavat'e na chiyuy'een na lhishjanjavat na Lhcaanvacle pa anfacleem japi lhech'e 

nôque ya'clish: Napi tsitenasshi na Judá, uyelhey navôque lhashic ca ôclôjelh na 

Lhcaanvacle, pa ach'anshelha na lhcliish 

3na Lhcaanvacle yaash na t'unaj, na lh'Dios napi Israel lhavos: ‘A'isinatelh na 

amônlhajayashelh shi' nava acumjavshayelh, pa c'an'ateelh jayu ti lhôvelh'e nôque 

cotsjaat. 

4Ya aj ca acafiyanelh napi natejelhshiin ti yit'esh'in: ¡Nôque yie' na lhishjanjavat pa 

Lhcaanvacle, nôque yie' na lhishjanjavat pa Lhcaanvacle! 

5‘Ca a'isiyantajelh na amônlhajayashelh shi' nava acumjavshayelh shi' ti 

navooyshelhemch'e pap'elh; 

6Ca naateejtajeelhshiin papi vena tôlhshi' shi' papi ôftecles shi' papi ôsch'acchey, ca 

niaclôntajeelh papi piiy ca nijumteey yiey na lhech'e, ca niôclôjtajeelh java 

chiydiosiyan, javan lhavatcôctiyanshelh avaatsheelh, 

7vooy yivaatsha c'an'ateelh'e jayu ca veelh'e nôque, na cotsjaat nan jajutem'in yajatesh 

japi acchevot'elh. 

8‘Avaatsheelh lhavatcafiyanshelh nava ya'clishay vatjôts'ôclônjavos cha'lheesh. 

9Lhatcuteelh, lhavancaclônelh, lhavancavômelh, lhavatpejayinshelh nava yôôlhjôn'in, 

pa lhônelhe'mey acôjqu'e pa lhniish ja Baal, lhôclôjelh jav'elh chiydiosiyan javan 

sasjop ca avanelh, 

10pa nijooylha lhnachelhey nôque yishjanjavat nan chiyvenchatyam, ti lhôvelh'e 

yijuyish. Lheclôjeshelh ti yijô'elh'am; pa lheclôjeshelh ti iseelhjop'am ti 

lhasnatshelh'in cavôque matas ti nints'iyôyjulh. 

11¿Tam'ey ti lhaychavalhtajelheyjop nôque yishjanjavat, nan chivenchatyam, ti 

lhavjoque'esh papi vôncaclônjanjas? Yivaatsha ja'van lhacôm'a cavôque. Yivaatsha, 

ya Lhcaanvacle, lhech yônashesh. 

12Meelhey ja yitsaat Silo, ja vatjutsa' ti jaycumeyshi ti lhech jôv'e', pa avanelh ti 

javômjatey tôlh'ejop java niysa' ti yisnatesh japi yichifas Israel lhavos. 

13Lha'mataj jat'ajô'jesh'in ti c'atôyjatelha nava ajunashelh, avaatsheelh pa neenelh ca 

anc'ashamelhyam, pa naat'eshelh ca asculhelh'in. Yivaatsha, ya Lhcaanvacle, lhech 

yônashesh. 

14Pa lhe'naa yivaatsha java jasnatesh'e yiey ja Silo, pa jasnatesh'e jayu nôque 

yishjanjavat, ti chivenchatyam, nan jatisshelh'am shi' japi acchevot'elh nan 

lhcafiyanelh. 

15Pa c'ayjatelh'e jayu yiey yijuyish ja yifanishesh ti jayjat'e japi acheclavot'elh, japi 

tôlhshaam ja Israel.’ 

Ninvo'yeshch'e papi Israel lhavos 

16“Avaatsha, Jeremías, ya aj ca a'lhem napuque lhtachifas, pa ya aj ca 

atants'aclanyiyam napi lhech. Pa ya aj ca atanacheneshem, lhayaash ti tanca 

yich'anesh'a jayu. 

17¿Na avanesh t'e nava yisnatesh ts'ivee yiey nava yitsates yi'shi' na Judá shi' nava yie' 

nava lhcaavjuc na Jerusalên? 

18Napi vatacles nit'ôqu'e nava lhcajuy, napi lhnavot yilhônesh nava itôs, pa vooy napi 

ôcjeclôy yot'atshijop ti yisnatesh java lhcôclôlhchey ti tisesh ts'ivee lhja lh'diosche 

lhqueyesh Lhanvacche na Nalhuyish. Pa tsapunjulh ts'ivee, jô'tajesh ti tisesh pa 

ôtjayetaj t'i' java tavujuya chiydiosiyan. 

19Taj ti ya'sheshc'oya ti yapunyijulh ti vat'ojiyanesha'ne lhavaatsha pa lhavapenaj. 

Yivaatsha, ya Lhcaanvacle, lhech yônashesh. 

20Pa lhe'naa yivaatsha, ya Lhcaanvacle, ti yijô'yam ti janshi' jayu lhacôm'a na yivôôc 

jayjuyeshjulh yiey nôque shi' ti jayjuyjulh napi nivacle, jayjuyeshjulh shta java 

yaquisetes, nava aacjuy yi'shi' nava jotoy shi' nava vatcavcalhjes. Pa yivutunsham 

jayu pa tanca jayu ca nimacsham.” 

21Pa Lhcaanvacle, yaash pa t'unaj, lh'Dios napi Israel lhavos, yit'esha napi lhchifas: 

“Ca entajelh pava lhatcufaytajeshelh ti lhônelhsham pa atujelh ca ancutajelha pa 

t'asjaan. 

22Taj ti meelh ti jayjat'een japi acchevot'elh ja Egipto pa ampa ca yit'esha ca 

yiyôjiesha pava yilhônshamsha'ne shi' ti tcufayesh. 

23Java jayôjiesha ts'ivee ca nanc'ashamyam; pa nôque lhjunash ti lh'Diosyish japi 

lhech pa yichifasesh vitsha. Pa jayeetsha ca niniyôyeshyijulh java jayôjiesha, pa jaspa 

nitajulhemey. 

24Taj ti pa ninanc'ashameshyam pa ninanch'anjayu'yi ts'ivee, pa ninchenlhatsham 

ts'ivee pa voqu'e pava niysisa ti yaychavalhey ts'ivee. Pa ch'apaa ca natpecyi pa 

t'ôyiyijulh ts'ivee. 

25Jan t'aplhu'eshch'e japi acchevot'elh ti tay'een ja Egipto pa yamja nôqueesh, 

yivaatsha ti jachentajelh'ay'in jap'elh lhacôm'a japi yicavos yitô'ya pava vaclan. 

26Taj ti avaatsheelh pa nianc'ashamshelhyam pa nianch'anjuyuelha, vooy ti yaash ti 

nayôôyshelh ti ayôjijamat'elh c'oya japi acchevot'elh. 

Pa vat'ôôlhjônjayashesh shi' pa lhanclôyitsjayash pa Israel 

27“Avaatsha, Jeremías, anfacleem lhacôm'a navôque, lha'ma ca ninanch'anjayutajaa; 

asitseneshc'oya lha'ma ca ninacuulhtaja ts'ivee. 

28At'esha: ‘Napuque vatachifas ti ninanc'ashamem pa Lhcaanvacle, lh'Dios pa 

ninteesh ca chinasclanemch'e. Chiyvômjatshic'oya lhacôm'a pa yijô' yiey nava 

lhashic.’ ” 

Chiyôclôj pava venalha yiey pa Jerusalên 

29¡Jerusalên, at'ovôsey nava ayees ca avôm'in! ¡Pa u'elheyjop pa vat'aclach 

vatacshinjavo yiey java uticuy am'e pa'na! Lhayaash pa Lhcaanvacle ti suya napi 

achifas, ti yayjat'een shi' ti yapun. 

30Pa Lhcaanvacle yit'esh: “Napi lhtachifas yiey na Judá caaj pa lhfanishlhavach ti 

niyenesh: yan'e ts'ivee java japun chiydiosiyan yiey na yishjanjavat chiyvenchatyam, 

shi' ti yisasinatesh ts'ivee. 

31Yiey ja tshim'ech'e ja Ben-hinom lhech yisnatesh'e ja lhavitôvat ja chiydiosiyan 

Tofet ti chiylhônemsham japi lhcles yitsjôy shi' japi ôcjeclôy, java lhech 

niyiyôjijanesh ti niyen ca yaychavalhjayasheesh. 

32Pa lhe'naa yivaatsha, ya Lhcaanvacle, ti jayeesh ti nam jayu pa nalhu yiey nôque ti 

tanca lheyeesh jayu Tofet nilhecha na Tshimch'e Ben-hinom, pa lheyeesh jayu 

Tshimch'eesh ti Chivancaclôn'e. Yiey na Tofet chitish'ec'oyaan jayu papi vafsha'ne, 

lhayaash ti ampa ca nôv'e'. 

33Pava lhavuuvtes napuque nivacle tuj jayu pava c'afoquis shi' pava yaquisetes pa 

ampapu jayu ca nisa'sesh. 

34Javômjatshic'oya jayu nava yitsates na Judá shi' nava lhcaavjuc na Jerusalên java 

vat'acjayesh ti chivatc'usinat'in shi' java vat'ajayesh pa vatajayajash; lhacôm'a na 

vatavtsateyish ti yalhatajesh ti am'e pa'na. 

Jeremías 8 

1Pa Lhcaanvacle yit'esh: “Pa lhech nalhu pa chiyayjatch'esha'ne jayu java 

lhanvalhjeyesh java lhavnus japi lhcaanvacles shi' japi chinvacleyanesha'ne ja Judá, 

japi vatcasinôc, japi chiytôyjata pava vaclan shi' japi yie' ja Jerusalên, 

2pa chiclajunjatc'oya jayu na jumcuclaay, shi' na jive'cla shi' nant'ajôôj nava catiis 

navan lhenjasesh, ti t'acu'mesh'in shi' ti voqu'e vatich'e, ti niy'ôsjop'in shi' ti 

yôclôjesh'in. Ampapu jayu ca nantôqu'e' ca jaspa nitishc'oya. Pa mônlhaae jayu 

cotsjaat jan lhjunash java samjuy. 

3Papu ca mônlhatajasha'ne napuque nivacle ojiyis, yiey pa ca chinvantaj'e ts'ivee ti 

nôjeshch'e ti jacatsônjat'in, pa t'ashjateshem apee pa lhavafi pa lhamônlhajayashtaj. 

Yivaatsha, ya Lhcaanvacle yaash na yunaj, lhech yônasheshem. 

4“Avaatsha, Jeremías, anôyôjem napi lhtachifas nôque ya'clish ti tôlhyi': ‘Meelh pa 

ve'lha ca nancôôtajsha'ne, pa nineetsham; meelh ca ninvooytajach'e pa nôyish pa 

napecla pa lhech. 

5Pa lhechesh, Israel, ¿ta t'e lhayaash ti t'ôôlhjônyam'in? ¿Ta t'e lhayaash, Jerusalên, ti 

lhavaantanyish'in yajatesh? ¿Ta t'e lhayaash ti lhetlha na'shesh'e na av'ojiyash pa ni'en 

ca atpecyiy? 

6Jach'antajesh'aan, taj ti ampapu ca yipe'yaan ca nitônôychatesh pa lhav'ojiyash ca 

nivatc'ôjlhanitesh ca niteetsha: ¿She t'e pa jasnateshyitam? Lhacôm'a ti 

yifaclitch'esha'ne pa lhnôyish, jan lhjunash ja cuvôyu ti chiycumchatey pa 

vatvatclônjayash. 

7Ja siyôjônôj ti yi'shi' na nalhuyish yitô'ya pa t'aplhu'a ca natpecshicham. Ja ucl'otaj, 

lhja côschenja shi' ja cajtaj yitô'ya pa t'aplhua ti yichey peelh ti yie'. Pa vena 

ajunashelh, napi yichifas, naantôfaacshelh nava yiyôjijates. 

8¿Tam'ey ti iseelhjop'am ti lhteetshelh ti lhatcajôysheelh shi' ti caajelh'am nava 

lhayôjijates na Lhcaanvacle? ¡Japi vanqu'isesh java vatcuts'ajinôc pa 

yôôlhjôneshvatsham'in! 

9Taj japuque tcajôyshaytajsha'ne pa chitants'aclanjayansha'ne jayu, pa jovatsjanjasesh 

jan lhjunash java yaquisetes ti yôjôyshi lhpa vatc'ôôvte. ¿Ta yie' ja lhcajôysha ts'ivee, 

ti yapunjulh nava yiclishay? 

10Pa lhe'naa ti jajutey jayu japi lhjayas jap'elh nivacle, shi' ja lhcootsjat ca nitsôt'ajesh 

pap'elh. Lhayaash ti lhacôm'a, japi pitesch'e shi' japi tiqu'icsha'ne, tsi'sha ti 

yaychavalhey ca lhamatsjaseesh java niysisa lhfanishlhavach; japi chiytôyjata pava 

vaclan shi' japi vatcasinôc lhacôm'a ti yisnatesh pa lhavancatejayashiin. 

11Yifetatsiyantajesh'in ts'ivee ja tanvay'echisham java lhavo'matas japi yichifas; pa 

yit'eshaan ti tajulhe'mey lhacôm'a, taj ti lhacôm'a ti niysa' pa lhjunash. 

12¡Iseemjop ti yivapenjatesh'in ti yisnatshem côque ti ninclôôyshem! Taj ti pa 

ninanchavayjatey ca nivapenesh, ¡lhayaash ti nintô'ya ts'ivee côque ti vatvapenajesh! 

Pa lhe'naa, yivaatsha ca jaclôyitajesh, pa nit'ecletvajulhsha'ne jayu shi' ca 

ninatelhvatjulh'in jap'elh. Yivaatsha, ya Lhcaanvacle, jayeetsha.’ ” 

13Pa Lhcaanvacle yit'esh: “Jat'ovôseshch'e jayu napi yichifas jan lhanfanash ja trigo. 

Pa tanca mônlhaashi pa ca ve'lhaa lhpa lha' lhpa ôtjayetayuc, pa nilhecha lhpa ve'lha 

lha' lhpa higoyuc. Pa tsi'shaa jayu pava lhsashay ca natpecvane ts'ivee.” 

14Vooy japi lhtachifas pa yit'esh jayu: “¿Ta t'e lhayaash ti nôque casmônlhee? 

¡Shtanôjilhey lhacôm'a java yitsates yijôt'as, ca ve'lhaaesh ca shinclônsha'ne! Pa 

Lhcaanvacle, cas'Dios, shinclôneelhsha'ne jayu; pa nanjuteshjooy ca sht'iyô'ji pa 

yinôt'esh vatvafi'esh, lhayaash ti sht'ajuyeshjulh pa sasch'e. 

15Jaych'antajelhc'oya pava ca isa' yijunasheelh, taj ti ampa ca isa' ca ninamelhjooy. 

Jaych'antajelhc'oya pa yivatsjancheyashelh, taj ti tsi'sha ti chitatôyiyjatch'e. 

16¡Apis ti nam ja nicasc'utsfaa! ¡Apis ti chiypeya'ey yiey ja Dan pa lhayalh java lhclôy 

cuvôyu! Meelh ti t'eysheych'e pa yinuuyjat'e na cotsjaat. Nachey ca nitif'e na 

vatavtsateyish shi' lhacôm'a java yi'van, java yitsates shi' japi yi'shi'.” 

17Pa Lhcaanvacle yit'esh: “Jachenelh'atsham jayu pava tosis yicavôm, ca 

ninamtajelh'ay pa naju'jelhsha'ne; pava lhech ampa ca vatvitôyjayasheesh ca 

chinchenjulh.” 

Aôytejem pa Jeremías papi lhchifas 

18Na aôytejyam ampa ca yifetaseeshjop, lhpa yilhiivte yiamiyanch'e. 

19Java t'ôyivosesh japi yichifas chiypeya'shey lhacôm'a na vatavtsateyish: “¿Am'e t'e 

pa Lhcaanvacle yiey ja Sión? ¿Pa ampa ca lhech nôv'e' ja lhanvacle?” Vooy pa 

Lhcaanvacle pa yicuulh: “¿Ta t'e lhayaash ti tsijuvantajesh'in ti yôclôj ts'ivee java 

lh'diosec, java lh'diosec ampa ca natjuya shi' ti tavujuya?” 

20T'ônshi' ja nincôôp pa nôjeshch'e ja vatcavcalhech pa amelhyam pa vatnilhjenjayash 

ca natjuyelhyi. 

21Tsiclôyitesh na lhanclôyitsjayash napi yichifas; na vatacshiyash shi' na vatjovayi 

yaashyitapee. 

22¿Ampa jayu t'e lhfetaseesh ja Galaad? ¿Pa ampapu t'e ca lhech nôv'e' ca 

nifetatsiyanesh? ¿Pa ta t'e lhayaash ninvatsjanesh napi yichifas? 

Jeremías 9 

1 ¡Coostaja ca nantonsha'ne nava yitôsjey jan lhjunash ja yinôôt yalhatôlhch'een, jan 

lhunash ca factsejeeshch'e nava yit'ec, ca jôpjiin pa nalhu shi' pa tulh tôlh'ejop ti 

vafsha'ne capi yichifas! 

2¡Coostaja lhôn ca yie' yivaatsha pa am'e pa'na, ca tojeey pa ca yitshi'c'oya napi 

yichifas! Lhayaash ti lhacôm'a ti ninvo'yeshch'esha'ne; jan lhjunash ti tanôôychisha'ne 

japi yôôlhjônvatsham'in. 

3Yajatesh ti vatvaclhiteshjop ts'ivee ti yit'esha nava lhcuts'ajinôc jan lhjunash ti 

chiylhiyjônesh java vatc'ôjeyesh ja clutsesh. Na vatavtsateyish yi'shi' na vatcuts'aji pa 

nilhecha pa yijô'; ti yam'esham pa niysa' pa lhav'ojiyash, vooy lhavaatsha pa 

Lhcaanvacle lhech t'ônashesh: “Ninen ts'ivee ca nivôtôyjatyivne.” 

4Tajulhey ca ninujumatsen lhavach c'oya pa lhc'utsfa; pa nilhecha pa lhavelh ca 

nicafiyanjop, lhayaash japi vatvelhavot ti vatjôts'ôclônsha'neen pa vooy japi 

vatac'utsfas pa vatlhejeelhshisha'ne jap'elh. 

5Pa ve'lhee ts'ivee ti yiclôquiin pap'elh, pa ampapu ca niteetshe'ma pa yijô'. Ti 

yifayjanesh lhavach ts'ivee pa vatcuts'aji; pa vena lhfanishesh lhavach ts'ivee, 

6pa t'e pa ca t'ônasheesh ca nanvaych'aclaj. Pa Lhcaanvacle yit'esh: “¡Natesh'apee pa 

natesh'apeeen, pa lhjôts'ôclônjayash peelh lhjôts'ôclônjayash! Napi yichifas ninen ca 

nivatôyjatyivne. 

7Pa lhe'naa yivaatsha, ya Lhcaanvacle yaash na yunaj, ti jayeesh: ¿She t'e peelh 

isjopyam ca jasnatshem napi yichifas, ca vo'ya t'e ca janshi' ja itôj ca jaspa 

nasclanshisha'ne? 

8Java tach'acjes lhjunashjulh java vatc'ôjey ti nicôvômjatsu; pa t'ôta'yesh ti yit'eshaan 

java lhcuts'ajinôc. Pa is ti yicjuesh japi lhc'utsfasesh, taj ti yijô' ti yivclaneshc'oya 

ts'ivee java lhc'ôôvtey. 

9¿Niyiclôyitesh'apee t'e cavôque matas? ¿Pa niyajulhjatemsham t'e napi lhtachifas 

côque lhjunash? Yivaatsha, ya Lhcaanvacle, lhech yônashesh. 

10“Ap'elh'in shi' ca ech'atelh'apee nava uticuy, pa u'elheyjop pa vat'apjayash yiey java 

yitjatasch'esha'ne, lhayaash ti yivutunch'e pa ampapu ca lhech ninash'e; pa nichinpeya' 

ti t'eyshey java vôcôc, vooy java ajôclôs shi' java yaquisetes ti yiclôt'in. 

11“Pa vena yifanishesh jayu na Jerusalên ca ninaclapjuqu'e java utes, pa 

nitôvjoqueyshi java yo'nisetas; pa jajôney jayu ja am'e pa'na java yitsatesshi ja Judá, 

pa ama jayu papu ca tsitenasashi.” 

12¿She papi lhech tajulhesham pa lhcajôysha ca nitôyc'oya cavôque? ¿Ta jôque yie' 

papi yijutey ti yitôyjata pa Lhcaanvacle cavôque matas, ca jaspa ninôclitemch'e 

pap'elh? ¿Ta t'e lhayaash na vatavtsateyish ti yafalhch'e, ti clôjôj'e jan lhjunash ja am'e 

pa'na yiey pa ninash'e papu? 

13Pa Lhcaanvacle pa nicuulh: “Lhacôm'a cavôque vaclan lhayaash napi Israel lhavos 

ti yivôôm nava jafaycutajesh ti jajutey; pa ninanc'ashameshyam shi' ca 

nijôneshch'eyam. 

14Pa lhetipa'esh ti yôjijamat'esha'ne pava yench'e pava lhcachic ti yôclôj ts'ivee java 

lh'diosec yôôlhjôn'in, jan lhjunash japi lhnavot ti yeyjatsjanesh. 

15Pa lhe'naa yivaatsha, ya Lhcaanvacle yaash na yunaj, lh'Dios na Israel, ti jayeesh: 

Jajutem jayu ca nituj pa t'apôôyshi, pa jajutey jayu ca niyô'ji pa yinôôt yicavôm. 

16Pa jacatsônjatey'in jayu yiey japi vatachifas japi lhech shi' japi lhnavot ti 

ninantôfa'clesha'ne; jasnatshem jayu papu ca nijôyjanesh pava clesatas, ca namjey ca 

ya aj na papu ca ve'lhaa ca mônlhaa.” 

Pava vat'ôpjanôc yiey pa Jerusalên 

17Pa Lhcaanvacle yaash pa t'unaj yit'esh: “¡Avatjumteelhjulh! Ônelhey japi ôcjeclôy ti 

caajem pa lhcumjayashesh pa vat'ôpjayash.” 

18¡Jech, ca ninach'in clap ca nasnatesh pa t'apjayaashjoo; ca shinapjayanshelh ca 

nipontesh nava castôsjey pava cast'ec shi' nava cast'ivshay ca nitapooji pa 

cats'ôpjayash! 

19Yiey ja Sión ti namjooy pava vat'ôyivosesh ti aôytesch'esha'ne: ¡Shiya'esh catsivach, 

ti casjunashjulh ti shinafalhelhch'e!, ¡ti shtanclôyesh na shtavatclôyitesh! 

Chinachaneshjoo ca shtavôôm na cascootsjat, nava catsijpôyjey yafalhch'esha'ne. 

20Ôcjeclôy, ach'anelhch'e nava lhclishay pa Lhcaanvacle, pa avatjumteeshelhjulh na 

lhcliish. Pa eyjatsjaneshelh japi acleselh ca napvatsham'in shi' japi ac'utsfacheyelh pa 

lhech lhjunasha ca napvatsham'in: 

21“Na vatvafjayash yam'ôcji nava catsijpôyjey, yameyshi nava yijôt'as catsijpôyjey; ti 

yivômjatsha'ne japi taôvclas yiey java lhcaavjuc shi' japi nich'acsha'ne yiey java 

clayôych'esha'ne. 

22Java lhavuuvtes capi nivacle yiclajunch'e jan lhjunash java samjuy yiey java jotoy, 

jan lhjunash java vatcôvjiyanchey ti nicôtch'e jan niclanshi, pa ampapu ca nantôqu'e'.” 

Pa Lhcaanvacle lhech t'ônashesh: 

23Pa Lhcaanvacle yit'esh: “Pa ya aj ca ninuntesh pa tcajôyshay ti lhavcajôyshinajesh, 

nilhecha pa t'un'in ca lhech lhjunasheesh pa t'unaj, nilhecha pa acôjiin ca lhech 

lhjunasheesh pa lh'acôjiyashiin. 

24Ca nicaajtaj papi yen ca ninuntesh, pa ninuntesh lhavach ti nitôfacyish, pa nitô'ya ti 

ya'lhech ya Lhcaanvacle, ti jaycumesh'een na cotsjaat na vatencheyash, na 

vatniisclanjayashch'e shi' na yivo'yeshch'e, lhayaash cavôque ti ts'ishamitjat. 

Yivaatsha, ya Lhcaanvacle, lhech yônashesh.” 

25Pa Lhcaanvacle yit'esh: “Nam jayu pa nalhu ti jaclôyitesh jayu lhacôm'a japi 

lhtachifas ti chiyseja pa t'ôj yiey pa tanvay'echisham: 

26vooy japi yiey ja Egipto, ja Judá, ja Edom, ja Amón shi' ja Moab, shi' shta lhacôm'a 

japi yiey ja am'e pa'na ti yivoc'ajane. Lhayaash ti lhacôm'a japuque lhtachifas pa 

mônlheesh lhacôm'a japi lhtachifas Israel lhavos, yijô' ti yôôlhjônesh ts'ivee nava 

lhcachic.” 

Jeremías 10 

Pava chiydiosiyan shi' pa yijô' lhnôclôjqueyash pa Dios 

1Ach'anelhch'e, lhtachifas Israel lhavos, nôque ya'clish ti yiyôjieshelh'a pa 

Lhcaanvacle. 

2Pa Lhcaanvacle yit'esh: “Ya aj ca avo'jelhch'e pa lhjunash jap'elh vatachifas pa ya aj 

ca naqu'imjatelh nava ca chinôclitaj yiey ja vôôs, jan lhjunashesh japuque lhtachifas. 

3Ja vatfayjanchititesh japuque lhtachifas ampa ca nitô'lha. Ti yit'ovôsch'e pava aacjuy 

yiey pava yitac, jan t'acu'mesh'in pa yisnatesh pa ti lhfanishesh, 

4pa nijooylhach'e ti yiisinatesh pa clesanilh clim shi' pa cojiyaj, pa yiclôneshamc'oya 

lhja chiyuyjatsham ti yichenesh ja t'ajuya pa jaspa ya aj ca nancôôtsha'ne. 

5Java chidiosiyan lha'yasha java chinjovatsjanesh pava ajôclôs ti chiytsemaajshic'oya 

pa vatcac'ovat'esh pava saniyôtas; sasjop ca nitasinôy, pa iseemjop ti tilhoojane 

ts'ivee, lhayaash ti ninvaclech. Ya aj ca anjova'yelhem java lhech, ti amem pa ca 

nasnatshem pa niysa' pa nilhecha pa is.” 

6Lhcaanvacle, ampapu ca ajunashajulh: avaatsha ti a'uj, na ey yaash ti uj shi' ti t'un'in. 

7¿She papu ninanjovay'ajulh, ti lhanvacle'ash japi vatachifas? Avaatsha lhtajulhsham 

ti lhtanjovayiy. Yiey lhacôm'a japi tcajôyshaysha'ne shi' japi lhcaanvaclesesh'e na 

cotsjaat, pa ampapu ca ajunashajulh. 

8Lhacôm'a japu lhech ti ninatcajôyshaysha'ne, pa nive'lhaa papu ca tôôytseja ¡Pa 

ampapu ca neyjatsjanesh pa yeclô' t'iya! 

9Java lhdiosec tsi'sha pa clesanilh clim ti chitôlheshey ja Tarsis shi' pa clesanilh 

cojiyaj ti chitôlheshey ja Ufaz; ti lhasnatsjesesh japi yisnatesh java yeclôy shi' pa 

clesanilh ti yuyjatch'esha'ne java sivôclôc lhayjey yacutinlhiy shi' java yucsha'ne, 

lhacôm'a java lhech ti lhcumjat'esh japi yitô'yish pa ti yisnatesh. 

10Pa Lhcaanvacle pa lhech yijô' ti Dios, pa Dios mônlha, pa Lhcaanvcle ôyjôlhôyech. 

Meelh ti suy pa yinayuuyjat'e na cotsjaat; japi vatachifas sasemjop ca nit'unjulh pa 

lhavôôc. 

11(Avaatsheelh, Israel lhavos, at'eshelhe'ma japi ampa ca naychavalh: “Java lh'diosec 

ti ninasnatesh ts'ivee na vôôs shi' na cotsjaat ti chiyvômjatshi jayu yiey na cotsjaat; pa 

nive'lhaa jayu pa ca mônlhaa java lhech ti yi'ôcji na vôôs.”) 

Pa t'aclaachjop pa vatôclôjqueyashesh pa Dios 
(Jer 51.15-19) 

12Pa Lhcaanvacle, pa t'unaj, yicheneshjop na cotsjaat; pa lhcajôysha ti yiyitsjat'e na 

cotsjaat; pa lhtôycheyash pa yifach'antajesh pa vôôs. 

13Pa t'ôjôj yicuuctenesh ti yit'ôyitshi pa yinôôt yiey pa vôôs, pa yichenchishamch'e 

pava vôsey tô'lhey lhac'o'ey na cotsjaat, pa yipjumtsiyanshi pava tachinshi ti yi'shi' pa 

tsha'nu pa yichen pa lhaviim pan yie' ti yisclan'esha'ne. 

14Pa ninatcajôyshay shi' pa ampa ca nitô'yish lhech pa nivacle. Java chidiosiyan 

yivapenchat'in japin lhcumjat'esh: java lhajpeclesesh jôts'ôclônjanjas shi' ti amem pa 

lhamônlhajayash; 

15vataasnatsjasesh ampa ca chintôlhesha, tanclôôysha'ne, vooy pa Lhcaanvacle ca 

nasclantajch'e pa yivômjat jayu. 

16¡Pa vena lhjunash pa lh'Dios ja Jacob, ti yivclanjat lhacôm'a java caaj! Pa lhech 

t'acu'meyshi lhatam ja Israel ti vattsôôtjatesh. Pa Lhcaanvacle yaash pa t'unaj: ti lhech 

lheyesh. 

Tasinôyelhvatjulh pa chiytôyjata pava vaclan papi vatachifas 

17—Vooy avaatsha, ti vatachifa'ash yiey nan lhôv'e', pa antôqu'e' nava acaquicletôy. 

18Lhayaash pa Lhcaanvacle yit'esh: ‘Nôque t'aplhua jayu ca jatontey napi tsitenasshi 

nôque vatavtsateyish. Pa jamjatvane ts'ivee jayu ca nicaaj papu ca nasvan ts'ivee.’ 

19—¡Shiya'yivach, ti jôvji' na lhnôjayashicham! ¡Nava yivo'matas amem pa ca 

chinfetatsiyanesh! ¡Yivaatsha jaychavalhtajey ca nasclôôyjulh nôque aôytejyam! 

20Na yichavat yafalhshicham, lhacôm'a java lhniyjôyesh ti yectesch'e. Japi yicles pa 

tsivôôm, ¡pa ampapu ca navclan! Pa amjop papu ca nachajeyjop ca nitsemajch'eyam 

pava yitsha'nuvoquey, papu ca nanc'aatshamyam pava yitsha'nuvos. 

21—Japi yiclôvalhtaj napuque lhtachifas ninatcajôyshaysha'ne; pa ninvooysha'ne pa 

Lhcaanvacle. Pa lhe'naa ti yachajeshicham pa lhacôm'a pava lhclôytajesh ti 

yicatsônjat'in. 



1364 

 

 
Nivacle Bible  

© 1994,  Sociedades Bíblicas Unidas. 
 

 
 

 

22¡Avatjumteelhjulh! ¡Ti nam na vat'eyaj! Na ve'lha vatavtsateyish fchenajjulh tôlhey 

na yaash ti yicuuctenshi ti vena lhfanishesh jayu nava yitsates yi'shi' ja Judá ca 

ni'amiyan'e pa'na ca tsi'shaashi pava yo'nisitas. 

23Lhcaanvacle, tsitôôysha napi nivacle ti nintsôt'ajesh pa lhamônlhajayash, ti 

nichinashjatesh pa chiytsôôtjatajesha. 

24Atsiisclaneshelhch'e pa lhjunash pa avoyjayasheshch'e, pa nilhecha pa avôôc ca 

astifeshelhch'een. 

25Anatjateysha'ne pa avôôc napi vatachifas ti ninen ca nivôntôyit'a, nan yie' japi 

lhtachifas ti nintôn'ay, lhayaash ti yijuujane napi lhchifas ja Jacob, japin tifch'een 

lhacôm'a shi' ti yaflhitch'esha'ne na vatavtsateyish. Pa jayeesh ti jacuulh: “Jech, 

Lhcaanvacle.” 

Jeremías 11 

Nichinjôneshch'e pa vatpe'yejat 

1Pa Lhcaanvacle niyôjiyi, ti ya Jeremías, pa yit'eshyam: 

2“Napi Israel lhavos ca nach'anch'e nava t'ônashch'e nôque vatpeya'esh. 

Asinô'yeshc'oya napi yiey na Judá shi' napi tsitenas'e na Jerusalên 

3pa at'esha ti ya lhech, ya Lhcaanvacle, lh'Dios napi Israel lhavos, ti ojey papu ti 

ninanc'ashamesh nava t'ônash nôque chivatpeya'esh. 

4Na lhech vatpeya'esh jasnatshem japi acchevot'elh ti jayjat'een ja Egipto, jô lhech 

vatavtsateyish ti chiyjôney ts'ivee jan lhjunash pa itôjiyesh ti chiyajotshi pa clesanilh. 

Pa jayeetshem: Anc'ashamshelhyam ca asnatshelh lhacôm'a nava c'ayôjieshelh'a vooy 

avaatsheelh yichifaselh'ash jayu pa yivaatsha pa a'Diosyishelh jayu. 

5Ca anch'anjayutajelh'yi, pa c'ôfisjatch'e jayu ti jape'jiyinesh nava jasnatshem japi 

acchevot'elh ti jajutem, na cotsjaat nan caajelh'am nôqueesh, nan caaj'e pa vatts'oos 

shi' pa acôyech niama jan lhjunash pa yinôôt.” 

6Pa lhechesh pa yit'eshyam pa Lhcaanvacle: “Ach'ayaneshc'oya'an nôque ya'clish yiey 

nava yitsates yi'shi' na Judá yiey shta nava lhcaavjuc na Jerusalên. Pa at'esha napi 

nivacle: ‘Ach'anelhey nava yit'esh nôque chivatpeya'esh pa ôfisjatelhch'e shta. 

7Meelh ti jayjat'een ja Egipto japi acchevot'elh avaatsheelh, pa jatôyjatajc'oya'an ca 

nanch'anjayu'yi ts'ivee, pa yamja nôqueesh ti c'atôyjatajelhc'oyaan. 

8Taj ti pa ninach'anjayu'yi pa ninanc'ashamyam ts'ivee, pa ninchenlhatsham ts'ivee pa 

ninvô'mesh pava niysisa ti yivo'yaan lhcachi'. Pa ninen ca nôfisjach'e java t'ônashesh 

java jayôjitajsha, pa lhechesh pa jancheney java chiyclôyitesh ti chinfacshi na 

chivatpeya'esh.’ ” 

9Pa Lhcaanvacle yit'eshyam shita: “Napi yie' na Judá shi' napi tsitenas'e na Jerusalên 

vatpeya'tajyish ti tanjuyijulh. 

10Pa vapecla ts'ivee pava lhsasch'e lhavaatsha jan lhjunash lhapesh ti yisnatesh japi 

lhacchevot, japi lhech vantanyish ts'ivee ti niqu'ishamtajyam, pa yichey ts'ivee jav'elh 

chiydiosiyan pa yôclôjvatam. T'ajôôjulh japi Israel lhavos japi yie' ja Judá ti yapun 

ts'ivee na chivatpeya'esh ti jasnatshem japi lhacchevot ts'ivee. 

11Pa nôquen lhayaash ti jancheney jayu pava tavijatay pava sasjop jayu ca niclôtc'oya. 

Lha'ma ca nisitsenesh ca nit'aalhtajayijop ca qu'efenesh, pa tan jayu ca yich'ansha. 

Yivaatsha, ya Lhcaanvacle, lhech yônashesh. 

12Pa lhecheesh napi yiey na Judá shi' napi tsitenas'e na Jerusalên pa nôqueyjop jayu pa 

nit'a'lha ca nefenesh java chiydiosiyan javan yitseclôlhe'maan pa acôjqu'e pa lhniish, 

taj ti java lhech sasjop jayu ca nalhjenesh ca ninamtaj jayu java tavijatay. 

13Na Judá t'ajôôjulh java chiydiosiyan java yitsates, vooy napi tsitenas'e na Jerusalên 

yitsemajch'e nava lhavitôvtes t'ajuya ti yitseclôlhe'mey pa acôjqu'e pa lhniish ja Baal 

yiey ts'ivee nava lhcaavjuclesh na yitsaat. 

14Nôque lhjunash avaatsha, Jeremías, pa ya aj ca a'lhemey pa lhnefenjayash napuque 

lhtachifas; ya aj ca atôlhjatyiyijop pa alhjayashem pa ya aj ca atants'aclanem napi 

lhech, lhayaash ti niyit'esh ca yich'aneshjulh ca chint'alhyiyijop ca vanqu'efen ti 

tôlh'ejop nava tavijatay. 

15“¿She pa vooysha'ne napi Israel lhavos, napi yic'utsfas, yiey na yishjanjavat, ti 

tifeshch'e pava yaash lhfanishlhavach ti niysisa? ¿Lhaychavalhtajelhey t'e ca 

anjuteelhyijop pa lhôtje shi' pa t'asjaan ti acufayjat'eshelh ca chinayjatelhe'am nava 

tavijatay, pa tajulhelhey'am jayu ca aclôtelh'in? 

16Jav'elh nalhus yivaatsha, ya Lhcaanvacle, yiquey'ashelh olivoyuc jpeclematsej, ti 

acloj java isis lhay ti janelh'atshi; taj ti nôqueesh pa jatô'lhesh'e nava factsesch'e 

cuuctenes, pa janapjunch'e nava asashay pa nivutunch'e nava at'oy. 

17“Yivaatsha, ya Lhcaanvacle, yaash na yunaj, ti c'acôvjiyan pa jayiyôjijaneshjop 

nava tavijatay ti t'ajuyelh'ajulh tôlh'ejop java niysisa lhjunash napi Israel lhavos shi' 

napi yiey na Judá ti yisnatesh ts'ivee, taj ti napi lhech tsapun pa yitseclôlhemey'in pa 

acôjqu'e pa lhniish ja Baal.” 

Papi nilhc'utsfasa pa Jeremías ti nivôncaclônjatsutajesh 

18Pa Lhcaanvacle tsitôyjata napi niyc'utsfasa ti yivclanjatyic'oya pa niysa'. Pa lhech 

nic'at'eyam nava yitôsjey pa jaspa tsitôyc'oya. 

19Yivaatsha piiy ca yijumteey jan lhjunash pa tashinshtaj ti chiyichaaj ti chiyiclôn, pa 

ninastôyesha pava lhfanishesh ti yôyinch'e ti tanjuyeshyijulh. Yit'esh ts'ivee: 

“Shtat'ovôs lha aacjiyuc nôqueesh ti is lhacôm'a, shtantsojeelhshic'oya nôque 

lhcootsjat japi mônlhasha'ne, jaspa ama papu ca naychavalhch'e lhjô lhech.” 

20Taj ti avaatsha, Lhcaanvacle, yaash pa unaj, avaatsha navo'yeshch'e ti 

lhatcaasclanchaych'e; avaatsha lhantôfaacsham yiey pa tasham pa nivacle. Astôyjata 

pa afanishesh ti lhclôyit napuque nivacle, janshi' nava apôcôtôy nava tôlh'ejopyam. 



1366 

 

 
Nivacle Bible  

© 1994,  Sociedades Bíblicas Unidas. 
 

 
 

 

21Napi lhavtsat'e na Anatot, napi vo'tajeyam na yivafi pa niyôjieshyi ca ya aj ca 

yasinôquiem na lhey pa Lhcaanvacle, ca niyt'a'esh pa nasclôntaj apee. 

22Pa Lhcaanvacle yaash pa t'unaj pa yit'esha: “Vooy yivaatsha jajônshelhch'eam jayu 

avaatsheelh: napi nich'acsha'ne chiyclônshi jayu pa vatvatclônjayash, vooy napi acles 

napi yitsjôy shi' napi ôcjeclôy yivômjatsha'ne jayu pa yipcu'. 

23Pa tanca ve'lhaa papu ca mônlhaa, lhayaash ti nam jayu pa nalhu ti jajônshelhch'eam 

jayu napi Anatot lhavos, pa janchajelh'ay jayu avaatsheelh nava tavijatay.” 

Jeremías 12 

Pa chiytôyjata pava vaclan tasinôyey pa Dios 

1Lhcaanvacle, ca nitsasinôyutaj'a avaatsha yajatesh ti navo'yeshch'e; taj ti ca jentaj ca 

c'aniy'ôs'ash pan lhayaash ti caaj'in java matas. ¿Ta t'e lhayaash ti iseem pa lhjunash 

japi ojiyis? ¿Ta t'e lhayaash ti piiy lhavach japi vancaclôquisha'ne? 

2Avaatsha lht'iyjatch'esha'ne, japi lhech pa yichenshicham java lhfetatsiy, shi' ti 

tôlhshi' ts'ivee pa taaysha'ne shta. Java lhashic ja lhavôjqu'e pa tanc'uyesh'aan, taj ti 

vooy ja tasham pa tojey'am. 

3Avaatsha, vena ajunash, Lhcaanvacle, pa lhantôfaacyish; avaatsha lhasvan shi' ti 

lhantôyeshyi pa yie' pava tsicha'vayesh'atay. ¡Achaaj napuque nivacle jan lhanfanash 

ja chiyclôn'esha'ne java tashinshtas; apayeyshisha'nejop pa nalhu ca chinclônsha'ne! 

4¿Ta yôj'e' jayu ti chiyclôjôjiyan na cotsjaat shi' ca natpecvane pava t'aclôôc yi'shi' na 

joot? Nava yaquisetes shi' nava ajôclôs vafsha'neen tôlh'ejop pa lhav'ojiyash japi 

tsitenas'e na vatavtsateyish, ti yaychavalhtajey ca niavaneesh java yisnatesh ts'ivee. 

Lhculhjayash pa Dios 

5“Ca nulhôjtaj'e ti lhcumaajulh napi nivacle vacleetsha'ne, ¿pa naô pa istaj'ejop'am pa 

aniitshayjayajulh japi nivacle cuvôyuyjas? Pa nôôclheey vatcootsjat pa nachavayjatey 

pa is ajunash, ¿taj ti ta afanishtajeesh jayu yiey pa aactsej'esham ja tovôc Jordán? 

6Lhama'taj japi avelhavot'elh, ti tô'lha na natsôt'ajesh ajôôjam, ti naclôquiin, ti 

tôn'ash'in ti niyatjatsu'a ti yiey ôyiish. Pa ya aj ca acafiyan japi lhech, lha'ma ca 

nitasinôyesh'am pava isisch'e lhclishay. 

Pa lhtacshiyasha pa Lhcaanvacle tôlh'ejop pa lhjunashch'e papi lhchifas 

7“Javôm'e napi yichifas, pa japun java yicaqueclitôyesh. Janshi' java lhpôcôtôy japi 

nilhc'utsfasa napi vatachifas ya'shesh ti yenjasesh. 

8Napuque lhtachifas, ti yicaquicletôyesh, pa nôqueesh lhjunashjulhyam pa 

jump'uvalhjetaj yi'shi' pa yita'; ti tôcjôtinyijulh, pa lhe'naa ti japun. 

9Napi yichifas lhjunashjulh pa ajôclô ti isis pava lhafas, vooy pav'elh ajôclôs ti 

t'eclet'aan. ¡Anachelhnee lhacôm'a nava yaquisetes yalhanashch'een; atc'aeelhvanejop 

ca ajutelh'am pa ôclelh! 

10Acloj japi chinvacleyan nivatac'utsfasa yivômjatshamsha'ne na yiôtjayetachat, ti 

t'ôsjavat'esh ts'ivee na yicac'ovat. Ti yijôney ts'ivee ti nintanash'e ti am'e pa'na na 

vatcac'ovat ti c'ashjat ti yenach'esh. 

11Ti yiamiyan'e pa'na shi' ti nichinash'e, yivaatsha ti javan pa jap'een. Lhacôm'a na 

vatavtsateyish ti am'e pa'na pa ampapu ca naychavalhaan. 

12Pa lhacôm'a java uticuy yi'shi' ja am'e pa'na nachey japi nivacle cômclônjas, 

lhayaash yivaatsha, ya Lhcaanvacle, caajyam na clesataj ti jatifesh'e jayu na 

vatavtsateyish tôlh'e' ja lhavôj'e pa namjey lhac'o', pa ameem jayu pa vatpiiyash papu. 

13Yicôvjiyantajch'e pa trigo pa lhcavcalhjesesh pava c'utjanicuy; lhacôm'a java 

t'acum'e ti cha'lheesh. Pa lhcavcalhech pa vômeemshi tôlh'ejop yivaatsha ti tujaam na 

yivôôc.” 

Pava lhfacjesem pa Lhcaanvacle papi lhtachifas tajulhshi pa Israel 

14Nôque yit'esha pa Lhcaanvacle japi lhtachifas ojiyis, tajulhshi ja Israel, japin 

yivômjatsha'ne na cotsjaat ti yijutajey ti nôyôjem japi lhchifas Israel: “Yivaatsha 

jatsojeyshisha'ne jayu yiey na lhcootsjat, pa jachaajsham jayu ja Judá ca nôvji' ts'ivee. 

15Taj ti ca nanjooylhatajch'e ti jantsojeyshisha'ne pa jachajeyc'oya jayu na 

yicavts'aclayjayashesh ts'ivee, pa jachajey'in jayu na yitsôt'ajesh lhcootsjat shi' ti 

yitsôt'ajesh lhavtsateyish. 

16Yijô' japi lhech ti yeyjatsjanesh napi yichifas ti tanôôclhanitshe'ma ja Baal, taj ti 

nôqueesh iseemjop jayu ca jiyitsjatyitam napi yichifas, ca yijô'taja ti t'acuumjulh java 

yajulhjatey lhatam napi yichifas pa nitônôclhanitshe'ma na yey pa niteesh: ‘Tô'lha pa 

lhamônlhajayash pa Lhcaanvacle.’ 

17Taj japi vatachifas ti ninanc'ashamyam, pa jantsojeyshi jayu pa lhfetas pa javômjat 

jayu. Yivaatsha, ya Lhcaanvcle, lhech yônashesh.” 

Jeremías 13 

Pa chinôclitesh pa nilhavoyjayasheeshch'e pa Israel 

1Pa Lhcaanvacle yit'eshyam: “Meey ca acashaya pa vatanucfat'esh sivôclôc 

lhayech'esh pa anucfeesh'e, taj ti ya aj ca avayitesh pa yinôôt.” 

2Pa jaycasha'ya ja vatanucfat jan t'ônashesh pa Lhcaanvacle ti niyôjieshyi, pa 

janucfachi. 

3Pa lhechesh pa tasinôyeshyam shita pa Lhcaanvacle pa yit'eshyi: 

4“Acum'e na vatanucfat ti lhatcasha'ya shi' ti lhnucfeesh, pa meey ja tovôc Éufrates pa 

lhech ôfich'e, yiey ja lhpôc'ôsivash lhja utej.” 

5Pa jôquesh yiey ja tovôc Éufrates pa jafiich, jan t'ônasheshyam pa Lhcaanvacle ti 

niyôjieshyi. 

6Ti nôjeshch'e java caju nalhus, pa Lhcaanvacle pa yit'eshayam: “Meey ja tovôv 

Éufrates ca anchaaj ja vatanucfat ti c'ayôjiesh'a ti lhfich'e jô lhech'e.” 

7Pa jôquey ja tovôc Éufrates ti javooysha'ne jan yie' ja cotsjaat ti jayjat'e ja vatanucfat 

jan yie' ti jafich'e, taj ti palha ti cleetshi pa ampa ca natjuya. 

8Pa lhechesh pa Lhcaanvacle pa niyôjieshyi ve'lheeshcum, 

9ti yit'eshyam: “Pa lhech lhjunasha ca javômjatajshi jayu pa lhnunatsjayash na Judá 

shi' na Jerusalên. 

10Napuque lhtachifas ojiyis vantanesh ca nanc'ashamesh nava yiyôjijates pa lhetipaesh 

ti vaniyitesh java iyieshch'e java lhcachic. Ti yicha jav'elh chiydiosiyan ti t'acu'mem'in 

shi' ti yôclôj. Jan lhjunash nôque vatanucfat ti ampa ca natjuya. 

11Jan lhjunash ti chivanucfeesh pa vatanucfat ti chivatclôpjalhesh, pa lhech 

yijunashesh lhacôm'a napi lhtachifas Israel lhavos shi' lhacôm'a napi lhtachifas'e na 

Judá ti yiyish ts'ivee, jaspa yichifaseesh pa jajutey ca nantôfa'clesh na yey, ca 

yich'anjayasheesh shi' ca yôclôjcovoseesh. Taj ti pa ninanc'ashamyam ts'ivee. 

Yivaatsha, ya Lhcaanvacle, lhech yônashesh. 

Peelh chinôclitesh pa nijooylha lhanclôyitsjayash 

12“Anfacleem shta: ‘Pa Lhcaanvacle, lh'Dios ja Israel, ti yit'esh: Pa yie' pava tnôjque 

tapoojqu'e pa ôtjayetas t'i'.’ Napi Israel lhavos pa nacu'lhesh jayu: ‘¿Tam'ey ti 

nishtantô'yish pa yalha yieshch'een tnôjque ti tapooy pa ôtjayetas t'i'?’ 

13Avaatsha pa at'esh ca acuulh jayu: ‘Pa Lhcaanvacle yit'esh: Qu'etsjetesha'ne jayu 

lhacôm'a napuque ti yi'shi' na vatavtsateyish; japi lhanvaclesesh ti yie'sha'ne ts'ivee ja 

lhc'o'vat ja David, japi vatcasinôc, japi chiytôyjata pava vaclan shi' lhacôm'a japi yie' 

ja Jerusalên. 

14Pa nanjooylhach'e ca joflhitvach jayu jan lhjunash java tnôjquey, ca 

natjuyeelhvatjulh jap'elh, japi vatatac pa lhech lhjunasheesh japi lhcles. Pa ampa 

yicavts'aclayjayasheesh jayu; javômjat jayu pa amayam ca nits'ôyesha'ne pa amayam 

shta pa yitsopajayashesh. Yivaatsha, ya Lhcaanvacle, lhech yônashesh.’ ” 

Chitôychatjulh pa Israel 

15¡Israel lhavos, pa Lhcaanvacle apis ti tasinôy'in! Ya aj ca anuntelhsha'ne, pa 

ach'anshelhjulh. 

16Ôclôjelh pa Lhcaanvacle a'Dioselh, ti jôjjecla'yesh ca nanchen pa tulhitaj ca 

necletsjatelhsham'in java uticuy tulh'apee ts'ivee; ti jôjjeclay ninancayôjatey pa 

shnacjay, pa tjonshajayshi jpecshi, ti lhatch'anelhc'oya pa vatqu'isjuyaj. 

17Ca naach'antajeelha pa janiistanjatesh jayu ca jap'in tôlh'ejop pa anunatsjayashelh; 

nava yitôsjey nitonsha'ne jayu pava yit'ec, lhayaash ti vanôôcfasha'ne java lhclôy pa 

Lhcaanvacle. 

Pa lhfaclech pa Dios t'ajuya pa lhcaanvacleesh 

18“Anfacleem ja lhcaanvacleesh shi' lhja lhamimi: ‘Ayelhshi ja vatc'ovaat, pa veelh'e 

cotsjaat, lhayaash na ashatech ti nicôtch'e ja lhc'ôcleesh ti chiy'isinatesh.’ 

19Java yitsates yiey ja Nêguev chip'oc'oya ts'ivee, pa ampapu ca namjam. Lhacôm'a 

japi tô'lha ja Judá pa chiysas'in ts'ivee, pa chitifshi' ti chiysaas. 

20Apôyjatelhchisham pa atôvat'elh pa ovalhelhjulh ti nach'in ti tôlhey na fchenajjulh 

napi nivatac'utsfasa. ¿Ta yie' java aclôyshelh ti c'acafiyantajelhjop, javôque 

aclôyshelh lhech pa anunatsjayashelh? 

Chiychayemjulh ti chiysaas pa Israel 

21“¿She pa lhteetsha jayu Jerusalên, ca chinanvacleyantajop japi nivacle ca alhecha ca 

acajôyshiyan? Nam'ay jayu pava ôôytej'am jan lhjunash lhpa ôcjeclô ti nicavatjatsu. 

22Ca ataniy'ôstajesh pan lhayaash ti vaclan'am côque, pa natô'yish'avne ti a'lhech ti 

tavijatayesh'am java asasch'e; ¡Côque pa natsishayan'in pa ataniyôytan'avach! 

23¿Iseemjop t'e pa yacut ti nicôyôjey pa lhjunash? ¿Iseemjop t'e pa yiyôôj ti 

tatclaneshch'e pava lhc'ayo'yis? Pa tanca atjuuyshelh ti nafayjaneshelh pa 

vatav'ojiyash ca isa'jop ca asnatshelh lhôn pa is. 

24Pa lhe'naa ti c'acatsônjatelh'in jayu jan lhjunash ja yiteej ti yifc'ôclôseshch'e pa 

lhaviim yiey ja am'e pa'na. 

25Côque avaatsha chinatsôôtjateshi, Israel, côque lhtajulhsham ti jasnatesh'am. 

Yivaatsha, ya Lhcaanvacle, lhech yônashesh. Lhayaash avaatsha ti lhantôvaclu'yiy. Ti 

lhcafiyansha'ne java yôôlhjôn'in chiydiosiyan. 

26Yivaatasha shta c'atsishayanesh'in jayu pa c'anôclitesh jayu pa avapenaj. 

27C'avanesh na aniyitsjayashesh na avômcavômjayash, na avapenajesh na afanishesh 

avach na atôtcôyôjayash, java niysisa afanish'avach yiey java uticuy lhcles yiey shta 

java jotoy. ¡Shiya'avach Jerusalên! ¿Ta ca t'elheesh ti lhavoqu'een pa ca ôjesh'e nava 

niysisa?” 

Jeremías 14 

Uj ti clôjôj'in 

1Tôlh'ejop ti clôjôj'in, pa yiyôjiesha pa Lhcaanvacle ja Jeremías, pa yit'esha: 

2“Napi Judá lhavos yipesh'in ts'ivee pa lhtacshinjayash, java lhavtsates 

nic'useemvatsham'in, napi nivacle yicusan'e ts'ivee na cotsjaat. vooy na Jerusalên 

yisitsenesh ti tônesh'in nava aôytesem. 

3Japi acôsshisha'ne yivojayantajey japi lhcavos pa yinôôt, yiey pava lhqu'itsjes, taj ti 

ampa ca nivanch'e, pa tapeclesh'in atesha java lhôjquey amqu'e pa yinôôt; pa 

tastayeemvatsham'in ti yamqu'een pa lhavapenaj pa yinjuyjatshicham nava lhshatjes ti 

yip'o'e. 

4Papi vatcac'ovtes lhavos pa nichavayey ti tastayem'in ti yip'o'e pa lhshatech ti 

tanjuyshicham, lhayaash ti amc'oya pa tsha'nu, pa clôjôj'e na cotsjaat. 

5Yamsha' java ôjtinjay yiey java jotoy yivôôm java lhcles nich'a nivat'as, lhayaash ti 

ampa yitjataja ca nituj. 

6Java cuvôyutas yalhanashch'een, vatsavat'apee java uticuy am'e pa'na, pa 

tanshayc'oya pa lhaviim jan lhjunash java cajovonjas, vooy pa lhtô'vat nitojach'e, 

lhayaash ti ampa yitjataja ca nituj.” 

Pa chiytôyjata pava vaclan t'alhe'ma pa Lhcaanvacle papi lhtachifas 

7¡Lhcaanvacle, lha'ma nava yisasch'eclelh ti lhts'iyôytantajeshelh, acuumjelh'eyam pa 

tô'lha lhnôclôjqueyash na ey! Aclojesh ti ninasvoyeshelhch'eam ti jasnatshelh pa 

sasch'e ti jayjuyelh'ajulh. 

8Acaclecleelhc'oya napi Israel lhavos, yilhavqu'ilhjenajelh java nalhus ti tavijatay, ¿ta 

t'e lhayaash ti lhavaatjôney ti tôlhey pa tavujuya vatavtsateyish, jan lhjunash papi ti 

t'ôtaaysha'ne ti tsi'sha pa tulh ti yachajshiin? 

9¿Ta t'e lhayaash ti ajunashjulh pa nivacle ti nintôôylhavach, jan lhjunash pa 

vatvatclônjayash lhavo' ninvanqu'efen? Taj ti, Lhcaanvacle, avaatsha 

lhôveelhyitch'etsham, chitôyelh'yi lhacôm'a ti a'chifaselhyish; ¡Ya aj ca asvômeelh! 

10Pa Lhcaanvacle yit'esha navôque pa lhjunashch'e japi lhtachifas Israel lhavos: 

“Napuque lhtachifas yiyô'yesh ti yajatesh pa ti nashch'een ti navapecshi ts'ivee. Pa 

lhe'naa niyovalhsha'ne ca nasshamesh. Vooy nôqueesh jaychavalhemey java lhsasch'e 

pa jayaalhsha ca nitôych'eyam ts'ivee. 

11Pa Lhcaanvacle yit'eshyi: “Ya aj ca atants'aclaneyyijop pa is lhjunash napuque 

lhtachifas. 

12Aclojesh ti vat'ayipcuyansha'ne, pa nich'ansha jayu pava t'aalhtaja; pava acloj 

yilhônshamsha'ne shi' pava lhcufayjatesesh pava chiycôjiyan ti nichaajtajyi, pa 

niyovalhsha'ne jayu ca nasshamesha. Pa jatifesh'e jayu pa vatvatclônjayash, pa yipcu' 

shi' pa uj vatfamaat.” 

13Pa jayeesh ti jacuulh: “Taj ti, Lhcaanvacle; napi chitôyjata pava vaclan yit'eshem 

napi lhtachifas ti tanca navclan pa vatvatclônjayash nilhecha pa yipcu', avaatsha 

lhavashanem pa vatpiiyash nintay yiey nôquey'e.” 

14Pa lhechesh pa yit'esh ti tsicuulh pa Lhcaanvacle: “Jech cavôque yit'eshjop na yey 

japi chitôyjata pava vaclan yôôlhjôn'in. Tanca nicheney yivaatsha japi lhech, pa 

nive'lhaa papu ca yiyôjiesha, pa niyit'esha ca yasinôqui'em. Yôôlhjôn'in ti 

chiyvanjiyinesh, yijôts'ôclôn'in ca natvanchaysha'ne, yitôlhjata pava yitsôt'ajesh 

lhaychavalhjanôc. Cavôque nifaclelh'am'in napuque chitôyjata pava vaclan. 

15Taj ti yivaatsha, ya Lhcaanvacle, jayeetsha napuque chitôyjata pava vaclan ti 

yasinôquitajjop na yey navan ti nichenelh'ay, ti yit'esha ti tanca navclan pa 



1371 

 

 
Nivacle Bible  

© 1994,  Sociedades Bíblicas Unidas. 
 

 
 

 

vatvatclônjayash pa nilhecha pa yipcu' yiey nôque vatavtsateyish: napi lhech 

chitôyjata pava vaclan chiyclônshi jayu pa vatvatclônjayash shi' pa yipcu'. 

16Shi' napi vatachifas, napi niyôjiesha pa vafeelhsha'ne jayu vitsha yiey pa 

vatvatclônjayash shi' pa yipcu', nôquee napi lhjayas, napi lhcles yitsjôy shi' napi 

ôcjeclôy. Pava lhavuuvtes chiyayjatshiin jayu nava lhcaavjuc na Jerusalên, pa ampapu 

jayu ca nitishc'oya. Nôque yifanisheeshem jayu ca jashayantajem java lhsasch'e. 

17Pa anfacleem napi vatachifas nôque lhjunash: ‘Nachfach'ee nava yit'ec nava yitôsjey 

ja nalhuclay shi' ja jonshajaclay, pa tanca nit'ôsesha'ne, tôlh'ejop na yaash ti 

tavijatayem napi yichifas, tôlh'ejop ti uj ja lhavo'mat. 

18Ti jôcjaam na joot, pa ja'van cava lhavuuvtes capi vafshi'sha'ne pa vatvatclônjayash; 

pa jôcjaam na yitsaat, pa ja'van capi nivacle ti yivômjatsha'ne pa lhayipcu', vooy papi 

chiytôyjata pava vaclan shi' papi vatcasinôc ti yichey'in pa vatavtsateyish 

ninantôfa'clesh.’ ” 

Pa chiytôyjata pava vaclan ti yiyôjaan pa Lhcaanvacle 

19Lhcaanvacle, ¿lhatcavooyjulh lhacôm'a na Judá? ¿Lhapun na yitsaat Sión? ¿Ta 

lhayaash ti lhasvo'matanesh pa ampa yifetaseelhjop? Jaych'aneelhtajc'oya pava 

iseelhyam, taj ti nive'lhaa pa ca isa' ti namjelhyiin. Jaych'aneelhtajc'oya ca 

javatsjanelh, taj ti tsi'sha pa vatjovayi ti caaj. 

20Tsitôôyshelhyivne, Lhcaanvacle, nava niysisa shi'a pava tameneshlhavach capi 

yicchevot'elh; jasnatshelh pa sasch'e ti jayjuyelh'ajulh. 

21¡Tô'lha pa lhnôclôjqueyash na ey, pa ya aj ca acavoyelhyijulh; pa ya aj ca 

aychavalha ca apun na yitsaat nan yie' na lhasnôyech ac'ovat! ¡aychavalhch'e ja 

chivatpeya'esh ti lhasnatshelhyam, pa ya aj na ca aaminatelhyam! 

22¿Caaj t'e pa yie' chiydiosiyan pa yie' papi iseemjop ca nitajat? ¿Tam'eytaja na 

nalhuyish ca nanchen lhavaatsha pa uj tsha'nu? ¡Am, Lhcaanvacle shi' pa yi'Dios! 

Vooy avaatsha lhanchen, avaatsha lhasnatesh lhacôm'a navôque; ¡pa lhe'naa ti 

jaych'aneshelh'ajop! 

Jeremías 15 

Chichayjulh pa vatclôyitsjayash 

1Pa yit'eshyam pa Lhcaanvacle: “Lhama'taj ja Moisês shi' ja Samuel ti yiey nôque ti 

yiesh'e yijuyish ti t'aalhtajyi, ti ampa yicavts'aclayjayashesh napuque lhtachifas. 

Anfacleem ca nitay'een yijuyish ts'ivee ca nôqu'in. 

2Ca naniy'ôstajesh'in pa ca natjuyshiin pa at'esha cavôque ti tôlhyi': ‘Papi 

chiytsôôtjatesh ca nivômjataj pa vatfamaat, pa nivômjat pa vatfamaat; papi 

chiytsôôtjatesh ca nivaftaj yiey pa vatvatclônjayash, pa nivaf ca nôôvtajey pa 

vatvatclônjayash; papi chiytsôôtjatesh ca nivômjat pa yipcu', pa nivômjat pa yipcu'; 

papi chiytsôôtjatesh ca chinayjataj'e pa chinayjat'een.’ 



1372 

 

 
Nivacle Bible  

© 1994,  Sociedades Bíblicas Unidas. 
 

 
 

 

3Yivaatsha, ya Lhcaanvacle, lhech jayeesh: Jancheney jayu pava yichatjulhsham pa 

lhjunash vatclôyitsjavos: Pa chiyclônsha'ne jayu yiey pa vatvatclônjayash, pa yitojon 

jayu pava nuus, pa tuj jayu ts'ivee pava c'afoquis pa tuj jayu shta pava yaquisetes 

tavunay. 

4Jasnatshem jayu lhacôm'a napi vatachifas yiey na cotsjaat ca nanjovaayshem pa 

yifanishesh jayu napi lhech, ti tôlh'ejop ja lhanvacle na Judá lhey Manasês, lhaôs ja 

Ezequías, ti lhech lhfanishesh ti yiey na Jerusalên. 

5“¿She papi tcavts'aclay'ash jayu avaatsha Jerusalên? ¿She papi nôy'ash jayu 

avaatsha? ¿She papi yaychavalhesh'aan ca avatsjan? 

6Avaatsha lhtayyijop pa t'ôyiyijulh. Yivaatsha, ya Lhcaanvacle, lhech yônashesh. Pa 

lhe'naa yivaatsha ti tsulhôj'e pa yinichaclanjayash, pa jayajayeshchisham na yipôcôt 

pa c'aclôyitelh shi' ti c'atifelh'e. 

7Pa jafôôyjat'in jayu napi achifas jan lhjunash java yiteej, pa jayjatajshiin nava yitsates 

yiey na vatavtsateyish; pa jaamiyanem napi lhcles napi yichifas, jatif'e jayu, lhayaash 

ti ninteesh ca nivômjatesh pa niysa'. 

8C'ashjatem jayu papi ôsch'accheyesh a'lheesh ja josôj ti yie' lhavôôj ja tovôc. Ca 

namtajey ti nalhcachi pa nancôt'eshch'esha'ne pa lhavafi ts'ivee papi lhamimic nôquee 

papi lhcles nich'acsha'ne; pa yalhatajeesh ca jancheney pa lhtanaputsjayash shi' pa 

t'ajovayi. 

9Papi vatamimic papi acloj'e papi lhcles pa yivômjat'e ts'ivee, pa nintayalhiysha'ne; pa 

vapenvatsham'in shi' ti vanits'aclayansha'ne, ti yamji lhcac'ovat pa lhamônlhajayash ti 

vômji' jan lhjunash na jumcuclaay ti nalhcachi ti shan. Ca nicaajtaj papi mônlha, pa 

jaclônchiyinesh jayu papi nilhc'utsfasa. Yivaatsha, ya Lhcaanvacle, jajutelh'ay nava 

yiclishay.” 

Yich'ayanesh'in pa chiytôyjata pava vaclan 

10¡Jay ti'ma yivaatsha, lha mimi'esh lhjan nicavat'ajyish tsi'sha pa yôc'ôtsjayash shi' pa 

yishanjayash apee lhacôm'a na cotsjaat! Ampapu ca yipiôyanesh nava yipesôc pa 

ampapu ca natpiôyeshyam, taj ti lhacôm'a ti tsiv'ojiyan ts'ivee. 

11Lhech lhjunash nava ojeych'esha'ne ti yôfisch'eyam, Lhcaanvacle, ca niistaja ti 

jaycum'e'am, ca niyaalhtaja'ajop ti lhavanqu'efenesh napin tanjuyijulh, ca nicaajtaj 

pava tavijatay shi' pa lhtacshinjayash. 

Pa Dios chayjulh pa lhanclôyitsjayash papi Israel lhavos 

12“¿She papi iseemjop ti yipôcjetshi pa clesanilh tôlhey na fchenajjulh shi' pa 

clesanilh yucch'e? 

13Tôlh'ejop lhacôm'a java asasch'eclelh Israel avoselh, janchajelh'ayjop jayu japi 

naac'utsfasa'elh java avanjayelh shi' java acaqueclitôyelh, lhacôm'a nava caaj'e na 

acootsjat'elh, jaspa nichaj'in atesha. 

14Pa jayôjiesha ca lhcumteseelh'ash papi naac'utsfasa'elh yiey pa cotsjaat ti 

naantôfaacshelh, lhayaash na yivôôc ti yichesh nan lhjunash pa itôj ca c'anapjuntajesh 

jayu.” 

Pa chiytôyjata pava vaclan t'a'lha pa Lhcaanvacle 

15Lhcaanvacle, natô'yish lhacôm'a, ¡Anaychavalhyi pa anachyiy ca ats'efen! 

¡Acaatshayeshyam napi tsachan! Pa ya aj na ca ascheclanjatesh napi lhech ca ya aj na 

ca nasclôn ts'ivee; a'va tôlh'ejop avaatsha nava t'ônasheshyi. 

16Meelh ti lhtasinôyam pa janyitshi nava aclishay; nava lhech yic'usinat'in shi' ti 

nishamitjat na yicachi', lhayaash yivaatsha ti tsitsôt'aj'ash, Lhcaanvacle shi' ti a'Dios 

yaash pa unaj. 

17Yivaatsha javatshiyanem ca ve'lha pa ca yielh'e japi tsi'sha ti yaychavalhey pava 

vatc'usinatesh'in; jan t'elhesh avaatsha ti t'aashyitapee ti lhasvelhanesha'ne na 

yimônlhajayash, lhayaash ti lhamjatyich'een na avôôc. 

18¿Ta t'e lhayaash ti tanca lhech nôj'e' na ôôytejyam? ¿Ta t'e lhayaash na yivo'mat ti 

ninvatsjanesh, ti ninvô'mesh lhacôm'a ti jayfetatsiytajesh? Avaatsha c'ajôney nan 

lhjunash ja yinôôt ti ninimjay'e. 

Yicuulhjulh pa Lhcaanvacle 

19Pa lhechesh pa Lhcaanvacle pa yit'esh ti tsicuulh: “Ca atpectajyi, pa jachajeyc'oya 

jayu ti jaycum'ajulh pa isjop jayu ca acuumyam'in. Ca avatshiyantajem ti lhatasinôy'in 

atesha ca atsishayantaj ti lhteetsha java tôlha pava isis, pa vooy avaatsha 

lhtasinô'yeshyam jayu nava tôlhyi'. Napi lhech napin tapecl'ay'in jayu pa tanca 

avaatsha ca mapecley napi lhech. 

20C'asnateshjop jayu napuque lhtachifas jan lhjunash ja vatashclôfech'esh pa clesanilh 

yucch'e, pa tavijataya ca chinash'apee. Napi lhech yisnateshjop jayu pa 

vatvatclônjayash taj ti tanca nashesh'atapee, lhayaash yivaatsha ti jôv'ajop ti 

c'alhjenesh shi' ti jacamamiyan'a. Yivaatsha, ya Lhcaanvacle, jajut'ay nava yiclishay. 

21Ti c'anjôcleshey jayu pa t'unaj napi ojiyis, ¡ti c'alhjeneshey jayu pa t'unaj napi 

t'unis!” 

Jeremías 16 

Pa Jeremías chiyjuteem pava lhayôjijates pa Lhcaanvacle 

1Pa Lhcaanvacle tanjuyyi pa yit'eshyam: 

2“Ya aj ca ajayaay pa ya aj ca nicaaj papi acles yiey nôque vatavtsateyish. 

3Lhayaash yivaatsha, ya Lhcaanvacle, ti jayeesh'a jayu pava vaclanem papi lhcles ca 

nanvat'astaj'e nôque vatavtsateyish shi' papi lhtataclesh. 

4Pa yivômjatsha'ne jayu pava vatayashac suyshi pa amapu jayu ca nôyanch'e ts'ivee pa 

tanca chintishc'oyaan jayu: pa niclajun'e na cotsjaat jan lhjunash java samjuy. Pa 

vatvatclônjayash shi' pa yipcu' pa nitifch'een jayu ts'ivee, vooy pava lhavuuvtes tuj 

jayu pava ajôclôs shi' pava yaquisetes tavunay.” 

5Pa Lhcaanvacle pa yit'eshyam shta: “Ya aj ca uy'ôcji pa jpôyich pan yiesh'ôcji pa 

vatacshiyashch'e papi vafsha'ne; pa ya aj ca ôyan pa ya aj na ca atônôclitshem pa 

aôytej'am pa lhech, lhayaash japuque lhtachifas ti jayjatshi na yipiiyash, na 

yencheyash shi' na yicavts'aclayjayash. Yivaatsha, ya Lhcaanvacle, lhech yônashesh. 

6Papi pitesch'e shi' papi tiqu'icsha'ne vafsha'ne jayu yiey nôque vatavtsateyish; pa 

ampapu jayu ca nitishc'oya, pa tanca nôyanch'e jayu, pa tanca ninôcliteshem jayu ti 

aôytejem papi lhech ca ninisjaclesh pava lhavuuvtes ja't'ajesha ca nivoqu'ejatch'e pa 

lhshatech. 

7Ampapu jayu ca navclanjatem pava ca nicunjaneshjop pa vatvafjayash ca jaspa 

nishanat papi lhavelhavot, pa nilhecha ca nasclaneemsha'ne pa lhavafi pa vatata 

ja't'ajesha lhpa vatamimi. 

8“Pa ya aj ca lhecha ca uy'ôcji pa jpôyich pan yie' pa vatc'usiyashesh, ca vi'sha'nejop 

papi lhech ca atsaccunelh shi' ca ayô'elhsha'ne. 

9Lhayaash yivaatsha, ya Lhcaanvacle yaash na yunaj, na lh'Dios na Israel, lhech 

yônasheshem: Yivaatsha lhech c'ôjatesh'e jayu nôque vatavtsateyish pava vat'acjayesh 

pa vatc'usiyash shi' pa vatshamitjayash shi' shta pava t'acjay papi vanijayachi. 

Cavôque vaclanshi jayu pava analhuseshelh, vooy avaatsheelh pa lhavatvaneshelh 

jayu. 

10“Meelh ca anôyôjtajem napi lhtachifas nôque ya'clish, pa naniy'ôsesh'in jayu: ‘¿Ta 

t'e lhayaash ti tayôjijanesh pa Lhcaanvacle ti chit'ajuyshelhyijulh côque yaash ti ojey? 

¿She pa ojeych'e ti jasnatshelh? ¿She t'e pa sasch'eesh ti jasnatshelh ti jayjuyeelhjulh 

pa yi'Dioselh?’ 

11Avaatsha pa at'esh ca acuulhtaj: ‘Pa Lhcaanvacle yit'esh: Lhech côque, lhayaash japi 

acchevot'elh ti tayijop'in pa yicha ts'ivee jav'elh chiydiosiyan, ti t'acu'mem'in shi' ti 

yôclôj ts'ivee; pa yivaatsha ti tayijop'in pa ninôfisjatch'e nava qu'eyjatsjantajesh ti 

jajutajem. 

12Vooy avaatsheelh lhôveshelhshi ja lhav'ojiyash japi acchevot'elh, lhayaash ti ve'lhee 

ts'ivee ti lhetipa ti vaniyitesh java niysisa ti yiyich'e java lhcachic pa 

ninanc'ashamyam. 

13Pa lhe'naa ti c'ayjatelhshi jayu nôque cotsjaat pa c'amjatelhey jayu pa vatavtsateyish 

ti naalhecheelh ca antôfaacshelh shi' japi acchevot'elh, yiey pa lhech'e pa 

lhatcume'lhem'in jayu pava nalhus shi' pava tulhis pav'elh chiydiosiyan, lhayaash 

yivaatsha ti ampa yicavts'aclayjayasheelh'ash.’ 

14“Taj ti nam jayu pa nalhu —yivaatsha, ya Lhcaanvacle, jayeesh— pa tan jayu ca 

nitônôclhanitshe'ma ca niteesh: ‘Chitôlhesha pa lhamônlhajayash pa Lhcaanvacle, ti 

yayjat'e japi Israel lhavos ja Egipto’, 

15vooy ti yit'esh jayu ts'ivee: ‘Chitôlhesha pa lhamônlhajayash pa Lhcaanvacle, ti 

yayjat'e japi Israel lhavos ja vatavtsateyish fchenajjulh shi' lhacôm'a jav'elh 

vatavtsativshay pan yie' ti chicatsônajtey'in ts'ivee’. Yivaatsha pa c'anachajelhey jayu 

na acootsjat'elh shi' na cotsjaat ti chiyjutey japi acchevot'elh. 

16“Pa janchenelh'ay jayu papi acloj sajech lhavos —yivaatsha, ya Lhcaanvacle, lhech 

yônashesh— ca jaspa nich'aneyshisha'ne napi Israel lhavos. Pa nanjooylhach'e pa 

janchenelh'ay jayu papi acloj lhavchejenjas ca jaspa lhchejeeshelh'ash shi' ca 

nitôôlhshelh'ay java uticuy shi' java uticuy lhcles pa namjey java yipôc'ôs'esham java 

utes. 

17Lhayaash ti javan lhacôm'a java lhasnatshelh; pa tan pa ca chinfiichyic'oya, nilhecha 

java asasch'eclelh ca afich'elhc'oya na yitô'vat. 

18Pa nivatjutsa' jayu ca janpuntesh'apee ca jashayanesh java av'ojinôclelh shi' java 

asasch'eclelh, lhayaash ti lhsasiyanshelh na yicootsjat java lhnapunjas chiydiosiyan 

vafsha'ne, pa lhacôm'a na cotsjaat ti jajutey ti janôyôjem ti yisnatesh'e java yapunjas 

yivaatsha.” 

Pa Jeremías yiyôjiey pa Lhcaanvacle 

19Lhcaanvacle, yunajesh shi' ti yivayjatsech'esh, yifiyjat'eshjop'in pa t'aplhua pa 

suyc'oya; avaatsha nam'ay jayu japi vatachifas ca nitôôlhshey lhac'o' na cotsjaat, pa 

yit'esh'a jayu ts'ivee: “Tsi'sha java chiydiosiyan yôôlhjôn'in, ampa ca natjuya shi' ti 

ampa t'unaja ti t'acuumjulh japi yicchevot'elh ti lhcaquicletô'esh. 

20¿Iseemjop t'e pa nivacle ca nasnatesh pava lhdioseclesh lhavaatsha? ¡Javôque 

dioseclesh tanca yijô'a ts'ivee!” 

Yicuulhjulh pa Lhcaanvacle 

21“Pa lhe'naa, pa ve'lhaaesh atesha, pa janôclit jayu na yunaj; pa lhech lhjunasha pa 

yitô'ya jayu ts'ivee na yey ti ya lhech ya Lhcaanvacle. 

Jeremías 17 

Pa sasch'e shi' pa lhanclôyitsjayash pa Judá 

1“Judá, ja asasch'e chiyi'sesh ja vatvanqu'isjat'esh clesanilh, chicôt'atesh tasham ja 

tsjofji côycôy'in ja acachi' utejesh, yiey java chic'uyanesh java avitôvtes. 

2Japi acleselh vôntôyiteshch'esha'ne java lhavitôvtesesh shi' java yeclôy 

chiyvenchatesh ti yie' lhavôôj java aacjuy jpeclematses shi' ti yiesh'apee java uticuy 

lhcles 

3shi' ti yiesh'apee ts'ivee java uticuyesh yiey java jotoy. Tôlh'ejop java asasch'ec, pa 

jacutsjayanesh'ac'oya jayu java avanjas shi' java acaquicletôyesh, shi' ca najô'clesh 

java a'vuticuyesh ti lhavenchatsha'ne yiey na acootsjat'esh. 

4Pa ay'e jayu na cotsjaat ti jajutaj'am ti chinôyôj'am, pa jalhcumteyan'ash jayu japi 

naac'utsfasa yiey pa cotsjaat ti naantôfa'clesh, lhayaash na yivôôc yichesh jan lhjunash 

pa itôj pa nanapjunsham jayu.” 

Pava vatfacjes nalhjunashvatc'oya 

5Pa Lhcaanvacle yit'esh: “Chipôfiyu'esh papin tanu'eshyic'oya pa lhcachi', ti 

yicafiyantaj japi nivacle japi lhech vo'tajeysha'ne pa ca natjôya. 

6Ja lhjunash lhja aactsejsham yiey ja am'e pa'na, ti tanca chinclôvalh: ti tôlhshi' java 

utes, yiey ja cotsjaat nucat'e, jan yie' ti amapu ca nôv'e'. 

7“Taj ti chiyôclôjesh pa nivacle ti yicafiyanyiy, ti tach'anyic'oyaan. 

8Pa lhjunashajulh lhpa aacjiyuc ti chit'iyjat'e lhavôôj pa tovôc, ti yifach'anjatem pava 

lhfetatsiy pa yich yinôôt pa ninanjovaay ti namtajey pava cusic, lhayaash pava 

lhsashay yajatesh ti jpeclematsejshi. Pa t'aplhu' ti clôjôj'in pa tanca nicô'jijat, pa tanca 

ameemc'oya pava lhay. 

9“Ya'sheshc'oya pa lhjôts'ôclônjayash shi' pa lhav'ojiyash ti yiey pa lhcachi' pa 

nivacle. ¿She papi tajulhjulh ca nitôyc'oya? 

10Yivaatsha, ya Lhcaanvacle, javo'jeyshi pa vatacachi pa tsitôfaclesham pava 

nayieyshi chitôy'ech'esha'ne; pa javelhan'e ts'ivee java jajulhjatshamsha'ne, jan 

lhjunash ti yisnateshch'e.” 

11Pan vataasnatajesh ti acôjjiin ti ninvo'yeshch'e jan lhjunash lhja vus ti yijo'apee java 

vatshayc'uc tavujuya. Lhapa' ti muqu'esh pa yivôôm pava lhavanjas, pa yôjesh'esha'ne 

ti tsi'shasham pa nilhcajôyshaa. 

12Na yishjanjavat'elh na lhech lhasnôyech vatc'ovat'esh, ti yichishamnee jan t'elhesh ti 

nich'a. 

13Lhcaanvacle, a'lhech lhch'anjayashlha'ac'oya na Israel. Lhacôm'a papi navôôm pa 

vapenvatsham'in jayu. Pant'ajôôj papi tanuy'ac'oyaan pa vômji' jayu jan lhjunash pa 

vatey ti chiyi'seshi pa c'ocshi, tôlh'ejop ti tayesh'ajop ti ayinôt'esh tajunshi 

yalhatôlhch'een. 

Pa Jeremías yiyôjiey pa Lhcaanvacle 

14Asvatsjanchat, Lhcaanvacle, pa javatsjan jayu; pa atsilhjen, pa janilhjen jayu, 

lhayaash ti ave'lha ti c'ôclôj'ay. 

15Japi nivacle ca niteeshyam: “¿Ta lhjunashch'e java lhclishay pa Lhcaanvacle? ¡Ca 

nôfi'sjatemch'e nôqueesh!” 

16Taj ti yivaatsha tanca qu'imatsenesh'in ca ancheney pa tavijatay, pa nilhecha ca 

yenesh pava cacleclem napi lhech. Avaatsha lhantôyeshyi jô java jayeesh'in, ti 

jayeetshem'in yiey ajuyish. 

17Ya aj ca ancayôjateyam pa vatjovayiy, lhayaash ti a'lhech jayfiy'ach'e pa t'ôplhaa'in 

pa vatanaputsjayash. 

18Avapenjatvatsham'inyam japi tsachan, pa ya aj ca aslhechiyan; japi lhech ca 

nanjovaay ts'ivee, pa ya aj ca yalhecha. Ancheneyshicham ts'ivee pa ca 

t'ôplhuaeshch'e pa lhtanaputsjayash, pa avômjatshisha'ne lhacôm'a pa lhnashaaesh. 

Pa lhjunashesh ti chiyclôvalhesh pa nalhu ti chit'ichayshi 

19Pa Lhcaanvacle yit'eshyam: “Meey pa avatsavat'e ja Chiyuy'ejop napi Lhtachifas, 

jan chiyuy'ejop'in shi' ti tôlhey'in japi lhanvaclesesh na Judá, pa nanjooylha ca lhech 

afanisheesh jav'elh lhashiclesh na Jerusalên. 

20Pa at'esha japi nivacle: ‘Lhcaanvacle shi' japi lhtachifas'e lhacôm'a na Judá, 

lhacôm'a japi tsitenas'e na Jerusalên japin yuyey'in navôque lhashic, pa ach'anshelha 

nava lhclishay pa Lhcaanvacle. 

21Pa Lhcaanvacle yit'esh: Ja nalhu ti chit'ichayshi pa atanaychavalhshelhjop pa 

amônlhajayashelh, pa ya aj ca acha'jelh pa ca atilhôjelh, pa ya aj ca uyshelhey java 

lhashic na Jerusalên. 

22Pa ya aj ca lhecha pa ca ve'lhaa ca atôôlhshelh'ôcji ca atilhôjelhey java ajpôyjeyelh 

ja nalhu ti chit'ichayshi, pa nilhecha pa ca ve'lhaa pa acumjayashelh ca asnatshelh. Pa 

a'isinatelhyam ja nalhu ti chit'ichayshi, jan lhjunash ti jayôjiesha japi acchevot'elh. 

23Taj ti japi lhech ninach'aneshyiy ts'ivee pa ninanc'ashameshyam, vooy ti 

ch'anjamatsha'ne pa ninen ca nanc'ashamesh pa ninvôntôyitesh ts'ivee. 

24‘Yivaatsha, ya Lhcaanvacle, lhech yônashesh: Yijô'a ca anc'ashamshelhyam, pa ya 

aj na pa ca ve'lhaa ca nitilhôjey java lhashic na yitsaat ja nalhu ti chit'ichayshi; 

a'isinatelhyam jô lhech nalhu pa ya aj ca asnatshelh ca ve'lhaa pa acumjayashelh. 

25Ca lhech afanishtajeeshelh pa yajateesh jayu papi lhcaanvclesesh ca nôv'e' ja 

lhc'o'vat ja David shi' ca nuytajey'in java lhashic ja yitsaat pa nôvji' pava lhôvjatshiyis 

shi' pava lhclôy cuvôyu, pa naôychi papi chinvacleyansha'ne shi' papi lhchifasesh na 

Judá shi' na Jerusalên. Vooy na Jerusalên yajateesh jayu ti caajem papi tsitenas'e. 

26Pa namey'in jayu japi lhtachifas'e java yitsates yiey na Judá ti t'afayjop ts'ivee na 

Jerusalên, shi' ca nitô'lhey ja lhcootsjat ja Benjamín, yiey ja tavashay, ja cotsjaat yiey 

java uticuy shi' ja Nêguev. Pa nanchajey'in jayu ja vatishjanjavat pava yaquisetes 

t'ajuya ti chiylhônsham, shi' pav'elh t'ajuya ti chiycufa'yesh, pava vatcufayjatesesh 

pava chiycôvjiyan shi' pa acôjqu'e pa lhniish, shi' pava chicufa'yesh t'ajuya pa 

vatôclôjqueyash. 

27Taj ti avaatsheelh ca naanc'ashamtajeeshelh na jayôjieshelh'a ca a'isinatelhyam ja 

nalhu ti chit'ichayshi pa ya aj pa ca atilhojelh jô lhech nalhu yiey java lhashiclesh na 

Jerusalên, pa lhecheesh pa janapjuney ts'ivee jayu java lhashiclesh na yitsaat, pa lhech 

itôj yivômjat jayu java us jpôyjey yi'shi na Jerusalên pa ama papu ca namcat jayu.’ ” 

Jeremías 18 

Chinôôclhanitshajop pa tnôjque lhavo', shi' pa ayisjan 



1378 

 

 
Nivacle Bible  

© 1994,  Sociedades Bíblicas Unidas. 
 

 
 

 

1Pa Lhcaanvacle niyôjieshyi pa yit'eshyam: 

2“Môôjey ja lhajpôyich ja tnôjque lhavo' pa lhech'e ti c'ayôjiesha jayu nava yiclishay.” 

3Yivaatsha, ya Jeremías, jôqueyshi pa ja'van ja tnôjque lhavo' ti t'acum'esh'e ja ayisjan 

lhja t'ajuya. 

4Meelh jô lhech jan yisnatajesh ti sasesha'ne, pa yachajeyc'oya ja ayisjanesh, nich'alha 

ti lhech ti is pa ti yisnatesh. 

5Pa lhechesh pa yit'eshyam pa Lhcaanvacle: 

6“¿Tam'ey ti nisajopyam ca lhech yifanisheelh'ash, Israel lhavos, jan lhfanishesh ja 

tnôjque lhavo' ja ayisjan? Avaatsheelh jaycumeshelh'a nava yipôcôtôy jan lhfanishesh 

ja ayisjan ti t'acum'e ja tnôjque lhavo'. Yivaatsha, ya Lhcaanvacle, lhech yônashesh. 

7Tanca vinshaa ca jantsôjeyshi, ti javômjat shi' ti jatif'e japi vatachifas jat'ajesha pa 

vatvacleyash. 

8Taj ti japi lhech vatachifas ca nitanutajc'oya pa niysa', lhechesh pa tanca jacheney pa 

vatclôyitsjayash pan apis ti jasclansha'nejop. 

9Pa'elh yifanisheshem ti jaychavalha ti jasnatesh shi' ti jatôlhjatshi japi vatachifas 

jat'ajesha pa vatvacleyash. 

10Taj ti japuque vatachifas ca nasnatajesh pa niysa', shi' ca ninach'antajach'e nava 

janujumatsenjayanch'e, lhechesh pa tanca nicheney ja is ti jasclantajsha'ne. 

11“Anfacleem napi lhtachifas yiey na Judá shi' napi tsitenas'e na Jerusalên ti ya lhech, 

ya Lhcaanvacle, jayeetsha: ‘Yivaatsha jôyinch'ejop ti jayjuyeshelh'ajulh; jaychavalhey 

ti jaclôyitesh. Avôômjelh pa niysa' anôyishelh; pa aisiyanelh pa ajunashelh shi' pava 

acumjavshayelh.’ 

12Japi lhech yit'eshelh'a jayu: ¡Ya aj ca avatpitônat'in! Jenelh ti jasnatshelh nava 

ts'iyôôyshelh, pa jasnatshelh ti tsit'unshelh nava niysisa yivo'yaan yicachi'clelh.’ ” 

13Lhe'naa ti yit'esha pa Lhcaanvacle: “Aniy'ôseshelh napi vatachifas, ca nicaajtaj papi 

yipe'ya pava lhjunashch'ejulh. ¡Napi lhtachifas'e na Israel yisnatesh na uj vena 

lhjunash ojeych'e! 

14¿Ve'lheesh ajalh ti vômji' pa yicleshe yi'apee java uschisham uticuy yiey na Líbano? 

¿Yimch'e' ajalh nava yinôtes tajunshi ti tôlh'apee java uticuy? 

15Taj ti napi yichifas nitôvaclu'yiy, pa yilhône'mey pa acôjqu'e pa lhniish java 

yôôlhjôn'in ti chiydiosiyan. vacuclônch'een java lhnôyshay java apis lhnôyshay, pa 

yuyey ts'ivee java tsuych'e nôyshay ninantôfa'clesha'ne. 

16Pa nôque lhjunash ti yalhalha'esh na lhavtsateyish ti am'e pa'na, pa yinjôt ti 

vaclanem pa vatjovayi. Lhacôm'a papu ca ninaashtajop, pa yiclôyanjop'in jayu pa 

lhshatech pa nitôyiyjat jayu. 

17Yivaatsha, yijunashjulh ja lhaviim lhum'ôcjinucjulh, ti jacatsônjat'in jayu napi Israel 

lhavos; pa jaclôtsjat'in jayu japi nilhc'utsfasa. Yivaatsha jayôyiyjulh jayu pa tanca 

lhecha na yitaco, meelh ca namtajey pa lhnalhu ti chiyclôyit.” 

Chiyôyintajch'ejop pa chiytôyjata pava vaclan 

18Yit'esh japi nivacle: “Shtavaclhiteshelhjop ca shtôyinelhch'e pa casfaninsheesh ja 

Jeremías. Tan jayu apee ca amac'oya papi vatcasinôc ca shineyjatsjan'in casvaatsha, 

pa nilhecha jayu papi tcajôyshaysha'ne ca shincajôyshiyanelh'in, pa nilhecha shta papi 

chitôyjata pava vaclan ca nanfacjoom'in cava Dios lhasinôc. 

Shtanôôlhjônchateshc'oya pa'na secl'esh ca shtaclônelh. Pa ya aj na papu ca 

nach'anesha pava yit'esh'in.” 

Pa t'alhjayash pa Jeremías 

19¡Lhcaanvacle, atsovalhsha'ne! ¡Ach'ana nava yit'esh'in napi tsinôôlhjônchat! 

20¿Yiyôôyjulh t'e pa niysa' ti yuyelhvanôcji pa is? ¡Japi lhech apis ti tiish pa 

yinvalheech! Aychavalheyam ti jayjuyey ajuyish ti jayasinôyesh'am'in ca ajutem pa is 

japi lhech, ti jayalh'aajop ca anujatc'oya japi lhech pa avôôc. 

21¡Taj ti nôqueesh avômjatesha'ne pa lhayipcu' japi lhcles jat'ajesha ca 

chintsefeeshamsha'ne; ca ôsch'accheyeesh shi' ca ama papi lhcles papin lhjayastaj! ¡Ca 

nivômjatsha'ne pa vatfamaat papi yitsjôy vooy papi lhca'nich'acsha'ne pa 

chinclônsha'ne yiey pa vatvatclônjayash! 

22¡Chiypeya'ey jayu pava lhajpôyjey ti tônlhavcop'in ca chinefenesh ti yalha ti 

namjam papi tanôôycheey nilhc'utsfasa! lhayaash ti tiish ts'ivee pa tinjôque' ti 

yiclaneshyic'oya ts'ivee pa yan'apee java vatc'ôôvtey yiey ja janash'e. 

23Taj ti avaatsha, Lhcaanvacle, lhantôfaacsha lhacôm'a java yôyinch'eyijop java 

lhfanishyish ca nasclôntaj ts'ivee. ¡Ya aj ca avômjatemch'e pa niysa' pa ya aj ca 

antôvacluemey pava lhsasch'e! ¡Anatjat'e na ajuyish pa aclôyitesh pa avôôc! 

Jeremías 19 

Chinôôclhanitsha lhpa tnôjque ti yofalh 

1Pa yit'eshyam pa Lhcaanvacle: “Alhuney ca acashaya lhpa tnôjqueesh pa ayisjan, pa 

ôneyjop japi t'ajôôj jô nitaôvclasaesh shi' shta japi t'ajôôj jô vatcasinôc nitaôvclasaesh. 

2Pa nijooylha ca meey ja tshimch'e yiey ja Ben-hinom, t'ajuyish'e ja lhashiesh lhey 

tnôjquey t'iyas, pa lhech veesh'e ca ach'ayanesh'in na ya'clish ti c'ayôjiesh'a jayu. 

3Pa at'esha: ‘Napi lhanvaclesesh na Judá shi' napi tsitenas'e na Jerusalên, ach'anelha 

nôque lhcliish pa Lhcaanvacle yaash pa t'unaj, lh'Dios napi Israel lhavos: Jacheney 

jayu pa uj tavijatay nôque yitsaat, pa lhacôm'a papu ca nach'antaja pa aôyteseemch'e 

jayu pava lhacfey. 

4Lhayaash napi Israel lhavos ti tayyijop'in ts'ivee pa vena lhjunash nava yie' ts'ivee ti 

yanlhavach java tavujuya chiydiosiyan ti yitseclôlhe'mey pa acôjqu'e pa lhniish, navan 



1380 

 

 
Nivacle Bible  

© 1994,  Sociedades Bíblicas Unidas. 
 

 
 

 

ninantôfaactajesh ts'ivee nilhecha japi lhacchevot nilhecha japi lhanvaclestajesh ja 

Judá, pa yamjatch'e pava lhavoyey japi ampa ca nitôlheyjop. 

5Jô'tajesh ti yisnatesh ts'ivee java lhavitôvtes ti yilhônemshamsha'ne ja Baal capi 

lhcles, java niyiyôjitajesha ca yit'esha pava ninôctaja na yaychavalhjayash. 

6Pa lhe'naa ti yamey jayu pa nalhu na lhech tanca lheya t'ôyish'e Tofet pa nilhecha 

shta na Tshimch'e na Ben-hinom, pa lhanqueya Tshimch'e ti Chivôncaclôn'e. 

Yivaatsha, ya Lhcaanvacle, lhech yônashesh. 

7Na lhech'e pa javômjatshisha'ne jayu java yôyintajch'e yiey na Judá shi' napi 

tsitenas'e na Jerusalên. Pa janchensham jayu japi nilhc'utsfasa nivôncaclônjatsujane ca 

nitif'e ca niclônsha'ne, vooy java lhavuuvtes pa tuj jayu java c'afoquis shi' java 

yaquisetes tavunay. 

8Pa vena yifanishesh jayu nôque yitsaat pa amee pa'na, pa tôlh'ejop jayu ti 

nitôyiyjatch'e. Lhacôm'a papu ninaashtajop japi lhech, pa nantôyiyjatch'e pa 

nantôyi'esh ca nivantaj lhacôm'a ti nôj'e'. 

9Jachaja jayu ca nituj japi yitsôt'ajesh lhcles japi yitsjôy shi' japi ôcjeclôy, ca nituj 

pap'elh tôlh'ejop pa yie' tôlh'ejop ti amem ca nituj ts'ivee, lhayaash ti yash'apee ts'ivee 

japi nilhc'utsfasa ti nivôncaclônjatsu'esh yiey nan yi'shi' ts'ivee yitsaat.’ 

10“Ca atiftajeshch'e ti lhteetsha côque, pa oflhitshi lhja tnôjque ca nivan japi 

lhtanôycheelh, 

11pa at'esha: Pa Lhcaanvacle, yaash pa t'unaj, yit'eshyam: Yivaatsha joflhitshi jayu 

napuque lhtachifas shi' nôque yitsaat yiey jan lhanfanash ti chiyoflhitshi lhja 

tnôjqueesh pa ayisjan, pa sasjop ti chiyisclansha'ne. Japi nivacle tish'ec'oya jayu papi 

vafsha'ne yie' ja Tofet, tôlh'ejop ti ampa ca nôv'e' t'ôyish'e papu ca chintishc'oya. 

12Pa lhech yifanishesh jayu nôque yitsaat shi' napi tsitenas'e pa jajônch'e jayu jan 

lhanfanash ja Tofet. Yivaatsha, ya Lhcaanvacle, lhech yônashesh. 

13Java lhajpôyjey yiey na Jerusalên, java lhajpôyjey japi lhcaanvacles yiey na Judá 

shi' java lhôtôj'e java lhajpôyjey jan yiesh'een ti yitseclôlhey'in lhacôm'a java yijuyjata 

nava catiis shi' ti yôtsiy'apeeen ja lhcufayjat'esh ôtjayetas t'i' t'ajuya java chiydiosiyan, 

javan chiysasinatesh jan lhjunash ja Tofet.’ ” 

14Ti nôjeshch'e cavôque pa vapecc'oya ja Jeremías ja Tofet, jan yichenshey pa 

Lhcaanvacle ti yasinôquic'oya pa lhey, pa vatsavat'e yiey ja clayôych'e ja 

vatishjanjavat pa yit'esha lhacôm'a japi lhchifas: 

15“Pa Lhcaanvacle yaash pa t'unaj, lh'Dios napi Israel lhavos, yit'esh: ‘Jacheney jayu 

nôque yitsaat shi' lhacôm'a japi lhtachifas tajulhshi java jaclôyitesh ti janfac, lhayaash 

ti yôjijamatsha'ne pa ninteesh ca nanc'ashamesh nava yiclishay.’ ” 

Jeremías 20 

Chiychayjulh pa lhjunashch'e pa Pasur, nilhc'utsfaa pa Jeremías 

1Meelh ja Pasur, lhaôs ja Imer, jô lhech vatcasinô'esh shi' ti chiyashjatesh ti yiclôvalh 

ja vatishjanjavat, tpeeycheyesh ja Jeremías ti nifacch'e java chayjulh, 

2pa tayôjijanesh ti chiyc'ôn'in shi' ti chiyôcfeesh'e java yeclôy yiey ja lhashiesh 

chishamnee yitsôt'ajesh ja Benjamín, shalheema ja vatishjanjavat. 

3T'ônshi' ja ve'lha nalhu pa tayôjijanesh ti chinclaneshi ja Jeremías java yeclôy 

vanôôcfeesh, pa lhechesh pa yit'esha ja Jeremías: “Pa Lhcaanvacle yuyjat'ôcji'am na 

ey Pasur pa Vatjovayi ampa ca ninashee. 

4Lhayaash pa Lhcaanvacle ti yit'esh: ‘Yivaatsha c'anvaych'aclaj'a jayu pa vatjovayi 

avaatsha shi' lhacôm'a japi ac'utsfas; lhavan'e jayu ajuyish ca nancôôtajch'esha'ne japi 

ac'utsfas ca nitsefeshtajshamsha'ne japi nilhc'utsfasa. Pa jacheney jayu lhacôm'a japi 

tsitenas'e yiey ja Judá ja lhanvacleesh ja Babilonia, vooy jô lhech yichajey'in jayu ja 

Babilonia ja't'ajesha ca chintsefesheshamsha'ne java clesac. 

5Jacheney jayu shta japi naac'utsfasa lhacôm'a java lhavanjas yiey nôque yitsaat, 

lhacôm'a java lhcôqueclitôy shi' java lhasnôyjes, shi' shta jant'ajôôj java lhcôqueclitôy 

japi lhanvaclesesh na Judá, pa jaspa nichajey'in ja Babilonia. 

6Vooy avaatsha, Pasur, chinapjôclônesh jayu ja ajôôjam pa chinacha'jelhey ja 

Babilonia. Lhech'e jayu ti lhavaf'e pa chinatish'ec'oya shi' lhacôm'a japi ac'utsfas japin 

t'ôôlhjônem'in ti lhachayeemjulh java matas.’ ” 

Nicôtsit'esh lhavach pa Jeremías ti yie' t'ajuyish pa Lhcaanvacle 

7Lhcaanvacle, avaatsha lhasjôts'ôclôn'in, vooy yivaatsha jayeesh'a ti lhasjôts'ôclôn'in; 

avaatsha t'a'sheshyitapee pa lhts'ivjoyan. Yinjôt ti vaclanyam ti chincaaysiyu'yish'in; 

pa lhacôm'a ti jayinclôy. 

8Yajatesh ti jasinôqui ti janfac pa tavijataych'e shi' ca chinvancalhifch'een; pa lhet lha 

yicheshi ti jayinchayjay shi' ti jayinclôy, lhayaash ti janfacch'e java aclishay. 

9Pa jayeeshyivne: “Tan jayu ca yaychavelhey t'ôyish'e pa Lhcaanvacle, pa tanca 

yachajeyjop jayu ca jasinôqui na lhey pa lhech”, pa lhechesh cava asinôc ti yiey na 

yicachi' pa itôjesh ti napjunch'e pa yamja nava yivnus. Jentaj ti janiyitjulh taj ti 

sasjopyam, 

10Jape'ya japi nivacle ti t'ôyesha: “¡Ampa ca ninashee na vatjovayi!” Pa yit'esh ts'ivee: 

“¡Atalhunelh, ca shtanôôlhjônchateshelh!” Lha'ma japi yic'utsfas tach'aneshyijop ca 

nitôlhyi pa janôôlhjônchat. Yit'esh ts'ivee: “Tajulhey ca shtajôts'ôclôn'in; lhechesh pa 

sht'a'shelh'apee ca nitaatshayjajulh na lhech.” 

11Taj ti avaatsha, Lhcaanvacle, ti lhôôvtajyijop jan lhjunash pa vatvatclônjayash 

lhavo' ti nichinash'apee; papi tsicôfachi pa nicôtch'esha'ne jayu, pa sasjop ca 

naashyitapee; pa lhachajshicham jayu, pa avapenjatvatsham'in, pa yip'o'apee yajatesh 

pa nilh'isiyasha'ne ti tanca chinantôvacluemch'e. 

12Lhcaanvacle yaash pa t'unaj, avaatsha lhavooyshi pa yivo'yeshch'e, avaatsha 

lhavaneyshi pa tasham pa nivacle, asvanjiyinesh pa lhjunash ti lhclôyit napuque 

nivacle, pa janshi' apôcôt nava tôlh'e'yijop. 

13¡Ishjaneshelh pa Lhcaanvacle, pa ôclôjelh pa Lhcaanvacle!, lhayaash pa lhech ti 

yilhjenesh papi yitacshin'in pa t'unaj papi ojiyis. 

14¡Niyaflhach'e ja nalhu ti tsivat'aj! ¡Ja nalhu ti nicavat'ajyish lhja mimi ti tanca 

chin'isiyanyam! 

15¡Niyaflhach'e jan nishamitjatesh ja tata ti yayjatesh na ve'lha lhaôs yitsuuj ti nivat'aj! 

16¡Jô lhech nalhu jan lhfanishesh java yitsates pa Dios ti yajatesh ti yivômjatsha'ne! 

¡Ti chiypeya'ey'in ti nich'a nalhu ti tafshiyesh pa t'ôôyte, shi' ja t'ôjôj ja 

vatvatclônjayash ti nalhcachi, 

17lhayaash pa Dios ninasvômjatshi yiey lhcachi' lhja mimi! Lhjô lhech lhavaatsha ti 

yinvalhech'esh, pa ya aj na taj ca nasvat'aj. 

18¿Ta t'e lhayaash ti jayayshi ja lhcachi' ti tsi'sha ti ja'van nava ôôytes shi' nava 

tavijatay, shi' ca lhech nôj'e' na yimônlhajayash ti capeshch'e na vatvapenaj? 

Jeremías 21 

Chichayjulh pa lhanclôyitsjayash pa Jerusalên 

1-2Ja lhcaanvacle Sedequías pa yicheney ja Pasur, lhaôs ja Malquías, shi' ja vatcasinô 

Sofonías, lhaôs ja Maasías, ti yijôchiey ja Jeremías ti yit'esha: “Jatants'aclan'a ca 

aniyôselheyam pa Lhcaanvacle, lhayaash ja Nabucodonosor, lhanvacleesh ja 

Babilonia, ti taneclet'elhyi. Ameesh ti yentaj pa Lhcaanvacle ca nasnatesh pava 

nimatasa papu ca nitô'yish pa niyôjiesha ja Nabucodonosor ca nayjatesh'e.” Pa 

lhechesh pa tasinôyshemey pa Lhcaanvacle ja Jeremías, 

3vooy pa lhech pa yicu'lheshjulh japin yicheney ja Sedequías: “Anfacle'lhem ja 

Sedequías 

4pa Lhcaanvacle, lh'Dios napi Israel lhavos, ti yit'esh: ‘Pa jachajch'e jayu lhayshivo 

napi t'ôneshi na vatashclôfech napi natsôt'ajesh ti t'ajuyeshvatjulh ja Nabucodonosor 

shi' japi caldeos, pa jamjatsham jayu yiey na lhcachivatshi na yitsaat. 

5Vooy yivaatsha pa shtavatclônelh jayu avaatsheelh, pa janc'aatsham jayu na uj yunaj 

shi' na yivôôc ti uj na yisuyi. 

6Jaclônsha'ne jayu lhacôm'a napi tsitenas'e nôque yitsaat; japi nivacle shi' java 

yaquisetes yivômjatsha'ne jayu pa uj vatfamaat. 

7Pa nijooylha ti jajutsham jayu ja Sedequías, lhanvacleesh ja Judá, ja Nabucodonosor 

shi' jap'elh nilhc'utsfasa nivôncaclônjatsujane, yamjelhvatsham jayu japi lhcavos shi' 

japi lhc'afoquelhay shi' shta japi mônlhasha'ne yiey na yitsaat japin ninôvesh pa 

vatfamaat amji shta pa vatvatclônjayash shi' pa yipcu'. Yivaatsha jayiyôjijanesh ca 

chintsefeeshamsha'ne, pa tanca ninô'yesh pa tanca natcavts'acla'yesh. Vooy yivaatsha, 

ya Lhcaanvacle, lhech yônashesh. 

8Anfacleem shta napi lhtachifas ti ya lhech, ya Lhcaanvacle, jayeesh: Yivaatsha 

janôôclhanitelhaam ca apayelha ja nôyish t'ajuyey pa vatmônlhajayash shi' peelh 

t'ajuyey pa vatvafi'. 

9Papu ca mônlhatajshi na yitsaat pa chinclôn jayu yiey na vatvatclônjayash, ja't'ajesha 

pa yipcu' ja't'ajesha shta pa vatfamaat. Pa vena lhjunasha papu ca nitaytajshi na yitsaat 

ca nivatjutajsham japi caldeos, japin t'eclet'a na yitsaat, pa tanca nivaf jayu; pa 

iseemjop jayu ca ninilhjen. 

10Lhayaash yivaatsha ti jaychavalhsha ti janchensham pa niysa' pa nilhecha pa is yiey 

nôque yitsaat. Pa jajutsham ts'ivee ja lhanvacleesh ja Babilonia, secl'esh ca 

ninapjunsham. Yivaatsha, ya Lhcaanvacle, lhech yônashesh. 

Chichayjulh ti chit'ajuyjulh pa lhanvacle pa Judá 

11-12‘Na lhanvaclevat na Judá, nôquee na lhanvaclevat ja David, pa at'eshema nava 

tôlhyi': Ach'ana na lhfaclech pa Lhcaanvacle: Asnatesh pa yivo'yeshch'e nava nalhus; 

afamatanesh papi tejshi'sha'ne papi chiycômclôquisha'ne. Ca ni lhech lhjunashtaja ti 

tôlh'ejop pava niysisa ti lhasnatesh, na yivôôc pa tujaam jayu jan lhjunash pa itôj ca 

nôctajesh pa sasjop papu ca namcat. 

Chichayjulh pa lhanclôyitsjayash pa Jerusalên 

13‘Na vatavtsat lhnashjat'e yiey na tshimch'e jan lhjunash lhpa utej yi'shi' ja tavashay, 

yivaatsha, ya Lhcaanvacle, jayeesh'am ti jayjuy'ajulh. Lhteetshelh avaatsheelh: ¿She 

papi iseemjop jayu ti taneclet'elhyi? ¿She papi iseemjop jayu ca namjey yiey ja 

jayfiyelhch'e? 

14Yivaatsha c'aclôyiteshelh apee jayu java jajulhjatsham ti afanishelh avach; 

janapjunch'e jayu nava aviytac, pa lhech itôj yivutuyanch'e jayu lhacôm'a yiey na 

avôjqu'e. Yivaatsha, ya Lhcaanvacle, lhech yônashesh.’ ” 

Jeremías 22 

Pa lhancliish pa lhanvaclevat yiey pa Judá 

1Pa Lhcaanvacle yit'eshyam: “Meey ja lhajpôyich ja lhcaanvacle pa anfaclemch'e 

nôqe ya'clish 

2t'ajuyish'e ja lhanvacle ja Judá, ti yi'shi' ja lhc'o'vat ja David, ti yie' t'ajuyish japi 

lhcavosesh shi' japi lhchifas yi'shi' ja yitsaat: ‘Acha'nalehch'e nava lhclishay pa 

Lhcaanvacle. 

3Asnatshelhem napi yiey nôque pa vataasclanjayashch'e shi' pa yivo'yeshch'e, pa 

acamaminatelhc'oya pa chiyts'aclayan'in pa tancômclôy, pa ya aj ca achajelhshicham 

pa ya aj pa ca afanisheeshelh papi vena tôlhshi', papi ôftecles shi' papi ôsch'acchey. Pa 

ya aj ca aclônelh papi ampa ca nitô'lheyjop. 

4Ca yijô'taja ti lhasnatshelh côque ti c'ayôjieshelh'a, pa lhetipaesh jayu japi 

lhcaanvaclesesh ca nôv'e' ja lhc'o'vat ja David, japi lhech yi'shi'jop jayu pava 

lhôvjatshiyis shi' pava lhclôy cuvôyu ca nuytajey nava lhashic nôque uj jpôyich, pa 

nôôychisha'ne japi lhcavos shi' japi lhchifas. 

5Taj ti ca naach'antajeelhjulh navôque ti c'atôychatelha, vooy nôque uj jpôyich pa 

chinjôney jayu ca nafalhshicham. Yivaatsha, ya Lhcaanvacle, lhech yônashesh.’ ” 

6Lhayaash pa Lhcaanvacle ti yit'esha jan lhjunash ja lhajpôyich ja lhanvacleesh ja 

Judá: “Avaatsha pa ya lhech pa yijunasheesh'ajulh lhja utiyuc Galaad, jan lhjunash ja 

chishamnee ja Líbano, taj ti janôôclhaniteshyivne ti c'ajôney jayu pa am'e pa'na, 

jô'lhech'e ti am'e papi lhtachifas. 

7Yivaatsha janchen'ay jayu japi nivacle clutsheych'e ca natjuy'ajulh, ti jayôjiesha ca 

natifelh'e. Pa yit'ovôsch'eac'oya java isis jpôychiteyesh java shinticutacuy pa 

nujamsha'ne jayu pa itôj. 

8“Papi nivacle aclojjam lhtachifas pa naasham jayu pa nanjooylhach'e ca nôvji' ts'ivee 

nôque yitsaat, pa nitaniy'ôseshelh'in jayu pap'elh: ‘Ta t'e lhayaash ti lhech lhfanishesh 

pa Lhcaanvacle nôque uj yitsaat?’ 

9Pa niteesh jayu ca nivaatculhtajesh: ‘Lhayaash ti yivôôm ts'ivee pa vatpeya'shelh pa 

Lhcaanvcle, lh'Dios ts'ivee ti yisnatajeshem, shi' ti yôclôj'in ti t'acu'mem'in pav'elh 

chidiosiyan.’ ” 

Pa lhcliishjop pa Jeremías pa Salum (Joacaz) 

10-11Ya aj ca ôyanelh ja lhcaanvacle Josías, ya aj ca ôyaneshelhch'e pa lhavafi; 

ôyanelhch'e jô ja lhaôs Salum, ti yich ti tanca natpec; ti ninvan jayu t'ôyish'e na 

lhcootsjat lhavaatjavat. Lhayaash pa Lhcaanvacle ti yit'esha ja Salum, lhaôs ja Josías, 

lhanvacle ja Judá, ti yie' na lhc'o'vat ja lhtata, ti tay'e nôque yi'taj'e: “Tan ca 

natpeclhatch'e jayu, 

12vooy ti vaf'e' jayu ja vatavtsateyish jan chiychajey ti chiysaas, pa tan jayu ca 

natpecley ca nivan nôque vatavtsateyish. 

Pa lhancliish pa Joacim 

13“¡Shiya'avach, ti lhijôtjatesh'e na vatav'ojiyash shi' na nichinvoyeshch'e ti lhasnatesh 

na uj ajpôyich shi' nava lhtonachishamch'e yijôt'as, lhcumajatesh'in jap'elh pa 

naashayanem java lhca'nalhusesh! 

14Ti lhteesh: ‘Jasnateshyitam jayu pa uj jpôyich, ca c'atsaseey pava lhtôvjasesh pa 

chishamnee.’ Pa asnatesh pava vatovalhjavtesesh ca ap'aclenesh'e ts'ivee pava 

shintincutacuy pa lhavôjqu'e shi' ca ap'aclanesh pa yucshi. 

15¿Lhaychavalhey ti alhcaanvacleesh ti lhôv'ôcji ti t'afay'ajop pava jpôychitiyesh 

shintincutacuy? Atata yic'usinat'in ja lhamônlhajayash; taj ti t'acu'mesh'in pa 

vatniisclanjayashch'e shi' pa yivo'yeshch'e, pa lhe'naa ti tajulhe'mey. 

16Yisclanesha'ne pa lhjunashch'e papi ts'aclaaysha'ne shi' papi tancômclôy, pa lhe'naa 

ti tajulhe'mey. Nôque lhnônashesh ti nitôfaclyish. Yivaatsha, ya Lhcaanvacle, lhech 

yônashesh. 

17“Taj ti avaatsha tsisha ti lhaychavallc'oya java amatsjes niysisa; pa lhclônsha'ne japi 

ampa ca natmenesh, pa lhcômclôqui shi' ti acômclôshatisesh napi achifas.” 

18Pa Lhcaanvacle yit'esha ja Joacim, lhaôs ja Josías, lhanvacle ja Judá: “Ampapu jayu 

ca nôyaneshch'e pa lhavafi. Ampapu jayu ca nôyanch'e ca niteesh: ‘¡Shiyat'ejô, na 

yivelh! ¡Shiyat'ejô lha yivelhche! ¡Shiyat'ejô lhcaanvacle! ¡Shiyat'ejô tanch'anjay!’ 

19Ca chintiishtajc'oya jayu pa chinjôney pa cuvôyutaj; pa chintojon jayu pa 

chinu'fach'ee yiey na fach'een na Jerusalên.” 

Pa lhancliish pa Jerusalên 

20“¡Judá, lhôc'apee lha utiyuc Líbano pa lhtôn'in! ¡Pa yamey pa ôjôj yiey nava uticuy 

yi'shi' na Basán! ¡Pa lhtôn'een java uticuy lhcles yi'shi' na Abarim, lhayaash jant'ajôôj 

japi enjas ti chiyvômjatshisha'ne! 

21Yivaatsha jayasinôytaj'am jan t'aplhuqu'e ti aiseysha'ne, taj ti neen ca aspeya'. Pa 

lhech yifanishesh'am ja t'elhesh ti anich'ayech: ¡Pa neen ca ach'anch'e na yôjôj! 

22Pa lhaviim yifc'ôclôôs jayu lhacôm'a japi anvaclesesh, vooy japi enjas pa yich'in 

jayu ca chinsaastaj. Pa navapenjat'in jayu pa avatujaclan'in tôlh'ejop lhacôm'a nava 

asasch'ec. 

23Avaatsha nôqueesh is ti lhôvji' ja uup, ti yi'shi' java shinticutacuy lhtôôlhshey ja 

Líbano, ¡taj ti naclôyit jayu ca ninamtaj'ay pava aôytes'am, jan t'ôôyteneyashem lhpa 

nicavatjatsu!” 

Pa lhclishem pa Dios pa lhcaanvacle Jeconías 

24Pa Lhcaanvacle apis ti yit'esha ja Jeconías, lhaôs ja Joacim, lhanvacle ja Judá: 

“Yivaatsha jatônôclhanitshe'ma na yimônlhajayash: Lhama'taj ti yipascheshiyeshjop ti 

qu'iis yiey na yipôcôt yifayishey,pa jantsooji'ac'oya yiey na lhech'e 

25ca jaspa c'ajutsham japi naac'utsfasa nicavômjatsu, japin lhanjovaayjulh'in. Pa 

c'ajutey jayu ja Nabucodonosor, lhanvacle ja Babilonia, shi' japi caldeos. 

26Pa c'atojoney jayu shi' lhja amimi ja cotsjaat ti nichinavanelh'e ti lhanvat'aselh, yiey 

jô lhech'e pa ampu'elh ca avafelh jayu.” 

27Pa lhech ajunasheeshelh ti tanca atpecle'lhey ja cotsjaat ti lhentajelh'in ca 

atpecle'lhey. 

Pa lhafshiyash pa chiytôyjata pava vaclan 

28¿Lhech ja Jeconías ti tnôjqueesh yofalh ti ampa ca natjuya, ja niischenchamat ti 

ampapu ca nen? ¿Ta t'e lhayaash ti chiysaas shi' shta japi lhcles yiey ja cotsjaat 

nichinantôfa'clesh? 

29¡Cotsjaat, cotsjaat, cotsjaat: ach'anch'e nava lhclishay pa Lhcaanvacle! 

30Pa Lhcaanvacle yit'esh: “Iisshelh'e nôque nivacle jan lhjunash ja nivacle ti ampapu 

lhclesa, jan lhjunash pa nivacle ti vômeemshi pa lhamônlhajayash. Lhayaash ti 

nive'lhaa papu ca lhclesa ca namey jayu ca nôv'e' na lhc'o'vat ja David ca jaspa 

ve'lheesh ca lhanvacleaesh ja Judá.” 

Jeremías 23 

Pava chivatjumtic'oya 

1Yit'esh pa Lhcaanvacle: “¡Jay japi tashinshtas lhavosesh ti yalha yivômqu'een nava 

yiclôy ti vacuclônvatsham'in shi' ti vacôtsôn'in!” 

2Pa Lhcaanvacle, lh'Dios napi Israel lhavos, yit'esha japi tashinshtas lhavosesh ti 

yiclôvalhtajem japi lhchifas: “Avaatsheelh lhcatsônjatelh'in napin yiclôyesh, ti 

lhclôtsjatelh'in pa nianujumatseneshelh. Pa yivaatsha jayu ca janujumatsentajesh pa 

jaclôyit'apee nava niysisa yisnatesh. Yivaatsha, ya Lhcaanvacle, lhech yônashesh. 

3Vooy yivaatsha janchajneeen jayu japi lhanc'oyjanôc japin yie' jav'elh 

vatavtsatevshay ti jaclôtsjat'in, pa janayjatvane jayu pa jachajsham jayu java yitjatas, 

pa jaspa acloja papi lhcles. 

4Pa janshi' ts'ivee jayu papu ca niclôvalh jaspa tanca nanjovayem papu pa tanca 

amac'oya papu lhech. Yivaatsha, ya Lhcaanvacle, lhech yônashesh.” 

5Pa yit'esh pa Lhcaanvacle: “Nam jayu pa nalhu ti janshi' jayu ja David ja ve'lha 

yitsôt'ajesh ti tôlhshaam, jô lhech lhcaanvacle janvacleyanesh jayu na lhtôycheyash pa 

lhcumjayasheesh na yivo'yeshch'e shi' ca nivoyjatvatich'e na vatavtsateyish. 

6Pan t'ôplhueshch'e na lhanvacleyash vooy ja Judá pa yilhjen jayu, shi' shta napi Israel 

lhavos pa yijô'a ca mônlhaasha'ne jayu. Nôque lhey nan lhqueyeesh jayu: ‘Pa 

Lhcaanvacle cascôvjoyashesh.’ ” 

7Yit'esh pa Lhcaanvacle: “Nam jayu pava nalhus ti tanca chinpejeyinesh jayu ca 

chinteetsha: ‘Tôlh'ejop pa lhamônlhajayash pa Lhcaanvacle, pan yayjat'een napi Israel 

lhavos ja Egipto’, 

8pa yipejeyinesh jayu ca niteetsha: ‘Tôlh'ejop pa lhamônlhajayash pa Lhcaanvacle pan 

yayjat'een papi tôlhshaam napi Israel lhavos, pa lhavtsateyish fchenajjulh shi' 

lhacôm'a pav'elh vatavtsativshay ca nash'e japin jacatsônjat'in.’ Pa yie' ts'ivee jayu 

pava yitsôt'ajesh lhcootsjatevshay.” 

Chiyasinôquieshch'e pa lhjunash papi yôôlhjôn'in pava ca nitô'ya 

9Na lhancliish napi yôôlhjôn'in ca nitô'ya: Uj ti yamyitsham ti ts'ôôlhjônjat ts'ivee; 

lhacôm'a ti yits'anaanjat na yivu'vat, ya lhayasha papu ti yetsej, pa nivacle ti 

yamqu'een pa ôtjayetas t'i', tôlh'ejop pa Lhcaanvacle shi' nava lhclishay isis. 

10Na vatavtsateyish yamji napi vatvôômjane, napi lhech nivacle vacumajey ti 

yisnatesh pa niysa', ti yijuyjata pa t'unaj ti yisnatesh pava ninvo'yeshch'e. Pa lhe'naa pa 



1387 

 

 
Nivacle Bible  

© 1994,  Sociedades Bíblicas Unidas. 
 

 
 

 

Lhcaanvacle ti yipôfiyu'esh na cotsjaat, ti clôjôj'e na cotsjaat, shi' java yitjatas yiey ja 

am'e pa'na ti tsafofqu'esha'ne. 

11Yit'esh pa Lhcaanvacle: “Yamja japi yôôlhjôn'in pava ca nitô'ya shi' japi 

vatcasinôclesh ti niysisa; yiey na tsitsôt'ajesh yishjanjavat lhech javan'e ti yisnatesh 

ts'ivee pa niysa'. 

12Pa lhe'naa pa lhnôyish ti tjonshajaych'e shi' ti clats'usch'e: yivaatsha jat'u'esh jayu pa 

nancôtch'esha'ne. Ca jasclantajeshem vatich'e napi lhech pa janchajey jayu ts'ivee java 

tavijatay. Yivaatsha, ya Lhcaanvacle, lhech yônashesh. 

13“Javaney japi yôôlhjôn'in pa ca nitô'ya yiey ja Samaria ti yisnatesh java 

tsiv'ojinatesh: ti yetônesh na Baal ti chaytajeshjulh pa vena yijuyjatshi napi yichifas 

Israel lhavos. 

14Ja'van japi yôôlhjôn'in pa ca nitô'ya yiey na Jerusalên ti yisnatesh java 

ojeych'esha'ne: yisnatesh pa vatvôncavomjayash shi' pa vatcuts'aji, pa yifaycutesh'in 

papi ojiyis pa ampapu ca nitanuc'oya pa niysa'. Japi lhech shi' shta japi tsitenas'e na 

yitsaat lhjunashjulhyam ja Sodoma shi' japi Gomorra lhavos. 

15Pa lhe'naa yivaatsha, ya Lhcaanvacle, yaash na yunaj, jayeetsha côque ti t'ajuyjulh 

japi yôôlhjôn'in ca nitô'ya: Jajutelh'am jayu ca atujelh pa t'apôôy; pa jajutelh'am jayu 

ca ayô'elhshi pa yinôôt tantôvquitay, lhayaash japi lhech yôôlhjôn'in ca nitô'ya yiey na 

Jerusalên ti yamjat'apee pa niysa' lhacôm'a na vatavtsateyish.” 

16Pa Lhcaanvacle, yaash pa t'unaj, yit'esh: “Napi Israel lhavos ya aj ca 

anch'anjayuelha nava yit'esh'in napi yôôlhjôn'in ca nitô'ya. Nava yit'esh'in ya'shesh ti 

cuts'ajch'esha'ne, Nava lhech yitsôt'ajesh ts'ivee ti yitôlhjatlhavne, ti niyalhecha ca 

yiyôjiesha. 

17Japi yapun nava yiclishay yit'esh'in ts'ivee: ‘Lhacôm'a ti tajulhey pa lhjunash.’ Japin 

lhetipa'esh ti ninvô'mesh pava yivo'yaan lhcachi' ti yit'esh ts'ivee: ‘Tan jayu ca ninam 

pa niysa'.’ ” 

Pa yich'ayanesh'in pa Jeremías 

18Taj ti ¿she papi nitôfaclesha pava tastayesha pa Lhcaanvacle?, ¿she papuque yi'van 

ja't'ajesha yipe'ya java lhclishay?, ¿she t'e papuque ti tach'ana? 

19Na lhavôôc pa Lhcaanvacle lhjunashjulh pa lhavimitaj, jan lhjunash pa lhaviim ti 

yijojactsinenshi ti naacjut'a papi ojiyis. 

20Na lhavôôc pa Lhcaanvacle tanca nit'ôsesha'ne namjey pa lhech ca nasnatajesh pava 

yen ti lhfanishesh. Nam jayu pa nalhu pa lhaychavalhelhey jayu pa natô'yelhc'oya 

jayu shta cavôque. 

Yasinôquiesh shta pa Lhcaanvacle ti t'ajuyjulh papi yôôlhjôn'in ca nitô'ya 

21“Tanca nichenee napuque yôôlhjôn'in ca nitô'ya, pa niyenesh ca yasinô'yeshc'oya, 

taj ti japi lhech t'ôta'yesha'ne ti tasinôytajesh na yey. 

22Ca nitô'ya lhôn nava jayiistayesha, pa nanfactajem nava yiclishay napi yichifas; pa 

vena nijuyjatajshic'oya nava niysisa lhnôyshay shi' ca nivômjatesh pava niysisa ti 

yisnatesh.” 

23Pa yit'esh pa Lhcaanvacle: “Ya lhech ya Dios ti ya tojey shi' ti ya shalhaa. 

24¿She t'e papi iseemjop jayu ca nivant'ôfichc'oya na yitô'vat? Na janash'e yamqu'een 

na vôôs shi' na cotsjaat. Yivaatsha, ya Lhcaanvacle, lhech yônashesh. 

25“Jape'ya nava lhcuts'ajinôc napuque yôôlhjôn'in ca nitô'ya ti yinôôlhjônchatesh ti 

yasinôqui na yey ti nifacleshyich'e pava lhtsamatas. 

26¿Ta t'aplhu'aeshch'e napuque yôôlhjôn'in ca nitô'ya ti lhetipa ti nifac pava 

yôôlhjôn'in ti yitôlhjat lhavne ts'ivee? 

27Java lhtsamatas ti chayemch'e pap'elh pa yinôôlhjônchatesh ti yisnatshem napi 

yichifas ti nitôvaclutsjatyi, jan lhjunash shta japi lhacchevot ti nitôvaclu'yi ti yicha' 

ts'ivee ja Baal. 

28-29¡Ca nicaajtaj pa yôôlhjôn'in ca nitô'ya ti caaj pa lhtsamaat, pa nifacch'e ti 

vatatsamat'esh atesha, taj ti papu ca chinjutajey nava yiclishay, pa yivo'yeshch'e ca 

nanfactaj! Sasjop ca chinjôna lhpa yiteej pa trigo. Nava yiclishay lhjunashjulh pa itôj, 

jan lhjunash ja chiyclônesham pa clesanilh ti chiyoflhitesha'ne pava utes. Yivaatsha, 

ya Lhcaanvacle, lhech yônashesh. 

30“Pa lhe'naa ti jayeetsha ti jayjuyeshjulh napuque yôôlhjôn'in ca nitô'ya ti t'acutshem 

pap'elh nava yiclishay. Yivaatsha, ya Lhcaanvacle, lhech yônashesh. 

31Jayeetsha ti jayjuyeshjulh napuque yôôlhjôn'in ca nitô'ya ti t'ajôyajop ja yiclishaya 

navôque lhfanishesh ts'ivee ti yitôlhjatlhavne. 

32Jayeetsha ti jayjuyeshjulh napuque yôôlhjôn'in ca nitô'ya ti chaych'e pava lhtsamatas 

cuts'ajis; java lhech lhcuts'ajinôc shi' java lhclishataas vena yijuyjateshi napi yichifas. 

Yivaatsha tanca nicheney ts'ivee shi' ca yiyôjiesha papu, nôque lhjunash ca 

ninatcajôyshayesh ca nefen napi lhchifas. Yivaatsha, ya Lhcaanvacle, lhech 

yônashesh. 

Pa lhjunash ti chitasinôyesh pava lhclishay pa Lhcaanvacle 

33“Na Jeremías, ca nicaajtaj papu yiey na t'ajôôjam ja't'ajesha pa chiytôyjata pava 

vaclan ja't'ajesha pa vatcasinô ca naniyôstajesh: ‘¿Ta yie' pa cacleclem pa 

Lhcaanvacle?’ pa at'esha: ‘Pa yit'esh pa Lhcaanvacle yicacleclinatelh'am avaatsheelh, 

pa yivô'melh'ac'oya jayu.’ 

34Ca nicaajtaj pa ve'lha chiytôyjata pava vaclan ja't'ajesha pa vatcasinô ja't'ajesha pa 

ve'lha papi lhchifas ca nichentajeshjop ‘pa yicaclecliyan pa Lhcaanvacle’, vooy 

yivaatsha jaclôyitesh jayu pa lhech shi' papi t'ajôôjam. 

35Ca nicaajtaj papu niy'ôsesh pa lhc'utsfa ja't'ajesha papi yitsôt'ajesh, pa isjop ca 

niteetshem jayu: ‘¿She pa tculhjanesh pa Lhcaanvacle? ¿She pa yit'esha? 

36Taj ti ya aj ca napecleyjop ca nichenesh ‘pa yicaclecliyan pa Lhcaanvacle’, lhayaash 

papu ca nichentajeshjop pa jachaja jayu pava lhclishay ja caclecliyanesh. Avaatsheelh 

vena lhnaashelh'e pava lhclishay pa Dios pan mônlha, ti a'Dioselh, shi' ti Lhcaanvacle 

yaash pa t'unaj. 

37“Na Jeremías, aniyôsesh japi chiytôyjata pava vaclan: ‘¿She pa tculhjanesh pa 

Lhcaanvacle? ¿She pa yit'esha?’ 

38Pa niteetshem ts'ivee ‘yicaclecliyan pa Lhcaanvacle’, pa at'esh ca acuulhtaj: ‘Yit'esh 

pa Lhcaanvacle: pa lhetipa'eshelh ti lhchenshelhjop cavôque ya'clish niyvashan, 

39vooy yivaatsha pa janelh'atapee jayu nava caclec shi' na yitsaat ti jajutajelh'am shi' 

japi acchevot'elh, pa c'avô'melh jayu ca atoseelheyam. 

40Pa yajateesh jayu ti janchajelh'ay pa vatants'aclanjayash shi' pa vatvapenaj pa tan 

jayu ca antôvaclueshch'e.’ ” 

Jeremías 24 

Yi'shi' lhtô'vat pava sisenlhiy yich'e' pava higo lhay 

1Nojeshch'e ja Nabucodonosor, lhanvacle ja Babilonia, ti yichaaj ti yisaas ja Jeconías, 

lhaôs ja Joacim, lhanvacle ja Judá, yu'ja japi chinvacleyanesh ja Judá japi yitô'yish pa 

ti yisnatesh shi' japi clesanlhiy lhavos, pa Lhcaanvacle pa tsivanjiyinesh java napu' 

sisenlhiy yich'e' java higo lhay ti yinesh'e t'ajuyish ja vatishjanjavat. 

2Lhja ve'lheesh java lhech yich'e' java higo lhay isis, ti vatjutsa' ti yiiyshisha'ne, vooy 

lhôj'elh pa yich'e' java higo lhay niysisa, yaash ti niysisa pa sasjop ca chintuj. 

3Vooy pa Lhcaanvacle pa yit'esh ti tsiy'ôsesh: “Jeremías, ¿she pa lhavan?” Pa jayeesh 

ti jacuulh: “Nava higo lhay. Navan isis pa yaash ti isis; taj ti navan niysisa pa yaash ti 

niysisa pa sasjop ca chintuj.” 

4Pa lhechesh pa yit'eshyam pa Lhcaanvacle: 

5“Yivaatsha, ya Lhcaanvacle, lh'Diosyish na Israel, jayeesh: Jan lhjunash nava higo 

lhay isis ti jovalhsha'ne jayu japi lhtachifas yiey ja Judá, ti jayiyôjijanesh ti chiysaas 

yiey nôque pa yamey ja lhavtsateyish japi caldeos. Pa jovalhesha'ne jayu pa 

yefenjayashesh, 

6pa yi'shi' jayu ts'ivee pa yinujumatsenjayashesh pa janachajey'in jayu nôque 

vatavtsateyish. Yiey nôque jasnatshem jayu ts'ivee pa ca isa'eysha'ne, pa tanca 

t'ôyi'sheey jayu ca tif'e'; pa yit'iyjascheyesh jayu pa tan jayu ca nitsojeyshisha'ne. 

7Pa jajutey jayu pa lhtôycheyash ca jaspa nantôyyi ts'ivee ti ya'lhech ya Lhcaanvacle, 

japi lhech pa yichifaseesh jayu, pa vooy yivaatsha lh'Diosyish jayu, lhayaash ti 

tapecleshyiin jayu pava lhcachic. 

8“Pa vena lhjunasha, ja Sedequías, lhanvacle ja Judá, shi' japi lhanvaclefas shi' shta 

japi tsitenas'e na Jerusalên ti mônlhashi na vatavtsateyish ja't'ajesha japi tac'uysham'in 

ja Egipto, pa jajôney jayu jan lhjunash java higo lhay niysisa, java lhech ti sasjop ca 

chintuj. 

9Pa jasnatshem jayu japi lhech pa ca nitôôlhshamjop ca nanjovaayshem lhacôm'a japi 

lhtachifas yiey na cotsjaat, ti jajônch'ejop pa lhavatujaclanjayash ts'ivee, pa 

lhnapuncheyash shi' pa lhanpôfiyujayashesh yiey jant'ajô'jesh java vatavtsatevshay jan 

yie' ts'ivee ti jacatsônjatey'in. 

10Pa jacheney jayu pa vatvatclônjayash, pa yipcu' shi' pa vatfamaat, namjey ti ama 

papu ca ve'lhaa yiey na vatavtsateyish ti jajutajey ts'ivee shi' japi lhacchevot.” 

Jeremías 24 

Yi'shi' lhtô'vat pava sisenlhiy yich'e' pava higo lhay 

1Nojeshch'e ja Nabucodonosor, lhanvacle ja Babilonia, ti yichaaj ti yisaas ja Jeconías, 

lhaôs ja Joacim, lhanvacle ja Judá, yu'ja japi chinvacleyanesh ja Judá japi yitô'yish pa 

ti yisnatesh shi' japi clesanlhiy lhavos, pa Lhcaanvacle pa tsivanjiyinesh java napu' 

sisenlhiy yich'e' java higo lhay ti yinesh'e t'ajuyish ja vatishjanjavat. 

2Lhja ve'lheesh java lhech yich'e' java higo lhay isis, ti vatjutsa' ti yiiyshisha'ne, vooy 

lhôj'elh pa yich'e' java higo lhay niysisa, yaash ti niysisa pa sasjop ca chintuj. 

3Vooy pa Lhcaanvacle pa yit'esh ti tsiy'ôsesh: “Jeremías, ¿she pa lhavan?” Pa jayeesh 

ti jacuulh: “Nava higo lhay. Navan isis pa yaash ti isis; taj ti navan niysisa pa yaash ti 

niysisa pa sasjop ca chintuj.” 

4Pa lhechesh pa yit'eshyam pa Lhcaanvacle: 

5“Yivaatsha, ya Lhcaanvacle, lh'Diosyish na Israel, jayeesh: Jan lhjunash nava higo 

lhay isis ti jovalhsha'ne jayu japi lhtachifas yiey ja Judá, ti jayiyôjijanesh ti chiysaas 

yiey nôque pa yamey ja lhavtsateyish japi caldeos. Pa jovalhesha'ne jayu pa 

yefenjayashesh, 

6pa yi'shi' jayu ts'ivee pa yinujumatsenjayashesh pa janachajey'in jayu nôque 

vatavtsateyish. Yiey nôque jasnatshem jayu ts'ivee pa ca isa'eysha'ne, pa tanca 

t'ôyi'sheey jayu ca tif'e'; pa yit'iyjascheyesh jayu pa tan jayu ca nitsojeyshisha'ne. 

7Pa jajutey jayu pa lhtôycheyash ca jaspa nantôyyi ts'ivee ti ya'lhech ya Lhcaanvacle, 

japi lhech pa yichifaseesh jayu, pa vooy yivaatsha lh'Diosyish jayu, lhayaash ti 

tapecleshyiin jayu pava lhcachic. 

8“Pa vena lhjunasha, ja Sedequías, lhanvacle ja Judá, shi' japi lhanvaclefas shi' shta 

japi tsitenas'e na Jerusalên ti mônlhashi na vatavtsateyish ja't'ajesha japi tac'uysham'in 

ja Egipto, pa jajôney jayu jan lhjunash java higo lhay niysisa, java lhech ti sasjop ca 

chintuj. 

9Pa jasnatshem jayu japi lhech pa ca nitôôlhshamjop ca nanjovaayshem lhacôm'a japi 

lhtachifas yiey na cotsjaat, ti jajônch'ejop pa lhavatujaclanjayash ts'ivee, pa 

lhnapuncheyash shi' pa lhanpôfiyujayashesh yiey jant'ajô'jesh java vatavtsatevshay jan 

yie' ts'ivee ti jacatsônjatey'in. 

10Pa jacheney jayu pa vatvatclônjayash, pa yipcu' shi' pa vatfamaat, namjey ti ama 

papu ca ve'lhaa yiey na vatavtsateyish ti jajutajey ts'ivee shi' japi lhacchevot.” 

Jeremías 25 

Pa nilhc'utsfaa tôlhey fchenajjulh 

1Ja nincôôp yichatjulh ti lhcaanvacleesh ja Joacim, lhaôs ja Josías, yiey ja Judá, pa 

Lhcaanvacle yiyôjiesha ja Jeremías pa lhfaclech'em lhacôm'a japi lhtachifas yiey ja 

Judá. Ti lhecheshch'e pa vatjutsa' nincôôp ti lhcaanvacleesh ja Nabucodonosor yiey ja 

Babilonia. 

2Ja chiytôyjata pava vaclan Jeremías nôyôjem ja lhclisha lhacôm'a japi lhtachifas yiey 

ja Judá shi' japi tsitenas'e ja Jerusalên. Pa yit'esh: 

3“Jan t'elhesh ja nincôôp trece ti lhcaanvacleesh ja Josías, lhaôs ja Amón, yiey ja Judá, 

pa yamjey nôqueesh, nôque yich'e' jan t'elhesh ti veintitrês java nincôpes, pa 

Lhcaanvacle ti niyôjieshyiy, vooy yivaatsha pa jayasinôyshelh'am'in; taj ti avaatsheelh 

pa naach'anshelhyi. 

4Yamsha'taj'in pa Lhcaanvacle ti nichentajelh'ay'in japi lhcavos chiytôyjata pava 

vaclan, avaatsheelh pa naach'anshelha, pa neenshelh ca avatjumteeshelhjulh shi' ca 

anc'ashamshelhem. 

5Japi lhech yit'eshelh'aan: ‘Avôômjelh nava niysisa ajunashelhch'e shi' nava niysisa 

lhasnatshelh; pa lhecheesh pa veelh'e jayu na cotsjaat ti yijutajelh'am yajatesh pa 

Lhcaanvacle shi' japi acchevot'elh. 

6Ya aj ca avo'elhch'e jav'elh chiydiosiyan; ya aj ca acu'melhem'in shi' ca ôclôjelh. Ya 

aj ca avôcôyanshelh avne pa Lhcaanvacle ca ôclôjelh java chiydiosiyan ti lhasnatshelh 

avaatsheelh, vooy jô lhech tan jayu ca nanchenelh'ay pa vatav'ojiyash.’ 

7Pa nôqueesh, pa Lhcaanvacle ti yit'esh: ‘Avaatsheelh neenelh ca anch'anjayuelhyi; ti 

lhasvôcayanshelh'avne ti lhôclôjelh java chiydiosiyan ti lhasnatshelh avaaatsheelh, 

côque tôlheelhsham'ajop jayu pa vatav'ojyash.’ 

8“Pa lhe'naa ti yit'esh pa Lhcaanvacle yaash pa t'unaj: ‘Ti palha avaatsheelh 

naanch'anjayuelha nava c'atôychatajelha, 

9pa jayônelhey'ajop jayu lhacôm'a japi lhtachifas fchenajjulh shi' ja yicavo'esh 

Nabucodonosor, lhanvacle ja Babilonia, ca jaspa ninachey pa nit'eclet'a nôque 

vatavtsateyish, lhacôm'a japi tsitenasshi shi' shta japi lhtachifas tajulhshisha'ne. Pa 

jatifch'een jayu lhacôm'a. Pa yajateesh jayu ca chintifshichamch'e, ti caaj pa 

tôlheemsham ti nijovaychat'in shi' ca nitôtôyiyjatch'e. 

10Pa tan jayu ca t'ôyi'sheey jasnatshem ts'ivee ca nipe'ya pava vat'acjayesh pa 

vatc'usiyash shi' pa vatshamitjayash, nilhecha java t'acjay papi vanijayachi, pa 

nilhecha pa t'ôjôj pava utes felhcheyesh, pa tanca napecla ca nivan pa lhqu'isjuyaj 

pava itôtas. 

11Lhacôm'a nôque vatavtsateyish chiyvômjat jayu pa nafalhch'esha'neen. Pa 

nôqueshch'e pava setenta nincôpes napuque lhtachifas nach'ana'an ts'ivee jayu ja 

lhanvacle ja Babilonia. 

12Meelh ca namtajey lhac'o' pava setenta nincôpes pa c'atsjulheshemch'e jayu java 

lhsasch'e ja lhanvacle ja Babilonia shi' japi lhchifas, jan lhavtsateyishesh japi caldeos, 

pa javômjat jayu yajatesh. Yivaatsha, ya Lhcaanvacle, lhech yônashesh. 

13Pa janatjat'apee jayu yiey jôque vatavtsateyish lhacôm'a java jaych'ayeemjulh shi' ti 

chiyi'sesh'e nôque vatqu'isjayanach: lhacôm'a nava yit'eshajop na Jeremías na yey ti 

jayjuyeshjulh lhacôm'a napi lhtachifas. 

14Japi aclojamsha'ne vatachifas shi' japi chinvacleyanesh t'unis pa napecshichamc'oya 

jayu vitsha japi lhech. Lhech lhjunash ti jashayaneshemch'e jayu ti jajulhjatemsham 

java yisnatesh ts'ivee.’ ” 

Pa lhanclôyitsjayash papi vatachifas 

15Pa Lhcaanvacle, lh'Dios na Israel, pa yit'eshyam: “A'van ca ajaalh nôque 

vat'iyôjatshiy tapooj na ôtjayetas t'i'esh na yivôôc. Acu'mesh'e ca ajuteshch'e ca 

niyôjisha'ne lhacôm'a napi vatachifas napin c'achenshey. 

16Meelh ca ayôjayantajshi pa lhecheesh jayu pa natcuyesha'ne pa lhjunashajulh jayu 

pa côccheyech tôlh'ejop pa vatvatclônjayash ca jachentajey jayu.” 

17Pa jaycumesh'e ja vat'iyôjatshi ti yicha'jesh'in pa Lhcaanvacle, pa jajuteshch'e ti 

yiyô'ji lhacôm'a japi vatachifas japin tsichenshey pa Lhcaanvacle. 

18Pa jajutshey ti yiyô'ji ja Jerusalên shi' java yitsates yi'shi' ja Judá, pa nôquee japi 

lhanvaclesesh shi' japi lhcumjafas, jaspa tif'e' pa yafalhshichamch'e, ti caaj pa 

tôlhshaam pa t'ajovayi shi' ti tôtôyiyjatch'e, ti jajône'mey pa lhanpôfiyujayash pa 

mônlheesh nôqueesh ti lhech lhjunash. 

19Lhech lhjunashesh ti jajutshey ti yiyô'ji ja faraón, lhanvacle ja Egipto, japi lhcavos 

shi' japi lhanvaclefas, shi' lhacôm'a japi lhchifas 

20shi' japi lhtachifas nalhjunashvatc'oya ti lhech yie'; lhacôm'a japi lhanvaclesesh ja 

vatavtsateyish Uz shi' ja lhcootsjat japi filisteos: ja Ascalón, ja Gaza, ja Ecrón shi' japi 

mônlhee ja Asdod; 

21ja Edom, ja Moab shi' ja Amón; 

22pa lhacôm'a japi lhanvaclesesh ja Tiro shi' ja Sidón; lhacôm'a japi lhanvaclesesh japi 

tavtsateeyshi ja uj tovôc Mediterráneo; 

23japi tc'acsham ja Dedán, ja Tema shi' ja Buz, shi' japi vatachifas yivoc'ôjane; 

24lhacôm'a japi lhanvaclesesh ja Arabia; lhacôm'a japi lhanvaclesesh japi 

nalhjunashvatc'oya ti yie' ja am'e pa'na; 

25lhacôm'a japi lhanvaclesesh yiey ja Zimri, ja Elam shi' ja Media: 

26lhacôm'a japi lhcaanvacles fchenajjulh, japi shalhaa ja't'ajesha japi tosemey jap'elh. 

Lhech lhacôm'a japi lhanvaclesesh yiey na cotsjaat. Pa nanjooylheesh ca niyô'ji jayu 

ja lhanvacleesh ja Babilonia. 

27Pa nijooylhach'e ti yit'eshyam pa Lhcaanvacle: “Anfacleem ti ya'lhech, ya 

Lhcaanvacle, yaash na yunaj, lh'Diosyish na Israel, ti jayiyôjijanesh ca niyô'jisha'ne ca 

namjey ca netsesesha'ne shi' ca natcuyesha'ne ca ninatshaan cotsjaat pa jaspa ya aj ca 

nineetshamch'e, tôlh'ejop pa vatvatclônjayash ti jacheney jayu. 

28Ca ninentaja ti t'acu'mesh'ajulh na vat'iyôjatshi ca niyô'jisha'ne, pa at'esha: ‘Pa 

Lhcaanvacle yaash pa t'unaj yit'esh: Ayô'elhshisha'ne lhacôm'a. 

29Lhayaash ti jatôlhesh'e jayu ca jancheney nava yiclôyitsjavos yiey nôque yitsaat ti 

chinôôclhanitsheyam ts'ivee. ¿Lheclôjtajeshelh avaatsheelh ca ninameelh'ay jayu pa 

vatclôyitsjayash? Lhayaash ti tanca amajop jayu pa lhech, lhayaash ti jancheney jayu 

pa vatvatclônjayash lhacôm'a japi tsitenas'e na cotsjaat. Yivaatsha, ya Lhcaanvacle, 

yaash na yunaj, lhech yônashesh.’ 

30“Avaatsha, Jeremías, achayshemjulh na yey lhacôm'a cavôque. Pa at'esha: ‘Pa 

Lhcaanvacle nichen pa t'ôjôj ti yicuuctenesh yiey na chishamnee, yiey pa is'e' lhc'o'vat 

pan yie'. Ti t'ajuyjulh java lhclôy ti tônesh'apee jan lhjunash papi ti t'ôsch'een java 

ôtjayetas ti t'ajuyjulh lhacôm'a japi tsitenas'e na cotsjaat. 

31Pa t'ôjôj pa yamey lhac'o' na cotsjaat, lhayaash pa Lhcaanvacle ti yisclaneshvatich'e 

jayu pava t'ajuyeshjulh japi vatachifas, pa nitôneyjop jayu lhacôm'a ca nasclantajch'e 

japi nivafjatsujane, pa nivalhesha pa lhavafi japi ojiyis. Pa Lhcaanvacle lhech 

t'ônashesh.’ ” 

32Pa Lhcaanvacle yaash pa t'unaj yit'esh: “Pa lhavijatayashem pa namey jayu papi 

ve'lha lhtachifas pa nôv'e'jop'in pap'elh; pa yaash ti suyshi pa nitô'lhey yiey lhac'o' na 

cotsjaat.” 

33Papu ca nivômjatajsha'ne pa Lhcaanvacle pa lhech nalhu, pa niclajun ts'ivee yiey 

lhac'o'ey na cotsjaat. Pa ama papu jayu ca nôyanch'e ts'ivee, pa ama papu ca 

ninayjatvane pava lhavuuvtes ca nitishc'oyaan; pa niclajunch'e na cotsjaat jan lhjunash 

java samjuy. 

34¡Ônshelh'in, tashinshtas avoselh, ônshelh'in ja aôytejelh'am! ¡Avaatsheelh, ti 

lhnôyinelhc'oya java aclôyelh, pa avanc'ocjeelh'een cotsjaat! Lhayaash ti yameyjop na 

t'aplhu'a ti chivancaclôn vooy avaatsheelh chinaclônelhsha'ne jayu jan lhanfanash java 

tashinshtas yilhavunsha'ne. 

35Japi tashinshtas lhavosesh pa sasjop jayu ca niclôt'in, japi vanôyinc'oya java lhclôy 

pa sasjop jayu ca nitatvômvatich'e. 

36Japi tashinshtas lhavosesh tônesh'in, tônesh'in ja aôytejem japin vanôyinc'oya java 

lhclôy, lhayaash pa Lhcaanvacle yivômjatsha'nec'oya java lhavitjatas. 

37Pa Lhcaanvacle suya pa yivômjatsha'nec'oya java isis'e lhjotoy. 

38Yichfach'ee jan lhjunash ja jump'uvalhjetaj ti tôlhch'e' lhpa lhôvjoque' vooy ja 

lhavtsateyish ts'ivee pa yafalhshichamch'e, lhayaash ti napjuneshey pa lhavôôc pa 

Lhcaanvacle ti nicheney pa vatvatclônjayash suyshi. 

Jeremías 26 

Pa Jeremías chitafjuntaja ca chinclôn 

1Ti nich'a tôlhesh'e ti lhcaanvacleesh ja Joacím, lhaôs ja Josías, yiey ja Judá, vooy pa 

Lhcaanvacle yiyôjia ja Jeremías 

2ti yit'esh: “Avatsavat'e na clayôych'e t'ajuyish'e na vatishjanjavat, pa anfacleem 

lhacôm'a nava c'ayôjiesh'a japi tôlhey'in java yitsates yiey ja Judá ti yisnatesh'in pa 

vatôclôjqueyash ti yiey na vatishjanjavat. Pa ya aj na papu ca niteetsha pa'na. 

3Tajulhtajey ca nanch'anjayu'a shi' ca nivô'mesh pa niysa' lhfanishlhavach, pa 

yivaatsha pa tanca yaychavalhsha ca yiclôyit'apee pava niysisa yiey nan lhjunash ti 

jaychavalhey. 

4Anfacleem ti ya lhech, ya Lhcaanvacle, lhech yônash: ‘Ca ninanch'anjayutaja'yi ca 

ninôfisjatajach'e nava qu'eyjatsjanesh ts'ivee, 

5ca ninanch'anjayutajaa java yicajôyshiyantajesh japi yicavos chiytôyjata pava vaclan 

ti jancheney'in shi' avaatsheelh ti nianc'ashamtajeeshelh, 

6pa lhechesh pa jajôneshch'e nôque vatishjanjavat jan yifanishesh ti yiey ja Silo. Pa 

jasnateshjop jayu nôque yitsaat ti jajônch'e ti japôfiyuc'oya ca nitô'ya lhacôm'a napi 

vatachifas yiey nôque cotsjaat.” 

7Japi vatcasinôc, japi chiytôyjata pava vaclan shi' lhacôm'a japi lhchifas ti yipe'yeesh 

cavôque lhclishay ja Jeremías ti nifacl'e ja vatishjanjavat. 

8Pa meelh jô lhech ti yivaclhitesh ti yit'esha java yiyôjiesha pa Lhcaanvacle, vooy japi 

vatcasinôc, japi chiytôyjata pava vaclan shi' japi lhchifas pa t'acum'evatam ts'ivee pa 

yit'esha: “¡C'aclônelh jayu! 

9¿Nafi'yesh na apee ti lhteetshajop na lhey pa Lhcaanvacle nôque vatishjanjavat ti 

chiyjôney jayu ja Silo, shi' ti chiyvômjat jayu na yitsaat shi' ca ama papu ca nôv'e'?” 

Pa lhacôm'a japi lhchifas ti vanaclôpjuesh'e ja vatishjanjavat, ti t'afayjop ja Jeremías. 

10Japi lhanvaclesesh ja Judá, ti yipe'ya java vaclan, pa tay'ôcji ja lhajpôyich ja 

lhcaanvacle pa yichey ja vatishjanjavat, pa lhech'e ti yich'esha'nejop yiey ja Nich'a 

Lhashi. 

11Pa lhechesh japi vatcasinôc shi' japi chiytôyjata pava vaclan pa yit'esha japi 

lhanvacles shi' lhacôm'a japi lhchifas: “Nôque nivacle tajulhey ca nitanutsjay ca 

chinclôn, lhayaash ti yasinôqui ti t'ajuyjulh nôque yitsaat. Avaatsheelh lhpe'yeeshelh 

nava acfeyelh.” 

12Ja Jeremías pa yiyôjisham japi lhcaanvacles shi' japi lhchifas, pa yit'esha: “Pa 

Lhcaanvacle pan tsicheneshnee ti jayasinôyesh na lhey, ti jayeetshema ti t'ajuyjulh 

nôque vatishjanjavat shi' na yitsaat lhacôm'a navan lhpe'yeelh. 

13A'isiyanelh pa ajunashelh shi' nava lhasnatshelh, ca anc'ashamelhem pa Lhcaanvacle 

pa a'Dioselh pa tan jayu ca nanchenelh'ay java tavijatay javan nifac. 

14Vooy yivaatsha ya caajelh'ajop avaatsheelh; asnatshelhyam pava lhajulhjatelhey. 

15Taj ti nôque natôôyshelha jô cavôque: ca asclôntajelh vooy avaatsheelh shi' napi 

tsitenas'e nôque cotsjaat tameneshlhavach jayu ca niclôntaj na ve'lha ampa ca 

nitôlheyjop; lhayaash pa Lhcaanvacle yijô' ti tsichenee ti janfacch'e lhacôm'a cavôque 

matas.” 

16Pa lhechesh japi lhcaanvacles shi' japi lhchifas pa yit'esha japi vatcasinôc shi' japi 

chiytôyjata pava vaclan: “Ampa ca nitôlh'ejop ca chinivalha ca chinclôn nôque 

nivacle; yasinôquijoom pa lhey pa Lhcaanvacle cas'Dios.” 

17T'ajôôj jô japi nitaôvclasa nitshamch'e pa yit'esha japi lhchifas japin yi'shi' japi 

tayvane: 

18“Jan t'aplhuqu'e java lhnalhus ja Ezequías lhanvacleesh ja Judá, ti tasinô'yeshc'oya 

ja Miqueas yiey ja Moreset pa lhey pa Lhcaanvacle lhacôm'a japi lhtachifas yiey ja 

Judá, pa yit'esha: ‘Yit'esh pa Lhcaanvacle yaash pa t'unaj: na yitsaat Sión vena 

lhanfanash jayu pa chinclajanjanshi, vooy na Jerusalên yitsôyin jayu pava 

yafalhch'esha'ne vooy lha utiyuc lhôse yi'apee na vatishjanjavat yitsiyin'apee jayu pa 

lhtôlhjechat.” 

19“¿Tam'ey t'e ja lhcaanvacle Ezequías shi' japi lhchifas ti yiclônelh ja Miqueas? 

Tanca lhech lhjunasha: jô lhech lhcaanvacle nijovayeshjulh pa Lhcaanvacle pa 

t'aalhsha ca natcavts'aclayesh ts'ivee pa lhech. Pa lhechesh pa Lhcaanvacle pa 

ninancheney jayu pava tavijatay pavan nifac. ¿Istaja t'e lhôn casvaatsha pa caclec ca 

shtatsôôtjatesh pa ve'lha ca chinvo'matanesh pava yaash?” 

20Shi' shta ja chiytôyjata pava vaclan lhey Urías, lhaôs ja Semaías, tôlh'e' ja yitsaat ja 

Quiriat-jearim, ti yasinôqui'esh pa lhey pa Lhcaanvacle t'ajuyjulh nôque yitsaat shi' ti 

t'ajuyjulh na vatavtsateyish yiey nan t'ônashesh na Jeremías. 

21Ja lhcaanvacle Joacím shi' japi lhcavos nôquee japi chinvacleyansha'ne 

tpeeycheyesh pava yit'esh'in jô lhech, vooy ja lhcaanvacle yentaj ca niclôn. Taj ti 

meelh ti yaya'esh ja Urías pa nijovay'in pa yiclôtey ja Egipto. 

22Ja lhcaanvacle Joacím pa yicheney ja Egipto ja Elnatán, lhaôs ja Acbor, shi' shta 

jap'elh nivacle, 

23japi lhech pa tôlhesh'e ja Egipto ja Urías ti yicha'jey ja lhcaanvacle Joacím jan 

tayôjijanesh ca chinclôn ca chinuqu'e pa lhavu'vat lhpa lhanjôque'c'oya papi 

ts'aclaaysha'ne. 

24Ja Ahicam, lhaôs ja Safán, pa vatants'aclansha ti tasinôysha ja Jeremías, jô lhech 

tô'lha ti ninteesh ca chinchaajsham japi lhchifas pa ya aj ca chinclôn. 

Jeremías 27 

Chinôôclhanitshajop: pa vatca'vonuc 

1Ja nincôôp yichatjulheyshi ti lhcaanvacleesh ja Sedequías, lhaôs ja Josías, yiey ja 

Judá, pa Lhcaanvacle yiyôjieshey ja Jeremías, 

2pa yit'esha: “Asnateshjop pava lhniyjôyesh shi' pa ve'lha vatca'vonuc, pa an'ôcji na 

avo'. 

3Pa nanjooylha pa acheney na ya'clish japi lhanvaclesesh ja Edom, ja Moab, ja Amón, 

ja Tiro shi' ja Sidón, japin vatcachenjas ti namey ja Jerusalên ti tanôtayey ja 

lhcaanvacle Sedequías. 

4Ayôjiesha ca niteetshe'ma japi chiyashjatesh, ti ya'lhech, ya Lhcaanvacle yaash na 

yunaj, na lh'Dios na Israel, ti jayeesh: 

5Na uj yunaj janc'aatshamjop ti jasnatesh na cotsjaat, shi' napi nivacle, shi' nava 

yaquisetes ti caaj'e, pa ja'isinatjop ti jajutey japin yie' ti jenesh. 

6Pa nôqueesh, yivaatsha jan'ec'oya lhacôm'a navôque cotsjativshay ti janshi' ja 

t'unajesh ja yicavoeshjop Nabucodonosor, lhanvacle ja Babilonia, pa namja java 

yaquisetes yalhanashch'een ti janshi' ja lhanvacleyashesh. 

7Lhacôm'a japi vatachifas pa nach'ana jayu ts'ivee jô lhech, pa lhaôs shi' pa 

lhantôcshich'a, pa namjey pa t'aplhu'a ca nach'ana vitsha papi aclojam vatachifas shi' 

papi lhcaanvacles t'unis. 

8Ca nicaajtaj japi vatachifas ja't'ajesha lhcaanvacles ca ninach'antajeesha ja 

lhca'vonuqu'esh ja Nabucodonosor, yivaatsha jaclôyitesh jayu pa vatvatclônjayash, pa 

yipcu' shi' pa vatfamaat, pa namjey lhacôm'a ca mônlhatajeshic'oya ts'ivee ja t'unaj. 

Yivaatsha, ya Lhcaanvacle, lhech yônashesh. 

9“Pa lhe'naa, ti ya aj na avaatsheelh ca anch'anjayuelha japi yôôlhjôn'in ti yitô'ya pava 

vaclan, japi vatvoyjatesh'ôcjiin, ja't'ajesha japi vanashinitjatesh pava lhtsamatas, 

nilhecha japi yasinôqui pava ca navclan jayu, shi' ca lhecha japi 

nacajôyshiyantajeshelh ca ya aj ca ach'anelha ja lhanvacle ja Babilonia. 

10Java yit'eshelh'a ts'ivee lhcuts'ajivos, ve'lheey ca avo'tajeshelhch'e ti 

chinasa'selhc'oya na avtsateyishelh ti c'acatsônjatelh'in shi' ti lhavafelhsha'ne. 

11Pa vena lhjunasha, japi vatachifas ti tach'aneshjulh ja t'unaj ja lhanvacle ja 

Babilonia, yivaatsha jamônlhanit'een jayu na lhcootsjat ca nôv'e' ts'ivee ca 

nivancujane. Yivaatsha, ya Lhcaanvacle, lhech yônashesh.” 

12Yivaatsha, Jeremías, jachajeshch'ejop lhacôm'a cavôque ja Sedequías, lhanvacle ja 

Judá, pa jayeetshem shta: “Ajôyshelha ja t'unaj ja lhanvacle ja Babilonia shi' japi 

lhchifas, pa amônlhaaelh jayu. 

13¿She pa amelhc'oya'am ca avaftajelhsha'ne avaatsha shi' japi achifas ti tôlh'ejop pa 

vatvatclônjayash, pa yipcu' shi' pa vatfamaat? Lhayaash pa Lhcaanvacle yit'esha 

côque ti vaclanem jayu lhacôm'a japi vatachifas ti ninach'anesha ja t'unaj ja lhanvacle 

ja Babilonia. 

14Ya aj ca anch'anjayueshelha japi chiytôyjata pava vaclan ti nacajôyshiyanshelh'in ti 

ya aj ca ach'anelha ja t'unaj ja lhanvacle ja Babilonia, lhayaash java yit'eshelh'aan ti 

cuts'ajivos. 

15Vooy pa Lhcaanvacle yit'esha ti ninancheney; yôôlhjôneshelh'am'in ti tasinôyesh pa 

lhey pa Lhcaanvacle. Pa lhech lhjunash pa Lhcaanvacle ti lhech yôjesh'e jayu ti 

nacatsônjatelh'in avaatsheelh, vooy avaatsheelh shi' japi chiytôyjata pava vaclan ti 

yit'eshelh'aan cavôque pa lhavafelhsha'ne jayu.” 

16Pa jayôjiesha shta japi vatcasinôc shi' japi lhtachifas, pa jeyeetshem: “Nôque 

yit'esha pa Lhcaanvacle: ‘Ya aj ca anch'anjayueshelha japi chiytôyjata pava vaclan ti 

yijô'tajem ca tatshaa ca chinanachaj'inc'oya ja Babilonia java t'ajuya ja vatishjanjavat. 

Côque ti yit'esha ts'ivee lhcuts'ajiyashesh. 

17¡Ya aj ca anch'anjayueshelha! Ach'anelha ja lhanvacle ja Babilonia pa 

amônlhaelhsha'ne jayu. ¿She pa amemc'oya nôque yitsaat ca chinjôntajey ca 

ninaclapju ca nafalhtajch'esha'ne? 

18Ca yijô'a lhôn ti chiytôyjata pava vaclan ca lhclishaytajeesha na Lhcaanvacle yaash 

na t'unaj ca nishiyan ti yaaj ca chinchajey'in ja Babilonia java t'ajuya ja vatishjanjavat, 

java mônlha'ôcjiin yiey ja lhajpôyich ja lhanvacleesh ja Judá shi' ja Jerusalên.’ 

19-21“Meelh lhôn ja lhcaanvacle Nabucodonosor ti tôlhesh'e ja Jerusalên ja Jeconías, 

lhaôs ja Joacim, lhanvacle ja Judá, ti chiysase'lhey ja Babilonia lhacôm'a japi 

lhanvaclesesh ja Judá shi' ja Jerusalên, ca nincha'ja lhôn java napu' chiytsemajch'e, 

nilhecha ja uj titech'esh clesanilh yucch'e t'ajuya pa yinôôt, nilhecha java lhch'ito'clesh 

nilhecha java mônlha'ôcji ja vatishjanjavat. Na Lhcaanvacle yaash na t'unaj yit'esh ti 

caaj pa lhfanishtajesh java mônlhee ja vatishjanjavat shi' ja lhajpôyich ja lhanvacle ja 

Judá shi' ja Jerusalên: 

22‘Pa chinchaajtajey jayu shta ja Babilonia, pa lhech mônlhatajee jayu ca namtajeshey 

ca yivaatshaa ca nachajey shta nôque lhc'o'vat. Yivaatsha, ya Lhcaanvacle, lhech 

yônashesh.’ ” 

Jeremías 28 

Pa Jeremías shi' pa chiytôyjata pava vaclan Hananías 

1Ja ve'lhayama jive'lha jô lhech nincôôp, nôque yit'esh, ja nincôôp yichatjulh ti 

lhcaanvacleesh ja Sedequías yiey ja Judá, pa chiytôyjata pava vaclan Hananías, lhaôs 

pa Azur, tô'lha papi lhtachifas yiey ja Gabaón, pa yiyôjiey ja Jeremías yiey ja 

vatishjanjavat, ti yiey t'ajuyish japi vatcasinôc shi' lhacôm'a japi lhchifas, pa yit'esha: 

2—Pa Lhcaanvacle, yaash pa t'unaj, lh'Dios na Israel, yit'esh: ‘Japocjetshi jayu ja 

lhca'vonuc ja lhanvacle ja Babilonia, pa 

3nôqu'e atesha pava napu' nincôpes pa janachaj'in jayu navôque t'ajuyu ja 

vatishjanjavat ti chiychajey ja Babilonia ja lhcaanvacle Nabucodonosor. 

4Pa janachajey jayu shta nôque ja Jeconías, lhaôs ja Joacim, lhanvacle ja Judá, shi' 

lhacôm'a jap'elh lhchifas ti chiysaselhc'oya ja Judá ti yamey ja Babilonia. Yivaatsha 

japôcjetshi jayu ja lhca'vonuc ja lhanvacle ja Babilonia. Yivaatsha, ya Lhcaanvacle, 

lhech yônashesh.’ 

5Ja chiytôyjata pava vaclan Jeremías yit'esh ti yicuulh ja chiytôyjata pava vaclan 

Hananías, ti yiey t'ajuyish japi vatcasinôc shi' lhacôm'a japi lhchifas ti tayelh'evane ja 

vatishjanjavat: 

6—¡Jech, coostaja pa Lhcaanvacle ca nasnatesh côque! ¡Coostaja ca nasnatesh pa 

Lhcaanvacle ca nôfisch'e nava lhclishay ti lhteetsha, ca lhecha java t'ajuya ja 

vatishjanjavat ca chinachaj'in, shi' ca chinachajc'oya ja Babilonia lhacôm'a japi 

chiysaas! 

7Taj ti ach'anch'e cavôque ti jayeesh'a shi' lhacôm'a napi lhtachifas: 

8Japi chiytôyjata pava vaclan ti vatjutsa'jac'oya ti jôjjeclay nishtanvat'assha'ne 

avaatsha yivaatsha shta, ti chayjulhsha'ne pa vatvatclônjayash, pava tavijataych'e shi' 

pa vatfamaat ti chiyjuyjatjulh japi aclojam vatachifas shi' japi t'unisesh pa 

lhanvacleyash. 

9Taj ti ca nicaajtaj pa chiytôyjata pava vaclan ti chayjulh pa is vatjunash, ve'lheey ca 

nôfiistajemch'e pava lhclishay ti tôlhesha pa yijô' pa Lhcaanvacle ti nichen. 

10Pa lhechesh ja Hananías pa yayjat'ec'oya ja Jeremías ja vatca'vonuc yi'ôcji lhavo' ja 

yipôcjetshic'oya, 

11jan t'aplhuqu'e ti yit'esha côque yiey t'ajuyish lhacôm'a japi lhchifas: —Pa 

Lhcaanvacle ti yit'esha: ‘Pa lhech lhjunashach'e ca nôqueshch'e java napu' nincôpes pa 

jayjat'e jayu na lhavo' na vatca'vonuqu'esh lhacôm'a japi vatachifas ja lhcaanvacle 

Nabucodonosor yiey ja Babilonia pa japôcjetshi jayu.’ Pa yich pa Jeremías. 

12T'ajôjqu'e java nalhus ja Hananías ti yayjatem'e ja Jeremías ja vatca'vonuc ti yi'ôcji 

lhavo' ti yipôcjetshic'oya, pa Lhcaanvacle pa yiyôjiesha ja chiytôyjata pava vaclan 

Jeremías, pa yit'esha: 

13“Meey ca anfacleem ja Hananías ti ya'lhaech, ya Lhcaanvacle, jayeesh: 

Lhpôcjetsha'ne ja vatca'vonuc yeclô', taj ti yivaatsha javaclhitesh'am ja vatca'vonuc 

clesanilh. 

14Lhayaash yivaatsha, ya Lhcaanvacle yaash na yunaj, lh'Diosyish na Israel, jayeesh: 

Jan'ôcjijop na lhavo' lhacôm'a napi vatachifas na vatca'vonuc clesanilh ca jaspa 

lhcumteseesh ja lhcaanvacle Nabucodonosor yiey ja Babilonia. Namja java yaquisetes 

yalhanashch'een ti janshi' ja t'unaj.” 

15Pa lhechesh pa yit'esha pa Jeremías pa Hananías: —¡Ach'anch'e Hananías! Pa 

Lhcaanvacle tanca nancheneshnee, vooy avaatsha lhanshi' napuque vatachifas pa 

t'ôôlhjônjavo vatcafiyanjayash. 

16Pa lhe'naa pa Lhcaanvacle pa yit'esh: ‘C'achentajey jayu taj ti pa avatvômjatshi yiey 

nôque cotsjaat. Nôque nincoop pa lhavaf jayu, lhayaash nava aclishayem ti 

lhamjatsham napuque lhtachifas pa lhanjuyjateshyijulh jayu.’ 

17Vooy ja chiytôyjata pava vaclan Hananías pa vaf ja napu'yama jive'cla jô lhech 

nincôôp. 

Jeremías 29 

Pa lhqu'isjayanachjop pa Jeremías papi chiysaas 

1-2Ti nôjeshch'e ja lhcaanvacle Jeconías ti chiysaas, ti chiyu'ja lhja lhamimi, japi 

lhcavosjop ja lhajpôyich, japi lhanvaclesesh ja Judá shi' ja Jerusalên, japi yitô'yish pa 

ti yisnatesh shi' japi clesanlhiy lhavos, ja chiytôyjata pava vaclan Jeremías pa 

yicheney ti yiey ja Jerusalên ja lhqu'isjayanach japi nitaôvclaseesh japi chiysaas shi' 

japi chiytôyjata pava vaclan shi' japi nivacle ti yisaas ja Nabucodonosor tôlhesh'e ja 

Jerusalên ti yamjatey ja Babilonia. 

3Jô lhech vatqu'isjayanach chiyichajchiyinesh ja Elasa, lhaôs ja Safán, shi' ja 

Gemarías lhaôs ja Hilcías, japin yichenesh ja Sedequías, lhanvacle ja Judá yiey ja 

Babilonia ca jaspa nôquesheyshi ja lhcaanvacle Nabucodonosor. Ja vatqu'isjayanach 

yit'esh: 

4Nôque yit'esh pa Lhcaanvacle yaash pa t'unaj, lh'Dios na Israel, lhacôm'a japi yich'in 

ti chiysasc'oya ja Jerusalên ti yamey ja Babilonia: 

5‘Asnatshelhch'e pava ajpôyjeyelh pa lhech avtsateyelh'e; at'iyjatelhch'e pava aacjuy 

lhavanjay pa atujelh pava lhay. 

6Ajaya'yelhsha'ne ca nicaajelh'am papi acles yitsjôy shi' papi ôcjeclôy, shi' papi lhech 

pa nitajayaysha'ne shta ca nicaajem papi lhcles. Avatclônatelh'e jô lhech'e, pa ya aj ca 

mapeclelhshicham. 

7Pa acumelh'een ja yitsaat jan yie' ti c'asa'selhey, pa aalhshelhyiy jô lhech yitsaat, 

lhayaash ca istajeeysha'ne jô lhech pa avaatshaaelh shta ca aysa'elheysha'ne. 

8Yivaatsha, ya Lhcaanvacle yaash na yunaj, lh'Diosyish na Israel, c'atôychatelhjulh 

côque: Ya aj ca najôts'ôclônelh'in japi chiytôyjata pava vaclan shi' japi 

vatvoyjatesh'ôcji ca naôvtajelh'atshi; ya aj ca anch'anjayushelha pava lhtsamas ca 

nicaajtajem japi lhech. 

9Japu lhech ca nachaytajeshjulh na yey pa lhcuts'ajinô'esh. Yivaatsha tanca yicheney. 

Yivaatsha, ya Lhcaanvacle lhech yônashesh.’ 

10“Pa Lhcaanvacle yit'esh: ‘Meelh ca nôfiistajeshch'e ja Babilonia pava setenta 

nincôpes, pa jaycumeshelh'a jayu pa yicavts'aclayjayeshelh'ash, pa c'ôfisjatch'e jayu 

na nifaclech ti yicavts'aclayjavo'esh pa c'anachajeshelhey yiey nôque. 

11Tsitô'yishjop nava jôyinch'e ti t'ajuyelh'a, jôyinch'ejop java isis ajunashelh pa 

nilhecha ja niysa', pa amjelhey pa nijooylha acheclanjayashelh. Yivaatsha, ya 

Lhcaanvacle, lhech yônashesh. 

12Pa lhecheesh pa ônelhyiyijop'in jayu, pa ninamyiy'in jayu pa alhjayashelh vooy 

yivaatsha pa jaych'ana jayu. 

13Lhavoolhyiysha'ne jayu pa asvaneelh jayu, lhayaash ti lhavo'jelhyiysha'ne lhacôm'a 

pava acachi'clelh. 

14Jech, yivaatsha jatanôclitelh'am jayu pa asvaneelh, pa c'anich'ayanshelh jayu pa 

ajunashelh: Pa c'ayjatelhshi jayu lhacôm'a japi vatachifas shi' lhacôm'a java lhôvelh'e 

ti c'acatsônjatelhey, pa c'atc'antelhvane jayu pa c'anachajelhey jayu nôque ti 

c'acatsônjatelhc'oyaan. Yivaatsha, ya Lhcaanvacle, lhech yônashesh.’ 

15“Avaatsheelh pa at'eshelh: ‘Pa Lhcaanvacle nichenjooy japi chiytôyjata pava vaclan 

yiey ja Babilonia.’ 

16(Pa Lhcaanvacle yit'eshe'ma ja chinvacleyan ti yie' lhc'o'vat ja David shi' japi 

tsitenas'e nôque yitsaat, japi avelhavot'elh ti nichinchaaj ti chinasa'selh: 

17“Yivaatsha, ya Lhcaanvacle yaash na yunaj, jayeesh: Jancheney jayu pa 

vatvatclônjayash, pa yipcu' shi' pa vatfamaat. Pa jajôney jayu nan lhjunash navôque 

higo lhay lhocjisha'ne, ti yaash ti niysisa pa sasjop ca chintuj. 

18Pa jajôyjanesh jayu pa vatvatclônjayash pa yipcu' shi' pa vatfamaat. Jasnateshjop 

jayu lhacôm'a japi vatachifas yiey na cotsjaat ca nanjovaychatvatsham'in ca 

nivantajjulh ts'ivee, pa jajôney jayu pa lhjunash pa vatpôfiyujayash shi' pa vatvapenaj, 

pa nitô'lhesham jayu pa t'ajovayijulh shi' ca nantôyiyjatesh lhacôm'a japi vatachifas 

jan yie' ti jacatsônjatey'in. 

19Lhayaash ti ninach'anesha java yicajôyshiyantajeshjulh ti jasnateshjop japi yicavos 

chiytôyjata pava vaclan, japin jachentajey'in ts'ivee, pa amelhjop avaatsheelh ca 

ach'anelha. Yivaatsha, ya Lhcaanvacle, lhech yônashesh. 

20Anc'ashamshelh nava yiclishay, lhacôm'a nava yifanishesh ti chiysaas yiey ja 

Jerusalên ti yamey ja Babilonia.’) 

21“Pa Lhcaanvacle yaash pa t'unaj, pa lh'Dios ja Israel, yit'esha pa lhjunash ja Acab, 

lhaôs ja Colaías, shi' ja Sedequ'ias, lhaôs ja Maasías, japin yit'eshelh'a java 

yinôôlhjônchatesh pa lhey pa Lhcaanvacle: ‘C'ancôtjateshelhsha'ne jayu pa t'unaj ja 

lhcaanvacle Nabucodonosor yiey ja Babilonia, vooy jô lhech pa yiclônelhsha'ne'am 

jayu yiey ajuyish. 

22Pa lhech lhjunash ti chinasa'selhc'oya ja Judá ti yiey ja Babilonia ti yen ti caaj japi 

yipôfiyuelh'am, pa yit'esh jayu: Pa Lhcaanvacle yisnatesh'am jan lhfanishe'shem ja 

Sedequías shi' ja Acab, japin yiyucluqui'apee ja itôj ja lhanvacle ja Babilonia. 

23Côque vaclan jayu tôlh'ejop java lhfanisheshlhavach niysisa yiey na Israel: pa 

yit'ivômquiyanesh japi lhjayas japi lhavelhavot pa yit'eshjop'in na yey java 

yôôlhjônesh'in ti nilhech yônasheesh ca yiyôjijanesh. Ts'itôôysha ti janôôclhanitsha. 

Yivaatsha, ya Lhcaanvacle, lhech yônashesh.’ ” 

Lhancliish pa Simaías 

24Pa Lhcaanvacle yiyôjiesha ja Jeremías ca niteetsha ja Semaías tô'lhey ja Nehelam: 

25“Pa Lhcaanvacle yaash pa t'unaj, pa lh'Dios na Israel, yit'esh: Avaatsha lhcheney na 

natsôt'ajeshey ti t'isesh'ejop lhacôm'a japi lhtachifas yiey ja Jerusalên, shi' ja vatcasinô 

Sofonías, lhaôs ja Maasías, shi' shta lhacôm'a jap'elh vatcasinôc. Ja vatqu'isjayanach ti 

yit'eshe'ma ja Sofonías: 

26Pa Lhcaanvacle nanshi' ti avatcasinô'esh lhancayô'jam ja Joiada, ca jaspa 

chinashjat'ash ti lhclôvalhch'e ja vatishjanjavat. Ca nôôvtajesh'ajop pa côccheyech'esh 

ca nitôôlhtajesh'e ti yit'esha ca nitô'ya pava vaclan, avaatsha pa ôcfa' ca an'ôcji lhja 

vatvanc'ôcfajayte. 

27¿Ta t'e lhayaash t'em ti niayôjieshaan ja Jeremías tô'lhey ja Anatot, jan vananshi ti 

tasinôyshelh'am jan lhjunash pa chiytôyjata pava vaclan? 

28Pa nichenelhyiy ja lhqu'isjayanach yiey ja Babilonia, ti nôque yit'esh: Na 

ansascheyashelh caju' jayu pava lhnalhusesh; asnatshelhch'e pava ajpôyjeyelh shi' ca 

avtsate'yelh'e, pa at'iyjatelhch'e pava aacjuy lhavanjay pa atujelh pava lhay.’ ” 

29Ja vatcasinô Sofonías pa yetônemch'e ja vatqu'isjayanach ja Jeremías. 

30Pa lhechesh pa Lhcaanvacle pa t'ajuysha pa chiytôyjata pava vaclan, ti yit'esha: 

31“Avancachenjaney ca at'eshe'ma lhacôm'a japi chiysaas ti ya'lhech, ya Lhcaanvacle, 

jayeetsha: Yivaclhiteshem ja Semaías tôlhey ja Nehelam ti tasinôyshem na yey ti 

niyalhecha ca yicheney, ti nafaycutajeshelh ja yôôlhjôn'in vatcafiyanjayash, 

32Yivaatsha, ya Lhcaanvacle, jayeesh ti jaclôyit'apee jayu ja Semaías shi' japi lhlces. 

Pa amji jayu papi lhcles ca nôvji' japi yichifas, pa tan jayu ca nivan pa lhc'usiyash'in ti 

jajutey jayu japi yichifas, lhayaash java lhclishay ti tanjuyeshyijulh. Yivaatsha, ya 

Lhcaanvacle, lhech yônashesh.” 

Jeremías 30 

Pava lhfacjesjulh pa Lhcaanvacle nijooylha jayu 

1Nôque lhcliish pa Lhcaanvacle ti yiyôjiesha ja Jeremías. Pa yit'esh: 

2“Na Lhcaanvacle, lh'Dios napi Israel lhavos, yit'esh: I'sesh'e na vatqu'isjayanach 

lhacôm'a nava jayeesh'a, 

3lhayaash ti ca ninamtaj pa nalhu ti jancayôjate'mey jayu ca nivo'yeyshi napi yichifas 

Israel lhavos shi' na Judá. Yivaatsha, ya Lhcaanvacle, lhech yônashesh. Yivaatsha 

jachajem jayu na cotsjaat nan jajutem japi lhnavot ti yitsôt'ajesh ts'ivee.” 

4Nôque lhcli'sha pa Lhcaanvacle pa lhjunashch'e napi Israel lhavos shi' napi yiey na 

Judá. 

5Pa yit'esh pa Lhcaanvacle: “¡Chiypeya'ey ja t'ôjôj japi nitôyi, ti nijovay shi' ti 

nincanoyanch'e! 

6Ay'ôtsjanesh, ca istajeemjop pa nivacle ti nicavat'aj. ¿Ta lhayaash t'em ti javanesh ti 

nat'ôsiyshiin napi nivacle jan lhjunash lhja nivacche ti nicavatjatsu'? ¿Ta t'e lhayaash 

ti climchishamch'e lhacôm'a napi lhech? 

7Shalhajulh pa nalhu tavijatay, pa lhech nalhu nive'lheesh ca lhech lhjunasha! Pa 

lhech lhnalhu ti tanapun napi lhchifas ja Jacob, taj ti yivaatsha c'alhjenesh jayu. 

8Yivaatsha, ya Lhcaanvacle yaash na yunaj, lhech yônashesh: Jecjeteyc'oya jayu napi 

yichifas ja lhavovo'esh ti lhancumtesesh, pa tanca t'ôyi'sheey ca lhcumteseesh japi 

vena tôlhshi'. 

9Pa t'acuumyam'in jayu, ti Lhanvacleyish shi' ti lh'Diosesh, shi' ja David jan janshi' ti 

lhcaanvacleesh. 

Pa Lhcaanvacle ti yilhjen jayu papi lhchifas 
(Jer 46.27-28) 

10“Yivaatsha, ya Lhcaanvacle, jayeesh: Ya aj ca anjova'yelh'in napi lhchifas na Jacob 

napin yicavosesh; ya aj ca anjova'yelh'in napi Israel lhavos, lhayaash avaatsha shi' 

napi acleselh ti c'anjôcleshelhey jayu na tojey vatavtsateyish nan chinasaselhey. 

Lhapeclelheyjop jayu ti apiiy'elh, pa acano'eelh, pa ama papu ca natôyiyjatelh. 

11Yivaatsha, ya Lhcaanvacle, jayeesh ti jôvelh'ajop pa c'alhjeneelh. Javômjatsha'ne 

jayu lhacôm'a japi vatachifas japin c'acatsônjatelhey. Taj ti avaatsha tanca c'atifelh'e 

jayu; tsi'sha ti jajulhjatsham ti c'asclaneshelhch'e pa tanca yiaminat pa 

anclôyitsjayashelh.” 

12Pa yit'esh pa Lhcaanvacle: Na avo'mat'elh tanca nivatsjanesh, pa av'ojiyashelh ampa 

lhfetasa. 

13Pa ampapu ca nac'ôcômatanesh; pa ampapu ca nifetatsiyanesh'am pava avo'matas, 

pa tanca avatsjanesh. 

14Lhacôm'a japi nenelhsha'ne pa nitôvaclu'ay; pa tanca nac'ôcômatan. Ti ya lhech ti 

c'avo'matan, c'ajunashesh'ajulh pa naac'utsfaa, juntesh'am ti c'aclôyit tôlh'ejop java 

acloj niysisa ajunash, tôlh'ejop ti yaash nava asasch'e pa lhech yifanish'ash. 

15¿Ta t'e lhayaash ti lhancôtset'esh avach nava avo'matas? Na aôytej'am tanca 

nivatsjanesh. Tôlh'ejop java acloj niysisa ajunash shi' ti yaash nava asasch'e, ti lhech 

yifanish'ash. 

16Taj ti lhacôm'a napi vanu'elh'a pa chivanu'e jayu shta, pa lhacôm'a napi niac'utsfasa 

ti chiyfos'in jayu; chinjôôc jayu napi najôclelh, napi t'acutelh'am'in pa chit'acutem 

jayu. 

17Pa c'achajelheyjop jayu ti lhavatsjanelh, pa javatsjanchatesh jayu nava avo'matas. Pa 

na'shesh ca niteetsha napi niac'utsfasa: ‘Na Sión chitay'een, pa ampapu ca 

ninc'ôcômatan na lhech.’ Yivaatsha, ya Lhcaanvacle, lhech yônashesh.” 

18Pa yit'esh pa Lhcaanvacle: “Vena yifanisheshem jayu ca nivo'yeyshi napi lhtachifas 

yiey na Judá, pa jaycavts'aclayesh jayu na lhavtsateyish; nava yitsates chiyachajeyjop 

jayu ti chiyisnatesh yiey nava yafalhch'esha'ne shi' java jpôyjey lhasnôyjes yiey jan 

yie' ts'ivee. 

19Tôlhesh'e ts'ivee jayu java vat'acjayesh pa vatôclôjqueyash shi' java caavsusach'e ti 

chinshamesh. Pa tanca napecleshicham jayu lhayaash ti janapshinem'e jayu. Tanca 

chinapunesh'in jayu lhayaash yivaatsha ti jôclôjesh jayu ts'ivee. 

20Napi Israel lhavos lhjunashjulh jayu lhapesh; napi lhchifas yiyitsjat jayu yiey 

yijuyish, vooy yivaatsha jaclôyitemsha'ne jayu japi yicômclôquisha'ne. 

21-22Vooy lhavaatsha tôlhshaam jayu pa lhanvacle ts'ivee: ve'lha pa yaashchishamshi 

tôlhshaam jayu ts'ivee napi lhech. Jashalhanityivne jayu ts'ivee, ¿she papi yifiiyshi ca 

shalhaaayam? Japi lhech yichifasesh jayu vooy yivaatsha lh'Diosayish jayu. 

Yivaatsha, ya Lhcaanvacle, lhech yônashesh.” 

23Pa lhavôôc pa Lhcaanvacle lhjunashjulh pa lhavimitaj, jan lhjunash pa lhaviim ti 

yijojactsininshi ti naacjut'a papi ojiyis. 

24Pa lhavôôc pa Lhcaanvacle tanca nit'ôssha'ne jayu namjey ca nasnatajesh pava yen 

ti lhfanishesh. Nam jayu pa nalhu pa natô'yelhc'oya jayu cavôque matas. 

Jeremías 31 

Vapecley'in papi Israel lhavos pa lhcootsjat 

1Pa yit'esh pa Lhcaanvacle: “Pavôquejulh nalhus lh'Diosyish jayu lhacôm'a napi 

lhtachifas Israel lhavos, vooy napi lhech yichifasesh jayu.” 

2Pa yit'esh pa Lhcaanvacle: “Ti yiey ja am'e pa'na ti janôclitem na yicavts'aclayjayash 

japi lhech lhtachifas ti yiclôtc'oya pa vatvafjayash. Meelh napi Israel lhavos 

vooysha'ne ja t'ichay'e, 

3yivaatsha tojjulh ti jatanôclitem. Yivaatsha jenesh na ôyjôlhôyech yencheyash; pa 

lhe'naa ti jôquesham na yicavts'aclayjayash. 

4Yivaatsha jachajesh jayu ti jasnatesh napi Israel lhavos. lhachajelheyjop jayu pava 

lhanôtas pa anshameshelh ca aclôôytajelh. 

5Vapecleyjop jayu ti lhcôvjiyanelh pava ôtjayetacuy, yiey java uticuy lhcles yiey ja 

Samaria, vooy papi ca nicôvjiyantajch'e pa nishamesh jayu ca nitujtaj pava lhay. 

6Lhayaash ti nam jayu pa nalhu japi yiclôvalh ti tônvatsham'in jayu yiey java uticuy 

yi'shi' ja Efraín: ‘Ata'lhunelh, ca shnôquelhey ja Sión, jan yie' pa Lhcaanvacle 

cas'Dios.’ ” 

7Pa yit'esh pa Lhcaanvacle: “Ishjaneshelh pa vatc'usiyash shi' pa ashameeshelh napi 

lhchifas ja Jacob, napin chiyashjatc'oya lhacôm'a nap'elh lhtachifas. Ach'anjata na 

ôclôjqueyash pa at'eshelh: Pa Lhcaanvacle yilhjen napi lhchifas, napin mônlhasha'ne 

Israel lhavos.’ 

8Janachaj'in jayu japin yiey na vatavtsateyish fchenajjulh, pa janayjatvane jayu japin 

yiey na yôj'esha'ne na cotsjaat. Japi lhech namesh'in jayu japi taclujuy shi' japi 

ancojoy, japi ôcjeclôy yitumasha'ne shi' japi palha nicavat'as; ¡pa vapecleyjop jayu ti 

yaash pa t'ajôôjam! 

9Nachesh'in jayu pa t'alhjayash shi' ti yipvatsham'in. Vooy yivaatsha jatojoneshey 

jayu ja isshi' yinôôt, yiey ja nôyish lhavjôych'evatjulh, pa tanca nancôtjatsha'ne. 

Lhayaash ti lhtatayish napi Israel lhavos, vooy na Efraín na lhech yaôs c'utsa'jesh. 

10“Napi vatachifas, ach'anelha nava lhclishay pa Lhcaanvacle pa anfacle'lhem japi 

tosey java yie': Pa Lhcaanvacle yicatsônjat'in napi Israel lhavos, taj ti nayjatvane jayu 

shi' ti vanujumatsenesh jayu jan lhjunash ti vanujumatsenesh pava lhclôy pa 

tashinshtaj lhavo'.’ 

11Lhayaash pa Lhcaanvacle yachajlhavne napi lhchifas ja Jacob, shi' ti janjôôcshey 

japi vatachifas yaash pa t'unaj. 

12“Nacheshey jayu ca nitishjanesh pa lhshamitjayash yiey na toj'echisham na Sión, pa 

yisvuneshey jayu pava tisesh pa Lhcaanvacle: pa trigo, pa ôtjayetaj t'i' shi' pa lhape', 

pava tashinshtas shi' pava vôcôc. Lhjunashjulh jayu pa vatcôvjiyanjavat ti vaych'e', pa 

tanca nac'oyesh pa t'unaj. 

13Papi lhutsjayech nishamesh jayu ca natclôôytajsha'ne, pa lhech lhjunash shta papi 

nich'acsha'ne shi' papi c'utsjas. Yivaatsha jashanat jayu: janc'ayôjate'mey jayu pa 

lhapjayaash pa lhshamitjayash, pa jajutem jayu pa lhshamitjayash yashc'oya pa 

ôôytejem. 

14Jacunjanesh jayu japi vatcasinôc java isis vatcôs, vooy japi yichifas c'apenjanesh 

jayu java yaash ti isis. Yivaatsha, ya Lhcaanvacle, lhech yônashesh.” 

15Pa yit'esh pa Lhcaanvacle: “Chiypeya'ey ja vat'ôjôj yiey ja Ramá, ti caaj lhpa ve'lha 

ujesh ti yip'in. Lhech lhja Raquel, ti yôyanch'e capi lhcles, pa ninteesh ca 

chinshanatesh lhayaash ti palha vafsha'ne.” 

16Taj ti yit'esh pa Lhcaanvacle: “Raquel ya aj ca ap'in t'ôyish'e; ya aj ca anchensha'ne 

pava at'ec, lhayaash nava tavijatay'am ti tashaych'e'am jayu: japi acles tapecc'oyaan 

jayu pa lhavtsateyish japi naac'utsfasa. Yivaatsha, ya Lhcaanvacle, lhech yônashesh. 

17Caaj jayu pa avatjumtijayash'in avaatsha: japi acles tapecley jayu na lhcootsjat. 

Yivaatsha, ya Lhcaanvacle, lhech yônashesh. 

18Jape'ya japi lhtachifas yiey ja Efraín ti nicôtsitaj lhavach: ‘Yivaatsha yijunashjulh pa 

vôcô ti nichin'isinatesh, taj ti avaatsha ti lhas'isinatesh; ti lhtsachaj'avne, lhayaash ti 

a'lhech a'Lhcaanvacle ti yi'Dios'ash. 

19Yivaatsha ti jatanu'ac'oya lhapesh, taj ti nôqueesh jatanôychat'in; ti jatanôclitesh 

nava yisasch'e pa jat'ijôj'e yoot; pa tsichavayjatey ti javapenesh shi' ti jatants'aclan'in 

tôlh'ejop java yisasch'e ti yanich'ayech.’ 

20“Napi lhchifas na Efraín lhjunashjulhyam pa yaôs ti yenach'esh; na lhech yô'sesh 

yaash ti jen. Lha'mataj ti jayôjiaan ti nivômeshjop ti jaychavalhaan na lhech; 

naacjutshi na yicachi' pa tsichavayey na uj yicavts'aclayjayashesh. Yivaatsha, ya 

Lhcaanvacle, lhech yônashesh. 

21“Napi Israel lhavos yitsemajch'e yiey na nôyish java yinôôclhanitsha, jaspa 

c'ôôjlhaaem ca nivan ca natpectaj'in; amjatsham atô'vat na nôyish nan lhtsavalhch'e. 

¡Atpeclelh'in, napi lhchifas na Israel, atpecle'lhey nava avtsateselh! 

22¿Ta ca ôjeshelh'e ti nalhatjuyeelhshiin, jan lhjunash lhpa vatôse ti t'astayem'in? 

Yivaatsha, ya Lhcaanvacle nich'aesh ti javclanjat'e nôque cotsjaat: jan lhjunash lhpa 

ôcjeclô ti nintonta pa nivacle.” 

Chiyachajlhavne jayu papi Judá lhavos 

23Pa Lhcaanvacle yaash pa t'unaj, pa lh'Dios napi Israel lhavos yit'esh: “Meelh 

yivaatsha ti c'uyjat'ôcji ti jachajyivne napi yiey na Judá, napi lhech yie' ts'ivee shta na 

lhcootsjat shi' ti yie' ts'ivee jayu shta nava lhavtsates, pa yit'esh jayu shta ts'ivee: ‘¡Pa 

Lhcaanvacle yit'eshem pa is anôque is'e' utiyuc nan yie' pa vatvoyjayasheshch'e! 

24Napi yie' na Judá shi' nava lhavtsates, napi vatcôvjiyanjayash lhavos shi' napi 

yiclôvalh pava lhclôy tashinshtas lhech yie'in jayu. 

25Pa jacunjan jayu shi' ti c'ayôjayansha'ne jayu papi yaash ti yulhôs shi' ti ampa 

t'unaja.” 

26Janjat'ooj côque pa jovalh'in. Pa tsic'usinat'in ja yitsamaat. 

27Pa yit'esh pa Lhcaanvacle: “Nam jayu pa nalhu ti c'ashjat jayu papi nivacle shi' pava 

yaquisetes yiey napi Israel lhavos shi' napi yiey na Judá. 

28Jan yijunashesh'in ts'ivee ti jaclôvalh ti jayjat'een shi' ti jatif'een, pa jaflhitch'een 

lhacôm'a pa acloj java yifanishesh, pa lhech yijunashesh jayu shta ti jaclôvalh pa 

jasnateshch'e shi' ti jacôvjiyanch'e. Yivaatsha, ya Lhcaanvacle, lhech yônashesh. 

29“Pava lhech nalhus tanca niteesh t'ôyish'e jayu: ‘Papi vatanôvot ca nitujtaj pava 

ôtjayetas nivay ca nap'ecjatsetesh pava lhtsevte papi lhcles.’ 

30Lhayaash papu ca nitujtaj pava ôtjayetas nivay, papi lhech pa nap'ecletsjatesha'ne 

lhavaatsha pava lhtsevte. Pa ve'lhaae ts'ivee ca nivômjatsha'ne jayu pava lhsasch'e.” 

31Pa Lhcaanvacle yit'esh: “Nam jayu pa nalhu pa jasnatesh jayu na nich'a 

chivatpeya'shelh napi Israel lhavos shi' napi yie' na Judá. 

32Na lhech nich'a chivatpeya'esh nilhjunashajulh ja jasnatshem japi lhacchevot ti 

jatojonesh ts'ivee ti jayjat'een ja Egipto; lhayaash japi lhech ninôfisjatch'e ja 

javatpeya'shelh, lha'ma ti tsitsôt'ajtajesh ts'ivee. Yivaatsha, ya Lhcaanvacle, lhech 

yônashesh. 

33Nôque chivatpeya'esh jasnatshem jayu pava lhech nalhus napi Israel lhavos: Janshi' 

jayu ts'ivee na yiyôjijat nava lhcachic pa qu'i'seshi jayu pa lhayachavalhjayash. 

Yivaatsha lh'Diosyish jayu vooy napi lhech yichifaseesh. Yivaatsha, ya Lhcaanvacle, 

lhech yônashesh. 

34Pa nisuyeeshi jayu pap'elh, papi lhc'utsfas shi' papi lhavelhavot, ca neyjatsjanyish 

ts'ivee ca jaspa nantôfaacyish, lhayaash ti lhacôm'a, tôlhesh'e jayu papi pitesch'e pa 

namja papi tiqu'icsha'ne ca nantôfaacyish. Yivaatsha javômjatemch'e jayu pa niysa' 

lhfanishlhavach, pa tanca yaychavalhjach'e t'ôyish'e java lhsasch'esha'ne. Yivaatsha, 

ya Lhcaanvacle, lhech yônashesh.” 

35Pa Lhcaanvacle, pan yivchajat na jumcuclaay ti yitujatch'e na nalhu vooy na jive'cla 

shi' nava catiis ti yitujatch'e ti tulhey, pan naacjutshi pa uj tovôc shi' ti yit'ôyit pava 

usch'e, pan lheyesh Lhcaanvacle yaash pa t'unaj, yit'esh: 

36“Ca namtajey pa nalhu ti sasvatich'e nava vatyôjijates ti jacaatjat, pa lhech nalhu pa 

javô'meshjop napi Israel lhavos ti yichifasesh. Yivaatsha, ya Lhcaanvacle, lhech 

yônashesh. 

37Ca namtajey pa nalhu ti jatsjuulhshi na nalhuyish shi' ca jatuvalhtajch'e na cotsjaat 

jamja nava lhtascuyesh, pa lhech nalhu pa jayjat'een napi Israel lhavos tôlh'ejop pava 

ca nasnatajesh. Yivaatsha, ya Lhcaanvacle, lhech yônashesh.” 

38Pa Lhcaanvacle yit'esh: “Nam jayu pa nalhu yiey na yivtsaat ti chiyachajeyjop ti 

chiyisnatesh pa nitô'lhesh'e ja tojquisham jpôyich yiey ja Hamaneel pa namja ja 

Lhashi lhey Ángulo. 

39Java yôj'e' ts'ivee yitsôt'asch'e jayu, pa lhech nitô'lhesh'e ca namey lhja utiyuc lhôse 

yiey ja Gareb, pa nanjooylhach'e ca natjuyey yiey ja Goa. 

40Lhacôm'a ja tshimch'e jan chitish'ec'oya capi vafsha'ne pa chinfosey pa shnomaj, 

shi' shta lhacôm'a java jotoy jan naashi ja tovôc lhaôs yiey ja Cedrón pa namja ja 

t'afcato'esh ja Lhashic'oya java Cuvôyu, yiey na lhum'ôcjinucjulh, chiyvenchatyam 

jayu lhacôm'a navôque pa tanca t'ôyi'sheey ca yaflhitch'e shi' ca yivômjatsha'ne.” 

Jeremías 32 

Pa Jeremías tcashaya pa vatcac'ovat 

1Pa Lhcaanvacle tasinôyem pa Jeremías pa nincôôp napu'nôjesh ti lhcaanvacleesh pa 

Sedequías yiey pa Judá, pa lhech nincôôp dieciocho ti lhcaanvacleesh pa 

Nabucodonosor. 

2Pa lhech t'aplhuqu'e papi lhcavos c'afoquelhay pa lhanvacle pa Babilonia ti t'eclet'a 

pa Jerusalên, vooy pa chiytôyjata pava vaclan Jeremías chiyuyjateyshi yiey pa 

lhclayôych'e pa lhajpôyich pa lhcaanvacle. 

3Pa lhcaanvacle Sedequías pa tayôjijanesh ca chinatcum'evatam, lhayaash pa Jeremías 

ti caaj pava yit'esh'in: “Pa Lhcaanvacle yit'esh: ‘Jachensham jayu nôque yitsaat pa 

t'unaj ja lhanvacle ja Babilonia, 

4vooy ja lhcaanvacle Sedequías tan jayu ca niclôtc'oya japi caldeos, vooy ti 

yashesh'apee jayu pa t'unaj ja lhanvacle ja Babilonia pa nôv'e' jayu t'ajuyish jô lhech. 

5Ja Nabucodonosor pa yicha'jey jayu ja Sedequías yiey ja Babilonia, pa mônlhaae 

jayu pa namjey ca jatpectajeshey jô lhech. Lhama'taj avaatsheelh ca avatclôntajelh 

japi caldeos, ti amem jayu pa t'unajesh. Yivaatsha, ya Lhcaanvacle, lhech yônashesh.’ 

” 

6Pa yit'esh pa Jeremías: “Pa Lhcaanvacle tanjuyesh'yi ti yit'eshyam: 

7‘A'va, ja avelh Hanameel, lhaôs ja atjooc Salum, pa nach'ay jayu ti nalhechiyanesh ca 

acashaya pa vatcac'ovat yiey ja Anatot, lhayaash avaatsha ti yivooyjulh ca acashaya ti 

ave'lhesh ti ave'lheelhch'e.’ 

8Jan lhjunash pa Lhcaanvacle ti yit'eshyam, ja yivelh Hanameel namyi ti tsivan yiey ja 

lhclayôych'e japi c'afoquelhay pa t'a'lhayijop ca yicashaya ja vatcac'ovat yiey ja 

Anatot, ti yi'shi' ja lhcootsjat ja tc'a'sham ja Benjamín, lhayaash yivaatsha yivooyjulh 

ca jaycasha'ya ca yamônlhaaeshc'oya, lhayaash ti yivelhesh ti yave'lheelhch'e. C'oya ti 

tsitôyc'oya jô lhech pa Lhcaanvacle ti tayôjijanesh, 

9-10pa jaycashaaysha ja lhcac'ovat ja yivelh Hanameel. Pa jajutem java diecisiete 

tinshanjas climsha'ne, jan t'ajôjqu'e ti yajulhjatsham, pa jasnatesh ja t'ajuya ti 

javaatculheshelh ti qu'isesh'e, ti chiyis'apee shi' ti teyiyesha'ne japi napu' 

tclôvalhjanesh. 

11Pa nijooylhach'e ti jaycum'e java napu' chinapshinesh'e ja chivatculhesh, ja ve'lha 

chiyi'sesh'apee shi' java vat'ônashjop ti chiycasha'ya shi' jeelh ti chinc'aatsham, 

12pa jajutshey ja Baruc, lhaôs ja Nerías lhantôcshich'a ja Maasías, yiesh'e t'ajuyish ja 

yivelh Hanameel, japin tavanchayesh ti teyiyesha'ne ja chivatculhesh shi' lhacôm'a 

japi judíos ti yich'esha'nejop yiey ja lhclayôych'e japi c'afoquelhay. 

13Yiey t'ajuyish japi lhech ti jayeetshem ja Baruc: 

14‘Pa Lhcaanvacle yaash pa t'unaj, lh'Dios na Israel, yit'esh: Acum'e nava napu' 

chinapshinesh'e nôque chivatculhesh, nan chiyis'apee shi' na chinc'aatsham, pa anch'e' 

lhpa tnôjque ayisjan, ca jaspa chinasclan pava acloj nalhus. 

15Lhayaash pa Lhcaanvacle yaash pa t'unaj, lh'Dios na Israel, yit'esh: Yiey nôque 

cotsjaat vapecleyjop jayu ca chincasha'ya java jpôyjey, java vatcac'ovtes shi' java 

ôtjayetacuy.’ 

Pa t'alhjayash pa Jeremías 

16“Ti nôjeshch'e ti jajutem ja chivatculhesh ti tashaay yiey ja Baruc, lhaôs ja Nerías, 

pa jacheneyjop pa Lhcaanvacle nôque yalhjayash: 

17‘Avaatsha, Lhcaanvacle, yaash pa nash'e pa unaj ti lhavclanjat pa vôôs shi' na 

cotsjaat. Ampa ca sasajop'am avaatsha. 

18Avaatsha lhnôclitem pa encheyash papi acloj mil vatacles, taj ti lhclôyitesh shta papi 

nivacle pava lhsasch'ec papi lhnavot. ¡Dios avaatsha nat'un'in yaash pa unaj, na eyesh 

Lhcaanvacle yaash pa t'unaj! 

19Avaatsha ussham nava lhôyinch'e shi' pa unajesh nava lhasnatesh. Avaatsha 

lhavanesh lhacôm'a nava yisnatesh napi nivacle shi' ti lhave'lhan'e ts'ivee ti lhjutch'e 

java lhajulhjatemsham ti yisnatesh. 

20Avaatsha lhasnatshem java lhtônitjatesh shi' ti lhnôclitem ja Egipto, pa mônlheesh 

nôqueesh ti lhech afanisheshem na Israel nan lhjunash ti yi'shi' lhacôm'a napi nivacle, 

nan afanisheshem na ey ti lhasnôyech'esh. 

21Avaatsha, yaash pa nash'e pa unaj ti lhayjatshi ja Egipto japi achifas Israel lhavos, ti 

lhasnatshem java lhtônitjatesh shi' java lhnôclitem pa nijovaychat'in lhacôm'a. 

22Ti lhjutem napi Israel lhavos nôque cotsjaat nan yie' pa vatts'oos shi' pa acôyech ti 

niama jan lhjunash pa yinôôt, jan lhjunash ti lhanfacleem japi lhacchevot. 

23Taj ti meelh ti yitshaam ts'ivee nôque vatavtsateyish pa caaj pava lhavanjasesh, pa 

ninanc'asham'am pa ninvoqu'e'am java lhfaycutajesh ti lhjutey, pa ninasnatesh'am java 

lhayôjitajesha. Pa lhe'naa ti lhancheney côque tavijatay. 

24‘Pa nôqueesh japi caldeos pa yisnateshjop java yitsac'uyanch'ejop t'ajuya ca 

nit'ecletaja na yitsaat, vooy pa vatvatclônjayash, pa yipcu' shi' pa vatfamaat pa 

nashesh'apee jayu na yitsaat papi ca nit'ecletaja. Lhcaanvacle, palha lhavan ti yôfisch'e 

java lhteesh'in. 

25Taj ti Lhcaanvacle, avaatsha lhniyôjieshyiy ti jaycasha'ya shi' ti jashayan ja 

vatcac'ovat ti jôveshjop japi tclôvalhjanesh, lhama'taj na yitsaat ca naashtaj'apee jayu 

japi caldeos.’ ” 

26Pa lhechesh pa Lhcaanvacle pa yit'esh ti yicuulh pa Jeremías: 

27“Yivaatsha ya Lhcaanvacle, lh'Diosesh lhacôm'a nava caaj pa lhamônlhajayash. 

Ampa ca sasajopyam. 

28Pa lhech lhjunash ti jayeesh'a: C'ashjatesh'apee jayu nôque yitsaat ja t'unaj ja 

Nabucodonosor, lhanvacle ja Babilonia, shi' japi caldeos. 

29Japi caldeos, ca nit'ecletajsham na yitsaat pa nôcjaam jayu pa ninapjunesh jayu pa 

itôj; pa chinapjunesh jayu java jpôyjey yiey java lhatôjey ti tanjuyeshyijulh ti 

yitseclôlhe'mey pa acôjqu'e pa lhniish ja Baal shi' ti yicufayeshem pa ôtjayetas t'i' java 

lh'diosec tavujuya. 

30Jan t'elhesh ti nich'a japi lhtachifas Israel lhavos shi' japi lhtachifas yiey ja Judá ti 

yajatesh ti yisnatesh java ninasshamesha; japi Israel lhavos ninvô'meshjop ti 

yijuyjatyijulh java lh'diosec ti yisnatesh ts'ivee. Yivaatsha, ya Lhcaanvacle, lhech 

yônashesh. 

31Nôque yitsaat, jan t'elhesh ja nalhu ti tôlhesh'e ti chiyisnatesh pa yamjey nôque 

nalhu, pa tsi'shasham ti nôyiteshyi na yivôôc shi' ti yasuya. Pa lhe'naa ti javômjatshi 

jayu, 

32tôlh'ejop java yapunyijulh java niysisa yisnatesh japi lhtachifas Israel lhavos shi' 

japi lhtachifas yiey ja Judá, pa lhech lhjunasha japi lhanvacles, japi yinvacleyan, japi 

lhcasinôc shi' japi yitô'ye'ma pava vaclan shi' lhacôm'a japi tsitenas'e ja Judá shi' ja 

Jerusalên. 

33ti tônyiyijulh ts'ivee pa nilhecha java lhtacoc. Lha'ma nive'lhatajeesh pa t'aplhu'a ti 

qu'eyjatsjantajesh, pa ninanch'anjayu'eshyi pa ninen ca chinasclanemch'e. 

34Yamja ts'ivee ti yisasiyan ja vatishjanjavat ti chiy'isiyanyam, pa lhech yan'e' java 

lh'diosec nichiclafeesh. 

35Pa yisnatesh'e shta java lhavitôvtesjop ja Baal yiey ja tavashay yiey ja Benhinom, 

t'ajuya ti yilhônsham japi lhcles yitsjôy shi' japi ôcjeclôy ti tc'ufayeshem ja Moloc, pa 

lhech ti yisnatchiyinesh ja sasch'e ja Judá, java nichiclafeesh ti niyiyôjijanesh ti 

nilhecha ca nameyshi ja yaychavalhjayash. 

Pava vatfacjes nijooylhach'e 

36Yivaatsha, ya Lhcaanvacle, lh'Dios na Israel, jayeetsha nôque yitsaat ti lhteetsha ti 

yash'apee jayu ja t'unaj ja lhanvacle ja Babilonia pa nitôôlhshamjop pa 

vatvatclônjayash, pa yipcu' shi' pa vatfamaat: 

37Pa janayjatvane jayu japi tavtsateeysha'ne ti yi'shi' lhacôm'a navôque 

vatavtsatevshay jan yi'shi' ti jacatsônjatey'in ti yasuya ts'ivee, jayvôcô'ya shi' ja yivôôc 

suych'e, pa janachajey jayu yiey nôque jaspa piiy'alhavach ts'ivee. 

38Japi lhech yichifasesh jayu, yivaatsha pa lh'Diosayish jayu. 

39Pa jasnatshem jayu ca tsi'shaa pava tôlhyi' shi' ca ve'lhaasham ca nitsôclôjesh na 

lhamônlhajayash t'ajuya pa isa' pa lhjunash shi' papi lhcles. 

40Jasnatshem jayu ts'ivee pa chivatpeya'esh ôyjôlhôyech: pa janfacleelhvatam jayu ti 

tanca vômesh ti jasnatshem pa is, pa jamjatsham jayu pa lhencheyashesh ca nitsôclôj 

pa ya aj ca yinujatyivc'oya yivaatsha. 

41Pa tsishmasha jayu ca jasnatchiyintajesh pa is, pa lhacôm'a na yicachi' shi' pa yijô' ti 

javtsateyan'e jayu nôque vatavtsateyish.” 

42Pa Lhcaanvacle pa napshin'e: “Jan lhjunash ti jachensham nôque tavijatay yaash ti 

uj napuque lhtachifas, pa jancheney jayu shta lhacôm'a pava isis ti janfacleem. 

43Yiey nôque vatavtsateyish ti lhteetshe'ma ti am'e jayu pa'na, pa ampau nivaclea 

nilhecha pava yaquisetes, ti ya'shesh'apee jayu pa t'unaj japi caldeos, pa vapecleyjop 

jayu ti chiycasha'ya pava vacac'ovtes. 

44Ca chincashaaytaja jayu pa chinasnateshjop pava chivatculhesh ti chiyi'sesh'e, pa 

chinis'apee shi' ca niteyiyesh papi tclôvalhjanesh. Côque vaclanshi jayu ja lhcootsjat 

ja Benjamín, yiey ja nashch'e lhavôôj ja Jerusalên shi' java yitsates yiey ja Judá, lhech 

lhjunasha ja cotsjaat utechatch'e pa lhech lhjunasha ja tavashay, shi' java yitsates ti 

yiey ja Nêguev, lhayaash yivaatsha janich'anatshem jayu pa lhjunash. Yivaatsha, ya 

Lhcaanvacle, lhech yônashesh.” 

Jeremías 33 

Chayjulh pa lhavatjumtijayash'in 

1Lhan'e pa Jeremías ti jôjjeclay mônlhee pa vanôôcfee yiey pa lhclayôych'e papi 

c'afoquelhay, pa Lhcaanvacle pa t'ajuya pa lhech pa ve'lheesh yit'esha: 

2“Yivaatsha, ya Lhcaanvacle, ti jasnatesh na cotsjaat shi' ti jasclanch'e pa jijôtjat'e nan 

yie', pa jayeesh'a: 

3Ônyiy pa c'acuulh jayu, pa jaychayjulh'am jayu nava yaash matas shi' ti t'astaya ti 

ninatôyc'oya. 

4-5Yivaatsha, ya Lhcaanvacle, lh'Dios na Israel, caaj na yicli'sha pava ca 

lhjunashtajach'e java jpôyjey yiey ja Jerusalên shi' java lhajpôyjey japi lhanvacles 

yiey ja Judá ti chiyaflhitch'esha'ne jayu. Ca ninatajey ti vatclôneelhsha'ne japi caldeos 

pa nitsac'uyanch'ejop ca nit'ecletaja ja yitsaat, pa tsi'shaa jayu pava lhavuuvtes ca 

nitsiyinch'e. Yivaatsha, pa suyemjulh na yivôôc ti javômjatesha'ne jayu, lhayaash ti 

jayôyiysham nôque yitsaat tôlh'ejop ti acloj java lhav'ojinôc ti yisnatesh ts'ivee. 

6Taj ti jafetatsiyanesh jayu ts'ivee pa jajutey jayu pa lhavatsjancheyash pa jasnatshem 

jayu ca jancashacôtesh pa vatpiiyash shi' pa yijô'. 

7Pa janvaych'aclajey jayu ca nivo'yeyc'oya ja Judá shi' ja Israel, pa janich'ayanemch'e 

jayu jaspa napecleyjop'in jan lhjunash ti nich'a. 

8Pa ja'isinate'mey jayu lhacôm'a java lhsasch'e ti yisnateshyam, pa javômjate'mey jayu 

lhacôm'a java lhav'ojinôc ti yisnatesh shi' java nicôvfayu'eshyi. 

9Ja Jerusalên pa nôôvyitshi jayu pa lhjunash pa vatshamitjayashesh, pa 

lhanch'anjayashjulh shi' pa lhnôclôjqueyashc'oya lhacôm'a japi lhtachifas yiey na 

cotsjaat. Meelh japi lhech ca natpeeychaytajesha ti chitasinôyshem lhacôm'a pava isis 

ca janchaajtajey jayu japi tsitenas'e ja Jerusalên, shi' lhacôm'a ca istajeeysha'ne ti 

jajutey jayu, pa chinanjovaayshem jayu.” 

10Pa Lhcaanvacle yit'esh: “Avaatsheelh lhteetshelha yiey nôque ti am'e pa'na shi' ti 

am'e papi nivacle pa nilhecha pava yaquisetes; java lhcaavjuclesh ja Jerusalên shi' 

java yitsates yiey ja Judá ti camam'ôcjisha'ne; shi' ti am'e papu nilhecha papi nivacle 

pa nilhecha pava yaquisetes ca lhech nôv'e'. Pa nôqueesh yiey nôque pa vapecleyjop 

jayu ti chiypeya' 

11papi tishjanesh pa vatc'usiyash shi' pa vatshamitjayash, shi' pava t'acjay papi 

vanijayachi, pa chiypeya' jayu ca niteetajesh: ‘Ajutelhey pa ashamielh pa Lhcaanvacle 

yaash pa t'unaj, lhayaash pa lhech Lhcaanvacle issha'ne, lhayaash pa lhencheyash ti 

ôyjôlhôyech'esh.’ Pa nanchajey'in jayu ja vatishjanjavat pava tcufayesh ti nishamesh. 

Jech, yivaatsha janvaych'aclajem jayu ca nivo'yeyc'oya yiey nôque vatavtsateyish ca 

jaspa napecleyjop jan lhjunash ti nich'a. Yivaatsha, ya Lhcaanvacle, lhech 

yônashesh.” 

12Pa Lhcaanvacle yaash pa t'unaj yit'esh: “Nôque vatavtsateyish ti am'e pa'na 

nôqueesh, ti am'e papi nivacle nilhecha pava yaquisetes, pa lhacôm'a java yitsatesshi 

vapecleyjop jayu ti caaj pa yitjataj pan yicha'jey jayu papi tashinshtas lhavos pava 

lhclôy. 

13Pa lhech lhjunasha java yitsates yiey ja cotsjaat utechatch'e pa lhech lhjunasha java 

yiey ja tavashay, shi' shta java yi'shi' ja Nêguev shi' ja lhcootsjat'esh ja Benjamín, shi' 

shta java nashch'e lhavôôj ja Jerusalên pa nôquee shta java yitsates yiey ja Judá, pa 

vapecleyjop jayu ca nivan papi tashinshtas lhavos ca natsjuulh pava lhclôy. Yivaatsha, 

ya Lhcaanvacle, jayeesh.” 

14Pa Lhcaanvacle yit'esh: “Yameyjop jayu pa nalhu ca c'ôfisjatch'e java isis 

yifacjesem ti jasnatshem japi lhtachifas Israel lhavos shi' ja Judá. 

15Meelh ca namtajey pa t'aplhu'a shi' pa lhech nalhu, pa javclanjatem jayu ja David ca 

nicaaj pa yijô' ti lhô'sesh, ca niniyitesh pa vataasclanjayashch'e shi' pa yivo'yeshch'e 

yiey na vatavtsateyish. 

16Pa lhech t'aplhu'aach'e ja Judá ca ninilhjen jayu shi' ja Jerusalên pa yijô'a ca 

mônlhaa. Nôque chiyetônesh jan lhanquey jayu: ‘Pa Lhcaanvacle 

cascôvjoyashesh.’17Yivaatsha, ya Lhcaanvacle, jayeesh: Tan ca amajop jayu pa 

lhô'sesh ja David ca nôv'e' ja lhc'o'vatjop ja Israel, 

18pa tanca ve'lheesh ca amajop jayu papi vatcasinôc ti lhclesesh ja Leví pant'ajôôj 

pava nalhus ca nanjutyam ts'ivee pava yilhônsham, ca ninapjuntajsham pava 

vatcufayjatesesh pava chiycôvjiyan pa nasclaneshiyam pa nivenchatyam pav'elh 

chicufa'yesh.” 

19Pa Lhcaanvacle t'ajuya pa Jeremías pa yit'esh: 

20“Yivaatsha, ya Lhcaanvacle, jayeesh: Sasjop ca yivômjatesh ti chiyôfisjatch'e pa 

chivatpeya'esh ti javaclhiteshjop pa nalhu shi' pa tulh, pa lhech lhanfanash pa nalhu 

shi' pa tulh ti yameyjop pa lhanc'aplhuesh. 

21Pa lhech lhanfanash ti sasjop ca yivômjatshi ti yôfisch'e ja javatpeyashelhjop ja 

yicavo David, ti ninvô'mesh ti caaj jayu pa lhô'sesh ti lhcaanvacleesh yiey ja lhc'o'vat, 

ja't'ajesh ti ninvô'mesh ti yôfisch'e ja javatpeyashelhjop japi yicavosesh vatcasinôc 

lhclesesh ja Leví. 

22Vooy japi lhclesesh ja yicavo David shi' japi yicavosesh lheclesesh ja Leví, pa 

jaclonat'e jayu jan lhjunash java catiis yiey na nalhuyish shi' ja josôj yiey ja uj tovôc, 

pa ama papu ca natsjuulh.” 

23Pa Lhcaanvacle pa t'ajuya pa Jeremías ti yit'esha: 

24“¿Ninatôych'e java yit'esha japi nivacle ti javôôm japi napu'jam t'ajôôjam ti ya'lhech 

ti jaycuumtajeyshi ja Israel shi' ja Judá? ¡Pa lhe'naa ti yovalhesha'ne pa 

lhapuncheyashesh japi yichifas, pa nit'ôyi'sheey ca clafeesh ti lhtachifasesh! 

25Pa vooy yivaatsha, ya Lhcaanvacle, jayeesh: Yivaatsha jasnatesh ja 

chivatpeya'eshjop pa nalhu shi' pa tulh, pa janôôclhaniteyjop java vatyôjijatesesh yiey 

na nalhuyish yiey shta na cotsjaat, 

26pa tanca javôôm jayu japi lhclesesh ja Jacob shi' ja yicavo David, pa tan jayu ca 

vô'mesh ti jatô'lhasham ts'ivee papin yisclanch'e japi lhclesesh ja Abraham, ja Isaac 

shi' ja Jacob. Lhayaash yivaatsha ti caajyam jayu pa yicavts'aclayjayashesh japi lhech 

pa janvaych'aclajem jayu ca nivo'yeyc'oya.” 

Jeremías 34 

Pa lhancliish pa lhcaanvacle Sedequías 

1Meelh pa Nabucodonosor, lhanvacle pa Babilonia, pa lhacôm'a papi lhcavos 

c'afoquelhay tanu'elhvane lhacôm'a papi nivacle lhtachifas yiey na cotsjaat ti t'ajôya 

pa lhech, pa t'ecletelha pa Jerusalên shi' lhacôm'a pava yitsates tajulhshisha'ne, pa 

Lhcaanvacle pa t'ajuya pa Jeremías pa yit'esha: 

2“Yivaatsha, ya Lhcaanvacle, lh'Diosyish ja Israel, pa c'ayôjaa ca meey ca at'esha ja 

Sedequías, lhanvacle ja Judá: ‘Nôque yit'esh pa Lhcaanvacle: Jasnateshjop jayu ja 

lhanvacle ja Babilonia ca nash'apee nôque yitsaat shi' ca napjunesh pa itôj. 

3Avaatsha sasjop jayu ca aclôtc'oya ti yash'atapee jayu; pa chiyash'atapee jayu ti 

c'ajutey jô lhech; ca ninôjtajeshch'e ti c'achajey t'ajuyish, pa chinacha'jey jayu ja 

Babilonia. 

4Taj ti ach'anch'e Sedequías, lhanvacle ja Judá, ti ya'lhech, ya Lhcaanvacle, jayeesh'a 

jayu: Tan jayu ca navômjat pa clesataj. 

5Pa lhavafesh jayu pa vatpiiyash, pa chinapjunsham'ajop jayu pava vatshachivos yiey 

pava anvalhjeyesh, jan lhjunash ti chinapjunemsham yiey pava lhanvalhjeyesh japi 

acchevot ti vanôyinesh'ac'oya ti lhcaanvaclesesh, pa yit'esh'a jayu: ¡Jay, yinvacle!, ti 

yisnatesh'ajop pa apjayaashch'e. Yivaatsha, ya Lhcaanvacle, lhech yônashesh ti 

jajut'ay na yicliish.’ ” 

6Pa chiytôyjata pava vaclan Jeremías pa yachajeshemch'e lhacôm'a cavôque pa 

lhcaanvacle Sedequías yiey pa Jerusalên. 

7Pa lhe'naa papi lhcavos lhc'afoquelhay pa lhanvacle pa Babilonia ti t'eclet'a pa 

Jerusalên, pa Laquis shi' pa Azeca, pava lhech ve'lheey chiyijôtjach'e yitsates yi'shi' pa 

Judá ti jôjjeclay mônlhachishamch'e. 

Pa vatclôquijayashesh pa chivatpeya'esh ti chicamaminataja papi lhancumtes 
hebreos 

8Pa Lhcaanvacle t'ajuya pa Jeremías, ti nôjeshch'e pa lhcaanvacle Sedequías ti 

yisnatshem pa chiyvatpeya'shelh lhacôm'a papi tsitenas'e pa Jerusalên t'ajuya ti 

chincamaminata papi lhancumtes. 

9Pa chivatpeya'esh chiyvaclhiteshjop papi lhancumtesesh yitsjôy shi' papi ôcjeclôy 

hebreos t'ajuya ti chiycamaminatesha jaspa ya aj na papu ca lhancumteseesh papi 

ve'lha lhchifa judío. 

10Lhacôm'a papi lhanvaclesesh shi' lhacôm'a papi lhchifas pa yichajch'e ts'ivee pava 

chiyvaclhiteshjop pa chivatpeya'esh, ti chicamaminatesha papi lhancumtesesh pa ya aj 

na t'ôyish'e ca lhcavoseesh atesha. 

11Taj ti pa nijooylhach'e ti tanôychateshvatsham'in ti tôlh'ejop ti chiycamaminata, pa 

yachajeyc'oya ts'ivee ti yifaycutesh papi yicumjat'in atesha ti ve'lheesh lhcumtisesh. 

12Pa lhechesh pa Lhcaanvacle pa t'ajuya pa Jeremías, ti yit'esha: 

13“Yivaatsha, ya Lhcaanvacle, lh'Diosyish na Israel, jasnatshem pa chivatpeya'esh japi 

acchevot'elh ti jayjat'een ts'ivee ja Egipto, jan chiycumajt'een ti lhancumtesesh. Ti 

jayôjiesha 

14yinjôt java napu'yama nincôpes ac'amaminatelha ca naôvtaj'e japi hebreos ti 

lhatcashaayshelh japi lhech ca chincumjatshi java ve'lhayama nincôpes. Taj ti japi 

acchevot'elh ninanch'anjayu'eshyi pa ninac'ashameshyam ts'ivee. 

15Nôqueesh avaatsheelh pa anvaych'aclajtajelhjop na ajunashelhch'e, nan 

yifanisheshelh'am ca nasshamesh, ca acamaminatelha japi achifaselh lhancumtesesh. 

Ti chinfacvatam na chivatpeya'esh yiey yijuyish yiey na vatishjanjavat ti 

chiyvenchatyam. 

16Taj ti ca avaych'aclajtajelh na ajunashelh ca asasiyantajeshelh na yey, ca 

avatfaycutajeshelh papi lhancumtes ti lhcamaminatajelha ti lhachajelheyc'oya ti 

lhcumjatelh'in atesha shi' ti ve'lheesh ti lhancumtesesh. 

17Pa lhech lhjunash yivaatsha, ya Lhcaanvacle, ti jayeesh: Avaatsheelh 

naanc'ashamshelhyam, ti naavômjelh ca acamaminatelha napi achifaselh 

lhancumtesesh; pa lhe'naa nôqueesh pa jacamaminatelhac'oya jayu pa 

vatvatclônjayash, pa vatfamaat shi' pa yipcu', ca jaspa navclanjatelh'am avaatsheelh ca 

nitôôlhsham pa ajovayielhjulh lhacôm'a japi lhanvacles'e na cotsjaat. Yivaatsha, ya 

Lhcaanvacle, lhech yônashesh. 

18-19Japi lhanvaclesesh ja Judá shi' ja Jerusalên, nôquee japi lhcavoseshjop ja uj 

jpôyich, japi vatcasinôc shi' lhacôm'a jap'elh tavtsateeysha'ne yisnatshelh ja 

chivatpeya'esh yiey yijuyish: ti yic'asatch'e ti napu' java t'iyas ja vôcô lhaôs ti naashi 

lhcaavju java napu' t'iyas. Taj ti pa nijooylhach'e ti vatclôqui'esh ja chivatpeya'esh shi' 

ti amjop ts'ivee pa ca nanfacvatam. 

20Pa lhe'naa ti c'ashjatesh ts'ivee jayu pa t'unaj japi nilhc'utsfasa nicavômjatsujane, 

vooy pava lhavuuvtes ca nituj pava ajôclôs tavunay shi' pava yaquisetes. 

21Shi' shta ti jasnatshem jayu ja Sedequías, lhanvacle ja Judá shi' japi lhcavos pa 

c'ashjatesh'apee jayu ja t'unaj japi nilhc'utsfasa nicavômjatsujane, ja t'unaj japi lhcavos 

c'afoquelhay ja lhanvacle ja Babilonia, jan vôômtajesh nôqueesh ti t'eclet'a. 

22Pa jayiyôjijanesh jayu ca napecleyc'oya ca natjuyjulh nôque yitsaat, shi' ca 

nit'eclet'a, pa nanjôôc shi' ca ninapjunesh pa itôj. Pa lhech yifanishesh jayu nav'elh 

yitsates yiey ja Judá ca chinsaas ca ama papu ca tsitenajee. Yivaatsha, ya 

Lhcaanvacle, lhech yônashesh.” 

Jeremías 35 

Pa Jeremías shi' papi recabitas 

1Jan t'aplhuqu'e ja Joacim, lhaôs ja Josías, ti lhanvacleesh ja Judá, pa Lhcaanvacle pa 

tanjuyiy pa yit'eshyam: 

2“Meey yiey ja lhpôc'ôjam japi recabitas pa asinôyc'oya japi lhech. Pa nanjooylhach'e 

ca achaj'ôcji pa ve'lha java lhtôvjas yiey ja vatishjanjavat, pa ajutshey pa ôtjayetas 

t'i'.” 

3Yivaatsha, Jeremías javooysha'ne ja Jaazamías (lhaôs peelh Jeremías lhantôcshich'e 

pa Habasinías), shi' japi lhch'injavot shi' japi lhcles, shi' lhacôm'a ja lhpôc'ôjam japi 

recabitas, 

4ca jacha'jey ts'ivee ja vatishjanjavat, ja lhtôvash japi lhcles ja Hanán, lhaôs ja 

Igdalías, jô'lhech lhcavoesh pa Dios. Jô lhech lhtôvash pa lhech nivatvan'e ts'ivee jan 

yi'ôcji japi lhanvaclesesh ja vatishjanjavat yiey ja tavay'apee ja lhtôvashesh ja 

Maasías, lhaôs ja Salum, jô lhech yiclôvalh pa lhashi'esh ja vatishjanjavat. 

5Pa jajuteshch'e japi recabitas java tacfeyis shi' java t'iyôjatshiyis tapoojqu'esha'ne pa 

ôtjayetas t'i', ca jayeetsha: “Ayô'elhshi pa chama ôtjayetas t'i'.” 

6Japi lhech pa nascuulh ts'ivee: “Yivaatsheelh niyô'elhshi pa ôtjayetas t'i', lhayaash ja 

Jonadab, lhaôs ja Recab, yict'ech'elh, yajatesh ti yishiyanelhyam shi' japi yicleselh ca 

yiyô'elhshi pa ôtjayetas t'i'. 

7Yishiyanelhyam shta ca yisnatshelh pava jpôyjey, shi' ca vancueelhsha'ne shi' ca 

yit'iyjatelhch'e pava vatcôvjiyanchecuy ja't'ajesha ca nicaajelhyam pava ôtjayetachatis. 

Niyôjieshelhyiy ca jôvelh'ôcjisha'ne java tsha'nuvosesh, ca jaspa acloja pava 

yinalhuselh yiey nôque cotsjaat nan janashelhch'een jan lhjunash japi vena tôlhshi'. 

8Yivaatsheelh tsiqu'ishameshelhem lhacôm'a java tayôjijanesh ja yict'ech'elh Jonadab, 

pa tanca yiyô'elhshi pa ôtjayetas t'i' ni yalhecheelh pa nilhecha japi yijayaselh nilhecha 

japi yicleselh, 

9pa niyisnatshelhch'e pava jpôyjey ca yielh'ôcji, pa nilhecha pava ôtjayetacuy pa 

nilhecha pa yicac'ovateselh ca vancuelh'e. 

10Jôvelh'ôcji java tsha'nuvosesh c'ôfisjatelhem lhacôm'a ja yict'ech'elh Jonadab ti 

niyôjieshelhyiy. 

11Taj ti meelh ja Nabucodonosor, lhanvacle ja Babilonia, ti yiyetsessham nôque 

vatavtsateyish, pa jayeetshelh ti janachelhey ja Jerusalên ti jaclôtelhc'oya japi 

c'afoquelhay caldeos shi' japi sirios; pa lhe'naa ti jôveelhshi ja Jerusalên.” 

12Pa lhechesh pa Lhcaanvacle ti t'ajuyey pa Jeremías ti yit'esha: 

13“Yivaatsha, ya Lhcaanvacle yaash na yunaj lh'Diosyish ja Israel, c'ayôjiesh'a ca 

meey pa anfacleem japi lhtachifas yiey ja Judá shi' ja Jerusalên: ‘Avôntôyitshelh na 

chivanqu'eyjatsjanesh shi' ca anc'ashamshelh java yiyôjijates. Yivaatsha, ya 

Lhcaanvacle, jayeesh. 

14Japi lhclesesh ja Jonadab, lhaôs ja Recab, p'alha ti niqu'ishameshem java yiyôjiesha 

jô lhech ti ya aj ca niyô'ji ja ôtjayetas t'i', pa yamjey nôque nalhu ti ninyô'ji lhayaash ti 

p'alha ti niqu'ishameshem java yiyôjiesha ja lhact'eech. Yivaatsha shta pa 

c'ayôjitajeshelh'aan taj ti pa naanc'ashamshelhyam. 

15Janchentajelh'ay'in japelh lhacôm'a japi yicavosesh chiytôyjata pava vaclan ti 

yit'eshelh'am'in: Avôômjelh na niysa' ajunashelhch'e shi' nava niysisa lhasnatshelh. Ya 

ja ca meelhey'in jav'elh chiydiosiyan pa ya aj ca anôcjayu'elhey ca 

ancumjayuelhem'in, pa lhech lhjunasha ca isa'elhjop'am'in jayu ca veelh'e na cotsjaat 

ti jajutelh'ay avaatsheelh shi' japi acchevot'elh. Taj ti avaatsheelh neenelh ca 

anch'anjayu'eshelhyi pa naanc'ashamshelhyam. 

16Japi lhclesesh ja Jonadab, lhaôs ja Recab, yôfisjatemch'e ts'ivee java yiyôjiesha ja 

lhact'eech; pa vena lhjunash japi lhtachifas Israel lhavos pa ninanc'ashamyam. 

17Pa lhe'naa, yivaatsha, ya Lhcaanvacle yaash na yunaj lh'Diosyish ja Israel, ti 

jayeesh: Pa janatjatsham jayu ja Judá shi' japi tsitenas'e ja Jerusalên lhacôm'a java 

tavijatay ti jaychayeemjulh. Lhayaash yivaatsha apis ti jayasinôytajeshelh'am, pa 

avaatsheelh naanch'anjayu'elhyi; ti jayôntajelh'ay'in, avaatsheelh pa naasculheelh.’ ” 

18Pa jô'tajesh pa Jeremías ti yit'esha papi recabitas: “Pa Lhcaanvacle yaash pa t'unaj 

lh'Dios ja Israel yit'esh: ‘Ti apis avaatsheelh ti lhanc'ashamshelhem java tayôjijanesh 

ja act'ech'elh Jonadab, pa lhclôvalhelhch'e java neyjatsjaneshelh shi' ti t'ôfisjatelhem 

jô lhech java yiyôjieshelh'a, 

19yivaatsha, ya Lhcaanvacle yaash na yunaj lh'Diosyish ja Israel, pa yijô'yam ti tanca 

amajop papi lhcles ja Jonadab ca yajateesh ca nôvji' na yicumjayash.’ ” 

Jeremías 36 

Pa Baruc yetônch'e pa vatqu'isjayanach chiyclôpjalhsham yiey pa vatishjanjavat 

1Ja nincôôp yichatjulheyshi ti lhcaanvacleesh ja Joacim, lhaôs ja Josías, lhanvacleesh 

ja Judá, pa Lhcaanvacle yiyôjia ja Jeremías pa yit'esha: 

2“Acum'e na chiyclôpjalhsham vatqu'isjayanach t'ajuya ti chiyiisshi, pa i'sesh'e 

lhacôm'a na lhech nava jayeetshema nan lhjunashch'e napi Israel lhavos shi' napi yiey 

na Judá nôquee shta nap'elh vatachifas, pa jatô'lhesh'e ca jasinôqui'am jan t'aplhuqu'e 

java lhnalhus ja Josías pa namja nôqueesh. 

3Coostaja lhôn napin yiey na Judá ca nitô'ya lhacôm'a nava tavijatay ti jaychavalhey ti 

jacheney, pa nivô'mesh jayu java niysisa lhfanishlhavach pa vooy yivaatsha 

javômjatemch'e jayu java niysisa shi' java lhsasch'esha'ne.” 

4Vooy ja Jeremías pa tôneyjop ja Baruc, lhaôs ja Nerías, pa yetônemch'e lhacôm'a 

java yit'esh'in pa Lhcaanvacle, vooy ja Baruc yi'sesh'e ja vatqu'isjayanach 

chiyclôpjalhsham. 

5Pa nijooylha ja Jeremías ti caaj java yeyjatsjanesh ja Baruc: “A'va, nan yijunashesh ti 

nichinvashanyam ca yichey ja lhishjanjavat pa Lhcaanvacle. 

6Pa lhe'naa ca meey pa nijooylha nalhu ti chivat'ayipcuyan pa etônemch'e na 

vatqu'isjayanach chiyclôpjalhsham nan jetônch'e'am shi' ti t'i'sesh'e, ca jaspa napi 

lhtachifas shi' lhacôm'a japi tsitenasshi java yitsates yi'shi' na Judá ca nôque ninatshiin 

ca nipe'ya ja lhcliish pa Lhcaanvacle. 

7Coostaja lhôn ca nit'aalhshey pa Lhcaanvacle pava vatants'aclanshey pa nivô'mesh 

lhacôm'a pa niysa' lhfanishlhavach, lhayaash pa lhavôôc shi' pa t'asuyi pa Lhcaanvacle 

ti tafjunesha napuque lhtachifas ti yaash pa lhjunash.” 

8Ja Baruc yisnateshch'e lhacôm'a java yit'esh'in ja chiytôyjata java vaclan Jeremías: pa 

yichey ja vatishjanjavat ti yetônch'e pa chiyclôpjalhsham lhqu'isjayanach yi'shi' ja 

lhcliish pa Lhcaanvacle. 

9Ja yichatjulhyama jive'cla ja nincôôp ve'lhanôjesh ti lhcaanvacleesh ja Joacim, lhaôs 

ja Josías, lhanvacleesh ja Judá, yivclanjatelh japi tsitenas'e ja Jerusalên jan lhjunash 

japi tôlhey'in jav'elh yitsates yi'shi' ja Judá ti vat'ayipcuyan'e t'ajuyish pa Lhcaanvacle. 

10Ja Baruc yichey ja clayôych'e chishamnee pa vatishjanjavat, yiey ja chiyuy'een lhey 

Nich'a Lhashi, pa tôlhesh'e ja lhtôvash ja Gemarías, lhaôs ja Safán, jô lhech 

vanqu'isesh pava vaclan, pa yetônemch'e lhacôm'a papi lhchifas pa chiyclôpjalhsham 

vatqu'isjayanach pan yi'shi' lhacôm'a java lhclishay ja Jeremías. 

Pa Baruc ti yetônemch'e pa chiyclôpjalhsham vatqu'isjayanach papi 
chiyashjatesh ti lhcaanvaclesesh 

11Ja Micaías, lhaôs ja Gemarías shi' ti lhantôcshich'aesh ja Safán, pa yipe'yeesh 

lhacôm'a java lhclishay pa Lhcaanvacle ti yetônemch'e ja Baruc ja chiyclôpjalhsham 

vatqu'isjayanach, 

12pa yichey shta ja lhajpôyich yiey ja lhtôvash jan yie' ja yi'sesh'e java vaclan, jan 

tayelh'evane lhacôm'a japi chiyashjat ti lhcaanvaclesesh: ja Elisama, jan vanqu'isesh 

java vaclan; ja Delaía, lhaôs ja Semaías; ja Elnatán, lhaôs ja Acbor; ja Gemarías, lhaôs 

ja Safán; ja Sedequías, lhaôs ja Hananías, shi' shta jap'elh lhcaanvaclesesh. 

13Ja Micaías pa nifaclemch'e lhacôm'a java yipe'yeesh ja Baruc ti yetônch'e ca 

chiyclôpjalhsham vatqu'isjayanach ti yiesh'e t'ajuyish java lhchifas. 

14Japi chinvacleyansha'ne pa yicheney ja Jehudí, lhaôs ja Netanías, lhantôcshich'a ja 

Selemías, lhantôcshich'aesh ja Cusi, ja niteetshema ja Baruc ca nanchaaj ja 

chiyclôpjalhsham vatqu'isjayanach jan yetônemch'e yiey t'ajuyish japi lhchifas. Ja 

Baruc pa t'acum'e ja chiyclôpjalhsham vatqu'isjayanach pa yichesheyshi ti yiesh'e 

t'ajuyish japi lhech, 

15Japi lhech pa yit'esh ts'ivee: —Veesha'ne, ca etônelhch'eyam na chiyclôpjalhsham 

vatqu'isjayanach. Vooy ja Baruc pa yetônemch'e, 

16pa nivinshaa ti meelh ti yipe'ya, pa nijovaych'e ts'ivee pa vapecleyjop'in jap'elh pa 

yit'eshaan: —Tajulhey ca shtanfacle'lhemch'e lhacôm'a navôque ja lhcaanvacle. 

17Pa nijooylha ti yit'eshaan ja Baruc: —Anfaclelhch'eyam na lhjunash ti t'i'sesh'e 

lhacôm'a cavôque. 

18Pa yit'esh ti yicuulh ja Baruc: —Vooy ja Jeremías lhavaatsha yetônch'eyam 

lhacôm'a, pa vooy yivaatsha qu'i'sesh'e na chiyclôpjalhsham vatqu'isjayanach. 

19Pa lhechesh pa yit'eshaan ts'ivee ja Baruc: —¡Avaatsha shi' ja Jeremías meelh'in ca 

avant'ôfich'elh, pa ya aj na papu ca nitô'yelh'a pa ca vi'tajelh'e! 

Pa lhcaanvacle Joacim ti napjunsham pa vatqu'isjayanach chiyclôpjalhsham 

20Japi chiyashjat ti chinvacleyansha'ne pa nôy'e ts'ivee ja chiyclôpjalhsham 

vatqu'isjayanach yiey ja lhtôvash yi'ôcji ja Elisama, jô lhech vanqu'isesh pava vaclan, 

pa yichey ts'ivee ja lhajpôyich ja lhcaanvacle pa nifaclemch'e lhacôm'a cavôque. 

21Ja lhcaanvacle yiyôjiesha ja Jehudí ca nanchaaj ja chiyclôpjalhsham 

vatqu'isjayanach yiey ja lhtôvash yi'ôcji ja Elisama, vanqu'isesh java vaclan. Pa meelh 

ja Jehudí ti nichajey pa yetônemch'e ti yiey t'ajuyish ja lhcaanvacle shi' japi chiyashjat 

ti lhcaanvaclesesh ti t'afayeshjop. 

22Pan lhjunash pa lhech jive'cla yichatjulhyama, pa lhcaanvacle yiesh'e yiey ja 

lhtôvash t'ajuya ti cloop, t'ajuy'e ja lhavitôj. 

23Vooy ti tifeshch'e ti yetônch'e ja Jehudí java pu'janaeshch'e ja't'ajesha 

yichatjulheshch'e pa lhavjôyesh ja vatqu'isjayanach vooy ja lhcaanvacle pa 

yit'ovôsesham ja lhclesa pa yu'jam pa itôj yi'jop. Lhech lhjunash pa yamja ti 

napjunsham lhacôm'a ja chiyclôpjalhsham vatqu'isjayanach. 

24Ni lhecha ja lhcaanvacle nilhecha shta japi yaash ti chinvacleyansha'ne ti yipe'yataj 

lhacôm'a ti chiyetônch'e, ninanchava'yey ca nanjovay'in pa tanca aôytejeem shta. 

25Ja Elnatán, ja Delaía shi' ja Gemarías pa vatants'aclantajesha ja lhcaanvacle ca ya aj 

ca ninapjunsham ja chiyclôpjalhsham vatqu'isjayanach, taj ti jô lhech ninteesh ca 

nach'anesha, 

26pa vooy ti yiyôjiesha ja Jerameel, pa yitsôt'ajesh lhaôs; ja Seraías, lhaôs ja Azriel, 

shi' ja Selemías, lhaôs ja Abdeel, ca nôcfa' ts'ivee ja Jeremías shi' ja vanqu'iseem 

Baruc. Taj ti pa Lhcaanvacle pa yifichc'oya. 

Pa Jeremías ti yetônch'ejop peelh vatqu'isjayanach 

27Vooy ti nôjeshch'e ti napjunsham ja lhcaanvacle ja chiyclôpjalhsham 

vatqu'isjayanach jan yi'shi' java lhclishay ja Jeremías, javan yetônemch'e ja Baruc, 

vooy pa Lhcaanvacle pa yiyôjia ja Jeremías ti yit'esh: 

28“Acum'e peelh chiyclôpjalhsham vatqu'isjayanach ca achajeyjop ca i'sesh'e lhacôm'a 

java chiyi'sesh'e ja vatjutsa', jan napjunsham ja Joacim, lhanvacleesh na Judá. 

29Pa at'esha shta: ‘Lhech yit'esh pa Lhcaanvacle: Avaatsha lhnapjunshanm ja 

chiyclôpjalhsham lhqu'isjayanach, ti lhyôjieshaan ja Jeremías tôlh'ejop ja yi'sesh'e jô 

lhech ti yiey ja lhanvacle ja Babilonia ti namey jayu ti chitifshicham jayu na 

vatavtsateyish pa tanca mônlhaashi japi nivacle pa nilhecha java yaquisetes. 

30Lhayaash yivaatsha, ya Lhcaanvacle, ti jayeesh'a avaatsha Joacim, lhanvacleash na 

Judá, avaatsha am'am jayu papi tôlh'atsham ca nôvey ja lhc'ovat ja lhcaanvacle David. 

Vooy na avu'vat chiyfos atesha jayu pa nôôvfach'ec'oya pa cus ca nalhutajeey vooy pa 

tulh pa tajunaan, 

31avaatsha shi' japi tôlh'atsham, lhech lhjunasha shta napi anvaclefas, jivalheshelh'a 

jayu nava asasch'eclelh. Pa janelh'atapee jayu avaatsheelh shi' napi tsitenas'e ja 

Jerusalên shi' shta napi yiey ja Judá lhacôm'a nava tavijatay navan janfaclelh'am, shi' 

java ca niach'antajeeshelh ti lhasnatshelh.’ ” 

32Pa lhechesh pa t'acum'e ja Jeremías jeelh chiyclôpjalhsham vatqu'isjayanach pa 

yijutey ja Baruc, jan vanqu'iseem, pa yi'sesh'e lhacôm'a java yetônemch'e ja Jeremías, 

chiyit'esh, lhacôm'a java chiyi'sesh'e pa chiyclôpjalhsham vatqu'isjayanach jan 

napjunsham ja lhcaanvacle Joacim. Vooy ja Jeremías pa napshinesh'e pav'elh acloj 

matas t'ônashch'esha'nejulh. 

Jeremías 37 

T'alha pa Sedequías pa Jeremías 

1Ja Nabucodonosor, lhanvacleesh ja Babilonia, yanshi' ti yinvacleyanesh ja Judá ja 

Sedequías, lhaôs ja Josías, ti yiney lhc'ovat ja Jeconías, lhaôs ja Joacín. 

2Taj ti ja Sedequías nilhecha japi lhcavos pa nilhecha japi lhchifas ca nanch'anjayu'a 

ja lhcliish pa Lhcaanvacle ti yiyôjitajeshajop ja Jeremías chiytôyjata pava vaclan. 



1419 

 

 
Nivacle Bible  

© 1994,  Sociedades Bíblicas Unidas. 
 

 
 

 

3Ja lhcaanvacle Sedequías pa yicheney ja Jucal, lhaôs ja Selemías shi' ja vatcasinô 

Sofonías, lhaôs ja Maasías, ti yichey ja chiytôyjata pava vaclan Jeremías pa yit'esha: 

“A'lhelheyam ja Lhcaanvacle cas'Dios.” 

4Ja Jeremías jôjjeclay ninnôôcfa pa iseemjop ti camamema ti yitsham'in japi lhchifas. 

5Lhan'e japi lhcavos ja faraón pa tay'een ja Egipto. Meelh japi caldeos ti t'ecletaja 

ts'ivee ja Jerusalên pa yaya'esh ti nachey'in ts'ivee pa lhech'e, pa tay'een. 

6Pa lhechesh pa Lhcaanvacle pa yiyôjia ja chiytôyjata pava vaclan Jeremías, ti 

yiyôjiesha ca nitô'lha papu ca nicheney: 

7“Anfacle'lhem ja lhanvacleesh ja Judá, ca nanchen papu ca nitsiyôsesh, japi lhcavos 

ja faraón japin nuyey ja nôyish ca nefeneshelh, ti vapecley'in ja Egipto. 

8Vooy japi caldeos pa tapecley'in jayu ca nit'eclet'a na yitsaat Jerusalên, pa yash'apee 

jayu shi' ca ninapjunsham. 

9Yivaatsha, ya Lhcaanvacle, lhech yônashesh: Pa ya aj ca avatjôts'ôclônelh'in pa ya aj 

ca alheclôjeshelh japi caldeos ca tosach'een jayu, lhayaash ti tanca lhech lhjunasha. 

10Lhamataj avaatsheelh ca aashtajelh'apee lhacôm'a japi caldeos japin t'eclet'elh'a, pa 

napu' atesha japi chiyvo'matansha'ne nivacle yiey ja vat'ichavat, japi lhech nivacle 

nitshamch'ejop jayu pa napjunsham jayu na yitsaat.” 

Ti vanôôcfa pa Jeremías 

11Meelh japi caldeos ti tay'een ja Jerusalên, lhayaash ti yaya'esh ti nachey japi lhcavos 

ja faraón, 

12vooy ja Jeremías tayshi ja yitsaat ti t'ajuyey ja lhcootsjat ja Benjamín ti t'acum'een 

pa chiyiesh'e ti chiycatsônjat java chitanôyôjesh ja cotsjaat. 

13Taj ti meelh ti yamey pa lhcashi ja Benjamín, ja ve'lha nivacle lhey Irías, lhaôs ja 

Selemías lhantôcshich'a ja Hananías, jô lhech lhanvacleesh japi c'afoquelhay, pa 

yichaajsha'ne ja Jeremías, pa yit'esha: —¡Avaatsha lhen ca ôtaych'e japi caldeos! 

14Ja Jeremías yit'esh ti yicuulh: —¡T'ôôlhjôn'in, tan ca yôtaych'e japi caldeos! Taj ti ja 

Irías ninteesh ca nach'ana, pa yôcfa' ti yicha'jeyshi japi lhanvaclefas. 

15Japi lhech tavôcôya ja Jeremías, pa tayôjijanesh ca chinc'ôn'in shi' ca chinôcfee yiey 

ja lhajpôyich ja Jonatán, jan vanqu'isesh java vaclan, jô lhech jpôyich 

vatvanc'ôcfajayteesh. 

16Ja Jeremías chivatsavatjatch'e ja lhtôvash yi'shi' ja cotsjaat ja cajuqu'e ti lhech yie'. 

17Ja lhcaanvacle Sedequías tayôjijanesh ca chintône'mey ja Jeremías ca ninachey ja 

jpôyich. Pa meelh ti chiychajey ja Jeremías yiey ja lhcaanvacle, pa lhech t'acutsha ti 

niyôsesh: —¿Caaj pa lhcliish pa Lhcaanvacle? Pa yit'esh ti yicuulh ja Jeremías: —

Jech, nôque lhjunash: Avaatsha a'lhcaanvacle ya'shesh'atapee jayu ja t'unaj ja 

lhanvacleesh ja Babilonia. 

18Pa niyôsesh ja Jeremías ja lhcaanvacle Sedequías: —¿She pa tavijatay ti 

jasnatesh'am ti jayjuyesh'ajulh lhcaanvacle, ja't'ajesha pa jayjuyeshjulh japi 

anvaclefas, ja't'ajesha japi lhchifas, pa jaspa lhtsanelh'ôcji ja vatvanc'ôcfajayte? 

19¿Ta yie' japi chiytôyjata pava vaclan japin vanijôtjatesh ca lhanvacleesh ja Babilonia 

ti tanca nit'eclet'elha pa tanca alhecheelh pa nilhecha na avtsateyishelh? 

20Ach'anyi nôqueesh na lhcaanvacle, pa avashanyam ca jasnatesh na 

vatants'aclanjayash: Ya aj ca asvashanem ca chinaschajey shta ja lhajpôyich ja 

Jonatán, jan vanqu'isesh pava vaclan, pa ya aj ca lhech vaf'e'. 

21Pa lhechesh ja lhcaanvacle Sedequías pa tayôjijanesh ja Jeremías ca chinôcfee yiey 

ja lhclayôych'e papu c'afoquelhay pa nicha'jey'in yinjôt java nalhus lhpa yucuve ti 

tôlheshey ja lhcaavju yiey japi yucuve lhavos. Côque lhfanishesh ti jôjjeclay caaj lhpa 

yucuve yiey ja yitsaat. Pa nôque lhjunashch'e ja Jeremías ti mônlheeen pa 

lhclayôych'e japi c'afoquelhay. 

Jeremías 38 

Chiyanch'e' pa Jeremías lhpa t'itsech amqu'e pa yinôôt 

1Ja Safatías, lhaôs ja Matán, ja Gedalías, lhaôs ja Pasur, ja Jucal, lhaôs ja Selemías, 

shi' ja Pasur, lhaôs ja Malquías, pa yipe'yeesh ts'ivee ja Jeremías ti nifaclem japi 

lhchifas java lhclishay: 

2“Yit'esh pa Lhcaanvacle: ‘Papu ca mônlhatajashi na yitsaat pa chinclônshi jayu pa 

vatvatclônjayash ja't'ajesha ca nivômjat pa yipcu' ja't'ajesha pa uj vatfamaat. Vena 

lhjunasha papu ca nitaytajshi ca nôctajsham japi caldeos, pa isjop jayu ca 

ninilhjensha'ne.’3Yit'esh pa Lhcaanvacle: ‘Nôque yitsaat ya'shesh'apee jayu pa t'unaj 

ja lhanvacleesh ja Babilonia. Vooy lhavaatsha yash'apee jayu pa ampapu jayu ca 

nivômjatesh.’ ” 

4Pa lhechesh japi lhanvaclefas ja lhcaanvacle pa yit'esha ts'ivee: —Aclôn nôque 

nivacle, lhayaash nava lhclishay ti ninshamitjatesh japi c'afoquelhay japin mônlhashi 

na yitsaat shi' lhacôm'a jap'elh nivacle. Nôque nivacle ninvoomey pa is napi lhchifas, 

vooy pa niysa' voomey. 

5Vooy ja lhcaanvacle Sedequías yit'esh ti yicuulh: —Tajulhey, asnatshelhjop pan 

lhajulhjatelhey. Yivaatsha sasjop ca yijuyshelh'ajulh. 

6Lhechesh japi lhech pa t'acum'e vatam ja Jeremías pa yuqu'e tasham lhja t'itsech 

yitsôt'ajesh ja lhcaanvacle lhaôs lhey Malquías, lhjan yi'shi' ja lhclayôych'e japi 

c'afoquelhay. Pa yicheneshch'e tasham java niycôtas, lhjô lhech t'itsech amqu'e pa 

yinôôt, vooy ja t'ôôlhshi, pa yicôctejshiin ja Jeremías. 

7Vooy ja ve'lha etiope lhey Ebed-melec, jan chicafiyanesh ja lhajpôyich ja 

lhcaanvacle, tpeeycheyesh ti chiyit'esha ti chiyuqu'e tasham ja Jeremías lhja t'itsech. 

Pa lhech t'aplhuqu'e ja lhcaanvacle ti yie'sha'ne yiey ca lhcashi ja Benjamín. 

8Pa lhechesh ja Ebed-melec pa tôlh'ôcji ja lhajpôyich pa yichey ti yit'esha ja 

lhcaanvacle: 

9—Lhcaanvacle, java yisnatshem japi nivacle ja Jeremías uj ti tavijatay. Yuqu'e 

tasham lhja t'itsech, pa chiyvômjatesh jayu lhayipcu, lhayaash ti anlhapa yucuvea yiey 

na yitsaat. 

10Pa nivinshaa ti yiyôjaajop ja lhcaanvacle ja Ebed-melec ca nôque'lhey japi treinta 

nivacle ca nayjatelhch'e ja Jeremías lhja t'itsech ti jôjjeclay ninvaf. 

11Vooy ja Ebed-melec pa yichajchiyinesh japi nivacle java lhcaqueclitôy yiey lhja 

lhequesche yiey pa lhajpôyich pa t'acum'e pava sivôclôc lhayjey lhac'utsjas ti 

yichenshey shicham java niycôtas ja Jeremías yiey lhja t'itsech, 

12pa yit'esha: —An'ôcjic'oya nava ôcjôshic nava sivôclôc lhayjey, jaspa tanca 

aôytejaam nava niycôtas. Vooy ja Jeremías lhech lhfanishesh. 

13Pa lhechesh japi nivacle pa nitojonesh fach'ee java niycôtas ti yayjatey ts'ivee pa 

lhech'e. Ti nôjeshch'e côque pa mônlhashi ja Jeremías yiey ja lhclayôych'e japi 

c'afoquelhay. 

Pa Sedequías tayôjijanesh ti chitônemey pa Jeremías 

14Ja lhcaanvacle Sedequías tayôjijanesh ca chinchajey t'ajuyish ja chiytôyjata pava 

vaclan Jeremías, yiey ja pu'janaeyshi ti chiyuy'ejop'in ja vatishjanjavat. Lhech'e ti 

yit'esha ja lhcaanvacle: —C'aniy'ôs cum, pa jen ca asculhesh lhacôm'a pa ya aj ca 

ap'o'eyam. 

15Pa yit'esh ti yicuulh ja Jeremías: —Ca c'acuulhtajesh na lhtsiyôsesh, pa lhasclôn 

jayu, lhcaanvacle; ca c'acajôyshiyanesh lhôn pa tanca anch'anjayu'yi jayu. 

16Taj ti pa vaniistanjatesha ja lhcaanvacle Sedequías ti yipe'jeyinesh ja Jeremías: —Ti 

qu'etônjop pa Lhcaanvacle jan tô'lha ja vatmônlhajayash, ti tanca yiyôjijan'ash jayu ca 

chinaclôn, pa tanca c'ajutey papu yentaj ca naclôn. 

17Pa lhechesh pa yit'esha ja Jeremías ja Sedequías: —Pa Lhcaanvacle, yaash pa t'unaj, 

lh'Dios napi Israel lhavos, ti yit'esh: ‘Ca avatjutajsham japi lhanvaclefas ja 

lhanvacleesh ja Babilonia, avaatsha shi' na ajôôjam pa lhnilhjen jayu, pa vooy na 

yitsaat tan jayu ca nivutunsham. 

18Taj ti ca niavatjutajasham japi lhech, vooy japi caldeos pa yash'apee jayu na yitsaat 

pa napjunsham jayu, pa vooy avaatsha sasjop jayu ca aclôtc'oya.’ 

19Pa yit'esh ti yicuulh ja Sedequías: —Ts'ijovayeshjulh japi judíos ti yamjam japi 

caldeos; ca naashtaj apee japi lhech, pa tsinvaclematan'in jayu. 

20Pa yit'esh ti yicuulh ja Jeremías: —Taj ti na lhcaanvacle tan jayu ca nash'atapee japi 

lhech. Anc'asham na lhcaanvacle, ti jatants'aclanesh'a na t'ôjôj pa Lhcaanvacle, ti 

janôyôj'am, pa isa' jayu pa ajunash, pa lhnilhjen jayu shta. 

21Pa Lhcaanvacle tsivanjiyinesh pa lhjunashch'e jayu, na lhcaanvacle, ca nieetajesh ca 

asnatesh: 

22pa lhacôm'a jayu japi ôcjeclôy japin yie' ja lhajpôyich na lhanvacleesh na Judá ti 

chiyayjat'ôcji jayu pa chiyjuteem jayu japi lhanvaclefas ja lhcaanvacleesh ja 

Babilonia, vooy lhavaatsha yit'esh jayu: ‘japi yashjat ti lhc'utsfasesh na lhcaanvacle ti 

yijôts'ôclôn'in jayu ca nash'apee ts'ivee; pa yicôctesshisha'ne ts'ivee ja t'ôôlhshi ti 

vapecch'een lhayshivo ts'ivee.’ 

23Pa mônlheesh ti yit'esha shta ja Jeremías ja lhcaanvacle: —Lhacôm'a napi ajayasesh 

shi' napi aclesesh na lhcaanvacle chiyjuteem jayu japi caldeos, vooy avaatsha, 

lhcaanvacle, tan jayu ca aclôtesh c'oya japi lhech, pa lhavaatjutem jayu ja 

lhanvacleesh ja Babilonia, pa napjunsham ts'ivee jayu na yitsaat. 

24Pa lhechesh pa yit'esh ti yicuulh ja Sedequías ja Jeremías: —Ca entajemch'e na 

amônlhajayash pa ya aj ca asinôquiem papu cavôque. 

25Ca nitôôytaja japi yinvaclefas ti jayasinôyesh'am, pa nam'in jayu pa naniyôsesh'in ti 

lhteeshyam, shi' nava jayeesh'a yivaatsha, shi' ti nifaclelh'am ti lhnilhjen, pa t'alhesh'a 

jayu ca achayemch'e lhacôm'a. 

26Taj ti ca acuulhtaj pa tsi'shaa ti lhtants'aclaneshyi ti tanca yiyôjijan'ash t'ôyish'e yiey 

ja lhajpôyich ja Jonatán ca jaspa ya aj ca lhech javaf'e. 

27Pa lhech t'aplhuqu'e lhacôm'a japi lhanvaclefas ti yichey'in ja Jeremías pa niyôs'in 

ts'ivee, taj ti jô lhech yivoyjateshch'e ti yachajeshjulh'in java t'ônasha ja lhcaanvacle. 

Pa lhechesh pa piiy'esh ts'ivee, lhayaash ti ampapu ca nipe'ya java yasinôquich'e. 

28Pa mônlhee ja Jeremías ja lhclayôych'e japi c'afoquelhay pa yamjey ja nalhu ti 

chiyash'apee ja Jerusalên. 

Chiyash'apee pa Jerusalên 
(2 R 24.20—25.21; 2 Cr 36.17-21; Jer 52.3-30) 

Jeremías 39 

1Ja jive'cla napu'nôjesh ja nincôôp yichatjulhyama ti lhcaanvacleesh ja Sedequías yiey 

ja Judá, vooy ja Nabucodonosor, lhanvacleesh ja Babilonia, pa yichelhey lhacôm'a 

japi lhcavos yiey ja Jerusalên, ti yamjop ts'ivee. 

2Ja nalhu yichatjulhyama ja jive'cla yichatjulheyshi ja nincôôp once ti lhcaanvacleesh 

ja Sedequías, vooy japi nilhc'utsfasa pa yitshaam ja yitsaat. 

3Lhacôm'a japi lhcavosesh ja lhanvacleesh ja Babilonia ti yicheelhsham pa yie' ts'ivee 

ja lhashi'esh lhcachivatshi. Lhech japi Nergal-sarezer, ja Samgarnebo, ja Sarsequim, 

chiyashjateshc'oya jap'elh lhanvaclefas, shi' ja'elh Nergal-sarezer, pa lhech 

chiyashjateshc'oya shta japi lhanvaclefas. 

4Meelh ja lhcaanvacle Sedequías shi' japi lhcavos c'afoquelhay ti yivanelh java 

vaclan, pa yiclôtc'oya ts'ivee ja yitsaat. Tayshiin ti tulhey yiey ja lhnôyish java 

lhcac'ovtes ja lhcaanvacle, pa nashey ts'ivee ja lhashi yiey java lhcaavjucvane java 

napu vatashclôfjes, pa yuyey ts'ivee ja nôyish t'ajuyey ja tshimch'e ja tovôc Jordán. 

5-6Taj ti japi c'afoquelhay caldeos pa yijôyjan'apee, pa yôfiis ja Sedequías yiey ja 

tavashay yi'shi' ja Jericó. Pa t'acum'e ts'ivee ti yicha'jey jan yie' ja lhcaanvacle 

Nabucodonosor, yiey ja yitsaat Ribla, yi'shi' ja lhcootsjat Hamat. Lhech'e ja 

Nabucodonosor ti isesha'ne ja tayôjijanesh ca chint'ôvôsey lha'voc japi lhcles ja 

Sedequías ti yiesh'jop jô lhech, shi' shta lhacôm'a japi chinvacleyanesh ja Judá. 

7Vooy ja Sedequías tayôjijanesh ca chinanclanshi java lhtôsjey shi' ti vanôôcfeesh 

java calenas ti chiychajey ja Babilonia. 

8Vooy japi caldeos pa napjunsham ja lhajpôyich ja lhcaanvacle shi' java jpôyjey yi'shi' 

ja yitsaat, pa yivômjatsha'ne java vatashclôfjesjop ja Jerusalên. 

9Pa yôjesh'esha'ne, ja Nabuzaradán, jan yiclôvalh japi c'afoquelhay ja lhcaanvacle, pa 

yichajey'in ja Babilonia japi tsitenas'e ja yitsaat japin jôjjeclay mônlhataj'e jan 

lhjunash shta japin apis ti yamey japi caldeos; pa lhacôm'a japi lhchifas. 

10Tsi'sha ti yimônlhanitshi ja cotsjaat Judá japi yaash ti ts'aclaaysha'ne, japin amem 

pa'na, jô lhech nalhu pa yijutey java ôtjayetacuy shi' java lhcac'ovtes. 

Pa Jeremías ti chivashanfach'ee 

11Ja lhcaanvacle Nabucodonosor yiey ja Babilonia pa yiyôjieshajop ja Nabuzaradán, 

jan yiclôvalh japi c'afoquelhay, java lhfanishesh ja Jeremías: 

12“Anujumatsenesh, pa ya aj ca vena afanisheesh, pa ajutey'in lhacôm'a pa ca 

nit'aalhtajesh'a.” 

13Pa lhechesh ja Nabuzaradán, ti tanefeneshelh ja Nabusazbán shi' ja Nergal-sarezer, 

japi lhech napu' chiyashjateshc'oya japi lhanvaclefas, shi' shta jap'elh lhcavosesh ja 

lhanvacleesh ja Babilonia, 

14pa tayôjijanesh ja Jeremías ca chinayjat'e ja lhclayôych'e japi c'afoquelhay pa 

yanjop ts'ivee ja Gedalías, lhaôs ja Ahicam lhantôcshich'a ja Safán, ca jaspa nicha'jey 

ja lhajpôyich. Pa nôque lhjunash ja Jeremías ti mônlheesh ti yi'shi' japi lhchifas. 

Pava lhanfacjes pa Ebed-melec 

15Ti jôjjeclay vanôôcfa ja Jeremías yiey ja lhclayôych'e japi c'afoquelhay, vooy pa 

Lhcaanvacle pa yiyôjia jô lhech, ti yit'esh: 

16“Meey ca anfacleem ja Ebed-melec, ja etiope: ‘Pa Lhcaanvacle yaash pa t'unaj, 

lh'Dios japi Israel lhavos, ti yit'esh: C'ôfisjatch'e jayu java janfac yiey nôque yitsaat, 

java niysisa pa nilhecha java isis. Meelh nôque ca navclantaj, pa acaajjop jayu. 

17Taj ti yivaatsha c'ovalh'atapee jayu, pa jaspa tanca na'shesh'atapee pa t'unaj napuque 

nivacle napin lhanjovaayjulh. Yivaatsha, ya Lhcaanvacle, lhech yônashesh. 

18Pa c'afamatanesh jayu napin nivôncaclônjatsutaj'ash. Isjop'am jayu ti lhclôtesh na 

amônlhajayash, lhayaash ti lhascafiyan. Yivaatsha, ya Lhcaanvacle, lhech yônashesh.’ 

” 

Jeremías 40 

Pa Jeremías mônlhajop pa Gedalías 

1Pa Lhcaanvacle pa t'ajuya ja Jeremías ti tifeshch'e ja Nabuzaradán, lhanvacleesh japi 

c'afoquelhay, ti yicamaminata ja Jeremías yiey ja Ramá. Ja Nabuzaradán pa yi'van ti 

vanôôcfa ti chiyôcfashi japi lhtachifas yiey ja Jerusalên shi' ja Judá ti chiychajeelh japi 

chiysasey ja Babilonia. 

2Ja lhanvacle japi c'afoquelhay pa yichaaj ti vena yanshi' ja Jeremías, pa yit'esha: “Pa 

Lhcaanvacle, a'Dios nijovatsjaneshey ti nicheney nôque tavijatay yiey nôque cotsjaat, 

3pa nôqueesh yôfisch'e na lhjovatsjayashesh. Côque vaclanelh'am lhayaash ti 

lhasnatshelhem pa sasch'e pa Lhcaanvacle ti naanc'ashamelhem. 

4A'va, nôqueesh janclan'e'am nava calenas ti chiyôcfaash. Ca entaj ca atatvoyich'e 

yiey ja Babilonia, pa ata'lhun; yivaatsha janujumatsen'ash jayu. Taj ti ca nieetajeesh ti 

lhnach, pa amônlhaae. Caaj'e lhacôm'a na avtsateyish java lhajulhjatey: pa ovalhey pa 

yie' ti lhajulhjatey. 

5Ca nitajulhtajey'am ti lhatpec, pa mapecley ja Gedalías, lhaôs ja Ahicam 

lhantôcshich'a ja Safán, jan lhanvacleesh ja Babilonia ti chiyetônesh ti lhanvacleesh 

java yitsates yi'shi' ja Judá, pa vijop jô lhech shi' japi achifas. Pa ovalhey pan yie' ti 

lhajulhjatey.” Pa nijooylhach'e ja c'afoquelhay lhanvacle ti yijutey ja Jeremías ja 

tisesh shi' java lhacôs, ja yichc'oya. 

6Ja Jeremías pa voqu'e ja Gedalías yiey ja Mizpa, pa vi'jop jô lhech shi' japi lhchifas 

japin mônlheelh'e ja lhavtsateyish. 

Chivatfaycuta pa Gedalías 
(2 R 25.23-24) 

7Meelh japi lhanvacleseshjop shi' japi c'afoquelhayesh judíos jôjjeclay mônlhee yiey 

java lhcootsjatisesh pa yaya'shey ts'ivee ja lhanvacle ja Babilonia ti chiyetônesh ti 

lhanvacleesh ja lhavtsateyish ja Gedalías, lhaôs ja Ahicam, jan chiyclôvalhchiyinesh 

japi nivacle, japi ôcjeclôy shi' japi taôvclas ti yaash ti ts'aclaaysha'ne yiey ja 

lhavtsateyish, japi lhech nichinsasey ja Babilonia, 

8pa yiche'lhey japi lhchifas ja Mizpa, ti yijôchielhey ja Gedalías. Yi'shi' japi lhech ja 

Ismael, lhaôs ja Netanías; ja Johanán shi' ja Jonatán, lhcles ja Carea; ja Serehias, lhaôs 

ja Tanhumet; japi lhcles ja Efai tôlhey ja Netofa; shi' ja Jezanías, lhaôs ja ve'lha 

nivacle tô'lhey ja Maacat, shi' japi lhcavos. 

9Ja Gedalías pa yijô'em ti yinôôclhanitemc'oya, pa yit'esh: “Ya aj ca anjova'yelh'in ti 

lhatjuye'lha japi caldeos. Amônlheaelhshi na vatavtsateyish, pa ajôyelha ja lhanvacle 

ja Babilonia, pa isa' pa ajunashelh. 

10Yivaatsha yamônlhee jayu na Mizpa, jaspa jôqueshelh'ayshi avaatsheelh japi 

caldeos ca nôque ninatajshi ts'ivee. Avaatsheelh asclaneelh'atam java ôtjayetas t'ic, 

java lhay shi' java lhapec, pa lhech lhjunasha ca amônlhaaelhshi nava yitsates ti 

chitacu'ma.” 

11Shi' shta japi judíos ti yie' ts'ivee ja Moab, ja Amón, ja Edom shi' jav'elh 

vatavtsatevshay ti yaya'shey ts'ivee ja lhanvacle ja Babilonia ti yivashanem japi 

t'ajôôjjô judíos ti mônlhashi ja lhcootsjat, ja yetônesh ts'ivee ja Gedalías ti 

lhanvacleesh ts'ivee. 

12Pa lhechesh pa vapecley'in ja Judá lhacôm'a java yie' ts'ivee ti chiycatsônjatey'in, pa 

yichesheyshi ja Gedalías yiey ja Mizpa. Shi' shta ts'ivee ti yisclanesh java ôtjayetes 

t'ic' shi' java lhay aclojamsha'ne. 

Lhafjunchayesha pa Ismael pa Gedalías 

13Ja Johanán, lhaôs ja Carea, shi' lhacôm'a jap'elh c'afoquelhay lhanvacles ti mônlhee 

ts'ivee java lhcootsjativshay, pa yichey'in ts'ivee ja Mizpa, ti yijôchiey ja Gedalías, 

14pa yit'esha ts'ivee: —¿Ninatôôysha ja lhcaanvacle Baalis yiey ja Amón ti yicheney 

ja Ismael, lhaôs ja Netanías, ti nivôncaclônjatsu'ash? Taj ti ja Gedalías ninuesha. 

15Pa lhechesh ja Johanán pa vatfich'esha ti yitesha ja Gedalías: —Avashanyam 

yivaatsha ca jôquey ca jaclôn ja Ismael. Pa ama papu ca nitô'yish ti lhech lhanfanash. 

¿Ta t'e lhayaash ca shtan'ateesh ca naclôn avaatsha? Côque tôlhshaamjop ti 

chiycatsônjat'in lhacôm'a japi judíos ti taytaj'evane avôôj, ti yaflhitch'e java jôjjeclay 

mônlhatajchishamch'e yiey na Judá. 

16Taj ti ja Gedalías yit'esh ti yicuulh: —¡Ya aj ca lhech afanisha'avach! Cava 

lhteetajesha ja Ismael tan ca yijô'a. 

Tinclônach'esh pa Gedalías 
(2 R 25.25-26) 

Jeremías 41 

1Ja napu'yama jive'cla, ja Ismael, lhaôs ja Netanías lhantôcshich'a ja Elisam, 

lhalhetsham ja t'ajôôjam ja lhcaanvacle, pa yichey ja Mizpa ca jaspa nôqueyshi ts'ivee 

ja Gedalías. Pa yôôycheey japi napu'nôjesh lhcavos. Yiey ja Mizpa, pa lhan'e pa 

tsaccunch'e ts'ivee, 

2ja Ismael shi' japi napu'nôjesh ti yôôychi pa nitshamch'ejop ts'ivee tatsha ti 

yitsefeshesham pa clesataj ti yivômjat ca Gedalías, can yetônesh ja lhanvacle ja 

Babilonia ti lhanvacleesh ja Judá. 

3Ja Ismael yiclônsha'ne shta lhacôm'a japi judíos shi' japi c'afoquelhay caldeos ti 

yielh'e ca Gedalías ja Mizpa. 

4C'oya pa nalhuch'e ti tinclônach'esh ja Gedalías, ti jôjjeclay ampapu ca naya'shey ca 

vaclanem, 

5ca namey'in japi tôlhey ja Siquem, ja Silo shi' ja Samaria japi ochenta nivacle, japi 

lhech yit'ovôsch'e java lhpôsey, ti yic'asatch'esha'ne java yuych'e, pa vanamjatch'e 

java lhavo'matasesh java lhavuuvtes japi lhech. Nichaaj shta java vatcôvjiyanchey shi' 

java acôjqu'e pa lhniish ti tcufayeshem pa Lhcaanvacle yiey ja vatishjanjavat. 

6Pa lhechesh ja Ismael pa tay'e ja Mizpa ti yichjuulh, pa yipch'een ja nôyish. Ti 

yu'jajulh ts'ivee pa yit'esha: —Atalhunelh ca ajôchielhey ja Gedalías, lhaôs ja Ahicam. 

7Taj ti vooy ti yamesham lhcachivat ja yitsaat, ja Ismael shi' japi lhcavos pa 

yiclônelhsha'ne pa yuqu'e ts'ivee lhpa tnôjque. 

8Taj ti japi napu'nôjesh lhcavos japi lhech lhpôc'ôjam pa yit'esha ts'ivee ja Ismael: —

Ya aj ca asclôneelh; yivaatsheelh caajelhyam ja trigo, ja cebada, ja lhape' shi' ja 

acôyech ti jafich'elh'e ja joot. Pa lhechesh ja Ismael pa ninclônsha'ne jan lhjunashesh 

japi lha'yovot'esh. 

9Lhja tnôjque lhjan yuqu'e ja Ismael cava lhavuuvtes capi nivacle ti yiclônsha'ne, lhjô 

lhech tayôjijanesh ja lhcaanvacle Asa ti tavayem ja lhcaanvacle Baasa yiey ja Israel. 

Lhjô lhech tnôjque c'atsajch'e, taj ti tapooj cava lhavuuvtes capi nivacle ti yiclônsha'ne 

ja Ismael. 

10Jô'tajesh ja Ismael ti yôcfa'sha'ne japi lhcles ôcjeclôy ca lhcaanvacle shi' japi 

mônlhataj'e ja Mizpa, japin yiclôvalhtaj ja Nabuzaradán, ti lhanvacleeshjop japi 

c'afoquelhay, ti yinujumatsenjayanesh ca Gedalías. Ja Ismael pa yôcfa'sha'ne ts'ivee pa 

vena yuyshi ti naasham ja lhcootsjat ja Amón. 

11Meelh ja Johanán, lhaôs ja Carea, shi' jpapi c'afoquelhay lhanvacles ti yi'jop jô lhech 

pa yaya'sha ts'ivee ti nisa' ja lhjunash ja Ismael ti yisnatesh, 

12pa tayelhvanejop lhacôm'a japi lhcavos pa yiche'lhey ti vatclôneelhsha'ne jô lhech. 

Pa vatvan'e lhavôôj ja uj vatjôôc yiey ja Gabaón. 

13Meelh japi yôcfa'sha'ne ja Ismael ti yivan ts'ivee ja Johanán shi' lhacôm'a japi 

c'afoquelhay lhanvacles ti tavoqu'e, pa nishamitjat ts'ivee., 

14pa vapecleylhach'e ts'ivee ti tanu'elhvane pa Johanán. 

15Taj ti ja Ismael shi' japi pu'janayama lhcavos pa niclôtsjayuc'oya ja Johanán, pa 

yichey ja lhavtsateyish ja Amón. 

16Pa vooy ja Johanán shi' japi c'afoquelhay lhanvacles ti tanôôycheelh pa 

yiyôjieshajop japi c'afoquelhay, japi ôcjeclôy, japi taôvclas shi' japi chiyashjat ti 

lhancavosesh japin yôcfa'sha'ne ja Ismael yiey ja Mizpa ti chiyclôn ca Gedalías, shi' ja 

Johanán ti yachajey'in yiey ja Gabaón. 

17Pa yuyey ts'ivee ja nôyish pa yamey ja Gerut-quiman, shalheema ja Belên, pa lhech 

t'ôs'eshicham. Pa yaychavalhey ca nina'shey ja Egipto. 

18Jaspa yiclôtc'oya japi caldeos, lhayaash ti nijovayeshôcji ja Ismael ti yiclôn ca 

Gedalías, can yetônesh ja lhanvacle ja Babilonia ti lhanvacleesh ja lhavtsateyish. 

Jeremías 42 

Papi lhtachifas t'aalhsha pa Jeremías ca nit'a'lhem papi lhech 

1Lhacôm'a japi c'afoquelhay lhanvacles, ti yi'shi' ja Johanán, lhaôs ja Carea, shi' ja 

Azarías, lhaôs ja Osaías, shi' lhacôm'a japi nivacle, japi tiqu'icsha'ne shi' japi pitesch'e, 

pa tac'uya ts'ivee 

2ja chiytôyjata pava vaclan Jeremías pa yit'esha ts'ivee: —Jayaalhshelh'a na ve'lha; ya 

aj ca avaantaneshelhyijulh: Atants'aclanelhayam pa Lhcaanvacle a'Dios, ti yampu'elh 

yamônlheelh'e. Lhapesh yaaclojelh, taj ti nôqueesh pa yampu'elh, nan lhjunash ti 

lhasvaneelh. 

3Atants'aclansha pa Lhcaanvacle a'Dios ca ninôclitelhyam pa nôyish ca c'uyelhey, shi' 

pa ca yisnatshelh. 

4Ja Jeremías yit'esh ti yicuulh: —Tajulhey, jatants'aclanelhaam jayu pa Lhcaanvacle 

a'Dioselh avaatsheelh, nan lhjunash ti lhtaalhshelhyi, pa c'atôyjatelhc'oya jayu 

lhacôm'a pava ca nascuulhtajesh, pa tanca yip'o'elh'eam pa'na. 

5Pa lhechesh pa yit'esha ts'ivee ja Jeremías: —Ca lhecha pa Lhcaanvacle a'Dios ca 

nantôyeshelhyi yivo'yeshch'e shi' ti yijô' pa yifanishelhyivach ca niyisnatajeeshelhem 

pa ca niniyôjitajeshelhyi. 

6Ca nasvuntajelhch'eyam ja't'ajesha ca ninasvuna'elhch'eyam nava lhasculheshelh, ca 

nasc'ashamshelhem pa Lhcaanvacle yi'Dioselh, pan lht'aalhshelhayam ti janatshelh'ay, 

ca jaspa isa' pa yijunashelh. 

Yicuulhjulh pa Lhcaanvacle pa t'alhjayashey pa Jeremías 

7Napu'nôjesh java nalhus ti t'ônshi' pa Lhcaanvacle ti tasinôyelh ja Jeremías, 

8jô lhech pa tôney ja Johanán, lhaôs ja Carea, shi' japi c'afoquelhay lhanvacles ti 

yôôychi, shi' lhacôm'a japi nivacle, tôlhesh'e japi tiqu'icsha'ne pa yamjey japi 

pitesch'e, 

9pa yit'esha: “Pa Lhcaanvacle, lh'Dios ja Israel, pan lhniyôjieshelhyijop ti 

lhnachelhnee ti jaya'lhelhey'am, pa yit'esh: 

10‘Avaatsheelh ti lhteetshelh ti lhajulhjatelhey ti amônlheelh'e nôque cotsjaat, 

yivaatsha pa yisnatajeshelh'am jayu ca aysa'elheysha'ne pa ajunash; pa tan jayu ca 

c'avômjatajelhshi, vooy ti c'acôvjiyantajelh'e jayu pa tanca c'antsoojtajelheyshi, 

lhayaash ti caclecyam ti janchenelh'ay nôque tavijatay. 

11Pa ya aj ca anjova'yelhjulh ja lhanvacle ja Babilonia, jan lhanjova'yelhjulh. Ya aj ca 

anjova'yelhjulh, lhayaash yivaatsha ti jôvelh'ajop ti c'alhjeneelh shi' ti 

jacamaminatshelh'a ja t'unaj. Yivaatsha, ya Lhcaanvacle, lhech yônashesh. 

12Jaycavts'aclayshelh'a jayu avaatsheelh pa lhech yifanisheeshem shta jô lhech ca 

natcavts'aclayelh'ash pa nan'ateelh ca atpecle'lhey na acootsjat'elh.’ 

13“Taj ti avaatsheelh ca ni'entajeelh ca amônlhaelhshi nôque vatavtsateyish, ca vo'ya 

pa niaqu'ishamjayasheelha na Lhcaanvacle a'Dioselh 

14ca at'eshelh: ‘Tajulhelheyam ca jôquelhey'in ja Egipto, jan niyvaneelh'e pa 

vatvatclônjayash, ti nipe'yeelh'e pa t'ôjôj lhpa vat'ônjanche, ti ninasvômjatelh pa 

yipcu', 

15pa lhechesh pa ach'anelhch'e avaatsheelh, japin mônlhashi ja Judá, java 

yit'eshelh'a'ajop na Lhcaanvacle yaash na t'unaj, lh'Dios ja Israel: ‘Avaatsheelh ti 

lhaychavalhelhey ti lhnôcjayuelhey ca veelh'e ja Egipto, 

16pa vatvatclônjayash shi' pa yipcu' ti yaash ti lhanjova'yelhjulh pa yamelh'atapee jayu 

yiey jô lhech'e, pa lhech lhavafelh'e jayu. 

17Lhacôm'a papi nôcjayu'ey ca nôv'e' ja Egipto, yiey jô lhech'e pa nivômjatsha'ne jayu 

pa vatvatclônjayash, pa yipcu' ja't'ajesha pa vatfamaat. Pa ama papu ca mônlhaa jayu; 

pa ampapu jayu ca niclôtc'oya pava tavijatay ca jachentajey.’ 

18“Pa Lhcaanvacle yaash pa t'unaj, lh'Dios ja Israel, yit'esh: ‘Jan lhjunash na yivôôc 

shi' na yinutsjayash ti yichesh t'ajuyjulh japi tsitenas'e ja Jerusalên, pa lhech lhjunasha 

ca nitujtajsham jayu shta ca jayjuytajeshelh'ajulh ca môtajelhey ja Egipto. Pa 

jajôneyjop jayu pa vatpôfiyujayash pa atôôlhshelhsham pa ajovayi'elh jayu, pa tan 

jayu ca t'ôyi'sheey ca avanelh yiey nôque.’ 

19Vooy avaatsheelh papu jôjjeclay mônlhatajee yiey ja Judá, pa Lhcaanvacle 

yiyôjiesha ca ya aj ca nôquey'in ja Egipto. Avôntôyitelhch'e yivaatsha ti 

c'acajôyshiyanshelh nôqueesh. 

20Avaatsheelh lhasnatshelh'atam nava ninavooyshelhch'e, a'lhechelh avaatsheelh 

lhniyôjieshelhyi ti jôquesha pa Lhcaanvacle a'Dioselh pa lhteetshelhyam: 

‘Atants'aclanelheyam pa Lhcaanvacle yi'Dioselh, ca nastôyjatelha lhacôm'a pava 

niyôjiesehlhyi, ca jaspa jasnatshelhem.’21Yivaatsha c'atôyjatelha nôqueesh nava 

lhniyôjieshelhyijop pa Lhcaanvacle a'Dioselh ti yit'eshelha, taj ti avaatsheelh pa 

naanc'ashamshelhem. 

22Pa lhe'naa, ca natôôyshelha ti tôlhshaamjop pa vatvatclônjayash, pa yipcu' shi' pa 

vatfamaat, avaatsheelh lhavafelhsha'ne jayu yiey ja vatavtsateyish jan lhenelhey ca 

veelh'e.” 

Jeremías 43 

Pa chiychajey pa Jeremías pa Egipto 

1Meelh ja Jeremías ti yivaclhitesh ti nôyôjem japi lhtachifas lhacôm'a java yit'esh'in 

pa Lhcaanvacle, pa lh'Dios ts'ivee, ti yiyôjiesha ti yit'esha, 

2ja Azarías, lhaôs ja Osaías, ja Johanán, lhaôs ja Carea, shi' jap'elh nivacle 

vatcaatjatsha'ne pa yit'esha ts'ivee ja Jeremías: “¡Nava lhteesh'in vatcots'ivos! Pa 

Lhcaanvacle yi'Dioselh ninyôjiesh'a nava lhteetshelhyam ca ya aj ca yiche'lhey ja 

Egipto ca yielh'e. 

3Lhech ja Baruc, lhaôs ja Nerías, jô lhech tatômjalhesh ti tanjuyeelhyijulh, ca jaspa 

naashelhyitapee ja t'unaj japi caldeos ca nasclôneelhsha'ne ja't'ajesha ca naschajeelh ca 

nasase'lhey ja Babilonia.” 

4Pa nôque lhjunash nilhecha ja Johanán nilhecha japi c'afoquelhay lhanvacles pa 

nilhecha japi nivacle mônlhee ja lhcootsjat Judá, pa ninanc'ashamesha'ne ja lhayôjijat 

pa Lhcaanvacle. 

5Pa vena lhjunash ja Johanán shi' lhacôm'a japi c'afoquelhay lhanvacles ti tayelhvane 

japi napu' lhtachifas yiey ja Judá ti jôjjeclay mônlhee ti chiycatsônjatey'in java 

tavujuya vatavtsatevshay ti chinachajey ja Judá ti lhech tavtsatey'e: 

6japi yitsjôy, japi ôcjeclôy, japi taôvclas, japi lhcles ôcjeclôy ca lhcaanvacle shi' 

lhacôm'a japi nivacle ti chiyclôvalhchiyinesh ja Nabuzaradán, c'afoquelhay lhanvacle, 

ti yinujumatsenjayanesh ca Gedalías, yiesham shta ja Jeremías shi' ja Baruc. 

7ti ninach'anjulh ja lhayôjijat pa Lhcaanvacle, pa lhacôm'a japi lhech ti yichey ja 

Egipto pa yameyshi ts'ivee ja yitsaat Tafnes. 

8Yiey ja Tafnes pa Lhcaavacle ti t'ajuya ja Jeremías pa yit'esha: 

9“Acum'e pava napu' us utes shi' ca navan japi lhtachifas tôlhey ja Judá, pa 

atish'ec'oya ja lhtôvash cotsjat'e yiey ja t'ajuyish'e ja chiyuy'een ja lhajpôyich ja 

lhcaanvacle yiey ja yitsaat. 

10Pa anfacleem: ‘Pa Lhcaanvacle yaash pa t'unaj, lh'Dios ja Israel, yit'esh: Jancheney 

jayu ja yicavo'eshjop Nabucodonosor, lhanvacle ja Babilonia, pa jan'apee jayu ja 

lhc'o'vat shi' ja lhatsha'nuvo ja lhcaanvacle ca jajulhjat'apee java utes ti lhech 

chitish'ec'oya. 

11Jô lhech nachey jayu pa yivômjatsha'ne jayu ja vatavtsateyish Egipto. Papi 

chiyitsjulhac'oya ca nivaf, pa vafsha'ne jayu; papi chiyitsjulhac'oya ca chinsaas, pa 

chinsas'in jayu; vooy papi chiyitsjulhac'oya ca nivafshi pa vatvatclônjayash pa 

nivafshisha'ne jayu pa vatvatclônjayash. 

12Pa napjunesh jayu pa itôj java lhishjanjavtesc'oya java lh'diosec ja Egipto, shi' java 

lh'dioseclesh pa napjunesh jayu pa itôj ja't'ajesha ca nichaaj jan lhanfanash japi 

chiyôcfa'sha'ne. Pa isa'ch'e jayu ja vatavtsateyish Egipto jan lhjunash ja tashinshtaj 

lhavo' ti yisecôteshch'e pava t'uyjatshiyis pava lhachivos pa nijooylha ca isa' jayu pa 

ampapu ca chinshiyanem. 

13Pa yivômjatsha'ne jayu java yisnatesh utes yiey ja Heliópolis yiey ja Egipto, pa 

napjunesh jayu pa itôj java lhishjanjavtesc'oya java lh'diosec ja Egipto. 

Jeremías 44 

Pa lhcliishjop pa Lhcaanvacle papi judíos ti yichey'in pa Egipto 

1Pa lhancliishjop ja Jeremías t'ajuya lhacôm'a japi judíos ti yie' ts'ivee ja Egipto, yiey 

java yitsates ja Migdol, ja Tafnes, ja Menfis shi' ja cotsjaat fiyatjulh: 

2“Pa Lhcaanvacle yaash pa t'unaj, lh'Dios ja Israel, yit'esh: ‘Avaatsheelh 

lhavantajelh'in lhacôm'a java tavijatay ti jancheneyshicham ja Jerusalên shi' jav'elh 

yitsates yiey ja Judá. Pa nôqueesh yafalhch'esha'ne pa ampapu ca nôv'e' java lhech. 

3tôlh'ejop java lhav'ojinôc ti yisnatesh ts'ivee, lhayaash ti yapunyijulh ti yôclôj jav'elh 

chiydiosiyan shi' ti tcufayesh ti yilhôneyjop pa acôjqu'e pa lhniish; java lh'dioseclesh 

ti nilhecha ts'ivee pa naalhecheelh pa nilhecha japi acchevot'elh ti ampa ca 

nitôlhelhaan. 

4Janchentajelh'ay'in japi yicavos chiytôyjata pava vaclan ti jaspa yeetajeshelh'am'in 

avaatsheelh ca ya aj ca asnatshelh cavôque matas lhnapunjas ti niyaclafeesh. 

5Taj ti avaatsheelh naanc'ashamelhyam pa naanch'anjayu'elhyi. Ch'apaa ca avôômjelh 

na av'ojiyashelh pa lhôquelhaan ti lhatcufaayshelhem ja acôjqu'e pa lhniish jav'elh 

chiydiosiyan. 

6Pa lhechesh pa tujaam na yivôôc shi' na yinutsaaj, pa yichesh jan lhjunash ja itôj yiey 

java yitsates yi'shi' ja Judá shi' shta java lhcaavjuc ja Jerusalên. Pa yafalhch'esha'ne 

shi' ti am'e pa'na yamjey nôqueeshch'e. 

7‘Nôque lhjunash, yivaatsha, ya Lhcaanvacle yaash na yunaj, lh'Dios ja Israel, 

jayeesh: ¿Ta t'e lhayaash ti lhanchajeelhnee'atam avaatsheelh nôque yaash 

vatav'ojiyash? ¿Ta t'e lhayaash ti lhavômjateshelhsha'ne lhacôm'a napi lhtachifas 

tôlhey ja Judá, japi yitsjôy, japi ôcjeclôy japi taôvclas, pa yamja japi nich'a 

nivat'assha'ne, ti ampapu ca mônlhaa? 

8¿Ta t'e lhayaash ti lhapunelhyijulh java lhasnatshelh shi' ti lhatcufaayshelh ti 

lhônelhe'mey ja acôjqu'e pa lhniish jav'elh chiydiosiyan yiey ja Egipto, jan lhamelhey 

ti lhôvelh'e? Côque lhnôyitelheyshi jayu ca chinavômjatajelh, pa c'ajônelheyjop jayu 

pa vatpôfiyujayash shi' pa atants'aclanjayashelhem ti lhôveelhshi japi vatachifas yiey 

na cotsjaat. 

9¿Lhantôvacluelhch'e lhacôm'a java lhav'ojinôc ti yisnatesh japi acchevot'elh 

avaatsheelh, shi' java yisnatesh japi lhanvaclesesh ja Judá shi' japi lhjayas, shi' shta 

java lhasnatshelh avaatsheelh shi' japi ajayaselh ti lhasnatshelh yiey ja lhcootsjat ja 

Judá yiey shta java lhcaavjuc ja Jerusalên? 

10Yamjey nôqueesh avaatsheelh ti naanvaych'aclajelh ja ajunashelhch'e, ti 

naanjova'yelh'in, ti niôfisjatelhch'e java chineyjatsjaneshelh shi' java vatyôjijates ti 

jajutajelh'ay avaatsheelh shi' japi acchevot'elh. 

11‘Pa lhe'naa yivaatsha, ya Lhcaanvacle yaash na yunaj, lh'Dios ja Israel, ti 

jayeetshelh'a: Jaychavalhsha ca janchajelh'ay pa vatav'ojiyash avaatsheelh ca 

javômjatesha'ne lhacôm'a na Judá. 

12Jasnatshem jayu japi mônlhataj tô'lha ja Judá ti nôcjayu'ey'in ca nôv'e' na Egipto, pa 

jatif'e jayu lhacôm'a yiey jô lhech'e. Lhacôm'a ca nitôôlhshey japi tiqu'icsha'ne pa 

namjey japi pitesch'e, pa vafshi'sha'ne jayu pa vatvatclônjayash ja't'ajesha pa yipcu', 

pa jajôney jayu pa vatpôfiyujayash shi' pa lhtants'aclanjayash, ti tôlhshaamjop jayu pa 

t'ajovayi. 

13Jaclôyit jayu japi yie' na Egipto jan lhjunash ti jaclôyit yiey ja Jerusalên, pa 

vatvatclônjayash, pa yipcu' shi' pa vatfamaat. 

14Pa ama papu japi napu' jat'ajôôj ti mônlhatajsha'ne tô'lha ja Judá ti yichey'in ti yie' 

na Egipto, ca isa'emjop ca niclôtc'oya ja't'ajesha ca mônlhaa. Lha'ma papi yentaj ca 

napecley ja Judá ca lhech nitavtsatey'e, pa tanca napecley jayu, pa lhapaa pa ca 

t'ajôôjtaja papi vant'ôfiitsha'ne.”’ 

15Pa lhechesh, papin yitô'ya ts'ivee papi lhjayas ti tcufayeshem ti yilhônemsham ja 

acôjqu'e pa lhniish jav'elh chiydiosiyan, shi' papi ôcjeclôy ca lhech nivatvantajelh'e pa 

lhacôm'a ca namvatsham aclojasham yiey pa lhpôc'ôjam, pa lhech lhjunasheesh papi 

judíos ti yie' na cotsjaat fiyatjulh na Egipto, pa niteesh ca nicuulhtajulh ts'ivee ja 

Jeremías: 

16—Ninasch'anjayuelha nôque ya'clish ti lhanchaajtajelhyi tôlhey pa Lhcaanvacle. 

17Vena yijunashelh, javoelhch'e java jasnatshelh ti jaychavalhelha. Yalhetipaeshelh ti 

jaycufaayshelhem ja acôjqu'e pa lhniish shi' java vatcufayjateseshjop java ôtjayetas 

t'ic lhja lh'diosche Lhanvaccheesh pa Vôôs, jan yifanisheshelh'in pa yamja nôqueesh 

jan lhfanishesh'in lhapesh japi yicchevot'elh shi' japi yinvacleselh shi' japi 

chinvaleyanesh java yitsates yiey ja Judá yiey shta java lhcaanvjuc ja Jerusalên. 

Lhayaash lhapesh caajelhyam pa yaash ti jatujelh, pa iseelhyam pa ninamelhyiin pa ca 

ve'lhaa pa tavijatay; 

18taj ti jan t'elhesh ti javôômjelh ti jaycufaayshelh ja acôjque' pa lhniish shi' ti 

jaycufaayshelhem java ôtjayetas t'ic lhja Lhcaanvacche pa Vôôs, pa amelhc'oyayam 

lhacôm'a, vooy japi yichifaselh pa yivômjatsha'ne lhayipcu' ja't'ajesha ja 

vatvatclônjayash. 

19Japi ôcjeclôy pa ninapshinesh'e ca niteesh: —Yivaatsheelh jasnatshelh'in java 

chicôclôôlhsha'ne ti jajuyjatelha lhja Lhcaanvaccheesh pa Vôôs, shi' ti jaycufaayshelh 

ja acôjqu'e pa lhniish shi' java jaycufaayshelhjop java ôtjayetas t'ic, taj ti lhacôm'a 

cavôque ti yitô'yelhch'eyam japi yijayaselh. Pa yalhetipaeshelh ti jasnatshelh. 

20Pa lhechesh ja Jeremías pa yit'esh ti yachjeshjulh lhacôm'a japi nivacle shi' japi 

ôcjeclôy ti yicu'lhesh'in ti nôque lhfanishesh: 

21—¿Lht'ujaneshelh avaatsheelh pa Lhcaanvacle ti tanca nitô'yelhch'e'am ja't'ajesha ca 

nantôvacluqu'e avaatsheelh shi' japi acchevot'elh, japi anvacleselh shi' japi 

lhanvacleyanelh shi' jant'ajôôjam japi lhtachifas, ti tcufayeshem ja acôjqu'e pa lhniish 

jav'elh chiydiosiyan yiey java yitsates yi'shi' ja Judá yiey shta java lhcaavjuclesh ja 

Jerusalên? 

22Taj ti pa Lhcaanvacle palha ninclô'yesh lhavach t'ôyish'e nava niysisa 

afanishelh'avach ti lhasnatshelh avaatsheelh pa lhech ti nic'useemshelh'a. Pa lhenaa ja 

vatavtsateyish ti lhôvelh'e pa nôqueesh yafalhch'esha'ne pa amapapu ca nôv'e' jô 

lhech; ti chiyjôney pa vatpôfiyujayash ti tôlhshaamjop pa vatjovayi. 

23Jôque tavijatay ti lhech yie' nôqueesh ti yitsôôtjatey ti yichey lhayaash ti 

lhatcufaayshelhem ja acôjqu'e pa lhniish jav'elh chiydiosiyan, ti asasch'eeshelh 

lhatjuyeshelhjulh pa Lhcaanvacle, lhayaash ti naanc'ashamshelhem java 

neyjatsjantajeshelh, shi' java vatyôjijates pa naôfisjatelhch'e java tayôjijantajesh. 

24Ja Jeremías jô'tajesh ti yit'esha lhacôm'a japi lhtachifas, pa yitsôôtjatesh japi 

ôcjeclôy: —Ach'anelhch'e nôque lhclishelh'a pa Lhcaanvacle alhacôm'aelh lhtachifas 

tôlhey ja Judá ti lhôvelh'e na Egipto. 

25Pa Lhcaanvacle yaash pa t'unaj, pa lh'Dios ja Israel, yit'esh: ‘Avaatsheelh ôcjeclôy 

nava ônasheshelh'in nava ashiclelh shi' nava lhjônshelhch'e. Avaatsheelh lhteetshelh'in 

ti lhanfacleelhvatam pa lhatcufaayshelh pa acôjqu'e pa lhniish shi' pava 

acufayjateselhem pava ôtjayetas t'ic lhja Lhanvacche na Vôôs, shi' ti t'ôfisjatelhem 

jayu ti ya aj ca amajop pa afaclech'elhem. ¡Tajulhey, ôfisjatelhemch'e pa 

acuumjelhem'in pavan lhanfacleelhvatam! 

26Taj ti ach'anelhch'e lhacôm'a avaatsheelh, napi lhtachifas tôlhey ja Judá ti yie' na 

Egipto, yivaatsha, ya Lhcaanvacle nava jayeetshelh'a: Jatanôcliteshjop na yey yaash 

ca ama jayu napi tôlhey ja Judá ca napecleyjop ca netôn na yey yiey na Egipto, ca 

niteetsha: Tôlha'jop pa lhamônlhajayash pa Lhcaanvacle. 

27Lhayaash yivaatsha ti jaclôvalhesh jayu ca janchentajey java tavijatay pa nilhecha 

java isis. Lhacôm'a japi tô'lha ja Judá ti yie' na Egipto pa lhacôm'a jayu ca chintifey'in 

tôlh'ejop pa vatvatclônjayash ja't'ajesha pa yipcu'. 

28Pa napu'a atesha jayu papi ca niclôtajc'oyaan pa vatvatclônjayash pa nitôlh'e na 

Egipto ca napecley ja Judá. Pa nôque lhjunasha lhacôm'a japi mônlhatajshi ja Judá ti 

nachey'i ti yie' na Egipto, pa yi'van jayu pava yaclishayesh ca nôfiistajch'e, ca lhetaja 

java tôlh'yi ja't'ajesha pava tô'lha ts'ivee. 

29Yivaatsha, ya Lhcaanvacle, jajutelh'ay jayu nôque ti janôclitesh ti jac'alhtaneshjop 

java yivancajovatsjanjavos ca nôfiistajch'e jayu, shi' ca jaclôyitajesh jayu ts'ivee yiey 

nôque vatavtsateyish: 

30Yivaatsha jajuteyjop jayu ja faraón Hofra, lhanvacle na Egipto, pa t'unajjop japi 

nilhc'utsfasa yivôncaclônjatsujane, jan lhjunash ti jajuteyjop ja Sedequías, lhanvacle ja 

Judá, ja t'unajjop ja Nabucodonosor, lhanvacle ja Babilonia, ja nilhc'utsfaa ti 

nivôncaclônjatsu.’ 

Jeremías 45 

Pa lhfaclech'em pa Lhcaanvacle pa Baruc 

1Ja nincôôp yichatjulheyshi ti lhcaanvacleesh ja Joacim, lhaôs ja Josías, lhanvacle ja 

Judá, lhan'e ja Baruc, lhaôs ja Nerías, yi'sesh'een java yetônch'esha'ne ja chiytôyjata 

pava vaclan Jeremías, pa yit'esha ja Jeremías ja Baruc: 

2-3“Avaatsha, Baruc, lhteesh'in: ‘¡Shiya'yivach! ¡Pa Lhcaanvacle ninanjutyam pa vooy 

nava caclec shi' ti aôytejyam! P'alha tsulhôj'e na yapjayaash pa nivatvanesh pa ca 

nasclashit.’ Lhayaash pa Lhcaanvacle ti yit'esh'a ti lhech ajunash, 

4pa niyôjieshyi ti jayeesh'a: ‘Yivaatsha javômjatsha'ne java jasnatajesh, pa jantsojqu'e 

java jat'iyjatajch'e. Ya lhech yifanisheshem jayu lhacôm'a na cotsjaat. 

5¿Lhentaj ti t'a'lheshyi pa ca nash'am? Pa ya aj ca a'lheshyi, lhayaash yivaatsha 

jancheney jayu nava tavijatay yiey lhacôm'a japi nivacle. Taj ti javashan'am jayu ca 

jasclansha'ne'am na amônlhajayash yiey pa ca ajuytajshi. Yivaatsha, ya Lhcaanvacle, 

lhech yônashesh.’ ” 

Jeremías 46 

Chiyash'apee pa Egipto yiey pa Carquemis 

1Pa Lhcaanvacle tasinôyshem ja chiytôyjata pava vaclan Jeremías pa lhjunashch'e japi 

vatachifas. 

2Nôque lhcliishjop pa lhjunashch'e ja Egipto, japi yiven'esh ti lhcavosesh ja faraón 

Necao, lhanvacle ja Egipto, ti yameyshi ja Carquemis shalheelhvane ja tovôc 

Éufrates, jan yash'apee ja Nabucodonosor lhanvacle ja Babilonia ja nincôôp 

yichatjulheyshi ti lhcaanvacleesh ja Joacim, lhaôs ja Josías, lhanvacle ja Judá: 

3“Ataasclaneshelhsha'ne java chama! ¡Meelh'in ca eclet'elh! 

4¡Ashincuyanelhjop pava cuvôyu! ¡Veelh'apeejop cuvôyuyjasesh! ¡Anelh'e java 

ôtjôjiyiselh pa anijiyinelhch'ejop! ¡Iclôselhjop java acôpjeselh! ¡Uyelhch'ejop java 

vatvatclônjavoquey! 

5“Taj ti ¿she t'e ja ja'van? Vapecch'e lhayshivo ti nijovayvatsham'in. Napi 

yivatclônjayan vacôtsôn'in ti chiyash'apee; pa vacumajvatich'e ti ninovalhach'e ts'ivee. 

¡Caaj na t'ajovayi ampa ca ninasheey! Yivaatsha, ya Lhcaanvacle, lhech yônashesh. 

6¡Sasjop ca niclôt'in japi pôtses, pa tanca nitôtvômvatich'e japi yifiiysha'ne! Yiey na 

fchenajjulh, shalheelhvane ja tovôc Éufrates, pa nit'ecletvatjulh pa nancôtch'esha'ne, 

7¿She t'e nôque ti taychisham jan lhjunash ja Nilo, jan lhjunash ja lhôjôyish ti 

factsejch'e pa yinôôt? 

8Jô lhech Egipto, taychisham jan lhjunash ja Nilo, jan lhjunash ja lhôjôyish ti 

factsejch'e pa yinôôt. Ja Egipto pa yit'esh: “Jatanaychishamjop jayu pa jayalhp'ojat 

yiey na cotsjaat, javômjat jayu java yitsates shi' japi tsitenas'e ts'ivee.’ 

9“¡Meelh'in cuvôyuyjas! ¡Ca anôyinelhc'oya nava caletas! ¡Pa meelhey japi 

lhavatclônjayanelh: japi c'afoquelhay tôlhey ja Etiopía shi' ja Libia, avôtclôneshelh 

java chama, japi c'afoquelhay tôlhey ja Libia, japin yijpô'yesh java lhclutshes! 

10Nôque lhnalhu pa Lhcaanvacle yaash pa t'unaj, na nalhu ti tcaatshayeshem napi 

nilhc'utsfasa. Pa clesataj yivo'matan pa yamjey ti nicôtsitjatesh, pa yamjey ti 

yetsjatesh pava vatvoyey. Lhayaash pa Lhcaanvacle yaash pa t'unaj ti lhclônjasesh 

jayu yiey ja vatavtsateyish fchenajjulh, shalheelhvane ja Éufrates. 

11“¡Lhtachifas yiey na Egipto, meelhey ja Galaad pa avoolhey pa vatfetaas! ¡Taj ti ca 

ashjataj atesha pava vatfetatsiy, pa am jayu ca atôôlhsha, lhayaash ti ampa ca afetasa 

avaatsha! 

12Japi vatachifas palha yitô'ya ti lhapecshicham, pa lhacôm'a yiey na cotsjaat ti 

chinape'ya ti lhtôn'in; pa t'eclet'elhvatjulh'in japi vatclônsha'ne jap'elhcha, pa nata 

ts'ivee cotsjaat.” 

Pa t'ecletsjayasha pa Nabucodonosor pa Egipto 

13Pa Lhcaanvacle tasinôyshem ja chiytôyjata pava vaclan Jeremías pa t'elhesh ja 

Nabucodonosor, lhanvacle ja Babilonia ti t'ajuya ca nit'eclet'a ja Egipto: 

14“Achayemjulh yiey ja Egipto, yiey ja Migdol, yiey ja Menfis, yiey shta ja Tafnes: 

‘¡Anovalhjatelh'in, ca avaclhitelh'avach! Na clesataj tifch'e'in jayu japi nashch'e 

avôôj!’ 

15¿Ta t'e lhayaash ti yiclôt ja Apis, aclô' vocô'esh chiyvenchat? ¿Ta t'e lhayaash ti 

sasjop ca nivatsavat'in? Lhayaash yivaatsha, ya Lhcaanvacle, ti jaflhit. 

16Japi ac'afoquelhay t'ecletvatjulh'in pa nicôt'ch'esha'ne, pa yit'eshvaneen jap'elh: 

¡Shnôquelhc'oya yiey nôque pa shnapeclelhey ja cascootsjat, ja vatavtsateyish ti 

shtanvat'aselh'e! ¡Shtaclôtelhc'oya na lhcômclôniyash na vatvatclônjayash!’ 

17“Etôneshelh côque lhanquey faraón, lhanvacle ja Egipto: ‘Yaash ti sitsej, taj ti 

ninatnalhuyesh’. 

18Yivaatsha, ya lhech ya Lhcaanvacle pa yey Lhcaanvacle yaash pa t'unaj, 

janôôclhaniteshc'oya na yimônlhajayash: Jan lhjunash lhja Tabor, ti vantsemaajshi 

java uticuy, jan lhjunash shta lhja Carmelo, ti vantsemaajshi ja uj tovôc, lhech 

lhjunash ja nivatac'utsfaa jan ninachtajey jayu. 

19Ataasclanelhsha'nejop ca nasaastajelh, napi tsitenas'e na Egipto, lhayaash ja Menfis 

chiyjôney jayu pa am'e pa'na, pa nafalhch'esha'ne pa ama papu ca lhech nôv'e'. 

20Ja Egipto lha'yasha ti lhasnôyche lhja vocô nich'a uj, taj ti namey ti yijuuj ja 

fôômjôm tô'lhey fchenajjulh. 

21Japi lhc'afoquelhay tashay'ôcji'in jan lhjunash java vocôc ti yilhavunash'na, taj ti 

japi lhech pa vacumajvatich'e jayu shta pa sasjop jayu ca ninijôtjatjulh, lhayaash ti 

nam pa lhnalhu'esh ti tavijatay, pa yie'shi pa lhanclôyitsjayash. 

22Ja Egipto ca niclôtaj jayu pa nitajuclôy jan t'ônashch'e ja tos ca shalhatajeemjulh 

japi c'afoquelhay shi' ca nit'ecletajesha java lhnamjay, jan lhjunash ti chiyt'ovôsch'e 

java aacjuy. 

23¡Pa chiyt'ovôseshch'e jayu java aactsessham yitac! Yivaatsha, ya Lhcaanvacle, lhech 

yônashesh. Japi lhech ya'sheshc'oya pa t'ajôôj java fanjay, pa sasjop papu ca natsjuulh. 

24Ja Egipto pa vatants'aclanem jayu, ti ya'shesh'apee jayu pa t'unaj japi lhtachifas 

fchenajjulh.” 

25Pa Lhcaanvacle yaash pa t'unaj, lh'Dios ja Israel, yit'esh: “Jaclôyit jayu ja Amón, 

lh'dios ja Tebas, ja Egipto nôquee java lhdiosec shi' japi lhanvacles, shi' ja faraón shi' 

shta japi vatcafiyanshelh jô lhech. 

26C'ashjateshem jayu pa t'unajjop japi nilhc'utsfasa nivôncaclônjatsuja'ne, ja 

Nabucodonosor, lhanvacle ja Babilonia, shi' japi lhcavos. Taj ti ca nôjtajch'e pa 

lhnalhu ja Egipto pa vapecleyjop jayu ca chintavtsatey'e jan lhjunash ti nich'a. 

Yivaatsha, ya Lhcaanvacle, lhech yônashesh. 

Pa Lhcaanvacle yilhjen jayu papi lhchifas 
(Jer 30.10-11) 

27“Ya aj ca anjova'yelh'in lhtachifas tô'lha ja Jacob, ti yicavo'esh; ya aj ca 

anjova'yelh'in, lhtachifas Israel. Lhayaash avaatsha shi' japi acles ti c'acaminatshelha 

jayu nôque vatavtsateyish tojey ca chinasaastajelhey. Pa lhapeclelheyjop jayu ca 

veeelhshi pa vatpiiyash, pa acanoeelhvach ca ama papu ca natôyiyjatelh. 

28Yivaatsha, ya Lhcaanvacle, lhech yônashesh: Ya aj ca anjova'yelh'in lhtachifas 

tô'lha ja Jacob, ti yicavo'esh, lhayaash yivaatsha ti jôv'ajop. Jatif'e jayu lhacôm'a japi 

vatachifas ti lhôveelhshi ti c'acatsônjatelhey. Taj ti avaatsha tan jayu ca c'avômjat; 

ts'isha ti c'asclaneshch'e jayu ti c'ajulhjatsham; pa tan jayu ca vômesh'am ca ama pa 

anclôyitsjayash.” 

Jeremías 47 

Chiychayeemjulh pa lhjunash papi filisteos 

1Nôque lhcliish pa Lhcaanvacle ti yiyôjiesha ja chiytôyjata pava vaclan Jeremías pa 

lhjunashch'e japi filisteos, ti jôjjeclay ja faraón ca nit'eclet'a ja Gaza: 

2“Yivaatsha, ya Lhcaanvacle, jayeesh: Pa nitô'lhey na fchenajjulh ca ninamjam pa 

niyalhp'ojisha'ne, jan lhjunash ja tovôc ti mucchisham; pa niyalhp'ojisha'ne yiey na 

vatavtsateyish shi' lhacôm'a java caaj'e, java yitsates shi' japin yie' ts'ivee. Lhacôm'a 

japi tsitenas'e ja vatavtsateyish pa nônjayanvatsham'in, japi nivacle pa nit'ôôyshi ca 

natmesheeylhavne ti aôytejem. 

3C'oya ca nipe'yataj ti chiycumchat java cuvôyu, shi' pa t'ôjôj java caletas, shi' pa 

t'ôjôj java lhcaclôs, pa ama pa t'unaj japi lhtatac pa nivôôm ts'ivee japi lhcles. 

4Lhayaash ti yamey ja lhnalhu ti chitifey'in japi filisteos, ti chiyayjat'een ja Tiro shi' ja 

Sidón ti chiyefenesh japi jôjjeclay mônlhee.” Jech, pa Lhcaanvacle yivômjat jayu japi 

filisteos, japin yi'taj'e ja cotsjaat lhaôs yi'shi' ja uj tovôc lhey Creta. 

5Japi vatachifas tô'lha ja Gaza pa yivoc'ôjane, japi lhtachifas tô'lha ja Ascalón 

clishaclayjasesh. Pa nôjatesh'esha'ne japi mônlhataj'e lhapesh pitesch'e, ¿Ta yôj'e' jayu 

ti t'iselhsha'ne nava avuuvteselh ti lhnôcliteshelh ti aôytejelh'am? 

6¡Pa yijô, na lhclesataj pa Lhcaanvacle! ¿Ta t'elheesh ca ôsesha'ne jayu? ¡Achajch'e ca 

acashiyjop, pa avô'meshjop pa acanoyan! 

7¿Taj ti ta lhjunashtaja ca canoeesh ca lhetaja pa Lhcaanvacle ti tayôjijanesh, ca 

lhetaja ti vancafaycuta ti chit'eclet'a ja Ascalón shi' lhacôm'a ja lhavôjqu'e? 

Jeremías 48 

Chiychayeemjulh pa lhjunashch'e pa Moab 

1Pa lhclisha pa Lhcaanvacle yaash pa t'unaj, lh'Dios ja Israel, pa lhjunashch'e ja 

Moab: “Ts'aclaay aven na yitsaat Nebo, ca chinvômjataj! ¡Ja Quiriataim ca 

chincuumtajesh pa chintants'aclanjayan! ¡Ja t'unajtaj pa chinamjata cotsjaat! 

2Ja lhasnôycheyash ja Moab pa lhech nôj'e'. Yiey ja Hesbón japi nilhc'utsfasa pa 

nasnatesh'e pava yôyinch'e secl'esh ja Moab ti lhtachifasesh ca chinvômjatshi. 

Avaatsha shta, Madmên, chinavômjat jayu, vooy pa vatvatclônjayash tan jayu ca 

nivô'mesh ti najovatsjan'in. 

3Ja Horonaim pa nitô'lhey papi tônesh'apee: ‘¡Yafalhch'esha'ne shi' ti yaash ti 

nôjicham!’ 

4“Ja Moab yafalhch'esha'ne; ti tônesh'in pa aôytejem pa yamjatey ja Zoar. 

5Pa natsha'ne java lht'ec java lhtôsjey japi nachey ti yich'apee ts'ivee ja tsac'ucch'e 

yiey ja Luhit; pa tônesh'apee pa aôytejem pa tavijatay japi nacheyshicham lhja 

Horonaim. 

6¡Aclôtelh'in! ¡Pa alhjeneelh japi mônlhasha'ne! ¡Ajunasheelhjulh lhpa c'utjaniyuc 

yiey ja am'e pa'na! 

7“Moab, avaatsha lhavatcafiyanesh pa unaj shi' pava avanjas, taj ti avaatsha shta 

chit'acum'ash jayu. Ja a'dios Quemós chiyfos jayu, nôquee japi acasinôclelh shi' japi 

t'ashjatem. 

8Ca chintiftaj'e pa namja lhacôm'a java yitsates, pa nive'lhaa jayu papu ca niclôt; ja 

tavashay shi' ja tsac'ucch'e pa nafalhch'esha'ne jayu. Yivaatsha, ya Lhcaanvacle, lhech 

yônashesh. 

9Asnatshem pa ve'lha nivalhech t'ajuya ja Moab, lhayaash ti chiyvômjat jayu; java 

yitsatesshi pa yafalhch'esha'ne jayu pa ama papu ca tsitenajee.” 

10(¡Chipôfiyu pan ninasnatesh ti ni'nen ca natcumesh'in java yiyôjitajsha pa 

Lhcaanvacle! ¡Chiypôfiyu pan vantanjulh ti yi'shi' ti chivancaclôn!) 

11Ja Moab yajatesh ti yi'shi' pa vatpiiyash, tanca nôc ti chiysaas. Jan lhjunash ja 

ôtjayetas t'i' chimônlhanitesh'e, ti tanca chinamjatesham lhpa tnôjque lhap'elhcha, pa 

lhe'naa ti tanca nivôôm pa t'acô shi' pa lhniish. 

12Taj ti pa Lhcaanvacle yit'esha: “Nam jayu pa nalhu ti jancheney papi nivacle ti 

jôtsiyesheyshi ja ôtjayetas t'i' lhôj'elh tnôjque, vooy java tnôjque amqu'esha'ne pa 

joflhitsha'ne. 

13Pa lhechesh ja Moab pa nanchava'yey jayu ca nivapenchat'in ja lh'dios Quemós, jan 

lhjunashesh ja Israel ti nicha'vayey ti yivapenchat'in ja Betel, jan lhcafiyanachtajesh. 

14“Pa ya aj ca niteesh ja Moab: ‘Yalhechelh tsifi'yelh, tsit'unshelh'in ti javatclônelh.’ 

15Yameyjop ti chitif'e' ja Moab shi' java yitsatesshi; japi chiyajulhjatajey nich'acsha'ne 

pa vafsha'ne jayu. Lhech t'ônashesh na Lhcaanvacle, nan lheyesh Lhcaanvacle yaash 

na t'unaj. 

16Na tavijatayem ja Moab shalheemjulh, na lhtacshiyash yujeey ca ninama. 

17Japi lhajulhjafas ja Moab shi' lhacôm'a japi nitôfaclesha ja lhne'yaj, pa ôyineshelha 

jô lhech pa niteesh'in: ¡A'van nan lhjunash ti vôômjane na lhanvacleyash ti t'untaj'in 

shi' ti lhasnôyech'esh!’ 

18“Eclet'esha'ne na ac'o'vatjop na anôclôjqueyash, na yitsaat Dibón, pa vee'sha'ne na 

cotsjaat clôjôj'e, lhayaash jan yivômjat ja Moab ti nach'ayshi avaatsha ti 

yaflhitch'eac'oya nava lhijôtjatch'e. 

19Ja yitsaat Aroer, avatsavat'e lhavôôj ja nôyish pa ovalhey; pa aniy'ôsesh japi 

mônlhasha'ne pa lhjunashch'e ti vaclan. 

20Ja Moab chitants'aclanjayan ti nijovaychat'in. ¡Ôyaneshelh ja aôytejem jô lhech! 

¡Anfaclemch'e yiey ja tovôc Arnón ja Moab ti chiyvômjat!” 

21Yameyjop ja lhanclôyitsjayash ti vatyôjijat'eshjop java yitsates yiey ja tsac'ucch'e: 

Ja Holón, ja Jahaza, ja Mefaat, 

22ja Dibón, ja Nebo, ja Bet-diblataim, 

23ja Quiriataim, ja Bet-gamul, ja Bet-meon, 

24ja Queriot, ja Bosra shi' lhacôm'a java yitstaes yi'shi' ja Moab, java shalheema shi' 

java tose'mey. 

25Pa Lhcaanvacle yit'esha: vooy ja lhniyitsjayash ja Moab apis ti yipôctejsham vooy 

ja t'unaj pa chiyvômjatshi.” 

26Pa netsjetelhsha'ne ja Moab, lhayaash ti nicôvfayutaja na Lhcaanvacle. Pa lhechesh 

ja Moab pa vanc'ocjôjiin jayu pa t'acuyet pa lhacôm'a ti tancaaysiyuesh jayu. 

27Moab, ¿tan t'e ca aclôqui na Israel ca asinôquiesh'in yajatesh pa lhnapuncheyash, jan 

lhfanishlhavach pa cutsjanaj? 

28Ayelhshiin java yitsates japi tsitenas'e ja Moab; meelhey java utes, ca veeelhjop jan 

lhjunash java ofos ti tupiych'esha'ne java camam'ech'esha'ne. 

29Shtantôfaacshelha ja uj lhnunatsjayash ja Moab: ti lhcafinesh lhavach, pa t'ashjayash 

shi' pa lhtaanvacleyash. 

30Shi' shta pa Lhcaanvacle nitôfaclesha ja lhtônôclôjqueyash, ti clishamat'in shi' java 

lhavôcavos. 

31Pa lhe'naa c'ôyanesha jayu pa jatacshinesha jayu lhacôm'a napi lhtachifas yiey ja 

Moab shi' japi lhtachifas yiey ja Kir-hares. 

32C'ôyanesh'a jayu avaatsha, ja ôtjayetachat yiey ja Sibma, pa yaash ti yôyanesha ja 

Jazer. Java at'oyesh ti yitonach'e ja uj tovôc pa yamjatey ja Jazer. Taj ti nôqueesh java 

nacavcalhesh ôtjayetas pa vôômjane. 

33Pa tanca chinpeya'esh pa t'ôjôjesh ca nanshamesh java vatcac'ovtes yiey ja Moab. Ja 

ôtjayetas t'i' yim'e' ts'ivee yiey java vatequescheyc'oya. Pa ama papu ca nit'ôseshch'e 

java ôtjayetas, pa ama shta java t'acjayesh pa vatshamitjayash. 

34Japi lhtachifas yiey ja Hesbón pa nitônesh'in pa aôytejem, vooy pa t'ôjôj pa namey 

ja Eleale shi' ja Jahaza, pa nitôôlhshey ja Zoar pa namjey ja Horonaim shi' ja Eglat-

selisiya, lhayaash java yalhatôlhch'een yinôtes yiey ja Nimrim yimch'esha'ne. 

35Pa Lhcaanvacle yit'esha: “Yivaatsha javômjat jayu japi lhtachifas yiey ja Moab 

japin yichesh'apeen ts'ivee java uticuy lhcles, java lhtôvjasesh cha'lheesh, ti 

tcufayeshem shi' ja acôjqu'e pa lhniish java lh'diosec.” 

36Pa lhe'naa na yicachi' ti yets'etsjatsha'ne ja Moab shi' japi tsitenas'e ja Kir-hares 

lhc'onasheshyijulh java vat'ônjanchey java nivalhjey, lhayaash java lhavanjas ti 

yaclôpjutaj ti yivôm'in. 

37Lhacôm'a java lhshatjes ti yivoc'ojatch'esha'ne shi' lhacôm'a java lhpôsey ti 

chit'ovôsch'e; lhacôm'a ti vo'matshamsha'ne java lhpôcôtôy shi' ti yuych'esha'na java 

p'ajavsha'ne. 

38“Lhacôm'a java lhôtôjey java jpôyjey yiey ja Moab shi' lhacôm'a java lhcaavjuc pa 

ve'lhasham ti chiypeya'shi pa vat'ôpjayash., lhayaash yivaatsha joflhitsha'ne ja Moab 

jan lhjunash lhja tnôjque ti ampa ca natjuya. Yivaatsha, ya Lhcaanvacle, lhech 

yônashesh.” 

39¡Asnatshelhjop pa apjayashelh ja Moab! ¡Ti yôfisch'een pa t'ajovayi! ¡Pa t'ôyiy jan 

lhfanishlhavach papu ti vapen! Pa vena lhjunash ti suyem'in shi' ti lhnapunach'esh ti 

t'ajuya lhacôm'a japi lhajulhjafas. 

40Pa Lhcaanvacle yit'esh: “Ja nilhc'utsfaa ja Moab yicheyshi jô lhech jan lhjunash ja 

sheyônôj ti nic'aatsham java lhafas. 

41Java yitsates shi' java yijôt'as chiyashjatesh'apee jayu pa t'unaj japi nilhc'utsfasa. Jô 

lhech nalhu japa yivatclônjayan ja Moab pa ts'ananansham jayu jan lhjunash lhpa 

ôcjeclô ti nicavatjatsu. 

42Ja Moab vô'mey jayu ti lhtachifasesh, lhayaash ti tanjuyijulh, ti t'ajuyjulh na 

Lhcaanvacle. 

43Pa lhe'naa yivaatsha, ya Lhcaanvacle, jayeesh: Japi tsitenas'e ja Moab pa 

lhjunashajulh pava yaquisetes ti yijôyjan'apee papi lhavchejenjas ja't'ajesha ca 

suyeemjulh ca ninach'e lhpa tinjôque' ja't'ajesha lhpa vatc'ôôvte. 

44Papu ca niclôtajc'oya papi lhavchejenjas pa ninach'e jayu lhpa tinjôque', vooy pan 

tôôlhtajch'e lhpa tinjôque' pa nôjôyshi lhpa vatc'ôôvte, lhayaash yivaatsha janchajey 

jayu na Moab pa nalhu pa lhanclôyitsjayash. Yivaatsha, ya Lhcaanvacle, lhech 

yônashesh. 

45“Pa nicaaj papi ca niclôtaj pa ama pa t'unaj ca nivo'tajeysha'ne ca natfiyshi pa 

lhajpec ja Hesbón; taj ti ja Hesbón, lhavtsaat ja lhcaanvacle Sehón, pa nap'ueshch'e 

pava tach'acjes, vooy pa lhech itôj pa nifach'an'apee pa nitif'e java uticuy jiey ja 

Moab, japi lhech lhtachifas ti vanojatvaneen. 

46¡Pa'yijô avaatsha, Moab! ¡Lhtachifas'e ja Quemós, avaatsha chinac'oyshelh! ¡Japi 

acles yitsjôy shi' japi ôcjeclôy chiychaaj ti chiysaas ts'ivee! 

47Taj ti pa nôjesh'esha'ne yivaatsha pa janvaych'aclajem jayu ca nivo'yeyc'oya ja 

Moab; Yivaatsha, ya Lhcaanvacle, lhech yônashesh.” Côque lhasclanjayasheshch'e pa 

Lhcaanvacle ti t'ajuyjulh ja Moab. 

Jeremías 49 

Chiychayeemjulh pa lhjunashch'e papi amonitas 

1Ja lhcli'sha pa Lhcaanvacle pa lhjunash ja Amón: “¿Ta t'e yie' japi lhcles ja Israel? 

¿Ta t'e yie' japi nicôyôjesh'e? ¿Ta t'e lhayaash ja dios Milcom pa nôqueesh 

vatsôôtjatesh ja Gad? ¿Ta t'e lhayaash japi amonitas ti tsitenas'een java lhavtsates? 

2“Pa nôqueesh, yivaatsha, ya Lhcaanvacle, jayeesh: Nam jayu pa nalhu ti jasnatshem 

ja lhavtsaat japi amonitas yiey ja Rabá ti yipe'ya pa vat'ôjôjesh pa vatvatclônjayash; 

pa jajôney jayu ja ninaclôpjuqu'e ca nafalhtajch'e, vooy java lhavtsates pa nôqueshch'e 

jayu pa itôj. Pa lhecheesh ja Israel pa natjôcjanesh lhatam jayu java lhavtsatesesh. 

Yivaatsha, ya Lhcaanvacle, lhech yônashesh. 

3“¡Ech'et'e, Hesbón, lhayaash ja Hai ti chiyvômjat! ¡Asnatshelh pa apjayashelhjop, 

ôcjeclôy, tôlhey ja Rabá! ¡Uyelhch'ejop lhpa vatacshivoque, pa at'ijôjelh'e ot'elh! 

¡Acuma'jelh vatich'e jan lhjunash japi côccheychey, pa avo'matanelhsha'ne pa 

avu'vat'elh! Lhayaash ja dios Milcom ti chiyfos jayu, nôquee japi lhcasinôclesh shi' 

japi chiyashjat. 

4¿Ta t'e lhayaash ti lhanshamesh'avach na aniyitsjayash? Na aniyitsjayash vôôm jayu, 

vatachifas ojiyis, ti lhavatcafiyanesh java avanjas ti lhnayjatvane pa lhteesh: ‘¿She 

papi tanecletyi jayu?’ 

5Pa nôqueesh, na tôlhshi'jop jayu ca janchentaj'ay pa ajovayi. Yivaatsha, ya 

Lhcaanvacle yaash na yunaj, lhech yônashesh. Ave'lhaaelh'e ts'ivee ca acuma'jelh'in, 

pa ama jayu papu ca atpecleelh ca ayelhvane. 

6Taj ti pa nanjooylhach'e pa jancayôjate'mey jayu ca nivo'yeyc'oya japi amonitas. 

Yivaatsha, ya Lhcaanvacle, lhech yônshesh.” 

Chiychayeemjulh pa lhjunashch'e pa Edom 

7Lhcli'sha pa Lhcaanvacle yaash pa t'unaj pa lhjunashch'e ja Edom: “¿Amem t'e pa 

vatcajôysha yiey ja Temán? ¿Nintô'yish t'e pa ca nasnatesh japi tôôytses? ¿Yivôôm t'e 

pa lhtôycheyash? 

8¡Japi tsitenas'e ja Dedán, meelh'in ca acuma'jelh pa avant'ôfich'elhsha'ne! Lhayaash ti 

javômjat jayu japi lhchifasesh ja Esaú; ti yameyjop na t'aplhu'a ti jaclôyitsha'ne jayu. 

9Ti vacalh pava ôtjayetas pa tanca chinmônlhanitesh'e pava lhavtesesh; meelh ca 

ninam pa cutsjanaj ti tulhey pa napjôclôn'in lhacôm'a. 

10Taj ti pa yivaatsha javômjatey japi lhchifasesh ja Esaú ca ama papu, ti janôclitshi 

java vant'ôfiichtaj'e pa sasjop ca chinvônt'ôfich'e. Japi lhcles, shi' japi lhavelhavot shi' 

japi tajulhshi, pa lhacôm'a ti nôj'e'; pa ampapu ca mônlhaa ca niteesh: 

11“Yaajlheeyic'oya japi acavoftecles, ca janujumatsenesh jayu yivaatsha. Japi 

acavôsch'acchey isjop ca ascafiyanshelh.’ ” 

12Pa Lhcaanvacle yit'esh: “Japin amtajjop ca chinajulhjatemsham pa vat'iyôjatshiyesh 

pa vatclôyitsjayash pa niyô'jisha'ne, pa tanca ca aamajop jayu pa vatclôyitsjayash, 

vooy ca ayô'tajesh jayu vitsha na lhech. 

13Yivaatsha, ya Lhcaanvacle, jatanôclhaniteshyivne: Ja yitsaat Bosna pa chinjôney pa 

am'e pa'na, pa nafalhch'esha'ne, ti chiyjôna pa vatants'aclanjayash shi' pa 

vatpôfiyujayash, pa nôquee shta java yitsates pa nafalhch'esha'ne jayu yajatesh.” 

14Palha namyi na vat'eyaj tô'lha pa Lhcaanvacle; ve'lha pa vatcachenachjop ti 

yich'ayanesh'apee japi vatachifas: “¡Ayelhvanejop ca meelheyshi ja Edom! ¡Pa 

ataasclaneshelhsha'nejop pa vatvatclônjayash! 

15Yivaatsha c'ashjat jayu ti atiqu'inc'oya napi lhtachifas, pa yaash ti napun'lhavc'oya 

napi nivacle. 

16Ti najôts'ôclônesh'in pa anunatsjayash, lhayaash ti yistanjatvatsham'in pa t'ajovayi. 

Veelhch'e java yipôc'ôs'eshamsha'ne java utes, pa acha'jelhsha'ne yiey ja lhôtôj'e java 

uticuy. Lhama'taj ca upiyelh'e yiey pa chishamnee jan lhjunash ja sheyanôj, yiey jô 

lhech'e pa c'anachajelhshicham jayu. Yivaatsha, ya Lhcaanvacle, lhech yônashesh. 

17“Ja lhavômjayash ja Edom pa yaash jayu ti uj ti tôlh'ejop ti nitôyiyjat. Lhacôm'a 

papi ca lhech ninaashtaj'e pa nantôyiyjat jayu ca nivantaj ja lhanclôyitsjayash, 

18lhayaash ti lhjunashch'ejulh jayu ja Sodoma shi' ja Gomorra shi' java yitsates 

lhajulhjafas, ti chiyvômjat. Pa ama papu jayu ca lhech nôv'e', pa nilhecha papu ca 

ninash'e. Yivaatsha, ya Lhcaanvacle, jayeesh: 

19Pa yifanisheeyivach'in jayu ca janachtajey, jan lhjunash ja jump'uvalhjetaj ti 

tôlhshaam java aactsessham ja Jordán ti yitshaam javan yie'in java yitjatas ti yajatesh 

ti tajun'ôcji, pa jaclôtsjat'e jayu jô lhech'e japi tô'lha ja Edom, pa jaclôvalhchiyinesh 

jayu japin jaycumeyshiyitam yivaatsha. Taj ti ¿she papi iseemjop ca nivôôtjônyijulh? 

¿She papi iseemjop ca nit'aatshayeshyijulh? ¿She pa tashinshtaj lhavo'esh iseemjop ca 

nivatjuyjateshyijulh? 

20Ach'anelhch'e na jôyinch'ejop yivaatsha, ya Lhcaanvacle, ti jataasclanesha'nejop ja 

Edom, ti jatatômjalheshjop ti jasnateshjop japi tsitenas'e ja Temán: Lha'ma java 

tashinshtas yaash ti tiqu'icsha'ne ti chiychaaj jayu, shi' java yitjatas isisshamsha'ne 

java lhech chiyvômjatshamsha'ne jayu. 

21Ja lhancôtjayasha'ne ja Edom yaash jayu pa t'ôjôj, pa yivishjat'e jayu na cotsjaat; pa 

tôney'in jayu pa ca chinefenesh, vooy pa t'ôjôj chiypeya'ey jayu pa namey ja Tovôc 

Yucshi. 

22Pa nilhc'utsfaa pa yicheyshi jayu ja Bosra jan lhjunash ja sheyônôc ti nic'aatsham 

java lhafas, pa lhech nalhu japi yivatclônjayan ja Edom pa ts'anaansham jayu jan 

lhjunash lhpa ôcjeclô ti nicavatjatsu.” 

Chiychayeemjulh pa lhjunashch'e pa Damasco 

23Ja lhcli'sha ja lhjunashch'e ja Damasco: “Java yitsates ja Hamat shi' ja Arfad pa 

vapenvatsham'in, lhayaash ti yamey ti ayjamaatsha'ne. Pa yamjam pa t'ajovayi, pa 

sasemjop ti cano'esh. 

24Ja Damasco, ampa lhniyitsjayasha, ti niclôtsjayu. Pa ya'shem pa lhts'ufijayashjulh, 

ja lhtanaputsjayash shi' pa aôytejem, jan lhjunash lhpa ôcjeclô ti nicavatjatsu. 

25Ja yitsaat lhnôclôj'ech'esh, ja yitsaat c'us'e, pa chiyvôm'e. 

26Jô lhech nalhu japi lhcanich'acsha'ne pa niclajunch'e jayu yiey java lhcaavjuc, pa 

lhacôm'a japi yivôtclônjayan pa vafsha'ne jayu. Yivaatsha, ya Lhcaanvacle yaash na 

yunaj, lhech yônashesh. 

27Janapjunesh jayu pa itôj java vatashclôfjesesh ja Damasco, pa lhech itôj pa yivômjat 

jayu java us jpôyjey yiey ja Ben-adad.” 

Chiychayeemjulh pa lhjunashch'e pa Cedar shi' pa Hazor 

28Ja lhcli'sha pa Lhcaanvacle pa lhjunashch'e ja tc'asham ja Cedar shi' japi 

lhanvaclesesh ja Hazor, japin yash'apee ja Nabucodonosor, lhanvacle ja Babilonia: 

“¡Shiichelhey, pa eclet'elha ja Cedar! ¡Pa avômjatelh ja tc'asham yiey ja 

lhum'ôcjinucjulh! 

29Anjôcleshelh java tsha'nuvaosesh shi' java lhclôy tashinshtas, java vopovo shi' 

lhacôm'a java yicheneshjop'in. Pa ayjateshelh java lhclôy camellos pa ônshelh'apee: 

‘¡Caaj na vatjovayi tôlheyvatjulh!’ 

30¡Meelh'in ca acuma'jelh, japi tsitenas'e ja Hazor! ¡Alhunelh ca avônt'ôfich'elh! 

Yivaatsha, ya Lhcaanvacle, jayeesh. Lhayaash ja Nabucodonosor, lhanvacle ja 

Babilonia, apis ti yôyinch'ejop ca natjuyelh'ajulh. 

31Yivaatsha, ya Lhcaanvacle, jayôjiesha: ¡Alhunelhey, ca eclet'elha napuque 

lhtachifas ti vatcafiyan shi' ti piiylhavach, ampava lhashicla pa nilhecha pava 

clesanlhiy lhap'otosesh pa lhetlhalht'ajôôj ti tsi'sha! 

32¡Acutshelhc'oya java lhclôy camellos shi' jant'ajôôj java lhclôy! Jacatsônjatey ts'ivee 

jayu pa ca natjuytajshiin japuque nivacle ca nit'ovôsch'e java lhcutsey; pa 

nanitôôlhshijop ca janchaajtajey'in jayu pa tavijatay. Yivaatsha, ya Lhcaanvacle, lhech 

yônashesh. 

33Ja Hazor yajateesh jayu pa am'e pa'na pa nitôvjoquey'e java yo'nisitas. Pa ampapu 

jayu ca napecley ca lhech nôv'e' shi' ca ninash'e papu.” 

Chiychayeemjulh pa lhjunashch'e pa Elam 

34Meelh ja Sedequías tôlhesh'e ti lhanvacleesh'e ja Judá, pa Lhcaanvacle pa yiyôjiesha 

ja lhcliishjop ja Jeremías pa lhjunashch'e ja Elam: 

35“Yivaatsha, ya Lhcaanvacle yaash na yunaj, jayeesh: Japôcjetch'e jayu java 

lhclutshes ja Elam, javan yashjat ti lhavatclônjavosesh. 

36Jacha'jey jayu pava lhavimis ca natjuyjulh napuque lhtachifas pa nitô'lhey ts'ivee 

java yichatjulh ti tôlhshi'in, ca jaspa nicatsônjatch'een lhacôm'a, pa namjey ti yamey 

lhac'o' ja vatavtsateyish ja nash'e japi t'ôfiytajshisha'ne. 

37Pa javishjat'e jayu ja Elam ja t'ajuyish'e japi nilhc'utsfasa nicavômjatsujane, pa 

jancheney jayu nava tavijatayem, pa janshi' jayu na yivôôc jô lhech, pa jachensham 

jayu pa vatvatclônjayash pa namjey ca nitiftajch'een. Yivaatsha, ya Lhcaanvacle, 

lhech yônashesh. 

38Pa janshi' jayu na yic'o'vat yiey ja Elam, pa jaclônsha'ne jayu japi lhanvacles shi' 

japi yinvacleyan. Yivaatsha, ya Lhcaanvacle, lhech yônashesh. 

39Taj ti pa nanjooylhach'e pa jancayôjate'mey jayu ca nivo'yeyc'oya ja Elam. 

Yivaatsha, ya Lhcaanvavacle, lhech yônashesh.” 

Jeremías 50 

Yafalhshicham pa Babilonia 

1Ja lhcliishjop ja lhjunashch'e ja Babilonia, lhavtsateyish japi caldeos, ti nôyôjem pa 

Lhcaanvacle ja chiytôyjata pava vaclan Jeremías: 

2“Anfaclemch'e côque, pa atôyjatc'oya japi vatachifas. Atsemajjop pa anôôclhanitsha 

ti lhanfac; pa ya aj ca ap'o'em'e pa'na. Pa at'esha: ‘¡Ja Babilonia chit'acu'mesh! ¡Ja dios 

Bel pa chivapenjatesh'in, ja dios Marduc yamjam pa t'ajovayi! java lhasnatsjes utes, 

java yôôlhjôn'in ti dioseclesh, pa yivapenchat'in pa yamjam pa t'ajovayi!’ 

3Lhayaash yiey ja fchenajjulh ti nachey t'ajuyjulh japi ve'lheesh lhtachifas ti yijôney 

jayu ja lhavtsateyish ti am'e pa'na. Pa ampapu, nilhecha papi nivacle pa nilhecha pava 

yaquisetes ca napecley jayu ca lhech nôv'e', lhayaash lhacôm'a ti yiclôt'in jayu.” 

Tapeclhach'e papi Israel lhavos 

4Pa Lhcaanvacle yit'esh: “Pa lhech nalhu, japi lhtachifas Israel lhavos shi' japi tô'lhey 

ja Judá nachyiy jayu ca napvatsham'in ca nivo'tajyiysha'ne, na Lhcaanvacle lh'Dios. 

5Pa niy'ôsesh'in jayu pa nôyishey ja Sión, pa lhech natjuyshiin jayu, pa niteesh: 

‘Shnôquelhey pa Lhcaanvacle, ca casve'lhaasham pa lhech pa chivatpeya'esh 

ôyjôlhôyech, ti tanca chintôvacluey.’ 

6“Japi yichifas lhjunashjulh java tashinshtas tastaayvatsham'in, ti niysa' ti 

vanôyintajc'oya japi lhavosesh, ti yivôôm ts'ivee ti yistanjat'een java uticuy. Pa 

yachaj'apeeen jav'elh uticuy pa nitôvaclu'esh java lhashiyis. 

7Japi nilhc'utsfasa, ti yi'van pa yijuujane pa yit'esh'in: ‘Tanca chintôlheshelhyi, 

lhayaash japi lhech ti yisnatshem pa lhsasch'e pa Lhcaanvacle, vooy ja lhashiyeshjop 

chiyijôtjat, ti tach'aneshjop japi lhacchevot.’ 

8“¡Aclôtelhc'oya ja Babilonia, ja lhavtsateyish japi caldeos! ¡Ayelh'e ca 

anôyinelhc'oya java aclôyshelh! 

9Lhayaash ti jasnatshem jayu pa ve'lheesh lhpôc'ôjam t'unis lhtachifas tôlhey na 

fchenajjulh ca nit'eclet'a jô lhech nalhu ja Babilonia. Pa ninijiyench'ejop jayu ca 

nash'apee. Japi vatclônjanjas yijpôôy lhavach, ca natlhiyjôntajesh java lhc'ôjey pa 

tanca saseesha'ne. 

10Pa nanjôôc jayu japi caldeos; pa nanjôôc ts'ivee jayu pa namjey ca nitsôyanjataj. 

Yivaatsha, ya Lhcaanvacle, lhech yônashesh. 

Yafalhshicham pa Babilonia 

11“Avaatsheelh, caldeos, ti lhanjôcleelh japi yichifas, ¡anshameshelh shi' ca 

ac'usinatelhshi! ¡Avashclamajshelh jan lhjunash ja vôcô nich'a uj ti yi'shi' ja yitjataj! 

¡Pa eysheyeshelh jan t'ônashch'e java cuvôyu! 

12Taj ti ja avaatjavat ja yitsaat ti lhanvat'ajshi pa nôclesh jayu pa lhavapenaj. Pa 

nôj'ash'esha'ne ti vatachifaash ti am'e pa'na jayu pa aclôjôjach'e pa ashanshanach'een. 

13Lhayaash ti yasuy'a jayu pa jaamiyan jayu papu ca tsitenajaatshi, c'atifesh'e jayu ti 

c'ajôney ti am'e pa'na. Lhacôm'a papu ca lhech ninaashtaj'e pa nitôtôyiyjat'in ca 

nivantaj lhavne pa vatclôyitsjayash. 

14“¡Pa nitaasclanesha'ne, papi tclutsheych'e ca natfaytajjop ja Babilonia! ¡Pa 

nitiyôjesha'ne lhacôm'a java lhc'ôjey, lhayaash ti yisnateshyam ja sasch'e ti t'ajuyjulh 

na Lhcaanvacle. 

15¡Pa nitônesh'apee ts'ivee pa vatvatclônjayash ca nanitôôlhshijop! ¡Babilonia palha 

lhavatclalha! ¡Yafalhshichamch'e java toschisham jpôyjey, pa yifalhshamsha'ne java 

vatashclôfjes! ¡Nôque yicaatshayash: acaatsheyeshelha! ¡Asnatshem jô lhech yiey jan 

lhfanishlhavach! 

16Ya aj pa ca amônlhanitelh'e ja Babilonia papi tcôvjiyanjan ja't'ajesha papi niclanshi 

pa vatcavcalhjes. Ca nivaney pa vatvatclônjayash vancalhif'e japi vena tôlhshi' ca 

napecley jayu pa lhavaatjavat, pa ve'lhaa ts'ivee ca niclôtey ja lhcootsjat. 

Vapeclhatch'e papi Israel lhavos 

17“Ja Israel lhjunashjulh lhpa tashinshtaj ti tastay'in, ti yijôyjanch'e pava 

jump'uvalhjetas. Vatjutsa'esh ti tuj ja lhanvacle ja Asiria; pa nijooylhach'e ja 

Nabucodonosor, lhanvacle ja Babilonia, pa yipôcjetsha'ne pava lhavnus. 

18Pa lhe'naa yivaatsha, ya Lhcaanvacle yaash na yunaj, lh'Dios na Israel, ti jayeesh: 

Jaclôyit jayu ja lhanvacle ja Babilonia shi' ja lhavtsateyish, jan yifanishesh ja 

lhanvacle ja Asiria. 

19Pa janachajey jayu japi Israel lhavos ja lhcootsjat, jan lhjunash lhja tashinshtaj ti 

caajem pa uj yitjataj yiey ja Carmelo yiey ja Basán, yi'shi' ja cotsjaat utechat yiey ja 

Efraín yiey shta ja Galaad. 

20Yivaatsha, ya Lhcaanvacle, jayeesh: Pa lhech nalhu ja Israel shi' ja Judá pa 

jacamaminatsha jayu pa vatc'amenaj shi' pava lhsasch'e, lhayaash ti javômjatemch'e 

jayu japi mônlhasha'ne. 

Chiyash'apee pa Babilonia 

21“¡Eclet'elha ja cotsjaat yiey Merataim shi' japi tsitenas'e ja Pecod! ¡Ajôyjanelhch'e, 

ca atifelhch'een lhacôm'a! ¡Pa ôfisjatelhyam lhacôm'a nava jayiyôjijaneshjop! 

Yivaatsha, ya Lhcaanvacle, jayiyôjijanesh.” 

22Yiey ja vatavtsateyish pa chinpeya'shey pa t'ôjôj pa vatvatclônjayash, ti yaash pa 

lhnôjayashicham. 

23¡Babilonia, lhtôjoyshech'ash nan tuc'a'ey na cotsjaat, chinoflhitesh pa at'iyasesh! ¡Pa 

suyeemjulh japi vatachifas ca nivantajesh ja Babilonia ti vaclanem! 

24Avaatsha, Babilonia, c'amônlhanitshi lhpa vatc'ôôvte, pa tanca natôych'e ca 

ancôôtajesha'ne. Pa nôjôyshi ti nat'unesh'e, lhayaash ti lhnequetsentajulh pa 

Lhcaanvacle. 

25Pa Lhcaanvacle nic'at'eyshi ja yan'ôcji java lhavatclônjavos pa yanfach'ee java 

lhavatclônjavosjop pa lhavôôc, lhayaash pa Lhcaanvacle yaash pa t'unaj ti caaj java 

lhcumjateshem ti yivaclhiteshjop japi lhtachifas caldeos. 

26¡Eclet'elha lhacôm'a pa ca anaashtajeshelh'e! ¡Anc'at'elheyshisha'ne java 

lhcavcalhjes! ¡Aclôpjuelhch'e japi nivacle pa atifelh'e! ¡Ca ya aj na papu ca mônlhaa! 

27¡Aclônelhsha'ne lhacôm'a japi lhc'afoquelhay, pa avancachajchiyinshelhey ca 

chivôncaclôn'een! ¡Shiya'eshlhavach'esh ts'ivee! ¡Ti yamey na lhnalhuesh, na t'ôplhu'a 

na lhanclôyitsjayash! 

28(Napi lhtachifas yiclôtc'oyaan ja Babilonia pa yamy ja Sión ti nifaclem pa 

Lhcaanvacle cas'Dios jan lhjunash ti yajulhjatemsham ja Babilonia jan lhfanishesh ja 

vatishjanjavat.) 

29“¡Ônshelhey lhacôm'a japi tclutsheych'e, jaspa nit'eclet'e ja Babilonia! 

¡Avôtcôclônelh'ejop na lhavôjqu'e na yitsaat secl'esh ca ama papu ca niclôt! 

¡Ajônshelhemch'e pa lhajulhjatelhemsham! ¡Asnatshelhem jô lhech jan lhjunash ti 

yisnatesh! Lhayaash ti lhcafineshlhavachyic'oya, na Lhcaanvacle, na Issha'ne lh'Dios 

na Israel. 

30Pa lhe'naa japi lhcanich'acsha'ne ti nicôt'eshch'esha'ne jayu ca nivaftajsha'ne yiey 

java lhcaavjuc pa lhacôm'a japi yivôtclônjayasha'ne pa vafsha'ne jayu pa lhech nalhu. 

Yivaatsha, ya Lhcaanvacle, lhech yônashesh.” 

31Pa Lhcaanvacle yaash pa t'unaj yit'esh: “Vatachifas lhcafineshlhavach, yivaatsha 

jayjuyelh'ajulh; palha yamey na analhu, nan yie'shi ti c'aclôyit. 

32Vatachifas lhcafineshlhavach, pa lht'eclet'elhvatjulhsha'ne jayu pa ancôt'eelhsha'ne, 

pa ampapu ca nanenjatelhchisham jayu. Janapjunesh jayu pa itôj lhacôm'a nava 

avtsateselh, pa lhech itôj tifch'e' jayu lhacôm'a java nashch'eavôôj.” 

33Pa Lhcaanvacle yaash pa t'unaj yit'esh: “Japi lhtachifas'e ja Israel shi' japi 

lhtachifas'e ja Judá yiclôyitsha'ne pa lhancômclôyash. Japi nilhc'utsfasa yôcfa'sha'ne 

pa ninen ca ninuqueeshch'e. 

34Taj ti nan yifa'manatshey yaash ti t'un'in ti lheyesh Lhcaanvacle yaash na t'unaj. Na 

lhech lhavo'eshjop jayu ca nasclaneshemch'e; pa nicha'jey jayu pa vatpiiyash na 

lhavtsateyish shi' pa t'ajovayi japi tsitenas'e ja Babilonia.” 

35Pa Lhcaanvacle yit'esh: “¡Avatclônelhsha'ne ja Babilonia shi' japi tsitenas'e! ¡Japi 

chinvacleyansha'ne shi' japi tcajôyshaysha'ne! 

36¡Avatclônelhsha'ne japi vatvoyjateshem'ôcji: ca côccheyjeseesh! 

37¡Avatclônelhsha'ne japi lhc'afoquelhay: ca nits'anaanjatsham pa t'ajovayi! 

¡Avatclônelhsha'ne java lhlcôy cuvôyu shi' java lhcaletas! ¡Avatclônelhsha'ne japi 

lhc'afoquelhay ti yishayan'in: lhjunashjulh japi ôcjeclôy! ¡Avatclônelhsha'ne java 

lhavanjas ti t'acutesh'in ts'ivee! 

38¡Avatclônelhsha'ne java lhtovjôy: ti clôjôjqu'esha'ne! Lhayaash ja Babilonia jô lhech 

vatavtsateyish yi'shi' java chidiosiyan sassha'ne, java lhech amem pa ca nanchava'yey. 

39“Pa lhe'naa, yiey ja Babilonia caajshi jayu pava lhôvjoquey pava shclôcjayis shi' 

pava yo'nisetas, pa lhech yie'in jayu pava vônjalhôs. Lhacôm'a pava nalhus pa tan jayu 

ca ninamey papu ca nitavtsatey'e. 

40Lhjunashch'ejulh jayu ca Sodoma shi' ca Gamarra shi' cava yitsates tajulhshi, ti 

chitif'e'. Pa ampapu jayu ca lhech nôv'e', nilhecha papu pa ninash'e. Yivaatsha, ya 

Lhcaanvacle lhech yônashesh. 

41“Pa nitô'lheyjop java tosey cotsjatis fchenajjulh japi ve'lha lhtachifas t'unis shi' japi 

acloj lhcaanvacles vataasclanesha'ne ca ninatajey. 

42Ti lhavôtclônjavosesh java lhclutshes shi' java lhcôpjes; japi lhech ninnôôysha'ne 

amem pa lhcavts'aclayjayash, ja t'ôjôj t'ônashch'ejulh ti t'ôôy ja tovôc, ti yi'apee jayu 

java lhclôy cuvôyu. Ti vatjumtaa pa lhavatclônjayasha ja Babilonia. 

43Ja lhanvacle ja Babilonia, ca nitôôytaja côque vat'eyaj, pa nisaclecliyansham pa 

t'ajovayi, pa nitanapunjulh shi' ti aôytejem jan lhjunash lhpa ôcjeclô ti nicavôtjatsu. 

44“Pa lhfanisheeylhavach'in jayu ca ninatajey jan lhfanishlhavach ja jump'uvalhjetaj ti 

tôlhshaam ja aactsej yiey ja Jordán ti yitshaam jan yie' java yiteej ti yajatesh ti 

tajun'ôcji, pa jaclôtsjat'e jayu jô lhech'e japi tô'lha ja Babilonia, pa jasnateshjop jayu ti 

jaclôvalhchiyinesh papu ti jaycumeyshiyitam. Taj ti ¿she papi iseemjop ca 

nivôôtjônyijulh? ¿She papi iseemjop ca nit'aatshayeshyijulh? ¿She pa tashinshtaj 

lhavo'esh iseemjop ca nivatjuyjateshyijulh? 

45Ach'anelhch'e na jôyinch'ejop yivaatsha, ya Lhcaanvacle,ti jataasclanesha'nejop ja 

Babilonia; ti jatatômjalheshjop ti jasnateshjop ja lhavtsateyesh japi caldeos: Lha'ma 

java tashinshtas yaash ti tiqu'insha'ne ti chiychaaj jayu, shi' java yitjatas 

isisshamsha'ne java lhech chiyvômjatshamsha'ne jayu. 

46Ja lhancôtjayasha'ne ja Babilonia yaash jayu pa t'ôjôj, pa yivishjat'e jayu na cotsjaat, 

vooy pa t'ôjôj chiypeya'ey jayu yiey jap'elh vatachifas.” 

Jeremías 51 

Chiyvômjat pa Babilonia 

1Pa Lhcaanvacle yit'esh: “Jacheney jayu pa lhaviim yicavôm ti t'ajuyjulh ja Babilonia 

shi' japi caldeos. 

2Jasnateshjop jayu japi nilhc'utsfasa pa ca lhfanishesh ja Babilonia jan lhjunash ja 

trigo ti yifôyjat'in pa lhaviim; pa jaamiyan'e jayu papi ca tsitenasee ja lhcootsjat. 

Meelh ca namtajey pa nalhu pa tavijatay, pa nantôôlhshijop papu ca nit'ecletaja. 

3¡Ti vataasclanesha'nejop ts'ivee japi tclutsheych'e! ¡Ti yuych'ejop java 

t'uyjatshiyisesh! ¡Ya aj ca acavts'aclayshelh japi nich'acsha'ne yiey ja Babilonia; 

atifelh'e lhacôm'a japi lhcavos! 

4Na nash'e ja lhavtsateyish japi caldeos japi nivacle pa niclajunshisha'ne java 

lhcaavjuc, 

5lhayaash ti lhama'taj ja Israel shi' ja Judá ti caajtaj pa lhsasch'e ti tanjuyeshyijulh ti 

yamjatshi pa sasch'e ja lhavtsateyish, yivaatsha, ya Lhcaanvacle yaash na yunaj, 

Issha'ne lh'Dios ja Israel, pa mônlheesh ti tanca yivôôm. 

6“¡Aclôtelhc'oya ja Babilonia! ¡Anilhjenelh papin iseemjop! ¡Pa ya aj ca avafelhshi pa 

sasch'e ti tôlhshaam ts'ivee! Lhech'e ti yameyjop ti jaycaatshayesh, pa jashayanemch'e 

jayu ti jajulhjatemsham. 

7Ja Babilonia lhech na yipôcôt jan lhjunash ja vat'iyôjatshi clesanilh cojiyaj ti yetsjet 

lhacôm'a na cotsjaat. Japi vatachifas pa niyô'ji jôque ôtjayetas t'i' pa yivôôm pa 

lhtôycheyash. 

8Taj ti pa nicôôtsha'ne tatsha ja Babilonia pa t'iyaseesh. ¡Ôyanelhch'e jô lhech! 

Anchajeelhjop pava lhfetatsiy t'ajuyu java lhavo'matas, ca avanshelh ca 

nivatsjanchatesh t'e.” 

9Apistaj ti jafetatsiyanshelh ja Babilonia, taj ti ninvatsjanesh. ¡Shtan'ateeshelh! 

Shnôcjelhc'oyaan, casve'lhaa ts'ivee ca shnôquelhey ja cascootsjat, lhayaash pa 

lhnivalhcheyash yameychisham pa vôôs, ti chiyanvatap'e yamey nava vôsey. 

10Pa Lhcaanvacle tcôvjoyesh na casvoyjayasheshch'e. Ata'lhunelh, ca shtanfacle'lhem 

yiey ja Sión na lhfanishlhavach pa Lhcaanvacle cas'Dios. 

11Pa Lhcaanvacle yen ti yivômjat ja Babilonia, pa yitôyjateshey japi lhanvaclesesh 

yiey ja Media pa lhech lhtôycheyashesh. Côque lhcaatshayash pa Lhcaanvacle jan 

lhfanisheshemc'oya ts'ivee ja lhishjanjavat. ¡Ataasclaneshelhsha'ne pava vatc'ôjey! ¡Pa 

aneelhshijop pava chama! 

12¡Anôclitelhjulh pa lhnôôclhanitelhajop ca ecletajelha java vatashclôfjes yiey ja 

Babilonia! ¡Aniyiteshelh c'afoquelhay! ¡Aneelhjop ts'ivee papi vancaclôvalh! ¡Pa 

anelhts'eejop papi lhôyinelha! Lhayaash pa Lhcaanvacle yivaclhiteshjop pa yôjat'e 

pava yôyinch'e ti nifac ti t'ajuyjulh japi tsitenas'e ja Babilonia. 

13Avaatsha, Babilonia, ti lhôv'e' lhavôôj java tsesch'e tovjôy ti caaj'am java acloj 

avanjas, ¡palha yamey'jop na t'ôj'e', lhech yôj'esha'ne ti acaaj! 

14Pa Lhcaanvacle yaash pa t'unaj tanôôclhanitsha pa lhamônlhajayash: 

“¡Jatsiyinjat'atshi jayu japi nivatac'utsfasa, jan lhjunash java fanjay, vooy japi lhech 

tishjanesh jayu ts'ivee pa lhcôvjoyash'ash!” 

Vat'aclachjop ti chiyôclôj pa Dios 
(Jer 10.12-16) 

15Pa Lhcaanvacle, pa t'unaj, yicheneshjop na cotsjaat; pa lhcajôysha ti yiyitsjat'e na 

cotsjaat; pa lhtôycheyash pa yifach'anjatesh pa vôôs. 

16Pa t'ôjôj yicuuctenesh ti yit'ôyitshi pa yinôôt yiey pa vôôs, pa yichenchishamch'e 

pava vôsey tô'lhey lhac'o'ey na cotsjaat, pa yipjumtsiyanshi pava tachinshi ti yi'shi' pa 

tsha'nu pa yichen pa lhaviim pan yie' ti yisclan'esha'ne. 

17Pa ninatcajôyshay shi' pa ampa ca nitô'yish lhech pa nivacle. Java chidiosiyan 

yivapenchat'in japin lhcumjat'esh: java lhajpeclesesh jôts'ôclônjanjas shi' ti amem pa 

lhamônlhajayash; 

18vataasnatsjesesh ampa ca chintôlhesha, tanclôôysha'ne, vooy pa Lhcaanvacle ca 

nasclantajch'e pa yivômjat jayu. 

19¡Pa vena lhjunash pa lh'Dios ja Jacob, ti yivclanjat lhacôm'a java caaj! Pa lhech 

t'acu'meyshi lhatam ja Israel ti vattsôôtjatesh. Pa Lhcaanvacle yaash pa t'unaj: ti lhech 

lheyesh. 

Pa Babilonia, lhanc'u'eshjop pa lhclôyitsjayash pa Lhcaanvacle 

20“¡Babilonia, a'lhech yitôjoyshech'ash, yic'u'ashjop na vatvatclônjayash! A'lhech 

c'at'iyayanjayanesha'ne japi vatachifas pa c'avômjatchiyinesha'ne japi lhcaanvacles. 

21A'lhech c'at'iyayanjayanesha'ne java cuvôyu shi' japi yi'apee, java caletas shi' java 

chiytojonchiyinesh. 

22A'lhech c'at'iyayanjayanesha'ne japi yitsjôy shi' japi ôcjeclôy, japi nitaôvclasa shi' 

japi nich'acsha'ne, japi nôctechlhaych'e shi' japi lhutsjayech'e. 

23A'lhech c'at'iyayanjayanesha'ne japi tashinshtas lhavos shi' java lhclôy, japi 

tclajanjansha'ne shi' java vôcôc, japi chinvacleyansha'ne shi' japi lhcavosesh. 

Pa lhanclôyitsjayash pa Babilonia 

24“Taj ti c'ovalhjateshelhsha'ne yiey ajuyishelh ti jashayaneshemch'e jayu ja Babilonia 

shi' lhacôm'a japi caldeos ti jajulhjatemsham ts'ivee, pa lhav'ojiyash ti yisnatesh'e yiey 

ja Sión. Yivaatsha, ya Lhcaanvacle, lhech yônashesh. 

25Yivaatsha jayjuy'ajulh, utiyuc cavômjanja, ti lhavômjat lhacôm'a na cotsjaat. 

Yivaatsha, ya Lhcaanvacle, lhech yônashesh. Jôclôjquishamjop jayu na yipôcôt ca 

c'aclôyittaj, pa c'acopiclenjat jayu ca nitôôlhshey java utes pa c'ajôney jayu lhpa 

utiyuc ti yivutun. 

26Nive'lhaa jayu lhpa utej ti nafalhch'esha'ne ca natjuya jayu ca chinan'e' avaatsha pa 

yijôt'aj jpôyich. Pa tsi'shaa jayu ti aam'e pa'na. Yivaatsha, ya Lhcaanvacle, lhech 

yônashesh. 

27“¡Anôclitjulh pa lhnôôclhanitajop na vatavtsateyish ca chint'ecletaja! 

¡Afuyuelhch'ejop ja vat'ônjanche pa ataasclanelhsha'nejop japi vatachifas pa 

ecletajelha ja Babilonia! ¡Meelheyshi lhanvacles ja Ararat, ca ajuyelhjulh jô lhech, shi' 

japi tô'lha ja Mini shi' ja Askenaz! ¡Etônelhjop pa ve'lhasham lhcaanvacle ca 

lhavo'eesh pa vatvatclônjayash! ¡Avatfoselhshelhsham cuvôyuyjas jan lhjunash java 

fanjay suysha'ne! 

28Ataasclaneshelhsha'nejop japi vatachifas ca eclet'elha; pa ataasclaneshelhsha'nejop 

japi lhanvacles ja Media, shi' shta japi chinvacleyan shi' japi lhcavos, shi' lhacôm'a na 

cotsjaat ti lhanvaclevat'esh.” 

29Na cotsjaat yinayuyjat'e shi' ti yivishjat'e, lhayaash pa Lhcaanvacle ti yôfisjatch'e 

java yôyinch'e ti nivaych'aclajc'oya ja Babilonia ti suyesh ti am'e pa'na. 

30Japi c'afoquelhay Babilonia lhavos pa vô'meshjop ti nivatclônjatsu, pa mônlhashi 

ts'ivee java yijôtjatch'e; pa nôjfach'ee ja lhniyitsjayash, pa vatjôney japi ôcjeclôy. Java 

lhavtsates chiyetsesey ts'ivee vooy java lhajpôyjey pa yivutunch'esha'ne. 

31Vacumajvatich'een japi lhtachifas ti nifaclem'in ja lhanvacle ja Babilonia ja 

lhavtsaat ti chiya'shesh'apee lhacôm'a. 

32Japi nilhc'utsfasa pa yie'c'oyaan java nash'e java tovjôy factsesch'e pa napjun java 

chivayjatjulh vooy japi c'afquelhay yamqu'een ja t'ajovayi. 

33Lhayaash pa Lhcaanvacle, yaash pa t'unaj, lh'Dios ja Israel, ti yit'esh: “¡Babilonia 

lhjunashjulh pa chiyisclan'ec'oya ti chit'ôseshch'e pa t'ôplhu' ti chiyisclanshi, pa 

nivinshaa ti yameyjop pa t'aplhu pa vatcavcalhech!” 

34-35Yit'esh ja Jerusalên, ja yitsaat Sión: “Nabucodonosor, lhanvacle ja Babilonia, 

lhast'iyayansha'ne ti lhasjuj'in; pa lhasjôney ja titech ti camamts'ee. Ja lhjunash ja 

tovjôy lhavo' ti lhastim; pa lhnapenjanyish ti yaash ti lhascôn, vooy ja acat'iyayish pa 

lhavôôm. ¡Tashaych'eam Babilonia na acômclôniyash ti lhasnateshyam! 

¡Tcaatsheyelhch'eam caldeos capi yichifas ti lhclônelhsha'neyic'oya!” 

Pa lhanfacleech pa Israel 

36Pa Lhcaanvacle yit'esh: Yivaatsha jasnatesh'am jayu pa yivo'yeshch'e, pa 

jaycaatshayesh'am jayu japi naac'utsfasa. Pa jatifey'in jayu lhacôm'a ca 

jaclôjôjiyanch'e ja tovôc shi' java yalhatôlhch'een yiey ja Babilonia, 

37pa jajôney jayu ca ninaclôpju ti yafalhch'esha'ne, pa nitôvjoqueyshi java yo'nisetas, 

pa ama papu ca nitavtsatey'e ti tôlh'ejop jayu lhacôm'a ti chitôtôyiyjatch'e shi' ti 

chinjovay'e. 

38Lhacôm'a japi lhech pa nitôcjôtinvatsham'in jayu jan t'ônash java jump'uvalhjetas pa 

nitôôclanvatsham'in jan t'ônash java jump'uvalhjetas lhecles. 

39Meelh ca custajeelh'am, pa c'ajutshelhey jayu pa ca ayô'elhshi pa cumjôtaj ca 

netseseshelhsha'ne pa nivô'melh'ac'oya jayu pa atôycheyashelh. Pa lhech lhjunasha 

jayu ca ninatelh'atsham pa anjôtielh pa tan jayu ca anjat'oelhch'esha'ne. Yivaatsha, ya 

Lhcaanvacle, lhech yônashesh. 

40Pa nanjooylha c'acha'jelhey ja chivancaclôn'een, jan lhjuansh ti chiychaaj java 

tashinshtas lhcles, java fusunjas shi' java jayanjas.” 

Chiyvômjatshi pa Babilonia 

41¡Ja Babilonia, ja yitsaat lhasnôyech'e yiey na cotsjaat, ti chiyvômjatshi, pa 

chiyash'apee! ¡Pa nitôyeesh japi vatachifas ti yivanesh! 

42Pa uj tovôc tif'apee ja Babilonia, pa yip'oapee ts'ivee java usch'e. 

43Java lhavtsates pa nicôyôjey ti suy'e am'e pa'na, yiey ja cotsjaat pa clôjôjqu'e shi' ti 

shanshanch'een, ti am'e papu ca nôv'e', pa am'e papu ca ninashch'een. 

44“Jaclôyit jayu ja dios Bel yiey ja Babilonia, pa jacuyjatesh jayu javan timvatich'e, pa 

tanca napecleyjop jayu japi vatachifas ca nôquey'in jô lhech. ¡Apis ti yafalhch'esha'ne 

java vatashclôfjes yiey ja Babilonia! 

45Napi yichifas, ayelh'e na lhech'e ca velheelh ts'ivee ca nilhjeneshelh pa 

amônlhajayashelh ti yichesh na yivôôc! 

46Ya aj ca natôyiyjatelh, pa ya aj ca anjova'yelh'in tôlh'ejop java t'ônashch'esha'ne ca 

namtajey lhac'o' na vatavtsateyish. Yinjôt pa nincôôp ti yamey'in jayu lhac'o' pa 

t'ônashch'esha'ne nalhjunashvatc'oya, pa t'ônashch'esha'ne pa vatcômclôyash yiey na 

vatavtsateyish shi' pa lhavatclônjayashvane japi chinvacleyan. 

47Nôque lhjunash, ca namtaj jayu pa nalhu ti jaclôyitesh java lh'diosec ja Babilonia. 

Lhacôm'a ja vatavtsateyish ti vanits'aclayan jayu pa nam'apee pava vatvuuvtes. 

48Na vôôs shi' na cotsjaat shi' lhacôm'a java caaj'e pa nishamesh jayu ca 

chinvômjatajshi ja Babilonia, ca ninamtajey japi tôlhey fchenajjulh vancalhifch'een. 

Yivaatsha, ya Lhcaanvacle, lhech yônashesh. 

49Jech, ja Babilonia chiyvômjatshi tôlh'ejop japi yiclônsha'ne ti chitôlhjatemshamjop 

ja Israel shi' japi yiclônsha'ne chitôlhjatemshamjop yiey na cotsjaat.” 

Pa lhancliish papi judíos ti yie' pa Babilonia 

50Avaatsheelh, japi yiclôteshc'oya japi tinclônjasesh, aclôtelh'in pa ya aj ca 

avatsavat'elh, lhama'taj ti atoselhey pa aychavalhelhey pa Lhcaanvacle pa 

avôntôyitelhey ja Jerusalên. 

51Avaatsheelh lhteetshelh: “Javapenelh yivach ti japeyeelhyitshi japi yiyatshelhyi. Na 

yinclôyashelh yi'apee nava yitacôclelh, lhayaash japi vena tôlhshi' ti namjam pa 

yameyshi java lhtôvjas yaash ti chiy'isiyan ja vatishjanjavat.” 

52Taj ti pa Lhcaanvacle yit'esh: “Nam na nalhu ti jaclôyitesh jayu java lh'diosec ja 

Babilonia, pa lhacôm'a japi yiey ja lhcootsjat ti t'ech'etesha'ne jayu pava lhavo'matas. 

53Lhama'taj ja Babilonia ti yamey yiey na chishamnee ti yisclanch'e java yijôtjatch'e 

uschisham, pa lhech jachenshi jayu japi nilhc'utsfasa pa nitificham. Yivaatsha, ya 

Lhcaanvacle, lhech yônashesh.” 

Chiyvômjat pa Babilonia 

54Pa nitôôlhsham ja Babilonia pa vat'ôjôjesh pava aôytes, pa nitôôlhsham ja 

lhavtsateyish japi caldeos pa uj ti sitsej. 

55Lhech pa Lhcaanvacle ca nivômjataj ja Babilonia pa lhech nôjat'e pa lhafshiyash. 

Japi nilhc'utsfasa, t'ônashach'ejulh java usch'e ti t'ôôy, ca ninataj vatap'e jayu pa uj 

t'ôjôj. 

56Chinamey ti chitif'e ja Babilonia; ti chiyashesh'apee japi yivôtclônjayansha'ne pa 

chiypôcjetshisha'nec'oya java lhclutshes. Lhayaash pa Lhcaanvacle ti ve'lha Dios ti 

yivelhan'e ts'ivee java yajulhjatemsham. 

57Pa Lhcaanvacle, lhanqueyesh Lhcaanvacle yaash pa t'unaj, yit'esh: “Qu'etsjetsha'ne 

jayu japi chinvacleyanesh ja Babilonia, japi tcajôyshayem shi' japi lhcaanvacles, japi 

lhcavosesh shi' japi lhc'afoquelhay, pa natsham jayu pa lhanjôtiesh pa ya aj na jayu ca 

nanjat'o'qu'esha'ne. 

58Yivaatsha, ya Lhcaanvacle, yaash na yunaj, jayeesh: java c'atsasey vatashclôfjes 

yiey ja Babilonia pa yafalhch'esha'ne jayu lhacôm'a, shi' java c'atsasshi lhashic pa 

yivutunch'e jayu. Pa cha'lheeshem jayu ti t'acum'e japi vatachifas, lhayaash java 

lhulhjanôc ti tifch'ec'oya jayu pa itôj.” 

Chiychaje'mey pa Babilonia pa lhancliish pa Jeremías 

59Ja nincôôp yichatjulh ti lhcaanvacleesh ja Sedequías, lhanvacle ja Judá, ja 

chiytôyjata pava vaclan Jeremías pa yijutem ja Seraías, lhaôs ja Nerías lhantôcshich'a 

ja Maasías. Ja Seraías pa yôôychi ja lhcaanvacle Sedequías ti t'ajuyelhey ja Babilonia, 

jan lhjunash ti tanyôjijayesh ti yisclanem'een pa lhjojovat ja lhcaanvacle. 

60Ja Jeremías yi'sesh'e ja lhqu'isjayanach pa lhcliishjop pa lhjunashch'e java tavijatay 

ca ninamtajey ja Babilonia, nôque yich'e' ti chiyi'sesh'ejop pa lhjunashch'e jô lhech, 

61pa yit'esha ja Seraías: “Meelh ca amtajey ja Babilonia, pa anujumatsenesh'avach ca 

etôntajch'e lhacôm'a nôque ya'clish. 

62Pa nanjooylhach'e ca at'esha jayu: ‘Lhcaanvacle, avaatsha lhteesh ti lhavômjat jayu 

yiey nôque, ca amee papu ca nôque nôv'e', nilhecha papi nivacle pa nilhecha pava 

yaquisetes, lhayaash ti lhjôney jayu ti am'e pa'na yajatesh.’ 

63Ca atiftajeshch'e ti lhetônch'e nôque vatquisjayanach, pa ôcfeesha lhpa utej pa 

uesham ja tovôc Éufrates, 

64pa at'esh: ‘Nôque lhjunash ca chinyôlhp'ojataj jayu ja Babilonia, pa tanca 

ninacheshfach'ee jayu pa tavijatay ca nanchentajey pa Lhcaanvacle.’ ” Pa lhech 

yôjesh'e java lhclishay ja Jeremías. 

Pa lhanvacleyash pa Sedequías 
(2 R 24.18-20; 2 Cr 36.11-16) 

Jeremías 52 

1Ja Sedequías ti veintiún java lhnincôpes ti tôlhesh'e ti lhcaanvacleesh'e yiey ja 

Jerusalên, pa once java lhnincôpesesh. Vooy lhja lhamimi lhey Hamutal, lhôse ja 

lheyesh Jeremías, tôlhey ja Libna. 

2Taj ti java lhfanishlhavach niysisa ti yivanesh pa Lhcaanvacle, lhjunashjulh ja 

Joacim. 

3Pa lhe'naa ti suya pa Lhcaanvacle ja Jerusalên shi' ja Judá, pa yayjat'e t'ajuyish. 

Chiyash'apee pa Jerusalên 
(2 R 24.20—25.7; Jer 39.1-7) 

Pa nijooylhach'e ja Sedequías ti t'ajuyelhvatjulh ja lhanvacleesh ja Babilonia. 

4Ja nalhu napu'nôjesh ja jive'cla napu'nôjesh ja yincôôp ti yichatjulhyama ti 

lhcaanvacleesh ja Sedequías, ti yiche'lhey ja lhcaanvacle Nabucodonosor lhacôm'a 

japi lhcavos ja Jerusalên ti yamjop ts'ivee. Pa t'ichay'ejop ts'ivee yiey ja t'ajuyish'e pa 

yamjatjop ti yisnatesh java lhavôtes t'ajuya ti t'eclet'a. 

5Ja yitsaat ti chiyamjop yamjey ti once java lhnincôpesesh ti lhcaanvacleesh ja 

Sedequías. 

6Ja nalhu yichatjulhyama ti yichatjulheyshi jive'cla jô lhech yincôôp ti uj pa yipcu' 

yiey ja yitsaat, vooy japi nivacle pa amem pa ca nituj. 

7Pa lhechesh pa yisnatesh ja lhnôyisham ja vatashclôfech, lha'mataj japi caldeos ti 

t'afaytajelhjop, ja lhcaanvacle shi' lhacôm'a japi c'afoquelhay pa yiclôt'in ts'ivee ti 

tulhey. Pa tôlhey'in ts'ivee java lhashiclesh java napu' vatashclôfjes, ti yuyey'in ja 

lhnôyish java lhcac'ovtes ja lhcaanvacle, pa yitsavalhch'e ja nôyish yiey ja tshimch'e 

yi'shi' ja tovôc Jordán. 

8Taj ti japi c'afoquelhay caldeos pa yijôyjan'apee ja lhcaanvacle Sedequías, pa yôfis'e 

ja yiey ja tavashay yiey ja Jericó. Lhacôm'a japi lhcavos ti yivô'mem pa vacôtsôn'in. 

9Japi caldeos pa t'acum'e vatam ja lhcaanvacle pa yicha'jey jan yie' ja lhanvacleesh ja 

Babilonia, jan yie' ja yitsaat Ribla yi'shi' ja lhcootsjat ja Hamat. Lhech'e ja 

Nabucodonosor ti ise'sha'ne ja Sedequías, 

10pa yieshjop jô lhech ti tayôjijanesh ti chint'ovôsey lha'voc japi lhcles shi' lhacôm'a 

japi lhanvaclesesh ja Judá. 

11Vooy ja Sedequías, tayôjijanesh ti chinclanshic'oya java lhtôsjey shi' ti chiyôcfeesh 

java calenas ti chiychajey ja Babilonia, jan vanôôcfee yamjey ti vaf. 

Chiyvômjatsha'ne pa vatishjanjavat 
(2 R 25.8-21; 2 Cr 36.17-21; Jer 39.8-10) 

12Ja nalhu napu'nôjesh ja jive'cla ve'lhanôjesh ja yincôôp diecinueve ti lhcaanvacleesh 

ja Nabucodonosor yiey ja Babilonia, ja Nabuzaradán, ti yôsjat'e t'ajuyish ja 

lhcaanvacle shi' ti yiclôvalhchiyinesh japi lhc'afoquelhay ja lhcaanvacle, pa yamjey ja 

Jerusalên 

13pa napjunsham ja vatishjanjavat, ja lhajpôyich ja lhcaanvacle shi' lhacôm'a java 

jpôyjey yi'shi' ja yitsaat, chiytsôôtjateyshi java lhajpôyjey japi chiyashjat ti 

chinvacleyansha'ne. 

14Japi c'afoquelhay caldeos pa voojvatich'e ti yaflhitch'e java vatashclôfjes t'afayjop ja 

Jerusalên. 



1453 

 

 
Nivacle Bible  

© 1994,  Sociedades Bíblicas Unidas. 
 

 
 

 

15Pa nijooylha ja Nabuzaradán ti yisa'sey ja Babilonia japi jôjjeclay mônlhashi ja 

yitsaat jan lhjunash japin chiyamjatey'in ja lhanvacleesh ja Babilonia shi' japi 

lhanc'oyjanôclesh yitô'yish pa ti yisnatesh. 

16Pa tsi'sha ti yimônlhanit'e japi nivacle yaash ti ts'aclaaysha'ne, pa jaspa yicôvjiyan 

java ôtjayetacuy pa caaj java lhcac'ovtes. 

17Japi caldeos pa yoflhitshisha'ne java chiyisnatesh ja clesanilh yucch'e ti yi'ôcji ja 

vatishjanjavat: java jpôychiyteyesh, java lhtascuyesh shi' lhja uj chiyanch'e pa yinôôt, 

pa yichajey'in lhacôm'a pa clesanilh yucch'e ja Babilonia. 

18Pa yichaj'in shta java shnomaj t'ajuya, java joquitas, java titjey, java clesac, java 

yacutshiyis shi' lhacôm'a java t'ajuya ti chiyisnatesh pa clesanilh yucch'e t'ajuya pa 

vatishjanjayash. 

19Lhech lhjunash shta ja yiclôvalh japi c'afoquelhay pa yichaj'in lhacôm'a java 

chiyisnatesh pa clesanilh cojiyaj shi' pa clim: java titjey, java itôj t'ajuya, java 

tô'lhôsiy, java shnomaj t'ajuya, java chiyinesh ti chitseclô'lha, java yacutshiyis shi' 

java t'iyôjatshiyis t'ajuya ti chiycufa'yesh pa ôtjayetas t'i'. 

20Vooy java napu' jpôychiyteyesh, ja uj vatjôqu'esh t'ajuya pa yinôôt chiyan'apee java 

doce vôcôclesh clesanilh yucch'e ti yiyitsjat'e shi' java lhtascuyesh java tayôjijanesh 

lhapesh ja lhcaanvacle Salomón ti t'ajuya ja vatishjanjavat, pa lhcaclecli sasjop ca 

chinatsjuulhshi. 

21Java jpôychiyteyesh pa yash'apee ti pu'janayama ja lhavjôych'e pa ve'lhanôjesh 

nôquee ja lhch'alhu'esh ca lhjuc'acshi; ja camam'ech'e ja tasham, vooy ja 

lhp'ajaviniyashch'e ja clesanilh yucch'e pa napu'yama centímetros. 

22Pa ve'lhee ts'ivee java yie' lhôtôj chiyclamamiyansha'ne ja clesanilh yucch'e, java 

yash'apee ja napu' metros ja t'aplhuquisham pa yamjop java chiyiisshamsha'ne ja 

clesanilh yucch'e pa chiy'isinatesh java lhey granadas. Java lhech napu' jpôychiytey 

lhjunashch'evatjulh. 

23Yie' java chiyis'eshamsha'ne pa ve'lheey ts'ivee java cien granadas, vooy java 

noventa y seis chiyvaney. 

Papi judíos ti chiyfos'in 

24Ja yiclôvalh japi c'afoquelhay pa yôcfa' shta ja Seraías, vatcasinô lhanvacle, ja 

Sofonías, yivayjatlhavne ja vatcasinô, shi' japi pu'jana yiclôvalh ja vatishjanjavat. 

25Japi nivacle tô'lha ja yitsaat, pa yôcfa' ja lhanvacleesh japi c'afoquelhay, japi 

napu'yama nivacle lhcavosesh ja lhcaanvacle japin yivan'e ja yitsaat, ja chiyashjatesh 

ti lhanvacleesh japi c'afoquelhay ti vooyshi japi nivacle nich'acsha'ne t'ajuya pa 

vatvatclônjayash shi' shta japi sesenta lhanvaclesesh java yitsates japin yie' jô lhech 

yitsaat. 

26-27Ja Nabuzaradán pa yichajey'in lhacôm'a japi lhech yiey jan yie' ja lhanvacleesh ja 

Babilonia, jan yie' ja Ribla, yi'shi' ja lhcootsjat ja Hamat. Lhech'e ja lhanvacleesh ja 



1454 

 

 
Nivacle Bible  

© 1994,  Sociedades Bíblicas Unidas. 
 

 
 

 

Babilonia ti tayôjijanesh ti chiyiclônsha'ne. Nôque lhjunash japi lhchifas ja Judá ti 

chiysasc'oya ja lhavtsateyish. 

28Ja t'ajôôj japi yisaas ja Nabucodonosor pa nôque lhjunashch'e: ja napu'yama 

yincôôp ti lhcaanvacleesh pa yisaas japi tres mil veintitres tô'lha ja Judá; 

29ja yincôôp ti dieciocho pa yisaas japi ochocientos treinta y dos tô'lha ja Jerusalên; 

30ja yincôôp veintitres, vooy ja Nabuzaradán pa yisaas japi setecientos cuarenta y 

cinco tô'lha ja Judá, pa yamvatsham pa cuatro mil seiscientos japi chiysaas. 

Pa Joaquín ti chiyvashan pa tach'anjulh papi yiey pa Babilonia 
(2 R 25.27-30) 

31Ja nalhu veinticinco ti doce java jive'clas ja yincôôp treinta y siete ti chiysasc'oya ja 

lhcaanvacle Joaquín ja cotsjaat Judá, ti lhcaanvacleesh'e ja Babilonia ja lhcaanvacle 

Evil-merodac, jô lhech nôclitem pa lhcavts'aclayjayashesh ja Joaquín pa yayjat'ôcji 

lhja vatvanc'ocfajayte, 

32pa vaniisclanelh ti yashjatc'oya jap'elh lhcaanvacles japin yielh'e ja Babilonia. 

33Pa nôque lhjunash ja Joaquín pa niclanshi lhja yuych'e yiey jan vanôôcfee pa 

tsaccunelh'in ja lhcaanvacle pan lhavô'jesh pa lhamônlhajayash. 

34Jô'tajesh shta, pan lhavô'jesh pa lhamônlhajayash pa yamjey ti vaf, ti yijutey'in pa 

lhôc pava nalhus ti tô'lha ja lhanvacle ja Babilonia. 

Lamentaciones 

Lamentaciones 1 

Vatjutsa' vatacshivo 

1¡Yaash ti tsi'shasha'ne ja yitsaat lhapesh acloj'e japi lhtachifas'e! ¡Nôclesha ti 

ôsch'accheesh ja yitsaat yashjat japi lhtachifas! ¡Chiyachaja ti chiyfaycuta pava 

chiycumjat'e lhja lhcaanvaccheesh japi lhcaanvacles! 

2Yinjufalhesh pa tôpjayaash nava tulhis; pa natch'eetsham java lht'ivshas java lht'ec. 

Lhacôm'a japi yi'tajshi lhenjas pa ampapu ca nishantesh. Lhacôm'a japi lhc'utsfasesh 

pa tejshiin; pa vapecla ti nilhc'utsfaseesh. 

3Pa ya'shem java lhanclôyitsjanôc shi' ti tavijatay pa lhcumjayash, ja Judá yiclôyit 

nôqueesh ti lhancumet'esh. Lhapesh ti lhcaanvaccheeshc'oya japi lhtachifas, pa 

nôqueesh ninvan pa ca t'ichayasha. Japi yijôyjan'in pa lhamôscheesh pa yôcfa' ts'ivee. 

4¡Yaash ti yitacshinvatsham'in java lhnôyshay ja Sión! ¡Pa ampapu ca ninatshey pa 

vatc'usiyash! Java lhashic ja yitsaat shanshanch'een, japi vatcasinôc pa yipvatsham'in, 

japi nich'acsha'ne pa yitacshiyan'in vooy ja Jerusalên nash'e java t'apôych'esha'ne. 

5Japi nilhc'utsfasa pa lhanvaclesesh ts'ivee, japi yiv'ojiyan pa vats'ôôj'e ts'ivee. Lhech 

pa Lhcaanvacle ti yitacshiyanesh'in tôlh'ejop ja uj lhsasch'e. Japi lhcles pa 

chiyfosc'oyaan ti yichaaj japi nilhc'utsfasa. 

6Pa vômji' ja Sión lhacôm'a ja lhasnôycheyashtaj; japi yinvacleyansha'ne lhjunashjulh 

java tashinshas, ti t'ôta'yesha'ne pa yitjataj; ti yitojonlhach'e java lhafoc, ti yichey 

t'ajuyish japi lhchejesesh. 

7Jerusalên avôntôyitch'e java lhech nalhus ti ave'lhasha'ne ti lhtacshin'in; pa 

avôntôyich'e java vatvanjas ti caaj'am java apis nalhus; avôntôyich'e ti lhancôôtjop ja 

t'unaj japi naac'utsfasa pa ampapu ca ninachesh'ay ca nefen'ash, japi naac'utsfasa ti 

navantajesh ti najuvanesh'in ti lhafalhshicham. 

8Ja Jerusalên yaash ja lhsasch'e ti yisnatesh ti chiyvoyjatemjulh pa lhnapunchayash. 

Japin yisclaneshi lhapesh pa nôqueesh pa yapun, lhayaash ti yivanesh ti tsi'shaan. Pa 

lhe'naa ti yip'in, pa yivapenjat'in ti t'ôyiy. 

9Yamqu'e lhja yuych'e pa lhsasi; pa ninaychavalhey pava ca lhjunashtajach'e. 

Ya'shesh ti yivômjatshi; pa ampapu ca nishantesh. ¡A'va, Lhcaanvacle, na 

yints'aclayash shi' na t'ashjayashyitapee japi niyc'utsfasa! 

10Japi nilhc'utsafa vatsôôtjateshc'oya java lhavanjas ja Jerusalên. Ja yitsaat yivan japi 

vena tôlhshi' ti ninasclansha'ne ti yich'ôcji ja is'ôcji lhtôvash, ¡japi nivacle ti a'lhech 

Lhcaanvacle, ti lhayôjiesha ca ya aj na ca nôc'ôcji ca lhech nitay'evane! 

11Lhacôm'a japi tsitenas'e ti yipvatsham'in, ti tôta'yeshane pa vatôc ti yijutem java 

lhavanjas ti nicôyôjemey pa tuj jaspa mônlhasha'ne. ¡Ava, Lhcaanvacle, na 

yinjufalhjayashicham! ¡Pa anaychavalheshyi na tavijatayam! 

12¡Avaatsheelh, napin yuyey na nôyish, ôseelhsha'ne cum ca aychavalhelha ti caaj pa 

ôôytej nan yijunashesh, ti yaash ti tsiclôyit! ¡Pa Lhcaanvacle nichenyi nôque 

vatacshiyash ti yitujatesham pa lhavôôc! 

13Pa Lhcaanvacle tôlheshey yiey pa tojquisham pa itôj ti tsivutuyanesh yamja java 

yivnus; pa yanshiyic'oya lhja vatc'ôôvte yiey ja janash'een pa tsachajch'e yayshivo; pa 

tsicha'jey ja chivôncavôm'een, pa chinch'een ti tsiclôyit'in. 

14Java yisasch'e tsivanesh pa Lhcaanvacle, pa ts'ôcfaesh'apee lhavaatsha, jan lhjunash 

ja vatca'vonuc ti tsulhôj'ôcji: ¡Pa yivôôm ja yiniyitsjayashtaj! Pa Lhcaanvacle tsanshi' 

japi nivacle pa sasjopyam ca vaniyitjulh. 

15Pa Lhcaanvacle yic'uyjatyic'oya yivaatsha lhacôm'a japi yifiiysha'ne ti tavaytajyam. 

Pa nichenyi japi c'afoquelhay ti tanecletyi, jaspa tif'eyic'oya japi nivacle yaash ti 

yifiiytajsha'ne. ¡Pa Lhcaanvacle yôjôsch'e ja lhutsjayash ja Judá jan lhanfanash ti 

chiyôjôsch'e java ôtjayetas ti chiyisnatesh pa t'i'! 

16Cavôque ts'apjayanesh'in. Nava yitôsjey pa tapooji nava yit'ec, lhayaash ti amyam 

papu ca nasshanatesh, pa ampapu ca nasclashitesh. Jan yie' java yafalhch'e lhech 

mônlhee japi yicles, lhayaash ti ya'shelhyic'oya japi niyic'utsfaseelh. 

17Ja Sión yôclôjtajchishamjop java lhpôcôtôy pa t'alhjat, taj ti ampapu ca nishantesh. 

Pa Lhcaanvacle tayôjijaneshjop ja Jacob ti yamjatjop japi nilhc'utsfasa; ja Jerusalên 

yijôney ts'ivee ja vataasnatsech ti chiyapun. 

18Pa Lhcaanvacle yivoyjatyijulh, lhayaash ti tsicôvfayutajesha java tayôjijanesh. 

¡Ach'anshelhyi, lhacôm'a japi vatachifas; pa asclôvalhshelh na ôôytejyam! ¡Japi 

yicanich'acsha'ne shi' japi yicalhutsjayech lhancumtesesh ts'ivee! 

19Jayaalhtaja ca nits'efen japi yenjas taj ti japi lhech pa tsiteejshiin ts'ivee. Japi 

yicasinôc shi' japi niyataôvclaseeshelh chiyiclôn'esha'ne ja yitsaat: ¡t'ôtaaytajesh 

ts'ivee pava vatcôs jaspa mônlhaasha'ne! 

20¡A'va, Lhcaanvacle, na yitanaputsjayash! ¡Tsichavayjatey ti vena lhcajunashesh na 

yoot! Na t'ôôyte lhcômclôshat'esh na yicachi' ti jaychavalhey ja yicôvfayash. Jan yie' 

pa fach'ee ti chiyclônesha'ne ja clesataj japi yicles, yiey shta nôque tasham pa 

vatvafjayash. 

21Japi lhtachifas tach'aneshyi nava yapjavosesh, taj ti ampapu ca nasshantesh. 

Lhacôm'a japi niyc'utsfasa yitô'yeshyi na yiv'ojiyash, pa nishameshyi na 

afanishtajeshyam. ¡Ancheneyjop pa nalhu ti lhanfac, ca lhjunasheeshjulh ts'ivee nan 

yijunashesh yivach! 

22Anamjey avaatsha lhacôm'a na lhav'ojiyash ti yisnatesh; pa ajônshemch'e pava 

lhsasch'e yiey jan afanishyish, lhayaash ti acloj java c'ôyanesha; ¡ti yiyashayan na 

yicachi'! 

Lamentaciones 2 

Pa napu'eyshi lhtacshiyash 



1457 

 

 
Nivacle Bible  

© 1994,  Sociedades Bíblicas Unidas. 
 

 
 

 

1¡Yaash ti uj pa lhavôôc pa Lhcaanvacle, ti yitulhiyanshi ja lh'isiyash'e ja Sión! Ti 

yivômjatsham ca lhasnôycheyash ja Israel, tôlheshey pa vôôs ti namjey na cotsjaat; ti 

ninvôntôyitshey pa t'asuyi ti t'ôsjavat'eshjop pava lhafoc. 

2Pa Lhcaanvacle ninayjatchishamch'e pa ca ve'lhaa java jpôyjey'e ja Jacob; ti 

nivinshaa pa lhavôc'a ti yaflhitch'e java chiyijôtjatch'e lhasnôyjes'e ja Judá; pa yu'a 

cotsjaat ti yitants'aclanjayansha'ne ja lhanvacleyash shi' japi yinvacleyansha'ne. 

3Pa c'oya ti yicheneshjop pa t'asuyi pa yipôcjeteshi lhacôm'a pa t'unaj ja Israel. Pa 

yachajelhyic'oya pa t'efenjayashtajesh pa t'unaj ti nijuyjatelhyijulh japi nivatac'utsfasa; 

¡pa napjunesh yiey ja Jacob ja itôj ti tif lhacôm'a java yie'! 

4Pa Lhcaanvacle, lha'yasha ja nivatac'utsfaa, ti nitojonshi ja lhclutsesh, ti yiyiteshch'e 

pa t'ituuc; jan lhjunash ja vatjuyjafa, ti yipôcjetsha'ne java tanshamiiy ti chiyclôvalh; 

lha'yasha ja itôj ti nôcla pa t'asuyi ti nash'apee ja vat'ichavat lhasnôyech Sión. 

5Pa Lhcaanvacle vatjôneshch'e jan lhjunash ja vatjuyjafa: ti yivômjat lhacôm'a ja 

Israel; pa yaflhitch'e lhacôm'a java us jpôyjey, ti yaflhitshicham java yijôt'asch'e, ti 

tifesh'apee ja lhasnôyech'e Judá ja vatacshiyash'een. 

6Lha'yasha ja cutsjanaj ti yiclôqui ja is'ôcji lhtôvash; ti yivômjatsha'ne ja yiesh'een 

japi tayvaneen. Pa Lhcaanvacle pa nitôvaclutsjatey ja Sión java lhc'usiyashesh'in shi' 

java nalhus ti chit'ichayshi. Ti tujaam pa t'asuyi pa yijuteshfach'ee ja lhcaanvacle shi' 

ja vatcasinô. 

7Pa Lhcaanvacle yufach'ee ja lhavitôvat'esh, pa yapun ja lhtôvash is'ôcji; pa yijutem ja 

t'unajjop japi nilhc'utsfasa java vatashclôfjes ti yivayjatajulh ja yitsaat. ¡Caaj ja 

vat'ôjôjesh yiey ja lhishjanjavat pa Lhcaanvacle, lha'yasha ja nalhu ti chivatc'usinat'in! 

8Pa Lhcaanvacle yaychavalha ti yafalhshichamch'e java vatashclôfjes yiey ja 

lhasnôyech'e Sión. Pa yivaclhiteshjop ja yôyinch'e ti yivômjat pa lhech yôjat'e pa 

ampa t'ichayeshajop. Java lhavjôych'e shi' java vatashclôfjes, jô lhech pa 

nachajeshvatsham pa vatacshiyash, ti nachesheyshicham pa lhech lhnalhu. 

9Ja yitsaat pa ampava lhashicla pa nilhecha java lhap'otosesh: ¡pa yipôctesshisha'ne, ti 

yie' cotsjaat ts'ivee! Ja lhanvacle shi' japi yinvacleyansha'ne yi'shi' japi venalha; pa 

amem pa lhayôjijat pa Dios. ¡Pa nilhecha papi chiytôyjata pava vaclan ti caaj pava 

yivanjiyinesh'in pa Lhcaanvcle! 

10Japi nitaôvclasa yiey ja lhasnôyech'e Sión pa nits'iseey ti yi'shi'sha'ne na cotsjaat, pa 

yifossham lhshatjes na cotsjaat pa yuych'esha'ne java lhtacshivosesh. Japi lhutsjayech 

yiey ja Jerusalên pa yamjata cotsjaat java lhshatjes. 

11Na yitacshiyash yivôôm na yitô'vat, pa tsichavayeshey na yoot ti yicusinatchisham; 

na yifayujayash yinjufalha cotsjaat ti javanesh ti nôj'e' ja lhavtsaat japi yichifas, ti 

javanesh japi taôvclas chiyfitsjansha'ne ti yivômjatsha'ne lhayipcu' yiey java 

lhcaavjuc. 

12Ti yit'eshaan japi taôvclas japi lhamimic: “¡amelhyam lhpa yucuve nilhecha pava 

ôtjayetas t'ic!” Pa nicôt'eshch'esha'ne jan lhjunash japi yivômjat pa lhavo'mat yiey 

java lhcaavjuc ja yitsaat, ti amemch'esha'ne pa lhayalh ti yitseyôs'in japi lhamimic. 

13¿She t'e taj papu ca c'ovalheyjop ja't'ajesha papu ca c'ajônch'e, alhasnôyech'e 

Jerusalên? ¿She pa chisavalh'ejop ti isjop ca c'ashantesh, ti a'is'e' shi' ti alhasnôyech'e 

yitsaat Sión? Ac'atsajeshch'e jan lhjunash ja uj tovôc ti chinavômjat; ¿she papi 

iseemjop jayu ca naclashitesh? 

14Java yivanjulh'am'in japi chiytôyjata pava vaclan ti chayjulh'in pa yaash ti 

tsi'shasham pava cha'lheesh chiyjôts'ôclônesh'in. Pa ninôclitelhshi'am pava 

asasch'eclelh pa jaspa nancayôjey ca nivoyeyc'oya pa ajunashelh; ti chayjulh'am'in 

pava yi'van ts'ivee lhcots'ivos, pa ninacacujayanshelh ts'ivee. 

15C'oya ti navanshelh japi yuyey'in ja nôyish pa yipôcôjeshvatjulh'in pa t'ôjôjesh ti 

najuvaneshelh; pa tajuclôyeshvatsham'in shi' ti yiclôyanesh java lhshatjes ti 

najuvaneshelh, ti yit'eshaan ja lhasnôyech'e Jerusalên: “¿Lhech t'e nôque yitsaat 

lhanquey ya'shesh ti lhasnôyech'ec'oya na cotsjaat?” 

16Lhacôm'a japi naac'utsfasa nic'aatshamjop lhashi ti t'ajuy'ajulh. Ti tajucloyesh 

ts'ivee shi' ti yiclôseshvatjulh java lhtsevtey, ti yit'esh ts'ivee: “Jaflhitelhch'e lhacôm'a. 

Nôque nalhu c'ashjatelh ti jaschieshelhjop; ¡pa lhech lhjunash ti jaclôvalheshelh!” 

17Pa Lhcaanvacle yamjatey lhac'o' java yôyinch'esha'ne, ti yôfisjatch'e java lhclishay. 

Pa yivômjatsha'ne pa ninovalhjayu'a java clech'e lhapesh ti yisclantajch'e ti yivômjat, 

pa yivashanem japi nilhc'utsfasa ti nicaaysiyuash'in pa yashjateshjop pa t'unaj ja 

ajuyjafa. 

18¡Aalhsha pa t'efenjayash pa Lhcaanvacle, lhasnôyech'e yitsaat Sión! ¡An'ateesh nava 

nalhus shi' nava tulhis ti nachfach'ee nava at'ec! ¡Ya aj ca avô'mesh ti lhap'in, pa ya aj 

ca ichayanjop nava atôsjey! 

19Aneetsham, pa ônshiin nava tulhis, pa ônshiin jan yie'shiin; acamamiyanshi na 

acachi' yiey t'ajuyish pa Lhcaanvacle, pa an'ate ca nôc jan lhjunash pa yinôôt; 

ajayesheychisham nava apôcôtôy pava alhjates pa atants'aclanajop pa 

lhamônlhajayash japi acles, yiey java t'afcato'clesh java lhcaavjuc ti vafsh'ane 

tôlh'ejop ti ampa ca nituj. 

20A'va, Lhcaanvacle, aychavalha ti nive'lheesh papu ti lhech lhfanishlhavach. ¿Caaj t'e 

papi vatamimic ti tuj papi lhcles yifitsjansha'neen? ¿Caaj t'e japi vatcasinôc shi' japi 

chiytôyjata pava vaclan ti tinclônjasesh yiey ja is'ôcji lhtôvash? 

21Yiclajunch'esha'ne java lhcaavjuc ti chiyvan japi nich'acsha'ne shi' japi nitaôvclasa; 

japi yicanich'acsha'ne shi' japi yicalhutsjayech ti chiyvômjatesh ts'ivee pa clesataj. Ja 

nalhu ja avôôc ti lhavo'matanesh pa lhavafi, ¡lhclônsha'ne pa nianovalhjayu'a! 

22Pa nalhtôlhjatshijop java nijovayjulh ts'ivee lhacôm'a, jan lhjunash ti chiyichey ja 

vatc'usiyash; ja analhu ja avôôc, Lhcaanvacle, pa ampapu ca niclôt'c'oya. Japi yicles 

shi' ti jatônitjatch'e, japi niyc'utsfasa pa yiclônsha'ne yic'oya. 

Lamentaciones 3 

Pa pu'jana'eyshi lhtacshiyash 

1Ya'lhech yivaatsha tsitônt'ajesh yivach na vatclôyitsjayash ti chitsic'ônesh'in na 

lhavôôc pa Lhcaanvacle. 

2Pa tsicha'jey jan yie' ja tjonshajay'e, pa ts'ôtayjatshi ti amyam pa vatqu'isjuyaj; 

3Caju'eshch'e ja t'ajô'jesh'in pa t'ôplhaa ti nachajyiin pa t'ituuc. 

4Pa yic'utsjayan yic'oya na yisjaan shi' na yôj, pa yipôcjetch'e java yivnus; 

5pa yitsemajch'ejop yivôôj ti nashclôfyish pa lht'apôyej shi' java vatclôyitsjanôc; 

6pa tsanshi' ja tjonshajay'e, jan lhjunash papu ti clech'e pa t'elhesh ti vaf. 

7Pa tsijôtjatesheyshi ja vatashclôfech'esh pa niyayshi; pa tsicômclôquiesh java caclec 

calenas; 

8lhama'taj ti jayôntajesh'in pa yalhjat ca chints'efen, pa ninanch'anjayueshyi java 

jatants'aclantajesha; 

9pa yip'oey yic'oya pa chinash'een java vatashclôfjesesh java utes ¡pa vena 

yijuyjatshiyic'oya java yinôyshayesh! 

10Lhavaatsha vatjôney yic'oya jan lhjunash ja jump'uvalhjetaj ti vant'ôfiich, jan 

lhjunash lhpa s'uclatache ti necletsjayuyi. 

11Pa vena tsijuyjatshic'oya pa nôyish, ti vanu'yi, ¡Pa tsin'ate ti tsijovatsjan! 

12¡Pa nitojonshi ja lhclutsesh ti tsijônch'e java chitiyôôjey java lhc'ôjey! 

13Java lhc'ôjey ti tsitiyôjesh pa Lhcaanvacle pa yamjat tasham. 

14Lhacôm'a japi yichifas ti nicaaysiyueshyi; jant'ajô'jesh'in ti lhasinô'esh java 

tsijuvanesh. 

15Pa Lhcaanvacle yamjatyich'een java t'apôych'esha'ne; t'apôôyshi ja ts'iyôjayanesh ti 

nijuteshyi. 

16Pa ts'uyjatesham nava yitsevte na cotsjaat; pa tsijujquiyansham'in ja c'ocshi. 

17Pa yayjatyijop pa vatpiiyash pa tsitôvaclutsjatey java isisch'e. 

18Pa jamjey ca jaychavalha pa vatvafjayash na yiniyitsjayash jaschieshc'oya pa 

Lhcaanvacle. 

19Pa tsitôychatey na yitacshiyash shi' na yavelhajayasha'ne, na yit'apôyej shi' nava 

yinclôyitsjanôc; 

20pa tsaychavalhjatch'een côque vooy na yifayujayash pa tsachajshicham. 

21Taj ti ve'lha na jen ti jôveshjop ti janeshjop na yischijayashc'oya: 

22Pa lhencheyash pa Lhcaavacle ampa ca nôj'e', pa ninim'e' java lhcavts'aclayjavos. 

23Yinjôt pa nich'a nalhu ti vatnich'ayan; ¡ya'shesh pa lhavancavoyjayasheshch'e! 

24Pa jayeeshyivne: ¡Pa Lhcaanvacle lhacôm'a ti yitsôt'ajyish; pa lhe'naa pa lhech ti 

jacafiyan! 

25Pa Lhcaanvacle iseemsha'ne papin yicafiyan, papin yichey'in pa lhech. 

26Ya'shesh ti tajulhey ti nichits'iseeshey ti chitach'aneshc'oya pa Lhcaanvacle ti 

shinefenelh. 

27Ya'shesh ti tajulhey pa nivacle ti t'ajôya pan t'elhesh ti nich'ayech. 

28Pa nivacle isjop ti ve'lheesha'ne shi' ti canooj pa Lhcaanvacle ti yanshi'; 

29isjop ti vanachajshichamc'oya, pa yifin na cotsjaat, pa ameesh ca nicaajem pa 

lhaschijayash'in; 

30isjop ca nijutjulh lhpa lhacu' pan yie' pan yivo'matan, shi' ca nashjat ca 

natcumeshjulh pava yapunesh'in. 

31Pa Lhcaanvacle tanca shinvôm'een yajatesh. 

32Lha'mataj ti shinclôyit, pa tcavts'aclayjooj shta, lhayaash pa lhencheyash ti 

nint'ôssha'ne. 

33Pa tanca nanshamesh pa vatacshiyash nilhecha pava tôlhshaamjop ti aôytejem napi 

nivacle. 

34Pa lhech chit'ôsch'ec'oyaan ti nichincavts'aclayesh japi vanôôcfash'ane yiey na 

vatavtsateyish, 

35ti chiyclôquic'oya pava chiytsôôtjatajeshi pa nivacle yiesh'e t'ajuyish pa 

Yaashchisham, 

36ti vena yijuyjatshic'oya pa yivo'yeshch'e pa chiyisclantajeshch'e, cavôque 

tivalhjanesh pa Lhcaanvacle. 

37Meelh pa ti chiyit'esha pa vaclan, lhech pa Lhcaanvacle ti tayôjijasnesh. 

38Jant'ajôôj java isisch'e pa lhjunashjulh java niysisach'e ti tôlhshaam pa 

Yaashchisham ti lhech lhjunash ti yivaclhiteshjop. 

39Nichavayeshlhatay pa nivacle ti sasch'e lhavo'esh, ¿she t'e papi nicôtsit'esha pa 

lhamônlhajayash? 

40Shtatanaychavalhshelh na casjunashch'e, pa shnapecla ve'lheesh pa Lhcaanvacle. 

41Shtachenelheychisham pa Dios yiey pa vôôs pava catsaychavalhjanôc shi' pava 

cats'alhjanôclelh. 

42Yivaatsheelh jasnatshelh pa sasch'e pa tsicôvfayu'elh'a, pa avaatsha 

naavômjatelhch'eyam. 

43Pa lhamjatelhyijop pa avôôc, pa lhasjôyjanelh, pa lhasjôcleshelh na 

yimônlhajayashelh pa naatsovalheshelhsha'ne! 

44Pa lhavatclôpjalhesh lhpa vôse' jaspa naach'anshelhyi java jatants'aclantajeshelh'a. 

45Pa lhasjône'lhey pava shtôcley chiyvôm'in yiey t'ajuyish lhacôm'a japi nivacle. 

46Lhacôm'a japi niyc'utsfaseelh ti nic'aatshamsha'ne java lhashic ti tanjuyeelhyijulh; 

47java vatjovayiclesh, java vatc'ôôvteyesh, ti chinôj'e' shi' ti yafalhshichamch'e, 

¡cavôque chinjuyjatelhyi! 

48Factsesch'e java yit'ec ti tôlhshaam nava yitôsjey yiey yijuyish ti nôjicham na 

yenach yivtsaat. 

49Yipsha'ne nava yitôsjey ti nint'ichay, lhayaash ti amjop pa lhanclashitjayash 

50yamjey pa Lhcaanvacle yiey pa vôôs ti novalheshelhyi pan yie'chishamnee. 

51Pa ôôytesem nava yitôsjey yamja pa yisôc'ôclit, tôlh'ejop java vaclanem japi lhcles 

ôcjeclôy na yivtsaat. 

52Nive'lhaa pa ca nitô'lheyjop, japi niyc'utsfasa ti lhchejeyish jan lhanfanash pa ajôclô; 

53pa tsimônlhanitc'oya ti tsip'ooj'e lhpa tinjôque', ti yip'ojey yic'oya lhpa utej ti 

chiyuy'een. 

54Ja yinôôt pa tsicapinateshch'e lhacôm'a, pa jaychavalheyc'oya: “Ti tsivômjat.” 

55Yivaatsha, Lhcaanvacle, jayôney'in na ey yiey ja apatojqu'e tinjôque': 

56avaatsha lhpe'ya na yôjôj; pa ya aj ca avô'meshjop ti lhavatjumteeshyijulh nava 

jatants'aclanesh'a. 

57Ja nalhu ti jayôn'ay, pa lhnachyi, pa lhteeshyam: “Ya aj ca anjovay'in.” 

58Avaatsha lhatvayjulhyam, Lhcaanvacle, ja yiniyitsjayash, avaatsha lhachaj'avane na 

yimônlhajayash. 

59Avaatsha, Lhcaanvcacle, lhasvanesh nava ninvo'yeshch'esha'ne ti c'aclôyitesh, 

¡Asnateshyam pa yivo'yeshch'e! 

60Avaatsha lhavanyam nava yisvun ti tcaatshayesh shi' lhacôm'a java yôyinch'eyijop ti 

tanjuyeshyijulh. 

61“Ach'anch'e, Lhcaanvcacle, java vancajuvanesh shi' lhacôm'a java yôyinch'eyijop ti 

tanjuyeshyijulh; 

62java lhclishataas japi niyc'utsfasa, ti lhacôm'a java t'aplhu'a'in ti tsasinôquiesh'in. 

63¡A'va jan lhjunash java yisnatesh'in ts'ivee ti ya'lhech ti tsijuvanesh'in! 

64Ajutey, Lhcaanvacle, java lhajulhjatemsham, pa ajuteyjop java lhfanishlhavach ca 

ajulhjatemsham. 

65Iyiteyc'oya pa lhtôycheyash, pa an'apee ts'ivee pa apôfiyujayash. 

66Avoojqu'esha'ne ts'ivee pa avôôc, Lhcaanvacle, pa avômjatshic'oya ts'ivee ti yiey 

nôque cotsjaat! 

Lamentaciones 4 

Pa yichatjulheyshi lhtacshiyash 

1¡Lha'yasha ti tulhshi' ja clesanilh cojiyaj! ¡Lha'yasha ti yimacshi ja clesanilh cojiyaj 

isshi'! ¡Vacôtsônch'een lhacôm'a java lhacôclesh java utes isis yiey ja is'ôcji lhtôvash! 

2Japi tsitenas'e ja Sión yaash ti lhnenjasesh ti chiyjôney ti lhashaneshjulh ja clesanilh 

cojiyaj, pa nôqueesh chiyjôna jan lhjunash java tô'lhôsiyesh ja ayisjan ti yicô'clôn ja 

tnôjquey lhavo'. 

3Chiyamjeyshijop java yo'nisitas ôcjeclôy ti yifitsjansha'ne java lhcles, taj ti ja yashjat 

ti lhavtsat'esh japi yichifas ti ni'nôôysha'ne, jan lhjunash ti ni'nôôysha'ne java 

vônjalhôs yiey ja am'e pa'na. 

4Ya'shesh ti niyôjayujane japi taôvclas chiyfitsjansha'ne ti t'unesh java tach'acjes java 

lhc'ôjtôjis. T'aalhtajaan japi taôvclas lhpa yucuve, taj ti ampapu ca nijutey. 

5Japi yaash ti tsaccunch'een lhapesh, pa nôqueesh yivômjatsha'ne pa lhayipcu' yiey 

java lhcaavjuc. Japi yitôntasshisha'neen java lhasnôyjes pa nôqueesh yi'shi' pa 

lhsats'asi. 

6Ja lhav'ojiyash ja yashjat lhavtsat'esh japi yichifas pa ya'sheshc'oya pa lhsasch'e ja 

Sodoma, lhjô lhech pa nichinach'e ti chiyvômjatesh pa ampapu ca nit'eclet'a. 

7Pa ya'sheshc'oya ti climsha'ne ja yicleshe japi nivacle ti t'acu'meyshilhatam, 

ya'sheshc'oya ti climsha'ne ja vatts'oos; java lhavuuvtes ya'sheshc'oya ti yucsha'ne 

lhpa utej lhey coral; ja lhjunash'e, lhasnôyech'esh jan lhjunash lhpa utej lhey zafiro. 

8Taj ti nôqueesh chiyvanesh ti yaash ti tulhshi'c'oya pa shnacjay; pa ampapu yiey java 

lhcaavjuc ca nantôfa'clesha'ne. Pa t'ôj pa t'unesh pava lhavnus, ¡pa clôjôjesh jan 

lhjunash java vatcajuy! 

9Ya'sheshc'oya ts'ivee japi chiyclônshisha'ne pa vatvatclônjayash japi yivômjatsha'ne 

pa lhayipcu', lhayaash japi lhech vachaclaneshch'e ti vafsha'ne ti amemc'oya java lhay 

yiey ja cotsjaat. 

10Java yitsôt'ajesh lhpôcôtôy japi ôcjeclôy is pa lhcachi', pa tatayeshch'e japi lhcles; 

japi yitsôt'ajesh lhcles pa t'ajuya ti lhôclesh ts'ivee pa tifeshicham ja yashjat lhavtsat 

japi yichifas. 

11Pa Lhcaanvacle yiyôlhp'ojatesh pa t'asuyi, pa nuqueeshamjop ti yichenesh pa 

lhavôôc; pa napjunesh ja Sión pa yivômjatsha'ne pa yamja java lhtascuyesh. 

12Pa tanca nit'ujanesh japi lhanvaclesesh na cotsjaat, lhacôm'a japi chinvacleyan yiey 

na cotsjaat, ti lhech japi nilhc'utsfasa, shi' japi lhjuyjafas, pa nuyeyc'oya java lhashic ja 

Jerusalên. 

13¡Pa tôlhshaamjop pava lhsasch'e japi yitôyjata pava vaclan, pa tôlhshaamjop pa 

lhav'ojiyash japi lhcasinôclesh, ti yieshi jô lhech yitsaat ti yamjatch'e pava lhavoyey 

japi ampa ca nitô'lheyjop! 

14Pa niyijô'a pa ti t'ajuytajshi jan lhjunash japi t'aclujuy, yiey java lhcaavjuc ja yitsaat; 

pa sasesh ts'ivee pava vatvoyey pa ampapu ca nifi'ya ca nit'ajayesha java 

yuych'esha'ne. 

15“¡Atanuelhc'oya, atanuelhc'oya -ti tônvatsham'in-; napi lhech nivacle sassha'ne, pa 

ya aj ca ajayelha!” “Japi lhech yilhunsha'ne ti clôtsjanjasesh -pa yit'esh japi venalha-, 

sasjop ca lhetlhataja ca veelh'e nôque.” 

16T'ajuyish'e pa Lhcaanvacle ti vacôtsôn'in, pa ninatpecleylhach'e ca novalhjulh. Pa 

amem pa lhavijatanyashjulh japi vatcasinôc pa nilhecha pa lhcavts'aclayjayashesh japi 

nitaôvclasa. 

17Nava yitôsjeyelh yulhôsch'e taj ti vatjumtivatsham'in, pa cha'lheesh ti 

yacaclectajelhc'oya pa vatnefenjayash. Javatjumtitajeshelhc'oya ca ninamjelhyiy japi 

vatachifas pa sasemjop ca nitsilhjenelh. 

18Yiclôvalhch'e lhacôm'a java jayôselhey ts'ivee; pa saselhjopyam ca yicheelhsham 

java lhcaavjuc. Na c'ôjelh'e shalheelhjulhyam, pa namelhyiy na t'aplhu'a; ¡namelhyiy 

na c'ôjelh'e! 

19Ya'sheshc'oya ti pôtses java sheyanôjis yiey na nalhuyish japi lhech 

tavo'elhyich'esha'ne; pa tavo'elhyich'esha'ne yiey java uticuy, pa yiclanshelhyic'oya 

java vatc'ôôvtey yiey ja am'e pa'na! 

20Vanôôcfa ti nicôt'esha'ne ja t'acu'meyshi lhatam pa Lhcaanvacle, jan 

yimônlhanitelhyam na yimônlhajayashelh, ja lhcaanvacle ti jeyeetshelhaan: “Ja 

lhajpec jôveelhshi napi lhtachifas.” 

21¡Ac'usinatshi pa anshamesh japi lhtachifas'e ja Edom; avaatsha alhcaanvacleesh'e 

yiey ja cotsjaat Uz! ¡Avaatsha shta nam'ay jayu ti lhtim pa t'apôôyshi, pa netsejesh 

jayu shi' ti natsi'shanat'in! 

22Avaatsha ja aclôyitsjayash pa lhech nôj'e', na yitsaat Sión; pa Lhcaanvacle tan jayu 

ca t'ôyisheey ca nasaas. Taj ti yivalhesh'a jayu pa av'ojiyash, napi lhtachifas'e na 

Edóm, pa nôclitshi'am jayu java asasch'ec. 

Lamentaciones 5 

Pa ve'lhanôjesh lhtacshiyash 

1Avôntôyiteshyiy, Lhcaanvacle, java vaclanyam; pa anovalheshyiy, pa asvanesh na 

lhjunash nava chitsapunesh'in. 

2Lhacôm'a java tsitsôt'ajeshelh nôqueesh pa yi'jop japi vena tôlhshi'; nôqueesh java 

yijpôyjeyelh yitsôt'ajesh japi tavujuya. 

3Yivaatsheelh ya ôfteclesshelh, ti ampapu tatacleelh; japi mimiclelh ôsch'accheyesh. 

4¡Ja tsitsôt'ajeshelh yinôôt pa jaycasha'yelhaan; java tsitsôt'ajeshelh yicajuyelh pa 

jashayanelh'in! 

5Pa chinelh'ôcjiyam yivo'elh ja vatca'vonuc; pa tsulhjôtelh pa tanca 

chints'ichayanshelh. 

6Ti c'apenjaneshelh lhpa yucuve ti jayajayeshelhjulh japi egipcios shi' japi asirios. 

7Capi yinavot'elh yisnatesh pa sasch'e, pa ampapu ca nicaaj t'ôyish'e, pa yivaatsheelh 

jatilhôjelhem java tamenesh lhavach. 

8Nôqueesh ya'shelhyitapee japi lhancumtesesh'in, pa ampapu ca nascamaminatshelha 

japi lhech. 

9Lhpa yucuve pa janô'yiteshelha na yimônlhajayashelh ti chinjuteelhyam yamshataj'in 

japi chivatclônjayan yiey ja am'e pa'na. 

10Na yôjelh yicusinatelhch'eyam jan lhjunash ja itôji, tôlha'jop pa vatclôjuut pa yipcu' 

ti tôlheelhshamyijop. 

11Yiey ja Sión yiey shta java yitsates ja Judá, japi ôcjeclôy shi' japi lhutsjayech lhcles 

pa tanclôôysha'ne. 

12Capi yinvacleselh yôcfeeshchishamch'e ts'ivee, japi nitaôvclasa pa ninvijatana 

ts'ivee. 

13Japi nivacle t'unistajesh pa yimcôyansha'ne; japi nich'acsha'ne nicôt'ôcjisha'ne pava 

lhcajuy. 

14Pa ampapu nitaôvclasa t'ôyish'e yiey java lhashic ja yitsaat; pa nichinpeya' pava 

t'acjay papi nich'acsha'ne. 

15Pa nit'ôyi'sheey ca nicaaj pa lhshamitjayash nava yicachi'clelh; java 

yivashclanjavosshelh pa vatshamitjayash pa tifeelhyic'oya pa vatacshinjayash. 

16Nicôt'elhch'e nava yishatjeselh java yic'ôcleselh; ¡shiya'elhyivach'elh ti jasnatshelh 

pa sasch'e! 

17Pa lhe'naa ti ja'ôôytiyanshelh'in nava yicachi'clelh; pa lhe'naa ti tulhshi' na 

yitô'vat'elh. 

18Lhja utiyuc Sión vanaclôpjuqu'e ti yafalhch'esha'ne; yiey lhjô lhech tôlhsham'in shi' 

ti natsham'in java yo'nisec. 

19Taj ti avaatsha, Lhcaanvacle, yajatesh jayu ti alhcaanvacleesh; ¡yajatesh jayu ti 

lhôv'e' pa ac'o'vat! 

20¿Ta t'e lhayaash ti lhantôvacluelhyiy yajatesh? ¿Ta t'e lhayaash ti cajuqu'e ti 

lhtayelhyijop? 

21¡Atsachajelh'atay avaatsha, Lhcaanvacle, pa japeclelh'ay jayu! ¡Achajelheyc'oyayam 

na yimônlhajayashelh yiey jan lhjunash ti nich'a! 

22Taj ti avaatsha lhasvômeelh'in lhacôm'a; yaash pa asuyeelh'yi yivaatsheelh. 

Ezequiel 

Ezequiel 1 

Chiyvaney pa lhc'ovat pa Dios 

1-3Yivaatsha, ya vatcasinô'esh Ezequiel, lhaôsyish ja Buzi, ve'lha ja nalhu ti jôv'e' ja 

lhavôj'e ja tovôc Quebar, yi'shi' ja Babilonia, ti jôvji' japi chiysas'in ti chiychaj'in. Pa 

lhech'e ti tatc'at'ey ja vôôs, pa yi'shi' yitô'vat pa Dios. Jô lhech nalhu ve'lhanôjesh ti 

yichatjulheyshi ja jive'cla ti treinta java yincôpes, ti ve'lhanôjesh java yincôpesch'e ti 

lhcaanvacleesh ja Joaquín ti chiysaas. Vooy pa Lhcaanvacle pa tanajayesh'yi pa 

lhpôcôt. 

4Lhechesh pa javaney na fchenajjulh ti tôlhey pa lhaviim yijojactsininshi; lhpa uj vôse 

tôlhshaam pa itôj jan lhjunash java tachinshi, vooy ja lhavôjqu'e uj ti pjumtsej. Vooy 

pa lhcachivatshi pa lhech itôj pa pjumtsej lha'yasha ja clesanilh nôcshi', 

5yiey ja lhcachivat'eshi pa caaj pava yichatjulh lha'yasha pava caaj pa 

lhamônlhajayash lhavuuyteniyashjulh pa nivacle. 

6Pa ve'lhee ts'ivee pava yichatjulh lhtacoc shi' pava yichatjulh lhafas; 

7vooy pava lhcaclôy yitsôt'asch'e, pava lhafjus lhjunashjulh java vôcôc lhafjus, pa 

pjumtses jan lhjunash pa clesanilh ti nôcshi'. 

8-9Jô'tajesh pava yichatjulh lhtacoc shi' pava yichatjulh lhafas pava lhech caaj pa 

lhamônlhajayash lhpôcôtôniyashjulh pa nivacle ti yiey ts'ivee pava yichatjulh 

lhfatatsiy yi'ôcji pava lhafas. Pava lhafas yamjatelhvatjulh pav'elh lhafas. Ti yich'in 

ts'ivee lhnasheesh pa t'ajuyshi. 

10Pava lhtacoc pava lhech caaj pa lhamônlhajayash pa nôque lhjunashch'e: pa yie' 

t'ajuyish lhtaconiyashjulh pa nivacle; vooy pa yiey lhfayish lhtaconiyashjulh pa 

jump'uvalhjetaj; vooy pa yiey lhch'amiyish lhtaconiyashjulh pa vôcô; vooy pa yiey 

t'ôyiish lhtaconiyashjulh pa sheyanôc. 

11Vooy pava lhafas pa yôclôjchishamch'e. Pava napu' lhafas pa yamjatvatjulhsha'ne, 

vooy shta pav'elh napu' pa yicapinateshch'e pa lhavu'vat. 

12Lhacôm'a ti lhnasheesh pa t'ajuyshi, pa ninatpecch'e lhayshivo. T'ajuyshi pan 

yijuyjateshi pa t'unaj pa Dios. 

13Ja lhjunash pava caaj pa lhamônlhajayash lha'yasha java fayjoc ti yichesh, ja't'ajesha 

jan lhjunash ti chitujatey lhja itôtaj ti yachajshiin ja lhcachivatshi pava lhech; pa itôj 

pa pjumtsej, pa lhech pa tôlhshaam pava tachinshi. 

14Pava caaj pa lhamônlhajayash ti yachajshiin pa pôtses jan lhjunash java tachinshi. 

15Pa jovalhey java lhech caaj pa lhamônlhajayash pa javaney na cotsjaat, pa ve'lhee 

ts'ivee java lhech ti caaj java lhafoclesh. 

16Java yichatjulh lhafoclesh lhjunashch'evatjulh, pa lhanfanashvatjulh ts'ivee, ts'ayô'ji 

jan lhjunash lhpa utej nôcshi' lhey topacio. Lhjunashvatjulhsha'ne ti yamvatsham java 

lhafoclesh lha'yasha jav'elh lhafoc. 

17Pa iseemjop pa ti yitshi' ti yôôyshivatjulh java yichatjulhesh, pa sasjop ca 

nitatvaych'aclaj. 

18Pa ja'van java yichatjulh lhafoclesh ti caaj java chama yamjop yiey java lhtôsjeyesh. 

19Meelh ti yich'in java caaj pa lhamônlhajayash pa yich'in vitsha java lhafoclesh 

ts'ivee, pa meelh java caaj pa lhamônlhajayash ti netshamch'een pa netshamch'een 

vitsha java lhafoclesh. 

20Java caaj pa lhamônlhajayash ti yuyey'in jan yijuyjateshi pa t'unaj pa Dios, vooy 

java lhafoclesh pa lhet lha voqu'eshi ts'ivee, lhayaash java lhafoclesh ti yiesh ts'ivee 

java caaj pa lhamônlhajayash. 

21Meelh java caaj pa lhamônlhajayash ti nôcjayu'in, pa nôcjayu'in vitsha java 

lhafoclesh, pa meelh java lhech ti vatsavatch'een, pa vatsavatch'een vitsha java 

lhafoclesh; pa meelh java caaj pa lhamônlhajayash ti netshamch'een, pa 

netshamch'een vitsha java lhafoclesh ts'ivee, lhayaash java lhafoclesh ti yiesh java 

caaj pa lhamônlhajayash. 

22Pa vooy pa yi'apee java lhshatjes pa javaney ti clamam'apee uj ti ts'ayô'ji jan 

lhjunash ja clash. 

23Pa yi'ôcji ja clamam'apee ti nic'aatsham ti yitsôôtjatch'e java lhafas java caaj pa 

lhamônlhajayash, pa yamjatjulh pav'elh. Pa napu' java yicapinateshch'e ja lhavu'vat. 

24Pa jape'ya shta ja t'ôjôj java lhafas ti yich'in ts'ivee: t'ônashch'ejulh pa yinôôt ti yich 

yiey pa tovôc, t'ônashch'ejulh ja t'ôjôj pan Yaash pa t'unaj, jan t'ônashch'e ti uj pa 

vatvatclônjayash. Meelh ti vatsavatch'e pa yachajshicham pava lhafas. 

25Pa tôlh'apee ja t'ôjôj yiey ja clamam'apee jan yi'apee java lhshatjes ts'ivee. 

26Yiey ja clamam'apee pa ja'van ja lha'yasha ja vatc'ovaat lhjunashjulh lhja utej 

nôcshi' lhey zafiro, jan yie'sha'ne ja vatc'ovaat pa lha'yasha ja nivacle. 

27Jan lha'yasha pa nivacle ti nôôc pa pacham pa lhavu'vat pa ja'van ti pjumtsej jan 

lhjunash pa clesanilh ti ts'ayô'ji ti yamjop pa itôj, vooy ja shichaam ti ja'van pa 

lha'yasha pa itôj. Vooy ja t'afayjop uj ti pjumtsej 

28lha'yasha ja fasch'aclich ti nôôc yi'shi' java vôsey pa nalhu ti taj'in. Pa nôque 

lhjunash ti tsivanjiyinesh ja lhasnôycheyash pa Lhcaanvacle. C'oya ti ja'van, pa 

jayinjuyshichamc'oya pa jamjata cotsjaat na yitaco. 

Ezequiel 2 

Pa Dios ti tôney pa Ezequiel 

1Pa nijooylha ti jape'ya ja t'ôjôj ti yit'eshyam: “Avaatsha, aneetsham ca avatsavat, ti 

jayasinôy'am jayu.” 

2Meelh jô lhech vat'ôjôj ti tasinôyam, pa yityitsham pa t'unaj pa Dios ti tsivatsavatjat. 

Pa lhechesh pa jape'ya ja t'ôjôj ti tasinôyam 

3ti yit'esh: “Avaatsha, anvacle, c'acheney jayu napi Israel lhavos, napi lhtachifas 

ninanc'ashamsha'ne ti ninatcajôyshaysha'ne ti tanjuyijulh. Napi lhech shi' japi 

lhacchevot ti tanjuyijulh ts'ivee pa yamjey navôque nalhus. 

4Shi' shta japi lhcles ninanch'anjayujane ti yiyôjijamatsha'ne. Pa lhe'naa ti c'acheney 

jayu napi lhech, secl'esh ca at'eshe'ma: ‘Nôque yit'esh pa Lhcaanvacle.’ 

5Ameeshtaj lhôn ca nach'anesh'a, lhayaash napi lhech ti ninatcajôyshaysha'ne, 

yitôôytajesh ti caaj na chiytôyjata pava vaclan ti yi'shi' ts'ivee. 

6Avaatsha, anvacle, ya aj ca anjova'yem napi lhech shi' pava ca niteetajesh'a, lhamataj 

ca anchava'yey jan lhjunash papu ti yamjop pava c'utjanis ja't'ajesha papu ti 

yi'shi'sha'ne pava alhulhpôsenjavay. Pa ya aj ca anjovaayjulh pava ca chinteetajesh'a 

pa ya aj ca natôyiyjat ca ats'ufiyjulh, tôlh'ejop ti yicacujulh. 

7Avaatsha anôyôjem nava yiclishay, ameesh lhôn ca nach'anesh'a ja't'ajesha am, 

lhayaash ti yicacujulh. 

8Ach'anch'e jum nava jayeesh'a, pa ya aj ca acacujulh jan lhjunash napi lhech. 

Anc'aatshamjop na ashi ca atuj nava jajut'ay jayu.” 

9Pa lhechesh pa ja'van ja t'ituuc ti tanajayesh'yi, jô lhech yicha'jesha'ne ja 

vatqu'isjayanach chiyclôpjalhsham. 

10Ja lhpôcôt pa nic'at'esham ti yiey yijuyish. Pa napu'esh java vani'sesh'e: java 

vat'apjavos shi' java chiylhujane shi' java vatafjunjavos. 

Ezequiel 3 

1Pa lhechesh pa yit'eshyam: “Avaatsha, anvacle, atuj nôque vatqu'isjayanach, 

nanjooylha pa meey ca asinôyc'oya napi lhtachifas Israel lhavos.” 

2Pa janc'ach'ec'oya na yashi vooy lhavaatsha tsicunjanesh ja vatqu'isjayanach. 

3Pa nijooylhach'e ti yit'eshyam: “Atim tatsha nôque vatqu'isjayanach ti jajut'ay, pa 

apenjanesh lha avts'e'.” Pa jatuj, pa tsitô'ya ti cluufji jan t'acônash ja shinvo'. 

4Pa lhechesh pa yit'esh'yi: “Meey ca anôyôjem japi lhtachifas Israel lhavos nava jen ti 

jayeetsha. 

5Tanca c'achenshey japi lhtachifas vena t'ônashch'e pa lhcliish ti nichintôyc'oya, vooy 

japi Israel lhavos. 

6Tanca c'achenshey japi aclojam lhtachifas vena t'ônashch'e pa lhcliish pa tanca 

natôyc'oya. Lhama'taj ca c'acheney lhôn japi lhech lhtachifas pa nach'antajesh'a. 

7Pa vena lhjunash napi Israel lhavos tan jayu ca nach'anesh'a, lhayaash ti ninen ca 

nanch'anjayu'yi. Lhacôm'a napi lhchifas na Israel ti yôjijamatsha'ne shi' ti ninen ca 

nasnatesh. 

8Taj ti yivaatsha c'asnateshjop ti nat'unc'oya jayu jan lhjunash napi lhech. 

9Pa c'at'uniyanc'oya jayu jan lhjunash lhpa yaash ti t'un utej lhey diamante. Ya aj ca 

anjovayem pa ya aj ca natôyiyjat ca ats'ufiyjulh tôlh'ejop japi lhech ti tcacujan.” 

10Pa nijooylha ti yit'eshyam: “Ach'anesh'yi lhacôm'a nava jayeesh'a jayu, pa ya aj ca 

antôvacluqu'e ca aychavalhch'e. 

11Meey ca avan japi avelhavot japin chiysaas, pa ameesh lhôn ca nach'an'a, ja't'ajesha 

am, pa at'esha: ‘Nôque yit'esh pa Lhcaanvacle.’ ” 

12Pa lhechesh ja t'unaj pa Dios pa tsinenjatchisham, pa jape'ya ti tavayey yôyiish ja uj 

t'ôjôj jan lhjunash ti nayuuynayuy'in na cotsjaat, ti yinenjatchisham'e jan yie' ja 

lhasnôycheyash pa Lhcaanvacle. 

13Pa yit'ôyit java lhafas java caaj pa lhamônlhajayash ti yamjatjulh jav'elh, shi' java 

lhafoclesh javan yiesh ts'ivee; ja t'ôjôj t'ônashch'ejulh ti ujesh ti nayuuynayuy'in. 

14Ja t'unaj pa Dios pa tsinenjatchisham pa tsayjat'e jô lhech'e, pa jatacshin'in shi' ti 

ôôytejyam, pa lhan'e pa Lhcaanvacle ti tsiyitesh ti tsicha'jesha'ne pa t'ituuc. 

15Pa jamey ja Tel Abib, yiey ja lhavôj'e ja tovôc Quebar, ja yie' japi israelitas ti 

chiysaas, pa jôqueshch'e java napu'yama nalhus ti lhech yamônlheejop ts'ivee, pa 

ninastôyeshjop pa ca yisnatesh shi' pa ca yit'esha. 

Pa Dios yijutem pa Ezequiel ti yovalh'apee papi lhchifas 

16Ti nôjeshch'e java napu'yama nalhus pa niyôji'yi pa Lhcaanvacle pa yit'eshyam: 

17“Avaatsha, anvacle, jajut'am ca ovalh'apee napi Israel lhavos. Meelh ca 

janôyôjtaj'am nava yiclishay, pa tajulhey ca asfacleshch'e, ca jaspa atôyjatc'oya. 

18Ca nitôôlhtaja nava jetônjop yivaatsha ti tanivalhchayesh pa lhavafi papi ojiyis, taj ti 

ca naasinôytajeeshc'oya côque ti ojey ca atôyjatajc'oya ca nivô'mesh pa niysa' 

lhfanishlhavach pa lhetipa ti mônlhashi, pa lhech vafesh jayu pa lhsasch'e, taj ti 

jaya'lhesh'a jayu ti lhatmenesh'avach pa lhavafi. 

19Taj ti avaatsha nan lhjunash ca atôyjatajc'oya pa ojey shi' ca nivôômtajesh pa niysa' 

shi' pa niysa' lhfanishlhavach, pa lhech vafesh jayu pa lhsasch'e, taj ti avaatsha pa 

lhnilhjen jayu. 

20Lhech lhjunash shta pa nivacle yivo'yeshch'e ti vo'meshjop ti yivo'yeshch'e pa 

lhamônlhajayash pa yisnatesh shta pa niysa' ti jac'alhtantajesha; taj ti avaatsha ca 

naatôyjatajac'oya, pa vaf jayu lhavaatsha. Yivaatsha tan jayu ca yaychavalhey java isis 

ti yisnatesh lhapesh, pa vafesh jayu pava lhsasch'e, taj ti avaatsha pa jaya'lhesh'a jayu 

pa lhavafi. 

21Taj ti avaatsha, nan lhjunash ca atôyjataja pa nivacle ti ya aj ca nasnatesh pa sasch'e, 

pa lhech tanca nasnatesh pa sasch'e, pa mônlhaa jayu, lhayaash ti tach'anch'e pava 

lhcajôyshiyanesh, vooy avaatsha pa lhnilhjenesh jayu. 

Pa Ezequiel ti clishaclayech'esh 

22Pa Lhcaanvacle vooy lhavaatsha pa t'anajayesh'yi pa t'ituuc pa yit'esh'yi: 

“Aneetsham ca meey ja tavashay, lhech'e ti jayasinôy'am jayu.” 

23Pa janeetsham ti jôquey ja tavashay, pa lhech javan'e ja lhasnôycheyash pa 

Lhcaanvacle, jan lhjunash ti ja'van ti yiey ja lhavôj'e ja tovôc Quebar. Pa 

jayinjuyshichamc'oya jamjata cotsjaat na yitaco, 

24taj ti ja t'unaj pa Dios ti yityitsham pa tsivatsavatjat. Pa lhechesh pa Lhcaanvacle pa 

nôque lhjunash ti tasinôyam: “Meey ca ap'o'ey ja ajpôyich. 

25A'va, lhech'e ti chinôcfeesh jayu java niycôtas pa sasjop jayu ca meey japi achifas. 

26Jô'tajesh yivaatsha ti jat'uniyanesh jayu na ach'aclech na ac'ôjtôj pa 

aclishaclayech'eesh. Sasjop jayu ca ayôjijan'in, lhama'taj napi achifas ti 

yôjijamatsha'ne. 

27Taj ti meelh pa ca jayeetajesh'a pa'na, pa vapecleyjop jayu ti lhtasinôy, pa lhechesh 

pa lhteesh jayu: ‘Nôque yit'esh pa Lhcaanvacle.’ Papi yen ti nich'anjayu'a pa tach'an'a 

jayu, taj ti papi ca ninteetajeesh, pa tanca nach'an'a jayu. Lhayaash napi lhech 

lhtachifas ti yôjijamatsha'ne. 

Ezequiel 4 

Pa Ezequiel chayjulh ti chit'eclet'a pa Jerusalên 

1“Avaatsha, nivacle, acum'e pa ve'lha cotsjaat pa an'e' ajuyish pa isch'esha'nejop ja 

yitsaat Jerusalên. 

2Pa nanjooylhach'a ca afayjatjop papi c'afoquelhayesh shi' pava yijuyjata ca nit'ecletaj, 

pa asnateshjop pa vatashclôfech'esh yiey pa lhavôjqu'e, shi' shta pa 

chitsac'uyanch'ejop ca jaspa chinvaneyshi pa yitsaat ti chitafayjop. 

3Pa acum'ejop tatsha pa ve'lha clamamch'e clesanilh ca an'e' ajuyish shi' pa yitsat'esh, 

pa lhech lhjunasha shta pa vatashclôfech'esh, pa an'e' t'ajuyish pa yitsat'esh, pa 

lhjunash ca chint'ecletaja. Côque lhanfanashem jayu ti chinôclitesh japi Israel lhavos. 

4“Vooy avaatsha pa ô'siyey jayu yiey na ach'amiyish, pa an'atapee jayu java 

tameneshlhavach napi lhtachifas Israel lhavos. Pa lhech ô'siyeshi jayu ca an'atapee 

java tameneshlhavach 

5ti trescientos noventa nalhus, ja't'ajesha ti ve'lha nalhu'esh ti ve'lhee ts'ivee java 

nincôpesesh ti tameneshlhavach na Israel. 

6Meelh ca ôfiistajeshch'e pava lhech nalhus, pa ô'siyey jayau yiey na afayish, pa 

an'atapee jayu java tameneshlhavach ja lhanvacleesh ja Judá pa môôjqu'e pava 

cuarenta nalhus. Ve'lha nalhu'esh pava ve'lhee ts'ivee nicôpes java tameneshlhavach. 

7Pa nanjooylhach'e ca atatvaych'aclajshi ja Jerusalên, pa natfayjop papi nilhc'utsfasa; 

pa anôclitshijop jayu na atuuc pa asinôquieshyam na yey jô lhech. 

8A'va, c'ôcfeesh jayu pava niyjôy pa jaspa ya aj ca atatvaych'aclaj'in, pa namjey ca 

nitônôfistaj pava nalhus ca chinaclôyitaj. 

9“Pa acum'e tatsha pa trigo, pa cebada, pa mijo shi' pa avena, shi' shta pava 

quecleyche shi' pava quecleychetas; pa acshenjatvach pa anch'e' lhpa ve'lha tnôjque pa 

asnatesh lhpa ayucuveesh. Lhapôque pa atuj jayu pa môôjqu'e pava trescientos 

noventa nalhus ca ô'sitajey jayu yiey na ach'amiyish. 

10Pa acum'een pa ôc pa yie'shi ti nôôcleeyc'oya, pa atsjulhesh pa yichatjulh t'iya'esh 

kilo pa ve'lha nalhu; 

11pa acu'mesh'een shta pa yinôôt pa yie'shi ti nôôclheeyc'oya, pa atsjulhesh pa 

napu'esh t'iya'esh litro pa ve'lha nalhu. 

12Pa ôc tô'lha jayu pa chicôclôôlh pa cebada, pa ajoteshi pa avitôjesh pa nivacle 

lhasamuc clajôji, pa asnatesh'e jayu pan yie' papi nivacle ca navanesh.” 

13Pa nijooylhach'e ti napshinesh'eyam ti yit'esh pa Lhcaanvacle: “Pa vatôc niysa' jan 

lhjunash navôque ti lhech jayu japi Israel lhavos ti tuj yiey java vatavtsatevshay ti 

jasasey jayu.” 

14Pa jayeesh ti jacuulh: “Taj ti Lhcaanvacle, yivaatsha tanca ve'lheesh ca yajayesha na 

yimônlhajayash pa sas; tanca tuj pa t'asjaan pa yaquiset yalhalha ti vaf, ja't'ajesha pa 

yijuujjam'in pa yaquiset tayjôôy, ey ca yic'alhtana pa ve'lheesh pa t'asjaan sas.” 

15Pa lhechesh pa yit'eshyam: “Tajulhey, javashan'am ca acheneshjop pa vôcô 

lhasamuc pa ch'apa'aa pa lhasamuc pa nivacle, ca alhôneshc'oya lhpa yucuve.” 

16Pa nijooylhach'e ti yit'eshyam: “Jaamiyanem jayu pa lhôc yiey ja Jerusalên. Pa 

vatôc tiqu'icshamsha'ne jayu, japi nivacle tifesh jayu pa lhtanaputsjayash; pa yinôôt 

chiyitsjulheemshi jayu, ca niyô'tajshi jayu pa nanjovaychat'in. 

17Amemc'oya jayu pa yinôôt shi' pa vatôc, vooy pap'elhcha pa yovalhesha'neen jayu 

pa nanjovaayshem. Vooy java lhsasch'e pa yilhocaniteshi jayu pa lhamônlhajayash.” 

Ezequiel 5 

1Pa Lhcaanvacle yit'eshyam: “Nôqueesh, nivacle, acum'e pa clesa yacôôj jan lhjunash 

ja vatpôsevo, pa avoc'ajateshch'e na ashatech shi' nava apôsey. Pa nanjooylhach'e ca 

acum'e lhpa chiyitsjulheshi shi' ca acatsônjatsham nava ayees pa pu'jana'aesh'e. 

2Meelh ca nitiftajeshch'e ti chit'eclet'a na yitsaat, pa ve'lhaaesh pava anapjunsham 

nava ayees yiey ja lhcachivatshi ja yitsaat; pa nanjooylha pa acum'e pa clesa pa 

at'ovôssham ve'lheesh pava pu'janasham ayees yiey na lhavôjqu'e na yitsaat, vooy 

pava ca mônlhatajee pa achenesh pa lhaviim. Yivaatsha jôquey jayu t'ôyiish na 

lhavtsaat napi nivacle ca jachaaj pa clesataj. 

3Pa acumqu'e pa t'ajôôj pava lhech ayees pa ôcfeesh'e yiey pa yôj'esha'ne lhpa 

uyjatshi. 

4Pa nanjooylha pa acum'e pava t'ajôôjam jô pava lhech, pa u'jam pa itôj ca nivutun. Pa 

lhech nitôlh'e pa itôj ca nôquesham lhacôm'a napi lhtachifas Israel lhavos. 

5“Yivaatsha, ya Lhcaanvacle, jayeesh: Nôque yie' ja Jerusalên. Yivaatsha janshi' 

lhcachivat japi lhtachifas shi' japi vatachifas. 

6Taj ti jô lhech pa t'ajuyeshjulh nava yiyôjijates shi' nava jayiyôjijanesh, ti yaashc'oya 

ti ojey japi lhtachifas shi' japi vatachifas nashch'e lhavôôj, lhayash ti ninanc'ashamesh 

nava yiyôjijates pa nilhecha nava jayiyôjijanesh'in. 

7“Pa lhe'naa yivaatsha, ya Lhcaavacle, ti jayeesh: Avaatsheelh t'aashelhc'oya ti 

ayôjijamat'elh japi lhtachifas ti nashelhch'e avôôj, pa naavo'elhch'e nava 

jayiyôjijanesh; nilhecha ca ôfisjatelhemch'e nava vatyôjijatesjop japi lhtachifas 

nashelhch'e avôôj. 

8Pa lhe'naa yivaatsha, ya Lhcaanvacle, jayeesh: Yivaatsha shta jayjuyesh'ajulh jayu, 

Jerusalên; pa jaycumeshelh'a jayu ti c'asclaneshch'e ca navanesh japi vatachifas, 

9ti tanca ve'lheesh ca lhech yifanisheesh pa tanca yachajelheyjop'am jayu. Ti 

nintanclafiyesh lhacôm'a java lhasnatshelh. 

10Yiesh'atshi jayu papi vatanavot ca nituj papi lhcles, shi' papi lhcles pa nituj papi 

lhnavot. Pa c'asclaneshch'e jayu shi' papi ca mônlhatajasha'ne pa jacatsônjatey'in jayu 

java yichatjulh lhavimis. 

11Yivaatsha, ya Lhcaanvacle, jatônôclhanitshajop na yimônlhajayash: na ajunashelh ti 

lhsasiyanshelh'e na is'ôcji yishjanjavat java adioseclelh sassha'ne shi' java lhasnatshelh 

nichiclafeesh, yivaatsha shta c'apôcjetelhsha'ne jayu ti amyam pa yicavts'aclayjayash; 

pa tan jayu ca yicavts'aclayelh'ash. 

12Ve'lha pa t'iya'esh ti pu'janasham japi tsitenajatshi yivômjatsha'ne jayu pa vatfamaat 

shi' pa yipcu' ti yiesh'atshi, peelh pu'jana'esh t'iya'esh pa lhclônjasesh jayu japi 

nilhc'utsfasa nashch'e avô'jelh, vooy peelh pu'jana t'iya'esh ca mônlhatajee pa 

jacatsônjatey jayu java yichatjulh lhavimis. Yivaatsha jatô'lhey t'ôyiish jayu ts'ivee ti 

jachaj'in pa clesataj. 

13Pa lhechesh pa janshi' jayu na yivôôc; pa jayjuyeshelh'ajulh jayu na yisuyi japi 

lhech ca jamjate'mey lhac'o', pa javômeshjop jayu. Pa meelh ca jantajshi na yivôôc 

japi lhech pa yitôy'yi jayu ts'ivee ti ya'lhech ya Lhcaanvacle, ti ya'lhech ti jayeetshem 

ti tujaam na yichavati. 

14Yivaatsha c'ajôney jayu ca anaclôpjuqu'e ca afalhtajch'esha'ne, Jerusalên; pa 

c'atants'aclanjayan jayu ti yiey na lhcachivatshi napi lhtachifas ti t'afayelhch'e avôôj, 

ca jaspa navanshelh lhacôm'a pava ca navclantajelh'am. 

15Meelh yivaatsha ca jaycuumtajesh'a na yivôôc shi' na yisuyi ca c'asclantajeshch'e, 

pa tavijatay jayu pa c'aclôyitesh, pa lhacôm'a ca chinyatesh'a jayu shi' ca 

chinajovanesh'in, pa chitôlhesh'atsham jayu pa lhjovayi japi lhtachifas ti nashch'e 

avôôj. Yivaatsha, ya Lhcaanvacle, lhech jayeesh. 

16Yivaatsha jancheney jayu pa ayipcu'elh avaatsheelh, jan lhjunash ti suyc'oya java 

vatc'ôjey vatcavômjavoquey. Jech, janchenelh'ay jayu pava yicavôm shi' pa yipcu' shi' 

ti yitôyit pa vatôc. 

17Jech, janchenelh'ay jayu pa yipcu', pa vatayasha, pa vatvafjayash, shi' pava 

yaquisetes tayjôôy pa yi'amiyanelh'am jayu papi acleselh; pa c'aclontelh jayu ca 

navômjatelh pa vatvatclônjayash. Yivaatsha, ya Lhcaanvacle, lhech jayeesh.” 

Ezequiel 6 

Pa Ezequiel pa clishamat'a pava chiydiosiyan 

1Pa Lhcaanvacle pa tanjuyeshyi, pa yit'eshyam: 

2“Ovalhesh'apee java uticuy yiey ja Israel, pa asinôquieshem na yey 

3pa nôque lhjunash: ‘Ach'anshelh'in nava uticuy yiey na Israel, nava yit'esha pa 

Lhcaanvacle java uticuy, java uticuy lhlces, java tovjôy shi' java tavashayis: 

Janchenelh'ay jayu pa vatvatclônjayash, shi' ca javômjatsha'ne jayu java lhtôvjas 

toschisham ti lhôclôjelh'in java cha'lheesh nidiosecla. 

4Pa japôcjetsha'ne jayu java itôvtesesh jan yie' ti lhatcufaayshelhem'in shi' ti 

lhônelhemsham pa acôjqu'e pa lhniish, pa jaclônsha'ne'ac'oya jayu japi natsôt'ajesh ca 

ninat'e t'ajuyish ts'ivee java lh'diosec. 

5Pa jatonteyc'oya jayu java lhavuuvtes japi Israel lhavos yie' t'ajuyish java lh'diosec, 

pa jacatsônjatch'een jayu pava lhavnus yiey ja lhavôjqu'e java lhavitôvtes. 

6Yiey lhacôm'a java lhôvelh'e ts'ivee java yitsates chiyvômjat jayu, shi' java 

avitôvteselhjop ti lhôclôjelh java cha'lheesh pa yafalhch'esha'ne jayu. Java 

avitôvteselh lhacôm'a jayu ti chiyvômjatsha'ne, java a'dioseclelh pa yic'asshisha'ne 

jayu; java avitôvteselhjop ti lhônelhsham pa acôjqu'e pa lhniish pa nafalhch'e jayu; 

lhacôm'a java lhavaclhiteshelh pa vômji' jayu. 

7Pa meelh ca avatvantajeshelh papu ca nancôôtajeshch'esha'ne pa lhavafi ti yielh'atshi 

papi acloj, pa natôôyshelha jayu ti ya'lhech ya Lhcaanvacle. 

8Taj ti yivaatsha jajôjinatjô jayu avaatsheelh papi chinalhjenelh'ash pa vatvafjayash ti 

amônlheelh, ti lhcatsônelhshiin japi vatachifas. 

9Papu ca mônlhatajasha'ne pa nivôntôyityiy jayu yiey japi vatachifas; pa 

nivôntôyiteshyiy jayu jan yifanishesh ti jaclôyit ti tôlh'ejop ti ninvoyjateshch'eyam 

tôlh'ejop shta ti tanu'yic'oya ti yôclôj java chiydiosiyan. Japi lhech yichavayeshlhatay 

jayu ts'ivee lhacôm'a pava lhav'ojinôc ti yisnatesh, lhacôm'a pava yisnatesh'in 

nichiclafeesh. 

10Pa lhecheesh pa nitô'yishyi jayu ti ya'lhech ya Lhcaanvacle, ti janfacleem ts'ivee ti 

jancheney cavôque lhav'ojinôc pa nicha'lhaaesh ti janjovatsjanesh.’ ” 

11Pa Lhcaanvacle yit'eshyam: “Atacshinesh ca apôcôjeshvatjulh shi' nava afoc; pa 

asitsenesh ti ôôytej'am java lhav'ojinôc sassha'ne japi lhtachifas Israel lhavos, 

lhayaash ti vafshi' jayu pa vatvatclônjayash, pa yipcu' shi' pava vatayashac. 

12Japi tosey pa yivômjatsha'ne jayu pava vatayashac, japi shalhaa yivômjatsha'ne jayu 

pa vatvatclônjayash, vooy papu ca mônlhatajasha'ne yivômjat jayu pa yipcu'. Pa 

nôque lhjunash pa javaclhitajeshem jayu ca jantajshi na yivôôc. 

13Pa meelh ca nivantaj java lhavuuvtes japuque nivacle ti yi'shi' java lhdioseclesh shi' 

ja lhavôjqu'e java lhavitôvtes, yiey lhacôm'a java lhôtôj'e java uticuy lhlces, yiey ja 

chishamnee java uticuy ti yiesh'ôcji java aacjuy jpeclematses ti yiesh'ôcji java aacjuy 

jpeclematses lhey encina, yiey shta jan yiesh'een ti tcufayeshem'in java lh'diosec java 

vatshachivos, pa lhecheesh pa nitô'yishyi jayu ti ya'lhech ya Lhcaanvacle. 

14Pa jôclôjquishamjop jayu na yituuc ca jaclôyitajsha'ne, pa nitôôlhshey yiey ja am'e 

pa'na fiyatjulh pa namja ja Ribla yiey na fchenajjulh, pa jajôney jayu ja lhavtsateyish 

shi' java yie' ts'ivee ti am'e pa'na nichinfiy'e. Pa lhecheesh pa nitô'yishyi jayu ti 

ya'lhech ya Lhcaanvacle.” 

Ezequiel 7 

Yu'jac'oya pa yôj'e' 

1Pa Lhcaanvacle pa tanjuyeshyi pa yit'eshyam: 

2“Yivaatsha, ya Lhcaanvacle, jayeetsha ja lhavtsateyish na Israel: Palha yu'jac'oya pa 

yôj'e', palha yu'jac'oya pa yôj'e' na tuc'a'e na cotsjaat. 

3Palha yu'jac'oya na t'ôj'e' Israel. Jan'atshi jayu na yivôôc; ti jayalhesh'ach'e jayu java 

ajunashch'e pa c'aclôyit'apee jayu lhacôm'a java lhasnatesh nichiclafeesh. 

4Pa tan jayu ca yicavts'aclay'ash; pa c'aclôyit'apee jayu nava ajunashch'e, pa 

c'ashayaneshemch'e jayu pava tôlhshaamjop java lhasnatesh nichiclafeesh. Pa 

lhantôyeshelhyi jayu ti ya'lhech ya Lhcaanvacle. 

5-6“Yivaatsha, ya Lhcaanvacle, jayeesh: A'va yu'jac'oya na yôj'e', pa nach'ay'in jayu 

pava tavijatay; palha shalhac'oya na t'ôj'e' avaatsha. 

7Namey na vancalhifch'een, napi tsitenas'e na vatavtsateyish. Nivinshaa ti namnee ti 

yujaa na nalhu ti tsi'sha ti yuyvatsham'in jayu. Pa vô'mesh jayu pa vatshamitjayash 

yiey java uticuy. 

8Pa nôqueesh, ti tatsha ti c'anshi' jayu na yivôôc ti jayjuy'ajulh pa namjey pa ca 

c'ôja'tajesh'e, pa jaya'lhesh'ach'e jayu nava ajunashch'e pa c'aclôyit'apee jayu shta 

lhacôm'a java lhasnatesh nichiclafeesh. 

9Pa tan jayu ca yicavts'aclay'ash; pa c'aclôyit'apee jayu nava ajunashch'e, pa 

c'ashayaneshemch'e jayu java tôlhshaamjop java lhasnatesh nichiclafeesh. Pa 

lhantôyeshelhyi jayu ti ya'lhech ya Lhcaanvacle, ti ya'lhech ti c'aclôyitelh. 

10“¡Nôque ana na nalhu! ¡Palha nam! ¡Nam na vancalhifch'een! Pa vatav'ojiyash 

yivjuyansha'ne lhacôm'a pa yaash pa vanunatsjayash. 

11Na vatcômclayash tanôclit pa tôlhshaam na vatav'ojiyash. Taj ti nava lhech pa 

nincôôvjocheshi jayu pava lhavanjastajesh shi' pa lhônjayash'in. Pa amji nava lhech pa 

ca chintôlhesha. 

12Palha nam na t'aplhu'a, nam na nalhu. Pa nilhecha pa lhavcashanaj'in ca 

nanshamesh, pa nilhecha pa tcashayey'in ca nitacshin'in. Jaclôyitesh jayu na yivôôc na 

lhnunatsjayash na Israel. 

13Pan tcashayesh'in pa'na pa tan jayu ca napeclem pa ca naa, pa nilhecha na 

yijovatsjayashesh ca isa'jop jayu ca napecleshch'ec'oya lhayshuvo. Papi ojiyis 

sasemjop jayu ca nasclanlhatam pa lhamônlhajayash. 

14“T'ôôy lhja vat'ônjanche ti tônjop pa vatvatclônjayash; lhacôm'a ti 

vataasclanesha'ne, taj ti ampapu ca nôc ca nivatclônsha'ne. Jaclôyitesh jayu na yivôôc 

ja lhnunatsjayash na Israel. 

15Fach'ee pa vatvatclônjayash, pa yi'tasham java vatayashaclesh shi' pa yipcu'. Papi 

yie' pava jotoy pa vafshi'sha'ne jayu pa vatvatclônjayash, vooy papi yi'shi' ja yitsaat pa 

yivômjatshi jayu pa yipcu' shi' pa vatayasha. 

16Lhama'taj papi t'ajôôjjô ca niclôtajey java uticuy, jan lhfanishlhavach java ofos ti 

tôtôyiyjat, lhacôm'a ti yivômjatsha'ne jayu pava lhsasch'e. 

17Lhacôm'a ti yinjufalhshichamch'e jayu pava t'itjuy, ts'ananansham jayu pava 

t'acjatsuy ti nijovayvatsham'in. 

18Pa yuych'e jayu pava p'ajavsha'ne ti nôclitesh ti ôôytejem; pa lhacôm'a pa lhavu'vat 

ti nijovay'in jayu, pa yichesh vatich'e jayu pava lhtacoc ti yuclamch'esha'ne pa 

lhavapenaj shi' pa lhshatech ti yivoc'ajatch'e. 

19Pa yôôtjatesham'in jayu pa clesanilh clim yiey java lhcaavjuc; pa yôôtjatesham'in 

jayu pa clesanilh cojiyaj jan lhanfanash pava shtôcley. Nilhecha pa clesanilh cojiyaj 

pa nilhecha pa clim ca ninilhjenesh jayu pa lhnalhuesh pa lhavôôc pa Lhcaanvacle. Pa 

sasjop ca nivo'memshi pa yipcu' pa tanca napeesh lhpa lhavts'e', lhayaash pa clesanilh 

cojiyaj ti tôlheemsham ti yinatjatsham pa lhav'ojiyash. 

20Tôlh'eyjop ja lhasnôycheyashesh java lhfacl'utas ti yamji pa lhcha'lhajayash, shi' 

java yisnatesh ts'ivee nichicla'feesh vatajpeclesesh java lh'diosec. Pa lhe'naa yivaatsha 

ti jajôney jayu pava lhfacl'utas java shtôcley. 

21Jancheney jayu japi vena tôlhshi', ca natcuteshc'oya ts'ivee, ca ninamey ts'ivee japi 

nivacle yaash ti yapunc'oya na cotsjaat pa nanjôclesh ts'ivee, pa jajônchiyiney ca 

nisasiyan. 

22Yivaatsha jatanueshc'oya jayu nôque vatavtsateyish pa jan'ateesh jayu ca nisasiyan 

na yishjanjavat, na lhech ti yicaquicletô'esh. Pa namey jayu papi ojiyis pa yisasiyan'e 

jayu. 

23“Avaclhiteshjop pava calenas, lhayaash ti yiey na vatavtsateyish ti acloj papi 

yivalha ti lhclônjasesh, vooy ja yitsaat pa yamjatshi pa vatcômclayash. 

24Yivaatsha jancheney jayu japi nivacle ojiyis ca nanjôcleshch'e java lhajpôyjey yiey 

ja yitsaat. Lhech c'ôjat'e jayu ja lhnunatsjayash japi t'unis; pa jasnateshjop jayu java 

lhtôvjas chiyvenchat ca chinsasiyan'e. 

25Pa vatjovayi pa chiya'shesh'apee jayu ts'ivee; vo'tajey jayu pa vatpiiyash, pa ninvan 

jayu ts'ivee. 

26Namey'in jayu pava tavijatay; pa ayjamat'elhsha'ne jayu pap'elhcha. Cha'lheesh ti 

vooysha'ne jayu pa chiytôyjata pava vaclan ca nasnatshem pa ca nivanemjulh; pa 

amjop jayu papi vatcasinôc ca neyjatsjan ts'ivee pa nilhecha papi nitaôvclasa ca 

nicajôyshiyan. 

27Pa lhanvacle pa nuych'e jayu lhpa lhtacshivoque, pa yinvacleyan natsham jayu pa 

lhtacshiyash vooy papi lhchifas pa ts'ananansham jayu. Lhech yifanishesh jayu yiey 

pa lhjunashch'een pa jasclaneshch'e jayu yiey pan lhfanishesh ti vancacaasclantajch'e. 

Pa lhech lhjunash pa nantôyeshyi jayu ti ya'lhech ya Lhcaanvacle.” 

Ezequiel 8 

Chiyvanjiyinesh pava matas nichiclafeesh ti chiyisnatesh yiey pa Jerusalên 

1Ja nalhu ve'lhanôjesh ja jive'cla ve'lhayama ja nincôôp ve'lhayama, ti jôvelh'ôcji ja 

yijpôyich japi jatanôycheelh nitaôvclasa tôlha' ja Judá. Pa yalhatajesh pa Lhcaanvacle 

ti yanyitapee ja t'ituuc, 

2pa caaj ja ja'van lha'yasha pa nivacle. Ti lha'yasha jô lhech ja vatanucfat ti 

yi'shichaam, ti caaj ja ja'van lha'yasha pa itôj, yiey pa lhech'e ti t'ajuyeshchisham ja 

lhapjumtseyash ja lhjunash pa clesanilh yucshi'. 

3Pa nivacle ti t'ajayeshchisham lha'yasha ja vatuuc pa t'acuumjam nava yiyees. Pa 

lhechesh ja t'unaj pa Dios pa tsinenjateshchishamnee, shi' java nôclityam ti tô'lha pa 

Dios, pa tsicha'jey ja Jerusalên pa tsan'e' ja chiyuy'een ja lhashiesh tasham ja yitsaat, 

pa tsijuyjatey na fchenajjulh, jan yie' ja chiydiosiyan ti nôyitesha pa lhavôôc pa 

Lhcaanvacle. 

4Pa lhech yie' ja lhasnôycheyash pa lh'Dios ja Israel, jan lhjunash ti ja'van ti jôv'e' ja 

tavashay. 

5Pa lhechesh pa yit'eshyam: “Ajuyshey na atô'vat yiey na fchenajjulh.” Pa jayjuyeshey 

na yitô'vat yiey na fchenajjulh, yiey ja chiyuy'een, shalheema ja lhashiesh ja itôvat, pa 

ja'van ja chiydiosiyan ti nôyitesha pa lhavôôc pa Lhcaanvacle. 

6Pa nijooylha ti yit'eshyam: “¿Lhavan nava matas yichiclafeesh ti yisnatesh napi Israel 

lhavos, nava lhech tsitonteyic'oya na is yishjanjavat? Jôjjeclay lhavan jayu shta 

nav'elh ojiyis.” 

7Pa nijooylha pa tsicha'jey ja chiyuy'een ja clayôych'e. Yiey ja vatashclôfech pa ja'van 

ja camam'esham. 

8Pa lhechesh pa yit'esh: “Afc'atsansham na camam'esham na vatasclôfech.” Pa 

jafc'atsansham ja camam'esham pa ja'van ja chiyuy'een. 

9Pa lhechesh pa yit'eshyam: “Uy'ôcji pa lhavan jayu nava matas suy ti lhech 

chiyisnatesh'e.” 

10Pa c'uy'ôcji pa jaclôvalhch'e lhacôm'a ja vatashclôfech pa ja'van java 

chininjayansha'ne lhacôm'a java chiyisnatesh yaquisetesesh shi' jav'elh yaquisetes 

sassha'ne, shi' lhacôm'a java lh'dioseclesh japi lhtachifas Israel lhavos. 

11Setenta japi nitaôvclasa Israel lhavos, yi'shi' ts'ivee ja Jaazanías, lhaôs ja Safán, ti 

nôcjayu'ja japi yôclôj java chiydiosiyan. Pa ve'lha ts'ivee ti caajem ja t'ajuya pa 

acôjqu'e pa lhniish ti yichaj'in, java lhech tôlhshaam ti vôse'esh pa lhajut pa acôjqu'e 

pa lhniish. 

12Pa yit'eshyam: “¿Lha'van nava lhfanishlhavach ti vaniistanjatesh japi nitaôvclasa 

Israel lhavos, ti ve'lheesh'e ts'ivee java lhtôvjasc'oya java lh'diosec? Pa 

yaychavalhtajeyam ts'ivee yivaatsha ca nivaneesh, ti jayay'e na vatavtsateyish.” 

13Pa napshinesh'eyam ti yit'esh: “Jôjjeclay lhavanesh jayu ts'ivee nava matas ojiyis.” 

14Pa tsicha'jey ja lhashi'esh ti chiyuy'een ja lhishjanjavat pa Lhcaanvacle, ti t'ajuyey 

na fchenajjulh. Pa lhech yie'ch'esha'ne japi ôcjeclôy ti yôyan ja chiydiosiyan Tamuz. 

15Pa lhechesh pa yit'eshyam: “¿Lha'van nôque? Jôjjeclay lhavan jayu java matas 

yaash ti ojiyis.” 

16Pa lhechesh pa tsicha'jey yiey ja clayôych'e pa tasham ja lhishjanjavat pa 

Lhcaanvacle, yiey ja chiyuy'een ja is'ôcji lhtôvash, yiey ja lhcaavjuelhvane ja 

lhashi'esh ja itôvat'esh, pa caaj japi veinticinco nivacle ti t'ôyiya ja is'ôcji lhtôvash, pa 

tanjuyshichamch'e yiey na lhum'ôcjinucjulh, pa t'avuya ts'ivee na cotsjaat, pa yôclôj 

ts'ivee na jumcuclaay. 

17Pa lhechesh pa Lhcaanvacle pa yit'eshyam: “¿Lha'van? ¡Nintajulhemsham japi 

lhtachifas tô'lha ja Judá ti yisnatesh'e nôque nava nichiclafeesh, jô'tajesh ti yamjatshi 

na vatavtsateyish nava lhfanishlhavach lhcômclôvôs! Pa nôyiteshyiin ja yivôôc, pa 

yisnateshjop pa lhcanishesh ti namjatey na yinaash. 

18Taj ti yivaatsha jaycumesh'e jayu ts'ivee na yivôôc. Tanca ve'lhaa papu ca 

yicavts'aclayesh ts'ivee. Lha'ma ca nitônyiin ts'ivee, pa tan jayu ca yich'ana.” 

Ezequiel 9 

Chivanjiyinesh pa lhanclôyitsjayash pa Jerusalên 

1Pa nijooylhach'e ti jape'ya ja t'ôjôj factsejch'e, ti yisitseneshey lha yicfe': “¡Palha nam 

napin yiclôyit jayu na yitsaat, pa ve'lha ts'ivee ti yichaj'in java lhavatclônjavosesh ti 

vancalhif'e!” 

2Pa lhechesh pa ja'van japi ve'lhayama nivacle ti yuyey ja lhashi chishamnee ti 

fchenajjulh, ti ve'lhee ts'ivee ti yichaj'in java lhtajovjes. Pa tôlhshaam japi lhech ja 

ve'lha nivacle ti yuych'e lhja clasim, ti vanucfeesh'e java yijuyjata ti vanqu'isesh. Pa 

yich'ôcji pa mônlhee lhavôôj ja itôvat'esh ja clesanilh yucch'e. 

3Pa lhechesh ja lhasnôycheyash pa lh'Dios ja Israel pa yinvayjatchisham java caaj java 

lhafas, jan yie' jô lhech, pa yijuyjatsham ja chiyuy'een ja vatishjanjavat. Pa 

Lhcaanvacle pa tôneyjop ja nivacle yuych'e lhja clasim ti vanucfeesh java t'ajuya ti 

vanqu'isesh, 

4pa yit'esha: “Ajôchich'e na yitsaat Jerusalên, pa i'sesh'ejop lhtaco japi yichavaych'e 

pa lhtacshiyash ti tôlh'ejop lhacôm'a java nichiclafeesh ti chiyisnatesh'e na lhech.” 

5-6Pa nijooylha ti jape'ya ti chiyit'esha jap'elh nivacle: “Ajo'elhch'esha'ne na lhech ti 

t'ôtaych'e na yitsaat, pa atôôlhshelhey na yishjanjavat pa aclônelhsha'ne pa ya aj na 

papu ca acavts'aclayshelh japi nitaôvclasa, japi nich'acsha'ne, japi lhutsjayech, japi 

taôvclas shi' japi ôcjeclôy. Pa ya aj ca amelha japi chiyiis ja lhtaco.” Pa lhechesh japi 

lhech tôlhesh'e japi nitaôvclasa ti yiey t'ajuyish ja vatishjanjavat. 

7Pa nijooylha pa yit'esh: “Meelhey ja vatishjanjavat pa asasiyanelh; pa 

atsôyinjatelh'ôcji java lhavuuvtes java clayôych'esha'ne.” Japi lhech pa yichey ts'ivee 

pa lhech t'aplhua ti yiclônsha'ne japi nivacle yiey ja yitsaat. 

8Meelh ti lhech fanishesh ts'ivee, pa ya ve'lha ti yamônlha. Pa lhechesh pa 

jayinjuyshicham jamjata cotsjaat na yitaco, pa ujesh ti aôytejyam pa jayônesh'in: 

“Lhcaanvacle, ¿lhanshi' jayu pa avôôc yiey na Jerusalên pa namjey ca ninôjtajey japi 

mônlhatajsha'ne Israel lhavos?” 

9Pa Lhcaanvacle pa tsicuulh: “Ja lhsasch'e japi lhtachifas'e na Israel shi' na Judá yaash 

ti uj. Na vatavtsateyish yamey lhac'o' java nichinô'yesha'ne; na yitsaat yamey lhac'o' 

pa nivatvoyjayasheeshch'e. Yaychavalhtajeyam yivaatsha ca jayayjop na lhavtsateyish 

ca nivaneesh java yisnatesha'ne. 

10Pa tan jayu papu ca ve'lhaa ca yicavts'aclayesh ts'ivee, vooy ti jayalheshch'e jayu 

nan lhjunashch'e ts'ivee.” 

11Pa lhechesh ja nivacle yuych'e lhja clasim ti vanucfeesh java yijuyjata ti 

vanqu'isesh, pa tatvaych'aclajyijulh ti yit'esh: “Palha c'ôfisjatch'e na lhniyôjieshyi.” 

Ezequiel 10 

Pa lhôclôjqueyash pa Lhcaanvacle tayjop pa vatishjanjavat 

1Pa nijooylha ti ja'van, ti yi'apee ja clamam'apee java lhshatjes java caaj java lhafas, 

pa nôôc ja lhjunashjulh ja ve'lha vatc'ovaat lha'yasha lhja utej lhey zafiro. 

2Vooy pa Lhcaanvacle yit'esha ja nivacle yuych'e lhja clasim: “Veey lhcaavju nava 

lhafoc lha caletaj, yiey na shichaam nava caaj nava lhafas, pa acuumjam java fayjoc 

yichesh, java lhech ti yiey lhcaavju nava caaj nava lhafas pa acatsônjat'apee na 

yitsaat.” Pa ja'van ja nivacle ti yich'ôcji. 

3Pa lhech t'aplhuqu'e java caajem java lhafas yie' ja fiyatjulh ja vatishjanjavat, pa caaj 

lhja vôse' ti tif'ôcji ja clayôych'e ja vatishjanjavat. 

4Pa lhechesh ja lhôclôjqueyash pa Lhcaanvacle ti yich'apee java caajem java lhafas ti 

t'ajuysha ja chiyuy'een ja vatishjanjavat; shi' lhja vôse' ti tif'ôcji ja vatishjanjavat, vooy 

ja clayôych'e ti yipjumtsiyanesh'e ja lhasnôycheyash ja lhôclôjqueyash pa 

Lhcaanvacle. 

5Pa t'ôjôj ti t'ajuysha java caaj java lhafas ti chiypeya' pa yamjey ja clayôych'e fach'ee. 

Jô lhech lha'yasha pa Dios yaash pa t'unaj ti tasinôy'in. 

6Pa lhechesh pa Lhcaanvacle pa yiyôjia ja nivacle yuych'e lhja clasim ti yichaj'in ja 

itôj ti yieshi lhcaavju java lhafoclesh lhja caletaj, yiey lhcaavju java caaj java lhafas. 

Ja nivacle ti yich pa yanshi' lhja ve'lha java lhafoclesh. 

7-8Yi'ôcji java lhafas javan tafaaysha'ne ti caaj ja ja'van ti lha'yasha pa nivacle lhpôcôt. 

Pa ve'lha japi lhech pa t'ajayeshchisham ja t'ituuc ja itôj ti yieshi lhcachivat, pa 

t'acuumjam clee, ti yanshi' lhpôcôtôy ja nivacle yuych'e lhja clasim, jô lhech ti 

t'acu'meshjulh pa yich. 

9Pa ve'lheeshelhsham java caaj java lhafas ti ja'van java yichatjulh lhafoclesh, pa 

ve'lhee ts'ivee ti yamjelhvatjulh java lhech. Java lhafoclesh ts'ayôjisha'ne jan lhjunash 

lhja utej lhey topacio. 

10Java yichatjulh lhafoclesh tc'acvatjulhsha'ne pa lhetlha lhjunash java yitashamc'oya 

jav'elh. 

11Meelh java caaj java lhafas ti yichesh'in ja ve'lha java yichatjulh pa ti t'ajuyeshi, pa 

tanca nitatvaych'aclajlhach'e, vooy pa ti t'ajuyshi pa yiyôôyshi vatjulh. 

12Ja lhavu'vat, java t'aclôsesh, java lhpôcôtôy shi' java lhafasesh yamji java 

lhtôsjeyesh lhacôm'a ti yamjop, lhech lhjunash shta java yichatjulh lhafoclesh. 

13Pa yivaatsha ti jape'yeesh java lhcaclôs ti yeyiyanesh shta “caletaj”. 

14Pa ve'lhee ts'ivee java caaj java lhafas java yichatjulh lhtacôclesh: ja vatjutsa' 

lhtaconiyashjulh ja vôcô; ja napu'eyshi lhcaconiyashjulh ja nivacle; ja pu'jana'eyshi 

lhtaconiyashjulh ja jump'uvalhjetaj; ja yichatjulheyshi lhtaconiyashjulh ja sheyanôj. 

15Java lhech caaj java lhafas lhavaatsha shta ti ja'van ti yie' lhavôôj ja tovôc Quebar. 

Java caaj java lhafas pa netshamch'e, 

16meelh java lhech ti yich'in, pa yich'in vitsha java lhafoclhesh; meelh ti 

yinenjatchisham java lhafas ti netsham'e na cotsjaat, java lhafoclesh pa tanca 

nitanuc'oya ts'ivee; 

17meelh ti t'ôsshane'en, pa t'ôsshane'en vitsha java lhavfoclesh; meelh ti 

netshamch'een, pa netshamch'een vitsha java lhafoclesh, lhayaash java lhafoclesh ti 

yiesh ts'ivee. 

18Pa lhechesh ja lhôclôjqueyash pa Lhcaanvacle pa yich'apee ja vatishjanjavat ti 

yi'apee java caaj java lhafas. 

19Java lhech pa yipôyjatchishamch'e java lhafas ti nitsham'e ts'ivee na cotsjaat. Pa 

ja'van ja lhjunash ti neeshchisham ts'ivee java lhafoclesh, ja lhjunash ti 

t'ôs'eshichamch'e ja lhashi'esh lhum'ôcjinucjulh ja lhishjanjavat pa Lhcaanvacle. Ja 

lhôclôjqueyash pa lh'Dios ja Israel ti yi'apee ts'ivee. 

20Javan lhech ti ja'van caaj java lhafas yi'ôcji pa lh'Dios ja Israel yie' lhavôôj ja tovôc 

Quebar. Pa lhechesh pa tsitôyjatch'e ja lhjunashch'e. 

21Ve'lhee ts'ivee java yichatjulh lhtacoclesh shi' java yichatjulh'e lhafasesh, vooy java 

tavayesh'ôcji lhafas pa ja'van pa lha'yasha java lhpôcôtôy pa nivacle. 

22Java lhtacoc ti lhjunashch'esha'ne vatjulh java caajem java lhafas ti ja'van'e yie' 

lhavôôj ja tovôc Quebar. Pa ve'lhee ts'ivee ti yicheshvatich'e ja t'ajuyshiin. 

Ezequiel 11 

Pa lhanclôyitsjayash pa Jerusalên 

1Ja t'unaj pa Dios pa tsinenjatchisham pa tsicha'jey ja chiyuy'een lhumc'ôjinucjulh ja 

lhishjanjavat pa Lhcaanvacle. Yiey ja lhashi japi veinticinco nivacle. Yi'shi' japi lhech 

ti tsitô'faclesh ja Jaazanías, lhaôs ja Azur, shi' ja Pelatías, lhaôs ja Benaías, japi lhech 

lhanvaclesesh japi lhchifas. 

2Pa Lhcaanvacle pa yit'eshyi: “Japi lhech yisnateshjop java lhav'ojinôc shi' ti 

yôyinch'ejop nôque yitsaat. 

3Yit'esh: ‘Niclet'ach'e ti janich'ayanelhch'e nava jpôyjey. Ti jôveelhnee jan lhjunash ja 

vat'asjan ti yich'e' pa tô'lhôs.’ 

4Pa lhe'naa ca asinôquiem na yey.” 

5Pa lh'espíritu pa Dios pa natyitsham, pa niyôjieshyi ti jayeetsha: “Nôque yit'esh na 

Lhcaanvacle: ‘Nôque lhaychavalhelhey, Israel lhavos. Yivaatsha tsitôfacleshelh'a 

nava aychavalhjanôclelh. 

6Avaatsheelh lhasnatshelh japi acloj aclônjaselh yiey nôque yitsaat, pa 

lhtsiyinjatelhshi java lhavuuvtes java lhcaavjuc. 

7Pa lhe'naa yivaatsha, ya Lhcaanvacle, ti lhech yônashesh: na Jerusalên lhjunashjulh 

jayu pa tô'lhôs, taj ti pa vat'asjan tanca alhech'eelh jayu vooy java lhavuuvtes japi 

lhclônelhsha'ne, lhayaash avaatsheelh ti c'ayjatelhch'e jayu pa tô'lhôs. 

8¿Lhanjova'yelhjulh t'e pa vatvatclônjayash? Lhayaash ti janchenelh'ay jayu pa 

vatvatclônjayash. Yivaatsha, ya Lhcaanvacle, jajutelh'ay na yicliish. 

9Jaycume'shelh'a jayu pa c'asclaneshelhch'e: pa c'ayjatelhnee jayu ca c'ajutelhey jayu 

japi vena tôlhshi'. 

10Pa chinaclônshelh jayu pa clesataj. Yivaatsha jasclaneshelhch'e jayu yiey java 

yôj'esha'ne na Israel, pa lhecheesh pa antôyeshelhyi jayu ti ya'lhech ya Lhcaanvacle. 

11Na yitsaat nichinajuyjatelhajop jayu pa tô'lhôs, pa naalhecheelh jayu pa vat'asjan. 

Yivaatsha jasclaneshelh'atch'e jayu yiey java yôj'esha'ne na Israel, 

12pa lhecheesh pa antôyeshelhyi ti ya'lhech ya Lhcaanvacle. Avaatsheelh 

ni'ajônshelhch'eyam nava jayiyôjijanesh, pa naasnatshelh nava yiyôjijates, vooy ti 

lhjônshelhch'e java yisnatesh japi vatachifas yielhch'e avôôj.’ ” 

13Jôjjeclay mônlheesh ti jasinôqui ja lhey pa Lhcaanvacle, ti nicôt'esha'ne lhavafi ca 

Pelatías, lhaôs ja Benaías. Yivaatsha jayavuyshichamjop ti jamjata cotsjaat na yitaco, 

pa jasitsenesh ti jayafshiy ti jayeesh: “¡Payijô, Lhcaanvacle! ¿Lhtif'e jayu napi napu' 

mônlhataj Israel lhavos?” 

Pa Dios chayjulh pa nich'a chivatpeya'esh 

14Pa Lhcaavacle pa tanjuy'yi pa yit'eshyam: 

15“Napi lhtachifas ti yie' na Jerusalên yasinôqui napi Israel lhavos, napi achifas, pa 

yit'esha: ‘¡Napi lhech tose'mey pa Lhcaanvacle! Pa yivaatsheelh, vena yijunashelh, 

nijutelhyam na vatavtsateyish jaspa nastsôt'ajshelhem.’ 

16Pa lhe'naa ca at'esha: ‘Nôque yit'esh pa Lhcaanvacle: Yivaatsha jasaas jayu pa 

jacatsônjatey'in japi vatachifas, yiey ts'ivee java vatavtsatevshay tavujuya, taj ti tanca 

cajuach'e pava lhnalhus. Pa nôqueaesh yivaatsha jayu ca ya lhtôvasheeshc'oya ts'ivee 

yiey java vatavtsatevshay jan yitshi'in ts'ivee.’17Pa at'esha shta: ‘Nôque yit'esh pa 

Lhcaanvacle: Yivaatsha janachajc'oyaan jayu java vatavtsatevshay shi' japi vatachifas 

ti jacatsônjatey'in, pa janayjatvane jayu pa jajutey na vatavtsateyish Israel. 

18Japi lhech tapecley'in jayu na lhavtsateyish pa vô'mesh jayu lhacôm'a java yisnatesh 

lhcantôvos shi' java nichiclafeesh ti caajem yiey na lhech'e. 

19Yivaatsha jayjatshic'oya jayu pa lhcachi' ti t'un jan lhjunash lhpa utej, pa jajutem 

jayu pa nich'a lhcachi' shi' pa nich'a lhsôc'ôclit lhshayc'u. 

20Pa lhecheesh pa yijôneshch'e jayu nava yiyôjijates shi' nava jasclaneshch'e, pa 

nasnateshch'e jayu. Japi lhech pa yichifaseesh jayu yivaatsha pa lh'Diosayish jayu 

ts'ivee. 

21Taj ti japi vatmônlhanitesh java yisnatesh lhcôntavos shi' java nichiclafeesh, pa 

jayalheshch'e jayu ts'ivee yiey ja lhjunasheshch'e. Yivaatsha, ya Lhcaanvacle, jajut'ay 

na yicliish.’ ” 

Pa lhôclôjqueyash pa Lhcaanvacle tac'uyc'oya pa Jerusalên 

22Java caaj java lhafas pa netshamch'e ts'ivee ti yifô'yô, vooy java lhafoclesh 

voqu'eetsham. Pa lhechesh ja lhôclôjqueyashesh pa lh'Dios ja Israel ti yi'apee ts'ivee, 

23pa netshaam ti tac'uyc'oya ja yitsaat, ti t'ajuyey ti yie'sha'ne lhja utiyuc 

lhum'ôcjinucjulh ja yitsaat. 

24Pa nijooylhach'e pa t'unaj pa Dios ti tsinenjatchisham pa tsicha'jey ja Babilonia, jan 

yie' jap'elh ti chiysaas. Côque vaclan ti tsivanjiyinesh pa lh'epíritu pa Dios. Ti 

nôjeshch'e ja ja'van pa vômji', 

25pa yivaatsha ti janfacleem japi chiysaas lhacôm'a java tsivanjiyinesh pa Lhcaavacle. 

Ezequiel 12 

Pa Ezequiel chayjulh ti chivancasaas 

1Pa Lhcaanvacle pa tanjuyyi pa yit'esh'yam: 

2“Avaatsha, nivacle, ti lhôv'ji' japi lhtachifas côvfanjas. Caajtaj java lhtôsjey ti 

yovalhesh'in, taj ti ninatvanchayesh; caajtaj java lhacfey ti tpeeycheyesh, taj ti 

ninatpeeychay, lhayaash ti lhtachifasesh pa lhav'ojiyash. 

3Pa lhe'naa pa asclanvatshamjop pava t'ajuya ca chinsaastaj, pa lhech nalhu shi' ca 

navantaj lhacôm'a pa ay'ôcji na ajpôyich pa meey peelh ca vee', pa ameesh ca nitô'yish 

lhavne napi lhtachifas ti ojiyis. 

4Pa lhech nalhu shi' ca navantajesh lhacôm'a ca achaajtaj pava lhjuyjata ca 

chinasaastaj; shi' shta ca nuutajeey ca navantajesh lhacôm'a ca môtaj jan lhjunash 

papu ti chiysaas. 

5Pa nanjooylha ca asnatesh pa camam'esham pa vatashclôfech ca navanesh lhacôm'a, 

pa atôôlhshey pava acaqueclitôy. 

6Ca tulhtajaan pa an'e' afatas pava acôqueclitôy ca ayesh'e pa navanesh lhacôm'a. Pa 

ap'o'e ataco secl'esh ca naavana na vatavtsateyish. Jen'am pa ca anôclitem ca 

atôyjateshvatsham'in napi lhtachifas Israel lhavos.” 

7Yivaatsha jasclanvatshamjop java yicaqueclitôy jan lhjunash ti niyôjieshyi ja 

Lhcaanvacle, ja nalhu ti jayayshi jan lhjunash papu ti chiysaas. Vooy ti nuutey 

jaycumesh'e nava yipôcôtôy ja camam'esham ja vatashclôfech, pa meelh ti tulhey pa 

tsivanesh lhacôm'a ti janyitapee java yicaqueclitôy ti jayayeshi. 

8C'ôya ti nalhu pa Lhcaanvacle pa tanjuyeshyi ti yit'eshyam: 

9“Yijô' napi Israel lhavos, napi lhech lhtachifasesh pa lhav'ojiyash, pa naniy'ôsesh'in 

java lhasnatesh. 

10Pa anfacleem nôque tôlhyi' ti chiychayeemjulh ja lhanvacle ja Jerusalên shi' 

lhacôm'a japi Israel lhavos ti lhech yie' ts'ivee. 

11Anfacleem ti a'lhech avaatsha lhnôclitem ti lhtôyjatjulh japi lhech, ti caajem jayu 

yiey nan lhjunash ti lhasnatesh, lhayaash ti chiychaaj jayu ca chinsaastaj. 

12Ja lhanvacleesh ca nantaj'e lhfatatsiy pava lhcaquicletôy, pa meelh ca tulhtajeey pa 

nitô'lhey jayu ja chicamamiyan'esham jayu ja vatashclôfech. Ca nôctaj jayu pa nip'o'e 

lhtaco secl'esh ca ninvaneey papu pa tanca lhecha ca nivaney na vatavtsateyish. 

13Yivaatsha jach'anesh'apee jayu lha yischaat pa c'ôjôyjatshi jayu. Pa jacha'jey jayu ja 

Babilonia, lhcootsjat japi caldeos, ja cotsjaat ti sasjop ca nivan, pa lhech nivaf'e jayu. 

14Pa jacatsônjatey ts'ivee jayu java yichatjulh lhavimis japi c'afoquelhay japin 

tavayem pa lhech lhjunasha jap'elh lhc'afoquelhay, pa jajôyjaneshch'e jayu ja 

yiclesataj jachaj'in. 

15Pa meelh ti palha jacatsônjatey'in jav'elh vatavtsatevshay shi' japi vatachifas, pa 

nantôyeshyi jayu ts'ivee ti ya'lhech ya Lhcaanvacle. 

16Taj ti jalhapayan jayu papu ca niclôtajc'oya pa vatvatclônjayash, pa yipcu' shi' pava 

vatayashac, secl'esh japi yiey japi vatachifas ti yichey'in ca naychavalhemch'e 

lhacôm'a java nichiclafeesh ti yisnatesh ts'ivee shi' ca nantôyeshyi ti ya'lhech ya 

Lhcaanvacle.” 

Pa nich'a chayemjulh vatclôyitsjayash 

17Pa Lhcaanvacle pa tanjuyeshyi ve'lheeshcum shta pa yit'eshyam: 

18“Avaatsha, nivacle, ats'ana'neesh pa ajovayi ti lhattsaccun, pa atanôclitesh pa 

atanaputsjayash ti t'iyô'. 

19Pa anfacleem japi tsitenas'e na vatavtsateyish shi' na Jerusalên shi' lhacôm'a japi 

lhtachifas Israel lhavos: ‘Côque yit'esha pa Lhcaanvacle: Tujesh jayu pa lhôc ca 

namqu'een pa vatanaputsjayash shi' ca niyôôji jayu ca namqu'een pa t'ijovayi; ja 

vatavtsateyish chiyvômjat jayu pa camamashi, tôlh'ejop pa lhcômclôyash japi 

tsitenas'e. 

20Lhacôm'a ja yitsaat ti chiy'e' chiyvômjat jayu; ja vatavtsateyish chiyjôna jayu ja 

am'e pa'na. Pa lhecheesh pa antôyelhyi jayu ti ya'lhech ya Lhcaanvacle.’ ” 

21Pa Lhcaanvacle pa tanjuyeshyi pa yit'eshyam: 

22“¿Ta t'ônashesh japi Israel lhavos côque ti t'ônshi'in ‘Java nalhus, shi' java 

yivanemjulh ja chiytôyjata pava vaclan ti ninôfisemch'e’? 

23Pa anfacleem: ‘Nôque yit'esh pa Lhcaanvacle: Yivaatsha jasnateshjop jayu ca ya aj 

ca t'ôyi'sheey ca nachajeyjop'in cavôque lhclishay yiey ja Israel.’ Pa anfacleem shta ti 

palha shalhajulh pa nalhu ti yôfisch'e jayu lhacôm'a java chiychayeemjulh'in. 

24Pa tan jayu ca nicaaj t'ôyish'e ca nôvji' japi Israel lhavos pava chiyvaneemjulh 

yôôlhjôn'in pa nilhecha papi chiytôyjataja pa vaclan ca cuts'ajisa, 

25lhayaash yivaaatsha, ya Lhcaanvacle ti jayasinôy'in jayu, pa ca jayeetajesha pa 

yôfisch'e jayu tanca clet'ac'oya. A'lhechelh avaatsheelh lhavanelh jayu, 

a'lhtachifasshelh pa vatav'ojiyash; yivaatsha jayasinôy jayu ca jasnatajesh jayu pa 

nôfisch'e nava jayeesh. Yivaatsha, ya Lhcaanvacle, jajut'ay nava yiclishay.” 

26Pa Lhcaanvacle pa tanjuyeshyi pa yit'eshyam: 

27“Napi Israel lhavos yit'eshvatsham'in java lhavanemjulh lhatchayeemjulh pa 

pitôjesh ts'ivee ca nôfisjatch'e. 

28Pa lhe'naa pa at'esha: ‘Nôque yit'esh pa Lhcaanvacle: Nava yiclishay tan jayu ca 

clet'ac'oya ca nôfisch'e; java jaye'esh'in yôfisch'e jayu. Yivaatsha, ya Lhcaanvacle, 

jajut'ay nava yiclishay.’ ” 

Ezequiel 13 

Pa Lhcaanvacle yivalha papi yôôlhjôn'in pa ca nitô'ya 

1Pa Lhcaanvacle pa niyôji'yi, ti yit'esh'yam: 

2“Asinô'yeshc'oya na yey japi yôôlhjôn'in pa ca nitô'yish yi'shi' napi Israel lhavos, japi 

lhech tasinô'yesh pava yitôlhjatlhavne, pa at'esha: ‘Ach'anelha nava lhclishay pa 

Lhcaanvacle: 

3¡Shiya'lhavach napi ninatcajôyshaysha'ne yôôlhjôn'in pa ca nitô'ya, lhetipa'esh pava 

yitôlhjatlhavne, pa amji pava yijô' ti chiyvan! 

4Japi natsôt'ajeshelh yôôlhjôn'in pa ca nitô'ya, napi Israel lhavos, japin lha'yasha java 

yo'nisic ti yiey ts'ivee java yafalhch'esha'ne. 

5Pa ampa ca lhfanisheeshem ca natvayeemjulh napi Israel lhavos, ca jaspa isa'jop ca 

nit'unjulh pa vatvatclônjayash ca ninamtaj pa lhnalhu pa Lhcaanvacle. 

6Yôôlhjôn'in pava ca nivanjulh pa cuts'ajisch'e pava chaytajulh. Yit'esha ts'ivee ti 

tsasinôquijop, taj ti yivaatsha nilhecha ca nicheney ts'ivee. ¡Pa tach'antajjop'in ca 

nôfisch'e java lhclishay! 

7¡Pava lhavanelhjulh'in yôôlhjôn'in! ¡Pava lhachaytajelhjulh'in cuts'ajch'esha'ne! 

Lhteetshelh ca yasinôquielh'am, taj ti ampa ca yit'eshelh'am. 

8Pa lhe'naa yivaatsha, ya Lhcaanvacle, ti jayeesh: Nan lhjunash ti yôôlhjôn'in nava 

lhteetshelh shi' ti cuts'ajis pava ca avanelhjulh, pa jayjuyeshelh'ajulh. Yivaatsha, ya 

Lhcaanvacle, lhech yônasheshelh'am. 

9Pa jôclôja na yipôcôt ti jaclôyitesh jayu napi yôôlhjôn'in ja nitô'ya pava yivanjulh shi' 

ti cuts'ajch'esha'ne pava chayjulh. Sasjop jayu ca nôvesham pa lhayjayashvane napi 

yichifas Israel lhavos; nava lheyis tan jayu ca chini'sesh'e jan yi'shi' nava lheyis napi 

Israel lhavos, pa ninamjam jayu ja lhcootsjat napi Israel lhavos. Pa lhechesh pa 

lhantôyelh'yi jayu avaatsheelh ti ya lhech ya Lhcaanvacle.’ 

10“Jech, napi lhech yijôts'ôclôn'in napi yichifas ti yit'esha ti lhacôm'a ti is pa lhjunash, 

pa meelh ti niyijô'a ca lhech lhjunasha. Jan lhjunash papu ti yantaj'e ti ninijôtjat pa 

jpôyich pa nijooylha ti yip'aclanesh pa climshi. 

11Lhe'naa ca anfacleem papi yiclimiyan, pa lhech jpôyich yafalhshicham jayu. Namey 

jayu pa tsha'nu factsejeshi pa nicôtch'esha'ne jayu pava jaclôtu jan lhjunash pava utes, 

pa tanu'ey jayu pa lhaviim yijojactsininshi, 

12vooy pa lhech pa yaflhitshicham jayu. Lhechesh pa tay'ôtsjanesh jayu ts'ivee: ‘¿Ta 

t'e lhjunash ca climshi ti chiyp'aclaneshch'e?’ 

13Pa lhe'naa yivaatsha, ya Lhcaanvacle, ti jayeesh: Na yivôôc ti jasnateshjop jayu ti 

lhavi'mesh ti yijojactsininshi; vooy na yisuyi jatajatesh jayu ca factsejeeshi, pa 

nancôtch'esha'ne pava jaclôtu nan lhjunash pava utes, pa jaspa javômjatesha'ne 

lhacôm'a na yisuyi. 

14Pa javômjat jayu nôque jpôyich nan lhclimiyanelh; pa ju'aan jayu cotsjaat, vooy 

pava lhtascuyesh pa nôcleyshisha'ne jayu. Jech, pa jpôyich pa yafalhch'esha'ne jayu, 

vooy avatsheelh pa navômjatelh jayu pava t'iyas ca natajelh'atapee. Pa lhechesh pa 

lhantôyelh'yi jayu ti ya lhech ya Lhcaanvacle. 

15Ju'elh'atapee jayu lhacôm'a na yivôôc ti jayjuyeshelh'ajulh na jpôyich shi' napin 

yiclimiyan vooy napi nivacle yit'esh jayu: ‘Ampa ca mônlhaa'e ca jpôyich nilhecha 

capi yiclimiyan, 

16napi yôôlhjôn'in ca nitô'ya ti yivanjulh yi'shi' napi Israel lhavos shi' ti nifaclem napi 

yiey na Jerusalên ti lhacôm'a ti is pa lhjunash, taj ti yôôlhjôn'in ca lhech lhjunasha.’ 

Yivaatsha, ya Lhcaanvacle, lhech yônashesh. 

Pa Lhcaanvacle yivalha papi ôcjeclôy yôôlhjôn'in pa ca nitô'ya 

17“Nôqueesh, avaatsha anvacle, ayôjaa napi ôcjeclôy yi'shi' napi achifas napi 

tsetônjop ti tasinô'yesh pava yitôlhjatlhavne, 

18pa at'esha: ‘Nôque yit'esh pa Lhcaanvacle: ¡Ya'elh'avach'elh avaatsheelh ti aje'shelh 

napi nivacle ti lhavoolhey; lhashtilheshelhch'e pava sivôclôc lhayjey pa 

avitôyjayashelh pa jaspa lhjuyjatelha papi yiey na cotsjaat ti lhpôclôyanshelh, pa 

lhashtilheshelh shta pava vatôc'ôcles jaspa lhacôm'a ti lhc'ôclicheelh! ¿Lheclôjeshelh 

ti iseelhjop'am ti lhneshelh atesha pa lhamônlhajayash shi' pa lhavafi napi yichifas nan 

lhjunash ti lhajulhjatelhey? 

19Avaatsheelh, ve'lheesh apôcôt'elh ja lhey cebada shi' ti ve'lheesh pa vatashi lhpa 

yucuve ti lhasvaclematanesh ti lhôvesh'e t'ajuyish napi yichifas; pa lhavômjatelh papi 

nivacle ninanvafjatsutaj, pa lhamônlhanitelh papi nivacle nichinmônlhanitaj. Nôque 

lhjunash pa lhjôts'ôclôn'in napi yichifas, ti lhch'anjatelha pava vatcuts'ajis. 

20Pa lhe'naa yivaatsha, ya Lhcaanvacle, ti jayeesh: Yivaatsha jayeetsha ti 

niyc'utsfaseesh navôque sivôclôc lhayjey ti lhchenshelh pa avitôyjayashelh, navan 

nacôjôyjateshelh napi nivacle nan lhanfanash java ajôclôs. Yivaatsha c'anjôcleshelhey 

jayu na unajelh avaatsheelh napuque nivacle pa javashan jayu ca nifô'yôôn; 

21c'alhjeneshey jayu napi yichifas na unajelh avaatsheelh shi' nava ac'ôcleselh ti 

lhc'ôclicheelh, pa tanca t'ôyi'sheey ca nacôjôyeshelh jayu. Pa lhechesh pa 

lhantôyelh'yi jayu ti ya lhech ya Lhcaanvacle. 

22Avaatsheelh, nava acuts'ajinôclelh, pa t'ôôlhjônchateshelh ts'ivee napi yivo'yeshch'e, 

nava niyen ca yisnatesh, pa vena afanisheshelh ti lhimajelh'e japi ojiyis ti lhet lha 

yicheshi pa niysa' lhfanishlhavach, pa jaspa tanca yijutem pa lhamônlhajayash. 

23Pa lhe'naa ti tanca mapeclelhey jayu pava yôôlhjôn'in ti lhavanelhjulh pa tanca 

ach'ayaneshelh'in pava lhatchayeelhjulh vatcuts'ajinôc. Yivaatsha c'alhjenesh jayu 

napi yichifas na unajelh, pa lhantôyelh'yi jayu ti ya lhech ya Lhcaanvacle.’ ” 

Ezequiel 14 

Tajuyjulh pa vatôclôjqueyashesh pava chidiosiyan 

1T'ajôôj jô japi nitaôvclaseesh Israel lhavos nach'yiy ts'ivee ti tsiy'ôsesh'in pa 

Lhcaanvacle. 

2Pa lhechesh pa niyôji'yi pa Lhcaanvacle ti yit'eshyam: 

3“Napuque nivacle vatjuteem ts'ivee ti yôclôjvatam pava chiydiosiyan pa ninant'atesh 

japi yisnatesh pa niysa'. ¿Tam'ey ti isjop ca javashanem ca nitôy'ôtsjanyish ts'ivee? 

4Asinô'yeshc'oya napi lhech pa at'esha: ‘Nôque yit'esh pa Lhcaanvacle: Lhacôm'a napi 

Israel lhavos ti vatjuteem ti yôclôj pava chiydiosiyan shi' ti ninant'atesh japi yisnatesh 

pa sasch'e, pa nijooylha ti nachey ti niy'ôs na chiytôyjata pava vaclan, ti tôlhesh'yi pa 

ti yachajeshjulh ti chiyajulhjatsham tôlh'ejop ti yaash pava lh'dioseclesh.’ 

5“Yivaatsha jayajayac'oya jayu lhacôm'a java lhcachic napi Israel lhavos, ti 

tanu'yic'oya tôlh'ejop pava lh'diosic. 

6Pa lhe'naa pa at'esha napi Israel lhavos: ‘Nôque yit'esh pa Lhcaanvacle: Atpecleelh'yi 

pa atanuelhc'oya pava a'dioseclelh pa avôômjelh lhacôm'a pava matas nichiclafeesh.’ 

7Ca nicaajtaj pa ve'lha Israel lhavo' ja't'ajesha pa vena tôlhshi' ti yi'shi' napi Israel 

lhavos ca nitaytaj'yijop ca nivaatjutajem lhacôm'a pava lh'diosic, shi' ti ninant'atesh 

papi yisnatesh pa sasch'e, pa nijooylha ti yichey na chiytôyjata pava vaclan ti 

niy'ôs'yish'in, vooy yivaatsha pa jacuulhjulh jayu: 

8Pa javatsavat'elh vatjulh jayu pa lhech nivacle pa janôclitesh jayu ti jivalha, ca 

chinasinôquiesh'in lhacôm'a, pa jayjatshi jayu napi yichifas. Pa lhecheesh pa 

lhantôyelh'yi jayu ti ya lhech ya Lhcaanvacle. 

9“Ca nicaajtaj pa chiytôyjata pava vaclan ti yôôlhjôn'in pa lhfaclech, lhayaash 

yivaatsha, ya Lhcaanvacle, ti jajôts'ôclôn'in jô lhech chiytôyjata pava vaclan; pa 

jôclôja jayu na yipôcôt ca jaclôyit, pa jayjatshi jayu shta napi yichifas Israel lhavos. 

10Taj ti pa nivacle pan naniy'ôstaj pa lhech lhjunash shta pa chiytôyjata pava vaclan 

pa chiyclôyitesh'apee jayu pava lhsasch'e, 

11jaspa napi yichifas Israel lhavos pa tanca napecley t'ôyish'e ca nitanu'yic'oya pa 

tanca ninamjach'e nava yic'amensha'ne. Napi lhech yichifaseesh jayu, pa lh'Diosayish 

jayu ts'ivee. Yivaatsha, ya Lhcaanvacle, lhech yônashesh.” 

Pa Jerusalên chiyajulhjatemsham pa lhanclôyitsjayash 

12Pa Lhcaanvacle niyôji'yi, pa yit'eshyam: 

13“Ca nicaajtaj pa vatavtsateyish ti tanjuyijulh shi' ti ninvoyjateshch'eyam, pa jôclôja 

jayu na yipôcôt ca jaclôyit pa janjôclesh jayu pava lhacôs; pa jacheney jayu pa yipcu' 

pa lhech, pa javômjatesha'ne jayu papi nivacle shi' shta pava yaquisetes. 

14Ca nicaajshi lhôn pa lhech vatavtsateyish ja Noê, ja Daniel shi' ja Job, pa tsi'shataja 

ts'ivee japi lhech pu'jana ca ninilhjensha'ne tôlh'ejop ti yivo'yeshch'esha'ne. Yivaatsha, 

ya Lhcaanvacle, lhech yônashesh. 

15“Ca yicheney lhôn pava yaquisetes lhaviyjônjas pôque vatavtsateyish pa jaspa 

niclôntajsha'ne papi tsitenas'e pa niamiyantaj'e pa'na pa ampapu ca nifiiytajey ca 

ninaashjop pava lhech lhaviyjônjas yaquisetes, 

16ca lhech lhôn nôv'e' japi lhech pu'jana nivacle pa sastajemjop ca nalhjen pa nilhetaja 

papi lhcles yitsjôy shi' papi ôcjeclôy; pa tsi'shataja japi lhech ca ninilhjensha'ne, vooy 

pa lhech vatavtsateyish pa amtajee pa'na. Yivaatsha, ya Lhcaanvacle, jetônjop na 

yimônlhajayash. 

17“Ca jancheney lhôn pa vatvatclônjayash lhacôm'a pa lhech vatavtsateyish pa 

jayiyôjijantajesh ca chinclônsha'ne papi nivacle shi' pava yaquisetes, 

18ca lhech lhôn nôv'e' japi lhech pu'jana nivacle pa sastajemjop ca nalhjen pa nilhetaja 

papi lhcles yitsjôy shi' papi ôcjeclôy; pa tsi'shataja japi lhech ca ninilhjensha'ne. 

Yivaatsha, ya Lhcaanvacle, jetônjop na yimônlhajayash. 

19“Ca jacheney lhôn pa vatayasha pa lhech vatavtsateyish, pa vooy na yivôôc pa 

jasichatesham pa vatvafi' pa jaclôntajesha'ne papi nivacle shi' pava yaquisetes, 

20ca lhech lhôn nôv'e' ja Noê, ja Daniel shi' ja Job pa sastajemjop ca nalhjen pa 

nilhetaja papi lhcles yitsjôy shi' papi ôcjeclôy; pa tsi'shataja japi lhech ca 

ninilhjensha'ne tôlh'ejop ti yivo'yeshch'esha'ne. Yivaatsha, ya Lhcaanvacle, jetônjop 

na yimônlhajayash. 

21“Yivaatsha, ya Lhcaanvacle, jayeesh: Taj ti ya'shesh jayu ti tavijatayem ca 

janchentajey ti jayjuyjulh na Jerusalên pava tôlh'yi' yichatjulh jaclôyitesh ti tavijatay: 

pa vatvatclônjayash, pa yipcu', pava yaquisetes lhaviyjônjas shi' pa vatayasha, pa 

jaclônesha'ne papi nivacle shi' pava yaquisetes. 

22Pa tsi'shaa pa t'ajôôj jô ca mônlhaasha'ne jayu pa iseemjop jayu ca nitayelh'e pa 

lhech'e papi lhcles yitsjôy shi' papi ôcjeclôy. Meelh papi lhech ca ninamtajelh'ay, pa 

lhavanelh jayu pa lhanfanash shi' pava yisnatesh ts'ivee, pa nashantelh jayu pa 

lhanclôyitsjayash ti jancheney na Jerusalên. 

23Pa nashanteshelh jayu ca avantajeshelh pa lhjunash ts'ivee shi' pava yisnatesh. Pa 

lhechesh pa lhantôfaacshelha jayu ti ampa ca yiamiyanc'oya pava yifanisheshem ti 

jasnatshem na Jerusalên. Yivaatsha, ya Lhcaanvacle, lhech yônashesh.” 

Ezequiel 15 

Pa Israel chiyjôna lhpa ôtjayetayuc ampa ca natjuya 

1Pa Lhcaanvacle pa tanjuyeshyi ti yit'eshyam: 

2“¿She t'e pa chiyashjateshc'oya pa lhavnu'esh lhpa ôtjayetayuc pa yeclô' tô'lha pava 

aacjuy? 

3Ja lhavnu'esh ampa ca natjuya, ¡Nilhecha ca natjuya ca chintsemaajshicham! 

4Pa ampa caelh ca natjuya ti lhajuyesh. Meelh pa itôj ti napjuney lhsipsic vooy pa 

lhcachivat'eshi pa fayjoclesh, ¿Pa she t'e taj pa ca natjuya? 

5Pa meelh ti pi'clô pa ampa ca natjuya, ¡pa apee nôqueesh ti yivutun pa sasjop jayu pa 

ca natjuya! 

6Pa lhe'naa yivaatsha, ya Lhcaanvacle, ti jayeesh: Jan lhjunash ja lhavnu'esh lhpa 

ôtjayetayuc ti chiyu'jam pa itôj pa yichesh, pa lhech lhjunash jayu shta ca ju'tajsham 

pa itôj japi tsitenas'e ja Jerusalên. 

7Yivaatsha jatônôclitshem jayu ti niyc'utsfaseesh ts'ivee. Pa yiclôtsjat'in jayu pa itôj, 

taj ti peelh itôj ti tif'e' jayu. Pa meelh yivaatsha ca jatônôclitajeshem ti niyc'utsfaseesh, 

avaatsheelh pa antôyeshelhyi jayu ti ya'lhech ya Lhcaanvacle. 

8Jajôney jayu ja lhavtsateyish ja am'e pa'na, tôlh'ejop ti ninvo'yeshch'esha'neyam. 

Yivaatsha, ya Lhcaanvacle, lhech yônashesh.” 

Ezequiel 16 

Ninvoyjateshch'e pa Jerusalên 

1Pa Lhcaanvacle tanjuyeshyi ti yit'eshyam: 

2“Avaatsha, nivacle, avanjiyinesh ja Jerusalên java matas yaash ti nichiclafeesh ti 

yisnatesh. 

3Pa at'esha: ‘Côque yit'esh pa Lhcaanvacle: Java lhtôôlhsha avaatsha, avaatsha 

Jerusalên, a'lhech a'cananea'esh ti lhanvat'aj; atata lhech amoreo vooy lhja amimi 

hititache. 

4Ja nalhu ti lhanvat'aj pa tanca chint'ôvôôsshi ja atsevjat, pa tanca chinacleesh, pa 

tanca chinap'aclanshi pa naapcutaj, pa tanca chinaclôôvteyan. 

5Pa ampapu ca natcavts'aclay'ash pa naalhecha ca chinaychavalhesh'a pava ca 

anfanasheesh. Ja nalhu ti lhanvat'aj pa chinu'jam ja joot, lhayaash ti alhnapunach'esh. 

6Yivaatsha janash'ajop'in pa c'oya ti c'avan ti lht'ôsshiin pava avoyey, pa 

jaychavalhtajesh'a ca amônlhaa. 

7Pa c'atôlhjatshi jan lhjunash lhja vatcôvjiyanche ti tôlhshi' pa vatcac'ovat. Pa 

c'atônitjat ti lhamey ti natônt'aj pa anivaccheesh. Nava ajte pa tapôychishamch'e, vooy 

nava ayees pa tôlhshi'. Taj ti pa apjôclô'lha ti atsi'shaan. 

8‘Pa japecl'ay ti janash'ajop; pa c'ovalhsha'ne ti palha alhutsjaesh ja aplhuqu'e' ti 

lhavanquen. Pa jajulhjat atapee ja yiclô'vat ti jaclôpjalhesh'am na avu'vat ti tsi'shaan, 

pa c'apejiyin avach; ti jasnatesh'ajop ja chivatpeya'esh, ti tsitsôt'aj'ash. Yivaatsha, ya 

Lhcaanvacle, lhech yônashesh. 

9Pa c'anajayan, ti jacleshch'e java avoyey pa c'ap'aclanesh ja vatshachivo; 

10pa c'uyjatch'e lhja c'ayooy vat'uyjatshi shi' java nacfiyis isis tinôj; pa c'anucfayanesh 

ja is shi' lhja vat'uyjatshi isis java chiyashtilhesh; 

11pa c'aisiyanesh java facl'utas, pa janshi' atjuy java vatpôclôs shi' ja vatiniish yiey ja 

avo'; 

12janshi' anaash ja chamashi, java atsacheclôyesh nava acfey shi' ja is vatôcôcle yiey 

na ashatech. 

13Chip'aclanesh'ach'e ja clesanilh cojiyaj shi' ja clim; java t'uych'e lhech ja is sivôclôc 

lhayeech shi' java isis chiyashtilhesh'e shi' java sivôclôc lhayjey c'ayooysha'ne. Pa 

c'acunjanesh lhja is yucuve shi' ja shinvo' shi' ja lhape' oliva. Pa lhamey ti 

alhasnôyche: pa lhavaatjôney lhpa lhcaanvacche. 

14Lhtaasnateshjop pa ane'yaj yiey japi vatachifas pa alhasnôycheyash, a'lhech ampa ca 

amac'oya'am pa alhasnôycheyash ti lhavat'isinatesh. Yivaatsha, ya Lhcaanvacle, lhech 

yônashesh. 

15‘Taj ti lhavatcafiyanesh na alhasnôycheyash shi' ti lhamesh'avne na ane'yajesh ti 

lhanvaych'aclajesh'avne ja atatcayôjayash, pa lhjutaan na avu'vat lhacôm'a pa 

lhanfanash. 

16Java t'uych'esha'ne pa lhanjuulhsha'ne ti lhôclôjesh java cha'lheesh yiey java uticuy 

lhcles, shi' pa atatcayôjayashesh yiey java lhech'e. 

17Pa lhatcum'ejop java facl'utasesh pa clesanilh cojiyaj shi' ja clim ti c'atistajesh, pa 

lhasnatesh ti lhjônch'e papi nivacle caspa lhtacayôjatesh'avne java lhech; 

18pa t'uych'esha'nejop java isis c'ayooysha'ne shi' java c'atisesh ja lhape' shi' ja 

yivaatsha acôjqu'e pa lhniish. 

19Lhja yucuve ti jajut'ay pa lhech tô'lha pa isshi' climshi, shi' ja lhape' shi' ja shinvo' ti 

c'acunjanesh, pa lhtisesh java lhech ti acufayjateshem ti yacônch'e pa lhniish. 

Yivaatsha, ya Lhcaanvacle, lhech yônashesh. 

20‘Pa lhatcum'ejop shta japi acles yitsjôy shi' japi ôcjeclôy ti caaj'am, pa 

acufayjateseshjop java chiydiosiyan ti lhavunayesh. ¿Lheclôjtajesh t'e ca cle'aa ti 

lhjôneyjop pa vatatcayôjayash, 

21jô'tajesh ti acufayjateseshjop japi yicles ti lhjuta pa lhavafi ti chiylhônsham ti 

chiyôclôjesh java chiydiosiyan? 

22Vooy na anclafiyasheesh na amônlhajayash ti atacôyôjayash ti ninvoych'e acachi' ti 

nich'a ata'ôvclaj ti apjôclô'lha ti atsi'shaan, pa lht'ôsshiin java avoyey avaatsha. 

23‘Côque yônashesh yivaatsha, ya Lhcaanvacle: ¡Payijô avaatsha! Jô'tajesh lhacôm'a 

nava niysisa ti lhasnatesh, 

24ti lhasnatesh lhacôm'a java lhôvesh'e ts'ivee ti lhôclôj'in java chiydiosiyan shi' ti 

lhavaatcuta pa vatôtcôyôjayash. 

25Java t'ôjat'ejop ti lhasnatesh java lhôvesh'e ts'ivee pa lhjôney na alhasnôycheyash ti 

nichiclafeesh ti lhjuta na avu'vat lhacôm'a pa anfanash, pa lhetlha lhnashesh'e pa 

atatcayôjayash. 

26Pa lhasnatshem'in na atacôyôjayash japi lhtajulhshi japi egipcios yaash ti 

cunjatayjes, pa lhnôyiteshyi na yivôôc ti alhetipaesh na atatcayôjayash. 

27‘Pa lhechesh pa jôclôjquishamjop na yipôcôt ca c'aclôyit: pa c'aniclôfjatjop java 

vatcôs pa c'ajutey java lhavtsates japi filisteos, ca nacônitshi shi' ca napunesh na 

ajunash ti avapenajesh. 

28Taj ti tanca anshamesh'avne côque, pa avaatjuteshey pa atacôyôjayash japi asirios, 

pa mônlheesh ti niajulhesham. 

29Pa lhetipaesh ti lhavaatjutesha pa atatcayôjayash yiey ja Babilonia, lhcootsjat japi 

lhavcashanjas; pa mônlheesh shta ti niajulhesham. 

30Yivaatsha, ya Lhcaanvacle, lhech yônashesh: ¡Yaash ti yiôôytiyanesh pava lhcachic 

ti yisnatshem lhacôm'a cavôque yitsôt'ajesh ti lhtôtcôyôjayashesh tanvapenjayesh! 

31Java lhavacliteshjop nôvshay shi' lhacôm'a java lhôvesh'e ti lhasnatesh java itôvtes ti 

lhôclôjesh java chiydiosiyan shi' ti lhavatjuta ja atôtcôyôjayash. Taj ti avaatsha 

ninayô'yesh jan lhjunash lhpa chishayan'in: ¡Avaatsha tanca chinshayan'am! 

32‘Lhpa ôcjeclô ninvooyshemch'e pa lhjaya, pa t'acuumjulh papi tavujuya. 

33Lhacôm'a papi yichtashamsha'ne ti chishayanem; taj ti avaatsha t'ashesh ti lhtis'in 

lhacôm'a papi enjasesh shi' ti lhshayan'in jaspa nach'ay'in lhacôm'a japi natôlhshi'in ti 

lhasnatshelh pa sasch'e. 

34Na atatcayôjayash vena ajunasheshc'oya jap'elh ôcjeclôy ti lhasnatesh: ampapu ca 

nivo'esh'ay ca nasnatesh'am pa sasch'e nilhecha papi lhech ca nashayan'am, vooy 

avaatsha ti lhshayanem'in ts'ivee. ¡Ve'lheey côque ti vena ajunashesh! 

35‘Pa lhe'naa ca ach'anch'e, chitatcayôja, nava yiclishay: 

36Yivaatsha, ya Lhcaanvacle, jayeesh'a: Avaatsha nanôclesh na avapenajesh na 

avu'vat ti lhavaatjuta na atatcayôjayashesh japi enjas shi' lhacôm'a java naanclafiyesh 

chiydiosiyan, shi' ti lhantonjat pava lhavoyey japi acles ti acufayjatesesh. 

37Pa lhe'naa, yivaatsha ti janayjatvanejop jayu lhacôm'a japi enjas ti t'asvunesh, 

lhacôm'a japi lhensha'ne shi' lhacôm'a japi lhcônitshi; pa janayjatvanejop jayu yiey na 

avôjqu'e, pa veesh'e t'ajuyish ti c'anôcliteshem jayu na avu'vat ca jaspa navanesh ti 

apjôclô'lha ti atsi'shaan. 

38Ti c'asclaneshch'e jayu pa avancavômjayash shi' pa avôncalônjayash, vooy na 

yivôôc shi' na yichavatyi c'ajutesh'ay jayu pa vatvafjayash. 

39Pa c'an'ateesh jayu ts'ivee java lhpôcôtôy ca nivômjatsha'ne'ac'ya java lhôvesh'een 

pa atatcayôjayash shi' ti lhôclôj java chiydiosiyan. Pa nanclanshi'ac'oya jayu java 

t'uych'e shi' java isis ti china'isiyanesh, pa nan'ateesh jayu ca apjaclô'lhaa ti atsi'shaan. 

40Pa nach'ay jayu japi lhtachifas ca natjuy'ajulh, pa nôôtjatesh'in jayu pava utes shi' ti 

naclônesh jayu java lhclesatas. 

41Pa napjunesh jayu pa itôj java ajpôyjey pa t'acumesh'a jayu pa 

lhasclanjayashesh'ach'e yiey t'ajuyish japi acloj ôcjeclôy. Pa lhech yôjat'e jayu pa 

atatcayôjayesh, pa tan jayu t'ôyi'sheey ca ashayan'in japi enjasesh. 

42Pa lhechesh na yivôôc ti jayjuyesh'ajulh pa lhech nôjesh'e jayu shi' java 

yichavatjavos pa vô'mesh jayu; pa yacano' jayu pa lhech nôj'e' jayu ti ya'suy. 

43Avaatsha lhantôvacluqu'e ja t'elhesh ti alhutsja, pa lhasuyinatesh'avne lhacôm'a java 

lhasnatesh; pa lhe'naa, yivaatsha c'aclôyit'apee jayu nôque ajunashch'e. Yivaatsha, ya 

Lhcaanvacle, lhech yônashesh. 

Pa lhjunashch'e lhpa vatamimic, pa lhjunashch'ejulh lhpa lhôse 

44‘Lhacôm'a papi vatac'utsfas ti yit'eshaan java nat'ônashch'esha'ne pa yit'esh'a jayu ca 

nachaytajesh'aan: Pa lhjunashch'e lhpa vatamimic, pa lhjunashch'ejulh lhpa lhôse. 

45Avaatsha lhôse'ash lhpa ve'lha vatamimi ti yicônitshi pa lhch'afa shi' papi lhcles, shi' 

shta japi ach'injavot yicônitshi japi lhjayas shi' japi lhcles. Lhja amimielhvatam 

avaatsheelh lhech lhja hetita, shi' ja atataelh amareo. 

46Yiey na fch'enajjulh lhja achita', ja yitsaat Samaria, shi' java lhavtsates lhcles; yiey 

na fiyatjulh lhja ach'injô, ja yitsaat Sodoma, shi' shta java lhavtsates lhcles. 

47Vooy avaatsha lhôquesha pa lhjunashch'e pa lhasnatesh java yisnatesh 

nichiclafeesh. Avaatsha pa naajulhsham côque avaatsha na ajunashch'e pa 

t'asheshc'oya japi lhech. 

48Yivaatsha, ya Lhcaanvacle, pa jatônôclitshe'ma na yimônlhajayash: nilhecha lhja 

lhch'injô Sodoma nilhecha java lhavtsates lhcles ca nasnatesh yiey na ajunash shi' 

nava avtsates lhcles ti lhasnatshelh. 

49Côque lhsasch'e lhja ach'injô Sodoma: lhjô lhech shi' java lhavtsates lhcles 

nichavayeshlhatay na lhnunatsjayash ti ya'shem java lhacôs shi' ti c'u'sema ti 

iseshem'in, taj ti tanca nefen japi ts'aclaay shi' japi amemc'oya pa'na. 

50Pa vapecleshvane ts'ivee pa lhnunatsjayash shi' ti yisnatesh'in java japun; pa lhe'naa 

ti jatif'e jan lhjunash ti lhavanelh. 

51Pa vooy ja Samaria, ninasnatesh ninameshi lhcachivat nava lhasnatesh sasch'e. 

Avaatsha t'asheshc'oya ti lhasnatesh java nichiclafeesh japi lhech; pa t'ashesh avaatsha 

japi lhech lhayasheem ca chinmenesha atesha. 

52Avaatsha avatclôyjatjulh ti chinatants'aclanjayanesh lhayaash ti lhasnatesh pava 

sasch'e ti t'asheshc'oya java nintanclôfiy japi avelhchey, ti lhasnateshem pa 

lhayasheem ca chinmenesha atesha. Avaatsha isjop ca naclôyit nôque vatvapenaj shi' 

ca avatclôyjatjulh ti chinatants'aclanjayanesh, lhayaash ti lhasnatshem ti lhayasheem 

ca amensha atesha japi avelhchey. 

53‘Yivaatsha jachajemec'oya jayu ca isa'eysha'ne ja Sodoma shi' ja Samaria nôquee 

java lhavtsates lhcles; shi' shta avaatsha jachajey'ac'oya jayu ca aisa'eysha'ne, 

54taj ti isjop jayu ca avatclôyjatjulh ti chinatants'aclanjayan shi' ca avapenesh'avach 

nava lhasnatesh, nava lhech pa nitô'lhesh'a jayu ts'ivee ca chinshanat. 

55Meelh ja Sodoma shi' ja Samaria nôquee java lhavtsates lhcles ca napectajeyc'oya 

ts'ivee jan lhjunash lhapesh, pa achi'a shta shi' java avtsates lhcles pa vapecleyc'oya 

jayu ja ajunash. 

56Avaatsha lhancaaysiyuja ja lhanclôyitsjayash lhja ach'injo Sodoma, meelh avaatsha 

ti lhanchavayesh'atay ja anunatsjayash 

57ti jôjjeclay nichinanôclitesh ja av'ojiyash; taj ti nôqueesh java lhavtsates japi 

edomitas shi' japi filisteos lhacôm'a java lhtajulhshisha'ne ti najuvanesh; ¡lhacôm'a 

japi yiey na cotsjaat ti napunesh! 

58Nôqueesh tajulhey ca avatclôyitjatjulh na anclôyitsjayashesh java lhasnatesh niysisa 

shi' ti nichiclafeesh. Yivaatsha, ya Lhcaanvacle, lhech yônashesh. 

59‘Yivaatsha, ya Lhcaanvacle, jayeesh: Jajut'ay'ajop jayu java c'ajulhjatsham'am, 

lhayaash ti lhapunch'e ja lhnôôclhanitajeshemc'oya pa naôfisjatch'e ja chivatpeya'esh. 

60Taj ti yivaatsha ca javôntôyitajch'e'am ja chivatpeya'esh ti jasnatesh'am ti a'lhutsja, 

pa jasnatesh'am jayu pa chivatpeya'esh ôyjôlhôyech. 

61Meelh yivaatsha ti jajôney'am ti aclesesh lhja achita' shi' lhja ach'injô, yamshataj ja 

chivatpeya'esh ti nifaycutajeshjop côque, avaatsha avôntôyich'e jayu ja ajunashch'een 

pa anchavaayshey jayu na avapenaj. 

62Yivaatsha janich'ayanjop'am jayu ja chivatpeya'esh, pa antôyeshyi jayu ti ya'lhech 

ya Lhcaanvacle. 

63Avaatsha avôntôyich'e jayu pa lhanchava'yey jayu pa yaash avapenaj shi' pa 

atants'aclanjayash pa tan jayu ca t'ôyi'sheey ca anc'aatsham na ashi yivaatsha ca 

javômjatajch'e'am lhacôm'a nava lhasnatesh. Yivaatsha, ya Lhcaanvacle, lhech 

yônashesh.’ ” 

Ezequiel 17 

Lhpa ôtjayetayuc shi' pa sheyanôj 

1Pa Lhcaanvacle pa tanjuyeshyi ti yit'eshyi: 

2“Avaatsha, nivacle, anôcliteshem napi lhtachifas Israel lhavos pa ve'lha ca ajôneyjop: 

3Pa atesha: ‘Côque yit'esha pa Lhcaanvacle: Ja ve'lha uj sheyanôj yamey ja Líbano; 

java lhafas c'atsasshi shi' ti uj janash'e, acloj java lhafas c'ayooysha'ne. Pa yiju'ja ja 

yôj'esha'ne lhja aacjiyuc shintincutayuc, 

4pa yecjetey java lhavôôvsey toschisham pa yichesh ti yitsemajsham yiey ja 

lhavtsateyish japi lhavcashanjas, yiey ja yitsaat acloj java chiycasha'yesh. 

5Pa nijooylhach'e ti t'acu'mesham na cotsjaat lhja lhtôsej pa yicôvjiyan'e ja vatcac'ovat 

chiyclajanshi, yiey ja lhtacoyish ja tovôc lhaôs, ja tsejch'e yinôôt. 

6Lhja lhtôsej pa tôlhshi' pa vatjôney lhja ôtjayetayuc jpeclematsej; lha'mataj lhjô lhech 

ti ni'ujachisham, pa t'ajuyjulh java lhavôôvsiyesh ja sheyanôj, pa lhan'e pa yitshicham 

java lhfetatsiy yi'shi' na cotsjaat. Pa vatjôney lhja ôtjayetayuc; pa nachfach'ee ja 

lhtôlheej shi' java lhavôôvseyesh. 

7Pa caaj jeelh ja uj sheyanôj, c'atsasshi java lhafas shi' ti yaash ti aclojjam java lhafas. 

Pa lhechesh lhja ôtjayetayuc t'ajuyeshjulh java lhfetatsiy pa yipôyjatchishamjulh java 

lhavôôvseyesh ja sheyanôj ca jaspa nijuta peelh yinôôt ti tojey pa tôlhshi' ti 

chiytsemaajshi. 

8Taj ti chiycôvjiyan'e ja is'e' cotsjaat ti shalheema ja tsej yinôôt, jan yie' ca nicaaj java 

lhavôôvseyesh shi' ca nitaay shi' ca nivôôtjôney lhpa isshaam ôtjayetayuc.’ 

9“At'esha, ti ya'lhech: ‘Côque yit'esha pa Lhcaanvacle: Anôque ôtjayetayuc tanca isa' 

pa lhjunash. Ja vatjutsa' sheyanôj nitso'jesh jayu java lhfetatsiy, pa nancôtch'esha'ne 

jayu java lhay; pa tanca chimuqu'eesh pa napu'a atesha papi nivacle pa chintsooj jayu 

pa lhfetas, pa clajôjach'esha'ne jayu lhacôm'a java nich'a lhtôlhjes. 

10Lha'ma ca chint'iyjat pa tanca nitôôlhshi jayu; pa nitsafofiyanch'e jayu lhjô lhech ca 

nitanutajey pa lhaviim lhum'ôcjinuc; pa nitsafofiyanch'e jayu yiey pan tôlh'e' pa 

lhtôlheej.’ ” 

11Pa Lhcaanvacle pa tanjuyeshyi ti yit'eshyam: 

12“Aniy'ôsqueesh ajaalh japuque lhtachifas côvfanjas ca nitôyc'oya ja yich'e' nôque 

chiyjôna'jop. At'esha: ‘Ja lhanvacle ja Babilonia nachey ja Jerusalên pa 

nôcfeeelhsha'ne ja lhanvacle ja Judá shi' japi lhcavosesh, ca chinchaje'lhey jô lhech ja 

Babilonia. 



1494 

 

 
Nivacle Bible  

© 1994,  Sociedades Bíblicas Unidas. 
 

 
 

 

13Pa nanjooylhach'e ca natcuma' ja ve'lha tavay lhaôs yi'shi' ja t'ajôôjam ja 

lhcaanvacle ca nasnatshelh ja chivatpeya'shelh, ca nivaatfaycuteshjop ca 

nitônôclhanitshem pa yivo'yeshch'e, shi' ti chiychaj'in japi chiyashjatesh ja 

vatavtsateyish 

14pa secl'esh ja Judá ca nincont'ajeesh ja lhanvacleyash, pa t'e pa ca lhfanishalhavach 

ca nineetsham, lha'mataj ca nôfisjatch'e nôque chivatpeya'shelh jô lhech shi' ca 

mônlhaaesh. 

15Taj ti jôque tavay chinvacleyan pa nicôvfayua ja lhanvacle ja Babilonia pa 

yicheneyjop japi lhcachenjasesh ja Egipto pa t'aalhsha java lhclôy cuvôyu shi' japi 

nivacle aclojjam. ¿Lheclôjeshelh avaatsheelh ca nanjooylhach'e côque ca 

nanshamitjatesh ca niclôtesh ja lhamônlhajyash? ¿Iseemjop t'e ca niclôteshc'oya pa 

lhamônlhajayash pan yie' papi ninôfisjatch'e na chivatpeya'esh? 

16Yivaatsha, ya Lhcaanvacle, jatônôclhanitshe'ma na yimônlhajayash ti vaf'e' jayu 

yiey ja Babilonia ti yiclôqui ja chinôôclhaniteshc'oya pa ninôfisjatch'e ja 

chivatpeya'esh ti yisnatajeshelh ja lhcaavacle ti yan'e' ja lhc'o'vatjop. 

17Meelh ja lhanvacleesh ja Babilonia ca nit'ecletaja, pa nasnateshjop java 

yitsac'uyanch'e yiey java vatashclôfjes yamjop ja yitsaat, pa niclônsha'ne japi acloj 

nivacle, vooy ja faraón tan jayu ca nancheney pa t'efenjayashesh japi t'unis 

c'afoquelhay, nilhecha papi aclojjam nivacle, 

18lhayaash jô lhech ti yiclôqui ja chinôôclhaniteshc'oya pa ninanc'ashamesh ja 

chivatpeya'esh; pa vatpeya'tajeshelh, taj ti pa yisnatesh cavôque. Pa lhe'naa ti sasjop 

jayu ca niclôtesh pa lhamônlhajayash. 

19‘Yivaatsha, ya Lhcaanvacle, janôôclhaniteshc'oya na yimônlhajayash: jô lhech 

yiclôqui ja chinôôclhaniteshc'oya ti yisnatajeshyam, pa ninôfisjatch'e ja 

chivatpeya'esh ti yisnatajeshyam; pa lhe'naa yivaatsha ti jayaalhsha jayu ja 

lhjunasheshch'e. 

20Pa jach'anesh'apee jayu java yischatiy, pa c'ôjôyjatshi jayu; pa jacha'jey ja 

Babilonia, pa lhech'e jayu ca chinasclaneshch'e tôlh'ejop ti ninvo'yeshch'eyam. 

21Japi chiyashjatajesh c'afoquelhay pa vafshisha'ne jayu pa vatvatclônjayash, vooy 

papu ca mônlhatajasha'ne pa jacatsônjatey jayu java yichatjulh lhavimis. Pa lhecheesh 

pa antôye'shelhyi jayu ti ya'lhech, ya Lhcaanvacle, jayasinô'yesh. 

22‘Yivaatsha, ya Lhcaanvacle, jayeesh: Yivaatsha shta jaycum'e jayu java yôj'esha'nea 

ti tos'echisham lhja shintincutayuc; pa jantsojeyshi jayu ja nich'a lhtôlheej java 

lhavôôvsey yaash ti toschisham, pa ya'lhech yivaatsha jatsemaj'e jayu yiey lhja utiyuc 

ujquishaam, 

23lhjô lhech utiyuc yaash ti ujquishaam yiey ja Israel. Pa tôlhshi'sha'ne jayu java 

lhavôôvseyesh pa taay jayu pa chiyjôney jayu lhja shintincutayuc lhasnôyche. Java 

yaquisetes nalhjunashvatc'oya yi'ôcji jayu lhjô lhech, shi' java nalhjunashvatc'oya 

ajôclôs pa tupiyshi jayu java lhajpeclis java lhavôôvseyesh. 

24Pa lhacôm'a java aacjuy yi'shi' java jotoy pa nitô'ya jayu ts'ivee ti ya'lhech ya 

Lhcaanvacle. Yivaatsha jaflhitshicham lhja aacjiyuc nunatsjanja pa jatôlhjatshi jayu 

lhja aacjiyuc lhôse. Yivaatsha jaclajôjiyansham lhja aacjiyuc isshaam pa ja'isinatsham 

lhja aacjiyuc clôjôjjam. Yivaatsha, ya Lhcaanvacle, jayeesh shi' ti c'ôfisjatch'e.’ ” 

Ezequiel 18 

Pa chiytsôôtjatesh papu 

1Pa Lhcaanvacle niyôjiyi pa yit'eshyam: 

2“¿Ta t'e lhayaash napi Israel lhavos ti yachajeyjop'in ja t'ônashesh ti yit'esha: ‘Papi 

vatanavot ti tuj pava ôtjayetas nivay, vooy papi lhcles pa yôp'ecletsjatesha'ne pava 

lhtsevte’? 

3Yivaatsha, ya Lhcaanvacle, jetônjop na yimônlhajayash ti tanca achajelheyjop jayu ti 

lhachajeshelhch'e ti lhech ônasheshelhem napi Israel lhavos. 

4Yivaatsha tsitsôt'ajesh lhacôm'a jat'ajôôjam japi nivacle, lhjunasheshjulh pa vatata pa 

vataôs. Papu ca nasnatajesh pa sasch'e pa vaf jayu. 

5“Pa nivacle yivo'yeshch'e pa lhech yisnatesh pa yivo'yeshch'e shi' ti yitsôôtjatch'e: 

6pa tanca nôquey pava vatcôs chivatc'usinatesh'e pava uticuy lhcles ca nôclôjesh pava 

chiydiosiyan, pa tanca nicafiyan pava yôôlhjôn'in ti chiydiosiyan yiey na Israel; pa 

tanca nisasinatesha'ne lhpa lhch'acfa pa lhavelh, pa tanca namelhvane lhpa lhch'acfa ti 

yameyjop ti vacla'; 

7pa tanca nicamclôquiin papu, pa nachajem pan tpiôytajem pan yijutey ti nôôytajjop; 

pa tanca natcuteem papu; pa nic'astemshi lhpa yucuve pan yiyipcun pa nijutey lhpa 

yuych'e pa tsi'shaan; 

8pa tanca nipi'ôyanesh pa lhpeso ca nashjatem apee pava t'aalhsha; pa tanca 

natmenesh papu; lhavaatsha yivo'yeshch'e ti yisclanemch'e papi t'ôc'ôtsha'ne; 

9yijôneshch'e ti yisnatesh nava yiyôjijates pa yivoyjateshch'e ti yôfisjatch'e nava 

jayiyôjijanesh. Pa lhech nivacle yijô' ti yivo'yeshch'e, pa lhe'naa ti mônlha jayu. 

Yivaatsha, ya Lhcaanvacle, lhech yônashesh. 

10“Taj ti pa lhech nivacle ca nicaajtaj pa lhaôs ti cômclônaj shi' ti vôncaclônjanaj, ti 

yisnatesh nava matas 

11pava ninteesh ca nasnatesh pa lhtata, nan lhjunash ti yichey'in pava vatcôs ti 

chivatc'usinatesh'in yiey pava uticuy lhcles ti yôclôjesh pava chiydiosiyan, ti 

yisasinatesha'ne lhpa lhch'acfa pa lhavelh, 

12ti yicômclôquiin pa ts'aclaay shi' pa amem pa'na, ti t'acutem'in pap'elh, ti tanca 

nachajem papi tpiôyem ti yijutem pava nôôyjop, ti yicafiyan pava yôôlhjôn'in ti 

chiydiosiyan pa yisnatesh pava matas niyaclafeesh, 

13ti vancapiôyanesh pa lhpeso pa yashjat apee ti t'a'lha: pa lhech nivacle sasjop jayu ca 

mônlhaa. Ca nanjooylhatajch'e lhacôm'a cavôque lhfanishlhavach ti niyaclafeesh, pa 

vaf jayu pa ampa lhfetasa, vooy lhavaatsha yitsôt'ajshi ti lhavafi. 

14“Nan lhjunash lhôn pôque vatata ti caaj pa ve'lha lhaôs, ti yivanesh lhacôm'a pava 

lhsasch'e ti yisnatesh pa lhtata, taj ti ca ninjôntajeeshch'e; 

15nôque t'ônashch'e, ti ninôquey pava vatcôs ti chivatc'usinatesh'in yiey pava uticuy 

lhcles ti ninôclôjesh pava chiydiosiyan, ti nincafiyan pava yôôlhjôn'in ti chiydiosiyan 

yiey na Israel; ti tanca nisasinatesha'ne lhpa lhch'acfa pa lhavelh 

16pa tanca nicômclôquiin papu, pa tanca nit'aalhsha papu pa nôôyjop ti tpiôyem; pa 

tanca natcuteem papu, pa vooy ti yic'astemshi lhpa yucuve pa yiyipcun shi' ti 

yuyjatshiyan pa tsi'shaan; 

17pa tanca natmenesh papu pa tanca nipi'ôyanesh pa lhpeso ca nashjatem apee ca 

nit'a'lha; pa yôfisjatch'eyam nava yiyôjijates pa yijôneshch'e nan t'ônash nava 

jayiyôjijanesh: pa lhech nivacle tan jayu ca nivaf ca nitôôlhsha pava lhsasch'e pa 

lhtata. Pa yijô'a jayu ca mônlhaa. 

18“Vooy pa lhtata, ti cômclônaj, ti cutsjanajesh, shi' ti yisnatshem pa niysa' papi 

lhchifas, pa vaf jayu lhavaatsha ti tanclôyitsjayesh pava lhsasch'e. 

19Avaatsheelh lhtay'ôtsjaneshelh jayu: ‘¿Ta t'e lhayaash ti nichinshayaneshem vitsha 

pa lhaôs pava lhsasch'e pa lhtata?’ Lhayaash pa lhaôs ti yisnatesh pava yitsôt'ajch'e 

shi' pa yivo'yeshch'e, shi' ti yôfisjatch'e ti yachajeyjop'in ti yisnatesh lhacôm'a nava 

yiyôjijates: pa lhe'naa ti yijô' jayu ti mônlha. 

20Tsi'sha papin yisnatesh pa lhech lhsasch'e pa vaf jayu. Pa nilhecha pa vataôs ca 

natshayesha pava lhsasch'e pa lhtata, pa nilhecha pa vatata ca natshayesha pava 

lhsasch'e pa lhaôs. Pa yivo'yeshch'e chiyjuteem jayu ti lhasha'esh pa yivo'yeshch'e; 

vooy pa ojey chiyclôyitesh jayu pa niysa'. 

Pa Lhcaanvacle yitsavalhch'e pa yivo'yeshch'e 
(Ez 33.10-20) 

21“Nan lhjunash pa ojey ca nitanutajc'oya lhacôm'a pava lhsasch'e ti yisnatesh'in, shi' 

ti yôfisjatch'e lhacôm'a nava yiyôjijates pa ti yitsôt'ajch'e shi' pa yivo'yeshch'e, pa 

yijô'a jayu ti mônlha pa tan jayu ca nivaf. 

22Yivaatsha pa tan jayu ca yachajeyc'oya ca jaychavalhemch'e lhacôm'a pa niysa' ti 

yisnatesh, vooy lhavaatsha mônlha jayu tôlh'ejop ti yisnatesh pa yivo'yeshch'e. 

23Niyenem pa ojey ca nivaf, vooy ca nitatvaych'aclajesh pa lhjunash shi' ti mônlha. 

Yivaatsha, ya Lhcaanvacle, lhech yônashesh. 

24“Taj ti pa lhech yivo'yeshch'e ca nivôômtajeshjop ti yisnatesh pa yivo'yeshch'e pa 

yisnatesh shta pa niysa' shi' pava niyaclafeesh ti yisnatesh pa ojey, 

¿lhaychavalhtajelhey avaatsheelh ca mônlhaaesh jayu ti mônlha? Yivaatsha pa tan 

jayu ca yachajeyc'oya ca jaychavalhemch'e lhacôm'a pa is lhfanishlhavach: vaf jayu 

tôlh'ejop ti tameneshlhavach ti ninvo'yeshch'e shi' pava lhsasch'e. 

25Avaatsheelh lhteetshelhyam jayu ti tan ca yisnatesh pa yivo'yeshch'e: taj ti 

ach'anelhch'e, a'lhtachifaselh Israel avoselh, ¿lhaychavalhtajelheyam yivaatsha ti 

tanca yisnatesh pa is? ¿Tan t'e ca alhecheelh avaatsheelh papin yisnatesh pa niysa'? 

26Pa lhech yivo'yeshch'e ti vômeshjop ti yisnatesh pa is pa yisnatesh pa niysa', pa vaf 

jayu tôlh'ejop ti tameneshlhavach pava niysisa ti yisnatesh. 

27Pa vena lhjunasha, pa ojey ca nitanutajc'oya pa niysa' pa yisnatesh pa yitsôt'ajch'e 

shi' ti yivo'yeshch'e, pa vanilhjenesh jayu pa lhamônlhajayash. 

28Ca nivatvantajesh shi' ca nitanutajc'oya lhacôm'a pava niysisa ti lhfanishlhavach, pa 

yijô' jayu ti mônlha pa tan jayu shta ca nivaf. 

29“Taj ti napi lhtachifas Israel lhavos yit'esha jayu ti tanca yisnatesh pa 

vatvoyjayasheshch'e. ¿Ya lhech t'e ti tanca yisnatesh pa yivo'yeshch'e? ¿Tan t'e ca 

lhecha napi lhtachifas Israel lhavos ti tanca yisnatesh pa yivo'yeshch'e? 

30Yivaatsha c'avelhanelh ts'ivee ti c'asclaneshelhch'e, Israel avoselh, ti 

jajônshelhch'e'am nava lhasnatshelh. Yivaatsha, ya Lhcaanvacle, lhech yônashesh. 

Lhnashaaesh ca avô'melh lhacôm'a nava niysisa, pa jaspa tanca amenshelh'avach ca 

anôjelh'e. 

31Atanuelhc'oya lhacôm'a nava niysisa ti lhasnatshelh ti lhatjuyeshelhyijulh, pa 

anich'ayanshelh pava acachi'clelh shi' pa nich'a asôc'ôclit'elh. ¿Ta t'e lhayaash ti 

lhanvafjatsu'elh jayu, Israel avoselh, 

32ti niyentaj papu ca nivaf? Atanuelhc'oya pa niysa' pa amônlhaaelh jayu. Yivaatsha, 

ya Lhcaanvacle, lhech yônashesh. 

Ezequiel 19 

Lhtacshiyasha papi lhanvacles pa Israel 

1“Avaatsha, nivacle, u'eyjop nôque vat'aclach'esh ti chicavafesh japi lhanvacles ja 

Israel: 

2‘Avaatsha vatamimi lha'yasha lhja jump'uvalhjetache ti yi'shi' java jump'uvalhjetas. 

Yisnatesh lhja lhôvjoque' ti yi'shi' java lhech, pa lhech nicavat'ajesh'e java lhcles. 

3Ja ve'lha pa ya'shesh ti vatônatjatshi pa yamey ti lhanô'esh. Pa vatc'alhtanesh'in ti 

nôyjatsu', ti yijuujane japi nivacle. 

4Japi vatachifas tach'ansha ti tasinôy'in; pa yôjôyshi lhpa ve'lha vatc'ôôvte, vooy java 

lhnavaniyesh pa yitojonlhach'e yiey ja vatavtsateyish Egipto. 

5C'oya ti yi'van lhja jump'uvalhjetache ti tach'antajop'in pa pitôjesh atesha, pa t'acum'e 

jeelh java lhcles pa yefenesh ti yitônitjat. 

6Pa yameyjop ti lhanô'esh, pa yich ti nachey ti yi'shi' jav'elh jump'uvalhjetas. Pa 

vatc'alhtanesh'in ti nôyjatsu' pa yijuujane japi nivacle. 

7Pa lhcat'iyasesh java us jpôyjey pa yaflhitshichamch'e java yitsates; ti tôcjôtin'e ti 

yits'anaanjatesh lhacôm'a na cotsjaat. 

8Pa lhechesh pa t'ajuyjulh ts'ivee jô lhech japi lhtachifas'e java chiyie' ts'ivee; pa 

yich'anesh'apee java lhaschatiy pa yôjôyjatshi lhja vatc'ôôvte. 

9Pa yijôtjateshey java lhnavaniyesh pa lhcajpôyich'esh ti yicha'jesh ja lhanvacle ja 

Babilonia; pa lhech'e pa yôcfa', jaspa ama papu ca nipe'yaan ti tôcjôtin'in yiey java 

uticuy yi'shi' ja Israel. 

10‘Avaatsha vatamimi lha'yasha lhja ôtjayetayuc ti chiycôvjiyan'e lhavôôj ja yinôôt, 

pa vacalh shi' ti jpeclematsej lhayaash ja tsej yinôôt ti chinajayaneshch'e. 

11Java lhavôôvseyesh pa t'unch'esha'ne pa yamey ti lhac'u'esh japi lhcaanvacles, pa 

yaash ti tôlhshi' pa yameychisham nava vôsey. Pa yaashchisham ja t'aplhuquisham shi' 

java lhavôôvseyesh pa jpeclematesshi. 

12Taj ti pa nitso'jeshchisham pa lhavôôc pa chiyachaja cotsjaat. Ja lhaviim 

lhum'ôcjinuc pa yitsôfofiyansham pa nicôtch'esha'ne java lhay; pa clajôjesha'ne java 

t'unch'esha'ne lhavôôvseyesh pa chiyu'jam pa itôj. 

13Nôqueesh chiycôvjiyan'e yiey ja am'e pa'na, yiey ja cotsjaat clôjôj'e shi' ti vinjayu'e. 

14Vooy java lhavôôvseyesh pa tôlhshaam pa itôj ti yivutuyanch'e java lhtôlhjes shi' 

java lhay. Pa ampa ca mônlhaa java lhavôôvseyesh t'unch'esha'ne ti yamtajey ti 

lhac'uclesh japi lhcaanvacles.’ ” 

(Nôque vat'aclach'esh ti chicavaf jan lhjunash ti vat'aclach'eshjop ti chicavaf ti 

chiyu'eyjop.) 

Ezequiel 20 

Pa lhavoyjayasheshch'e pa Dios shi' pa lhcôvfayash pa Israel 

1Ja nalhu napu'nôjesh ja jive'cla ve'lhanôjesh ja nincôôp napu'yama, pa t'ajôôjô japi 

nitaôvclasha tô'lha ja Israel pa nachey ti niy'ôsey pa Lhcaanvacle, pa yich'esha'ne 

ts'ivee ti yiey yijuyish. 

2Pa Lhcaanvacle pa tanjuy'yi pa yit'esh'yam: 

3“Avaatsha, nivacle, asinôyc'oya napi nitaôvclasa tô'lha ja Israel pa at'esha: ‘Côque 

yit'esha pa Lhcaanvacle: ¿Lhnatajelhyiy ca atsiy'ôselh'in? Lhayaash yivaatsha, ya 

Lhcaanvacle ti jatônôclhanitsha na yimônlhajayash ti tan jayu ca atsiy'ôselh 

avaatsheelh.’ 

4Asclanemch'e avaatsha, nivacle; asclaneshch'e ca atôyjata java matas nichiclafeesh ti 

yisnatesh'in japi lhnavot. 

5At'esha: côque yit'esh pa Lhcaanvacle: Meelh ti jaycumeyshi ja Israel pa jasnatshem 

ja chinôôclhaniteshc'oya japi lhcles pa jatanôclitshem ts'ivee yiey ja Egipto. Tsi'sha ti 

janôôclhanitshemc'oya: Ya'lhech ya Lhcaanvacle lh'Diosyish. 

6Jô lhech nalhu pa jape'jiyinesh ti jayjat'een ja Egipto, pa jacha'jey ja vatavtsateyish ti 

javo'omeysha'ne, jan yie' ja vatts'oos shi' ja acôyech ni'amac'oya jan lhjunash pa 

yinôôt, ¡jô lhech vatavtsateyish ya'sheshc'oya ti lhasnôyech! 

7Pa lhacôm'a ti ampapu ca yijutneshic'oya ti jayôjiesha ca ya aj ca nasnatesh java 

nichiclafeesh chiydiosiyan, shi' ca ya aj ca ninamjach'e ja vatajpeclesesh yiey ja 

Egipto, lhayaash yivaatsha, ya Lhcaanvacle, ti ya'lhech lh'Diosyish. 

8‘Taj ti japi lhech pa nicôvfayuesh'yi pa ninen ts'ivee ca nach'anyiy; pa 

ninanvômjayuesh ti yisnatesh java nichiclafeesh chiydiosiyan, pa ninvôôm ts'ivee java 

vatajpeclesesh yiey ja Egipto. Yivaatsha pa jaychavalhe'mey ti janshi' na yivôôc ti 

jayjuyeshjulh ts'ivee, ti jaclôyitesh ts'ivee yiey ja Egipto pa yamja na yivôqu'esh ti 

lhech yôjesh'e. 

9Taj ti pa jaycumesh'e na yinôclôjqueyashesh na yey, ca jaspa ya aj ca mônlhaaesh pa 

niysa' java lhtôsjey japi vatachifas ti yi'shi' japi lhech, ti jôvesh'e t'ajuyish japi 

vatachifas ti jatanôclitshem ts'ivee shi' ti janfacleem ti jayjat'een ja Egipto. 

10Yivaatsha jayjat'e ts'ivee ja Egipto pa jacha'jey pa am'e pa'na; 

11lhech'e ti jatôyjata nava yiyôjijates shi' nava jayiyôjijanesh ca nimônlhanit papu ca 

nasnatajesh. 

12Jatôyjata shta java yinalhus ti chit'ichayshi, ti janôclitem ts'ivee pa yachi', shi' ca 

chinaychavalheshch'eyam ti ya Lhcaanvacle, java chiyvenchatyish. 

13Taj ti pa nicôvfayu'yi ts'ivee yiey ja am'e pa'na, pa ninanc'ashameshyam nava 

yiyôjijates; pa yapun ts'ivee java jayiyôjijanesh ti jajutajey ca jaspa nôfisjatch'e, ca 

nicaajem pa lhamônlhajayash, pa yisasiyan lhacôm'a java yinalhus ti chit'ichayshi. Pa 

jaychavalhemey ti janshi' na yivôôc japi lhech pa lhech'e ti jatifey'in ts'ivee yiey ja 

am'e pa'na, 

14taj ti tôlh'ejop na yinôclôjqueyashesh na yey pa niyisnatshem, ca jaspa ya aj ca 

mônlhaashi pa niysa' java lhtôsjey japi vatachifas ti ja'van jan lhjunash ti jayjat'een ja 

Egipto. 

15‘Shi' shta ti yiey ja am'e pa'na ti jatônôclitshe'ma ca ya aj ca nôcjaam ja 

vatavtsateyish jan jajutajey, jô lhech yaash ti lhasnôyich'ec'oya lhacôm'a, pan yie' pa 

vatts'oos shi' pa acôyech ni'ama jan lhjunash pa yinôôt, 

16lhayaash ti yapun java jayiyôjijanesh pa ninanc'ashameshyam nava yiyôjijates, shi' 

ti yisasiyanshi java yinalhus ti chit'ichayshi, lhayaash java lhcachic ti iyich'e java 

lh'diosec. 

17Taj ti, pa tsicavts'aclayjayu'esh ts'ivee ti nitif'e' pa nitifey'in ts'ivee yiey ja am'e 

pa'na. 



1500 

 

 
Nivacle Bible  

© 1994,  Sociedades Bíblicas Unidas. 
 

 
 

 

18Pa lhechesh pa jayaalhsha japi lhcles ca ya aj pa ca lhfanisheesh japi lhnavot ca 

nitôyôjijanesh, ca ya aj ca nôfisjach'e java yiyôjiesha, ca ya aj ca nivôtcôctiyanesh 

java chiydiosiyan. 

19Jayeetsha: Yivaatsha ya Lhcaanvacle lh'Diosyish. Apjôclônelh'avne ca ôfisjatelhch'e 

na t'ajôôjam nava yiyôjijates shi' nava jasclaneshch'e, 

20pa ach'anelhjulh nan lhjunash ti chiy'isiyan nava yinalhusesh ti chit'ichayshi, ti lhech 

yifanishesh ti janôôclhanitelheam pa yachi', lhech lhjunash pa antôyeshelhyi jayu ti 

ya'lhech ya Lhcaanvacle, lh'Diosyish. 

21‘Taj ti chi' shta japi lhcles ts'ivee ti nicôvfayu'yi. Pa ninanc'ashameshyam nava 

yiyôjijates, pa ninôfisjatch'e ts'ivee ca nasnatesh nava jayiyôjijanesh, ca nitôôlhsha pa 

lhamônlhajayash pan yie' papu ca nasnatesh, pa yisasiyanshi java yinalhusesh ti 

chit'ichayshi. Pa jaychavalhey ti janshi' na yivôôc japi lhech pa lhech'e ti jatifey'in 

yiey ja am'e pa'na, ca jaspa javômjatemshi na yivôôc, 

22taj ti pa javats'aqu'iyaneshjop na yinôclôjqueyashesh na yey, ca jaspa ya aj ca 

mônlhaashi pa niysa' java lhtôsjey japi vatachifas ca nivanesh jan lhjunash ti jayjat'een 

ja Egipto. 

23Ti yiey ja am'e pa'na pa jatônôclhanitshe'ma ti jacatsônjatey'in japi vatachifas yiey 

na cotsjaat, 

24lhayaash ti ninôfisjatch'eyam nava jayiyôjijanesh, pa yapun ts'ivee nava yiyôjijates, 

pa yisasiyanshi ts'ivee java yinalhusesh ti chit'ichayshi, pa tsi'sha ti lhtô'vat'esh ts'ivee 

java lh'diosec japi lhnavot. 

25Pa jamjey ti janshi'jop java yiyôjijatesjop ti niysisasha'ne shi' java chitayôjijaneshjop 

ti sasjop ca nitôôlhsha pa lhamônlhajayash. 

26Jan'ateesh ti vatcôctiyanesha'ne ti yicha'jey java vatcufayjatesjop java chiydiosiyan 

shi' ti tcufayeshjop japi lhcles tavaysha'ne yiey ja itôj. Côque jasnatshem ca jaspa 

nanjovaychat'in, shi' ca nantôyeshyi ts'ivee ti ya'lhech ya Lhcaanvacle.’ 

27“Avaatsha, nivacle, at'esha japi Israel lhavos: ‘Côque yit'esh pa Lhcaanvacle: Shi' 

shta japi anavot'elh ti nicôvfayu'yi; pa ninvo'yeshch'eyam ts'ivee. 

28Meelh yivaatsha ti jachentajsham ja cotsjaat ti jatônôclhanitshe'ma ti jajutey, pa 

nimuc'ajulh ti yi'van ts'ivee lhja utiyuc lhôse yaashchisham ja't'ajesha lhja aacjiyuc 

jpeclematsej pa lhech yiesh'e java tcufayesh'in shi' java tisesh'in ti yapunyijulh, pa 

yinesh'apee java vatshachivos acôsshi shi' ti yôtsiyesh'apee java lhcufayjatesesh java 

ôtjayetas t'ic. 

29Yivaatsha pa janiy'ôsesh'in: ¿She pa cha'lheesh ti chiy'isiyan lhtôvash pôque ti 

lhôque'lhey'in? Pa chimônlhanitshi ti lheyesh Cha'lhees Is'ôcji Lhtôvash yamjey 

nôqueeshch'e.’ 

30“At'esha japi lhtachifas'e ja Israel: ‘Côque yit'esha pa Lhcaavacle: ¿Ta t'e lhayaash ti 

lhenelh ti lhnamjatelhch'e jan lhjunash japi acchevot'elh? ¿Ta t'e lhayaash ti 

ninavooyshelhch'eyam ti lhôclôjelh javôque chiydiosiyan nichiclafeesh? 

31Pa lhôqueshelhaan java acufayjateselh shi' ti lhatcufaayshelhjop japi acleselh yiey ja 

itôj, pa alhetipaeshelh ti lhnamjatelhch'e java a'dioseclelh. ¿Lhech lhjunash ti lhenelh 

avaatsheelh, Israel lhavos, ti lhnachelhyiy ti lhtsiy'ôseshelh? Yivaatsha, ya 

Lhcaanvacle, jatônôclhanitshajop na yimônlhajayash ti tan jayu ca atsiy'ôseshelh'in. 

32Ca avôôtjôntajeshelha jan lhjunash jap'elh vatachifas yiey na cotsjaat ti yôclôj'in 

java yeclôy shi' java utes, taj ti tan jayu ca lhech ajunasheelh. 

33Yivaatsha, ya Lhcaanvacle, jatanôclhanitsha na yimônlhajayash ti tatc'aatsham na 

yunaj shi' ti jaclôyitesh na yivôôc, pa janelh'atshi jayu avaatsheelh. 

34Yivaatsha c'anayjatelhvane jayu ti lhôveelhshi japi lhtachifas shi' japi vatachifas jan 

yie' ti c'acatsônjatelhey, pa janc'aatshanjop na uj yunaj shi' ca c'aclôyiteshelh na 

yivôôc. 

35-36Pa c'acha'jelhey jayu yiey ja am'e pa'na japi lhtachifas, pa sht'ajuyshelhvane jayu 

ca jayôntajelh'ay'ajop pa vatniisclanjayashch'e jan yifanishesh ti jayôneyjop ja 

lhniisclanjayashch'e japi anavot'elh yiey ja am'e pa'na yiey ja Egipto. Yivaatsha, ya 

Lhcaanvacle, lhech yônashesh. 

37Yivaatsha c'aclôvalhelhch'ec'oya jayu jan lhfanishesh ja tashinshtaj lhavo' ti 

yitsjuulh java lhclôy tashinshtas, pa c'ajônshelhch'e jayu ti c'ajôyjatelha ja 

chivatpeya'esh. 

38Pa c'acatsônjatelhc'oya jayu japi côvfanjas shi' ti ninvo'yeshch'esha'ne, pa 

c'ayjatelhshi jayu na cotsjaat tavujuya nan lhôveelhshi nôqueesh; taj ti japi lhech tan 

jayu ca nôcjaam ja lhcootsjat ja Israel. Pa lhechesh pa antôyeshelhyi jayu ti ya'lhech 

ya Lhcaanvacle. 

39‘Lhtachifas Israel lhavos, côque yit'esh pa Lhcaanvacle: ¡Alhunelhey ca 

ôclôjqueelh'in atesha java a'dioseclelh...! Taj ti nanjooylhach'e avaatsheelh ca 

anc'ashamelhyam jayu pa ya aj ca t'ôyi'sheey ca asasiyanelh na is yey ca 

asnatajeshelhjop java acufayjateselh ca ôclôjeshelh java adioseclelh. 

40Lhacôm'a na Israel pa nitsôclôjesh jayu yiey lhja is yi'utiyuc, jan yie' ti toj'echisham 

lhja utiyuc yiey ja Israel, ti yi'shi' na yivtsateyish. Yivaatsha, ya Lhcaanvacle, lhech 

yônashesh. Lhech'e ca jaycumeshjulh jayu japi lhech; pa lhech'e jayaalhsha jayu ca 

nasnateshyam java lhcufayjates, pa nanchaajyiy'in ts'ivee java vatjutsa' lhay pa 

lhcavcalhech lhacôm'a ca nasvenchatesh. 

41Meelh yivaatsha ca janayjatajvane yiey java vatavtsatevshay shi' japi vatachifas 

javan jacatsônjatey'in nôqueesh, pa c'anôclitelhem na yi'isiyash avaatsheelh ca 

navanshelh lhacôm'a japi lhtachifas, pa lhecheesh pa jaycuumjulh jayu java 

acufayjateselh ti acôjqu'e pa lhniish. 

42‘Meelh yivaatsha ca c'achentajelhsham ja Israel ja vatavtsateyish ti janôôclhanite'ma 

ti jajutey japi acchevot'elh, pa lhecheesh pa antôyeshelhyi jayu ti ya'lhech ya 

Lhcaanvacle. 

43Pa lhech'e ti natôyjatelhch'e jayu lhacôm'a java av'ojinôclelh ti lhasnatshelhjop ti 

lhsasiyanshelh, pa nachavayjatelhey jayu ti acu'mat'eshelh pa uj av'ojiyashelh ti 

lhasnatshelh. 

44Lhtachifas Israel lhavos, meelh yivaatsha ca c'asclantajeshelhshi pa ya aj ca 

avôntôyiteshelhch'e pa niysa' ajunashelh shi' ti ojeych'e java lhasnatshelh, vooy ti 

jasnatshelh'ajop na yinôclôjqueyashesh na yey, pa lhecheesh pa antôyeshelhyi ti 

ya'lhech ya Lhcaanvacle. Yivaatsha, ya Lhcaanvacle, lhech yônashesh.’ ” 

Pa lhanclôyitsjayash pa cotsjaat fiyatjulh 

45 Pa Lhcaanvacle tanjuy'yi pa yit'eshyam: 

46“Avaatsha, nivacle, atatvaych'aclajshey na fiyatjulh pa ajuyshey na lhetshi nava 

aclishayesh na yey ti t'ajuyjulh java yitac yiey ja cotsjaat fiyatjulh, 

47pa at'esha: ‘Côque yit'esha pa Lhcaanvacle: ‘Yivaatsha c'anapjunesh jayu pa itôj ca 

nivutuyanch'e jayu lhacôm'a java aacjuy isisshamsha'ne shi' java yic'utsjanch'e; pa 

lhech itôy pa yichesh jayu pa tanca chinamcat pa ninapjunch'e java lhtacôc lhacôm'a 

japi nivacle ti yi'atshi, pa nitôôlhshey fchenaj pa namjey na fiyatjulh. 

48Pa lhacôm'a na cotsjaat pa yi'van jayu ti ya'lhech ya Lhcaanvacle, ti ya'lhech 

janapjun. Pa lhech itôj tan jayu ca nimacsham.’ ” 

49Yivaatsha pa jacuulhjulh: “¡Payijô, Lhcaanvacle! japi nivacle pa nit'ôtayesh ca 

nitetsha ti ya'velha jayeetsha java matas ampapu ca nitôyc'oya!” 

Ezequiel 21 

Pa lhclesataj pa Lhcaanvacle 

1Pa lhechesh pa Lhcaanvacle pa tanjuyeshyi, ti yit'esh: 

2“Avaatsha, nivacle, atatvaych'aclajey ja Jerusalên pa ajuyshey java aclishay ja 

vatishjanjavat. Pa asinôquieshem na yey ja vatavtsateyish Israel, 

3pa at'esha: ‘Côque yit'esha pa Lhcaanvacle: Yivaatsha jatô'nôclitesh'am ti 

nic'ac'utsfaaesh. Pa jantsoojijop jayu na yiclesataj pa jaclônesha'ne jayu japi 

yivo'yeshch'e japi sasch'e lhavos. 

4Jech, jantsoojijop jayu na yiclesataj pa jaclônesha'ne lhacôm'a vatjuulh, japi 

yivo'yeshch'e shi' japi sasch'e lhavos, nitôôlhshey na fchenajjulh pa ninaashey na 

fiyatjulh. 

5Pa lhacôm'a na cotsjaat pa yitô'ya jayu yivaatsha ya Lhcaanvacle, ti jantsoojijop na 

yiclesataj pa tan jayu ca yôsesha'ne.’ 

6“Avaatsha, nivacle, pa anôpjayanesh pa atatcafunjatesh na acachi'; ca ap'e' t'ajuyish 

japi lhtachifas. 

7Ca nicaaj lhôn papu ca naniy'ôsesh ti lhap'in, pa at'esha tôlh'ejop na vat'eyajesh ti 

palha yujac'oya ca navclan, pa lhacôm'a na cotsjaat pa ameem jayu pa lhfayujayash, 

pa nanjufalhshichamch'e jayu java t'itjuy; pa ama jayu papu ca nicont'aj, pa lhacôm'a 

ca nits'anaanjach'esha'ne jayu java t'acjatsuy pa t'ajovayi. Palha yama pa t'aplhua, 

palha nam nava vaclan. Yivaatsha, ya Lhcaanvacle, lhech yônashesh.” 

8Pa Lhcaanvacle pa tanjuyeshyi, ti yit'eshyam: 

9“Avaatsha, nivacle, pa asinôquiem na yey yivaatsha ti jayeesh yivaatsha, ya 

Lhcaanvacle, ti c'ayôjiesh'a ca at'esha: ‘¡Na clesataj, na clesataj! P'alha ti chiyiclôs shi' 

ti chinshaclalhch'e. 

10Chiyiclôsjop papu ca chinclônesha'ne, chinshaclalhch'ejop ti taftse'yôy'in; 

11chinshaclalhch'ejop ca jaspa nijutjulh pa ve'lha. Na clesataj chiyiclôs shi' ti 

chinshaclalhch'e, ti yanshi' lhpôcôt ja vancaclônjanaj. 

12Vooy avaatsha, nivacle, ¡ôn'in pa afshiy'in, lhayaash ti chiyitsjulhac'oya ca 

chinclônsha'ne japi yichifas, pa lhacôm'a japi lhanvaclesesh ja Israel! 

Tanutsjayesha'ne ts'ivee pa lhavafi japi yichifas, ti javo'matanesha'ne na aôytejem. 

13Yivaatsha, ya Lhcaanvacle, lhech yônashesh.’ 

14“Avaatsha, nivacle, asinôquiem na yey yivaatsha; atôyjatjulh ja clesataj ca 

nivo'matantaj ca napu'eesh shi' ca pu'janatajasham pa lhavôôc. Jô lhech clesataj t'ajuya 

ti chivôncaclôn, suyjulh ja clesataj ca chinvôncaclôntajesh ca chintafjuntajesha napi 

lhtachifas nayie'vatc'oya. 

15Jô lhech pa nijovatsjanvatsham'in jayu, pa acloj jayu shta papi chiyvômjatesh. 

Lhacôm'a yiey java lhajpôyjey ti janesh'e ja clesataj vôncaclôn. Jô lhech clesataj 

chinshaclalhch'e ti taftseyôy'in, pa chiyiclôs t'ajuya ca chinvôncaclônesh. 

16¡Chiyiclôsch'e jen'am ca atôôlhshey lhfayish pa anaashey lhch'amiyish ca 

at'ovôsshisha'neen nan lhnashesh'e! 

17Yivaatsha shta c'atôyjata ca amjeyam na yivôôc ca cano'a. Yivaatsha, ya 

Lhcaanvacle, ti lhech jayeesh.” 

18Pa Lhcaanvacle pa tanjuyeshyi ti yit'eshyam: 

19“Isch'esha'nejop pava napu' nôyshay, secl'esh ja lhanvacle ja Babilonia ca nuyshey 

pa lhclesataj. Pava lhech napu' nôyshay pa nitôôlhsham jô lhech vatavtsateyish, jan 

tôlh'e'shicham java nôyshay pa isjop jayu ca an'e' pa ca ninôôclhanitsha ca niteetsha 

pa yitsaat ti t'ajuyey. 

20Pa isch'ejop pa ve'lha nôyish pan yuyshey jayu ja lhcaanvacle ja lhclesataj. Java 

yitsates lhech ja Rabá tô'lha japi Amonitas shi' ja Jerusalên, ja yitsaat yijôtjat ja Judá. 



1504 

 

 
Nivacle Bible  

© 1994,  Sociedades Bíblicas Unidas. 
 

 
 

 

21Ja lhanvacle ja Babilonia pa nôvjop ja tôlh'eshicham java napu' nôyshay, pa 

yu'eshjop java vatvoyjatesh'ôcji, pa yu'quishamjop java vatc'ôjey ti niy'ôsjop java 

lh'diosec, pa yiclôvalhshijop java yaquisetes t'acôjôlhjôy. 

22Lhja vatcôje' ti tôlhey lhfayishey ja lhpôcôt pa nôclitesh ja Jerusalên, ti nôque yich'e' 

ti chit'eclet'esha java chijuyjata pa chitayôjijanesh ti chiyiclônsha'ne, pa 

tônesh'apeejop pa vatvatclônjayash, pa chit'eclet'a java lhashiclesh, pa chiyisnateshjop 

pa chiytsac'uyan ti yamjop lhacôm'a. 

23Taj ti japi lhtachifas'e ja Jerusalên yilheclôjtajesh ca nôôlhjôn'in ti chichayeemjulh, 

tôlh'ejop java chivatpeya'esh ti yisnatesh. Ca tin'e pa yijô' ti chiyôytanesha ts'ivee java 

lhsasch'e, ti chichayeemjulh ti chiyash'apee. 

24Pa lhe'naa yivaatsha, ya Lhcaanvacle, jayeesh: Java av'ojinôclelh shi' java 

acômclôvoselh pa chinavanshelh; java asasch'eclelh ti lhasnatshelh lhacôm'a java 

ajunashelh ti lhanôôcshelh. Pa lhe'naa ti chiyashelh'atapee jayu. 

25Vooy avaatsha, lhanvacle'ash ja Israel, acômclônaj ti av'ojey, shalhajulh'am pa 

t'aplhu'a pa yôj'e' pa anclôyitsjayash. 

26Yivaatsha, ya Lhcaanvacle, jayeesh: Pa chinajô'clesh jayu ja ôtjanuqu'esh pa 

chiyvômjatsha'ne'ac'oya jayu ja ac'ôcleesh, pa lhacôm'a jayu ti nilhjunashavatjulh. 

¡Yamey na chishamnee jan yi'shichaam, pa ninata cotsjaat jan tavaytajchisham! 

27Pa lhacôm'a ti jajôney jayu ti yafalhch'esha'ne, pa naash ca nafalhch'esha'ne. Taj ti 

cavôque tsi'sha ti vaclan jayu ca ninamtajeshnee nan tayôjijanyish, pa yijônvatich'e ca 

nivoyjateshch'e. 

Pa lhnivalhcheyash papi amonitas 

28“Avaatsha, nivacle, asinôquiem na yey pa at'eshe'ma nava tôlhyi' japi amonitas ti 

nôc'ôtsjayu'a japi Israel lhavos, ja clesataj ti vatjumteelh'a: yisclanjop'in ca 

chinaclônshelh shi' ti chinshaclalhch'e ti taftseyôy'in shi' ca navômjatelh. 

29Java lhavanelhjulh'in yôôlhjôn'in, shi' java lhavatvoyjatesh'ôcji pa vatcots'ivosesh. 

Ja clesataj natey jayu lhavo' japi lhech ojiyis shi' ti tcômclôysha'ne. Palha shalhajulh 

na t'aplhu'a na yôj'esha'ne na anclôyitsjayash. 

30“¡Clesataj, mapecch'e ja ashiy! Yivaatsha c'asclaneshch'e jayu jan yie' ti c'uyit'e, 

yiey ja cotsjaat ti lhanvat'aj'e, 

31pa c'anshi' jayu avaatsha na yivôôc jan lhjunash ja yichesh ti suyjulh; pa c'ajutsham 

jayu ja t'unaj japi nivacle ninôôysha'ne shi' ti vancalhif'e. 

32Avaatsha navutun jayu pa lhnôj jayu; java avoyey yich'apee jayu lhacôm'a na 

vatavtsateyish pa ama jayu papu ca naychavalh'ach'e. Yivaatsha, ya Lhcaanvacle, 

lhech jayeesh.” 

Ezequiel 22 

Pava lhcamclavos pa Jerusalên 

1Pa Lhcaanvacle tanjuyeshyi, pa yit'eshyam: 

2“Avaatsha, nivacle, etônemch'esha'ne jayu na chit'ajuyeshjulh na yitsaat camclônaj. 

Pa atôyjatesha jayu lhacôm'a nava matas nintanclafiy ti yisnatesh, 

3pa at'esha jayu: ‘Côque yit'esh pa Lhcaanvacle: Yitsaat, aclônjasesh japi tsitenas'atshi 

pa asnatsjesesh java chiydiosiyan ti lhavatcôctiyanesh, ¡palha lhamey na aplhu'a jayu! 

4Japi aclônjasesh ti lhasnatesh'ajop pa amenajesh avach, shi' java chiydiosiyan ti 

asnatsjesesh pa lhavatcôctiyanesh; pa lhavclanjat'ajop na aplhu'a ti shalhajulh ti palha 

yamey na t'ôj'e' nava analhus. Pa lhech lhjunash yivaatsha ti jasnatesh'ajop japi achifas 

ca niyatesh'a pa lhacôm'a japi vatachifas pa nancaaysiyuesh'a. 

5Japi shalhaa shi' japi tosey pa nicaaysiyuesh'a jayu, na yitsaat lhneeyjayesh nava 

a'dioseclesh shi' ti yaash ti t'uyjatvatshiin. 

6Lhech yie' japi lhanvaclesesh ja Israel, ti yi'taj'atshi pa yisnatesh lhacôm'a java 

lhcômclôvos. 

7Japi tsitenaj'atshi ninvijatanjulh japi lhtatac shi' shta japi lhamimic, pa ninasclaneshi 

japi vena tôlhshi', pa yivaclhan'e ts'ivee japi ôftecles shi' japi ôsch'acchey. 

8Pa ninach'anjulh ts'ivee java yic'oovtesesh chiy'isiyan pa nilhecha java yinalhus ti 

chit'ichayshi. 

9Tôlh'ejop java lhcuts'ajinôc pa caaj japi tsitenaj'atshi ti tamenshaan jap'elh ti 

chiyiclônsha'ne; pa yichey'in java tsaccun'een ti yisnatesh'e java uticuy pa 

lhôclôjqueyashesh java lh'diosec, pa yisnatesh java matas nintanclafiy. 

10Pa caaj japi yamelhvaneen japi lhjayas japi lhtatac, ja't'ajesha ti ninyôytanesh japi 

ôcjeclôy yameyjop ti vacla'. 

11Caaj'in shta japi yivômquiyanesh'in japi lhjayas japi lhavelhavot, ja't'ajesha ti 

yamelhvaneen japi lhtômtey, ja't'ajesha ti vatclôqui'elh lhpa lhcavecjeclô. 

12Pa caaj japi tsitenaj'atshi chishayanjop'in jaspa yiclôn pap'elh. Pa t'alhjaneshjop pa 

peso ti caaj pa chic'uyjatem'apee, pa vancateejshiin shi' ti yicômclôqui pa lhavelh, pa 

nitôvaclu'yi ts'ivee. Yivaatsha, ya Lhcaavacle, lhech yônashesh. 

13‘Yivaatsha ya suyshelh'a japi vancavaclhan'een shi' japi vancaclônsha'ne. 

14Naaychavalhey ti lhôvesh'e jayu yijuyish yivaatsha ca c'atsjuulhtajeshi avaatsha. 

Yivaatsha, ya Lhcaanvacle, lhech jayeesh pa c'ôfisjatch'e jayu: 

15pa cac'atsônjatelhey jayu lhacôm'a japi vatachifas, pa cac'atsônjatelhshiin jayu java 

vatavtsatevshay pa jacleshelhey'am jayu lhacôm'a java asasshelh; 

16pa naslhechiyanesh jayu pa vatav'ojiyash ca natvanchaytajesh japi vatachifas, taj ti 

pa antôyeshelhyi jayu ti ya'lhech ya Lhcaanvacle.’ ” 

17Pa Lhcaanvacle tanjuyeshyi, pa yit'eshyam: 

18“Napi lhtachifas Israel lhavos lhjunashjulhyam ja lhavclo'esh ti mônlhashi ti 

chiyôp'ôlh ja clesanilh yucch'e, ja nint'unch'e, ja yacut, ja lhamôqu'esh ja't'ajesha ja 

clesanilh clim ti yich'e' lhja itôji. 

19Pa lhe'naa yivaatsha, ya Lhcaanvacle, jayeesh: Lhacôm'a ti ajunashelhjulh ja 

lhavclo'esh, ti c'anayjatelhvane jayu yiey lhcachivatshi na Jerusalên. 

20Jan lhjunash ja clesanilh clim, ja yucch'e, ja yacutch'e, ja lhamôqu'esh ja nint'unch'e 

ti chiyu'elhch'e vatjuulh lhja itôji pa chiyalhiyanesheyshi pa itôj ti yajotshi, lhech 

lhjunash yivaatsha na yivôôc suyjulh pa c'anayjatelhvanejop jayu, pa qu'iyanelhsha'ne 

jayu. 

21Jech, jayalhiyaneyshijop jayu ja itôj na yivôôc, pa c'anayjatelhvanejop jayu pa 

qu'iyanelhsha'ne yiey ja lhcachivatshi ja yitsaat. 

22Jan lhjunash ti chiyiyansha'ne ja clesanilh clim yiey lhja itôji, lhech ajunashelh jayu 

ca qu'iyantajelhsha'ne yiey ja lhcachivat'eshi ja yitsaat, pa lhecheesh pa antôyeshelhyi 

jayu ti ya'lhech ya Lhcaanvacle ti janelh'atshi na yivôôc.” 

23Pa Lhcaanvacle pa tanjuyeshyi, ti yit'eshyam: 

24“Avaatsha, nivacle, at'esha ja Israel: ‘A'lhech vatavtsateyish chinaclôyitesh ti 

amc'oya pava tsha'nuc shi' pa yinôôt, 

25na vatavtsateyish lhanvaclesesh java jump'uvalhjetasesh, ti tôcjôtinvatsham'in shi' ti 

yijuujane java lhayjôc; vooy ja acootsjat chijuujiin japi nivacle, pa t'acutesh java 

acaqueclitôy shi' java avanjas pa acloj japi ôsch'accheyesh. 

26Japi vatcasinôc yi'shi' nôque vatavtsateyish pa yipatacliyanch'e java vat'ônashesh 

java javanqu'eyjatsjanesh pa yisasiyansha'ne java ja'isiyansha'ne; pa nivena 

lhcajunasheeshjulh java chiy'isiyan java chiysasiyan, pa nineyjatsjanesh jap'elh ca 

vena lhcajunasheeshjulh ja is pa sas. Pa ninanch'anjayujulh java yinalhus ti 

chit'ichayshi, pa ninasclaneshiyam. 

27Japi lhanvaclesesh nôque vatavtsateyish lhaya'sha java cajovonjatas ti yijuujan'in pa 

lhayjô', pa yisclanjop'in ti nitonjatsha'ne java lhavoyey shi' ti yiclôn japi nivacle ti 

vatcônteshiin ts'ivee. 

28Japi chiytôyjata pava vaclan pa yip'o'e pa yijô', jan lhjunash ti chiyclimiyan'apee pa 

lhavôjqu'e pa jpôyich; yeetajeshaan ts'ivee pava yivanjulh, pa chayjulh'in java 

yôôlhjôn'in. Yijô'tajem'in ti yasinôquiin na yey, ca tin'e pa yijô' ti niyalhecha ca 

yasinô'yesh. 

29Japi nivacle lhtachifas yiyô'yesh pa lhcômclôyash shi' pa lhcutsjayash; pa 

yivaclhan'e japi ts'aclaaysha'ne shi' japi caaj pa suyeshi, pa yisnatshem pa 

lhcômclôyashesh shi' pa nilhvoyjayasheshch'e papi vena tôlhshi'. 

30Yivaatsha javo'tajeyshi japi yi'shi' nivacle papu ca nasclanesha'ne na vatavtsateyish 

ti jayvayjatajyivnejop ca ya aj na ca tif'e' ts'ivee, taj ti ampa ca yivanjop ts'ivee. 

31Pa lhe'naa ti janshi' na yiclôyitsjayashesh ts'ivee shi' ti jatifesh'e ja itôjesh na yivôôc, 

ca jaspa jachajeshemjulh na lhjunashch'e. Yivaatsha, ya Lhcaanvacle, lhech 

yônashesh.’ ” 

Ezequiel 23 

Pa Samaria shi' pa Jerusalên, napu' lhtatvelhcheyesh pava sasch'e 

1Pa Lhcaanvacle tanjuyeshyi, ti yit'eshyam: 

2“Ve'lheeshch'een ti caaj japi napu' lhtatvelhchey, lhclesesh lhpa ve'lha lhamimi. 

3Jan t'elhesh ti lhutsjayech japi lhech napu' ôcjeclôy vatjutey pa lhtôtcôyôjayash; yiey 

ja Egipto yin'ateesh ts'ivee ti t'apacunac'oyaan java t'ajtey, pa yivômjatshic'oya ja 

lhutsjayash. 

4Lhja c'utsja'esh lheyesh Ahola (chiyjôna ja Samaria), shi' lhja lhch'injô lheyesh 

Aholiba (chiyjôna ja Jerusalên). Yivaatsha yijayastajesh ts'ivee, pa caaj japi yicleselh 

yitsjôy shi' japi ôcjeclôy. 

5Lhja Ahola ninvo'yeshch'eyam pa t'acutelhvaneenyic'oya japi lhenjasesh, japi 

vatclônjanjas asirios, 

6ti yuych'esha'nejop java c'ayôôysha'ne isis, lhacôm'a japi lhech ti chinvacleyansha'ne 

shi' japi chiyashjatesh, japi nich'aclesha'ne, cuvôyuyjas yi'apeejop java lhclôy, 

7¡japi chit'apayishe'sha'ne asirios! Lhja Ahola vatjutey ti yitôtcôyôjat lhavach japi 

lhech, pa yamjey ti yisvunchiyinesh lhacôm'a java lh'diosec ti yicheyshicham'in ti 

yôclôj'in. 

8Jan t'elhesh ti yie'in ja Egipto ti vapecla ti tôtcôyôjat lhavaach, pa tanca nivô'mesh ti 

lhech lhjunashesh. Jan t'elhesh ti lhutsja ti yôjqu'enelhch'eshane'en lhjô lhech pa 

yivômjatshic'oya ja lhutsjayash, ti yijôney ti yitôtcôyôjat lhavach. 

9Pa lhe'naa ti jajutem japi lhenjasesh asirios, japin vatasvunelhsha'ne, 

10vooy japi lhech pa yivapenjat'in; pa nijooylhach'e ti yayjatjop japi lhcles yitsjôy shi' 

japi ôcjeclôy, vooy lhjô lhech pa yiclônesh ts'ivee pa clesataj, ti t'acuumja ts'ivee ti 

yivalhesha lhjô lhech. Pa vancach'anjatesha pa lhneyajeshc'oya jap'elh ôcjeclôy ti 

tanclôyesh. 

11“Lhja lhch'injô Aholiba ti yivanesh côque, pa vatjutey pa ya'sheshc'oya lhja lhchita' 

pa lhav'ojiyashesh pa lhtôtcôyôjayash. 

12Shi' lhjô lhech ti vatasvunelh japi asirios, lhacôm'a japi lhech chinvacleyan shi' japi 

lhcaanvacles, japi vatclônjanjas isis java yuych'e, japi cuvôyuyjas yi'apee java lhclôy 

cuvôyuc, japi nich'aclesha'ne. 

13Pa tsitôyjatch'e lhjô lhech ti vatsasiyanesh, ti voojqu'e pa lhjunash lhja lhchita'. 

14-15Taj lhjô lhech pa ve'lheesh yaash ti tôsey japi yitôtcôyôjat lhavach: ti yivanesh 

java vatajpeclesesh japi Babilonia lhavos ti yicôt'at'e ts'ivee shi' ti yininjayanesh pa 

yucshi; lhacôm'a japi lhech ti caaj java yijôney ts'ivee ti c'afoquelhay lhanvaclesesh, ti 

yinucfatiyanesha'ne shi' java yiclôpjalhesh lhshatjes. 

16Pa c'oya ti yivanesh japuque Babilonia lhavos pa vatasvunashelh ts'ivee pa 

yicheneyjop japi lhcachenjas ja Babilonia; 

17Vooy japi Babilonia lhavos pa nachey'in ts'ivee ti yôjqu'enelhch'esha'ne lhjô lhech, 

pa yisnatshelh pa lhencheyashvane, pa vanamjatch'e pa lhtôtcôyôjayash. Pa yaash ti 

vanamjateshch'e jaalhpa cumat'esh ts'ivee. 

18Pa lhechesh pa vatjuteshey ti chivaneeyjatesh pa lhtôcôyôjayash, ti tanôclitesh pa 

lhavu'vat ti tsi'shaan, pa yamjey yivaatsha ti yacu'mat'esh lhjô lhech jan lhjunash ti 

nich'a tsichavayeshey lhja lhchita'. 

19Taj ti pa ve'lheesh yashjat'in pa lhtôtcôyôjayash, pa yaychavalhch'ejop pa 

t'aplhuqu'e ti lhutsja, ti yitôtcôyôjat lhavach yiey ja Egipto 

20pa vatasvunelh japi lhenjas egipcios, ti nichi'nach'e pa lhcunjatayash lha'yasha java 

cuvôyutas shi' java cuvôyuc. 

21“Avaatsha, Aholiba, nachavayjatey ti lhantôtseetajch'e ti anich'aycheesh, meelh japi 

egipcios ti t'ajayaan java ajtey. 

22Pa lhe'naa yivaatsha, ya Lhcaanvacle, jayeesh: Jasnateshjop jayu nôqueesh japuque 

enjasesh ca cumat'eesha'ne, pa napecl'ajulh ca niac'utsfaseesh. Pa nitô'lheyvatjulh 

papu ca ninach'ay jayu ca natjuy'ajulh 

23japi Babilonia lhavos shi' japi caldeos, japi tôlhey ja Pecod, ja Soa shi' ja Coa, shi' 

lhacôm'a japi asirios; lhacôm'a japi lhech ti nich'aclesha'ne japi chinvacleyan shi' japi 

lhcaanvacles japi c'afoquelhay lhanvacles shi' japi vatclônjanjas; lhacôm'a japi lhech 

ca nôv'apee java lhclôy cuvôyuc. 

24Pa nach'ay jayu ca natjuy'ajulh japi aclojam ja t'ajôôj java lhcaletas shi' japi lhcavos 

c'afoquelhay; pa natfayesh'ajop lhacôm'a, pa lhavatclônjavosesh shi' java lhôtjôjiyis 

shi' java chama, pa jatsôôtjateshi jayu ca nasclanesh'ach'e, vooy japi lhech pa 

nasclanesh'ach'e jayu jan lhjunash java lhayôjijates. 

25Yivaatsha c'an'atshi jayu na yichavatjayashesh na yivôôc, vooy japi lhech pa 

yenelh'am jayu pa anclôyashelh; pa yit'ovôsey'ac'oya jayu na anaash shi' nava acfey, 

vooy papi ca mônlhatjsha'ne pa chiyclônesha'ne jayu pa clesataj. Pa chinjôcl'ash jayu 

japi acles yitsjôy shi' japi ôcjeclôy, pa jaalhpa ancôt'esha'ne ca navutuntajshi pa itôj. 

26Pa chinclanshi'ac'oya jayu java t'uych'e pa chinjôclesh jayu java afacl'utas. 

27Pa lhech nôj'e' jayu pa ataasclanjayash shi' pa atôtcôyôjayash ti lhavaatjuta yiey ja 

Egipto, pa tan jayu t'ôyi'sheey ca avatvanelh japi egipcios pa tan ca avôntôyiteshch'e 

japi lhech. 

28“Côque jayeetsha, yivaatsha, ya Lhcaanvacle: C'an'ateesh jayu ca na'shesh'atapee pa 

t'unaj japi vatachifas ca nacônitshi, shi' ca nanchavaayshey ca cu'mat'eesh. 

29Japi lhech yen jayu ca nacônitshi pa vatsôôtjatesh jayu java lhtôôlhtajesha pa 

acumjayash pa napjôclônesh jayu ti natsishayan'in; pa ninôôclhashi jayu na avu'vat, 

nan lhavaatjuteshey na atôtcôyôjayash. Na ataasclanjayash shi' na atôtcôyôjayash 

30nava lhech tôlhshaam nava vaclan'am nôqueesh, lhayaash ti lhavaatjuta na 

atôtcôyôjayashesh japuque vatachifas, ti lhtanjuyeshicham ti lhôclôj java lh'diosec. 

31Ti lhjôneshch'e java lhfanishlhavach lhja achita'; pa lhe'naa ti jajutesh'ay jayu ca 

ayô'ji jan yiyôôj vat'iyôjatshi ti jajutshey lhjô lhech. 

32“Côque jayeesh yivaatsha, ya Lhcaanvacle: Ayôôj jayu jô lhech vat'iyôjatshi ti 

yiyôôj lhja achita', jô lhech uj vat'iyôjatshi, c'atsajch'e shi' ti apatoji, ti tapooj ja 

vatclôquijayash shi' ja vatcapuncheyash, 

33tapôôj pa vatnôjayashicham shi' ti chivancalhifch'een. Jô lhech t'iyôjatshi lhja achita' 

Samaria, jan yetsejesh shi' ti ôôytejem. 

34Pa ayô'ji jayu ca animcayjatesh, pa nanjooylha ca oflhitsha'ne pa ase'jeshamsha'ne 

jayu nava ajtey. Yivaatsha, ya Lhcaanvacle, lhech yônashesh; yivaatsha jajut'ay nava 

yiclishay. 

35“Pa lhe'naa yivaatsha, ya Lhcaanvacle, jayeesh: Tolh'ejop ti lhantôvacluyiy shi' ti 

lht'ôyiyijulh, pa caaj jayu pa anclôyitsjayashesh na ataasclanjayash shi' na 

atôtcôyôjayash.” 

36Pa Lhcaanvacle pa yit'eshyam: “Avaatsha, nivacle, ¿lhen jayu ca anfaclesh na 

lhnivalhcheyash lhja Ahola shi' lhja Aholiba? Pa lhechesh pa anôclitesh java 

lhfanishlhavach nintanclôfiy. 

37Teya japi lhech ti ninvo'yeshch'esha'neyam shi' ti yamqu'e java lhpôcôtôy java 

vatvoyey. Teya ti ninvo'yeshch'esha'neyam ti yôclôj java lh'diosec, shi' ti 

yisclaneshilhavcop ts'ivee ti yilhônshamjop japi lhcles ti tcufayjatesesh, japi lhcles ti 

tsitsôt'ajtajeshelh. 

38Pa jô'tajesh ti tanjuyeshyijulh ts'ivee: jô lhech nalhu ti yisasiyanesh ts'ivee na is 

yishjanjavat shi' ti yiclôqui java yinalhus ti chit'ichayshi. 

39Jô lhech nalhu ti tcufayeshjop japi lhcles ti yôclôjesh java lh'diosec, pa nacheshey 

na is yishjanjavat ti yisasiyanesh. ¡Côque lhfanishesh yie' ja tsitsôt'ajesh yijpôyich! 

40“Pa yicheneyjop'in japi vanqu'eyjatesh jaspa ninachey papi nivacle tosey, papi lhech 

pa nachey'in. Japi lhech napu' pa vanaysha'nec'oyaan shi' ti yininjayanch'elhavôôj java 

lhtôsjey shi' ti yanshi'jop java facl'utas ti t'acuumjulh ts'ivee; 

41pa yie'sha'ne ts'ivee java lhmôjôvtes isis, ti t'ajuyeshvane pa vatsaccunjavat, vooy 

lhjô lhech pa yan'apee ja acôjqu'e pa lhniish shi' ja lhape' chiyvenchatesh na 

yicumjayash. 

42Pa chiypeya'ey pa t'ôjôj japi acloj nivacle ti yisnatesh ja vatc'usiyash; japi lhech 

nivacle tôlhey'in ja am'e pa'na, japin yiisinatesha'ne japi ôcjeclôy ti yineemshisha'ne 

java vatpôclôs java t'itjuy shi' java isis chama lhc'ôclesesh yiey java lhshatjes. 

43Yivaatsha pa jayeesh: ‘Nôqueesh chiyjuyjata jayu ts'ivee napuque chitôtcôyôjesh ti 

chinc'ôjesh'ôcji ja vatvômcavômjayash. ¡Ca ve'lha nan'e ts'ivee japi lhech! 

44Pa ninachey'in ts'ivee lhja Ahola shi' lhja Aholiba, japi lhech ôcjeclôy 

taasclanjanjay, japin nachey ca nitôtcôyôja.’ 

45Taj ti japi nivacle yivo'yeshch'e pa nasclaneshch'esha'ne jayu ts'ivee pa 

chinajulhjatemsham japi tinvômqueyesh shi' ti vancaclônjanjay. Lhayaash ti 

vancavôômjane pa yamqu'e java lhpôcôtôy java vatvoyey.” 

46Côque yit'esh pa Lhcaanvacle: “Ca nitayvaneyjop japi lhtachifas ca natjuyjulh, ca 

nasnatshem pa lhjovaycheyash shi' ca natcuteem ts'ivee; 

47jant'ajôôj japi vatachifas ca nivômjatesh java utes shi' ca nitsefeshesham java 

clesatas; ca niclônsha'nec'oya japi lhcles yitsjôy shi' japi ôcjeclôy shi' ca ninapjunc'oya 

java lhajpôyjey. 

48Yivaatsha pa javômjatshi jayu yiey na vatavtsateyish pa lhjunashch'e niysa'. Pa 

lhech lhjunash lhacôm'a japi ôcjeclôy pa vôntôyitesh jayu pa tan jayu ca nôquesha pa 

lhjunash niysa'. 

49Vooy japuque napu' pa chiyjuteem jayu pa lhanclôyitsjayashesh pa lhjunashch'e pa 

niysa shi' java lhsasch'eesh java lh'dioseclesh. Vooy avaatsheelh pa antôyeshelhyi 

jayu ti ya'lhech ya Lhcaanvacle. 

Ezequiel 24 

Chiyjônajop pa tô'lhôs clesanilh 

1Ja nalhu napu'nôjesh ja jive'cla napu'nôjesh ja nincôôp yichatjulhyama, pa 

Lhcaanvacle pa tanjuyeshyi ti yit'eshyam: 

2“I'sesh'e na nalhu pa yie'shi nôqueesh, lhayaash nôqueesh ja lhanvacle ja Babilonia ti 

palha t'eclet'a ja Jerusalên. 

3pa achayemch'e napuque lhtachifas côvfanjas ti chiyasinôquieshem ja lhjunash. Pa 

asfacleshemch'e: ‘Pa anshi' pa tô'lhôs clesanilh pa itôj pa ôtsiych'e pa yinôôt; 

4pa anch'e' pava t'asjanis t'iyas, pava isis t'iyas lhcaclôy shi' pa t'aclôyish, shi' shta 

pava isis lhavnus. 

5Pa nanjooylha ca acum'e lhpa ve'lha pava tashinshtas isis, pa ôclôpju'ôcji pava lhajuy 

jaspa ninavayshi, namjey ca no'tajshisha'ne pava lhavnus. 

6‘Lhayaash pa Lhcaanvacle ti yit'esh: ¡Payijô na yitsaat vôncaclônjanaj! Lhjunashjulh 

pa tô'lhôs ti tasamcuych'e, vooy pa tasamcuy'ech'e ninameshch'e. Pa ve'lha ts'ivee ca 

anclanshi pava t'asjanis t'iyas, namjey ca ninôjtaj fach'ee pa tô'lhôs. 

7Ja yitsaat tapooji java vatvoyey ti yam'apee; ti yôtsiyesh pa nilhechee na cotsjaat 

jaspa capeeshch'e pa c'ocshi, vooy java utes tsi'shasha'ne. 

8Lhayaash yivaatsha ti jan'atee jayu pa lhech'e pa vatvoyey, yi'apee java utes 

tsi'shasha'ne, jan lhanfanash ti nichinp'oqu'e', ca jaspa na yivôôc ca jatujatshamjop ca 

jasclaneshch'e. 

9‘Lhayaash pa Lhcaanvacle yit'esh: ¡Payijô na yitsaat vancaclônjanaj! Ya'lhech 

yivaatsha jasnateshjop jayu lhpa itôvteesh. 

10Vooy avaatsha pa anchaaj pava acloj lhajuy, pa alhônesh pa itôj pa ajoteshi pa 

t'asjaan, pa namjey ca nimtajesh'e pa t'i' pa tsafofeesh'e pava lhavnus; 

11pa nanjooylha ca anshi' pa tô'lhôs clesanilh camamji yiey pa itôj, pa namjey pa 

lhech clesanilh ca niyucleyantaj ca nivômjatey ts'ivee pava sas'esham; ¡pa namjey 

pava tasamcuyesh ca nivôômtajey ts'ivee! 

12Taj ti, pa tasamcuyesh ti ninvômjatey ts'ivee pa itôj. 

13‘Jerusalên, yivaatsha jentaj ti jacle'shey'am ja asasi ti lhtaasclanesh, taj ti avaatsha 

niavat'isiyan. Pa ve'lha'apee ca avat'isiyanesh jayu ca jantaj'atshi na yivôôc. 

14Yivaatsha, ya Lhcaanvacle, lhech jayeesh'in nôque jayu lhjunash. Ya'lhech 

yivaatsha jasnatesh'ajop jayu, pa tan jayu ca niyôfisjatach'e; ampa jayu 

yicavts'aclayjayash'a pa tanca janôychatesh'am'in jayu. Pa c'aclôyit'apee jayu na 

ajunashch'e shi' java lhasnatesh. Yivaatsha, ya Lhcaanvacle, lhech yônashesh.’ ” 

Pa lhavafjayash lhpa lhch'acfa pa Ezequiel 

15Pa Lhcaanvacle pa tanjuyeshyi, ti yit'eshyam: 

16“C'anjôclesh jayu lhja t'ashjat ti encheesh. Taj ti ya aj ca atachsinch'e pa ya aj ca 

ôyanch'e; pa ya aj ca antonjat pava at'ec. 

17Pa acanoeesh ts'ee pa aclôyitsjayashesh pa ya aj ca an'atshi pa vatacshiyash ja 

lhanfanash papu ti vafsha'ne. Pa ya aj ca ôta'yesh ca nianôclitashi na ashatech pa ya aj 

ca niôcfiyiya ca ôtaaytaj; pa ya aj ca ap'o'e na ataco ca anôclitesh ti aôytej'am pa ya aj 

ca atuj lhpa yucuve ti chitujop pa ti lhech lhjunash.” 

18Ti nich'a nalhu pa jayasinôyem japi nivacle, vooy ti nuutey pa vaf lhca yich'acfa; 

vooy ti nalhu shta pa jasnatshem pa Lhcaanvacle java niyôjieshyi. 

19Pa lhechesh japi nivacle lhtachifas pa yit'esh'yam: “Anôclitelhch'eyam pa 

chiycheshelh'eyam côque ti lhasnatesh.” 

20Pa jayeeshjulh: “Pa Lhcaanvacle tanjuyeshyi ti yit'eshyam: 

21‘Anfacleem napi lhtachifas Israel lhavos: côque yit'esh pa Lhcaanvacle: 

Jasasiyan'ec'oya jayu na yishjanjavat, avaatsheelh ti t'ashjatelh ti lhovalhelhsha'ne shi' 

ti lhenelh, shi' ja anunatsjayashelh shi' ja unajelh; japi acleselh yitsjôy shi' japi 

ôcjeclôy ti lhavô'melh'e ja Jerusalên pa vafsha'ne jayu ca tinclônjastajeesh. 

22Pa at'esha: Avaatsheelh afanisheeshelhjulh jayu jan yifanishesh yivaatsha: pa ya aj 

na jayu ca ap'o'elh'e nava atacoclelh, ca anôôclhanitshelha ti ôôytejelh'am, pa ya aj ca 

atujelh lhpa yucuvec ti chitujop'in pa lhech lhjunash. 

23Pa ya aj na jayu ca nianôcliteelhshi nava ashatjeselh pa nilhecha java afoclelh ca 

ni'acfiyaneelhch'e. Pa ya aj ca atacshinelh'in jayu pa ya aj ca oyanelhch'e. Pa 

niamiyanelh'am jayu pa unajelh tôlhshaamjop java av'ojinôclelh, pa isa'emjop jayu ca 

nitacshinch'e pap'elh. 

24Na Ezequiel t'ajuyelh'a ti chiyjônelhaam, pa lhacôm'a pava ca nasnatajesh pa 

asnatshelh jayu. Meelh cavôque ca navclantaj pa antôyeshelhyi jayu ti ya'lhech ya 

Lhcaanvacle. 

25‘Pa nôqueesh jayjatshic'oya jayu pa lhniyitsjayash japi Israel lhavos, jô lhech 

vatishjanjavat, java lhasnôyjes ti yaash ti nishamsha shi' ti yaash ti yovalhesha'ne, shi' 

ti yaash ti yen. Pa janjôclesh jayu shta japi lhcles yitsjôy shi' japi ôcjeclôy. 

26Pa lhech nalhu papuque niclôtaj pa namesh'ay jayu pava ca nanfacch'e'am. 

27Pa lhech nalhu lhavô'meshjop jayu ti aclishaclayech'esh pa isjop'am jayu ca 

asinô'yelh pan yiclôt. Pa chinajuyjat'a jayu ti chinajônc'oya japi lhtachifas, japi lhech 

pa nantôyeshyi jayu ti ya'lhech ya Lhcaanvacle.’ ” 

Ezequiel 25 

T'ajuyjulh papi amonitas 

1Pa Lhcaanvacle pa tanjuyeshyi, ti yit'eshyam: 

2“Avaatsha, nivacle, atatvaych'aclajshey japi amonitas pa asinôquiem na yey ti 

t'ajuyjulh ts'ivee. 

3Pa at'esha ca nach'anch'e na lhclishay na Lhcaanvacle ti t'ajuyishey: ‘Avaatsheelh 

lhtônshelh'apee pa ashameeshelh ti lhavanelh na yishjanjavat ti chiysasiyan, ja 

lhavtsateyish ja Israel ti yivômjat shi' japi tsitenas'e ja Judá ti chiychaaj. 

4Pa nôqueesh ti lhe'naa ti jajuteyjop jayu pa t'unaj avaatsheelh japi lhtachifas 

lhum'ôcjinucjulh, secl'esh japi lhech ca najôôcshelh na acootsjat'elh, pa nasnateshjop 

pava t'ichavtes, pa lhech nan'e' pava ca nôv'e'jop ts'ivee. Japi lhech pa tujelh'ac'oya 

jayu pava acavcalhjeselh shi' ca niyô'ji pava acats'osiclelh. 

5Pa jajôney jayu ja Rabá ca lhc'utsjavat'eesh java camellos, vooy ja Amón pa 

lhc'utsjavat'eesh java tashinshtas. Pa lhecheesh pa antôyeshelhyi jayu ti ya'lhech ya 

Lhcaanvacle. 

6‘Yivaatsha, ya Lhcaanvacle, jayeesh: Avaatsheelh, amonitas lhpôcôjeshelh vatjulh pa 

lht'eclet'eshelhchisham pa ashamitjayashelh, pa lhapunelh ja Israel. 

7Pa lhe'naa ti jôclôjquishamjop jayu na yipôcôt pa c'aclôyitelh pa c'ajutelhsham jayu 

japi vatachifas, ca jaspa najôôcshelh lhacôm'a java caajelh'am. Pa c'ayjatelhshi jayu 

napi lhtachifas pa javômjatshi jayu ti lhôveelhshi japi vatachifas, pa c'atifelh'e jayu 

lhacôm'a. Pa lhecheesh pa antôyeshelhyi jayu ti ya'lhech ya Lhcaanvacle.’ 

T'ajuyjulh pa Moab 

8“Yivaatsha, ya Lhcaanvacle, jayeesh: Ja Moab shi' ja Seir yit'esha ts'ivee ja Judá ti 

lhjunasheshch'ejulh lhacôm'a japi vatachifas. 

9Pa lhe'naa pa jancat'ey jayu ja ve'lha camam'esham lhavôjqu'e ja Moab, pa 

jatôôlhshey jayu lhavôj'ôcji ca jamjey jeelh ca ama pava yitsates, java lhech yitsates 

lhfacl'utasesh na vatavtsateyish: ja Bet-jesimot, ja Baal-meon shi' ja Quiriataim. 

10Pa jasnateshjop jayu japi lhtachifas lhum'ôcjinucjulh ca nichajc'oyaan java lhavanjas 

yiey ja lhcootsjat, jô'tajesh shta japi tôlhshaam japi amonitas, pa lhech lhjunashesh ti 

yi'shi' japi vatachifas pa tanca t'ôyi'sheey ca nivôntôyiteshch'e japi amonitas. 

11Pa jasclaneshch'e jayu ja Moab pa lhecheesh pa nantôyeshyi jayu ti ya'lhech ya 

Lhcaanvacle. 

T'ajuyjulh pa Edom 

12“Yivaatsha, ya Lhcaanvacle, jayeesh: Ja Edom tcaatshayemch'e ja Judá, ti 

yashjateshem java tavijatay ti yic'amem. 

13Pa lhe'naa yivaatsha, ya Lhcaanvacle, jayeesh: Jôclôjquishamjop jayu na yipôcôt ca 

jaclôyit ja Edom pa javômjatsha'ne japi lhcavos shi' java lhclôy yaquisetes. Pa 

jaflhitshichamch'e jayu. Nitôôlhshi ja Temán pa namjey ja Dedán, japi nivacle 

chiyvômjatesh jayu pava clesatas. 

14Jacaatshayeshemch'e jayu ja Edom tôlh'ejop japi yichifas Israel; jô lhech yen jayu ca 

nivôntôyiteshch'e ja Edom na yivôôc shi' na yisuyi. Lhech lhjunash pa nitô'yelha jayu 

na yicaatshayash. Yivaatsha, ya Lhcaanvacle, lhech yônash. 

T'ajuyjulh papi filisteos 

15“Yivaatsha, ya Lhcaanvacle, jeyeesh: Japi filisteos apis ti tcaatshay, pa yamqu'een 

pa lhcachi' ti tcapunchaysha'ne; jan lhjunash ti yinjôt ti nilhc'utsfaseesh ja Israel, ti 

chiyjutsham ti chitif'e. 

16Pa lhe'naa yivaatsha, ya Lhcaanvacle jayeesh: Jôclôjquishamjop jayu na yipôcôt ca 

jaclôyit japi filisteos; pa jatifch'een jayu japi cereteos pa javômjatsha'ne jayu japi 

mônlhatajsha'ne yiey ja lhtacoyish ja uj tovôc. 

17Pa jacaatshayeshem jayu pa yaash ti tavijatay; pa jaclôyitesh jayu na yivôôc. Pa 

meelh ca jasnatajesh côque pa nantôyeshyi jayu ts'ivee ti ya'lhech ya Lhcaanvacle.” 

Ezequiel 26 

Chiychayeemjulh pa yitsaat Tiro 

1Ja vatjutsa' nalhu jô lhech jive'cla ja nincôôp once, pa Lhcaanvacle pa tanjuyeshyi, ti 

yit'eshyam: 

2“Ja Tiro yit'eshaan java yipôts'iyjatesh ja Jerusalên: ‘¡Tsuj ayaam, na lhashi'esh na 

tcashayelh'evaneen napi yi'shi' lhtachifas ti yipôctesshisha'ne! ¡Nôqueesh yamey ti 

jancayô'jesh! Yivaatsha jaclônatyitam nava lhavanjas pa lhan'e jô lhech pa 

yafalhch'esha'ne.’ 

3“Pa lhe'naa yivaatsha, ya Lhcaanvacle, jayeesh: Tiro, yivaatsha jatônôclitesh'am ti 

nic'ac'utsfaa. Jaclônat'ajop jayu japi vatachifas ca natjuy'ajulh, jan lhjunash ti 

netshamch'e ja tovôc java usch'e, 

4ca naflhitch'e java ashclôfjes ca nu'jicham'in java toschisham jpôyjey. pa namjey pa 

c'ocshi ca jafc'ôclôseshch'e yiey ja lhco'vat, pa tsi'shaa ca javôm'e java utes 

tsi'shasha'ne. 

5Yiey ja lhcachivat'eshi ja uj tovôc, pa lhjunashajulh jayu ca chiyan'e'c'oya pava 

s'chatiy ti chiyclôjôjiyan. Yivaatsha, ya Lhcaanvacle, lhech yônashesh. Ja Tiro nijôôc 

jayu japi vatachifas, 

6shi' java lhavtsates'e ja cotsjaat pa chiyvômjatesh jayu pava clesatas. Pa lhecheesh pa 

nantôyeshyi jayu ts'ivee ti ya'lhech ya Lhcaanvacle. 

7“Yivaatsha, ya Lhcaanvacle, jayeesh: jancheney jayu ca nitô'lhey na fchenajjulh ja 

Nabucodonosor, lhanvacle ja Babilonia, jô lhech lhcaanvacle yaash ti t'un'in, ca jaspa 

nit'eclet'a ja Tiro. Pa ninatshey jayu pava lhclôy cuvôyu shi' pava caletas shi' papin 

cuvôyuyjas, pa acloja shta papi lhcavos tayvanejop. 

8Pa nivômjatesha'ne java clesatas java avtsateselh'e ja cotsjaat; pa yisnatshelh'ajop 

jayu pa lhashclôfech ca namelh'ajop, pa nasnatesh pava yitsac'uyanch'ejop t'ajuya ca 

nit'ecletaj'a pa nôquesh'ayshi japi c'afoquelhay pava lhavatclônjavos chama. 

9Pa t'eclet'esh'a jayu java yaflhiteshch'e java ashclôfjes pa yipôcjetsha'ne jayu java 

lhavayjatajemjulh java uschisham ajpôyjey. 

10Meelh ja lhanvacle ja Babilonia ca nuytajey java acashic jan lhjunash ti chiyitshaam 

pa yitsaat pa t'eclet'esham pava yaash cuvôyu, pa nip'o'atapee jayu pa c'ocshi ca 

ninenjatajchisham; java ashclôfjes pa nivishjatch'e jayu pa t'ôjôj java caletas shi' japi 

cuvôyuyjas. 

11Pava lhafjus pava cuvôyu pa nit'ôseshch'ee jayu lhacôm'a java acaavjuc. Pa 

yiclônesh'ac'oya jayu japi achifas pava clesatas, pa nafalhjatch'e lhacôm'a java 

lhijôtjatch'e jpôychiyitey. 

12Pa yi'amiyan'am jayu pava ca avan, pa t'acutesh'ac'oya jayu java acashavos, pa 

yaflhitch'e jayu java ashclôfjes pa yu'jichamch'e jayu java isis'ôcji ajpôyjey; pa 

yu'jam'in jayu ja uj tovôc java utes, java jpôychiyitey shi' java utes t'iyas. 

13Pa nôque lhjunash pa t'ôj'e'sha'ne jayu pa t'ôjôj java acjay, pa tanca t'ôyi'sheesh ca 

chinpeya' pa t'ôjôj java cuvôyu lhacôsic. 

14Pa c'ajôney jayu lhpa utej tsi'shasha'ne, jan yie' ti chiyan'e' pava s'chatiy ti chiyuc'at, 

pa tan ca ve'lheesh t'ôyish'e ca chinanich'ayan. Yivaatsha, ya Lhcaanvacle, lhech 

jayeesh; yivaatsha, ya Lhcaanvacle, lhech yônashesh. 

15Yivaatsha, ya Lhcaanvacle, jayeetsha ja Tiro: Java vatavtsatevshayshi ja uj tovôc pa 

yits'anaanjatsham jayu ca nipe'yataj pa t'ôjôj ti lhafalhshicham, ca nôôvtajshi papi 

t'ech'etesha'ne pava ôôytesem shi' ca chinclôntajsha'ne japi tsitenas'atshi. 

16Lhacôm'a japi lhanvaclesesh ti yi'shi' ja uj tovôc pa tayshisha'ne jayu java lhc'oovtes 

pa niclanshisha'ne jayu java pites t'uyjatshiyis shi' java yuych'e chiy'isiyansha'ne; pa 

namqu'een pa t'ajovayi pa nôvji'sha'ne ts'ivee jayu na cotsjaat, pa yits'anaanjatsham'in 

jayu shi' ca nitatjovatsjanesh ca navantaj. 

17Pa lhecheesh pa chinajuyjat'a jayu nôque vat'aclach'esh ti chiycavaf: ‘¡Jan lhjunash 

ti chinavômjat, jan lhjunash ti chinavômjateshi ja uj tovôc, a'yitsaat lhasnôyech! 

¡Avaatsha, nôquee japi achifas, nat'unelh'in yiey ja uj tovôc pa lhavclanjatem pa 

vatjovayi yiey na nash'e na vatcootsjat! 

18Nôqueesh palha lhancôôtsha'ne, java vatavtsatevshayshi ja uj tovôc pa 

yits'anaanjatsham pa t'ajovayi. Pa nôqueesh pa lhavôômji, java cotsjatis nashch'e 

lhavôôj ja tovôc pa yamqu'een ti tatôyiyjatch'e.’ 

19“Lhayaash côque jayeetsha yivaatsha, ya Lhcaanvacle: Pa c'aflhitch'e jayu, jan 

lhjunash java yitsates ti ampapu ca nôv'e'. Pa c'ap'ooj'apee jayu ja yinôôt tô'lha ja 

apatoj tovôc, 

20pa nayalhp'oji namjey jan yie' papu ti vafsha'ne, jan yie' japi nivacle lhapesh. Pa 

c'atonteyshi jayu yiey ja tasham na cotsjaat, ja vatavtsateyish ti yinjôt ti yafalhch'e, pa 

lhôvji' jayu japi apis ti vafsha'ne. Pa tanca napecleyjop ca nicaaj papu ca 

tsitenajaatshi, pa tan jayu ca chinich'ayanch'e yiey nôque cotsjaat ti lhôvelh'e. 

21Pa c'ajôney jayu pa'na ti suyjulh, pa tanca nacaaj jayu. Ca chinvo'taj'aysha'ne, tanca 

ve'lheesh ca chinavan jayu. Yivaatsha, ya Lhcaanvacle, lhech yônashesh.” 

Ezequiel 27 

Pa vat'aclach'esh ti chicavafesh yiey pa yitsaat Tiro 

1Pa Lhcaanvacle pa tanjuyeshyi, ti yit'eshyam: 

2“Avaatsha, nivacle, u'eyjop nôque vat'aclach'esh ti chicavaf 

3ja lhjunashch'e ja Tiro, ja yitsaat yi'shi' ja tôlh'e'sham ja uj tovôc shi' ti 

lhcashaychefasesh japi vatachifas java acloj vatavtsatevshayshi ja uj tovôc. Pa 

anfacleem nava yit'esh na Lhcaanvacle: Avaatsha, Tiro, lheclôj avach jan lhjunash ja 

vatôvjatshi ti lhasnôyche shi' ti yamjam pa lhjunash; 

4Na anvacleyashesh yifach'an'apee yiey lhcachivat'eshi ja uj tovôc, japi nasnatesh pa 

nashjat ti alhasnôyech. 

5Lhacôm'a java chiyisnatesh'ajop yiclônlhiyesh java lhey pinos chitôlheshey lhja 

utiyuc Senir; ja chitsemaj'am chiyisnatesh ja shintincutayuc tôlhey ja Líbano; 

6java acacchejenjatesesh napuqu'e ti chiyisnatesh tôlhey ja Basán; java chip'ooj'atapee 

chiyisnateshjop java yeclôy cipreses chitôlhesh'e ja lhtacoyish ja Chipre ti chiyinesh 

java yiyecleetaj lhtsevtey. 

7Ja a'sivôclôc lhayeech ti chiy'isiyan tôlhey ja Egipto, pa lhjuyjata ti lhnôôclhanitsha; 

ja ajpeclevat'esh lhech java sivôclôc lhayjey tôjiyas shi' pa yuc, chitôlhesh'e ja 

lhtacôyish ja Elisa. 

8Japi yicchac'oyaam lhech japi nivacle tôlhey ja Sidón shi' ja Arvad, japi 

lhavosesh'am japi lhech yijpô'yesha'ne ti acavoseshjop. 

9Japi lhech nivacle yitôyc'oya tô'lhey Gebal pa yisclansha'ne'am'in java asastajesha'ne. 

Lhavôseshjop lhacôm'a java vatôvjatshiyisjop ja uj tovôc pa lhavcashanjasesh'am java 

acashavos. 

10Japi nivacle tôlhey ja Persia, ja Lidia shi' ja Libia t'acu'mesh'am'in ti 

vatvatclônjayash lhavosesh; ti na'isiyanesh java lhchama shi' java lhatjôjiyis, ti 

yijutesh'am pa alhasnôycheyash. 

11‘Lhtachifas tôlhey ja Arvad, nôquee japi acavos c'afoquelhay, yiey lhavôôj java 

ashclôfjes ti yamjop, shi' java uschisham ajpôyjey caajjop japi tô'lha ja Gamad. Java 

lhchama ti yan'e ts'ivee jan lhavôôj ja ashclôfech pa yisnatesh'am ti nôclesh ti yaash 

pa lhasnôycheyash. 

12A'lhech t'ashesh ti aacôjjiin, ti acashaychefaesh ja Tarsis pa t'uyjatem'ôcjiin japi 

acashaychefasesh pa clesanilh clim, pa yacutch'e, pa nint'unch'e shi' ja clafafshi. 

13Shi' shta ja Grecia, ja Tubal shi' ja Mesec ti acashaychefasesh, pa lhjut'ôcjiin japi 

lhancashac shi' java chiyisnatesh ja clesanilh yucch'e. 

14Japi tôlh'e' ja Bet-togarma ti lhshayaneshem'in pava cuvôyu ti chicumjat shi' ti 

yi'apee, shi' pava maclicôc. 

15Japi tôlhey ja Rodas pa acashaychefasesh. Pa lhatcasha'yelhvaneen java acloj 

vatavtsatevshay yi'shi' ja uj tovôc, pa yishayanesh'am pava yiyecletaj lhtsevte shi' java 

yeclôy lhey êbano. 

16Ja Edom pa acashaychefaesh, lhayaash ti acloj java acavcalhjes: pa t'uyjatem'ôcjiin 

java acashavosesh ti nichaj'ay'in java utes lhey granate, java sivôclôc lhayjey ti 

yacutinlheyesh, java c'ayooysha'ne shi' ja sivôclôc lhayeech clasim, java utes lhey 

corales shi' java lhey rubíes. 

17Lhjunashjulh shta ti acashaychefaesh ja Judá shi' ja Israel, pa lhshayaneshem'in pa 

trigo tôlhey ja Minit, shi' pava chicôclôôlhsha'ne, pa shinvo', pa lhape' shi' pa acôji 

lhey bálsamo. 

18Ja Damasco lhatcashaayshelhvane pava acloj acavcalhjes shi' pava avanjas; pa 

nashayanesh'in java ôtjayetas t'ic tôlhey ja Helbón shi' pa vatcasash tô'lhey ja Sahar. 

19Yiey ja Uzal ti lhanchaajneen java ôtjayetas t'ic, java clesanlhiy chiyisnatesha'ne, 

shi' java acôsch'e pa lhniish, pa t'uyjat'ôcjiin java acashavos. 

20Ja Dedán acashaychefaeshjop java acaclôvteyesh. 

21Ja Arabia shi' lhacôm'a japi lhanvaclesesh ja Cedar japi lhech lhôqueshelhvaneen: 

pa lhshayaneshem'in java tashinshtas nich'a us, shi' java jayanjas shi' java fusunjas. 

22Japi acashaychefasesh tô'lha ja Sabá shi' ja Raama, japi lhech lhôqueshelhvane, pa 

lhshayaneshem'in java yaash ti acôsshi vatshachivos, java isis utes shi' ja clesanilh 

cojiyaj. 

23Avaatsha acashaychefaesh ja Harán, ja Cane, ja Edên shi' japi lhavcashanjas tô'lha 

ja Sabá, ja Asiria shi' jan tuc'a'e ja Media; 

24pa tcashayesh'aan java isis sivôclôc lhayjey, java vatvuytes yacutinlhayesh, java 

chiy'isiyansha'ne, java vopovonlhiy c'ayooysha'ne shi' java t'un niyjôy. 

25Java vatôvjatshiyis tô'lhey ja Tarsis pa nach'ay'in pa nichaj'ay'in java lhcavcalhjes. 

‘A'lhech ajunashjulh lhja vatôvjatshi ti nash'apee na tovôc, lhacôm'a ti chiyanshi' pava 

vatvanjas. 

26Japi yiccha'ac'oya pa nachaajsham pa apatojqu'e yinôôt, taj ti ja lhaviim tô'lhey na 

lhum'ôcjinuc pa napôcjetsha'ne yiey ti lhôv'apee ja tovôc. 

27Java avanjas, java acashavos, shi' java acavcalhjes, japi lhavosesh'am shi' japi 

yiclôvalh'am, japi yisclansha'ne'am'in japi lhavcashanjas'am'in, japi lhavatclônjayan 

shi' lhacôm'a japi yich'e' avôôj pa natshamsha'ne jayu ja apatojqu'e tovôc ja nalhu ti 

chinayalhp'ojataj. 

28Vooy pa t'ôjôj japi lhavosesh'am pa yits'anaanjatsham'in java usch'e. 

29Japi yicchac'oyaam pa tayshiin jayu java lhôvjatshiyis; japi lhavosesh'am shi' japi 

yiclôvalh'am pa t'eclet'aan jayu côtsjaat. 

30Pa yichenchisham jayu pa t'ôjôj pa nôyôn'a jayu ca natvijatayem. Pa yifossham jayu 

java lhshatjes pa c'ocshi pa nivanc'ocjojiin jayu pa shnomaj. 

31Pa nitô'lhesh'a ca nivoc'ajatch'e jayu java lhshatjes, pa nuych'ejop jayu lhpa 

vatacshivoqu'e pa yipvatsham'in jayu pa uja'esh ca ôôytejeem. 

32Tôlh'ejop avaatsha ti chiyu'eyjop jayu pa vat'aclach'esh ti chicavaf, ti yit'esha jayu 

pa lhtacshiyash: ¿She pa isjop ca chiyjôna ja Tiro, ja yitsaat ti yi'shi' ja uj tovôc? 

33Meelh ca namtajesham ja uj tovôc java acashavos, ca apenjantajesha'ne japi acloj 

vatachifas. Java yaash nacônatshiin shi' java acavcalhjes pa nacônatshiin japi 

lhanvaclesesh na cotsjaat. 

34Nôqueesh chinavômjatsha'ne yiey ja uj tovôc, pa lhameyshi ja apatojqu'e yinôôt. 

Java acavcalhjes shi' lhacôm'a japi lhôôychi'ach'e pa lhôqueelhsham ja apatojqu'e. 

35Lhacôm'a japi tsitenas'e java vatavtsatevshayshi ja uj tovôc pa nantôyi'ash avaatsha; 

japi lhanvacles pa nitatjovatsjanch'e pa chinvanesh java lhtacôc ti nijovay. 

36Japi lhavcashanjas yiey jav'elh vatavtsatevshay pa nantôyiyjatch'e ca navantaj. 

Avaatsha pa avaatjôney pa'na ti suyjulh; pa yajateesh ti tanca chinavclanjat.’ ” ‘Côque 

yit'esh pa Lhcaanvacle: Yivaatsha jatônôclitesh'am ti nic'ac'utsfaa, faraón, lhanvacle ja 

Egipto, avaatsha apitej tovjôy lhavo' ti lhtecletsham ja a'tovôc pa lhteesh: Na Nilo 

tsitsôt'ajesh, yivaatsha jasnatesh. 

Ezequiel 28 

Chichayeemjulh pa lhanvacle pa Tiro 

1Pa Lhcaanvacle pa tanjuyeshyi, ti yit'eshyam: 

2Avaatsha, nivacle, anfacleem ja lhanvacle ja Tiro: ‘Côque yit'esh pa Lhcaanvacle: Na 

acachi' yamqu'een na anunatsjayash, shi' ti lhavaatlheclôjesh ti a'diosesh ti yi'shi' ja 

lhc'o'vat java dioseclesh ti yichjop ja uj tovôc. Taj ti avaatsha naalhecha ja a'dioseesh, 

vooy ti anivacle ti lheclôjtajesh ti caaj'am pa lhtôycheyash ca a'dioseesh 

3¿Tam'ey ti a'lhech ti t'asheshc'oya pa acajôysha ja Daniel? ¿Tam'ey ti ampa ca 

chintaastanjatesh ca nichinantôfa'cleesh'a? 

4Vooy na acajôysha shi' na atôycheyash lhôquesha java acloj avanjas, lhpônteshch'e 

java acaquicletôshiyis ja clesanilh cojiyaj shi' ja clim. 

5Vooy na yaash atôycheyashesh t'ajuya ti acashavo'esh pa lhnapshinesh'e java 

avanjas, vooy java avanjas pa nachaja na anunatsjayash. 

6Pa lhe'naa, pa Lhcaanvacle ti yit'esh: Lheclôjtajesh ca nicaaj'am pa lhtôycheyash pa 

a'dioseesh, 

7pa janchen'ay jayu japi vena tôlhshi' ca natjuy'ajulh, japi nivacle yaash ti 

ninnôôysha'ne, pa nantsoojijop jayu java lhclesatas ca nit'eclet'esh'a, avaatsha, yaash ti 

alhasnôyech shi' ti lhatcajôyshay, pa yivôm'e jayu cotsjaat na alhasnôycheyash. 

8Pa lhnatch'e tasham jayu lhpa tinjôque', pa lhôcjaam jayu pa vatvafi' yi'shi' ja uj 

tovôc. 

9¿Alhetipaesh jayu ti lht'ujanesh ti a'lhech a'diosesh, ti lhôvesh'e t'ajuyish japi 

ninnôy'asha'ne? ¡Japi lhech ca naclôntajelh pa ajunashajulh pa nivacle ti chiycaclôn 

atesha! 

10Pa navômjat jayu japi vena tôlhshi', jan lhanfanash ti chiyclônsha'ne japi ampa ca 

naychavalh. Yivaatsha, ya Lhcaanvacle, lhech jayeesh; yivaatsha jajut'ay nava 

yiclishay.’ ” 

Pa vat'aclach'esh ti chiycavafesh pa lhanvacle pa Tiro 



1519 

 

 
Nivacle Bible  

© 1994,  Sociedades Bíblicas Unidas. 
 

 
 

 

11Pa Lhcaanvacle tanjuyeshyi, ti yit'eshyam: 

12“Avaatsha, nivacle, u'eyjop ja vat'aclach'esh ti chicavafesh ja lhanvacle ja Tiro, pa 

at'esha: Côque yit'esh pa Lhcaanvacle: Avaatsha lhavaatjôney papi yôfiis ti 

yivo'yeshch'e, ti yamey lhac'o pa atôycheyash shi' ti t'ôfiis pa alhasnôycheyash. 

13Lhôv'een ja Edên, lhcôvjiyanjavat pa Dios, ti lhavat'isinatesh java 

nalhjunashvatc'oya utes isis: lhja rubí, lhja crisólito, lhja jade, lhja topacio, lhja 

cornalina, lhja jaspe, lhja zafiro, lhja granate shi' lhja esmeralda; java atinshes shi' java 

atsacheclôy lhech ja clesanilh cojiyaj, chiyisclansham ja t'elhesh ja nalhu ti 

chinavclanjat. 

14Ti lhnujumatsenjayanesh jan caaj java lhafas, ti lhôv'e' lhja is lhavutiyuc pa Dios pa 

lht'ôtaych'e java catiis. 

15Na ajunash navo'yeshch'e jan t'elhesh ja nalhu ti chinavclanjat yamjey ti nanô'clesh 

pa vatav'ojiyash. 

16Ti t'ashjat java acashavos ti lhamjatshi pa vatcômclôyash shi' pa sasch'e. Pa 

lhechesh pa c'ayjat'e yijuyish; ti c'ayjatshi lhja lhavutiyuc pa Dios, vooy jan caajem 

java lhafas ti lhnujumatsenjayanesh pa tayshi'ac'oya yiey java catiis. 

17Pa a'lhasnôycheyash yamji pa anunatsjayash; pa apjumtseyash nac'oyjatesh pa 

atôycheyash. Yivaatsha c'u'ja cotsjaat, pa c'ayjatesh'e pa anjuvancheyash yiey t'ajuyish 

japi lhcaanvacles. 

18Pa yaash java asasch'e ti lhasnatesh pa yaash ti navômjatshi java acashavos, pa 

lhsasiyanesh java ishjanjavtes. Pa lhecheesh pa jatôlhjat'atsham pa itôj ca nanapjun. 

Lhacôm'a ti chinavanesh jayu nôqueesh yiey na cotsjaat, ti chinajôney pa shnomaj. 

19Lhacôm'a japi vatachifas ca nantôfaactajesh'a pa nitatjovatsjanesh ca navantaj. Pa 

avaatjôney pa'na ti suyjulh; ¡pa yajateesh ti tan ca nacat'aj!’ ” 

Chiychayeemjulh pa Sidón 

20Pa Lhcaanvacle tanjuyeshyi, ti yit'eshyam: 

21“Avaatsha, nivacle, atatvaych'aclajshey ja Sidón pa asinôquiem na yey ti 

jayjuyeshjulh. 

22Pa at'esha: ‘Côque yit'esh pa Lhcaavacle: Yivaatsha jatônôclitesh'am ti nic'ac'utsfaa, 

Sidón; yiey acachivat'eshi pa janôclit jayu na yilhasnôycheyash. Meelh ca 

jasclantajesh'ach'e avaatsha pa jatônôclitesh'am na yiisiyash, pa antôyeshyi jayu ti 

ya'lhech ya Lhcaanvacle. 

23‘Pa jachen'ay jayu java vatayashac, vooy pava vatvoyey pa nitonch'e jayu nava 

acaavjuc; japi tsitenas'atshi pa nicôt'eshch'esha'ne jayu ca nivaftajsha'ne, pa 

t'clet'esham jayu pava clesatas ca nanitôôlhshijop. Pa lhecheesh pa nantôyeshyi jayu ti 

ya'lhech ya Lhcaanvacle. 



1520 

 

 
Nivacle Bible  

© 1994,  Sociedades Bíblicas Unidas. 
 

 
 

 

24‘Ja Israel tan jayu ca t'ôyi'sheey ca niclôyit java c'utjanis tsjofjisha'ne shi' ti aôytes ti 

yapun japi lhtachifas nashch'e lhavôôj. Pa lhecheesh pa nantôyeshyi jayu ti ya'lhech 

ya Lhcaanvacle.’ 

25“Yivaatsha, ya Lhcaanvacle, jayeesh: Janayjat'vane jayu japi lhtachifas Israel lhavos 

ti yiey ts'ivee japi vatachifas janvan yie' ti jacatsônjatey'in, pa janôclitem jayu na 

yiisiyash ca nivan japi vatachifas. Ja Israel pa nôv'e' jayu ja yitsôt'ajesh lhavtsateyish, 

ja vatavtsateyish ti jajuteyjop ja yicavo Jacob. 

26Lhech yie'in jayu pa piiy'a ts'ivee pa nasnateshch'e pava lhajpôyjey pa nit'iyjatch'e 

jayu pava ôtjayetas. Yivaatsha jaycumesh'e jayu ca jasclaneshch'e ti t'ajuyjulh 

lhacôm'a japi tajulhshi ti yapun japi lhtachifas Israel lhavos. Pa lhecheesh pa 

nantôyeshyi jayu ti ya'lhech ya Lhcaanvacle, lh'Dios ja Israel.” 

Ezequiel 29 

Chichayeemjulh pa Egipto 

1Ja nalhu doce ja jive'cla napu'nôjesh ja nincôôp napu'nôjesh, pa Lhcaanvacle pa 

tanjuyeshyi, ti yit'eshyam: 

2“Avaatsha, nivacle, ajuysha nôqueesh ja faraón, lhanvacle ja Egipto, pa asinôquiem 

na yey ti jayjuyeshjulh shi' jantuc'a'e ja Egipto. 

3Pa at'esha: 

4C'uyjatsham jayu na anaash java vatcanasasic, pa jat'uniyanesh jayu nava ôjechey 

java sajech yiey ja a'tovôc. ¡Pa jatôlhesham jayu ja a'tovôc ca c'atojoneshfach'ee 

lhacôm'a java sajech ti t'unesh java ôjechey! 

5Pa c'atojoneshey jayu ja am'e pa'na lhacôm'a java sajesh ti yi'shi' ja a'tovôc; pa 

lhancôt'esha'ne jayu ja tavashay, pa ampapu jayu ca natcum'ach'e ca nitish'ac'oya. Pa 

jacunjan'ash jayu java yaquisetes tavunay yalhanashch'een shi' java ajôclôs yi'shi' na 

nalhuyish. 

6Lhacôm'a japi lhtachifas'e ja Egipto pa nantôyeshyi jayu ti ya'lhech ya Lhcaanvacle. 

Japi lhtachifas Israel lhavos vo'tajesh'aysha'ne pa efenjayashesh, taj ti ajunashjulh lhja 

sise: 

7meelh ti t'acuumtajesh'a java lhpôcôtôy avaatsha pa napôctejshi pa lhtsefesham 

lhavlhi'; meelh ti yentaj ca navcôj'ash, avaatsha pa napôctejshi pa nicôt'atapee. 

8‘Pa lhe'naa yivaatsha, ya Lhcaanvacle, jayeesh: Egipto, jasnatesh'ajop jayu ca 

nit'ecletesh'a pava clesatas, ca niclônsha'ne japi acavos shi' java aclôy yaquisetes. 

9Pa chinajôney jayu ja am'e pa'na, vooy japi nivacle pa nantôyeshyi jayu ti ya'lhech ya 

Lhcaanvacle. Avaatsha ti lhteesh: Na Nilo tsitsôt'ajesh ti jasnatesh. 

10Nôqueesh yivaatsha jatônôclitesh ti nic'ac'utsfaa shi' na a'tovôc. C'ajôney jayu ja 

am'e pa'na ti clamamch'e, nitôôlhshey ja Migdol pa ninaashey ja Asuán, pa namjey ja 

yôj'esha'ne ja Etiopía. 

11Nilhecha papi nivacle pa nilhecha pava yaquisetes ca lhech ninash'e jayu. 

Nôqueshch'e pava cuarenta nincôpes ca ama papu jayu ca lhech nôv'e'. 

12Yivaatsha c'ajôney jayu Egipto pa vatavtsateyish ti yaash ti clamamch'e; pa 

nôqueshch'e pava cuarenta nincôpes nava avtsates ca nafalhch'esha'ne jayu, pa 

na'sheshc'oya pa ajunash jav'elh yitsates ti yafalhch'een, pa jasaas jayu japi 

tsitenaj'atshi pa jacatsônjatshiin jayu jav'elh vatavtsatevshay shi' japi vatachifas. 

13Yivaatsha, ya Lhcaanvacle, jayeesh: Ca ninôjtajeshch'e pava cuarenta nincôpes, pa 

janayjatvane jayu japi egipcios yiey java vatavtsatevshay jan yie' ti jacatônjatey'in. 

14Pa janachaj'in jayu japi vanôôcfasha'ne egipcios ca nôv'e' ts'ivee ja fiyatjulh ja 

Egipto, jan tôlh'e' ts'ivee, jan yiesh'e jayu pa lhanvacleyash chicaclôn. 

15Pa lhech lhanvacleyash shichaamc'oya jav'elh ti chiyashjat, pa tanca t'ôyi'sheey ca 

naashchishamshi jap'elh vatachifas. Pa jatiqu'iyan jayu pa sasjop jayu ca 

nitaanvacleyanesh jav'elh vatavtsatevshay; 

16vooy japi lhtachifas Israel lhavos pa tan jayu t'ôyi'sheey ca nicafiyan yiey ja Egipto, 

côque chiyisnatshem jayu ti yivanesh ts'ivee ti yicôjôseshem ti yi'tajeshey pa ca 

nefenesh. Pa lhecheesh pa yitô'ya jayu ts'ivee ti ya'lhech ya Lhcaanvacle.’ ” 

17Ja vatjutsa' nalhu ja vatjutsa' jive'cla ja nincôôp veintisiete, pa Lhcaanvacle pa 

tanjuyeshyi, ti yit'eshyam: 

18“Ja Nabucodonosor, lhanvacle ja Babilonia, pa yiche'lheyshi japi lhcavos 

c'afoquelhay acloj ti t'ajuyjulh ja Tiro; pa yaash japi chiclap'afiyansha'nec'oya java 

lhshatjes shi' java t'ajotsjasesh java lhfatatsiy; taj ti pa nilhecha jô lhech pa nilhecha 

japi lhc'afoquelhay ca nitô'lhe'ma pa'na ti t'ajuytajulh ja Tiro. 

19Pa lhe'naa yivaatsha, ya Lhcaanvacle, ti jayeesh: Pa c'ashjatesh'apee jayu ja 

Nabucodonosor ja Egipto, ca nanjôclesh java lhavanjas shi' lhacôm'a java caajem; 

vooy java ca natcutajesh pa nishayanesh jayu japi lhc'afoquelhay. 

20Pa c'ashjatesh'apee ja Nabucodonosor ja Egipto ti lhasha'eshjop ti t'ajuyjulh ja Tiro, 

lhayaash ti t'acum'eyam. Yivaatsha, ya Lhcaanvacle, lhech yônashesh. 

21“Pa lhech t'ôplhuach'e janapshineshem'e jayu pa lhniyitsjayash japi lhtachifas Israel 

lhavos, vooy avaatsha, Ezequiel, pa isjop ca atônôclitesh ti lhtasinôyshem. Pa 

lhecheesh pa nantôyeshyi jayu ti ya'lhech ya Lhcaanvacle.” 

Ezequiel 30 

Pa lhanclôyitsjayash pa Egipto 

1Pa Lhcaanvacle pa tanjuyeshyi, ti yit'eshyam: 

2“Avaatsha, nivacle, asinô'yeshyam na yey pa at'esh: ‘Côque yit'esh pa Lhcaanvacle: 

Ônelhjop'in pa nalhu 

3palha shalhajulh; ¡shalhajulh pa lhnalhu pa Lhcaanvacle! ¡Pa lhech nalhu yivôsenshi, 

pa lhech nalhu suyshi t'ajuya japi vatachifas! 

4Nam jayu pa vatvatclônjayash ca natjuyjulh ja Egipto. Meelh ca lhechtajee pa acloja 

papi chinclônsha'ne, pa chincuteshc'oyaan java lhavanjas, pa chinvômjat ja Egipto pa 

namja pava lhtascuyesh, ja Etiopía pa nits'anaanjat jayu. 

5Pa chinclônshisha'ne jayu shta pa vatvatclônjayash japi lhc'afoquelhay ja Etiopía shi' 

ja Libia, yiey ja Lidia, jan tuc'a'e ja Arabia, ja Cub shi' jap'elh lhtachifas, pa nôquee 

shta jav'elh vatavtsatevshay tanutajvane. 

6‘Côque yit'esh pa Lhcaanvacle: Japi ve'lha t'ôstajelh'e ja Egipto pa chiyiclônshisha'ne 

jayu pa vatvatclônjayash, nitôôlhshey ja Migdol pa namjey ja Asuán. Pa 

lhnunatsjayashesh pa t'unaj ja Egipto pa chintants'aclanjayanesh jayu. Yivaatsha, ya 

Lhcaanvacle, jajut'ay nava yiclishay.’ 

7“Ja Egipto jô lhech vatavtsateyish pa naash ca clamamach'e lhacôm'a, vooy java 

lhavtsates pa naash ca nafalhch'esha'ne. 

8Meelh yivaatsha ca jasnatajeshjop ja vatavtsateyish ti yivutunsham pa nitif'e 

lhacôm'a japi yefentajesh, pa lhecheesh pa nantôyeshyi ts'ivee jayu ti ya'lhech ya 

Lhcaanvacle. 

9“Meelh ca namtajey pa nalhu ti tanclôyitsjay ja Egipto, pa jacheneyjop jayu japi 

qu'eeyjanjasesh yiey ja uj tovôc ca jaspa nayjateshey japi nivacle ninvatjumtijulh ja 

Etiopía, pa nanjovatsjaneshey jayu. Jô lhech nalhu t'aplhujuulh ca ninam. 

10“Yivaatsha, ya Lhcaanvacle, jayeesh: Jafiychatjop jayu ja Nabucodonosor, 

lhanvacle ja Babilonia, pa nivômjatshic'oya java lhavanjas ja Egipto. 

11Jô lhech yiche'lhey jayu japi lhcavos c'afoquelhay, japi lhech nivacle yaash ti 

ninnôôy, ca nivômjatshi ja vatavtsateyish. Pa t'eclet'esha jayu ja Egipto java 

lhclesatas, pa yivôômji jayu ja vatavtsateyish japi acloj vafsha'ne. 

12Pa qu'imjatch'e jayu ja Nilo, pa janshi' jayu ja vatavtsateyish java lhpôcôtôy japi 

nivacle ojiyis; pa nitôôlhsha japuque vena tôlhshi' ca jaflhitchiyineshch'e ja 

vatavtsateyish shi' lhacôm'a java caaj'e. Yivaatsha ya Lhcaanvacle, lhech jayeesh. 

13“Yivaatsha, ya Lhcaanvacle, jayeesh: Javômjat jayu java chiydiosiyan shi' ca jatif'e 

java yôôlhjôn'in lh'diosec ja Menfis. Ja Egipto tan jayu ca t'ôyi'sheey ca nicaajem 

papu ca nanvacleyan, pa jamjach'een jayu pa t'ajovayi ja vatavtsateyish. 

14Pa jajôney jayu ca nafalhch'esha'ne ja fiyatjulh ja Egipto, pa janapjunesh jayu pa itôj 

ja Zoán pa jaycumesh'e jayu ti jayjuyjulh ja Tebas. 

15“Janshi' jayu na yivôôc ja Sin, ja yijôtjat ja Egipto, pa javômjatsha'ne jayu java 

lhavanjas ja Tebas. 

16Janapjunesh jayu pa itôj ja Egipto, vooy ja Sin tanôsch'aclajesh'in jayu ti aôytejem; 

pa nic'aatsham jayu pa camam'esham ja vatashclôfech yiey ja Tebas, vooy ja Menfis 

chinalhunatey jayu ca chint'eclet'a. 

17Japi nich'acsha'ne yiey ja On shi' ja Bubastis chiyclanshisha'ne jayu pa 

vatvatclônjayash, vooy jap'elh tsitenas'e pa chiychaj'in jayu ca ninôôcfasha'ne. 

18Meelh yivaatsha ca javômjatajesha'ne ja t'unaj ja Egipto pa lhech c'ôjat'e ja 

lhniyitsjayash japin vanunatajsha'neen, na jumcuclaay pa tulha'emey jayu ja Tafnes, 

lhpa ve'lha vôse' pa yip'o'apee jayu ja Egipto shi' japi tsitenas'e java lhavtsates pa 

chinchaj'in ca chinôcfa'sha'ne. 

19Yivaatsha jasclaneshch'e jayu ti jayjuyjulh ja Egipto, pa lhecheesh pa nantôyeshyi 

jayu ti ya'lhech ya Lhcaanvacle.” 

20Ja nalhu napu'yama ja vatjutsa' jive'cla ja nincôôp once, pa Lhcaanvacle pa 

tanjuyeshyi, ti yit'eshyam: 

21“Yivaatsha japôcjetshic'oya ja t'ituuc ja faraón, lhanvacle ja Egipto, pa ampapu ca 

nifetetsiyanesh pa ninclôpjalheshem'apee jaspa napecleyjop ja nit'unch'e pa sasjop ca 

natcum'e ja lhclesataj. 

22Pa lhe'naa yivaatsha, ya Lhcaanvacle, jayeesh: Yivaaatsha jatanôclitshem ti 

niyic'utsfaa ja faraón, lhanvacle ja Egipto. Pa japôcjetshic'oya jayu java napu' t'itjuy, 

jan is lhavach shi' jan apis ti yipôctejshi, pa jac'oyjatesh jayu ja lhclesataj ti yichaj'in. 

23Jacatsônjat'in jayu japi egipcios ti yi'tajshi jap'elh vatachifas,ca nicatsôney jayu java 

tavujuyey vatavtsatevshay. 

24Pa c'unitjateshjop jayu java t'itjuy ja lhanvacle ja Babilonia, pa janshi' jayu lhpôcôt 

na yiclesataj. Japôcjeteshi jayu java t'itjuy ja faraón, jô lhech pa nicôtsit'esh lhavach 

jayu ca nanchava'yey pa lhavo'mat yiey t'ajuyish japi nilhc'utsfasa. 

25Pa jajuteyjop jayu pa t'unaj java t'itjuy ja lhanvacle ja Babilonia pa janjôclesh jayu 

java t'itjuy ja faraón. Meelh yivaatsha ca jantajshi lhpôcôt na yiclesataj ja lhanvacle ja 

Babilonia jô lhech pa natjuyeshjulh ja Egipto, pa nantôyeshyi jayu ti ya'lhech ya 

Lhcaanvacle. 

26Pa jacatsônjat'in jayu japi egipcios ti yi'tajshi japi lhtachifas shi' jap'elh vatachifas, 

pa lhecheesh pa nantôyeshyi jayu ti ya'lhech ya Lhcaanvacle.” 

Ezequiel 31 

Pa faraón chiyovalhajop lhpa shintincutayuc 

1Ja vatjutsa' nalhu ja jive'cla pu'jana'eyshi ja nincôôp once, pa Lhcaanvacle pa 

tanjuyeshyi, ti yit'eshyam: 

2“Anfacleem ja faraón, lhanvacle ja Egipto, shi' lhacôm'a japi lhchitas: ‘¿She t'e pa 

isjop ca chinovalhajop na unaj? 

3Pa lha'yasha lhja shintincutayuc yiey ja Líbano, ti lhasnôyjessham java lhavôôvsey ti 

caaj pa lhajpec yi'shi' ja yita', ti ujquishaam ti yameychisham java lhsipsic java vôsey. 

4Pa tsha'nu shi' pa yinôôt yiey na cotsjaat pa yefenesh ti tôlhjatshi; pa yichjop java 

tovjôy jan yie' ti vantsemaaj; java factsesch'e pa yivaych'e lhacôm'a java aacjuy yi'shi' 

na cotsjaat. 

5Ti ya'shem pa yinôôt, pa yashjat ti tôlhjatshic'oya jav'elh aacjuy yi'shi' ja yita'; java 

lhavôôvsey pa tanapshin'een pa caju pa nashch'een. 

6Java nalhjunashvatc'oya ajôclôs pa tupeyshisha'ne java lhavôôvsey; java yaquisetes 

yalhanashch'een pa tactsôy'ôcjisha'ne lhpa lhech. Vooy ja lhajpec pa yi'shi' japi acloj 

vatachifas. 

7Lhjô lhech aacjiyuc lhasnôyche, shi' ti yaash, java lhavôôvsey pa pitesch'e, lhayaash 

java lhfetatsiy uj ja yinôôt nash'ôcji. 

8Nive'lhaa lhpa shintincutayuc yiey ja lhcôvjiyanjavat pa Dios ja chinovalhajop lhjô 

lhech; nive'lhaa lhpa pino ti caajem pava lhavôôvsey jan lhjunash java lhavôôvsey, 

nive'lhaa lhpa castaño ti caaj pava yaash lhsashay, pa nive'lhaa lhpa aacjiyuc yi'shi' ja 

lhcôvjiyanjavat pa Dios ca lhjunashajulh pa lhasnôycheyash. 

9Yivaatsha ja'isiyan pa jaclônat java lhavôôvsey; jav'elh aacjuy yi'shi' ja Edên, 

lhcôvjiyanjavat pa Dios, ti yijuctseneshey. 

10‘Lhe'naa, côque ti yit'esha pa Lhcaanvacle: Lhja aacjiyuc yamey ti ujquishaam ti 

yameychisham java vôsey; pa yaash ti tôlhshi' ti yamqu'een pa lhnunatsjayash. 

11Pa lhe'naa yivaatsha pa jat'ovôs'ôcji; pa jan'ateesh pa t'unaj ja lhanvacleesh vena 

tôlhshi', ti yajulhjatemsham jayu ja lhav'ojiyash. 

12Japi yaash ti ninnôôysha'ne vena tôlhshi' pa yit'ovôssha'ne jayu ti yivôôm jayu; java 

lhavôôvsey yipôctesch'e jayu pa ninat'apee lhacôm'a java uticuy, java tavashayis, java 

tshimch'esha'ne yi'shi' ja vatavtsateyish, pa lhacôm'a japi lhtachifas ti yi'taj'ôcji ja 

lhajpec, pa tatvômc'oyaan jayu pa nivôm'e. 

13Java ajôclôs nalhjunashvatc'oya pa nachey jayu ca nivôôlhshi lhja aacjiyuc ti yafalh, 

shi' java yaquisetes yalhanashch'een pa t'ecletsham'in jayu java lhavôôvseyesh. 

14Pa nive'lhaa lhpa aacjiyuc, lhamataj ca sha'lheema pa yinôôt, pa tanca t'ôyi'sheey 

jayu ca naash ca nitôôlhshi, pa lhamataj ca chinvayit'ôcji ti tanca t'ôyi'sheey ca 

nameychisham java vôsey pa tanca nôquishaam pa t'aplhuquisham. Lhacôm'a ca 

nitanivalhcheyesh pa lhavafi, pa chinaflhitshicham yiey na cotsjaat ca nitayelhvane 

japi apis ti yich'e ja lhanvalheech. 

15‘Yivaatsha, ya Lhcaanvacle, jayeesh: Meelh lhja aacjiyuc ca nôctajeyshicham pa 

lhanvacleyash pa vatvafi', pa jatacshiyanesh'in jayu ca nimch'e' ja uj tovôc apatojqu'e; 

lhech nit'ôs'esha'ne jayu java tovjôy shi' java yich yinôtes; pa jasnatshem jayu jô lhech 

lhja utiyuc yiey ja Líbano pa nip'o'apee pa lhtacshiyash pa lhacôm'a java aacjuy yi'shi' 

pa joot pa natpecvane jayu. 

16Meelh yivaatsha pa jantajeyshicham ja lhanvacleyash ja vatvafi' ca nitayelhvane japi 

apis ti vafsha'ne, pa t'ôjôj ca nancôôtajsha'ne pa nivishjatch'e jayu japi vatachifas. Pa 

yie' na cotsjaat ca naôvtajshi pa chinclashitesh jayu java aacjuy yiey ja Edên, java 

yaash ti lhasnôyjey shi' ti chivayitch'esha'ne yiey lhja utiyuc Líbano. 

17Shi' shta japi lhech yicheshicham jayu, jan lhjunash lhjô lhech, ja lhanvacleyash ja 

vatvafi', ca nitayelhvane japi vafshisha'ne pa vatvatclônjayash. Japi yi'ôcji ja lhajpec 

pa vacôtsônshiin jayu japi vatachifas. 

18Pa nive'lhaa lhpa aacjiyuc yi'shi' ja Edên pa chinclôvalhjop lhjô lhech ja 

lhapjumtseyash shi' ja tuc'achisham; taj ti pa yicheyshicham jayu jav'elh aacjuy yiey ja 

Edên yiey nôque cotsjaat ti yi'shi', ca nôvji' japi ampa ca naychavalh, ti yi'shi' japi 

nivacle vafshi' pa vatvatclônjayash. ‘Lhja aacjiyuc lhech ja faraón shi' lhacôm'a japi 

lhchifas. Yivaatsha, ya Lhcaanvacle, lhech yônashesh.’ ” 

Ezequiel 32 

Pa faraón chiyovalhajop pa tovjôy lhavo' 

1Ja vatjutsa' nalhu ja jive'cla doce ja nincôôp doce, pa Lhcaanvacle pa tanjuyeshyi, ti 

yit'eshyam: 

2“U'eyjop nôque vat'aclach'esh chiycavafesh ja faraón, lhanvacle ja Egipto: 

‘A'lhayashac'oya ja jump'uvalhjetaj yiey napi vatachifas; ajunashjulh ja tovôc lhavo': 

ti lhtayalhiyshiin ja a'tovôc, java afoc ti lhclac'ojiyaneshi pa yinôôt pa lhavanc'ocjôjiin 

pa yich yinôôt. 

3‘Côque yit'esh pa Lhcaanvacle: Lhama'taj ti lhôvji' japi yaash lhtachifas, ti 

c'ach'anesh'apee jayu lha yischaat lhjô lhech pa c'ôjôyjatshi jayu. 

4Pa c'atojonch'een jayu cotsjaat pa c'an'atee jayu ca c'antaj'e na cotsjaat. Pa c'avôlhjat'e 

lhacôm'a java ajôclôs yi'shi' na nalhuyish, pa nancôtset'esh jayu na asjaan lhacôm'a 

java yaquisetes yalhanashch'een. 

5Ja asjaan pa yiclatesh jayu ja avu'vat, pa nitif'apee java uticuy shi' java tavashayis. 

6Pa javayitesh'e jayu cotsjaat pava avoyey, pava lhech yamey jayu java uticuy, pava 

lhech tapoojqu'e jayu java lhôjôyshayesh java tovjôy. 

7Meelh yivaatsha ca c'avômjataj, pa jatulhiyanesh jayu ja nalhuyish pa jamcateshch'e 

java catiis; jap'o'jey jayu java vosey na jumcuclaay shi' na jive'la pa tanca pjumtseja. 

8Tôlh'e'ajop avaatsha pa jamcatesh jayu lhacôm'a java lhqu'isjuyajis ti tujtajey yiey na 

nalhuyish, pa jamjat'apee jayu pa tjonshajayshi na avtsateyish. Yivaatsha, ya 

Lhcaanvacle, lhech yônashesh. 

9‘Meelh java vat'eeyjatesesh avaatsha ti chinavômjatsha'ne ti yamey jav'elh 

vatavtsatevshay ti naantôfaclesha'ne, pa jatacshiyaneshvatsham'in jayu japi acloj 

lhtachifas. 

10Ti tôlh'a'ajop pa janjovatsjanesh jayu japi acloj lhtachifas; japi lhanvacles pa 

namqu'een jayu pa lhjovayi ts'ivee meelh yivaatsha ca jatamp'oseyantajshi na 

yiclesataj yiey t'ajuyish ts'ivee. Meelh ca ancôôtajsha'ne vooy japi lhech pa 

nits'anaanjatsham jayu pa t'ajovayiesh pa lhamônlhajayash ts'ivee. 

11Pa Lhcaanvacle yit'esh: Ja lhclesataj ja lhanvacle ja Babilonia pa nat'atapee jayu 

avaatsha. 

12Pa jaclonat jayu japi achifas ca ninat'apee pa nivo'matansha'ne lhclesataj japi yaash 

ti ninnôôy vatclônjanjas. Pa lhech yôj'e' jayu pa t'unaj ja Egipto pa nôj'e' jayu japi 

acloj lhtachifas. 

13Jatif jayu lhacôm'a java aclôy ti yiyôjiin java avinôtes, pa tan jayu ca t'ôyi'sheey japi 

nivacle shi' java yaquisetes ca niclac'ojiyanshi ca nit'ôsshiin. 

14Pa lhecheesh pa jasclanshi jayu pa yinôôt vooy java tovjôy pa isa' ca nôc jan 

lhjunash ja lhape'. Yivaatsha, ya Lhcaanvacle, lhech yônashesh. 

15Meelh ca jajôntajey ja Egipto ti am'e pa'na jô lhech vatavtsateyesh pa camamashi pa 

ama papu ca tsitenasashi, pa lhecheesh pa nantôyeshyi jayu ti ya'lhech ya 

Lhcaanvacle.’ 

16“Côque vat'aclach'esh ti chicavaf, pa nôque lhjunasha pa tishjanesh jayu japi 

ôcjeclôy yiey ts'ivee japi vatachifas ca nôyantaj ts'ivee ja Egipto shi' japi acloj 

lhchifas. Yivaatsha, ya Lhcaanvacle, lhech yônashesh.” 

Pa Egipto yi'shi' pa lhanvacleyash pa vatvafi' 

17Ja nalhu quince ja jive'cla doce ja nincôôp doce, pa Lhcaanvacle pa tanjuyeshyi, ti 

yit'eshyi: 

18“Avaatsha, nivacle, u'eyjop ca atanaôycheeshesh japi ôcjeclôy yiey ts'ivee japi 

vatachifas na ve'lha vat'aclach'esh ti chicavaf japi acloj lhtachifas yiey ja Egipto shi' 

japi lhanvaclesesh.: ‘Japi t'unis pa nancôtshisha'ne ca nôcjaam na cotsjaat, jan yie' japi 

apis ti yitshaam yiey java nivalhjey. 

19¿Tam'ey ti a'lhech avaatsha ti t'aashc'oya ti a'lhasnôyech jap'elh? Môjicham ca 

amônlhaajop shta japi ampa ca naychavalh.’ 

20“Japi lhech nateyshi jayu japi chiyclônshisha'ne pa vatvatclônjayash. Pa clesataj pa 

chiyisclanjop'in. Japi lhech yiche'lheyshi jayu japi acloj jat'ajôôj. 

21Japi lhanvaclesesh yaash ti t'unis chiyjute'lhey jayu ja lhanvacleyash ja vatvafi' japi 

egipcios shi' japi tanu'tajelhvane, pa yit'esh'in: ‘¡Apis ti yitshichamch'e! ¡Pa 

mônlhajop japi ampa ca naychavalh ti chiyclônshisha'ne pa vatvatclônjayash!’ 

22“Lhech yielh'e ja Asiria, lhacôm'a japi lhcafoquelhay ti t'afayjop ja lhanvalheech. 

Lhacôm'a ti chiyiclônshi ts'ivee pa vatvatclônjayash. 

23Pa chitishch'ec'oya ts'ivee yiey lhja yaash ti apatoj tinjoque'. Japi lhc'afoquelhay 

yijovatsjansham japi jôjjeclay mônlhatajsha'ne, taj ti chiyclônshisha'ne pa 

vatvatclônjayash pa nôqueesh pa t'afayjop ja lhanvaclheech ja Asiria. 

24“Lhech yielh'e ja Elam, lhacôm'a japi lhc'afoquelhay ti t'afaych'e lhavôôj ja 

lhanvalheech. Lhacôm'a ti chiyclônshi ts'ivee pa vatvatclônjayash, japi ampa ca 

naychavalh pa nicôtch'esha'ne ti yitshaam na cotsjaat. Pa nijovatsjanesh japi 

mônlhasha'ne, taj ti nôqueesh ampa lhnôclôjqueyasha ti yi'shi' japi yich'e' tasham ja 

lhanvalheech. 

25Ja Elam mônlhashi lhcachivat lhacôm'a japi lhc'afoquelhay ti vafsha'ne, lhacôm'a 

japi lhech ampa ca naychavalh ti chiyclônshi pa vatvatclônjayash, pa nôqueesh pa 

t'afayjop ja lhanvalheech. Pa nijovatsjanesh japi mônlhasha'ne, taj ti nôqueesh ampa 

lhnôclôjqueyasha ti yi'shi' japi yich'e' tasham pa lhanvalheech. Mônlhashi japi nivacle 

vôncaclônjanjas. 

26“Lhech yielh'e ja Mesec shi' ja Tubal, lhacôm'a japi lhc'afoquelhay ti t'afayjop ja 

lhanvalheech, japu lhech lhacôm'a ti ampa ca naychavalh chiyclônshi pa 

vatvatclônjayash, pa nijovatsjanesh japi mônlhasha'ne. 

27Ninôvjop java lhanvalhjey japi yifiiysha'ne lhapesh, ti yichesheyshicham java 

lhavatclônjavos ja lhanvacleyash ja vatvafi' shi' java lhclesatas ti chiyneyshi java 

lhshatjes shi' java lhchama ti chiyan'apee java lhavuuvtes, pa nijooylhach'e ti 

nijovatsjanesh japi mônlhasha'ne. 

28“Lhech lhôv'e' jayu Egipto, yiey ja lhcachivat japi ampa ca naychavalh, ti at'iyasesh 

ti chinatiishjopc'oya japi chiyiclônshi pa vatvatclônjayash. 

29“Lhech yielh'e ja Edom, japi lhanvacles shi' japi yiclôvalh. Apashataj ti t'unisesh ti 

yi'shi' japi chiyclônshi pa vatvatclônjayash, ti chitishjopc'oya japi ampa ca 

naychavalh, ti yi'shi' japi yich'e' tasham ja lhanvalheech. 

30“Lhech yie' lhacôm'a japi lhanvacles fchenajjulh, jan lhjunash lhacôm'a japi tô'lhey 

ja Sidón. Yaash ti t'unis pa nijovatsjanesh nôqueesh, taj ti pa yicheyshi japi 

chiyclônshi pa vatvatclônjayash, pa yip'o'apee pa lhanclôyash. Japi lhech ampa ca 

naychavalh, pa chitishc'oya ti ampa lhnôclôjqueyasha ti yi'shi' japi chiyclônshi pa 

vatvatclônjayash, pa yi'shi' japi yich'e' tasham pa lhanvalheech. 

31“Meelh ja faraón ca nivantajesh ts'ivee, pa niclashitesh jayu pa lhavafi lhacôm'a japi 

lhchifas, lhayaash jô lhech shi' lhacôm'a japi lhcavos ti chiyclônshi pa 

vatvatclônjayash. Yivaatsha, ya Lhcaanvacle, lhech yônashesh. 

32Ja faraón pa nijovatsjanesh papi yi'shi' mônlhasha'ne; pa lhe'naa ti chitishjopc'oya 

japi ampa ca naychavalh, ti yi'shi' japi chiyclônshi pa vatvatclônjayash, pa lhech 

lhjunashesh japi acloj lhcavos. Yivaatsha, ya Lhcaanvacle, lhech yônashesh.” 

Pa lhfanishlhavach papi yovalh'apee 
(Ez 3.16-21) 

Ezequiel 33 

1Pa Lhcaanvacle pa niyôjiyi, pa yit'eshyam: 

2“Avaatsha, anvacle, asinôyc'oya napi avelhavot, pa at'esha: ‘Meelh ca janchentajey 

pa vatvatclônjayash pa vatavtsateyish, pa natcumeyshi papi lhech'e yiey ja 

lhavtsateyish pa ve'lha jaspa novalh'apee. 

3Meelh pa lhech ti yovalh'apee ca nivantajulh papi nilhc'utsfasa ti tanc'uyey ja 

vatavtsateyish, pa nifuyuqu'ejop lhpa vat'ônjanche ti nach'in papi nivacle. 

4Ca nicaajtaj pa yipe'ya ti chiyfuyuqu'e lhpa vat'ônjanche ca ninach'antajaa, vooy papi 

nilhc'utsfasa pa namey pa niclônsha'ne, vooy lhavaatsha pa tameneshlhavach pa 

lhavafi, 

5lhayaash ti yipe'yataj ti chiyfuyuqu'e lhpa vat'ônjanche, taj ti ninteesh ca nach'ana; 

tameneshlhavach pa lhavafi, lhayaash ca nanch'anjayu'a lhôn pa ninilhjentajesh pa 

lhamônlhajayash. 

6Taj ti pan yovalh'apee ca nivantajulh ti namey papi nilhc'utsfasa, ca ninfuyutajach'e 

lhpa vat'ônjanche ti nitôyjatjulh papi lhchifas, ti namey japi nilhc'utsfasa pa caaj japi 

yiclôn, pôque pa vafesh jayu pa lhsasch'e, taj ti pa jayaalhsha jayu jan yovalhtaj'apee 

ca natmeneshlhavach pa lhavafi.’ 

7“Vooy avaatsha, anvacle, c'ayôjeajop ca ovalh'apee napi lhtachifas Israel lhavos. 

Avaatsha isjop ca acuumjulh nava yiclishay ca anôyôjem nava javancatôyjatc'oya. 

8Ca jayeetajesha ti jetônesh ti tanivalhchayesh pa lhavafi pa ojey, taj ti avaatsha ca 

niasinôytajeeshem ca atôyjatc'oya ca nitatvaych'aclajesh pa lhjunash, pa lhech ca 

ninasnatajeesh pa lhech ojey vafesh jayu pava lhsasch'e, taj ti vooy yivaatsha 

jaya'lhesh'a jayu ti lhatmenesh'avach pa lhavafi. 

9Nan lhjunash avaatsha ca atôyjatajc'oya pa ojey ca nitatvaych'aclajesh pa lhjunash, 

vooy pa lhech ninasnatesh, pa vafesh jayu pa lhsasch'e, taj ti avaatsha pa lhnilhjenesh 

jayu pa amônlhajayash. 

Pa chiytsôôtjateshi papu 
(Ez 18.21-32) 

10“Vooy avaatsha, anvacle, anfacleem napi lhtachifas Israel lhavos: ‘Avaatsheelh 

lhteetshelh: Casvaatsha shtatilhôjelh pa nishtanvoyeshch'e shi' pa sasch'e. Pa lhe'naa ti 

shtanlhoqueshisha'ne pa casmônlhajayash. ¿She pa is'ejop ca casmônlhaa? 

11Taj ti yivaatsha, ya Lhcaanvacle, jetônjop na yimônlhajayash ti niyentajem pa 

lhavafi pa ojey, vooy ca nitatvaych'aclajesh pa lhjunash shi' ti mônlha. Napi Israel 

lhavos, avôômjelh na ojey amônlhajayash ti lhchajelh'ach'esha'ne. ¿Ta t'e lhayaash ti 

lhanvafjatsu'elh?’ 

12“Avaatsha, anvacle, at'esha napi avelhavot: ‘Ca nicaajtaj pa nivacle issha'ne ti 

yisnatesh pa sasch'e, vooy pa lh'isiyasha'ne lhapesh tan jayu ca nalhjen. Ca nicaajtaj 

pa ojey ti vômeshjop ti yisnatesh pa niysa', vooy pa lhav'ojiyash lhapesh tanca 

nitô'lhema jayu pa lhavafi. Ca nicaajtaj pa nivacle issha'ne ti yisnatesh pa sasch'e, 

vooy pa lh'isiyash lhapesh tan jayu pa nitôôlhsha pa lhamônlhajayash. 

13Ca nifaclem lhôn pa lhamônlhajayash pa nivacle issha'ne, vooy pa lhech 

caclecleshlhavne pa lh'isiyasha'ne pa yisnatesh pa niysa', pa tanca yaychavalhemch'e 

jayu pava ca ve'lhaa pava isis lhfanishlhavach, vooy pa lhavafi tôlhesha pa niysa' ti 

yisnatesh. 

14Ca jivalhtaja ca nivaftaj pa ojey, pa lhech ca nivôômtajesh pa lhsasch'e ca 

nivoyjatajeshch'e jum pa yivo'yeshch'e, 

15pa yachaj pan chiyjutey ti chinôôyjop ja't'ajesha pava t'acutesh shi' ti yôfisjatch'e 

nava vatyôjijates ti tôlhesha pa lhamônlhajayash shi' ti vômeshjop ti yisnatesh pa 

niysa' pa yijô' jayu ti mônlha pa tan jayu ca nivaf. 

16Pa nôqueesh tôlhesha ti yijôneshch'e jum shi' pa yivo'yeshch'e, pa mônlha jayu, pa 

tanca yaychavalhemch'e jayu pa ve'lhaa pava lhsasch'e ti yisnatesh'in. 

17Napi avelhavot yit'eshyam jayu ti tanca yisnatesh pa yivo'yeshch'e; taj ti yijô' 

lhavaatsha napi lhech ti ninasnatesh pa yivo'yeshch'e. 

18Ca nicaajtaj pa nivacle issha'ne ti vômeshjop ti yisnatesh ti issha'ne pa yisnatesh pa 

niysa', pa vaf jayu tôlh'ejop cavôque. 

19Ca nicaajtaj pa ojey ti vômeshjop ti yisnatesh pa ojey pa yisnatesh ti issha'ne shi' ti 

yivo'yeshch'e, pa tôlhesha cavôque ti mônlha jayu. 

20Avaatsheelh lhteetshelh ti lhachajeshelhch'een: ‘Pa Lhcaanvacle ninasnatesh pa 

vatvoyjayasheshch'e.’ Taj ti yivaatsha c'avelhanelh ts'ivee jayu ti c'asclaneshelhch'e 

Israel avoselh, yiey navan afanishelh'avach.” 

Ti chiyash'apee pa Jerusalên 

21Ja ve'lhanôjesh nalhu ti napu'nôjesh ja jive'cla ti doce java nincôpes ti chitsisaselh, 

ve'lha ja nivacle yiclôt ti yiey ja Jerusalên pa nachyiy ti nifacch'eyam ja yitsaat ti 

yash'apee japi nilhc'utsfasa. 

22Ja tulh ti yujeey ti namyiy ja yiclôt, vooy pa Lhcaanvacle yanyitapee pa lhpôcôt; 

vooy shta ti nich'a nalhu pa namyiy ja nivacle, vooy pa Lhcaanvacle pa 

yachajeyjopyam ti jayasinôy pa vô'mesh ti yaclishaclayech'esh. 

Pava lhsasch'e papi vatachifas 

23Pa Lhcaanvacle pa niyôjiyi ti yit'eshyam: 

24“Japi lhtachifas yiey nava lhavtsates napi Israel lhavos, navan yafalhch'esha'ne, pa 

yit'esh'in ts'ivee: ‘Ca Abraham ve'lha taj ti yamey ti yitsôt'ajesh na vatavtsateyish; taj 

ti c'aashelh yivaatsheelh ti aclojelh ti jamelhey ti tsitsôt'ajeshelh na vatavtsateyish. 

25Pa lhe'naa ca at'esha: ‘Nôque yit'esh pa Lhcaanvacle: Avaatsheelh 

lhaclôfjaneshelhch'e ti lhtujelh pa t'asjaan pava lhavoyey, pa lhôclôjeshelh pava 

chiydiosiyan, pa lhavôncaclônelhsha'ne, ¿pa lheclôjtajeshelh ca natsôt'ajeshelh na 

vatavtsateyish? 

26Avaatsheelh lhavatcafiyanshelh java vatvatclônjavos, pa lhasnatshelh pava 

niyaclafeesh, pa lhacôm'a ti lhavatvômelhsha'ne, ¿pa lheclôjtajeshelh ca 

natsôt'ajeshelh na vatavtsateyish?’ 

27“At'esha shta: ‘Nôque yit'esh pa Lhcaanvacle: Jetônjop na yimônlhajayash japin yie' 

nava yitsates ti yafalhch'e pa tinclônjasesh jayu shta, pa vooy japin yiey java jotoy pa 

jacunjanesh jayu pava yaquisetes tavunay, vooy japi yiôcji java utes shi' java 

camamqu'esha'ne pa yivômjatsha'ne jayu pava vatayashac. 

28Pa jaamiyan'e jayu pa'na na vatavtsateyish shi' ca nafalhch'e, pa javômjatsha'ne 

c'oya pa t'unaj papin vanunatsha'ne. Pava uticuy yiey na Israel pa am'e jayu pa'na; pa 

ampapu jayu ca ninash'e. 

29Meelh yivaatsha ca jaamiyantaj'e pa'na shi' ca jaflhitajch'e na vatavtsateyish ti 

tôlh'ejop java lhsasch'e ti nichiclafeesh ti yisnatesh ts'ivee, pa lhechesh pa 

nantôyesh'yi ts'ivee ti ya lhech, ya Lhcaanvacle.’ 

30“Napi avelhavot pa nasinôqui ti yiey na vatashclôfech shi' ti yiey nava lhashic nava 

jpôyjey, shi' ti yit'eshaan pap'elh: ‘Ata'lhunelh ca shnôquelhey ca shtach'anelha na 

ya'clish ti tôlhey pa Lhcaanvacle.’ 

31Pa nôque lhjunash napi yichifas ti nach'in ti yich'esha'ne yiey ajuyish, nan lhjunash 

ti yifayjanesh ti tach'anesh'a nava aclishay. Taj ti tanca nasnatesh ts'ivee. Pa 

yachajeshch'een jan lhjunash pava vat'acjayesh pa vatencheyash, vooy pava lhcachic 

pa yiesh pa lhavanacajuctsenjayashesh pava lhpesoc. 

32Papi lhech yaychavalheyjop pa ve'lha ti tishjanesh pa vatencheyash ti isch'e' pa t'ôjôj 

shi' ti yitô'yish ti yiclôqui pa cuvôyu lhacôs. Tach'antajesh'a nava aclishay, taj ti tanca 

nasnatesh ts'ivee. 

33Taj ti lhacôm'a cavôque yôfisch'e jayu; pa meelh ca nôfiistajch'e pa nitô'ya jayu ti 

caaj na chiytôyjata pava ti vaclan ti yi'shi' ts'ivee.” 

Ezequiel 34 

Chiychayeemjulh papi tashinshtaj lhavos yiey pa Israel 

1Pa Lhcaanvacle pa tanjuyeshyi, ti yit'eshyam: 

2“Avaatsha, nivacle, asinôquiem na yey ti t'ajuyjulh japi tashinshtas lhavos yiey na 

Israel, pa at'esha: ‘Côque yit'esh pa Lhcaanvacle: ¡Shiyalhavach japi tashinshtas 

lhavos yiey na Israel, ti vanujumatsenlhavatsha'ne! Java vanujumatsentajesh japi 

tashinshtas lhavos lhech java lhclôy. 

3Avaatsheelh t'iyô'elhshic'oya pa lhts'oos, pa lhasnatshelh ti t'uyelhch'e ja lhsaash pa 

lhclônelh java tashinshtas yaash ti yôtes, taj ti pa naanujumatseneshelh java aclôyelh. 

4Avaatsheelh neefenelh java tashinshtas nincont'as, pa naafetatsiyanelh java 

tayashaysha'ne, pa naaclôpjalheshelhem'apee java caaj pa lhpôcje, pa naanachajelh'in 

java tastaayvatsham'in, pa naavooylheysha'ne java vacuclôn'in, vooy ti 

lhavijatayanelhem shi' ti naanôôyshelh. 

5Java yiclôy tashinshtas ampa lhavo'eesh pa vacôtsôn'in, vooy java yaquisetes 

lhaviyjônjas yalhanashch'een pa tuj ts'ivee. 

6Pa vacôtsôn'apeeen lhacôm'a java uticuy shi' java uticuy uschisham, pa yachaj'apeeen 

lhacôm'a na cotsjaat, pa amjop papu ca naychavalhaan java lhech ca nivooysha'ne. 

7‘Lhech lhjunash, tashinshtas lhavos, ach'anelhch'e jum nava yiclishay. 

8Yivaatsha, ya Lhcaanvacle, jatanôclhanitshajop na yimônlhajayash: Java yaquisetes 

lhaviyjônjas yalhanashch'een nalhjunashvatc'oya ti t'acutesh shi' ti yijuujane java 

yiclôy, lhayaash ti ampapu ca lhavo'eesh. Japi jaclôvalhchinyintajesh pa 

ninvooysha'ne java tashinshtas. Japi tashinshtas lhavos vanujumatsenlhavatsha'ne taj 

ti pa nilhecha java yiclôy. 

9Pa lhe'naa, tashinshtas lhavos, ach'anelhch'e nava yaclishay 

10ti ya'lhech, ya Lhcaanvacle, ti jayjuyeshelh'a: Tashinshtas lhavos, yivaatsha 

jatônôclitshelh'am ti nic'ac'utsfaseeshelh jayônshelh'ach'e jayu java yiclôy; pa 

c'anjôcleshelh jayu ti lhnujumatsentajeshelh avaatsheelh, ca jaspa ya aj ca 

nivo'elh'ach'e ti lhnujumatsenelh'avach avaatsheelh; jachajyivne jayu java yiclôy 

tashinshtas, ca jaspa avaatsheelh ya aj ca atujelh'in t'ôyish'e.’ 

Pa issha'ne tashinshtaj lhavo' 

11“Yivaatsha, ya Lhcaanvacle, jayeesh: Ya'lhech yivaatsha javaatjuta jayu ti jaclôvalh 

java yiclôy. 

12Jan lhjunash pa tashinshtaj lhavo' ti yaychavalhaan java lhclôy ti vacôtsôn'in, pa 

lhech lhjunash ti jaychavalha jayu java yiclôy tashinshtas; pa janachajyivne jayu yiey 

java vacôtsôn'een ja nalhu ti tjonshajayshi shi' ti suyshi. 

13Pa jayjatshi jayu java vatavtsatevshay tavujuyey, pa janayjat'evane jayu ca jacha'jey 

ja yitsôt'ajesh lhcootsjat. Pa jacha'jey jayu ca nituj yiey java uticuy yi'shi' ja Israel, shi' 

java tovjôy shi' lhacôm'a java chiyie' ts'ivee ja vatavtsateyish. 

14Pa jacha'jey jayu ca nituj ja is yitjataj, yiey java yitjatas yi'apee java uschisham 

uticuy yi'shi' ja Israel. Pa lhech'e jayu pa nit'ichay shi' ca nituj java yitjatas yaash ti 

acôs. 

15Ya'lhech yivaatsha yivo'yeshjop jayu java yiclôy tashinshtas, ya'lhech yivaatsha 

jacha'jey jayu ca nit'ichay. Yivaatsha, ya Lhcaanvacle, lhech yônashesh. 

16Javooysha'ne jayu java tashinshtas vacuclônvatsham'in, janchaaj jayu java 

tastaayvatsham'in, pa jaclôpjalheshem'apee jayu pava caaj pa lhpôcje, pa qu'efen jayu 

java nincont'as, pa janujumatsenesh jayu java yilhavunsha'ne shi' ti t'unvatsham'in. 

Yivaatsha janujumatsenesh jan lhjunash ti chivoyjateshch'e. 

17“Yivaatsha, ya Lhcaanvacle, jayeesh: Ach'anelhyi, nava yiclôy tashinshtas: 

Jasclaneshelhch'e jayu ti lhôveelhvatcop nava tashinshtas shi' nava fusunjas. 

18¿Nintajulhsham t'e ti lhtujtajelh na is yitjataj, vooy ti lht'ôselhch'een java 

mônlhataj'e? T'iyô'tajelhshi ja yinôôt isshi' vooy pa ti mônlhatajshi pa 

lhclac'ojiyaneshelhshi nava afoclelh. 

19Vooy java yiclôy tashinshtas pa tuj ja yitjataj ti lht'ôselhch'een shi' ti yiyô'ji pa 

yinôôt ti lhclac'ojiyanelhshi. 

20Pa lhe'naa yivaatsha, ya Lhcaanvacle, jayeesh: C'asclaneshelhch'e jayu ti 

lhôveelhvatcop java tashinshtas yilhavunsha'ne shi' java yinucôs. 

21Avaatsheelh lhtontelhch'e ti lht'u'elh java nincont'as, ti lhteclet'elhaan ti 

lhtôjôjelhsha'ne pa lhclôtsjatelh'in. 

22Taj ti yivaatsha c'alhjensha'ne jayu java yiclôy. Pa tanca yin'ateesh ca 

chinatcutesh'in. Pa jasclaneshch'e jayu ti yieelhvatcop java tashinshtas. 

23Jachajey jayu ja yicavo David, pa janesh jayu ti ve'lha tashinshtaj lhavo'esh, jô lhech 

pa vanujumatsenesh jayu. Jô lhech lhavo'esh jayu. 

24Yivaatsha, ya Lhcaanvacle, lh'Diosyish jayu, vooy ja yicavo David pa lhanvacleesh 

jayu. Yivaatsha, ya Lhcaanvacle, lhech jayeesh: 

25Pa jasnateshjop jayu pa chivatpeya'esh japi lhech, ca jaspa yijô'a ca cano'eesh pa 

lhamônlhajayash. Pa javômjatemshi jayu java yaquisetes lhaviyjônjas yiey ja 

vatavtsateyish, secl'esh java yiclôy tashinshtas ca piiy'eesh ca nôôvtaj'e ja tavashay 

shi' ca nijo'tajshi java yitac. 

26“Yivaatsha jan'e' java yiclôy tashinshtas lhavôjqu'e lhja is yivutiyuc, pa jayeetshem 

jayu pa is; pa jancheney jayu pa is pa tsha'nu pa ca t'aplhu'tajaaan. 

27Java aacjuy yi'shi' java jotoy pa taay jayu, na cotsjaat tôlhe'ma jayu pava 

lhcavcalhjes, vooy japi lhech isa' jayu ca nôv'e' ja yitsôt'ajesh lhcootsjat. Meelh 

yivaatsha ti jacamaminatesha japi yichifas japin lhcumtestajesh, pa lhecheesh pa 

nantôyeshyi jayu ti ya'lhech ya Lhcaanvacle. 

28Japi vatachifas venalhe tan jayu ca t'ôyi'sheey ca nash'apee, nilhecha java yaquisetes 

lhaviyjônjas pa nijuujane jayu. Pa cano'ach'enshi jayu pa ama papu ca nantôyiyjat. 

29Pa jajutey jayu ca nivacalh java yicôvjiyan, japi lhech pa tan jayu t'ôyi'sheey ca 

niclôyit pa yipcu' pa nilhecha jap'elh vatachifas ca niclôqui jayu ts'ivee. 

30Pa lhecheesh pa nantôyeshyi jayu ti ya'lhech ya Lhcaanvacle, lh'Diosyish, ti jôvji' 

ts'ivee, ti lhech na Israel yichifaesh. Yivaatsha, ya Lhcaanvacle, lhech yônashesh. 

31Avaatsheelh yiclôyelh'ash tashinshtas, java yiclôy tashinshtas jacunjansha'ne. 

Yivaatsha lh'Diosyish. Yivaatsha, ya Lhcaanvacle, lhech yônashesh.” 

Ezequiel 35 

Chiychayeemjulh lhpa utiyuc Seir 

1Pa Lhcaanvacle pa tanjuyeshyi, ti yit'eshyam: 

2“Atatvaych'aclajshey lhja utiyuc Seir pa asinôquiem na yey ti jayjuyjulh. 

3Pa at'esha: ‘Côque yit'esh pa Lhcaanvacle: Yivaatsha jatô'nôclhanitsha ti 

nic'ac'utsfaaesh, lha utiyuc Seir, yivaatsha pa c'aclôyit jayu ca jaamiyan'e pa'na shi' ca 

nafalhch'esha'ne. 

4C'aflhiteshch'e jayu java avtsates, avaatsha chinajôney jayu pa am'e pa'na. Pa 

lhecheesh pa antôyeshyi jayu ti ya'lhech ya Lhcaanvacle. 

5‘Avaatsha yajateshch'e ti naac'utsfaaesh japi Israel lhavos, ti lhasnatshem pa 

vatvatclônjayash japi lhech ti chiyjuteem pa yôj'esha'ne lhanclôyitsjayashesh java 

lhsasch'e. 

6Taj ti yivaatsha, ya Lhcaanvacle janôôclhanitemc'oya na yimônlhajayash ti c'ajutey 

jayu pa vatvafjayash, vooy pa vatvafjayash chinach'anesh'a jayu. Pa amenesh'avach pa 

vatvafjayash, vooy pa vatvafjayash pa chinanachanesh jayu. 

7Pa c'aamiyan'e jayu pa'na shi' ca afalhch'esha'ne, lha utiyuc Seir, pa tanca yivashan'a 

papu ca natpecl'ay ca ninash'ajop. 

8Jasnateshjop jayu java a'vuticuy shi' java a'vuticuy lhlces, java atavashayish shi' java 

atovjôy pa nitapoojqu'e pava lhavuuvtes papi chiyclônshi pa vatvatclônjayash. 

9Pa c'ajôney jayu yajatesh pa am'e pa'na ca ama papu ca nôvji' java avtsates. Pa 

lhecheesh pa antôyeshelhyi jayu ti ya'lhech ya Lhcaanvacle. 

10‘Avaatsha lhteesh: Na vatavtsateyish Israel, nôquee nava napu'jam lhanvacles, 

yivaatsheesh jayu; yalhechesh jayu na yitsôt'ajesh, yamshataj pa Lhcaavacle ti lhech 

yie'. 

11Taj ti yivaatsha, ya Lhcaanvacle, janôôclhanitemc'oya na yimônlhajayash ti jen'am 

jayu ti c'achaja na vatvôôc na vatvancajuctsenjayash shi' pa acônteyashesh ti lhenesh 

na Israel. Meelh yivaatsha ti c'aclôyit'apee, japi lhech pa nantôyeshyi jayu. 

12Pa lhecheesh pa lhavanelh jayu ti ya'lhech, ya Lhcaanvacle, jach'anesh'a lhacôm'a 

java t'iyatshelha ti lhatjuyeshelhjulh java uticuy yiey ja Israel. Avaatsha lhteesh: 

¡A'lhayasheelh ja am'e pa'na; pa nôqueesh iseelhjopyam ca c'aju'jelhsha'ne! 

13Lhanc'aatshamjop'in na ashi ti lhnôyit'yiin, ti nalhc'ôneshi na ach'aclech ti 

lhatjuyijulh. Yivaatsha c'ape'yeesh. 

14‘Lhe'naa côque ti jayeesh yivaatsha, ya Lhcaanvacle: Lhacôm'a na cotsjaat ti 

nishamesh'a jayu ca c'avômjataj. 

15Avaatsha lhanshamesha ti chiyvômjat ja vatavtsateyish Israel ti chiytsôôtjatesh, taj ti 

pa lhech ajunasheshch'e jayu: chinajôney jayu ja am'e pa'na lha utiyuc Seir, 

lhavtsateyish ja Edom. Pa lhecheesh pa antôyeshyi jayu ti ya'lhech ya Lhcaanvacle.’ 

Ezequiel 36 

Pa nijooylhach'e iseysha'ne pa Israel 

1“Avaatsha, nivacle, asinôquieshyam na yey java uticuy yiey ja Israel, pa anfacleem 

ca nach'anch'e nava yiclishay. 

2Yivaatsha, ya Lhcaanvacle, jayeesh: Japi nilhc'utsfasa ja Israel yilheclôjesh ts'ivee ca 

nitsôt'ajesh java uticuy yinjôtey. 

3Pa nôqueesh asinôquieshem na yey pa at'esha: ‘Côque yit'esh pa Lhcaanvacle: 

Tôlheyvatjulh jayu ca chint'ecletajelh'a pa chinatifelh'e; lhacôm'a papi vena tôlhshi' 

lhtachifas pa najôclelh jayu, vooy japi nivacle pa nancaaysiyujelh'a shi' ca napunelh. 

4Pa lhe'naa java uticuy yiey ja Israel, ach'anelhch'e na lhcli'sha pa Lhcaanvacle java 

uticuy, java uticuy lhcles, java tovjôy shi' java tavashayis; java yafalhch'esha'ne 

nichintavtsatey'e shi' java yitsates am'e pa'na yiey ja Israel, japin nijô'clesh japi 

lhtachifas tajulhshi javan yisnateshjop ti nicaaysiyuja japi lhech. 

5Côque yit'esh pa Lhcaavacle: Nava yiclishay yitujatsham jayu pa t'asuyi ti t'ajuyjulh 

jap'elh vatachifas, ti yilhechiyanesh ti t'ajuyjulh ja Edom, lhayaash ti uj pa 

lhshamitjayashesh ti tjôcjanesh na yicootsjat ti yamjatsham pa lhapuncheyash ti 

nijô'clesh java lhcac'ovtes.’ 

6“Asinôyshem na yey jan lhjunashch'e ja cotsjaat Israel, pa at'esha: ‘Côque yit'esha pa 

Lhcaanvacle java uticuy, java uticuy lhcles, java tovjôy shi' java tavashayis: Yivaatsha 

caaj nava yiclishayesh na yivôôc shi' na yinutsjayash, tôlh'ejop java yiyatshelh'a 

avaatsheelh japi vena tôlhshi' lhtachifas. 

7Pa lhe'naa yivaatsha, ya Lhcaanvacle, ti janôôclhanitemc'oya japi lhtachifas 

lhtajulhelhshi chiyvanesh jayu pa lhavapenaj. 

8Avaatsheelh, vena ajunashelh, uticuy yiey ja Israel, nanôôcshelh jayu pava us aacjuy 

shi' pava acloj lhay t'ajuya japi yichifas Isral lhavos, ti palha yu'jaa ca napeclelh'ay. 

9Yivaatsha c'anujumatseneshelh jayu, pa jasnatshelhjop jayu ca chinaclajanelhshi shi' 

ca chinvancuelh'atshi. 

10Janapshin'e jayu japi acloj lhtachifas yiey ja Israel ca lhech nôv'e'. Java yitsates pa 

nitapoji jayu papi tsitenas, shi' java chiyaflhitch'een pa chinich'ayanch'e jayu. 

11Janapshin'ejop jayu avaatsheelh papi nivacle shi' pava yaquisetes, pa naash pat'ajôôj. 

Pa nashc'oya jayu papi tsitenas japi vatjutsa', vooy avaatsheelh t'ashelhc'oya jayu pa 

ajunashelh lhapesh. Pa lhecheesh pa antôyeshelhyi jayu ti ya'lhech ya Lhcaanvacle. 

12C'ôtayjatelh'ach'e jayu japi yichifas avaatsheelh, uticuy yiey ja Israel, ti t'acumelh'a 

jayu ts'ivee ti yitsôtajelh'ash, vooy avaatsheelh tan jayu ca t'ôyi'sheey ca 

niaminatelh'ajop papi lhcles. 

13‘Yivaatsha, ya Lhcaanvacle, jayeesh: Avaatsheelh, uticuy, chinayôytaneshelha ti 

lhtujelhc'oja japi nivacle ti lha'amiyanelhem papi lhcles japi lhchifas. 

14Pa nôqueesh, avaatsheelh tan jayu ca t'ôyi'sheey ca atujelhc'oya japi nivacle pa tan 

ca a'amiyanelhem papi lhcles japi lhchifas. Yivaatsha, ya Lhcaanvacle, lhech 

yônashesh. 

15Pa niyvashanem jayu ca nipe'ya t'ôyish'e java yiyatsha japi lhtachifas vena tôlhshi'; 

pa tan jayu ca t'ôyi'sheey ca najuvaneshelh japuque lhtachifsas, lhayaash avaatsheelh 

ti tan jayu ca t'ôyi'sheey ca niaamiyanelheem papi lhcles japi lhchifas. Yivaatsha, ya 

Lhcaanvacle, lhech yônashesh.’ ” 

16Pa Lhcaanvacle tanjuyeshyi, ti yit'eshyam: 

17“Meelh japi Israel lhavos ti yie'in ja lhcootsjat, ti yisasiyanesh'e java yisnatesh 

lhav'ojinôc. Java lhfanishlhavach ti yiesh'e pa ts'ôjtsiyesha shi' ti niyacla'feesh. 

18Pa lhecheesh pa janshi' ts'ivee na yivôôc tôlh'ejop ja lhavôncaclônjayash ti yisnatesh 

ts'ivee yiey ja vatavtsateyish shi' ja lhfanishesh ti yisasiyanesh ti yôclôj java 

chiydiosiyan, 

19vooy ja lhanclôyitsjayashesh java lhav'ojinôc pa jacatsônjateshey jav'elh 

vatavtsatevshay shi' japi vatachifas. 

20Taj ti lhacôm'a japi lhtachifas yiey jan yam'e ts'ivee, pa chiyjuvanesh'in na is yey, 

lhayaash japi nivacle ti yit'esha: ‘Napuque lhchifas pa Lhcaanvacle, taj ti tajulhtajey 

ca chinayjat'e ja lhavtsateyish.’ 

21Pa lhechesh pa aôytejyam ti ja'van ti tôlhshaamjop japi Israel lhavos, na is yey ti 

chiysasiyanesh japin yamey ts'ivee vatachifas. 

22“Pa lhe'naa, ca anfacleem japi lhtachifas Israel lhavos: ‘Côque yit'esh pa 

Lhcaanvacle: Pava ca jasnatajeshjop jayu tanca nitôlhelh'atsham'ajop, Israel avoselh, 

vooy ca nitôôlhsha na is yey, ti chinajuvanshelh ti lhôveelhshi japi vatachifas ti 

lhôquelhey. 

23Yivaatsha janôclitem jayu t'ajuyish'e japi vatachifas na is uj yey, nan 

chinajuvaneshelh ti lhôveelhshi, meelh yivaatsha ca jasnatajeshjop pa nantôyeshyi 

jayu ts'ivee ti ya'lhech, ya Lhcaavacle. Yivaatsha, ya Lhcaanvacle, lhech yônashesh. 

24Yivaatsha c'ayjatelhshi jayu lhacôm'a japi vatachifas shi' java vatavtsatevshay; pa 

c'anayjatelhvane jayu shi' ti c'a'chajelhey ja acootsjat'elh. 

25Pa c'anajayanshelh jayu pa isshi' yinôôt, pa c'acleshelhey'am jayu lhacôm'a java 

asasshelh, pa c'a'isiyanshelhey jayu ti lht'ajayelha java lh'diosec ts'ivee; 

26C'aneelhshi jayu pa nich'a acachi'elh shi' pa nich'a ashayc'u'elh. Pa jayjatelh'atshi 

jayu pa t'un vatacachi jan lhjunash lhpa utej pa c'aneelhshi jayu pa vatacachi c'aasshi. 

27Pa janelh'atshi jayu na yishayc'u'esh shi' ti c'ôfisjayanelhch'e jayu nava yiyôjijates 

shi' nava jasclaneshch'e; 

28pa lhôveelhshi jayu na vatavtsateyish ti jajutey japi anavôt'elh, pa yichifaseelh'ash 

jayu yivaatsha pa a'Diosyishelh. 

29Pa c'acamaminatshelha jayu lhacôm'a java yamelh'ach'e. Pa c'ashjatelh'am jayu pa 

trigo, pa tan jayu ca t'ôyi'sheey ca nichenelh'ay pa yipcu'. 

30Pa jayansha'ne jayu shta java aacjuy shi' java acac'ovtes, secl'esh avaatsheelh ca 

ni'avapeneelh'in ti lhôvelh'e t'ajuyish japi vatachifas tôlh'ejop pa yipcu'. 

31Meelh ca anaychavalhjatajelhch'e java ajunashelh niysisa shi' java niysisa 

lhasnatshelh, pa lhavapeneshelh'avach jayu avaatsheelh, tôlh'ejop java asasch'eclelh 

shi' java av'ojinôclelh. 

32Yivaatsha, ya Lhcaanvacle, lhech yônashesh: Avôntôyitelhch'e, Israel lhavos, ti 

niyisnatshelh'am côque, lhayaash avaatsheelh ti chinajulhjatelhsham; avapenelhch'e 

shi' ti yuyvatshiin ca ajunashelhch'e. 

33‘Yivaatsha, ya Lhcaanvacle, jayeesh: Meelh yivaatsha ca ja'isinatajelhey'am 

lhacôm'a java asasch'e, pa c'anelh'e ts'ivee jayu java avtsateselh shi' ca 

anich'ayantajelhch'e java yafalhch'e. 

34Ja cotsjaat ti am'e pa'na pa nancayô'jey ti am'e pa'na ca chinclajanshi jayu ca nivan 

lhacôm'a papu ca ninaashtajop. 

35Pa niteetsha jayu: Nôque cotsjaat am'een pa'na nôqueesh pa lhaya'sha ja 

vatcôvjiyanjavat Edên; java yitsates ti chiyvômjat shi' ti nôjicham shi' ti 

yafalhch'esha'ne, pa nôqueesh chiyijôtjatch'e shi' ti chiyivtsatey'e. 

36Pa lhecheesh papi vatachifas tajulhelh'atshi ca mônlhatajasha'ne pa nantôyeshyi jayu 

ti ya'lhech ya Lhcaanvacle, ti janich'ayanch'e java yafalhch'e shi' ti jachajeyjop ti 

chivancuji' java yafalhshichamch'e. Yivaatsha, ya Lhcaanvacle, jayeesh, shi' ti 

jasnatesh jayu. 

37“Yivaatsha, ya Lhcaanvacle, jayeesh: Pa mônlheesh jayu ti caaj peelh jasnatesh. 

Javashanem jayu japi lhtachifas Israel lhavos pa ca nit'aalhtajeshyi pa jasnatshem 

ts'ivee; pa jaclonat jayu japi lhchifas jant'ajôôjam java tashinshtas. 

38Java yitsates ti yafalhch'esha'ne pa tapooj jayu papi nivacle, pa lhaya'shaa jayu java 

tashinshtas ti chiyisnatesh pa vatc'usiyash ti chiysasey ja Jerusalên ti 

chiycufa'yesha'ne. Pa nantôyeshyi jayu ts'ivee ti ya'lhech ya Lhcaanvacle.’ ” 

Ezequiel 37 

Pava vatavnus clôjôjane 

1Pa Lhcaanvacle pa yanyitapee ja lhpôcôt, pa tsichenesh ti yamjatich'een ja t'unaj, pa 

tsan'e yiey ja tavashay yiclajunch'e java vatavnus. 

2Pa Lhacaanvacle pa tsijôchijayanch'e ti najayjuych'eshi; java vatavnus tif'apee ja 

tavashay, java lhech acloj pa nôjesh'e ts'ivee ti clôjôjane. 

3Pa lhechesh pa yit'eshyam: “¿Lheclôjesh avaatsha navôque vatavnus ti isjop ti 

vapecleyjop ti mônlhasha'ne?” Pa jacuulh: “Lhcaanvacle, ave'lha ti natô'yish.” 

4Pa lhechesh pa Lhcaanvacle pa yit'eshyam: “Asinôqui'em na yey navôque vatavnus. 

Pa at'esha: ‘Vatavnus clôjôjane, ach'anch'e nôque lhcliish pa Lhcaanvacle. 

5Pa Lhcaanvacle pa yit'eshajop: C'anelhshi jayu avaatsheelh pa vatayalhesh pa 

vatmônlhajayash, secl'esh ca amônlhaaelhsha'ne. 

6Pa c'aneshelhsha'ne jayu pava vatsôtôy, pa c'asjaniyaneshelh jayu pa vat'asjan, pa 

janvayjatchisham jayu pa t'ôj pa jajutelh'ach'e jayu pa vatayalhesh pa vatmônlhajayash 

secl'esh ca amônlhaaelhsha'ne. Pa lhecheesh pa antôyeshelhyi jayu ti ya'lhech ya 

Lhcaanvacle.’ ” 

7Pa jayasinôyshem jan lhjunash ti niyôjieshyi. Pa meelh ti jayasinôy pa jape'ya pa 

vat'ôjôj: jô lhech lhavimitajesh, vooy java vatavnus lhech tôlhesh'e ti tayelhvane 

jav'elh. 

8Pa javanesh ts'ivee ti nôôc java vatsôtôy shi' ja vat'asjan, shi' ti vatp'ooj'e ja t'ôj. Taj ti 

pa amem pa lhayalhesh pa lhamônlhajayash. 

9Pa lhechesh pa Lhcaanvacle pa yit'eshyi: “Asinôyshem na yey ja lhayalhesh pa 

vatmônlhajayash, pa at'esha: ‘Nôque yit'esh pa Lhcaanvacle: Pa vatayalhesh pa 

vatmônlhajayash tôlhey ts'ivee java yichatjulh lhavimis pa ajutem pa lhamônlhajayash 

navôque vatvuuvtes vafsha'ne.’ ” 

10Pa jayasinôyshem ja lhey pa Lhcaanvacle jan lhjunash ti niyôjieshyi, vooy ja 

vatayalhesh pa vatmônlhajayash pa nemey ti yitshaamsha'ne, vooy java lhech pa 

mônlhasha'ne pa vatsavatch'e. Japi lhech yaash ti vataasclanvatich'e pa acloj ti 

c'afoquelhayesh. 

11Pa lhechesh pa Lhcaanvacle pa yit'eshyam: “Japi lhtachifas Israel lhavos 

lhjunashjulh navôque vatavnus. Yich'in pa yit'esh ts'ivee: ‘Nava yivnuselh 

clôjôjqu'esha'ne; pa amelhyam pa yivatjumteyashelh, pa ya'amelhch'esha'ne.’ 

12Nôqueesh, asinôquiem na yey, pa at'eshem: ‘Nôque yit'esh pa Lhcaanvacle: Napi 

yichifas, janc'atch'esha'ne jayu java anvalhjeyelh; pa c'ayjatelhch'e jayu pa 

c'achajelhey jayu ja cotsjaat Israel. 

13Pa meelh yivaatsha ca janc'aatajch'e java anvalhjeyelh pa lhech c'atôôlhshelh'e, pa 

antôyeshelhyi jayu, avaatsheelh napi yichifas, ti ya'lhech ya Lhcaanvacle. 

14Yivaatsha pa c'aneelhshi jayu na yiyalhesh na vatmônlhajayash, pa avaatsheelh pa 

amônlheelhsha'ne jayu; pa c'ac'uyjatelhey jayu ja acootsjat'elh. Pa lhecheesh pa 

natôôyshelh jayu ti ya'lhech, ya Lhcaanvacle, jayeesh ti lhech yifanishesh shta. 

Yivaatsha, ya Lhcaanvacle, lhech yônashesh.’ ” 

Chiyvelhanelhsham pa Judá shi' pa Israel 

15Pa Lhcaanvacle pa tanjuyeshyi, ti yit'eshyam: 

16“Acum'e pa yeclô' pa i'sesh'e jô lhech: ‘Ja Judá shi' japi ve'lha t'ôselh'e Israel 

lhavos’. Pa acum'e peelh yeclô', pa i'sesh'e: Ja Josê, ti lhalhech'e ja Efraím, shi' 

lhacôm'a japi ve'lha t'ôselh'e ti mônlhee japi Israel lhavos’. 

17Pa tatshaa ca ve'lhaa pa aneelhshi na apôcôt jeelh, jan lhanfanash ti ve'lhasham. 

18Meelh japi achifas ca niteetajesh'a: ‘Anôclitelhch'eyam pa tônashch'e côque’, 

19pa at'esha: ‘Côque yit'esh pa Lhcaanvacle: Jaycum'e jayu ja lhancavclajop ja Josê, 

jan yiesh java lhpôcôtôyesh ja Efraín nôquee shta jap'elh tc'asham ve'lha t'ôselh'e ja 

Israel, pa ju'esham jayu ja lhancavclajop ja Judá ca jajôney ti ve'lha ja yeclô' ti 

jachaj'in.’ 

20Pa acha'jesh'in na apôcôt, ca nivan ts'ivee, java napu' yeclôy ti t'isesh'e. 

21Pa nanjooylha ca at'esha: ‘Côque yit'esh pa Lhcaanvacle: Jayjatshi jayu japi Israel 

lhavos ti yi'shi' japi vatachifas jan t'ajuyshiin ti mônlheeen; pa janayjatvane jayu ca 

nantôôlhshiin pa jachajey jayu ts'ivee ja lhcootsjat. 

22Pa jave'lhansham jayu ts'ivee ca vatachifasesh yiey ja vatavtsateyish, yiey java 

uticuy yi'shi' ja Israel, pa caajem jayu pa ve'lha lhanvacle. Pa tan jayu ca t'ôyi'sheey ca 

nicatsônesh papi napu'esh lhtachifas, pa tan jayu ca nicatsônesh ca napu'asham pa 

lhanvacleyash. 

23Pa tanca lhecha ca ninamjach'e ts'ivee ca nôclôj java chiydiosiyan ti nichiclafeesh pa 

tan ca nasnatesh pava nalhjunashvatc'oya lhsasch'esha'ne. Yivaatsha jacamaminatesha 

jayu lhacôm'a java ninvo'yeshch'esha'ne ti yisnatesh'in, pa jacleshemey jayu java 

lhsasch'e. Japi lhech pa yichifaseesh jayu vooy yivaatsha pa lh'Diosayish jayu. 

24Ja yicavo David pa lhanvacleesh jayu jô lhech ve'lha lhavo'esh jayu lhacôm'a, vooy 

japi lhech pa niqu'ishamyam jayu shi' ti yôfisjatch'eyam jayu nava yiyôjijates shi' nava 

jasclaneshch'e. 

25Pa yie' jayu ts'ivee na vatavtsateyish ti jajutey ja yicavo Jacob, jan yie' shta japi 

lhacchevot. Pa lhech yielh'een jayu yajatesh papi lhcles shi' lhacôm'a papi 

nijooylhach'e; vooy ja yicavo David yajatesh jayu ti lhanvacleesh. 

26Pa jasnatshem jayu ts'ivee pa chivatpeya'esh ca jaspa yijô'a pa canoeesh pa 

lhamônlhajayash. Pa lhech chivatpeya'esh ôyjôlhôyech'esh jayu. Pa janapshinem'e 

jayu pat'ajôôj shi' ca yajateesh ca janshi' ja is yishjanjavat ti yiey lhcachivat ts'ivee. 

27Jôvji' jayu ts'ivee pa yivaatsha lh'Diosayish jayu vooy japi lhech yichifaseesh jayu. 

28Meelh ja is yishjanjavat ca yajateesh ca naôvtajshi ts'ivee, vooy jap'elh vatachifas pa 

nantôyeshyi jayu ti jaycumeyshijop ja Israel jan lhjunash ti javenchatyitam.’ ” 

Ezequiel 38 

Pa Gog, lhac'u'eshjop pa Dios 

1Pa Lhcaanvacle pa tanjuyeshyi, ti yit'eshyam: 

2“Avaatsha, nivacle, atatvaych'aclajshey nôqueesh ja vatavtsateyish Magog, pa 

asinôquieshem na yey ti t'ajuyjulh ja Gag, ja chiyashjatchisham ja lhanvacle ja Mesec 

shi' ja Tubal. 

3Pa at'esha: ‘Côque yit'esh pa Lhcaanvacle: Ja Gog, chiyashjatchisham ti lhanvacleesh 

ja Mesec shi' ja Tubal, yivaatsha jatônôclhanitsha ti nic'ac'utsfaa. 

4Pa c'achaj jayu pa c'uyjatsham jayu na ashi ja vatcanasas, pa c'ayjatshi jayu shi' 

lhacôm'a japi cuvôyuyjas, nôquee japi yi'apee pitesch'e java yuych'e, japi lhech 

aclojam c'afoquelhay lhavatclônjavosesh java clesatas shi' java chama' nilhjunashach'e 

vatjulh. 

5Pa yicheelh jayu japi lhtachifas'e ja Persia, ja Etiopía shi' ja Libia, nôquee lhacôm'a 

java lhchama shi' java lhatjôjiyis, 

6shi' shta lhacôm'a japi c'afoquelhay tôlhey ja Gomer shi' ja Betogarma, japi yaash ti 

tosey fchenajjulh, japi yaash lhtachifas ti ve'lha lht'ôselh'e. 

7Pa asclansha'nejop shi' ca anvaclônjatsu ca acum'e lhacôm'a japi acavos; pa 

acu'majop pa ca anvacleyanesh. 

8Vooy ca ninôjtajeshch'e java acloj nincôpes pa chiyjut'ay'ajop jayu pa vatyôjijat ca 

ayetsessham ja vatavtsateyish ti lhôveshi pa vatvatclônjayash, taj ti palha ti caaj'ajop 

jayu; ve'lha papi lhtachifas ti vacôtsônshiin papi acloj vatachifas ti chiyaflhitch'esha'ne 

jayu yajatesh, taj ti palha jayu ti janayjat'evanejop yiey java uticuy yi'shi' ja Israel. Pa 

lhechesh papi lhech ti palha jayu ti vapecla java acloj lhavtsatevshay, pa lhacôm'a 

jayu ti canoqu'enshi. 

9Ca amtajey jayu avaatsha jan lhjunash ti tulhshi' pava vôsey, pa ap'o'apee ja 

vatavtsateyish, pa t'iyetsessham jayu jan lhjunash ja lhavimitaj lhacôm'a japi 

ac'afoquelhay shi' japi acloj lhchifas. 

10‘Yivaatsha, ya Lhcaanvacle, jayeesh: Java lhech nalhus vaclan'am jayu java 

chiyôyinch'esha'ne ojeych'esha'ne. 

11Pa at'esha jayu: C'ayetsessham jayu na vatavtsateyish ti ninijôtjat, japi lhtachifas ti 

canoqu'enshi shi' ti vatcaftsen, lhacôm'a java lhavtsates ti ampava lhashclôfjesa, ti 

ampava lhcashicla shi' pava ca nijôtjatesh. 

12Janjôôc jayu shi' ca jaycuteem; jayeclet'a jayu java yitsates apis ti yinich'ayanch'e 

japi lhtachifas ti tayelhvane japi natôlhshi' vatachifas, ti caaj java lhclôy shi' java 

yitsôt'ajesh lhavanjas ti yiey na lhcachivat'eshi na cotsjaat. 

13Japi lhtachifas'e ja Sabá shi' ja Dedán, shi' japi lhavcashanjas tô'lha ja Tarsis shi' 

jav'elh yitsates, pa naniy'ôsesh jayu ts'ivee: ¿Lhnachnee ti lhatcut? ¿Lhnayjatvane japi 

acavos c'afoquelhay ca jaspa natjôcjan shi' ca achaaj ja clesanilh clim shi' ja cojiyaj, 

shi' java lhclôy yaquisetes shi' jav'elh yitsôt'ajesh, pa achaaj java yaash vatvanjas?’ 

14“Pa nôqueesh, asinôquiem na yey ja Gog, pa at'esha: ‘Côque yit'esh pa Lhcaanvacle: 

Meelh japi yichifas Israel lhavos ti cano'esh pa lhamônlhajayash, avaatsha pa isjop'am 

jayu ti lhôquey 

15pa atôôlhsha ja acootsjat, yiey ja yaash ti tojey fchenajjulh, pa ôôychijop japi 

c'afoquelhay t'unis shi' ti acloj, shi' japi cuvôyuyjasjop, 

16pa lht'eclet'a jayu japi yichifas Israel lhavos. Avaatsha, Gog, lhp'o'apee jayu na 

cotsjaat jan lhjunash ti uj ja vôôs. Java lhech nijooylha nalhus pa c'acheney jayu ca 

ajuyjulh ja yicootsjat, ca jaspa nitôlh'aajop jap'elh vatachifas ca nantôyeshyi yivaatsha 

ca janôclitajem na yi'isiyash yiey t'ajuyish ts'ivee. 

17‘Yivaatsha, ya Lhcaanvacle, jeyeesh: A'lhech avaatsha ti c'asinôquiesh java vatjutsa' 

nalhus, ti jayasinôyshem japi yicavos chiytôyjata pava vaclan yiey ja Israel; japi lhech 

chayjulh java vatjutsa' nalhus ti ya'lhech ti c'asnateshjop ca meey ca eclet'a ja Israel.’ 

Pa lhanclôyitsjayash pa Gog 

18“Yivaatsha, ya Lhcaanvacle, jayeesh: Meelh ja Gog ca niyetsestajsham ja Israel, na 

yivôôc pa suyajulh jayu ca nitujtajsham. 

19Pa lhapjumtsi na yivôôc ti janôôclhanitshemc'oya pa lhech nalhu, pa caaj jayu pa 

factsejesh nayuynayuych'e yiey ja Israel. 

20Java sajech yi'shi' ja uj tovôc, java ajôclôs yiey na nalhuyish, java yaquisetes 

lhavijônjas yalhanashch'een shi' java t'ôta'yesh pa t'oot pa yits'anaanjatsham jayu yiey 

yijuyish, pa lhech lhjunasha lhacôm'a japi nivacle yiey na cotsjaat. Java uticuy pa 

nafalhshichamch'e jayu, java utes pa nancôtch'esha'ne shi' lhacôm'a java vatashclôfjes 

pa nafalhch'esha'ne jayu. 

21-22Yivaatsha jancheney jayu ja Gog java nalhjunashvatc'oya ojeych'esha'ne ca 

nanjovaychat'in. Pa jaclôyitesh jayu java vatayashac shi' pa lhavijatayash pa 

vatvafjayash. Pa jancôtjatesha'ne jayu jô lhech shi' japi lhcavos c'afoquelhay shi' japi 

acloj lhchifas ti tanaôycheelh, pa factseseeshi pava tsha'nuc, pava jaclôtu, pa itôj shi' 

pa tujaam, vooy japi lhcavos pa napeclesha pap'elh pava lhclesatas ti t'eclet'esha. 

Yivaatsha, ya Lhcaanvacle lhech yônashesh. 

23Nôque lhjunash ti janôclitem jayu japi acloj lhtachifas na yunaj shi' na yi'isiyash. 

Yivaatsha jatôyjateshyivne jayu ts'ivee, pa nantôyeshyi jayu ti ya'lhech ya 

Lhcaanvacle. 

Ezequiel 39 

Chiyash'apee pa Gog 

1“Avaatsha, nivacle, asinôquiem na yey ti t'ajuyjulh ja Gog, pa at'esha: ‘Côque yit'esh 

pa Lhcaanvacle: Ja Gog, chiyashjatchisham ti chinvacleyan yiey ja Mesec shi' ja 

Tubal, yivaatsha jatônôclhanitsha ti nic'ac'utsfaa. 

2Pa c'achaj jayu; pa c'ac'uyjat'in pa c'atojoney jayu ja yaash ti tojey fchenajjulh pa 

c'amjatey jayu java uticuy yiey ja Israel. 

3Pa nijooylha pa japôcjetshi jayu aclutsesh ti lhchajesh'in ja atuuc ach'amiyish pa 

jancôtjatsha'ne ac'oya jayu java ac'ôjey ti lhchajesh'in ja afayish. 

4Vooy avaatsha, nôquee japi acavos c'afoquelhay shi' japi achifas ti lhtanôycheelh, pa 

lhancôt'elheysha'ne jayu pa vatvafjayash yiey java uticuy yi'shi' ja Israel. Pa lhech'e 

jayu ti c'ajutey java ajôclôs nalhjunashvatc'oya tavunay shi' java yaquisetes 

lhavijônjas yalhanashch'een, ca jaspa natujelh. 

5Pa aclôjunelhch'e jayu ja joot. Yivaatsha, ya Lhcaanvacle, lhech jayeesh. Yivaatsha 

jajut'ay nava yiclishay. 

6Pa jancheney jayu pa itôj ja Magog shi' japi canoqu'enshi yi'shi' java 

vatavtsatevshayshi ja uj tovôc. Pa lhecheesh pa nantôyeshyi jayu ti ya'lhech ya 

Lhcaanvacle. 

7Yivaatsha jasnatshem jayu na is yey ca nitô'ya japi yichifas Israel lhavos, pa 

niyivashanem jayu ca lhetipaa ca nisasiyan. Vooy japi vatachifas vena tôlhshi' pa 

yitô'ya jayu ts'ivee, ti ya'lhech ya Lhcaanvacle, ti janôclitem na yi'isiyash yiey ja 

Israel. 

8Ja nalhu ti jasinôquijulh ca ninamtaj jayu pa tanca amac'oya. Yivaatsha, ya 

Lhcaanvacle, lhech yônashesh.’ 

9“Japi tsitenasshi java yitsates yiey ja Israel pa tôlhshaam jayu pa ninapjunesh java 

lhavatclônjavos nalhjunashvatc'oya java chama, java lhclutshes yeclôy, java lhc'ôjey, 

java lhtôjôyjes shi' java lhcôpjes, pa caaj jayu pava lhcajuyesh t'ajuya pa lhavitôj ca 

nôqueshch'e pava napu'yama nincôpes. 

10Pa tan jayu ca suyeeshi ca nôquesham java jotoy ca nant'ôqu'e' pava lhcavjuy, pa 

tanca nit'ovôsch'e yiey java yitac, lhayaash pava lhech vatvatclônjavos ti lhcajuyesh 

jayu. Pa lhech lhjunasha ts'ivee ca nanjôôc jayu japin nijôôc lhapesh, pa nanc'ôjlha 

jayu ts'ivee japin nic'ôjlha lhapesh. Yivaatsha, ya Lhcaanvacle, lhech yônashesh. 

Pa lhanvalheech pa Gog 

11“Pa lhech nalhu jajutsham jayu ja Gog pa ca nôv'e' yiey ja Israel, yiey ja Lhtavashay 

japi T'ôtaaysha'ne, t'ajuyish'e ja uj tovôc, ca jaspa lhech chintish'ec'oya. Jô lhech'e 

chiyfuna jayu ca chinash'e, ti lhech'e jayu ti chitishelh'ec'oya ja Gog shi' lhacôm'a japi 

lhcavos c'afoquelhay, pa lhanqueyesh jayu Lhtavashay japi lhc'afoquelhay ja Gog. 

12Japi Israel lhavos suyeshijop jayu pava napu'yama jive'clas ca nitishc'oya ts'ivee shi' 

ca nasclanshi ja vatavtsateyish. 

13Lhacôm'a japi lhchifas ca lhcumjayasheesh jayu ca nitiishtajc'oya shi' ca 

nasclaneshemshi ts'ivee. Pa lhech nalhu janôclitem jayu na yilhasnôycheyash. 

Yivaatsha, ya Lhcaanvacle, lhech yônashesh. 

14Jô'tajesh ca ninôjtajeshch'e java lhech napu'yama jive'clas ca nivatyôji'esh japi 

t'ajôôj jô ca nijôchich'e ts'ivee shi' ca nituvalhch'e ja vatavtsateyish, pa nitishc'oyaan 

papu ca mônlhatajee cotsjaat ca jaspa nasclanch'e. 

15Meelh papin yijôchich'e ja vatavtsateyish ca nivantaj pa lhavnu pa nivacle, pa 

nanjop pa yinôôclhanitsha pa namjey japi tishc'oyaan yiey ja Lhtavashay japi 

lhc'afoquelhay ja Gog. 

16(Caaj shta ja ve'lha yitsaat lhanquey Aclojam C'afoquelhay.) Pa lhech lhjunash ti 

chiyisclan'e ja vatavtsateyish.” 

17Pa Lhcaanvacle ti yit'eshyam: “Anfacleem lhacôm'a java ajôclôs shi' lhacôm'a java 

yaquisetes tavunay ca nitayvanejop yiey java lhavjôych'e ca ninachey java uticuy yiey 

ja Israel, ja vatcufayjat'em jô lhech'e ti jasnatshem jayu ts'ivee. Isjop jayu ca nituj pa 

vat'asjan shi' ca niyô'ji pava vatvoyey; 

18pa tuj jayu pa t'asjaan japi c'afoquelhay shi' ti yiyô'ji jayu pava lhavoyey japi 

lhanvaclesesh ja cotsjaat, jan lhanfanash java tashinshtas jayanjas, java nich'a us, java 

fusunjas ja't'ajesha java yôtes vôcôc yiey ja Basán. 

19Pôque vatcufayjat'em ti jasnatshem jayu ts'ivee pa tuj jayu pa lhôtje pa namjey ca 

nayashayansha'ne shi' ca niyô'tajshi jayu pava lhavoyey pa namjey ca netsesesha'ne. 

20Pa jasclaneemsha'ne jayu ca nitujvatam pa t'asjaan pava cuvôyu shi' papin yi'apee, 

japi c'afoquelhay shi' pant'ajôôj papi vatclônsha'ne, jaspa nituj ts'ivee namjey ca 

napeesha'ne. Yivaatsha, ya Lhcaanvacle, lhech yônashesh. 

Chiyachajeyc'oya pa Israel 

21“Nôque lhjunash ti janôclitem jayu na yilhasnôycheyash japi vatachifas vena 

tôlhshi'. Lhacôm'a japi vatachifas yivanesh jayu pa lhjunash ti jasclaneshch'e shi' ti 

jaclôyit. 

22Pa lhech nalhu yiey pan t'ajuyshi ja Israel pa nantôyeshyi jayu ti ya'lhech ya 

Lhcaanvacle lh'Diosyish. 

23Shi' japi vatachifas vena tôlhshi' pa yitôôysha jayu japi Israel lhavos ti chiyisaash 

ts'ivee tôlh'ejop java lhsasch'e, lhayaash ti ninvo'yeshch'esha'neyam; ti ya'lhech 

jachaja ja clesataj ti jan'ateesh japi nilhc'utsfasa ti yash'apee shi' ti acloj papi 

chiyclônshi ti yiey pa vatvatclônjayash. 

24Yivaatsha jen ti jajulhjatemsham ja lhsasiyash ts'ivee shi' ja lhcôvfayash, pa jachaja 

ts'ivee ja clesataj. 

25“Pa lhe'naa yivaatsha, ya Lhcaanvacle, jayeesh: Nôqueesh caaj jayu pa 

yicavts'aclayjayashesh lhacôm'a japi lhtachifs Israel lhavos, japi lhclesesh ja Jacob. Pa 

jasnatshem jayu ca janc'ayôjatey ca nivo'yeyc'oya pa lhjunash, secl'esh ca 

nanchavat'esh lhavne ts'ivee ca lhôclôjach'eesh na is yey. 

26-27Yivaatsha janayjatvane jayu ve'lheshcum japi vatachifas vena tôlhshi' shi' java 

lhavtsatevshay nivatac'utsfasa; pa lhecheesh pa canoach'enshi jayu yiey ja yitsôt'ajesh 

lhcootsjat, ca ama papu ca nantôyiyjatey. Nôque lhjunash ti janôclitem jayu na 

yi'isiyash, pa acloja japi vatachifas ca nivan jayu. Japi Israel lhavos yiclô'esh lhavach 

jayu pa lhanclôquijayash tôlh'ejop ti ninvo'yeshch'esha'ne. 

28Yivaatsha jacheney ti chiysasey japi venalha vatachifas, yivaatsha pa janayjatvane 

jayu ve'lheeshcum yiey ja lhcootsjat. Pa tan jayu ca yivashan papu ca chinsaas. Pa 

lhecheesh pa nantôyeshyi jayu ti ya'lhech, ya Lhcaanvacle, lh'Diosyish. 

29Pa tan jayu ca t'ôyi'sheey ca yôyiyjulh, lhayaash ti apis ti jôtsiy'apee na yunaj japi 

lhtachifas Israel lhavos. Yivaatsha, ya Lhcaanvacle lhech yônashesh.” 

Ezequiel 40 

Chivanjiyinesh pa vatishjanjavat nijooylhach'e 

1-2Ja nalhu napu'nôjesh ja jive'cla, jô lhech nalhu ti nich'a nincôp'esh, pa Lhcaanvacle 

pa yanyitapee ja lhpôcôt, pa tsivanjiyinesh ti tsichaajshey ja lhcootsjat ja Israel. Ti 

palha yôfisch'e java veinticinco nincôpes ja t'elhesh ti chitsicha'jelhey ja Babilonia, 

shi' ti catorce java nincôpes ja t'elhesh ti chit'acu'mesh ja Jerusalên. Yiey ja cotsjaat 

Israel, pa Lhcaanvacle ti tsan'apee lhja ujquishaam utiyuc; pa lhech'e ti javaney na 

fiyatjulh, pa ve'lha ti jpôyjeyesh lha'yasha pa ve'lha yitsaat. 

3Pa Lhcaanvacle ti lhech tsichaajshi, pa ja'van ja ve'lha nivacle lha'yasha pa clesanilh 

yucch'e. Ti vatsavatshi ja lhashi, pa yicha'jesh'in lhpôcôt ja ve'lha niyôc shi' ja 

yitsjulheshi. 

4Jô lhech nivacle pa yit'eshyam: “Ovalhsha'ne pa ach'anch'e ca anujumatsench'e; pa 

avatjumteeshyijulh lhacôm'a java janôclit'am jayu, lhayaash ja Dios ti nachaajnee 

secl'esh yivaatsha ca janôclit'am. Pa nanjooylhach'e pa anôyôjem japi lhtachifas Israel 

lhavos lhacôm'a java lhavan.” 

Pa lhashi lhum'ôcjinucjulh 

5Vooy ja fach'ee ja vatishjanjavat pa caaj ja vatashclôfech ti t'afayjop. Ja yitsjulheshi 

ja nivacle ti yichaj'in pa pu'jana metros. Pa lhechesh pa yitsjulheshi ja vatashclôfech, 

vooy jô lhech pu'jana metros ja lhjuc'ach'e pa pu'jana metros ja t'aplhuquisham. 

6Pa nijooylhach'e ti yichey ja chiyuy'een ja lhum'ôcjinucjulh, pa vôlhch'e' java 

vatvôtes pa yitsjulhshi java t'ajuya ja lhashi jô lhech pa pu'jana metros ja lhjuc'ach'e. 

7Java lhtôvjasesh ti ve'lhee ts'ivee ja tavayshijop yiey ja chiyuy'een pa ve'lha ts'ivee ti 

chiyitsjuulhshi pa pu'jana metros ja lhavjôy pa pu'jana metros pa lhjuc'acch'e, ti yiey 

lhcaavju java lhtôvjasesh, vooy java lhtôvjasesh ja t'aplhucvatjulh pa napu' metros 

nôquee pa ch'alhu'esh. Pa nijooylhach'e ja lhashi'esh ti yamjulh ti t'ajuya ja 

vatishjanjavat. Lhavôjqu'e ja yie' ja lhashi pa pu'jana metros ja lhjuc'ach'e. 

8-9Ja nivacle yitsjuulhshi ja lhtôvash ja chiyuy'ejop'in ja vatishjanjavat, jô lhech 

lhtôvash pa yichatjulh metros ti yitsjuulhshi. Pa caaj java napu' chiyiyitsjatesha ja 

ve'lha metro ja tc'acch'e. 

10(Pa ve'lhee ts'ivee ja tavayshijop ja chiyuy'een lhum'ôcjinucjulh java pu'jana 

lhtôvjasesh, pa lhacôm'a ti lhjuc'acshivatjulh, vooy java chiyiyitsjatesha ti ve'lhee 

ts'ivee pa lhavjôyelhvatjulh.) 

11Nijooylhach'e ja nivacle ti yitsjuulhshi ja chiyuy'een ja lhashi pa ve'lhanôjesh 

metros ja lhjuc'ach'e, vooy ja chiyuy'een pa velhayama metros nôquee ja lhch'alhu'esh. 

12Yiey t'ajuyish java lhtôvjasesh ja tiqu'in vatashclôfech pa ch'alhu'esh metro ja 

lhjuc'ach'e. Pa ve'lhee ts'ivee java lhtôvjasesh pa pu'jana metros lhjuc'ach'e pa pu'jana 

metros ja lhavôôj. 

13Pa nijooylhach'e ti yitsjuulhshi ja yam'evatsham ja lhjuc'ach'e ja chiyuy'een, ti 

tôlhesh tasham ja ve'lha lhtôvash pa yamjey jeelh tasham lhtôvash t'ajuyish'e, pa 

naashey ja lhashi'esh pa yamjey ja lhashi t'ajuyish'e, ti yitsjuulhshisha'ne pa doce 

metros nôquee ja lhch'alhu'esh. 

14Pa nijooylha ti yitsjuulhshi ja lhtôvash: napu'nôjesh metros. Ja jpôyich'esh ti 

chiyuy'een ti nashch'e lhavôôj lhacôm'a ja clayôych'e. 

15Pa yamvatsham ja lhavôôj ti tôlheshfach'ee ja lhashi pa yamjey ja tasham ja 

lhtôvashesh, pa veinticinco metros. 

16Java lhtôvjasesh, pa lhech lhjunash java chiyiyitsjatesha ti caajem java 

vatovalhjavtesesh java clesanlhiy ti yi'tasham shi' ti t'afayjop ja jpôyich'esh ja 

chiyuy'een. Pa lhech lhjunash ja lhtôvash ti caajem java vatovalhjavtes yamjop, yiey 

ja tasham. Pa yiesh java chiyitsjatesha java ftsuqu'esh. 

Pa clayôych'e fach'ee 

17Ja nivacle pa nijooylha ti tsicha'jey ja clayôych'e fach'ee. Jô lhech clayôych'e yiesh 

java utes yiey ja lhavôjqu'e, pa treinta java lhtôvjasesh nashch'e lhavôôj. 

18Jô lhech utej yi'shichaam, ti yamqu'etsham java jpôyjeyesh ja chiyuy'een, vooy ja 

lhjuc'ach'e lhjunashjulh ja lhavôôj java lhech. 

19Ja nivacle ti yitsjuulhshi ja t'aplhucvane pa tôlheshey ja t'ajuyish'e ja lhashi yiey ja 

shichaam pa yamjey ja fach'ee yiey ja lhashi tasham, pa cincuenta metros. 

Pa lhashi fchenajjulh 

20Caaj shta ja ve'lha chiyuy'een ti tavayjulh na fchenajjulh ja clayôych'e fach'ee. Ja 

nivacle pa yitsjuulhshi ja lhavôôj shi' ja lhjuc'ach'e. 

21Caaj shta java pu'jana lhtôvjasesh ti yie' lhavôôj ts'ivee, java chiyiyitsjatesha shi' ja 

lhtôvash pa yitsjuulhshi pa lhjunashjulh java yiey ja chiyuy'een lhum'ôcjinucjulh, ti 

yamvatsham pa veinticinco metros ja lhavôôj, pa doce metros nôquee pa ch'alhu'esh ja 

lhjuc'ach'e. 

22Ja lhtôvash, java vatovalhjavtes shi' java ftsuqu'esh java lhech 

tc'aclelhchishamvatjulh java yiey ja chiyuy'een lhum'ôcjinucjulh. Lhech'e shta' ja 

t'ajuychisham ti vatvot'esh java napu'yama chit'ôsey ts'ivee shi' ja lhtôvash yiey ja 

tasham. 

23Pa lhum'ôcjinucjulh jan lhjunash shta ja fchenajjulh t'ajuyish'e ja chiyuy'een fach'ee, 

pa caaj jeelh chiyuy'een ti t'ajuyeyshi ja tasham clayôych'e. Ja nivacle pa yitsjuulhshi 

ja t'aplhucvatjulh java napu' chiyuy'een, pa yamvatsham cincuenta metros. 

Pa lhashi fiyatjulh 

24Pa nijooylha ja nivacle ti tsicha'jey ja fiyatjulh jan yie' ja chiyuy'een, pa yitsjuulhshi 

java chiyiyitsjatesha shi' ja lhtôvash, javan yitsjuulhshijop jan lhjunash jav'elh. 

25Ja jpôyich'esh ja chiyuy'een lhtôvash, caaj java vatovalhjatesesh t'afayjop, jan 

lhjunash jav'elh. Pa yitsjuulhshi pa yamvatsham veinticinco metros pa lhavôôj pa doce 

metros nôquee ja lhch'alhu'esh ja lhjuc'ach'e. 

26Caaj shta ja ve'lha vatvôt'esh java napu'yama chit'ôsey ts'ivee, shi' ja lhtôvash yiey 

shta ja tasham. Java chiyiyitsjatesha caaj shta java ftsuqu'esh chiyiynesh ti ve'lhee 

ts'ivee ja tavayshijop. 

27Ja clayôych'e tasham caaj shta ja lhashi ti t'ajuyjulh na fiyat. Ja nivacle pa 

yitsjuulhshi ja t'aplhucvatjulh java napu' lhashic ti fiyatjulh, pa yamvatsham cincuenta 

metros. 

Pa clayôych'e tasham: pa lhashi fiyatjulh 

28Pa nijooylha ti tsicha'jey ja chiyuy'een fiyatjulh t'ajuyeyshi ja clayôych'e tasham. Pa 

yitsjuulhshi ja lhashi fiyatjulh, pa t'ajôôjijulh java lhashic vatjutsa'. 

29-30Java lhtôvjas, ja lhtôvash tavayfach'ee shi' java chiyiyitsjatesha java lhech 

lhavjôyjulh jav'elh. Ja jpôyich'esh ja chiyuy'een nôquee shta ja lhtôvash pa caaj java 

vatovalhjavtes yamjop, pa yitsjuulhshi pa yamvatsham veinticinco metros ja lhavôôj 

pa doce metros nôquee ja ch'alhu'esh ja lhjuc'ach'e. 

31Ja lhtôvash t'ajuysham ja clayôych'e fach'ee. Java chiyiyitsjatesha pa caaj java 

ftsuqu'esh yiesh. Jô lhech lhashi chiyuyeyjop'in ja vatvôt'esh ti pu'janayama java 

chit'ôsey ts'ivee. 

Pa clayôych'e tasham: pa lhashi lhum'ôcjinucjulh 

32Pa tsicha'jey tatsha ja clayôych'e tasham, ti tavayjulh na lhum'ôcjinuc, pa 

yitsjuulhshi ja chiyuy'een jô lhech ti yitsjuulhshi pa lhjunashch'ejulh jeelh. 

33Java lhtôvjas, java chiyiyitsjatesha shi' ja lhtôvash tavay fach'ee java lhech pa 

t'ajôôjijulh jav'elh. Ja jpôyich'esh ja chiyuy'een nôquee ja lhtôvash pa caaj java 

vatovalhjavtes yamjop, yitsjuulhshi pa veinticinco metros ja lhavôôj pa doce metros 

nôquee ja lhch'alhu'esh ja lhjuc'ach'e. 

34Ja lhtôvash pa t'ajuysham ja clayôych'e fach'ee. Java chiyiyitsjatesha caaj java 

ftsuqu'esh ti yiesh yiey ja lhavôjqu'e. Jô lhech lhashi pa chiyuyeyjop'in ja vatvôt'esh ti 

pu'janayama java chit'ôsey ts'ivee. 

Pa clayôych'e tasham: pa lhashi fchenajjulh 

35Pa nijooylhach'e ja nivacle ti tsicha'jey ja chiyuy'een fchenajjulh, pa yitsjuulhshi ja 

chiyuy'een, jô lhech ti yitsjuulhshi pa lhjunashch'ejulh jav'elh 

36pa caaj shta java lhtôvjas, java chiyiyitsjatesha, ja lhtôvash shi' java vatovalhjavtes 

yamjop. Ja jpôyich'esh ja chiyuy'een ti yitsjuulhshi pa veinticinco metros ja lhavôôj, 

pa doce metros nôquee ja lhch'alhuesh ja lhjuc'ach'e. 

37Ja lhtôvash t'ajuysham ja clayôych'e fach'ee. Java chiyiyitsjatesha pa caaj java 

ftsuqu'esh yiesh ti yamjop. Jô lhech lhashi chiyuyeyjop'in ja vatvôt'esh ti pu'janayama 

java chit'ôsey ts'ivee. 

Pava jpôyjeyesh yamjulh pa lhashi fchenajjulh 

38Caaj shta jeelh lhtôvash yamjulh ja lhtôvash chiyuy'een. Lhech'e ti chiycleesha'neen 

pava yaquisetes t'ajuya ti chiylhônsham. 

39Yiey ja lhtôvash chiyuy'een caaj java yichatjulh lhtsaccunjavtesesh, pa napu'e ts'ivee 

ja tavayshi, chiyan'apee java chiyclônsha'ne yaquisetes t'ajuya ti chiylhônsham shi' 

java t'ajuya ti chiycufa'yeshjop pa sasch'e ja't'ajesha pa chitamenesh lhavach. 

40Yiey ja fach'ee ja lhtôvash chiyuy'een fchenajjulh caaj shta java vattsaccunjavtes 

napu' ts'ivee ja tavayshi, 

41ja lhjunash java yichatjulh vattsaccunjavtes tasham shi' java yichatjulh 

vattsaccunjavtes fach'ee ja jpôyich'esh ti chiyuy'een: pa yamvatsham pu'janayama java 

vattsaccunjavtes. Chiyan'apee ts'ivee pava chiyclônsha'ne yaquisetes. 

42-43Java yichatjulh vattsaccunjavtes t'ajuya pava yaquisetes ti chiylhônsham, java 

lhech utenlhiyesh; pa yitsjuulhshi pa setenta y cinco centímetros ja lhavjôy pa setenta 

y cinco centímetros ja lhjuc'ach'e, pa cincuenta centímetros pa t'aplhuquisham, pa 

chiyan'apee ts'ivee ja t'asjaan java chiycufa'yesh'in. Vooy ja tasham lhtôvash pa 

yamjop ja lhavôjqu'e pa seis centímetros ja lhjuc'ach'e, pa lhech yan'e' ts'ivee java 

vatcufayjat'esh climshi shi' java chiyjuyjata ti chiycheneshjop ti chiyclôn java 

yaquisetes chiylhônsham. 

44Yiey ja clayôych'e tasham, fach'ee java lhashic tasham pa caaj java napu' lhtôvjas, ja 

ve'lha pa yamjulh ja lhashi tasham fchenajjulh, pa t'ajuyjulh na fiyat, vooy jeelh pa 

yamjulh ja lhashi tasham fiyatjulh, pa t'ajuyjulh na fchenaj. 

45Ja nivacle pa yit'eshyam: “Na lhtôvash ti t'ajuyjulh na fiyat t'ajuya japi vatcasinôc ca 

natcuumtaj'een na vatishjanjavat, 

46vooy na lhtôvash t'ajuyjulh na fchenaj t'ajuya japi vatcasinôc ca natcuumtaj'een ja 

itôvat'esh. Japi lhech lhclesesh ja Sadoc, japi lhech levitas tsi'shajop ti iseemjop ca 

shalheemesha pa Lhcaanvacle ca natcumem'in.” 

Pa clayôych'e tasham shi' pa vatishjanjavat 

47Ja nivacle pa nijooylhach'e ti yitsjuulhshi ja clayôych'e tasham, jô lhech lhjuc'acshi 

vatjulh pa cincuenta metros ts'ivee. Ja itôvat'esh yie' tajuyish ja vatishjanjavat. 

48Ja nivacle pa tsicha'jey ja lhtôvash ja vatishjanjavat pa yitsjuulhshi java 

chiyiyitsjatesha ja lhtôvash: pa ve'lhee ts'ivee ti napu' metros nôquee ja lhch'alhu'esh 

ja tc'acch'e. Ja lhashi napu'yama metros ja lhjuc'acshi, java yitsôjtiyanesh ja lhashi ja 

lhtôvash pa yitsjuulhshi pa ve'lha metro nôquee ja lhch'alhu'esh ti ve'lha ts'ivee. 

49Ja lhtôvash ti yitsjuulhshi pa napu'nôjesh metros ja lhjuc'ach'e pa ve'lhayama metros 

ja t'aplhuji', pa lhech chiyuy'ejop'in ja vatvôôt ti napu'nôjesh java chit'ôsey ts'ivee. Pa 

yamjulhsha'ne java chiyiyitsjatesha pa ve'lha jpôychiteesh. 

Ezequiel 41 

1Pa tatsha ja nivacle ti tsicha'jeyshi ja tasham jô lhech vatishjanjavat, pa yitsjuulhshi 

java chiyiyitsjatesha: pa napu' ti pu'jana metros ja tc'acch'e. 

2Ja lhashi pa ve'lhanôjesh metros ja lhjuc'ashi; java yitsôjtiyanesh ti yitsjuulhshi pa 

napu' metros nôquee ja lhch'alhu'esh ja lhjuc'acch'e ts'ivee. Pa nijooylhach'e ti 

yitsjuulhshi ja lhtôvash lhcachi'vatshi, pa veinte metros ja lhavôôj pa napu'nôjesh 

metros ja lhjuc'ach'e. 

3Pa nijooylhach'e ti yicheyshi ja lhtôvash nayieyshi pa yitsjuulhshi java 

chiyiyitsjatesha ja chiyuy'een, pa ve'lhee ts'ivee ti ve'lha metro ja tc'acch'e. Ja 

chiyuy'een pa pu'jana metros ja lhjuc'ach'e, shi' java chiyiyitsjatesha ti yie' lhavôôj ti 

yitsjuulhshi pa pu'jana metros nôquee ja lhch'alhu'esh ja tc'acch'e. 

4Pa nijooylhach'e ti yitsjuulhshi ja lhtôvash nayieyshi, ti yitsjuulhshi pa napu'nôjesh 

metros ja tavayshi ts'ivee. Pa lhechesh pa yit'eshyam: “Nôque ana Yaash ti Is'ôcji 

Lhtôvash.” 

Pa lhtôvjash chiyisnatesh yamjulh pa vatashclôfech 

5Pa nijooylhach'e ja nivacle ti yitsjuulhshi ja lhavôjqu'e fach'ee ja vatishjanjavat, pa 

pu'jana metros ja lhp'ajaviyaneshch'e. Pa lhavôjqu'e ja vatishjanjavat pa yamjulhsha'ne 

java lhtôvjasesh pa napu' metros pa t'aplhuji'. 

6Java lhech lhtôvjas yamjulhsha'ne jav'elh, pa ve'lhasham java pu'jana lhtôvjas 

chishamnee, pa ve'lhee ts'ivee java treinta lhtôvjas. Ja vatashclôfechjop ja 

vatishjanjavat pa yaash ti chinachajvane java ve'lhee ts'ivee lhtôvjas, pa yamjatsham 

java yitsôjtiyanesh java jpôychiyteyesh java lhtôvjas, ja lhjunash pa ninamjulh ja 

vatashclôfech. 

7Vooy ja fach'ee java lhtôvjas ti yamjop ja vatishjanjavat pa caaj yitjupinata pa yama 

ja chishamnee, pa lhech lhjunash ti tôlh'e' ti t'ajuyey lhja vantsemaaj shichaam 

lhtôvash yiey lhcaavju shi' ja chishamnee. 

8Yivaatsha pa jovalhsha'ne lhcôm'a ja lhavôjqu'e ja vatishjanjavat ti yie'sha'ne lhja 

lhtatsuqu'esh ujquishaam, yi'apee shta lhjô lhech java chiyisnateshch'e lhtôvjas. Lhjô 

lhech lhtatsuqu'esh pa pu'jana metros ja tc'achisham. 

9-10Ja lhavôjqu'e fach'ee java lhtôvjasesh pa napu' metros nôquee ja lhch'alhu'esh ja 

tc'ach'e, shi' ja yamjop lhacôm'a ja vatishjanjavat, jan yiesh java lhtôvjas ti yamjop ja 

vatishjanjavat shi' java lhtovjas t'ajuya japi vatcasinôc pa caaj ja camamey pa 

napu'nôjesh metros ja lhjuc'ach'e. 

11Java lhtôvjas ti yamjulh ja camamey pa ve'lha ja lhashi t'ajuyey ja fchenaj vooy 

jeelh t'ajuyey ja fiyat. Ja camamey pa lhacôm'a ja lhavôôj ja ve'lha vatashclôfech'esh 

pa napu' metros nôquee ja lhch'alhu'esh ja lhp'ajavinayash. 

Pa jpôyich'esh nuutch'ejulh 

12Ja nuutch'ejulh, t'ajuyjulh ja clayôych'e chinashclôf, pa caaj ja jpôyich'esh ti 

chiyitsjuulhshi pa treinta y cinco metros ja lhjuc'ach'e pa cuarenta y cinco metros ja 

lhavôôj, ja ve'lha vatashclôfech pa napu' metros nôquee ja lhch'alhu'esh ja 

lhp'ajaviyaneshch'e. 

Pava yamvatshamsha'ne chiyitsjuulhshi pa vatishjanjavat 

13Ja nivacle yitsjuulhshi ja vatishjanjavat, pa yamvatsham pa cincuenta metros ja 

lhavôôj. Ja lhjuc'ach'e ja clayôych'e chinashclôf pa nôquee ja jpôyich'esh shi' java 

vatashclôfjes pa yamvatsham shta pa cincuenta metros. 

14Ja t'ajuyish'e ja vatishjanjavat nôquee ja clayôych'e chinashclôfjop lhum'ôcjinucjulh 

pa yitsjuulhshi pa cincuenta metros. 

15Pa nijooylhach'e ti yitsjuulhshi ja lhavôôj ja jpôyich'esh ti yiey t'ôyiish ja 

vatishjanjavat, t'ajuyish'e ja clayôych'e chinashclôfjop pa nôquee java vatashclôfjes 

nashch'e lhavôôj, pa yamvatsham cincuenta metros. 

Pava lhavjôyesha'ne pa vatishjanjavat 

Java lhtôvjas tasham ja vatishjanjavat shi' ja lhtôvash chiyuy'een 

16-17ti chiyp'aclaneshch'e java yeclôy. Java vatovalhjavtes clesanlhiyesh shi' java 

chiyanc'oya ti yamjop ti chiyp'aclanesh java yeclôy java pu'jana tavayshijop. Ja 

camam'evatjulh java lhtôvjas chishamnee shi' java vatovalhjavtes shi' ja tavaychisham 

ja lhashi ti chiyp'aclanesh shta java yeclôy. Ja lhavôjqu'e ja vatishjanjavat ja tasham 

shi' ja fach'ee, 

18pa chiyp'aclaneshch'e java vanacshen chiyinesh caaj java lhafas shi' java ftsuqu'esh. 

Pa ve'lha ts'ivee java caaj java lhafas ti napu' java lhtacoc; 

19ja ve'lha pacham lhtaco pa nivacleesh ti yovalhsha'ne ja ftsuqu'esh, vooy jeelh 

pacham lhtaco'esh ja jump'uvalhjetaj pa yovalhsha'ne lhôj'elh ftsuqu'esh. Lhech 

lhjunash ti yamjop lhacôm'a ja vatishjanjavat 

20ti yiesh ts'ivee java caaj lhafas shi' java ftsuqu'esh, tôlheshey ja lhtôvash pa yamjey 

ja chishamnee java lhashic. Yiey ja lhavôjqu'e ja lhtôvash lhcachivatshi, 

21ja yic'oya ja lhashi pa caaj java vantsemaaj lhjuc'acshi vatjulh. 

Pa itôvat'esh yeclônilh 

T'ajuyish'e ja chiyuy'een ja Yaash ti Is'ôcji Lhtôvash caaj ja lha'yasha 

22ja itôvat'esh yeclônilh, ti chiyitsjuulhshi pa ve'lha metro ja tavayshijop, pa ve'lha 

metro nôquee ja lhch'alhu'esh ja t'aplhuquisham. Pa caaj java t'afcato'clesh shi' lhja 

lhtatsuqu'esh shi' java lhavjôych'e ti yiclôyesh. Ja nivacle pa yit'eshyam: “Nôque 

vattsaccunjavat yie' t'ajuyish ja Lhcaanvacle.” 

Pava lhashic 

23-24Vooy ja lhtôvash lhcachivatshi jan lhjunash ja Yaash ti Is'ôcji Lhtôvash pa 

napu'eshch'e java lhashiclesh. Pa ve'lhee ts'ivee java lhashic java napu' lhap'otos ti 

chinc'aatjulh ja lhavôjqu'e. 

25Java lhashic ja lhtôvash lhcachivatshi chiyinesh java caaj java lhafas shi' java 

ftsuqu'esh pa lhjunashjulh java yiesh java vatashclôfjes. Ja t'ajuyish'e ja lhtôvash 

chiyuy'een yiey ja fach'ee caaj ja jpôychiyteesh yeclô'. 

26Pa ve'lhee ts'ivee ja lhtôvash java vatovalhjavtes clesanlhiy pa chiyinesh java 

ftsuqu'esh. Java lhtôvjas yamjulh ja vatishjanjavat caaj shta java jpôychiyteyesh. 

Ezequiel 42 

Pava jpôyjeyesh yamjulh pa vatishjanjavat 

1Ja nivacle pa tsayjat'e ti nôjeshch'e ja lhtôvash fach'ee, fchenajjulh, pa tsicha'jeyshi 

jan yie' java lhtôvjas ti fchenajjulh t'ajuyish'e ja clayôych'e chinashclôfjop yiey ja 

jpôyich'esh t'ôyish'e ja vatishjanjavat. 

2Yiey jan yie' pa yitsjuulhshi pa cincuenta metros ja lhavôôj tavayjulh ja fchenaj, pa 

veinticinco metros ja lhjuc'ach'e. 

3Pa vooy ja tavayshi ja clayôych'e tasham pa napu'nôjesh metros ja lhjuc'ach'e, vooy 

jeelh tavayshi ti chiynesh java utes ja clayôych'e fach'ee. Pu'jana java lhtôvjas 

chishamnee, pa ve'lhee ts'ivee java lhech ti yamjulh ja shichaam. 

4T'ajuyish'e java lhtôvjas ja ve'lha lhcaavju'esh pa ve'lhanôjesh metros ja lhjuc'ach'e 

pa cincuenta metros ja lhavôôj ti t'ajuyeyshi ja tasham. Java lhashic java lhtôvjas pa 

fchenajjulh. 

5Java lhtôvjas chishamnee java lhech tiqu'icleshc'oya ja lhtôvash yiey lhcaavju shi' 

java vantsemaaj tavayshicham, pa ve'lhee ts'ivee java lhtôvjas chishamnee pa 

yamjichamch'e. 

6Java lhtôvjas chivaclhiteshjop java pu'jana chishamnee lhtôvjas, taj ti ampava 

jpôychiyteyeeshc'oya jan lhjunash java lhtôvjas yiey ja clayôych'e, vooy java lhtôvjas 

chishamnee pa yamjulhsha'ne ja yiey lhcaavju shi' java tavayshicham. 

7-8Vooy java lhtôvjas ja clayôych'e fach'ee ti chiyamjatvatsham ja lhjuc'acley pa 

veinticinco metros. Vooy lhacôm'a ja t'ajuyish'e java lhtôvjas ti yamjop ja 

vatashclôfech pa veinticinco metros ja lhavôôj, ti tavayjulh ja clayôych'e fach'ee. Pa 

yamvatsham ja lhcaavju'esh ti chiyitsjuulhshi pa cincuenta metros. 

9Ja lhtôvash tanvayshicham ti yiey java lhech lhtôvjas pa yamjulh ja clayôych'e 

fach'ee, ti yiey na lhum'ôcjinucjulh, 

10jan yie' ti yama ja vatashclôfech'esh ja clayôych'e fach'ee. Ja fiyatjulh, t'ajuyish'e ja 

clayôych'e chinashclôfjop shi' ja jpôyich'esh nuutch'ejulh ja vatishjanjavat, caaj shta 

java lhtôvjas 

11pa lhjunashch'ejulh ti chiyitsjuulhshisha'ne, jan lhjunash ti chiyvaclhiteshch'e pa 

yamjulhsha'ne, java chiyuy'een shi' ti chivacha'ey'in jan lhjunash jav'elh lhtôvjas 

fchenajjulh, shi' ja lhcaavju'esh t'ajuyish'e java lhech. 

12Java yamjulh java lhtôvjas yiey ja fiyatjulh pa caaj ja ve'lha lhashi jan tôlh'eshicham 

ja lhcaavju'esh ti yie' t'ajyish ja vatashclôfech ti yiyitsjat'e, pa yamjulh ja 

lhum'ôcjinucjulh. 

13Ja nivacle pa yit'eshyam: “Pa vooy java lhtôvjas fchenajjulh jan lhjunash java 

fiyatjulh, ti t'ajuyish'e ja clayôych'e chinashclôfjop, java lhech lhtôvjas chiyvenchat. 

Japi vatcasinôc pa natc'uyesha ja Lhcaanvacle ca lhech nituj'e ts'ivee java 

vatcufayjatesh yaash ti chiy'isiyan. Pa lhech nan'e' shta ts'ivee java vatcufayjates 

yaash ti chiy'isiyan pa lhech lhjunasha java vatcufayjatesesh java chiycôvjiyan java 

vatcufayjateshjop pa sasch'e ja't'ajesha pa chitamenesh lhavach, lhayaash jô lhech'e 

chiy'isiyan. 

14Vooy ca nôctaj'ôcji japi vatcasinôc ja vatishjanjavat, pa ya aj na ca nitay'e ja 

clayôych'e fach'ee ti jôjjeclay nintatclaneshi java yuych'e javan yicheneshjop ja 

lhcumjayash, lhayaash java chiyuych'e ti chiy'isiyan. Vooy ca ninôcjayutajey jan yie' 

japi lhchifas, pa isjop ca nuych'e jav'elh vat'uyjatshiyis.” 

Pava lhavjôyesh ts'ivee ti chiyitsjuulhshi pa vatishjanjavat 

15Meelh ja nivacle ti yivaclhitesh ti yitsjuulhshi ja lhjuqu'eey ja tasham ja 

vatishjanjavat, pa tsicha'jey fach'ee ja lhashi lhum'ôcjinucjulh pa yitsjuulhshi ja 

lhjuc'ach'e fach'ee jô lhech. 

16Pa t'acum'e ja yitsjulheshi pa yitsjuulhshi ja lhavôjqu'e lhum'ôcjinucjulh: pa 

doscientos cincuenta metros. 

17Pa nijooylhach'e ti yitsjuulhshi ja fchenajjulh, shi' shta ti yitsjuulhshi pa doscientos 

cincuenta metros; 

18pa yinjooylhajat pa yitsjuulhshi ja fiyatjulh: pa doscientos cincuenta metros; 

19pa yôjesh'esha'ne ja nuutch'ejulh, jav'elh doscientos cincuenta metros. 

20Java yichatjulh tavayshi pa yitsjuulhshisha'ne. Ja lhjuqu'eey ja vatishjanjavat ti 

yamjop ja vatashclôfech pa doscientos cincuenta metros java tavayshijopsha'ne, ti 

yicatsônjatc'oya ja chiy'isiyan ja sas'e. 

Ezequiel 43 

Pa lhasnôycheyash pa Lhcaanvacle vapecla pa vatishjanjavat 

1Ja nivacle pa tsicha'jey ja lhashi lhum'ôcjinucjulh, 

2pa ja'van ja lhasnôycheyash pa lh'Dios ja Israel tôlhey na lhum'ôcjinuc. Pa jape'ya ja 

t'ôjôj ya'shesh ti sitsej, jan lhjunash ja tovôc ti factsejch'e, vooy na cotsjaat yam'apee 

ja lhqu'isjuyaj. 

3Ja chinôclityam lhjunashch'ejulh ti caajyam pa Lhcaanvacle ti nachey ti yivômjat ja 

Jerusalên, jan lhjunash shta ti jôv'e' lhavôôj ja tovôc Quebar. Ti jaya'vuyshichamjop ti 

jamjata cotsjaat na yitaco, 

4ja lhasnôycheyash pa Lhcaanvacle ti yitshaam pa yuyeyjop ja vatishjanjavat yiey ja 

lhashi lhum'ôcjinucjulh. 

5Pa lhechesh ja t'unaj pa Dios pa tsinenjatchisham ti tsicha'jey ja clayôych'e tasham, 

pa ja'van ja lhasnôycheyash pa Lhcaanvacle ti tif'ôcji ja vatishjanjavat. 

6Ja nivacle pa vatsavatyijop, pa jape'ya pa Lhcaanvacle ti tasinôyam yiey ja 

vatishjanjavat 

7pa yit'eshyam: “Nôque yie' na yic'o'vat, nan yie' ti javatsavat'esh'e nava yifoc; nôque 

jôv'e'jop'in jayu napi Israel lhavos yajatesh. Pa nilhecha ts'ivee nilhecha japi 

lhanvacles ca napecleyjop jayu ca niclôquiesh pava ninvo'yeshch'esha'ne na is yey: pa 

tan jayu ca t'ôyi'sheey ca nasnateshch'e pava utes yaychavalheshch'e japi lhanvacles ti 

vafsha'neen, 

8ja't'ajesha ca nasnatajeshch'e pava isis lhajpôyjey ca nishalhanita java lhcashiclesh 

java lhashicjop ja yishjanjavat, pa tsi'shaa pa lhavôjqu'e ca nivayjatjulh. Japi lhech 

yiclôquiesh ts'ivee na is yey java yisnatesh ti niyaclafeesh; pa lhe'naa ti yasuya ts'ivee 

pa javômjatsha'ne. 

9Ti vatonatsheyyic'oya nôqueesh java ninvo'yeshch'esha'ne shi' java utes 

yaychavalheshch'e japi lhanvacles, yivaatsha jôvji'in jayu ts'ivee yajatesh. 

10Avaatsha, nivacle, anfaclemch'e japi Israel lhavos nava lhavan'e na vatishjanjavat, 

shi' java chiyôyinch'e shi' java chiyitsjuulhshisha'ne, ca jaspa nivapenchatesh pava 

lhsasch'e. 

11Ca nivapenchataj'in ts'ivee lhacôm'a java yisnatesh, pa anôclitemch'e na lhjunashesh 

na vatishjanjavat shi' nava caaj'e, nava chivacha'ey'in shi' nava chiyuyey'in, 

nant'ajôôjam na chiyôyinch'e, nan lhjunash nava vatyôjijates ca nôfisjatch'e. 

Lhajpecleeshjop ca asnatesh lhacôm'a navôque jaspa naychavalhjatch'e ti 

chiyisch'ejop shi' ca nivacalheshjop. Pa i'sesh'e ts'ivee shta lhacôm'a nava vatyôjijates 

ca jaspa isa'jop ca nôfisjatch'e ts'ivee. 

12Nôque vatyôjijatjop na vatishjanjavat: lhacôm'a na lhjuqu'eey ti yamjop na 

vatishjanjavat ti yi'apee lha utiyuc nan yie' jayu ca naash na lh'isiyash.” 

Pa itôvat'esh 

13Navôque lhech nava chiyitsjulheshi na itôvat'esh, chiycheneshjop java 

chiyitsjulheshi lhapesh. Ja lhavôjqu'e ja itôvat'esh pa caaj ja chitovôsiyanch'ejop pa 

lhch'alhu'esh metro ja t'aplhuji' pa lhch'alhu'esh metro ja lhjuc'ach'e, jô lhech fach'ee ti 

t'afayjop pa caaj ja nashch'e lhavôôj ti chiyisnatesh pa veinticinco centímetros. Ja 

lhtatsuqu'esh ja itôvat'esh pa nôque lhjunash: 

14tôlhesh tasham ja lhtovôsiyishjop pa yamjey ja lhavôjqu'e ja tashamesh pa ve'lha 

metro ja t'aplhuquisham. Jô lhech tashamesh lhech tôlh'esham ja lhch'alhu'esh metro. 

Vooy ja lhcachivat'eshi ti chiyitsjuulhshi pa napu' metros ja t'aplhuquisham, pa lhech 

tôlh'esham shta ja lhch'alhu'esh metro. 

15Ja chishamnee jan yie' ti chiylhônsham java chiycufa'yesh ti chiyitsjuulhshi pa napu' 

metros pa t'aplhuquisham. Pa yichatjulh java lhac'uclesh ti tô'lha ti t'ajuychisham. 

16Jan tuc'asham ja chishamnee ja itôvat'esh jô lhech lhjuc'acshi vatjulh, pa ve'lhayama 

metros ts'ivee. 

17Ja tc'a'sham lhcachivatshi pa lhjuc'acshi vatjulh shta, pa napu'yama metros ts'ivee. Ja 

lhtovôsiyishjop ti yamjop pa lhch'alhu'esh metro ja lhjuc'ach'e, shi' ja lhavôjqu'e ti 

chiyisnatesh pa veinticinco centímetros ja lhjuc'ach'e. Java lhavôtisesh t'ajuya ti 

yicheychisham ja itôvat'esh pa tavayjulh na lhum'ôcjinuc. 

18Pa nijooylhach'e pa Lhcaanvacle ti yit'eshyam: “Meelh ca namtajejop pa t'aplhu' ti 

chiyisnatesh na itôvat'esh, pa tajulhey ca chinôfisjatch'e navôque vat'ônasheshjop: pa 

chiylhônsham jayu ca chinan'apee na itôvat'esh pa ve'lha yaquiset t'ajuya ti 

chiylhônsham, pa chinsichatch'e jayu na itôvat'esh pava lhavoyey. 

19Vooy japi vatcasinôc levitas lhcles ja Sadoc, japi lhech isjop ca nitanc'uyeshyi ca 

natcuumtaj'e, pa acu'fayesh pa ve'lha vôcô ca acufa'yeshjop ti vatcufayjat'eshjop pa 

sasch'e. Yivaatsha, ya Lhcaanvacle, jayiyôjijanesh. 

20Pa nanjooylhach'e ca acuumjam pava napu' lhavoyey pa asichatch'e jayu java 

yichatjulh lhac'uclesh, java yichatjulh t'afcato'clesh ja tc'asham lhcachivatshi shi' 

lhacôm'a pa lhavôjqu'e ti chiyisnatesh. Pa nôque lhjunash pa lhavat'isiyanesh jayu 

lhacôm'a pa sasch'e. 

21Pa nanjooylha ca acum'e pa vôcô chicufa'yeshjop pa sasch'e, pa anapjunsham jayu 

yiey ja fach'ee na vatishjanjavat, jô lhech ti chiyitsjulhac'oya. 

22Vooy ca nalhutaja pa acufayesh pa vatcufayjat'eshjop pa sasch'e, pa fusuc pa amem 

pa lhayyasha, vooy japi vatcasinôc pa niisiyanesh jayu ja itôvat'esh jan lhfanishesh'in 

ti yisnateshjop pa vôcô. 

23Meelh ca avaclhitajesh cavôque lhanfanash ti chivat'isyan pa acuma jayu pa vôcô 

shi' pa tashishtaj jayanaj, pava napu' ampa lhayyashaa, 

24ca anjutajyi. Vooy japi vatcasinôc pa nisichatch'e pa tsifoni shi' ca ninapjunsham, 

t'ajuya ti chiylhônshamjop ti chitsôclôj. 

25Pava nalhusa, ca môôjqu'e pava napu'yama nalhus, pa isjop jayu ca acu'fayesh pa 

fusuc ti vatcufayjat'eshjop pa sasch'e, shi' shta pa vôcô shi' pa tashinshtaj jayanaj, 

lhacôm'a ti amem pa lhayyasha. 



1553 

 

 
Nivacle Bible  

© 1994,  Sociedades Bíblicas Unidas. 
 

 
 

 

26Pava nalhusa, ca môôjqu'e pava napu'yama nalhus, vooy japi vatcasinôc isjop jayu 

ca nivat'isiyanesh lhacôm'a yiey ja itôvat'esh, ca jaspa nivatvenchateshjop ca ninanshi 

pa vat'isiyash. 

27Lhech lhjunasha jayu ca môôjqu'e pa napu'yama nalhus, vooy pa pu'janayama nalhu 

yiey pa lhatjuyeshi ca acufaytajesh'in jayu java chiylhônsham shi' java 

chiycufa'yeshjop ti chivaniisclanch'e. Pa lhecheesh yivaatsha pa jaycumeshelh'ajulh 

jayu na yishameelh'ash. Yivaatsha, ya Lhcaanvacle, jajut'ay na yiclishay.” 

Ezequiel 44 

Pa lhanfanash pa lhashi lhum'ôcjinucjulh 

1Ja nivacle pa tapecl'yi ti tsicha'jey ja chiyuy'een fach'ee ja vatishjanjavat 

lhum'ôcjinucjulh, jô lhech chiyp'oey. 

2Lhech'e pa Lhcaanvacle ti yit'eshyam: “Nôque lhashi chiyp'oey jayu; pa sasjop jayu 

ca chinanc'at'ey. Pa ampapu jayu ca nuy'ôcji, lhayaash na lhech yuyey ja Lhcaanvacle, 

lh'Dios ja Israel. Pa lhech lhjunash ti chiyp'oey jayu. 

3Ve'lhaa jayu ca nôc'ôcji ja chinvacleyan, ca jaspa lhech nôvesh'e ca nituj pa vatôc 

chiyvenchatesh yiey t'ajuyish ja Lhcaanvacle. Isjop ca nuyeyjop ja lhtôvash ja lhashi 

pa nitô'lhey shta jô lhech lhtôvash.” 

Papin yie' ti iseemjop ti yich'ôcji ja vatishjanjavat 

4Ja nivacle pa nijooylhach'e ti tsicha'jey ja chiyuy'een ja fchenajjulh, t'ajuyish'e ja 

vatishjanjavat. Pa ja'van ja lhasnôycheyash pa Lhcaanvacle ti tif'ôcji ja vatishjanjavat, 

pa jaya'vuyshichamjop ti jamjata cotsjaat na yitaco. 

5Pa lhechesh pa Lhcaanvacle ti yit'eshyam: “Avaatsha, nivacle, pa amjatsham na 

atô'vat shi' ca ach'anch'e lhacôm'a nava jayeesh'a jayu lhjunashch'e nava vatyôjijates 

shi' nava vat'ônashjop na vatishjanjavat. Pa ovalhc'oya papu ca istajeemjop ca nôc'ôcji 

na vatishjanjavat shi' ca nitôôlhtaj'ôcjiin. 

6“Anfacleem japuque lhtachifas yôjijamatsha'ne Israel lhavos: ‘Nôque yit'esh pa 

Lhcaanvacle: Lhjunashlhaa java lhasnatshelh nichiclafeesh lhtachifas Israel lhavos. 

7Avaatsheelh lhsasiyanshelh na yishjanjavat ti lhan'ateeshelh ti yich'ôcjiin na lhech 

japi vena tôlhshi', japi lhtachifas nichini'sesh na tsitsôt'ajesh chivatpeya'esh nilhecha 

pa lhaychavalhjayash pa nilhecha pa lhavu'vat; pa lhsasiyanshelh ti lhanjuteelhyi ti 

vatôclesh pa lhôtje shi' pava lhavoyey java chiycufa'yesh pa lhclôquieshelh shta na 

tsitsôt'ajesh chivatpeya'esh lhacôm'a navôque lhasnatshelh nichiclafeesh. 

8Pa naôfisjatelhch'e nava yifanishesh ti jaisiyan, vooy ti lhneshelh java lhpôcôtôy japi 

vena tôlhshi'.’ 

9“Pa lhe'naa yivaatsha, ya Lhcaanvacle, ti jayeesh: Tan jayu ca nôc'ôcji na 

yishjanjavat papu ca ve'lhaa papi vena tôlhshi' ti amji pa lhaychavalhjayash shi' pa 

lhavu'vat ja vatca'niscôteesh na chivatpeya'esh; pa nilhecha pa vena tôlhshi' ti yi'shi' 

japi Israel lhavos. 

10Japi levitas, ti vatonateyam ti tanu'eshyic'oya japi Israel lhavos java yinôyshay shi' ti 

tayijop'in ti yôclôj java lh'diosec; pa isjop jayu ca nishayanch'e java lhsasch'e. 

11Pa isa'jop jayu ca natcum'een na yishjanjavat ca niclôvalh nava lhashic, shi' jav'elh 

chit'acu'mesh'een na vatishjanjavat; japi lhech pa niclônsha'ne pava yaquisetes ca 

chinapjunsham t'ajuya ti chiylhônsham shi' japi lhtachifas pa nôveshjop ti 

vatcufayjat'esh; pa jô'tajesh ti isjop jayu ca nivaclhitlhavach ts'ivee ca natcuumtajem'e 

japi lhchifas. 

12Japi lhech ti yichesha ja lhcumjayash japi Israel lhavos ti t'ajuya ts'ivee ti yôclôj java 

lh'diosec, pa lhech lhjunash ti yisnatesh ts'ivee pa sasch'e. Pa lhe'naa ca nishayanch'e 

jayu pa lhsasch'e. Yivaatsha, ya Lhcaanvacle, lhech yônashesh. 

13Pa sasjop jayu ca nôvji' na yicumjayash ti vatcasinôctajesh pa tanca shalheema java 

tsitsôt'ajesh lhasnôyjes, pa tan jayu ca lhecha java yaash ti lhasnôyjes. Pa caajem jayu 

pa cacleclem ti yiclôquiesh java matas nichiclafeesh ti yisnatesh ts'ivee. 

14Pa janshi' jayu ca natcumesh'e ts'ivee ca ninujumatsenesh na vatishjanjavat, jaspa 

nasnatesh ts'ivee lhacôm'a pa ca lhanfanashtajeem. 

Papi vatcasinôc 

15“Japi vatcasinôc levitas lhclesesh ja Sadoc, ti lhetipaesh ti t'acum'een ja 

yishjanajavat jan t'elhesh japi Israel lhavos ti tanu'c'oya java yinôyshay, pa isajop jayu 

ca nitanc'uyeshyi jaspa natcum'eyam. Japi lhech isjop jayu ca nôvesh'e yijuyish ca 

natcufa'yeshyam pa lhôtje shi' pava lhavoyey pava chiycufa'yesh. Yivaatsha, ya 

Lhcaanvacle, jayiyôjijanesh. 

16Isjop jayu shta ca nôc'ôcji ja yishjanjavat pa natc'uyesha ja yivitôvat'esh jaspa 

natcum'eyam, pa niclôvalhyam na yicumjayash. 

17Meelh ca nuytajey ja lhashi ja clayôych'e tasham, pa isjop jayu ca nuych'ejop pa 

clasim. Meelh ca nôôvtajesh'e pa lhcumjayash ja clayôych'e tasham ja't'ajesha ja 

vatishjanjavat, pa ya aj ca nuych'e jayu lhpa isashanilh. 

18Pa niclôpjalhesh jayu lhshatech pa is sivôvlôc lhayeech, shi' shta lhpa vatvayjasche 

clasim, pa sasjop jayu ca ninucfeesh pa chiyivcujunesh. 

19Ca nujatajey ti nachey ja clayôych'e fach'ee, jan yie' japi lhtachifas, pa isjop jayu ca 

nanclanshi pavan yuych'ejop ti t'acum'een ja vatishjanjavat pa nivôm'ôcji jayu java 

lhtôvjas ja vatishjanjavat, pa nuych'e pav'elh, secl'esh ja lh'isiyash lhja vat'uyjatshiy pa 

ya aj ca nit'iyjata japi lhchifas. 

20“Pa ya aj na jayu ca nivoc'ajatch'e pa lhshatech, pa tanca lhecha jayu ca najpitench'e 

pava lhayees; pa tsi'sha jayu ca nivat'ovôsshi atesha. 

21Pa ya aj ca ve'lhaa pa vatcasinô ca niyô'ji pa ôtjayetas t'i' ca nôctaj'ôcji ja clayôych'e 

tasham. 



1555 

 

 
Nivacle Bible  

© 1994,  Sociedades Bíblicas Unidas. 
 

 
 

 

22Pa tanca lhjaya'eesh lhpa ôsch'acche ja't'ajesha lhpa tinvômque, vooy lhpa Israel 

lhavôque lhutsja ja't'ajesha lhpa lhch'acfalht'apee pa vatcasinô. 

23“Japi vatcasinôc isjop ca neyjatsjanesh japi yichifas ca vena lhcajunasheeshjulh pa 

is shi' pa sas, pa shi' pa lhcajunashesh pa vat'isiyash shi' pa vatsasiyash. 

24Papu ca nit'ôc'ôtajsha'ne japi lhech pa natcumem'e ti tcaasclanchaych'ejop, pa 

nasclaneshch'e jayu nan t'ônash nava yiyôjijates. Pa nôfisjatch'e jayu lhacôm'a nava 

yiyôjijates shi' nava javanqu'eyjatsjaneshjop lhacôm'a java yic'usiyashesh, shi' ca 

nivijatanjulh jayu java yinalhus lhasnôyjesshi java yinalhus ti chit'ichayshi. 

25“Tanca nit'ajaya jayu pa vatvuvaat vaf, secl'esh ca ya aj ca nivatsasiyanesh, pa vo'ya 

ca lhech lhfanisheesh pa yitsôt'ajesh lhtata, lhpa lhamimi, pa lhaôs, lhpa lhôse, pa 

lhch'inish ja't'ajesha lhpa lhch'injô ti nintajayay. 

26Ca lhech lhfanishtajeesh pa isjop jayu ca nivat'isiyanesh, pa nascheeshjop cum pava 

napu'yama nalhus. 

27Meelh ca napectaj'ôcji ja clayôych'e tasham ja vatishjanjavat, ca nôfisjatajch'e pa 

lhcumjayash, pa natcufa'yesh jayu pa vatcufayjatjop pa sasch'e. Yivaatsha, ya 

Lhcaanvacle, lhech jayeesh. 

28“Yivaatsha, ya'lhech jayu yavelhajop ti jatanôyôjem japi vatcasinôc ti tanôyôjesh. 

Pa tan jayu ca chinjuteem pa ca ve'lhaa ca nitsôt'ajesh yiey na Israel. Yivaatsha 

ya'lhech yitsôt'ajyish. 

29Isjop jayu ca nituj ts'ivee pava chiycôjiyan java tc'ufayesh japi Israel lhavos shi' 

pava yaquisetes ti chiycufa'yeshjop pa sasch'e shi' pava t'ajuya ti chitamenesh lhavach. 

Lhech lhjunash lhacôm'a java yivenchatyam japi Israel lhavos ti t'ajuya jayu japi 

lhech. 

30Japi vatcasinôc chiyjuteem jayu shta pava yaash ti isis vatjutsa' vatcavcalhjes shi' 

lhacôm'a pava vatcufayjates. Meelh avaatsheelh ca asnatajeshelh pa chiyot'atshi 

t'ajuya pava yucuvec, lhecha jayu pa isshi ca ajutajelhey japi lhech. Pa lhech lhjunash 

ti jayeetshem pa is pa nichayanelh'e jayu java ajpôyjeyelh avaatsheelh. 

31Japi vatcasinôc tan jayu ca nituj pa ajôclô ja't'ajesha pa yaquiset ti yalhalha ti vaf, 

ja'ta'jesha pa yiyuujam'in pa yaquiset lhaviyjônaj. 

Pa t'iya'esh pa cotsjaat chiyvenchatem pa Lhcaanvacle 
(Ez 48.9-20) 

Ezequiel 45 

1“Meelh ca asnatajeshelhjop ti chitejeyshi pa cotsjaat ca chinjutey ts'ivee ja 

tc'acshamsha'ne, pa isjop jayu ca ôyinelhem pa t'iya'esh pa cotsjaat pa doce kilómetros 

nôquee pa lhch'alhu'esh pa lhavôôj pa napu'nôjesh kilómetros pa lhjuc'aach'e, pa lhech 

avenchatelhem jayu pa Lhcaanvacle. Lhacôm'a pa lhech cotsjaat ti chiyvenchat. 

2Pa lhech'e pa chinôyinem jayu pa vatishjanjavat pa lhjuc'aclashivatjulh pa doscientos 

cincuenta metros ts'ivee, pa natfayjop pa vatashclôfech'esh pa veinticinco metros pa 

lhjuc'aach'e. 

3Yiey pa chiyôyinem pa Lhcaanvacle pa chinôôclhanitsha jayu pa cotsjaat doce 

kilómetros nôquee pa lhch'alhu'esh pa lhavôôj pa ve'lhanôjesh kilómetros pa 

lhjuc'aach'e, pa lhech pa chinashjat ca chin'isiyan: pa lhech nôv'e' jayu pa 

vatishjanjavat. 

4Pa lhech cotsjaat chiyitsjulhac'oya jayu japi vatcasinôc ca natcuumtaj'een pa 

lhishjanjavat pa Lhcaanvacle pa natc'uyeshey jayu pa lhech ca natcumem'e. Pa lhech 

nôv'e' jayu pava lhajpôyjey. Pa lhech'e ti chiy'isiyan jayu ti chiyôyinem pa 

vatishjanjavat. 

5Jô'tajesh peelh ti caaj jayu cotsjaat pa doce kilómetros nôquee pa lhch'alhu'esh pa 

lhavôôj pa ve'lhanôjesh kilómetros pa lhjuc'aach'e, ti chiyôyinem ca nitsôt'ajesh japi 

levitas ti t'acum'een pa vatishjanjavat, ca jaspa nicaajem pava lhavtsates ca nôv'ôcji. 

6Pa nanjooylhach'e pa t'ajuya pa yitsaat pa isjop jayu ca chinôyinem pa cotsjaat doce 

kilómetros nôquee pa lhch'alhu'esh pa lhavôôj pa napu'a kilómetros nôquee pa 

lhch'alhu'esh pa lhjuc'aach'e, pa ve'lhaasham pa t'iya'esh chiy'isiyan. Pa lhech cotsjaat 

yitsôt'ajesh jayu lhacôm'a japi lhtachifas Israel lhavos. 

Pa chiyôyinem pa chinvacleyan 
(Ez 48.21-22) 

7“Caaj jayu shta pa cotsjaat chiyôyinem pa chinvacleyan. Pa pacham yijuulh jayu na 

lhum'ôcjinuc vooy peelh yijuulh jayu na nuutch'e, nôque yit'esh, pa ve'lha shi' peelh 

tavay'apee ts'ivee jayu pa chiy'isiyan shi' pa cotsjaat chiyôyinem pa yitsaat. Pa nôvey 

ts'ivee yiey na lhum'ôcjinuc pa namey na nuutch'e, pa lhavjôyeeshjulh jayu ja ve'lha 

cotsjaat chinôôclhanitsha ja ve'lha tc'a'sham. 

8Pôque cotsjaat yitsôt'ajesh jayu pa yinvacleyan na Israel; pa lhech lhjunash pa tanca 

t'ôyi'sheey jayu papi chinvacleyansha'ne ca nicômclôqui japi yichifas, vooy ti 

yin'ateesh jayu pa lhcootsjat japi Israel lhavos yiey ja tc'acshamsha'ne. 

Pava lhnônash pa chinvacleyan 

9“Yivaatsha, ya Lhcaanvacle, jayeesh: ¡Lhjunashlhaa napi lhanvaclesesh na Israel! 

¡Ya aj ca t'ôyi'sheey ca acômclôshat'eseesh pa ya aj ca avaclhan'een! ¡Pa 

acumjelhem'in pa vatniisclanjayashch'e shi' pa yivo'yeshch'e! ¡Avôômjelh ti 

lhatcuteshelhc'oya ja lhcootsjat japi yichifas! Yivaatsha, ya Lhcaanvacle, 

jayiyôjijanesh! 

10“Pa avoyjateshelhemch'e lhacôm'a pava t'ajuya ti chiyitsjulheshi pa lhcaclecli shi' pa 

t'ajuya ti chiyitsjuulhshi pa lhavôôj. 

11Pava chiyitsjulheshi pa tc'acshamsha'ne isjop ca lhjunasheeshjulh pava 

chiyitsjulheshi pava t'i'esh. Ja lhanquey homer ti doscientos veinti litros pa 

ajônshelhch'e jayu. Ja lhanquey bato t'ajuya ti t'i'esh atsjulheyshi ja ve'lha napu'nôjesh 

t'iya'esh ja lhey homer, vooy ja lhanquey efa t'ajuya ti chiyitsjuulhshi pava lhacacleli, 

pa lhjunashjulh pa ve'lha napu'nôjesh t'iya'esh ja lhey homer. 

12“Pa lhech lhjunasha java chiyitsjulheshi pa lhcaclecli: veinti geras chiyjôneshch'e 

pava once gramos; pa sesenta siclos pa chiyjôneshch'e pa ve'lha mina. 

13“Cavôque vatcufayjatesesh ca lhech lhanfanasha: Acatsônjatesh pava acavcalhjeselh 

pa trigo shi' pa cebada pa sesenta pava t'iyasesh lhjunasheeshvatjulh, pa acufayeshelh 

jayu pa ve'lha pava lhech. 

14Pa lhech lhjunasha pa lhape' ca nicaajtajelh'am pa acatsônjateshelh pava cien 

t'iyasesh lhjunashavatjulh, pa acufayeshelh jayu pa ve'lha pava lhech. 

15Pa vooy pava tashinshtas pa acu'melha ts'ivee jayu pava ve'lha pava doscientos, 

pava yilhavunshi pava yitjatas yiey ja Israel. Pavôque t'ajuya jayu pava chiycufa'yesh 

chiycôvjiyan, t'ajuya ti chiylhônsham shi' pava t'ajuya ti chiycufa'yeshjop ti 

chivaniisclanch'e, ti tcufayeshjop pa sasch'e ti chiyvômjatch'e. Yivaatsha, ya 

Lhcaanvacle, jayiyôjijanesh. 

16“Lhacôm'a papu ca naôvtaj'e yiey ja vatavtsateyish tanyôjiyayesh ca nijut cavôque ti 

lhcufayjat'em pa chinvacleyan yiey ja Israel, 

17pa lhech yiclôvalhem jayu pava ca chinjutajey yaquisetes t'ajuya ti chiylhônsham, 

shi' ti suyeshijop pava vatcufayjatesesh pava chiycôvjiyan shi' pa ôtjayetas t'i' ca 

nich'a vacha'taj pava jive'clas, pava nalhus ti chit'ichayshi shi' lhacôm'a pava 

lhc'usiyashesh ja Israel. Isjop jayu shta ca nôquesheyshi pava chiycufa'yeshjop pa 

sasch'e, pava vatcufayjates chiycôvjiyan pava t'ajuya ti chiylhônsham shi' pava 

chiycufa'yeshjop ti chivaniisclanch'e, ca jaspa chinvômjatemch'e pava lhsasch'e ja 

Israel. 

Pa vatc'usiyashesh pa Pascua 

18“Yivaatsha, ya Lhcaanvacle, jayeesh: Ja nalhu vatjutsa' ja jive'cla vatjutsa' pa ajutelh 

jayu pa vatcufayjat'esh vôcô ti amem pa lhayyasha, ca jaspa chinvat'isiyanesh pa 

sasch'e yiey pa vatishjanjavat. 

19Pa vatcasinô pa natcuumjam jayu pava napu' lhavoyey pa yaquiset ti 

chiycufa'yeshjop pa sasch'e, pa nip'aclaneshch'e jayu pava jpôychiyteyesh pava 

lhashic pa vatishjanjavat, pava yichatjulh t'afcato'clesh pa itôvat'esh shi' pava 

jpôychiteyesh pava lhashiclesh pa clayôych'e tasham. 

20Pa lhech lhanfanasha jayu pa nalhu napu'yama pa jive'cla ca chinefentajesha papu ti 

yisnatesh pa sasch'e ti ca'pemey ja't'ajesha ti nintôych'e. Pa lhech lhjunasha ca 

chin'isiyanesh'e jayu pa vatishjanjavat. 

21Pa nalhu catorce pa jive'cla vatjutsa' pa atôôlhshelh'e jayu ca avclanjatelh pa 

vatc'usiyashesh pa Pascua, pa môôjelhch'e pava napu'yama nalhus ca atujelh jayu lhpa 

yucuve ameyshi pa t'ajuya. 

22Pa lhech nalhu pa chinvacleyan pa nijut jayu pa vôcô ti lhcufayjat'eshjop pava 

yitsôt'ajesh lhsasch'e shi' lhacôm'a papi lhchifas, 

23pa ve'lhaaelh ts'ivee pava napu'yama nalhus pa nôqueshch'e pa vatc'usiyash pa 

chinôveshjop pava napu'yama vôcôc shi' pava napu'yama tashinshtas jayanjas, pa 

lhacôm'a ti amem pa lhayyasha, t'ajuya ti chiylhôneemsham pa Lhcaanvacle. Jô'tajesh 

shta ca nalhulhaajop ca natcufa'yesh jayu pa fusuc ti tc'ufayeshjop pa sasch'e. 

24Pa ve'lhaae ts'ivee pava vôcôc shi' pava tashinshtas ca chinapshinesh'e pava 

vatcufayjatesesh pava veinti kilos pava chiycôvjiyan shi' pava pu'jana litros nôquee pa 

lhch'alhu'esh pa lhape'. 

Vatc'usiyashesh pava t'aclôôc Jpeclevtesesh 

25“Shi' shta pa vatc'usiyashesh pava t'aclôôc Jpeclevtesesh, ca chinavclanjatshi pa 

nalhu quince pa napu'yama jive'cla, vooy pa chinvacleyan isjop jayu ca 

natcufa'yeshjop ca nôqueshch'e pava napu'yama nalhus, lhjunashach'ejulh ti 

chiycufa'yeshjop pa sasch'e, ca ninapjuntajsham pa t'ajô'jajulh pava yaquisetes ti 

chiyisnateshjop pava vatcufayjatesesh pava chiycôvjiyan shi' pa lhape'. 

Ezequiel 46 

Pava tanyôjijayeshjop pa chinvacleyan shi' papi lhchifas pava 
chivatc'usinatesh'in 

1Yivaatsha, ya Lhcaanvacle, jayeesh: Pa lhashi lhum'ôcjinucjulh pa clayôych'e tasham 

isjop jayu ca chinp'oey pa nôqueshch'e pava ve'lhayama nalhus ti chit'acum'in, pa 

chinc'at'ey jayu pa nalhu ti chit'ichayshi shi' pa nalhu ti nich'a vacha' pa jive'cla. 

2Pa chinvacleyan pa yich'ôcji jayu pa lhtôvash tôlhey pa clayôych'e fach'ee, pa 

nivatsavatjop jayu pa jpôychiteyesh pa lhashi. Lhan'e papi vatcasinôc pa napjunsham 

jayu pava yaquisetes chicufa'yesh pa nasnateshjop jayu pava chiycufa'yeshjop ti 

chivaniisclanch'e pa nôveshjop pa chinvacleyan, pa lhech pa nit'avuyshicham jayu 

yiey pa lhavôj'e pa lhtôvash pa lhashi, pa namjata cotsjaat pa lhtaco, pa nanjooylha pa 

nitay'e jayu. Pa lhashi pa tan jayu t'ôyi'sheey ca chinp'oey pa namja nuut. 

3Pava nalhus ti chit'ichayshi shi' ti nich'a vacha' pa jive'cla, japi lhtachifas pa nôclôj 

jayu yiey t'ajuyish pa Lhcaanvacle, t'ajuyish'e pa lhech lhashi. 

4Pava yaquisetes pavan yiesh'jop pa chinvacleyan pa nalhu ti chit'ichayshi t'ajuya ti 

chinapjunsham ti vatcufayjatesem pa Lhcaanvacle pava ve'lhayama tashinshtas nich'a 

us shi' pa ve'lha tashinshtaj jayanaj, lhacôm'a ti amem pa lhayyasha. 

5Pa ve'lhaae ts'ivee pava tashinshtas jayanjas ca natcufa'yeshjop pava veinte kilos 

chiycôvjiyan, shi' pava tashinshtas nich'a us pan lhjunash ti yenesh. Pa ve'lhaae ts'ivee 

pa veinte kilos chiycôvjiyan pa natcufa'yeshjop pava pu'jana litros nôquee pa 

lhch'alhu'esh pa lhape'. 



1559 

 

 
Nivacle Bible  

© 1994,  Sociedades Bíblicas Unidas. 
 

 
 

 

6Pa nalhu ti nich'a vacha' pa jive'cla pa natcufa'yesh jayu pa vôcô, pava ve'lhayama 

tashinshtas nich'a us, shi' pa ve'lha tashinshtaj jayanaj, lhacôm'a ti amem pa 

lhayyasha. 

7Pa ve'lhee ts'ivee pava vôcôc ca natcufa'yeshjop pava veinte kilos chiycôvjiyan, shi' 

pav'elh ti chivelhan'e ts'ivee pava tashinshtas jayanjas, shi' pava tashinshtas nich'a us 

pa lhjunash ti yenesh. Pa ve'lhee ts'ivee pava veinte kilos chiycôvjiyan, pa pu'jana 

litros nôquee pa lhch'alhu'esh pa lhape'. 

8“Meelh pa chinvacleyan ca nôctaj'ôcji, pa isjop ca lhech lhfanisheesh yiey pa 

lhtôvash pa lhashi, pa lhech nitôlh'e ca nôctajfach'ee. 

9Meelh pava vatc'usinatesh'in japi lhchifas ca nôctajeshey ti yôclôj pa Lhcaanvacle, pa 

isjop jayu ca nôque lhfanisheesh: papu ca nuytajey pa lhashi fchenajjulh pa nitô'lhey 

ca nôctajfach'ee pa lhashi fiyatjulh, vooy papu ca nuytajey pa lhashi fiyatjulh pa 

nitô'lhey ca nôctajfach'ee pa lhashi fchenajjulh. Pa tan jayu ca napecley pa lhech 

lhashi ti yuyey, vooy ca t'ajuyish'e lhashi. 

10Pa chinvacleyan isjop jayu ca nôquelh'ôcji papi lhchifas pa navchee'lhey shta pa 

lhech. 

11Pava nalhjunashvatc'oya vatc'usiyashesh pa chincufa'yeshjop jayu pava veinte kilos 

chiycôvjiyan ca ve'lhaae ts'ivee pava vôcôc shi' pav'elh pa chinvelhan'e ts'ivee pava 

tashinshtas jayanjas; shi' pava tashinshtas nich'a us pan lhjunash ti yenesh. Pava 

ve'lhee ts'ivee kilos chiycôvjiyan ca chincufaaytajesh jayu pa nôquee pava pu'jana 

litros nôquee pa lhch'alhu'esh pa lhape'. 

12“Meelh pa chinvacleyan ca nasnatajesh pa vatcufayjat chiyenem pa Lhcaanvacle, 

pan lhjunash pa yaquiset t'ajuya ti chiylhônsham ja't'ajesha pa vatcufayjat'eshjop ti 

chivaniisclanch'e, pa chinancat'ey jayu pa lhashi lhum'ôcjinucjulh ca nijutaj pa 

lhcufayjat'esh yiey pa lhanfanash pava nalhus ti chit'ichayshi. Ca nitôôlhtaj'ôcji, pa 

chinp'oey jayu pa lhashi. 

Pa vatcufayjat'esh pa nalhu 

13“Lhacôm'a pava nalhus ti nich'a nalhu pa chincufa'yesh jayu pa tashinshtaj ve'lha 

lhnincôp amem pa lhayyasha, secl'esh ca chinapjunsham ti lhancufayjat'em pa 

Lhcaanvacle. 

14Pa lhech lhjunasha, yinjôt pa nich'a nalhu ca chinasnatshem jayu pa Lhcaanvacle pa 

vatcufayjat'em pava napu'yama kilos chiycôvjiyan shi' pa ve'lha litro lhape', pa 

chinôtsiysham jayu pa climshi. Côque lhanfanash yajatesh jayu ti chivancafaycutesh. 

15Pa vatcufayjat'esh pan chinapjunsham tashinshtaj shi' pa chiycufa'yesh chiycôvjiyan 

shi' pa lhape', pa isjop jayu ca yajateesh ca nôveshi pa nich'a nalhu. 

Pava chifaycutesh pa chinvacleyan lhanfanash pa cotsjaat 

16“Yivaatsha, ya Lhcaanvacle, jayeesh: Pa chinvacleyan ca nitistajesh pa ve'lha papi 

lhcles pa cotsjaat ti yitsôt'ajesh, pa yamjey ti yitsôt'ajesh ti nôyôjeshi papi lhcles. 

17Taj ti pa chinvacleyan ca nitistajesh pa lhcootsjat pa ve'lha papi lhcavos, pa 

lhnasheesh jayu ca nitsôt'ajesh vooy ca namtajey pa nincôôp ti chicamamiyana, pa 

lhech pa napeclem jayu ca nitsôt'ajesh pa chinvacleyan pa mônlhaaesh jayu ca 

ninôyôjesh papi lhcles. 

18Pa chinvacleyan nivooyjulh ca nanjôclesh papu pava yitsôt'ajesh. Pava yijutey papi 

lhcles ti nôyôjesh pa isjop jayu ca nijutey pava yitsôt'ajesh; nôque lhjunash ampapu ca 

chinmônlhanitesh pavan nintsôt'ajesh pa tanca chincatsônjat'in jayu japi yichifas.” 

Pava chiyôjotshi yiey pa vatishjanjavat 

19Pa nijooylhach'e ja nivacle ti tsichaaj, yiey pa chiyuy'een tavayjulh ja lhashi, java 

lhtôvjas t'ajuyjulh ja fchenaj javan chiyvenchatem japi vatcasinôc. Pa t'apayayam ja 

yie' ti t'ajuyjulh ja nuutch'e, yiey pa t'ôyish'e, 

20pa yit'eshyam: “Nôque nan yiesh'e jayu japi vatcasinôc ca nitataytajesh pa t'asjaan 

pava yaquisetes chiycufa'yesh nan lhjunash pa vatcufayjatjop pa chitameneshlhavach 

ja't'ajesha pa sasch'e, pa nitatayesh pa vatcufayjat'esh pava chiycôvjiyan. Nôque 

lhjunash ti tan jayu ca chinanclanshi pava lhech yiey ja clayôych'e fach'ee, nilhecha 

japi lhtachifas ca nôc'ôcji jayu ca nit'ajaya java chiy'isiyan.” 

21-22Pa nijooylhach'e ti tsicha'jey pa clayôych'e fach'ee pa tsijôchijayanch'e java 

yichatjulh t'afcato'clesh. Pa ja'van ti ve'lhee ts'ivee java yichatjulh t'afcato'clesh ja 

clayôych'e ja ve'lha tsuyshi clayôych'e. Lhcôm'a ti t'ajôôjvatjulhsha'ne ti veinte metros 

pa quince metros; 

23pa t'afayjop java lhech ja ve'lha vatashclôfech utejesh, pa yi'ôcjisha'ne lhacôm'a ja 

vatashclôfech java itôvtes. 

24Pa lhechesh pa yit'eshyam: “Navôque vatatavtes jan yie' ti chiycheneshjop na 

vatishjanjavat ca chintataytajesh pava yaquisetes ti yijut japi vatachifas.” 

Ezequiel 47 

Pa yinôôt nachfach'ee yiey pa vatishjanjavat 

1Ja nivacle pa tsachaj ti nôjeshch'e ti yich'ôcji ja vatishjanjavat. Pa lhechesh pa ja'van 

ja shichaam ja lhashi ti nachfach'ee pa yinôôt, pa t'ajuyey ja lhum'ôcjinucjulh, jan 

t'ajuyshi ja vatishjanjavat. Pa yinôôt pa natch'eetsham yiey ja fayishey ja 

vatishjanjavat, jan tavayshi ja fiyatjulh ja itôvat'esh. 

2Pa nijooylhach'e ti tsivchajatey ja lhjuqu'eey ja vatishjanjavat ja lhashi fchenajjulh, 

pa tsachajfach'ee yiey ja chiyuy'een ja fach'ee ti t'ajuyjulh ja lhum'ôcjinuc. Pa 

tc'acchesha'ne jô pa yinôôt ti nachfach'ee yiey ja fiyatjulh ja chiyuy'een. 

3Ja nivacle pa yitshaam ti t'ajuyeshjulh ja lhum'ôcjinuc ja lhniyôc ti yichaj'in, ti 

yitsjuulhshi pa quinientos metros pa tsicheneypacham ja yich yinôôt, ja yinôôt pa 

yameychisham nava yifiincayôc. 

4Pa nijooylhach'e ti yitsjuulhshi jav'elh quinientos metros pa tsicheneypacham ja yich 

yinôôt; ja yinôôt pa yameychisham nava yicjatsuy. Pa yitsjuulhshi jav'elh quinientos 

metros pa tsicheneypacham ja yich yinôôt; ja yinôôt pa yameychisham ti'ma nava 

yôcoc. 

5Pa yitsjuulhshi jav'elh quinientos metros, ja yich yinôôt pa lhôjôyishesh ti'ma pa 

sasjop ca chinôquey pacham; pa vatjôney ja lhôjôyish ti apatoj pa tsi'sha ti isjop ca 

chinôc'apee. 

6Pa lhechesh pa yit'eshyam: “Avatôyjatch'e nava lhavan.” Pa nijooylhach'e ti 

tsachajey ja lhavôj'e ja lhôjôyish, 

7pa javanjop java napu' lhavjôych'e java acloj aacjuy. 

8Pa lhechesh pa yit'eshyam: “Nôque yinôôt ti t'ajuyey ja cotsjaat lhum'ôcjinucjulh pa 

yamey ja chitetajesh yiey ja Jordán, jan yam'esham jayu ja uj Tovôc Yicavôm. Meelh 

ca namtajey pa lhech'e vooy ja yinôôt yi'shi' ja tovôc pa nacônatshi jayu. 

9Vooy pa ca ninaashtaj'e ti yam'e ja factsejch'e pa isjop jayu ca nimônlhanitsha'ne 

pava nalhjunashvatc'oya yaquisetes shi' pava acloj sajech. Lhayaash ja yinôôt yi'shi' ja 

lhôjôyish ti nicôyôjatey jayu pa t'apôôytajshi pa yinôôt acôji, pa yimônlhanit jayu 

lhacôm'a pava nalheyisvatc'oya. 

10Nitôôlhshey ja Engadí pa namjey ja En-eglaim ti caaj jayu papi sajech lhavosesh, pa 

lhech yuc'at'e jayu ts'ivee pava lhaschatiy. Pa lhech'e jayu ti yaash shi' pava 

nalhjunashvatc'oya sajech jan lhjunash ja uj tovôc Mediterráneo. 

11Taj ti pava catucjisha'ne shi' pava vishiniclesh amji jayu pa acôji yinôôt; lhech 

mônlhee jayu pa yinôôt nucatshi, pa t'ajuya jayu ca chintôlhesha pa tsifoni. 

12Yiey java napu' lhavôjqu'e ja lhôjôyish tôlh'e' jayu java nalhjunashvatc'oya aacjuy 

lhavanjay. Java lhsashay tan jayu ca velheesh pa nancôtch'esha'ne, pa tanca ameem 

jayu pava lhay. Yinjôt jayu pa jive'cla ti caaj pava lhay, lhayaash ti yivayitch'e jayu pa 

yinôôt tôlhey pa vatishjanjavat. Pava lhay t'ajuya jayu ca chintuj, vooy pava lhsashay 

pa vatfetaseesh. 

Pava yôj'e' ts'ivee pa vatavtsateyish 

13“Yivaatsha, ya Lhcaanvacle, jayeesh: Navôque yôj'esha'ne ts'ivee ja vatavtsateyish 

ti chiyjutem jayu ti tanôyôjesh japi doce tc'acshamsha'ne ja Israel (vooy ja Josê pa 

chinetônesh pa ve'lha t'iya'esh ti napu'esham). 

14Yivaatsha janôôclhanitshe'ma ti jajutey nôque vatavtsateyish japi acchevot'elh. Pa 

acatsônshelh ca tc'acleeshvatjulh. Côque vatavtsateyish chinôyôjelh'am. 

15“Pava yôj'e' ts'ivee fchenajjulh, ca anaatsjulhtajeshelh ti yiey ja uj tovôc 

Mediterráneo pa ninaasham jayu ja yitsaat Hetlón shi' java yitsates yiey ja Zedad, 

16ja Berota shi' ja Sibraim (javan yamjulh ja lhcootsjat ja Damasco shi' ja Hamat), shi' 

ja Hazar-haticón (ti yôj'esha'nevatjulh ja Haurán). 

17Pa nôque lhjunasha pa yôj'esha'ne fchenajjulh pa nitôôlhshey jayu ja uj tovôc 

Mediterráneo pa namjey ja Hazar-enán, pa nit'ôs'esha'ne ja fchenajjulh ja 

lhcootsjat'elh ja Damasco shi' ja Hamat. 

18“Pava yôj'esha'ne ts'ivee lhum'ôcjinucjulh pa nitôôlhshey jayu lhôtôj'e jan yie' ja 

Haurán shi' ja Damasco pa namja ja yitsaat Tamar, shalheelhvane ja uj Tovôc 

Yicavôm, jan lhavôôjam ja tovôc Jordán, ti yivayjatelhvane jayu ja lhcootsjat Galaad 

shi' ja Israel. 

19“Pava yôj'esha'ne ts'ivee fiyatjulh pa nitôôlhshey jayu ja Tamar, pa ninaasham jan 

yie' ja yinôôt yiey ja Meriba-cades shi' ja tovôc lhaôs yiey ja Egipto, pa namjam ja uj 

tovôc Mediterráneo. 

20“Pa yôj'esha'ne nuutch'ejulh nitô'lha ja uj tovôc Mediterráneo, nitôôlhshey ja 

yivayjatelhvane ja Egipto ca namjey ja lhtacoyish yiey ja t'ajuyish'e ja chiyuy'een ja 

Hamat. 

21“Côque lhavtsateyish vanaatsjulhesh jayu japi doce tc'acsham ja Israel. 

22Lhtônôyôjelh jayu ti t'ajuyelh'a, shi' shta japi vena tôlhshi' ti yielh'atshi ca nicaajtaj 

papi lhcles yielh'atshi. Isjop jayu ca aychavalhshelha ti nivat'as'e yiey ja Israel. Pa 

meelh ca anaatsjulhtajeshelh ja cotsjaat japi tc'acsham ja Israel, pa chi'a shta japi lhech 

ca nôvey peelh. 

23Japi vena tôlhshi' ca nitistajesh peelh pa lhcootsjat yiey pa tc'a'sham ti yi'shi' ts'ivee. 

Yivaatsha, ya Lhcaanvacle, lhech jayeesh. 

Ezequiel 48 

Chicatsônjatesh pa vatavtsateyish papi tc'acshamsha'ne 

1-7“Navôque lheyis chiyi'sesh'ejop japi tc'acshamsha'ne. “Pa anaatsjulheshelh yiey ja 

yivayjatelhvane fchenajjulh pa nitôlhesh'e jayu ja uj tovôc Mediterráneo pa ninaasham 

ja Hetlón, ja chiyuy'een ja Hamat shi' ja Hazar-enán, yiey ja fiyatjulh ja lhcootsjat ja 

Damasco shi' ja Hamat, pa ve'lhaae ts'ivee pa tc'a'sham pa chinjutey pa t'iya'esh 

cotsjaat nitôôlhshey ja yivayjatelhvane lhum'ôcjinucjulh pa namjey ja nuutch'ejulh, 

nôque ti chiyisclaneshvatich'e: ja Dan ja Aser ja Neftalí ja Manasês ja Efraín ja Rubên 

ja Judá. 

8“Pa tatsha ca ninamey'in jayu pa cotsjaat ti chiyôyinem, pa ninashey shta ja 

lhum'ôcjinuc pa namey jayu ja nuutch'ejulh. Pa lhjuc'ach'e ca natsjuulhtajshi jayu pa 

doce kilómetros nôquee pa lhch'alhu'esh, shi' pa lhavôôj ca natsjuulhtajshi jayu pa 

lhjunashach'ejulh ti chiyitsjuulhshi pav'elh cotsjatis ti yiey ja lhum'ôcjinuc ti yamey ja 

nuutch'ejulh. Pa nôvji' lhcachivat jayu pa vatishjanjavat. 

Pa cotsjaat chivenchatem pa Lhcaanvacle 
(Ez 45.1-6) 

9“Pa t'iya'esh chiyvenchatem pa Lhcaanvacle yi'shi' pa lhech cotsjaat pa doce 

kilómetros jayu nôquee pa lhch'alhu'esh pa lhavôôj pa napu'nôjesh kilómetros pa 

lhjuc'aach'e. 

10Ca nôvji' pôque t'iya'esh pa cotsjaat chiyvenchatem japi vatcasinôc; pa natvayjulh ja 

fchenaj shi' pa tavayjulh ja fiyat pa chinatsjuulhshi jayu pa doce kilómetros nôquee pa 

lhch'alhu'esh, shi' pa tavayjulh ja lhum'ôcjinuc shi' ja nuutch'e, pa ve'lhanôjesh 

kilómetros. Pa nôvji' lhcachivat jayu pa lhishjanjavat pa Lhcaanvacle. 

11Pa lhech cotsjaat chinôyinem jayu japi vatcasinôc ti chiyvenchatesh ts'ivee pa 

Lhcaanvacle, lhclesesh ja Sadoc, ti chiyclôvalhchiyinesh jayu na yicumjayash ti 

ninôqueysha jap'elh Israel lhavos ti tanuc'oya java yinôyishay, jan lhfanishlhavach 

japi levitas. 

12Pa lhe'naa, ti yi'shi' ja t'iya'esh chiyvenchatem pa Lhcaanvacle, ti yiesham ja 

lhcootsjat japi levitas, japi vatcasinôc caaj jayu pa lhcootsjat, pa lhech t'iya'esh yaash 

ti chiy'isiyan. 

13Pa velheeshelhsham pa lhcootsjat japi vatcasinôc, japi levitas ti caaj jayu pa 

yitsôt'ajesh, pa lhech chiyitsjuulhshi jayu pa doce kilómetros nôquee pa lhch'alhu'esh 

pa lhavôôj pa ve'lhanôjesh kilómetros pa lhjuc'aach'e. Pa t'iya'esh ti chiyvenchatem 

jayu pa Lhcaanvacle, pa namvatsham pa doce kilómetros nôquee pa lhch'alhu'esh pa 

lhavôôj pa napu'nôjesh kilómetros pa lhjuc'aach'e. 

14Pôque chiyashjatesh t'iya'esh pa vatavtsateyish. Pa tanca ve'lhaa pa t'iya pa lhech ca 

isa'jop ca chincasha'yesh ja't'ajesha pa ca chinchenjulh ja't'ajesha ca chinjuta papu, 

lhayaash pôque chiyvenchatem pa Lhcaanvacle. 

15“Pa t'iya'esh ti mônlhee, pa doce kilómetros nôquee pa lhch'alhu'esh pa lhavôôj pa 

napu' kilómetros nôquee pa lhch'alhu'esh pa lhjuc'ach'e, pa nichin'isiyan. Lhech 

nôv'e'in jayu papi nivacle pa lhech nôv'e' jayu shta pava yitjatas t'ajuya pava vatôclôy. 

Yiey jayu pa lhcachivatshi pa yitsaat, 

16pa chinôjesh'e jayu pa lhjuc'ashivatjulh pa dos mil doscientos cincuenta metros pa 

lhavjôyesh. 

17Pa namjop pa yitsaat pava chinan'e' pava yitjatas, pava lhech caaj pava ciento 

veinticinco metros pava ca lhjuc'aclach'e yiey pava yichatjulh nash'e ts'ivee. 

18Vooy pava lhavjôych'e pa yitsaat pa lhech nôv'e' pa cotsjaat ve'lheelhsham pa 

t'iya'esh chiyvenchatem pa Lhcaanvacle, pa lhech ve'lhanôjesh kilómetros pa lhavôôj 

yiey ja lhum'ôcjinucjulh shi' peelh pa natvayjulh ja nuutch'ejulh. Pa lhech cotsjaat 

chiyclajanshi jayu, vooy pava ca nivacalhtajshi t'ajuya jayu ca nituj papi nivacle ca 

natcuumtaj'een pa yitsaat. 

19Papi ca natcuumtajshiin pa yitsaat, pa ca naôvtaje' ca lhechtaja ti tc'a'sham japi 

Israel lhavos ca nitsôt'ajtajesh, pa niclajanshi jayu pa lhech cotsjaat. 

20Lhacôm'a pa cotsjaat ti chiyôyinem ti chivelhansham pa t'iya'esh ti chiyvenchatem 

pa Lhcaanvacle pan yie' pa yitsôt'ajesh pa yitsaat pa nasclanvatich'e jayu ca 

lhjuc'aclashivatjulh pa doce kilómetros nôquee pa lhch'alhu'esh pa lhavjôyesh. 

Pa cotsjaat t'ajuya pa chinvacleyan 
(Ez 45.7-8) 

21-22“Pa chinvacleyan pa nôvey jayu pa mônlha pa chinashclafjop cotsjaat ti 

mônlhashi java lhcootsjatis ja Judá shi' ja Benjamín; nôque yit'esh, pava cotsjatis yiey 

t'ôyiish shi' jeelh tavay'apee ja t'iya'esh chiyôyiney pa Lhcaanvacle shi' pa lhcootsjat 

pa yitsaat. Natsjuulhshi jayu pa doce kilómetros nôquee pa lhch'alhu'esh pa 

lhjuc'aach'e, pa namey yiey ja tavayshi ja lhum'ôcjinuc pa namey ja yivayjatelhvane 

lhum'ôcjinucjulh, pa na'shey ca nuutch'ejulh pa namjam ja uj tovôc. Yiey pa 

lhcachivatshi lhech yie' jayu pa t'iya'esh chiyôyaney pa Lhcaanvacle, pa 

vatishjanjavat, pa nôquee pa t'iya'esh t'ajuya japi levitas shi' pa lhcootsjat pa yitsaat. 

Pa lhcootsjat pap'elh tc'acshamsha'ne 

23-27“Pa lhcootsjat pap'elh tc'acshamsha'ne pa natjuyeshey pa fiyatjulh. Pa ve'lhaae 

ts'ivee pa tc'a'sham ca chinjutey jayu pa ve'lha t'iya'esh pa cotsjaat ca nitôôlhshey ja 

yivayjatelhvane ja lhum'ôcjinuc pa namjey ja nuutch'ejulh, pa nôque lhjunash ti 

chiyisclaneshch'e: ja Benjamín ja Simeón ja Isacar ja Zabulón ja Gad. 

28“Ja fiyatjulh pa lhcootsjat'esh ja Gad, ja yivayjatelhvane pa nitôôlhshey jayu ja 

Tamar, pa ninaasham pa yie' pa yinôôt yiey ja Meriba- cades shi' ja tovôc lhaôs yiey 

ja Egipto, pa namey ja uj tovôc Mediterráneo. 

29“Pôque vatavtsateyish chiyjutey jayu ti tanôyôjesh japi tc'ashamsha'ne ja Israel, pa 

lhech afanisheeshelh ca atanatsjulhtajeshelh jayu. Yivaatsha, ya Lhcaanvacle, lhech 

jayeesh. 

Pava lhashic pa Jerusalên 

30-34“Pa yitsaat namjop jayu pa vatashclôfech, pa natsjuulhshi jayu pa dos mil 

doscientos cincuenta metros ca ve'lhaae ts'ivee pava yichatjulh lhavjôyesh. Pa ve'lhaae 

ts'ivee pa lhavjôyesh pa vatashclôfech pa caaj jayu pava pu'jana lhashic, pa ve'lhaae 

ts'ivee pa chinvenchateshch'e ja tc'acshamsha'ne ja Israel pa nôque lhanfanasha: Pava 

lhashic fchenajjulh: ja Rubên, ja Judá shi' ja Leví; pava lhashic lhum'ôcjinucjulh: ja 

Josê, ja Benjamín shi' ja Dan; pava lhashic fiyatjulh: ja Simeón, ja Isacar shi' ja 

Zabulón; pava lhashic nuutch'ejulh: ja Gad, ja Aser shi' ja Neftalí. 

35Pa vatashclôfech pa natsjuulhshi jayu pa yamvatsham pa nueve mil metros pa 

lhavôôj, vooy pa lhanqueyeshc'oya jayu pa yitsaat: ‘Pa Lhcaanvacle lhech yie'’.” 

Daniel 

Daniel 1 

Pa tôlh'eshicham 

1Jan t'ôplheeshch'e ti pu'janaesh ja nincôôp ti chinvacleyan ja Joacim, ti 

lhcaanvacleesh'e ja Judá, vooy ja Nabucodonosor, lhanvacle ja Babilonia pa yamey ja 

Jerusalên pa yamelhjop japi lhcavos ja yitsaat. 

2Pa Lhcaanvacle yivashanem ja Nabucodonosor ti yash'apee ja Joacim, shi' shta ti 

yichajc'oya java acloj chiyjuyjata ja lhishjanjavat pa Dios. Vooy ja Nabucodonosor 

yicha'jey'in japi vanôôcfasha'ne yiey ja Babilonia, pa yan'ôcji java isis chiyvenchat 

t'ajuya ja vatishjanjavat jan yie' java lhdiosec; 

3jô'tajesh ti yiyôjiesha ja Aspenaz, lhanvacleesh japi t'acum'een ja lhajpôyich ja 

lhcaanvacle, ti vooyshi japi tôlhshaam japi Israel lhavos ti yinôôclhanitsha tatsha 

4ti yichaaj japi nich'acsha'ne isis, ti ampa ca sasee, pa tôôytsesesh pa tcajôyshayesh 

pava matas pa yitô'yish ti t'acum'een ja lhajpôyich ja lhcaanvacle. Japi lhech pa 

chiyeyjatsjanesh ja lhcliish shi' ja lhfanishlhavach japi caldeos. 

5Ja Nabucodonosor tayôjijaneshjop shta japi lhech nich'acsha'ne ca chinjutey'in pava 

nalhus pava yitsôt'ajesh lhacôs shi' pa ôtjayetas t'i' ca niyôjayanshiin ca nôqueshch'e 

java pu'jana nincôpes, vooy ca nitiftajeshch'e pa mônlhaaesh ca nicumjat'in. 

Pa Daniel shi' papi t'iyôyjafas ti yiey pa lhajpôyich pa lhcaanvacle 

6Yi'shi' japi lhech nich'acsha'ne lhech ja Daniel, ja Ananías, ja Misael shi' ja Azarías, 

tô'lha japi t'ajôj'esham ja Judá. 

7Japi lhech yinich'anatshem java lheyis ja t'acum'een ja lhajpôyich ja lhcaanvacle: ja 

Daniel pa lhqueyesh Beltsasar; ja Ananías, pa lhqueyesh Sadrac; ja Misael, pa 

lhqueyesh Mesac; vooy ja Azarías, pa lhqueyesh Abed- nego. 

8Vooy ja Daniel pa yaychavalheshlhavne ca ya aj ca nivatsasinatesh pa lhôc shi' pa 

ôtjayetas t'i' yiyôjiin ja lhcaanvacle, pa t'aalhsha ja lhanvacleesh japi t'acum'een ja 

lhajpôyich ja lhcaanvacle ca ya aj ca nitôyôjijanesh pava vatcôs ca nivatsasinatesh. 

9Tôlha'jop pa Dios ja lhanvacleesh japi t'acum'een ja lhajpôyich ja lhcaanvacle ti 

yueshch'e ja Daniel, 

10taj ti pa yit'esha: —Tsijovaytajeshjulh ja yinvacle. Vooy lhavaatsha yit'eshyam ti 

tajulhey ca atujelh shi' ca ayô'elh, ca navantajelh ti naajunasheelhch'ejulh jap'elh 

nich'acsha'ne pa tôlhelh'atsham jayu ti nivalhyi ja lhcaanvacle ca nasclôn. 

11Pa lhechesh ja Daniel pa tasinôyelh ja chiyclôvalhchiyinesh ja lhanvacleesh ti 

t'acum'een ja lhajpôyich ja lhcaanvacle, pa yiyôjiesha ca ninujumatsenesha ja Daniel, 

ja Ananías, ja Misael shi' ja Azarías, pa yit'esha: 

12—Jatants'aclanesh'a ca ac'alhtanesh napuque acavos: ca ayôjijanshem ca 

nôqueshch'e pava napu'nôjesh nalhus ca anjuteelhyi ja tsi'shaa ca jatujelh pava 

chiycôvjiyan shi' ca tsi'shaa ca c'ayôelhshi pa yinôôt. 

13Ca chint'ôntajshi pava lhech nalhus pa asclôvalhelhjop pa lhjunash jap'elh 

nich'acsha'ne ti tuj ts'ivee pa lhôc ja lhcaanvacle, pa lhechesh pa asvaneelh pa 

yijunashelh. 

14Vooy ja chiyclôvalhchiyinesh pa yajulhjatey, pa yicheshch'e java napu'nôjesh 

nalhus ti yic'alhtanesha ts'ivee. 

15Vooy ti t'ônshi' java napu'nôjesh nalhus pa vena lhjunash ts'ivee ti isischisham shi' ti 

ya'sheshc'oya ti t'unvatsham'in lhacôm'a jap'elh nich'acsha'ne ti tuj pa lhôc ja 

lhcaanvacle. 

16Pa nôque lhjunashesh, jan yiclôvalh ti yichajch'een pa lhôc shi' pa ôtjayetas t'i' japin 

yen ti tuj shi' ti yiyô'ji, pa yijutch'e java chiycôvjiyan ti tuj. 

17Japi lhech yichatjulh nich'acsha'ne pa yijutem pa Dios pa lhtôycheyash shi' pa 

lhcajôysha ti yitôyc'oya lhacôm'a java nalhjunashvatc'oya chiyetônch'e. Jô'tajesh ja 

Daniel ti yitôyc'oya pa nash'e lhacôm'a pava nalhjunashvatc'oya ti yi'shi' vatôvaat shi' 

pava vatatsômatas. 

18C'oya ti yameyjop pa yetôn'ejop ja lhcaanvacle ti yinôôclhanita, pa jaspa chinchajey 

t'ajuyish japi nich'acsha'ne, vooy ja lhanvacleesh ja lhajpôyich ja lhcaanvacle pa 

yicha'jey t'ajuyish. 

19Ja lhcaanvacle pa yasinôqui japi lhech, pa lhacôm'a japi nich'acsha'ne pa nive'lhaa 

papu ca nivan ja lhcajunasheeshch'ejulh ja Daniel, ja Ananías, ja Misael shi' ja 

Azarías, pa lhe'naa ti yimônlhanitesh ti t'acu'mem'in ja lhcaanvacle. 

20Lhacôm'a java yen ti yitô'ya shi' ti tcajôyshayesh, javan niy'ôsesh'in ja lhcaanvacle, 

pa napu'nôjesh jat'ajô'jesh java ya'sheshc'oya ti yitô'yish japi lhavcajôyshinjas shi' japi 

lhavitôyjesesh japin yi'shi' ja lhanvacleyash. 

21Vooy ja Daniel pa lhet lha yicheshi yamjey ja vatjutsa' lhnincôp'esh ti 

lhcaanvacleesh'e ja Ciro. 

Daniel 2 

Pa lhtsamaat pa lhcaanvacle Nabucodonosor 

1Ti yicheshch'e java napu'eyshi nincôpes ti chinvacleyan, vooy ja lhcaanvacle 

Nabucodonosor pa caaj java lhtsamatas, pa tôlh'ejop java lhech pa uj ti 

yaychavalhjamatan'in pa ninmôjayan. 

2Pa tayôjijanesh ti chiytône'mey japi lhavcajôyshinjas, japi tôyjesesh, japi vôntôyitesh 

pava catiis shi' japi caaj pa lhtôycheyash, ca jaspa ninôclitemch'e pava lhech 

lhtsamatas. Japi lhech pa yicheyshi ja lhcaanvacle, 

3jô lhech pa yit'esha: —Caajyam ja yitsamaat uj ti tsaychavalhjamatan'in jayeetajesh 

ca nastôyc'oya. 

4Vooy japi caaj pa lhtôycheyash pa yit'esha ts'ivee ja lhcaanvacle: —¡Yajatesh ti 

mônlha na Yinvacle! Anfaclemch'e na Yinvacle napuque acavos pan lhanjujôm, pa 

vooy yivaatsheelh pa janôclitelhch'e'am pa t'ônashch'e. 

5—Nôque lhjunash ti jaychavalhey —yit'esh ti yicuulh ja lhcaanvacle—: Ca 

nianfactajeelhyam na lhech yitsamaat shi' pa t'ônashch'e, pa c'at'iyayanelhsha'ne jayu 

pa vooy java ajpôyjeyelh pa chinaclapjuqu'e pa t'iyaseesh. 

6Taj ti ca anfactajelhyam ja janjujôm shi' pa t'ônashch'e, pa c'atiselh jayu yivaatsha, 

shi' pa anch'anjayashelh shi' pa uj anôclôjqueyashelh. Pa nôque lhjunash pa 

anfacleelhyam ja lhjunashch'e ja janjujôm, pa anôclitelhch'eyam pa t'ônashch'e. 

7Japi caaj pa lhtôycheyash pa napu'esh ti yachajeshjulh ts'ivee: —Anfacleelhyam na 

Yinvacle pa lhanjujôm, vooy yivaatsheelh pa janôclitelhch'e'am pa t'ônashch'e, 

8—Tsitô'yish jô nôqueesh —yit'esh ti yicuulh ja lhcaanvacle— avaatsheelh lhenelh ca 

aashelh pa analhu'elh, lhayaash ti lhpe'yeelhch'e na jaychavalh'e. 

9Pa lhe'naa ca nianfactajeelhyam ja janjujôm, pa alhacôm'aaelh ti naclôyitelh jayu pa 

anivalhcheyashelh, lhayaash ti p'alha ti lhavaatculheshelh ca asculheshelhjulh pa 

vatcuts'aji shi' pava vat'ôôlhjônjavos, pa lhach'aneshelhjop pa ac'aplhueshelh ca 

anvaych'aclajtajeshelh pa afanisheshelh. Anfacleelhyam ja yitsamaat pa tsitô'ya jayu 

vitsha ca anôôclhanitajelhch'eyam pa t'ônashch'e. 

10—Ampapu ca nôvey na cotsjaat ca nitôyc'oya— yit'esh ti yachajeshjulh japi caaj pa 

lhtôycheyash— ca isa'emjop ca niteetshema na lhcaanvacle nava yen ca nitô'ya. Nan 

lhjunash shta ti nive'lhaa pa lhcaanvacle ti yaash shi' ti t'unesh'in pa lhfanishlhavach'in 

ti iseemjop ti t'a'lhajop nan lhjunash ti lht'a'lhajop napi lhavcajôyshinjas shi' napi 

avitôyjes shi' shta napi caaj pa lhtôycheyash. 

11Na Yinvacle, nava lht'aalhtaja nic'ôôjlhaach'e pa ampapu ca niteetshaam, ameesh ca 

lhecha nava a'diosec; ¡taj ti pava lhech ninôvji' napi nivacle! 

12C'oya ti yipe'yach'e côque ja lhcaanvacle pa yivôcôyan pa tayôjijanesh ca 

chinclônsha'ne lhacôm'a japi caaj pa lhtôycheyash yiey ja Babilonia. 

13Pa c'oya ti chiypeya' lhacôm'a pa vatyôjijat pa vooysha'ne shta ja Daniel shi' japi 

t'iyôyjafas jaspa chinclônsha'ne. 

Pa Daniel yashinitjatem pa lhtsamaat pa lhcaanvacle 

14Pa lhechesh ja Daniel pa yisclaneshic'oya shi' ti tcajôyshaych'e ti tasinô'yelh ja 

Arioc ja lhanvacleesh japi lhc'afoquelhay ja lhcaanvacle, ti palha ti 

chinvôncaclônjatsu'esh japi caaj pa lhtôycheyash. 

15Pa niyôsesh: —¿Ta t'e lhayaash ja lhcaanvacle ti tayôjijanesh ti lhfanishesh'in 

côque? Ja Arioc pa nôclitemch'e pa tôlh'ejop. 

16Pa lhechesh ja Daniel pa yichey ja lhcaanvacle ti vatants'aclansha ca nivashanem 

cum ca ninôclitemch'e pa lhtsamaat shi' pa t'ônashch'e. 

17Pa nijooylha ti yichey ja lhajpôyich ti nifaclemch'e lhacôm'a japi t'iyôyjafas ja 

Ananías, ja Misael shi' ja Azarías, 

18ca jaspa t'aalhshey pa Dios yiey pa vôôs ca nefenesh pa lhech t'astaay, pa jaspa 

tanca chinclôneelhsha'ne vatjuulh jap'elh caaj pa lhtôycheyash yiey ja Babilonia. 

19Jô lhech tulh ti chinôclitem ja t'astaay ja Daniel ti chiyvanjiyinesh, vooy jô lhech 

Daniel ti yôclôjeshey pa Dios yiey pa vôôs 

20java lhech lhclishay: “Chiyôclôjeshey yajatesh pa lhey pa Dios, lhayaash ti 

yitsôt'ajesh pa pa vatôycheyash shi' pa t'unaj. 

21Lhavaatsha yuyjatvanôcji java nalhus shi' java t'ajô'jesh ti ve'lha yincôôp; ti 

yivômjatesh shi' ti yinvacleyansha'ne papu, pa yijutem pa lhtôycheyash japi caaj pava 

yitô'yish shi' ti yijutem pa lhcajôysha japi caajem pa lhcajôysha. 

22Lhavaatsha nôclit pava nayieyshi shi' pava t'astaya; pa nitôfaclesh pava yi'tajshi pa 

tulhitaj, lhayaash ti yi'shi' pa lhech pa vatqu'isjuyaj. 

23Avaatsha, lh'Dios'ash japi yinavot, jajut'am na yishami'ash shi' ti c'ôclôj, lhayaash ti 

lhascajôyshiyan shi' ti lhts'unitjat; pa nôqueesh lhastôyjata na jaya'lhesh'a: 

lhastôyjatelha nava yaychavalhjamatan'in na lhcaanvacle.” 

24Ti nôjeshch'e côque, pa yichey ja Daniel ja Arioc, jan yiyôjiesha ja lhcaanvacle ca 

chinclônsha'ne japi caaj pa lhtôycheyash yiey ja Babilonia, pa yit'esha: —Ya aj ca 

aclônsha'ne japi caaj pa lhtôycheyash. Aschajey t'ajuyish ja lhcaanvacle, vooy 

yivaatsha janôclitemch'e jayu lhacôm'a pa lhtsamaat. 

25Pa yicha'jeyshi tatsha ja Arioc ja Daniel yiey t'ajuyish ja lhcaanvacle 

Nabucodonosor, pa yit'esha ja lhcaanvacle: —Tôlhshaam japi judíos japin chiysas'in ti 

javan na ve'lha nivacle yinôôclhanitemch'e jayu na Yinvacle pa t'ônashch'e pa 

lhtsamaat. 

26Pa lhechesh pa yit'esha ja lhcaanvacle ja Daniel, jan lhqueyesh Beltsasar: —

¿Isjop'am avaatsha ti lhteetshayam na yitsamaat shi' pa t'ônashch'e? 

27Ja Daniel yit'esh ti yicuulh: —Nive'lhaa japi caaj pa lhcajôysha, pa vatvitôyej, pa 

lhavcajôyshinaj nilhecha pa vantôyitesh pava catiis, ca isa'emjop ca ninôclitemch'e na 

Yinvacle pa t'astaay ti yentaj ca nitôyc'oya. 

28Taj ti caaj pa ve'lha Dios yi'shi' pa vôôs ti vancatôyjata pava t'astaay, pa lhech 

yitôyjataja na Yinvacle pava vaclan jayu. Pa janôclitemch'e jayu na Yinvacle ja 

lhtsamaat shi' ti yi'shi' lhtô'vat pa lhechesh ti yimô'. 

29Na Yinvacle ti yi'apee ja lhmôjôvat; pa yaychavalhjat'in pava vaclan jayu, vooy pa 

lhech yitôyjata nava t'astaay ti nitôfacjatesh. 

30Ya chi' shta tsitôyjata nôque t'astaay, taj ti niyalhecha ca ya'sheshc'oya pa ca 

nastô'yesh lhacôm'a napi nivacle, vooy ti janôclitemch'e na yinvacle pa t'ônashch'e ja 

lhtsamaat, pa nôque lhjunash na Yinvacle, ti isjop ca nitôyc'oya pava 

vataychavalhjanôc ti natsham'in. 

31“Ja lhtsamaat, na Yinvacle, yivan'e t'ajuyish ti chiytsemaaj pa uj vatajpec pa nôcshi' 

shta, pa t'e pa lhjunash. 

32Pa lhshatech pa vatajpec yiesh pa clesanilh cojiyaj tsi'sha; vooy pa t'oot shi' pava 

t'itjuy pa clesanilh clim; vooy pa lhcachi' shi' pava lhacoc pa clesanilh yucch'e; 

33vooy pava lhcaclôy pa clesanilh yacutch'e; vooy pa pacham pava lhafoc pa clesanilh 

yacutch'e, vooy peelh pacham pa ayisjan. 

34Meelh na Yinvacle ti yovalhey lhôn lhpa utiyuc ti tôlh'apee lhpa utej, ti ampapu ca 

nant'uqu'e', ti nat'esha'ne pava lhafoc pa vatajpec pa nicôtjatsha'ne. 

35Pa nivinshaa lhôn pa clesanilh yacutch'e, pa ayisjan, pa yucch'e clesanilh, pa clim 

clesanilh shi' pa cojiyaj clesanilh pa lhacôm'a ti yalhalha ti lhamôqu'esh, jan lhjunash 

ti shnavôp'esh ti chiyisclanshi pa trigo vooy pa lhaviim ti yivôm'in pa ampa ca 

mônlhaae. Taj ti lhpa utej lhpa nateysha'ne pa vatajpec pa yalhalha'esh ti utiyuqu'esh 

pa yam'apee pa cotsjaat. 

36Côque lhtsamaat. Pa nôqueesh janôclitemch'e na Yinvacle pa t'ônashch'e ti nijujôm. 

37Na Yinvacle ya'sheshc'oya lhacôm'a nap'elh lhcaanvacles, lhayaash ti pa Dios yiey 

pa vôôs yijutem na lhanvacleyash, pa t'unaj, ti yicont'aj ti tanch'anjay. 

38Na lhech tif'apee lhacôm'a jan yie' napi tsitenas nivacle, nava yaquisetes shi' nava 

ajôclôs; pa lhech yan'ôcji lhacôm'a pa t'unaj na Yinvacle ti lhshatech'esh na clesanilh 

cojiyaj. 

39Pa nijooylhach'e jayu na lhanvacleyash na Yinvacle peelh lhcaanvacleesh 

shichamc'oya na yitsôt'ajesh, pa nijooylhach'e pa pu'janaeyshi pa lhanvacleyash jan 

lhjunash pa clesanilh yucch'e, pa tif'apee jayu lhacôm'a na cotsjaat. 

40Pa nijooylhach'e jayu ti nam pa yichatjulheyshi lhcaanvacle t'un jayu jan lhjunash pa 

clesanilh yacutch'e; pa nôque lhjunasha pa clesanilh yacutch'e ti yoflhitshisha'ne 

lhacôm'a shi' ti yivômjatsha'ne, pa nôque lhjunash jayu pa lhanvacleyash pa 

noflhitshisha'ne shi' ca nivômjatshisha'ne jayu lhacôm'a pav'elh vatvaclevshay. 

41Na Yinvacle ti yi'van shta pa yiey lhafoc shi' pava lhafjusesh pa ayisjan shi' peelh 

clesanilh yacutch'e; côque nôque yich'e' ti vacôtsônsham jayu pa lhanvacleyash, 

lhama'taj ti caajtaj pa t'unjaniyash pa clesanilh yacutch'e, nan lhjunash ti yi'van na 

Yinvacle pa clesanilh yacutch'e ti vanacshentajelh pa ayisjan. 

42Pava lhafjus ti yiesh pa clesanilh yacutch'e vooy peelh pacham yiesh pa ayisjan, 

nôque yich'e' pa lhech vatvacleyash pa t'un'in jayu pa nincont'aj jayu tatsha pa lhech 

nalhu. 

43Yiey nan lhjunash ti yi'van na Yinvacle pa clesanilh yacutch'e ti vanacshenelh pa 

ayisjan, pa nôque lhjunasha papi chinvacleyanesh pa ve'lhaasham jayu tôlh'ejop ti 

lhtats'avot ti vanijayachisha'ne; taj ti tanca ve'lhaasham pa lhavu'vat ts'ivee, nan 

lhjunash ti nisa'jop ti vanacshentajelh pa clesanilh yacutch'e pa ayisjan. 

44Pan lhavôjesh ti chinvacleyan papuque lhcaanvacles, vooy pa Dios yiey pa vôôs, pa 

yivclanjatshi jayu pa vatvacleyash ti tan jayu ca chinvômjatshi pa tanca na'shesh'apee 

pap'elh lhtachifas, vooy pa lhech pa tif'e' jayu lhacôm'a pav'elh vatvaclevshay, pa 

yajateesh jayu ca nicaaj. 

45Côque yich'e' lhpa utej ti yi'van na Yinvacle ti tôlh'apee lhpa utiyuc ti ampapu ca 

nit'uqu'e; lhpa lhech utej ti yimcôyansha'ne pa clesanilh yacutch'e, pa clesanilh 

yucch'e, pa ayisjan, pa clesanilh clim shi' pa cojiyaj. Pa uj Dios ti yivanjiyinesh na 

Yinvacle pava vaclan jayu. Yijôqu'e ca lhtsamaat, shi' ti nôclitemch'e yijôqu'e shta. 

46Pa lhechesh ja lhcaanvacle Nabucodonosor pa t'acjatsuy'e t'ajuyish ja Daniel ti 

yamjata cotsjaat ja lhshatech pa tayôjijanesh ca chinlhôneemsham pava vatcufayjates 

shi' pa acôjqu'e pa lhniish. 

47Pa nijooylhach'e ti yit'esha ja Daniel: —Yijô' pa a'Dios'elh avaatsheelh ti 

ya'sheshc'oya lhacôm'a nav'elh chiydiosiyan; pa lhech Lhanvacle napi 

chinvacleyansha'ne pan vancatôyjata pava t'astaay, taj ti avaatsha isjop'am ti lhnôclit 

côque t'astaay. 

48Pa nijooylha ja lhcaanvacle ti yashjatesh ja Daniel shi' ti acloj pava tanch'anjayesh 

shi' ti acloj pava tisesh; jô'tajesh ti yetônesh ti lhanvacleesh ja yitsaat Babilonia pa 

chiyashjatesh ti lhanvacleeshjop lhacôm'a japi caaj pa lhtôycheyash yi'shi' japi 

lhchifas. 

49Pa t'aalhshe'ma ja Daniel ja lhcaanvacle ca nanshi' ja Sadrac, ja Mesac shi' ja Abed-

nego ca niclôvalhchiyinesh pa lhcumjayashesh'in yiey ja yitsaat Babilonia. Vooy 

lhavaatsha ja Daniel pa mônlhee jan yie' ja lhcaanvacle. 

Daniel 3 

Chiyôclôj pa vatajpeclesh pa clesanilh cojiyaj 

1Ja lhcaanvacle Nabucodonosor tayôjijanesh ti chiyisnatesh ja vatajpeclesh clesanilh 

cojiyaj, pa treinta metros pa t'aplhuquishaam pa pu'jana metros pa lhjuc'ach'e, pa 

tayôjijanesh ca chinan'e' yiey ja tavashay yiey ja Dura, yiey ja yitsaat Babilonia. 

2Pa nijooylha ti tayôjijanesh ti chiytôney lhacôm'a japi lhanvaclesesh pava chiyie' 

ts'ivee, japi lhanvacles japi c'afoquelhay, japi lhanvaclesesh java yitsates, japi 

lhanvaclefas, japi pesoc lhavosesh, japi tcaasclanchaych'e, japi vôntôyitesh pa 

vatyôjijat shi' jap'elh lhcaanvaclesesh java yitsates, jaspa nachey'in ti tc'aeshvane ja 

vatajpec jan tayôjijanesh ti chiyisnatesh. 

3Lhacôm'a japi lhech chiyashjatesh ti lhcaanvaclesesh japi lhchifas pa tc'aevane ts'ivee 

yiey t'ajuyish ja vatajpec ti yisnatesh pa lhc'usiyashesh'in. 

4Jô lhech ti nifac ja tôlhesh'e ja vatc'usiyashesh'in pa tayôjijanesh ti yisitsenesh: 

“Ach'anelh'atshi nivacle lhacôm'a napi lhtatvelhavot, napi lhtachifas shi' napi vena 

t'ônash na lhcliish: 

5Vooy ca ape'yatajelh avaatsheelh ca chinfuyu'tajch'e nava vat'ônjanchey, shi' nava 

lhanôtas, shi' nav'elh vatôclôy pa acjatsuyelhshichamch'e pa ôclôjelh na vatajpeclesh 

clesanilh cojiyaj nan tayôjijanesh ti chiyisnatesh ja lhcaanvacle Nabucodonosor. 

6Lhacôm'a papu ca nint'acjatsuytajashichamjop ca nôclôj nôque vatajpec, pa chinuqu'e 

tasham jayu tatsha lhpa cotsjatishiy chiylhônch'e.” 

7Pa nôque lhjunash ti yipe'ya japi acloj tayvane pa t'ôjôj java chiyclôqui', pa 

t'acjatsuyshichamch'e ti yôclôj ja vatajpeclesh ja clesanilh cojiyaj. 

8Pa t'ajôôj jô japi caldeos pa yaychavalheyc'oya pa yiisinat'ejop ti yiyôytanesha japi 

judíos yiey t'ajuyish ja lhcaanvacle Nabucodonosor, 

9pa yit'esha ts'ivee: —¡Yajatesh ti mônlha na Yinvacle, pa yajatesh ti chivôntôyich'e 

na lhey! 

10Na Yinvacle apis ti yiyôjiesh'apee lhacôm'a napi yiey nôque cotsjaat pa 

t'acjatsuyshichamjop'in tatsha ti yôclôj na vatajpeclesh clesanilh cojiyaj ti yipe'yaan pa 

t'ôjôj nava chiyclôqui' vatôclôy, 

11papu ca ni lhech lhfanishtaja lhavach pa chinuqu'een lhja cotsjatishiy chiylhônch'e. 

12Taj ti caaj japi t'ajôôj jô judíos, japin yan'e' t'ajuyish na Yinvacle ti yinvacleyanesh 

nava yitsates yiey na Babilonia, ti niiy'a ca nach'ana na Yinvacle pa tanca nôclôj nava 

lh'diosec pa nilhecha ja vatajpeclesh na clesanilh cojiyaj nan tayôjijanesh na Yinvacle 

ti chiytsemaaj. Japi lhech ja Sadrac, ja Mesac shi' ja Abed-nego. 

13Vooy ja Nabucodonosor pa uj ti yivôcôyan pa tayôjijanesh ti chiychajeyshi ja 

Sadrac, ja Mesac shi' ja Abed-nego. Pa meelh ti yameyshi jan yie', 

14pa niy'ôs'in: —¿Yijô' avaatsheelh ti niôclôjelh nava yi'diosec, nilhecha na 

vatajpeclesh clesanilh cojiyaj nan jayiyôjijanesh ti chiyisnatesh? 

15¿Avaatsheelh tajulhelhey'am jayu tatsha ca ape'yatajelh ti chiyclôqui' java vataclôy 

pa a'vuyelh'e t'ajuyish ja vatajpec ti jayiyôjijanesh ti chiyisnatesh shi' ca ôclôjelh? 

Lhayaash ca niôclôjtajeelh pa tatshaa ca chinu'elhch'e lhja cotsjatishiy chiylhônch'e; 

pa lhechesh, ¿she dios pa nalhjeneshelh jayu? 

16—Amelhyam pa ca naashelh'ejop côque —yit'esh ti yicuulh japi pu'jana 

nich'acsha'ne—. 

17Pa yi'Dioselh, pan jôclôjelhey'in, iseemjop lhavaatsha ca natvayeelhjulhyam pava 

tach'acjes lhpa cotsjatishiy shi' shta lhacôm'a pa niysa' ti lhfanishelhyish na Yinvacle, 

lhavaatsha tsilhjeneshelh jayu. 

18Taj ti ca ni lhech lhfanishtajeshelhyam pa yitôôyshelhyi jayu na Yinvacle ti tanca 

yôclôjelh java lh'diosec pa tanca yicjatsuyelh'e t'ajuyish ja vatajpeclesh clesanilh 

cojiyaj. 

Papi pu'jana nich'acsha'ne ti chiyilhjeneshey lhpa cotsjatishiy chiylhônch'e 

19C'oya ti yipe'ya ja Nabucodonosor java lhclishay, pa yiyucliyanchisham ja lhtaco ja 

lhavôôc ti t'ajuyjulh japi pu'jana nich'acsha'ne. Pa lhechesh pa tayôjijanesh ca 

chincusiyanch'e lhja cotsjatishiy pa yashjat'apee ti napu'nôjesh ti chiylhônch'e yiey jan 

lhfanishesh'in; 

20pa nijooylha ti yiyôjiesha japi t'ajôôj jô c'afoquelhay ya'shesh ti t'unesh'in ti 

yôcfa'sha'ne ja Sadrac, ja Mesac shi' ja Abed-nego, ti yujam java tach'acjesesh lhja 

cotsjatishiy. 

21Japi pu'jana nich'acsha'ne jôjjeclay mônlhach'e java t'uyjatshiyisjop ti 

lhcaanvaclesesh, ti chiyôcfeesha ts'ivee pa chiyu'qu'e lhja cotsjatishiy tujaam. 

22Jan lhjunash ja lhcaanvacle ti tayôjijanesh ti chiyôfisjatemch'e tatsha, lhjô lhech 

cotsjatishiy uj ti pjumtsejch'e, vooy java tach'acjes pa yama ti yivômjatsha'ne capi 

c'afoquelhay capin yu'tajch'e tasham japi pu'jana nich'acsha'ne, 

23japi lhech nach'etasham lhja cotsjatishiy ti vanôôcfasha'ne. 

24Pa lhechesh ja Nabucodonosor pa nitshaam tatsha pa uj ti nitôyiyjat, pa yit'esha japi 

lhanvaclefasesh: —¿Nishtu'elhsham t'e na itôj japi pu'jana nivacle vanôôcfasha'ne? —

Lhech lhjunash —yit'esh ti yachajeshjulh ts'ivee. 

25—Lhayaash ti javaneyshi napi yichatjulh nivacle ti tanuqueeshch'e ts'ivee, ti 

yachajshiin na lhcachivatshi na itôj pa ampa ca lhjunasheesh, vooy na yichatjulhesh 

nivacle lhayasha pa ángel. 

26Ti yit'esh côque ja Nabucodonosor pa tac'uya ja lhashiesh lhja cotsjatishiy pa 

tôneyshi: —¡Na Sadrac, na Mesac shi' na Abed-nego, lhcavosesh pa Dios 

yaashchisham, ayelhch'e ca nôque anachelh'e! Japi lhech pu'jana tayshi java itôj 

tach'acjes, 

27pa lhacôm'a japi lhcaanvaclesesh japi lhchifas lhech yie' pa tac'uya ts'ivee japi lhech 

nivacle, vooy java lhavuuvtes pa ampa ca lhjunasheesh pa itôj, pa yiclôvalhtajesh 

ts'ivee ti nive'lhaa pava lhayees ca nisucfayôqu'e pa nilhecha shta java yuych'e ca 

nivutunsha'ne, pa nilhecha ca chinansits'a'esh pa lhclot'aj. 

28Pa lhech t'aplhuqu'e ja Nabucodonosor pa tônesh'in: “¡Chiyôclôjesh pa lh'Dios na 

Sadrac, na Mesac shi' na Abed-nego, ti nicheney ja lh'ángel pa jaspa yilhjenesh napi 

yivo'yeshch'esha'ne lhcavos, napin ninjôneshch'e na lhayôjijat na lhcaanvacle, 

yajulhjatajey ca nivafsha'ne ca nint'acjatsuyashicham ca nit'a'lha nav'elh chiydiosiyan 

pa nilhechtaja pa lh'Dios ts'ivee! 

29Pa nôqueesh jayiyôjijanesh pa ca nôôvtaj'e pa nivacle ti yasinôquiesh pa niysa' pa 

lh'Dios napuque nich'acsha'ne, pa chint'ôvôôsshisha'ne pa vooy pava lhajpôyjey pa 

chinaclapju pava t'iyas, pa ca nôôvtaj'e papi lhavelhavot papi lhchifas, ja't'ajesha pa 

vena t'ônash pa lhcliish, lhayaash ti ampa ca'elhchaa ca diosa ca lhech lhjunasha ca 

natqu'ilhjey.” 

30Pa nijooylhach'e ja lhcaanvacle ti yijutem japi pu'jana nich'acsha'ne ti yashjatesh 

java lhavtsates yiey ja Babilonia. 

Daniel 4 

Lhcôccheyash pa lhcaanvacle Nabucodonosor 

1 “Yivaatsha, ya lhcaanvacle Nabucodonosor, jenelh'am na vatpiiyash shi' ca isa' pa 

lhjunash napi nivacle lhacôm'a napi lhtatvelhavot, napi lhtachifas shi' napi vena 

t'ônash pa lhcliish ti yiey ts'ivee na cotsjaat. 

2Jen ca natôôyshelh java matas lhasnôyjes ti yisnateshyam pa Dios yaashchisham. 

3¡Ti yaash java yinôôclhanita shi' java lhasnôyjes! Pa lhanvacleyash yajatesh jayu ti 

caaj, vooy pa t'unaj lhet lha yicheneshi jayu pa t'ajôôjam pa namjey papi nijooylhach'e 

lhcles. 

4Yivaatsha, ya Nabucodonosor, yacano ti yiey ja yijpôyich pa vaclanyam pava acloj 

matas isis. 

5Taj ti ve'lha ja tulh, ti jajo'jane, pa caaj ja yitsamaat ti tsijovatsjan, vooy java 

yaychavalhjanôc shi' java yi'shi' yitô'vat yamyich'een ja vatjovayiesh. 

6Pa lhechesh pa jayiyôjijanesh ca ninacheshyi lhacôm'a japi caaj pa lhtôycheyash 

yi'shi' ja Babilonia, ca jaspa ninôclitcheyam pa t'ônashch'e ja yitsamaat. 

7Pa nach'in lhacôm'a japi lhavcajôyshinjas, japi tôyjes, japi caaj pa lhcajôysha shi' japi 

vôntôyitesh pava catiis yiey na Babilonia, pa janfactajem ja yitsamaat, taj ti pa 

sasemjop ca niteetsheyam pa t'ônashch'e. 

8Pa nijooylhach'e ti nacheshyi ja Daniel, lhanquey shta Beltsasar ti yônasheshjop ja 

yi'dios, vooy pa lhamônlhajayash yivoyjateshemch'e pa lh'Espíritu pa issha'ne Dios, 

pa janfaclemch'e shta ja yitsamaat yiey jan yifanishesh tatsha: 

9‘Na Beltsasar, lhanvacleesh japi vatvitôyjes, tsitô'yish'a ti navoyjateshch'e pa 

lh'Espíritu pa issha'ne Dios, ti natôyc'oya lhacôm'a pava t'astaay. Ach'anesh'yi cum jan 

ja'van ti janjujôm, pa anfacyam pa t'ônashch'e. 

10Cavôque yi'shi' yitô'vat ti jajo'jane ti jamô': Yiey na lhcachivat'eyshi na cotsjaat ti 

caaj lhpa ve'lha aacjiyuc ujquishaam. 

11Lhpa lhech aacjiyuc tôlhshi' pa ujesh ti ujqu'e'; vooy ja tc'ach'e yameychisham pa 

vôôs pa chiyvaney'in lhôn ti yiey java yôj'esha'ne na cotsjaat. 

12Pa isis pava lhsashay pa yaash pa t'ajôôj pava lhay, pa chitajulhsham lhôn ti chituj 

lhacôm'a pava lhay. Pava yaquisetes yi'shi' pava jotoy pa tajpecley'ôcji, vooy pava 



1574 

 

 
Nivacle Bible  

© 1994,  Sociedades Bíblicas Unidas. 
 

 
 

 

lht'oy pa tupiyshi pava ajôclôs pa tôlhesha lhôn ti yimônlhanit lhacôm'a napi yiey na 

cotsjaat. 

13Pa ya'lhatajesh ti ja'van ti yi'shi' yitô'vat ja ve'lha ángel ti yovalh'apee ti tôlhey pa 

vôôs, 

14ti yisitsenesh ti yit'esh: ‘Aflhitshicham lha aacjiyuc, ca at'ovôsch'e nava lht'oy, pa 

ayjat'een nava lhsashay pa acatsônjat'in nava lhay. Ca niclôt'in nava yaquisetes ti 

tajpecleyshi shi' shta nava ajôclôs ti yi'shi' nava lht'oy. 

15Taj ti yaajlhashi na cotsjaat lha lhtatsuc shi' nava lhfetatsiy; pa iyitsjatesh'e java 

calenasesh clesanilh yacutch'e shi' pa yucch'e, pa yaajlhee java yiteej yi'shi' na joot. 

Ca ninateyshicham pa yiyaas lha lhech, ca nivancufanesh'e nava yaquisetes nava 

yiteej yi'shi' na joot. 

16Vooy pa lhaychavalhjayash pa tsisasinitesha'ne jan lhjunash pa yaquiset, pa lhech 

niysa' pa tsicheneshch'e pava napu'nôjesh nincôpes. 

17Côque lhivalhcheyash ti yinôôclhaniteyam papi isissha'ne ángeles ti yovalh'apee, 

jaspa nitô'ya lhacôm'a napi nivacle pa lhech Dios yaashchisham ti caaj pa t'unajop 

pava lhanvaclevshay napi nivacle, pa lhech yinvacleyan papin yie' ti yijutem shi' ti 

yinvacleyanesh papi vatachifas pan yashjat ti yachajshicham napi nivacle.’ 

18Côque ana vatatsamat yivaatsha, ya lhcaanvacle Nabucodonosor, ti caajyam. 

Nôqueesh, na Beltsasar, pa anfacyam pa t'ônashch'e, lhayaash ti ampapu napi caaj pa 

lhcajôysha yi'shi' na yinvacleyash ca nitôyc'oya; taj ti avaatsha isjop'am jayu ca 

ashinitjatyam, lhayaash avaatsha ti yi'atshi pa lh'Espíritu pa issha'ne Dios. 

19“Pa lhechesh ja Daniel, jan lhanquey shta Beltsasar, pa yaychavalhjat'in ti 

yits'ecliyan tôlh'ejop pava lhaychavalhjanôc ti natey'in lhshatech. Taj ti yivaatsha, ya 

lhcaanvacle, jayeetshem: ‘Na Beltsasar, ya aj ca naychavalhjamatan'in na yitsamaat ti 

caajyam, pa ya aj ca lhecha ti lhnôclitch'e.’ Pa yit'esh ti yicuulh ja Beltsasar: ‘¡Pa yijô, 

lhacôm'a ca t'ônashch'e na atsamaat jentajem ca lhecha napi naac'utsfasa, na Yinvacle! 

20Lhpa aacjiyuc ujquishaam ujqu'e' shta ti yi'van na Yinvacle, lhpa lhech ti 

yameychisham pa vôôs ti chiyvaney pava lhôtôj'e yiey pava tosey na cotsjaat, 

21ti isis pava lhsashay shi' ti yaash pava lhay ti chitajulhsham lhacôm'a ti chituj, pa 

tajpecleyshi pava yaquisetes yi'shi' pa joot shi' ti tupiyshi pava lht'oy pava ajôclôs, 

22lhpa lhech aacjiyuc lhech na Yinvacle, ti tôlhshi' shi' ti yaash pa t'unaj. Pa t'unaj na 

Yinvacle ti tanapshin'e pa yameychisham pa vôôs, vooy pa t'ashjayash yam'apee 

lhacôm'a na cotsjaat. 

23Na Yinvacle ti yi'van shta pa ve'lha issha'ne ángel ti yovalh'apee tôlheychisham pa 

vôôs ti yit'esha: Aflhitshicham lha aacjiyuc pa at'ôvôssha'ne, taj ti yaajlhashi na 

cotsjaat lha lhtatsuc shi' nava lhfetatsiy; pa iyitsjatesh'e nava calenasesh na clesanilh 

yacutch'e shi' na yucch'e, pa yaajlhee nava yi'shi' yiteej yiey na joot. Ca 

ninateyshicham pa yiyaas lha lhech, pa nivancufanesh pava yaquisetes pava yiteej 

yi'shi' na joot ca nôqueshch'e pava napu'yama nincôpes. 

24Côque nôque yich'e' pa lhivalhcheyash pa Dios yaashchisham ti yivaclhiteshjop ti 

t'ajuyjulh na Yinvacle. 

25Vooy na Yinvacle tanuc'oya jayu napi nivacle pa yi'shi'in jayu pava yaquisetes; pa 

tuj jayu pa yiteej jan lhjunash pava vôcôc, pa vooy pa yiyaas pa yivayit jayu na 

lhavu'vat. Nôque lhjunash jayu pa ca nôôvtaj'e na Yinvacle pa nôqueshch'e pava 

napu'nôjesh nincôpes, namjey ca nitôôytajesha pa Dios yaashchisham caaj pa t'unajop 

lhacôm'a pava lhanvaclevshay napi nivacle, vooy lhavaatsha yinvacleyan pan yie' papi 

yenesh. 

26Ti tanyôjijayesh ca yaajlhashi na cotsjaat lhpa lhtatsuc shi' pava lhfetatsiy nôque 

yich'e' ti chiyachajeyjop jayu na Yinvacle na lhanvacleyash ca natôôytajesha pa Dios 

ti caaj pa t'unaj. 

27Pa lhe'naa, ca lhetipaaesh na Yinvacle nôque ti c'acajôyshiyanesh: avaatcumjat'e pa 

yivo'yeshch'e pa ya aj na ca asnatesh t'ôyish'e pa niysa'; pa lhech ôjesh'e pava niysisa 

pa efenesh papi ts'aclaaysha'ne. Ca lhech lhjunashtaja na Yinvacle ti isjop ca nôvji' pa 

vatpiiyash shi' ca isa' pa lhjunash.’ ” 

28Lhacôm'a cavôque matas ti chinfaclemch'e ja lhcaanvacle Nabucodonosor, pa 

yôfisjatch'e: 

29Nôjeshch'e ja ve'lha nincôôp, lhan'e ja lhcaanvacle pa yich'apee ja lhôtôj'e ja 

lhajpôyich yiey ja Babilonia, 

30pa yit'esh: “¡A'va yaash ti uj na Babilonia! Yivaatsha, uj na yunaj, ti jasnatesh na 

yivtsaatjop na yinvacleyash, jaspa chinôclit na yilhasnôycheyash.” 

31Jôjjeclay tasinôy ja lhcaanvacle ti yipe'ya pa vat'ôjôj tôlhey pa vôôs ti yit'esha: 

“Ach'aney nôque, lhcaanvacle Nabucodonosor. Na anvacleyash palha tanca 

natsôt'ajesh; 

32lhtanuc'oya jayu napi nivacle pa lhôvji'in jayu nava yaquisetes; lhtuj jayu nava yiteej 

jan lhjunash java vôcôc pa môôjqu'e pava napu'yama nincôpes, pa amjey jayu ca 

natôôytajesha pa Dios yaashchisham ti caaj pa t'unajop lhacôm'a napi vatachifas yiey 

na cotsjaat, vooy lhavaatsha yinvacleyan pan yie' papi yenesh.” 

33Pa nivinshaa ti yôfi'semch'e pa lhnivalhcheyash ti chiychayeemjulh, pa vooy ja 

Nabucodonosor pa tanuc'oya napi nivacle pa tuj pava yiteej, jan lhjunash java vôcôc, 

vooy pa yiyaas pa yivayit ja lhavu'vat, pa yamjey ti tôôlh pa lhsaash shi' pava 

lhpanôquey jan lhjunash pava lhafas shi' pava lhpanôquey ja sheyônôc. 

Pa lhavatsjancheyash pa Nabucodonosor 

34“Meelh ti yôfisch'e jat'ajô'jesh ja yinivalhcheyash, yivaatsha, ya Nabucodonosor, 

jovalheychisham pa vôôs pa tsichavayeshyitay ti javatsjanesh na yicôccheycheyash; 

pa lhechesh pa javts'ôôj'e pa Dios yaashchisham shi' ti jôclôjesh navôque ya'clishay 

pan yajatesh ti mônlha: ‘Na t'unaj yajatesh jayu ti caaj; na lhanvacleyash mônlhashi 

jayu na t'ajôôjam namjey papi nijooylha. 

35Yiey na t'ajuyish'e am'e napi tsitenas'e na cotsjaat. Lhavaatsha t'acu'mesh'in pava 

yen, pava yie' pa vôôs yiey shta na cotsjaat. Pa ampapu ca isa'emjop ca namateshc'oya 

pa t'unaj pa nichiniy'ôsesh'in ti t'acum'e yiey pa lhjunash ti t'acum'e.’ 

36Pa lhech t'aplhuqu'e ti chiyachajeyjop ti ya'isvatich'e, na lhasnôycheyash na 

yinvacleyash, na yinch'anjayash shi' na yunaj. Napi tsitsôt'ajesh yinvaclefas shi' napi 

chiyashjatesh na yinvacleyash pa nachyiy ts'ivee ti voyiysha'ne, pa ve'lheesh tsanshi' ti 

ya lhcaanvacleesh napi yichifas, pa jamjey ti ts'ashjatesh pa yunaj jan lhjunash ti 

nich'a. 

37“Pa nôqueesh, yivaatsha, ya Nabucodonosor, pa jôclôj shi' ti jaych'anjulh shi' ti 

ts'ishamsha pa Lhcaanvacle tôlhey pa vôôs, lhayaash ti lhacôm'a pa ti yisnatesh yijô' 

shi' ti yivo'yeshch'e, pa iseemjop ti yachajshicham papi vatlheclôôjtaj ti 

vataanvacleyan.” 

Daniel 5 

Pa vani'sesh'e pa jpôyich 

1Ja Belsasar, lhanvacleesh ja Babilonia, pa t'alhajop pa uj vatôc japi mil 

chiyashjatchisham lhanvaclesesh japi lhchifas; lhavôjeshch'ejulh ja lhôc ja 

lhcaanvacle shi' japi t'alhajop, ti ujesh ti yiyô'jisha'neen ca ôtjayetas t'i'. 

2-3Nishclôjqu'e ts'ivee ca ôtjayetas t'i', vooy ja lhcaanvacle Belsasar tayôjijanesh ti 

chinchajey java t'iyôjatshiyis shi' java tacfeyisesh pa clesanilh cojiyaj shi' java 

climsha'ne javan yicha'jey ca lhtata Nabucodonosor ja vatishjanjavat yiey ja Jerusalên. 

Java t'iyôjatshiyis shi' java tacfeyis pa chinchajey ti yiyô'jelh japi lhech ja lhcaanvacle, 

japi lhjayas, japi yictsôyansha'ne atesha shi' shta lhacôm'a jap'elh nachey'in ja vatôc. 

4Lhacôm'a ti yiyô'jisha'ne ts'ivee ca ôtjayetas t'i', pa yôclôjesh pava lh'diosec, 

chiyisnatesh pa clesanilh cojiyaj, pa clim, pa yucch'e shi' pa yacutch'e, pava yeclôy 

shi' pava utes. 

5Pa lhech t'aplhuqu'e ti tanôclitem pa lhpôcôt pa nivacle, pa nôclita pa lhqu'isjuyaj 

pava itôtas, pa yi'sesh'e pa lhpasch'e pa yinesh ja jpôyich yiey pa tasham. C'oya ti 

yi'van ja lhcaanvacle pa vatpôcôôt ti yi'sesh'e, 

6pa yiclimiyanchisham, pa nijovayshi ti yi'ôcji, pa lhechesh pa yits'anaanjat java 

lhafoc pa yamjey lhshatech. 

7Pa nijooylha ti tôn'in ti t'a'lheyjop japi lhavitôyjes, japi caaj pa lhcajôysha shi' japi 

vôntôyitesh pava catiis yiey ja Babilonia, ti yit'esha: —Papu ca netôntajch'e ja 

chiyi'sesh'e shi' ca ninôclitajch'eyam pa yich'e', pa nuych'e jayu pava yacutinilhesh, pa 

nitinshichi pava vatinshesesh pa clesanilh cojiyaj pa nôv'e' jayu pa pu'jana'eyshi 

lhc'ovat na yinvacleyash. 

8Pa lhacôm'a japi caaj pa lhtôycheyash japin t'acumem'in ja lhcaanvacle pa yich'ôcji 

ts'ivee ja lhtôvash tasham, taj ti ampapu ca nitôyc'oya pa yich'e' pa chiyi'sesh'e ca 

ninôclitemch'e ja lhcaanvacle. 

9Pa lhechesh pa uj ti nijovayshi ja lhcaanvacle Belsasar, pa climemch'e lhacôm'a ja 

lhtaco. Vooy japi lhcaanvacleseshelh ja lhcaanvacle pa nintô'yish pa ca lhfanisheesh. 

10Taj ti lhja lhcaanvacle lhamimi, ti yipe'yeey ja t'ôjôj ja lhaôs lhcaanvacle shi' japi 

chiyashjatesh ti chit'a'lhajop, ti yich'ôcji ja lhtôvash yiesh'ôcji ja vatôc, pa yit'esha: —

¡Yajatesh ti mônlha na Yinvacle! Pa ya aj ca naychavalhjamatan'in pa ya aj ca 

naclimiyanchisham, 

11na lhanvacleyash yi'shi' ja ve'lha nivacle yivoyjateshch'e pa lh'Espíritu pa issha'ne 

Dios. Meelh ca lhtata na Yinvacle ti lhcaanvacleesh, jô lhech nivacle nôclitem pa is 

lhaychavalhjayash shi' pa lhtôycheyash shi' pa uj lhcajôysha jan lhjunash nava diosec. 

Pa lhe'naa ca lhech lhcaanvacle Nabucodonosor, lhtata na Yinvacle, pa yetônesh jô 

lhech nivacle ti lhanvacleesh lhacôm'a napi lhavcajôyshinjas, napi vatvitôyjes, napi 

caaj pa lhcajôysha shi' napi vôntôyitesh pava catiis yiey napi lhchifas. 

12Lhech ja Daniel, jan yanshi' ca lhcaanvacle ti lhqueyesh Beltsasar, ti 

yinôôlhjônchatem pa lh'epíritu shi' pa lhtôycheyash shi' ti yitôyc'oya nava matas ti 

vôntôyitc'oya pa t'ônashch'e pava vatatsamatas, ti nôclitch'e pa nash'e pava ya'clishay 

tastaych'e shi' ti yisclanvatich'e pava chiyisnatesh yuyvatsham'in. Ôneyjop na 

Yinvacle ja Daniel, vooy jô lhech natôyjatc'oya jayu pa t'ônashch'e na chiyi'sesh'e 

nôque jpôyich. 

13Vooy ja Daniel pa chiychajeyshi ja lhcaanvacle, vooy ja lhcaanvacle pa niy'ôs'in: —

¿A'lhech avaatsha a'Daniel lhtô'lha japi judíos yôcfasha'ne ca tata lhcaanvacle 

Nabucodonosor ti tôlhesh'e ja Judea? 

14Chiyit'esh'yam ti caaj'am pa lh'Epíritu pa Dios, ti nôôclhach'e pa aychavalhjayash ti 

a'lhech ujesh ti natôyc'oya shi' ti caaj pa acajôysha. 

15Caajtaj japi nivacle ti yaashtajesh pa lhcajôysha yiey napi lhchifas nôque namtaj'e 

ca netônch'eyam nava ya'clishay shi' ca ninôclitch'eyam pa t'ônashch'e, taj ti pa ampa 

ca nitôy'ec'oya ts'ivee. 

16Taj ti jaypeeychay'ash ti chiyit'esh'a ti lhnôclitch'e pa ti nic'ôôjlha'ach'e shi' ti 

lhasclanch'e pava chitay'ôtsjanesh tavijataych'e. Ca natôôytajesh ti lhetônch'e navôque 

ya'clishay pa at'esheyam pa t'ônashch'esha'ne, pa c'uyjatch'e jayu java yacutinilhesh pa 

c'atinshiyanesh jayu java vatinshesesh pa clesanilh cojiyaj pa lhôv'e' jayu na 

pu'jana'eyshi vatc'ovaatjop na yinvacleyash. 

17Pa lhechesh pa yit'esh ti yicuulh ja Daniel: —Yaajlhee na Yinvacle nava acufayjates 

pa ajutem pap'elh tanch'anjayesh yiey na ajpôyich. Yivaatsha janôclitch'eam jayu 

lhacôm'a na lhjunashch'e na Yinvacle nava yit'esh'in navôque ya'clishay ti chiyi'sesh'e 

na jpôyich. 

18“Pa Dios yaashchisham pa yijutem na lhanvacleyash shi' pa t'unaj, pa 

lhasnôycheyash shi' pa lhanch'anjayash ca atata Nabucodonosor na Yinvacle. 

19Pa lhech t'unaj ti yijuteyjop lhacôm'a napi lhavelhavot, napi lhchifas shi' napi vena 

t'ônash pa lhcliish pa tach'anjulh shi' ti nijovayjulh cô lhech. Cô lhech vancaclôn 

ja't'ajesha ti yimônlhanit pa yie' papu ti yen; caaj papi ti yashjatchisham vooy pap'elh 

ti yachajshicham. 

20Taj ti meelh ti yamqu'een pa lhnunatsjayash pa t'acu'mesh'in pa lhav'ojiyash shi' ti 

vanashjatchisham pa chinjôclesh'in pa t'unaj shi' pa lhnôclôjqueyashesh ti 

lhcaanvacletajesh. 

21Pa tanuc'oya japi nivacle pa yalhatajesh ti yaquiset'esh; pa yishi'in pava cuvôyutas 

yalhanashch'een, pa tuj pava yiteej jan lhjunash java vôcôc vooy pa yiyaas pa yivayit 

pa lhavu'vat, yamjey ti yitôôysha pa Dios yaashchisham ti caaj pa t'unajjop lhacôm'a 

pava lhanvaclevshay napi nivacle, pa lhech yijutem pa lhanvacleyash pan yie' papi 

yenesh. 

22Vooy nôqueesh, na Yinvacle Belsasar, nan lhô'sesh cô lhech ti natôôysha pava 

vaclanem, pa naalhecha ca vi'shi' pa vatants'aclanjayash. 

23Pa vena ajunash, na Yinvacle ti lhanvaclematan pa Lhcaanvacle yiey pa vôôs ti 

lhtôyôjijanesh ti chinchaj'ay yiey na vatsaccunjavat nava vat'iyôjatshiyis shi' nava 

tacfeyis ti yi'ôcji ja vatishjanjavat, pa ave'lheeshelhsham napi lht'a'lhajop ti t'iyôjelhshi 

ca ôtjayetas t'i' shi' ti lhôclôjeshelh nava dioseclesh ti chiyisnatesh na clesanilh cojiyaj, 

na clim shi' na yucch'e, na yacutch'e, nava yeclôy shi' nava utes; nava diosec ampa 

lhtôvat'a, ninatpeeychey, pa nintô'yish pa'na. Pa naalhechiyan ca ôclôjelh pa Dios pan 

caajem pa amônlhajayash na Yinvacle pan acaclecsha lhacôm'a pa ti lhasnatesh. 

24Pa lhe'naa ti t'ajayeshey pa lhpôcôt ti yi'sesh'e navôque lhclishay, 

25MENE, MENE, TEKEL y PARSIN, 

26nava lhech nôque yich'e': MENE: Pa Dios ti yitsjuulhshi java lhnalhusesh na 

lhanvacleyash na Yinvacle, shi' ti yinôôclhanitey pa yôjat'e; 

27TEKEL: Na Yinvacle chiyitsjuulhshi pa lhcaclecli pa shichaam pa lhcaclecli; 

28PARSIN: na lhanvacleyash na Yinvacle ti chiycatsônjatvatsham pa chiyjuteem jayu 

papi Media shi' papi Persia lhavos. 

29Pa tayôjijanesh tatsha ja lhcaanvacle Belsasar ti chiyuyjatch'e ja Daniel java 

yacutinilh shi' ti chiytinshiyanesh pava vatinshesesh pa clesanilh cojiyaj, pa nifaclem 

lhacôm'a tatsha jô lhechesh ja Daniel ti yan'e' ja pu'jna'eyshi lhc'ovatjop ja 

lhanvacleyash. 

30Jô lhech tulh chiyclôn ca Belsasar, lhanvacle japi caldeos, 

31 vooy ja Darío Media lhavo' pa chincayôjatsham ja lhanvacleyash. Vooy ja Darío jô 

lhecheshch'e ti sesenta y dos java lhnincôpes pa t'aplhuqu'e. 

Daniel 6 

Pa Daniel yich'e' lhpa lhôvjoque' pava jump'uvalhjetas 

1Ja lhcaanvacle Darío yaychavalhey ti yetônjop japi ciento veinte ti lhcaanvaclesesh 

java lhavtsates jaspa vacôtsônesh ti yiclôvalh ja lhanvacleyash. 

2Pa yan'e' t'ajuyish japi lhech japi pu'jana yashjatchisham pa jaspa niclôvalhesh ja 

t'acum'een japi lhcaanvaclesesh, pa jaspa tanca pitôjeesh'in pa'na ja lhcaanvacle. 

Ve'lha ja chiyashjatchishamc'oya lhech ja Daniel, 

3jô lhech chivenchatc'oya jap'elh chiyashjatchisham shi' ti lhanvaclesesh ti tôlh'ejop 

pa uj lhcajôysha; pa lhe'naa ja lhcaanvacle ti yaychavalhajop ti yan'e' t'ajuyish ti 

lhanvacleeshc'oya japi lhchifas. 

4Pa lhechesh japi chiyashjatchisham shi' japi lhcaanvaclesesh vo'tajeysha'ne pa ca 

nitôlh'ejop ca niyôytanesh ca nisaa ti t'acuumjiin ja lhanvacleyash, taj ti nan lhjunash 

ja Daniel jô lhech nivacle ch'anjamatsej pa ninvanesh ts'ivee pa ca saseesha'ne; pa 

lhe'naa ti sasemjop ti ampa ca nicaclecleyanesh jô lhech. 

5Taj ti pa lhetipaesh ts'ivee ti yaychavalhey pa ca lhfanisheesh, pa yit'esh ts'ivee: 

“Nishtavanshelh pa ca ve'lhaa ca nitôlh'ejop ca sht'iyôytanesh ja Daniel, ey ca lhecha 

ca nicaaj pa lhjunash ti yôclôj pa lh'Dios.” 

6Nôque lhjunash japi chiyashjatchisham shi' japi lhcaanvaclesesh pa yivo'yeshvatjulh 

pa t'ônash ti yichey ti tasinôyshelh ja lhcaanvacle Darío, pa meelh ti yieyshi ts'ivee pa 

yit'esh: —¡Na Yinvacle yajatesh ti mônlha! 

7Lhacôm'a japi lhcaanvaclesesh japi vatachifas apis ti yasinôqui ti yivo'yeshvatjulh ti 

chiypeya'eshvatam, ti yivaclhiteshjop na lhcaanvacle ti tayôjijanesh ca nôqueshch'e 

pava treinta nalhus ti ya aj na papu ca nit'a'lha pav'elh chiydiosiyan nilhecha pa 

nivacle ca ve'lhaa na Yinvacle. Papu ca ninanc'ashamtajeesh pa tajulhey jayu ca 

chinuqu'e lhja lhôvjoque' java jump'uvalhjetas. 

8Pa lhe'naa, istaa ca ananshi na Yinvacle na chiyvaclhiteshjop pa ani'sesh'e, jaspa 

saseemjop papu ca vena lhfanisheesh, nan t'ônash na lhayôjijat napi Meda shi' napi 

Persia lhavos pa sasjop ca chinvômjatshi. 

9Côque ti yi'van ja lhcaanvacle Darío pa vani'sesh'e ja chiyvaclhiteshjop. 

10Pa meelh ja Daniel ti yitô'ya ja chiyvaclhiteshjop ti chivani'sesh'e, pa yichey ja 

lhajpôyich, pa nic'at'ey java lhovalhjates ja yijo'ôcjiin javan tavaysham ja Jerusalên, 

pa yujane t'acjatsuy ti t'aalh shi' ti yôclôj pa lh'Dios. Côque lhfanishesh ti pu'janaesh ti 

t'aalh ve'lha nalhu, yiey jan yajatesh ti lhfanishesh'in. 

11Pa lhechesh japi lhech nivacle pa yich'ôcjivatjuulh ja lhajpôyich ja Daniel, pa yi'van 

ts'ivee ti t'aalh shi' ti yôclôj pa lh'Dios. 

12Pa yichesheyshi tatsha ja lhcaanvacle ti yasinôqui ja yivaclhiteshjop, pa yit'esh 

ts'ivee: —Na Yinvacle, apis ti chinape'yeeshvatam na chiyvaclhiteshjop na lhech 

chiyit'esh ca nôqueshch'e pava treinta nalhus ca nit'aalhtaja papu pa lh'dios ja't'ajesha 

pa nivacle pa nilhecha na Yinvacle, pa chinuqu'e jayu lhja lhôvjoque' java 

jump'uvalhjetas, ¿ni lhech lhjunasha? —Lhech lhjunash —yit'esh ti yicuulh ja 

lhcaanvacle—. Na chiyvaclhitesh isjop ca chinôfisjatch'e nan t'ônashesh na lhayôjijat 

napi Meda shi' napi Persia lhavos, pa sasjop ca chinvômjatey. 

13Pa lhechesh japi lhech ti yit'esh ts'ivee shta: —Jô lhech Daniel, ve'lha tô'lha japi 

judíos ti chiysaas lhapesh, pa ninôclesh ca nach'anjulh na Yinvacle nilhecha ja 

chiyvaclhitesh ti chipeya'eshvatam, javanshelh ti pu'janaesh ti t'aalh ja ve'lha nalhu. 

14C'oya ti yipe'ya côque ja lhcaanvacle, pa yitacshinjayan'in, pa vooy pa ca 

lhfanisheesh ca chinalhjen ja Daniel. Yamjey ti yuy na jumcuclaay ti voo'mey 

lhacôm'a pa isem'ejop ca chinalhjen ja Daniel, 

15taj ti japi lhech nivacle pa yichesheyshi shta ja lhcaanvacle, pa yit'esha ts'ivee: —Na 

Yinvacle natô'ya jô ja nash'e ja lhayôjijat napi Meda lhavos shi' napi Persia lhavos ti 

nive'lhaa papu na chiyvaclhiteshjop ti lhni'sesh'e na Yinvacle, ti sasjop ca 

chinvômjatey. 

16Pa lhechesh ja lhcaanvacle tayôjijanesh ti chinchajey ja Daniel shi' ti chiyuqu'e lhja 

lhôvjoque' java jump'uvalhjetas. Taj ti vooy ti yujeey ca nôfisch'e pa lhnutsjayash 

vooy ja lhcaanvacle yit'esha ja Daniel: —¡Pa a'Dios, pan lhatcumeshem'in pa 

yivo'yeshch'e, pa nalhjen jayu! 

17Vooy ti yich'e' tasham ja Daniel lhja lhôvjoque' java jump'uvalhjetas, pa chinchajey 

lhja utej pa chiyp'oojey ja lhashi'esh lhja lhôvjoque', vooy ja lhcaanvacle pa yi'sesh 

lhja lhcaniscôte'esh ja lhanvacleyash shi' ja lhcaniscôte japi chiyashjatchisham ti 

lhcaanvaclesesh, ca jaspa chinôfisjatemch'e shta ja Daniel ja chiyijôtjatch'e ti yi'shi' ja 

vatyôjijat. 

18Pa nijooylhach'e ja lhcaanvacle ti vapecley ja lhajpôyich pa yijo'jane pa 

ninattsaccun pa ninacheyshi papu ca nitasinôyelhsha'ne; jô'tajesh ti ninmô' jô lhech 

tulh. 

19Ti nôcjuulh ja nalhu pa nitshaam tatsha ti yifaclitey lhja lhôvjoque' java 

jump'uvalhjetas. 

20Meelh ja lhcaanvacle ti sha'lheema, ti tôneyshi ja Daniel ti ts'aclaych'e ja t'ôjôj, ti 

yit'esh: —Daniel, lhcavo pa Dios pan mônlha, ¿iseemjop pa a'Dios, pan 

lhatcuumjem'in ja yivo'yeshch'e ti nalhjenesh nava jump'uvalhjetas? 

21Ja Daniel yit'esh ti yicuulh: —¡Yajatesh ti mônlha na Yinvacle! 

22Pa yi'Dios nichenyiy na lh'ángel, na lhech yip'o'jam nava lhashic nava 

jump'uvalhjetas, pa jaspa ampa ca nasvo'matan'e, lhayaash ti yitôy'yi pa Dios ti ampa 

ca nitôlh'ejop shi' ti ampa ca yifanisheesh pa niysa' ca yijuyishjulh na Yinvacle. 

23Pa lhechesh ja lhcaanvacle ujesh ti nishamesh pa tayôjijanesh ca chinayjatch'e ja 

Daniel lhja lhôvjoque' java jump'uvalhjetas. Meelh ti chiyayjach'e pa nichinvanesh pa 

ca lhavo'mat'a, lhayaash ti yicafiyan pa lh'Dios. 

24Pa nijooylhach'e ti tayôjijanesh ja lhcaanvacle ca chinanchajey japi nivacle japin 

yiyôytana ja Daniel, pa shi' japi lhjayas shi' japi lhcles ti chiyuqu'een lhja lhôvjoque' 

java jump'uvalhjetas; jôjjeclay ninamqu'e tasham ti p'alha ti t'ecletjulh java 

jump'uvalhjetas japi lhech ti yijuujane. 

25Pa lhechesh ja lhcaanvacle Darío pa yiisshem'e lhacôm'a japi lhchifas shi' japi vena 

t'ônash ja lhcliish yiey na cotsjaat, ti yit'esh: “Jenelh'am avaatsheelh na vatpiiyash shi' 

ca isa' pa ajunashelh, 

26pa tôlhyi' ti c'ayôjieshelh'a lhacôm'a napi yi'shi' na yinvacleyash ca avijatanelhjulh 

shi' ca ach'anelhjulh pa lh'Dios na Daniel. “Lhayaash pa lhech Dios ti mônlha, pa 

yajatesh ti caaj. Na lhanvacleyash tanca ve'lheesh ca nivôômjane shi' pa t'unaj ampa 

ca nôj'e'. 

27Pa lhech lhavaatsha lhavqu'ilhjenaj shi' ti vancafamatan; pa lhech nôclit pava 

lhasnôyjes yiey pa vôôs yiey shta na cotsjaat. Lhavaatsha yilhjenesh na Daniel java 

lhpanôquey java jump'uvalhjetas.” 

28Vooy ja Daniel pa lhetipa ti chiyanshi' ti chiyashjatesh ja lhanvacleyash ja Darío, 

shi' shta ja lhanvacleyash ja Ciro, lhanvacleesh ja Persia. 

Daniel 7 

Yi'shi' lhtô'vat pava yichatjulh yaquisetesesh 

1Ve'lha ja tulh, jan t'aplhuqu'e ja vatjutsa' nincôôp ti lhcaanvacleesh ja Belsasar yiey 

ja Babilonia, vooy ja Daniel caaj pa lhtsamaat shi' java yi'shi' lhtô'vat. Vooy ti nijat'o, 

pa yi'sesh'e java yaash pa lhjunash ti nijujôm. Cavôque yi'sesh'e: 

2“Ja yitsamaat ja'van lhôn java yichatjulh lhavimis ti tanu' pa nivaych'aclajshi ja 

yinôôt yiey ja uj tovôc. 

3Pa yalhatajesh java yichatjulh us yaquisetes, nalhjunashvatc'oya, ti tôlhshaam ja 

tovôc. 

4Ja vatjutsa' ti nôôc lha'yasha ja jump'uvalhjetaj, taj ti lhafanyashjulh ja sheyônôj. 

Meelh yivaatsha ti jovalhey lhôn pa chinclan'ec'oya java lhafas, pa netsham'e cotsjaat 

pa clajaych'e java lhafoc yiey t'ôyiish, pa yipôyjatchisham nan lhjunash ja nivacle, 

vooy pa lhashilhôj lha'yasha jan lhjunash pa nivacle. 

5Vooy ja napu'eyshi lha'yasha ja oso, yinenjatchisham pa pacham, jô lhech pu'janach'e 

java lhavlhisesh java lhtsevtey; pa jape'ya ti chiyit'eshem: ‘¡Alhuney, ca atuj lhacôm'a 

na vat'asjan ti isjop'am!’ 

6Vooy ja pu'jana'eyshi lha'yasha ja yiyôôj, taj ti jô lhech yichatjulh'e java lhafas yie' 

t'aclô'; pa ja'van shta ti caaj java yichatjulh lhshatjes java lhech pa yunitjat. 

7Ja yichatjulheyshi yaquiset ti ja'van ti yi'shi' yitô'vat, ti suy pa lhjunash, ti tanjovayiy 

shi' ti ve'lheeshey pa t'unaj. Pa usch'e java lhavô'ficlesh pa clesanilh yacutch'e; pa 

lhacôm'a ti tajunesh shi' ti vancavômjatesha'ne, shi' ti t'ôsch'een java lhcat'iyas. Jô 

lhech yaquiset venalhjunashc'oya lhacôm'a java apis ti yi'shi' yitô'vat, pa napu'nôjesh 

java lhac'uc yiesh ja lhshatech. 

8Meelh ti jovalhey java lhac'uc, pa ja'vaneyshi java lhech ti tôlhshaam lhja lhac'u' 

tiqu'in, pa lhechesh pa niclan'e java pu'jana lhac'uc ti nôy'e pa yôj'esha'ne yiey pa 

tôlh'e'. Lhjô lhech caaj java lhtôsjey jan lhjunash java lhtôsjey pa nivacle, vooy ja 

lhashi pa yasinôqui java acloj ya'sheshchisham. 

Pa lhclôyitsjayash pa Dios 

9Pa lhetipa ti jovalhey yamjey ti ja'van java vatc'oovtes ti chiyan'e' ti yie'sha'ne ja 

nitaôvclaja. Lhja t'uyjatshiy clim jan lhjunash pa yecleshe, vooy java lhayees 

lha'yasha pa isshi' tashinshtaj lhsaash. Vooy ja lhc'o'vat shi' java lhafoclesh itôj 

tach'acjesesh, 

10vooy ja tovôc itôjesh ti nash'e t'ajuyish jô lhech. Pa yaash ti mil japi t'acu'mem'in, pa 

yaash ti miliones jat'ajôôj japi vatsavat'e t'ajuyish. Pa tcaasclanchaych'e pa yi'sha'ne, 

vooy java vatqu'isjayanjas pa chinc'aatshamsha'ne. 

11Pa jovalhsha'ne chin, tôlh'ejop java yaash lhclishay lhja lhac'u' tiqu'in ti yit'esh'in; 

jôjjeclay jovalhsha'ne pa chiyiclôn ja yaquiset pa chiyvômjatshisha'ne pa chiyu'jam ja 

itôj ti chinapjunesham. 

12Shi' shta jav'elh yaquisetes ti chinjôcleshch'e pa t'unaj, taj ti lhetipa mônlhasha'ne 

vooy ti yameyjop pa t'aplhu'a. 

13Pa lhetipa ti yi'shi' yitô'vat ti ja'van jô lhech tulh. Pa tatsha: Ti javanjulh ti nachesh ti 

yi'shi' java vôsey pa lha'yasha ja lhaôs ja nivacle, jô lhech yichey pan yie' ja 

Nitaôvclaja; pa tanc'uyey jô lhech. 

14Pa chiyjuteem ja vat'unaj, ja lhnôclôjqueyash shi' ja lhanvacleyash, pa lhacôm'a japi 

lhchifas shi' japi tavujuya lhcliish pa t'acu'mem'in. Ja t'unaj lhetlhataj'in yajatesh, ja 

lhanvacleyash tan jayu ca nivôômjane. 

15“Yivaatsha, ya Daniel, pa tsijovaychat'in ti yaashyitapee; pa tsaychavalhjat'in 

lhacôm'a java ja'van, 

16pa jayc'uyey lhôn ja ve'lha japi lhech vatsavat'e, pa jayaalhsha ca ninôclitch'eyam 

lhacôm'a java lhech. Jô lhech t'acumeshyijulh ti nôclitch'eyam, pa yit'eshyam shta: 

17Navôque yichatjulh yaquisetes lhech japi yichatjulh lhcaanvacles ti yash'apee jayu 

na cotsjaat. 

18Taj ti pa nanjooylhach'e ca chinjuteem napi lhchifas pa Dios yaashchisham, ti 

yitsôt'ajesh lhacôm'a ti ôyjôlhôyech'esh,’ 

19Pa jen lhôn yivaatsha ca na'shesh ca nastôya ja yichatjulheyshi yaquiset, ti vena 

lhjunashc'oya jav'elh, lhayaash ja lhjunash ti suy'e: ja lhavô'ficlesh pa clesanilh 

yacutch'e shi' ti lhpônôqueyesh pa clesanilh yucch'e; pa lhacôm'a ti tajunesh shi' ti 

vancavômjatesha'ne, pa t'ôsch'een java lhqu'i'yas. 

20Shi' shta ti jen lhôn ca na'shesh ca nastôya java napu'nôjesh lhac'uc, shi' lhja tiqu'in 

lhac'u' ti caaj java lhtôsjey shi' ja lhashi ti yaash java yasinôqui, pa yamjey ti 

yash'apee jav'elh lhac'uc, vooy java pu'jana lhac'uc pa nicôtch'esha'ne pa camamc'oya 

lhjô lhech. 

21Pa ja'van lhjô lhech lhac'u' ti yishanelh japi lhchifas pa Dios pa yash'apee, 

22yamjey ja Nitaôvclaja ti yivoyjateshemch'e japi lhchifas pa Dios yaashchisham, 

lhayaash ti yôfisch'e pa t'aplhu'a japi lhchifas pa Dios ti yijutlhavne jayu ja 

lhanvacleyash. 

23Pa yit'esh: ‘Ja yichatjulheyshi yaquiset lhech ja yichatjulheyshi vatvacleyash ti 

caaj'e jayu na cotsjaat, ti vena lhjunashc'oya lhacôm'a jav'elh. ti tif'e' jayu lhacôm'a na 

cotsjaat, pa t'ôsch'een jayu shi' ti yivômjatshisha'ne jayu. 

24Java napu'nôjesh lhac'uc lhechjpapi napu'nôjesh lhcaanvacles ti chinvacleyanshi 

jayu nôque vatvacleyash. Pa nanjooylhach'e japuque ti yash'apee jayu jeelh pa t'unaj, 

pa vena lhjunashc'oya jayu japi vatjutsa' pa yivômjatsha'ne jayu japi pu'jana japi lhech 

lhcaanvacles. 

25Pa yiv'ojiyan jayu pa Dios yaashchisham pa yen ca nitif'e japi lhchifas; pa 

yajulhjatey jayu ca nanvaych'aclaj na lhayôjijat pa Dios shi' java lhfanish lhavach ti 

vatc'usinatesh'in, pa vooy japi lhchifas pa Dios pa vanashjatesh'apee jayu pa t'unaj pa 

nôqueshch'e java pu'jana nincôpes nôquee pa lhcachivat'eshi. 

26Taj ti jan tcaasclanchay'ech'e yiesh'e jayu ca nasclanvatich'e, pa nijôclesh jayu pa 

t'unaj pa nivancalhifch'een lhacôm'a. 

27Vooy ja vatvacleyash, ja vat'unaj shi' ja vatôclôjqueyash lhacôm'a java 

vatvaclevshay nash'apee na cotsjaat, pa chiyjuteem jayu japi lhchifas pa Dios 

yaashchisham. Ja lhanvacleyash yajatesh jayu ti caaj, pa lhacôm'a japi lhtachifas'e na 

cotsjaat ti t'acumesh'in jayu shi' ti nequ'ishamesh.’ 

28“Nôque yôjesh'e ti chiychaych'e. Yivaatsha, ya Daniel, uj ti tsaychavalhjamatan'in 

pa tsiclimiyanchisham; taj ti niyit'eshe'ma pa'na papu ja lhjunashch'e côque.’ 

Daniel 8 

Yi'shi' lhtô'vat pa tashinshtaj shi' pa fusuc 

1“Ti yicheshch'e ti pu'jana'esh ja nincôôp ti lhcaanvacleesh ja Belsasar, yivaatsha, ya 

Daniel, caajyam jeelh yi'shi' yitô'vat, ti nôjeshch'e ja apis. 

2T'aplhuqu'ejulh ja yi'shi' yitô'vat ti lha'yasha ca yie' ja yitsaat Susa, jan yie' ja cotsjaat 

Elam, lhavôj'e ja tovôc lhey Ulai. 

3Pa tojjulh lhôn ti javanjulh ja ve'lha tashinshtaj ti yiey ja lhavôj'e ja tovôc. Pa 

pitesch'e java napu' lhac'uc, taj ti ve'lha lhjô lhech nijooylhach'e ti nachfach'ee pa 

yash'apee lhap'elh. 

4Pa ja'van ja tashinshtaj ti yitôjôjeshey java lhac'uc na nuutch'ejulh, yiey na 

fchenajjulh shi' na fiyatjulh, pa nive'lhaa jeelh yaquiset ca natjuyeshjulh ca 

nivômjatesh java yitôjôj'e. Pa lhfanishesh java yit'esh ti yajulhjatey, pa yajatesh ti 

vanijôtjat. 

5Jôjjeclay jaychavalhch'een java ja'van, pa javanjulh ja ve'lha fusuc ti tôlhey na 

nuutch'e, ti pôtsejsha'ne ti vacumaj pa nint'ôs'e na cotsjaat. Jô lhech fusuc ve'lhee lhja 

uj lhac'u' yi'shi' lhcaavju java lhtôsjey, 

6pa meelh ti yamey ti shalheema ja tashinshtaj napu'e java lhac'uc jan vatjutsa' ti 

ja'van yie' lhavôôj ja tovôc, pa vanijôtjat ti yitôjôj'in 

7pa yipôcjeteyc'oya java napu' lhac'uc, pa ampa t'unajjop ja tashinshtaj ca 

natjuyeelhvatjulh jô lhech. Pa nijooylha ja fusuc ti yamjata cotsjaat ja tashinshtaj pa 

t'ôssham'in, pa ampapu ca isa'jop ca nalhjeneshey. 

8Ja fusuc yajatesh'in ti t'un'in, taj ti nivinshaa jan caajtaj pa t'unaj, ti yipôctejey lhja 

pitej lhac'u', vooy jan tôlh'e' lhech vacha'e java yichatjulh lhac'uc ti t'ajuyey ts'ivee 

nava yichatjulh lhavimis. 

9Lhja ve'lha java lhech tôlh'e' lhja ve'lha lhac'u' tiqu'in, lhjô lhech ujesh ti tôlhshi' 

t'ajuyey na fiyatjulh, pa t'ajuyey na lhum'ôcjinuc shi' ti tanjuyey na Is'e' Cotsjaat. 

10Pa yaash pa lhavôôj yamey na yie' nava catiis pa nicôtjatch'esha'ne jav'elh catiis pa 

t'ôsch'een, 

11pa vanashjatjulh ja lhanvacle lhavaatsha jan yie' java catiis; ti yivômjatesh pava 

lhcufayjates t'ajuya pa nalhu pa yisasiyan'e pa lhc'o'vat pa vatôclôjqueyash. 

12Pa niysa' pa lhfanishesh pa t'ichavatjop pan yiesh'e pava vatcufayjates lhapesh, pa 

yivômjatsha'ne pava yijô'. Pa yisnatesh lhacôm'a pava ti yen, shi' lhacôm'a ti 

vatshamitjatesh. 

13“Pa nijooylha ti jape'ya pa ve'lha ángel ti niy'ôs peelh ángel: ‘¿Ta ca t'elheesh jayu 

ca ninôjeshch'e côque ti lha'van yiey na itôvatjop nava vatcufayjates t'ajuya nava 

nalhus? ¿Ta t'aplhuaeshch'e na uj sasch'e ti chiyan'ôcji na lhajpôyich na Lhcaanvacle 

shi' napi nincacu'esh na lhech ti chit'ôsch'e'in?’ 

14Pa chiculheshjulh: ‘Namjey pava dos mil trescientos nalhusesh ti nuutey shi' ti 

nich'a nalhu. Ca ninôjtajeshch'e côque, pa chin'isiyan'ôcji na is'ôcji lhtôvash.’ 

15“Lhan'e yivaatsha, ya Daniel, ti jaychavalhaan ja yi'shi' yitô'vat ti tsitôyjatc'oya ja 

t'ônashch'e, pa yalhatajesh ti tanôclit'e yijuyish pa lha'yasha pa nivacle, 

16pa jape'ya pa vat'ôjôj t'ônashch'ejulh pa nivacle ti tôlhey ja tovôc lhey Ulai, pa lhech 

pa yit'esh: ‘Gabriel, anôclitemch'e nôque nivacle na yi'shi' lhtô'vat.’ 

17“Pa lhechesh pa tanc'uyiy. Pa tsitôyiyjat, pa jayinjuyshichamc'oya ti jamjata cotsjaat 

na yitaco, taj ti pa lhech pa yit'eshyam: ‘Lhôs'ash pa nivacle, natôôysha na yi'shi' 

atô'vat ti yajulhjatey ti lhech yôjat'e nava nalhus.’ 

18Meelh pa lhech ti tasinôyam, pa tsivômjat'e pa yamônlhee na cotsjaat; pa lhech pa 

tanajayyi, ti tsivatsavatjat, 

19pa yit'eshyam: ‘Janôclitch'eam jayu nava vaclan jayu ca ninôjtajeshch'e nava nalhus 

ti tavacôy pa Dios, lhayaash na yi'shi' na atô'vat ti lhech yôjat'e nava nalhus. 

20Vooy pa tashinshtaj ti napu'e pava lhac'uc chiyjôney napi lhanvaclesesh na Media 

shi' na Persia. 

21Vooy pa fusuc lhech na lhanvacle na Grecia, lhpa pitej lhac'u' ti yiey lhcaavju pava 

lhtôsjey lhech na vatjutsa' lhcaanvacle. 

22Pava yichatjulh lhac'uc, pavan nicôyôjey ti yipôctejey lhpa vatjutsa' lhac'u', nôque 

yich'e' napuque vatachifas tôlhshaam jayu papi yichatjulh chinvacleyansha'ne, taj ti 

amjop pa t'unaj pa vatjutsa'. 

23Meelh pa lhech t'unaj pava lhech vatvaclevshay ca namtajey pa yôj'e' vooy pava 

niysisa pa nam'apee ts'ivee, pa caaj jayu pa lhcaanvacle ti vanashjat shi' ti 

vancacôjôsjat pa vaniyitesh jayu pa t'unaj. 

24Pa vanamjatey jayu ti vanunitjat, taj ti nilhecha pa t'unaj lhavaatsha; pa tavijatay 

jayu pa lhfanishesh pa nitifch'een ti vancatôyiyjatesh pa tcôvjoyesh jayu lhacôm'a 

pava yisnatesh. Pa yivômjatsha'ne jayu papi nivacle t'unis shi' shta papi acloj lhchifas 

pa Dios. 

25Tôlh'ejop ti vancacôjôsjat pa vancatejeshiin jayu ti tcôvjôyesh. Pa yamqu'een jayu 

pa lhnunatsjayash pa acloj papi nivacle yi'shi' pa yicafiyan pa yayjatesha'ne pa 

lhamônlhajayash pa lhfacjanjayash. Pa vatjuyjatjulh pa Lhanvacle papi lhcaanvacles, 

taj ti pa yash'apee lhavaatsha pa lhech. 

26“Pa yi'shi' atô'vat pava ti nuutey shi' ti nich'a nalhu'esh ti chinavanjiyinesh pava 

lhech yijô'; taj ti avaatsha pa aniistanjatesh, vooy ca nôfiistajch'e jayu ca cleetaja apee 

pava acloj lhnalhus.’ 

27Yivaatsha, ya Daniel, pa tsichavayeshyitay ti ampa yunaja, pa tsi'ôôyteyan'in java 

nalhus. Pa nijooylhach'e ti janeetsham pa lhetipa ti jayjuya java yicumjayashesh ti 

lhanvaleyish napi yichifas. Taj ti yivaatsha janiyitesh java yi'shi' yitô'vat ti caajyam, 

lhayaash ti ninastôyc'oya. 

Daniel 9 

Pa Daniel t'a'lhem papi lhchifas 

1Ja Darío, lhaôs ja Asuero, tô'lha japi medos, pa chinvacleyanc'oya japi caldeos. 

2Ja vatjutsa' nincôôp ti chinvacleyan, vooy yivaatsha, ya Daniel, javôntôyitesh ja 

lhqu'isjayanach ja chiytôyjata pava vaclan Jeremías jan lhjunashch'e java setenta 

nincôpes pava vaclanem ti yôfisch'e ti nôjjicham ja Jerusalên, yiey jan t'ônasheshem 

pa Lhcaanvacle ti yit'eshe'ma ja chiytôyjata pava vaclan. 

3Pa jacheney na yalhjayash shi' ti jatants'aclana pa Dios Lhcaanvacle, pa jat'ayipcuyan 

shi' ti c'uych'e java p'ajavsha'ne, pa jôvji'sha'ne ja shnomaj. 

4Pa jaya'lhey pa Lhcaanvacle yi'Dios, shi' ti jatatfaclem: ‘Lhcaanvacle, Dios ti yaash 

shi' pa t'unaj, yajatesh ti t'ôfisjatch'e nava afacjes pa lhtônitjatesh pa encheyash japi 

nen shi' ti yôfisjatch'e'am nava ayôjijates: 

5yivaatsheelh jasnatshelh pa sasch'e shi' pava niysisa; ti lhech yifanisheshelh pa niysa'; 

pa tanca yaychavalhelh'ay; pa javô'melh java lhtôyôjijanesh shi' java ayôjijates. 

6Ninasch'anjayuelha japi acavos chiytôyjata pava vaclan, japin tasinôytajeshem pa ey 

japi yinvacleselh, japi chinvacleyan, japi yicchevot'elh shi' lhacôm'a japi lhtachifas 

Israel lhavos. 

7Avaatsha, Lhcaanvacle, navo'yeshch'e, taj ti yivaatsheelh ya judíoselh tsichavayelhey 

nôqueesh na yivapenajelh; jan lhjunash japi yiey ja Jerusalên nan lhjunash nap'elh 

Israel lhavos, napi shalhaa shi' japi tosey, japin yiey java vatavtsatevshay ti lhech 

lhavôômji tôlh'ejop ti vatjuyjat'ajulh. 

8Yivaatsheelh, Lhcaanvacle, yijunashelhjulh japi yinvacleselh, japi chinvacleyan shi' 

japi yicchevot'elh, tsichavayelhey na yivapenajelh, lhayaash ti jasnatshelh pa sasch'e ti 

jayjuyelh'ajulh. 

9Taj ti avaatsha, Dios tsitsôt'ajelh'ash, natsôt'ajesh ti lhatcavts'aclay shi' ti 

lhavômjatch'e. Yivaatsheelh ti jayjuyelh'ajulh'in 

10shi' ti nic'ach'anelh'a Lhcaanvacle, Dios tsitsôt'ajelh'ash, ti ninasc'ashamshelh'am 

nava lhavanqu'eyjatsjanesh ti lhniyôjitajeshelhyi ti lhtôlhjata japi acavos chiytôyjata 

pava vaclan. 

11Lhacôm'a japi Israel lhavos ti ninanc'ashamesh nava lhavanqu'eyjatsjanesh shi' ti 

vantanjulh ca nanc'ashamesh nava ayôjijates; pa lhe'naa ti natelhyitsham java niysisa 

shi' ja chiyetônjop java chiyi'sesh'e ja lhayôjijat ja Moisês, ja acavo, lhayaash ti 

jasnatshelh pa sasch'e ti jayjuyelh'ajulh. 

12Avaatsha lhancheneelhyi pa yaash ti tavijatay, pa t'ôfisjatch'e pa afjunchayash ti 

lhasnatshelhyam shi' japin yinvacleseshelh; ti ampa ca lhjunashajulh yiey na cotsjaat 

ca chinjôney na lhanclôyitsjayash ti namey ja Jerusalên. 

13Lhacôm'a côque niysa' ti namelhyi yivaatsheelh nan lhjunash ti vani'sesh'e ja 

lhayôjijat ja Moisês; taj ti yivaatsheelh pa nivoolh'aysha'ne, Lhcaanvacle Dios 

tsitsôt'ajesh, pa nivôme'shelhjop nava yisasch'eclelh, pa niyieelhshi ti ayijô'. 

14Pa lhe'naa, Lhcaanvacle, ti lhasclaneelhsha'neyijop nôque niysa' ti lhancheneelhyi; 

lhayaash ti avaatsha Lhcaanvacle Dios tsitsôt'ajesh, ti navo'yeshch'e lhacôm'a pa ti 

lhasnatesh; taj ti yivaatsheelh niyenelh ca yich'anelh'a. 

15“Lhcaanvacle Dios tsitsôt'ajelh'ash, avaatsha lhnôcliteshem pa uj t'unaj ti lhayjat'een 

ja Egipto japi achifas, pa lh'isiyanesh na ey java lhech nalhus pa yamjey navôque 

nalhus; taj ti yivaatsheelh jasnatshelh pa sasch'e shi' pa niysa' ti jasnatshelh. 

16Lhcaanvacle, tsitô'yelh'a ti lhtaasclaneshi. Jatants'aclan'a ca ayjatjop ja Jerusalên pa 

avôôc shi' pa asuyi, lhayaash jô lhech ti avtsat'esh shi' ti is ti avutiyuqu'esh. Lhacôm'a 

japi lhtachifasesh ti tajulhshi ti yinvaclematan ja Jerusalên shi' napi achifas, tôlh'ejop 

nava yisasch'eclelh shi' pava lhsasch'e japi yicchevot'elh. 

17Dios tsitsôt'ajelh'ash, ach'anesha na t'alhjayash shi' nava vatants'aclana na acavo 

avaatsha; ti tô'lha na ey, Lhcaanvacle, ovalhesha pa encheyash ti yitacshin'in nan 

mônlhee na ishjanjavat. 

18Anjuyyi, pa yi'Dios, pa ach'anyi; ovalhsha'ne nava tsafalheshelhsha'ne shi' ja yitsaat 

jan chiyetônjop na ey. Niyisnatshelhyitam pava ca vatants'aclanshelh ca 

vatcafiyanshelh ca nivo'yeshch'e na yimônlhajayashelh, vooy pa uj acavts'aclayjayash. 

19¡Lhcaanvacle, Lhcaanvacle! ¡Ach'anelhyi, ca avômjatelhch'eyam! ¡Anjuyeshelhyi, 

Lhcaanvacle, pa anachelhyi ca ats'efeneshelh! ¡Nitôlh'a avaatsha, pa yi'Dios, yiey shta 

na avtsaat shi' napi achifas, napin yetônjop na ey, ya aj ca clet'ac'oya!’ 

Chichayjulh pava setenta ti chiyamqu'e 

20“Yivaatsha yalhetipa ti jayaalh shi' ti jatatfaclesh nava yisasch'e shi' napi yichifas 

Israel lhavos, ti jayeetshe'ma java jatants'aclansha pa Lhcaanvacle yi'Dios tôlh'ejop 

lhja is'e lhavutiyuc. 

21Jôjjeclay mônlheesh ti jayaalh, vooy pa Gabriel, pan tanôclityam ti nich'a yi'shi' 

yitô'vat, pa yachajyitapeeen yiey jan jôv'e'. Ti yujeeyjop ti chitisesh pa Dios java 

vatcufayjatesesh ti nuutey. 

22Pa yit'esh'yam: ‘Daniel, janachesh'ay nôqueesh ca c'atôyjatc'oya navôque matas. 

23Vooy ti lhtô'lhesh'e ti lht'aalh pa nacu'lheshjulh ja Dios. Yivaatsha janachesh'ay ti 

janfac'am ti nacuulhjulh, lhayaash ja Dios na'shesh ti nen. Pa nôqueesh pa 

avôntôyich'e jum na lhjunashch'e pa jaspa natôyc'oya nava yi'shi' atô'vat: 

24‘Setenta java chiyamqu'e nit'ôntajshi napi achifas shi' na is'e avtsaat ca jaspa lhech 

nôj'e' ti vatjuyjatjulh shi' pa sasch'e, jaspa chinvômjate'mey pava niysisa lhjunash pa 

chinanshi' pa vatvoyjayasheshch'e ôyjôlhôyech'esh, ca jaspa nôfisch'e nava yi'shi' 

atô'vat shi' nava chichayjulh pa chin'isiyan'e ja Is'ôcji lhtôvash. 

25Tajulhey ca natô'yish shi' ca natôyc'oya navôque: Pan tô'lhesh'e tatsha ca 

chintôyôjijanesh ca chinachajeyjop ca chinasclanch'esha'ne na Jerusalên pa namjey ja 

lhcaanvacle ca chinvenchatajesh, ca nit'ôntajshi java napu'yama ti chiyamqu'e, vooy 

pava lhcaavjuc shi' pava vatashclôfjesjop ti chiyachajesh ti chiyisclanch'e pa Jerusalên 

pa nôqueshch'e jayu pava sesenta y dos ti chiyamqu'e, taj ti lhech t'ôplhaa jayu ti acloj 

pava tavijatay. 

26Ca ninôjtajeshch'e pava sesenta y dos ti chiyamqu'e pa nijôclesh jayu pa 

lhamônlhajayash pa lhcaanvacle chiy'isiyan. Vooy ja Jerusalên shi' ja vatishjanjavat 

pa chiyvômjatsha'ne jayu tôlh'ejop pa ve'lha lhcaanvacle ti namey jayu. Pa 

yôjesh'esha'ne ti nam jayu tatsha, jan lhjunash ti chiyôlhp'ojane, pa namjey pa yôj'e' ti 

lhetipaesh jayu pa vatvatclônjayash shi' pa chinvancalhifch'een ti lhech 

chiyôjat'esha'ne. 

27Pa nôqueshch'e pa ve'lha ti chiyamqu'e, pa yisnatesh jayu pa vatpeya'esh papi acloj 

nivacle, taj ti ca namtajshi lhcachi'vat ti chiyamqu'e pa lhech yôj'e' jayu pava 

vatcufayjatesesh ti chiycufa'yesh. Pa yisnatesh'ôcji pa suy pa lhjunash pa yan'e 

t'ajuyish pa itôvatjop pava vatcufayjates pa yamjey ti lhech yôjat'e ti chiyvômjat ti 

nicôtjatesha'ne pan yivclanjat navôque suych'e.’ ” s Pa yi'shi' lhtô'vat pa Daniel ti yie' 

lhavôôj pa tovôc Tigris 

Daniel 10 

1Ti yicheshch'e ti pu'jana'esh ja nincôôp ja lhcaanvacleesh ja Ciro yiey ja Persia, vooy 

na Daniel, lhey shta Beltsasar, pa chiyvanjiyinesh pa yijô', taj ti pa t'ônashch'e 

tavijatayem ca nitôyc'oya. Taj ti na Daniel ujesh ti tach'anch'e ca isa'emjop ca 

nitôyc'oya pa nash'e pava chiyvanjiyinesh. 

2“Java lhech nalhus, yivaatsha, ya Daniel, ujesh ti jatacshin'in jôqueshch'e java pu'jana 

ti chiyamqu'e. 

3Pa nituj java vatcôs isis, pa niyc'alhtana ca tuj pa t'asjaan nilhecha ca ôtjayetas t'i', 

nilhecha ca vatp'aclanshi java vatshachivos jamjey ti jayônshi java pu'jana ti 

chiyamqu'e 

4Ja nalhu ti veinticuatro ja vatjutsa' jive'cla ja nincôôp, pa jôv'e' ja lhavôj'e ja uj tovôc 

Tigris. 

5Pa tatsha ti jovalhey pa ja'van ja ve'lha nivacle yuych'e java clim shi' ti vanucfeesh ja 

clesanilh cojiyaj tsi'sha. 

6Ja lhavu'vat nôcshi' jan lhjunash lhja utej lhey topacio, vooy ja lhtaco pjumtsej jan 

lhjunash ja tachin, java lhtôsjey lhjunashjulh java itôtas ti chiytseclô'lhey, vooy java 

t'itjuy shi' java lhafoc pa nôcshisha'ne jan lhjunash ja clesanilh yucch'e, vooy ja t'ôjôj 

lha'yasha papu ti aclojam. 

7“Ya ve'lhajop ti ja'van ti yi'shi' yitô'vat, pa lhan'e jap'elh nivacle ti tavo'yich'e pa 

nintô'ya ts'ivee, lhayaash ti nijovayjulh ti yash'apee ts'ivee pa vacumajvatich'ec'oya ti 

vant'ôfiitsha'ne. 

8Yivaatsha yave'lhajop ti jôvjop ja uj yi'shi' yitô'vat. Pa tsiclimiyanchisham lhacôm'a 

pa tsicha'vayey ti ampa yunajajop. 

9Meelh ti jape'ya ti tasinôyam, pa tsicôt'esha'ne ti tsivômjat'e pa yamônlhee cotsjaat. 

10Pa nivinshaa ja vatpôcôôt ti t'acum'yi ti tsinenjatchisham yamjey ti 

jiyitsjatch'esha'ne nava yipôcôtôy shi' nava yicjatsuy. 

11Pa nijooylhach'e ti yit'eshyam: ‘Daniel, nan yen pa Dios, ach'anesh'yi jum nava 

jayeesh'a jayu: aneetsham, lhayaash yivaatsha ti chitsichen'ay.’ Pa tatsha ti meelh ti 

tifeshch'e java lhclishay, pa yats'a'nanan'in ti javatsavat'in. 

12Pa lhechesh pa yit'eshyam: ‘Ya aj ca anjovaayshi, Daniel, lhayaash ti tôlhesh'e ja 

vatjutsa' nalhu ti lhen ca natôyc'oya java matas tavijataych'e shi' ti lhaychavalhey ti 

lhtants'aclan'e t'ajuyish ja a'Dios, jô lhech tach'anesh'a java lht'aalhshey. Cavôque 

janachesh'ay yivaatsha. 

13Ja ángel chinvacleyanesh ja lhanvacleyash ja Persia apis ti vatjuyjatyijulh 

yicheshch'e java veintiún nalhus; taj ti ja Miguel, jô lhech tô'lha japi ángeles 

chiyashjatesh ti lhcaanvaclesesh, namyi ti ts'efenesh, pa jave'lhan ti janôôyjop japi 

lhcaanvaclesesh ja Persia. 

14Nôque lhjunash ti janach'ay ti janôclitch'e'am pava vaclanem jayu napi achifas, 

lhayaash na yi'shi' atô'vat ti caaj'am chiyenjop pava lhech nalhus.’ 

15Jôjjeclay mônlheesh ti yit'eshyam cavôque, pa jovalha cotsjaat yivaatsha pa 

nive'lhaach'a pa ca yit'esh ca yicli'sha. 

16Pa tatsha ti caaj pa lha'yasha ja nivacle lhaôs ti t'ajaya na yashi. Pa lhechesh pa 

jayeetsha jan yie' yijuyish: ‘Lhcaanvacle, nôque yi'shi' yitô'vat yamjatyich'een na 

yitanaputsjayash pa yiamiyan pa yunaj. 

17¿Ta lhjunash ca isa'jop ca nitasinôy'am na acavo avaatsha, ti yivaatsha amyam 

lhacôm'a na yunaj yamjey ti amc'oyayam na yiyalh?’ 

18Pa lhech lha'yasha na nivacle lhaôs ti tapecl'yi ti t'ajay'yi, pa nijutyam ja nich'a yunaj 

19pa yit'eshyam: “Yaj aj ca anjovaayshi pa ya aj ca vena aychavalhjaniyasha. Nen ja 

Dios; ¡anfayu'in shi' ca avatfiyit!’ “Jôjjeclay tasinôyam'in pa tsicha'vayey ti 

tsifayujat'in, pa jayeetsha: ‘Lhcaanvacle, asinôyam, lhayaash ti lhnachajyam na 

yunaj.’ 

20Lhechesh pa yit'eshyam: ‘¿Natô'yish pan lhayaash ti janach'ay ti c'avan? Lhayaash 

nôqueesh tajulheyam ca japecley ca c'ashanelh ja ángel lhanvacleesh ja Persia. Meelh 

ca javaclhitajesh ti c'ashanelh jô lhech, pa ninam jayu jeelh ángel lhanvacleesh ja 

Grecia. 

21Nôqueesh jayeetshaam jayu ja chiyi'sesh'e ja vatqu'isjayanach yi'shi' pa yijô': Ja 

yishanjayasha japi lhech ve'lha ja Miguel ti ts'efenesh, jô lhech ángel lhanvacleesh 

japi Israel lhavos. 

Daniel 11 

1Ya lhech shta tsifayueshem ti qu'efenesh jan t'aplhueshch'e ja Darío, lhanvacle ja 

Media, ja vatjutsa' nincôôp ti lhcaanvacleesh. 

2Pa nôqueesh c'atôyjata jayu na yijô': 

Papi lhcaanvacles tavayjulh na fchenajjulh shi' na fiyatjulh 

Jôjjeclay chinvacleyansha'ne jayu yiey ja Persia papi pu'jana lhcaanvacles, pa 

nijooylhach'e jayu papi lhech nicôyôjesh'e pa t'unaj pa yichatjulheyshi lhcaanvacle pa 

lhech ya'shesh jayu ti acôjiinc'oya papi pu'jana. Pa tôlhesha pava lhavanjas ti ya'shesh 

pa uj t'unaj, pa vaniyiteshjulh jayu lhacôm'a ti t'ajuyeshjulh na lhanvacleyash na 

Grecia. 

3Taj ti nijooylhach'e ti chinvacleyan jayu pa lhcaanvacle yaash ti vatclônjanaj, pa 

tif'apee jayu pa t'unajesh pa uj lhanvacleyash pa yisnatesh jayu pava yôyinch'e. 

4Taj ti nich'a pa vacalhtajesh pa lhanvacleyash ti vômji' pa vacôtsônsham ti 

yichatjulhsham. Pa t'unaj pa lhech lhcaanvacle tanca namjam jayu papi nich'ac lhcles, 

pa nilhecha pa lhanvacleyash ca nit'un'in jayu pan lhjunash ti nich'a, pa vacôtsônsham 

jayu, vooy pap'elh lhcaanvaclesesh jayu pan yi'taj'e. 

5Pa lhcaanavcle yiey na fiyatjulh t'un'in jayu, taj ti ve'lha pa yôsjat'e t'ajuyish 

ya'shesh'apee jayu pa t'unaj pa uj jayu pa nash'e pa lhanvacleyashc'oya. 

6Ca ninôjtaj pava t'ajôôj jô nincôpes, papi lhech napu' pa yisnatesh jayu pa 

vatpeya'esh: vooy pa lhcaanvacle fiyatjulh yijutem jayu lhpa lhôse ti lhjaya'esh pa 

lhcaanvacle fchenajjulh, pa lhech tôlh'ejop ti piiy'elhvach papi napu'jam lhtachifas. 

Taj ti pa yôyintajch'e pa vômji' jayu, lhayaash lhpa lhech, nan lhjunash pa lhaôs, pa 

lhch'acfa shi' papi lhcavosesh ti tinclônjasesh. 

7Taj ti caaj pa ve'lha tôlhshaam pa t'ajôôjam t'eclet'elha jayu papi lhcavos yiey na 

fchenajjulh ti vaniyitesha jayu pa lhanvacleyash pa ya'shelh'apee jayu papi lhcavos. 

8Jô'tajesh ti yichajey'in jayu ja Egipto pava lh'dioseclesh pava vatajpeclesesh pava 

chiyisnatesh pa clesanilh, pa yu'ja shta pav'elh isis pa clesanilh cojiyaj shi' pa clim. Ca 

ninôjtajeshch'e pava t'ajôôj jô nincôpes pa ama pa lhavatclônjayasha papi napu'jam 

lhtachifas, 

9vooy pa lhcaanvacle fchenajjulh pa yaychavalhey jayu ca nôcjaam yiey na fiyatjulh, 

taj ti vatyôji' jayu ca nitayjop'in. 

10‘Taj ti papi lhcles pa lhcaanvacle yiey na fchenajjulh pa vataasclanesha'ne jayu pa 

lhavatclônjayash pa nasclanvatich'ejop papi acloj lhcavos. Pa ve'lha jayu papi lhech pa 

nit'eclet'elha papi lhcavos yiey na fiyatjulh, pa nivômjatsha'ne lhacôm'a nan lhjunash 

pa tovôc ti yifach'anfach'ee; pa nijooylhach'e ti vapecla jayu shta ti t'eclet'a pa yamjey 

jayu pava yijôt'as lhavtsates pa lhcaanvacle fiyatjulh. 

11Pa lhnamjayashelhsham papi lhcavos tôlhey na fchenajjulh pa suya jayu pa 

lhcaanvacle fiyatjulh, pa yichjuulh jayu papi acloj nilhc'utsfasa pa tif'e' jayu lhacôm'a. 

12Pa lhcôvjoyash ti caajtajem shi' papi aclojam nilhc'utsfasa chiyclônsha'ne pa 

yamjatch'een jayu pa lhnunatsjayash, taj ti pa t'unaj tanca caju'ach'e jayu pava 

lhnalhus. 

13Pa lhcaanvacle fchenajjulh yachajeyjop jayu ca nasclanvatich'e papi lhcavos pa 

nashjat'apee papi vatjutsa', ca nit'ôntajshi pava t'ajôôj jô nincôpes, pa vapecley jayu ca 

nit'eclet'elha yiey na fiyatjulh papi aclojam lhcavos pa yijôt'assham pava 

lhavatclônjavos. 

14Meelh ca navclantaj cavôque, pa acloj jayu papi vatjuyjatjulh pa lhcaanvacle yiey na 

fiyatjulh. Yi'shi' jayu papi lhech papi t'ajôôj jô nivacle ojiyis tô'lha japi Israel lhavos, 

jan lhjunash ti yi'shi' vatôvaat, taj ti vômji' jayu. 

15Pa lhcaanvacle fchenajjulh pa natajey jayu pa yisnateshjop jayu pa cotsjaat 

yitsac'uyan ti yifayjatjop pa yitsaat yijôt'aj, pa nijôôc jayu. Nilhecha papi t'unis 

c'afoquelhay yiey na fiyatjulh ca isa'emjop ca nôcjuulh papi nilhc'utsfasa. 

16Vooy pa lhech pa namjam pa yisnateshjop jayu pan yôyinch'ejop ca nash'apee, pa 

ampapu ca natjuyeshjulh, pa yamjey jayu pa Is'e' Cotsjaat pa nitif'e jayu lhacôm'a yiey 

pa nash'e. 

17Jô'tajesh ti yisclansha'nejop pa lhfanishesh ca nash'apee lhacôm'a pa cotsjaat 

fiyatjulh; pa yisnateshjop jayu pa vatpeya'shelh pa lhech lhcaanvacle shi' ti yijutey 

jayu lhpa lhôse ti lhjaya'esh, ca jaspa chinvômjatshic'oya pa lhanvacleyash, taj ti pava 

yôyintajch'e vômji' jayu. 

18Pa nijooylha jayu ca nit'eclet'a pava yitsates lhavjôych'e ja tovôc, pa acloj pava 

lhech ti yaflhiteshch'e jayu pa t'unaj; taj ti pa ve'lha yôsjat'e t'ajuyish pa lhech yôj'e' 

jayu pa lhavapenaj, pa vapenesh'in jayu pa lhanvacleesh yiey na fchenajjulh. 

19Pa lhech tôlh'e' pa lhcaanvacle ti vapecley pa lhavtsaat yijôt'aj; taj ti pa 

yicôjôssham'in jayu ti caaj pa lhanfanash ti tavijatay, pa tanca t'ôyi'sheey ca chinvan. 

20Vooy pa lhc'o'vat nicôyôj'e jayu peelh lhcaanvacle, pan yicheney jayu pa ve'lha ti 

yivoyanesh pava chiyneyjop, ca nacônteshiin pa lhanvacleyash; taj ti ca ninôjtaj pava 

napu' nalhus pa chinclôn jayu, pa nilhecheey pan yiesh'e pa vatvatclônjayash. 

21Pa nanjooylheeshch'e jayu pa lhech pa ve'lha nivacle ojey ti nichinantajshi ti 

lhcaanvacleesh, lhavaatsha vatp'ooj jayu pava yitôlhjatlhatsham ti tôlhesha jayu pa 

t'unaj ti vancateejshiin. 

22Pa yivômjatesh jayu lhacôm'a pa t'unaj ti t'ajuyeshjulh, jô'tajesh ti yiclôn jayu pa 

lhanvacleesh pa chivatpeya'esh. 

23Pa tejshiin jayu shta papi yisnatajesh pa vatpeya'esh ti lhtac'utsfasesh, lha'ma papi 

napu'taj nivacle ti yash'apee jayu. 

24Meelh ti ampapu ca nivatjumtiin pa yitshaamc'oya jayu pa lhcootsjat ya'shesh ti 

acôjeshiin pa lhavtsaat pa yisnatesh jayu pavan ninasnatesh lhapesh papi lhacchevot; 

pa vatlhiseshelhch'e jayu papi lhc'afoquelhay pava isis shi' pava lhcaqueclitôy tô'lha 

pa vatvatclônjayash. Yôyinch'ejop jayu ca nit'ecletaja pava yitsates yijôt'as, lha'ma ti 

tiqu'intaj pa lhnalhu'esh. 

25Pa nifayuesh'in pa t'unaj shi' ti yifiiy, pa t'eclet'a jayu pa lhcaanvacle fiyatjulh pa 

tanefeneshelh papi acloj lhcavos. Pa lhcaanvacle fiyatjulh pa vatfiyitjulh jayu, pa 

yicheelhsham jayu papi acloj lhcavos pa vatvatclônjayash pa t'uniseesh; taj ti 

facjanjasesh jayu, pa sasemjop jayu ca ninijôtjat ca nit'eclet'a papi nilhc'utsfasa. 

26Papin t'a'lhajop pa lhech ti tsaccunelh'e pa lhtsaccunjavat pa chiyisclanshanejop jayu 

ca chintifshicham, lhayaash papi lhcavos ti chitif'e' pa acloj papi lhc'afoquelhay 

vafsha'ne jayu. 

27Pa lhechesh papi napu' lhcaanvacles pa tsi'sha ti yaychavalhey ca nic'amen, ti 

tsaccunelh'e jayu pa lhtsaccunjavat pa yit'eshaan pa vatcuts'aji pap'elh, taj ti nive'lhaa 

papi lhech napu' ca nicôôjôvcheshi jayu pa ca lhfanisha'esh lhayaash ti jôjjeclay 

nilhechee. 

28Pa lhcaanvacle fchenajjulh vapecley jayu pa lhavtsateyish pa tjôcjanesh lhacôm'a 

pava vatvanjas yiey pa vatvatclônjayash, pa lhechesh pa t'ajuyjulh jayu pa is 

chivatpeya'esh; pa yamey lhac'o' jayu pava yôyintajch'e, pa nijooylhach'e ti vapecley 

jayu pa lhcootsjat. 

29Meelh ca namtajeyjop pa t'aplhu'a ti chinôôclhanitey, pa yicheney jayu shta papi 

lhcavos yiey na fiyatjulh; taj ti pa lhecheshch'e ti yitshaam pa tanca navjoyanesh jayu 

jan lhjunash ti vatjutsa'esh. 

30Papi lhcavos pa taneclet'a jayu papi tôlhey na nuutch'e yi'shi'jop jayu pava 

lhôvjatshiyis, pa nijovatsjanesh jayu pa t'unaj pa tay'ec'oyaan jayu. Pa lhechesh pa 

lhcaanvacle yiey na fchenajjulh pa yicônitshi jayu pa is chivatpeya'esh, yifiychatesh 

papi vantanesh'in pa chivatpeya'esh ti t'acuumjelh'in pa lhech. 

31Papi lhc'afoquelhay yisasiyan jayu pa vatishjanjavat shi' pava yijôt'as jpôyjey, pa 

yivômjatshi jayu pava chiycufa'yesh t'ajuya pava nalhus pa suych'e pava 

vancasasinatesh. 

32Pa lhcaanvacle pa yôôlhjônem'in jayu papi vantanesh pa chivatpeya'esh, taj ti papi 

lhtachifas yentaj pa Dios pa vaniyiteshc'oya jayu pava ca nasnatajesh. 

33Papi caaj pa lhcajôysha yi'shi' papi lhchifas pa yitôychata jayu papi acloj nivacle, taj 

ti nijooylhach'e ti chiyiclônsha'ne jayu, pa chinapjunsham jayu ts'ivee, pa 

chit'acuteshc'oyaan jayu lhacôm'a pava caajem, pa lhcumteseesh jayu papi tôlhey pa 

tavujuya cotsjaat. Côque tiqu'in jayu pa lhnalhu'esh. 

34Meelh ca namtajeyjop pa t'aplhu' pa lhancôntayash, pa tiqu'in'esh jayu ca chinefen, 

yamsha ca acloja jayu papu ca ve'lhaeelhsham pa tsi'sha ti yitôlhjatlhavne ti 

yajulhjatey. 

35Shi' shta ti chinachan papi t'ajôôj jô papi nitôychata papi lhchifas, jaspa 

chiyc'alhtaneshi ca nivat'isinatsha'ne shi' ca nivo'yeshch'e, pa namjey pa t'aplhu'a pa 

yôj'esha'ne ti chinôôclhanita. 

36Pa lhcaanvacle fchenajjulh yisnatesh jayu lhacôm'a pava yenlhatam. Pa 

vanashjatesh jayu ti vatlheclô'jesh ti ya'sheshchisham lhacôm'a pava lh'diosec, pa 

suych'e pava yit'esh jayu ca nav'ojiyantaj pa yijô' Dios; pa lhacôm'a ti iseem jayu pa 

namjey ca nanchentajey pa Dios pa lhclôyitsjayash; lhayaash pa Dios pa ti lhfanishesh 

pa yisnatesh jayu. 

37Pa lhech lhcaanvacle tan jayu ca nivôntayitey pava lh'diosec papi lhacchevot, pa 

nilhecha pava lh'diosec ti yôclôj'in papi ôcjeclôy, pa nilhecha pav'elh diosec, lhayaash 

ti vatlheclô'jesh jayu ti yashc'oya lhacôm'a pava lhech. 

38Pa vooy ti yôclôj jayu pa lh'diosjop pava chiyijôtjat jpôyjey; pa tach'ana jayu pa 

lhech dios ti ninôclôj lhapesh papi lhacchevot, pa yijutem jayu pa clesanilh cojiyaj, pa 

clim, pava utes isis shi' pav'elh yaash ti isis. 

39Ti yivayjatjulh pava chiyijôtjat jpôyjey pa yicheneshjop jayu papi nivacle ti yôclôj 

pa lh'dios vena tôlheshi; pa lhacôm'a papi yôclôj pa lhech lhcaanvacle, vooy 

lhavaatsha yisnatshem jayu pa uj lhch'anjayasha, pa yinvacleyansha'ne jayu pa 

yijutem pava cotsjativshay ti yishayanesh. 

40Meelh ca namtajey pa yôj'e', vooy pa lhcaanvacle fiyatjulh pa t'eclet'a jayu pa 

lhcaanvacle fchenajjulh; taj ti pa lhech pa vatvaneelh jayu ti lhfactsiniyashch'ejulh pa 

lhavimitaj, pa t'eclet'a jayu pa yiey fiyatjulh, pa namjeylhac'o' lhacôm'a pa 

lhavtsateyish pava lhcaletas vatvatclônjayash t'ajuya, papi cuvoyuyjas shi' pava acloj 

lhôvjatshiyis. 

41Pa yitshaam jayu shta ja Is'e' Cotsjaat pa yiclônsha'ne jayu papi acloj nivacle; taj ti 

pa vanilhjensha'ne jayu papi tsitenas'e pa Edom shi' pa Moab, pa yaash papi tô'lha pa 

lhcootsjat Amón. 

42Vooy papi lhcavos pa ya'sha pav'elh vatavtsativshay, pa nilhecha shta pa Egipto ca 

ninilhjenesh jayu. 

43Pa yichaj'in jayu pava lhcaqueclitoyesh pa clesanilh cojiyaj shi' pa clim, pa lhacôm'a 

shta pava isis tô'lha pa Egipto; pa nijooylha ti tac'uya jayu pa Libia shi' pa Etiopía. 

44Taj ti ca naya'tajulh jayu papi tôlhey na lhum'ôcjinuc shi' ti tôlhey na fchenajjulh, pa 

tanapunjulh jayu; pa lhechesh pa tavacôyjulh jayu, pa yaychavalhey ti acloj papu ca 

niclônsha'ne, 

45pa yisnateshjop jayu pa t'ichavatjop lhavôj'e pa tovôc shi' lhpa is'e' utiyuc yiey pa 

Lhasnôyech'e cotsjaat. Taj ti pa lhech'e jayu ti yameyjop ti chiyclôn lhavaatsha, pa 

ampapu jayu ca nefenesh. 

Daniel 12 

Yameyjop pa yôj'esha'ne 

1Pa lhech t'aplhuqu'e' ti tanôclit jayu ja Miguel, ja ujaam ti yovalh'apee ti tavayemjulh 

napi achifas. Pa lhech t'ôplhu'a jayu pa vatanaputsjayash, pa lhech t'ôplhu'a ti 

nive'lhaeesh ca lhech lhjunasha ti tôlhesh'e ti caaj napi vatachifas. Meelh ca 

namtajeyjop pa vanilhjensha'ne jayu lhacôm'a papi achifasesh papin chiyi'sesh'e pa 

lhey na vatqu'isjayanach. 

2Acloj papi mônlhach'e pava nivalhjey, ti nachfach'eeen jayu: caaj jayu papi 

ôyjôlhôyech'esh ti mônlha, vooy pap'elh pa nivapenvatsham'in pa ôyjôlhôyech'eesh pa 

lhjovaycheyash. 

3Papi nivacle tcajôyshaysha'ne papin yivoyjatey papi acloj pa nôyish yitsôt'aj, pa 

pjumtses jayu jan lhjunash na nalhuyish ti pjumtsej; ¡pa pjumtses jayu yajatesh jan 

lhjunash nava catiis! 

4“Taj ti avaatsha, Daniel, astanjat cum ca asclansha'ne pa i'sesh'apee na 

vatqu'isjayanach pa namjey ca namtajeyjop pa yôj'esha'ne. Acloj jayu papi nivacle 

nôque tôlh'e'in ti nôque yamjiin, pa vooysha'ne ti napshin'een pa lhtôycheyash.’ 

5“Yivaatsha, ya Daniel, pa ja'van jap'elh napu' nivacle ti vatsavatch'e ti yie' ts'ivee 

lhavôôj ja tovôc. 

6Ja ve'lha pa niy'ôsey jeelh nivacle yuych'e java climsha'ne, jan yi'apee ja yinôôt: ‘¿Ta 

t'elhesh ca ninôjeshch'e cavôque ti chiytamp'oyem?’ 

7Ja nivacle yuych'e java clim pa t'ajayesheychisham java lhpôcôtôy yiey pa vôôs, pa 

yetônjop pa lhey pa Dios mônlha, ti yit'esha: ‘nôqueshch'e nava pu'jana ti 

t'ôplheeshch'e nôquee pa lhcachivat'eshi, ti meelh ca chinvômjatshisha'ne pa t'unaj 

japi lhchifas ja Dios, pa lhecheesh pa ninôjeshch'e jayu lhacôm'a cavôque.’ 

8“Jape'yataj pava yit'eshyam taj ti pa ampa ca nostôyc'oya. Pa lhechesh pa janiy'ôsesh: 

Lhcaanvacle, ¿She pa vaclan jayu ca nôjtajeshch'e cavôque?’9Jô lhech pa yit'esh ti 

tsicuulh: ‘Lhetipaa na lhatjuyshi, Daniel, navôque tajulhey ca iyitesh ca astanjat cum 

namjey ca namtajeyjop pa yôj'e'. 

10Acloj jayu papi vaclanem pa lhanclôyitsjayash nava chinfac, pa tôlhesh'e jayu papi 

lhech ti vat'isinatesha'ne shi' ti yivo'yeshch'esha'ne. Papi ojiyis lhetipa'esh jayu ti 

yisnatesh pava niysisa, pa tanca nitôyc'oya pava vaclanem, taj ti vooy papi tcajôyshay 

yitôyc'oya jayu lhacôm'a. 

11Mil doscientos noventa nalhus ti vaclan jayu pa lhech nitôlhesh'e ti chiyvômjatshi 

pava vatcufayjates t'ajuya pava nalhus pa chinsasinatesh pa lhishjanajavat ja 

Lhcaanvacle. 

12Nishamesh papi tach'anc'oya shi' ti yicafiyan pa yamjey ti t'ônshi' java mil 

trescientos treinta y cinco pava nalhus. 

13Taj ti avaatsha, Daniel, alhun na'sheesh yiey pa t'ôj'esha'ne shi' ca ichay, vooy pava 

nijooylha nalhus pa lhneetsham jayu ti chiyjut'ay pa asha'.’ ” 

Oseas 

Oseas 1 

Lhpa lhch'acfa shi' papi lhcles pa Oseas 

1Nôque lhfaclech'em pa Lhcaanvacle ti yiyôjiesha ja Oseas, lhaôs ja Beeri, jan 

t'aplhuqu'e ja Uzías, ja Jotam, ja Acaz shi' ja Ezequías, ti lhanvaclesesh ja Judá, shi' ja 

Jeroboam, lhaôs ja Joás, lhanvacleesh ja Israel. 

2Pa Lhcaanvacle pa nôque lhjunash ti tôlheshem'e pa lhfaclech'em ti yiyôjieshey ja 

Oseas: “Napi Israel lhavos apis ti lhavômechyish ti tayijop ts'ivee. Pa lhech ajunasha 

ca ajayaeesh lhpa ôcjeclô ninve'lhan, pa ôctsôyan lhpa lhech; pa nôque lhjunasha papi 

lhcles pa lhcleseesh lhpa ninve'lhan.” 

3Pa lhechesh ja Oseas lhjaya'esh lhja Gomer, lhôse ja Diblaim, lhjô lhech pa yituma 

pa caaj ja lhaôs. 

4Pa lhechesh pa yit'esha pa Lhcaanvacle ja Oseas: “Aqueyeesh Jezreel na taôvclaj, 

lhayaash ca chintaja apee jaclôyit jayu japi tôlhshaam na lhcaanvacle Jehú tôlh'ejop 

java niysisa ti yisnatesh'e ja Jezreel, pa lhech c'ôjat'e jayu na lhanvacleyash na Israel. 

5Pa lhech nalhu javômjatesha'ne jayu pa t'unaj japi c'afoquelhay Israel lhavos japi yiey 

ja tshimch'e yiey ja Jezreel.” 

6Vooy lhja Gomer pa ve'lheesh yituma shta pa caaj lhja lhôse. Vooy pa Lhcaanvacle 

yit'esha ja Oseas: “Istaa ca aqueyeesh Nichincavts'aclayesh, lhayaash ti tan jayu ca 

yicavts'aclayesh na lhanvacleyash napi Israel lhavos. Pa tanca yivômjatemch'e jayu. 

7Pa vena yijunashesh ti caaj jayu na yicavts'aclayjayash na lhanvacleyash na Judá: ya 

lhech, yivaatsha ya Lhcaanvacle ti lh'Diosyish pa c'alhjensha'ne jayu. Taj ti tanca 

yilhjenesh ca nitôôlhsha pa vatvatclônjayash, vooy ti tanca lhecha pava clutshes 

yeclôy nilhecha pava clesatas nilhecha pava cuvôyu shi' papi yi'apee.” 

8Ti vô'meshjop ti yifitsjan lhja Nichincavts'aclayesh, vooy lhja Gomer pa yituma shta 

pa caaj ja lhaôs. 

9Pa lhechesh pa yit'esha pa Lhcaanvacle ja Oseas: “Aqueyeesh Niychifasa t'ôyish'e, 

lhayaash avaatsheelh ti niychifaseelh'ash t'ôyish'e pa tanca a'Diosyisheelh t'ôyish'e.” 

Pa chiyachajeyjop papi Israel lhavos 

10 Ve'lha pa nalhu napi Israel lhavos ti lhjunashjulh jayu pa josôj yie' lhavôôj ja tovôc, 

pa ampapu ca isa'emjop ca natsjuulhshi. Pa chap'aclan ti yit'eshelh'aan: “Avaatsheelh 

tanca yichifaselh'ash t'ôyish'e”, ti yit'eshelh'a jayu pa Dios: “Avaatsheelh lhcleselh'ash 

na Dios nan mônlha.” 

11Pa lhechesh pa yamelhvatsham jayu japi yi'shi' na Judá japi Israel lhavos, pa 

yive'lhan jayu pa lhanvacle ti yetôn, pa lhacôm'a papi nayie' ts'ivee ti tapecley'in jayu 

na Jerusalên. ¡Pa yaash jayu pa lhnalhu ja Jezreel! 

Oseas 2 

1Pa lhechesh pa lhteetshelha jayu japi avelhavot'elh: “Lhchifaselh'ash pa Dios”, vooy 

papi avelhcheyelh: “Pa Chiycavts'aclayelh'ash”. 

Pa nilhvoyjayasheeshch'e papi Israel lhavos 

2Pa yit'esh pa Lhcaanvacle: “¡Ayôytanelha avaatsheelh lha amimi'elh, pa ayôytanelha, 

lhayaash lha'lhech nit'ôyi'sheey ca yich'acfaa pa tanca lhch'acfaayish! ¡Ca 

nivôômtajesh ti tanôclitesh ti ninve'lhan! ¡Ca nayjataj'e t'oot pa lhcasvunchayash! 

3Ca nilhech lhfanishtajeesh pa jatsishayan'in jayu lhacôm'a: pa jajôney jayu ja nalhu ti 

nivat'aj, pa jajôney jayu pa am'e pa'na ti tsi'shach'e ti clôjôj'e na cotsjaat, pa 

javômjatesh jayu pa lhavinjayu. 

4Tan jayu ca yicavts'aclayesh papi lhcles, lhayaash ti lhclesesh ti ninve'lhan. 

5Lhpa lhamimi ti ninve'lhan; pa chinvacchematan, meelh ti yit'esh: jôc jayu ca 

javooysha'ne japi yenjasesh, japin tsitisesh lhja yucuve shi' pa yinôôt, pa yicasash shi' 

pa yilhiich, ja yicape shi' java yôtes.’ 

6“Pa lhe'naa pa jap'o'jeyc'oya jayu pava c'utjanis ja lhnôyish pa janashclôfjop jayu ca 

namjop, pa jaspa tanca nivan jayu pava nôyshay tsuych'esha'ne. 

7Lhetipatajesh jayu papi lhenjasesh taj ti tan jayu ca nicôôvjôychishi; vo'tajeysha'ne 

jayu taj ti tan jayu ca nivan. Lhechesh pa yit'esh jayu: ‘Japecley jayu ja vatjutsa' 

yich'acfa, lhayaash jô lhech ti ya'sheshc'oya ti tajulheyam nôqueesh.’ 

8Taj ti lhjô lhech nintô'yishyi ti ya lhech ti jajutem pa trigo, java ôtjayetas t'ic shi' pava 

lhapec; ti ya lhech ti janapshinem'een pa clesanilh clim shi' pa cojiyaj jan yisnatesh ti 

lh'dioseclesh. 

9Pa lhe'naa ti jachajc'oya jayu java yitrigoc shi' java yivôtjayetas t'ic jan t'aplhu'a ti 

vacalh, pa jachajc'oya jayu java yicasashay shi' pava yilhjiy, javan jajutajem ca 

lhavuyteseesh. 

10Javanjiyinesh jayu japi lhenjasesh ti jatsishayanc'oyaan jayu ca nivanesh. ¡Pa 

ampapu jayu ca nanjôcleshey na yipôcôt! 

11Lhech c'ôjat'e jayu pa lhshamitjayash, java lhc'usiyashesh'in ti nich'a vacha' na 

jive'cla, shi' java nalhus ti t'ichayshi shi' shta lhacôm'a java vatc'usinatesh'in. 

12Pa javômjatc'oya jayu java lhavôtjayetacuy shi' java lh'higotacuy, javan yit'esha lhjô 

lhech: ‘Navôque yishayanyam japi yenjasesh.’ Pa jajôney jayu pa vatcac'ovat chitay'e, 

pa tujqu'e' jayu pava yaquisetes yalhanashch'een. 

13Jaclôyitesh jayu jan t'aplhuqu'e' ti tôlhesh'e ti yilhônemey'in pa acôjqu'e pa lhniish 

java chiydiosiyan, ti yi'isinatesh java vatpascheshiyis shi' java vatinshes ti lhetipaesh 

japi lhenjas pa nitôvaclutsjat'yi. Yivaatsha, ya Lhcaanvacle, lhech yônashesh. 

Pa Dios ti yen papi lhchifas Israel lhavos 

14Pa vooy yivaatsha pa jen jayu: pa jachajey'in jayu ja am'e pa'na lhech'e ti tanca 

yatsopeesh jayu ca jayasinôytajem. 

15Pa nijooylha ti jachajem jayu java lhavôtjayetacuy, pa jajôney jayu ja tshimch'e lhey 

Acor ja lhashi'esh ti tach'anc'oya lhjô lhech. Lhech'e pa tsicu'lhesh jayu jan lhjunash ti 

nich'ayche, jan lhjunash ja nalhu ti tay'e ja Egipto. 

16Lhechesh pa lhqueyish jayu “na Yich'acfa, pa ch'apa'ema ti lhqueyish'in ‘na 

yi'Baal’. Yivaatsha, ya Lhcaanvacle, lhech yônashesh. 

17Jayjatshi jayu nava ashic java lheyis java baalis, pa tan jayu t'ôyi'sheey ca etônelh. 

18“Pa lhech nalhu qu'efenesh jayu napi Israel lhavos pa jasnatesh pa chiypeya'esh 

t'ajuya pava yaquisetes yalhanashch'een, pava ajôclôs shi' pava tosis; pa 

javômjatshic'oya jayu shi' ca jayjatshiin nôque vatavtsateyish java clutshes, java 

clesatas shi' pa vatvatclônjayash, ca jaspa cano'ach'enshi napi yichifas. 

19Napi Israel lhavos, ti yijaya'esh jayu yajatesh, pa yivo'yeyc'oya ti yijaya'esh, nan 

t'ônashesh na vatyôjijat, lhayaash ti yamyitsham ti jen. 

20Ti c'ajaya'esh jayu pa c'avoyjateshch'e, lhechesh avaatsha pa antôfaacyish jayu ti ya 

Lhcaanvacle. 

21Yivaatsha, ya Lhcaanvacle, lhech yônashesh: Pa lhech nalhu yivaatsha 

jacu'lhemjulh jayu na vôôs vooy na vôôs yicu'lhemjulh jayu na cotsjaat; 

22vooy na cotsjaat yicu'lhemjulh na trigo, nava ôtjayetas t'ic shi' java lhapec, vooy 

java lhech yicu'lhemjulh ja Jezreel. 

23Jacôvjiyan'e jayu napi yichifas yiey na cotsjaat ti jajuyjatyivne; jacavts'aclayesh 

jayu japi ‘Nichincavts'aclayesh’ shi' japi ‘Nivatachifasa’ pa jayeesh jayu: ‘A'lhechelh 

c'achifaseshelh, japi lhech yit'eshyam jayu: ‘¡A'lhech yi'Dios'ash!’ ” 

Oseas 3 

Pa Oseas shi' lhpa ôcjeclô vancavôôm 

1Pa Lhcaanvacle yachajeyc'oya ti yit'eshyam: “Meey ca en lhpa ve'lha ôcjeclô 

lhencheesh pan lhc'utsfa'esh ti tinvômqueesh. Lhech lhjunash na Lhcaanvacle ti yen 

napi Israel lhavos, lhama'taj japi lhech ti vapeclaan java chiydiosiyan tavujuya, pa tuj 

ts'ivee pava ôtjayetas chicôclôôlhsha'ne ti chitisesh java lhech.” 

2Pa lhechesh pa jachenjulh lhpa ôcjeclô ti jajuyjatyivne pava quince tinshanjasesh 

clesanilh clim shi' pava trescientos treinta lhcaclecli pa cebada. 

3Pa jayeetshema: “Acloj pava nalhus ti yivaatsha'ash; pa ya aj ca anijayayu'esh papu 

pa ya aj ca avaatjutem peelh nivacle, pa yivaatsha shta lhech yifanishaash jayu ti 

c'asclaneshi.” 

4Pa lhech lhjunashach'e pava acloj lhnalhus napi Israel lhavos ca ameem jayu pa 

lhanvacle shi' pa yôsjat'e t'ajuyish, pa ameem shta pava vatcufayjavtes nilhecha pava 

utes ti chiyaychavalheshch'e, pa ama shta pava yuych'e papi vatcasinôclesh, pa 

nilhecha pa lh'diosesh pa t'ajôôjam. 

5Ca ninôjtajeshch'e cavôque pa natpecyiy'in jayu napi Israel lhavos pa vooysha'ne 

jayu na Lhcaanvacle lh'Dios shi' ja lhanvacle David. Pava nijooylha nalhus pa 

yichey'in ts'ivee jayu ti tach'anjulh na Lhanvacle shi' pava isis ti yivashanem na lhech. 

Oseas 4 

Yiyata pa Lhcaanvacle ti t'ajuyjulh papi Israel lhavos 

1Napi Israel lhavos, ach'anelhey nava yit'esh pa Lhcaanvacle. Pa lhech yiyata 

t'ajuyjulh napi yie' nôque lhavtsateyish, lhayaash yiey nôque amem pa is lhjunash napi 

nivacle, nilhecha pa yivo'yeshch'e pa nilhecha ca nantôfaclesha'ne pa Dios. 

2Yashjat pa vena lhjunash ti yijôts'ôclôn'in shi' pa lhcuts'aji, pa lhavôncaclônjayash 

shi' pa lhcutsjayash, pa lhavôncavômjayash shi' pa lhcômclôniyash, shi' ti 

nivôncaclônjatsu'in. 

3Pa lhe'naa, na lhech vatavtsateyish yie' pa vatacshiyash; pa ampa t'unaja napin yi'taj'e 

na lhech; pava yaquisetes yalhanashch'een, pava ajôclôs pa vafsha'ne shta pava sajech 

yi'shi' pa tovôc. 

Pa Lhcaanvacle ti yiyôytana papi vatcasinôc 

4Yit'esh pa Lhcaanvacle: “¡Ca ama papu ca natqu'iyôytay shi' ca niyôjaaan pap'elh! 

Na yiyatjayash ve'lha ti jayjuyesh'ajulh a'vatcasinô. 

5Avaatsha lhancôôtsha'ne jayu ca nalhutajeey vooy pa tulh lhancôt'eelhsha'ne vatjuulh 

na chiytôyjata pava vaclan, vooy avaatsha pa c'avômjat jayu. 

6Napi yichifas amem pa lhtôycheyash, pa lhe'naa ti javômjatsha'ne. Vooy avaatsha 

a'vatcasinô ti lhatcavooyjulh pa vatôycheyash, pa c'ayjatshi ti yivatcasinô'ash. Ti 

lhantôvacluqu'e java lhavanqu'eyjatsjanôc na a'Dios, vooy yivaatsha tsitavaclu'ey jayu 

napi tôlh'atsham. 

7Ti yaash napi vatcasinôclesh pa yaash vitsha pava yisnatesh sasch'e ti 

tanjuyeshyijulh; pa lhe'naa ti janvaych'aclajem pa lhanch'anjayash ti chit'ajuyeshjulh. 

8Tujesh pa lhsasch'e napi yichifas pa lhe'naa ti yacônchiyinesh napi yichifas pa 

sasch'e. 

9Pa yifanisheeshjulh napi yichifas napi vatcasinôc pa jaclôyitesh'apee jayu pava 

lhfanishlhavach ti yisnatesh. 

10Ti vômeshjop ts'ivee ti t'acu'mem'in na Lhcaanvacle, tsaccunch'een jayu taj ti tanca 

napeesha'ne jayu; ca namtajvaneen jayu taj ti amem jayu papi lhcles. 

Pa lhavts'ôjôyash'e pava chiydiosiyan papi Israel lhavos 

11Pa lhamjayashvane shi' pa ôtjayetas t'i' yivômjatshi pa lhtaasclanjayashch'e. 

12Napi yichifas niy'ôstaj'in nava lh'diosec yeclôy; tôlhesha java yeclôy t'iyas ti 

vatvoyjatajesh ôcjiin. Yamjam'in pa lhamjayashvane napi yichifas, ti yitsavalhch'e 

java nôyshay ninvo'yeshch'esha'ne: pa lhamjayashvane yinujatc'oya ts'ivee na lh'Dios. 

13Ti yiey nava lhôtôj'e nava uticuy shi' nava uticuy lhcles ti yilhône'mey ja acôjqu'e pa 

lhniish shi' java lhcufayjat'esjop, shi' shta java isesh'ôcji lhajpecles java aacjuy lheyis 

robles, java álamos shi' java encinas. Pa lhe'naa ti yamvane'en japi acleselh ôcjeclôy, 

shi' japi atômteyelh ti vancavôômjane'en. 

14Taj ti tan jayu ca yivalh'apee japi acleselh ôcjeclôy pa lhamjayashvane ts'ivee pa 

nilhecha japi atômteyelh ti vancavôômjane'en, lhayaash a'lhechelh avaatsheelh ti 

lhôquelhey japi yamvane'en; ti lhamjelhvatsham ti lhatcufa'yelh japi ôcjeclôy 

yisnatesh ti yamvane'en ti tanôclôjesh ts'ivee. ¡Pa nôque lhjunash ti yicôctejesh papi 

lhtachifas ti amemc'oya pa lhtôycheyash! 

15Avaatsheelh, Israel avoselh, ca amtajelhvane, ca amtajajop na Judá ca nasnatesh pa 

sasch'e. ¡Pa tanca meelhey ja Gilgal pa tanca meelh'apee ja Bet-avên pa ya aj ca 

etônelhjop pa lhamônlhajayash na Lhcaanvacle! 

16Napi Israel lhavos ninanutsjaclôyelh jan lhjunash lhja vôcô ti ninfiiy; ¿nan'ateeshelh 

jayu na Lhcaanvacle pa is'e yitjatachat jan lhjunash java tashinshtas nich'a us? 

17-18Napi Israel lhavos vatlhisesh pa lhavts'ôjayash java lh'diosec. ¡Lhacôm'a ti 

nicôt'eshch'esha'ne jan lhjunash papu ti yetsessha'ne! Pa yachajeyc'oyaan ti 

yamvane'en, pa yasheshc'oya japi chinvacleyantajsha'ne ti yench'een pa vatvapenaj. 

19¡Vooy pa lhaviim pa yifôyjat'in jayu pa yivapenjat'in jayu pa lhavts'ôjayashtajesh 

pava lhcufayjatesesh java lh'diosec! 

Oseas 5 

1“Napi vatcasinôc, ach'anelha navôque; ach'anelhch'e napi lhtachifas Israel lhavos; 

ach'anelhch'e napi yie' na lhcaanvacle lhajpôyich: Chit'ajuyeshelh'ajulh jayu pa 

vataasclanjayashch'e, lhayaash ti apis ti lhnelh'e lhpa vatc'ôôvte ja Mizpa, ti 

lhclanshelhc'oya lhpa s'chaat yiey lhja utiyuc Tabor, 

2lhpa tinjôque' ti chiycôjôsch'e tasham yiey ja tshimch'e lhey Sitim. Pa lhe'naa ti 

c'aclôyitelh'apee jayu. 

3Yivaatsha tsitôfaclesh napi yie' na Efraín; vooy napi yie' na Israel ninvaatfichyam. 

Vooy napi yie' na Efraín t'acutvaneen; pa yisasiyanesh napi Israel lhavos.’ 

4Pa ojeych'esha'ne java lhfanishlhavach napi lhtachifas pa ninapecley'in ts'ivee na 

lh'Dios. Pa yamjam'in pa lhcutsjayashvane ts'ivee, pa nintôyjata ts'ivee na 

Lhcaanvacle. 

5Pa lhnunatsjayash napi Israel lhavos pa vapecleshvane ts'ivee; vooy napi yie' na 

Efraín t'ecletsham'in java lhsasch'esha'ne, ¡pa yamjelhvatsham napi lhech, yamjey 

napi yie' na Judá ti t'eclet'elhsham'in! 

6Yichaajtajjop'in jayu java lhclôy tashinshtas shi' java vôcôc ti vo'tajeysha'ne na 

Lhcaanvacle, taj ti tan jayu ca nivan, lhayaash ti tanuc'oya'an ts'ivee. 

7Ti ninvooyshemch'esha'ne na Lhcaanvacle, pa caaj papi lhcleselh pap'elh vatatac. 

Tôlh'ejop ti ninvo'yeshch'esha'ne pa ve'lha atesha pa jive'cla pa chintif jayu na 

lhcootsjat. 

Pa lhanclôyitsjayash papi Israel lhavos shi' papi Judá lhavos 

8¡Afuyuelhch'e pa vôcô lhac'u' t'ajuya pa vatvatclônjayash shi' pa vat'ônjanche yie' ja 

Ramá! ¡Pa ônshelh'in ti suy'in yie' ja Bet-avên! ¡Pa antôyijateshelh napi yie' na 

Benjamín! 

9Jaychayeemjulh'in napi yi'shi' napi lhtachifas Israel lhavos nava yijô' ti lhacôm'a ti 

vaclan: Vooy napi yie' na Efraín ve'lha janesh'e jayu pa nalhu ti jaclôyit. 

10Yit'esh na Lhcaanvacle: “Japi lhanvaclesesh ja Judá lhjunashjulh napuque nivacle ti 

yashjat'apee nava yôj'esha'ne nava lhcac'ovtes. ¡Taj ti pa jayalhp'ojatshisha'ne jayu na 

yivôôc! 

11Napi Efraín lhavos tancômclôysha'ne ti chiyvômjatshic'oya nava 

vaniisclantajeshch'e, lhayaash ti apis ti yen ti voqu'e' pava yôôlhjôn'in ti chiydiosiyan. 

12Yivaatsha yijunashjulh jayu lhpa caftsisjayô ti jayjuya napi yie' na Efraín, pa 

yijunashjulh jayu pa vatvo'matachey ti jayjuya napi lhtachifas napi yie' na Judá. 

13Napi yie' na Efraín ca nivatvantajesh pa lh'ôôyteyash, shi' napi yie' na Judá ca 

nivatvantajesh pava lhavo'matachey, pa vooy napi yie' na Efraín yichey jayu ja Asiria 

ca nit'a'lha ca nefen ja uj lhcaanvacle, taj ti lhavaatsha sasjop jayu ca nivatsjanchatesh 

pa tanca nivômjatesh pava lhavo'matachey. 

14Jan lhjunash ja jump'uvalhjetaj ti t'eclet, lhech yijunash jayu ti jayeclet'a napi yie' na 

Efraín shi' napi yie' na Judá; ya lhech yivaatsha ti javômjatshisha'ne jayu, pa lhechesh 

pa jôc jayu; ca jachaajtaj'in jayu, pa ampapu jayu ca nasfamatanesh. 

15“Pa japecley jayu ja yic'o'vat, pa namjey napi lhech ca nitô'yishlhavne pa lhsasch'e 

pa ninach'in ca nivo'yiysha'ne. ¡Ti tôlh'ejop pa lhtanaputsjayash pa vo'yiysha'ne jayu!’ 

Oseas 6 

Papi Israel lhavos yasinôqui ti vapecley pa Lhcaanvacle 

1Ata'lhunelh lhacôm'a ca shnapeclelha pa Lhcaanvacle. Pa lhech vanu'joo, taj ti 

shinvatsjanchat jayu shta; pa shinvo'matansha'ne, taj ti shinfetatsiyanesh jayu shta. 

2Pa tanca vinshaa ti shinvatsjanchatelh jayu, pa shinenjatchisham jayu pa shnôv'e jayu 

t'ajuyish. 

3¡Shtaniyiteshelh ca shtantôfaacshelh pa Lhcaanvacle! Pa Lhcaanvacle nachjooy jayu, 

nan lhjunash ti vacha' na jumcuclaay, nan lhjunash shta pa tsha'nu ti yivayit'e na 

cotsjaat ti shnôvop'esh shi' ti nincôp'esh. 

Ti tculhjan pa Lhcaanvacle 

4Yit'esh pa Lhcaanvacle: ¿Ta yifanishelh'ash jayu napi yie' na Efraín? ¿Ta 

yifanishelh'ash jayu shta napi yie' na Judá? Pa encheyashelhyish ti caajelh'am 

lhjunashjulh pa shnacjay ti nich'a nalhu, jan lhjunash ja yiyaas ti nôcjuulh nalhu, ti 

claaf nalhu ti vômji'. 

5Pa lhe'naa ti c'at'ovôselhshisha'ne tôlh'ejop japi chiytôyjata pava vaclan; tôlh'ejop na 

yifaclech ti c'aclônelh'apee. Na yivoyjayashch'e ti tôôlh jan lhjunash ja vatqu'isjuyaj. 

6Nava jenelh'am avaatsheelh ca atsenelh, pa ya aj ca lhecha pava acufayjateselh; pa 

antôyelh'yi ti ya Dios, pa ya aj ca anjuteelhyam pava chiylhônsham. 

7Taj ti napi yichifas, lhjunashch'ejulh ja Adán, ti amemc'oya ja chivatpeya'esh shi' ti 

ninvo'yeshch'e. 

8Na Galaad lhavtsat'esh napi ojiyis, pa natshisha'ne lhacôm'a pava lhayshivoc pava 

vo'oy. 

9Napi vatcasinôc lhpôc'ô'esham papi vôncaclônjanjas tejshi'sha'ne napi nivacle; ti 

yiclônsha'neen pa yisasinateshch'e na nôyish t'ajuyey na Siquem. 

10Napi Israel lhavos javanesh nava matas suych'esha'ne: vooy napi yie' na Efraín 

t'acutvaneen, vooy napi yie' na Israel pa yisasinatesh. 

11Vooy avaatsheelh napi yie' na Judá apis ti janôôclhanitey ja nalhu ti c'aclôyitelh. Ca 

jentaj ca janvaych'aclaj na yifanishesh napi yichifas, Israel lhavos, 

Oseas 7 

1ca jentaj ti javatsjanchat napi yichifas, vooy napi yie' na Efraín shi' na Samaria, pa 

nivatvanesh ts'ivee pa lhsasch'e shi' pa lhav'ojiyash. Lhayaash ti lhacôm'a ti 

yisnatesh'in pa vatcuts'aji; jan lhjunash papi cutsjanjas ti yich'ôcjisha'ne pava jpôyjey 

ti t'acum'evatam papi nivacle yiey pava lhcaavjuc. 

2Pa ninaychavalhey ts'ivee ti jaychavalhjatch'e lhacôm'a pava lhav'ojinôc. Nôqueesh 

pa jac'oovtiyanc'oya pava lhfanishlhavach'in, ti yajatesh ti yiesh'e yijuyish. 

Vapecleshicham papi lhcaanvacles 

3Pa lhav'ojiyash shi' pava lhcuts'ajinôc napi yichifas nishamshelh na lhanvacle shi' 

napi yôsjat'e t'ajuyish. 

4Lhacôm'a japi lhech ti vatvôômjane'en; jan lhjunash lhpa yucuveshiy ti ve'lheesh ti 

chiyitjumtseyanch'e pa yin'ateesh pa lhavo'esh pa lhan'e pa yipjôji pa climshi. 

5Ja lhnalhu'esh ti chiyc'ôcleyan ja cascaanvacle, vooy japi yôsjat'e t'ajuyish pa 

yiyashiyanesh pa ôôytej pa ôtjayetas t'i'. ¡Pa t'acuumjam lhpôcôt papin yiclôqui! 

6Yi'shi' lhcachi' java t'ôôlhjônjavos jan lhjunash lhpa yucuveshiy ti ninmacch'e; ti 

yimô' pa lhavo'esh ti tulhey, taj ti vooy ti nich'a nalhu pa lhetipa ti pjumtsejch'e lhpa 

yucuveshiy. 

7Lhacôm'a japu lhech ti yichesh jan lhjunash lhpa yucuveshiy ti yivutuyanesha'ne japi 

lhanvacles. Lhacôm'a japi lhanvaclestaj nicôtjateshch'esha'ne, pa anpapu ca ve'lhaa ca 

nitsetôn. 

Papi lhtachifas ti tanu'c'oya pa lh'Dios 

8Napi Efraín lhavos vanacshenelh nap'elh lhtachifas. Jan lhjunash lhja yucuve ti 

chiyôjotesh ja pacham. 

9Japi vatachifas tavujuya yivômjatsha'nec'oya pa t'unaj pa yi'amiyanem pa ca 

naychavalhey. ¡Yamjey ti yiclimiyanch'esha'ne pava lhayees pa yi'amiyanem pa ca 

naychavalhey! 

10Pa lhnunatsjayash napi Israel lhavos ti tanôclitesh pa vapecleshlhavne ts'ivee. Pa 

lhacôm'a napi lhech ti ninatpecyiy'in ca nivooysha'ne na Lhcaanvacle lh'Dios. 

11Napi Efraín lhavos lhjunashjulh ja ofo ti ninatcajôyshay, amem pa lhtôycheyash: pa 

t'aalhtaja ca nefen ja Egipto, pa nivinshaa ti yichey ja Asiria... 

12Taj ti meelh ca lhech natjuuytajshi pa jach'anesh'apee jayu lha s'chaat napi lhech, ca 

jancôtjatesha'ne ja lhanfanash java ajôclôs, pa jôjôyjatshisha'ne jayu tôlh'ejop pa 

lhav'ojiyash. 

13¡Shiya'lhavach napi lhech ti tôlh'ejop ti tanu'yic'oya! Tajulhsham jayu na 

lhnôjayashicham, lhayaash ti tanjuyijulh ti yôjijamatsha'ne. Jayeetajesh ca 

yilhjensha'ne, taj ti napi lhech yôôlhjônyam'in ti tanjuyijulh. 

14Lha'ma ti tôntajlhavcop'in yiey java lhmôjôvtes, pa nintôôlhsham lhcachi' ti 

tôntajyiy. Ti t'aalhtajesh'yiy pa trigo shi' pa ôtjayetas t'i' pa tanôtitsha'ne; ¡ti ojiyis ti 

tanjuyijulh! 

15Yivaatsha qu'eyjatsjantaj'in shi' ti jajutajem'in pa t'unaj, taj ti napi lhech ti 

yôyinch'esha'ne'en pava lhav'ojinôc ti tanjuyijulh. 

16Pa vapeclaan ts'ivee java chiydiosiyan; jan lhjunash pa clutsesh yeclo' ti patacch'e, 

java vatc'ôjey pa tanca chincôpônit'ajesh. Ti yasinôquiin pa lhnunatsjayash pa 

nicôtjatesha'ne japi lhanvacles pava clesatas, vooy japi yiey ja Egipto pa yiclôqui'esh 

jayu. 

Oseas 8 

Papi Israel lhavos tanivalhchay tôlh'ejop ti yôclôj pava chiydiosiyan 

1Afuyuqu'e lha ônjanche, jan lhjunash ja yovalh'apee ti yiclôvalh napi lhchifas na 

Lhcaanvacle. Lhayaash ti ya'aminat ts'ivee na japejiyinesh pa yiv'ojiyan ti 

tanjuyeshyijulh na yivanqu'eyjatsjayash. 

2Meelh ti natajyiin ti tônyiin: ‘¡Tsitôfacleshelh'a ti a'Diosesh napi Israel lhavos!’ 

3Taj ti napi Israel lhavos yapun pa isch'e' pa lhe'naa ti nachana jayu japi nilhc'utsfasa. 

4Ninanfacyam ts'ivee ti yivclanjat papi lhanvacles, ti yetôneyshisha'neen papi 

lhanvacles pa ninastôyesha. T'acumajop'in ts'ivee ja lhclesanilh clim shi' ja cojiyaj pa 

yisnatesh'in java chiydiosiyan pa yivômjatshane'en lhavaatsha. 

5¡Jacônitshi ja lhasnatesh ti vôcô'esh avaatsheelh Samaria avoselh ti lhôclôjelh! Na 

yivôôc japjumtsiyanjop ti jayjuyjulh. ¿Ta t'e ca ôjeshelh'e jayu ca avaatcleshelh 

6napi Israel lhavos? ¡Nôque lh'vôcôyanelh napi Samaria lhavos nilhecha na Dios! 

Lhcumjat'esh pan yitô'yish ti yisnatesh, pa chiyoflhitshisha'ne jayu. 

7Napi lhech yicôvjiyan ts'ivee pava lhavimis pa yicavcalhesh jayu pava lhavimitas; pa 

yi'amiyan jayu pava vatcac'ovtesesh ti chiycavcalh'e, pa tan jayu ca nanclanshi pa 

climshi pava lhay; ca namtajeyjop ca nanclantajshi, vooy papi vena tôlhshi' pa tuj 

jayu. 

8¡Napi Israel lhavos palha chitimvatich'e! Vooy jap'elh vatachifas pa yovalhey vatam 

pa lha'yasha ja na ti nintanclôfiy, 

9tôlh'ejop ti yichey'in ja Asiria jan lhjunash ja cuvôyutaj yalhanashch'een. ¡Napi 

Efraín lhavos pa yijuteyjop ti yicashayaney japi lhenjasesh! 

10Lha'ma yisnatajeshem pava lhcufayjates napi yi'shi' lhtachifas, vooy nôqueesh pa 

janayjatvane jayu, vooy ca chintaja'apee pa jacaclecliyanc'oya jayu papi lhanvaclesesh 

shi' papi yôsjat'e t'ajuyish. 

11“Lhayaash napi yie' na Efraín ti acloj pava yisnatesh lhavitôvtes, ti tsi'sha ti 

yijuyjata pa lhsasch'e. 

12Lha'mataj ti qu'iistajeshem'e nava acloj qu'eyjatsjanesh, vooy lhavaatsha pa 

yanlhavach pava tavujuya. 

13Vooy java lhcufayjates ti yilhônsham pa tuj ts'ivee pa t'asjaan; taj ti yivaatsha, ya 

Lhcaanvacle, ninasshamesha ts'ivee: pa jaychavalhjach'e jayu java lhav'ojinoc ti 

yisnatesh ts'ivee, pa jaclôyit'apee java lhsasch'e pa jachajey'in jayu ja Egipto. 

14Napi Israel lhavos yisnateshch'e java isis lhajpôyjey, taj ti nitôvacluey ts'ivee nan 

yivclanjat. Napi Judá lhavos pa yitsemajch'e nava acloj yitsates yijôt'as, taj ti 

yivaatsha jalhônesham jayu pa itôj ca nivutunsha'ne java isis lhajpôyjey.’  

Oseas 9 

Pa lhanclôyitsjayash papi Israel lhavos ti chayemjulh pa Oseas 

1Ya aj ca anshameshelh, Israel lhavos; pa ya aj ca eclet'eshelhchisham ti 

lhanshamelh'in jan lhfanishlhavach jap'elh lhtachifas, lhayaash ti lhatcuteelhvaneen ti 

lhtayelh'jop pa a'Dioselh. Yiey ja chiyisclan'ec'oya ti chiyisclanshi pa trigo, pa lhenelh 

ti lhatcumeelhjulh pa lhasha' ti lhatcuteelhvaneen. 

2Napi lhtachifas Israel lhavos pa amem jayu pa trigo pa nilhecha pa ôtjayetas t'i'; pa 

nich'a ôtjayetaj t'i' tan jayu ca nitajulhsham. 

3Napi Efraín lhavos vapecley'in jayu ja Egipto, pa tujc'oya jayu ts'ivee pa niysisa 

vatcos yiey ja Asiria. Pa tan ca t'ôyi'sheey jayu ca nôvji' na lhavtsateyish pa 

Lhcaanvacle: 

4tan jayu ca niyô'ji pa ôtjayetas t'i' ca nôclôjesh pa Lhcaanvacle, pa tan jayu ca nijutey 

pava lhech'e lhcufayjates. Lhpa yucuve ti tujtaj pa lhjunashjulh jayu lhpa yucuve ti 

vatacshivo'esh, papu ca nitujtaj pa vatsasinatesh jayu. Japi lhech ca nitujtaj jayu lhpa 

yucuve, taj ti sasjop jayu ca nicha'jey ja lhishjanjavat pa Lhcaanvacle. 

5¿Ta afanisheshelh jayu pa nalhu ti chivatc'usinat'in, ti chivatc'usinatem'in pa 

Lhcaanvacle? 

6Japi lhech yiclôtajc'oyaan pa lhnôjayashicham; vooy ja Egipto pa t'acu'meyshisha'ne 

jayu, pa chitish'ec'oya jayu ts'ivee yiey ja Menfis. Vooy pava lhcôquicletôyesh pa 

clesanilh clim pa yitsiyinesh jayu pa t'aclôcchat, pa vooy pa t'ichavat tôlhshi' jayu pa 

c'utjanichat. 

7¡P'alha ti yameyjop nava nalhus pa vatclôyitsjayash! ¡P'alha ti yameyjop pava nalhus 

pa chiyajulhjatsham ti chiyshayaneshch'e! ¡Napi Israel lhavos pa nitô'ya jayu ti p'alha 

ti yameyjop! Avaatsheelh pa at'eshelh: “Na chiytôyjata pava vaclan ninatcajôyshay. 

vooy na nivacle chiytôychiyinesh ti yicôccheyjayan.’ Taj ti pa lhteetshelh tôlh'ejop ti 

yamelh'ach'een pa av'ojiyashelh, lhayaash ti yaash na acônta'elh. 

8Pa Dios yinelh'ajop na yitôyjata pava vaclan ti yovalh'apee na Efraín, taj ti 

avaatsheelh lhneelhshic'oya java vatc'ôôvtey yiey java nash'een; ¡Yamja ja 

lhishjanjavat pa Dios ti lhcônitshielh! 

9Pa yicôctejesh lhacôm'a jan lhjunash jan t'aplhuqu'e ja Gabaa. Taj ti vooy pa 

Lhcaanvacle pa yaychavalhemch'e jayu pa lhav'ojiyash shi' ti yiclôyit'apee pa 

lhsasch'e. 

Papi Israel lhavos yiclôyit jayu pava tôlhesha pava lhsasch'e 

10Yit'esh pa Lhcaanvacle: “Meelh ti ja'van napi Israel lhavos, pa ts'ishamitjat jan 

lhjunash papi yivan'e pava ôtjayetas yiey ja am'e pa'na. Japi acchevot'elh avaatsheelh 

ti javanesh jan lhjunash java higo lhay ti vanaytsajet ti yôquen. Taj ti meelh ti 

yamey'in ja chiydiosiyan Baal-peor pa vatlhiseshjop'in java chiydiosiyan yôôlhjôn'in, 

pa ninclafinatesh jan lhjunashesh ts'ivee java lh'diosec ti yen. 

11Pa lhasnôycheyash na Efraín pa yifôyôôn jayu jan lhjunash java ajôclôs. Pa tan jayu 

ca nanvat'as t'ôyish'e papi taôvclas, pa tan jayu ca t'ôyi'sheey papi nitumasha'ne papi 

ôcjeclôy, pa tan jayu ca t'ôyi'sheey ca chinancavat'ajesh papi taôvclas. 

12Lha'mataj ca navclantajem papi lhcles, vooy yivaatsha pa janjôclesh pa tan ca 

yimônlhanitesh papu. ¡Shiya'lhavach napi lhech ca nitanutajyic'oya! 

13Javanesh japi Efraín lhavos ja lhfanishesh japi lhcles jan lhfanishesh japi lhôvjenjas 

ja lhaje': ti yayjat'een ti tcufayesh ti chiyclônsha'ne.” 

14¡Ajutelhem, Lhcaanvacle, java lhteetshelh ti lhjutelhem! ¡Ajutelhem pava lhcachic 

ca ôcts'ôtacheyeesh shi' ca nintats'otsiyasha'ne! 

Pa t'asuyi pa Lhcaanvacle ti t'ajuyjulh pa Efraín 

15Yit'esh pa Lhcaanvacle: “Japi yie' ja Gilgal yisnatesh lhacôm'a pa niysa', pa lhech'e 

jatô'lhesh'e ti jacônitshi. Tôlh'ejop pa lhav'ojiyashesh pava lhfanishlhavach pa 

jayjat'ôcjiin jayu na yijpôyich; pa tan jayu ca t'ôyi'sheey ca yen, lhayaash ti lhacôm'a 

papi lhanvacles ti yôjijamatsha'ne. 

16Napi yie' na Efraín vo'matsha'ne; jan lhjunash lhja aacjiyuc ti clôjôj java lhfetatsiy ti 

tanca t'ôyi'sheey ca nitaay. Lha'mataj ti caaj napi lhcles, vooy yivaatsha jaclônsha'ne 

jayu.” 

17Napi lhech vatachifas ni'nen ca nanch'anjayu'a pa yi'Dios; pa lhe'naa pa yi'Dios ti 

yapun jayu, ca nit'ôtaytajsha'ne jayu pan nicuclônvatsham'in ti yi'shi' napi vatachifas. 

Oseas 10 

Chiyvômjatsha'ne pava lhavitôvtes papi Israel lhavos 

1Napi Israel lhavos lhjunashjulh lhpa ôtjayetayuc ti acloji pava lhay; vooy ti yaash 

pava lhay, pa yaash shta pava lhavitôvtes ti yisnatesh; vooy ti yaash ti lhasnôyech'e ti 

yiey na lhcootsjat, pa yaash ti lhasnôyjes pava utes ti yivenchatjop ti 

yaychavalheshch'e. 

2Napi Israel lhavos yicatsônjatesh yiey pa lhcachi', vooy nôqueesh ca chishayaneshem 

pava lhsasch'e. Pa Lhcaanvacle yivômjatsha'ne jayu pava lhavitôvtes ts'ivee shi' ti 

yoflhitshi jayu pava utes yivenchatjop ti yaychavalheshch'e. 

3Pa nôqueesh yit'esh jayu napi vatachifas: “Amelhyam pa lhcaanvacle, lhayaash ti 

niych'anelhjulh pa Lhcaanvacle. Taj ti ¿She t'e pa isjop ca nasnateshjoom pa 

lhcaanvacle? 

4Tsishach'e ti tasinôy'in atesha, pa nifaqu'in pa lhjôts'ôclônjayash shi' ti vanetônesh 

pava chiyvatpeya'esh; vooy ja lhavoyjayashtajeshch'e lhjunashjulh pa t'aclôôc ti 

tantôvquitay ti tôlhshi' jan yie' ja vatcac'ovat.” 

5Napi tsitenas'e na Samaria pa yits'anaanjatsham; ti yôyanch'e ti chiyac'oyjatesh pa 

yisnatesh vôcô yiey ja Bet-avên. Vooy jô lhech pa tafshiych'een napi lhtachifas shi' 

napi vatcasinôc, lhayaash pa lhasnôycheyash ti vômji'. 

6Jô lhech lhasnatsech vôcô pa chiychajey ja Asiria ti chiyjuteem ja uj lhcaanvacle. Pa 

lhech lhjunash japi yie' na Efraín pa vapenesh'in jayu: Vooy napi Israel lhavos pa 

vapenesh'in jayu ja lh'diosesh ts'ivee. 

7Vômji' jayu ja lhanvacle na Samaria jan lhjunash ja yeclô' t'iya ti yich'apee pa yinôôt. 

8Chiyvômjatsha'ne jayu java lhtôvjasc'oya java vena tôlheshi jan yiesh'een napi Israel 

lhavos pa lhsasch'e. Vooy java lhavitôvtes tôlh'apee jayu pa t'aclôcchat shi' pava 

c'utjanichat, vooy napi nivacle yit'esha jayu nava uticuy: “¡Asp'oelh'e!’ shi' nava 

uticuy lhcles yit'esha jayu: “¡Afalhelhyitapee!’ 

Pa lhc'ôplhu'esh pa Lhcaanvacle ti t'ajuyjulh papi Israel lhavos 

9Yit'esh pa Lhcaanvacle: “Napi Israel lhavos ninvô'mesh pa sasch'e ti tôlhesh'e ti 

yisnatesh yiey ja Gabaa. ¡Pa nintayesh pa lhsasch'e! Pa lhe'naa pa vatvatclônjayash ti 

tajulh'apee jayu napuque ojiyis yie' ja Gabaa. 

10Jaclôyit jayu napuque lhtachifas ca jayeetajesh. Napi lhech ca natjuytajjulh pa 

yamvatshamjop jayu papi vatachifas ca jaclôyitaj'apee na uj lhav'ojiyash. 

11Napi Efraín lhavos lhjunashjulh lhja vôcô ti isesh ti yen ti t'ôseshch'e pava trigo. 

Yivaatsha apis ti jan'ôcji ja lhavovo ja is lha'vo', jaspa yitojon lhja caletaj; vooy napi 

yie' na Judá yitojon jayu pa lhavjooc, vooy napi tôlhshaam ja Jacob pa yitojon jayu 

pava yiteej t'ajuya. 

12Pa jayeetshem: Acôvjiyanelh pa yivo'yeshch'e pa anclaneelhshi pa vatencheyash. 

Asclanelhch'e na cotsjaat t'ajuya pa nich'a vatcôvjiyanjayash, lhayaash ti lhech 

c'ôplhu'esh ti vooy pa Lhcaanvacle, yamjey ca ninachtaj shi' ca nanchaajtaj pa 

tsha'nu'esh pa anilhjenjayashelh avaatsheelh. 

13Taj ti avaatsheelh p'alha ti lhcôvjiyanelh pa av'ojiyashelh, pa lhanclaneelhshiin pa 

ninvo'yeshch'e shi' ti lhtujelh'in pava lhayesh pa vatcuts'aji. Ti tôlh'ejop ti 

lhavatcafiyanshelh java acaletaselhjop pa vatvatclônjayash shi' ti aclojelh'am japi 

vatclônjanjas, 

14caaj jayu pa vat'ônashvaneen napi yielh'atshi avelhavot'elh pa lhacôm'a nava 

lhijôtjatelh'e pa chiyvômjatsha'ne jayu, jan lhjunash ti vôômjane ja Bet-arbel pa 

lhcaanvacle Salmán ja nalhu'esh ja vatvatclônjayash, ti chiyvômjatelhshisha'ne capi 

vatamimic capi lhcles. 

15Côque ajunasheelhch'ejulh jayu avaatsheelh, napi tsitenas'e na Betel, tôlh'ejop ti uj 

pa lhav'ojiyash. ¡Vooy na lhanvacle napi Israel lhavos vaf jayu ca navcha'taj pa nalhu! 

Oseas 11 

Pa Dios yen papi lhchifas ti yôjijamatsha'ne 

1Meelh napi lhtachifas Israel lhavos ti taôvclas, pa jen yivaatsha; napi lhech yiclesesh 

jayônshey ja Egipto. 

2Taj ti vooy ti ujesh ti jayôntajey'in pa yashjat'in ti tanu'yic'oyaan. Napi yichifas 

yijutaan pava lhcufayjates java chiydiosiyan yôôlhjôn'in ti yitseclôlhe'maan ja 

acôjqu'e pa lhniish java chiydiosiyan. 

3Ca tin'e lhacôm'a, ti jatojon napi lhtachifas'e na Efraín ti jacajôyshiyanesh ti 

javaccheyansha'ne. Taj ti napi lhech nintôyc'oya ts'ivee ti ya'lhech janujumatsenesh. 

4C'ôcfeesh'e na yitujaclanjayasha pa c'ôcfeesh'e na yencheyash, ti jatojoneshyivne; pa 

jan'e' ts'ivee nava yicuc jan lhjunash pa taôvclaj ti chiyfitsjan; pa jaya'vuya ts'ivee ti 

jajutem pa lhôc, 

5taj ti napi lhech ninen ca natpecyiy ts'ivee. Pa lhe'naa ti jachajey'in jayu ja Egipto, pa 

vooy napi Asiria lhavos pa lhanvacleseesh ts'ivee jayu. 

6Vooy pava clesatas pa chivo'matanesha'ne jayu yiey nava lhavtsates pa 

chiyvômjatshi jayu nava yijôtjatajch'e, chiyvômjatsha'ne jayu tôlh'ejop pava 

yôyintajch'e ti yisnatesh. 

7Napi yichifas lhetlhatajem ti vatonateyam'in; tôntajvatsham'in yiey na chishamnee, 

taj ti ampapu ca nefenesh. 

8“¿She pa is'ejop'yam ca javôm'ash napi Efraín lhavos? ¿She pa is'ejop'yam ca 

c'avô'melh napi Israel lhavos? ¿Istajjop jayu ca c'atifelh'e jan yifanishesh ti 

jatifshicham ja yitsaat Adma ja't'ajesha ca yifanisheesh'ajulh jan yifanishesh ja yitsaat 

Zeboim? ¡Na yicachi' yivishjatshi ti yamqu'een na yicavts'aclayjayash'a! 

9Tan jayu pa ca yifanisheesh ca japjumtseyan'a na yivôôc: tan jayu ca yachajeyjop ca 

tif'e' napi yie' na Efraín, lhayaash ti ya'lhech ti ya Dios pa niyalhecha pa nivacle. 

Yivaatsha ya lhasnôyetshi, pa jôvelh'ajop, pa ninachey ca c'atifelh'e.’ 

10Napi lhech voqu'e' jayu na Lhcaanvacle, na lhech pa tôcjôtin'in jayu jan t'ônash ja 

jump'uvalhjetaj. Pa tôcjôtin'in jayu, vooy napi yitsôt'ajesh nachey'in jayu ti 

yinayuuyjat yiey na nuuch'ejulh. 

11“Jan lhjunash java ajôclôs ti yinayuuyjat ti naasham ja Egipto; ti tôlhey'in jayu ja 

Asiria, jan lhjunash java ofos; pa jasntatshem jayu ca nôv'e' ts'ivee ve'lheeshcum java 

lhajpôyjey. Yivaatsha, ya Lhcaanvacle, lhech yônashesh. 

Pa lhav'ojiyash papi lhchifas pa Dios 

12 “Napi Efraín lhavos p'alha ti yamjatyijop pa vatcuts'aji; ti yamjatyijop napi Israel 

lhavos nava lhjôts'ôclônjavos. Vooy napi Judá lhavos apis ti tanuc'oya na Dios, pa 

vooy nôqueesh pa iyich'e nava chiydiosiyan. 

Oseas 12 

1Napi Efraín lhavos lhôclesh pa lhaviim; nalhucla'yesh ti tôlhey t'ôyiish pa lhaviim 

lhum'ôcjinuc. Pa napshinesh'e nava lhcuts'ajinôc shi' na lhcômclôniyash, pa 

yisnatshelh pa vatpeya'shelh na Asiria shi' ti nicheney'in ti tisesh pa lhape' yiey ja 

Egipto.’ 

2Na Lhcaanvacle nôc'ôtsjayu'a napi Israel lhavos. Pa yiclôyit'apee jayu napi tô'lha na 

Jacob na lhfanishlhavach; pa yajulhjatemsham ti yishayaneshem jayu nava 

lhfanishlhavach ts'ivee. 

3P'alha'esh ti jôjjeclay ninanvat'aj ja Jacob ti yônjat'e ja lhchecla', pa meelh ti yamey ti 

nivacleesh pa yishanelh na Dios. 

4Ti yishanelh ja ángel, pa yash'apee; ti yip'in pa t'a'lha ca natcavts'aclayesh. pa yivan'e 

na Dios yiey ja Betel pa lhech'e ti tasinôyem. 

5Na Lhcaanvacle, Dios yaash pa t'unaj: ¡na Lhcaanvacle lhquey lhavach lhavaatsha! 

6Nôque lhjunash napi Israel lhavos, mapeclelha na a'Dioselh; acuumjelhem'in ca 

ajônshelhemch'e shi' pa yivo'yeshch'e, pa yajateesh ca acafiyanelh na a'Dioselh. 

7Yit'esh na Lhcaanvacle: Napi Canaán lhavos yôôlhjôn'in pava yitsjuulhshisha'ne, 

lhayaash ti yen ti vancateejshiin. 

8Napi Efraín lhavos yit'esh: “¡Jech, tsicôntelhshiin, pa jatôôlhshelha ti 

tsivooyshelh'ôcji; ti ampapu jayu ca isa'emjop ca nits'iyôytanesh ti cha'lheesh java 

jatôôlhsha ti tôlh'ejop ti niyisclaneshelhshi!’ 

9Yivaatsha, ya Lhcaanvacle, ti ya'lhech a'Diosyishelh ti tôlhesh'e ti lhôvelh'e ja 

Egipto, ti jachajeyjop ti lhôvelh'ôcji jayu java atsha'nuvos, jan lhjunash java nalhus ti 

c'avanelh'e yiey ja am'e pa'na. 

10“Apis ti jasinôqui'em japi chiytôyjata pava vaclan shi' ti janapshinem'een jat'ajôôj 

java yi'shi' lhtô'vat, pa tôlhesha java lhech ti jasinôqui'em java chiyovalheyjop. 

11Yiey na Galaad ti caaj java chiydiosiyan vena chitôlhesh'e, taj ti tsi'sheem java 

yôôlhjôn'in diosec. Yie' na Gilgal ti tcufayesh'in java vôcôc jayanjas; java lhavitôvtes 

lhjunashjulh java utes ti vanaclôpjuqu'e ti yiey java vatcac'ovtes.’ 

12Vooy ja Jacob yiclôtc'oya ja lhcac'ovat ja Aram, pa lhech'e ti t'acum'apeeen lhja 

lhch'acfa ti vanujumatsenesh java tashinshtas. 

13Tôlha'jop ja ve'lha chiytôyjata pava vaclan, na Lhcaanvacle ti yayjat'e ja Egipto napi 

lhchifas Israel lhavos; ¡pa tôlha'jop ja chiytôyjata pava vaclan, ti vanujumatsenesh! 

14Vooy napi yie' na Efraín yitacshinjayan'in na Lhcaanvacle, ti tôlhem'ejop pava 

ninenesh. Pa lhe'naa na Lhcaanvacle ti yishayanemch'e jayu nava niysisa yisnatesh, pa 

yinatjat'apee jayu nava yitsôt'ajesh ts'ivee lhav'ojinôc. 

Oseas 13 

Pa lhnôjayash'e lhacôm'a pa Israel 

1Meelh japi Efraín lhavos ca nasinôquitaj, jap'elh lhtachifas Israel lhavos pa 

nitônôclitshem ca nach'anjulh; taj ti capi Efraín lhavos ti yivômjatsha'ne ti 

tamenlhavatsha'ne tôlh'ejop ti yôclôj ja Baal. 

2¡Taj ti lhetipa'esh ti yisnatesh pa sasch'e! Yilhônshamjop pa clesanilh clim pa 

yisnatesh pava chiydiosiyan yivclanjatesh pa lhjunash ti yen japi yitô'yish ti yisnatesh. 

Pa nijooylhach'e ti yit'esh'in: “¡Ajutelh pava acufayjateselh!” Vooy japi nivacle yifin 

java chiydiosiyan javan yijônch'e pa vôcô. 

3Pa lhe'naa ti lhjunashjulh jayu ja shnacjay ti nich'a nalhu, jan lhjunash ja yiyaas ti 

nôcjuulh nalhu, vooy ti nalhu pa vômji', jan lhjunash lhja yiteej ti yifôôyjat pa 

lhaviim, jan lhjunash ja lhajut ti tôlhch'e lhja itôji. 

4Yit'esh na Lhcaanvacle: “Yivaatsha, ya Lhcaanvacle, ya'lhech a'Diosyishelh tôlhesh'e 

ti lhôvelh'e ja Egipto: Ya aj ca avatôyjatelhac'oya papu peelh dios vooy yivaatsha, ti 

ya've'lha ti ya'lhech a'lhavqu'ilhjenajelhyish. 

5Pa janujumatseneshelh'a yiey ja cotsjaat ti cus'e' ja am'e pa'na. 

6Taj ti meelh avaatsheelh ti caajelh'am ja vatôc ti ac'amônlheeshelh, vooy nava 

acachi'clelh pa tapooji pa vatnunatsjayash pa lhantôvacluelhyiy. 

7Pa lhe'naa, pa javatjôneyc'oya jayu napi lhech jan lhjunash ja jump'uvalhjetaj, jan 

lhjunash ja yiyôôj ti yisclanlhavc'oya yiey ja nôyish. 

8Pa jôcjuulh jayu jan lhjunash lhja s'uclaj ti yivôôm pava lhcles, pa janu'e jayu pa 

javômjatshisha'ne pava lhcachic. Jan lhfanishesh ja jump'uvalhjetaj, pa jajuujane jayu 

tatsha; jan lhfanishlhavach ja yaquiset lhaviyjônôj pa jamcôyanshisha'ne jayu. 

9Javômjatajsha'ne jayu napi Israel lhavos pa ampapu jayu ca natvayeem. 

10Taj ti ¿ta yie' nôqueesh pa anvacleelh, ca nalhjeneshelhey lhacôm'a nava 

avtsateselh? ¿Ta yie' papi tcaasclanchayelhch'e'am, japin lhtaalhshelha pa lhcaanvacle 

shi' papi yôsjat'e t'ajuyish? 

11Yasuyshelh'a, ti jajutelh'am japi lhcaanvacles, pa yasuyshelh'a shta ti 

c'anjôcleshelh'in. 

12“Na lhav'ojiyash napi Efraín lhavos apis ti chiyiisshem'e; vooy pa lhsasch'e 

mônlhashi ti vani'sesh'e. 

13Napi Israel lhavos ti yamtajeyjop ti nivat'as, taj ti jan lhjunash pa taôvclaj ti 

vanichavashi pa t'e pa ca lhanfanasha ca chinasclanshisha'ne jaspa isa'shisha'ne ca 

nanvat'aj. 

14¿Caajyam jayu ti c'afamatanshelh pa t'unaj pa nivalhech? ¿C'achajelhyivnec'oya pa 

vatvafi'?... ¿Ta yie' pa unaj, vatvafi', ti lhavancalhifch'een? ¿Ta yie' pava av'ojinôc na 

nivalhech? ¡Palha amyam pa yicavts'aclayjayashesh napuque nivacle!’ 

15Lha'mataj napi Israel lhavos ti tavôytajch'e jan lhjunash ja yiteej, pa namey jayu pa 

lhaviim tôlhey na lhum'ôcjinuc, pa lhech lhaviim factsejch'e ti tanu'ey na am'e pa'na, 

pa yimjatch'e jayu shi' ti yiclôjôjiyanch'e jayu java yinôtes shi' java yalhayich'een 

yinôôt. Vooy papi nilhc'utsfasa pa nijô'clesh jayu pava lhcôquicletôy pava isis 

lhtinshes. 

16 Napi tsitenas'e na Samaria chiyclôyitsha'ne jayu tôlh'ejop ti vatjuyjatjulh na lh'Dios. 

Pa chiyclônesha'ne jayu pa clesataj, vooy japi taôvclas pa chivoyjataan jayu cotsjaat 

vooy japi ôcjeclôy yitumasha'ne chiyseejshamsha'ne jayu lhcachic. 

Oseas 14 

Pa Oseas vatants'aclana papi Israel lhavos ca napecla pa Lhcaanvacle 

1¡Mapeclelha, Israel lhavos, pa Lhcaanvacle a'Dioselh, avaatsheelh ti 

lhancôt'eelhsha'ne tôlh'ejop pa asasch'eelh! 

2Mapeclelha pa Lhcaanvacle pa achenshelh nôque vat'alhjayash: “Avômjatelhch'e 

lhacôm'a na yiv'ojiyashelh pa acuumjelhyijulh nava isisch'e nava vatôclôjquevos ti 

jajutelh'am. 

3Japi Asiria lhavos sasemjop ca nitsilhjenelh, tanca lhecha ca jaclôtshelhc'oya pava 

cuvôyu. Palha niyetôneshelh ‘cas'Diosesh’ nava javclanjatelh yivaatsheelh, lhayaash ti 

a've'lha, Lhcaanvacle, ti lhatcavts'aclayesh ti lhavan pa ôfteec.” 

Pa Lhcaanvacle nifaclem pa nich'a vatmônlhajayash papi Israel lhavos 

4Yit'esh pa Lhcaanvacle: “C'avatsjanchateshelh jayu na av'ojiyashelh; pa qu'enelh 

jayu lhama'taj ti niyajulhjatajsham, ti palha vena janshic'oya ts'ivee na yivôôc. 

5Pa javaatjôneyc'oya jayu napi Israel lhavos jan lhjunash na yiyaas, pa jôvôyanch'e 

jayu ts'ivee jan lhjunash java lhôvacuy. Vooy pava lhfetatsiyesh yiyitsjat'e jayu jan 

lhjunash lhja utiyuc Líbano; 

6pava lht'oy c'atsasey jayu ti isis jan lhjunash java lht'oy lhja olivoyuc, pa acôjqu'e 

jayu pa lhniish jan lhjunash java shintincutacuy yie' ja Líbano. 

7Napi Israel lhavos yi'shi' jayu shta ti jovalh'apee; pa lhechesh pa tôlhshi'sha'ne jayu 

jan lhjunash ja trigo, pa lhôvaniyashjulh jayu lhja ôtjayetayuc pa chiyacôn jayu jan 

lhjunash ja ôtjayetas t'i' yie' ja Líbano. 

8Napi Efraín lhavos yit'esh jayu: ‘¿She t'e pa ca natjuya t'ôyish'e nava chiydiosiyan?’ 

¡Yivaatsha ya'lhech ti jaclôvalh shi' ti janujumatsenesh napi yichifas! Yivaatsha 

yijunashjulh lhja aacjiyuc yajatesh ti isshaam, pa tôlhesh'yi jayu napi yichifas pava 

lhay.” 

Yamjey lhac'o' 

9Papi caaj pa lhcajôysha shi' papi tôôytses pa nitôyc'oya nôque ya'clish: Pava 

lhnôyshay pa Lhcaanvacle yitsôt'asch'e, vooy papi yivo'yeshch'e pa lhetipa'esh; taj ti 

papi ojiyis pa t'ecletsham'in ts'ivee. 

Joel 

Joel 1 

Pava fanjay clap'afemch'e pava vatcavcalhjes 

1Nôque lhcliish pa Lhcaanvacle ti yiyôjiesha ja Joel, lhaôs ja Petuel. 

2Ach'anelhch'e jum navôque, napi nitaôvclasa, shi' shta avaatsheelh napi tsitenas'e na 

vatavtsateyish. ¿Nive'lhaaesh t'e ca avanelh'in pava nôque lhjunash? ¿Tanca 

avanshelh'in ca lhech lhjunasha jan t'aplhuqu'e japi anavot'elh? 

3Anfacle'lhem napi acleselh, vooy lhavaatsha ca nanfaclemch'e papi lhcles ts'ivee, 

papi lhech ca nanfacleem papi nijooylhach'e ca nanvat'astaj. 

4Pava ninama pava tinvos pa tifch'e' pava fanjay: pava ninama pava fanjay, pa tifch'e' 

pava jpônjas, vooy pava ninama pava jpônjas pa tifch'e' pav'elh tinvos. 

5¡Avaatsheelh, netseselhsha'ne, anjat'o'elhch'esha'ne! ¡Apeelhvatsham'in, napi 

yiyôjisha'ne pa ôtjayetas t'i', lhayaash pa t'i' nava ôtjayetas ti chinjôclesh jayu! 

6Pava fanjay lhech papi acloj t'unis lhtachifas, lhtsevteniyashjulh pa jump'uvalhjetaj 

jan lhjunash pava lhcuvshinchey lhpa jump'uvalhjetache, ca nivaatfostajsham na 

yivtsateyish. 

7Ca nivômjatsha'ne java yivôtjayetacuy, ca nit'ovôseshch'e java yi'higocuy, ca nitôts'ôj 

lhacôm'a pa niclimiyanch'esha'ne java lht'oy. 

8Jan lhjunash lhpa nich'a nijayayu ti yip'in pa yuych'e lhpa lhtacshivoque, tôlh'ejop pa 

lhavafjayash pan vatpeya'tajelh. 

9Lhech lhjunash japi vatcasinôc ca naptajvatsham'in, lhayaash ti ampa jayu pava 

chiycavcalhesh nilhecha pa ôtjayetas t'i' ti yiey ja vatishjanjavat, ca nijutem pa 

Lhcaanvacle. 

10Java vatcac'ovtes pa clamamach'esha'ne; vooy na cotsjaat pa nôv'e' pa vatacshiyash. 

Pa nivôôm pa trigo, vooy java ôtjayetacuy pa clôjôjach'esha'ne, vooy java olivochat 

pa natpecvane ts'ivee. 

11Avaatsheelh papu ca natcuumtajshiin pava lhcac'ovtes shi' pava ôtjayetacuy, pa 

apeshelh'in pa atacshinjayashelh, lhayaash ti vômji' pava lhu'tajelhch'e shi' pava 

vacalhtaj pa trigo shi' pava cebada. 

12Pa clôjôjach'esha'ne pava ôtjayetacuy pa nivôôm shta pava higocuy. Clôjôjesha'ne 

shta pava lhey granados, pava ftsuuc, pava manzanacuy shi' lhacôm'a pava aacjuy 

yi'shi' pa joot. ¡Pa nôque lhjunash pa nac'oyesh pa lhshamitjayashtaj lhacôm'a papi 

nivacle! 

13Avaatsheelh, a'vatcasinôclelh, acumjat'eshelh java itôvtes, uyelhch'esha'nejop java 

p'ajavsha'ne pa apeshelh'in pa ôôytejelh'am, lhayaash na lhishjanjavat pa a'Dioselh ti 

palha ampava pa ca chicavcalhesh nilhecha pa ôtjayetas t'i' ca chincufa'yesh. 

14Ônelheyjop napi achifaselh ca ach'ayaneshelh'in pa vat'ayipcuyash; Pa 

atc'aeelh'evane na lhishjanjavat pa Lhcaanvacle a'Dioselh japi nitaôvclasa shi' 

lhacôm'a japi tsitenas'e na lhavtsateyish, pa etônelhjop pa Lhcaanvacle. 

15¡Pa yijô, shalhajulh pa lhnalhu pa Lhcaanvacle! ¡Suyshi pa nalhu, ca 

shtanôjtajch'een ti tô'lha pan yaash pa tunaj! 

16Yiesh'e casjuyiish ti chinjôôcjooj na vatôc, pa lhech yôj'e' pa casc'usiyash yiey na 

lhishjanjavat pa cas'Dios. 

17Pava lhtôsjey lhocjisha'ne yiey java chiyu'taj'ech'e, pa vôôm pa trigo vooy pava 

vatequescheyc'oya pa yafalhch'esha'ne. 

18¡Pa yeyshiyanch'e pava vôcôc! Cha'lheesh ti vo'tajeysha'ne pa yitjataj pava vôcôc; 

vooy pava tashinshtas pa vafsha'ne. 

19¡Avaatsha jayôn'ay'ajop, Lhcaanvacle, lhayaash pa itôj yivutuyanch'e pa yitjataj 

yiey na am'e pa'na shi' pava aacjuy yi'shi' pa joot! 

20¡Lha'ma shta pava yaquisetes yalhanashch'een ti nôjô'ay'in, lhayaash ti 

yimch'esha'ne java tovjôy lhcles vooy na itôj yivutuyanch'e cava yitjatas. 

Joel 2 

1Afuyuelhch'e lhja vat'ônjanche yiey lhja utiyuc Sión; at'ôyitelhjop ca ayjateshelh yiey 

lhja is'e' lh'utiyuc pa Lhcaanvacle. Ats'anaanjatelhsham lhacôm'a japi yiey na Judá, 

lhayaash ti shalhajulh pa lhnalhu pa Lhcaanvacle: 

2nalhu'esh ti tjonshajay'in shi' ti tajtiy'in, lhnalhu'esh pava vôsey shi' pava jpeclis. 

Ti t'eclet pava fanjay 

Acloj papi t'unis yifach'an'apee nava uticuy jan lhjunash ja lhqu'isjuyaj ti nôcjuulh 

nalhu. Tanca lhjunasha lhapesh ca chinvan, shi' ca chinvan jayu pa lhech lhjunash, pa 

ampa ca ninô'cley. 

3Jan lhjunash pa itôj ti yivutuyanch'e lhacôm'a; ti p'alha ti yivutunch'e ti jôjjeclay 

nichinash'e, shi' ti nijooylhach'e ti vaclan. Na cotsjaat, ti jôjjeclay ninameyjop, ti 

lhasnôyich'e, taj ti meelh ti tayjop pa lhjunashjulh pa am'e pa'na. ¡Pa ampava ca 

chinclôtsjat'in! 

4Lha'yasha jan lhjunash java cuvôyu ti yicumchat japin yi'apee 

5pa cu'yuyuyasham ca nit'ecletaj'apee java uticuy jan t'ônash ti cu'yuyuysham pava 

caletas vatvatclônjavoquey, jan lhjunash ti techelhshisha'ne pava lhsashay clôjôj ti 

yivutunsha'ne. Jan lhjunash japi t'unisesh pa t'ajôôjam ti vataasclanesha'ne pa 

lhavatclônjayash. 

6Ca nivantaj papu pa nits'anaanjatsham, pa niclimiyanchishamch'e lhacôm'a. 

7Jan lhjunash japi yifi'yesh pa lhavatclônjayash, pa nicuma'jey ca nivôlhch'ejop java 

vatashclôfjes ti yicheyjop t'ajuyish, pa ampapu ca nuy'e pachamjop pa lhnôyish. 

8Pa nint'ecletvatjulhsha'ne ts'ivee; pa ve'lhaa ts'ivee ca nitsavalhch'e pava lhnôyshay, 

pa nôquesham pava lhc'ôjey ti ninvaantonesha'ne. 

9Pa nit'ecletsham ts'ivee ja yitsaat, pa nicumaj'apee ja vatashclôfechjop, pa 

nivôlhch'ejop java jpôyjey jan lhjunash pa cutsjanaj ti yuyey pa vatovalhjavat. 

10Na cotsjaat pa nayu'yee yie' t'ajuyish ts'ivee, vooy pa vôôs pa nivishjat'e, na 

jumcuclaay shi' na jive'cla pa tjonshajayashi vooy nava catiis pa namcatch'e. 

11Vooy pa Lhcaanvacle, ca nôôvtajesh'e t'ajuyish japi lhcavos, pa nach'anesha pa 

t'ôjôj ti cu'yuyuyshi. Pa naash jat'ajôôj japi lhcavos; pa nichinatsjuulh japi 

yijôneshch'e java tanyôjijayesh. ¡Pa yaash shi' ti suyshi pa lhech lhnalhu pa 

Lhcaanvacle! Pa ampapu ca isa'emjop ca nivaatcatjatjulh. 

Pa lhcavts'aclayjayash pa Lhcaanvacle 

12“Taj ti nôqueesh —na t'ônashesh pa Lhcaanvacle—, atpecleshelhyiy lhacôm'a nava 

acachi'clelh. ¡At'ayipcuyanelh, ônelh'in shi' ca apelh'in!” 

13¡Mapeclelha avaatsheelh na Lhcaanvacle a'Dioselh, pa ac'astelhsham nava 

acachi'clelh pa ya aj ca lhecha java t'uyelhch'e! Lhayaash na Lhcaanvacle ti nôy'ashelh 

shi' ti tcavts'aclayelh'ash, pa vachaclanelh'ash shi' lhacôm'a pa lhencheyashelh'ash, ti 

yajatesh ti vena yijutshi pa anclôyitsjayashelh. 

14Ameesh ti yaychavalhtajey'in ti tanca naclôyitelh, pa nanchenelh'ayjop pa is: pava 

chiycavcalhesh shi' pa ôtjayetas t'i' t'ajuya ti lhjutelhem na Lhcaanvacle a'Dioselh. 

15¡Afuyuelhch'e lhja vat'ônjanche ti yiey lha utiyuc Sión! Pa ônelheyjop napi 

achifaselh pa ach'ayaneshelh'in pa vat'ayipcuyash; 

16ayshelhvane napi lhchifas na Dios, pa a'isiyanelh; ayshelhvane napi nitaôvclasa, 

napi taôvclas, lha'ma napi taôvclas chiyfitsjansha'ne. ¡Pa amjelha japi nich'ach'e ti 

tjayaaysha'ne ti tay'ôcjiin java yi'ôcji ts'ivee! 

17Apelh'in napi vatcasinôc, napin yicumjat na Lhcaanvacle, pa at'eshelhem yiey ja 

lhcaavjuelhvane ja clayôy'ech'e ja vatishjanjavat ja itôvat'esh: “Avômjatemch'e, 

Lhcaanvacle, napi achifas; pa ya aj ca avashanem papu ca niclôqui napi natsôt'ajesh; 

pa ya aj ca an'ateesh pap'elh lhtachifas ca nash'apee shi' papi venalha ca niteetshem: 

‘¿Ta yie' pa lh'Dios?’ ” 

18Pa lhechesh na Lhcaanvacle pa nôclitem pa lhencheyasha na lhavtsateyish; pa 

tcavts'aclayesh napi lhchifas, 

19pa yit'esha: “Jancheney jayu pa trigo, pa ôtjayetas t'i' shi' pa lhape', pa namjey ca 

nancôtset'esh; pa tan jayu pa t'ôyi'sheey ca yivashanem papi venalha ca naclôquielh 

avaatsheelh. 

20Pa jayjatelh'ajop jayu napi naac'utsfasa tô'lhey na fchenajjulh, pa jasasey jayu na 

am'e pa'na. Pa jayalhp'ojatshisha'ne jayu japi chinôyinjat c'afoquelhay pa tovôc 

lhum'ôcjinucjulh, vooy japi nijooylhach'e c'afoquelhay pa jayalhp'ojatshisha'ne na 

tovôc nuutch'ejulh, vooy java lhavuuvtes pa lhocashisha'ne jayu pa niclatsha'ne jayu. 

“¡Pa jasnatesh jayu pava yaash matas!” 

21Uja'esh anshamesha, na cotsjaat, pa ya aj ca anjovaayshi, lhayaash na Lhcaanvacle 

yisnatesh jayu pava yaash matas. 

22Ya aj ca anjova'yelhshi, yaquisetes yalhanashch'een, lhayaash nava yitjatas ti 

isisshamsha'ne jayu, vooy nava aacjuy pa taay jayu, pa yaash jayu pava higos shi' 

pava ôtjayetas. 

23¡Anshameshelh avaatsheelh, napi lhavtsat'esh na Sión, pa anshameshelha na 

Lhcaanvacle, a'Dioselh! Lhavaatsha yichenelh'ay'in pava tsha'nuc pa ti 

lhc'ôplheesh'in, pava tsha'nuc ti shnôvôp'esh shi' ti yincôp'esh, jan lhfanishesh ti 

nich'a. 

24Caaj jayu pa is vatcavcalhech'esh pa trigo pa yaash jayu pa ôtjayetas t'i' shi' pa 

lhape'. 

25“Jashayanelhch'e'am jayu avaatsheelh java yincôpes ti asasshelhsha'ne tôlh'ejop java 

nac'ôjômit'elh fanjay, ti lhech japi vancalhifch'een ti jachenelh'atsham avaatsheelh. 

26Pa atsaccunelhch'e jayu amjelhey ca ancôtseetajeshelh, pa ôclôjeshelh jayu na 

Lhcaanvacle a'Dioselh, ya'lhech yivaatsha javclanjatelh'am nava yaash lhasnôyjes. 

Tan ca t'ôyi'sheey ca nivapenvatsham'in jayu napi yichifas, 

27avaatsheelh, Israel avoselh, lhantôyelh'yi ti ya'lhech, ya Lhcaanvacle, ti jôvelh'ajop, 

ti ya'lhech a'Diosyishelh, pa ampapu caelhchaa. ¡Tan ca t'ôyi'sheey ca 

nivapenvatsham'in jayu napi yichifas! 

Namjicham pa lh'Espíritu pa Dios 

28 “Ca ninôjtajeshch'e cavôque matas pa jôtsiy'apee jayu na yi'Espíritu jant'ajôôj papi 

nivacle: vooy papi acleselh yitsjôy shi' papi ôcjeclôy tsasinôqui'in jayu, vooy papi 

nitaôvclasa tsamataysha'ne jayu vooy papi nich'acsha'ne tavanchaysha'ne jayu. 

29Shi' shta papi yicavos shi' papi yicavoquey jôtsiy'apee jayu na yi'Espíritu pava lhech 

nalhus; 

30pa janôclitem jayu yiey na nalhuyish pava yaash lhasnôyjes, pava vo'oy, pa itôj shi' 

ti vôseyesh pa lhajut yiey na cotsjaat. 

31Na jumcuclaay pa tulh'apee jayu vooy na jive'cla nivoyactan'apee jayu, ca nujatajey 

ca nameyjop pa lhnalhu na Lhcaanvacle pa naash pa nalhu pa suyashi shta.” 

32Taj ti lhacôm'a papu ca netôntaj na lhey na Lhcaanvacle pa nivatcôvjôtcheshi jayu 

ca ninilhjenesh pa vatvafi', lhayaash ti yiey lhja utiyuc Sión yiey na Jerusalên ti yie' 

jayu pa vatnilhjenjayash, nan t'ônashesh na Lhcaanvacle ti nifac. Papu ca 

chincuumtajeyshi pa mônlhaa jayu. 

Joel 3 

1“Meelh ca namtajey pa t'aplhu' —pa niteesh pa Lhcaanvacle—, c'uyjatemvanôcji 

jayu nava tôlhem'ejop na Judá shi' na Jerusalên. 

2Pa janayjatvanejop jayu lhacôm'a napi vatachifas, pa jachajey'in jayu na tshim'ech'e 

na Josafat, pa lhech'e pa jasclaneshch'e jayu java yisnatshem'in napi yichifas Israel 

lhavos. Pa nicatsônjatch'een napi Israel lhavos lhacôm'a na cotsjaat, pa nicatsônjatesh 

ts'ivee na yivtsateyish. 

3Pa yitsjulheshch'e napi yichifas pa yu'esh ts'ivee ti vatvoyjatesh'ôcji, pa 

natcashayeshjop'in papi taôvclas yitsjôy shi' papi ôcjeclôy, pa nichenjulh'in pa peso pa 

ôtjayetas t'i' shi' pa t'ôjquenjayash. 

Lhasclanjayashch'e pa Lhcaanvacle ti t'ajuyjulh papi vatachifas 

4“¿She pa lhentajelh ca atôôlhshelhyi, napi Tiro lhavos, napi Sidón lhavos shi' napi 

Filistea lhavos? ¿Lhentajelh ca atshayeelhyijulh? ¿Lhentajelh ca achajelh'avneyic'oya 

pa'na? ¡Tatshaa jayu ti c'ajulhjatelh'atsham avaatsheelh! 

5Avaatsheelh lhatcuteshelh'in ja tsitsôt'ajesh clesanilh clim shi' ja cojiyaj, pa 

lhchajelhey'in java yicôqueclitôy java ishjanjavteselh. 

6Tojey pa lhchajelhshiin napi yie' na Judá shi' napi tsitenas'e na Jerusalên, pa 

lhatcashaayshelh'in ti lhancavosesh japi griegos. 

7Taj ti vooy yivaatsha jayjat'een jayu jan yie' ti lhatcashaayshelh'een, pa 

c'aclôyiteshelh jayu yiey nan afanisheshelh. 

8Pa jaycashaaysha jayu napi acleselh yitsjôy shi' napi ôcjeclôy napi judíos, pa jaspa 

natcashaaysha napi lhech japi Saba lhavos, japi tojey ja lhcootsjat. Yivaatsha, ya 

Lhcaanvacle, lhech yônasheshelh'a.” 

9Anfaclemch'e navôque napi lhtachifas: ¡At'eshelha pa vatvatclônjayash! ¡Pa ônelhey 

papi yifiiysha'ne! ¡Ca ninachvatich'e papi vatclônjanjas! 

10Ajônelhey java clesatas java yiseejsham na cotsjaat, vooy java acôpjeselh ajônelhey 

java clesatas cusa, vooy pa nincont'aj pa at'eshelha: “¡Tsit'un'in yivaatsha!” 

11Alhacôm'a'elh, napi vatachifas yich'e lhavôôj, ¡afanishelh'avach'in, ca anachelh ca 

shtayelhvane! ¡Napi piiylhavach ti yalhatajesh ti vatvatclônjayash lhavo'esh! 

12Ataasclaneshelhsha'ne napi vatachifas ca meelhey'in ja tshimch'e yiey ja Josafat, 

lhech'e jayu ti yisclanch'e na Lhcaanvacle lhacôm'a japi vatachifas nashch'e lhavôôj. 

13Lhayaash japi lhech ti ojiyis, at'ovôselhch'e jan lhanfanash ja trigo ti yôquenshi, 

lhayaash ti lhech t'aplhua ti vacalh; pa anofomelh jan lhanfanash java ôtjayetas, 

lhayaash ti palha yameyjop ti chiyisnatesh pa t'i'. 

14Yaash jat'ajôôj japi yie' ja tshimch'e ti Chiyisclanemch'esha'ne, lhayaash ti palha 

shalhajulh pa lhnalhu na Lhcaanvacle. 

15Na jumcuclaay shi' na jive'cla pa tulha'apee ts'ivee, vooy nava catiis pa nimacch'e. 

16Meelh na Lhcaanvacle ca nich'anjataja pa t'ôjôj ti cu'yuyuyshi yiey lha utiyuc Sión, 

yiey na Jerusalên, vooy pa vôôs shi' na cotsjaat pa nivishjat'e. Taj ti na Lhcaanvacle 

chit'afiych'ec'oya pa yovalh'apee napi Israel lhavos, ti lhchifasesh. 

Pa lhasnôycheyash jayu pa Judá 

17“Avaatsheelh pa natô'yelha jayu ti ya'lhech, ya Lhcaanvacle a'Diosyishelh, jôv'apee 

na Sión, lha is yivutiyuc. Na Jerusalên na lhech yitsaat is'e': Pa tan jayu ca t'ôyi'sheey 

ca ninash'e papi vena tôlhshi'. 

18Pava lhech nalhus, tan ca amac'oya jayu pa ôtjayetas t'i' shi' pa vatts'oos ca 

naashtaj'apee pava uticuy shi' pava uticuy lhcles, vooy java tovjôy yiey na Judá pa 

yaash jayu pava yi'shi' yinôtes. Yiey na yishjanjavat lhech tôlh'e' jayu pa yinôôt pa 

yivayitch'e jayu ja tshimch'e yiey ja Sitim. 

19Ja Egipto pa yafalhch'esha'ne jayu, vooy ja cotsjaat Edom pa yalhatajeesh pa amee 

pa'na, lhayaash ti tôlh'ejop ca nit'ecletaja japi tôlhey na Judá pa namjatch'e pava 

lhavoyey papi yiclônsha'ne atesha yiey na lhavtsateyish. 

20-21Pa jayiitshay'apee jayu pa lhavafi; pa tanca javômjatemch'e jayu pan tamenesh 

lhavach. Taj ti na Judá shi' na Jerusalên yajatesh jayu ti chitsitenaj'e, vooy yivaatsha, 

ya Lhcaanvacle, jôv'e' jayu yiey lha utiyuc Sión.” 

Amós 

Amós 1 

Yisclanemch'e papi vatachifas nashch'e lhavôôj 

1Navôque lhclishaya ja Amós, tashinshtaj lhavo'esh ti yie' ja cotsjaat Tecoa, ti 

tôlhesha pa Dios pa lhjunashch'e japi Israel lhavos, ti napu' java nincôpes amc'oya ti 

nayuuynayuych'e, jan t'aplhuqu'e ja Uzíaz, ti lhcaanvacleesh ja Judá, shi' ja Jeroboam, 

lhanvacleesh ja Israel. 

2Meelh ja Lhcaanvacle ti yich'anjata pa t'ôjôj ti cu'yuyuyshi ti yiey lhja utiyuc Sión 

yiey ja Jerusalên, java yitjatas yiey na cotsjaat pa tapecvane ts'ivee ti clôjôjqu'een ja 

lhôtôj'e lhja utiyuc Carmelo. 

3Nôque yit'esh pa Lhcaanvacle: “Japi yie' ja Damasco yisnatesh'in pava lhav'ojinôc pa 

tanca vô'mesh jayu ca jaclôyitsha'ne; lhayaash ti yoflhiteshamsha'ne japi yiey ja 

Galaad ti yicheneshjop pa clesanilh. 

4Pa lhe'naa ti janapjunesh jayu ja lhajpôyich ja lhcaanvacle Hazael, pa lhech itôj pa 

yivutuyanch'e jayu java isis lhajpôyjey yiey ja Bet-hadad. 

5Yifayishjop jayu ca janc'at'ey java lhashic ja Damasco; pa javômjatshi jayu jan 

chinvacleyantaj'e yiey ja Bicat-avên shi' jan chinvacleyantajesh ja Bet-edên, vooy papi 

Siria lhavos chiychaj'in jayu ca chinôcfee ts'ivee ja Kir.” Lhech yit'esh pa 

Lhcaanvacle. 

6Nôque yit'esh pa Lhcaanvacle: “Japi yie' ja Gaza yisnatesh'in java lhav'ojinôc pa 

tanca vô'mesh jayu ca jaclôyitsha'ne; pa chinchaj'in ts'ivee ca lhancumteseesh 

lhacôm'a japi lhtachifas pa chincashaayshey'in yiey ja Edom ca lhancavosa'esh. 

7Pa lhe'naa ti janapjunsham jayu java vatashclôfjesjop ja Gaza, pa lhech itôj pa 

nivutuyanch'e java isis lhajpôyjey. 

8Pa javômjatshi jayu jan chinvacleyantaj'e ja Asdod shi' jan chinvacleyanesh ja 

Ascalón. ¡Lhacôm'a na yunaj pa jôquesha jayu ti jayjuyjulh ja Ecrón, pa jamjey ca 

janjoolhajatajesh japi filisteos ti jaclônsha'ne jayu!” Lhech yit'esh pa Lhcaanvacle. 

9Nôque yit'esh pa Lhcaanvacle: “Napi yie' na Tiro pa yisnatesh'in nava lhav'ojinôc pa 

tan jayu ca vô'mesh ti jaclôyitsha'ne; lhayaash ti yijutajop'in japi lhcumtes pa t'unaj ja 

Edom, pa lhacôm'a japi vatachifas japi caajtajem pa vatpeya'shelh japi lhavelhavot. 

10Pa lhe'naa ti janapjunsham jayu java vatashclôfjesjop ja Tiro, pa lhech itôj pa 

nivutuyanch'e jayu java isis lhajpôyjey.” 

11Nôque yit'esh pa Lhcaanvacle: “Napi yie' na Edom yisnatesh'in nava lhav'ojinôc pa 

tan jayu ca vô'mesh ti jaclôyitsha'ne; pa nichaj'in java clesatas pa amem pa 

lhcavts'aclayjayash, ti nachanesha japi lhavelhavot Israel lhavos. Pa lhetlha na'shesh'e 

ts'ivee pa t'asuyi pa nint'ôsesha'ne pa lhcôntayash. 

12Pa lhe'naa ti janapjunsham jayu na Temán, pa lhech itôj nivutuyanch'e jayu 

lhacôm'a java isis jpôyjey yiey ja Bosra.” 

13Nôque yit'esh pa Lhcaanvacle: “Napi yie' na Amón yisnatesh'in nava lhav'ojinôc pa 

tanca vô'mesh jayu ti jaclôyitsha'ne; lhayaash ti yen ti yashjatlhatam na lhcootsjat, pa 

yiseejshamsha'ne lhcachic japi ôcjeclô yitumasha'ne yie' ja cotsjaat Galaad. 

14Pa lhe'naa ti janapjunsham jayu na vatashclôfechjop ja Rabá, pa lhech itôj 

nivutuyansha'ne jayu java isis lhajpôyjey ti tônesh'apee ts'ivee pa vatvatclônjayash shi' 

ti cu'yuyuyshi pa nalhu ti lhavimitajesh. 

15Vooy na lhanvacle yichey jayu pa am'e pa'na, shi' lhacôm'a japi nivacle chiyashjat.” 

Lhech yit'esh pa Lhcaanvacle. 

Amós 2 

1Nôque yit'esh pa Lhcaanvacle: “Japi yie' ja Moab yisnatesh'in java lhav'ojinôc pa 

tanca vô'mesh jayu ti jaclôyitsha'ne; lhayaash ti napjunsham ts'ivee java lhavnus ca 

lhcaanvacleesh ja Edom ti shnomajesh. 

2Pa lhe'naa ti janapjunsham jayu ja cotsjaat yie' ja Moab, pa lhech itôj pa 

nivutuyansham jayu java isis jpôyjey yie' ja Quiriot; ti tônesh'apee pa 

vatvatclônjayash shi' ti yifuyuqu'e lhja vat'ônjanche, pa vafsha'ne jayu japi moabitas. 

3¡Jayjatshi jayu ja lhanvacle ti yi'shi' japi lhchifas; pa jaclônsha'ne jayu shi' japi 

chiyashjat nivacle!” lhech yit'esh pa Lhcaanvacle. 

4Nôque yit'esh pa Lhcaanvacle: “Japi yie' ja Judá yisnatesh'in java lhav'ojinôc pa tan 

jayu ca vô'mesh ti jaclôyitsha'ne, lhayaash ti yapun ts'ivee nava lhavanqu'eyjatsjanôc 

na Lhcaanvacle shi' ti ninanc'ashamesh nava lhayôjijates, vooy ti yôclôj'in java 

chiydiosiyan javan yôclôj capi lhnavot. 

5Pa lhe'naa ti janapjunsham jayu na Judá, pa lhech itôj nivutuyanch'e jayu nava isis 

jpôyjey yie' na Jerusalên.” 

Chiyisclanch'e papi Israel lhavos 

6Nôque yit'esh pa Lhcaanvacle: “Napi yie' na Israel yisnatesh'in java lhav'ojinôc pa 

tan jayu ca vô'mesh ti jaclôyitsha'ne; lhayaash ti yichenjulh'in papi ampa ca 

nitô'lheyjop pa lhpesoc vooy papi ts'aclaay pa yichenjulh'in pava ve'lheesh nacfiyis. 

7Yicômclôquiin shi' ti yachajshicham papi ts'aclaaysha'ne, pa vantaneshjulh ca 

nasnatshem pa yivo'yeshch'e papi vatants'aclan'in. Pa vatata shi' pa lhaôs 

yôjqu'enelhch'eenvatam lhpa lhutsja, pa yisasinatesh'in na lhasnôyech yey. 

8Yijo'elh'e java vatclôôvtes t'ajuya ti chinôôyjop, pa yichesha ts'ivee ti tujeelh java 

chiyôclôjesh java chiydiosiyan; vooy java pesoc ti chiyashjat'apeejop ti ninvo'yeshch'e 

pa tcashayeshaan pa ôtjayetas t'i', ti yiyôjiin ts'ivee yiey ja lhishjanjavat ja lh'dios. 

9Yivaatsha, pa janc'at'elhey'am pa uyelhey avaatsheelh, ti jaclônelhsha'ne'am capi 

amoreos; ti jatifelh'e'am lhacôm'a, lhama'taj ti pitestajch'e jan lhavjôych'e java 

shintincutacuy shi' java t'un aacjuy. 

10Taj ti avaatsheelh c'ayjatelh'een ja Egipto, pa c'ô'yanelhey java cuarenta yincôpes ja 

am'e pa'na ca jaspa jajutelh'ay ja lhcootsjat ts'ivee. 

11Pa sasjop ti lhavaantaneshelh, Israel avoselh, ti caaj japi yielh'atshi jatôyjata pava 

vaclan shi' jap'elh chiyvenchatyam.” Lhech t'ônashesh na Lhcaanvacle. 

12“Taj ti avaatsheelh t'iyôjayanelhshiin japi chiyvenchatyam pa ôtjayetas t'i', pa 

lhshiyanelhem japi chiytôyjata pava vaclan ca nasinôquielh'am na yey. 

13Pa lhe'naa yivaatsha, ti jat'ôyinatesh jayu na cotsjaat nava afoclelh, jan t'ônashch'e 

lhja caletaj ti caclec pa trigo ti yi'shi'. 

14Papu ca pôtsejtaja avaatsheelh pa tanca niclôt'in jayu; papi yaash ti t'untaj'in pa 

ampa jayu t'unaja, pa tan jayu ca ninilhjen nilhecha pa yifiiy. 

15Vooy papi tclutsheytaj pa tanca nit'unesh'in jayu pa tanca ninilhjen jayu shta 

nilhecha papi pôtsejtaj ti vacumaj, nilhecha shta papi yiclôtajesh pa cuvôyu. 

16Pa lhech nalhu, yamjey jayu pa yaash ti yifiiy vatclônjanaj ti yivômc'oyaan jayu 

pava lhclutshes pa jaspa niclôtsjat'in.” Lhech t'ônashesh na Lhcaanvacle. 

Amós 3 

Pa lhcumjaniyash'in pa chiytôyjata pava vaclan 

1Napi Israel lhavos, ach'anelhch'e nava yit'esha pa Lhcaanvacle napi lhtachifas ti 

yayjat'een ja Egipto: 

2“Ave'lheelhey avaatsheelh ti jaycumelh'ayshi ti lhôveelhshi lhacôm'a napi lhtachifas 

yiey na cotsjaat. Pa lhe'naa ti jayaalhshelh'a jayu ca anfacleelhyam lhacôm'a nava 

av'ojinôclelh ti lhasnatshelh'in.” 

3Ca nicaajtaj papi napu' ti tanôôychi, lhayaash ti yivo'yeshvatjulh; 

4ca nicaajtaj pa jump'uvalhjetaj ti tôcjôtin'in yiey pa tavashay, lhayaash ti caaj pa 

lhayjô'; ca nicaajtaj pa jump'uvalhjetaj lhaôs ti tôcjôtinch'een lhpa lhôvjôque', 

lhayaash ti caaj pa vanu'e. 

5Ca nicaajtaj pa ajôclô ti nata cotsjaat lhayaash ti caaj lhpa vatc'ôôvte; ca 

nit'ecletajsham lhpa vatc'ôôvte, lhayaash ti caaj pa yôjôyshi. 

6Ca chinfuyu'tajch'e lhpa vat'ônjanche yiey pa yitsaat, ti chiyayjata papi nivacle; ca 

nicaajtaj pa ojeych'e ti vaclanshi pa yitsaat, lhayaash pa Lhcaanvacle ti yicheney. 

7Tanca nasnatesh pa'na pa Lhcaanvacle ca ama ca yivanjiyinesh papi lhcavos 

chiytôyjata pava vaclan. 

8¿She papi nints'anaanjat ti nijovay'in ti tôcjôtin'in pa jump'uvalhjetaj? ¿She papi 

nintasinôyshem pa lhey pa Lhcaanvacle, ti yiyôjiesha? 

Chiyvômjat pa Samaria 

9Ach'ayaneshelh'in avaatsheelh nava isis jpôyjey yiey na Asiria shi' nava isis jpôyjey 

yiey na Egipto: “Pa anachelhey nava uticuy yiey na Samaria; ca avanelh nava niysisa 

vatich'e ti yie' na lhech shi' na lhcômclôniyash ti vancalôyitesh.” 

10Pa yit'esh pa Lhcaanvacle: “Napi lhech nintô'yish ca natcumesh'in pa yivo'yeshch'e; 

pa yisclan ts'ivee yiey java lhajpôyjey java t'acutesh'in ti tcômclôy'in.” 

11Pa lhe'naa ti nôque yit'esh na Dios Lhcaanvacle: “Vooy papi naac'utsfasa yamjop 

jayu na avtsateyish, ti ya'shesh'atapee jayu na unaj pa yichaj'ac'oyaan jayu nava isis 

ajpôyjey.” 

12Nôque yit'esh pa Lhcaanvacle: “Jan lhjunash pa tashinshtaj lhavo' ti vacaatsha pa 

lhashi pa jump'uvalhjetaj ti niclanshi pava napu' lhcaclôy ja't'ajesha lhpa ve'lha lhacfe' 

ti tim, lhech lhjunash jayu ja niclôtaj'in napi Israel lhavos ti yie' ts'ivee na Samaria, 

napi lhech t'ichay'apee java vatjojovtes tôlhey ja Damasco.” 

13Na Lhcaanvacle, Dios yaash pa t'unaj, ti yit'esh: “Ach'anelhch'e avaatsheelh pa 

achayelha ti t'ajuuyjulh napi tôlhshaam na Jacob. 

14lhayaash na nalhu jayaalhsha napi Israel lhavos ca ninfacyam java lhsasch'e, 

javômjatsha'ne jayu java lhavitôvtes yiey ja Betel; nava lhac'uclesh nava lhavitôvtes 

chit'ôvôsey ts'ivee jayu ca ninataa cotsjaat. 

15Javômjatsha'ne jayu java jpôyjeyesh ti clop'esh shi' ti shnôvôp'esh, lhech c'ôjat'e 

jayu java jpôyjeyesh java chiy'isinatesh java lhavô'ficlesh java elefantes, pa jaflhitch'e 

jayu java yaash ti isis jpôyjey.” Lhech t'ônashesh pa Lhcaanvacle. 

Amós 4 

1Ach'anelhch'e navôque napi ôcjeclôy lhayasha java vôcôc yilhavunsha'ne ti 

tac'ut'apee java uticuy yiey na Samaria, ti yicômclôquiin japi ts'aclaaysha'ne shi' ti 

ninasclasneshi japi caaj pa amemc'oya, ti yiyôjiesha japi lhjayas ti nichaajshey'in pa 

ôtjayetas t'i' ti yiyôjayanshisha'ne. 

2Pa Dios Lhcaanvacle yetônjop pa lhasnôycheyash: “Nam jayu pava nalhus 

avaatsheelh chinuyjatelhsham jayu pava navaniyesh, shi' napi acleselh chiyuyjatsham 

jayu pava navaniyesh pa vatcanasas. 

3Pa lhavcheelhey'in jayu pava camamey ts'ivee ti avôôjelh'am, pa lhnatelh'apeen jayu 

lhja utiyuc lhey Hermón.” Lhech t'ônashesh pa Lhcaanvacle. 

Chiyashinitjat pa chivancacôvena 

4“Meelhey'in ja Betel shi' ja Gilgal; ¡asnatshelh pa sasch'e, pa anapshinelh'een pava 

lhatjuyeshelhvatjulh! Acha'jelhey'in java acufayjateselh ti nich'a nalhu shi' java 

ve'lheesh t'iya'esh ti napu'nôjesh pa pu'jana'eyshi nalhu. 

5Anapjunelhsham pava yucuvec ameyshi pava t'ajuya ti lhanshameshelh ti 

lhatcufaayshelh, pa anfacle'lhem'in lhacôm'a papu pava acufayjateselh ti 

lhtôlhjatelh'atsham, pava lhech ti lhenelh avaatsheelh.” Lhech t'ônashesh pa 

Lhcaanvacle. 

Caajtaj pa vatclôyitsjayash, taj ti papi Israel lhavos nintô'ya 

6Jasnatshelh'ajop avaatsheelh ti lhamelhsham pa yipcu' lhacôm'a nava avtsateselh; 

jasnatshelh'ajop avaatsheelh ti ja'amiyan pa ca atujelh yiey lhacôm'a napi vanichifan, 

¡Taj ti avaatsheelh tan ca atpecleelhyi'in! Lhech t'ônashesh pa Lhcaanvacle. 

7“Jasnatshelh'ajop shta ti ja'amiyan pa tsha'nu pa nôqueshch'e java pu'jana jive'clas ti 

jôjjeclay nichincavcalh. Ve'lha pa yitsaat ca jatajat'e vooy peelh pa amajop; ve'lha pa 

vatcac'ovat ti taj'e' vooy peelh pa clôjôj'e tôlh'ejop ti ampa yinôt'a. 

8Pa yitsaat papin yi'shi' peelh yitsaat pa nivo'jeysha'ne pa yinôôt, pa ninvan pa ca 

nintajulhesham ca nôc'ôvetshi, ¡taj ti avaatsheelh tan ca atpecleelhyi'in!” Lhech 

t'ônashesh pa Lhcaanvacle. 

9“Pa jaclôyiteshelh'in pava lhavimis cusch'esha'ne shi' java tinvos, ti jatpecjatvane 

pava lhsashay yiey java acac'ovteselh shi' java avôtjayetacuyelh java fanjay ti 

tujqu'e'in java a'higocuyelh shi' java a'olivochateselh, ¡taj ti avaatsheelh tan ca 

atpecleelhyi'in!” Lhech t'ônashesh pa Lhcaanvacle. 

10“Jachenelh'ay'in java ayashaniyashelh jan lhjunash ti jacheney ja Egipto; 

jasnateshjop japi acanich'aclelhsha'ne ti chiyclônsha'ne yiey ja vatvatclônjayash pa 

jan'ateesh japi naac'utsfasaelh ti vattsôôtjatesh java aclôyelh cuvôyu; pa 

janshiyanesh'e ja vatfamaat capi yivômjatsha'ne yiey java ichavteselh, ¡taj ti 

avaatsheelh tan ca atpecleelhyi'in!” Lhech t'ônashesh pa Lhcaanvacle. 

11“Pa javutuyanesh ja itôj jan lhjunash ti jacheney ja Sodoma shi' ja Gomorra; jan 

lhjunash ja lhajuuc ti chiyayjatshi ja itôj, ¡taj ti avaatsheelh tan ca atpecleelhyi'in!” 

Lhech t'ônashesh pa Lhcaanvacle. 

12“Lhe'naa, napi Israel lhavos, lhech yifanishelh'ash jayu avaatsheelh; pan lhayaash ti 

lhech yifanishelh'ash jayu, ¡pa ataasclanelhsha'nejop jaspa avanelh pa a'Dioselh!” 

13Na Lhcaanvacle, nan yivclanjat nava uticuy shi' na lhaviim, nan yitôyjata pa nivacle 

pava yôyinch'e, nan yuyjatelhvanôcji pa vatqu'isjuyaj pa tulhitaj, nan t'ôtaych'e java 

cotsjativshay yaash ti toschisham yiey na cotsjaat, na Lhcaanvacle, Dios yaash pa 

t'unaj: nôque lhquey lhavach lhavaatsha. 

Amós 5 

Chitôney ti vapecley pa Dios 

1Ach'anelhch'e nava yicli'shay napi Israel lhavos; pa ach'anelhch'e pa vatafshiyash ti 

chiyuelhey'ajop avaatsheelh: 

2Lha lhasnôyche Israel lhavoque apis ti nicôôtsha'ne; nicôôtsha'ne pa tanca 

nineetsham t'ôyish'e. Ti tsôyi'apee na yitsôt'ajesh lhcootsjat, ti ampapu ca 

ninenjatchisham. 

3Nôque yit'esha pa Dios Lhcaanvacle napi Israel lhavos: “Ca nicaajtaj pa yitsaat ti 

yicheney papi mil nivacle pa vatvatclônjayash, pa cien'a atesha papi mônlhaasha'ne 

jayu; ca nicaajtaj pa yitsaat ti yicheney papi cien, pa diez'a atesha papi vapecl'in jayu.” 

4Nôque yit'esha pa Lhcaanvacle napi Israel lhavos: “Anachelhyi'in, pa amônlhaaelh 

jayu. 

5Ya aj ca meelhey'in na Betel, pa ya aj ca meelhey'in na Gilgal pa ya aj ca ana'shelh'e 

na Beerseba, lhayaash na Gilgal tanca chinvayeshc'oya ca chinsaastaj vooy na Betel 

pa yafalhch'esha'ne jayu.” 

6Meelhey'in pa Lhcaanvacle, pa amônlhaaelh jayu; ca vena ajunashtaja pa nicheney 

jayu pa itôj yiey na lhanvacleyash napi Israel lhavos, pa ampapu jayu ca nitôlh'e na 

Betel ca namcat. 

7¡Shiya'elh'avach'elh, ti lhancayôjatelhey na yivo'yeshch'e pa tantôvquitay pa 

lhavô'melh'e cotsjaat pava yivooytajulh! 

8-9Pa Lhcaanvacle, pan yisnatesh java catisinilh shi' java acloj'e catiis lhey Orión, pan 

nicôyôjatey na tulh na nalhu vooy na nalhu nicôyôjatey na tulh; pan tôney pa yinôôt 

yiey nava tovjôy ti yifach'anjat'apee na cotsjaat; pan yivômjatshisha'nec'oya papi 

t'unisesh pa yamja ti yivômjatshi pava chiyijôtjatch'e. Pa Lhcaanvacle, nôque lhquey 

lhavach lhavaatsha. 

10¡Shiya'elh'avach'elh avaatsheelh, ti lhcônitshielh japi yisclanch'e pa yivo'yeshch'e pa 

naaclafieshelh japi tanch'anjaysha'ne! 

11Pa lht'ôselhsham'in pa ts'aclaay pa lht'a'lhelha ti yashjatelh'apee'am pa trigo, pa tan 

jayu ca veelh'ôcji java ajpôyjey ti lhasnatshelh ti lhneshelh java utes, pa tanca 

ayô'elhshi jayu pa t'i' java ôtjayetacuy javan lhcôvjiyantajelhch'e. 

12Tsitôfacleshelh'a nava acloj av'ojinôclelh shi' nava asasch'eclelh ampa ca nôj'e': ti 

lhcômclôquielh'in pa yivo'yeshch'e pa lhatcumeelhjulh pa chinavôqueteshelh, vooy ja 

lhatcaasclanchayelh'e pa lhanc'ôjômit'eshelh pa ts'aclaay. 

13Pa lhe'naa papi caaj pa lhcajôysha ca cano'a, lhayaash ti lhech t'ôplhua ti ojey. 

14Avoolheysha'ne pa isch'e' pa ya aj na pa ojeych'e, pa amônlhaaelh jayu; pa lhechesh 

pa yijô' jayu pava lhteetshelhaan: pa Lhcaanvacle, Dios yaash pa t'unaj ti yielh'ajop. 

15¡Acônitshi'elh pa ojeych'e! ¡Pa enelhch'e pa isch'e'! Ajônshelhch'e yiey pa 

lhatcaasclanchayelh'e ca asnatshelh pa yivo'yeshch'e; ameesh lhôn pa Lhcaanvacle, 

Dios yaash pa t'unaj, ca natcavts'aclayesh papi jôjjeclay mônlhasha'ne yiey na Israel. 

16Nôque yit'esh pa Lhcaanvacle, Dios yaash pa t'unaj: “Yiey lhacôm'a pava 

clayôych'esha'ne ti caaj'e jayu pa vat'ôpjayash, yiey lhacôm'a pava lhcaavjuc caaj jayu 

papi tafshiyesh'in pa ôôytejem. Pa tôneyjop jayu pan ôôytejem papi yiey pava 

lhcac'ovtes, shi' papi apjanjasesh pa t'ôpjayaash. 

17Yiey lhacôm'a java ôtjayetacuy papi yipvatsham'in jayu ca janatajey ca 

jaclôyitajsha'ne.” Lhech yit'esh pa Lhcaanvacle. 

18¡Shiya'lhavach papi nichaypatajc'oya ca namey pa lhnalhu pa Lhcaanvacle! 

¿Natô'yelha pa lhjunash jayu pa lhech nalhu? Tulhshi' jayu pa lhech nalhu pa ampa 

lhqu'isjuyaja. 

19Jan lhjunash papu ti yiclôtc'oya pa jump'uvalhjetaj pa vacutjulh pa s'uclaj, ja't'ajesha 

papu ti yich'ôcji pa lhajpôyich ti vacôjqu'e pa yijuuj pa tos. 

20Jech, pa lhech lhnalhu pa Lhcaanvacle tulhshi' jayu pa ampa lhqu'isjuyaja; ti 

tjonshajayshi, pa tanca ninacl'in. 

21“Jacônitshi shi' ti japun nava lhavatc'usinatshelh'in ti lhasnatshelh; ninascôtsitayesh 

nava lhtayshelhvaneen. 

22Niyen nava lhnapjuntajelhsham ti lhtsôclôjtajeshelh; nilhecha nava 

lhatcufaaytajeshelh nava chiycôvjiyan; pa niyit'esh ca yicuumjulh jayu nava 

yilhavunsha'ne vôcôc ti lhatcufaayshelhjop ti lhtaasclantajeshelhch'e. 

23¡Ac'uyshelhyic'oya na t'ôjôj nava acjayelh! ¡Niyen ca yipe'ya na t'ônashch'e nava 

lhclôqui'elh cuvôyu lhacôsec! 

24Taj ti nitonsha'ne na yivo'yeshch'e jan lhjunash pa yinôôt, vooy na yinch'anjayash 

jan lhjunash ti yich pa yinôôt. 

25“Napi Israel lhavos, ¿tam'ey t'e lhapesh java cuarenta nincôpes ti yiey pa am'e pa'na 

ti lhanjuteelhyi'in pava acufayjateselh ti lhônelhsham'in? 

26Taj ti nôqueesh ti lhchajelh'ach'esha'ne java anvacleseshelh Sicut shi' ja lhcatiis lhey 

Quiyún, lhajpeclesesh java chiydiosiyan javan lhasnatshelh avaatsheelh. 

27Pa c'ayjateshelh'e jayu ti c'asaselhey ja t'ôyish'e ja Damasco.” Lhech yit'esh pa 

Lhcaanvacle, Dios yaash pa t'unaj. Nôque lhquey lhavach lhavaatsha. 

Amós 6 

Chitifshicham papi Israel lhavos 

1¡Shiya'lhavach papi yaychavalhtajeylhatam ca c'ôôjlhaa'em yiey na Sión! 

¡Shiya'lhavach papi caclectaja ca nôv'e' yiey na Samaria, papi lhanvaclesesh papi 

vatachifas ti chiyashjateshchisham, papin yi'tajsham'in napi Israel lhavos! 

2Meelhey'in ja yitsaat Calme, ca avanelh; pa lhech'e pa ana'shelhey ja uj yitsaat 

Hamat, pa atpecle'lheyshicham ja Gat, lhavtsaat japi filisteos. ¿Tam'ey t'e avaatsheelh 

ti t'a'shelhc'oya pa ajunashelh java lhech vatavtsatevshay? ¿Yiey na avtsateyishelh 

ya'sheshc'oya t'e jav'elh vatavtsatevshay? 

3Avaatsheelh naaychavalhelhc'oya pa nalhu ti niysa'shi, taj ti lhanchaje'lhey'in java 

lhatcômclôyeshelh'in. 

4Pa lhjoelh'apeeen java vayuyshisha'ne vatjojovtes chiy'isinatesh java lhavô'fic java 

elefantes, pa lhch'anshelh'apee java amôjôvteselh ti yiey java lhavatc'usinatshelh'in; 

pa lhtujelhjop'in cava tashinshtas shi' cava yilhavunsha'ne vôcôc; 

5lhclôquitajelh'in java cuvôyu lhacôsec ti t'astay'in pa t'ônash; ti 

lhaychavalhtajelheyjop ja David, ti lhnich'ayantajeshelh pa afanisheeshelh nava 

lhclôquielh; 

6t'iyô'jelh java usch'e vat'iyôjatshiyis pa ôtjayetas t'i', pa lhavatp'aclanelhshi java 

acôsshi vatshachivos, ¡pa ampapu ca nic'ôcômatan ti yafalhch'e na avtsateyishelh! 

7Avaatsheelh alhechelh jayu ti lhavatjutsaelh ti chinasa'selh, pa lhech yôj'e' jayu pava 

nat'ôôyshelha ti lhtujelh'in. 

8Pa Lhcaanvacle vanashinitjatem lhavaatsha; pa Lhcaanvacle, Dios yaash pa t'unaj, 

yit'esh: “Jav'ojiyan na lhnunatsjayash japi tôlhshaam ja Jacob; pa japunc'oya java isis 

lhajpôyjey; jachensham jayu na yitsaat japi nilhc'utsfasa, pa naclafjaneshch'e lhacôm'a 

nava yi'shi' na lhech.” 

9Lhechesh papi napu'nôjesh nivacle ca mônlhatajee pa lhajpôyich, papi lhech 

napu'nôjesh vafsha'ne jayu. 

10Ujesh jayu ti suy'ôcji, ca nicaajtaj papu ca ninenjatajchisham pa lhavu'vat pa lhavelh 

ca nayjat'ôcji ja jpôyich, vooy peelh lhavelh pa yit'esha jayu ca nichentajeyshi: “¿Caaj 

t'e peelh vo'ach'e?” “Am, yit'esh jayu ca nicuulhtaj peelh. Pa yit'esha jayu pa vatjutsa': 

“¡Acano'a, ya aj ca etônjop pa lhey pa Lhcaanvacle!” 

11Lhayaash pa Lhcaanvacle tayôjijaneshjop jayu pa lhclôyitsjayash java us jpôyjey 

shi' java tiqu'icsha'ne, pa lhacôm'a jayu ti yafalhch'esha'ne. 

12¿Iseemjop t'e java cuvôyu ti chiycumchat'apee java utes? ¿Tam'ey t'e ti isjop ti 

chiyclajanjanshi pa uj tovôc? ¡Vooy avaatsheelh t'uyjatelh'ôcji pa yivo'yeshch'e pa 

tantôvquitay vooy pava lhayesh pa yivo'yeshch'e pa lht'apôyiyanelh! 

13Avaatsheelh t'ôôlhjônelh'in ti lhanshamtajeshelh ti lhteetshelh: “Na yifayishelh 

jachenelhjulh na vat'unaj.” 

14Avan ca ajaalh, Israel avoselh; pa Lhcaanvacle, Dios yaash pa t'unaj, ti yit'esh: 

“Yivaatsha c'achenelhsham jayu nap'elh vatachifas pa nacômclôquielh'in jayu 

lhacôm'a, pa nitôôlhshey na fchenajjulh pa namjey na fiyatjulh.” 

Amós 7 

Yi'shi' vatôvaat pava fanjay 

1Côque nôclityam pa Lhcaanvacle: Meelh lhôn ti nich'a tôlhch'e' pava nijooylhach'e ti 

chiycôvjiyan, pavan nijooylhach'e ti yicavcalhesh ja lhcaanvacle, pa javanesh pa 

Lhcaanvacle ti yivclanjat pava fanjay. 

2Meelh lhôn pava fanjay ti palha tujqu'e' pa yamja pava nijooylhach'e yitjataj, pa 

jayeetsha lhôn: —¡Lhcaanvacle, avômjatelhch'eyam! ¿Ta lhjunash jayu ca nit'unjulh 

napi achifas tô'lha ca Jacob, ti naaclojasham? 

3Pa lhechesh pa Lhcaanvacle pa yivômjatshi pa lhfanishtajesh, pa yit'esh: —¡Côque 

tan jayu ca navclaneem! 

Yi'shi' vatôvaat pa itôj 

4Côque nôclityam pa Lhcaanvacle: Javanesh lhôn ti nichen pa lhclôyitsjayashesh pa 

itôj ti yichesh, pa yimjateshch'e lhacôm'a lhôn na apatoj tovôc shi' ti yivutuyaneshch'e 

shta nava yi'shi' nava jotoy. 

5pa jayeetshem lhôn: —¡Paa, Lhcaanvacle, jatants'aclanesh'a! ¿Ta lhjunash jayu ca 

nit'unjulh napi achifas tô'lha ca Jacob, ti naaclojasham? 

6Pa lhechesh pa Lhcaanvacle pa yivômjatshi pa lhfanishtajesh, pa yit'esh: —¡Tan jayu 

shta ca navclaneem! 

Yi'shi' vatôvaat lhpa t'ajuya ti chiytsôôtjateshch'e 

7Pa Lhcaanvacle pa nôclityam shta: Pa lhech yie' lhavôôj pa vatashclôfech pa yichaj'in 

lhpa t'ajuya ti chiytsôôtjateshch'e. 

8Pa tsiy'ôs lhôn: —¿She pa lha'van, Amós? —Vooy lhpa t'ajuya ti chiytsôôtjateshch'e 

—jayeesh ti jacuulh. Pa lhechesh pa yit'eshyam: —Anôque t'ajuya ti 

chiytsôôtjateshch'e pa jacheneshjop jayu pa lhjunash ca nivo'yeshch'e pa 

lhfanishlhavach napi yichifas Israel lhavos. Tan jayu ca ve'lhaaesh t'ôyish'e ca 

yivômjatemch'e. 

9Vooy ja chiy'isiyanem'ôcji ca Isaac chiyvômjatsha'ne jayu, vooy java lhishjanjavtes 

japi Israel lhavos pa yafalhch'esha'ne jayu. ¡jôclôjquishamjop jayu na yiclesataj ti 

jayjuyeshjulh ja t'ajôôjam na Jeroboam! 

Pa Amós ti t'ajuyelhvatjulh pa Amasías 

10Ja Amasías, vatcasinô'esh ja Betel, vancachenjaney ti yit'esha ja Jeroboam, 

lhanvacleesh japi Israel lhavos: “Na Amós yachajshiin japi lhtachifas Israel lhavos, ti 

chaya ti t'ajuyjulh na Yinvacle. Na vatavtsateyish sasjop ca niniyitesh ca 

nitasinôyshiin. 

11Lhayaash ti yachajshiin ti yit'esh'in: ‘Ja Jeroboam chiytsefeshesham jayu pa clesataj, 

pa lhacôm'a napi lhtachifas Israel lhavos ti chiysaas jayu.’ ” 

12Pa nijooylhach'e, ja Amasías ti yichen'in ja Amós: —¡Aynee avaatsha, chinatôyjata 

pava vaclan! Ca entaj ti t'aash ti lhavôncatôyjatjulh, pa meey ja Judá; 

13pa ya aj ca achayemjulh t'ôyish'e yiey ja Betel, lhayaash ti chiy'isinatem ja 

lhcaanvacle shi' ti chiytsôôtjatesh pa lhishjanjavat ja lhanvacleyash. 

14Taj ti ja Amós yit'esh ti yicuulh: —Yivaatsha niyalhecha ti chitsitôyjata pava 

vaclan, pa niya'shesh pa ca yijunasha. C'ashesh ti yamônlhajayashesh ti 

janujumatsenesh java tashinshtas shi' ti janclanshi java higos yalhayich'e'in. 

15Taj ti pa Lhcaanvacle tsayjatesh ti javoqu'esha'ne java tashinshtas, pa yit'eshyam: 

‘Meey ca asinôqui'em na yey napi yichifas Israel lhavos.’ 

16Pa lhe'naa ca ach'ana nava lhclishay pa Lhcaanvacle. Cavôque ti lhteetajesh 

avaatsha: ‘Ya aj ca asinôqui'esh pa'na pa lhey pa Dios ca natjuyjulh napi Israel lhavos, 

pa ya aj ca lhecha ca at'esha pa'na ca natjuyjulh napi tôlhshaam ca Isaac.’17Taj ti 

cavôque ti yit'esh pa Lhcaanvacle: ‘Lhja ach'acfa yôjqu'enshiin jayu yiey na yitsaat, 

vooy japi acles yitsjôy shi' japi ôcjeclôy chiytsefeshesham jayu pava clesatas; vooy na 

acootsjat chiyu'esh jayu pa chincatsônjataj; avaatsha lhavafshi jayu pa vatcootsjat 

venalha, vooy napi Israel lhavos pa lhancumteseesh jayu pa tojeemey na lhcootsjat.’ 

Amós 8 

Lhpa sisenilh yich'e' pava lhay yôquenjanit'as 

1Côque nôclityam pa Dios Lhcaanvacle: Caaj lhpa sisenilh yich'e' java lhay 

yôquenjanit'as, 

2pa lhech pa tsiy'ôsesh: —¿She pa lhavan, Amós? —Vooy lha ve'lha sisenilh yich'e' 

nava lhay yôquenjanit'as —jayeesh ti jacuulh. Pa yit'eshyam pa Lhcaanvacle: —Apis 

ti yôquenjanit'aj na Israel; tanca ve'lheesh t'ôyish'e ca yivômjatemch'e jayu. 

3Na lhech nalhu pava vat'acjayesh pava isis jpôyjey vapecleyjop jayu ti chitafshiych'e. 

Acloj japu papi vafsha'ne, pa vôyvôy'in jayu pa chinvôômtaj'in papi vafsha'ne. Lhech 

t'ônashesh pa Lhcaanvacle. 

Shalhajulh pa lhanclôyitsjayash papi Israel lhavos 

4Ach'anelhch'e navôque avaatsheelh ti lhcômclôqui'elh'in japi vanits'aclayan shi' ti 

lhavômjatelhshi japi ts'aclaaysha'ne yiey na vatavtsateyish; 

5avaatsheelh ti lhteetshelh'in: “¿Ta t'elhesh jayu ca ninôjeshch'e pa vatc'usiyashesh na 

nich'a jive'cla, ca jaspa isa'jop ca shtacashayeshelh pa trigo? ¿Ta t'elhesh jayu ca 

ninôjeshch'e pa nalhu ti chit'ichayshi, pa jaspa shtacashayeshelh pava lhtôsjeyesh ca 

shtiyitelh'e shi' ca shtashjatelhc'oya shi' ca sht'ôôlhjônelh'in pa lhcaclecli? 

6¡Pa shtatifelhc'oyaan papi ts'aclaaysha'ne pa namjey papi lhech ca shtacashayeshelh 

ca lhancavoseesh pa jaspa yishayanch'e pava lhpi'ôc, lhama'taj papi ve'lheem ti 

tcashayeshjop pava nacfiyis! ¡Pa shtacashayeshelh shta pava vanacshenshi pa trigo!” 

7Pa Lhcaanvacle yetônesh pa lhasnôycheyash pa Jacob: “Tanca nastôvacluemey jayu 

java lhfanishlhavach'in ts'ivee.” 

8¿Tan jayu ca ninayuuyjat na cotsjaat lhacôm'a cavôque? ¿Tan jayu ca 

napjayanvatsham'in lhacôm'a napi tsitenas'e? ¡Na cotsjaat nôquishaam jayu shi' ca 

napecshicham jayu, jan lhjunash ti yichishaam shi' ti vapecshicham ja tovôc yiey ja 

Egipto! 

9“Pa lhech nalhu —yit'esha pa Lhcaanvacle—, jacapinach'e jayu na jumcuclaay jan 

yie' ti nalhcachi, pa nitifesh pa nalhu ti jatulhuyan'e jayu na cotsjaat. 

10Jancayôjatey jayu java chivatc'usinatesh'in pa vat'ôpjayash tôlh'ejop papu ca 

nivaftajsha'ne, shi' pava vat'acjayesh pa vatafshiyashch'e ti chitishc'oya; pa 

c'uyjatelhch'e jayu pa vatacshivoquey, pa avoc'ô'elhch'e ti lhnôcliteshelh ti 

ôôytejelh'am. Pa lhapeelhvatsham'in jayu jan lhjunash papu ti yac'ôyesh pa ve'lheem 

lhaôs, pa lhacôm'a ti lhech yôj'e' jayu pa tavijatay. 

11Nam jayu pava nalhus —ti yit'esh pa Lhcaanvacle— pava lhech jancheney jayu pa 

yipcu' na cotsjaat; tanca lhecha pa yipcu'esh pa vatôc nilhecha pa vinjayu', vooy pa 

yipcu'esh ca chinch'ana nava lhclishay na Lhcaanvacle. 

12Papi nivacle yalha t'ajuych'een jayu ti vo'tajey nava lhclishay na Lhcaanvacle; pa 

yitajeshey ts'ivee jayu pava tovjôy, pa ninaashey na fchenajjulh pa namjey na 

lhum'ôcjinucjulh, taj ti tanca jayu ca nivan. 

13Papi lhasnôychey lhutsjayech shi' papi yifiiysha'ne nich'acsha'ne pa yivômjat'e 

ts'ivee jayu pa lhavinjayu pa lhech nalhu. 

14Papi yetônjop java chiydiosiyan yiey ja Samaria; papi yit'esh'in: ‘Tô'lha na 

vatmônlhajayash na a'dios, avaatsha Dan’, ‘Tô'lha na vatmônlhajayash java lh'diosec 

yiey ja Beerseba’, pa nicôtch'esha'ne jayu pa tan jayu ca nineetshamch'e t'ôyish'e.” 

Amós 9 

Ampapu ca niclôtc'oya pa lhclôyitsjayash pa Lhcaanvacle 

1Javan pa Lhcaanvacle ti yie' lhavôôj ja itôvat ti yit'eshyam: “Aclôney java 

jpôychiteyesh pa amjey ca nayuuytajeey java lhashiclesh; ca nancôtch'esha'ne pava 

t'iyas ca ninat'apee papi nivacle! Papu ca mônlhatajasha'ne pa jaclônesha'ne jayu pa 

clesataj: lhama papu ca niclôtaj'in, pa tanca ve'lhaa papu ca ninilhjen jayu. 

2Lhamataj ca nivônt'ôfich'e yiey pava apatos'ech'e na cotsjaat, pa lhech jatôlhesh'e 

jayu ca jayjat'e; lhamataj ca nôqueychisham yiey na nalhuyish pa lhech'e jayu pa 

jachajshicham. 

3Ca nivônt'ôfich'eentaj yiey ja lhôtôj'e lhja utiyuc Carmelo, pa lhech jôqueshi jayu ca 

javo'tajeysha'ne; ca nivônt'ôfitaj'e'yic'oya yiey ja tasham ja tovôc, pa jacheneyshi jayu 

ja tovjôy lhavo' ca nivooysha'ne ca nijuujam'in; 

4ca chinsaastaj'in pa nichaj'in papi nilhc'utsfasa, pa jayôjiesha jayu pava clesatas ca 

nivojeysha'ne ca niclônesha'ne. ¡Vooy pa niysa' pa nilhecha pa isch'e' yajatesh jayu ti 

jachensham!” 

5Pa Lhcaanvacle, Dios yaash pa t'unaj, pa t'ajaya na cotsjaat, vooy na cotsjaat pa 

yivishjat'e pa napvatsham'in lhacôm'a napi tsitenas'e. vooy na cotsjaat pa nôquishaam 

shi' ca napecshicham jan lhjunash ti yichishaam shi' ti vapecshicham ja tovôc yiey ja 

Egipto. 

6Pa Lhcaanvacle pa nan'e' pa lhc'ovatjop yiey pa vôôs shi' ti yifc'atsaneyc'oya na 

nalhuyish yiey na cotsjaat; lhavaatsha tôney pa yinôôt yiey pa tovôc ti 

yifach'anjat'apee na cotsjaat. Lhcaanvacle lhquey lhavach lhavaatsha. 

7Côque t'ônashesh pa Lhcaanvacle: “Napi Israel lhavos, yivaatsha ampa ca vena 

yifanisheeshc'oya avaatsheelh shi' napi Etiopia lhavos. Jan lhjunash ti c'ayjatelh'e ja 

Egipto pa lhech lhjunash shta c'ayjatelhshi japi filisteos yiey ja Creta shi' japi amoreos 

yiey ja Kir.” 

8Pa Lhcaanvacle yovalhey nôque lhanvacleyash pa sasch'e, pa yit'esh: “Javômjatey 

jayu na cotsjaat, taj ti tanca tif'e' jayu lhacôm'a jat'ajôôjam ja Jacob. Yivaatsha, ya 

Lhcaanvacle lhech yônashesh. 

9Pa jayiyôjijanesh jayu yiey na t'ajôôjam napi Israel lhavos ca chintôschat jan 

lhanfanash ti chiytôschatesh pa trigo lhja chijuyjata, pa tanca ve'lhaa lhpa lhtôsej ca 

ninata cotsjaat. 

10Lhacôm'a papi sasch'e lhavos napi yichifas pa chiyclônesha'ne jayu pa clesataj; 

lhacôm'a papi yit'esh'in: ‘Ampa ca naaan ca navclanjoom jayu; pa tanca ninamjoo 

jayu pa ojeych'e.’ 

Chiyachajeyc'oya jayu papi Israel lhavos 

11“Ca ninamtaj pa nalhu pa jachajeyjop jayu jan yafalh lhajpôyich ja David. Jap'o'ey 

ts'ivee jayu java pajoj'eshamsha'ne, pa jatsemajch'e jayu shta java chiyaflhitch'esha'ne, 

pa jasnatesh jayu jan lhjunash java vatjutsa' nalhus, 

12pa jaspa japi mônlhee yiey ja Edom shi' lhacôm'a japi lhtachifas ti tsitsôt'ajesh pa 

jachaja ca nitsôt'ajesh napi Israel lhavos.” Pa Lhcaanvacle yit'esha nava lhclishay, ti 

yôfisjatch'e jayu. 

13“Ca ninamtaj pava nalhus ti jôjjeclay chiycavcalhesh jayu pa trigo ti lhech t'aplhu'a 

ti chiyclajan pa vatcac'ovat, shi' ti jôjjeclay jayu ca ninôjeshch'e ti chinilha pava 

ôtjayetas, pa lhech t'aplhu'a jayu ti chiycôvjiyan pa trigo. Pa yiey jayu pava uticuy shi' 

pava uticuy lhcles ti ninanpeej jayu pa ôtjayetas t'i' jan lhjunash pa yinôôt. 

14Pa lhechesh pa janchaajneeen jayu japi chiysaas yichifas Israel lhavos. Pa 

yinich'ayanch'e jayu pava yitsates chiyaflhitch'esha'ne, pa lhech yie'in jayu ts'ivee; pa 

yit'iyjatch'e jayu pava ôtjayetacuy, pa yiyôjisha'ne jayu pa t'i'; pa vancuji' jayu pava 

lhcac'ovtes, pa tuj jayu pava lhay. 

15Pa tcôvjiyanjan'e jayu pa yitsôt'ajesh lhcootsjat, pa tanca t'ôyi'sheey jayu ca 

chinayjatshi na cotsjaat ti jajutey.” Pa Dios Lhcaanvacle lhech t'ônashesh. 

Abdías 

Abdías 1 

Chitants'aclanjayan papi tô'lha pa Edom 

1Pa chayjulh ja Abdías ti yivanjiyinesh pa Lhcaanvacle. Jape'yeeshelh ja lhcliish pa 

Lhcaanvacle; pa ve'lha vanqu'eeyjat ti yichey ts'ivee japi vatachifas, ti yit'esha: 

“¡Anshiy'aelh! ¡Shnôcjelh na vatvatclônjayash ca sht'ajuyjulh japi tô'lha ja Edom!” Pa 

Dios Lhcaanvacle yit'esha japi tô'lha ja Edom: 

2“C'anachajelhvane jayu ti lhôveelhshi napi vatachifas pa na'shesh ca c'av'ojiyanelh. 

3Na anunitsjayashelh lhavôtjôts'ôclôneshelh'in. Lhôvelhch'e java camam'ech'e nava 

utes shi' ti lhôvelh'apee nava uticuy, pa lhe'naa ti lhavaatlheclôjelh ti ampapu ca 

navômjatelh. 

4Lhama'taj ca meelhchisham jan lhjunash ja sheyanôc ca aneelhshi pava upiselh yiey 

nava catiis, pa lhech jatô'lhesh'e jayu ti c'u'elha cotsjaat.” Lhech t'ônashesh pa 

Lhcaanvacle: 

5“Ca nachelh'ay lhôn papi cutsjanjas ti tulhey ca natcutelh'am, ¿pa tan t'e ca 

nichajelh'ac'oyaan lhacôm'a? Ca nachelh'ay lhôn papi ôtjayetacuy lhavos ¿pa caaj t'e 

pava ca nimônlhanit'e pava lhay? Tanca lhech lhjunasha, japi naac'utsfaseelh pa 

navômjatelhsha'ne lhacôm'a. 

6¡Ya'shesh ti najô'clelh, napi lhchifas ja Esaú! ¡Ti t'acutelh'am'in yamjey ti tif'in java 

avanjaselh! 

7Lhacôm'a japi ats'avootajeshelh ti tejshi'sha'ne; ti nayjatelhshi'in na acootsjat'elh. 

Lhama'taj japi ac'utsfaselh ti najuyjatelhjulh, shi' japi acaclectajelha ti ac'utsfaseshelh 

pa yiclanelh'ac'oya'an. ¡Napi tô'lha na Edom ampa lhtôycheyasha!” 

8Pa Lhcaanvacle yit'esh: “Meelh ca jaclôyitaj napi tô'lha na Edom, pa javômjatsha'ne 

jayu lhacôm'a napi caaj pa lhcajôysha pa janjôclesh jayu pa lhtôycheyash japi yiey ja 

cotsjaat utechatch'e yitsôt'ajesh japi tô'lha na Esaú. 

9Japi vatclônjanjas yiey ja Temán pa yits'anaanjat jayu pa t'ajovayi, vooy japi yiey na 

cotsjaat utechatch'e yitsôt'ajesh na Esaú pa ampapu jayu ca mônlhaa. 

Pava tameneshlhavach papi tô'lha pa Edom 

10“Pa yamelh'atapee jayu pa avapenajelh pa yajatesh jayu ca chinatifelhch'een, 

tôlh'ejop ti naasclaneelh ti lhclônelh ca ach'inishelh Jacob. 

11Meelh japi nilhc'utsfasa ti nijô'clesh java lhcôqueclitôy yiey ja yitsaat, meelh japi 

vena tôlhshi' c'afoquelhay ti yipôcjetey ts'ivee java lhashiclesh ja Jerusalên, 

¡avaatsheelh lhavatsavatelhjop'in atesha! Meelh ti chiyu'eshjop java t'ajuya pa 

chiychaj'in java lhcôqueclitôy, ¡vooy avaatsheelh pa lhôqueshelhaan jan 

lhfanishlhavach japi lhech! 

12Nintajulhey ti lhanshameshelh ti lhavanelh ca ach'inishelh ja nalhu ti tavijatayem, pa 

nintajulhey ti lhanshameshelh ti lhavanelh japi tô'lha ja Judá ja nalhu ti nôjqu'e'in, pa 

nintajulhey ti lhclôqui'elh japi lhech ja nalhu ti tanapun ts'ivee. 

13Nintajulhey ti lhôqueelhsham na yivtsaat ja nalhu ti vatclôyit, pa nintajulhey ti 

lhanshameshelha java tavijatayem ja nalhu ti nisa' pa lhjunash ts'ivee, pa nintajulhey ti 

lhatcuteshelhc'oya java lhavanjas ja nalhu ti caaj java vaclanem. 

14Nintajulhey ti lhavatsavat'elh'ec'oya yiey java chivacut'evach ti lhclônelhshane'en 

capi yiclôtaj'in, pa nintajulhey ti lhchajelh'in papi yiclôtajc'oyaan ja nalhu ti 

tanapunsha'ne. 

15Jan afanisheshelh'in jap'elh, lhech anfanashelh jayu vitsha: ¡pa 

chinajulhjatelh'atsham jayu avaatsheelh! 

Chiyashjatchisham papi Israel lhavos 

“Palha shalhajulh pa lhnalhu pa Lhcaanvacle t'ajuya lhacôm'a napi lhtachifas yiey na 

cotsjaat. 

16Jan lhjunash ja t'apôych'e vat'iyôjatshiy ti t'iyô'jelh ti yiey lhja is'e' yiv'utiyuc, pa 

lhech lhjunasha jayu pa t'apôych'e vat'iyôjatshiy ca niyô'tajesh'in nap'elh vatachifas, 

pa tanca nit'ôsesha'ne ca niyô'tajshiin; pa nivatlhifeshch'een jayu lhacôm'a. 

17Taj ti lha utiyuc Sión is'e' ti chiyie', lhan caaj jayu papi yiclôtey'in. Vooy japi 

tôlhshaam ja Jacob chiyachajem'in jayu na lhcootsjat. 

18Japi tôlhshaam ja Jacob shi' ja Josê pa itôjeesh jayu shi' pava tach'acjeseesh, vooy 

japi tôlhshaam ja Esaú yitjatachat'esh, vooy jan itôjesh pa nitujeshch'e jayu lhacôm'a. 

¡Pa nive'lhaa japi tô'lha ja Esaú ca ninilhjensha'ne jayu! Yivaatsha, ya Lhcaanvacle, 

lhech yônashesh.” 

19-20Napi Israel lhavos, tôlh'e' ja Nêguev, pa t'acu'ma jayu ja cotsjaat utechat 

yitsôt'ajesh ja Esaú, vooy napi tô'lha na tavashay pa t'acu'ma jayu ja lhcootsjat japi 

filisteos. Pa t'acu'ma jayu shta java cotsjativshay yiey na Efraím shi' ja cotsjaat yiey ja 

Samaria, vooy japi tô'lha ja Benjamín t'acu'ma jayu ja cotsjaat Galaad. Japi acloj 

Israel lhavos ti chiysaas t'acu'ma jayu ja lhcootsjat japi canaaneos pa namja ja yitsaat 

Sarepta. Vooy japi lhancumtesesh yiey na Jerusalên ti yiey ja yitsaat Sefarad t'acu'ma 

jayu java yitsates yiey ja Nêguev. 

21Pa yichesh'apee ts'ivee jayu pa lhcôvjoyash lhja utiyuc Sión jaspa yivalha ts'ivee ti 

t'ajuyjulh japi yiey ja cotsjaat utechat yitsôt'ajesh ja Esaú, vooy pa Lhcaanvacle 

lhanvacleyasheshjop jayu. 

Jonás 

Jonás 1 

Pa Jonás yiclôtc'oya pa Dios 

1Pa Lhcaanvacle yiyôjia ja Jonás, lhaôs ja Amitai, pa yit'esha: 

2“Alhun, ca meey ja uj yitsaat Nínive ca achayemjulh ti jaclôyitsha'ne jayu, lhayaash 

ti namyi ti jape'ya ja uj lhav'ojiyash,” 

3Taj ti ja Jonás pa ninanc'ashamesh, pa yen ti yiclôtc'oya pa Lhcaanvacle, pa yichey ja 

Jope, jan chiy'eshiin java vatôvjatshiyis. Pa yivo'yey ti yu'jeey ca nôc lhja vatôvjatshi 

ti t'ajuyey ja Tarsis. Pa lhechesh pa tcashaya ja vatqu'isjayanachjop ti chiyshi' pa 

yi'shi' ti lhech t'ajuyeshi. 

4Taj ti pa Lhcaanvacle yivclanjatjop ja lhaviim ti ujesh ti factsejch'e, ti yamjey 

lhcachivat ja tovôc pa yinenjatchishamch'e pa lhavimitaj, pa nayachajshi lhja 

vatôvjatshi pa t'esheytaj ca nipôctesshisha'ne. 

5Vooy japi lhavosesh ujesh ti nijovayshi, pa ve'lha ts'ivee ti tôney'in pava lh'diosec. Pa 

nijooylhach'e ti yu'jam'in ja tovôc java chiyantajshi jaspa javôôvji. Lhan'e ja Jonás pa 

yiey ja shichaam lhja vatôvjatshi pa lhech'e ti yimô' ti nintôy'in. 

6Pa lhechesh ja lhanvacleesh pa yichey jan yie' ja Jonás, pa yit'esha: —¿She pa lhech 

lhasnatesh'e nijôtinôj? ¡Aneetsham pa ôney pa a'Dios! Ameesh ti yen ti 

naychavalhelh'yiy'in ca nitsilhjenelh. 

7Lhan'e, japi lhavosesh yit'eshvaneen ts'ivee: —Shtu'jelh cum jaspa ninôôclhaa pa yie' 

papi tameneshlhavach pa tavijatay. Pa yu'esh ts'ivee, pa lhech ja Jonás ti 

tamenlhavach. 

8Lhechesh pa yit'esha ts'ivee: —Anfacleelhyam pan lhayaash ti nacheelhyi nôque 

tavijatay. ¿She pa acumjayashesh ti nôque lhnachesh'e? ¿Pa ta lhtôôlhshi? ¿Ta jôque 

yi'shi' pa avtsateyish? ¿She papi ave'lheelhch'e? 

9Pa yit'esh ti yicuulh ja Jonás: —Yivaatsha ya hebreo, jaycumem'in pa Lhcaanvacle, 

pa Dios yiey pa vôôs, pan yivclanjat na tovôc shi' na cotsjaat. 

10-11Ja Jonás pa nifaclemch'e japi lhavosesh ti yiclôtajc'oya pa Lhcaanvacle. C'oya 

japi lhech ti yipe'yeesh pa yi'van shta ja tovôc ti tatvaych'aclajshiin, pa ujesh ti 

nijovayshi ts'ivee pa niy'ôsesh'in shta: —¿Ta t'e lhayaash ti lhech afanishesh'avach 

cavôque? ¿She pa is'ejop ca yifanisheelh'ash jaspa cano'a na tovôc? 

12—Atsu'elhsham na tovôc, pa cano'a jayu na tovôc —yit'esh ti yicuulh ja Jonás—. 

Tsitô'yishyivne ti ya'lhech ti jayc'amensha'ne ti tanu' na lhavimitaj. 

13Japi lhavosesh pa vaniyitajesh ti yicchatajc'oyaan ca shalhae'ma na cotsjaat, taj ti 

nincôôvjôcheshi ts'ivee, lhayaash ja tovôc ti yachajch'een lhayshivo. 

14Pa lhechesh pa tôneyjop pa Lhcaanvacle pa yit'esha ts'ivee: “Lhcaanvacle, ya aj ca 

asvômjateshelh pa tameneshlhavach nôque nivacle. Ca nintôôlhtajeeyjop pa'na, pa ya 

aj ca astsavalhjatelhshi pa lhavafi, lhayaash avaatsha, Lhcaanvacle, asnatesh yiey pan 

lhjunash ti lhen.” 

15Ti yit'esh'in côque, pa yu'jam ts'ivee ja Jonás ja tovôc, vooy ja tovôc pa cano. 

16C'oya ti yi'van japi lhavosesh, pa yamqu'een pa lhch'anjayasha ts'ivee pa 

Lhcaanvacle, pa yijutem java lhcufayjates ts'ivee shi' ti yisnateshjop pava lhfacjesem. 

17 Lhan'e pa Lhcaanvacle pa yicaatjatc'oya pa sajech lhtata lhey lhavo' pa jaspa tim ja 

Jonás. Vooy ja Jonás pa yicheshch'e java pu'jana nalhus shi' pava tulhis ti mônlhach'e 

tasham pa sajech lhtata. 

Jonás 2 

Pa t'alhjayash pa Jonás 

1Pa lhechesh ja Jonás pa t'a'lhey pa Lhcaanvacle lh'Dios ti yich'e' tasham pa sajech, 

2pa yit'esh: “Na yitanaputsjayash jayôn'ay'ajop, Lhcaanvacle, vooy avaatsha 

lhascuulh. Jatô'lhesh'e java apatosch'e pa vatvafi' ti jayôn'ay, vooy avaatsha lhaspeya'. 

3Ti lhtsu'jam ja apatoj na tovôc, ti lhasclôpjalhesh java yich ja yinôôt. Java usch'e na 

tovôc ti lhanchenyi ti naashyitapeeen. 

4Pa tsicha'vayjatey ti lhtsu'e ajuyish; pa tsaychavalhjatey ti tanca t'ôyi'sheey ca yi'van 

ja lhasnôyech ishjanjavat. 

5Nava yinôtes yamyijop'in lhacôm'a; pa yip'oyitapee na apatoj tovôc; nava taclôôc 

yi'shi' na yinôôt pa yiclôpjalh na yishatech. 

6Pa ts'iyalhp'oji yiey ja apatoj'ech'e; ¡pa tsicha'vayey ti ôyjôlhôyech'esh ti 

chiyp'oyic'oya! Taj ti avaatsha Lhcaanvacle, yi'Dios, lhtsilhjenesh pa vatvafi'. 

7Pa tsicha'vayey na yimônlhajayash ti tayyijop, pa tsitôyjat'ay avaatsha, Lhcaanvacle; 

na yalhjayash yam'ay'in ti yiey ja lhasnôyech ishjanjavat. 

8Papi voqu'e' java chiydiosiyan pa vômeshjop ti yivo'yeshch'esha'ne. 

9Taj ti yivaatsha, ti ts'ishamesh'a na yôjôj, pa jajut'ay jayu nava yicufayjates; pa 

c'ôfisjach'e'am jayu nava yifacjes ti jasnatesh'am. ¡Ave'lha, Lhcaanvacle, isjop ti 

lhatqu'ilhjey!” 

10Pa lhechesh pa Lhcaanvacle pa yiyôjia pa sajech lhtata ca natcuyesh'e ja Jonás ja 

cotsjaat t'un'e'. 

Jonás 3 

Papi Nínive lhavos tanôychatvatsham'in 

1Pa Lhcaanvacle napu'esh ti yiyôjia ja Jonás, ti yit'esh: 

2“Alhun ca meey ja uj yitsaat Nínive ca achayemch'e nava jayeetshem jayu.” 

3-4Ja Jonás pa nitshaam ti yichey ja Nínive, jan t'ônash ti yiyôjiesha pa Lhcaanvacle. 

Ja Nínive yitsaat ujey ti yitshaam pa pu'jana java nalhus yicheshch'e ti t'ôtaay. Ja 

Jonás ti yitshaam ja yitsaat pa t'ôtaych'e ja ve'lha nalhu, pa yisitsenesh java yit'esh'in: 

“¡Nôqu'e' pava cuarenta nalhus pa chinvômjat jayu na Nínive!” 

5Japi tsitenas'e ja yitsaat, japi pitesch'e shi' japi tiqu'icsha'ne pa yuesha lhacôm'a pa 

Dios, pa yich'ayaneshvatsham'in pa vat'ayipcuyash, pa yuych'ejop ts'ivee java 

p'ajavsha'ne ti tanôclitesh ti ôôytejem. 

6Meelh ti yaya'esh ja lhanvacle ja Nínive pa nitsham'e vitsha ja lhc'o'vat pa niclanshi 

java isis t'uyjatshiyis lhanvaclevos, pa yuych'e java p'ajavsha'ne pa yie' cotsjaat. 

7Pa nijooylha, ja lhcaanvacle shi' japi lhcumjafas pa yitôyjata lhacôm'a japi yie' ja 

yitsaat ja yivaclhitesh lhayôjijat: “Ya aj na cum papu ca nattsaccun. Pa ya aj ca lhecha 

ca nicunjan shi' ca niyôjayan pava vôcôc shi' pava tashinshtas. 

8Pa vena lhjunasha pa uyelhch'esha'ne lhacôm'a pava p'ajavsha'ne ca ninôclitesh ti 

ôôytejem, pa nitôneyjop pa Dios lhacôm'a pa t'unaj ts'ivee. Pa ve'lha'a'e ts'ivee ca 

nivô'mesh pa niysa' lhjunash shi' pa lhcômclôniyash ti yisnatesh'in yamja nôqueesh. 

9Ameesh pa Dios ca shinvaych'aclajelh pa lhfanishjooj ca nivômjatesh pa lhavôôc, pa 

tan jayu ca shtavafelhsha'ne.” 

10Pa yi'vanesh pa Dios pava yisnatesh japi nivacle yiey ja Nínive ti vômeshjop pa 

niysa' lhjunash, pa yaychavalhsha ti ya aj ca nicôctiyan yiey jan lhjunash ti 

chaytajemjulh. 

Jonás 4 

Pa t'asuyi pa Jonás 

1Vooy ja Jonás ninajulhjatey java lhfanishesh pa Dios, pa ujesh ti yapunch'e. 

2Pa nôque lhjunash ti t'a'lhey pa Lhcaanvacle, pa yit'esh: —A'va, Lhcaanvacle, côque 

jayeesh'in ti vaclan jayu ti jôjjeclay jôv'e'in ja yicootsjat. Pa lhe'naa ti jentaj ti 

jaclôtajey tatsha ja Tarsis, lhayaash ti tsitôy'a ti a'lhech a Dios ti lhnôôy shi' ti 

lhatcavts'aclay, pa tanca avanjop'in ca asuya, ti yaashc'oya pa encheyash ti lhanfac pa 

vatclôyitsjayash pa nijooylhach'e ti lhanvaych'aclaj'avne. 

3Pa lhe'naa, Lhcaanvacle, jatants'aclanesh'a ca ayjatyijop na yimônlhajayash. Ya'shesh 

ti tajulheyam ca javaf ca niyamônlhaaa. 

4Taj ti pa Lhcaanvacle yit'esh ti yicuulh: —¿Tajulhey'am t'e ti lhech lhjunash ti 

nasuyinat? 

5Pa tayshi ja yitsaat ja Jonás pa t'ichay'e yiey ja lhum'ôcjinucjulh; lhech'e ti yisnatesh 

ja lhajpeclivat'esh java t'aclôôc pa yi'shi' ja lhajpec, pa tach'antajeshc'oya pa ca 

navclaneem ja yitsaat. 

6Pa lhechesh pa Dios Lhcaanvacle yivclanjatc'oya lhja ve'lha voytayuc ti 

yitôlhjatshijop ti yajulhjat'apee ja Jonás, vooy ja lhajpec pa yicapinat'e ja lhshatech 

jaspa yivômjateshemch'e pa nilhc'usiyasha. Vooy ja Jonás pa uj ti nishamesh lhja 

lhech voytayuc. 

7Taj ti, vooy ja nalhu ti nôcjuulh vooy pa Dios pa yanshi' pa tinvo' pa tuj tasham lhja 

voytayuc, vooy lhja lhech pa vafshaam. 

8Meelh na jumcuclaay ti vacha', vooy pa Dios pa yivclanjatjop ti tanu'ey pa lhaviim 

cusch'e' yiey na lhum'ôcjinuc. Vooy na jumcuclaay pa cuse'mey ja lhshatech ja Jonás, 

pa nichavayjatey ti nicavômjatsu'esh, pa yentaj ca nivaf. —Ya'sheshc'oya ti tajulhey 

ca javaf ca yamônlhaa —yit'eshlhavne. 

9Taj ti pa Dios yit'esh ti yicuulh: —¿Tajulhey'am pa lhech lhjunash ti nasuyiyan 

lhayaash ti vafshaam lhca voytayuc? —¡Jech, tajulhtajeyam! —yit'esh ti yicuulh ja 

Jonás—. ¡Tajulhey ca javafesh na yisuyi! 

10Pa lhechesh pa yit'esh pa Lhcaanvacle: —Avaatsha naacôvjiyan lhca voytayuc, pa 

naatôlhjatshi; ve'lha ja tulh ti tôôlh vooy jeelh tulh pa vafshaam. Taj ti pa 

lhatcavts'aclayesh. 

11Taj ti pa ya'shesh ti tajulheyam ti jaycavts'aclayesh napi yiey na Nínive, na lhech uj 

yitsaat nan yie' japi yaash ti ciento veinte mil taôvclas ampa ca natmenesh lhavach shi' 

java acloj yaquisetes. 

Miqueas 

Miqueas 1 

Pa lhclôyitsjayash pa Dios yiey pa lhjunashch'e pa Samaria 

1Nôque lhcliish pa Lhcaanvacle ti yiyôjiesha ja Miqueas tôlh'e' ja Moreset ti 

yivanjiyinesh ti nifaclem pa lhjunashch'e ja Samaria shi' ja Jerusalên, jan t'aplhuqu'e ja 

Jotam,ja Acaz shi' ja Ezequías ti lhcaanvaclesesh'e ja Judá. 

2Lhacôm'a napi vatachifas, ach'anelhch'e navôque; lhacôm'a napi tsitenas'e na 

lhavtsateyish avatjumteelha: Pa Lhcaanvacle, tôlhesh'e na lhasnôyech lhishjanjavat, ti 

tanôclitesh'e jayu ti t'ajuyelh'ajulh. 

3Pa Lhcaanvacle tay'e jayu pan yi'taj'e pa namey jayu ti nash'apee nava uticuy. 

4Vooy ca nit'ôstajesh'e pava lhafoc nava uticuy pa t'i'eesh jan lhjunash ja yiyuus ti 

chiyu'jam ja itôj, vooy java tshimch'esha'ne yifalhshamsha'ne jayu jan lhjunash ti 

yapatonch'e pa yinôôt pa ti nash'e. 

5Lhacôm'a cavôque tôlhajop pa lhav'ojiyash japi tô'lha ja Jacob, tôlhajop pa lhsasch'e 

ja lhanvacleyash japi Israel lhavos. ¿Ta yie' ja lhav'ojiyash ja Jacob? ¡Yiey japi 

lhtachifas'e ja Samaria! ¿Ta yie' shta java tavujuya chivenchat ja Jacob? ¡Yiey na 

Jerusalên! 

6Pa lhe'naa ti yit'esh pa Lhcaanvacle: “Jaclôpjuqu'e jayu na yitsaat Samaria ca 

nafalhtajch'e, pa natvashaych'e jan yie' java chit'iyjatch'e ôtjayetacuy. 

Jacatsônjatch'een jayu ja tavashay java utes na yitsaat pa janc'at'apee jayu java 

lhtascuyesh. 

7Lhacôm'a java chiydiosiyan pa chinoflhitch'esha'ne jayu, pa chinlhônshamsha'ne 

lhacôm'a java yivenchat yiclôy usch'e. Javan chiyisnatesh'in chiychenjulh'in japi 

yôjqu'enelhch'esha'ne, pa jachajemeyjop jayu ca nishayanesh'in pa t'ôjqu'enjayash.” 

Pa lhtacshiyash pa Miqueas 

8Pa lhe'naa ti japesh jayu ti yamyich'een ti jatacshin'in; pa lhe'naa ca jayôtaytajsha'ne 

tsi'sha yifocla shi' ca yatsi'shaaan, pa jayôn'in jayu jan t'ônashch'e ja cajovonaj pa 

jayeyshey'in jayu jan t'ônash ja vônjalhôj lhaôs. 

9Lhayaash na lhavo'mat napi yiey na Samaria ti tanca chinfetatsiyanesh: pa tajulh'apee 

na Judá pa yamja shta na Jerusalên, na yitsaat nan yie' napi yichifas. 

10Ya aj ca anfacle'lhem cavôque japi tsitenas'e ja Gat; pa ya aj ca ôyanelh, pa 

avanc'ocjôôjelh'in pa ôôytejelh'am ti lhôveelhshi ja c'ocshi yiey ja Bet-le-afra. 

11¡Napi tsitenas'e ja Safir, meelh'in ti chinasa'selh, atsi'shaelh'in shi' ti yamelh'ach'een 

na avapenajelh! ¡Tanca nitay'een jayu japi yie' ja Zaanán! ¡Caaj pa vat'ôpjayash yiey 

ja Bet-esel, vooy avaatsheelh pa amônlhaelh'e jayu pa tanca chinefenelh! 

12Japi yiey ja Marot nat'ôsiyeshiin pa ôôytejem pa tach'antajeshlhavne ca isa' pa 

lhjunash, lhayaash pa Lhcaanvacle lhech ti yamjatey pa niysa' java lhashiclesh ja 

Jerusalên. 

13Avaatsheelh atsitenaselh'e ja Laquis, ti av'ojiyiselh jan lhjunash napi Israel lhavos, ti 

tôlh'ejop pa lhsasch'e ti yie' na Sión, avoonjayinelhjop nava cuvôyu nava acaletaselh. 

14Ayjateelh yajatesh ja yitsaat Moreset-gat. Na yitsaat Aczib vatc'ôôvteeshc'oya jayu 

napi lhanvaclesesh napi Israel lhavos. 

15Yit'esh pa Lhcaanvacle: “T'ajuyelh'ajulh japi yiey ja Maresa, pa jacheney jayu shta 

ja ve'lha ti ya'shelh'atapee, vooy ja yaash ti chicumeyshi tô'lha napi Israel lhavos pa 

yuych'e jayu lhja camamqu'e yiey ja Adulam. 

16Vooy avaatsha, na yitsaat Sión, avoc'ô ca anôclit ti ôôytej'am, tôlh'ejop napi acles ti 

lhensha'ne. avoc'ô ca aclap'afa jan lhjunash ja yit'o', lhayaash napi acles ti chiysaas 

jayu.” 

Miqueas 2 

Pa t'unaj papi cômclônjas 

1¡Shiya'lhavach papi tsamataysha'ne ti yôyinch'esha'ne pava ojeych'esha'ne, ti 

yamey'in pa nalhu, pa lhech yôjesh'een ti yisnatesh'in, lhayaash ti t'uneshvatsham'in 

pava lhpôcôtôy! 

2Yijuctsen java vatcootsjativshay pa yijutlhavneen ts'ivee; yijuctsen java jpôyjey pa 

t'acutesh'in. Yicômclôquiin ts'ivee japi nivacle shi' japi t'ajôj'eshamsha'ne shi' java 

yitsôt'ajtajesh. 

3Pa lhe'naa ti yit'esh pa Lhcaanvacle; “Yivaatsha shta caajyam nava jôyinch'ejop ti 

jayjuyeshelh'ajulh. Pa janchenelh'ay jayu pa tavijatay pa sasjop jayu ca nitayshi na 

avo'elh, pa saseelhjop'am jayu ca ôtaayshelh pa anunitsjayashelh, lhayaash ti lhech 

t'aplhua jayu pa tavijatay. 

4Pava lhech nalhus lhtishjaneshelh jayu java vat'acjayesh pa vatacshiyash. Lhteetshelh 

jayu: ‘Yivaatsheelh tsôjelhch'een lhacôm'a; na yivtsat'eelh, yitsôt'ajesh pa 

Lhcaanvacle, pa ve'nalha papi yitsôt'ajesh pa ampapu ca chinvashanem; java 

yicac'ôvtes vanaatsjulhesh japi ya'shelhyitapee.’ ” 

5Pa lhe'naa avaatsheelh ti tanca veeelhshi jayu napi lhchifasesh pa Lhcaanvacle. 

Papi ojiyis chiytôyjata pava vaclan 

6“¡Ya aj ca ninacheshjooy'in java chayjulh'in! —yit'esh'in ts'ivee—. ¡Pava tavijatay 

sasjop jayu ca ninamjoo!” 

7¿Tam'ey ti chiypôfiyujaneen napi lhchifas ja Jacob? ¿Yivôôm t'e pa Dios pa 

lhnichaclanjayash? ¿Lhech lhjunash t'e ti yisnatesh pa Dios? ¿Tam'ey t'e ti niysisach'e 

java lhclishaya japi yivo'yeshch'e pa lhfanishlhavach? 

8Avaatsheelh lhôque'lha ti lhatjuyeelhjulh napi yichifas. Pa lhanjôcleshelh'in java isis 

yuych'e japin vapectajc'oyaan pa vatvatclônjayash yaychavalhtajey ti apis ti 

chiyilhjen. 

9Vooy java isis lhajpôyjey pa lhayjatelh'ôcjiin japi ôcjeclôy, vooy japi lhcles pa 

lhayjatelhshiin yajatesh na yôclôjqueyash ti jajutey ts'ivee. 

10Aneelhchishamch'e pa meeelh na'sheesh, lhayaash ti tanca vat'ichavat'a nôque; ti 

yaash pa lhsasiyash ti caajshi, pa chitifesh'e jayu lhacôm'a. 

11Ca nitônôclitajesh papu pa lhcuts'aji ti yit'esh: “Janfac na ôtjayetas t'i' shi' na 

tanqu'etsjey”, pa lhech chiyajulhjatsham ti yitô'ya pava vaclan yiey papi lhchifas. 

Pa Dios nifac ca nalhjentajsha'ne papi lhchifas 

12Pa janayjatvane jayu lhacôm'a napi lhchifas ja Jacob; pa jaycumeyshisha'ne jayu 

papi napu' lhanc'oyjanôc napi Israel lhavos. pa janayjatvane jayu jan lhjunash java 

tashinshtas ti yi'shi' ja lhc'o'vat, jan lhjunash java tashinshtas ti tac'uutsha'ne, pa yaash 

jayu pa t'ôjôj papi acloj. 

13Vooy pa Dios nic'at'emey jayu pa lhnôyish vooy japi lhech pa yuyey'in jayu pa 

t'eclet'ey ts'ivee jayu java lhashic ja yitsaat. Vooy na Lhanvacle, pa vanôyinc'oya jayu 

lhacôm'a. 

Miqueas 3 

Pa ya'clishjop ti chit'ajuyjulh papi ojiyis chinvacleyansha'ne 

1Ach'anelhch'e nôqueesh napi chinvacleyansha'ne shi' napi yiclôvalh napi Israel 

lhavos, ¿Tam'ey t'e ti naalhecheelh ca natô'yelhc'oya pa yivo'yeshch'e? 

2Pa vena ajunashelh, lhapunelh pa isch'e' pa lhenelhch'een pa niysa'; ti 

t'ôjech'elhsha'ne napi yichifas pa lhclap'afinatelhch'e pava lhavnus. 

3Pa lhamônlhanitelhjop ti lhtujelh napi yichifas; pa lhanclanelh'ec'oya pa t'ôj pa 

lhpôcjetelhshisha'ne pava lhavnus; pa lhjônelhch'e jan lhjunash ti chiyanch'e' pa 

tô'lhôs pa t'asjaan. 

4Caaj pa nalhu ti lhtôntajelhey pa Lhcaanvacle, taj ti pa lhech tan jayu ca nacu'lhelh. 

Pava lhech nalhus pa vônt'ôfich'elh'ac'oya jayu tôlh'ejop java niysisa ti lhasnatshelh. 

5Napi yichifas lhetipa'esh java lhnôyshay ninvo'yeshch'esha'ne tôlh'ejop japi 

chiytôyjataja pava vaclan ti yijôts'ôclôn'in, ti nifaclem'in pa vatpiiyash papin yijutey'in 

pa lhôc, pa yit'eshemaan pa vatvatclônjayash pan yie' papi nincunjansha'ne. Vooy pa 

Lhcaanvacle yit'esha papi lhech chiytôyjataja pava vaclan: 

6“Tan jayu ca napeclelheyjop'am ca nicaaj pava lhavanelhjulh ti lhatchayeelhjulh ti 

tulhey pa nilhecha pava lhavatvoyjateshelh'ôcji yiey pa tjonshajay'e.” Na jumcuclaay 

pa yuyem jayu papi lhech chiytôyjataja pava vaclan, vooy pa nalhu pa tjonshajayshi 

jayu. 



1638 

 

 
Nivacle Bible  

© 1994,  Sociedades Bíblicas Unidas. 
 

 
 

 

7Papi lhech vanchanjas shi' papi vatvoyjatajesh'ôcji pa chivapenjatesh'in jayu 

lhacôm'a. Pa lhacôm'a jayu papi lhech ti nits'i'seey, ti nincuulhjulh pa Dios. 

8Pa vena yijunash yivaatsha, vooy ja lh'Espíritu pa Lhcaanvacle pa yamyich'een ti 

tsit'un'in, ti tsivo'yeshch'e shi' ti tsifiiy, ti jatô'nôcliteshc'oya napi Israel lhavos ti 

yôjijamatsha'ne shi' pa lhsasch'e. 

9Ach'anelhch'e nôqueesh cavôque napi chinvacleyan shi' napi yiclôvalh napi Israel 

lhavos, avaatsheelh lhapunelh pa yivo'yeshch'e pa vena lhjutelhshi lhacôm'a java 

yitsôt'asch'e, 

10Ti lhasnatshelh'e na Jerusalên na yitsaat yi'apee lha utiyuc Sión, ti lhtascuyanshelh 

na niysa' ajunashelh shi' ti ninavooyshelhch'e. 

11Japi tcaasclanchaytajsha'ne yiey na yitsaat t'acuumjulh pava chiyôvôcôtesh, japi 

vatcasinôc tsi'sha ti yovalhc'oya pa peso ti vanqu'eyjatsjan japi chiytôyjataja pava 

vaclan pa tashay'ôcji pava ti chaytajjulh, lhatjôytajelhajop pa Lhcaanvacle ca 

nefenelh, pa lhteetshelh: “Pa Lhcaanvacle yieelhjajop'in; pa tanca navclanjoom pa ca 

ojeya.” 

12Pa lhe'naa, ti tôlhelh'aajop japi yie' na Jerusalên, na yitsaat yi'apee lhja utiyuc Sión, 

pa vena lhanfanasha jayu ca vatclajanjayisheesh, pa chinaclapju pava 

yafalhch'esha'ne, vooy lhja utiyuc yi'apee ja vatishjanjavat pa tif'apee jayu pa 

t'aclôcchat. 

Pa Lhanvacleyashesh pa vatpiiyash pa Lhcaanvacle 
(Is 2.2-4) 

Miqueas 4 

1Pava nijooylha nalhus yijôt'aj'e jayu lha utiyuc nan yie' ja lhishjanjavat pa 

Lhcaanvacle. Lhjô lhech utiyuc ti ya'shesh jayu ti ujquishaam; pa ya'sheshc'oya jayu 

nav'elh uticuy ti ujquishaam. Pa nachey'in jayu lhacôm'a napi vatachifas; 

2nam'in jayu papi acloj lhtachifas, pa yit'esh'in jayu: “Atalhunelh, ca shnôquelh'apee 

lha lh'utiyuc pa Lhcaanvacle, yiey na lhishjanjavat pa lh'Dios ja Jacob, ca jaspa 

shineyjatsjaneshelh pava lhnôyshay pa sht'uyelhey pava tsuych'esha'ne lhnôyshay.” 

Lhayaash ja Sión chitôlhesh'apee jayu pa lhavanqu'eyjatsjayash pa Lhcaanvacle, vooy 

na Jerusalên chitôlhesh'e jayu pava lhclishay. 

3Pa Lhcaanvacle yisclanemch'e jayu napi vatachifas pa yisclanvatjulh jayu papi 

t'ôcôtsha'ne papi acloj vatachifas, lha'ma papi tostajey pa yie'. Papi lhech lhôvjojoyesh 

jayu pava lhclesatas shi' ti t'aclôcchat t'ajuya'esh pava lhcôpjestaj. Pa nive'lhaa jayu 

papi lhtachifas ca natcum'e pava lhavatclônjavos ca natjuyeshjulh pap'elh pa nilhecha 

ca chineyjatsjanesh jayu pa vatvatclônjayash. 

4Pa lhacôm'a jayu ti tanca nanjovaayvatsham'in, pa ve'lhaae ts'ivee ca nit'ichay'ôcji 

pava lhavôtjayetacuy shi' pava higuocuy. ¡Navôque yitsôt'ajesh ti lhclishay pa 

Lhcaanvacle yaash pa t'unaj! 

5Vooy pap'elh lhtachifas pa niqu'ishamem pava yitsôt'ajesh lh'diosec, taj ti 

yivaatsheelh yajatesh ti tsiqu'ishameshelh pa Lhcaanvacle yi'Dioselh. 

Pa Lhcaanvacle yilhjen jayu papi lhchifas 

6-7Côque yit'esha pa Lhcaanvacle: “Pava lhech nalhus janayjatvane jayu japi 

yiclôyesh tashinshtas, japin chiclôyitsha'ne'en: japin yiviincôquensha'ne, ti yulhôs shi' 

ti vacôtsôn'in. Japi lhech, japin lhanc'oyjanôclesh, junitjatsham jayu ti lhtachifasesh. 

Yivaatsha, ya Lhcaanvacle, yi'lhcaanvacleeshc'oya jayu napi yichifas ti yiey lha 

utiyuc Sión, nôqueesh shi' ca yajateeshch'e. 

8Vooy avaatsha, Jerusalên, chinunatchisham jayu shi' ti chinijôtjat'e na Sión, avaatsha 

vapecleyjop jayu ti chinashjatesh na vatvacleyash, lhayaash ti chinanvaccheyan ti 

chinanôyinjat.” 

9Pa nôqueesh, ¿ta t'e lhayaash ti lhech ônash ti tôn'in jan lhjunash lhpa ôcjeclô ti 

nicavatjatsu? ¿Tôlh'ejop t'e ti ampa anvacle'a? ¿Ja't'ajesha ti vafsha'ne capi 

vanqu'eeyjat'am'in? 

10Atônôsch'aclajesh'in shi' ca ôn'in na yitsaat Sión, jan lhfanishlhavach lhpa ôcjeclô ti 

nicavatjatsu, lhayaash napi achifas ti yich'ac'oyaan jayu pa yie'in jayu pa joot, pa 

mônlheesh ti yamey'in jayu ja Babilonia. Taj ti lhech'e jayu ti yifa'matanshey pa 

Lhcaanvacle napi lhchifas; ti yilhjeneshey jayu papi nilhc'utsfasa. 

11Nôqueesh acloj napi vatachifas ti yamvatshamjop ti t'ajuy'ajulh, pa yit'esh'in: “¡Istaa 

ca shtanshameshelh ti shtavanelh na Jerusalên ti chiysasiyan!” 

12Taj ti napuque vatachifas ninantôfaacsha java lhaychavalhjanôc shi' java yôyinch'e 

pa Dios; nintôôysha ts'ivee pa lhech ti nayjateshvane jayu jan lhanfanash java lhay ja 

trigo ti chiyan'e' ja chiyclôs'ec'oya. 

13¡Aneeychisham pa asclanshi, na yitsaat Sión! Lhayaash pa Lhcaanvacle ti yit'esh: 

“Yivaatsha c'unitjatjop jayu pa vôcô lhac'uclesh pa clesanilh yacutch'e pa lhafjusesh 

shta pa clesanilh yucch'e, jaspa nivômjatshisha'ne papi acloj lhtachifas. Avaatsha 

lhanjôclesh jayu pava lhavanjas pa lhanjuteelhyam jayu, ti ya Lhcaanvacleesh 

lhacôm'a na cotsjaat.” 

Miqueas 5 

Pa Dios yôyinem papi lhanvaclesesh papi Israel lhavos 

1 “Taj ti nôqueesh, Jerusalên, avaclhiteshelh pa avayjayashelhjulh, lhayaash ti 

tavijatay jayu pa lhanclôyitsjayash na lhanvacle napi Israel lhavos. 

2Vooy avaatsha, Belen Efrata, a'tiqu'in ti lhôvji' na t'ajôj'esham na Judá, avaatsha 

tôlh'atsham jayu ja ve'lha lhanvacleesh napi Israel lhavos jan lhôsesh ja vatjôjam jan 

t'elhesh.” 

3Pa nôqueesh pa Lhcaanvacle tayjop napi yitsôt'ajesh, vooy ti yamey ti nicavat'ajesh 

lhpa ve'lha ôcjeclô lhpan tach'aneshlhavne pa lhaôs. pa lhechesh pa tayeshvane jayu 

japi lhavelhavot Israel lhavos japin chiysaas. 

4Pa lhech Lhcaanvacle pa vatsavatjop jayu ca nicunjanesh japi lhchifas pa t'unaj shi' 

pa lhasnôycheyash pa Lhcaanvacle lh'Dios, papi lhech pa yi'shi' jayu pa vatpiiyash, 

lhayaash pa Lhcaanvacle ti yashjatesh pa yamjey lhac'o' na cotsjaat. 

5Vooy lhavaatsha nichaaj jayu pa vatpiiyash. Meelh japi Asiria lhavos ca 

nivaatfostajsham na catsivtsateyish shi' ca nuytaj'ôcjisha'ne nava isis catsijpôyjey, pa 

shtachenelhjulh ca natjuyjulh japi napu'yama lhcaanvacles shi' japi pu'janayama 

nivacle chiyashjat. 

6Vooy papi lhech pa chinvacleyanesha'ne jayu ja Asiria, ja lhavtsateyish ja Nimrod, 

pa chinclônesha'ne pava clesatas, pa natvayjulhjoom jayu japi Asiria lhavos ti 

yecjetshamsha'ne nava yôj'e'sha'ne na shnôôvji shi' ti vatfossham na cascootsjat. 

7Pa lhechesh, jan yie' japi acloj lhtachifas, japin mônlhashi japi lhchifas ja Jacob pa 

lhjunashjulh jayu pa yiyaas ti nicheney pa Lhcaanvacle, jan lhjunash java tsha'nuc ti 

taj'apee java yiteej, pa ninatjoya ts'ivee pava tô'lha pa nivacle. 

8Pa lhechesh, jan yie' japi acloj vatachifas japin mônlhashi japi lhchifas ja Jacob pa 

lhjunashjulh jayu pa jump'uvalhjetaj ti yi'shi' pava yaquisetes yalhanashch'een, pa 

lhjunashjulh pa jump'uvalhjetaj ti yitshaam pava tashinshtas, ti vanu'e ti yijuujane, pa 

nive'lhaa pa ca mônlhaa ca niclôtc'oya. 

9Nôque ajunashesh jayu ca ecletaja avaatsha, Lhcaanvacle, pa lhtifch'een jayu 

lhacôm'a japi naac'utsfasa. 

10Côque t'ônashesh pa Lhcaanvacle: “Pava lhech nalhus jaclônsha'ne jayu pava aclôy 

cuvôyu pa javômjatsha'ne jayu pava acaletasjop pa vatvatclônjayash; 

11pa jaflhitch'esha'ne jayu nava avtsates pa javômjatsha'ne jayu lhacôm'a nava 

lhijôtjatch'e; 

12Pa lhech c'ôjat'e jayu papi avitôyjes pa ja'amiyan jayu papi vatvoyjatajesh'ôcji; 

13Pa joflhitsha'ne jayu java adioseclesh shi' java utes lhaychavalhshelhch'e, jaspa ya aj 

ca t'ôyi'sheey ca ôclôjelh java a'dioseclesh ti lhasnatshelh avaatsheelh. 

14Pa jantsoojisha'ne jayu pava aacjuy lhavenchatelh pa javômjatsha'ne jayu lhacôm'a 

nava avtsates. 

15Vooy na yivôôc, jayiitshayeshjulh jayu napi vatachifas napin ninen ca 

nanc'ashamyish.” 

Miqueas 6 

Pa t'ayatjayasha pa Dios ti t'ajuyjulh papi Israel lhavos 

1Ach'anelhch'e nôqueesh nava yit'esh'in pa Lhcaanvacle: “¡Aneetsham pa 

anôclitemch'e ca veesh'e t'ajuyish nava uticuy, ca nipe'ya na ôjôj nava uticuy lhcles!” 

2Ach'anelha avaatsheelh, nava uticuy shi' nava yijôt'as'e lhtascuyesh na cotsjaat: vooy 

pa Lhcaanvacle yaclapjuesh jayu pa lhclôyitsjayash napi lhchifas, shi' ti yaclapjuesh 

jayu ti yiyata napi Israel lhavos. 

3Nôque yit'esh pa Lhcaanvacle: “Asculheelh, napi yichifas, ¿she t'e pa jasnatshelh'am 

ja't'ajesha ti janôyiteshelh'a? 

4Yivaatsha c'ayjatelh'e ja Egipto, ti c'afamatanshelh ti alhancumteseshelh; yivaatsha 

jachenelh'ay ja Moisês, ja Aarón shi' lhja María, ca jaspa vanôyinelh'ac'oya. 

5Napi yichifas, avôntôyitelhch'e nôqueesh java yôyintajch'ejop ja Balac, lhanvacleesh 

ja Moab, shi' ti yicu'lheshjulh ja Balaam lhaôs ja Beor. Avôntôyitelhch'e ti 

lhtsavalhelhsham ja Sitim pa lhamelhey ja Gilgal, ti natôyjatelha java lhcavjôclesh pa 

Lhcaanvacle.” 

Pava tach'aneshc'oya pa Lhcaanvacle papi nivacle 

6¿She t'e pa ca jamjeyshi ca jôclôjesh pa Lhcaanvacle, Dios yaashchisham? ¿Lhechtaj 

jayu ca jôvesh'e t'ajuyish pava vôcôc ve'lha lhnincôp, ca jatiseshjop ca jalhônemsham? 

7¿Nanshamtajesh jayu pa Lhcaanvacle ca jatistajesh pava mil tashinshtas ja't'ajesha 

pava diez mil lhapec? ¿Ja't'ajesha ca jajutem na yôôs c'utsa'jesh ca jashayaneshch'e na 

yiv'ojiyash shi' nava yisasch'e? 

8Pa Lhcaanvacle apis ti yit'eshaam, a'nivacle, nava isisch'e lhech navan 

tach'anesh'ajop: ca asnatesh pa yivo'yeshch'e, ca ayôjijamatseja shi' ca anc'ashamesh 

ca anits'aclayanc'oya pa a'Dios. 

9Pa Lhcaanvacle yiyôji apee na yitsaat, vooy japi tcajôyshayesh pa tach'ana ti 

yivijatanjulh: “Ach'anelhch'e, napi lhtachifas shi' napi qu'eeyjanjas yiey na yitsaat: 

10Yiey pa lhajpôyich pa ojey caaj pava lhavanjas nisa' pa lhjunash, vooy java 

yôôlhjôn'in ti chiyitsjulheshi pa japunc'oya ts'ivee. 

11¿She pa is'ejopyam ca javômjatemch'e na lhfanishesh nava yitsjulheshi ti 

yashjat'apee, shi' ti yôôlhjôn'in pa lhcaclecli? 

12Napi acôsshisha'ne yiey na yitsaat lhacôm'a ti vatfaycutesh; cuts'ajis shi' ti 

yijôts'ôclôn'in lhacôm'a napi tsitenas'e. 

13Pa lhe'naa ti jaclôyit'apee jayu; c'aclôyitelh'apee jayu pa c'atifelh'e jayu tôlh'ejop 

nava asasch'ec. 

14Lhattsaccuntajelh jayu, taj ti tan jayu ca nape'shelhsha'ne, pa lhetipa jayu ca 

naclôyitelh pa yipcu'; lhamatsentajelh jayu pa vatôc taj ti tan jayu ca 

ac'amônlhaaeshelh pa'na, lha'ma ca nicaaj pa ca c'amônlhaaesh, pa javclanjatjop jayu 

pa vatvatclônjayash pa ninôj lhacôm'a. 

15Lhavancutajelh jayu, taj ti tan ca nacavcalheshelh jayu; Lhasnatajeshelh jayu pava 

lhapec t'ajuya pa vatshateech, taj ti tan jayu ca avatp'aclanelhshi pa lhape'; pa 

lhnilheelhtaj jayu pava ôtjayetas taj ti tan jayu ca ayô'elhshi pa t'i'. 

16Lhayaash ti lhavo'jelhch'e java tayôjijanesh shi' ti yisnatesh ja Omri shi' ja t'ajôôjam 

ja Acab, pa lhavaatjôneshelhch'e japi lhech java yisnatesh. Pa lhe'naa ti jasnatesh'ajop 

avaatsha shi' napi tsitenas'atshi pa lhjunash pa vatjovayi shi' pa lhavapenaj napi 

yichifas pa jan'atapee jayu.” 

Miqueas 7 

Pa lhavômjayash papi Israel lhavos 

1¡Shiya'yivach! Ya lha'yasha papu ti yitôyitajey'in ti nôj pa vatcavcalhech, pa niyvan 

pava ca ôtjayetasa nilhecha pava higo lhay, pava lhech lhay jentaj ca jatuj. 

2Nive'lhaa papu ca mônlhaae na cotsjaat papi nivacle yivo'yeshch'e ca 

yôjijamatsejeem pa Dios; lhacôm'a ti tach'anc'oya pa t'aplhu'a ti t'acu'mesh'in pa 

lhcômclôniyash; pa yivclanc'oyaan ts'ivee pap'elh. 

3Yitô'yisha'ne ti yisnatesh pa niysa'; japi chinvacleyansha'ne pa t'a'lhaan pa ti 

chishayanesh, japi tcaasclanachaysha'ne pa t'acuumjulh pa ti chiyavocatesh, japi t'unis 

yisnatesh pava ti yen shi' ti yisasinatesh vatich'e na yitsaat. 

4Vooy japi yashjat ts'ivee lhjunashjulh java c'utjanis; shi' ti yashjat ti tach'ana jan 

lhjunash pava aactsessham. Taj ti ca namtaj pa nalhu pa chinajulhjatsham pava 

lhfanishlhavach, pa nalhu ti nifaclelh'am pa yovalhelh'atapee. Pa lhechesh pa 

t'uyshelhvatsham'in jayu papi lhech. 

5Ya aj ca ueshelhch'e pava lhclishay papi avelhavot'elh, pa ya aj ca acafiyanelhjop pa 

ac'utsfaelh; pa anujumatsenelhch'e pava lhtasinôyshelh lhpa ach'acfa. 

6Lhayaash papi vatacles ti yapun papi lhnavot, papi vatacles ôcjeclôy ti t'ajuyjulh papi 

lhamimic, papi vatômtey ti t'ajuyjulh papi lhcact'ey, shi' ti nilhtac'utsfaseesh papi 

lhtatvelhavottaj. 

7Taj ti yivaatsha jaych'aneshjop jayu pa Lhcaanvacle; pa yacaclecsha pa Dios 

yi'lhavqu'ilhjenajesh, lhayaash ti tsipe'ya jayu. 

Nôôc pa lhcavjoyash papi Israel lhavos 

8Napi niyic'utsfaseesh vatachifas, ya aj ca anshameshelh nava tavijatayam, lha'ma ti 

tsicôôtajsha'ne, ti janeetsham jayu; lha'mataj ti yamyijop'in pa tulhitaj, ti 

yiqu'isjuyajeshc'oya pa Lhcaanvacle. 

9Yivaatsha jasnatshem pa sasch'e ti jayjuyjulh pa Lhcaanvacle, pa lhe'naa ti 

tsiclôôyjulh pa t'asuyi; lhan'e pa lhech ti yisclanch'eyam jayu pa tôlh'ejop'yam pa 

tsivoyjateshch'e jayu. Pa Lhcaanvacle tsichaajsham jayu pa lhqu'isjuyaj pa 

tsivanjiyinesh jayu pa lhcavjoyash. 

10Pa tsivanjiyinesh jayu shta lhpa niyc'utsfache'a, côque pa yivapenjatesh'in jayu. 

Lhpa lhech pa niteeshyam: “¿Ta yie' pa Lhcaanvacle a'Dios?” taj ti nôqueesh 

tsishamitjat ti javanesh ti chit'ôssham'in jan lhanfanash ja t'ôôlhshi yiey java 

lhcaavjuc. 

11Jerusalên, palha nam na nalhu ti chiyisnateshch'e nava ashclôfjes shi' ti c'atsasey 

nava yôj'esha'ne. 

12Palha nam na nalhu ti nach'ay'in jayu papi na'tôlhshi'in: Nitô'lhesh'e ja Asiria pa 

namjey ja Egipto, pa nitô'lhesh'e ja tovôc Nilo pa namjey ja tovôc Éufrates, 

nitô'lhesh'e pa tovôc pa namja peelh tovôc, pa nitô'lhesh'e shta lhpa utiyuc pa namjey 

lhap'elh utiyuc. 

13Na cotsjaat pa yalhalha'esh jayu ti am'e pa'na tôlh'ejop pava tamenesh papi tsitenas'e 

ti chishayaneshch'e pava niysisa lhfanishlhavach. 

14¡Anujumatsenesh, Lhcaanvacle, napi achifas, ti natsôt'ajesh ti aclôyesh, ti 

viislhavach ti yi'shi' pava yitac, ti yachajop'in na is'e' cotsjaat! pa acha'jey'in, jan 

afanishesh java vatjutsa' nalhus, yiey java yitjatas yi'shi' ja Basán shi' ja Galaad. 

15Pa anôclitem pava lhasnôyjes, yiey jan afanishesh java nalhus ti lhayjat'een ja 

Egipto. 

16¡Secl'esh ca nivantajesh jap'elh lhtachifas, ca nivapenjatvatsham'in yamshataj ti 

caajem pa t'unaj! ¡Ca chinjôney jan lhjunash japi clishaclayjes shi' japi tpeeychelhôs! 

17¡Ca ninap'u'e pa c'ocshi jan lhfanishlhavach java tosis shi' jav'elh t'ôta'yesh pa t'oot! 

¡Ti tay'e java lhupis ti ts'ananansham, shi' ti yamqu'een pa t'ajovayi ti yichey'ac'oya, 

Lhcaanvacle yi'Dioselh! 

Pa Dios yivômjatemch'e papi lhchifas 

18Ampa ca'elh ca Diosa yiey nan ajunash, lhayaash ti lhavômjatch'e pa niysa' shi' ti 

lhantôvacleemch'e java lhav'ojinôc napuque napu' vatcôvquecles napi achifas. 

Avaatsha lhnôclitelhyam pa encheyash pa ni'iyitesh pa asuyitaj yajatesh. 

19Ca acavts'aclayelhyish shta yivaatsheelh pa atishc'oya pava yiv'ojinôclelh. 

Avô'melhyic'oya pava yisasch'eclelh yiey pava apatos tovjôy. 

20¡Atsiyitsjateshelh, Lhcaanvacle, pa vataasclanjayasha'ne shi' pa vatencheyash javan 

lhanfacleem java vatjutsa' nalhus japi yicchevot'elh, ja Abraham shi' ja Jacob! 

Nahúm 

Nahúm 1 

Pa t'atshayaash pa lhavôôc pa Dios 

1Na vatqu'isjayanach'esh ti chayjulh ja Nahúm tôlh'e' ja Elcos ti chiyvanjiyinesh. 

Nôque ya'clish chiyôji'shey ja yitsaat Nínive. 

2Pa Lhcaanvacle Dios chavatjanaj shi' ti t'atshaay: t'atshayjulh japi vatjuyjatjulh, shi' ti 

suya japi nilhc'utsfasa. 

3Pa Lhcaanvacle vacha'clan taj ti t'un'in lhavaatsha, pa tan jayu ca nivo'mesh ca 

niclôyit papi tamenlhavach. Pa Lhcaanvacle t'ôta'yesh pa lhavimitaj, vooy nava vôsey 

lhcamôqu'esh pava lhafoc. 

4Pa yishanat pa tovôc, pa yimjat'e. Pa yimjatch'e lhacôm'a pava tovjôy. Pava jotoy 

yi'shi' ja Basán shi' jan yie' lhja utiyuc Carmelo pa tapecvane ts'ivee jayu, pa 

natpecvane shta pava lhôvôs yiey ja Líbano. 

5T'ajuyish'e ti nayuuyjat pava uticuy; vooy pava uticuy lhcles pa yic'asshisha'ne yie' 

t'ajuyish. Lhacôm'a na cotsjaat ti yivishjat'e ti yi'van; lhacôm'a na cotsjaat shi' papi 

yie'. 

6¿She papi iseemjop jayu ca nivatsavat'eshjulh pa lhavôôc? ¿She papi iseemjop jayu 

ca niniyiteshjulh pa t'asuyi? Pa lhavôôc yifach'anjat jan lhjunash pa itôj, pa yiesh'e 

t'ajuyish pa lhech ti yic'assham java utes. 

7Pa Lhcaanvacle issha'ne; pa lhech chit'afiyajop pa t'aplhuc'oya pa vatanaputsjayash: 

pa vanujumatsenesh papi yicafiyan. 

8Taj ti, jan lhjunash papu ti yiyalhp'o pa lhacôm'a ti capch'e, pa tif'e' papu ti 

vatjuyjatajulh; pa yajulhjat'apee jayu pa tulhitaj papi nilhc'utsfasa. 

9¿She pava lhichevasheshc'oya ti lhatjuyjulh pa Lhcaanvacle? ¡Lhavaatsha pa 

natifelhch'een jayu lhacôm'a! ¡Ampapu ca isa'emjop ca napu'eesh ca nivatjuyjatjulh! 

10Jan lhjunash java c'utjanis ti yuyvatsham'in, jan lhjunash java clôjôj yiteej, ti 

yivutunsham lhacôm'a. 

11Avaatsha, Nínive, tôlh'atsham papin yuyjatvatsham'in pa lhav'ojiyash ti t'ajuyjulh pa 

Lhcaanvacle: pa ojey ti qu'eeyjanajesh. 

12Pa lhe'naa ti yit'esha pa Lhcaanvacle papi lhchifas: “Lhama'taj japi Asiria lhavos ti 

t'untajvatsham'in shi' ti aclojjam, pa ninôjqu'een pa shana jayu ts'ivee. Yivaatsha 

c'aclôyit, taj ti tan ca c'aclôyit jayu t'ôyish'e. 

13Japôcjetsha'ne jayu ja avovo ti lhan'atapee pa jecjetshisha'ne jayu pava acalenas.” 

14Pa Lhcaanvacle yiyôjiesh'a avaatsha, ti lhanvacle'ash na Nínive: “Ampapu jayu ca 

nitôlh'atsham ca nanôyôjesh na ey; na lhishjanjavat na a'diosesh pa javômjatsha'ne 

jayu java chiydiosiyan shi' java vatajpeclesesh ti chiyisnatesh, pa lhech'e jayu ti 

c'atishc'oya lhayaash ti alhnapunach'esh.” 

Chichayjulh pa lhnôjayashicham pa Nínive 

15¡A'van! ¡Palha namey nava uticuy na qu'eeyjanaj ti nichaaj nava vat'eeyjatesesh na 

vatpiiyash! Aychavalhjayasheesh nava ac'usiyash'in, napi yiey na Judá; pa ôfisjatch'e 

nava afacjes. Tan ca t'ôyi'sheey ca ninachelh'atsham papi ojiyis; ti jatifch'een 

lhacôm'a. 

Nahúm 2 

1Nínive, chinach'ay ca chinatifelhch'een ti t'ajuyelh'ajulh. ¡Anjop ts'ivee papi 

c'afoquelhay yiey na chiyijôtjatch'e! ¡Ovalhjatch'e nava nôyshay! ¡Anijôtjatesh pava 

clesatas! ¡Amjatelhvatsham pa unajelh! 

2Lhayaash pa Lhcaanvacle ti yachajeyjop jayu pa lhnunatsjayash napi yiey na Jacob, 

pa lhnunatsjayash napi Israel lhavos, jan lhjunash ti nich'a jôjjeclay nichinayjat'een, pa 

jamônlhanit'e jan lhjunash java ôtjayetacuy ti ampava lht'oya. 

3Yucsha'ne pava lhchama papi yivôtclônjayan yucsha'ne shta pava yuych'e papi 

lhcafoquelhay. ¡Ti vatjumte'a pa vatvatclônjayash! Pava lhcaletas lhjunashjulh pa itôj; 

vooy pava lhclôy cuvôyu yie'jop'in. 

4Pava lhcaletas pa nicumchateshch'e pa lhavôôc java lhcaavjuc, pa nachajeshiin java 

clayôych'esha'ne, lha'yasha java itôtas ti chiylhôney, ca nôctaj'in pa lha'yashaa java 

tachinshi. 

5Pa nitôneyjop pa lhcaanvacle papi yôsjat'e t'ajuyish, vooy papi lhech pa nifaclitey ca 

nicumaja ja vatashclôfech, jan yie' ja chivayjatjulh apis ti chiyvaclhiteshjop. 

6Pa nitatc'at'ey ts'ivee java lhap'otosesh ja tovôc, ca capaapee pa is jpôyich. 

7Pa lhancumte'aesh lhpa lhcaanvacche; pa chinôôychi'esh papi lhcavoquey, pa 

nitafshiy pa t'ônashach'ejulh java ofos pa nit'ijôj'e t'oot ca naptajvatsham'in. 

8Jan lhjunash pa yinôôt ti yuyey pa yifalh'esham ja chiyp'o'apee, lhech lhjunasha ca 

niclôtaj'in papi tsitenas'e na Nínive. “¡Acheclanelh'in! ¡Pa atpeclelh'in!” 

chitôntajch'een ts'ivee, taj ti ampapu ca natpecl'in. 

9¡Acutshelh pa clesanilh clim! ¡Pa acutshelh shta pa clesanilh cojiyaj! ¡Pava 

lhcaquicletôy na Nínive ampa ca nôj'e'! 

10Nôque lhjunasha ca chinaflhitajch'e, ca chintif'in, ca chinanc'ôjômit na Nínive. Pa 

nanjovaayshi pava lhcachic, pa yits'anaanjat pava t'acjatsuy, pa lhacôm'a ca ameem 

ts'ivee pa t'unaj pa nivôôm pa lhjunash pava lhtacoc. 

11¿She papuque mônlhach'e pava lhôvjoquey pava jump'uvalhjetas shi' pava 

lhôvjoquey pava jump'uvalhjetas lhcles? Lhech'e pava jump'uvalhjetas shi' pava lhcles 

vatlheclôôjtaj ca ama papu ca nanjovayem. 

12Pa yivômjat pa jump'uvalhjetaj pa lhayjô', pa vacôtsôneshelh lhpa jump'uvalhjetache 

shi' pava lhcles, pa yaclôpjuqu'e pava lhayjôc pava lhôvjoquey. 

Ti nôj'e' lhacôm'a pa Nínive 

13Pa Lhcaanvacle yaash pa t'unaj yit'esha: “Nôque jôv'e'ajop ti jayjuy'ajulh: pa 

jalhônsham jayu pava acaletasjop pa vatvatclônjayash pa ts'ishaa pa lhajut; 

jaclônsha'ne jayu papi lhavoyanesh pa vatvôôc; pa javômjatshi jayu pa acutsjayash 

yiey nôque cotsjaat, pa tanca chinpeya' t'ôyish'e pa t'ôjôj papi vanqu'eeyjat'am'in.” 

Nahúm 3 

1¡Shiya'avach avaatsha, yitsaat yam'atshi pava vatvoyey, pa yam'atsham pa vatcuts'aji 

shi' pa acômclôniyash; na acutsjayash ampa ca nôj'e'. 

2¡T'ôôy pava vatc'ônjates, pa cu'yuyuysham pava caletas lhcaclôy! ¡Pa 

chincumchatch'e pava cuvôyu, pa nit'ecletchishamch'e pava caletas! 

3¡Pa nicumchatjop papi cuvôyuyjas! ¡Pa ninôôcshisha'ne pava clesatas, pa ts'ayô'a 

pava lhcôpjec! ¡Pa acloja papi yivo'matansha'ne, pa ninaclôpjuqu'e papi vafsha'ne! ¡Pa 

ampa ca nina'shee pava lhavuuvtes! ¡Pa nit'ecletsham'in papi nivacle pava lhech! 

4Pa lhacôm'a ca natmeneshlhavatsha'ne pa t'ôjqu'enjayasha'ne lhpa lhech 

vat'ôjqu'enjafacheesh yamqu'een pa lhasnôycheyash, yitôyc'oya pa vatvitôyjayashesh, 

pa vat'ôjqu'enjayashesh shi' pa lhavitôyjayash ti yicôjôyesh papi vatachifas shi' pap'elh 

lhtachifas. 

5Pa Lhcaanvacle yaash pa t'unaj yit'esha: “Nôque jôv'e'ajop ti jayjuy'ajulh: pa 

janclanshi'ac'oya jayu lhpa t'uych'e, pa jaspa navanesh papi vatachifas ti atsi'shaan pa 

nivan'ash pa avapenaj papi lhcaanvacles. 

6Pa jafos'atapee jayu pa asasi; pa jan'atapee jayu pa ni'anch'anjayasha pa c'anclôyan 

jayu. 

7Lhacôm'a papu ca navantaj pa yiclôt'ac'oyaan jayu, pa yit'esh'in jayu: ¡Chiyvômjat na 

Nínive! ¿She papi tcavts'aclay'ash jayu? ¿Ta ca nôv'e' papu ca nashanat? 

8¿Tam'ey ti t'asheshc'oya ti a'is ja Tebas, ja yitsaat shalheema ja tovôc Nilo, jan 

t'afayjop ja uj yinôôt, jan chivayjatjulh ja tovôc shi' ja vatashclôfechjop ja yinôôt? 

9Ja Etiopía shi' ja Egipto pa lhech niyitsjat ti ampa ca nôj'e'sha'ne; vooy japi yiey ja 

Fut, japi Libia lhavos, japu lhech ats'avot'esh. 

10Taj ti japi yiey ja Tebas chiysaas ts'ivee; vooy japi lhcles chiyu'aan cotsjaat yiey 

java t'afcato'clesh java lhcaavjuc; japi chiyashjat pa yu'eshjop java t'ajuya vooy japi 

tcaasclanchayemch'e pa vanôôcfasha'ne. 

11Avaatsha shta pa lhnetsjet jayu; pa tastay'am'in jayu, pa lhavônt'ôfich jayu ti 

lhatfiyshi jayu papi naac'utsfasa. 

12Lhacôm'a java lhijôtjach'e pa lhayashaa java higocuy ti yôquenshi pava lhay, ti 

chinaacjut'esh, pa nach'e lhashi papu pa tuj. 

13Japi acavos c'afoquelhay lha'yasha jayu japi ôcjeclôy; java lhashic ja vatavtsateyish 

pa camameeyc'oya papi naac'utsfasa; pa itôj pa nivutuyanch'e java lhp'otajshamsha'ne. 

14Asclan'ec'oya pa yinôôt, ca jaspa natjuya yiey pa chiyie'; ijôtjach'ejop java 

lhavayjatjulh. Pa asnateshjop pa t'ôôlhshi pa ôseshi, pa asnatesh pava t'un cotsjatis. 

15Lhech'e ti c'avutuyanesh jayu pa itôj, shi' pa clesataj, jan lhjunash java fanjay, pa 

c'atifshelh'e jayu lhacôm'a. ¡Ca aclojeelh'e lhôn jan lhjunash java fanjay! ¡Ca 

aclojeelh'e lhôn jan lhjunash java jpônjas! 

16Japi lhavcashanjas'am yaashc'oya pa t'ajôôj nava catiis. 

(pava fanjay tatjôsôôj pa yifô'yôôn.) 

17Japi lhôsjat'e ajuyish lha'yasha java fanjay; vooy japi vanqu'isesh japi acavos 

c'afoquelhay lha'yasha java fanjay ti yifach'an: meelh ti c'uy pa yiesh ts'ivee java 

vatashclôfjes, pa meelh ti vacha' na jumcuclaay pa yich'in, pa ampapu ca nitô'ya pa 

t'ajuyshi. 

18“¡Uj ti môjônjas japi lhclôvalhchiyintajesh, avaatsha lhanvacleash na Asiria! Japi 

lhôsjat'e ajuyish t'ichaych'een, vooy japi acavos c'afoquelhay lhcatsônjat apee nava 

uticuy pa ampapu ca nitayelhvane. 

19¡Ampa vatfeta'sajop na avo'mat; nava avo'matachey tanca afetatsiyesh! Lhacôm'a 

papu ca natpeeychaytajesh'a pa tavijatay pa nipôcôjeshvatjulh pa lhshamitjayash, 

lhayaash ti ampapu ca nanchava'yey'am na av'ojiyash ti ampa ca nôj'e'.” 

Habacuc 

Habacuc 1 

Nicôtsitajesh lhavach pa Habacuc pa nivatvoyjayasheeshch'e 

1Nôque lhcliish pa Lhcaanvacle ti yivanjiyinesh ja chiytôyjata pava vaclan lhey 

Habacuc. 

2Lhcaanvacle, ¿ta ca c'ôjesh'e ca jasitsintajesh'in jayu ti jayalh'a ca ats'efen ca 

ni'ach'aneesh'yi? ¿Ta ca c'ôjesh'e ca jayôn'ay'ajop jayu ti tôlh'e'jop pa 

vatcômclôniyash ca ya aj ca anacheshyi ca asshanatshelh? 

3¿Ta t'e lhayaash ti lhasvanjiyinesh nava vatanaputsjayash shi' na vatav'ojiyash? 

Yamyijop'in na vatcômclôniyash shi' ti chincôvômjatsu; ampa ca nina'shee pa 

vat'ôc'ôtsjayash shi' pa vatshanjayash. 

4T'e pa ca yifanisheesh yivach na vatyôjijat, ti t'ôsyitsham'in pa vataasclanjayashch'e, 

pa ojey pa nachana pa issha'ne pa vena yijuyjatshic'oya pa yivo'yeshch'e. 

Pa lhculhcheyash pa Lhcaanvacle 

5“A'van avaatsheelh napi vatachifas ti t'afayelh'ajop; ovalhelhjulh pa 

atatjovatsjanelhjulh. Palha yu'jac'oya ca jasnatesh navôque navan ni'ujaneshelh ca 

nicaajtajelh'am papu ca nanfaclelh'am. 

6Pa jachenelh'ay jayu japi caldeos, japi lhech lhtachifas ninnôôysha'ne, pa yajatesh ti 

nivôtclônjatsu ti t'ôta'yeshch'e na cotsjaat ca jaspa nivôôttsôtjatesh na cotsjaat ti 

nintsôt'ajesh. 

7Japi lhech tanjovayiyjulh shi' ti suyjulh, pa yashjat ti yive'lhan pa yitsôt'ajesh 

lhayôjijat. 

8Vooy pava lhclôy cuvôyu ya'sheshc'oya ti pôtses java yijôs, pa ya'sheshc'oya ti 

yalhanashch'een java yo'nisitas yiey pa am'e pa'na. Japi cuvôyuyjas pa acloj japi 

vancacumchat ti tojeyjop ti t'eclet'ey jan lhjunash ja sheyônôc ti t'eclet'a ja lhayjô'. 

9Pa lhacôm'a pa tifch'e'in pa ti nash'e; ti yichesha ti yivclanjatem pa t'ajovayi, pa yaash 

papi lhcumtesesh a'lheeshc'oya ja josôj yiey ja tovôc. 

10Pa yinclôyan japi lhcaanvacles shi' japi chiyashjat lhtachifas. pa nicaaysiyuesh'in 

java chiyijôtjatch'e, pa yaclôpjujop ja cotsjaat ti yie' t'ajuyish pa t'ecletsham. 

11Ti nam'in pa lha'yasha pa lhavimitaj; pa yama lhcachi' ti lh'dioseshjop pa t'unaj.” 

Pa nich'a nicôtsit'esh lhavach pa Habacuc 

12Lhcaanvacle, ¿tam'ey ti naalhecha ti p'alha ti ôyjôlhôyech'esh ti c'a'Dios 

a'lhasnôyetshi, shi' ti naanvafjatsu'? Lhcaanvacle lhatvayjanyam, avaatsha t'unitjat japi 

caldeos pa jaspa japi lhech ti yijôneshch'e'am pa navo'yeshch'e. 

13A'lhech yaash ti tsi'shaatshi pa is ti ni'anvanchatsu ca anshamesh papi niysa' pa 

lhjunash; pa ¿ta t'e lhayaash ti nacanonat ti lha'van japi faycutsjanjas, pa ampa ca 

ônashajop pa ojey ti yivômjatsha'ne japi yaashtajesh pa lhjunash ti is? 

14Lhasclaneshi papi nivacle jan lhjunash pava sajech ti yi'shi' pa tovôc, jan lhjunash 

java yaquisetes ti amem pa lhanvacle. 

15Japi caldeos yichajc'oyaan jap'elh lhtachifas jan lhfanishesh ja sajech lhavo' ti 

yichaj'in pava sajech: ti yicôjôyesh pa vatcanasas shi' pava s'chatiy, pa nijooylha ti 

yi'van vatjuulh pa nishamesh. 

16Pa lhe'naa pa lhech sajech lhavo' pa vats'ôôj'e pava lhcanasas shi' pava s'chatiy, pa 

tcufayeshjop ti yilhôneyjop pa acôjqu'e pa lhniish pa lhôclôjqueyashesh, lhayaash ti 

caajem pa is lhôc shi' ti yaash. 

17Pa lhech lhjunash, ¿lhetlha yicheshi jayu japi caldeos ca shinch'aneshamsha'ne pava 

lhaschatiy? ¿Lhetipa'esh jayu ca nivôncaclôn'in ca ama pa lhcavts'aclayjayasha napi 

nivacle? 

Habacuc 2 

Pava yivanjiyinesh pa Lhcaanvacle pa Habacuc 

1Jach'anesh'ajop jayu ti jovalh'in, jan lhfanishlhavach ja ve'lha ti yovalh'apee, ca javan 

pava yit'eshayam pa Lhcaanvacle shi' nava tsicu'lheshjulh nava tsicôtsit'esh yivach. 

2Pa tsicuulh pa Lhcaanvacle: “Pa i'sesh'apee pa ayisjan nava janôclit'am jayu, secl'esh 

ca netônch'esha'ne papi vacumajvatich'e. 

3Lha'ma ti ninamtajeyjop pa t'aplhu' ti chiyvanjulh pa nôfisch'e; taj ti tan jayu ca 

nivô'meshjop ca nôfisch'e. Vooy avaatsha pa ach'anc'oya lha'ma ca clet'ac'oya ca 

ninôôc, pa yivo'yeshch'e jayu ca namtajeyjop. 

4I'sesh'e papi ojiyis ti nunitsjanjas, vooy papi yivo'yeshch'e mônlhashi jayu ti nincacu 

pa Dios.” 

Pa nôôclhaac'oya papi tcômclôy'in 

5Papi nivacle nunitsjanjas yench'een pa t'unaj; ti vooy pa nint'ichayesh ti yajatesh ti 

yashjat ti yen, yamsha pa t'unajtajesh ti faycutsjanajesh. Pa camamts'ee pa lhashi jan 

lhjunash pa nivalhech; papi lhech yapeclôysha'ne jan lhjunash pa vatvafjayash, pa 

lhe'naa ti t'eclet'aan papi vatachifas pa yash'apeeen. 

6Taj ti lhacôm'a papi vatachifas ti chiyash'apeeen pa yiclôqui papin yash'apee, pa 

yit'esha ts'ivee: “¡Shiya'avach, ti lhaclôpju'avach java ninatsôt'ajesh! ¿Ta t'ôjesh'e jayu 

ca aclôpju'avne java vatcaqueclitôy ti lhchaj'in atesha?” 

7Ca naavatjumtitajac'oya pa nam'ay jayu papi lhatcuteem, pa nijat'otsjanjop jayu papi 

lhchajc'oyaan pa natsi'shayan'in jayu. 

8Papi vatachifas yamvatshamjop jayu ca natjuy'ajulh pa najôclesh jayu yiey jan 

afanishesh ti lhanjôclesh. Pa yishayaneshch'eam jayu lhacôm'a pava niysisa 

afanish'avach, java lhatcômclôyesh'in ti lhasnatshem pa vatavtsateyish ti 

lhatjuyeshjulh nava yitsates shi' napi tsitenas'e. 

9¡Shiya'avach ti lhpontesh na ajpôyich nava chicavcalhesh ti lhatcutesh, ti 

lhupiyan'ec'oya lhacôm'a na chishamnee jaspa nintanchavatiy! 

10Côque ajunashesh ti lhanôclitesh na ajpôyich na vapenaj, pa amenesh'avach ca 

chinavômjat avaatsha ca chintiftaj'e papi acloj vatachifas. 

11Lha'ma shta pava utes vatashclôfjesesh shi' pava yeclôy jpôychiyteyesh pa tônesh'in 

jayu ti chit'ajuy'ajulh. 

12¡Shiya'avach, ti lhasnateshi nava avtsates ti lhtascuyanesh pa acavomat shi' pa 

niavoyjayasheeshch'e! 

13Pa Lhcaanvacle yaash pa t'unaj pa yicha'lhanitesh'am jayu pa acumjayash shi' pa 

ulhjô, lhayaash ti lhacôm'a jayu pava acumjavshay ti chinapjunesh pa itôj. 

14Vooy pa lhantôfacjayasha pa lhôclôjqueyash pa Lhcaanvacle pa yam'apee jayu 

lhacôm'a na cotsjaat nan lhjunash pa yinôôt ti yash'e ja tovôc. 

15¡Shiya'avach, ti t'etsjetesha'ne napi achifas ti lhacshenjateshem ja ôtjayetas t'i' java 

vatlhujquey, ca jaspa yits'aclayan ti lhavanshelh ti tsi'shaan! 

16Pa nilhecha pa vatôclôjqueyash vooy pa avapenajesh jayu ti yi'atshi, lhayaash pa 

Lhcaanvacle ti yijutesh'ay jayu ca ayôôj pa vat'iyôjatshiyesh pa lhtônôclitesh jayu pa 

atsishayasha'ne, pa nicôyôjey jayu pa ats'aclayash pa anôclôjqueyashtaj. 

17Java lhatcutey'in yiey lhja utiyuc Líbano pa vapecleyjop jayu ti chit'ajuyesh'ajulh, pa 

lhanjova'yesh'anôcji jayu java lhclônsha'neen lhech yie' yaquisetes. Cavôque 

chinachesh'ay jayu ti tôlh'ejop java lhavomatansha'ne shi' java lhatcômclôyesh'in ti 

lhasnatchiyinesh na vatavtsateyish ti lhatjuyeshjulh java yitsates shi' japi tsitenas'e. 

18¿She t'e pa chiyjuyjata pa vataasnatsech ti chiyvaclhitesh? ¿She t'e pa chiyjuyjata pa 

vatajpec ti tsi'sheem pa vatcuts'aji? Pava chiydiosiyan sasjop ca nitasinôych'e; ¿ta t'e 

lhjunash ca nicafiyan ts'ivee pa nivacle ti lhasnatsech'esh? 

19¡Shiya'avach, pa ve'lha chiydiosiyan yeclô' ti chiyit'esha ca nanjat'o, shi' lhpa utej 

clishaclayche ca chinvatsavatjat! ¿Iseemjop jayu ca ninôyôjem ts'ivee pa lhcliish? 

¡Am, lhayaash ti ampa lhamônlhajayasha ca nitsôt'ajesh, lha'mataj ti 

chiyp'aclaneshch'e pa clesanilh cojiyaj shi' pa clim! 

20Taj ti pa Lhcaanvacle ti yi'ôcji pa lhasnôyech lhishjanjavat: ¡Acanoeelhc'oya yiey 

t'ajuyish lhacôm'a napi yiey na cotsjaat! 

Habacuc 3 

Pa t'alhjayash pa Habacuc 

1Côque t'alhjayash ja chiytôyjata pava vaclan lhey Habacuc. 

2Nava c'ape'yeesh, Lhcaanvacle, shi' lhacôm'a nava afanish'avach, pa yamyich'een pa 

yich'anjayashesh'ajulh. Asnateshjop clap nôqueesh, na yimônlhajayashelh, java yaash 

ti afanish'avach'in jav'elh nalhus, pa jaspa nôstôyeshelh'a vitsha. Anôcliteshelhyam pa 

acavts'aclayjayashelhyish lha'ma ti asuytaj avaatsha. 

3Pa Dios tôlhey ja cotsjaat Temán; yiey lhja utiyuc Parán lhech tôlhshi' pa 

lhasnôyetshi Dios. Pa Lhasnôycheyash tif'apee lhacôm'a pa vôôs, vooy nan tuc'a'ey na 

cotsjaat yam'apee pa lhôclôjqueyash. 

4Ti nach pa vatclôpjalhesh pa lhatjumtseyash ti tujey, vooy pava lhpôcôtôy tôlhshaam 

pava yitsemajshicham lhqu'isjuyaj ti nôclitsha pa t'unaj yiey pa ti chivônt'ôfiichtaj'e. 

5Vanôyinc'oya pava vatvomatacheyesh suyjulh, pa yijoqu'esha'ne pa vatclôjuut cus. 

6Pa yinayuuyjat'e na cotsjaat ti vatsavat'e; pa yivishjatch'e papi vatachifas ca 

novalhtajulh; vooy pava uticuy ôyjôlhôyjes'e pa nic'asshamsha'ne pa nifalhch'esha'ne 

pava yic'utsjan uticuy; vooy pava lhnôyshay pa Dios pa ôyjôlhôyjesa. 

7Apis ti javan japi lhtachifas yiey ja Cusán ti yiyôlhp'ojisha'ne pa tavijatay, vooy japi 

tsitenas'e ja Madián nayô'siyjatshi pa t'ajovayi. 

8¿Tam'ey ti asuya, Lhcaanvacle, java tovjôy? ¿Tam'ey ti lhnapjunesham pa avôôc 

pava us tovjôy? ¿Lhôv'apeejop t'e pava aclôy cuvôyu pa lhôvji'jop shta lhpa acaletaj 

t'ajuya ti lhatcôvjoy? 

9Caaj'am pa aclutsesh lhtaasclanesha'ne shi' ti lhavaclhiteshjop pava ac'ôjey. Java 

tovjôy lhnôyshiyaneshamsha'ne na cotsjaat. 

10Nava uticuy pa lhnayuuyjatesh ca chinavantajesh; tôlhshaam na nalhuyish pa 

tsha'nu factsejeshi, vooy ja apatoj tovôc pa lht'ôyitsham ti caaj pava usch'e ampa ca 

nina'shee. 

11Na jumcuclaay shi' na jive'cla nintay'e nan mônlhee ti jôjjeclay tujey nava ac'ôjey 

vooy pa vatqu'isjuyaj tachinesh pa acôpje. 

12Vooy pa asuyi lhachajesh'apeeen na cotsjaat; vooy pa avôôc lht'ôseshch'een napi 

vatachifas. 

13Avaatsha lhnachey ti t'efen napi achifas shi' na lhcaanvacle ti lhp'aclan avaatsha. Ti 

lhavôômjatc'oya pa lhatôj'e pa lhajpôyich pa ojey, shi' ti lhnôôclhanitshi pava utes 

lhtascuytajesh. 

14Ti lhclônesh ja lhanvacle pava lhc'ôjey lhavaatsha, meelh japi cuvôyuyjas ti 

lha'yasha pa lhavimitaj ti t'eclet'esh pa lhnunitsjayasha'ne, pa yicatsônjat'in papi 

ninfiiysha'ne, pa jaspa lhavômjatshic'oya pava vatfiitajesh. 

15Pava aclôy cuvôyu lhcumchatsham pa uj tovôc, pa nash'e pa uj yinôôt tatuyshi. 

16Ca nipe'yataj lhacôm'a papu cavôque pa nanjova'yem. nava lhavjôych'e na yashi pa 

yomomashi, vooy nava yicaclôy pa nint'unch'esha'ne pa nincont'aj lhacôm'a na 

yivu'vat. Lha'mataj, ti jaych'antajop ca yacano'a pa nalhu ti yivclanjat pa Dios pa 

vatanaputsjayashjulh papi lhcavos papi niyc'utsfasaelh. 

17-18Pa lhechesh pa yamyich'een jayu pa yishamitjayash tôlh'ejop pa Lhcaanvacle 

yi'lhavqu'ilhjenaj. Lha'mataj ti nintôvôych'e pava higocuy ti jôclôjey jayu ti nilhecha 

ca nitaay java ôtjayetacuy shi' java olivacuy; lha'mataj java vatcac'ovtes ti 

nichincavcalh'e; lha'mataj shta ca ninôjqu'een pava vatôclôy tashinshtas shi' ca 

amtajee pava vôcôc pava lhc'oovtes. 

19Lhayaash pa Lhcaanvacle ti ts'unitjat; pa lhpôtsinayashjulh nava yicaclôy pa ôjtinaaj 

pa tsichaj'apee nava toschisham nan yie' ti janilhjen jayu. 

Sofonías 

Sofonías 1 

Pa lhnalhu'esh pa lhavôôc pa Lhcaanvacle 

1Côque lhcliish pa Lhcaanvacle ti yiyôjiesha ja Sofonías jan t'aplhuqu'e ja Josias, 

lhaôs ja Amón, ti lhcaanvacleesh'e ja Judá. Ja Sofonías lhaôs ja Cusi, jô lhech lhaôs ja 

Gedalías, jô lhech lhaôs ja Amarías, jô lhech lhaôs ja Ezequías. 

2Nôque yit'esh pa Lhcaanvacle: “Javômjat jayu lhacôm'a nava caaj'e na cotsjaat. 

3Javômjat jayu napi nivacle shi' nava yaquisetes, pa javômjat jayu nava ajôclôs shi' 

nava sajech, pa jancôtjatch'esha'ne jayu napi ojiyis pa jayjat'e jayu na cotsjaat napi 

nivacle.” 

4Nôque yit'esh pa Lhcaanvacle: “Pa jôclôjulh jayu na yipôcôt napi lhtatvelhavot yiey 

na Judá pa jayjuyjulh shta lhacôm'a napi yiey na Jerusalên. Pa javômjatey jayu na 

lhc'o'vat na chiydiosiyan Baal, pa namja nava lheyis napi lhcasinôc. 

5Pa javômjatc'oya jayu napi vôlh'apeejop nava lhôtôj'e nava lhajpôyjey ti yôclôjey'in 

nava catiis, napi t'acjatsuyshichamjop'in pa yetônjop'in na yey pa yuesham'in ti 

yetônjop'in na lhey na chiydiosiyan Milcom. 

6Pa javômjat jayu shta napi tanu'yic'oya, napin ninvo'yiysha'ne ca ninachyiy ca 

nitsiy'ôs.” 

7¡Acano'eelhch'enshi yiey t'ajuyish pa Lhcaanvacle, lhayaash pa lhnalhu pa 

Lhcaanvacle ti shalhajulh! ¡Pa Lhcaanvacle pa yisclansha'ne pa vatcufayjat pa 

yivenchatem papi t'a'lhajop! 

8“Vooy pa lhnalhu'esh pa vatcufayjat pa jivalha jayu papi lhcaanvacles —yit'esha pa 

Lhcaanvacle—, papi lhcles pa lhcaanvacle shi' lhacôm'a papi yuych'e pava vena 

tôlheshi. 

9Jivalha jayu shta pa lhech nalhu papi t'ôs'apee pava shichaam pava lhashic, shi' papi 

yitsôyinjat'ôcji pava lhcutsjatesem shi' pava yijôts'ôclônesh'in pa lhajpôyich pa 

lhanvacle.” 

10Nôque yit'esh pa Lhcaanvacle: “Pa lhech nalhu chiypeya' jayu ti tôntaj'in ca 

chinefen nitôôlhshey na Lhashic'oya nava Sajech. Pa nitônvatsham'in jayu napi 

nivacle yiey na napu'eyshi yitsaat pa caaj jayu pa uj t'ôjôj pa nam'apee nava uticuy 

lhcles. 

11¡Pa ônelh'in avaatsheelh napi tsitenas'e na yitsaat lhey Felhech, lhayaash ti lhacôm'a 

napi lhavcashanjas ti vafsha'ne jayu, lhacôm'a napi chiyuyjatemvanôcji pa peso pa 

chiyvômjatsha'ne jayu. 

12“Pa lhech nalhu jaycum'ejop jayu lha itôtaj ti javo'jeyshi jayu napi yiey na Jerusalên. 

Pa lhechesh pa jaclôyitsha'ne jayu napi nivacle vatlheclôôjtaj ti canoqu'enshi jan 

lhjunash ja ôtjayetas t'i' ti chiyamjatsham, pa yit'eshvaneen: ‘¡Pa Lhcaanvacle tan jayu 

ca nasnatesh pa'na, tanca lhecha pa isch'e' shi' pa ojeych'e! 

13Pa lhe'naa pava lhcôqueclitôy ti chinjôclesh'in jayu pa chiyvômjat jayu shta pava 

lhajpôyjey. Yisnatajesh jayu pava lhajpôyjey taj ti tanca nôv'ôcji jayu; yit'ijatajch'e 

jayu pava ôtjayetacuy taj ti tan jayu ca niyô'ji pa t'i'.” 

14¡Palha shalhajulh pa uj lhnalhu pa Lhcaanvacle! ¡Palha shalhajulh, ti nach tatsha! Pa 

yicuuctenshi pa lhnalhu pa Lhcaanvacle pa uj ti tavijataych'e: ¡Pa yama papi ya'shesh 

ti yifiytajsha'ne ti yônjayanvatsham'in jayu! 

15Pa lhech nalhu'esh pa lhavôôc, pa vatanaputsjayash shi' pa tavijatay, ti yafalhch'e 

shi' ti chiy'amiyan pa'na, pa tulhitaj shi' pa shnacjay, ti yivôsen shi' pava jpeclis 

tulhshisha'ne; 

16pa lhech lhnalhu'esh pava vat'ônjanchey ca chinfuyutajch'ejop pa vatvatclônjayash 

ca natjuytajulh pava yitsates yijôt'as shi' pava toschisham jpôyjey. 

17Yit'esh pa Lhcaanvacle: “Yifanisheshjop'in jayu papi nivacle. Ca nit'ôtaytajsha'ne 

ts'ivee pa taclujuyeesh, lhayaash ti tanjuyeshyijulh pava lhsasch'e. Pava lhavoyey 

chiysichat jayu jan lhanfanash pa c'ocshi, vooy pa t'asjaan pa ninaclôpju jan lhjunash 

pa vat'samuuc.” 

18Vooy pa lhnalhu'esh pa lhavôôc pa Lhcaanvacle, pa tan jayu ca nalhjenesh papi 

nivacle, pa nilhecha pa lhclesanilh clim shi' pa cojiyaj, lhayaash ti itôjesh pa t'asuyi pa 

Lhcaanvacle pa tujesham jayu lhacôm'a na vatavtsateyish. ¡Pa lhacôm'a papi tsitenas'e 

na cotsjaat pa ve'lhaaesh atesha jayu ca chintif'e tatsha! 

Sofonías 2 

1Ave'lheeelhsham avaatsheelh, napi nivacle amem pa lhavapenaj, 

2ti jôjjeclay nichinavô'melh'in ja lhanfanash pa yiteej, ti ve'lha pa nalhu ti shan; ti 

jôjjeclay ninamelh'atsham ti yichesh pa lhavôôc pa Lhcaanvacle; ti jôjjeclay 

ninamelh'atsham pa lhnalhu'esh pa lhavôôc pa Lhcaanvacle. 

3Avo'elhey pa Lhcaanvacle avaatsheelh, napin vanits'aclayan yiey nôque cotsjaat, 

napin niqu'ishameshem nava tayôjijanesh. Acuumjelhem'in pa yivo'yeshch'e shi' pa 

vatants'aclanjayash, pa ameeshtaj lhôn ca anfomeelhjop jayu pa ca afiyelhch'ec'oya pa 

lhnalhu'esh pa lhavôôc pa Lhcaanvacle. 

Pa vatclôyitsjayash ti caatjatem jayu papi vatachifas 

4Na yitsaat Gaza am'e jayu pa'na, vooy na Ascalón, pa chintay'een; pa nitifesh pa 

nalhu pa chinayjat'een papin yi'taj'een na Asdod, shi' papi yie' na Ecrón pa 

chinantsojey jan lhjunash ja fetas. 

5¡Shiya'elh'avach avaatsheelh napi lhtachifas'e na Creta, napin yich'e' lhavôôj ja uj 

tovôc! Pa Dios palha yetônelh'ajop pa anivalhcheyashelh avaatsheelh: “¡Na Canaán, 

lhavtsateyishesh napi filisteos, pa c'avômjat jayu ca ama papu ca tsitenaja atshi! 

6Na vatavtsateyish yiey na lhavôjqu'e na tovôc pa nicôyôjey jayu pa yitjatachat, nan 

nayjat'evane jayu papi tashinshtas lhavos pava lhclôy yiey pava lhc'oovtes.” 

7Papi ca mônlhatajasha'ne japi lhchifas ja Judá, pa t'acu'ma jayu nôque vatavtsateyish 

ca namtajeshey pa t'efenjayash pa Lhcaanvacle lh'Dios pa chinancayôjatemey ts'ivee 

papi lhech. Lhech'e pa vanujumatsenesh jayu pava lhclôy tashinshtas, vooy pava 

tulhis pa t'ichay'een jayu yiey java lhajpôyjey yiey ja Ascalón. 

8-9Côque t'ônashesh pa Lhcaanvacle yaash pa t'unaj, lh'Dios napi Israel lhavos: 

“Jape'yach'e java t'ôc'ôtsjavos japi moabitas shi' java lhavancajuvanôc japi amonitas. 

Lhayaash ti nôc'ôtsjayu'a napi yichifas ti yashjatesh java lhavjôych'e na cotsjaat. Pa 

lhe'naa, ti javôôttsôtjateshjop na yimônlhajayash ja Moab ca lhjunashach'ejulh jayu ja 

Sodoma vooy japi yiey ja Amón pa lhjunashach'ejulh jayu ja Gomorra, pa nancayôj'e 

yiey java vatcac'ovtes pava c'utjanis, pa nôv'e' pa acôtaj, pa tanca nivô'mesh ca amee 

pa'na. Papu ca mônlhatajasha'ne napi yichifas pa natjôcjanesh jayu ts'ivee pa 

mônlhaashi ts'ivee jô lhech cotsjaat.” 

10Côque chiyivalhesha jayu ja Moab shi' ja Amón ti tôlh'ejop ti nôc'ôtsjayu'a napi 

lhchifas pa Lhcaanvacle ti tôlh'ejop ti yashjatlhatam yiey ja lhavôjqu'e na lhcootsjat 

napi lhchifas pa Lhcaanvacle yaash pa t'unaj. 

11Pa Lhcaanvacle pa suyemjulh jayu ts'ivee. Pa tif'ec'oya jayu lhacôm'a java lh'diosec 

yiey na lhavtsateyish, vooy pa lhech pa yôclôj jayu lhacôm'a papu ca nôôvtaj'e, lha'ma 

jayu shta japi yi'shi' java yichjop'in ja tovôc. 

12¡Avaatsheelh shta, napi lhtôlhelh'e ja Etiopía  pa chinaclônshelhsha'ne jayu pa 

lhclesataj pa Lhcaanvacle! 

13Pa yôclôjey jayu pa lhech pa lhpôcôt yiey na fchenajjulh ca nitifch'een japi yiey ja 

Asiria, pa niamiyan'e jayu papu ja yitsaat Nínive, pa nancayôjatey ca clôjôjee pa am'e 

pa'na. 

14Pava yeclôy yiesh pava lhajpôyjey pa chinclanch'esha'ne jayu, vooy pava lhech pa 

yachajshiin jayu pava lhclôy tashinshtas shi' shta pava nalhjunashvatc'oya yaquisetes 

yalhanashch'een. Pa c'o'mi shi' lhpa am'a pa yijo'apee jayu pava lhôtôj'e pava 

chiytsemajch'e, vooy pav'elh ôjôclôs yacutsha'ne pa t'eyshey'een jayu pava 

vatovalhjavtes shi' pava lhavôj'e pava lhashic. 

15Lhech pa lhech yitsaat ti yamqu'een pa lhnunatsjayash ti vatcafiyanesh, ti yit'eshaan 

papi tsitenas'e ti nilhjunasheeshjulh yiey na cotsjaat. ¡Pa ya'shesh pa amee pa'na pa 

nancayô'jey ca lhôvjoqueyeesh pava yaquisetes lhaviyjônjas! Meelh ca naashtajop'in 

papu, pa nitajuclayesh'in shi' ca ninôclitesh ti yapun. 

Sofonías 3 

Pa sasch'e shi' ti chivancafa'matanesh pa Jerusalên 

1¡Shiya'lhavach na Jerusalên, yitsat'esh pa vatav'ojiyash, vat'sasinat shi' ti tcômclôy'in! 

2Ninpe'ya pa t'ôjôj pa Lhcaanvacle pa ninteesh shta ca chinasclanemch'e; pa 

nincafiyanjop pa lhech; pa tanca nôqueyjop pa lh'Dios. 

3Japi lhanvaclesesh lha'yasha java jump'uvalhjetas ti tôcjôtinvatsham'in; japi 

tcaasclanchayemch'e lha'yasha java yo'nisitas yiey ja am'e pa'ne ti ninmônlhanit'e 

pava vatanus ti nich'a nalhu. 

4Japi yitôôytaje'ma pava vaclan tanôclôjvatsham'in shi' ti faycutsjanjas; vooy japi 

lhcasinôclesh yisasiyan'e ja is'ôcji lhtôvash, pa tanôôlhjônesh ts'ivee na lhayôjijat pa 

Lhcaanvacle. 

5Taj ti pa Lhcaanvacle ti yie' na yitsaat; pa yisnatesh'e pa is pa nilhecha pa niysa'. 

Yinjôt ti nich'a nalhu ti niamac'oya ti vaniyitesh pa lhasclanjayashch'e. Pa vena 

lhjunashesh, pa ojey ni'nen ca nantôfaacsha pa vatvapenaj. 

6Yit'esh pa Lhcaanvacle: “P'alha ti javômjat napi vatachifas, ti jaflhita cotsjaat java 

uschisham java lhashclôfjes shi' ti p'alha ti jaamiyan'e pa'na java lhcaavjuc, pa ama 

papu ca nitsavalhch'e java lhcaavjuc. ¡Ja amiyantajshisha'ne java yitsates pa tanca 

ve'lhaa papu ca mônlhaa'e! 

7Jaychavalhey: ‘Ti nôque lhjunash na Jerusalên pa nanjovaayijulh jayu pa nench'e 

jayu ca jasclanemch'e; pa nôque lhjunash pa tan jayu ca yivômjat nan yie' ti tôlh'ejop 

yivaatsha ti jaclôyit.’ Taj ti napi lhech ti lhfanishesh'in ti yisnatesh pava 

nalhjunashvatc'oya lhav'ojinôc. 

8Pa lhe'naa, ca ach'anshelhyijop pa lhech nalhu ca jane'tajchisham pa 

c'asinôquieshelh. Yivaatsha, ya Lhcaanvacle, lhech yônashesh: P'alha ti jaychavalhey 

ca jayayelhvane napi vatachifas shi' napi vatvacles, pa jaspa jayjat'apee ts'ivee na 

yisuyi na yivôôc ti tujaam. ¡Lhacôm'a na cotsjaat ti javômjat jayu ti itôjeshjop na 

yivôôc! 

9“Meelh ca namtajeyjop côque, ja'isinatem jayu napi vatachifas nava lhashic, ca jaspa 

lhacôm'a ca nit'aalhyi ts'ivee, pa jaspa lhacôm'a ca ve'lhaaesham ca natcuumyam'in. 

10Japi yiey ja pachamey ja tovôc Etiopía, yichifas ti chiycatsônjat'in namesh jayu pa 

lhcufayjayash ti nichaajyi pava tsitisesh. 

11Pava lhech nalhus, napi yichifas, pa tanca lhavapeneshelh'in jayu ca ve'lhaa pava 

afanishelh'avach ca anjuyeshelhyijulh, lhayaash ti jayjatelh'atshi jayu papi 

vanashjatelh'ac'oya shi' papi vanunatsha'ne, pa tanca t'ôyi'sheey jayu ca napecleyjop 

ca atanôclitshelh pa vatnunatsjayash yiey lha is'e' yiv'utiyuc. 

12Yivaatsha c'amônlhanitelhshi jayu papi vanits'aclayan shi' papi lhavsuysha'ne, papin 

tsicafiyanesh jayu na yey. 

13Vooy papu ca mônlhatajasha'ne papi lhtachifas Israel lhavos tanca nasnatesh jayu pa 

ninvo'yeshch'e, pa tanca niteetsha jayu pa vatcuts'aji, pa tanca nôvqu'e' jayu lhashi pa 

vatjôts'ôclônjayash. Pa isjop jayu ca nattsaccunch'een shi' ca nit'ichaych'e pa tanca 

nanjovay'in papu.” 

Pa vat'aclach'esh ti chinshamesh pa Jerusalên 

14¡Ishjan, na yitsaat Sión! ¡Asitseneshelh pa vatshamitjayash napi lhtachifas Israel 

lhavos! ¡Ansham'in, Jerusalên, anshamitjat lhacôm'a pa acachi'! 

15Pa Lhcaanvacle yayjat'atshi pa lhivalhcheyash ti t'ajuyesh'ajulh shi' ti yayjatelh'ajop 

papi naac'utsfaseelh. Pa Lhcaanvacle, Lhanvacle napi Israel lhavos, yielh'atshi 

avaatsheelh; pa tan jayu ca anjova'yeshjulh pa niysa' papu. 

16Pa lhech nalhu jayeetsha jayu na Jerusalên: “¡Ya aj ca anjovay'in, Sión, pa tanca 

nivô'meshjop nava atjuy ca ameem pa vat'unaj!” 

17Pa Lhcaanvacle a'Dios yi'ajop'in; ¡pa lhech yaash pa t'unaj, pa nalhjen jayu! Pa 

Lhcaanvacle nishamesh'a jayu. Pa lhencheyash ti yijutesh'ay jayu pa nich'a 

amônlhajayash; pa tishjanesh jayu pa lhshamitjayash 

18jan lhjunash ja nalhu ti chivatc'usinat'in. Yit'esh pa Lhcaanvacle: “Pa c'anjôcleshey 

jayu pa niysa' ti najovatsjan'apee pa vatvapenajesh ti yi'atshi. 

19Pava lhech nalhus jaycumesh'e jayu ti jayjuyeshjulh lhacôm'a papi nacômclôquiin. 

Pa qu'efenesh jayu pa tashinshtaj sayacshi pa javooysha'ne jayu lhpan vacuclôn'in; pa 

jancayôjatey jayu pa vatôclôjqueyash shi' pa is lhne'yaj lhacôm'a na cotsjaat, ti 

chiyapunesh java yisnatesh. 

20Pava lhech nalhus c'anchajeelh jayu pa c'anayjatelhvane jayu; janich'ayanesh jayu 

pa ajunashelh, pa jajutelh'am jayu pa ane'yajelh shi' pa vatôclôjqueyash ti lhôveelhshi 

lhacôm'a napi lhtachifas'e na cotsjaat. Yivaatsha, ya Lhcaanvacle, lhech jayeesh.” 

Hageo 

Hageo 1 

Chiyashinitjat ca chinasnatesh pa vatishjanjavat 

1Ja nincôôp napu'eyshi ti chinvacleyan ja lhcaanvacle Darío, ja nalhu vatjutsa' ja 

ve'lhayama ja jive'cla, vooy pa Lhcaanvacle yiyôjieshajop ja chiytôyjata pava vaclan 

Hageo, ti nifaclem ja chinvacleyanesh ja Judá, lhey Zorobabel, lhaôs ja Salatiel, shi' ja 

lhanvacleesh japi vatcasinôc, lhey Josuê, lhaôs ja Josadac. 

2-3Côque yit'esha pa Lhcaanvacle yaash pa t'unaj ja chiytôyjata pava ti vaclan: “Napi 

nivacle yit'esha ti jôjjeclay pa lhc'ôplhu'esh ca ninich'ayan na yishjanjavat. 

4¿Tam'ey t'e avaatsheelh ti lhech ac'ôplheeshelh nava ajpôyjeyelh ti lhasclaneelh, pa 

lhan'e na yishjanjavat pa yafalhch'esha'ne? 

5Yivaatsha, ya Lhcaanvacle yaash na yunaj, ti jayeetshelh'a ca aychavalhelheyjop jum 

pa ajunashelhch'e. 

6Avaatsheelh ti ujesh ti lhavancutajelh, taj ti tiqu'in pa lhanclaneelhshi; ti 

lhattsaccunelh taj ti naanchava'yelhey ca nape'shelhsha'ne; t'iyô'tajelh'in taj ti 

mônlheesh ti lhanyôjayu'elhsha'ne; lht'uyjatshiyiytajelh taj ti tanca acjopeelh'in; vooy 

papi ti chiyshayantajem pa nalhu, pa yantajch'e pa lhcanalhuesh lhpa yic'asch'e 

lhcapojoque. 

7Yivaatsha, ya Lhcaanvacle yaash na yunaj, jayeetshelh'a ca aychavalhelheyjop jum 

pa ajunashelhch'e. 

8Môôjelh'apee nava uticuy ca anchajelh'in pava yeclôy pa asnatshelh shta pa nich'a 

vatishjanjavat. Pa lhech jayu jôv'e' ca nasshamesh pa janôclit jayu na 

yilhasnôycheyash. 

9Avaatsheelh lhavo'tajelheysha'ne pava acloj, taj ti napu' pava ti lhavanelh; vooy pava 

lhamatsenelh'ôcji java ajpôyjeyelh pa jafuyu'a jayu. ¿Ta lhayaash? Lhayaash na 

yijpôyich ti yafalhch'esha'ne, pa lhan'e avaatsheelh pa ve'lha lhnelh'e ti 

lhaychavalhelhaan java ajpôyjeyelh. Yivaatsha, ya Lhcaanvacle, lhech yônashesh. 

10Pa lhe'naa ti tanca ninamelh'ay pa tsha'nu, pa nilhecha na cotsjaat ti tanca 

chincavcalh'e. 

11Ya lhech yivaatsha ti janamjatnee ti clôjôj'in yiey nava vatcac'ovtes yiey shta nava 

uticuy, yiey ja trigo shi' java ôtjayetacuy shi' java olivacuy, yiey java chiycavcalhtaj'e 

vatcac'ovtes, jan yie' japi nivacle shi' java yaquisetes, shi' shta lhacôm'a java 

t'acuumtajesh'in. 

12Vooy ja Zorobabel, ja Josuê shi' japi vatcavcoclesesh lhtachifas pa nijovaych'e 

ts'ivee ti yipe'yach'e pava yit'eshaan pa Lhcaanvacle ja chiytôyjata pava vaclan Hageo. 

Côque yiyôjiesha pa Lhcaanvacle Dios ti yit'eshema. 

13Pa lhechesh ja Hageo, ti vanqu'eeyjatesh pa Lhcaanvacle ti tasinôyshem ti yetônjop 

pa Dios, pa yit'eshaan: “Nôque yit'esh pa Lhcaanvacle: ‘Yivaatsha, ya Lhcaanvacle, 

lhech yônashesh: Yivaatsha jôvelh'ajop.’ ” 

14-15Pa nôque lhfanishesh pa Lhcaanvacle ti yifaycuta ja Zorobabel, lhanvacleesh ja 

Judá, shi' ja Josuê, lhanvacleesh japi vatcasinôc, shi' japi vatcavcoclesesh lhtachifas. 

Vooy ja nalhu ti veinticuatro ja ve'lhayama jive'cla ja napu'eyshi nincôôp ti 

lhcaanvacleesh ja Darío pa lhech tôlhesh'e ti yinich'ayan ja lhishjanjavat pa lh'Dios, pa 

Lhcaanvacle yaash pa t'unaj. 

Hageo 2 

Pa lhasnôycheyash pa nich'a vatishjanjavat 

1Ja nalhu veintiuno ja napu'nôjesh jive'cla, pa Lhcaanvacle vapeclesha ti nifaclem ja 

chiytôyjata pava vaclan Hageo, 

2pa yiyôjiesha ca nanfacleem ja Zorobabel, ja Josuê shi' japi vatcôvcoclesesh 

lhtachifas: 

3“Vooy japi yivanesh ja'elh vatishjanjavat ti uj ja lhasnôycheyash, pa yit'esha jayu pa 

lhcajunashesh nôqueesh ti caajoom. ¿Tam'ey ti tanca lhjunashajulh ca chinjônch'e 

ja'elh vatishjanjavat? 

4¡Taj ti avatfaycutesh Zorobabel! ¡Avatfaycutesh, Josuê, lhanvacleesh japi vatcasinôc! 

Pa avatfaycutelha avaatsheelh lhacôm'a napi yiey na vatavtsateyish. Acu'melh'in, ti 

jôvelh'ajop avaatsheelh. Yivaatsha, ya Lhcaanvacle yaash na yunaj, lhech yônashesh. 

5Jan yônash ti janfac ti c'ayjatelh'e ja Egipto, ti javojatelh'ach'e na yi'Espíritu. Ya aj ca 

anjova'yelh'in. 

6China'apee atesha pa janayuuyjat'e na vôôs shi' na cotsjaat, na uj tovôc shi' na 

cotsjaat t'un'e'. 

7Pa janayuuyjat'e jayu lhacôm'a napi vatachifas, pa nichaj'in jayu java lhavanjas, shi' 

na yishjanjavat yamqu'een jayu na vatôclôjqueyash.” Pa Lhcaanvacle yaash pa t'unaj 

lhech t'ônashesh: 

8“Tsitsôt'ajesh na clesanilh clim shi' na cojiyaj. 

9Nôque nijooylhach'e yishjanjavat ya'sheshc'oya jayu ti is ja vatjutsa'. Pa lhechesh pa 

jasnateshjop jayu pa piiyash nan yie'. Yivaatsha, ya Lhcaanvacle yaash na yunaj, 

lhech yônashesh.” 

Pa Dios yiyôji'aan papi vatachifas ninvo'yeshch'e 

10Ja nalhu veinticuatro ti yichatjulhyama ja jive'cla jô lhech nincôôp ti chinvacleyan ja 

lhcaanvacle Darío, pa Lhcaanvacle nifaclem ja chiytôyjata pava vaclan Hageo 

11ti yiyôjiesha ti chiyetônjop pa lhey pa Lhcaanvacle yaash pa t'unaj, ti nifaclem japi 

vatcasinôclesh ti nôque lhjunashch'e ti niy'ôseshjop'in ja vatyôjijat: 

12Ca nicaajtaj pa nivacle ti yichaaj pa t'asjaan vatcufayjat'esh chiyclôpjalhesham pa 

vat'uyjatshi, ca namtaja pa lhavôjqu'e lhpa t'uyjatshi lhpa yucuve, pa vatôc, pa 

ôtjayetas t'i', pa lhape' ja't'ajesha pav'elh vatcôs: ¿mônlheesh jayu t'e ti chiy'isiyan pa 

lhech vatôc?” Vooy japi vatcasinôc pa yit'esh: Am, ti yicuulh ts'ivee. 

13Pa lhechesh ja Hageo pa vapeclesha ti yit'esh: “Ca nicaajtaj papu ti vatsasiyan ti 

tôlh'ejop ti t'ajaya papu ti vaf, pa yich pa t'ajaya vitsha pa yie' cavôque matas: ¿tam'ey 

t'e nava lhech ti tanca nisasiyan jayu?” Vooy japi vatcasinôc yit'esh ti yicuulh: Jech, 

lhech lhjunash. 

14Pa lhechesh pa yit'esh ja Hageo: “Pa Lhcaanvacle nôque yit'esh: ‘Lhech lhjunashesh 

napuque nivacle: lhacôm'a pava ti yisnatesh shi' lhacôm'a pava tsitistajesh niysisa. 

15Pa nôqueesh atôôlhshelh'e ca aychavalhelhch'e côque. Ti jôjjeclay nichintôlhesh'e ca 

chinasnatesh pa vatishjanjavat, 

16¿she pava vaclanelh'am avaatsheelh? Lhayaash papu ca nicaajtaj ti yantaj'ejop ti 

yajulhjatajsham pava veinte pa t'ajôôji pava lhtôsjey pa lhnasheesh pava diez ti yi'van. 

Meelh ca nicaajtaj shta papu ti yichey pa yiesh'e ti chiyisnatesh pa ôtjayetas t'i', pa 

yilheclôjtajesh ca nitajulhsham pava cincuenta tnôjquey pa lhnasheesh pava veinte ti 

yi'van. 

17Vooy yivaatsha javômjatesh java tinvos shi' pava jaclôtu lhacôm'a java lhay java 

nacavcalhtajeshelh, taj ti avaatsheelh tanca atpecleelhyiy. Yivaatsha, ya Lhcaanvacle, 

lhech yônashesh. 

18Nôqueesh, na nalhu veinticuatro na yichatjulhyama jive'cla, ti lhnelh'e nava 

lhtascuyesh na yishjanjavat. 

19Avan ca ajaalh na yifanishelh'ash avaatsheelh nôqueesh ti ni'amtaja java trigo lhay, 

pa amac'oya pava lhay pava ôtjayetacuy, pa nilhecha pava higocuy, pa nilhecha pava 

lhey granado, pa nilhecha pava olivacuy, taj ti vooy nôqueesh na yifanishelh'ash ti 

jajutelh'ay jayu pa jayeetshajop jayu pa is.’ ” 

Pa lhfaclech'em pa Lhcaanvacle pa Zorobabel 

20Jô lhech nalhu, ti vapeclesha pa Lhcaanvacle ti nifaclem ja Hageo, 

21ti yiyôjiesha ca nanfacleem ja Zorobabel, chiyinvacleyanesh ja Judá: “Yivaatsha 

janayuuyjat'e jayu na vôôs shi' na cotsjaat; 

22pa javômjatshic'oya jayu pa t'unaj japi lhanvaclesesh na cotsjaat pa japôcjetshisha'ne 

jayu java lhc'oovtes; pa javômjatshisha'nec'oya jayu java lhcaletasjop pa 

vatvatclônjayash shi' japi yi'tajshisha'ne, pa jaclônsha'ne jayu java cuvôyu shi' japi 

yi'apee. Pa ve'lhaa'e ts'ivee ca nitsefeshamsha'ne japi lhavelhavot lhavaatsha. 

23Jô lhech nalhu, na yicavo Zorobabel, pa c'anujumatsenesh jayu jan yifanishesh lha 

yipascheshiy ti qu'iis, lhayaash ti p'alha ti jaycum'ayshi. Yivaatsha, ya Lhcaanvacle 

yaash na yunaj, lhech yônashesh.” 

Zacarías 

Zacarías 1 

Ti tôney pa Lhcaanvacle papi lhtachifas 

1Ja jive'cla pu'janayama ja nincôôp napu'eyshi ti chinvacleyan ja lhcaanvacle Darío, 

vooy pa Lhcaanvacle yiyôjiesha ja chiytôyjata pava vaclan Zacarías, lhaôs ja 

Berequías ja lhantôcshich'a ja Ido. Pa yit'esha: 

2-3“Yivaatsha, ya Lhcaanvacle, yasuya jum japi acchevot'elh. Pa lhe'naa ti 

jayeetshelhaam nôqueesh napi vatachifas: ‘Atpecleelhyiy'in, pa japeclelh'a jayu 

avaatsheelh. Yivaatsha, ya Lhcaanvacle, lhech yônashesh. 

4Ya aj ca ajônshelhch'e japi acchevot'elh, japin yeetajeshaan japi vatjutsa' chiytôyjata 

pava vaclan ca nivôômjem ts'ivee pava niysisa lhjunashch'e shi' pava niysisa 

lhfanishlhavach, taj ti japi lhech ni'nen ca naspeya' ts'ivee shi' ca nanch'anjayuesh'yi. 

Yivaatsha, ya Lhcaanvacle, lhech yônashesh. 

5Pa nôqueesh, ¿ta yi'shi' nôqueesh japi lhech acchevot'elh? ¿Tam'ey ti yajatesh ti 

mônlhasha'ne jayu japi chiytôyjata pava vaclan? 

6Taj ti java yiclishay shi' java jayiyôjijanesh ti jayôjiesha japi yicavos chiytôyjata 

pava vaclan, ti yamtajesha japi acchevot'elh. Vooy japi lhech tapectajyiin pa 

yitôôytaj'yi ts'ivee yivaatsha, ya Lhcaanvacle, yaash na yunaj, pa jajônshelhch'e'am ja 

lhjunash shi' java lhfanishlhavach ti c'ajulhjatelhsham pa anivalhcheyashelh.’ ” 

Yi'shi' vatôvaat papi cuvôyuyjas 

7Navôque ya'clishay ti nijutyam pa Lhcaanvacle, ti ya'lhech Zacarías chiytôyjatyi 

nava vaclan. Lhaôsyish ja Berequías shi' ti lhantôcshich'ayish ja Ido. Ja nalhu 

veinticuatro ja jive'cla napu'nôjesh ve'lhayama, lhey Sebat, ja nincôôp napu'eyshi ti 

chinvacleyan ja lhcaanvacle Darío. 

8Ve'lha ja tulh caaj pa yi'shi' yitô'vat: Javaney lhôn ja ve'lha cuvôyuyaj ti yi'apee ja 

cuvôyu yuc. Vatsavat'esh'e pa tavashay'e ti yiey lhcaavjuvane java aacjuy acôsch'e pa 

lhniish. Yiey t'ôyiish jô lhech jav'elh lhpôc'ôjam cuvôyu yucsha'ne, jav'elh tôjiyas shi' 

jav'elh climshane. 

9Pa janiy'ôsesh lhôn: “Lhcaanvacle, ¿she t'e napuque cuvôyuyjas?” Vooy ja ángel, jan 

tasinôyam, yit'eshyam ti tsicuulh: “Yivaatsha janôclit'am jayu napi lhech.” 

10Pa lhechesh pa yit'eshyam jan yi'shi' lhcaavjuc java aacjuy acôjqu'e pa lhniish: 

“Napuque yicheney na cotsjaat na Lhcaanvacle ca nit'ôtaych'e lhacôm'a.” 

11Japi cuvôyuyjas pa yit'esha ja lh'ángel pa Lhcaanvacle jan yi'shi' lhcaavju java 

aacjuy acôjqu'e pa lhniish: “P'alha ti jayôtayelhch'e na tuc'a'ey na cotsjaat, pa javanelh 

ti cano shi' ti piiylhavach.” 

12Pa yit'esh ja lh'ángel pa Lhcaanvacle: “Ja Lhcaanvacle yaash pa t'unaj, palha setenta 

nincôpesesh ti asuya na Jerusalên shi' nava yitsates yiey na Judá. ¿Ta t'aplhuach'e jayu 

ca achajeyc'oya cum pa acavts'aclayjayash?” 

13Pa Lhcaanvacle pa is ti yicu'lheshjulh java lhclishay ti yishantesh ja ángel ti 

tasinôyam. 

14Pa nijooylhach'e ja ángel ti niyôjiesh'yi ca janfacch'e: “Nôque yit'esh ja Lhcaanvacle 

yaash ja t'unaj: ‘Yivaatsha c'ashjat ti jen na Jerusalên shi' lha utiyuc Sión. 

15Pa lhe'naa na yivôc'a ti janapjunesh ti jayjuyeshjulh napuque vatachifas ti ampa ca 

naychavalhey, meelh ti yasuya clee, pa yichesha ti yashjatelh pa niysa'. 

16Pa lhe'naa yivaatsha, ya Lhcaanvacle, ti jayeesh: Nôqueesh japecleyjop ti 

jaycavts'aclayesh na Jerusalên, pa jachajeyc'oya jayu na vatishjanjavat shi' lhacôm'a 

na yitsaat ti chinich'ayanch'e.’ ” 

17Pa yit'eshyam shta pa ángel: “Achayemch'e shta nôque: ‘Ja Lhcaanvacle yaash ja 

t'unaj yit'esh: Jachajeyjop jayu shta nava yivtsates ca naash pa is lhjunash; pa 

janich'ayanshem pa lhanshanatjayash na Sión, pa jach'ayanesh'in jayu ve'lheeshcum 

na Jerusalên ti jaycumeyshi ti yivtsat'esh.’ ” 

Yi'shi' vatôvaat pava vôcô lhac'uclesh shi' papi clesanlhiy lhavos 

18Caajyam jeelh yi'shi' yitô'vat, pa javan lhôn java yichatjulh vôcô lhac'uclesh. 

19Pa janiy'ôsesh lhôn ja ángel jan tasinôyam'in pa yich'e' java lhech vôcô lhac'uclesh, 

pa lhech yit'esh ti tsicuulh: “Navôque vôcô lhac'uclesh chiyjônch'e pa t'unaj japi 

yicatsônjat'in lhacôm'a japi tsitenas'e na Judá, na Israel shi' na Jerusalên.” 

20Pa nijooylhach'e ti tsivanjiyinesh pa Lhcaanvacle japi yichatjulh clesanlhiy lhavos. 

21Pa janiy'ôsesh lhôn: “She pa nachey'in napi clesanlhiy lhavos?” Pa lhech yit'esh ti 

tsicuulh: “Nan lhjunash nava vôcô lhac'uclesh ti chiyjônch'e napi yicatsônjat'in napi 

yiey na Judá, pa ampapu ca natpôyeshchisham ja lhshatech, vooy napi clesanlhiy 

lhavosesh nachey ca nayuuyjatesh pa t'ajovayi shi' ca nipôcjeteyc'oya java lhac'uclesh 

japi vatachifas ti t'eclet'esha na Judá pa yicatsônjatesh'in napi tsitenas'e. 

Zacarías 2 

Yi'shi' vatôvaat pa t'ajuya ti chiyitsjuulhshi 

1Caajyam jeelh yi'shi' yitô'vat. Pa tanôclityam ja ve'lha nivacle ti yichaj'in pa t'ajuya ti 

chiyitsjuulhshi. 

2Pa janiy'ôs lhôn: “Ta lhatjuyshi?” Jô lhech pa tsicuulh: “Jatsjuulhshi jayu na yitsaat 

Jerusalên, ca nastôya pa lhavôôj shi' pa lhjuc'ach'e.” 

3Lhechesh pa javan ti yich ja ángel jan tasinôyam'in, pa yichjuulh jaelh ángel 

4pa yit'esha: “Acuma'jey ca anfacleem na nich'ayech ti yichaj'in na t'ajuya ti 

chiyitsjuulhshi: ‘na Jerusalên chiyachajeyjop ti chiyivtsatey'e, pa yaash jayu napi 

tsitenas'e shi' java lhclôy pa amjop jayu ja vatashclôfech. 

5Taj ti yit'esha pa Lhcaanvacle: Yivaatsha yavatashclôfech'eshjop jayu pa itôj na 

lhavôjqu'e na Jerusalên, vooy na lhcachivatshi na yitsaat lhech jatônôclitesh'e jayu na 

yilhasnôycheyash.’ ” 

Pa Lhcaanvacle yilhjen jayu papi lhchifas 

6-7Pa Lhcaanvacle yit'esha: “Ya'lhech ti c'acatsônjatelh'in ti nalhatjuyeelhshi. Taj ti 

nôqueesh jayeetshelh'a: ¡Aclôtelhc'oya clap na vatavtsateyish fchenajjulh! 

¡Aclôtelhc'oyaan na Babilonia, nan lhôvelh'e ti chinasa'selhey, napin yi'taj'een na 

Sión! Yivaatsha, ya Lhcaanvacle, lhech yônashesh. 

8-9Pa Lhcaanvacle yaash pa t'unaj tsichenesh nôque lhcliish ti t'ajuyeshjulh papi 

vatachifas papin najô'clelh avaatsheelh. “Pan yie' papi t'ajaya napi yichifas, pa 

lhjunashjulh ti t'ajayshi nava yitôsjey. Pa lhe'naa yivaatsha ti jayiitshayeshjulh jayu 

napuque vatachifas, pa jachaja jayu ca nanjôôc papi yitsôt'ajesh lhcumtes.” Nôque 

lhjunash ti nôclit jayu pa lhasnôycheyash pa Lhcaanvacle yaash pa t'unaj, pa lhechesh 

pa natôôyshelha jayu pa lhech ti tsichenee. 

10Yit'esha pa Lhcaanvacle: “Ishjaneshelh pa vatshamitjayash napi tsitenas'e na 

Jerusalên, lhayaash ti janachelh'ay ca jôvelh'atshi!” 

11Meelh cavôque ca navclantaj, pa acloja papi vatachifas ca ve'lheeelhsham jayu pa 

Lhcaanvacle. Pa lhech yit'esha jayu: “Shi' shta napuque vatachifas ti yichifasesh jayu. 

Yivaatsha jôvelh'atshi jayu.” Pa lhechesh pa antôyelh'yi jayu ti vooy pa Lhcaanvacle 

yaash pa t'unaj ti tsichenee. 

12Pa Lhcaanvacle pa ve'lheesh t'acu'ma jayu na Judá ti chitsôôtjatesha ti lhasnôyech'e 

na cotsjaat, pa ve'lheesh jayu shta ti nifaqu'in na Jerusalên ti t'acu'meyshi ti 

lhavtsat'esh. 

13¡Pa lhacôm'a napi yiey na cotsjaat ti tanca ts'i'seey yiey t'ajuyish pa Lhcaanvacle, 

lhayaash pa lhech ti nacheshjooy ti tôlh'e' pa lhasnôyech lhc'o'vat yiey pan yie'! 

Zacarías 3 

Yi'shi' vatôvaat ti chincayôjate'mey pava yuych'e pa Josuê 

1Pa nijooylhach'e ti tsivanjiyinesh pa Lhcaanvacle ti yi'shi' yitô'vat ja Josuê, jan 

vatcasinô lhanvacleesh, ti vatsavat'e t'ajuyish lhôn ja lh'ángel pa Lhcaanvacle. Pa yiey 

lhôn lhfayish ja Josuê ja ángel qu'iyôytanaj, pa yiyôytana lhavaatsha. 

2Pa lhechesh pa yit'esha lhôn ja lh'ángel pa Lhcaanvacle ja ángel qu'iyôytanaj: 

“¡Nashantesh ja Lhcaanvacle! ¡Ja Lhcaanvacle, yen na Jerusalên, pa nashantesh! 

Lhayaash nôque nivacle lha'yasha pa fayjo' yichesh ti chiyayjatshi pav'elh fayjoc.” 

3Ja Josuê yuych'e java sassha'ne t'uyjatshiyis, ti mônlhee t'ajuyish ti vatsavatjop ja 

lh'ángel pa Lhcaanvacle. 

4Pa lhechesh ja ángel yiyôjiesha japi tanefenelh ti niclanshic'oya lhôn ja Josuê java 

sassha'ne yuych'e. Pa nijooylha pa yit'esha lhôn: “A'va, nôque yich'e' ti chiyayjat'ash 

nava asasch'e. ¡Nôqueesh jasnatesh'ajop jayu ti c'uyjatshiyanesh pa vatc'usiyash'in!” 

5Pa nivinshaa ti yiyôjaajop japi tanefenelh ca nic'ôcliyanesh lhôn ja Josuê ja is 

sivôclôclhayeech. Vooy japi lhech pa yic'ôcliyanesh, pa nijooylha ti yuyjatch'e java 

t'ajuya pa vatc'usiyash'in. Lhan'e ja ángel pa mônlhajop ti vatsavat'in. 

6Pa nijooylha pa yit'esha lhôn ja lh'ángel pa Lhcaanvacle ja Josuê: 

7“Nôque yit'esh ja Lhcaanvacle yaash ja t'unaj: ‘Uyey ts'ivee nava yinôyshay shi' ca 

ôfisjatch'e lhacôm'a nava c'ayôjiesh'a. Ca lhech afanishtajeesh, pa c'aclôvalhchiyinesh 

jayu na yishjanjavat. Anujumatsenesh jayu na lhech shi' nava clayôych'e lhavôjqu'e, 

pa c'anesh jayu napuque ángeles ti t'acuumyam'in. 

8Ach'anch'e jum, Josuê, ti a'lhech vatcasinôc lhanvacle, shi' ca nach'anch'e vitsha napi 

ô'yôvot'eshjop ti avatcasinôcshelh, lhayaash ti alhacôm'a'elh ti 

chinanôôclanitshelhac'oya: Pa janchaaj jayu ja yicavo, Lhtôlheej. 

9Ti jan'e t'ajuyish na Josuê lha ve'lha utej napu'yama nava t'afcato'clesh, vooy 

yivaatsha janesh jayu lha'lhech pava lhcaniscôtey. Pa nijooylhach'e, pa ve'lha nalhu, ti 

jayjat'e jayu pa lhsasch'e nôque vatavtsateyish. 

10Meelh ca namtajey pa lhech nalhu, isjop jayu ti t'alhelhajop pap'elh ti lhôveelhshi pa 

vatpiiyash yiey pa lhajpec pava ôtjayetacuy shi' pava higocuy. Yivaatsha, ya 

Lhcaanvacle yaash na yunaj, lhech yônashesh.’ ” 

Zacarías 4 

Yi'shi' vatôvaat pa itôtaj shi' pava olivacuy 

1Pa tapec lhôn ja ángel jan tasinôyam'in, pa tsijat'otsjan jan lhanfanash ti chinjat'otsjan 

papu ti yimô'. Pa tsiy'ôs lhôn: 

2“¿She pa lhavan?” Pa jayeesh lhôn ti jacuulh: “Javaney ja itôtajesh ja clesanilh 

cojiyaj, ti yi'apee lha lhashiyesh pa lhape'. Pa tanvaychisham lhôn nava napu'yama 

itôtas navan yichenesh pa lhape' nava napu'yama yich'esha'ne. 

3Ve'lha yielh'e lha itôtaj nava napu' olivacuy, ve'lha lha tavayey lhfayish vooy lha'elh 

tavayey lhch'amiyish.” 

4Pa janiy'ôsesh lhôn ja ángel jan tasinôyam'in: “Na yinvacle, ¿ta yich'e' cavôque?” 

5Pa yit'esh lhôn ti tsicuulh: “¿Tanca natô'ya na yich'e'?” Pa jayeetsha lhôn: “Am, 

lhcaanvacle.” 

6Pa lhech pa yit'esh shta: “Nôque lhclisha ja Lhcaanvacle ja Zorobabel: 

‘Nintôôlhshajop japi vatvôôc lhavos, nilhecha pa vat'unaj, vooy na yi'Espíritu, nôque 

yit'esh ja Lhcaanvacle yaash ja t'unaj. 

7¿A'she avaatsha t'aash utiyuc? ¡Chinavaych'aclajesh jayu ti lhatvasha'yesh yiey 

t'ajuyish ja Zorobabel! Lhjô lhech yayjat'e jayu lhja utej lhtatsuqu'esh, lhechesh pa 

nitônesh'in papi nivacle: ¡Yaash ti lhasnôyech'e! ¡Yaash ti lhasnôyech'e!’ ” 

8Pa nijooylha ti yit'eshayam pa Lhcaanvacle peelh lhcliish: 

9“Na Zorobabel apis ti yantaj'e nava lhtascuyesh nôque vatishjanjavat, vooy 

lhavaatsha yivaclhitesh jayu.” Nôque lhjunash pa antôyeshelh'yi jayu ti lhech pa 

Lhcaanvacle yaash pa t'unaj ti tsichenee. 

10“Vooy papi ninlheclôjtajesha ti tiqu'in'esh ti tôlhesh'een, pa nôqueesh pa nishamsha 

jayu ca nivantajesh ja Zorobabel ca nivaclhitajesh pa lhcumjayash.” Ti nôjeshch'e 

côque, pa napshineshch'eyam ja ángel: “Navôque napu'yama itôtas lhech java lhtôsjey 

ja Lhcaanvacle, ti t'ôta'yeshch'e lhacôm'a na cotsjaat.” 

11Pa janiy'ôsesh lhôn: “¿She t'e navôque napu' olivacuy, ti yie' lhavôôj ts'ivee lha 

itôtaj?” 

12Pa janiy'ôsesh lhôn shta: “¿Ta yich'e' nava napu' lht'oy lha olivayuc ti ve'lha yielh'e 

nava yich'e' pa lhape' na clesanilh cojiyaj t'ajuya nava itôtas?” 

13Pa yit'esh ti tsicuulh ja ángel: “¿Tanca natô'ya na yich'e'?” Pa jayeesh lhôn: “Am, 

lhcaanvacle.” 

14Jô lhech yit'esh ti tsicuulh: “Navôque ti napu' lhech napi chiyvenchatesh t'ajuya ja 

lhcumjayash ja Lhcaanvacle yiey na cotsjaat.” 

Zacarías 5 

Yi'shi' vatôvaat pa chiyclôpjalhsham vatqu'isjayanach chiyiisshi 

1Caajyam jeelh yi'shi' yitô'vat. Ja'van ja vatqu'isjayanach chiyclôpjalhch'e chiyiisshi, ti 

yifô'yô. 

2Pa tsiy'ôsesh ja ángel: ¿She pa lhavan?” Pa jayeesh lhôn ti jacuulh: “Ja'van na 

vatqu'isjayanach chiyclôpjalhch'e ti chiyiisshi, ti yifô'yô; chiyitsjuulhshi 

yichatjulhyama ja lhavôôj, pa yichatjulh ja lhjuc'ach'e nôquee pa lhch'alhu'esh.” 

3Pa lhechesh pa yit'eshyam: “Nôque chiyi'seshi pa vatpôfiyujayash tajulh'apee 

lhacôm'a na vatavtsateyish. Nan t'ônash ti chiyi'sesh'e nava napu'esh tavayshi, papu ca 

natcutaj ja't'ajesha papu ca ninôôlhjônchatajesh pa isjop ca chinclôyit. 

4Pa Lhcaanvacle yaash pa t'unaj yit'esha: ‘Yivaatsha jacheney nôque vatpôfiyujayash 

jaspa nôc'ôcji pa lhajpôyich papin t'acut shi' pa lhajpôyich papi yinôôlhjônchatesh na 

yey. Nôque vatpôfiyujayash tan jayu ca nitay'e pa lhech'e namjey ca nivômjat pava 

jpôychiyitey shi' pava utes.’ ” 

Yi'shi' vatôvaat lhpa lhashiyesh shi' lhpa ôcjeclô 

5Pa nijooylha ti nachyiy ja ángel jan tasinôyam'in, pa yit'eshyam: “¡Ovalhsha'ne 

nôque ti nôôc nôqueesh!” 

6Pa janiy'ôsesh lhôn: “¿She t'e nôque?” Pa lhech yit'esh ti tsicuulh: “lha lhashiyesh 

nôque, lhech tuc'a'sham pa sasch'e napi yiey na vatavtsateyish.” 

7Lha lhashiyesh chip'ooj'e pa lhap'ot'esh pa clesanilh nint'unch'e. Pa chinc'at'ey na 

lhap'ot'esh, pa caaj lhja ve'lha ôcjeclô ti yich'e' tasham. 

8Pa yit'eshyam ja ángel: “Anôque ôcjeclô lhech pa sasch'e.” Pa yicôt'atey lhac'o' lhpa 

lhashiyesh pa yip'ooj'e pa lhap'ot'esh pa clesanilh nint'unch'e. 

9Pa jovalhey lhôn shta, pa ja'van japi napu' ôcjeclôy ti tafaaysha'ne, vooy pa lhaviim 

pa yit'u' japi lhech. Lhafanyashjulh java siyôjônôjis, pa yifôyôôj lhja lhashiyesh. 

10Pa janiy'ôsesh ja ángel jan tasinôyam'in: “¿Ta yicha'jeshi ts'ivee lhja lhashiyesh?” 

11Vooy jô lhech yit'esh ti tsicuulh: “Yisnatshem jayu pa vatishjanjavat yiey ja 

Babilonia. Meelh ca nivaclhitajesh pa lhech vatishjanjavat pa chinan'esha'ne jayu lhpa 

lhtatsuqu'esh.” 

Zacarías 6 

Yi'shi' vatôvaat pava yichatjulh caletas vatvatclônjavoquey 

1Pa caaj jeelh yi'shi' yitô'vat. Ja'van lhôn java yichatjulh caletas vatvatclônjavoquey ti 

yiey lhcaavju java napu' uticuyesh ja clesanilh yucch'e. 

2Lhja vatjutsa' caletaj yitojon lhôn java cuvôyu yucsha'ne; lhja napu'eyshi yitojon java 

cuvôyu yacutsha'ne; 

3vooy lhja pu'jana'eyshi yitojon java cuvôyu climsha'ne; vooy lhja yichatjulheyshi 

yitojon java cuvôyu climclimitas. 

4Pa janiy'ôs ja ángel jan tasinô'yam'in: “Yinvacle, ¿ta yich'e' cavôque?” 

5Pa yit'esh ti tsicuulh ja ángel: “Navôque lhech java yichatjulh lhavimis ti tôlhey 

t'ajuyish ja Lhcaanvacle ti yiey na cotsjaat. 

6Vooy lhja caletaj yitojon java cuvôyu yacutsha'ne t'ajuyey na vatavtsateyish 

fchenajjulh; vooy lhjan yitojon java climsha'ne t'ajuyey na vatavtsateyish 

nuutch'ejulh; vooy lhjan yitojon java climclimitas t'ajuyey na vatavtsateyish fiyatjulh; 

vooy lhjan yitojon java yucsha'ne t'ajuyey na vatavtsateyish lhum'ôcjinucjulh. 

7Pa yich'in java cuvôyu climclimitas pa yen ti nicumchatsuqu'e lhacôm'a na cotsjaat. 

Ja ángel pa yit'esha: “Acumajelhch'esha'ne lhacôm'a na cotsjaat.” Vooy java lhech pa 

lhech lhfanishlhavach. 

8Ti nôjeshch'e cavôque, pa tôn'yi ja ángel: “A'va, javan yichey ts'ivee na 

vatavtsateyish fchenajjulh yivômjateshey jayu pa t'asuyi ja lhcaanvacle na lhech 

vatavtsateyish!” 

Pa chiyc'ôcliyanesh pa Josuê 

9Pa Lhcaanvacle pa yit'esheyam nôque lhcliish: 

10“A'lheshch'e pava ca niney ts'ivee japi yi'shi' japi tapecc'oyaan ja Babilonia: ja 

Heldai, ja Tobías shi' ja Jedaías. Pa nanjooylha, jô lhech nalhu, ca meey ja lhajpôyich 

ja Josías, lhaôs ja Sofonías. 

11Vooy ja clesanilh clim shi' ja cojiyaj, jan lht'a'lha, pa asnatesh pava vatatjôjiyiseesh, 

pa anem'e lhpa ve'lha ja vatcasinôc lhanvacle Josuê, lhaôs ja Josadac. 

12Pa anfacleem: ‘Na Lhcaanvacle yaash na t'unaj yit'esha pa yitsuuj lheyesh Lhtôlheej 

tôlhshisha'ne jayu pava lhfetatsiy lhavaatsha pa yinich'ayan jayu pa lhishjanjavat na 

Lhcaanvacle. 

13Yinich'ayan jayu pa lhishjanjavat na Lhcaanvacle pa chiyjuteem jayu java 

lhnôclôjavos yitsôt'ajesh pa lhcaanvacle. Pa yie'sha'ne jayu pa lhc'o'vatjop ti 

chinvacleyan. Pa tajulhshi jayu pa lhc'o'vat pa yie'sha'nejop pa vatcasinô, pa piiyvach 

jayu japi lhech napu'. 

14Vooy java vatôtjôjiyisesh yi'ôcji jayu ja lhishjanjavat pa Lhcaanvacle ti chiyôclojesh 

ja Heldai, ja Tobías, ja Jedaías shi' ja Josías, lhaôs ja Sofonías.’ ” 

15Pa namey'in jayu papi nivacle tosc'oya, ca nefenesh ca ninich'ayanelh pa 

lhishjanjavat pa Lhcaanvacle; pa lhechesh pa antôyeshelh'yi jayu pa Lhcaanvacle 

yaash pa t'unaj ti tsichenee. Cavôque vaclan jayu ca ach'antajelhch'e na t'ôjôj pa 

Lhcaanvacle a'Dioselh ca anc'ashamtajeshelhem. 

Zacarías 7 

Pa yôôlhjôn'in vat'ayipcuyash 

1Ja nalhu yichatjulh ja jive'cla yichatjulhyama (lhey Quisleu), ti yichatjulheyshi ja 

nincôôp ti chinvacleyan ja lhcaanvacle Darío, vooy pa Lhcaanvacle yiyôjiesha ja 

chiytôyjata pava vaclan Zacarías. 

2Jô lhech nalhu, japi lhtachifas yiey ja Betel yicheney ja Sarezer shi' ja Regem-melec, 

japi lhcavos, ti t'a'lhe'ma ca nefenesh pa Lhcaanvacle 

3pa niy'ôseshjop japi chiytôyjata pava vaclan shi' japi vatcasinôclesh ja lhishjanjavat 

pa Lhcaanvacle yaash pa t'unaj: “¿Tajulhey t'e ca jôqueshelh na'sheesh pa 

vatacshinjayash shi' pa vat'ayipcuyashjop ja ve'lhanôjesh jive'cla ti ve'lha pa nincôôp, 

nan yifanisheshelh nôqueesh?” 

4Pa lhechesh pa Lhcaanvacle yaash pa t'unaj ti niyôjiesh'yi ti yit'eshyam: 



1668 

 

 
Nivacle Bible  

© 1994,  Sociedades Bíblicas Unidas. 
 

 
 

 

5Anfacleem lhacôm'a napi lhtachifas yiey na vatavtsateyish shi' japi vatcasinôclesh: 

‘Avaatsheelh lht'ayipcuyanelh'in shi' ti lhtacshinelh'in ja ve'lhanôjesh shi' ti napu'yama 

jive'cla ti lhôqueshelhch'e java setenta yincôpes. Taj ti tanca atsôclôjeshelhey, 

6ti meelh avaatsheelh ti lhattsaccunelhch'e shi' ti t'iyô'elh, pa lhasnatshelh'atam 

avaatsheelh.’ ” 

7¿Tam'ey ti nilhecha navôque lhclishayeshelh'a pa Lhcaanvacle ti yetônjop papi 

vatjutsa' chiytôyjata pava vaclan, ti meelh na Jerusalên ti caajshi pa vatpiiyash shi' ti 

acloji papi nivacle, ti lhech lhjunash vitsha java yitsates t'afaych'e lhavôôj, shi' java 

lhcootsjativshay ja Nêguev shi' ja tavashay? 

Ti nichinanc'asham, tôlh'ejop ti chiysaas 

8Pa Lhcaanvacle yiyôjiesha ja chiytôyjata pava vaclan Zacarías ti yit'esha: 

9“Navôque jayiyôjijanesh: Avoyjateshelhch'e avaatsheelh ca asclantajelhch'e, pa 

asclaneshelhshi shi' ca acavts'aclayshelha pap'elh. 

10Ya aj ca acômclôqui'elh papi ôsch'acchey, pa nilhecha shta papi ôftecles, pa ya aj ca 

lhecha papi vena tôlhshi' shi' papi ts'aclaaysha'ne. Pa ya aj ca aychavalhelhey ca 

ateshiyanelh pap'elh.” 

11Taj ti papi lhtachifas ti vantanesh ti niqu'ishamesh. Pa lhacôm'a ti t'ôyiyjulh ts'ivee ti 

ninanpeeychatsu'esh. 

12Pa yiyitshamc'oya pava lhcachic jan lhjunash pa utej t'un, pa jaspa tanca nipe'ya na 

chivanqu'eyjatsjanesh shi' java tayôjijanesh pa Lhcaanvacle yaash pa t'unaj ti 

nôyôjeshem pa lh'Esp'iritu japi vatjutsa' chiytôyjata pava vaclan. Pa lhe'naa pa 

Lhcaanvacle ti ujesh ti suya, 

13pa yit'esh: “Jan lhjunash ts'ivee ti ninen ca natch'an'yi ti jayôntajey, pa niyalhecha ca 

yich'anjulh jayu ca nitôntajyi ts'ivee. 

14Pa lhe'naa ti jacatsônjat'in jan lhjunash lhja jojactseni ti yiey napi vatachifas ti 

ninantôfa'clesh ts'ivee. Pa nijooylhach'e ts'ivee ti vena lhanfanash na lhavtsateyish ti 

am'e pa'na pa ampapu ca nôv'e'. ¡Yaash ti lhasnôyech'e na vatavtsateyish, pa vena 

lhfanishesh ts'ivee ti yaamiyan'e papu!” 

Zacarías 8 

Pa lhfaclech pa Lhcaanvacle 

1Pa Lhcaanvacle yaash pa t'unaj pa yit'eshayam nôque ya'clish: 

2“Navôque ya lhech yivaatsha, ya Lhcaanvacle yaash na yunaj, jayeetsha: 

Tsicha'vayey na yaash yichavati'esh na Sión, tsisuyiyan na yichavati'esh. 

3Pa japecley jayu na Jerusalên ca lhech jôv'e'. Pa lhechesh pa lheyeesh jayu na 

Jerusalên Yitsaat Yivo'yeshch'e, vooy lha lh'utiyuc na Lhcaanvacle yaash na t'unaj pa 

lheyeesh jayu Utiyuc Lhasnôyech'e. 

4Papi yic'utsjansha'ne yitsjôy shi' papi ôcjeclôy pa yie'sha'ne jayu shta pava 

tavashaych'e yiey na Jerusalên, vacô'jesh ts'ivee jayu pava lhavcôjates tôlh'ejop ti 

yic'utsjaclôysha'ne. 

5Papi taôvclas yitsjôy shi' papi ôcjeclôy pa yitsiyinshi jayu nava clayôych'e yiey na 

yitsaat pa tclôôyshiin jayu ts'ivee. 

6Pava lhech nalhus lhacôm'a jayu cavôque ti sastajemjop papi mônlhasha'ne papi 

yichifas; taj ti yivaatsha ja'isinatjop jayu. Yivaatsha ya Lhcaanvacle yaash na yunaj, 

lhech yônashesh: 

7Yivaatsha janjôcleshey jayu napi yichifas pa t'unaj japi yiey ja vatavtsateyish 

lhum'ôcjinucjulh shi' ja vatavtsateyish nuutch'ejulh. 

8Yivaatsha janchajey'in jayu na Jerusalên ca lhech nôv'e' ts'ivee. Napi lhech 

yichifasesh jayu vooy yivaatsha lh'Diosayish ts'ivee, ti c'ôfisjat'esh shi' ti 

tsivo'yeshch'e.” 

9Cavôque yit'esha pa Lhcaanvacle yaash pa t'unaj: “Aniyiteshelh, avaatsheelh 

navôque nalhus ti lhpe'yeelh nava lhclishay ti yit'eshe'ma papi chiytôyjata pava 

vaclan, tôlhesh'e ja nalhu ti chiyan'e' java lhtascuyesh ti chinich'ayanch'e na 

lhishjanjavat pa Lhcaanvacle yaash pa t'unaj. 

10Lhayaash ti yamjey navôque nalhus ti nichinshayan'ôcji papi nivacle nilhecha pava 

yaquisetes. Ti tôlh'ejop japi naac'utsfaseelh ti nilhecha ca nicaajem pa lhpiiyash japi 

tsitenas; ti ya'lhech ti jajuyjatvatjulhsha'ne jap'elh. 

11Taj ti nôqueesh papu ca mônlhatajasha'ne napi yichifas, pa tanca yijônshemch'e jayu 

java vatjutsa' nalhus. Yivaatsha, ya Lhcaanvacle yaash na yunaj, lhech yônashesh. 

12Lhayaash na vatpiiyash ti yivclanjatlhatshi jayu. Pava ôtjayetacuy caaj jayu pava 

lhay; vooy na cotsjaat yivacalhjatem jayu; vooy na nalhuyish yiviyatsayanem jayu. 

Vooy yivaatsha jajutem jayu lhacôm'a cavôque ca nicaajem papu ca mônlhatajasha'ne 

napi yichifas. 

13Jan ajunashelh avaatsheelh napi yie' na Judá shi' napi yie' na Israel, ti 

chinapôfiyuelhc'oya nap'elh vatachifas, pa vooy nôqueesh c'alhjeneelh jayu shi' ti 

jasnatshelh'am jayu ca avsiseelh. ¡Ya aj ca anjova'yelh'in! ¡Pa aniyiteshelh!” 

14Nôque yit'esh pa Lhcaanvacle yaash pa t'unaj: “Yivaatsha tôlhyi' ti jaclôyit japi 

acchevot'elh avaatsheelh ti tsisuyiyanlhavne ts'ivee, ti nivô'meshemjop ts'ivee. 

15Pa nôqueesh, vena yifanishesh, ti tôlhyi' ti jasnatshem pa is na Jerusalên shi' na 

Judá. Pa lhe'naa ti ya aj na ca anjova'yelh'in. 

16Cavôque yajateesh ca asnatshelh'in: Yajateesh ca at'eshelhem pa yijô' pap'elh, 

asclaneshelhshi pa yivo'yeshch'e shi' ca aychavalhshelha pa vatpiiyash jan 

chiyisclan'ech'e papu; 

17ya aj ca ateshiyanelh pap'elh pa ya aj ca anôôlhjônchatelhem pa'na. Lhayaash ti 

jacônitshi lhacôm'a cavôque. Yivaatsha, ya Lhcaanvacle, lhech yônashesh.” 

18Pa Lhcaanvacle yaash pa t'unaj pa niyôjieshyi, ti yit'eshyam: 

19“Java lht'ayipcuyanelhshi jive'clas ti yichatjulh, ti ve'lhanôjesh, ti napu'yama shi' ti 

napu'nôjesh pa chincayôjatey jayu pa lhjunash pa vatshami, ti vatc'usiyashesh'in ti 

c'usemvatsham'in japi tôlhshaam na Judá. ¡Enelh avaatsheelh pa yijô' shi' pa 

vatpiiyash!” 

20Cavôque yit'esha pa Lhcaanvacle yaash pa t'unaj: “Jôjjeclay ninamjam jayu papi 

nivacle shi' papi tsitenas'e pava us yitsates. 

21Pa lhechesh papi tsitenasshi pa ve'lha yitsaat pa yiyôji'a jayu pap'elh, pa yit'esha 

jayu: ‘¡Anshi'a'elh ca shtavoolheysha'ne pa Lhcaanvacle yaash pa t'unaj ca 

sht'aalhshelha ca nanjutjoom pa is!’ Vooy pap'elh yit'esh jayu ca nicuulhtaj: 

‘¡Yivaatsheelh vitsha jôquelhey jayu!’ 

22Pa namjam jayu na Jerusalên papi acloj lhtachifas shi' papi yaash pa t'ajôôj 

lhtachifas, ti vooysha'ne pa Lhcaanvacle yaash pa t'unaj ti t'a'lha jayu ca nijutem pa is. 

23Pava lhech nalhus, napu'nôjesh jayu pap'elh vena tôlhshi' ti t'acumeshch'e jayu lhpa 

t'uyjatshi pa ve'lha judío ti yit'esha jayu: ‘¡Jen ti javo'elh'ach'e, lhayaash ti jape'yeelh 

pa Dios ti yielh'ajop!” 

Zacarías 9 

Pa lhantôyitsjayash papi vatachifas chitajulhshi 

1Cavôque lhclishaya pa Lhcaanvacle ti t'ajuyeshjulh ja vatavtsateyish Hadrac shi' ja 

yitsaat Damasco: Java yitsates yi'shi' ja Siria yitsôt'ajesh pa Lhcaanvacle, jan 

lhjunashesh lhacôm'a jap'elh t'ajô'jeshamsha'ne napi Israel lhavos. 

2Yitsôt'ajeshelh shta ja Hamat, tajulhshi java lhech'e yitsates, shi' shta ja Tiro shi' ja 

Sidón lhacôm'a java lhfanishelh lhavach. 

3Ja Tiro yisnateshch'e java yijôt'as, pa yaclôpju pa clesanilh cojiyaj shi' pa clim ja 

lhanfanash ja ayisjan ti chiyaclôpju. 

4Taj ti pa Lhcaanvacle nijôclesh jayu lhacôm'a, pa yujamc'oya jayu lhacôm'a pa uj 

tovôc java lhavanjas, pa napjun jayu lhacôm'a pa yitsaat. 

5“Meelh ca nivantaj japi yie' ja yitsaat Ascalón, pa nanjovaychat'in jayu. Ja Gaza pa 

uja'esh ca niclôyit jayu vitsha, pa ameem jayu pa lhcaclecleyash'in japi yie' ja Ecrón. 

¡Vooy ja Gaza pa ameem jayu pa lhanvacle, vooy ja Ascalón pa ama papu ca 

tsitenajee! 

6Vooy ja Asdod yi'shi' jayu papi vanacshen pa lhjunash, pa lhech lhjunash ti 

jachajshicham jayu japi vanunat japi filisteos. 

7Pa jayjatesh jayu java lhashic ja t'asjaan mônlhashi lhavoyey ti tuj ts'ivee, shi' java 

lhtsevte ti tujesh java vatcôs chishiyan. Taj ti japi lhech nivacle caaj jayu papi 

yamônlheesh; pa yamey jayu jan lhjunash japi yie' na Judá, vooy japi Ecrón lhavos 

lhjunashjulh jayu japi jebuseos. 

8Vooy yivaatsha jaych'anesha jayu ti jayvayeem japi tsitsô'tajesh yiey pa ca 

natjuytajshi. Ja lhcômclôy'in tanca mapecleyjop jayu ca natcômclôy'in, lhayaash ti 

yivaatsha ti jovalhesh'apee nava yitôsjey.” 

Pa nijooylhach'e lhanvacle papi Israel lhavos 

9¡Ansham'in jum yitsaat Sión! ¡Ishjanesh pa ashami, yitsaat Jerusalên! Na anvacle 

nach'ay, yivo'yeshch'e shi' ti côvjonaj, taj ti vanits'aclayan, ti yi'apee pa cuvôyutaj, ti 

lhô'sesh lhpa cuvôyutache. 

10Lhavaatsha yipôcjetsha'ne jayu pava lhcaletas japi yie' ja Efraín, pa yiclônsha'ne 

jayu pava cuvôyu yiey na Jerusalên shi' pava clutshes t'ajuya pa vatvatclônjayash. Pa 

chayemjulh jayu pa vatpiiyash napi vatachifas pa lhanvacleesh jayu java tovjôy, yiey 

ja tovôc Éufrates pa nanjooylha ja yôj'esha'ne na cotsjaat. 

Chiyachajeyc'oya papi Israel lhavos 

11Navôque yit'esha pa Lhcaanvacle: “Na Jerusalên, tôlh'ejop pa vatvoyey ti 

chiyisclaneshvatich'e, yivaatsha jayjatch'e jayu lhpa t'itsech amqu'e pa yinôôt papi 

t'ôcfasha'ne ti yich'e' tasham. 

12¡Avaatsheelh, alhancumteseshelh ti ninvô'mesh ti lhavatjumteelh'in, atpecle'lhey na 

lhijôtjatelh! Pa jayeetshelh'a ti jajutelh'ay jayu ca avsiseelh pa napu'eesham pa 

t'ajô'jesh ca chinclôyit. 

13Lhayaash ti yiclutsesheshjop pa vatvatclônjayashesh na Judá, ti janshi'jop ti 

yic'ôjeesh, na lhech Efraín. Avaatsha, Sión, yiclesataj'ash jayu, pa jajuyjatjulh jayu 

napi acleselh japi lhcles japi yiey ja Grecia.” 

14Pa Lhcaanvacle nôclitesh jayu napi lhchifas; ti tlhiyjônesh jayu java lhc'ôjey pa 

nachinshisha'ne. Pa Dios, Lhcaanvacle, yifuyuqu'ejop jayu lhpa vat'ônjanche ca 

ninatajey pa nôvji' jayu pava lhavimitasesh tôlhey na fiyatjulh. 

15Pa Lhcaanvacle yaash pa t'unaj tavayem jayu japi yitsôt'ajesh, japi lhech 

t'ôsch'ec'oyaan jayu pava utes lhcatôsjeyesh papi caajem pa lhfin pa yivômjatsha'ne 

jayu papi nilhc'utsfasa; pa yiyôjisha'ne jayu pava lhavoyey lhjunashejulh pa ôtjayetas 

t'i', pa tapooj jayu pa lha'yasha ja ujqu'e' tacfeey, jan lhjunash java chiyc'uyanesh ja 

itôvat'esh. 

16Pa lhech nalhu, pa Lhcaanvacle lh'Dios yilhjen jayu napi lhchifas jan lhanfanash 

java vatôclôy tashinshtas, pa yipjumtsiyan'apee jayu papi yitsôt'ajesh yiey na 

lhavtsateyish lha'yasha java isis utes nôcshi'sha'ne. 

17¡Uj ti is'e' ti lhasnôyech'e pa vatavtsateyish! Ti yaash pa trigo shi' pa ôtjayetas t'i', 

vooy napi cascanich'acsha'ne shi' napi cascalhutsjayech pa lhasnôyjaseesh jayu ca 

nitônt'astajshi jayu. 

Zacarías 10 

Pa vatfaclech'esh ti chivashan 

1Aalhshelha pa Lhcaanvacle pava tsha'nuclesh ti shnôvôp, vooy pa Lhcaanvacle, pan 

yivclanjat pava tachinshi, pa yashjat jayu ca nanchentajelh'ay, pa yuntey jayu 

lhacôm'a pava yitjatas yiey pava jotoy. 

2Pava chiyclishiyanesh pava chiydiosiyan cuts'ajis, shi' ti yôôlhjôn'in pava yi'van papi 

chivitôyjayansha'ne. Pava chayeshlhach'e pava lhtsamatas ampa ca nitô'lha, vooy pava 

lhclishayesh ti vancashanat'in pa cha'lheesh. Pa lhe'naa papi lhtachifas ti yilhunsha'ne 

jan lhjunash java vataclôy tashinshtas, ti amjop papu ca niclôvalh. 

3Lhe'naa ti yit'esh pa Lhcaanvacle: “Na yivôc'a chinapjunesh napin yiclôvalhtaj, pa 

jivalha jayu japi vanôyintajc'oyaan napi yichifas.” Pa Lhcaanvacle yaash pa t'unaj, ti 

vanujumatsenesh napi yitsôt'ajesh, napin tôlhshaam ja Judá, pa jajôneyjop jayu java 

lhclôy cuvôyu t'ajuya pa vatvatclônjayash. 

4Napi lhech tôlhshaam jayu lhpa Utej T'afcato'esh, lhpa Chiytsemajc'oya pa tsha'nuvo, 

shi' ti Clutsesheshjop pa Vatvatclônjayash. Napi lhech tôlhshaam jayu lhacôm'a papi 

vanôyinc'oya ts'ivee. 

5Lhjunashjulh jayu japi c'afoquelhay ti yiey pa vatvatclônjayash ti t'ôsshiin pa ayisjan 

yiey pava lhcaavjuclesh; pa t'atshaay jayu ts'ivee, lhayaash ti yi'jop ts'ivee pa 

Lhcaanvacle, pa yivapenjat'in jayu papi cuvôyuyjas. 

6Pa yit'esh pa Lhcaanvacle: “Yivaatsha jajutem jayu pa t'unaj japi tôlhshaam ja Judá 

pa c'alhjenesh jayu japi tôlhshaam ja Josê. Pa jajo'c'oya jayu ti jachajey na lhavtsaat, 

lhayaash ti jaycavts'aclayesh japi lhech. Vapecleyjop jayu ts'ivee yiey jan lhjunashesh 

ti lha'yasha ca ama pa ca yifanisheesh ti japun, vooy yivaatsha ya Lhcaanvacle ti 

lh'Diosyish, pa jaych'aneshjulh java t'a'lheshyi. 

7Na Efraín lhjunashjulh jayu pa yifiiy. Pa nishamesh jayu pa lhcachi' jan lhjunash ti 

chiyôji' pa ôtjayetas t'i', ca nivantajesh japi lhcles pa nishamesh jayu vitsha. ¡Pa 

yamqu'een jayu pa lhcachi' pa t'ishami tôlh'ejop pa Lhcaanvacle! 

8“Yivaatsha jayôney jayu pa janayjatvane ts'ivee, lhayaash ti apis ti c'alhjensha'ne. 

Vapecleyjop jayu ti yaash pa t'ajôôj yiey jan lhjunash ts'ivee jav'elh nalhus. 

9Yivaatsha jacatsônjatshiin napi vatachifas taj ti, lha'ma tostajey ti naychavalhyiy'in 

jayu, pa ve'lha pa nalhu pa tapecyiin jayu papi lhcles. 

10Jachajc'oyaan jayu ja Egipto, pa janachajc'oyaan jayu ja Asiria, pa jachajey'in jayu 

ja Galaad shi' ja Líbano, pa yaash jayu ts'ivee pa amc'oya jayu pa ca nôv'e' napi lhech. 

11Yichey pacham jayu ja uj tovôc yiey ja Egipto, pa jaclônshamc'oya jayu java usch'e 

ja tovôc. Pa qu'imjatc'oya jayu ja tovôc Nilo yiey ja apatoj'ech'e, pa 

javômjatsha'nec'oya jayu pa lhnunatsjayash ja Asiria pa lhech c'ôjat'e jayu pa t'unaj ja 

Egipto. 

12Pa jajutem jayu ts'ivee pa t'unaj ca nivoqu'e ts'ivee na yey. Yivaatsha, ya 

Lhcaanvacle, jajut'am nava yiclishay.” 

Zacarías 11 

1¡Ancat'ey, Líbano, nava acashiclesh, ti yivutuyanch'e na itôj nava a'shintincutacuy! 

2¡Ap'elh'in, aacjuy pinos, lhayaash ti yafalhch'e java shintincutacuy, lhayaash cava isis 

aacjuy ti nôjqu'e'in! ¡Afshiyelh'in, aacjuy encinas, yiey ja Basán, lhayaash na yitayish 

ti yafalhch'e! 

3Asitseneshelh ti lhapelh'in napi tashinshtas lhavos, lhayaash na lhasnôyech yitjatas ti 

chiyvômjat. Chiypeya' ti tôcjôtin'in pa jump'uvalhjetaj, lhayaash na lhasnôycheyash'e 

na Jordán ti chiyvômjat. 

Papi napu' tashinshtas lhavos 

4Cavôque yit'eshayam pa Lhcaanvacle yi'Dios: “Aclôvalh nava tashinshtas ti 

nôôclhaac'oya ti chiyclônsha'ne. 

5Papi tcashayey'in ti yiclônsha'ne'en pa nintanaychavalhesh ca natmenesh lhavach, 

vooy papi tcashayesh'in pa yit'esh'in ts'ivee: ‘¡Shtanshmeshelha pa Lhcaanvacle ti 

shincônatshiin!’ Nilhecha papi yitsôt'ajtajesh ti yiclôvalh ca natcavts'aclayesh pava 

lhech. 

6Pa lhech yifanisheeshem ti tanca yachajeyc'oya jayu ti jaycavts'aclayesh papi lhech 

yie' na vatavtsateyish, pa vooy ca janchentajsham papi ve'lhee ts'ivee lhavelhavot shi' 

pa t'unaj pa lhanvacleesh ts'ivee. Papi lhech tif'e' jayu yiey na vatavtsateyish, pa tanca 

yilhjenesha'ne jayu papu pa t'unaj. Yivaatsha, ya Lhcaanvacle, lhech yônashesh.” 

7Pa lhechesh pa janujumatsenesh pava tashinshtas nôôclhaac'oya ti chiyclônsha'ne. Pa 

janujumatseneshc'oya papi tcashayeshvaneen. Pa javooy java napu' vatc'u'jop: Ve'lha 

ja yiqueyeshjop “Tavelhiy” vooy jeelh yiqueyeshjop “Yamvatsham”. 

8Pa ve'lha jive'cla ti javômjatesh japi pu'jana tashinshtas lhavosesh ti yi'amiyanyam pa 

yinichaclanjayash shi' ti tsicôntayana. 

9Vooy java tashinshtas ti jayeetsha: “¡Tanca c'achajelha ca naclôvalhelh avaatsheelh! 

¡Ti caaj papu ti nivafjatsu, pa ninvaf! ¡Ti caaj papu ti vacuclôn'in, pa vacuclôn'in! 

¡Vooy papu ti mônlhataj'e pa tuj pav'elh!” 

10Pa lhechesh pa jaycum'ejop na yic'u'jop lhey “Tavelhiy” pa japôcjetshi ti janôclitesh 

ti jayjat'e ja chivatpeya'shelh pa Dios yivclanjatem lhacôm'a papi vatachifas. 

11Pa lhech nalhu ti jayjat'ec'oya ja chivatpeya'esh, vooy japi tcashayeshvaneen pava 

tashinshtas pa tsiclôvalhesh, pa yitôôysha ti lhech pa Lhcaanvacle ti tasinô'yesh java 

jasnatshem. 

12Lhechesh pa jayeetsha: “Ca nitajulhtajey'am pa ashayanyam na yica'nalhu; ca 

amtaja, pa ya aj na.” Pa lhechesh pa tsishayanesh java treinta tinshanjas climsha'ne. 

13Pa yit'eshyam pa Lhcaanvacle: “Acuumjulh navôque tinshanjas ti chinashayanesh 

t'ajuya ti lhatcum'in pa u'esham ja vatcaqueclitô'esh yiey na vatishjanjavat. 

14Pa nijooylhach'e ti japôcjetshi ja napu'eyshi vatc'u'jop lhey “Yamvatsham”, pa 

nôque lhjunash ti chiyvômjatshic'oya ti lhtatvelhayetajelh na Judá na Israel. 

15Pa yit'eshyam pa Lhcaanvacle: “Nôqueesh pa ataasnatesh jan lhfanishlhavach pa 

tashinshtaj lhavo' ampa ca naychavalh. 

16Lhayaash ti c'avoyaneshjop jayu nôque vatavtsateyish ti tanca naychavalha jayu 

pava tashinshtas vacuclônvatsham'in, ti tanca nivooy jayu pava tastay'in, pa 

ninfetetsiyanesh jayu pa lhavo'mat, pa nincunjan jayu pava nincont'as, pa tuj jayu pa 

t'asjaan pava yaash ti yôtes pa tan jayu ca nivô'mesh pa'na pava lhech pa 

niclanshisha'ne jayu pava lhafjus. 

17¡Shiya'lhavach napi lhavostajesh ampa ca nitô'lha ti yivôôm pava lhclôy! ¡Ti 

chit'ôvôôsshey pa clesataj pa t'ituuc shi' lhpa lhtôsej lhfayishey! ¡Ti clôjôjqu'e pa 

t'ituuc pa tulhshi' lhacôm'a lhpa lhtôsej!” 

Zacarías 12 

Ti chivashan pa Jerusalên 

1Nôque lhcli'sha pa Lhcaanvacle napi Israel lhavos. Pa Lhcaanvacle, pan nic'aatsham 

na nalhuyish, pa yan'e' pa lhtatsuqu'esh na cotsjaat, ti yijutem pa lhamônlhajayash pa 

nivacle, yit'esh: 

2“Jasnateshjop na Jerusalên pa ve'lha vat'iyôjatshiyesh pa ôtjayetas t'i' pa 

qu'etsjetesha'ne jayu lhacôm'a napi vatachifas tajulhvatshi. Meelh ca chinatfaytajop na 

Jerusalên, pa chint'eclet'a shta nav'elh yitsates yi'shi' na Judá. 

3Pava lhech nalhus vena yifanishesh jayu na Jerusalên pa jajôney lhpa utej ti caclec ti 

t'ajuya lhacôm'a napi vatachifas. Pa javo'matanesha'ne jayu pa ca nôôvtaj'e papu ca 

natcuumtaj'ôcji. Lhacôm'a napi vatachifas ve'lha tanu'ejop jayu ca natjuyjulh na 

Jerusalên, 

4pa lhechesh pa janjovaychat'in jayu lhacôm'a pava lhclôy cuvôyu pa 

jacôccheyansha'ne jayu papi cuvôyuyjas. Pa janujumatseneshjulh jayu napi tôlhshaam 

na Judá, pa jataclujuyansha'nec'oya lhacôm'a java lhclôy cuvôyu napi vatachifas. 

5C'oya ca nivantaj côque napi lhanvaclesesh na Judá pa yit'eshvaneen jayu: ‘Pa 

Lhcaanvacle yaash pa t'unaj lhech pa lh'Dios napi yiey na Jerusalên, pa lhech yijutem 

pa t'unaj.’ 

6Pava lhech nalhus jasnateshjop jayu napi lhanvaclesesh na Judá ca lhjunashajulh pa 

lhajuuc ti yichesh ti yiesham java yeclôy, jan lhjunash pa itôj ti yamesham pava 

lhsashay pava lhay. Pa tif'e'c'oya jayu pa lhfayish shi' pa lhch'amiyish lhacôm'a napi 

vatachifas tajulhshi, pa lhan'e napi tsitenas'e na Jerusalên pa yie' ts'ivee jayu shta na 

lhavtsaat. 

7“Taj ti jajutsjatey yivaatsha, ya Lhcaanvacle, ti c'alhjenesh jayu jat'ajôôjamsha'ne na 

Judá, pa jaspa tanca nitô'lhesham pa t'ashjayashesh japi tôlhshaam ja David shi' japi 

tsitenas'e na Jerusalên ca na'sheshc'oya nap'elh tôlhshaam ja Judá. 

8Yivaatsha, ya Lhcaanvacle, jayvayeemjulh jayu napi yiey na Jerusalên. Vooy napi 

yaash ti nincontas napi lhech t'unvatsham'in jayu jan lhjunash ja lhcaanvacle David, 

vooy japi tôlhshaam ja David pa lhjunashajulh pa Dios, jan lhjunash ja lhángel pa 

Lhcaanvacle ti yie' t'ajuyish ts'ivee. 

9Pava lhech nalhus javômjatsha'ne jayu pa ca nôôvtaj'e napi vatachifas ca nit'ecletaja 

na Jerusalên. 

10“Jôtsiy'apee jayu pa vat'isiyasha'ne shi' pa t'alhjayash japi tôlhshaam ja David shi' 

napi tsitenas'e na Jerusalên. Pa lhechesh pa yiclôvalhvatam jayu jan yitsefesham 

ts'ivee, pa aôytejem jayu ts'ivee shi' ti yôyan jayu na lhech jan lhjunash ti vaf pa 

vataôs lhna'sheesh, ja't'ajesha pa vataôs c'utsa'jesh. 

11Pa vaclanem jayu na Jerusalên pa yaash ti aôytejem, jan lhjunash ti aôytejem ti 

yôclôjtaj pa chiydiosiyan Hadad-rimón yiey ja tshim'ech'e ja Meguido. 

12Ve'lheesh'e ts'ivee pa t'ajôôjamsha'ne ti aôytejem jayu na vatavtsateyish: japi 

tôlhshaam ja David shi' shta japi lhjayas; japi tôlhshaam ja Natán, shi' shta japi 

lhjayas; 

13japi tôlhshaam ja Leví, shi' shta japi lhjayas; japi tôlhshaam ja Semei, shi' japi 

lhjayas; 

14pa lhech lhjunash shta lhacôm'a jap'elh t'ajôôjamsha'ne ti ve'lhajop ts'ivee, shi' shta 

japi lhjayas. 

Zacarías 13 

1“Pava lhech nalhus pa janc'atc'oya jayu pa yinôôt ca jaspa nivaatcleshesh pava 

lhsasch'e shi' pava niysisa lhfanishlhavach japi tôlhshaam ja David shi' japi tsitenas'e 

na Jerusalên. 

2Yiey nan tuc'a'e nôque vatavtsateyish javômjateyc'oya jayu java lheyis java 

chiydiosiyan, pa jaspa tanca chinetôn java lhech. Shi' shta ti jayjatshi jayu na 

vatavtsateyish japi chiytôyjataja pava vaclan shi' java tôyjes. Yivaatsha, ya 

Lhcaanvacle, jajutelh'am nava yiclishay. 

3“Pa lhechesh, ca nicaajtaj papi yen ca nachayeemjulh, papi yitsôt'ajesh lhnavot ti 

tactsôôy, yit'esha jayu: ‘¡Avaatsha lhavaf, lhayaash ti lhcôt'ata pava acuts'ajinôc ca 

lhclishaya pa Lhcaanvacle!’ ¡Vooy papi lhnavot lhavaatsha pa nicafômjane jayu 

tôlh'ejop pa lhfanishlhavach ti chiytôyjatajulh pava vaclan! 

4Pava lhech nalhus papi chiytôyjata pava vaclan pa vapenesh jayu pava yi'shi' lhtô'vat 

ti chaytajulh. Ni ve'lhaa papu ca nijôts'ôclôn'in jayu ti lhclô'vat'esh pava tnôjichey 

papi chiytôyjata pava vaclan, 

5pa ve'lhaae ts'ivee ti yit'esh jayu: ‘Niyalhecha ca chinastôyjata pava vaclan, ya lhech 

vatcôvjiyanjayash yivo'. Tôlhesh'e ti yataôvclaj ti jaycumesh'in ja vatca'c'ovat. 

6Ca nicaajtaj papi tay'ôtsjanesh: ‘¿She lhavo'matas navôque yiesh na avu'vat?’, pa 

lhech yit'esh jayu ca nicuulhtaj: ‘Lhcavomatas'yish japi yic'utsfas yiey ja lhajpôyich.’ 

” 

“Pa Lhcaanvacle yi'Dios” 

7Pa Lhcaanvacle yaash pa t'unaj yit'esh: “¡Aneetsham, clesataj, pa ajuyjulhyam na 

yicavo'esh tashinshtaj lhavo' shi' ca ajuyjulh na jatanefenelh! ¡Aclôn na tashinshtaj 

lhavo', vooy nava lhclôy pa nicatsôn'in jayu, japecleyjop jayu ti jayjuyjulh nava 

tashinshtas! 

8-9Vafsha'ne jayu papi napu'esh ti pu'janasham pat'ajô'jesh napi tsitenas'e nôque 

yitsaat: ve'lheesh jayu papi mônlhasha'ne papi pu'jana'esh pat'ajô'jesh. Vooy papi 

mônlha pa janapjunesh jayu pa itôj pa ja'isiyanesh jayu jan lhjunash ti chiy'isiyan pa 

clesanilh clim, pa jat'eesh jayu jan lhjunash pa clesanilh cojiyaj ti chiyt'eesh. Pa 

lhechesh japi lhech pa tônyiy jayu ts'ivee, vooy yivaatsha pa jacuulh jayu. Pa 

jayeetsha jayu ‘Yichifas’, vooy japi lhech yit'esh jayu ca nascuulhtaj: ‘Pa Lhcaanvacle 

lhech pa cas'Dios.’ Yivaatsha, ya Lhcaanvacle, jajut'am nava yiclishay.” 

Zacarías 14 

Pa yôj'esha'ne lhcôvjoyash pa Jerusalên 

1Palha nach pa lhnalhu pa Lhcaanvacle, ti chivacôtsônesh'in jayu pava ajôcjanjateselh 

avaatsheelh. 

2Pa lhech nalhu tayeshvane jayu pa Lhcaanvacle lhacôm'a papi vatachifas ca jaspa 

nivôtclônelhsha'ne na Jerusalên. Pa yash'apee jayu na yitsaat, pa yivômjatsha'ne jayu 

nava ajpôyjey, pa chintatcayôjesh jayu napi ajayaselh, pa chiychaj'in jayu ti 

lhancumtesesh papi pacham napi tsitenas'e. Pa lhapa' jayu papi ca mônlhaa'e. 

3Taj ti nijooylha jayu ti yichey pa Lhcaanvacle pa natjuyjulh napuque vatachifas, jan 

lhjunash ti vaclan pa nalhu pa vatvatclônjayash. 

4Pa lhech nalhu pa Lhcaanvacle pa yiyitsjatesh'e jayu pava lhafoc lhja utiyuc yiey ja 

Olivochat, yiey na t'ajuyish'e na Jerusalên, yiey na lhum'ôcjinucjulh. Yiey pa uj 

tshim'ech'e tôlhey jayu na lhum'ôcjinucjulh pa yitsavalh jayu na nuutch'ejulh, pa 

yicatsônjatsham jayu ti napu'jam lhja utiyuc yiey ja Olivochat. Pa ve'lha t'iya'esh pa 

tac'uyjulh jayu na fchenajjulh vooy peelh t'iya'esh tac'uyjulh jayu na fiyatjulh, 

5vooy avaatsheelh lhclôtelhc'oyaan jayu pôque tshim'ech'e ti yicaavjuyan pava uticuy, 

pa lhech yamey jayu ja yitsaat Azal, yiey ja pachamey. Lhclôtelh'in jayu jan lhjunash 

lhapesh japi acchevot'elh ti yiclôtc'oyaan ti vaclan ja nayuuynayuych'e ti vanôyinc'oya 

ja lhcaanvacle Uzías ti chinvacleyanesh ja Judá. Pa nam jayu pa Lhcaanvacle yi'Dios 

pa nitanôycheelh lhacôm'a papi yivo'yeshch'esha'ne. 

6Pa lhech nalhu ampa jayu pa c'uy nilhecha jayu pa yicleshe, 

7ve'lhasham jayu pa lhech nalhu, ve'lhajop pa Dios ti yitô'ya. Pa lhech tanca vena 

lhjunashac'oya jayu pa nalhu pa tulh, lha'ma ca tulha'in ti lhetipa jayu pa vatqu'isjuyaj. 

8Pa lhechesh pa tôlhshaam jayu na Jerusalên pa yinôôt tajunshi, pa factsejch'e jayu ca 

clooptajeesh shi' ca shnôvôptajeesh, vooy pa pacham t'ajuysham jayu ja uj tovôc yiey 

na lhum'ôcjinucjulh vooy peelh pacham pa natjuysham ja uj tovôc yiey na 

nuutch'ejulh. 

9Pa lhech nalhu chinvacleyanesh jayu pa Lhcaanvacle lhacôm'a na cotsjaat. Pa lhech 

Lhcaanvacle ve'lhajop jayu, pa ve'lhajop jayu shta pa lhey. 

10Lhacôm'a pa vatavtsateyish pa vena lhjunash jayu ca natvashaych'e, nitô'lhesh'e na 

Geba pa namey ja Rimón, fiyatjulh na Jerusalên. Na Jerusalên pa tojachisham jayu, pa 

chintavtsatey'e jayu na lhech'e nitôôlhshey ja Lhcashi'esh ja Benjamín pa namja ja 

Lhashi'esh lhja T'afcato'esh (jan yie' lhapesh ja Apis Lhashi'esh) nitô'lhesh'e shta ja 

tojquisham jpôyich yiey ja Hananeel pa namjey ja chinilheesh ja lhcape ja 

lhcaanvacle. 

11Jech, na Jerusalên chiyivtsatey'e jayu pa tanca t'ôyi'sheey ca chinvômjat. Vooy papi 

tsitenas'e yijô' jayu ti mônlhasha'ne. 

12Taj ti papi vatachifas ca natjuytajulh na Jerusalên, pa Lhcaanvacle pa ya'shesh jayu 

ti yivalha: vooy papi lhchifas pa lhocji jayu pa t'asjaan ti ninvafsha'ne, shi' shta pava 

lhtôsjey lhoctashamsha'ne jayu shi' shta pava t'ach'acjes. 

13Pa lhech lhnalhu pa Lhcaanvacle pa nijovaychat'in jayu. Pa ve'lha ts'ivee ti t'acum'e 

jayu pa t'ituuc papi lha'yavot, pa yanchishamneejop jayu pa t'ituuc ti t'ajuyjulh pap'elh. 

14Pa lhechesh pa vatclôneelh jayu vitsha na Judá na Jerusalên, pa yichajc'oyaan jayu 

papi vatachifas tajulhshi pava yaash lhcaqueclitôyesh clesanilh clim shi' pa cojiyaj shi' 

pava t'uyjatshiyis. 

15Pa lhech ti yiclôyit ti natsham papi nivacle pa natsham jayu shta pava lhclôy 

cuvôyu, pava maclicôc, pava camellos, pava cuvôyutas shi' lhacôm'a pava yaquisetes 

yiey pava t'ichavtes papi nilhc'utsfasa. 

16Ca nôjtajeshch'e côque papu ca mônlhatajasha'ne papi lhtachifas ti 

vatclôneelhsha'ne na Jerusalên pava yincôpes jayu ca nôclôj pa Lhcaanvacle, pa 

Lhcaanvacle yaash pa t'unaj, pa nasnateshjop pa lhc'usiyashesh pava Lhajpeclevtes. 

17Ca nicaajtaj papi vatachifas yiey na cotsjaat ca ninôctajeey na Jerusalên ca nôclôj pa 

Lhcaanvacle, pa Lhcaanvacle yaash pa t'unaj, pa tanca ninash'e jayu pa tsha'nu yiey pa 

lhcootsjat. 

18Ca ninôctajeey japi Egipto lhavos, vooy pa Lhcaanvacle pa yivalha jayu, jan 

lhfanishesh'in pap'elh vatachifas ti ninôquey ca nasnatesh pa lhc'usiyashesh pava 

Lhajpeclevtes. 

19Côque chiyivalhesha jayu ja Egipto shi' lhacôm'a papi vatachifas ti ninôquey ca 

nasnatesh pa lhc'usiyashesh pava Lhajpeclevtes. 

20Pa lhech nalhu, yamja jayu pava lhtinshiyesh pava cuvôyu ti chiyi'sesh jayu “Ti 

Chiyvenchatesh pa Lhcaanvacle”. Vooy pava tô'lhôsiyjop pa vatishjanjavat 

chiy'isinatem pan lhjunash pava tacfeyisesh ti chiyan'e' t'ajuyish pa itôvat'esh. 

21Lhacôm'a pava tô'lhôsiy yiey na Jerusalên yiey shta na Judá chiy'isinatem jayu pa 

Lhcaanvacle yaash pa t'unaj. Papu ca nôctajey ca nasnatajesh pa lhcufayjat, pa 

yicheneshjop jayu ca nitatayesh pa t'asjaan pava yaquisetes chiycufa'yesh. Pa lhech 

nalhu ampapu jayu ca lhavcashanjaseesh'e pa lhishjanjavat pa Lhcaanvacle yaash pa 

t'unaj. 

Malaquías 

Malaquías 1 

Pa lhencheyasha pa Dios papi Israel lhavos 

1Navôque lhclishay pa Lhcaanvacle ti chinôyôjem japi lhtachifas Israel lhavos ti 

tôlha'jop ja chiytôyjata pava vaclan lhey Malaquías. 

2Yit'esh pa Lhcaanvacle: “Yivaatsha qu'enelhsha'ne.” Taj ti lhteetshelh ti 

lhasculheelh: “¿Ta lhjunash ca nastôyeshelh ti lhtsenelh?” Pa yicuulh pa Lhcaanvacle: 

“Qu'enelhsha'ne jan lhjunashesh ti lhtatvelhavot'elh ja Esaú ja Jacob, ti jen ja Jacob 

3ti japun ja Esaú. Ja lhavtsateyishesh ja Esaú ti utichatch'e vena yifanisheshc'oya ti 

am'e pa'na, java yitsôt'ajesh ja cotsjaat tsi'shaesh java yaquisetes yalha nashch'een.” 

4Vooy japi edomitas, japi tô'lha ja Esaú, ca niteetajesh ts'ivee: “Apis ti 

shinaflhitelhch'e, taj ti janich'ayanelhch'e jayu napi catsichifas”, vooy pa Lhcaanvacle 

yaash pa t'unaj pa yit'esha ca nicuulhtaj: “Japi lhech yinich'ayanch'e jayu taj ti 

yivaatsha javômjatsha'ne jayu shta. Vooy ja lhavtsateyish chineyiyanesh jayu 

‘Vatavtsateyishesh pa Niysa'’ chiyeyiyanesh shta ‘Vatachifas ôyjôlhôyech'esh ti suya 

pa Lhcaanvacle’.” 

5Avaatsheelh lhavanshelh jayu nava atôsjeyelh, pa lhteetshelh jayu: “¡Pa Lhcaanvacle 

chiyashjatjop ti yamjam java yôj'esha'ne na cotsjaat Israel!” 

Pa Lhcaanvacle yiyôjieshaan papi vatcasinôc 

6Pa Lhcaanvacle yaash pa t'unaj yit'esha japi vatcasinôc: “Papi vatacles tach'anjulh 

papi lhnavot, vooy papi vatcavos yivijatanjulh papi lhanvacles. Taj ti vooy yivaatsha 

a'Tata'elhyish avaatsheelh, ¿ta t'e lhayaash ti ni'ach'anelhyijulh? Ya lhech 

Anvacleelhyish, ¿ta t'e lhayaash ti ni'avijatanelhyijulh? Avaatsheelh lhtsapunelh pa 

lhteetshelh'in: ‘¿She t'e pa c'apuneshelh?’ 

7Avaatsheelh lhanchaje'lhey'in na yi'itôvat'esh lhpa yucuve tcôclôy, pa mônlheesh ti 

lhtay'ôtsjaneshelh'in: ‘¿She pa lhech cac'ôctiyanshelh?’ Avaatsheelh lhascôctiyanshelh 

ti lhaychavalhelhey na yi'itôvat'esh ti chiyapun 

8ti ampa ca sasa ti lhanjuteelhyiy pava yaquisetes taclujuy, pava ancojoy ja't'ajesha 

pava tayashaysha'ne.” ¡Moojelh, ca acha'jelhey japi lhanvacleyanelhsha'ne! ¡Pa 

avanshelh ca natcuumjulh japi lhech ti yacôn ti lhts'ô't'esh! 

9A'lhelhajop pa Dios ca natcavts'aclayeshjoo. Taj ti ca lhech afanishtajeeshelh pava 

acufayjateselh, pa ya aj ca alheclôjeshelh pa Dios ca nanshameshelh'a ca 

natcumeshelh'ajulh. Pa Lhcaanvacle yaash pa t'unaj yit'esh: 

10“¡Coostaja ca nicaaj avaatsheelh papu ca nip'o'ey nava lhashic na yishjanjavat, ca 

jaspa ya aj ca napecleyjop ca chinvutuyanesh atesha pa itôj na yi'itôvat'esh! Lhayaash 

ti ninasshameshelh'a avaatsheelh pa tanca yicuumjelh'ajulh pava acufayjateselh. 

11Lhacôm'a japi vatachifas yiey na cotsjaat ti tach'anyijulh; lhacôm'a pa nash'e ti 

yitseclôlheyjop pa acôjqu'e pa lhniish ti tsôclôjesh shi' ti yivclanjatyam pava isis 

lhcufayjates. 

12Pa vena ajunashelh, avaatsheelh lhascôctiyanshelh, ti lhaychavalhelhey na 

yi'itôvat'esh ti yijuyjavat'esh ti chiyapun, ti chiyapunc'oya shta pa vatôc ti yi'apee. 

13Avaatsheelh lhteetshelh'in: ‘¡Yivaatsheelh palha tsulhôselh'e lhacôm'a cavôque!’ Pa 

lhtsapunelh shta. Pa mônlheesh ti lhaychavalhelheyjop ca nasshamitjat jayu ti 

lhnachelh ti lhastiseshelh pa yaquiset vatcutsjat, ja't'ajesha pa yiviincôquen, ja't'ajesha 

pa tayashay. 

14¡Niyaflhach'e pa jôts'ôclônjanaj ti nifactajyam pa yaquiset vatsjan tô'lha pava lhclôy, 

pa nijooylhach'e ti tsitisesh pa ve'lha sasshi! Yivaatsha c'aash ti ya Lhcaanvacle, ya 

lhech ti nijovayijulh napi vatachifas.” Nôque yit'esh pa Lhcaanvacle yaash pa t'unaj. 

Malaquías 2 

1“Nôqueesh, napi vatcasinôc, navôque t'ajuyelh'a avaatsheelh: 

2Avaatsheelh ca anc'ashamelhyam shi' ca ach'anelhyijulh. Ca ni'asnatajeeshelh, pa 

c'apôfiyujelh jayu. Ca na'ach'antajeelhyijulh, pa vena yifanisheelh'ash jayu, pa 

c'apôfiyujelh java isis ti chinacumjateshelh'in ti avatcasinôcshelh.” Nôque yit'esh pa 

Lhcaanvacle yaash pa t'unaj. 

3“Jajutelh'ac'oya jayu ja unajelh, pa c'ôôtjatesh'e jayu atacoclelh pa lhasamuc pava 

yaquisetes ti lhanchaajtajelh ti lhatcufaayshelh. ¡Pa chinujelha pa lhech samuc pa 

chinavô'melh jayu! 

4Nôque lhjunash pa natôôyshelha jayu ti jajutelh'am nôque vatyôjijat'esh pa jaspa ja 

vatpeya'shelh ja Leví ti tanca nivô'mesh ti yijôt'ajsham.” Nôque yit'esh pa 

Lhcaanvacle yaash pa t'unaj. 

5“Na javatpeyeeshelhjop pa vatmônlhajayash shi' pa vatpiiyash ja Leví. Jajutem 

t'ajuya ca nivijataneshyijulh shi' ca nanjova'yeshyijulh, jô lhech tanôcliteshyam ti 

nijovayijulh shi' ti tach'anyijulh. 

6Ja Leví vanqu'eyjatsjanesh pava yijô' pa amqu'e ja lhashi pa niysa'. Pa yamjam ti 

jamjelhvatjulh pa vatpiiyash pa acloj papi yinujatc'oya ca nasnatesh pa niysa'. 

7Côque tanyôjijayesh japi vatcasinôc ca neyjatsjanesh japi nivacle ca nantôfaacyish, 

pa lhacôm'a ti tajulhey ca nôqueshey japi lhech ca jaspa neyjatsjanesh, lhayaash japi 

lhech ti qu'eeyjanjasem pa Lhcaanvacle yaash pa t'unaj. 

8“Taj ti avaatsheelh, a'vatcasinôclelh, vena lhatjuyeelhshic'oya na is nôyish; vooy java 

lhavanqu'eyjatsjanôc nicôtjateshch'esha'ne japi acloj. Pa lhech ajunashelh ti 

lh'sasinatelhvatich'e na javatpeyashelh ja Leví. 

9Pa lhe'naa, ti naanc'ashamelhyish, jô'tajesh ti t'eyjatsjantajelh japi nivacle pa tanca 

asclaneshelhshi lhacôm'a, pa javclanjatem jayu lhacôm'a napi vatachifas ca 

nav'ojiyanelh shi' ca napunelh.” Nôque yit'esh pa Lhcaanvacle yaash pa t'unaj. 

Pa nilhvoyjayasheeshch'e papi Israel lhavos 

10¿Tam'ey ti amjoom caslhacôm'a pa ve'lha Vatata, pa lhech Dios ti shinavclanjatelh 

lhacôm'a? ¿Pa ta t'e lhayaash ti shinteejshisha'ne pap'elh, pa shtasasiyanc'oya pa 

vatpeya'shelh pa Dios japi catsicchevot? 

11Na Judá ninvooyshemch'e pa Dios, pa yisnatchiyinesh pava lhfanishlhavach 

suych'esha'ne yiey na Jerusalên shi' na Israel. Na Judá yisasiyan'e na is'ôcji 

lhishjanjavat pa Lhcaanvacle ti yen, vooy japi nivacle yiey na Judá lhjayasesh papi 

ôcjeclôy yôclôj pava nidiosecla. 

12¡Coostaja pa Lhcaanvacle ca nivômjate'mey napi catsichifas napin yisnatesh'in 

cavôque matas, pa ca nôv'e' lhôn papu ti lha'ma ti nicha'jey'in pava lhcufayjates pa 

Lhcaanvacle yaash pa t'unaj! 

13Taj ti avaatsheelh lha'ma ve'lheesh lhasnatajeshelhjop'in: pa lhponteshelh'apee pava 

at'eclelh na lh'itôvat pa Lhcaanvacle, ti lhapelh'in pa ujesh ti lhtafshiytajeshelh'in 

lhayaash pa Lhcaanvacle tanca natcumeshelh'ajulh ca nanshameshelh'a pava 

acufayjateselh. 

14¿Pa mônlheesh ti lhtôy'ôtsjaneshelh'in ti ta lhayaash? Lhayaash pa Lhcaanvacle 

navan ti asasesha'ne na afaclech ti lhasnateshjop lhja ôcjeclô lhjan ajaya'esh ti 

anich'ayech. ¡Lhavaatsha ayôyjafacheesh, avaatsha lhanfacleem ti lhasclaneshi jayu! 

15¿Nilhecha t'e pa Dios ti ve'lha ti yisnatesh na vatvuvaat shi' pa vatsôc'ôclit 

lhshayc'u? ¿She pa yenesh pa lhech Dios? Vooy papi ca nitôôlhsham ca chin'isinatem. 

¡Anujumatseneshelh avach pa natsôt'ajeshelh asôc'ôclit lhshayc'u pa ya aj ca 

asaseeshelhsha'ne pa afaclech'elh ti lhasnatshelhjop papi ajayaselh ti 

anich'aclelhsha'ne! 

16Pa Lhcaanvacle lh'Dios napi Israel lhavos, pa lhech yaash pa t'unaj, yit'esh: 

¡Anujumatseneshelh avach pa natsôt'ajeshelh asôc'ôclit lhshayc'u, pa ya aj ca 

ninavo'yeeshelhch'e; lhayaash ti japun papu ti tayjop lhpa lhjaya, pa sats'a'sesh ti 

yisnatesh pa lhech niysa'!” 

Pa nalhu ti chiyisclanch'e 

17Pa Lhcaanvacle yulhôj'e ti tach'anshelh'a; ti mônlheesh ti lhtay'ôtsjaneshelh'in: 

“¿She pa shtat'eshelhaan ti jaspa yulhjôt ti tach'anjoo?” Lhayaash avaatsheelh ti 

lhteetshelhaan pa Lhcaanvacle ca nanshamesha papu ti yisnatesh pa niysa', shi' ca 

nanshamesh papi lhech. ¡Avaatsheelh na'alheclôjeshelh pa Dios ti yivo'yeshch'e! 

Malaquías 3 

1Pa Lhcaanvacle yaash pa t'unaj yit'esh: “Janchen jayu ja vanqu'eeyjatyam jaspa 

nasclanch'eyam pa nôyish. Pa Lhcaanvacle, pan lhavoolheysha'ne, pa yich'ôcji jayu 

tatsha ja lhishjanjavat. ¡Palha nach ja qu'eeyjanajesh na chivatpeya'esh jan lhenelh 

avaatsheelh!” 

2Taj ti ¿she papi iseemjop ca nit'unjulh pa lhnalhu ti nach? ¿She papi iseemjop jayu ca 

mônlhaae pa vatsavat'ec'oya? Lhayaash ca ninamtaj jayu pa lha'yashaa pa itôj, ca 

shin'isiyansha'ne; jan lhjunashjulh jayu ja favom ca nanclantajch'e pava 

casats'a'sesha'ne. 

3Pa Lhcaanvacle yi'shanejop jayu ca niisiyantaj japi vatcasinôc, japi tôlhshaam ja 

Leví, jan lhjunash ti chiy'isiyanesh pa clesanilh clim shi' pa cojiyaj pa itôj. Pa 

nanjooylha japi lhech ca isa'emjop jayu ca nicha'jey t'ajuyish pava lhcufayjatesem pa 

Lhcaanvacle, jan lhjunash ti yiisinatjop ti yisnatshem. 

4Pa Lhcaanvacle nishamsha jayu pava lhcufayjates na Judá shi' na Jerusalên, jan 

lhjunash ti nishamshaan jav'elh nalhus. 

5Pa Lhcaanvacle yaash pa t'unaj yit'esh: “Yivaatsha janachelh'ay jayu pa 

c'asclanelhch'e avaatsheelh. Pa lhech nalhu jatônôclitshem jayu ti jayjuyeshjulh papi 

vôntôyitesh ti vatvitôyjayan, papi nivôncavômjatsu, papi vancanôôlhjônchat, papi 

yicômclôquiin papi t'acuumvatsham'in, papi ôsch'acchey shi' papi ôftecles, papi 

ninasclaneshi papi vena tôlhshi' shi' papi ninasvijatanjulh. 

Pa t'iya'esh pava napu'nôjesh shi' pava vatcufayjates 

6“Yivaatsha ya Lhcaanvacle. Tanca vena yifanisheesh. Pa lhe'naa avaatsheelh, napi 

tôlhshaam ja Jacob, ti ninvôômji na ajunashelh. 

7Avaatsheelh lhtayelhjop nava yiyôjijates, nan lhjunash ti tanuc'oya japi acchevot'elh, 

ti ni'nen ca nanc'ashamsha'ne. Yivaatsha, ya Lhcaanvacle yaash na yunaj, lhech 

jayeetshelh'a: ¡Atpecleelhyi'in pa japeclelh'a jayu avaatsheelh! Taj ti avaatsheelh 

lhteetshelh'in: ‘¿Ta t'e lhayaash ti japeclelh'ay'in?’ 

8Yivaatsha c'aniy'ôseshelh: ¿Iseemjop t'e pa nivacle ti t'acutem pa Dios? ¡Vooy 

avaatsheelh lhatcuteelhyam'in! Pa mônlheesh ti lhtay'ôtsjaneshelh'in: ‘¿She t'e pava 

jaycuteshelh'ac'oya? ¡Vooy java napu'nôjesh ti t'iya'sesh shi' pava vatcufayjates ti 

lhatcuteshelh'in! 

9Jech, lhacôm'a napi vatachifas, lhacôm'a avaatsheelh, lhatcuteelhyam'in, pa lhe'naa ti 

c'apôfiyujelh jayu. Yivaatsha, ya Lhcaanvacle yaash na yunaj, lhech jayeesh. 

10Achaje'lhey'in pa t'iya'esh pa napu'nôjesh ca vatcaqueclitô'a'esh na vatishjanjavat, pa 

lhecheesh pa caaj jayu pa vatôc yiey na yijpôyich. Asc'alhtaneshelha cavôque, pa 

lhavanelh jayu ca janc'atajelhey'am nava vatovalhjavtesesh na vôôs pa jôtsiyelh'atapee 

nava yaash ti isis. 

11Tan jayu ca yivashanem pava tinvos ca nivômjat pava acavcalhjeselh shi' java 

avôtjayetacuyelh. 

12Lhacôm'a napi vatachifas yit'eshelh'aan jayu ti lhanshameelhvatsham'in, lhayaash ti 

caajelh'am jayu ti c'uselh'e'am na avtsateyishelh.” Yivaatsha, ya Lhcaanvacle yaash na 

yunaj, lhech jayeetshelh'a. 

Pa lhcavts'aclayjayasha pa Dios papi lhchifas 

13Yit'esh pa Lhcaanvacle: “Avaatsheelh lhteetshelhyam'in java tavijataych'esha'ne ti 

lhatjuyeshelhyijulh. Pa mônlheesh ti lhtôy'ôtsjaneshelh'in: ‘¿She t'e pa jayeetshelhaan 

ti jayjuyeshelh'ajulh?’14Cavôque lhteetshelh'in: ‘Ti chit'acuumtajem'in pa Dios pa 

cha'lheesh. ¿She t'e pa tajulhey ca shtatôôlhsha ca shtasnatshelh nava tayôjijanesh, ca 

sht'uyelhch'ejop pa t'ajuya ti chitacshin'in yiey t'ajuyish pa Lhcaanvacle yaash pa 

t'unaj? 

15Yivaatsheelh javanshelh japi nunatsjanjas ti c'usemvatsham'in, vooy japi ojiyis 

iseem java matas, yic'alhtantaja pa Dios pa nive'lhaa papu ca chinclôyit.’ ” 

16(Japi tach'aneshjulh pa Dios ti vanasinôquiesh ts'ivee, vooy pa Lhcaanvacle 

tach'ansha ti vatjumteesha java yit'esh'in. Ti yie' t'ajuyish pa Lhcaanvacle pa 

chiyi'seshi ja vatqu'isjayanach t'ajuya ti tanca chinantôvacluqu'e japi tach'anjulh pa 

Lhcaanvacle shi' ti yaychavalhey na lhey.) 

17Pa Lhcaanvacle yaash pa t'unaj yit'esh: “Jasclansha'nec'oya pa nalhu napi lhech pa 

natpec'yi'in jayu ca yichifaseesh. Jan lhjunash pa vatata ti tcavts'aclayesh pa lhaôs ti 

t'acum'in, lhech yijunashesh jayu ti jaycavts'aclayesh japi lhech. 

18Pa lhechesh avaatsheelh pa natô'yelha jayu shta ti vena lhjunashesh papi isissha'ne 

shi' papi ojiyis, papin yôclôj pa Dios vooy pap'elh tanca nôclôj.” 

Malaquías 4 

Pa lhnachjayash pa lhnalhu pa Lhcaanvacle 

1 Pa Lhcaanvacle yaash pa t'unaj pa yit'esh: “Shalhajulh pa nalhu ti yichesh, jan 

lhjunash lhja itôjiy, pa lhacôm'a papi nunatsjanjas shi' papi ojiyis pa yichesh jayu jan 

lhjunash ja yitjataj ti yameshch'esha'ne ti yivutun. Pa lhech nalhu ca ninamtaj pa 

ninapjunch'e jayu, pa ampapu jayu ca mônlhaa. 

2Taj ti avaatsheelh ca ach'antajeshelhyijulh, na yivoyjayasheshch'e pa 

napjumtsiyanelh jayu jan lhjunash na lhqu'isjuyaj na jumcuclaay, vooy pa lhqu'isjuyaj 

pa navatsjanchateshelh. Vooy avaatsheelh pa lht'ecleteshelhchisham jayu pa 

ashameelh jan lhjunash java vôcô lhcles ti tayshi lhpa lhashiy. 

3Pa lhech nalhu jasclansha'ne jayu, vooy avaatsheelh pa lht'ôselhch'een jayu papi 

ojiyis jan lhjunash pa c'ocshi cotsjaat. 

4“Avôntôyitelhch'e na yiyôjijat ti jajutem ja yicavo Moisês ti yiey lhja utiyuc Sinaí, 

¡Nava lhech chiyisclanvatich'e shi' nava vatyôjijatesjop lhacôm'a napi Israel lhavos ca 

nanc'ashamesh! 

5“A'van avaatsheelh: Janchenelh'ay jayu ja chiytôyjata pava vaclan Elías, ti jôjjeclay ti 

ninam pa lhnalhu pa Lhcaanvacle, pa lhech nalhu yaash jayu ti suyshi. 

6Jô lhech yisclanjayanelh vatjulh jayu papi vatanavot papi lhcles. Pa tanca nacheshey 

jayu ca yiclôyit'e na lhavtsateyish ca jatif'e' lhacôm'a.” 

San Mateo 

San Mateo 1 

Papi p'alha' tô'lha pa Jesucristo 
(Lc 3.23-38) 

1Nôque vatqu'isjayanach chiyi'sesh'e lhapesh java lheyis papi lhacchevot ja Jesucristo, 

jô lhech tô'lha papi ve'lheelhsham pa David shi' pa Abraham. 

2Pa Abraham lhô'sesh pa Isaac, pa Isaac lhô'sesh pa Jacob, pa Jacob lhô'sesh pa Judá 

shi' papi lhch'injavot. 

3Pa Judá lhô'sesh pa Fares shi' pa Zara, vooy lhpa lhamimi lhey Tamar. Pa Fares 

lhô'sesh pa Esrom, pa Esrom lhô'sesh pa Aram. 

4Pa Aram lhô'sesh pa Aminadab, pa Aminadab lhô'sesh pa Naasón, pa Naasón 

lhô'sesh pa Salmón. 

5Pa Salmón lhô'sesh pa Booz, vooy lhpa lhamimi lhey Rahab. Pa Booz lhô'sesh pa 

Obed, vooy lhpa lhamimi lhey Rut. Pa Obed lhô'sesh pa Isaí. 

6Pa Isaí lhô'sesh pa lhcaanvacle David, pa lhcaanvacle David lhô'sesh pa Salomón, 

vooy lhpa lhamimi lhch'acfaesh lhapesh pa Urias. 

7Pa Salomón lhô'sesh pa Roboam, pa Roboam lhô'sesh pa Abías, pa Abías lhô'sesh pa 

Asa. 

8Pa Asa lhô'sesh pa Josafat, pa Josafat lhô'sesh pa Joram, pa Joram lhô'sesh pa Uzías. 

9Pa Uzías lhô'sesh pa Jotam, pa Jotam lhô'sesh pa Acaz, pa Acaz lhô'sesh pa 

Ezequías. 

10Pa Ezequías lhô'sesh pa Manasés, pa Manasés lhô'sesh pa Amón, pa Amón lhô'sesh 

pa Josías. 

11Pa Josías lhô'sesh pa Jeconías shi' papi lhch'injavot, jan t'aplhuqué ti chiychajey japi 

israelitas ja cotsjaat Babilonia. 

12Meelh ti tapec papu lhech, pa lhechesh pa caaj pa lhaôs pa Jeconías pa lhey Salatiel, 

pa Salatiel lhô'sesh pa Zorobabel. 

13Pa Zorobabel lhô'sesh pa Abiud, pa Abiud lhô'sesh pa Eliaquim, pa Eliaquim 

lhô'sesh pa Azor; 

14Pa Azor lhô'sesh pa Sadoc, pa Sadoc lhô'sesh pa Aquim, pa Aquim lhô'sesh pa 

Eliud. 

15Pa Eliud lhô'sesh pa Eleazar, pa Eleazar lhô'sesh pa Matán, pa Matán lhô'sesh pa 

Jacob. 

16Pa Jacob lhô'sesh pa José, pa lhech lhjayaesh lhpa María, lhpa lhech lhamimi ja 

Jesús lhey shta Cristo. 

17Pa Abraham catorce pat'ajôôjjam papi tô'lha pa yamjey pa David, pa David catorce 

shta pat'ajôôjjam papi tô'lha pa yamjey pan t'aplhu' ti chiychajey papi israelitas pa 

cotsjaat Babilonia. Vooy pap'elh catorce shta pat'ajôôjjam pa yamjey ti nivat'aj ja 

Cristo. 

Ti nivat'aj pa Jesucristo 
(Lc 2.1-7) 

18Lhech lhjunash ti nivat'aj ja Jesucristo: Lhja lhamimi María lhanjuyjascheesh ja 

José; jôjjeclay ninôveelhvacop ti yituma. Yitumjat pa t'unaj pa Espíritu Santo. 

19Vooy ja José lhanjuyjatsech'esh lhja María. Yaychavalhey ca nitayjop jô lhech jaspa 

tanca nitanchayjayesh. 

20Meelh ti yaychavalhtajey navôque, pa lhechesh pa nijujom ti yi'van pa lh'angel pa 

Lhcaanvacle ti yit'esh: “José, lhtôôlhsham papi ve'lheelhsham pa David, ya aj ca 

anjovaayshi ti ajayaesh jayu lhja María, lhayaash pa lhaôs ti tô'lha ja Espíritu Santo. 

21Caaj jayu pa lhaôs, pa lhech eyiyanesh jayu Jesús. Lhayaash ti yilhjenesh jayu japi 

nivacle pava lhsasch'esha'ne.” 

22Navôque lhacôm'a vaclan jaspa yôfisch'e ja t'ônashesh lhapesh pa Lhcaanvacle ti 

yiyôjaa papi chiytôyjata pava ti vaclan: 

23“Yituma jayu lhpa lhutsja pa caaj jayu pa lhaôs, pa lhech lhanquey jayu Emanuel” 

(côque lhey nôque yich'e': “Yimônlhanitjajop pa Dios”).  

24Meelh ti nijat'o ja José, pa yisnatesh pan t'ônash pa lh'ángel pa Lhcaanvacle, pa 

lhjayaesh lhja María. 

25Taj ti tanca namaan, vooy ti yamey ti nivat'aj ja vatjutsa' lhaôs JESUS. 

San Mateo 2 

1Nivat'aj'e ja Jesús yiey ja yitsaat Belén, yi'shi' ja cotsjaat Judea, jan t'aplhuqu'e ti 

lhcaanvacleesh'e ja Herodes. Pa lhechesh pa namey ja yitsaat Jerusalén papi t'ajôôjjô 

nivacle tôlhey pa lhum'ôcjinuc. Papi lhech tcajôyshaysha'ne, 

2pa yit'esh ti tay'ôtsjanesh ts'ivee: —¿Ta yie' pa lhanvacleesh jayu napi judíos pan 

nich'a nivat'aj? Lhayaash ti javanelhey lhja lhcatiis, pa janamelhey nôqueesh ca 

jôclôjelh. 

3Meelh ti yipe'yach'e cavôque ja lhcaanvacle Herodes pa uj ti nitôyiyjat. Nitôyiyjach'e 

shta lhacôm'a japi Jerusalén lhavos. 

4Pa lhechesh pa tôney ja lhcaanvacle lhacôm'a papi vatcasinôc lhanvacles shi' papi 

vanqu'eyjatsjanesh pava lhfanishlhavach, pa niyôsesh pan yie' pa nivat'aj'e jayu pa 

Cristo. 

5Papi lhech yit'esh ti nifaclem: —Yiey ja Belén yi'shi' ja Judea; lhayaash ti yi'sesh'e pa 

chiytôyjata pava ti vaclan: 

6A'lhech, Belén, lhôvji' na cotsjaat Judea. A tiqu'intaj ti lhacshenshi nava yitsates 

yi'shi' nôque cotsjaat, lhayaash ti tôlh'a jayu pa lhcaanvacle, pa lhech 

vanujumatsenesh jayu japi tsitsôt'ajesh Israel lhavos. 

7Pa lhechesh pa vaniistanjatesh pa Herodes ti vancacheney ca ninachey papi 

tcajôyshaysha'ne pa niyôsesh pan t'aplhuqu'e ti nich'a yivaney lhpa catiis. 

8Pa lhechesh pa yicheney ja Belén pa yit'esh ti yiyôjaa: —Lhech meeelhshi pa 

avoolheysha'ne jum pa taôvclaj. Pa meelh ca avantajelh pa taôvclaj pa anfacleelhyam 

pan yie', ca jaspa jôquey jayu vitsha ca jôclôj. 

9Meelh ti lhech t'ônasha ja lhcaanvacle, pa yich'in papi tcajôyshaysha'ne. Pa lhechesh 

pa yivaney shta lhpa catiis lhpan yivaney ti yiey pan tôlh'e'. Lhpa lhech catiis 

vanôyinc'oya yamjey pan yie' pa taôvclaj, pa lhech mônlhee. 

10Meelh ti yivaney papi tcajôyshaysha'ne lhpa catiis, pa uj ti nishamesh. 

11Pa yich'ôcji pa jpôyiich, pa yi'van pa taôvclaj shi' lhpa lhamimi María. Pa lhechesh 

pa t'acjatsuyshichamch'e pa yôclôj pa taôvclaj. Pa nic'atch'esha'ne ts'ivee pava 

lhcatinôjiy pa tisesh pava cojiyas clesanlhiy shi' pa acôjqu'e pa lhniish ti chiylhôney, 

pa nôquee pa vatshachivo lhey mirra. 

12C'oya ti yivaclhitesh cavôque, pa yijutey pa lhtsamaat pa Dios ca ya aj ca napecley 

pa Herodes, pa vooy peelh nôyish yuyey ti vapecley pa lhavtsaat. 

Pa lhclôtsjayashey pa Egipto 

13Meelh ti tosch'een papi tcajôyshaysha'ne, pa nam pa lh'angel pa Lhcaanvacle pa 

nijujom pa José pa nôque yit'esha: “Aneetsham, ca acum'e na taôvclaj shi' lha 

lhamimi, pa aclôtshelhey ja cotsjaat Egipto. Pa lhech amônlheelh'een amjelhey ca 

janfactajelh'am. Lhayaash ti vooy jayu ja Herodes na taôvclaj ca jaspa niclôn.” 

14Pa lhechesh pa nitshaam pa José ti jonshajesh, pa t'acum'e pa taôvclaj shi' lhpa 

lhamimi, pa yiclôtshelhey pa cotsjaat Egipto. 

15Pa lhech mônlheen yamjey pan t'aplhu' ti vaf pa Herodes. Côque vaclan yôfisch'e 

pan t'ônash lhapesh pa Lhcaanvacle ti nifaclem papi chiytôyjata pava ti vaclan, pa 

yit'esh: “Jayônshey na Yaôs ja Egipto ti yie'.” 

Pa Herodes tayôjijanesh papi taôvclas ca chinclônsha'ne 

16Meelh ti yaya'esh pa Herodes ti yijôts'ôclôn'in papi tcajôyshaysha'ne, pa uj ti vanut. 

Pa tayôjijanesh ca chinclônsha'ne lhacôm'a papi taôvclas papi yitsjôy papi napu' 

lhnincôpes shi' papi tiqu'icsha'ne yiey pa Belén shi' pava yitsates nashch'elhavôôj. 

Lhayaash ti yaychavalhch'e jan t'aplhuqu'e ti nifaclem papi tcajôyshaysháne. 

17Pa nôque lhjunash yôfisch'e lhapesh pa chiytôyjata pava ti vaclan, lhey Jeremías, 

yit'esh: 

18“Chiypeya'e pa vat'ôjôj yiey pa yitsaat Ramá, yipvatsham'in pa tafshiyvatsham'in 

shta; lhech lhpa Raquel tafshiych'een ti yip'in, lhayaash ti vafsha'ne capi lhcles.” 

19P'alha ti vaf ca Herodes, pa yamey shta pa lh'ángel pa Lhcaanvacle pa nijujom shta 

pa José ti yiey pa Egipto, pa yit'esha: 

20“Aneetsham, ca acum'e na taôvclaj shi' lha lhamimi, pa mapecleshelhey ja cotsjaat 

Israel, lhayaash ti p'alha ti vafsha'ne capin yentaj ca niclôn na taôvclaj. 

21Pa lhechesh pa netshaam pa José pa t'acum'e pa taôvclaj shi' lhpa lhamimi pa 

vapeclelhey ja cotsjaat Israel. 

22Meelh ti tpeeycheyesh pa José ti nicôyôjam ca Herodes pa lhaôs Arquelhao ti 

lhcaanvacleesh'e ja Judea, pa lhechesh pa nijovayeshey ca namjey. Pa yijutey pa 

lhtsamaat pa Dios ca nôquey ja cotsjaat Galilea. 

23Meelh ti yamey ja Galilea pa lhayishlheey ja yitsaat Nazaret, pa lhech mônlhee. 

Cavôque vaclan yôfisch'e ja t'ônashesh lhapesh papi chiytôyjata pava ti vaclan ti 

yit'esh: Chiyetônesh jayu shta ja Jesús Nazaret lhavo'. 

San Mateo 3 

1Java lhech nalhus yamey ja Juan Vatnayjayash lhavo' ja cotsjaat ampapu ca nôv'e' 

yi'shi' ja Judea, pa vanqu'eyjatsjanesh'e cava Dios lhasinôc, 

2pa yit'esh: “¡Atatvaych'aclajshelh pava ajunashelh, lhayaash ti shalhac'oya pa 

lhanvacleyash pa Dios!” 

3Jô lhech Juan jan chayjulh lhapesh pa chiytôyjata pava ti vaclan Isaías ti yisesh'e ti 

nôque t'ônashesh: “Chiypeya'e pa t'ôjôj papu tavayey pa cotsjaat yiey pa ampapu ca 

nôv'e', ti yit'esh: “Asnatshelhem pa lhnôyish pa Lhcaanvacle; pa atsôôtjatelhem shta 

pa tsuych'e lhnôyish.” 

4T'uyjatshiyesh ja Juan pa camello lhsashanilh, pa lhnucfat'esh shta pa ti'nôj, tuj pava 

fanjay shi' pa acôyech. 

5Nacheyvatich'e japi Jerusalén lhavos, shi' lhacôm'a japi tôlh'e' ja cotsjaat Judea shi' 

japi tsitenas'e shalheema ja tovôc Jordán. 

6Pa yinajayansha'ne ja Juan papi tatfaclesh pava lhsasch'e yiey ja tovôc Jordán.  

7Taj ti meelh ti yi'van ja Juan ti namey japi acloj fariseos shi' japi saduceos yentaj ca 

chinajayansha'ne, pa yit'esha ti yiyôjaa: “¡Ajunashelhjulh java tosis! ¿She papi 

lhpe'yeeshelh ti iseelhjop'am ca aclôtelhc'oya pa uj lhclôyitsjayash tô'lha pa Dios ti 

namelh'ay jayu? 

8Aniyitelh, ca jaspa chinavanelh jayu ca atatvaych'aclajtajeshelh pava 

afanishelh'avach. 

9Pa ya aj ca aneelhshi acachi'clelh avaatsheelh ca at'eshelh: ‘Yivaatsheelh jatô'lhelha 

ca Abraham’; pa nôque jayeetshelh'am, lhayaash pa Dios ti istajemjop shta ca 

nasnatshem pa Abraham navôque utes papi lhcles. 

10P'alha ti vacalhesh pa namach t'ajuya ca jaspa chint'ôvôseshch'e pava lhfetatsiy pava 

aacjuy. Pant'ajôôj pava aacjuy niysisa pava lhay, pa chit'ovôôs pa chinu'jam pa itôj. 

11Vooy yivaatsha yijô' ti c'anajayanshelh na yinôôt jaspa chinanôcliteshelh ti 

lhtatvaych'aclajshelh pava afanishelh'avach; taj ti nijoyich'esha'ne jayu pa ve'lha, pa 

lhech nanajayanshelh jayu pa Espíritu Santo shi' pa itôj. Lhech lhavaatsha 

ya'sheshyic'oya ti t'un'in, nivanajulhjatsham shta ca niclanemshi pava t'acfiyis ca 

yicha'jem. 

12P'alha ti yi'shi' lhpôcôt pa joquitaj jaspa yisclanshi jayu pa trigo pa yivenchatc'oya 

pava lhsashay. Pa yan'ôcji jayu pa trigo pa jpôyich, vooy pava lhsashay yu'jam jayu pa 

itôj ninmac pa cat'elheesh.” , 

Pa lhnayjayash pa Jesús 
(Mr 1.9-11; Lc 3.21-22) 

13Lhech t'aplhuqu'e ti tôlh'e' ja Jesús ja Galilea, pa yamey ja Jordán yiey jan yie'ja 

Juan, ca jaspa ninajayan. 

14Ninteetajesh ja Juan, pa yit'esha ti yiyôjaa ja Jesús: —Yivaatsha ya suyeshi avaatsha 

ca asnajayan; ¿vooy avaatsha ta lhayaash ti lhnachtajyi? 

15Taj ti yit'esha ja Jesús: —Tajulhey nôqueesh; yivo'yeshch'e nôque jaspa 

shtanc'ashamesh nava yit'esh ja Dios. Pa lhechesh pa yit'esh ja Juan. 

16Meelh ti vacalhesh ja Jesús ti chinajayan, pa yich'ôcjilhavôôj pa yinôôt. Pa yalhalha 

ti tatc'aatsham pa vôôs, pa yivanjulh ja Jesús pa lh'Espíritu pa Dios ti nacheyshicham 

ti lhjunashjulh pa ofo pa vanajulhjat'apee. 

17Pa lhechesh pa chiypeya' pa vat'ôjôj tavaysham pa vôôs, ti yit'esh: “Nôque Yaôs 

yenach, uj ti ts'ishamesh.” 

Tanc'alhtanchay pa Jesús 
(Mr 1.12-13; Lc 4.1-13) 

San Mateo 4 

1Pa lhechesh pa yicha'jey pa Espíritu ja Jesús ja cotsjaat ampapu ca nôv'e' pa jaspa 

yic'alhtana pa tsich'e'. 

2Cuarenta pava nalhus, cuarenta shta pava tulhis ti ninatsaccun, pa lhechesh pa 

yiyipcun. 

3Pa yamey pa tsich'e' ja Jesús pa yic'alhtana pa yit'esha: —Ca yijô'taja ca a Dios 

Lhaôstaja, pa ayôjaa nava utes ca yucuveeesh. 

4Taj ti yit'esh ja Jesús ti yicuulh: —Yit'esh nava Chiyi'sesh'e: ‘Nive'lhaa pa vatôc ca 

nimônlhanit pa nivacle, vooy shta lhacôm'a cava lhclishay ja Dios ti yit'esh.’ 

5Pa lhechesh pa yicha'jey pa tsich'e' ja Jesús ja Jerusalén, jan lhanquey Is yitsaat, pa 

yicha'jey lhôtôj ja uj vatishjanjavat 

6pa yit'esha: —Ca yijô'taja ti Lhôs'ash pa Dios pa avatcôtjata cotsjaat; lhayaash ti 

yit'esh nava Vani'sesh'e: ‘Yiyôjaa jayu ja Dios japi lh'ángeles jaspa vanujumatsen'ash 

jayu. Japi lhech natcumesh'ajulh jayu java lhpôcôtôy, jaspa tanca nivoomtan nava afoc 

nava utes.’ 

7Pa yicuulh ja Jesús pa yit'esh: —Yit'esh shta nava Vani'sesh'e: ‘Ya aj ca 

ac'alhtaneshem pa ja Anvacle Dios.’ 

8Pa ve'lheesh yicha'jey shta pa tsich'e' lhpa yaashchisham utiyuc ja Jesús, pa nôclitem 

lhacôm'a pa lhavtsateyish yie' na cotsjaat shi' pa lh'acôjiyashiin; 

9pa yit'esha: —Jajut'ay jayu lhacôm'a navôque ca u'tajsha'ne acjatsuy ca aalhtajyi. 

10Pa lhechesh pa yit'esha ja Jesús: —Ay'e, Satanás, lhayaash ti yit'esh nava 

Vani'sesh'e: ‘Oclôjey ja Anvacle Dios, pa ve'lhaa lhavaatsha ca acu'mem'in.’ 

11Pa lhechesh pa tayjop pa tsich'e' ja Jesús, pa nam papi ángeles pa t'acumem'in.  

Pa Jesús tôlhesh'e pa lhcumjayash yiey pa Galilea 
(Mr 1.14-15; Lc 4.14-15) 

12Meelh ti tpeeycheyish ja Jesús ja Juan ti chiychajey lhja vatvanc'ôcfajayte, pa 

yichey ja cotsjaat Galilea. 

13Taj nimônlhaa'e' ja Nazaret, t'ajuyey ja Capernaum pa lhech mônlhee. Jô lhech 

yitsaat Capernaum shalheema ja lhjôycha lhey Galilea, yi'shi' ja lhcootsjat ja Zabulón 

shi' ja Neftalí. 

14Cavôque vaclan yôfisch'e jan t'ônash pa chiytôyjata pava ti vaclan Isaías ti yisesh'e: 

15“Lhcootsjat ja Zabulón shi' ja Neftalí, shalheema ja lhjôycha, lhum'ôcjinucjulh ja 

tovôc Jordán: Galilea, jan yie' japi nijudiosa. 

16Japi nivacle japin yi'shi' pa tulhitaj yi'van lhpa uj catiis, vooy japin yi'shi' pa lhajpec 

pa vatvafi' pjumtsejem lhpa uj catiis. 

17Lhech tôlhesh'e ti vanqu'eyjatsjanesh ja Jesús cava Dios lhasinôc, pa yit'esh: 

“Atatvaych'aclajshelh pava ajunashelh, lhayaash ti shalhac'oya ja lhanvacleyash ja 

Dios.”   

Pa Jesús tôney papi yitshatjulh sajech lhavos 
(Mr 1.16-20; Lc 5.1-11) 

18Yichjop ja Jesús ja lhjôycha lhey Galilea, pa yi'van japi napu' lhtatvelheyech. Ve'lha 

ja lhey Simón, lhey shta Pedro, vooy jeelh lhey Andrés. Japi lhech sajech lhavosesh, 

pa yu'jam'in lhpa lhaschaat ja lhjôycha. 

19Pa lhechesh pa yit'esha ja Jesús ti yiyôjaa: —Atatvoelhyich'e, c'asnatshelhjop jayu 

ca avoelhey papi nivacle, nanlhjunash ti lhavoelhey pava sajech. 

20Pa nôôy tatsha java lhaschatiy, pa voqu'evatich'e. 

21Pa tac'uy clee ja Jesús, pa yi'van tatsha jap'elh napu' lhtatvelheyech: Ja Jacobo shi' ja 

Juan, lhcles ja Zebedeo. Yieelhjop ja lhtata lhja lhôvjatshi ti yashtilhsha'ne java 

lhaschatiy. Pa tôney ja Jesús. 

22Pa yivôômjop tatsha lhja lhôvjatshi ja lhtata, pa voqu'evatich'e. 

Pa Jesús yeyjatsjan papi acloj nivacle 
(Lc 6.17-19) 

23T'ôtaych'e ja Jesús lhacôm'a ja Galilea pa vanqu'eyjatsjan'ôcji java 

vatvanqu'eyjatsjanjavtes. Vanqu'eyjatsjanesh pa lhanvacleyash pa Dios. Yilhjenesh 

lhacôm'a papi nalhjunash'in pa t'aôytiyash. 

24Tpeeycheyesh lhacôm'a papi yiey ja cotsjaat Siria pava yisnatesh ja Jesús. Pa 

yicha'jeyvatich'e lhacôm'a japi aôytes'in, pa nôquee japi ancojoyesh. Vooy ja Jesús 

yilhjensha'ne.  

25Acloj japi tanaôycheelh tôlhey ja Galilea shi' jap'elh tôlhey jav'elh yitsates lhey 

Decápolis, jan yie' java diez yitsates, shi' japi Jerusaén lhavos, nôquee japi tôlhey ja 

Judea shi' jap'elh tôlhey ja lhum'ôcjinucjulh ja tovôc Jordán. 

San Mateo 5 

Pa Jesús vanqu'eyjatsjan'apee lhpa utiyuc 

1Meelh ti yi'van ja Jesús japi acloj ti tavoqu'e, pa yich'apeec'oya lhja utiyuc pa lhech 

yie'. Pa lhechesh pa t'afaych'elhavôôj japi t'eyjatsjanjas. 

2Pa yeyjatsjan ja Jesús, pa yit'esh: 

Papi nisham'in jô 
(Lc 6.20-23) 

3“C'usem'in papi yitô'yish ti suyshemshi pa lhcufayjat pa Espíritu Santo, lhayaash ti 

yitsôt'ajesh ja lhanvacleyash ja Dios. 

4“C'usem'in papi yitacshin'in, ca nishanatajesh jayu ja Dios pa lhtacshinjayash. 

5“C'usem'in papi vatants'aclan'in, lhayaash ti chiyjutey jayu na cotsjaat jan t'ônashem 

pa Dios. 

6“C'usemey papi yiyipcuney shi' papi niyôjayu'e pa vatvoyjayasheshch'e pa vatjunash, 

vooy ja Dios yefenesh jayu ca jaspa nivo'yeshch'e. 

7“C'usem'in papi tcavts'aclayesh pap'elh, vooy ja Dios tcavts'aclayesh jayu vitsha papu 

lhech. 

8“C'usem'in papi chiycleeshi pa lhcachi', papu lhech yi'van jayu ja Dios. 

9“C'usem'in papi vancashantesh pa vatvôôc, papi lhech yit'esha jayu ja Dios ti 

yitsôt'ajesh ti lhclesesh. 

10“C'usem'in papi tancôntay, lhayaash ti yivô'yeshch'e pa lhfanishlhavach, papi lhech 

yitsôt'ajesh jayu ja lhanvacleyash ja Dios. 

11“C'useelh'am'in avaatsheelh ca napuntajelh shi' ca nic'aclantajelh'am papu, shi' ca 

nachaytajelh'aan papu taj ti yôôlhjan'in, lhayaash ti lhantsôt'ajelhyish. 

12Ujaesh ca avatc'usinatshelh'in, lhayaash ti caajelh'am jayu pa uj ats'ôtelh yiey ja 

vôôs. Lhech lhjunash lhapesh papi p'alha chiytôyjata pava ti vaclan chiycônitshi., 

Pa tsifoni shi' lhpa itôtaj t'ajuya papi yie' na cotsjaat 
(Mr 9.50; Lc 14.34-35) 

13“Avaatsheelh atsifonieshelh lhatjuye'lha napi yiey na cotsjaat. Ca nivôômtajshi pa 

t'acô' pa tsifoni, pa sasjop ca chinucatiyanshi shta. Pa ojey, tanca chinatcum'e, 

chiyvôôm jayu jaspa nit'ôsch'een papi nivacle. 

14“Avaatsheelh a'itôtasshelh lhatjuye'lha napi yiey na cotsjaat. Sasjop ca chinfiich pa 

yitsaat pan yi'ape' lhpa utiyuc. 

15Tanca chintseclôlhey lhpa itôtaj ca chineshôji pa tô'lhôs; vooy ti chineshchisham 

jaspa yi'van pa lhqu'isjuyaj papi yi'ôcji pa jpôyich. 

16Lhech ajunashelh avaatsheelh apjumtsiyanelh pa aqu'isjuyajelh, jaspa navanelh japi 

nivacle ti is na afanishelh'avach, pa lhechesh pa yôclôj jayu ja Atastaelh yi'shi' ja 

vôôs. 

Pa Jesús vanqu'eyjatsjanesh pava vatyôjijates 

17“Ya aj ca aychavalhelheyam ti janam ca yivômjatshi java lhayôjijates ja Moisés shi' 

java vanqu'eyjatsjanesh japi chiytôyjata pava ti vaclan. Am, ni'nachey ca yivômjach'e, 

janachey ca c'ôfisjach'e. 

18Yijô' nava jayeetshelh'am, lhama ca namtajeylhac'o' java lhnalhus na vôôs shi' na 

cotsjaat, pa lhech lhjunash jayu shta nava vatyôjijates tanca chinvôôm lhpa ca ve'lhaa 

nava lhatôj'e nava vatcaniscôtey, yamey jayu lhac'o' lhacôm'a java vani'sesh'e. 

19Ca nicaajtaj papi yivôôm pa ve'lha vatyôjijat, lhamataj pa tiqu'in, pa yeyjatsjanesh 

jayu shta pap'elh pa lhech lhjunashesh jayu vitsha, pa lhech lhavaatsha tiqu'in jayu ca 

namtajey na lhanvacleyash ja Dios. Vooy pap'elh papi nequ'ishamesh jô, pa 

yeyjatsjanesh jayu shta pap'elh pa lhech lhjunashesh jayu vitsha, pa lhech lhavaatsha 

uj jayu ca namtajey na lhanvacleyash ja Dios. 

20Nôqueesh jayeetshelh'a, ca nieetajeeshelh ti lhnashjateshelh na is afanishelh'avach 

napi vanqu'eyjatsjanesh java lhfanishlhavach shi' napi fariseos, pa tanca amelhey jayu 

na lhanvacleyash ja Dios yi'shi' ja vôôs.  

Pa Jesús yasinôqui pa vatvôôc 
(Lc 12.57-59) 

21“Avaatsheelh lhatpeeycheyeshelh java chiyôji'sha lhapesh capi acchevot'elh: ‘Ya aj 

ca aclôn papu, lhayaash ti chiyivalha jayu papin yiclôn.’ 

22Taj ti yivaatsha jayeetshelh'a, ca nicaajtaj papi tavacôya pa lhavelh pa isjop ti 

chiyivalha jayu. Vooy ca nicaajtaj papi yit'esha jum pa sasch'e pa lhavelh, pa isjop 

jayu ti yivalha japi us lhcaanvacles. Vooy ca nicaajtaj papu ti yiv'ojiyan pa lhavelh, pa 

chiyivalhesha jayu pa itôj ninamac pa cat'elheesh.  

23“Pa lhech ajunasha jayu, ca achaajtajey ja Dios pava acufayjates, pa yalhalha jayu ti 

yivoych'e acachi' pa avelh ti nacônitshi, 

24pa istaa ca an'esha'ne pava acufayjates jan chiyan'apeeen, pa ajutsjatey ca meey pa 

avelh pa asclaneelhvatjulh. Pa lhecheesh pa mapecley pa atisesh ja Dios pava 

acufayjates. 

25“Ca nicaajtaj papu ca nachaajtajey papi tcaasclanchaysha'ne, istaa ca aniyit ca 

asclaneelhvatjulh yiey pa nôyish, jaspa tanca najutey papi tcaasclanchaysha'ne. 

Lhayaash pa lhech najutey jayu pa c'afoquelhay, vooy lhavaatsha nacha'jey jayu lhpa 

vatvanc'ôcfajayte. 

26Yijô' ti jayeesh'a, tanca ay'ôcji jayu pa cat'elheesh jaspa jayu ca amtaj'atapee ca 

ashayantaj. 

Pa Jesús yasinôqui pa vatvômcavômjayash 

27“Avaatsheelh lhatpeeycheyeshelh ti chiyit'esha lhapesh: ‘Ya aj ca avatvômelh.’ 

28Taj ti yivaatsha jayeetshelh'a ca nicaajtaj papi yovalhch'e lhpa ôcjeclô ti yisvun, pa 

lhech apis ti lhcachi'shi ca nivancavôm.  

29“Ca nafaycutaja pa sasch'e lha atôsej afayishey, pa anclanshi pa avôôm, lhayaash ti 

tajulhey'am ca chinanclanshi lha atôsej ca jaspa ya aj ca chinu'jam na avu'vat ja itôj. 

30Jech, ca nafaycutaja na apôcôt afayishey pa niysa', pa at'ovôsey ca avôôm; lhayaash 

ti tajulhey'am ca chint'ovôsey na apôcôt ca jaspa ya aj ca chinu'jam na avu'vat ja itôj., 

31“Chiyit'esha shta lhapesh: ‘Pa ca naôtaj'e papu ca nanvancavômjatsutajesh lhpa 

lhch'acfa, pa nijutey pa lhqu'isjayanach t'ajuya papu ti vancavôôm.’ 

32Taj ti yivaatsha jayeetshelhaam ca nicaajtaj pa nivacle ti nivômcavômjayuesh lhpa 

lhch'acfa, ti nintôlh'ejop ti ninvatclôquic'oya ti yen ti nivômcavômjayuesh, pa lhech 

yi'shi' pa lhavômcavômjayash. Pa vooy pa nivacle ca nijayachitajelh lhpa nivacche 

tinvômque pa lhech yisnatesh shta côque vatvômcavômjayash., 

Pa Jesús yasinôqui pava chiyeytônjop pa ti yijô' 

33“Lhatpeeycheyeshelh shta pava chiyit'esha lhapesh papi acchevot'elh: ‘Ofisjach'e pa 

ti lhteesh ti lhetônjop pa Lhcaanvacle.’ 

34Taj ti yivaatsha jayeetshelh'a ca ya aj ca etônelhjop ja vôôs, lhayaash ti lhc'o'vat'esh 

ja Dios. 

35Ya aj ca etônelhjop na cotsjaat, lhayaash ti t'ôsjavat'esh shta. Nilhecha na Jerusalén, 

lhayaash ti lhavtsat'esh na uj Lhcaanvacle.  

36Ya aj ca etônjop shta na ashatech, lhayaash ti tanca natô'yish pa ca ve'lhaa nava 

ayees ca aclimiyan ja't'ajesha ca ayacutiyan. 

37Istaa ca at'eshelh jô ‘jech’ pa lhech lhjunasha, ja't'ajesha ‘ama’ pa lhech lhjunasha, 

ca vena ônashtajeeshelh pav'elh pa nitô'lha pa niysa’.  

Pa Jesús yasinôqui pa vatcaatshayash 
(Lc 6.29-30) 

38“Lhatpeeycheyeshelh java chiyit'esha lhapesh: ‘Papi chiyt'ijôôji lhtôsej pa 

chiyt'ijôôji lhtôsej vitsha. Papi chiyt'ijôjqu'e lhashi pa nam'e lhpa lhtsevte, pa 

chiyt'ijôjqu'e vitsha lhashi pa namat'e vitsha lhpa lhtsevte.’39Taj ti vooy yivaatsha 

jayeetshelh'a: Ya aj ca atshayeelhjulh pa nivacle ca suytajeelh'a. Ca nipôcôjtajsham 

acu' pa avayjatjulh lheelh. 

40Ca nicaajtaj papi najôclesh lha uyjatshi, istaa ca an'ateesh pa ajutey shta lha 

ac'uyt'ajuya. 

41Ca nicaajtaj papi nayôjeesh'a pava tilhooj ca atilhojemch'e pa ve'lhashi yiclo', pa 

istaa ca atilhojemch'e pava napu'ji yiclo'. 

42Ca nicaajtaj papi t'alhesh'a pa'na, pa istaa ca ajutey. Ja't'ajesha ca nicaajtaj papi 

tpioy'am pa ya aj ca ôyiyjulh ca môc'oya. , 

Pa vatenchayasha papi nicasc'utsfasa 
(Lc 6.27-28, 32-36) 

43“Lhatpeeycheyeshelh shta pava chiyit'esha lhapesh: ‘En pa ac'utsfa pa apun pa 

niac'utsfaa.’ 

44Taj ti yivaatsha jayeetshelh'a: Enelh papi niac'utsfaseelh, pa ataasclanelhsha'nec'oya 

papi nacônitshielh. A'lhelhem shta papi chayelh'aan shi' papi nacôvfachielh. 

45Ca asnatajeshelh cavôque, pa lhcleseelh'ash ja Atataelh yi'shi' ja vôôs. Jô lhech 

yivchajatem na jumcuclaay papi ojiyis shi' papi isissha,ne. Pa nicheney shta pa tsha'nu 

papi yivo'yeshch'e shi' papi ninvo'yeshch'e. 

46Ca entajelh papi tsi'sha ti nenelh, ¿pa she pa lhavanelh jayu?. Vooy japi yivoyanesh 

pava lhpesoc pa lhcaanvacle yisnatesh shta cavôque. 

47Ca tsi'shataja papi avelhavot ca acju'tajelh, ¿pa asnatesh t'e pa isch'e'? Vooy japi 

nintô'ya ja Dios yisnatesh shta côque. 

48Avatvoyjateshelhch'e, jan lhjunash ja Atataelh yi'shi' ja vôôs yivo'yeshch'e jum. , 

San Mateo 6 

Pa Jesús yasinôqui pava isis vatcumjavshay 

1“Anujumatsenelh'avach jaspa tanca anôclitelhem atesha pap'elh nava isis 

afanishelh'avach. Ca asnatajeshelh cavôque, pa tanca nishayanelh'am jayu ja Atataelh 

yi'shi' ja vôôs. 

2“Ca eetajesh ca efentajesh papi ts'aclaaysha'ne pa ya aj ca atô'nôclitshem pap'elh, 

lhayaash ti lhech lhjunash papi jôts'ôclônjanjas ti yi'ôcji java vatvanqu'eyjatsjanjavtes 

yiey shta pava nôyishay. Yisnatesh cavôque jaspa yivanesh pap'elh nivacle, pa 

yasinôquiesh ti is pa lhfanishlhavach. Taj ti yivaatsha yijô' ti jayeetshelhaam ti 

lhet'ajô'jesh ti chishayanem, pa tanca t'ôyi'sheey ca nishayanem ja Dios cavôque. 

3Ca eetajesh ca efentajesh papi ts'aclaaysha'ne pa ya aj ca atô'nôclitshem pap'elh, ya aj 

na shta pa ac'utsfa. 

4Asnatesh cavôque ca nichintôyaesh'a. Vooy ja Atataelh jan yi'van pava 

lhavaatfich'esh pa nishayan'am jayu. 

Pa Jesús vanqu'eyjatsjanesh pa lhjunash ti chit'aalh 
(Lc 11.2-4) 

5“Ca aalhtajelh pa ya aj ca ajunasheelhjulh japi jôts'ôclônjanjas. Japu lhech yen ti 

vatsavat'esh'ôcji java vatvanqu'eyjatsjanjavtes ti t'aalh. Jat'ajesha ti vatsavat'eshi pava 

nôyishay pa jaspa nivanesh pap'el nivacle. Yijô' ti jayeetshelhaam ti lhet'ajô'jesh ti 

chishayanem, pa tanca t'ôyi'sheey ca nishayanem ja Dios cavôque. 

6Ca eetajesh ca aalhtaj pa mô'ôcji pa ajpôyich pa ave'lhaa pa ap'oey pa lhashi pa a'lhey 

ja Atata, jô lhech pa nôv'ajop. Pa lhecheesh ja Atata jan yi'van pava lhavaatfich'esh pa 

yishayan'am jayu.  

7“Ca aalhtajelh pa ya aj ca uja' ca asinô'yelh atesha. Lhech lhjunash papi nintô'ya ja 

Dios, lhayaash ti yilheclôjtajesh ca nach'ana jum ja Dios ti ujesh ti tasinô'yey. 

8Ya aj ca lhech ajunasheelh, lhayaash ja Atataelh ti apis ti yitô'yish pava asuyshelhshi 

ti jôjjeclay naanfacle'lhem. 

9Nôque at'eshelh ca aalhtajelh: ‘Tata tsitsôt'ajelh'ash ti lhôvji' pa vôôs, chiisiyan ca ey. 

10Nacheelhyiy pa anvacleyash. Asnatesh pava ca eetajesh yiey na cotsjaat yiey pan 

lhjunash pava yiey pa vôôs. 

11Anjuteelhyiy pa vatôc pan suyshelhshiyam nôqueesh. 

12Avômjatelhch'eyam pava yifanishelhyivach niysisach'e, nanlhjunash yivaatsheelh ti 

javômjatelhemch'e papi yisnatshelhyam pa niysa’. 

13Ya aj ca anvashanelhyi pa vatc'alhtanjayash, pa avômjatelhch'eyam pa niysa'. 

Lhayaash ti natsôt'ajesh pa anvacleyash, pa vat'unaj, shi' pa vatôclôjqueyash pan 

yajateshch'e jayu ti caaj. Amén. 

14“Lhayaash avaatsheelh ca avômjatajelhemch'e papi yisnatshelh'am pa sasch'e pa 

lhech jayu lhjunashelh'ash shta ja Atataelh yivômjatelhch'eam jayu, jô lhech yi'shi' ja 

vôôs. 

15Taj ti ca nieetajeeshelh ca avômjatelhemch'e pap'elh, pa tanca nivômjatelhch'eam 

jayu shta ja Atataelh pava asasch'eclelh. 

Pa Jesús yasinôqui pa vat'ayipcuyash 

16“Ca at'ayipcuyantajelh pa ya aj ca ovalhelhey pa nivatc'usayashaan, lhech lhjunash 

papi jôts'ôclônjanjas. Papu lhech yisnatesh cavôque jaspa yi'van pap'elh nivacle ti 

vat'ayipcuyan. Taj ti yivaatsha yijô' ti jayeetshelh'a ti lhet'ajô'jesh ti chishayanem, pa 

tanca t'ôyi'sheey ca nishayanem ja Dios cavôque. 

17Ca at'ayipcuyantaj pa avôômcô pa atanclalh shta, 

18jaspa tanca nitô'ya pap'elh ti lht'ayipcuyan. Ve'lha jayu ja Atata yitô'yish cavôque. 

Vooy ja Atata jan yi'van pa lhavaatfich'esh pa yishayan'am jayu. 

Pa vat'acôjjiyashiin pa vôôs 
(Lc 12.33-34) 

19“Ya aj ca aclôpjuelh pava aacôsshelhshiin yiey na cotsjaat, lhayaash ti tuj jayu pava 

caftsisjôyô ja't'ajesha ca nic'utsjan'e. Caaj jayu shta papi cutsjanjas t'acutesh jayu shta. 

20Istaa ca aclôpjuelh pava aacôsshelhshiin yi'shi' ja vôôs. Pava lhech nintuj jayu pava 

caftsisjôyô, ninc'utsjan jayu shta, tanca natcutesh jayu shta papi cutsjanjas. 

21Lhayaash pava lhech aacôsshelhshiin pava lhech yen jayu pava acachiclelh.  

Lhpa lhcatisitaj pa vatvu'vat 
(Lc 11.34-36) 

22“Nava atôsjey lhjunashjulh lhpa itôtaj t'ajuya na avu'vat. Ca isistaja nava atôsjey, 

pan nalhuyanshi na avu'vat. 

23Taj ti ca niysistajaa nava atôsjey, pa nitulhiyanshi jayu na avu'vat. Ca tulhtajashi na 

aqu'isjuyaj, ¡pa uj ti tjonshajayshi jayu na tulhitaj! 

Pa Dios shi' pava pesoc 
(Lc 16.13) 

24Ampapu ca natcumem'in papi napu' lhcaanvacles, lhayaash ti yicônitshi jayu pa 

ve'lha vooy peelh yen jayu. Ja't'ajesha ca nanc'ashamem pa ve'lha vooy peelh yapun. 

Nôque ajunashelh jayu, saselhjop'am jayu ca acumelhem'in ja Dios ca chi'a pava 

pesoc. 

Pa Dios vanujumatsenesh papi lhcles 
(Lc 12.22-31) 

25“Jayeetshelh'a nôqueesh: Ya aj ca tsi'shaa ca aychavalhjayasheeshelh pa 

amônlhajayash, ca aychavalhshelha pa ôclelh shi' ca ayô'elhshi, shi' shta pava ca 

uyelhch'e. Pa vatmônlhajayash ya'sheshc'oya ti is pa vatôc, pa vooy pa vatvu'vaat 

ya'sheshc'oya ti is pava vat'uyjatshiyis. 

26Ovalhelhey pava ajôclôs pavan yifô'yô, ninatcôvjiyanjantaj, ninanclanshi shta pa ca 

lhcôvjiyanach'a, ninasclansha'ne shta pava ca lhcôvjiyancheya ca nan'ôcji pa 

lhajpôyich. Taj ti vooy ja Atataelh yi'shi' ja vôôs yijutem pa lhôc. ¡Taj ti t'ashelhc'oya 

pava ajôclôs! 

27Ampapu ca nitô'yish pa lhaychavalhjayash ca nôyôjesh'e pa medio metro. 

28“¿Ta t'e lhayaash ti aychavalhjayasheshelh jumje lhpa ca uyelhch'e? Ovalhelhey 

nava lhavôs nava vacalh, ca tin'e ninatcum'in ey ca nitôftilhjan. 

29Uj ti acôjjeshiin pa lhcaanvacle Salomón, taj ti nilhjunashajulh pava t'uyjatshiyis 

nava lhavôs ti isis. 

30Jech nôque lhjunash ti yiisiyan ja Dios lhpa yiteej. Nôqueesh ti yie' pa joot, taj ti 

vooy lhum'ashi pa yivutunsham jayu, ¡taj ti t'aashelh ti yisnatshelh'am anivacleselh ti 

tiqu'in na niacacujayasheelh! 

31Pa nôque lhjunash ya aj ca aychavalhelhey jumje ca at'eshelh: ‘¿She pa jatujelh 

jayu?’ ‘¿She pa c'ayô'elhshi jayu?’ pa ‘¿She pava c'uyelhch'e jayu?’ 

32Lhayaash ti lhech lhjunash japi ninantôfa'clesh ja Dios. Taj ti vooy avaatsheelh 

caajelh'am ja Atataelh yi'shi' ja vôôs, jô lhech yitô'yish ti suyshelhshi'am cavôque 

matas. 

33Tajulhey ca uja'esh ca avoolhey ja Dios lhanvacleyash shi' ja vatmônlhajayash 

yivo'yeshch'e, pa yijutelh'am jayu shta ja Dios nava matas. 

34Ya aj ca aychavalhjayasheeshelh pava caclec jayu lhum'ashi, lhayaash ti p'alha ti 

caclecjoom nôqueesh. Nôquen lhayaash sasjop ca shtatôtômjalhesh ca shtaychavalhey 

pava caclecjoom jayu., 

Ya aj ca ivalhelha pap'elh 
(Lc 6.37-38, 41-42) 

San Mateo 7 

1“Ya aj ca ivalhelha papu, jaspa tanca nivalhelh'a ja Dios. 

2Lhayaash ti lhfanisheshelh'ajulh jayu ja Dios jan lhanfanash pap'elh, lhayaash cava 

lhech lhchenshelhjop ti t'atsjulheshelh pa'na chiycheneshelh'ajop jayu vitsha ca 

chinatsjuulhtaj'ashelh. 

3¿Ta lhayaash ti lhovalhey pa shtôcle ti yi'shi' lhtôsej pa avelh, pa naavatvanesh vitsha 

lha jpôychiyte ti yi'shi' lha atôsej? 

4¿Pa ta t'e lhayaash ti lhteetsha pa avelh: ‘Janclanshiam jayu na shtôcle yi'shi' lha 

atôsej', ca nicaajtaj'am lhpa jpôychiyte yi'shi' lha atôsej? 

5¡Ajôtsôclônjanaj! ajutsjat ca anclanshi lha jpôychiyte yi'shi' lha atôsej, pa lhecheesh 

pa isa' ca ovalh'in ca anclantajemshi pa shtôcle yi'shi' lhtôsej pa avelh.  

6“Ya aj ca ajutelhey pava nuus pava lhasnôyjes, lhayaash ti tatvaych'aclajelh'ajulh pa 

naju'jelh jayu. Ya aj ca u'elheyshi pava vojotas pava vatinshey, lhayaash ti 

yoflitshisha'ne jayu ca nit'ôstajch'een. 

Chit'a'lha, chivooy shi' ti chipôcô'jey pa lhashi 
(Lc 11.9-13; 6.31) 

7“A'lhelha, pa yijutelh'ay jayu ja Dios; avoolhey, pa lhavanelh jayu; apôcôjelhey pa 

lhashi, pa chincat'elhey'am jayu. 

8Lhayaash papu ca nit'aalhtaja, pa chinjutey jayu; papu ca nivo'tajey, pa ni'van jayu; 

shi' papu ca nipôcôjtajey pa lhashi, pa chincat'emey jayu. 

9“¿Caaj t'e avaatsheelh papi yijutem pa lhaôs lhpa utej ti t'aalhsha lhpa yucuve? 

10¿Tam'ey ti yijutem t'e pa lhaôs pa tos ca nit'aalhtajesha pa sajech? 

11Vooy avaatsheelh naaisiseelhsha'ne natôôyshelh ti lhjutelhey papi acleselh pa is, 

¡yaashelh'atapee ja Atataelh yi'shi' ja vôôs ti yijutey jayu pava isis papi t'aalhshey! 

12“Lhech lhjunasha, yajatesh ca lhech afanisheeshelhem pap'elh pava lhteetshelh ca 

lhech lhfanisheeshelh'am jayu. Lhayaash ti lhech t'ônashelh'am java lhayôjijates ja 

Moisés shi' pava lhqu'isjayanjas capi chiytôyjata pava ti vaclan. 

Pa lhashi tsuysham 
(Lc 13.24) 

13“Uyelhey na lhashi tsuysham. Na lhashi c'atsajsham c'atsajch'e shta na nôyish 

t'ajuyey pa vatclôyitsjayash, acloj papi yuyey. 

14Taj pa tsuysham lhashi tsuych'e shta pa nôyish t'ajuyey pa vatmônlhajayash, napu' 

papi yi'van. 

Lhpa aacjiyuc tantôfacliyesha pava lhay 
(Lc 6.43-44) 

15“Anujumatsenelhjulh papi niyijôa ca chintôyjata pava ti vaclan. Papi lhech 

namelh'ay pa vanuyjach'e pava tashishtas, taj ti tasham pava jump'uvalhjetas. 

16Avaatsheelh lhantôfaacshelha pava lhfanishlhavach. Tanca chintôlhesha pava higos 

lhpa clotach ti chinclanshi. 

17Lhech lhjunash lhacôm'a pava isis aacjuy isis shta pava lhay. Vooy pava niysisa 

aacjuy niysisa shta pava lhay. 

18Lhpa aacjiyuc is tanca lhayeesh pava niysisa. Vooy lhpa aacjiyuc niysa' tanca 

lhayeesh pava isis. 

19Lhacôm'a pava aacjuy niysisa pava lhay chiyt'ôvôsch'e pa chiyu'jam jayu pa itôj. 

20Pa lhech lhjunash lhantôfaacshelha jayu shta papu lhech pava lhfanishlhavach., 

Tanca lhacôm'aa ca namey jayu pa lhanvacleyash pa Dios 
(Lc 13.25-27) 

21“Tanca lhacôm'aa papi yit'eshyi: ‘Lhcaanvacle, Lhcaanvacle’, ca namey jayu ja 

lhanvacleyash ja Dios. Tsi'sha papi nequ'ishamesh pava yit'esh ja Tata yi'shi' ja vôôs. 

22Ca namtaj jayu pa nijoolha nalhu, acloj jayu papi yit'esh'yi: ‘Lhcaanvacle, 

Lhcaanvacle, janfaclelhem jap'elh ca ey. Jetônelhjop ca ey ti jasaasshelhfach'ee pava 

tsich'es. Jetônelhjop shta ca ey ti jasnatshelh cava nimatasa papu ca nitô'yish.’ 

23Pa lhechesh pa jayeesh jayu: ‘Ninôstôfa'clelh'ash; ayelhyijop, ti lhasnatshelh pa 

niysa'.’ 

Pava napu' lhtascuy 

24“Papi tach'anyi pa nequ'ishamesh java jayeetshem, pa lhech lhjunashjulh pa nivacle 

ti tcajôyshay ti yisnatesh pa lhajpôyich ti yan'e' lhpa utej. 

25Nam pa tsha'nu, pa tanaychisham pava tovjôy; taj ti tanca naflit, lhayaash ti 

lhtatsuqu'esh lhpa utej. 

26Taj ti vooy papi tach'anyi atesha pa ninanc'ashamesh java jayeetshem, pa lhech 

lhjunashjulh pa nivacle ti ninatcajôyshay ti yisnatesh pa lhajpôyich ti yan'esha'ne pa 

josôj. 

27Nam pa tsha'nu, tanaychisham pava tovjôy pa tanu' pa lhaviim pa t'ajuyjulh pa 

jpôyich; pa lhechesh pa yafalh pa uj ti vôômja'ne. 

28Meelh ti yivaclhitesh ja Jesús ti tasinôy, pa tamp'oyeshem japin yipe'ya cava 

vanqu'eyjatsjanesh; 

29lhayaash ti yeyjatsjanesh jan lhjunash papu ti t'un'in, nilhjunashajulh japi 

vanqu'eyjatsjanesh java lhfanishlhavach. 

Pa Jesús yivatsjanchat pa tashtôtay 
(Mr 1.40-45; Lc 5.12-16) 

San Mateo 8 

1Meelh ti tay'apee ja Jesús lhja utiyuc, pa tanaôycheelh japi aclôj nivacle. 

2Pa lhechesh pa namey ja ve'lha nivacle tashtôtay, jô lhech t'acjatsuy'e t'ajuyish ja 

Jesús pa yit'esha ti t'a'lha: —Lhcaanvacle, at'eshyiyaam ca atsilhjen. 

3Pa lhechesh pa t'ajayesha ja Jesús ja lhpôcôt, pa yit'esha: —Jech, jayeesh'am ti 

c'alhjen. Meelh ti yit'esh côque pa yivômjatesh tatsha pa lhashtôtaj. 

4Pa yit'esha ja Jesús: —Ovalh, naanfacleem papu; ve'lha ja vatcasinôesh meey ca 

atônôclitshem, pa acufayesh ca tayôjijanesh ca Moisés, jaspa nitôy'ash jayu pap'elh ti 

lhavatsjan. 

Pa Jesús yilhjen pa lhcavo pa lhcaanvacle Roma lhavo' 
(Lc 7.1-10) 

5Meelh ti yamey ja Jesús ja yitsaat Capernaum, pa lhechesh pa nam ja ve'lha 

lhcaanvacle, Roma lhavo'. Jô lhech yiyôjaa ja Jesús, 

6pa yit'esha: —Lhcaanvacle, caaj ja yicavo yijoôcji ja yijpôyich, ancoqu'esh pa uj ti 

yicloyit ja t'aôyteyash. 

7Pa yit'esh ja Jesús: —Jôquey jayu ca javatsjanchat. 

8Pa yicuulh ja lhcaanvacle pa yit:esh: —Lhcaanvacle, istaa ca ya aj na ca anach'ôcji ja 

yijpôyich, lhayaash ti ya am'ajulh; ayôjeey atesha pa nivatsjan jayu ja yicavo. 

9Lhayaash yivaatsha ti yashichaam, yashyitapee jap'elh, vooy japi yicavos c'ash'apee. 

Ti jayôjia ja ve'lha, pa yich tatsha. Ti jayôney jeelh, pa nachyiy tatsha. Ti jayôjiesha ja 

yicavo pa ca nasnatesh pa yisnatesh tatsha. 

10Meelh ti yipe'yeesh ja Jesús cavôque, pa yit'esha japi tanaôycheelh: —Yijô', nôque 

uj nivatcacujayasha nich'aa ti ja'van, lhayaash niyvanesh pa cat'elheesh japi Israel 

lhcles. 

11Jayeetshelhaam ti acloj jayu papi tôlhey na lhum'ôcjinuc shi' na nuutch'e, papi lhech 

yielhch'esha'ne ja Abraham, ja Isaac shi' ja Jacob ti tsaccunelh yiey ja lhanvacleyash 

ja Dios. 

12Taj ti japi yitsôt'ajtajesh ja vatvacleyash chiysaseyfach'ee ja tulhitaj, pa lhech nôv'e' 

pa napvatsham'in pa niju'jeshvatjulh ca nit'ôyit pava lhtsevtey., 

13Pa lhechesh pa yit'esha ja Jesús ja lhcaanvacle: —Mapecley pa ajpôyich, pa lhavan 

jayu java naacacuesh. Pa lhech t'aplhuqu'e ti vatsjan pa lhcavo. 

Pa Jesús yilhjen lhpa lhcact'e pa Pedro 
(Mr 1.29-31; Lc 4.38-39) 

14Yichey ja Jesús ja lhajpôyich ja Pedro, pa yi'van lhja lhcact'e yijo'apee ja lhmôjôvat 

lhayaash ti tclôjtiy. 

15Pa t'acum'e ja Jesús ja lhpôcôt pa shan tatsha pa lhclôjut. Lhjô lhech pa nitshaam pa 

t'acum'in. 

Pa Jesús yilhjensha'ne papi acloj aôytes'in 
(Mr 1.32-34; Lc 4.40-41) 

16Meelh ti tulh'in, pa chinchajey'in ja Jesús japi acloj yi'shi' pava tsich'es. Pa tsi'sha ti 

yiyôjaa ja Jesús pa yichfach'eeen tatsha pava tsich'es. Pa yilhjenesha'ne shta lhacôm'a 

japi aôytes'in. 

17Cavôque vaclan pa yôfisch'e jan t'ônash lhapesh pa chiytôyjata pava ti vaclan lhey 

Isaías, pa yit'esh: “Jô lhech t'acuumjelhyijulh java ninascont'aseshelh, pa tilhojelhyam 

java tsiaôytiyanelh'in yiyashaclelh.” 

Papi yit'esh ti yôfiis pa Jesús 
(Lc 9.57-62) 

18Meelh ti yi'van ja Jesús ti tc'aeshva'ne japi acloj nivacle, pa yiyôjaa ca nôquelhey 

pacham ja lhjôvcha. 

19Pa namey ja ve'lha vanqu'eyjatsjanesh pava lhfanishlhavach pa yit'esha ja Jesús: —

Lhcaanvacle, jayeesh ca javoach'esha'ne pa ca ajuytajshiin 

20Pa yicuulh ja Jesús pa yit'esh: —Java yo'nisic caaj pava lhavjoquey, java ajôclôs 

caaj pava lhupis, vooy na Nivacle Lhô'sesh tanca nicaajem pa ca nit'ô'siyesh pa ca 

nijo'taj'e. 

21Vooy jeelh, tô'lha japi t'eyajtsjanjas, yit'esha: —Lhcaanvacle, avashanyam cum ca 

jajutsjatey ca jôquey ca tata ca jatishc'oya. 

22Pa yicuulh ja Jesús pa yit'esh: —Atatvoyich'e, tajulhey ca nitishc'oya capi vafsha'ne 

capi lhavafjafas. 

Pa Jesús yivômjatesh pa lhaviim shi' pava usch'e 
(Mr 4.35-41; Lc 8.22-25) 

23Pa lhechesh pa yitshaam ja Jesús lhja vatôvjatshi pa voqu'e' japi t'eyjatsjanjas. 

24Pa yalhalhatajesh ti tanu' ja uj lhaviim, pa lhapa yamtaj'apeeen lhja lhôvjatshi java 

usch'e. Taj ti vooy ja Jesús yimô'ji. 

25Pa lhechesh pa yichey japi t'eyjatsjanjas pa nijat'ôtsjan, pa yit'esha ts'ivee: 

¡Lhcaanvacle, atsilhjenelh! ¡lhayaash ti shnôcjicham jayu! 

26Pa yit'esha ja Jesús ti yicuulh: —¿Ta lhayaash ti uj ti lhanjova'yelhshi? ¡Tiqu'in na 

niacacujayasheelh! Pa lhechesh pa nitshaam ja Jesús pa yiyôjisham ja lhaviim shi' 

java usch'e; pa lhacôm'a ti vô'mesh pa cano. 

27Pa tamp'oyeshem japi lhech nivacle, pa yit'esh ts'ivee: —¿She t'e nôque nivacle, 

yiyôjisham na lhaviim shi' na yinôôt, pa nequ'ishamem? 

Napu' papi Gadara lhavos yi'shi' pava tsich'es 
(Mr 5.1-20; Lc 8.26-39) 

28Meelh ti yamey ja Jesús ja cotsjaat pa lhey Galilea, yieypacham ja lhjôvcha, pa 

yalhalha ti tôlheyshi japi napu' nivacle java nivalhjey pa tacumajey ja Jesús. Japi 

lhech napu' yi'shi' pava tsich'es. Pa uj ti suyey, pa ampapu ca nuyey pa naashjop 

nôyish. 

29Tônesh'in ts'ivee japi lhech pan yit'esh: —¿Ta lhayaash ti lhnachelhyi Jesús, a Dios 

Lhaôs? ¿Lhnachnee t'e ca ascômclôquielh jôjjeclay jan t'aplhu? 

30Tojey clee pa tac'ut'e pava acloj vojotas. 

31Pa vatants'aclansha pava tsich'es ja Jesús ti niyôsesh ts'ivee, yit'esh: —Ca 

assaastajelhfach'ee, pa avashanelhyam ca jayc'uyeelhsham nava vojotas. 

32Pa lhechesh pa yit'esha ja Jesús: —Alhunelh'in. Pa lhechesh pa tayshi pava tsich'es 

japi napu' nivacle pa vat'iyshamsha'ne java vojotas. Lhan'e java vojotas pa 

t'ecletshamsha'ne ja tovôc pa yiyôlhp'ojisha'ne. 

33Pa lhan'e japi yiclôvalhtaj java vojotas uj ti nijovayvatsham'in, pa vacumajey 

vatich'e. Meelh ti yamey ja yitsaat pa nifaclem pan lhjunash japi napu' nivacle yi'shi' 

pava tsich'es. 

34Pa lhechesh pa yicheyvatich'e lhacôm'a japi yiey ja yitsaat jan yie' ja Jesús. Meelh ti 

yi'van ts'ivee cavôque, pa vatants'aclansha ja Jesús ca nitay'e ja lhcootsjat. 

Pa Jesús yilhjen pa ancooc 
(Mr 2.1-12; Lc 5.17-26) 

San Mateo 9 

1Pa lhechesh pa yitshaam ja Jesús lhja vatôvjatshi pa vapecleypacham ja lhjôvcha, pa 

yamey ja lhavtsaat. 

2Pa lhech'e ti chinchajey ja ve'lha nivacle ancoqu'esh, chiyijon'apee ja lhmojôvat. 

Meelh ti yi'van ja Jesús pa nilhcacujayasha japu lhech, pa yit'esha ja ancooc: —

Anshamyish, yaôs; chiyvômjach'eam nava asasch'e. 

3Pa lhechesh pa lhcachi'shi ti yaychavalhey japi napu' vanqu'eyjatsjanesh pava 

lhfanishlhavach ti yit'esh: “Nôque nivacle tasinôy'in lhjuyjafaesh pa Dios.” 

4Taj ti yitô'yish ja Jesús pava lhaychavalhjanôc, pa yit'esha: —¿Ta lhayaash ti 

lhaychavalhelhey pa niysa'? 

5¿She t'e pa ninatvijataych'e ca chinteetsha: “Chiyvômjach'eam pava asasch'e”, 

ja't'ajesha ca chinteetsha: “Aneetsham ca mo'”? 

6Jaspa natô'yelha na Nivacle Lhaôs ti caajem pa t'unajjop napi yie' na cotsjaat ti 

yivômjach'e pava lhsasch'e. Pa lhechesh pa yit'esha ja ancooc: —Aneetsham, ca 

acum'ôcji na amojôvat ca mapecley pa ajpôyich. 

7Pa lhechesh pa nitshaam ja ancooc pa vapecley pa lhajpôyich. 

8Meelh ti yi'van japi nivacle cavôque pa nijovayvatsham'in, pa yôclôj pa Dios, 

lhayaash ti yijutey japi nivacle pa t'unaj. 

Pa Jesús tôney pa Mateo 
(Mr 2.13-17; Lc 5.33-39) 

9Pa yich ja Jesús, pa yi'van ja nivacle lhey Mateo. Yie'sha'ne jan yie'in ja yivoyanesh 

pava lhpesoc pa lhcaanvacle, pa yit'esha ja Jesús: —Atatvoyich'e. Pa lhechesh pa 

nitshaam ja Mateo pa voqu'e ja Jesús. 

10Ja Jesús yitsavalheyshi ja jpôyich pa yich'esha'nejop ti t'ajuy'apee ja vatsaccunjavat. 

Yielhch'esha'ne shta japi acloj yivoyanesh pava lhpesoc pa lhcaanvacle, japi sasch'e 

lhavos shi' japi t'eyjatsjanjas. 

11Meelh ti yi'van cavôque japi fariseos, pa yit'esha japi t'eyjatsjanjas ti niyôsesh: —

¿Ta t'e lhayaash ti tsaccunelh na natsôtajeshelh vanqu'eyjatsjan napi yivoyanesh pava 

lhpesoc pa lhcaanvacle shi' napi sasch'e lhavos? 

12Pa yipe'ya ja Jesús cavôque, pa yit'esha: —Nisuyeeshemshi papi ampa can jumteey 

pa vatcafitatsi lhavo', vooy papi aôytes'in suyshemshi. 

13Meelhey ca chineyjatsjaneshelh jan yit'esh ja Vanisesh'e: “Jayeetajesh ca 

acavts'aclayshelh jap'elh, taj ti niyit'esh ca astiseshelh pava acloyelh.” Ninamey papi 

yit'eshlhavne can vo'yeshch'e vooy papi sasch'e lhavos jayôney ca nitatvaych'aclajesh 

pa lhfanishlhavach. 

Chiniyôsesh pa Jesús pa vat'ayipcuyash 
(Mr 2.18-22; Lc 5.33-39) 

14Pa lhechesh pa namey ja Jesús japi voqu'esha'neen ja Juan Vatnayjayash lhavo', pa 

niyôsesh ts'ivee: —¿Ta t'e lhayaash yivaatsheelh shi' japi fariseos ti aclojesh ti 

jat'ayipcuyanelh, pa vooy napi eyjatsjanjas nint'ayipcuyan? 

15Pa yit'esh ja Jesús ti yicuulh: —Sasjop ca nitacshin'in papi chit'alheyjop pa 

vatajayayash, ti jôjjeclay mônlhajop pa nich'a tjayaay. Taj ti nam jayu pa nalhu ti 

tayjop pa nich'a tjayaay; pa lhecheesh pa isa'jop ca nit'ayipcuyansha'ne jayu. 

16Ampapu can yô'yesh ca ney lhpa vat'uyjatshi lhac'utsja pa ve'lha t'iya pa 

sivôclôclhayeech nich'a jôjjeclay ni'napecsham; lhayaash ti yic'aseshch'e lhavôôj jayu 

ca chinantajey, pa yash'apey jayu pa lhc'asavash ca c'atsajeey. 

17Pa ampapu ca nach'e pa nich'a ôtjayetas t'i' lhpa ftech lhac'utsja. Ca lhech lhôn 

lhfanisheesh ca nanch'e pa nich'a ôtjayetas t'i' nic'astajeshch'e lhpa ftech pa 

lhateshatajeesh, pa chiyapun lhpa ftech. Lhe'naa ca chinanch'e pa nich'a ôtjayetas t'i' 

lhpa nich'a ftech. Ti lhech lhanfanash cavôque napu' pa niisclanchematsej. 

Lhpa lhôse pa Jairo, shi' lhpa ôcleclô ti t'ajaya lhpa t'uyjatshiy pa Jesús 
(Mr 5.21-43; Lc 8.40-56) 

18Meelh ti yit'esh ja Jesús cavôque, pa nam pa ve'lha judío lhanvacle pa 

t'acjatsuyshichamjop, pa yit'esha: —Yujeey ca nivaf lhja yôse; taj ti ca amtajey pa 

an'apee nava apôcôtôy pa mônlhaa jayu. 

19Pa nitshaam ja Jesús pa voelhch'e japi t'eyjatsjanjas jô lhech. 

20Pa lhechesh lhja ve'lha ôcjeclô tayyashay, doce pava lhnincôpesesh ti yicôjôs'in ti 

tavoyey. Lhjô lhech tôlheyt'ôyiish ja Jesús pa t'ajaya pa yôj'esha'ne lhja t'uyjatshiy; 

21lhayaash ti yaychavalhey ti yit'esh: “Ca jayajaytaja atesha lha t'uyjatshiy pa 

javatsjan jayu.” 

22Pa yovalheylhtapee ja Jesús, pa yi'van lhja ôcleclô, pa yit'esha: —Anshamesh, yôse; 

navatsjanchat na niacacujayasha. Pa vatsjan tatsha lhô lhech. 

23Meelh ti yamey ja Jesús ja lhajpôyich ja lhcaanvacle, pa yi'van japi yifuyuqu'e java 

vat'ônjanchey shi' japi tafshiyjop'in, 

24pa yit'esha: —Ayelh'ôcji nôque; ninvaf lha lhutsja, yimô' atesha. Pa nicaaysiyuesh'in 

japu lhech. 

25Meelh ti chiysaasfach'ee lhacôm'a japu lhech nivacle, pa yich'ôcji ja Jesús pa 

t'acum'e ja lhpôcôt lhja lhutsja, lhjô lhech pa nitshaam. 

26Pa lhacôm'a jant'ajôôj japi yie' ja lhech'e cotsjaat ti tpeeycheyesh java vaclan'e. 

Pa Jesús yilhjen papi napu' taclujuy 

27Meelh ti yich ja Jesús pa voqu'eetsham japi napu' taclujuy, pa tônch'een ts'ivee pa 

yit'esh: —¡Acavts'aclayelhyish, David Lhaôs! 

28Meelh ti yich'ôcji ja Jesús ja jpôyich, pa yamey vitsha japi taclujuy. Pa lhechesh pa 

niyôsesh ja Jesús, pa yit'esh: —¿Naascacueshelh ca lhech yifanisheelh'ash? Pa yicuulh 

japi lhech: —Jech, Lhcaanvacle. 

29Pa lhechesh pa t'ajaya ja Jesús java lhtôsjey, pa yit'esh: —Lhech yifanishelh'ash 

tôlh'ejop nava naacacujanshelh. 

30Pa vatsjanesh java lhtôsjey. Pa yiyôjieshaan jum ja Jesús pa yit'esh: —Ovalh 

naanfacle'lhem papu. 

31Taj ti meelh ti yich'in, nifaclem tatsha ts'ivee japi yie' ja lhech'e cotsjaat java 

yisnatesh ja Jesús. 

Pa Jesús yilhjen pa clishaclayech 

32Meelh ti yich'in japu lhech, pa caaj jap'elh nivacle nicha'jey ja Jesús ja clishaclayech 

yi'shi' pa tsich'e'. 

33Meelh ti yivaclhitesh ja Jesús pa tsich'e' ti yisaasfach'e, pa tasinôy jô lhech 

clishaclayechtaj. Pa yiqu'imjat japi nivacle pa yit'esh: —Nive'lheeesh ca yivanelh 

cavôque ti yiey ja Israel. 

34Taj ti yit'esh ts'ivee japi fariseos: —Nôque nivacle yisaasfach'ee pava tsich'es 

tôlhesha pa t'unaj pa lhanvacle pava tsich'es. 

Pa Jesús tcavts'aclayesh papi nivacle 

35Yichey ts'ivee ja Jesús lhacôm'a java yitsates, pa vanqu'eyjatsjan'ôcji java 

lhavanqu'eyjatsjanjavtes. Pa vanqu'eyjatsjanesh pa lhanvacleyash pa Dios, pa 

yilhjensha'ne lhacôm'a japi aôytes'in. 

36Meelh ti yi'van japi nivacle pa tcavts'aclayesh, lhayaash ti lhjunashjulh pava 

tashinshtas ti ampa ca lhavoeesh. 

37Pa lhechesh pa yit'esha japi t'eyjatsjanjas:, —Yijô' ti jayeetshelhaam, ti uj na 

vatcavcalhech, taj ti napi vatcumjayash lhavos naacloja. 

38Istaa ca aalhelha nan yitsôt'ajesh na vatcavcalhech jaspa nichensham pap'elh 

vatcumjat lhavos ca nayjatvane. 

Pa Jesús vooy papi doce t'eyjatsjanjas 
(Mr 3.13-19; Lc 6.12-16) 

San Mateo 10 

1Pa lhechesh pa tôney ja Jesús japi doce t'eyjatsjanjas, pa yijutey pa t'unaj jaspa 

nisaasfach'ee pava tsich'es, pa yilhjensha'ne japi aôytes'in lhacôm'a jap'elh 

nalhjunash'in ja t'aôyteyash. 

2Cavôque lheyis japi doce Jesús t'eyjatsjanjas: Ja vatjutsa', Simón, lhanquey shta 

Pedro, shi' ja lhchinish Andrés. Ja Jacobo shi' ja lhchinish Juan, japi lhech lhclesesh ja 

Zebedeo. 

3Ja Felipe, ja Bartolomé, ja Tomás shi' ja Mateo, jô lhech yivoyanesh pava lhpesoc pa 

lhcaanvacle. Ja Jacobo lhô'sesh ja Alfeo; ja Lebeo, lhanquey shta Tadeo. 

4Ja Simón, tôlha japi Cana lhavos; shi' ja Judas Iscariote, jô lhech nifac jayu ja Jesús. 

Pa Jesús yichen'in papi lhech doce t'eyjatsjanjas jaspa vanqu'eyjatsjan 
(Mr 6.7-13; Lc 9.1-6) 

5Yichen'in ja Jesús japi lhech doce pa yit'esh ti yiyôjaa: —Ya aj ca meelhey java yie' 

japi nijudiosa. Ya aj ca meeelhsham java lhavtsates japi Samaria lhavos. 

6Meelhey java tashinshtas vacuclônvatsham'in tôlhshaam japi Israel lhcles. 

7Meelhey ca anfacle'lhem ti shalhac'oya ja lhanvacleyash ja Dios. 

8Avatsjanchatelh papi tashtôtaysha'ne shi' pap'elh nalhjunash'in aôytes'in. 

Anenjatelhchisham shta capi vafsha'ne. Asa'selhfach'ee shta java tsich'es. 

Chinatisshelh nôque vat'unaj, pa ya aj ca chinshayanelh'am ca acuumtajeshelh'in. 

9Ya aj ca acha'jelh pa oro, shi' pa nôcshi' clesanilh shi' peelh côjiyaj clesanilh. 

10Ya aj na shta pava ayiyelh t'ajuya pa nôyish. Ve'lhaa navan t'uyelhch'e, ya aj ca 

acha'jelh nava acfiyiselh. Ya aj na shta pa avcôjat'elh; lhayaash ti isjop ti chiyjutey pa 

vatcumjayash lhavo' pa vatôc. 

11Meelh ca amtajelhey pa yitsaat pa avoolhey pa ve'lha nivacle chitô'ya ti issha'ne pa 

amônlhaeelhjop amjelhey ca anôcjayutajelh. 

12Ca môtajelh'ôcji pa acjueelh pa at'eshelh: “Piiy nôque jpôyich,” 

13Ca nicaajtaj papi piiy, lhech papi lhech t'acuumjulh jayu pa vat'aacjujunjayash; vooy 

ca amtaja, pa napecl'am jayu pa acjujunjayashtaj. 

14Ca nichintôntajeelh'ach'e, shi' ca ninteetajeesh shta ca nach'anelh'a pa istaa ca 

ayishlhaaelhc'oya pa lhech jpôyich shi' pa yitsaat, pa asichateshelh nava afoclelh pa 

cotsjaat. 

15Yijô' na jayeetshelh'a, pa cat'eelhtajeesh ca namtajey pa nalhu ca chinasclantajch'e 

lhacôm'a napi yie' na cotsjaat, pa ujesh ti chiyclôyit jayu papi nintônelh'ach'e, 

ya'sheshc'oya papi Sodoma shi' papi Gamorra lhavos. 

Pa vatcachanjayash 



1706 

 

 
Nivacle Bible  

© 1994,  Sociedades Bíblicas Unidas. 
 

 
 

 

16“¡A'va! C'achenelh avaatsheelh ajunashelhjulh java tashinshtas ti chiychensham 

pava cajovonjatas. Istaa ca ajunasheelhjulh pava tosis tcajôyshay, taj ti 

ajunasheelhjulh jan lhjunash java ofos ti nisuya. 

17Anujumatsenelh'avach, lhayaash ti nacha'jelhey jayu papi nivacle papi lhcaanvacles, 

pa nac'onelh'in jayu yiey java vatvanqu'eyjatsjanjavtes. 

18Pa chinacha'jelhey jayu shta papi us lhcaanvacles, lhayaash ti tôlhyiyijop. Pa lhech'e 

jayu ti lhasfacle'lhem, pa lhasfaclelhem jayu shta papi nijudiosa. 

19Ca lhech lhayaashtaja ca chinachaajtajelhey papi us lhcaanvacles, pa ya aj ca 

atanapunshelh pa ca eetajeshelh ca aculhjantajelh; lhayaash ca namtajeyjop pan 

t'ôplhaa ti lhtasinôyelh jayu, pa neyjatsjaneshelh jayu ja Dios pava lhteetshelh jayu. 

20Lhayaash ti tanca alhecheelh ca asinô'yelh, vooy ja lh'Espiritu ja Atataelh 

tasinôyelh'am jayu., 

21Caaj jayu papi tayôjijanesh papi lhavelhavot ca chinclôn, lhech jayu lhjunash shta 

papi lhnavot tayôjijanesh papi lhcles ti chiyclôn. Vooy papi vatacles t'ajuyjulh papi 

lhnavot pa yit'esh ti chiyclôn. 

22Lhacôm'a papi yie' na cotsjaat ti nacônitshielh jayu, lhayaash ti tôlhyiyijop. Taj papu 

ca nifiiytajeshlhtapee pa namjeylhac'o java nalhus, japu lhech ti chinalhjen jayu.  

23Ca nicaajtaj papi tanachanelh'ash yiey pa ve'lha yitsaat pa acumajelheyc'oya peelh 

yitsaat. Yijô' ti jayeetshelh'a ti tanca atifshelh'e lhacôm'a java yitsates yiey ja 

lhcootsjat japi Israel lhcles, pa nam jayu na Nivacle Lhô'sesh. 

24Ampa vat'eyjatsjanach'a ca nash'apee pa yeyjatsjan, ampa shta ca vatcavoa ca 

nash'apee pa lhanvacle.  

25Tajulhe'mey pa vat'eyjatsjanach ca nijôneshch'e pan yeyjatsjan, shi' pa vatcavo 

tajulhey ca nijôneshch'e pa lhanvacle. Ca chineytôntajesh pa lhanvacleesh pa jpôyich 

pa Beelzebú, ya'shesh jayu ca chineytônesh papi ve'lheelhsham.,, 

Ta yie' papu ca nitanjovayey 
(Lc 12.2-7) 

26Nôquen lhayaash, ya aj ca anjova'yelhem papi nivacle. Lhayaash ti ampa ca 

chinp'oe ca jaspa ninô'cla, ampa shta ca chinfiich pava nichintôôytaja. 

27Nava janfaclelh'am ti tulh'in, istaa ca anfaclelhem jap'elh ti nalhuey. Nava 

janfaclelh'am shta ts'am, istaa ca asitseneshelh ca anfaclelhem jap'elh yiey pa 

lhcaavju. 

28Ya aj ca anjova'yelhem papi yiclôn na vatvuvaat, taj pa vatsôc'ôclit sasemjop ca 

niclôn; anjova'yelhem jô papi yiclôn na vatvuvaat shi' shta pa vatsôcôclit ti yu'jam pa 

itôj.  

29¿Lhchenelhjulh t'e lhpa tinshanja pava napu' ajôclôs? Taj ti tanca ve'lhaa pa ajôclô 

ca nancôôtsha'ne ca ninteetajeesh ja Atataelh. 

30Chiyitsjuulh shta lhacôm'a nava aye'selh yiesh nava ashatjeselh. 

31Ya aj ca anjova'yelh'in; lhayaash ti t'ashelhc'oya pava acloj ajôclôs. 

Papi ninvapenesh pa Jesucristo ti yitôyjata pap'elh 
(Lc 12.8-9) 

32Lhacôm'a papi ninvapeneshyam ti yitôyjatyi pap'elh, yivaatsha shta pa tanca 

vapeneshem ca jaôtajesh'e t'ajuyish ja Tata yi'shi' ja vôôs. 

33Taj ti vooy papi vantanyishc'oya pap'elh, yivaatsha shta javapeneshem jayu ca 

jaôtajesh'e t'ajuyish ja Tata yi'shi' ja vôôs. 

Tôlha pa Jesús ti yicatsônjat papi yiey na cotsjaat 
(Lc 12.51-53; 14.26-27) 

34Ya aj ca alheclôjeshelh ca nichaaj pa vataasclanjayashvatjulh yiey na cotsjaat. Am, 

ninchaaj pa vatcanoyash vooy pa vatjuyjayashvatjulh janchaaj. 

35Janam jaspa t'ajuyjulh pa vataôs pa lhtata, lhpa vatôse t'ajuyjulh lhpa lhamimi, lhpa 

vatômtee t'ajuyjulh lhpa lhcact'e. 

36Pa nôque lhjunash nilhtac'utsfasa papi ve'lhasham. 

37Papi ya'sheshyic'oya ti yen pa lhtata shi' lhpa lhamimi pa sasjop ca nastsôt'ajesh; shi' 

papi ya'sheshyic'oya ti yen pa lhaôs shi' lhpa lhôse pa sasjop ca nastsôt'ajesh. 

38Vooy papi ninatcum'e pava cacleclem ca nitatvotajyich'e, nan lhjunash lha yicruz, 

pa sasjop ca nastsôt'ajesh. 

39Papi yeetajesh ca ninilhjenesh pa lhamônlhajayash pa yac'oyesh jayu. Vooy papi 

chinjôclesh pa lhamônlhajayash ti tôlhyiyijop papi lhech vanilhjenesh jayu.  

Pava vats'ôtes 
(Mr 9.4) 

40Papi t'acum'ajulh, pa t'acuumyijulh, papi t'acuumyijulh pa t'acuumjulh shta jan 

tsichen.  

41Papi t'acuumjulh pa chiytôyjata pava ti vaclan pan nichen ja Dios, pa lhech 

chiyjutey jayu shta pava lhashac jan lhjunash pa chiytôyjata pava ti vaclan. Vooy papi 

t'acuumjulh pa nivacle yivo'yeshch'e, lhayaash ti yivo'yeshch'e, pa lhech chiyjutey 

jayu pava lhashac jan lhjunash papi yivo'yeshch'e. 

42Pa ca naôtaj'e papu ca nijutajeshey pa tacfeey pa yinôôt c'uyshi' papi tiquicsha'ne ti 

ts'ofiis, pa lhech yijô' ti tanca amaemc'oya jayu pa lhasha'. , 

Papi lhcachenjas pa Juan, Vatnayjayash lhavo' 
(Lc 7.18-35) 

San Mateo 11 

1C'oya ti yivaclhitesh ja Jesús ti yeyjatsjanesh cavôque matas japi doce t'eyjatsjanjas, 

pa yich'in jaspa vanqu'eyjatsjanesh pa tasinôyesh'e jav'elh yitsates yiey ja lhech'e 

cotsjaat. 

2Pa Juan, yie' lhpa vatvanc'ôcfajayte, pa tpeeycheyesh pava yisnatesh ja Cristo. Pa 

lhechesh pa yicheney papi napu' voqu'esha'neen ca nijochiey ja Jesús, 

3ca jaspa niniyôsesh: —¿Yijô' ti alhech a Cristo ti lhnam, ja't'ajesha ca 

jaychanelhc'oya peelh? 

4Pa yicuulh ja Jesús pa yit'esh: —Meelhey ja Juan pa anfacle'lhem nava lhavanelh shi' 

nava lhpe'yeelh. 

5Anfacle'lhem nan lhjunash napi taclujuy ti yovalhvatsham'in, ti t'ôtaay napi ancojoy, 

ti vatsjansha'ne shta napi tashtôtaysha'ne, ti tpeeychey shta napi peeychelhôjis, napi 

vafsha'ne nitshamch'e shta, shi' napi ts'aclaaysha'ne chinfacleem shta na 

vatnilhjenjayash.  

6Nisham'in papi nisuya'yi., 

7Meelh ti tôsch'een papi chincheney ja Jesús, pa cha'yema ja Jesús japi acloj nivacle 

pa Juan pa yit'esh: —¿Ta t'e lhayaash ti lhôquelhey ja cotsjaat ti ampapu ca nôv'e'? 

¿She pa lhentajelh ca avanelh? ¿Ve'lha lhpa sise yiclôyan pa lhaviim? 

8¿She t'e pan lhentajelh ca avanelh? ¿Lhech natane pa nivacle yuych'e lhpa 

vat'uyjatshiy is? Nataôyshelh avaatsheelh ti yie' pava lhajpôyjey papi lhcaanvacles 

papi yuych'e pava isis vat'uyjatshiyis. 

9¿She ajalh pa lhentajelh ca avanelh? ¿Ve'lha ja chiytôyjata pava ti vaclan? 

10Jô lhech Juan nifac java Vani'sesh'e: ‘Yivaatsha janôyinjat'ac'oya na yicavo ca 

nasnatesh'am jayu pa a'nôyish. 

11Yijô' ti janfaclelh'am ti ampapu ca ve'lhaa papu ca tc'aajulh ja Juan Vatnayjayash 

lhavo'. Taj ti pa tiqu'in jum yi'shi' ja Dios lhanvacleyash, yash'apee jô lhech.  

12Jan t'aplhuqu'e ti nam ja Juan Vatnayjayash lhavo' yamjey nôque nalhu ti chiyclôyit 

na Dios lhanvacleyash, vooy japi vanunatjulh tjôcjanesh. 

13Lhacôm'a capi chiytôyjata pava ti vaclan shi' java lhayôjijates ja Moisés 

yasinôquiesh nôque vatvacleyash yamja ti nam ja Juan. Yit'esh nava Vanisesh'e ti nam 

jayu ja Elías. 

14Ca eetajeshelh ca niacacujantajeeshelh, ja Juan ti lhech chiytôyjata pava ti vaclan 

Elía'esh, jô lhech chitatômjalhesh ti chiyasinôqui ti nam jayu. 

15Papi caajem pava lhacfey, istaa ca ach'anelhey. , 

16¿She t'e pa ca jajôney ca lhjunashajulh napi nivacle nôqueesh? Lhjunashjulh napi 

taôvclas ti tclôych'een pa clayôych'e. Tônelh'in japi lhc'utsfas, pa yit'esh ts'ivee: 

17“Jafuyuelhch'eam lhja vat'ônjanche, taj ti naaclô'yelhjop. Jisheelhch'eam cava 

vat'acjay ts'aclaych'esha'ne taj naapelh'in.” 

18Lhayaash ti nam ja Juan pa ninatsaccun ninyô' shta, pa lhteetshelha avaatsheelh ti 

caajem pa tsich'e'. 

19Pa lhechesh pa janam, ya Nivacle Lhô'sesh, pa jaytsaccun pa c'ayô' shta, pa 

lhteetshelhyi ti yalhôvcônaaj shi' ti yayôjanaj shta. Lhc'utsfasesh papi sasch'e lhavos 

shi' papi yivoyanesh pava lhpesoc pa lhcaanvacle, papi chiyapun. Taj pa lhcajôysha ja 

Dios yivo'yeshch'e yinôôclhanita na lhfanishesh. 

Pava yitsates ninanc'asham 
(Lc 10.13-15) 

20Pa lhechesh pa yitsôyeem ja Jesús java yitsates javan yaash ti yieshi cava acloj 

nimatasa papu ca nitô'yish, lhayaash ti nintatvaych'aclajesh pava lhfanishlhavach japin 

yie'. Pa yit'esh: 

21—¡Pa'yijô, jay, na yitsaat Corazín! ¡Pa'yijô shta na yitsaat Betsaida! Ca nivan 

lhapesh papi Tiro shi' papi Sidón lhavos pava nimatasa papu ca nitô'yish navan 

lhavanelh, pa nitatvaych'aclajtajesh pava lhfainshlhavach, pa nitacshintajvatsham'in 

pa na'nitaj pava vonsac pa naôvtajshisha'ne pa shnomaj. 

22Taj ti jayeetshelh'a ca shtamtajey lhac'o' pava nalhus pa t'aashelhc'oya jayu pa 

anclôyitsjayashelh papi Tiro shi' papi Sidón lhavos. 

23Vooy avaatsha Capernaum, ¿lheclôjesh avaatsha ca chinanenjateychisham na vôôs? 

Pa chinanachajeyshicham jayu jan yie'japi vafsha'ne. Ca nivan lhapesh capi Sodoma 

lhavos cava nimatasa papu ca nitô'yish navan lhavanelh, pa mônlhataja ca lhavtsaat 

nôque nalhu.  

24Taj ti jayeetshelh'a ca shtamtajey lhac'o' pava nalhus, pa t'aashelhc'oya jayu apey'e 

pa anclôyitsjayashelh papi Sodoma lhavos. 

Anachelhyiy pa ichayelh 
(Lc 10.21-22) 

25Lhech t'aplhuqu'e ti tasinôy ja Jesús, pa yit'esh: —C'ôclôj, Tata, Alhcaanvacleesh ja 

vôôs shi' na cotsjaat, lhayaash ti lhcapenate'mey papi yitô'yishtaj nava matas, vooy 

papi taôvclas ti lhnôclitem. 

26Jech, Tata, nôque lhjunash ti lhentaj jum. 

27“Nijutyi ja Tata nava matas. Ampapu ca nantôfaacyish jô ti Lhaôsyish ja Dios, 

ve'lha ja Tata nitôfacyish. Ampapu ca nantôfa'clesh jô ja Vatata, ve'lha na Lhaôs, shi' 

papi yitôychata na Vataôs pan tôfaclesh shta.  

28Anachelhyiy lhacôm'a avaatsheelh papi yulhôs'e pa lhcumjayash, shi' shta papi 

yulhôs'e pava cacleclem, pa jajutelh'ay jayu pa ichayashelh. 

29Acumelhjulh na yivovo ca janelh'atapee, pa istaa ca at'eshelh ca qu'eyjatsjaneshelh, 

lhayaash ti ya isesh, vanits'aclayan na yicachi'; pa lhavanelh jayu pa t'ichayash pava 

asôc'ôcteselh. 

30Lhayaash ti nicaclecla na yivovo ca jantajelh'atapee, javôôji shta java jajutelh'ay ca 

atilhojtajelh. 

Papi Jesús t'eyjatsjanjas nitôsjelha pa trigo pa nalhu ti chit'ichayshi 
(Mr 2.23-28; Lc 6.1-5) 

San Mateo 12 

1Ve'lha ja nalhu ti chit'ichayshi pa yitsavalhsham ja Jesús pa vatcôvjiyanjavat. 

Yiyipcunsha'ne japi t'eyjatsjanjas pa yisooji pa trigo pa nitôsjelha pa tuj. 

2Meelh ti yivanesh japi fariseos côque pa yit'esha ja Jesús:  —A'va, napi eyjatsjanjas 

t'acuumjiin na nichinvashan ca lhech lhanfanasha na nalhu ti chit'ichayshi. 

3Taj ti yit'esh ja Jesús ti yicuulh: —¿Naaclôvalhelhshi nataney ja vatqu'isjayanach ja 

yi'shi' ca David ca lhfanishlhavach ti yiyipcunsha'ne capi tanaôycheelh? 

4Yich'ôcji ja lhajpôyich ja Dios pa tuj pava yucuvec chiyvenchatesh ja Dios. Pava 

lhech yucuvec nichinvashantajem ca nituj papi tanaôycheelh, tsi'shajop ca nituj papi 

vatcasinôc.  

5¿Naaclôvalhelhshi nataney java lhayôjijates ja Moisés ti t'acum'ôcjiin ja 

vatishjanjavat japi vatcasinôc ja nalhu ti chit'ichayshi, taj ti cavôque tanca 

sasch'eaesh? 

6Taj ti jayeetshelh'a: —Nôque ve'lha ti chiyashjateshchisham ja vatishjanjavat. 

7Tanca nataôyshelh jô na t'ônash nava Vani'sesh'e: “Jayeetajesh ca nicaajelh'am pa 

acavts'aclayjayashelh, pa niyit'esh ca acufayeshelh pava yaquisetes.” Ca 

natôôytajeshelh cavôque, pa tanca ivalhelha napi ninasnatesh pa ca ninvoyeeshch'e. 

8Na Nivacle Lhô'sesh lhanvacleesh shta na nalhu ti chit'ichayshi. 

Pa nivacle t'unch'e pa t'ituuc 
(Mr 3.1-6; Lc 6.6-11) 

9Pa lhechesh pa tayjop ja Jesús pa yichey ja vatvanqu'eyjatsjanjavat. 

10Lhech yie' ja ve'lha nivacle t'unch'e ja t'ituuc. Lhech'e shta ti vo'tajemey papi 

nicôfayuesh ja Jesús pa ca ninvo'yeeshch'e ca jaspa niyôjieshaan pa ca niyôsesh 

ts'ivee: —¿Isjop t'e ti chiyfetetsiyan pa aôytej'in na nalhu ti chit'ichayshi? 

11Pa yicuulh ja Jesús pa yit'esh: — ¿Ta ajalh ca afanishtajeeshelh avaatsheelh pa 

tashinshtaj ca natajch'e lhpa t'itsech pa nalhu ti chit'ichayshi, pa tan t'e ca 

anclaneelhshi? 

12Ya'sheshc'oya pa tashinshtaj pa nivacle ti chinô'yesh! A'va, chiyvashanjoom ti 

shtasnatesh pava isis java nalhus ti chit'ichayshi.  

13Pa lhechesh pa yiyôjaa ja nivacle pa yit'esh: —Atsôôtjat na atuuc. Meelh ti 

yitsôôtjat, pa lhechesh pa vatsjan pa lhjunashjulh jeelh t'ituuc. 

14Pa lhechesh pa yichfach'ee japi fariseos pa vatpeya'tajesh ca niclôn ja Jesús. 

Chitôtômjalhesh lhapesh pan lhjunash pa Jesús 

15Meelh ti yipe'ya ja Jesús cavôque pa yich, pa acloj japi tanaôycheelh. Ja Jesús 

yilhjensha'ne japi aôytes'in. 

16Pa yiyôjaa japi lhech pa yit'esh: —Ya aj ca anfacle'lhem pap'elh. 

17Nôque vaclan ca jaspa yofisch'e jan t'ônashesh lhapesh pa chiytôyjata pava ti vaclan 

Isaías, ti yit'esh: 

18“Nôque yicavo nan javooyshiyitam, nan jen pa ts'ishamesh shta. Jajutey na 

yi'Espiritu, na lhech tatômjalheshem ti nifaclem papi ninantôfa'clesh ja Dios pa 

lhanclôyitsjayash. 

19Na lhech tanca nishanelh papu, tanca ts'iseey jayu shta. Ampapu jayu shta ca nipe'ya 

pa t'ôjôj yiey pava lhcaavjuc. 

20Ninôcôsshi jayu lhpa sise cusasham, tanca namcat jayu lhpa itôtaj tiqu'in'esh ti 

yichesh, yôjesh'e jayu ca nijôt'ajtaj ja lhanvacleyash yivo'yeshch'e. 

21Pa lhacôm'a papi ninantôfa'clesh ja Dios caclecla jayu ca lhey.” 

Chinôôlhjônchatesh pa Jesús ca nicaajem pa t'unaj pa tsich'e' 
(Mr 3.20-30; Lc 11.14-23; 12.10) 

22Pa lhechesh pa chinchajey ja Jesús ja ve'lha tacluuc, clishaclayech'esh shta. Jô lhech 

yi'shi' pa tsich'e'. Pa yilhjen ja Jesús jô lhech jaspa yovalh'in pa tasinôy shta. 

23Lhacôm'a japi yi'van côque pa tamp'oyeshem, pa yit'esh ts'ivee: — ¿Lhech ja David 

lhaôs nôque? 

24Taj ti meelh ti yipe'ya japi fariseos cavôque, pa yit'eshts'ivee: — Nôque nivacle 

yichenfach'eeen pava tsich'es tôlhesha pa t'unaj pa Beelzebú, pan lhanvacleesh pava 

tsich'es. 

25Taj ti yitô'yish ja Jesús pava yaychavalhey, pa yit'esha: — Lhacôm'a pa 

vataanvaleyash ti vanicatsônjat ti vatcônitshisha'ne, pa vatvômjatshi jayu. Lhech 

lhjunash shta papi lhtachifas shi' papi lhet lha lhtajôôjam ca nivatcônitshitaj pa 

ninicatsônjat jayu. 

26Lhech jayu lhjunash ja Satanás ca nisaastajfach'ee peelh pa vanicatsônjat jayu ti 

vatcônitshi; ¿ta lhjunash jayu shta pa lhanvacleyash? 

27Lhteetshelhyi ca yisa'seshfach'ee pava tsich'es pa vat'unaj tô'lha ja Beelzebú; ¿she t'e 

papi yijutey japi acles pa t'unaj ti yisaasfach'ee pava tsich'es? A'va, napu lhech 

nôclit'am ti ninavooyshelhch'e. 

28Taj ti yivaatsha jatôôlhsha ja lh'Espiritu ja Dios ti jasaasfach'ee java tsich'es. 

Navôque nôclitelh'am ti apis ti namelh'ay ja lhanvacleyash ja Dios. 

29“¿Isjop t'e ca nôc'ôcji papu pa lhajpôyich pa t'un'in ca natcutesh pava lhcôqueclitôy, 

ti jôjjeclay ninôôcfa pa t'un'in? Am, vooy ca ninôôcfataj pa isaemjop ca natcutesh 

pava lhcôqueclitôy. 

30“Ca nicaajtaj papi nintsen, papi lhech tsicônitshi. Papi ninteesh ca nits'efenesh java 

jantôqu'e', papi lhech yivôm'in. 

31“Nôquen lhayaash jayeetshelhaam: Lhacôm'a java lhsasch'esha'ne isjop ca 

chinvômjatemch'e napi nivacle, pa chinvômjatemch'e shta ca nasinôquitaj pa niysa'. 

Taj ti ca neyimatantaj ja Espíritu Santo, pa tanca chinvômjatemch'e jayu. 

32Vooy papu ca nitseyimatantaj ti ya Nivacle Lhô'sesh pa chinvômjatemch'e jayu. Taj 

ti papu lhech ca neyimatantaj ja Espíritu Santo, pa tanca chinvômjatemch'e yiey nôque 

cotsjaat pa tanca shta peelh. 

Lhpa aacjiyuc tantôfacliyesha pava lhay 
(Lc 6.43-45) 

33“Ca istaja lhpa aacjiyuc, pa isis jayu shta pava lhay. Ca niistajaa lhpa aacjiyuc, pa 

niysisa jayu shta pava lhay. Lhayaash ti tantôfacliyesha lhpa aacjiyuc pava lhay. 

34¡Ajunashelhjulh nava tosis! ¿Iseelhjop'am ca asinôquielh java isis ya'clishay, ti 

av'ojeyiselh? Tasinô'yesh pa vatashi pava topooj pa vatacachi.  

35Ca istajasha'ne pa nivacle, pa isis jayu shta pava lhclishay, lhayaash ti isis pava 

yi'shi' pa lhcachi. Ca niistajasha'ne pa nivacle, pa niysisa jayu shta pava lhclishay, 

lhayaash ti niysisa pava yi'shi' pa lhcachi. 

36Yivaatsha jayeetshelh'a: Nam jayu pa nalhu ti chiyisclanch'e jayu nava matas. Pa 

lhech t'ôplhu jayu ca chiniyôsesh jayu lhacôm'a pava niysisa pava lhclishay ti 

chiyit'esh'in. 

37Lhayaash ti chitôlha'jop jayu pava aclishay ca chinasclantajch'e, pa chinfacl'am jayu 

pa ajunash ja't'ajesha ca chinalhjen, ja't'ajesha ca chinaclôyit jayu. ,  

Papi nivacle ojiyis t'aalhtajesha pa Jesús pava nimatasa papu ca nitô'yish ca 
ninôôclhaniteshlhavne 

(Mr 8.12; Lc 11.29-32) 

38Pa lhechesh pa yit'esha ts'ivee ja Jesús japi napu' fariseos shi' japi 

vanqu'eyjatsjanesh pava lhfanishlhavach: —Vanqu'eyjatsjan, jayeetajeshelh ca 

c'avanshelh ca asnatesh pava nimatasa papu ca nitô'yish ca atônôclitesh. 

39Pa yicuulh ja Jesús pa yit'esh: —Napi nivacle ojiyis shi' ti ninvo'yeshch'e, t'aalhtaja 

pava nimatasa papu ca nitô'yish ca ninôclitem. Taj ti tan ca pa caelhchaa ca 

chinôclitem, apis ti caaj java nimatasa papu ca nitô'yish tô'lha ja chiytôyjata pava ti 

vaclan Jonás. 

40Lhayaash ti lhjunashjulh jayu jan lhjunash lhapesh ja Jonás ti pu'jana java nalhus 

shi' java tulhis ti yi'shi' pa sajech lhtata. Lhech jayu lhjunash shta na Nivacle Lhô'sesh 

pu'jana jayu pava nalhus shi' pava tulhis ca nôvji' na cotsjaat. 

41Papi yie' lhapesh pa yitsaat Nínive vatsavatch'e jayu shta pa lhech nalhu ca 

chinasclantajch'e, meelh ca chinasclantajvatich'e napuque nivacle, pa yivalha jayu 

napuque. Lhayaash papi yie' lhapesh pa Nínive tatvaych'aclajesh pava lhfanishlhavach 

ti yipe'ya ja Jonás ti nifaclem cava Dios lhasinôc, taj ti nôque yie' na ve'lha yashc'oya 

ja Jonás. 

42Pa shi' jayu shta lhpa lhcaanvacche tôlhey na fiyat, vatsavat jayu pa lhech nalhu ca 

chinasclantajch'e, meelh ca chinasclantajvatich'e napuque nivacle, pa yivalha jayu 

napuque, lhayaash ti tojey pa tôlhshi' lhavaatsha jaspa tach'ansha pa lhcajôysha pa 

Salomón. Taj ti nôque yie' na ve'lha yashc'oya pa Salomón. 

Pa tsich'e' ti tapec 
(Lc 11.24-26) 

43“Meelh ti tayshi pa tsich'e' pa nivacle, pa t'ôtaych'een pa cotsjaat clôjôjqu'e vo'tajey 

pa ca nit'ichay'e. Taj ca ninvantaja pa yaychavalh'in ti yit'esh: 

44“Japecley jayu ja yijpôyich jan jayay'e.” Meelh ti vapecley pa yi'van pa lhech 

nivacle jan lhjunash ja jpôyich ti ampapu can nôv'ôcji ti chiyclôs'ôcji shi' ti 

chiyisclansha'ne. 

45Lhechesh pa yichaaj jav'elh siete tsich'es ya'shesh ti ojiyis, pa yich'ôcjivatam pa 

nivacle jaspa mônlhashi. Pa lhechesh ya'shesh ti ojey pa lhech nivacle. Lhech jayu 

lhjunash ca navclaneem napuque nivacle ojiyis. 

Lhpa lhamimi shi' papi lhch'injavot pa Jesús 
(Mr 3.31-35; Lc 8.19-21) 

46Jôjjeclay ninvaclhitesh ja Jesús ti tasinô'yem japi nivacle, pa namey lhja lhamimi 

shi' japi lhch'injavot. Japu lhech mônlhafach'ee, yentaj ca nitasinô'yelh ja Jesús. 

47Pa ve'lha ja yit'esha ja Jesús: — A'va, lhja amimi shi' japi ach'injavot yi'fach'ee, 

yeetajesh lhôn ca asinô'yelh. 

48Taj ti yit'esha ja Jesús jô lhech jan tfacjanem: — ¿She t'e lhpa mimiesh, she t'e shta 

papi yich'injavot'esh? 

49Pa lhechesh pa t'apaysham japi t'eyjatsjanjas pa yit'esh: — Napuque mimiclesh 

yich'injavot'esh shta. 

50Lhayaash papi niqu'ishamesh jan yit'esh ja Tata jan yiey ja vôôs, pa lhech japu lhech 

yich'inishesh, yich'injoesh, pa mimiesh shta. 

Pa chiyovalheyjop atesha papu ti tcôvjiyanjan 
(Mr 4.1-9; Lc 8.4-8) 

San Mateo 13 

1Pa lhechesh pa tay'ôcji ja Jesús ja jpôyich pa yichey ja lhjôvcha pa yie'sha'ne ja 

lhtaco. 

2Pa lhech tc'aesh'eva'ne japi acloj nivacle pa lhe'naa ti yishi'jop lhja vatôvjatshi ja 

Jesús. Vooy japi acloj nivacle mônlhee ja clayôych'e yiey ja lhtaco. 

3Pa lhechesh pa yeyjatsjanesh java acloj matas ti yovalheme'jop atesha, pa 

yit'esh:  “Ve'lha pa vatcôvjiyanjayash lhavo' yichesh pava lhcôvjiyanchey pa 

yisichatch'e ti yicôjiyan. 

4Meelh ti yisichatch'e pa natshisha'ne pa nôyish pava lhtôsjey, pa namey pava ajôclôs 

pa tujqu'e'. 

5Vooy pav'elh natshisha'ne pa utechat, taj ti niuja' pa cotsjaat. Pava lhech lhtôsjey 

tôlhch'e tatsha, lhayaash ti clasim'eshch'e pa cotsjaat. 

6Taj ti meelh ti tojqu'etsham na jumcuclaay pa yiclôn, pa vafch'e' lhayaash ti ampa 

lhc'oseya. 

7Vooy pav'elh lhtôsjey natshisha'ne pa nivachechat, pa tôlheelhvatjuulh pava nivachey 

pa ch'apasheyshi pava chiycôvjiyantaj. 

8Vooy pav'elh lhtôsjey nat'esha'ne pa is'e' cotsjaat pa tôôlh pa vacalh jum. Lhpa ve'lha 

lhtôsej tô'lha pava cien lhtôsjey, pav'elh tô'lha shta pava sesenta lhtôsjey. Vooy 

pav'elh tô'lha shta pava treinta lhtôsjey. 

9Ca nicaajtajelh'am pava acfeyelh, pa ach'anelhch'e cavôque.” 

Ca chinôfiis pa lhjunash pava chiyovalheyjop atesha 
(Mr 4.10-12; Lc 8.9-10) 

10Pa tac'uya japi t'eyjatsjanjas ja Jesús pa niyôsesh ts'ivee pa yit'esh: —¿Ta lhayaash ti 

lhtasinôyshem japi nivacle java chiyovalheyjop atesha? 

11Pa yicuulh ja Jesús pa yit'esh: “Vooy avaatsheelh yit'eshelh'am ja Dios ca 

chinatôyjatelhc'oya pava tanjoctsenchayesh pap'elh nalhjunash ja lhanvacleyash ja 

Dios. Taj ti jap'elh sasjop ca nitô'yish. 

12A'va, papi p'alha ti caajem pa chiyjutey jayu shta. Lhan'e vitsha papi amemc'oya pa 

chinjôclesh jayu shta pan yi'tajjop. 

13Nôquen lhayaash jayasinôyshem cava jovalhemeyjop atesha; lhayaash japi lhech ti 

yivantaj pa lha'yasha ca ninvana. Yipe'yataj shta, taj ti mônlheesh ti nintôych'e. 

14Pa nôque lhjunash, yofisch'e napi lhech can t'ônashesh ja chiytôyjata pava ti vaclan 

Isaías, ti yit'esh: ‘Avaatsheelh lhpe'yatajelh, taj ninatô'yelhch'e shta. Lhavantajelh 

shta, taj ninatôôyshelh.  

15Lhayaash palha t'un java lhcachic japu lhech nivacle, nisaemsha'ne ti yipe'yataj. 

Caajtaj shta pava lhacfey taj ti chiypojaamsha'ne, pa jaspa tanca nivanesh java 

lhtôsjey. Tanca nipe'ya shta java lhacfey, jaspa tanca nitô'ya java lhcachic, jaspa tanca 

nitatvaych'aclajyi, pa tanca yilhjensha'ne jayu.' 

16“Vooy avaatsheelh anshameshelh, lhayaash ti lhavanshelh nava atôsjeyelh, pa 

lhpeyeeshelh shta nava acfeyelh. 

17Yijô' ti jayeetshelh'am, acloj lhapesh capi chiytôyjata pava ti vaclan shi' capi 

isissha'ne nivacle yeetajesh ca nivan cavôque taj ti ninvan; yeetajesh shta ca nipe'ya 

cavôque cavan lhpeyeelh, taj ti ninpe'ya. 

Pa Jesús yinôôclhanitch'e jan chiyovalheyjop atesha pan tcôvjiyanjan 
(Mr 4.13-20; Lc 11.8-15) 

18“Ach'anelhch'e ca yich'e' nan chiyovalheyjop atesha pan tcôvjiyanjan. 

19Papi yipe'yataj cava lhasinôc ja lhanvacleyash ja Dios taj ti nintôych'e. Papu lhech 

lhjunashjulh pava lhtôsjey ti natshisha'ne pa nôyish. Pa nam pa tsich'e' pa yayjatshi 

pava lhcachic cavôque lhasinôc ti chiycôvjiyantajshi. 

20Pava lhtôsjey natshisha'ne pa utechat chiyovalheyjop papi yivanjop'in lhataj cava 

Dios lhasinôc. 

21Taj ti niiy'eesh jô ca nit'unesh'in, lhayaash ti naaclojach'e pava lhc'osey. Meelh ti 

vaclan pa vatc'alhtanjayash, ja't'ajesha ti vaclan pa lhancôntajayashesh cava Dios 

lhasinôc, pa yit'esha ca nicôjôsa. 

22Pava lhtôsjey natshisha'ne pa nivachechat chiyovalheyjop papi tach'anch'e atesha 

cava Dios lhasinôc, taj ti ujesh ti yaychavalhaan nava yie' na cotsjaat, nanlhjunash 

papu ti yen jum ca acôjjeeshiin nava matas yie' na cotsjaat ti chincu'tajesh. Lhech 

cavôque matas ti yip'oemey cava Dios lhasinôc, pa nôque lhjunash nintaay papu 

lhech. 

23Vooy pava lhtôsjey nat'esha'ne pa is'e' cotsjaat chiyovalheyjop papi tach'anch'e jum 

cava Dios lhasinôc pa yitôych'e, pa taay jum papu lhech. Caaj papi lhjunashjulh lhpa 

ve'lha lhtôsej ti tô'lha pava cien, vooy pap'elh lhjunashjulh lhpa ve'lha lhtôsej ti tô'lha 

pava sesenta, vooy pap'elh lhjunashjulh lhpa ve'lha lhtôsej ti tô'lha pava treinta 

lhtôsjey.” 

Chiyovalheyjop atesha pa t'aclôcchat ti yi'shi' pa trigo 

24Yasinôqui ja Jesús jeelh chiyovalheyjop atesha, pa yit'esh: —“Ja lhanvacleyash ja 

Dios lhjunashjulh pa nivacle ti yicôvjiyan'e pava isis lhcôvjiyanchey yiey pa 

lhcac'ovat. 

25C'oya ti yimoqu'esha'ne lhacôm'a, pa yichey pa nilhc'utsfaa pa yicôvjiyanshi pava 

lhtôsjey pa t'aclôcchat, pa yich. 

26Pa tôôlh pa trigo pa taay, taj ti tôôlh shta pa t'aclôcchat. 

27Pa lhechesh pa yichey papi lhcavos pa lhcaanvacle pa nifaclemts'ivee: 

‘Lhcaanvacle, isis java acôvjiyanchey ti lhcôvjiyan'e ja acac'ovat, ¿taj ti ta t'e tôlh'e ja 

taclôcchat?’ 

28Pa yit'esh pa lhcaanvacle: ‘Navôque yivclanjatyam pa niyic'utsfaa.’ Pa lhechesh pa 

niyôsesh ts'ivee papi lhcavos, pa yit'esh: ‘¿Lhteesh ca jôquelhey ca jantsoje'lheyshi ja 

t'aclôcchat?’ 

29Taj ti yit'esh pa lhech: ‘Am, lhayaash ca antsoojtajelh ja t'aclôcchat pa 

lhantsojeshelh jayu shta ja trigo. 

30Isjop ca yaajlhee, istaa ca nacshen ja t'aclôcchat. Vooy ca nôquentaj'e ja trigo pa 

jacheney jayu napi yicavos ca nantsojqu'e pa nôcfashaamsha'ne pa napjunshamsha'ne 

pa t'aclôcchat. Pa nanjoolhataj ca nit'ovoseshch'e ja trigo pa nicha'jeyam jan yie' jayu 

yiey ja yijpôyich.’ ” 

Chiyovalheyjop atesha lhpa lhtôsej lhpa mostazayuc 
(Mr 4.30-32; Lc 13.18-19) 

31Yasinôqui ja Jesús jeelh chiyovalheyjop atesha, pa yit'esh: “Ja lhanvacleyash ja 

Dios lhjunashjulh lhpa mostaza lhtôsej ti yicôvjiyanshi pa nivacle pa lhcac'ovat. 

32Ya'sheshc'oya ti tiqu'in jav'elh vatcôvjiyanchey lhtôsjey. C'oya ti tôôlh pa 

yichishaam pa yash'apee jav'elh vatcôvjiyanchecuy pa lhjunashjulh ti aacjiyuqu'esh, 

vooy pava yifo'yo ajôclôs pa yichey pa tupiyshi pava lht'oy.” 

Chiyovalheyjop atesha pa yucuve t'ajuya 
(Lc 13.20-21) 

33Yasinôqui shta jeelh chiyovalheyjop atesha, pa yit'esh: “Ja lhanvacleyash ja Dios 

lhjunashjulh pa yucuve t'ajuya ti t'acum'e lhpa nivacche pa pu'janaesh ti yueyshi pa 

climshi pa nivaych'aclajeshi, jaspa tanayeshchisham ti cap'ofeshi. 

Yiyô'yesh ja Jesús ti vanqu'eyjatsjanesh pava yovalheyjop 
(Mr 4.33-34) 

34Lhacôm'a cavôque ti yit'esha ja Jesús papi nivacle ti caaj pava yovalhemeyjop 

atesha, pa nive'lhaaesh ca ama pava ti yovalhemeyjop atesha japi lhech nivacle ti 

yeyjatsjan'in. 

35Cavôque vaclan pa yofisch'e jan t'ônashesh lhapesh pa chiytôyjata pava ti vaclan ti 

yi'sesh'e, ti yit'esh: “Jayasinôyshem jayu pava jovalhe'meyjop atesha; janfacleem jayu 

java chiyfich'eem ja tôlh'e' ti yisnatesh ja Dios na cotsjaat.” 

Pa Jesús yinôôclhinitch'e pan yich'e pan chiyovalheyjop atesha pa t'aclôcchat ti 
yi'shi' pa trigo 

36Pa lhechesh pa vaneecjuelh ja Jeús japi nivacle pa yich'ôcji ja jpôyich. Pa yichjuulh 

japi t'eyjatsjanjas ti yit'eshats'ivee: “Anôôclhanitelhch'eyam pa yich'e ja 

chiyovalheyjop atesha ja t'aclôcchat yiey ja vatcac'ovat.” 

37Pa lhechesh pa yit'esha ja Jesús: “Jô lhech nivacle yicôvjiyan java isis 

lhcôvjiyanchey, lhech na lhech Nivacle Lhô'sesh. 

38Vooy na cotsjaat lhcac'ovat'esh. Java isis lhcôvjiyanchey chiyjôney japi nivacle 

lhavosesh ja vatvacleyash. Ja t'aclôcchat chiyjôney japi lhcavosesh ja tsich'e'. 

39Ja nilhc'utsfaa, jan yicôvjiyan ja t'aclôchat, lhech ja tsich'e'. Ja vatcavcalhech 

chiyjôney jan yôj'e jayu na cotsjaat. Pa nôqueesh japi t'acum'e ja vatcavcalhech japu 

lhech ángeles. 

40Jan lhjunash ti chintsojqu'e ja t'aclôcchat ti chinapjunsham, lhech lhjunash jayu ja 

vaclan ca namtajey ja yôj'e' jayu na cotsjaat. 

41Na Nivacle Lhô'sesh yicheney jayu japi lh'angeles jaspa nayjatva'ne jayu yiey ja 

lhanvacleyash lhacôm'a japi ojiyis sasch'e lhavosesh. 

42Japu lhech chiyu'jam jayu ja itôj, yu'jam jayu japi ángeles, pa lhech'e jayu ti 

tafshiyvatsham'in, pa yijuujvatjulh jayu shta. 

43Vooy japi nequ'ishamesh java yit'eshem ja Dios pjumtses jayu nan lhjunash na 

jumcuclaay yiey ja lhanvacleyash ja Lhtata. Ca nicaajtajelh'am pava acfeyelh, pa istaa 

ca ach'anelhey.” 

Chiyovalheyjop atesha pa vatvanaach ti chiyfiich 

44“Ja lhanvacleyash ja Dios lhjunashjulh pa vatvanaach ti chitish'ec'oya pa 

vatcac'ovat. Ve'lha pa nivacle yi'van pa vatvanaach, pa yip'oe tatsha; pa nishamesh 

jum pa vapecley pavan yi'van pa tcashayesh'in lhacôm'a, pa lhechesh pa tcashaya 

côque vatcac'ovat. 

Chiyovalheyjop atesha lhpa t'un'e jum nôcshi' 

45“Ja lhanvacleyash ja Dios lhjunashjulh shta pa vopovo lhavo' ti vooy pava t'un'e jum 

nôcshisha'ne. 

46Pa yi'van lhpa ve'lha pa uj ti t'un'e, pa vapecley pavan yi'van pa tcashayesh'in 

lhacôm'a, pa lhechesh pa tcashaya lhôpôque nôcshi' t'un'e jum. 

Chiyovalhey atesha lhpa s'chaat 

47“Ja lhanvacleyash ja Dios lhjunashjulh lhpa s'chaat ti chiyu'jam pa tovôc jaspa 

yôjôyshi pava sajech shi' pav'elh nalhjunashvatc'oya. 

48Meelh ti tapooj lhpa s'chaat pa yitojôneshfach'ee yiey pa clayôych'e papi sajech 

lhavos. Pa lhech yiesh'e ti vooyshi pava sajech. Pava isis yanshi' pava sisenlhiy, vooy 

pava niysisa pa yivôm'in. 

49Lhech lhjunash jayu ja yôj'e jayu na cotsjaat. Nachey jayu japi ángeles jaspa 

venayijutshi jayu papi niysisasha'ne shi' papi isissha'ne. 

50Pa chiyu'jam jayu papi niysisasha'ne pa itôj, yu'jam japi ángeles, pa lhech'e jayu ti 

tafshiyvatsham'in, yijuujvatjulh jayu shta.” 

Pava vatvanjas nich'ac shi' pava lhac'utsjas 

51Pa lhechesh pa niôsesh ja Jesús pa yit'esh: —¿Natô'yelhch'e cavôque matas? Pa 

yit'esh ts'ivee: — Jech, Lhcaanvacle. 

52Pa lhechesh pa yit'esha: — Meelh ca nicaajtaj pa vanqu'eyjatsjanesh pava 

lhfanishlhavach ca chintôychiyintajesh ja lhanvacleyash ja Dios, pa lhech lhjunashjulh 

jayu pa lhcaanvacle yitô'yish ti niclaneyshi pava nich'a lhcôqueclitôy shi' pava 

lhac'utsjas pava lhavanjas. 

Pa Jesús yie' pa Nazaret 
(Mr 6.1-6; Lc 4.16-30) 

53C'oya ti yivaclhitesh ja Jesús ti vanqu'eyjatsjanesh java chiyovalheyjop atesha, pa 

yich 

54pa yamey ja lhcootsjat. Pa lhech'e ti vanqu'eyjatsjan'ôcjisha'ne java lhech'e 

vatvanqu'eyjatsjanjavtes, pa tamp'oyeshem japi nivacle, pa yit'eshts'ivee: — ¿Ta t'e 

tôlhesh'e nôque nivacle na lhcajôysha? ¿Ta t'e lhjunash ti yisnatesh navôque nimatasa 

papu ca nitô'yish? 

55Na lhech lhaôs ja yiclôy lhavo', lhamimi lhja María. Na lhchecla' ja Jacobo, ja José, 

ja Simón shi' ja Judás. 

56Caschifacheyesh shta japi lhch'injavot. ¿Ta t'e tôlhesh'e cavôque ti yitô'yish 

lhacôm'a? 

57Pa tavacôyesha japu lhech. Taj ti yit'esh ja Jesús: —Nôv'e pa nivacle chiytôyjata 

pava ti vaclan ca nitôncôntay'e pav'elh yitsates, tancôntay'e t'em'ma apey'e papu pa 

lhavtsaat papi lhavelhavot. 

58Pa ninasnatesh pava ca acloja nimatasa papu ca nitô'yish yiey pa lhech'e, lhayaash ti 

yicacuesh papi lhech yie'. 

Lhavafjayash pa Juan Vatnayjayash lhavo' 
(Mr 6.14-29; Lc 9.7-9) 

San Mateo 14 

1Java lhech nalhus ti tpeeycheyesh ja Herodes, jan lhanvacleesh ja Galilea, ja Jesús, 

2pa yit'esha japi yi'jop: “Jô lhech Juan Vatnayjayash lhavo', nitshaamshi capi 

vafsha'ne, lhe'naa can tô'yishts'ishi' lhavaatsha cava ninvôôtôyesh.” 

3Lhech ja Herodes ti yicheney japi lhcavos ca Juan ca nôcfa' ca nicha'jey lhpa 

vatvanc'ôcfajayte, tôlh'ejop lhja Herodías, lhch'acfa ja lhch'inish Felipe. 

4Ja Juan yit'esha ja Herodes: “Nintajulhey ti ajayaesh lha lhech.” , 

5Ja Herodes yentaj ca niclôn ja Juan, taj ti nijovayem japi nivacle, lhayaash ti 

yitôôysha ti tasinô'yem pa Dios ja Juan. 

6Yisnatesh ja Herodes ja lhclôyjayash, yaychavalheshch'e ti nich'a nivat'aj. Pa 

yich'ôcji lhja lhôse lhja Herodías pa tclôôy'e t'ajuyish papin chit'a'lheyjop. Pa 

nishamesh jum ja Herodes 

7pa yit'esha ti ninclôquiemch'e pava yijutem jayu can t'aalhtajesha. 

8Meelh ti yivaclitesh lhja lhamimi ti tasinô'yelh, pa lhechesh pa yit'esha lhjô lhech ja 

Herodes: — Anjuteshyiy pa titech ja lhshatech ja Juan Vatnayjayash lhavo'. 

9Côque pa yitacshiyanesh'in ja lhcaanvacle Herodes. Taj ti apis ti ninclôquiemch'e 

pava yit'esha, yipe'yeesh papi chit'a'lhey, pa nôquen lhayaash pa tayôjijanesh ca 

chinjutey. 

10Pa yicheney pa lhcavo lhpa vatôcôclôjiy, pa lhechesh pa yit'ovôsey pa lhshatech. 

11Pa yivaclhitesh pa yicha'jey pa lhshatech yanshi' pa titech pa yijutshey lhja lhutsja. 

Vooy lhjô lhech yijutshey lhja lhamimi. 

12Pa lhechesh pa nam japi t'eyjatsjanjas ja Juan pa yichaaj pa lhavu'vat pa tishc'oya. 

Pa yivaclhitesh pa yichey ts'ivee ja Jesús pa nifaclem côque. 

Pa Jesús yicunjansha'ne papi cinco mil 
(Mr 6.30-44; Lc 9.10-17; Jn 6.1-14) 

13Meelh ti yipe'yach'e côque ja Jesús, pa yich pa ve'lha, yi'shi' lhja vatôvjatshi, pa 

yamey pa nintanash'e. Taj ti yitô'ya côque japi nivacle pa t'ôs'ejop cotsjaat tôlhey 

ts'ivee java yitsates. 

14Meelh ti t'ôsfach'ee ja Jesús lhja vatôvjatshi, pa yi'van japi acloj nivacle pa 

tcavts'aclayesh, pa yilhjensha'ne japi aôytes'in ti chiychajey. 

15Meelh ti tulh'in pa yit'esha japi t'eyjatsjanjas ja Jesús: — A'va, nichinôv'e' nan 

shnôv'e lhapa tulh'in. Achen'in lhacôm'a napi nivacle ca natcashayey pa lhôc. 

16Pa yit'esha ja Jesús: —Istaa ca ya aj ca nôqu'in napuque, acunjanelh avaatsheelh. 

17Japu lhech pa yit'esh ts'ivee: — Caajtajelhyam nava ve'lhanôjesh yucuve shi nava 

napu' sajech, lhetlhalhtajôôj ampava caelhchaa. 

18Pa yit'esha ja Jesús: — Istaa ca anchajeelhyiy. 

19Pa lhechesh pa yiyôjaa japi nivacle ca nôv'ech'esha'ne ja yitjataj. Pa t'acum'e java 

ve'lhanôjesh yucuve shi' java napu' sajech, pa yovalheychisham pa vôôs pa 

yijuteychisham pa tishameesh. Pa lhechesh pa nôcôsshisha'ne java lhech pa yijutey 

japi t'eyjatsjanjas, yijutey yitsha japi nivacle. 

20Pa tuj lhacôm'a pa yapeesha'ne. Pa lhechesh pa nit'ôqu'e java lhqu'iyasesh cava 

yucuve shi' cava sajech, doce java sisenlhiy tapoojqu'esha'ne. 

21Japu lhech tuj cinco mil japi nivalce, nichnatsjuulh japi ôcjeclôy shi' japi taôvclas. 

Pa Jesús vaclech'apee pa yinôôt 
(Mr 6.45-52; Jn 6.16-21) 

22Nôjeshch'e atesha côque, pa yiyôjeesha ja Jesús japi t'eyjatsjanjas ca nôcjaam lhja 

lhôvjatshi ca nôyineyc'oya ts'ivee pacham ja lhjôvcha. Lhan'e pa jôjjeclay 

vatsevatjop'in japi nivacle ti vaneecjuelhsha'ne. 

23Meelh ti tifeshch'e ti vaneecjuelhsha'ne, pa yichey ja Jesús lhja utiyuc, pa lhech 

yiesh'e pa ve'lha ti t'aalh. C'oya ti tulh'in pa ve'lha ja Jesús. 

24Vooy lhja vatôvjatshi yamji lhcachivat ja lhjôvcha. Java usch'e ja yinôôt pa 

yuquisham'in lhja vatôvjatshi, lhayaash ti t'ajuyjulh ja lhaviim. 

25Vooy ti lhavôôjjulh nalhu pa yofiis ja Jesús, t'ôtay'apee ja yinôôt. 

26Meelh ti yivanjulh ts'ivee ja Jesús ti vaclech'apee ja yinôôt, pa uj ti nijovayem 

ts'ivee japi t'eyjatsjanjas pa yafshiyanch'e, pa yit'esh ts'ivee: — ¡Lhech ca 

vatsôcôclit'a! 

27Pa yiyôjeey ja Jesús pa yitésh: —¡Acanoeelh; ya lhech, ya aj ca anjovayelh'in! 

28Pa lhechesh pa tasinôy ja Pedro pa yit'esh: —Lhcaanvacle, ca alhechtaja, pa 

aniyôjiyiy ca javaclech'apee vitsha na yinôôt ca jôc'ay. 

29Pa yit'esha ja Jesús: — Istaa ca anach. Pa lhechesh pa tayshi lhja vatôvjatshi ja 

Pedro pa vaclech'apee shta ja yinôôt ti yichtajey ja Jesús. 

30Taj ti meelh ti nichavayey pa lhfactsiniyashch'e pa lhaviim pa nijovayshi, pa 

yichshicham pa tafshiy'in pa yit'esh: —¡Ats'efen, Lhcaanvacle! 

31Pa tatsha ti t'acum'e ja lhpôcôt ja Jesús pa yit'esh: —¡Tiqu'in na niacacujayasha! ¿Ta 

lhayaash ti lhatcacujan? 

32C'oya ti yicheelhsham lhja vatôvjatshi, pa shan tatsha ja lhaviim. 

33Pa lhechesh pa t'acjatsuy'e'shichamch'e t'ajuyiesh ja Jesús japi yi'shi' lhja 

vatôvjatshi, pa yit'esh ts'ivee: —¡Yijô' ti alhech a Dios Lhaôs! 

Pa Jesús yilhjensha'ne papi aôvtes'in yiey pa cotsjaat Genesaret 
(Mr 6.53-56) 

34Pa yiche'lheypacham ja lhjôvcha pa yamelhey ja cotsjaat Genesaret. 

35C'oya ti nitôfaclesh ja Jesús japi Genesaret lhavos, pa vaneeyjateshch'e lhacôm'a 

japi lhech yie', pa nicha'jey'in ts'ivee lhacôm'a japi aôvtes'in. 

36Pa t'aalhsha ja Jesús ca nivashanem japi aôvtes'in ca natpaccuna ja yôj'esha'ne lhja 

t'uyjatshiy; pa lhacôm'a japi t'apaccuna pa vatsjansha'ne. 

Pava yisasiyan pa nivacle 
(Mr 7.1-23) 

San Mateo 15 

1Pa lhechesh pa nachey ja Jesús japi fariseos shi' japi vanqu'eyjatsjanesh pava 

lhfanishlhavach japin tôlhey ja Jerusalén, pa niyôsesh ts'ivee pa yit'esh: 

2—¿Ta lhayash ti ninanc'ashamem napi eyjatsjanjas nava niyôjeeshjooy capi 

vatcasinôc? lhayaash ti ninvôômcôjop ti tsaccun. 

3Pa niyôsesh vitsha ja Jesús pa yit'esh: —¿Ta t'e lhayaash vitsha ti naanc'ashamelhem 

nava niyôjeeshelh'ay ja Dios, tsi'sha nava ayôjijateselh lhanc'ashamelhem? 

4Lhayaash ti yit'esh ja Dios: ‘Ya aj ca atsopeesh pa atata shi' lhpa amimi', lhan'e ‘Papi 

yapun pa lhtata shi' lhpa lhamimi pa chiyclôn jayu.’  

5Taj ti vooy avaatsheelh tajulhelhey'am ti yit'esha pa nich'ayech pa lhtata shi' lhpa 

lhamimi: ‘Tanca qu'efeneshelh, lhayaash ti lhacôm'a nava caajyam apis ti jatisesh pa 

Dios.’ 

6Lhteetshelha papu ti lhech lhfanishlhavach ca nisuyeeshi t'ôyish'e ca nefen pa lhtata 

shi' lhpa lhamimi. Lhech cavôque ti navômjateshelh cava Dios lhayôjijates, tôlh'ejop 

cava lhasnatshelh ayôjijateselh. 

7¡Ajôts'ôclônjanjaselh! Yivo'yeshch'e ca Isaías, chiytôyjata pava ti vaclan ti 

yit'eshelh'a ti yi'sesh'e cavôque lhclishay: , 

8Papuque judíos vooy pava lhashic tsôclôjesh, lhan'e pava lhiivtec toseyam. 

9Cha'lheesh ti tsôclôjtajesh, ca vanqu'eyjatsjanesh cava judíos lhayôjijates, nintôlhyi 

ca yiyôjijatesa. 

10Pa tôney japi nivacle pa yit'esh: —Ach'anshelhyi, pa avôntôyitelhch'e shta: 

11Nilhecha pa ti tim pa nivacle ca nisasiyan. Vooy pava tôlhch'e lhashi pa nivacle 

lhech pava lhech yisasiyan. 

12Pa lhechesh pa nacheyts'ivee japi t'eyjatsjanjas ja Jesús pa yit'esh: —¿Natô'yish na 

japi fariseos ti nayôytanesh cava lhteesh? 

13Jô lhech yit'esh ti yicuulh: —Pant'ajôôj pava vatcôvjiyanchey, pavan nincôvjiyan ja 

Tata yi'shi' ja vôôs, chintsojesh jayu pava lhfetatsiy. 

14Istaa ca an'ateelh; taclujuyesh japu lhech yitojôn pap'elh taclujuy. Ca nitojôntaj pa 

ve'lha tacluuc peelh tacluuc pa natelhch'evatam jayu lhpa tinjôque'. 

15Pa lhechesh pa yit'esha ja Pedro ja Jesús: —Anôôclhinitelhch'eyam côque 

chiyovalheyjop atesha. 

16Pa yit'esh ja Jesús: — ¿Mônlheesh ti ninatô'yelhc'oya shta? 

17¿Tanca natô'yelhc'oya pa ti tim pa nivacle ti yicheyshi lhpa lhavts'e' pa vatsha'shi pa 

nivacle? 

18Vooy pava tôlhch'e lhashi tôlhshaam pa lhcachi'; navôque yisasiyan lhavaatsha pa 

nivacle. 

19Lhayaash ti tôlhshaam pa vatacachi pa vataychavalhjayash niysa', nan lhjunash pa 

vatvôncaclônjayash, pa vatvômcavômjayash, pa vatcunjatayash, pa vatcutsjayash, pa 

vatcuts'aji shi' pa vachayjayash. 

20Navôque matas yisasiyan pa nivacle; taj ti ca nitujtaj papu pa'na ti jôjjeclay 

ninvôômcôc'oya, pa tanca nisasiyan cavôque.  

Pa nilhcacujayasha lhpa nivacche nijudiochea 
(Mr 7.24-30) 

21Pa lhechesh pa yich ja Jesús, t'ajuyey ja cotsjaat yie' java yitsates ve'lha ja lhey Tiro, 

vooy jeelh Sidón. 

22Pa namey ja Jesús lhja ve'lha ôcjeclô lhech lha tsitenaj'e, pa yit'esh ti tônesh'in: — 

¡Lhcaanvacle, David Lhaôs, acavts'aclayish! Caaj lha yôse yi'shi' pa tsich'e' uj ti 

yiclôyit jum. 

23Taj ti nincuulh ja Jesús. Pa lhechesh pa namey japi t'eyjatsjanjas pa vatants'aclansha 

ja Jesús ti yit'esha: —Istaa ca efenesh, lhayaash ti shinjôyjan'in pa tônjooj'in shta. 

24Pa lhechesh pa yit'esh ja Jesús: —Tsi'sha japi tastay'in tashinshtasesh Israel 

lhavosesh tsicheney ja Dios. 

25Taj ti nachey lhja ôcjeclô pa t'acjatsuy'e t'ajuyish ja Jesús, pa yit'esh: —

¡Lhcaanvacle, ats'efen! 

26Taj ti yit'esh ja Jesús: —Nintajulhtajey ca chinanjôclesh napi vatacles lhpa yucuve 

ca chinjutey nava nuus. 

27Lhjô lhech pa yit'esh: —Jech, Lhcaanvacle; taj ti tujqu'e shta java nuus java 

lhqu'iyas yac'oyesh'in ti nat'ôcjiin ja lhtsaccunjavat japin yitsôt'ajesh. 

28Pa lhechesh pa yit'esh ja Jesús: —¡Nivacche, uj na niacacujayasha! Chivclanjat'am 

java lhteesh. Pa lhechesh pa vatsjan tatsha lhpa lhôse. 

Pa Jesús yilhjensha'ne papi acloj aôytes'in 

29Pa yichey ja Jesús ja lhjôvcha lhey Galilea. Yich'apee lhja utiyuc pa lhech yie'. 

30Acloj japi nivacle yamey'in jan yie' ja Jesús pa nicha'jey'in japi ancojoy, japi 

taclujuy, japi t'ucjisha'ne shi' jap'elh acloj nalhjunash'in aôvtes'in. Pa yan'e'in t'ajuyish 

ja Jesús, jô lhech pa yilhjensha'ne. 

31Pa yiqu'imjat japi nivacle ti yi'van japi clishaclayjes ti tasinôy, ti chiyilhjensha'ne 

japi t'ucjisha'ne, ti vacleech japi ancojoy, ti yovalhvatsham'in shta japi taclujuy. Pa 

yôclôjey ts'ivee pa lh'Dios japi Israel lhcles. 

Pa Jesús yicunjansha'ne papi cuatro mil 
(Mr 8.1-10) 

32Pa lhechesh pa tôney ja Jesús japi t'eyjatsjajas pa yit'esha: —Jaycavts'aclayesh napi 

nivacle, lhayaash ti pu'jana nava nalhus ti yi'yijop pa ampa ca nituj ts'ivee. Niyit'esh 

ca yicheney pava lhajpôyjey ti jôjjeclay ninatsaccunch'e, lhayaash ti tanca nicont'astaj 

ts'ivee na ca nancôôtaj'eshisha'ne ja nôyish. 

33Pa yicuulh japi t'eyjatsjanjas pa yit'esh: —¿Ta t'e ca chinôqueshi pa vatôc ca 

chincunjanesh, yiey nôque ti ampapu ca nôv'e'? 

34Pa niyôsesh ja Jesús japi t'eyjatsjanjas: —¿Ta t'ajôôj pava acôselh yucuvec? Pa 

yit'esh tsivee: —Napu'yama, napu' shta nava sajech. 

35Pa lhechesh pa yiyôjaa japi nivacle ca nôvqu'esha'ne. 

36Pa t'acum'e java napu'yama yucuvec shi' java sajech, pa yijutey pa t'ishameesh pa 

Dios. Pa nôcôsshisha'ne pa yijutey japi t'eyjatsjanjas, ca nitiseshch'e japi nivacle. 

37Pa tuj lhacôm'a pa yapeesha'ne. Pa chintôqu'e' cava lhqu'iyas pa chiyanshi' java 

napu'yama sisenlhiy. 

38Japu lhech tuj cuatro mil japi nivacle, nichinatsjuulh japi ôcjeclô shi' japi taôvclas. 

39C'oya ti yichen'in ja Jesús japi nivacle pa yitshaam lhja vatôvjatshi pa yichey ja 

cotsjaat lhey Magdala. 

Papi fariseos shi' papi saduceos t'aalhtajesha pa Jesús ca nitônôcliteshlhavne 
pava nimatasa papu ca nitô'yish 

(Mr 8.11-13; Lc 12.54-56) 

San Mateo 16 

1Japi fariseos shi' japi saduceos yichey ja Jesús ca nivan shi' ca nic'alhtana shta ca 

jaspa nicôjôyesh. Yiyôjitaesha pa ca nôclitem pa nimatasa papu ca nitô'yish yiey pa 

vôôs. 

2Taj ti yicuulh pa yit'esh: —Ca nuutaja pa lhteetshelh: “Is jayu pa nalhu, lhayaash ti 

yucsha'ne nava vôsey.” 

3Vooy ca nich'a nalhutaja pa lhteetshalh: “Nôqueesh niysa' jayu na nalhu, lhayaash ti 

yucsha'ne nava vôsey yivôsen shta.” ¡Ajôtsôclônjanjas! Nataôyshelh jayu pan 

lhjunash jayu pava vôsey, taj ti tanca natôôyshelh nava vaclan navôque nalhus. 

4Napi nivacle ojiyis ninvo'yeshch'e shta t'aalhtajeshyi pava nimatasa papu ca nitô'yish 

ca nôclitem. Taj ti tanca pa caelhchaa ca chinôclitem, apis ti caaj java nimatasa papu 

ca nitô'yish tô'lha ja chiytôyjata pava ti vaclan lhey Jonás. Pa tayjop ja Jesus japi lhech 

pa yich. 

Pa yicap'ofiyanshi lhpa yucuve, yitsôt'ajesh papi fariseos 
(Mr 8.14-21) 

5Meelh ti yichey pacham ja lhjôvcha japi Jesús t'eyjatsjajas, pa nitôvacluey pava 

yucuvec ca nichaaj. 

6Pa lhechesh pa yit'esha ja Jesús: —A'va; anujumatsenelhjulh japi fariseos shi' japi 

saduceos, lhayaash ti tô'lha japu lhech pava yicap'ofjatshi pa climshi. 

7Pa tasinôych'e ts'am japi t'eyjatsjajanjas pa yit'esh: —Jaspa lhech t'ônash t'ejum, 

lhayaash ti nishtanchaaj pava yucuvec. 

8Lhan'e ja Jesús yitô'yish tatsha cavôque pa yit'esha: —¿Ta lhayaash ti lhteetshelha ca 

ama lhpa yucuve? ¡Tiqu'in na naacacujayasheelh! 

9¿Mônlheesh ti ninatô'yelhch'e, naaychavalhelhch'e java ve'lhanôjesh yucuvec ti 

chinôcôsishemsha'ne japi cinco mil nivacle, ta jôque t'ajôôj java sisenlhiy 

tapoojqu'esha'ne cava t'iyas ti chintôqu'e'? 

10¿Naaychavalhelhch'e java napu'yama yucuvec ti chinôcôsemshisha'ne japi cuatro 

mil nivacle, ta jôque t'ajôôj java sisenlhiy tapoojqu'esha'ne cava t'iyas ti chint'ôqu'e'? 

11¿NInatôôyshelh ti niyasinôquielh'am jô lhpa yucuve ti jayeesh, anujumatsenelhjulh 

pa t'ajuya lhpa yucuve, yitsôt'ajesh japi fariseos shi' japi saduceos? , 

12Pa lhechesh pa yit'ô'yish ts'ivee japi t'eyjatsjanjas ti ninasinôqui jô ja Jesús pa t'ajuya 

lhpa yucuve. Vooy ca lhneyjatsjanjayash japi fariseos shi' japi saduceos ti 

yasinôquiem. 

Pa Pedro yinôôclhanita pa Jesús ti Cristo 
(Mr 8.27-30; Lc 9.18-21) 

13Meelh ti yamey ja Jesús ja cotsjaat ja yie' ja yitsaat Cesarea Filipo, pa niyôsesh japi 

t'eyjatsjanjas pa yit'esh: —¿She t'e papi tsilheclôjesh napi nivalce ti ya Nivacle 

Lhô'sesh? 

14Japu lhech yicuulh pa yit'esh: —Nalheclôjtajesh ca alhecha ca Juan Vatnayjayash 

lhavo'; jap'elh yit'esha ca alhecha pa Elías, vooy jap'elh yit'esha ca alhecha pa 

Jeremías ja't'ajesha peelh chiytôyjata pava ti vaclan. 

15Pa lhechesh pa yit'esha: —Vooy avaatsheelh, ¿She papi lhaslheclôôjelh? 

16Pa yicuulh ja Simón Pedro pa yit'esh: —A lhech avaatsha a Cristo, Lhôs'ash pa Dios 

pan mônlha. 

17Pa yicuulh ja Jesús pa yit'esh: —Anshamesh, Simón, lhôs'ash ja Jnás, ampapu ca 

natôyjata côque, vooy ja Tata jan yie' ja vôôs natôyjata côque. 

18Vooy yivaatsha jayeetshelh,a ti avaatsha a Perde, nôque yich'e' “utej”, utejesh nava 

lhteesh na. Vooy nôque utej jan'apee jayu japin tsitsôt'ajesh iglesiaesh. T'un'in jayu 

lhavaatsha pa tanca nivômjat jayu ja t'unaj ja vatvafi'. 

19Jajut'ay jayu lhja yave t'ajuya ja lhanvacleyash ja Dios. Lhacôm'a pava t'ôcfa jayu 

yiey na cotsjaat mônlheesh jayu shta ca chinôcfa' pava yiey pa vôôs. Vooy lhacôm'a 

pava lhnuqueesh yiey na cotsjaat pa chinuqueesh jayu shta yiey pa vôôs.  

20Pa lhechesh pa yiyôjaa ja Jesús japi t'eyjatsjanjas ca ya aj ca nanfacleem pap'elh ti 

lhech ti Cristo. 

Pa Jesús yasinôqui pa lhavafi jayu 
(Mr 8.31—9.1; Lc 9.22-27) 

21Pa lhech t'aplhuqu'e ti nich'a yasinôquiem ja Jesús japi t'eyjatsjanjas ti iseemjop ca 

nôquey ja Jeruselén. Pa lhech chiyclôyit'e jayu, yiclôyit jayu japi nitaôvclasa 

lhcaanvacles, japi vatcasinôc lhanvacles shi' japi vanqu'eyjatsjanesh pava 

lhfanishlhavach. Jô'tajesh ti yiclôn jayu shta, taj ti ca ninôjtasjeshch'e pava pu'jana 

nalhus pa chinenjatchisham shta. 

22Pa lhechesh pa t'acum'e ja Perdo ja Jesús pa tac'uyesh pa yit'esha ti yiyôjaa: —

¡Ninteesh jayu pa Dios, Lhcaanvacle! ¡Sasjop ca chinavclanjat'am jayu côque! 

23Pa tatvaych'aclaja ja Jesús ja Pedro pa yit'esha: —¡Ayyijop, Satanás!, Lhayaash ti 

lhasvôcoyan. Nintôlhey ja Dios pa aychavalhjayash, tô'lha jô japi nivacle. 

24Pa lhechesh pa yit'esha ja Jesús japi t'eyjatsjanjas: —Papu ca niteetajesh ca 

nitatvotajyich'e, pa istaa ca nantôvaclulhavne, pa natcum'e yitsha pava caclec 

lhjunashayijulh ti jaycum'e lha cruz, ca nanjo'yich'esha'ne. 

25Lhayaash papu ca naôytajesh pa lhamônlhajayash pa lhech ti yac'oyesh jayu. Lhan'e 

vitsha papu ca nitôôlhtajyi ca chinclôntaj, pa yi'van jayu pa lhamônlhajayash. 

26Cha'lhetajesh'apee pa nivacle ca nitsôt'ajesh lhacôm'a na cotsjaat, ca vo'ya lhôn pa 

lhsôc'ôclit ca nac'oyesh. ¿She t'e taj lhôn pa ca nichenjulh pa nivacle pa lhsôc'ôclit ca 

nachajlhavne? 

27Lhayaash na Nivacle Lhô'sesh ca natpectajeshshicham ja lhatjumtseyash ja Lhtata 

shi' japi lh'angeles, pa lhecheesh pa ve'lhaa ts'ivee ca nitis'ôcji pan lhjunash pava 

yisnatesh.  

28Yijô' ti jayeetshelh'a, ti caaj napi nayie'in yi'nee ti tanca nivafsha'ne yamjey jayu ca 

nivantajjulh na Nivacle Lhô'sesh ca ninamtajeshicham na lhanvacleyash. 

Tanu'jam pa t'aisiyash pa Jesús 
(Mr 9.2-13; Lc 9.28-36) 

San Mateo 17 

1Nôjeshch'e cava ve'lhayama nalhus, pa yaôychi ja Jesús ja Pedro, ja Jacobo shi' ja 

Juan pa lhch'inish ja Jacobo. Japu lhech tanaôycheey lhja ujquishaam utiyuc. 

2Pa lhech'e ti tanu'jamc'oya pa t'aisiyash. Pa pjumtsej pa lhtaco jan lhjunash na 

jumcuclaay, vooy lhja t'uyjatshiy uj ti clim jan lhjunash ja itôtaj. 

3Pa yalhalha ti yi'van ts'ivee pa Moisés shi' pa Elías ti tasinôyelhsha'ne ja Jesús. 

4Pa lhechesh pa yit'esha ja Pedro ja Jesús: —Lhcaanvacle, ¡istajeshnee jum! Ca 

eetajesh pa jasnatshelh pava pu'jana jpôyjey: ve'lhataja pa ca ajpôyich'aesh, peelh 

lhajpôyichtaja na Moisés, pa ve'lhataja pa lhajpôyich yitsha na Elías. 

5C'oya ti tasinôy ja Pedro, pa nam lhpa vôse' pjumtsej pa capeshch'e. Pa tavayshi lhpa 

vôse' pa vat'ôjôj ti yit'esh: “Nôque Yaôs yenach, nan ts'ishamesh, lhech nôque 

ach'anelha.”  

6Meelh ti yipe'yach'e côque japi t'eyjatsjanjas, pa lhechesh pa vanc'uma'ja ts'ivee 

cotsjaat, lhayaash ti uj ti nijovayshi ts'ivee. 

7Pa yichey ja Jesús pa t'apaccuna pa yit'esha: —Aneelhchisham; ya aj ca 

anjova'yelh'in. 

8C'oya ti yovalhtajey pa yi'van ti ve'lha ja Jesús. 

9Meelh ti tay'apee ts'ivee lhja utiyuc, pa yit'esha ja Jesús japi t'eyjatsjanjas ti yiyôjaa: 

—Ya aj ca anfacle'lhem papu navan lhavanelh, namjey pa ca t'aplhutajaa ca 

neetajchishamshi na Nivacle Lhô'sesh capi vafsha'ne. 

10Pa lhechesh pa niyôsesh ts'ivee japi t'eyjatsjanjas ja Jesús, pa yit'esh: —¿Ta t'e 

lhayaash ti yit'esh japi vanqu'eyjatsjanesh pava lhfanishlhavach ca nivatjutsa pa Elías 

ca natshicham shta? 

11Pa yicuulh ja Jesús pa yit'esh: —Yijô' ti vatjutsa jayu ja Elías ca natshicham shta ca 

nasclanvatich'e lhacôm'a nava matas. 

12Taj ti jayeetshelhaam nôqueesh: —Ja Elías ti apis ti tapec, taj ti tanca nantôfa'clesh 

papu, tsi'sha ja lhancôntayash chiyisnatshem. Lhech jayu lhjunash shta na Nivacle 

Lhô'sesh chiyclôyit jayu, yiclôyit jayu shta japu lhech. 

13Pa nôqueesh yitô'yish ts'ivee japi t'eyjatsjanjas ti yasinôqui ja Jesús ca Juan 

Vatnayjayash lhavo'. 

Pa Jesús yivatsjanchat pa nich'ayech vaf'e'in 
(Mr 9.14-29; Lc 9.37-43) 

14Meelh ti yamey ts'ivee jan yie' jap'elh nivacle, pa lhechesh pa nachey ja ve'lha 

nivacle ja Jesús pa t'acjatsuy'e t'ajuyish, pa yit'esh: 

15—Lhcaanvacle, acavts'acla'yeshyam na yaôs, aclojesh ti vaf'e'in pa uj ti yiclôyit. 

Aclojesh ti natsham java itôs, ja't'ajesha ja yinôôt. 

16Janchaajtajey na napi eyjatsjanjas, taj ti ampapu ca nitô'yish ca nalhjen. 

17Pa yicuulh ja Jesús pa yit'esh: —¡Jay napi nivacle, acacujanjaselh, 

ninatcajôyshaysha'ne shta! ¿Ta t'e ca yaplhuaeshch'e ca yamônlheeelh'ajop? ¿Ta t'e ca 

yaplhuaeshch'e shta ca nasclôyelh'ash? Anchajeelhyiy na nich'ayech. 

18Pa lhechesh pa yiyôjaa ja Jesús pa tsich'e' ca nitayshi ja nich'ayech, pa tatsha ti 

vatsjan. 

19C'oya ti tôsch'een japi nivacle pa niyôsesh ts'ivee japi t'eyjatsjanjas ja Jesús pa 

yit'esh: —¿Ta t'e lhayaash ti saselhjopyam na ca yayjatelhshi pa tsich'e'? 

20Pa yit'esha ja Jesús: —Lhayaash ti tiqu'in na niacacujayasheelh. Yijô' ti 

jayeetshelh'a, ca nicaatajelh'am pa niacacujayasheelh jan tuc'a' lhja mostaza lhtôsej, pa 

istajeelhjop'am ca ayôjeelha anôque utiyuc: ‘Ataattsojquisham pa ac'uyey peelh ca 

vee'’; pa nitaattsojquisham jayu ca nitay'e lha utiyuc. Ampa ca saseelhjop'am jayu 

avaatsheelh ca nicaajtajelh'am pa niacacujayasheelh jô. 

21Pa nôque lhjunash tsich'e' ti chiyisaasfach'ee tsisha ja vat'alhjayash shi' ja 

vat'ayipcuyash ti chiychenesh.  

Pa Jesús yachajeyc'oya ti nifac shita pa lhavafjayash 
(Mr 9.30-32; Lc 9.43-45) 

22Meelh ti yichelhch'e ja Jesús japi t'eyjatsjanjas ja cotsjaat Galilea, pa yit'esha ja 

Jesús: —Na Nivacle Lhô'sesh chiyjutey jayu japi nivacle, 

23pa niclôn jayu. Taj ti pu'jana jayu pava nalhus pa nitshaam jayu shta. Cavôque uj ti 

yitacshiyan'in japi t'eyjatsjanjas. 

Chivooy pava pesoc t'ajuya pa vatishjanjavat 

24C'oya ti yamelhey ja Jesús japi t'eyjatsjanjas ja yitsaat Capernaum, pa lhechesh pa 

nachey ja Pedro japi yivoyanesh pava lhpesoc ja vatishjanjavat pa niyôsesh ts'ivee pa 

yit'esh: —¿Ninteesh t'e na neyjatsjanelh ca nitisesh pava lhpesoc t'ajuya ja 

vatishjanjavat? 

25Pa yicuulh ja Pedro pa yit'esh: —Jech, yit'esh. Meelh ti yich'ôcji ja Pedro ja jpôyich, 

pa tatsha ti niyôsesh ja Jesús pa yit'esh: —¿Shepa lheclôjesh, Simón? ¿She papi 

chit'alhe'ma pava pesoc t'ajuya japi caanvacles yiey nôque cotsjaat; Lhech japi 

lhchifas, ja't'ajesha papi nilhchifasa? 

26Pa yiucuulh ja Pedro pa yit'esh: —Vooy papi nilhchifasa. Pa yit'esh ja Jesús: —Jech 

nôque lhjunash tanca nitis papin yitsôt'ajesh. 

27Jech nôqueesh istaa ca ya aj ca sht'ajuyelhvatjulh. Istaa ca meey ja lhjôvcha ca u'jam 

ja vatcanasas. Ca nijuujtajey pa sivônôc pa antojôneshfach'ee. Pa ovalhch'e pa lhashi 

pa vatjutsa' ti yijujey sivônôc, pa lhavaneyshi jayu lhpa tinshanja. Acum'e lhpa lhech 

ca ajutey japu lhech, lhayaash ti shtajulhsham. 

¿She t'e papi ya'shesh pa lhjunash? 
(Mr 9.33-37; Lc 9.46-48) 

San Mateo 18 

1Pa lhech t'aplhuqu'e ti nachey ts'ivee ja Jesús japi t'eyjatsjanjas, pa niyôsesh tsivee: 

—¿She t'e papi ya'shesh pa lhjunash yi'shi' ja lhanvacleyash pa Dios? 

2Pa lhechesh pa tôney ja Jesús ja ve'lha necjôôc pa t'acum'e pa yieshi lhcachivat, 

3pa yit'esh: —Yijô' ti jayeetshelh'a, ca nieetajeeshelh avaatsheelh ca 

atatvaych'aclajshelh pa ajunashelh nan lhjunash napi taôvclas, pa tanca amelhey jayu 

ja lhanvacleyash ja Dios. 

4Pa lhecha jayu, papi ya'shesh pa lhjunash yi'shi' ja lhanvacleyash ja Dios, papi 

vanachajshicham nan lhjunash nôque necjôôc. 

5Papi ti yaychavalha ca yey ti t'acuumjulh pa necjôôc, pa lhech lhavaatsha ti 

t'acuumyijulh.  

Suyey ca chinvancafaycutesh pa sach'e 
(Mr 9.42-48; Lc 17.1-2) 

6Papu ti yifaycuta pa sasch'e papi tiqu'icsha'ne papi ninascacu'taj, pa lhech tajulhtajey 

ca chinôcfeesh lha'vo' lhpa uj utej ca chinuesham pa apatoj lhjôvcha. 

7¡Uj ti ni'najulhjatey japi yie' na cotsjaat ti vancafaycuta pa sasch'e! Yajatesh ti 

yivclanjat jayu pa vatvancafaycutsjayash, taj ti ¡shiya'lhavach pa lhech nivacle pan 

tô'lha pa vatvancafaycutsjayash! 

8“Pa lhe'naa ca iyitajaan na apôcôt ja't'ajesha na afo' pa sasch'e, pa at'ovôsey pa 

avôôm; lhayaash ti tajulhey'am jôcl'esh ca at'ucashic'oya ja't'ajesha ca 

aancoqu'eeshelhc'oya ca amey pa vatmônlhajayash ôyjôlhôyech, ojeytaj ca 

lhetlhalht'ajô'ja nava apôcôtôy shi' nava afoc ca chinu'jam pa itôj ninmac pa 

cat'elheesh. 

9Ca nafaycutaja pa sasch'e lha atôsej, pa anclanshi pa avôôm; lhayaash ti tajulhey'am 

jôcl'esh ca ve'lha lha atôsej ca amey pa vatmônlhajayash ôyjôlhôyech, ojeytaj ca 

lhetlhalht'ajô'ja nava atôsjey ca chinu'jam pa itôj ninmac pa cat'elheesh., 

Na vatovalhjayasheyjop pa tashinshtaj ti tastay'in 
(Lc 15.3-7) 

10“Ya aj ca apunelh napuque tiqu'icsha'ne. Yijô' ti jayeetshelhaam ti yi'shi' ja vôôs japi 

lh'angeles yie' t'ajuyish ja Tata. 

11Lhayaash ti nam na Nivacle Lhô'sesh jaspa yilhjensha'ne jayu japi tastay'in.  

12“¿Shepa lheclôjeshelh? Ca nicaajtaj pa ve'lha nivacle cien pava lhclôy tashinshtas, 

ca nicuclôntaj'in lhpa ve'lha, ¿tan t'e ca nôôy pava noventa y nueve yiey lhpa utiyuc ca 

nivooy lhpa ve'lha vacuclôn'in? 

13Ca nivantaj lhpa lhech pa ya'shesh ti nishamesh, a'lheesh pav'elh noventa y nueve 

pavan nincuclôn'in. 

14Lhech lhjunash jayu ja Atatelh jan yi'shi' ja vôôs ninteetajesh ca nicuclôn'in pa ca 

ve'lhaa napuque tiqu'csha'ne. 

Pa lhjunash ti chiyvômjatemch'e pa vatvelh pava lhsasch'esha'ne 
(Lc 17.3) 

15Ca nasnatajesh pa sasch'e pa avelh, pa ave'lhaa ca meey ca asinô'yelh ca jaspa 

nitôych'e pava ninvo'yeshch'e. Ca niteetajesh ca nach'antaj'a pa lhasclansha'ne pa 

avelh. 

16Taj ti ca ninach'antajeesh'a, pa istaa ca ôney pa ve'lha ja't'ajesha ca napu'a, pa jaspa 

nipe'yeesh pava yit'esh papi lhech. 

17Ca ninach'antajeesha shta papi lhech, pa anfacle'lhem lhacôm'a papi avelhavot'elh. 

Taj ti ca ninach'antajeesha shta papi lhtatve'lhavot'elh, pa istaa ca ayjatelhey secl'esh 

ca lhjunashajulh papi yicacu pa Dios, ja't'ajesha ca lhjunashajulh pa yivoyanesh pava 

lhpesoc pa lhcaanvacle pan chiyapun. , 

18Yijô' ti jayeetshelh'a, ti lhacôm'a java naavashanelh yiey nôque cotsjaat mônlheesh 

shta ti nichinvashan yiey ja vôôs. Vooy lhacôm'a java lhavashanelh yiey nôque 

cotsjaat mônlheesh jayu shta ti chiyvashan yiey ja vôôs. 

19Jayeetshelh'a shta, ca nicaajtaj papi napu' vatpeya'esh yiey nôque cotsjaat ti t'aalhsha 

pa'na ja Tata jan yiey ja vôôs, jô lhech pa yijutey jayu. 

20Ca nicaajtaj papi napu' ja't'ajesha pu'jana ti tcaeshva'ne ca yey, pa lhech yie' ca jôvji' 

lhcaavju. 

21Pa lhechesh pa yichey ja Pedro ja Jesús pa niyôsesh: —Lhcaanvacle, ¿Ta t'ajô'jesh 

ca javômjatemch'e pa yivelh ca nasnatajeshyam pa niysa'? ¿Tajulhsham t'e ca 

sieteaesh ca javômjatemch'e? 

22Pa yicuulh ja Jesús pa yit'esh: —Ama, nintajulhsham ca sieteaesh ca 

avômjatemch'e, vooy pava setentaesh siete ca avômjatemch'e. 

Na chiyovalheyjop atesha pa vatcavo ti ninteesh ca nivômjatemch'e pap'elh 

23Nôquen lhayaash, ja lhanvacleyash ja Dios lhjunashjulh pa lhcaanvacle ti 

yitsjulhch'e pava lhpiôclem papi lhcavos. 

24C'oya ti yisnatesh cavôque pa chinchajey pa ve'lha lhcavo, aclojqu'e pava milliones 

lhpiôclesh. 

25Pa lhech vatcavo ninvan pa'na ca nishayanesh pa lhpiô. Pa lhechesh pa tayôjijanesh 

pa lhcaanvacle ca chinatcasha'ya pa lhech lhcavo shi' lhpa lhch'acfa shi' shta papi 

lhcles shi' shta lhacôm'a pava yi'van, jaspa chinvômjach'e pava lhpiôc. 

26Pa lhechesh pa t'acjatsuy'e t'ajuyish pa vatcavo pa lhanvacle pa yit'esha ti t'a'lha: 

“Lhcaanvacle, istaa ca acavts'aclayish, vooy peelh nalhu ca nicaajtaj pa jajut'ay jayu 

pava pesoc.” 

27Pa tcavts'aclayesh pa lhcaanvacle pa lhcavo pa tisesh atesha lhacôm'a pava 

lhpiôctaj. Pa nuqueesh pan chiyôcfa'taj lhcavo. 

28C'oya ti yichtaj pa lhech vatcavo pa vacutesh pa lhc'utsfa pan piôyeshem pava 

napuqu'e pesoc. Pa yalhalha ti yôts'ôclu, pa yit'esh: “¡Ashayanyam ja apiôyam!” 

29Pa lhechesh pa t'acjatsuy'e t'ajuyish pa lhc'utsfa pa yit'esh ti t'a'lha: “Istaa ca 

acavts'aclayish, vooy peelh nalhu ca nicaajtaj pa jajut'ay jayu pava pesoc. 

30Taj ti ninteesh pa lhech, pa t'acum'e pa yicha'jey lhpa vatvanc'ôcfajavat ca lhech 

mônlhaaeen namjey ca nishayantaj lhacôm'a pava lhpiôc. 

31Meelh ti yivanesh côque pap'elh vatcavos pa vanutshem, pa nifaclem pa lhcaanvacle 

lhacôm'a pava yisnatesh. 

32Pa lhechesh pa tayôjijanesh pa lhcaanvacle pa lhcavo ca nachey, pa yit'esha: “¡Na 

yicavo ojey jum! Apis ti catis'ash lhacôm'a ja apiôyam, lhayaash ti lht'a'lheshyi. 

33Isjop ca acavts'aclayesh ja acumjafa nan yijunash ti jaycavts'aclay'ash.” 

34Pa tavacôy pa lhcaanvacle pa tayôjijanesh ca chinôcfa' shi' ca chinclôyit namjey ca 

nishayantaj lhacôm'a pava lhpiôc. 

35Pa yivaclhitesh ja Jesús cavôque, pa yit'esh: —Lhech jayu lhjunashelh'ash ja Tata 

jan yi'shi' ja vôôs, ca nietajeeshelh ca niavômjatajeelhemch'e jô papi avelhavot'elh. 

Pa Jesús vanqu'eyjatsjanesh pa lhjunash papu ti nivôncavômjatsutaj 
(Mr 10.1-12; Lc 16.18) 

San Mateo 19 

1Meelh ti yivaclhitesh ja Jesús cavôque ti nifaclem, pa tay'e ja cotsjaat Galilea pa 

yamey ja cotsjaat Judea pachamey ja tovôc Jordán. 

2Acloj japi nivacle voqu'e, pa lhech'e ti yilhjensha'ne japi aôytes'in. 

3Pa lhechesh pa nachey ja Jesús japi fariseos pa yic'alhtanesha pa niyôsesh: —

¿Chiyvashanem pa nivacle ti yivôôm lhpa lhch'acfa ti caaj pa ti tôlh'ejop? 

4Pa lhechesh pa yicuulh ja Jesús: —¿Niaclôvalhelhshi java Vani'sesh'e, jô lhech jan 

yisnatesh ti nich'a ja nivacle ‘yisnatesh ja yitsuuj shi lhja ôcjeclô’? 

5Yit'esha shta: ‘Nôquen lhayaash pa tayjop jayu pa nivacle pa lhtata shi' lhpa lhamimi, 

pa vooy lhpa lhjaya yi'jop, pa nôque lhjunash papuque napu' ve'lhasham.’6Tanca 

t'ôyisheey ca napua papu lhech, vooy ca ve'lhaasham. Nôquen lhayaash sasjop ca 

nicatsônjat pa nivacle papi yamjatva'ne ja Dios. , 

7Pa lhechesh pa niyôsesh ts'ivee: —¿Ta t'e lhayaash ti niyôjeeshelhyi ca Moisés ca 

chinjutey lhpa vatach'acfa pa vatqu'isjayanach t'ajuya pa vatvancavômjayash, ca jaspa 

chinvôôm jayu? 

8Pa yit'esha ja Jesús: —Jaspa yueshelh'a ja Moisés ti lhavô'melh papi ajayaselh, 

lhayaash ti ninach'ana nava acachi'clelh. Taj ti vooy ti nich'a chiyisnatesh tanca lhech 

lhjunasha. 

9Yivaatsha jayeetshelh'a ca nicaajtaj papi nivômcavômjayuesh lhpa lhjaya ti 

nintôlh'ejop ca nôjquenelhch'e peelh, pa lhjayaesh lhap'elh, pa lhech nivacle 

nucuvatjulh pa lhjayayash. Vooy ca nicaajtaj papi ca lhjayatajeesh, pa lhech 

nucuemvatjulh shta pa lhjayayash. 

10Pa lhechesh pa yit'esh ts'ivee japi t'eyjatsjanjas: —Ca lhech lhjunashtajeesh pa 

nivacle lhpa lhjaya pa sasjop ca lhjayaesh papu. 

11Pa yit'esha ja Jesús: —Tanca lhacôm'a papu ca nitô'yish cavôque, tsisha papi 

yitôyjata ja Dios yitô'yish jayu. 

12Caaj pava matas yisasiyanjop papu ca nitajayay: Caaj papi sasemjop tatsha ti nich'a 

nivat'aj ca nitajayay. Caaj shta pap'elh sasemjop ca nitajayay tôlh'ejop pap'elh ti 

yisasinatesha'ne. Vooy pap'elh ninteesh ca nitajayay tôlh'ejop ja lhanvacleyash ja Dios 

ti t'acumesh'in. Papi yitô'ya cavôque pa istaa ca nitô'ya. 

Pa Jesús yit'eshem pa is papi taôvclas 
(Mr 10.13-16; Lc 18.15-17) 

13Pa lhechesh pa chinchajey'in japi taôvclas ja Jesús jaspa yan'apee jayu java 

lhpôcôtôy ca nit'a'lhem japu lhech. Taj ti yicônitshiesh japi t'eyjatsjajas japi 

nicha'jey'in. 

14Taj ti yit'esha ja Jesús: —An'ateelh napi taôvclas ca nachyiy, istaa ca ya aj ca 

acônitshielh; lhayaash na lhanvacleyash ja Dios t'ajuya papi lhjunashjulh napi lhech. 

15Pa yan'apee java lhpôcôtôy japi taôvclas, pa lhechesh pa tay'e jan yie'. 

Pa nich'ayech acôjjiin tasinôyelh ja Jesús 
(Mr 10.17-31; Lc 18.18-30) 

16Pa nachey ja Jesús ja ve'lha nich'ayech pa niyôsesh: —Na is Vanqu'eyjatsjan, ¿She 

t'e pa is'e'jop ca jasnatesh pa is ca jaspa jam'apee jayu pa vatmônlhajayash 

ôyjôlhôyech? 

17Pa yit'esha ja Jesús: —¿Ta lhayaash ti lhteesh'yi ti ya is? Ampapu caelhchaa ca isa', 

ve'lha ja Dios. Taj ti ca eetajesh ti lham'apee pa vatmônlhajayash, pa istaa ca 

anc'ashamem cava Dios lhayôjijates. 

18Pa yicuulh ja nich'ayech pa yit'esh: —¿Pava ne? Pa yit'esha ja Jesús: —‘Ya aj ca 

aclôn papu; ya aj ca avatvômelh lhpa ajaya; ya aj ca acut; ya aj ca anôôlhjônchat 

pa'na.    

19Asclaneshi pa atata shi' lhpa amimi; istaa ca en pap'elh ajunashajulh ti lhnen.' 

20Pa yit'esh ja nich'ayech: —Cavôque lhacôm'a ti yifanishyivach ti jôjjeclay ya 

necjôôc—. ¿She t'e pa amc'oyayam? 

21Pa yit'esha ja Jesús: —Ca eetajesh ca yijô'taja ca navooytajeshch'e, pa mapecley 

pava lha'van ca acashayesh'in; pa atpec ca shtatanôychi. 

22C'oya ti yipe'yach'e cavôque ja nich'ayech, pa yitacshinjayan'in, lhayaash ti acloj 

pava yi'van lhcôqueclitôy. 

23Pa lhechesh pa yit'esha ja Jesús japi t'eyjatsjanjas: —Yijô' ti jayeetshelhaam, ti uj ti 

tavijatayem pa acôjjiin ca namey ja lhanvacleyash ja Dios. 

24Ve'lheeshcum jachajelheyc'oyaam, c'ôôjlhatajeem jayu pa camello ca nuych'e lhpa 

cutjaan lhtôsej, ya'shesh'apey'e jayu ti tavijatayem pa nivacle acôjjiin ca namey ja 

lhanvacleyash ja Dios.  

25Meelh ti yipe'yach'e cavôque japi t'eyjatsjanjas pa uj ti nitôyiyjach'e, pa yit'esh: —

¿Pa naô t'e papi chiyilhjen jayu? 

26Pa yovalhey ja Jes'us, pa yit'esh: —Napi nivacle yisasinatjop cavôque, lhan'e ja Dios 

nisaseemjop lhacôm'a cavôque. 

27Pa lhechesh pa yit'esha ja Pedro: —Lhcaanvacle, yivaatsheelh javôômjelh'ac'oya 

java matas, jaspa javoelh'ach'esha'ne. ¿Pa she pa javanelh jayu? 

28Pa yicuulh ja Jesús pa yit'esh: —Yijô' ti jayeetshelhaam, ca namtaj jayu pa nalhu ti 

chiynichayan jayu lhacôm'a, pa yie'sha'ne jayu na Nivacle Lhô'sesh ja lhc'o'vat 

lhasnôyech. Pa lhecheesh avaatsheelh napin tavoyich'e pa lhôvelh'e jayu vitsha java 

doce vatc'ovtes lhasnôyjes jaspa lhasclanelhch'e jayu japi doce tô'lha japi Israel.  

29Lhacôm'a papi ti vômeshyamjop pa lhajpôyich ja't'ajesha papi lhcheclavot, shi' papi 

lhch'injavot, ja't'ajesha pa lhtata shi' lhpa lhamimi, ja't'ajesha lhpa lhch'acfa shi' papi 

lhcles shi' pa lhcac'ovat, papu lhech chiyashjatem jayu pava cien'esh, pa yi'van jayu 

shta pa vatmônlhajayash ôyjôlhôyech. 

30Taj ti acloj papi vatjutsa' nôqueesh, pa nijooylha jayu; vooy papi nijooylha 

nôqueesh, pa vatjutsa' jayu.,, 

San Mateo 20 

Chiyovalheyjop atesha papi vatcumjayash lhavos 

1Na lhanvacleyash ja Dios lhjunashjulh pa nivacle ti lhanvacleesh pa ôtjayetachat. Pa 

lhech vooy ti nich'a nalhu papi niclanshi jayu pava ôtjayetas. 

2Pa vatpeya'shelh papin t'acum'e jayu ti yijutey jayu lhpa ve'lhach'e denario ti ve'lha 

nalhu. Pa lhechesh pa yicheney pa ôtjayetachat jaspa t'acum'e jayu. 

3Pa clufquetsham pa yichey shta pa clayôych'e chit'ôtaych'een, pa yi'van papi 

ninatcum'in. 

4Pa yit'esh: ‘Meelheyam shta ja yiôtjayetachat ca acumelh'eyam, c'ôfisjatelhch'eam 

jayu ca c'atistajelh.’ Pa yichey papu lhech. 

5Pa yich shta ti nalhcachi, yich shta ti tanjuyshicham na jumcuclaay pa lhcaanvacle pa 

lhetlha t'ônashaan papi yivan'in. 

6Vooy ti nuut pa tapecley shta pa clayôych'e chit'ôtaych'een, pa yi'van shta pap'elh 

ni'natcum'in, pa yit'esha: ‘¿Ta t'e lhayaash naacumelh'in, ca nalhuclay nôque 

lhô'velh'e?’ 

7Pa yit'esh ts'ivee: ‘Lhayaash ti ampapu ca niniyôjeelhyi.’ Pa lhechesh pa yit'esha 

shta: ‘Meelheyam shta ja yiôtjayetachat, c'ofisjatelhch'eam jayu ca c'atistajelh.’ 

8“Meelh ti yama pa tulh pa yiyôjaa pa lhcaanvacle pa lhcavo yinvacleyanesh pa 

vatcumjayash, pa yit'esha: ‘Istaa ca ôney napi t'acuumvatsham'in ca ajutey nava 

pesoc. Ajutsjat ca atis napi nuut ti t'acuumvatsham'in, pa nanjoolha papi vatchiyôf'e ti 

t'acuumvatsham'in.’ 

9Pa lhechesh pa nam papi nuut ti t'acum'in, pa chiyjutey lhpa v'lha denario. 

10C'oya ti namey papi vatchiyôf'e ti t'acuumvatsham'in, pa yilheclôjtajesh ca 

chinashjatem ti chitis; taj ti papu lhech chiyjutey shta ve'lhach'esha'ne pava denarios. 

11Meelh ti chiyjutey cavôque pa suya ts'ivee pa lhcaanvacle, 

12pa yit'eshatsivee: ‘Napi nich'a nam'in na ti nuut, ve'lha hora atesha ti t'acum'in, taj ti 

yijôjelhch'ejulh yivaatsheelh jatifshelh na nalhu ti uj ti cus ti jaycumelh'in.’ 

13Taj ti yit'esha pa lhcaanvacle pa ve'lha papu lhech: ‘Yic'utsfa, tanca yisnatesh'am pa 

nichinvoyeshch'e. ¿Nishtavatpeya'esh lhja ve'lhach'e denario? 

14Istaa ca acum'e na apeso ca mô. Jayeesh ti jajutey nôque nijooylha ti t'acum'in jan 

t'ajôjqu'e lhja c'atis'ash. 

15¿Sasjop ca niyjôneeshch'e jan yônashesh nava yipesoc? ¿Ta lhayaash ti lhjuctsenesh 

pa lhatvacôyyi ti niyacuyeja?' 

16“Nôque lhjunash papi nijooylha vatjutsa' jayu, vooy papi vatjutsa' nijoolha jayu. 

Lhayaash ti acloj papi chitôney, taj ti napu' papi chit'apayeyshisha'ne., 

Nifac shta pa Jesús pa lhavafjayash 
(Mr 10.32-34; Lc 18.31-34) 

17C'oya ti yichey ja Jesús ja Jerusalén, pa tac'uyelh japi doce t'eyjatsjanjas, pa yit'esh: 

18—Natôôyshelh ti shnôquey nôqueesh ja Jesusalén. Pa lhech'e jayu ti chiyjuteem na 

Nivacle Lhô'sesh japi lhanvaclesesh japi vatcasinôc shi' japi vanqu'eyjatsjanesh pava 

lhfanishlhavach. Japi lhech vatpeya'esh ts'ivee ca niclôn, 

19jô'tajesh ti yijuta jayu japi nilhchifasa, ca jaspa niclôqui ts'ivee na lhech, ca nic'ôn'in 

shta shi' ca nesh lhpa cruz. Taj ca nôjtajeshch'e pava pu'jana nalhus pa nitshaamshi 

jayu capi vafsha'ne. 

Pa t'a'lha lhpa lhamimi pa Jacobo shi' pa Juan 
(Mr 10.35-45) 

20Pa lhechesh pa nache'lhey ja Jesús lhja lhamimi ja Jacobo shi' ja Juan, japu lhech 

lhclesesh ja Zebedeo. Pa t'acjatsuy'e t'ajuyish ja Jesús pa t'a'lha. 

21Pa niyôsesh ja Jesús, pa yit'esh: —¿She t'e pôque? Pa yit'esha lhpa lhech: —

At'eshyiyaam napi napu' yicles ca nô'vey na afayish na ve'lha vooy neelh ca nô'vey na 

ach'amiyish ca amtajey pa anvacleyash. 

22Taj ti yit'esh ja Jesús ti yicuulh: —Tanca natô'yelha nava lht'aalhtajeshyi. 

¿Naclôôyshelh jayu ajalh pava caclec ca ayô'jelh ja vatyôjatshiy jan c'ayôôj'in jayu. 

Mônlheesh shta ti tajulhelhey'am jayu t'e shta ca chinanajayanshelh pa 

anclôyitsjayashelh jan yinfanash jayu ca chinasnajayantajesh? Pa yit'esh ts'ivee japu 

lhech: —Jech, iseelhjopyam jayu. 

23Jô lhech pa yit'esha: —Jech, yijô'. Iseelhjop'am ca ayô'jelh ja c'ayôôj'in vatyôjatshiy, 

anayshelh jayu shta jan lhjunash ja yinayjayash; vooy ca vee'lhey yifayish shi' na 

yich'amiyish sasjop ca nitôlhyi ca yijutelh'ay cavôque, tsi'sha ti chiyjutey jayu papin 

yijuyjata ja Tata. 

24Meelh ti yipe'yach'e cavôque jap'elh diez t'eyjatsjanjas ja Jesús pa vanutem ts'ivee ja 

Jacobo shi' ja Juan. 

25Pa tôney ja Jesus japi t'eyjatsjanjas pa yiyôjaa pa yit'esh: —Natô'yelha japi 

lhcaanvaclesesh'e na cotsjaat ti yicômclôquisha'ne papi lhcavos. 

26Taj ti tanca lhech ajunasheelh avaatsheelh. Pa ve'lha ca niteetajesh ca 

nitaanvacleyantaj, pa lhech acavoaeshelh. 

27Ca naôtajelh'atshi pa ve'lha ca niteetajeshlhavne ca nashjantajesh pa ca lhjunasha, pa 

lhech acumjatelh. 

28Em ti lhech lhjunash na Nivacle Lhô'sesh, nilhecha ca nacheyshicham pa 

lhanvacleyash, vooy ti nacheyshicham ca vatcavoaesh, shi' ca nijutey na 

lhamônlhajayash ca jaspa nalhjen napi aclôj nivacle. 

Pa Jesús yovalhjat'in papi napu' taclujuy 
(Mr 10.46-52; Lc 18.35-43) 

29C'oya ti tay'e ja Jesús ja yitsaat Jericó, pa acloj japi tanaôycheelh. 

30Pa lhech'e japi napu' taclujuy yi'shi' ja nôyish. Meelh ti tpeeycheyesh ja Jesús ti 

naashjop, pa lhechesh pa tônch'een ts'ivee pa yit'esh: —¡Lhcaanvacle, David Lhaôs, 

acavtsáclayishelh! 

31Japi nivacle yitsô'yatajshem'in ti yishanataj'in. Pa lhechesh pa yisitsenesh ti yit'esh: 

—¡Lhcaanvacle, David Lhaôs, acavts'aclayishelh! 

32Pa lhechesh pa vatsavat ja Jesús, pa tôney japi taclujuy pa niyôsesh: —¿She pa 

lhteetajeshelh ca yisnatshelh'am? 

33Japu lhech pa yicuulh: —Lhcaanvalce, jayeetajeshelh ca yovalhelh'in. 

34Pa lhechesh pa tcavts'aclayesh ja Jesús japi lhech, pa t'ajaya java lhtôsjey. Pa tatsha 

ti yovalh'in japi taclujuy, pa voqu'e ja Jesús. 

Pa Jesús yitshaam pa Jerusalén 
(Mr 11.1-11; Lc 19.28-40; Jn 12.12-19) 

San Mateo 21 

1Meelh ti yujeey ts'ivee ja Jerusalén pa yamey ja yitsaat Betfagé, tajulhshi lhja utiyuc 

ja Olivochat. Pa yicheney ja Jesús japi napu' t'eyjatsjanjas, 

2pa yit'esha: —Meelhey na yitsaat ti palha nôcley. Lhech lhavanelh'e jayu lhpa 

cuvôyutache vanôôcfa, yi'jop shta pa lhaôs. Anuqueeshelh pa anchajeelhyi. 

3Ca nicaajtaj papi naniyôseshelh, pa at'eshelh: Tayôjijanesh ja Lhcaanvacle. Pa 

lhecheesh pa nivashanelh'am jayu. 

4Cavôque vaclan yôfisch'e ca t'ônashesh pa chiytôyjata pava ti vaclan, ti yi'sesh'e: 

5At'eshelha na yitsaat Sión: “A'va, nach'ay na Anvacle, vanits'aclayan lhavaatsha, pa 

yiapee lhpa cuvôyutache, shi' shta pa cuvôyutaj lhaôs, lhpan yo'yesh pava caclec ti 

chiyan'apee.” 

6Pa lhechesh pa yichey japi t'eyjatsjanjas pa yisnatesh pa nit'ônasheshem ja Jesús. 

7Nichaaj lhja cuvôyutache shi' ja lhaôs, pa yan'apee java t'uyjatshiyis pa yiapee ja 

Jesús. 

8Vooy jap'elh acloj nivacle yich'aneshch'ec'oya java t'uyjatshiyis ja nôyish. Vooy 

jap'elh yit'ovôsch'e java lhavôôysey java aacjuy pa yich'aneshch'ec'oya shta ja nôyish. 

9Japi nivacle japin vanôyinc'oya shi' shta japin nijooylhach'e, pa tônesh'in ti 

yit'eshvatsham'in: ¡Tanshamiiy na Lhaôs ca lhcaanvacle David! ¡Chiy'isiyan nan 

nameshjooy pa lhey pa Lhcaanvacle! ¡Tanshamiiy pa Dios! 

10C'oya ti yamey ja Jesús ja Jerusalén pa lhacôm'a ti ya'savatsha'ne pa uj ti 

taniyôseshch'e: —¿She t'e nôque? 

11Pa yit'esh japi nivacle: —Lhech na chiytôyjata pava ti vaclan Jesús, tôlhey ja 

Nazaret ve'lheelhch'e ja Galilea. 

Pa Jesús yisclan'ôcji pa vatishjanjavat 
(Mr 11.15-19; Lc 19.45-48; Jn 2.13-22) 

12Pa yich'ôcji ja Jesús ja lhajpôyich pa Dios, pa yisaasfach'ee lhacôm'a japi 

lhavcashanjas shi' japi tcashaytaj'in. Yic'umajeshch'esha'ne java yi'shi'sha'ne java 

pesoc, shi' java lhc'oovtes japi tcashayesh'in java ofotas; 

13pa yit'esha: —Yit'esh java Vani'sesh'e: ‘Na yijpôyich lheya vat'alhjavat'esh.’, taj 

avaatsheelh pa lhjônelhch'e lhpa lhôvjôque papi vancaclônjanjas., 

14Pa lhech'e ti yiey ja vatishjanjavat pa nachey ja Jesús japi napu' taclujuy shi' japi 

napu' ancojoy, pa lhechesh pa yilhjensha'ne. 

15Meelh ti yivanesh japi lhanvaclesesh japi vatcasinôc shi' japi vanqu'eyjatsjanesh 

java lhfanishlhavach java nimatasa papu ca nitô'yish ti yisnatesh, shi' ti yipe'ya shta 

japi taôvclas ti tôn'ôcjiin ja vatishjanjavat pa yit'esh: “¡Tanshamiiy na Lhaôs ca 

lhcaanvacle David!”, pa lhechesh pa uj ti tavôcôya japu lhech 

16pa yit'esha ja Jesús: —¿Lhpe'ya nava yit'esh napuque? Pa yicuulh ja Jesús pa yit'esh: 

—Jech, jape'ya. Taj ti ¿naaclôvalhelhshi nataney java Vani'sesh'e? Ti yit'esha: 

‘Lhasnatesh japi tiqu'icsha'ne taôvclas shi' japi chiyfitsjansha'ne ti yôclôj'ay.’ 

17Pa lhechesh pa vômesh japu lhech, pa tay'e ja yitsaat pa yichey ja Betania, pa lhech 

yijoe ti tulh'in. 

Pa Jesús yipôfiyu lhpa higoyuc ti nintaay 
(Mr 11.12-14, 20-26) 

18C'oya ti nich'a nalhu, pa vapecley ja yitsaat ja Jesús, pa nichavayey pa lhayipcu'. 

19Pa yi'van lhja higoyuc, shalheema ja nôyish, pa yichey. Taj ninvan lhpa ca lhaa, 

tsi'sha java lhsashay. Pa lhechesh pa yit'esha ja Jesús lhja higoyuc: —¡Tanca 

t'ôyisheey ca nicaaj pava ca aya! Pa tatsha ti vafshaam lhja higoyuc. 

20Meelh ti yi'van cavôque japi t'eyjatsjanjas, tamp'oyeshem pa niyôsesh ts'ivee ja 

Jesús: —¿Ta t'e lhayaash ti vafshaam tatsha lhja higoyuc? 

21Pa yicuulh ja Jesús pa yit'esh: —Yijô' ti jayeetshelh'a, ca nicaajtajelh'am pa 

niacacujayasheelh jô, pa tanca ve'lhaaey navôque nava jayeetsha lha higoyuc ca 

natôôyshelh, caaj jayu shta pav'elh. Ca eetajeshelh ca ayôjitajelha anôque utiyuc: 

‘Ataattsojquisham ca ac'uysham pa lhjôvcha’, pa lhech lhjunash nequ'ishamelh'am 

jayu. 

22Lhacôm'a pava lhta'lhelhey ca aalhtajelha, pa lhavanelh jayu.  

Pa t'unaj pa Jesús 
(Mr 11.27-33; Lc 20.1-8) 

23Pa lhechesh pa yich'ôcji ja Jesús ja vatishjajavat pa yeyjatsjan japi yi'ôcji. Pa nachey 

japi vatcasinôc lhanvacles shi' japi lhanvaclesesh nitaôvclaseesh japi judíos, pa 

niyôsesh ts'ivee: —¿She t'e papi yiyôjeesh'a ti lhech afanish'avach? ¿She t'e papi 

yijut'ay pa unaj ti lhech afanish'avach? 

24Pa yicuulh ja Jesús pa yit'esh: —C'aniôseshelh jayu vitsha pa ve'lha ya'clish; ca 

ascuulhtajelh pa jaspa c'acuulhshelh jayu vitsha, pa janfaclelh'am jayu jan jatôôlhsha 

ja yunajjop ti lhech yifanishyivach. 

25¿She papi yiyôjaa ca Juan ti vancanajayan? ¿Ja Dios, ja't'ajesha papi nivacle? —Pa 

lhechesh pa tasinôych'e ts'am ts'ivee, pa yit'esh: —“Ca shtat'esh lhôn yiyôjiesha pa 

Dios, pa yit'esh jayu ca shincuulhtaj: ‘¿Ta t'e lhayaash niueshelha?’ 

26Ca shtat'esh lhôn yiyôjeesha papi nivacle, côque pa nijovaych'e japi nivacle; 

lhayaash ti yit'esha japi nivacle ca Juan ti yijô' ti uj ti chiytôyjata pava ti vaclan.” 

27Pa lhechesh pa yit'eshats'ivee ja Jesús: —Ninôstôyeshelh. Pa yicuulh vitsha ja Jesús 

pa yit'esh: —Pa tan jayu t'em vitsha ca nifaclelh'am jan jatôôlhsha na yunajesh ti lhech 

yifanishyivach. 

Pa chiyovalheyjop atesha papi napu' vatacles 

28Pa yit'esha ja Jesús: —¿She pa lhaychavalhelhey? Ve'lha pa nivacle napu' papi 

lhcles. Pa yit'esha pa ve'lha: ‘Yaôs, meey nôqueesh ca acum'eyam pa anclanshi java 

ôtjayetas.’ 

29Pa yicuulh pa lhaôs pa yit'esh: ‘¡Am, niyit'esh!’ Pa yalhalha ti yaychavalhey ti 

yichey ti t'acum'in. 

30Pa lhetlha t'ônashem shta peelh lhaôs; pa yicuulh pa lhech: ‘Jech, lhcaanvacle, 

jôquey jayu.’ Taj ti tanca nôquey. 

31¿Ta yie' napuque napu' papi niqu'ishamesh pava yiyôjiesha pa lhtata? Pa yit'esha 

ts'ivee: —Vooy pa vatjutsa'. Pa lhechesh pa yit'esha ja Jesús: —Yijô' ti jayeetshelh'a ti 

c'ôôjlheem japi yivoyanesh pava lhpesoc pa lhcaanvacle japin chiyapun, shi' japi 

afcosjanjas ti yamey jayu ja lhanvacleyash ja Dios, a'lheesh avaatsheelh. 

32Lhayaash ti nam ja Juan Vatnayjayash lhavo' pa neyjatsjaneshelh pava 

afanishelh'avach jayu, taj ti lhcacueshelh. Vooy japi yivoyanesh pava lhpesoc pa 

lhcaanvacle japin chiyapun, shi' japi afcosjanjas nincacuesh. Taj ti avaatsheelh 

lhavantajelh cavôque, taj ti naat'eshelh shta ca atatvaych'aclajshelh pava 

afanishelh'avach jaspa avôômtajeshelh ti lhcacueshelh. 

Chiyovalheyjop atesha papi vatcumjayash lhavos niysisa 
(Mr 12.1-12; Lc 20.9-19) 

33“Ach'anelhch'e neelh chiyovalheyjop atesha: —Ve'lha pa nivacle caaj pa 

lh'ôtjayetachat pa yit'iyjatch'e pava ôtjayetacuy lhanus pa nashclôfjop. Tiish shta lhpa 

tinjôque t'ajuya pa ôtjayetas t'i'. Yisnatshem shta pa tojquisham jpôyich papin 

yiclôvalhchiyinesh. Pa yiclôvalhchiyinesh atesha papi vatcumjayash lhavos, vooy 

lhavaatsha yichey peelh yitsaat. 

34Meelh ti yameyjop pan t'aplhu' ti yôquench'e pava ôtjayetas, pa lhechesh pa 

yicheney papi lhcavos. Yichenshey papi ôtjayetachat lhavos ca nancha'jeshey pava 

yivenchatem. 

35Taj ti papi vatcumjayash lhavos t'acum'evatam papin chiychentajey pa yit'ijôj'in pa 

ve'lha, vooy peelh yiclôn, vooy peelhcha shta yôôtjatesh'in pava utes. 

36Pa lhechesh pa yicheney shta pa lhcaanvacle pap'elh acloj lhcavos. Taj ti papi 

vacumjayash lhavos lhetlha lhafanishesh shta yiey pan lhjunash pap'elh.  

37“Pa nijooylha ti yicheney pa ve'lha lhaôs, pa yaychavalhtajey ca nitanfunchay, pa 

yit'esh: ‘Tanfunchay jayu na yaôs.’ 

38C'oya ti yivants'ivee pa lhaôs papi vatcumjayash lhavos, pa yit'esh ts'ivee: ‘Na lhech 

tcôyôjanesh jayu navôque. Istaa ca shtaclôn jaspa shtantsôt'ajesh na ôtjayetachat.’ 

39Pa lhechesh pa t'acum'e ts'ivee pa lhech pa yayjatshi pa ôtjayetachat pa yiclôn. 

40Pa lhechesh pa niyôsesh ja Jesús: —Ca namtaj jayu pan lh'ôtjayetachat, ¿ta 

lhfanishesh jayu napuque vatcumjayash lhavos? 

41Pa yit'esh ts'ivee: —Yiclônsha'ne jayu papi vatcumjayash lhavos niysisa, pa 

yiclôvalhchiyinesh atesha jayu shta pap'elh vatcumjayash lhavos. Vooy papi lhech 

yijutshey jayu pava yivenchatem ca namtajeyjop pan t'aplhu' ti yôquench'e pava 

ôtjayetas. 

42Pa lhechesh pa yit'esh ja Jesús: —¿Nive'lhaaesh ca aclôvalhelhshi nava Vani'sesh'e? 

Ti yit'esh: ‘Lhja utej, lhan yapun papi jpôyjey lhavos, yalhpan'e ti chiyan'e lhpa 

lhacoesh pa jpôyich. Cavôque tôlha ja Lhcaanvacle ti lhech lhfanishesh, pa 

lhjunashjulhjoom ti uj ti lhasnôyjes atesha.’ 

43Nôquen lhayaash jayeetshelhaam, na lhanvacleyash ja Dios chinajôôcshelh jayu pa 

chinjutey jayu pap'elh, papin tcufayesh pa vatcavcalhech t'ajuya pa vatvacleyash. 

44Papu ca nataj'apee anôque utej pa yipôcjetsha'ne jayu. Vooy ca nancôôtajsha'ne lha 

utej ca nat'apee pa nivacle, pa tsi'sha jayu ca lhamôqu'eesh.  

45Meelh ti yipe'yach'e japi vatcasinôc lhanvacles shi' japi fariseos java yovalhemeyjop 

atesha ja Jesús, pa tatsha ti yitôych'e ti lhavaatsha ti chiyasinôqui. 

46Pa yeetajesh ca natcum'e, taj ti nijovayalhavach japi lhech, lhayaash ti yitôysha japi 

nivacle ti yit'esha ti lhech pa chiytôyjata pava ti vaclan. 

Pa chiyovalheyjop atesha pa vatajayayash 
(Lc 14.15-24) 

San Mateo 22 

1Ja Jesús yachaje'meyc'oya pa yovalhemeyjop atesha, pa yit'esh: 

2—“Ja lhanvacleyash ja Dios lhjunashjulh pa lhcaanvacle ti yisnatshem pa lhaôs pa 

lhjayayash. 

3Pa yicheney papi lhcavos papin chit'a'lhey. Taj ti papu lhech ninteesh ca nôquey. 

4Pa yicheney shta pap'elh lhcavos pa yiyôjaa: ‘At'eshelha japin chit'a'lhey ti p'alha ti 

vacalhesh na vatôc. Apis ti jayiyôjijanesh ca chinclôn java vacôc shi' java yiclôy 

yilhavunsha'ne, pa lhacôm'a ti vacalheshch'e; istaa ca anachelhey na vatajayayash.’ 

5Taj ti ninteesh ca nachey papi chit'alhtajey. Ve'lha pa yichey pava lhcac'ovtes, vooy 

peelh yichey pa lhcashavat. 

6Vooy peelh t'acum'e ts'ivee papi lhcavos pa lhcaanvacle pa yiclônsha'ne pa jalhpa 

yiclôn jô. 

7Pa lhechesh pa suy jum pa lhcaanvacle, pa yicheney papi lhcavos c'afoquelhay jaspa 

niclônsha'ne papi vancaclônjanjas, shi' ca napjunch'e shta pava lhajpôyjey. 

8Ti yivaclhitesh cavôque pa yit'esha shta papi lhcavos: ‘P'alha ti vacalhesh lhacôm'a 

na t'ajuya na vatajayayash, taj ti amyijulh japi chit'aalhtajey ca nach. 

9Meelh'in nôqueesh ca avoolhey papu ca avantajelh yiey java lhacoclesh java 

lhcaavjuc pa anfacle'lhem ca nachey na vatajayayash.’ 

10Pa yichvatich'e papi lhcavos pa yich'esha'ne pava nôyishay pa yic'anatvane papi 

yi'van, papi isissha'ne shi' papi niysisasha'ne; pa tapooj pa c'atsaj'ôcji pa lhajpôyich. 

11“Pa lhechesh pa yich'ôcji shta pa lhcaanvacle jaspa yi'van papi chit'a'lhey. Pa yi'van 

pa ve'lha ti anlhapa ca nuych'e pava t'ajuya pa vatajayayash. 

12Pa yit'esha: ‘Na yic'utsfa, ¿ta t'e ajunash ti lhnach'ôcji ti anlhapa ca uych'e java 

t'ajuya ca vatajayayash?’ Vooy pa lhech nits'iseey. 

13Pa lhechesh pa yit'esha pa lhcaanvacle papi lhcavoseshjop pa vatôc: ‘Acu'melh'e 

nava lhcaclôy shi' nava t'itjuy ca ôcfeeelh ca u'elheyfach'ee na tulh'e, pa lhech nôv'e' 

ca nitafshiy'in pa nijuujvatjulh shta.’ 

14Lhayaash ti aclôj papi chitôney, taj ti napu' papi chit'apayeyshisha'ne.”  

Pa lhjunash ti chiycufay'ôcji pava chiytsôt'ajesh 

(Mr 12.13-17; Lc 20.20-26) 

15Pa lhechesh pa tac'uyesh japi fariseos pa vo'tajeyjop pa ca lhcli'sha ca jaspa 

nicôjôyesh ja Jesus. 

16Pa yicheney japi napu' lhts'avot'esh pa yamelhvatsham japi lhtats'ovot'elh ja 

Herodes, pa niyôsesh ja Jesús, pa yit'esh ts'ivee: —Vanqu'eyjatsjan, tsitôôyshelh ti 

yijô' ti navo'yeshch'e nava lhteesh, yajatesh ti lhnôoclhanita pa yijô' Dios lhnôyish, pa 

tanca at'esh ca avijatana papu, lhayaash ti niovalhey pa lhjunash napi nivacle. 

17Istaa ca anfacyam pava lhaychavalhey: ¿Tajulhey t'e ca chinjutey ja uj Roma 

lhanvacle pava pesoc, ja't'ajesha ca ama? 

18Taj ti yitôôysha tatsha ja Jesús pa lhjôts'ôclônjayashesh pa lhaychavalhjayash, pa 

yit'esha: —Ajôtsôclônjanjaselh, ¿ta lhayaash ti lhanc'alhtantajelhyi? 

19Anchajeelhyi lhpa tinshanja t'ajuya pa ti chiycufay'ôcji. Pa chiyjutey ja ve'lha 

dinario. 

20C'oya ti yi'van ja Jesús lhja tinshanja pa tay'ôtsjanesh: —¿She t'e papi lhtaco nôque, 

shi' na lhey ti chiyi'sesh'e? 

21Pa yicuulh ts'ivee: —Vooy ja uj Roma lhanvacle. Pa lhechesh pa yit'esha ja Jesús: 

—Ajutelhem ja uj lhanvacle pava yitsôt'ajesh ja uj lhcaanvacle, vooy ja Dios ajutelhey 

nava yitsôt'ajesh ja Dios. 

22Meelh ti yipe'ya cavôque, pa uj ti tamp'oyeshem; pa tayjop pa yich'in. 

Pa vatcôy'ôtsjayashesh pa lhneetshamjayash capi vafsha'ne 
(Mr 12.18-27; Lc 20.27-40) 

23Pa lhech nalhu namey ja Jesús japi napu' saduceos ti nijôchiey. Japi saduceos 

yilheclojesh ca nineachisham capi vafsha'ne. Japi lhech yit'esha ja Jesús: 

24—Vanqu'eyjatsjan, yit'eshjoom ca Moisés ca nivaf lhôn pa nivacle lhpa lhjaya ca 

mônlhaa ca amtajeem shta papi lhcles, lhpa lhech isjop lhôn ca lhjayaeesh pa lhash'aa, 

jaspa nactsôyanem lhavaatsha pa lhchecla' pan vaf. 

25Caaj lhôn papi napu'yama lhtatvelheyech yielhyitshi. Pa c'utsajesh pa tjayaay, taj 

nintactsôy ti vaf. Vooy lhpa ôschacche lhjayaesh pa lhash'aa. 

26Lhet lha lhjunashesh pa tavayelhva'ne. Lhet lha lhjunashesh peelh tavayelhva'ne 

shta, pa jaalhpa tifesh'e papi napu'yama lhtatvelheyech. 

27Pa yôjesh'esha'ne pa vaf vitsha lhpa ôschacche. 

28Pa cat'elhtajeesh ca netajchishamch'e capi vafsha'ne, ¿she t'e papi yitsôt'ajshi jayu 

lhpa ôschacche, lhayaash ti tifesh'e capi napu'yama lhtatvelheyech ti lhjayastajesh?  

29Pa yicuulh ja Jesús pa yit'esh: —Ninavooyshelhch'e, lhayaash ti ninatôôyshelh nava 

Vani'sesh'e, naantôfaacshelh shta ja Dios t'unaj. 

30Eem ti meelh ca ne'tajchisham capi vafsha'ne pa tanca nitajayay, pa tanca 

chinjayayan shta. Lhayaash ti lhjunashjulh jayu japi ángeles yiey ja vôôs. 

31Jô'lhaa ca yich'e' shita ca lhneetshamjayash capi vafsha'ne, ¿naaclôvalhelhshi nava 

yit'esh ja Dios? yit'esh: 

32‘Yivaatsha ya'lhech lh'Diosyish ja Abraham, lh'Diosyish ja Isaac, lh' Diosyish shta 

ja Jacob.’ ¡Ja Dios ni lh'Diosaesh capi vafsha'ne, vooy papi mônlhasha'ne. 

33Meelh ti yipe'yach'e cavôque, pa tamp'oyeshem lhacôm'a japi yi'van pava 

vanqu'eyjatsjanesh. 

Pa vatyôjijat ya'sheshc'oya pav'elh 
(Mr 12.28-34) 

34C'oya ti yitôôysha japi fariseos pa nints'isinatey ja Jesús japi saduceos, pa lhechesh 

pa tc'aeshva'ne. 

35Pa ve'lha japi lhech ja vanqu'eyjatsjanesh pava lhfanishlhavach, pa yic'alhtantajesha 

ja Jesús ti niyôstajesh, yit'esh: 

36—Vanqu'eyjatsjan, ¿ta t'e yie' pa ya'sheshc'oya pav'elh ti vatyôjijat'esh? 

37Pa yit'esh ja Jesús: —‘Istaa ca en ja Lhcaanvacle a'Dios pa atanipjôclônsha lhpa 

acachi', pa asôcôclit shi' pa acajôysha.’ 

38Cavôque ya'sheshc'oya pav'elh vatyôjijates. 

39Vooy neelh vatyôjijat lhjunashjulh, pa yit'esh: ‘Istaa ca en pa avelh nan ajunash ti 

lhnen.’ 

40Navôque napu' vatyôjijates lhtatsuqu'esh lhacôm'a nava lhyôjijates ja Moisés shi' 

cava lhavanqu'eyjatsjajayash capi chiytôyjata pava ti vaclan. , 

¿She t'e papi lhaôs pa Cristo? 
(Mr 12.35-37; Lc 20.41-44) 

41Jôjjeclay tc'ava'ne japi fariseos, 

42pa niyôsesham ja Jesús, pa yit'esh: —¿She pa lhaychavalhshelha na Cristo? ¿She t'e 

papi lhaôs? Pa yit'esh ts'ivee: —Lhaôs pa David. 

43Pa lhechesh pa yit'esha ja Jesús: —¿Ta t'e lhayaash ti tach'ansha ja David ja Espíritu 

Santo ti yit'esha Lhcaanvacle? Lhayaash ti yit'esh ja David: 

44“Ja Lhcaanvacle yit'esha ja Yinvacle: ‘Veecum na yifayishey, vooy ca jamjatajey 

afoc japi naac'utsfasa pa lhech jan'eajop.’ 

45Lhech lhavaatsha na apey ja David ti lhqueyesh Lhcaanvacle, ¿pa ta t'e lhayaash ti 

chiytatayanesh'in ja David? 

46Pa ampapu ca nicuulh nive'lhaa pa ca ya'clisha ca nitôych'e. Jô lhech nalhu ti lhech 

yôjesh'e ti ampapu ca nifiiy ca niyôsesh t'ôyish'e ja Jesús. 

Pa Jesús tavayelhvanôcji papi fariseos shi' papi vanqu'eyjatsjanesh pava 
lhfanishlhavach 

(Mr 12.38-40; Lc 11.37-54; 20.45-47) 

San Mateo 23 

1Pa lhechesh pa yit'esha ja Jesús japi nivacle shi' japi t'eyjatsjanjas: 

2“Japi vanqu'eyjatsjanesh pava lhfanishlhavach shi' japi fariseos nitôfaclesh java 

lhayôjijates ja Moisés pa yitô'yish ti vanqu'eyjatsjanesh. 

3Istaa ca ach'anelha, pa anc'ashamshelh shta lhacôm'a java yiyôjeeshelh'a; taj ti ya aj 

ca ajônshelhch'e java lhfanishlhavach venalhjunash. 

4Yôcfashaam java caclec sasjop ca chinenjatchisham, pa yiyôjeesha jap'elh ca nitilhoj. 

Vooy japi lhech ninteesh ca ve'lhaa pa lhpasch'e ca natcumesh'e. 

5Cavôque lhacôm'a jaspa yivanesh japi nivacle. Yen ti yan'e lhtaco java Vani'sesh'e 

shi' java titjuy yinesh shta java c'atsajch'e yi'shi' java Vani'sesh'e. Yuych'e shta java 

t'uyjatshiyis pitesch'e java lhtsaclô' ya'sheshc'oya jap'elh nivacle.   

6Yen shta ti yie' java isis vatc'oovtes ti tsaccunch'e shi' javan yiey shta java 

vatvanqu'eyjatsjanjavtes. 

7Yen shta ca chintanacjut'esha ca chinacju' ti yiey java nôyishay. Yen shta ca 

chinteetsha vanqu'eyjatsjan. 

8Vooy avaatsheelh ya aj ca enelh ca chinteetshelh'a vanqu'eyjatsjan, lhayaash ti 

alhacôm'aelh ti alhtatvelheyech'elh. Caaj na ve'lha vanqu'eyjatsjan, na lhech Cristo. 

9Ya aj ca at'eshelha papu na catsitata yiey nôque cotsjaat, lhayaash ti ve'lha ja 

Atataelh yiey ja vôôs. 

10Ya aj ca enelh ca chinteetshelh'a lhcaanvacle, lhayaash ti ve'lha na Cristo ti 

Anvacleelh. 

11Papu yit'esh ti t'acu'mem'in pap'elh, pa lhech papi ya'shesh ti uj. 

12Lhayaash papu ca ninunataj pa chinachajshicham jayu, vooy papi vanits'aclayan pa 

lhecha ca chinashjatchisham. 

13“¡Ya'elh'avach avaatsheelh, lhavanqu'eyjatsjaneshelh nava afanishelh'avach chi' napi 

fariseos, ajôts'ôclônjanjaselh!, lhayaash ti lhp'oelhey ja lhashi ja lhanvacleyash ja Dios 

jaspa tanca nuyey jayu papu. Naat'eshelh ca uyelhey, pa tanca avashanelhem pap'elh 

yeetajesh ca nuyey. , 

14“¡Ya'elh'avach avaatsheelh, lhavanqu'eyjatsjaneshelh nava afanishelh'avach shi' napi 

fariseos, ajôts'oclônjanjaselh!, lhayaash ti lhatcuteshelh java lhajpôyjey japi 

ôsch'acchey, lhavaatfichtajeshelh pa lhacpiteneshelhch'e ti lht'a'lhelh. Pa nôquen 

lhayaash ujesh ca chinaclôyitelh jayu. 

15“¡Ya'elh'avach avaatsheelh, lhavanqu'eyjatsjaneshelh nava afanishelh'avach shi' napi 

fariseos, ajôts'ôclônjanjaselh! Uj ti lht'ôtayelhch'e na cotsjaat shi' nava tovjôy ti 

lhavoolhey pa ve'lha nivacle ti yofiisshelh'ach'e jayu. Ca avantajelh pa ve'lha pa 

lhasnatshelh pa ya'shesh jayu ti uj ti ojey. Pa lhech pa lhech t'ajuya pa itôj ninmac pa 

cat'elheesh, nan ajunashelh. 

16“¡Ya'elh'avach avaatsheelh, ataclujuyelh ti lhtojontajelh jap'elh!, lhteetshelh: ‘Ca 

nicaajtaj pa ve'lha ti yetônjop ja uj vatishjanjavat pava nifac, taj ti tanca yijôa jô; taj ti 

ca netôntajop ja clesanilh cojiyaj ti yiey ja uj vatishjanjavat, pa lhech nôqueesh yijô' 

jayu.’ 

17¡Naacajôyshelhsha'ne, ataclujuyelh shta! ¿She t'e pa ya'shesh ti is: ja clesanilh 

cojiyaj, ja't'ajesha ja uj vatishjanjavat jan yiisiyan ja clesanilh cojiyaj? 

18Lhteetshelh shta avaatsheelh: “Ca nicaajtaj pa ve'lha ti yetônjop ja itôvatc'oya pa 

vatcufayjat pava nifac; taj ti tanca yijôa jô. Taj ti ca etôntajop pa vatcufayjat pan 

chiyan'apee ja itôvatc'oya, pa jech nôqueesh yijô'.” 

19¡Naacajôyshelhsha'ne, ataclujuyelh shta! ¿She t'e pa ya'shesh ti is: pa vatcufayjat, 

ja't'ajesha ja itôvatc'oya jan yiisiyan pa vatcufayjat? 

20Papu yetônjop pa itôvatc'oya pa yetônjop shta lhacôm'a pava yiapee. 

21Vooy papi yetônjop ja uj vatishjanjavat, pa tanca ve'lhaa ja uj vatishjanjavat, 

yetônjop shta ja Dios jan yie' ja uj vatishjanjavat. 

22Shi' shta papu yetônjop ja vôôs, yetônjop shta ja lhc'o'vat ja Dios, shi' shta ja Dios 

jan yie'sha'ne ja lhc'o'vat. 

23“¡Ya'elh'avach avaatsheelh, lhavanqu'eyjatsjaneshelh nava afanishelh'avach shi' napi 

fariseos, ajôts'ôclônjanjaselh! Lhavenchatejeshelh ja Dios ja ve'lheesh chiycatsônjat 

lhpa mentayuc shi' lhpa anisiyuc shi' lhpa cominoyuc, pa nueveeshts'ivee pava 

amônlheeshelh, taj ti lhna'shelhjop'in atesha jav'elh vatyôjijates ya'shesh ti isisc'oya. 

Nava lhech: na vatvoyjayasheshch'e, na vatcavtsaclayjayash shi' na nivatcacujyasha. 

Tajulhey navôque ti lhasnatshelh, taj ti ya aj ca acla'lheelh jav'elh. 

24“¡Avaatsheelh, ataclujuyelh ti lhtojontajelh jap'elh, lhtôschateshelh pa yinôôt pava 

tiqu'icsha'ne lhavoquey, pa vooy pa uj lhclatsjanish pa ti vaf yi'shi' pa yinôôt pa 

t'iyôelhshi! 

25“¡Ya'elh'avach avaatsheelh, lhavanqu'eyjatsjaneshelh nava afanishelh'avach shi' napi 

fariseos, ajôts'ôclônjanjaselh!, lhcleshelhfach'ee pa tacfeey shi' pa titech, taj ti vooy pa 

tasham pa uj ti sasch'e, yisasiyan pa vatcutsjayash shi' pa vatcuyiyash. 

26¡Atacluuc fariseo: ajutsjat ca acleshch'e pa tasham pa t'acfeey shi' pa titech, pa 

lhecheesh pa isa' jô shta ja fach'ee! 

27“¡Ya'elh'avach avaatsheelh, lhavanqu'eyjatsjaneshelh nava afanishelh'avach shi' napi 

fariseos, ajôts'ôclônjanjaselh!, avaatsheelh ajunashelhjulh java chiyan'apee java 

nivalhjey ti chiyclimiyansha'ne jaspa isisfach'ee, taj ti pa tasham pava lhanus capi 

vafsha'ne shi' pa uj lhclatsjanish. 

28Lhech ajunashelh; aisiselhfach'ee ti navanelh napi nivacle, taj ti tasham pa tapooj pa 

ajôts'ôclônjayashelh shi' pava niyisach'e. 

29“¡Ya'elh'avach avaatsheelh, lhavanqu'eyjatsjaneshelh nava afanishelh'avach shi' napi 

fariseos, ajôts'ôclônjanjaselh! Lhasnatshelhjop java yiapee java lhnivalhjey japi 

chiytôyjata pava ti vaclan. Lh'isiyanelh shta java chiyan'apee java lhnivalhjey capi 

isissha'ne, 

30pa lhteetshelha: ‘Ca nascaaj'e lhôn lhapesh yivaatsheelh ca nit'aplhuqu'e ti caaj papi 

yinavot'elh, pa tanca yefentajeshelh ti yiclônsha'ne papi chiytôyjata pava ti 

vaclan.’31C'oya ca at'eshelh cavôque eem ti lhteetshelha ti yijô' ti lhcleselh'ash papi 

yiclônsha'ne lhapesh capi chiytôyjata pava ti vaclan. 

32¡Istaa ca avaclhiteshelh avaatsheelh nava yisnatesh capi anavot'elh! 

33“¡Aôclôselh! ¡Ajunashelhjulh java tosis! ¿Ta ca ajunashelh ca aclôtelhc'oya pa 

vatclôyitsjayash tô'lha pa itôj ninmac pa cat'elheesh? 

34Nôquen lhayaash jachenelh'ay jayu papi chiytôyjata pava ti vaclan, papi 

tcajôyshaysha'ne shi' papi vanqu'eyjatsjan. Taj ti avaatsheelh lhclônelh pa lhneshelh 

jayu shta pava cruz papu lhech papi nayie'in, vooy pap'elh lhc'ônelh'ôcjiin jayu java 

vatvanqu'eyjatsjanjavtes pa lhjôyjanelhey'in jayu pava yitsates. 

35Tamenelh'ash jayu pava lhavoyey papi isissha'ne nivacle ti chiyiclônsha'ne, 

tôlhesh'e pa yivo'yeshch'e Abel yôjesh'e pa Zacarías, lhaôs pa Berequías. Can 

lhclônelhshi lhcachivat ja vatishjanjavat ja vatcufayjavat.  

36Yijô' ti jayeetshelhaam, ti chiyiclôyitesh jayu cavôque matas napuque nivacle 

nôqueesh. 

Pa Jesús yip'ein pa Jerusalén 
(Lc 13.34-35) 

37“¡Jerusalén, Jerusalén, lhclônsha'ne capi chiytôyjata pava ti vaclan, pa t'ôôtjatesh'in 

pava utes capi lhcasinôclesh ja Dios ti nichenelh'ay! ¡Naô t'e ja t'ajô'jesh ti jayeetajesh 

ca nayjatva'ne napi tsitenas'atshi, nan lhjunash lhpa votôjôj ti yanôcji pava lhcles pava 

lhafas, taj ti naat'eshelh! 

38A'van avaatsheelh, niyijôa ca amônlhaaelh'e nava ajpôyjeyelh; 

39lhech jayeetshelh'am, lhayaash ti tanca asvaneelh jayu, vooy ca namtajeyjop pa 

nalhu ti lhteetshelh jayu: ‘¡Chiyôclôj pa lhech ti nameshjooy pa lhey pa 

Lhcaanvacle!’ , 

Yit'esha pa Jes'us ti chiyvômjat jayu pa uj vatishjanjavat 
(Mr 13.1-2; Lc 21.5-6) 

San Mateo 24 



1744 

 

 
Nivacle Bible  

© 1994,  Sociedades Bíblicas Unidas. 
 

 
 

 

1Meelh ti tay'ôcji ja uj vatishjanjavat ja Jesús pa yich, pa nachey japi t'eyjatsjanjas pa 

yasinôqui ja uj vatishjajavat. 

2Taj ti yicuulh ja Jesús pa yit'esh: —¿Lhavanelh lhacôm'a navôque? Yijô' ti 

jayeetshelhaam navôque utes tanca mônlhaa lhpa ca ve'lhaa ca nôv'apee lhap'elh. 

Lhacôm'a ti yofalhsha'ne jayu. 

Pava chinôclit ca chintôyesha ca nôjtajeshch'e jayu pava nalhus 
(Mr 13.3-23; Lc 21.7-24; 17.22-24) 

3Pa lhechesh pa yichey ts'ivee lhja utiyuc yiey ja Olivochat. C'oya ti lhech yie' ja 

Jesús, pa nam japi t'eyjatsjanjas pa niyôsesh ts'am pa yit'esh: —Jayeetajeshelh ca 

anfacleelhyam pa t'aplhuc'oya jayu cavôque ca navclan. ¿Ta t'e lhjunash jayu ca 

ninôôclheesha ca atpectaj shi' shta ca nôjtajeshch'e na cotsjaat? 

4Pa lhechesh pa yit'esha ja Jesús: —Anujumatsenelhjulh jaspa tanca nacôjôsjatelh 

papu. 

5Lhayaash ti acloj jayu papi nam yit'eshlhavne jayu: ‘Yivaatsha ya Cristo’; pa acloj 

jayu papi yicôjôsjat. 

6Lhatpeeycheyeshelh jayu pa vatvatclônjayash ca chinasinôquitaj shi' shta pa suych'e 

vatvatclônjayash. Taj ti ya aj ca natôyijatelh ca navclantaj cavôque; taj ti jôjjeclay 

ninôjeshch'e jayu. 

7Lhayaash ti vatcôvfachi'apee jayu lhacôm'a pava yisnatesh shi' pava 

vatcootsjativshay; vaclan jayu pa yipcu' shi' shta pa vatayyasha lhanô'. Ujaesh jayu ca 

nayuuynayuya'ch'e na cotsjaat yiey pava chiyie'. 

8Lhacôm'a jayu cavôque vaclan ca nich'a nitôôlhtajesham ca chinclôyitaj japi yiey na 

cotsjaat. 

9Pa lhecheesh pa chinatcumelh'a pa chinac'ônelh'in pa jalhpa chinaclônelh jayu jô. 

Nacônitshielh jayu lhacôm'a japi yiey na cotsjaat, lhayaash ti lhnetôneshelh ca yey. 

10Pava lhech nalhus acloj jayu papi vô'mesh pa nilhcacujayasha, pa tavacôyelhva'ne 

jayu pap'elh, pa yayjateshey jayu pap'elh ca nanfacleem. 

11Nam jayu papi aclôj cuts'ajis, yit'eshlhavne jayu ca chintôyjata pava ti vaclan, pa 

yicôjôsjat jayu papi acloj nivacle. 

12Pa vaclan jayu pava nicaavsusach'e, pa acloj jayu papi vômvach ti vanensha'ne. 

13Vooy papi yivo'yeshch'e pa lhfanishlhavach ti vaniyitjulh pa yamjey ca 

nôjtajeshch'e na nalhu, pa chiyilhjen jayu. 

14Pa chinfacleem jayu lhacôm'a japi yiey na cotsjaat java lhclishay ja lhanvacleyash ja 

Dios jaspa nitô'ya; pa lhecheesh pa ninôjeshch'e na nalhu., 

15“Ca avanchaytajeshelh jayu lhôn pava vancasasinatsha'ne, cava lhech yit'esha 

lhapesh ja nivacle Daniel, chiytôyjata pava ti vaclan, ca nivatsevataj'e jan chiyie'in 

lhasnôyech — papi yiclôvalhshi, pa yitôych'e—. 

16Pa lhecheesh pa niclôtey pava uticuy papin yie' ja Judea. 

17Papu ca nivooytajeshjulh pa lhech nalhu ca naôvtaj'apee pa lhajpôyich lhôtôjey pa 

ya aj ca nit'eclet'eysha'ne pa cotsjat'e lhtôvash ca nuyesh'ôcji pa'na. 

18Pa vooy papi apis ti yamey pa joot, ya aj ca napeclelhach'e lhpa t'uyjatshiy. 

19¡Yiya'lhavatsha'ne papi nivacche yitumasha'ne shi' papi vancafitsjansha'ne ca 

nivooytajesh pava lhech nalhus! 

20Aalhshelha ja Dios ca ya aj ca navooyshelhsham pa cloop, ja't'ajesha pa nalhu ti 

chit'ichayshi pa aclôtsjayashelh jayu. 

21Lhayaash ti pava lhech nalhus vaclan jayu pa uj vatclôyitsjayash, ninavclan'e pa ca 

t'elheesh nôque cotsjaat jan t'aplhuqu'e ti nich'a chiyisnatesh, jô'tajesh ti tanca ninôôc 

t'ôyish'e pa lhech lhjunash. 

22Jech, lhan'e ca nintiqu'icclinitasha'ne ja Dios pava lhech nalhus, pa tanca 

chinalhjentaj jayu papu ca ve'lhaa. Taj ti teya ti yen papin vooyshilhatam ja Dios, pa 

jaspa yitiqu'icclinatsha'ne jô pava lhech nalhus. 

23“Ca niteetajeshelh'a jayu papu: ‘A'va, nôque Cristo’, ja't'ajesha ca niteetshelh'a, 

‘A'va, naum ana’, pa ya aj ca ueshelha. 

24Lhayaash ti caaj jayu papi tanôôlhjônchatesh jayu ca Cristocla, jô'tajesh papi nivacle 

ti tanôôlhjônchatesh jayu ca chintôyjata pava ti vaclan. Papu lhech nôclit jayu pava 

matas pa yisnatesh jayu shta pava ninvôôtôyesh jaspa yicôjôsjat jayu papu, 

yeneshch'een jayu papin vooyshilhatam ja Dios ca nicôjôsjatesh. 

25Cavôque jatôtômjalheshelh'am nôqueesh ti janfaclelh'am. 

26Ca nicaajtaj jayu papi yit'eshelh'a: ‘A'va, yiey ja ampapu ca nôv'e'’, istaa ca ya aj ca 

meelhey. Ja't'ajesha ca niteetshelh'a: ‘A'va, yiôcji ja jpôyich’, pa ya aj ca ueshelha. 

27Lhayaash ti lhjunashjulh jayu ja tachinshi ti yitsemajshicham ti yiey na lhum'ôcjinuc 

ti yinalhuyan'in yamey na nuutch'e, lhech yijunash jayu meelh yivaatsha ya Nivacle 

Lhô'sesh, ca jatpectaj. 

28Pan yie' pa vaf, pa lhech tayesh'eva'ne pava c'afoquis., 

Pan lhjunash ti tapec jayu pa Nivacle Lhô'sesh 
(Mr 13.24-37; Lc 21.25-33; 17.26-30, 34-36) 

29“Meelh ca namtajeyshi pava lhech nalhus ca nôjtajeshch'e pa uj vatclôyitsjayash, pa 

yie'jop jayu ca nimac na jumcuclaay shi' na jive'cla tanca pjumtseja t'ôyish'e, nava 

catiis nicôtch'esha'ne jayu, shi' pa t'unaj na vôôs yinayuuyjat'in jayu.    

30Pa lhechesh pa chinvanjulh jayu na Nivacle Lhô'sesh, pa lhacôm'a jayu napi yiey na 

cotsjaat ca napvatshem'in. Pa yivanjulh jayu na Nivacle Lhô'sesh ca naôvtajshi lhpa 

vôse' ca natajeshicham pa uj t'unaj shi' pa lhasnôycheyash. 

31Pan yifuyuqu'e lhpa t'ônjanche pan sitsenesh jayu pa nanchen japi lh'ángeles, 

nicheney ts'ivee nava yitshatjulh lhavimis ca nivoomey pant'ajôôj papin 

vooyshilhatam nan tuc'ae na cotsjaat. 

32“Istaa ca aneyjatsjaneshelh na chiyovalhemeyjop atesha lhja higoyuc: Meelh ti 

tits'iysha'ne pava lht'oy pa isc'oya pava lhsashay ca nitôôlh, pa lhechesh pa 

natôyjatelha ti yujeey ca yincôp'eesh. 

33Lhech lhjunash jayu shta, ca avantajelh cavôque matas ca navclantaj pa natôyjatelha 

ti shalhac'oya ca ninôjeshch'e. 

34Yijô' ti jayeetshelhaam, ti vaclan jayu cavôque matas ti jôjjeclay ninôj'e' napuque 

nivacle. 

35Na vôôs shi' na cotsjaat chiyvômjat jayu, taj cava yasinôc tanca chinvômjat. 

36“Cavôque pa ca naôtaj'e pa lhnalhu ca navclantaj, ampapu ca nitô'ya, vena ti nintôya 

japi ángeles yiey ja vôôs, nintô'ya shta na Dios Lhaôs. Ve'lha ja Lhtata Dios ti yitô'ya 

pa t'aplhu' jayu. 

37“Lhjunashjulh jayu lhapesh pava nalhus ti jôjjeclay mônlha pa Noé, pa lhech 

lhjunash jayu shta pava nalhus ca natpectaj jayu na Nivacle Lhô'sesh. 

38Pava lhech nalhus ti jôjjeclay ninam pa uj tsha'nu, pa tsaccunch'e pa yiyôjane'en shta 

papi nivacle. Pa caaj papi vanijayachi lhavaatsha shi' papi chiyjayayansha'ne, lhech 

lhfanishlhavach pa jaalhpa yamjey pa nalhu ti yich'ôcji lhpa lhôvjatshi pa Noé; 

39taj ninaychavalh cavôque papu lhech, pa nam pa uj tsha'nu pa yivômjatsha'ne 

lhacôm'a. Pa lhech lhjunash jayu shta ca natpectaj jayu na Nivacle Lhô'sesh. 

40Pa lhech nalhu napu' papi nivacle yiey jayu pa joot; ve'lha pa chiychaaj vooy peelh 

mônlhee. 

41Napu' papi ôcjeclôy napu'jop lhpa yimcôyanesh pa trigo; ve'lha lhpa chiychaaj vooy 

lhap'elh mônlhee. , 

42“Istaa ca avôntôyitelh'in, lhayaash ti ninatô'yelha pa ca t'aplhuac'oya ca nam na 

Lhcaanvacle. 

43Istaa ca aychavalhelhc'oya, ca nitôôytajesh pa yitsôt'ajesh jpôyich pan t'aplhuc'oya ti 

nam jayu pa cutsjanaj, pan vatjumtijulh, pa jaspa tanca chincat'e pa lhajpôyich pa 

tanca chinatcuteem. 

44Nôquen lhayaash avaatsheelh shta, istaa ca avatjumteelhjulh shta; lhayaash ti nam 

jayu na Nivacle Lhô'sesh pan t'aplhu' ti niaychavalhelh'in. 

Pa vatcavo yivo'yeshch'e shi' pa vatcavo ninvo'yeshch'e 
(Lc 12.41-48) 

45¿She t'e pa vatcavo ti yivo'yeshch'e shi' ti tcajôyshay, pan yiclôvalhchiyinesh pa 

lhcaanvale papi yiey pa lhajpôyich ti jaspa tcufayesh pa vatôc ti yameyjop pan 

lhnônashesh? 

46Yishamitjat pa lhcavo pa lhcaanvacle ti namey ti yi'van ti yisnatesh pa t'ônashem. 

47Yijô' nava jayeetshelhaam, pa lhcaanvacle yinvacleyanesh pa lhcavo lhacôm'a pava 

yi'van. 

48Taj ti ca naychavalhtajc'oya pa lhech lhcavo ojey, pa lhcaanvacle ti tanca ninam 

jayu tatsha. 

49Pa lhechesh pa yicômclôquisha'ne pap'elh lhancavos. Vooy lhavaatsha tsaccun shi' ti 

yiyô'elh pap'elh yetsessha'ne. 

50Pa lhechesh pa tapecshi jayu pa lhcaanvacle pa nalhu ti ninvatjumtic'oya pa lhcavo, 

pan t'elhesh ti nintô'ya. 

51Pa lhechesh pa uj ti yiclôyit jayu, pan lhjunash papi jôtsôclônjanjas. Pa lhechesh pa 

yip'in jayu pa yijuujvatjulh jayu shta. 

San Mateo 25 

Pa chiyovalheyjop atesha papi diez lhutsjayech 

1“Ja lhanvacleyash ja Dios lhjunashjulh papi diez lhutsjayech. Papi lhech t'acum'e 

ts'ivee pava lhavitôtas pa yichjuulh pan tjayaay jayu jaspa nitônôycheelh. 

2Cinco papi lhech papi ninatcajôyshaysha'ne ninvaclhitlhavach. Cinco shta papi 

tcajôyshaysha'ne yivaclhitlhavach. 

3Papi ninatcajôyshaysha'ne yichaaj pava lhavitôtas, taj ti nincha'jesh pa t'i' ca 

nôtsiych'e ti yimshi'. 

4Vooy papi tcajôyshaysha'ne yichaaj pava lhavitôtas, pa yicha'jesh shta pava t'ic. 

5Pa cletc'oya ca nam pan tjayaay jayu, pa nimôjayuqu'esha'ne pa jaalhpa 

yimôqu'esha'ne. 

6C'oya ti yama ti jonshajesh, pa chiypeya' ti yisitsenesh ti yit'esh: ‘¡Nam nan tjayaay 

jayu; istaa ca meelhjulh!’ 

7Pa nitshamch'e lhacôm'a papi lhutsjayech pa yisclansha'ne pava lhavitôtas. 

8Yit'esha papi cinco ninatcajôyshaysha'ne pap'elh cinco tcajôyshaysha'ne: 

‘Anjuteelhyi vitsha pa tiqu'in t'i', lhayaash ti yimac nava yivitôtaselh.’ 

9Taj ti yit'esh ti yicuulh papi lhutsjayech tcajôyshaysha'ne: ‘Am, ca yijutelh'ay pa 

tanca shtajulhsham. Istaa ca meelhey jan yie' ca acashayelha avaatsheelh.’ 

10C'oya ti yich'in papi cinco lhutsjayech ninatcajôyshaysha'ne ti tcashayey pa itôtaj t'i', 

pa lhechesh pa nam pan tjayaay. Papi lhutsjayech, papin apis ti yivaclhitesh ti 

vataascalnsha'ne, pa yichelh'ôcji vatjuulh papin tjayaay, pa chiyp'oey pa lhashi. 

11Pa lhechesh pa nam shta pap'elh lhutsjayech, pa yit'esha ts'ivee: ‘¡Lhcaanvacle, 

Lhcaanvacle, anc'at'eelhyic'oya!’ 



1748 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Taj ti yicuulh pa lhech pa yit'esh: ‘Yijô'taj teya ti ninastôfaclelh'ash.’, 

13Pa lhechesh pa yit'esh ja Jesús: —“Istaa ca avôntôyitelh'in, lhayaash ti ninatô'yelha 

pa nalhu shi' shta pa ca t'aplhutajac'oya ca namtaj jayu na Nivacle Lhô'sesh. 

Pa chiyovalheyjop atesha pava tinshanjay ti uj ti tashaay 
(Lc 19.11-27) 

14“Ja lhanvacleyash ja Dios lhjunashjulh pa nivacle ti yichey peelh cotsjaat, pa tôney 

papi lhcavos pa yiclôvalhchiyinesh pava lhpesoc. 

15Pa ve'lha lhcavo yijutey ve'lhanôjesh pava mil pesoc. Vooy peelh pava napu'qu'e 

mil; vooy peelh ve'lhach'e mil, lhayaash ti nilhjunashavatjulh pa lhcajôysha. Pa 

lhechesh pa yich. 

16Pa vatcavo pan chiyjutey pava ve'lhanôjesh mil pesoc, yichesh pa yashjat'apeeen ti 

tcashayesh'in, pa ve'lheesh yaash pav'elh ve'lhanôjesh mil pesoc. 

17Pa lhech lhjunashesh peelh vatcavo pan chiyjutey pava napu'qu'e mil, yaash shta 

pav'elh napuqu'e mil. 

18Taj ti peelh vatcavo pan chiyjutey lhpa ve'lhach'e mil, yichesh pa tishc'oya pa yip'oe 

pa lhpeso pa lhcaanvacle. 

19“Acloj pava nalhus pa tapecley pa lhanvacle papi lhcavos, pa yitsjulhch'e pava 

vancaclôvalhchiyinesh. 

20Pa nam pa vatjutsa ti chiyjutey pava ve'lhanôjesh mil pesoc. Pa yijutey pa 

lhcaanvacle pava lhpesoc, pa yijutey shta pav'elh ve'lhanôjesh mil pavan 

chiyashjat'apee, pa yit'esha: ‘Lhcaanvacle, lhanjutyiy java ve'lhanôjesh mil, taj ti caaj 

shta nav'elh ve'lhanôjesh mil nava c'ashjat'am.’ 

21Pa yit'esh pa lhcaanvacle: ‘Tajulhey ti a is yicavo; t'ôfisjach'eyam nava napu'qu'e, pa 

c'aclôvalhchiyinesh jav'elh aclojqu'e. Istaa ca anach'ôcji ca shtavatc'usinat'in.’ 

22Pa nam shta pa vatcavo pan chiyjutey pava napu'qu'e mil pesoc, pa yit'esha: 

‘Lhcaanvacle, lhanjutyiy java napu'qu'e mil, taj ti caaj shta nav'elh napu'qu'e mil nava 

c'ashjat'am.’ 

23Pa yit'esh pa lhcaanvacle: ‘Tajulhey ti a is yicavo; t'ôfisjach'eyam nava napu'qu'e, pa 

c'aclôvalhchiyinesh jav'elh aclojqu'e. Istaa ca anach'ôcji ca shtavatc'usinat'in. 

24Pa nam shta peelh vatcavo pan chiyjutey pa ve'lhach'e mil peso, pa yit'esha pa 

lhcaanvacle: ‘Lhcaanvacle, tsitôy'a ti nat'un'in, lht'ovôseshch'e na niacôvjiyanach'a 

lhant'ôqu'e nava niasichatch'e. 

25Nôquen lhayaash jôquesh pa jatishc'oya lha apeso. Taj ti navôque natsôt'ajesh.’ 

26Pa yicuulh pa lhcaanvacle pa yit'esh: ‘Av'ojey yicavo, naancumjayuin, natô'yish ti 

jat'ovôseshch'e na niycôvjiyanach'a, shi' ti jantôqu'e' nava niysichatch'e. 

27Nôquen lhayaash tajulhtajey ca an'e' lha yipeso yiey pa chiyan'e'in pava pesoc. 

Nôqueesh jatpec jayeetajesh ca yi'van nava tsitsôt'ajesh pesoc shi' pav'elh ca 

ashjatyam.' 

28Pa yit'esha papin lhech yie': ‘Anjôcleshelh lhja ve'lhach'e mil peso pa ajutelhey papu 

caajem pava diez mil. 

29Lhayaash papu ti p'alha ti caajem pa chiyjutey jayu shta peelh; lhan'e vitsha papi 

amemc'oya pa chinjôclesh jayu pa tiqu'in yi'tajjop. 

30Taj ti nôque yicavo ojey, achajelheyfach'ee na tulh'e', pa lhech nôv'e' ca nitafshiy'in 

pa nijuujvatjulh shta.'  

Chiyisclanch'e jayu lhacôm'a papi yiey na cotsjaat 

31“Meelh ca namtaj jayu na Nivacle Lhô'sesh jan lhjunash ja uj Lhcaanvacle, pa 

tanaôycheelh jayu lhacôm'a japi lh'ángeles, pa yiesha'ne jayu ja lhc'o'vat lhasnôyech.  

32Pa lhacôm'a jayu papi yiey na cotsjaat ca tc'aeva'ne t'ajuyish. Pa lhecheesh pa 

nicatsônjat jayu lhacôm'a, jan lhjunash ja tashinshtaj lhavo' ti yivenchat java 

tashinshtas shi' java tashinshtaychey. 

33Pa yiney lhfayish jayu pava tashinshtas, pa vooy pava tashinshtaychey pa yiney 

lhch'amiyish. 

34Pa lhecheesh pa yit'esha jayu ja Lhcaanvacle japi yiey lhfayish: ‘Anachelhyiy napin 

yit'esha pa is ja Tata; pa acumelhjulh na lhanvacleyash nan yivenchatelh'am lhapesh ti 

nich'a yisnatesh na Dios nôque cotsjaat. 

35Lhayaash ti ts'iyipcun lhapesh, pa lhanjuteelhyiy pa vatôc. Vooy ti ts'iyôjayu pa 

lhasyôjayanelh. Jayôtaysha'ne jan lhjunash papu ti nintôntôfacliy, taj ti lhanjuteelhyiy 

java jajo'e. 

36Ampava yuyjatshiyisa, vooy avaatsheelh lhanjuteelhyiy. Ya aôytej'in, taj ti 

lhanjôchielhyiy. Tsitsicha'jey lhja vatvanc'ôcfajayte vooy avaatsheelh lhnachelhyiy pa 

lhasvaneelh.' 

37Pa lhechesh pa yit'esh jayu papi yivo'yeshch'e: ‘Lhcaanvacle, ¿ta t'elhesh ti 

c'avanelh ti nayipcun, pa jajutelh'ay pa vatôc? ¿Ta t'elhesh ti c'avanelh ti lhanyôjayu, 

pa c'ayôjayanelh? 

38¿Ta t'elhesh ti c'avanelh ti ajunashjulh papu nintôntôfacliy, pa jajutelh'ay pa lhjo'e, 

shi' ti ampava uyjatshiyisa, pa jajutelh'ay? 

39¿Ta t'elhesh ti c'avanelh ti aaôytej'in, shi' ti chinacha'jey lhpa vatvanc'ôcfajayte ti 

jôquelh'ay ti c'avanelh?' 

40Pa yicuulh jayu ja Lhcaanvacle pa yit'esh: ‘Yijô' ti jayeetshelhaam, lhacôm'a pava 

lhasnatshem papi yivelhavot ti ts'aclaaysha'ne pava lhech lhasnatshelhyam.’  

41“Pa lhecheesh pa niteetsha jayu ja Lhcaanvacle japi yiey lhch'amiyish: ‘Meelh'in, 

lhayaash ti chinapofiyuelh; pa meelhey pa itôj ninmac pa cat'elheesh, jô lhech t'ajuya 

ja tsich'e' shi' japi lh'ángeles. 

42Lhayaash ti ts'iyipcun, taj ti tanca anjuteelhyiy pa vatôc. Ts'iyôjayu, taj ti tanca 

asyôjayanelh. 

43Jayôtaysha'ne jan lhjunash papu ti nintôntôfacliy, taj ti tanca anjuteelhyiy pava ca 

yijo'e. Ampava yuyjatshiyisa, taj ti avaatsheelh tanca anjuteelhyiy. Ya aôytej'in, pa 

jôv'e' shta lhja vatvanc'ôcfajayte, taj ti tanca anachelhyiy ca jaspa asvaneelh.' 

44Pa lhecheesh pa yit'esha ts'ivee: ‘Lhcaanvacle, ¿ta t'elhesh ti c'avanelh ti nayipcun, 

shi' ti lhanyôjayu, shi' ti ajunashjulh papu nintôntôfacliy, shi' ti ampa uyjatshiyisa, shi' 

ti aôytej'in, shi' ti lhôv'ôcji lhpa vatvanc'ôcfajayte, pa tanca qu'efeneshelh?’ 

45Pa yicuulh jayu ja Lhcaanvacle pa yit'esh: ‘Yijô' ti jayeetshelhaam, lhacôm'a pava 

niasnatshelhem napi yivelhavot ts'aclaaysha'ne, pava lhech tanca asnatshelhyam.’ 

46Vooy papu lhech yama jayu pa lhanclôyitsjayash ôyjôlhôyech. Vooy papi 

yivo'yeshch'e yamey jayu pa lhamônlhajayash ôyjôlhôyech., 

Chiyasinôquivatam pa Jesús ca chinclôn 
(Mr 14.1-2; Lc 22.1-2; Jn 11.45-53) 

San Mateo 26 

1Meelh ti yivaclhitesh ja Jesús ti yasinôqui cavôque matas, pa yit'esha japi 

t'eyjatsjanjas: 

2—Natôôyshelh ti napu' pava amc'oya nalhus ca chinvatc'usinatesh'in lhey pascua; pa 

lhecheesh pa chiyit'esh jayu ti tsitsenesh lhpa cruz ti ya Nivacle Lhô'sesh. 

3Pa lhechesh pa vooy japi lhanvaclesesh japi vatcasinôc shi' japi nitaôvclaseesh 

lhanvaclesesh japi judíos tc'aesh'evane yiey ja lhajpôyich ja uj lhanvacleesh japi 

vatcasinôc lhey Caifas. 

4Lhech'e ti vatpeyaesha'ne ca jaspa nôcfa' jayu ja Jesús shi' ca niclôn. 

5Taj ti yit'esh ts'ivee: —Ya aj ca shtavoyjatesham ja chivatc'usinatesh'in, lhech ca 

nisuyiyan japi nivacle. 

Pa Jesús chiyp'aclanshi pa vatshachivo yiey pa Betania 
(Mr 14.3-9; Jn 12.1-8) 

6Meelh ti yie' ja Jesús ja Betania, yie' ja lhajpôyich ja Simón, jan tashtôtaytaj lhapesh; 

7lhechesh pa namey ja Jesús lhja ve'lha nivacche. Lhjô lhech nicha'jesh lhja tnôjque 

lhôse ja t'un'e jum vatshachivo. Meelh ti yi'sha'nejop ja vatsaccunjavat ja Jesús, lhjô 

lhech pa yôtsiysham lhshatech ja vatshachivo. 

8Meelh ti yi'van cavôque japi t'eyjatsjanjas pa yisuyiyan'in, pa yit'eshvatsham'in:  —

¿Ta t'e lhayaash ti chiyclôqui atesha ca vatshachivo? 

9Lhan'e ti nichinatcasha'yesh jô pa aclojtajch'e pava ca nuy'ôcji pava ca pesocla, pa 

chinjutajey japi ts'aclaaysha'ne. 

10Pa yipe'yach'e ja Jesús cavôque, pa yit'esha: —¿Ta t'e lhayaash ti t'iyôytaneshelha 

lha nivacche? Yivo'yeshch'e na ape'e na lhfanishyish. 

11Papi ts'aclaaysha'ne tanca nitayelh'ajop nava nalhus, lhan'e yivaatsha pa tanca 

yajateesh ca yielh'ajop'in jayu.  

12Nava yisnatesh lha nivacche ti yôtsiyyitapee na vatshachivo tajulhemey na yivu'vat, 

tatômjalheshyic'oya ca chinastiishtajc'oya. 

13Yijô' nava jayeetshelhaam: Pa ca chinôvtajesh'e ca chinvanqu'eyjatsjantajesh nôque 

is ya'clishesh pa vatnilhjenjayash, yiey nan tuc'a'ey na cotsjaat. Pa chinfacleshch'e 

jayu shta na lhfanishyish anôque nivacche ca jaspa chinaychavalheshch'e lha lhech. 

Pa Judas vanqu'eeyjatesh pa Jesús 
(Mr 14.10-11; Lc 22.3-6) 

14Lhechesh pa yich ja ve'lha tô'lha japi doce t'eyjatsjanjas ja Jesús, jan lhey Judas 

Iscariote. Yichey japi vatcasinôc lhanvacles pa tasinô'yem, 

15pa yit'esha: —¿Ta t'ajôjqu'e pava lhanjuteelhyiy jayu ca c'ôyanelh'ay ja Jesús? Pa 

lhechesh papi lhech yishayanesh pava treinta monedas climsha'ne. 

16Pa lhechesh pa yaychavalh'in ja Judas pa ca t'elheesh ca isaemjop ca nô'yaney ja 

Jesús. 

Pa Lhtsaccunjayash pa Lhcaanvacle 
(Mr 14.12-25; Lc 22.7-23; Jn 13.21-30; 1 Co 11.23-26) 

17Meelh ti vaclan ja nalhu ti chivatc'usinatesh'in pa chituj lhpa yucuve ni'nô'veyshi pa 

t'ajuya, lhechesh pa nachey japi t'eyjatsjanjas ja Jesús pa niyôsesh ts'ivee: —¿Ta t'e ca 

chinô'vesh'eac'oya ca jasnatshelh'am pa vatôc t'ajuya pa pascua? 

18Pa yicuulh ja Jesús pa yit'esh: — Meelhey ja yitsaat, ca amtajelhey ja lhajpôyich ja 

nivacle, pa at'eshelha: ‘Yit'esh'ay ja Vanqu'eyjatsjan: Nôqueesh shalhac'oya pa 

yinc'ôplhu, jayeetajesh ca yieshelh'ôcji na ajpôyich napi yeyjatsjanjas ca tujeelh nava 

t'ajuya pa pascua.’ 

19Pa lhechesh pa yisnatesh japi t'eyjatsjanjas jan t'ônashem ja Jesús, pa yisnatesh pa 

lhtsaccunjayash t'ajuya pa pascua. 

20C'oya ti tulh'in pa yielhch'elhavôôj ja vatsaccunjavat ja Jesús japi doce t'eyjatsjanjas. 

21Meelh ti tsaccunelh, pa yit'esha ja Jesús: —Yijô' ti jayeetshelhaam, ve'lha na 

tôlhelh'atsham vanqu'eeyjatyish jayu. 

22Pa lhechesh pa uj ti yitacshinjayan'in ts'ivee, pa ve'lha ts'ivee ti niyôsesh: —

Lhcaanvacle, ¿ya lhech t'ejum? 

23Pa yicuulh ja Jesús pa yit'esh: —Na lhech nan jayajayelhshamvatjuulh na titech, 

lhech na lhech vanqu'eeyjatyish jayu. 

24Ya Nivacle Lhô'sesh c'uyey ja nôyish jan yit'esha nava Vani'sesh'e; taj ti 

¡Ya'lhavach na lhech nan vanqu'eeyjatesh na Nivacle Lhô'sesh! Lhavaatsha tajulhtajey 

ca ya aj ca nanvat'aj lhapesh.  

25Pa lhechesh pa yit'esh vitsha ja Judas jan vanqu'eeyjatesh jayu, ti niyôsesh: —

Vanqu'eyjatsjan, ¿Ya lhech t'ejum? Pa yicuulh ja Jesús pa yit'esh: —Jech, a lhech. 

26Meelh ti tujeelh, pa t'acum'e ja Jesús lhpa yucuve pa t'aalh, pa nôcôsshisha'ne, pa 

yijutem japi t'eyjatsjanjas, pa yit'esh: —Atujelh; nôque yivu'vat. 

27Pa yivaclhitesh pa t'acum'e shta ja t'iyôjatshiy, pa t'aalh shta pa yijutshey, pa yit'esh: 

—Ayôelhshi lhacôm'a avaatsheelh, 

28lhayaash ti cavôque yivoyey yinôôclhinita nava yit'esh ja Dios, ti nich'aa ti nôclit, 

pavan nitônemsha'ne papi acloj ca jaspa yivômjatemch'e pava lhsasch'e.  

29Taj ti jayeetshelhaam, ti niyit'esh t'ôyisheey ca yiyô'ji nôque t'i' tô'lha pava lhay lhpa 

ôtjayetayuc. Vooy ca namtajeyjop jayu pa nalhu ca sht'iyôtajshivatjuulh yiey ja 

lhavtsateyish ja Tata. , 

Pa Jesús nifac ti vantanesh jayu pa Pedro 
(Mr 14.26-31; Lc 22.31-34; Jn 13.36-38) 

30Meelh ti tifeshch'e pa t'aclaach pan yôclôjeshey pa Dios, pa yicheyvatich'e lhja 

utiyuc yiey ja Olivochat. 

31Pa lhechesh pa yit'esha ja Jesús: —Nôque tulh lhnuteelhyam jayu alhacôm'aelh; 

lhayaash ti lhech t'ônashch'e cava Vani'sesh'e ti yit'esh: ‘Jaclônc'oya jayu pa lhavoesh 

pava tashinshtas, secl'esh ca nicatsôn'in.’ 

32Vooy ca janeetajchisham shta pa jatôtômjalhelhey'ac'oya jayu ja Galilea., 

33Pa lhechesh pa yicuulh ja Pedro pa yit'esh: —Ca lhech lhayaashtaja ca ninu'taj'am 

jayu lhacôm'a napuque, pa ya vooy tanca lhech yijunasha jayu. 

34Pa lhechesh pa yit'esha ja Jesús: —Yijô' ti jayeesh'a, nôque tulh, ti jôjjeclay tanca 

nit'eyshey jayu pa votôjôj, ti pu'janaesh jayu ti lhteetsha ca niantôfa'clayish. 

35Pa yit'esha ja Pedro: —Apasha ca chinasclôn'atapee, pa tanca vantan'ash'in. 

Lhacôm'a jap'elh t'eyjatsjanjas ti lhet lha t'ônashaan. 

Pa Jesús t'aalh yiey pa Getsemaní 
(Mr 14.32-42; Lc 22.39-46) 

36Pa lhechesh pa yamelhey ja Jesús japi t'eyjatsjanjas ja vatcôvjiyanjavat lhey 

Getsemaní, pa yit'esha: —Nôque veelh'ech'esha'ne, jôquey jayu naum ca jayaalh 

yivaatsha. 

37Pa yaôychi ja Pedro shi' japi napu' lhcles ja Zebedeo. Pa yalhalha ti nama pa 

lhtacshinjayash shi' pa t'ajovayi. 

38Pa lhechesh pa yit'esha: —Yitacshin'in jum pa yisôc'ôclit, yamja jayu pa yivafi. 

Nôque amônlhaaelh'e, pa ovalhelh'in vitsha. 

39Pa lhechesh pa tac'uy cle' ja Jesús, pa vanc'umaja cotsjaat, pa t'a'lhey pa Dios, pa 

yit'esh: —Na Tata, ca istajop'am, pa at'esh ca nashjatyijop java caclec; taj ti tanca 

nitôlhyi pa ca yit'esh, a'vooy avaatsha ca nitôôlhtaj'a pa ca eetajesh. 

40Pa lhechesh pa tapecley jan yie' japi t'eyjatsjanjas; pa yit'esha ja Pedro: —¿Ama ca 

amuqu'eelh ca ovalhelh'in cum vitsha? 

41Istaa ca ovalhelh'in ca a'lhelh, ca jaspa ya aj ca namelh'ay pa vatc'alhtanjayash. Yijô' 

ti t'untaj'in pa vatsôc'ôclit lhshayc'u, pa vooy na vat'asjan nint'un'in. 

42Napueesh ti yich ja Jesús, pa t'aalh pa yit'esh: —Na Tata, ca niistajaajop'am ca 

naashyijop atesha na vatclôyitsjayash, pa istaa ca asnatesh nava lhteesh. 

43Pa vapecley shta japi t'eyjatsjanjas pa yi'van shta ti yimôqu'esha'ne, lhayaash pava 

lhtôsjey sasjop ca novalhesh'in pa lhanjôti. 

44Pa yin'ate pa yich pa pu'janaesh ti t'aalh, lhetlhataj pa t'ônash'in. 

45Pa lhechesh pa tapecley shta jan yie' japi t'eyjatsjanjas, pa yit'esha: —Lhapa 

cajuqu'e ti lhamôelhch'esha'ne, nôqueesh pa nulhjôqu'eselh. Nôqueesh palha 

yameyjop na t'aplhu' ti chiyjutey jayu na Nivacle Lhô'sesh napi sasch'e lhavos. 

46Aneelhchishamch'e ca shnôquelh'in; lhayaash ti palha nam nan vanqu'eeyjatyish. 

Chiyôcfa' pa Jesús 
(Mr 14.43-50; Lc 22.47-53; Jn 18.2-11) 

47Jôjjeclay ninvaclhitesh ja Jesús ti tasinôy'in ti namac'oya ja Judas, tô'lha japi doce 

vat'eyjatsjanjas. Tanaôycheelh japi acloj lhcavos japi vatcasinôc lhanvacles shi' japi 

nitaôvclaseesh lhanvacles japi judíos. Japi lhech nichaaj java clesatas shi' java lhac'uc. 

48Ja qu'eeyjanaj Judas yit'esh lhôn ti yiyôjaa japi tanaôycheelh: —“Jan jafinsham jayu 

lhashi, lhech jô lhech acumelh'evatam”. 

49Pa lhechesh pa namey ja Jesús pa yit'esh: —¡Tulhjooy, Vanqu'eyjatsjan! Pa yifin'in. 

50Pa yicuulh ja Jesús pa yit'esh: — Yic'utsfa, ¿ta lhayaash ti lhnam? Pa lhechesh pa 

nama jap'elh pa t'acum'e ja Jesús ti yôcfa'. 

51Pa t'acum'e ja ve'lha jan voqu'esha'ne'en ja Jesús ja lhclesataj pa yifaashey lhacfe' ja 

lhcavo ja lhanvacle japi vatcasinôc. 

52Pa lhechesh pa yit'esha ja Jesús: —Achajch'e na lhashiy na aclesataj. Lhayaash ti 

lhacôm'a papi vancaclônesh pa clesataj pa chiyclônesh jayu vitsha pa clesataj. 

53¿Tanca natô'yish ti istajopyam ca yaalhshey ja Tata, pa nanchentajyiy nôqueesh pa 

docetajeesham pant'ajôjesh papi acloj ángeles? 

54Ca lhech lhjunasha, ¿pa ta t'e ca lhjunashtaja ca ninôfisach'e ca t'ônashesh java 

Vani'sesh'e? 

55Pa lhechesh pa yit'esha ja Jesús japi nivacle: —¿Lhnachelhyiy avaatsheelh nava 

aclesataselh shi' nava ac'uclelh ca ats'ôôcfeelh lhjunashjulh pa vôncaclônjanaj? Nava 

nalhus jôvelh'atshi avenna, ti lhasvanelh'in ti javanqu'eyjatsjan'ôcji ja uj vatishjanjavat 

pa niats'ôôcfeelh jô'lhechesh. 

56Taj ti lhacôm'a cavôque vaclan ca jaspa nofisch'e jan t'ônashesh java yi'sesh'e capi 

chiytôyjata pava ti vaclan.  Pa lhechesh pa vacumajvatich'e japi t'eyjatsjanjas, pa 

ve'lha ja Jesús ti mônlhee. 

Pa Jesús vatsevat'e t'ajuyish papi lhcaanvacles 
(Mr 14.53-65; Lc 22.54-55, 63-71; Jn 18.12-14, 19-24) 

57Japin yôcfa' ja Jesús pa yicha'jey ja Caifás, jô lhech lhanvacleesh japi vatcasinôc. 

Lhech'e ti tc'aeshva'ne japi vanqu'eyjatsjanesh pava lhfanishlhavach shi' japi 

nitaôvclaseesh japi judíos. 

58Lhan'e ja Pedro pa nôque t'aplheemch'een ja Jesús ti yijoqu'esha'ne, yamey ja 

lhajpôyich ja uj lhanvacleesh japi vatcasinôc. Pa lhechesh pa yich'ôcji pa yi'sha'nejop 

japi c'afoquelhay, jaspa yi'van jayu pava vaclan. 

59Pa vooy japi vatcasinôc lhanvacles, shi' japi nitaôvclaseesh lhanvaclesesh japi judíos 

shi' shta jap'elh lhanvaclesesh tanch'anjayesh pa ya'clish vo'tajemey'in pa ca 

nitôlhjat'ejop ca jaspa isaemjop ca nitayôjijanesh ca chinclôn. 

60Acloj japi yinôôlhjônchatajesh taj ninvoesh'ôcji. Pa yôjesh'esha'ne ti vatsavat japi 

napu' cuts'ajis, 

61pa yit'esh ts'ivee: —Yit'esh nôque nivacle: ‘Yivaatsha isjopyam ca javômjat na 

lhishjanjavat pa Dios, pa pu'janataja pava nalhus ca javaclhitesh ca jasnatajesh shta.’ 

62Pa lhechesh pa nitshaam ja lhanvacleesh japi vatcasinôc, pa yit'esha ja Jesús: —

¿Naaculhch'e t'em napi nafacleshch'e pa ajunash? 

63Lhan'e ja Jesús pa lhetipa ti nits'iseey. Pa lhechesh pa yit'esha pa lhanvacleesh japi 

vatcasinôc: —Jetônajop pa Dios pan mônlha ca yijôa jô pa ca at'esh. Istaa ca 

anfacleelhyam ti yijô' ti a Cristo, Lhôs'ash pa Dios. 

64Pa yit'esha ja Jesús: —Yiey nan lhteesh avaatsha. Pa jayeetshelhaam shta, lhavanelh 

jayu na Nivacle Lhô'sesh ca naôvtajey lhfayish ja Dios jan t'un'in, lhavanelh jayu shta 

ca natpectaj yi'shi' jayu pava vôsey. 

65Pa lhechesh pa yic'asteshlhatapee lhja t'uyjatshiy ja lhanvacleesh japi vatcasinôc, pa 

yit'esh: —¡Nôque nivacle tasinôy'in lhjuyjafaesh pa Dios! Tanca suyeeshijoom ca 

chinanfacjoom shta peelh. Apis ti lhpe'yeelh ti tasinôy'in ti lhjuyjafaesh pa Dios. 

66¿Ta lhteetshelh? Pa yit'esh ts'ivee: —Istaa ca chinclôn, lhayaash ti yic'amensha'ne. 

67Pa lhechesh pa t'achiych'e ja lhtaco pa yic'ôn'in shta. Vooy jap'elh yipôcôjam lhacu' 

68pa yit'esh ts'ivee:   —Avaatsha a Cristo, ¡Istaa ca anfacyam papi nat'ijôj! 

Pa Pedro vantanesh ja Jesús 
(Mr 14.66-72; Lc 22.56-62; Jn 18.15-18, 25-27) 

69C'oya ti vaclan cavôque lhan'e ja Pedro pa yi'fach'ee. Pa yichey lhpa vatcavoque pa 

yit'esha: —Avaatsha shta lhavoqu'esha'ne na Jesús, Galilea lhavo'. 

70Taj ti vantanesh ja Pedro ti yiesh'e t'ajuyish papi lhech yie', pa yit'esh: —T'e, 

nastôya papi lhasinôqui. 

71Meelh ti yichey ja lhashi ja Pedro pa yi'van shta lhap'elh vatcavoque. Lhpa lhech 

yit'esha papin yie' t'ajuyish: —Nôque nivacle voqu'esha'ne shta ja Jesús, Nazaret 

lhavo'. 

72Pa ve'lheesh vantanesh ja Pedro pa vena t'ônashesh, pa yit'esh: —¡Ninastôfaclesh 

nôque nivacle! 

73Pa nachey shta papi lhech yie' pa yit'esha ts'ivee ja Pedro: —Yijô t'emma jô, ti 

alhech shta lhtô'lha japu lhech, lhayaash ti nintaastay ca asinônyash. 

74Pa lhechesh pa vatpôfiyuin ja Pedro pa vena t'ônashesh pa yit'esh: —

¡Ninastôfa'clesh nôque nivacle! Pa tatsha ti t'eyshey pa votôjôj. 

75Pa lhechesh pa yaychavalhch'e ja Pedro pavan yit'esha ja Jesús ti yit'esh: ‘Jôjjeclay 

tanca nit'eyshey jayu pa votôjôj, ca p'alhaa ca pu'janaeesh ca avaantanyish.’ Pa 

yichfach'ee ja Pedro pa ujesh ti yip'in. 

Pa Jesús chiychajey pa Pilato 
(Mr 15.1; Lc 23.1-2; Jn 18.28-32) 

San Mateo 27 

1Meelh ti claafnalhu, pa vatpeya'esha'ne lhacôm'a japi lhanvaclesesh japi vatcasinôc 

shi' japi nitaôvclaseesh lhanvacles japi judíos ca niclôn ja Jesús. 

2Pa yôcfa' pa yicha'jey ja uj lhcaanvacle lhey Poncio Pilato. 

Pa lhavafi pa Judas 

3Meelh ti yi'van ja Judas, jan vanc'ôyanjaney ti chiyclôn jayu ja Jesús, pa uj ti 

tanôychat'in, pa yachajey pava treinta monedas japi vatcasinôc lhanvacles shi' japi 

nitaôvclaseesh lhanvaclesesh japi judíos, 

4pa yit'esh:  —Yivaatsha jasnatesh na yisasch'e, ti javanc'ôyanjaney na uj ti 

yivo'yeshch'e ti chiyiclôn jayu. Pa yicuulh ts'ivee pa yit'esh: —Taj ti istaa, tanca 

yalhecheelh, ¡vooy avaatsha natsôt'ajesh! 

5Pa lhechesh pa yu'ôcji ja Judas pava pesoc ja uj vatishjanjavat, pa yich pa yôcfaôcji 

lhcôyish pa vaf. 

6Japu lhech lhanvaclesesh japi vatcasinôc pa nit'ô'qu'e pava pesoc pa yit'esh ts'ivee: —

Sasjop ca shtaneyshi' navôque pesoc nava vatcufayjates, lhayaash ti lhasha' pava 

vatvoyey. 

7Pa lhechesh pa vatpeya'esha'ne ca natcashaaysha pavôque pesoc pa lhcootsjat pa 

Tnôjque lhavo' jaspa nicaaj pa ca chintish'ec'oya jayu ca nivaftaj papi nijudiosa. 

8Nôquen lhayaash yamey nôque nalhu ti chiyeytônesh nôque cotsjaat, Vatvoyey 

Lhcac'ovat. 

9Pa nôque lhjunash pa yôfisch'e java yit'esh lhapesh pa nivacle chiytôyjata pava ti 

vaclan pa lhey Jeremías, yit'esh: “T'acum'e pava treinta monedas climsha'ne (pa 

yitsjuulhshijop pa tajôjqu'e japi Israel lhcles). 

10Pavôque pesoc tcashayesha pa lhcootsjat pa Tnôjque lhavo', jan t'ônashesh ti 

niyôjieshyiy ja Lhcaanvacle.” 

Pa Jesús yie' t'ajuyish pa Pilato 
(Mr 15.2-5; Lc 23.3-5; Jn 18.33-38) 

11Chiychajey ja Jesús ja uj lhcaanvacle, jô lhech pa niyôsesh pa yit'esh: —¿A lhech a 

lhcaanvacleesh napi judíos? Pa yit'esh ja Jesús: —Yijô', yiey can lhteesh. 

12C'oya ti yinôôlhjanchatajesh ti tasinôyshem japi lhanvaclesesh japi vatcasinôc shi' 

japi nitaôvclaseesh lhanvaclesesh japi judíos ja Jesús, taj nits'iseey. 

13Pa lhechesh pa yit'esh ja Pilato: —¿Naape'ya lhacôm'a nava chiychayesh'a? 

14Taj nits'iseey shta ja Jesús; pa tamp'oyem ja lhcaanvacle pa yistan'in. 

Pa Jesús chitculhjanesh ca nivaf 
(Mr 15.6-20; Lc 23.13-25; Jn 18.38—19.16) 

15Ja lhcaanvacle yajatesh ti lhech lhfanshesh'in ti yamaan ja chivatc'usinatesh'in pa 

nuqueeshem'in pa ve'lha vanôôcfa, pan yen papi judíos ti chinuqueesh. 

16Caaj ja ve'lha chiyôcfa' uj ti tanchayjay lhey Barrabás. 

17C'oya ti tc'aeshva'ne japu lhech pa niyôsesham ja Pilato pa yit'esh: —¿She papi 

lhenelh avaatsheelh ca chinuqueesh: ja Barrabás, ja't'ajesha na Jesús, lhanquey shta 

Cristo? 

18Lhayaash ti yitô'ya lhavaatsha ti yijuctsenesh atesha, pa lhech tôlh'ejop ti vanôôcfa. 

19Meelh ti yiesha'ne ja Pilato ja lhc'o'vat yiey jan tcaasclanchay'esha'neen, pa lhechesh 

pa yicheney ja ve'lha lhja lhch'acfa pa nifaclem pa yit'esh: “Istaa ca ya aj ca 

avujaeeshiin na nivacle yivo'yeshch'e, lhayaash ja tulh ti caaj ja yitsamat'esh na lhech, 

pa uj ti ts'ijovaych'e.” 

20Lhan'e japi vatcasinôc lhanvacles shi' japi nitaôvclaseesh lhanvaclesesh japi judíos 

yimatsenshaan japi nivacle ca nit'a'lha ja Barrabás ca lhecha ca chinuqueesh, ca vo'ya 

ja Jesús ca chinclôn. 

21Pa yachajeyc'oya ti niyôsesh ja lhcaanvacle, pa yit'esh: —¿Ta yie' napuque napu' 

papi lhenelh avaatsheelh ca januqueesh yivaatsha? Pa yit'esh ts'ivee: —¡Vooy na 

Barrabás! 

22Pa niyôsesham ja Pilato pa yit'esh: —¿Ta ca yifanisheesh na Jesús, lhanquey shta 

Cristo? Lhacôm'a ti yicuulh ts'ivee: —¡Aclônesh'e lhpa cruz! 

23Pa lhechesh pa yit'esh ja Pilato: —¿She t'e pa yisnatesh nisa'? Pa ve'lheshcum ti 

yisitsenesh ts'ivee pa yit'esh'in: —¡Aclônesh'e lhpa cruz! 

24Meelh ti yi'van ja Pilato ti sasemjop cavôque ti yisclantajch'e, lhayaash ti suy jum 

japi nivacle. Pa lhechesh pa tayôjijanesh pa yinôôt ca chinanchajeshey ca nôvesh'e 

t'ajuyish japi nivacle ca nivôômcôji, pa yit'esh: —Vooy yivaatsha tanca nitôlh'yi na 

lhavafjayash nôque nivacle ninatmenlhavach vooy avaatsheelh tôlhelh'a. 

25Lhacôm'a japi tc'ava'ne ti yit'eshvatam: —¡Istaa ca nitôlhelhyi yivaatsheelh shi' japi 

yicleselh na lhavafi! 

26Pa lhechesh pa nuqueesh ja Pilato ja Barrabás; vooy ja Jesús chitayôjijanesh ca 

chinc'ôn'in, pa yiyôjeesha shta ca nesh lhpa cruz. 

27Pa yivaclhitesh cavôque pa yichaajey japi lhc'afoquelhay ja lhcaanvacle ja Jesús ja 

jpôyich, pa tc'aesh'eva'ne shta jap'elh c'afoquelhay. 

28Pa niclanshi lhja t'uyjatshiy pa yuyjach'e lhja ve'lha vat'uyjatshiy yuc. 

29Pa yinesh ja lhshatech java cutjanis chiyiclôpjalhch'e, pa yicumjat'e ja lhfayishey 

lhpôcôt lhja sise. Pa lhechesh pa t'acjatsuy'e t'ajuyish pa yiclôqui, pa yit'esh ts'ivee: —

¡Mônlha na Lhanvacle napi judíos! 

30Pa t'achiyaan shta, pa t'acu'mesh'e lhja sise pa yiclônesham lhshatech. 

31Meelh ti yivaclhitesh ti yiclôqui ts'ivee, pa yayjach'e lhja vat'uyjatshiy yuc pa 

yuyjach'e shta lhjan t'uyjatshiy. Pa lhechesh pa yichaaj ca jaspa yiclônesh'e lhpa cruz. 

Chiyclônesh'e lhpa cruz pa Jesús 
(Mr 15.21-32; Lc 23.26-43; Jn 19.17-27) 

32Meelh ti tayshi ja yitsaat, pa vacutesh ja ve'lha nivacle Cirene lhavo' lhey Simón; pa 

yiyôjeesha ts'ivee ca nitilhôjem ja Jesús lhja cruz. 

33Pa lhechesh pa yamey ts'ivee pa yie' lhpa lhanquey Golgata, côque yich'e' Vatshatjes 

yie'. 

34Lhech'e ti chiyijutajeshey ja Jesús ja ôtjayetas t'i' ca niyô'ji, chiyicshenjatesh pa 

t'apôôyshi. Pa yic'alhtantajshi ja Jesús pa ninteesh ca niyô'ji. 

35Meelh ti yivaclhitesh ti yiclônesh'e lhja cruz, pa yicheneshjop pava vatqu'isjayanjas 

japi c'afoquelhay ti tanaatsjulhesh ts'ivee java t'uyjatshiyis ja Jesús. Pa nôque lhjunash 

pa yôfisch'e java yit'esh lhapesh pa chiytôyjata pava ti vaclan: ‘Tanaatsjulhesh ts'ivee 

java yuyjatshiyis, vooy ja yivuyet yiey japin yivo'yeyshi lhja yu'jop ts'ivee.’ 

36Pa yich'e'sha'ne pa vanujumatsenesh. 

37Chiyney lhôtôj lhja cruz ja vatqu'isjayanach chiyisesh'e pan lhayaash ti chiyiclôn. 

Yit'esh jan chiyisesh'e: “Nôque Jesús, Lhanvacleesh napi judíos.”  

38Chiynesh shta java cruz japi napu' vôncaclônjanjas. Ve'lha ja yiey lhfayish, vooy 

jeelh yiey ja lhch'amiyish. 

39Vooy japi naashjop'in pa yiclôqui ti yiclôyanjop'in lhshatjes, 

40pa yit'esh ts'ivee:  —¡Avaatsha natôyish avenna lhôn ca avômjatsha'ne na 

vatishjanjavat ca pu'janaa lhôn pava nalhus ca avaclhitesh shta, istaa ca anilhjen 

avaatsha! ¡Ca yijô'taja ca a Dios Lhaôstaja, pa atatclanesh'e lha cruz ca ecletsha'ne! 

41Lhet lha lhjunashesh shta ti yiclôqui jô lhech japi lhanvaclesesh japi vatcasinôc, shi' 

japi vanqu'eyjatsjanesh java lhfanishlhavach, shi' japi nitaôvclaseesh lhanvaclesesh 

japi judíos, pa yit'eshvatsham'in: 

42—Yilhjen jap'elh taj ti sasemjop lhavaatsha ca ninilhjen. Ca yijô'taja ca 

Lhcaanvacletajeesh napi Israel lhcles: ¡pa nitatclanesh'e lha cruz, ca jaspa tanca 

yicacueshelh na lhech! 

43Yicafiyan lhôn pa Dios; ¡pa istaa ca nalhjen nôqueesh ca yijô'taja ca nentaj pa Dios! 

¿ninteesh lhavne t'e ti Lhô'sesh pa Dios? 

44Yiclôqui shta japi vôncaclônjanjas, japin chiyneshelhvatjuulh java cruz. 

Pa lhavafi ja Jesús 
(Mr 15.33-41; Lc 23.44-49; Jn 19.28-30) 

45Tôlhesh'e ti nalhcachi pa yamja ti tanjuyshicham na jumcuclaay ti vaclan ja tulhitaj 

nash'apee lhacôm'a ja lhech'e cotsjaat. 

46Pa meelh ti tanjuyshicham na jumcuclaay pa tônesh'in ja Jesús pa yit'esh: “Eli, Eli, 

¿lema sabactani? — nôque yich'e': “Na yi Dios, na yi Dios, ¿ta lhayaash ti lhtayijop? 

47Meelh ti yipe'yach'e cavôque japi vatsevatch'e lhavôôj, pa yit'esh ts'ivee: —

Nôqueesh tôney'in pa chiytôyjata pava ti vaclan Elías. 

48Pa tatsha ti vacumajey ja ve'lha, pa t'acum'e ja vôcjôcli yitc'anat jô ti yiccheesham'in 

ja nivayshi, pa lhechesh pa yijucjojam lhja lhac'ujop sise ti yiccheesheychisham pa 

yifinjayansham'in. 

49Taj ti yit'esh ts'ivee jap'elh:  —An'ate cum; shtovalhcaelhc'oya ajaalh pa Elías ca 

ninatajeyshicham yiinsha ca nefentajesh. 

50Lhan'e ja Jesús pa ve'lheesh ti tafshi shta pa vaf ti'ma. 

51Pa lhech t'aplhuqu'e ti yic'asch'e ja sivôclôclhayeech chiyp'oojulh jeelh lhtôvash ja 

uj vatishjanjavat. Tôlheshey lhôtôj ja lhc'asavash pa yamja cotsjaat. Pa 

nayuuynayuych'e na cotsjaat, yic'asshi'sha'ne java utes. 

52Pa tatc'at'ey ts'ivee shta java nivalhjey; pa chinenjatchishamch'e japi acloj vafsha'ne 

japi nincacu pa Dios. 

53Japi lhech taych'e java lhanvalhjey ti nitshaam ja Jesús pa yitshaam ts'ivee ja is 

yitsaat Jerusalén, pa yi'van japi lhech yie' acloj nivacle.  

54Meelh ti yi'van ja c'afoquelhay lhanvacle shi' jap'elh vanujumatsentajesh ja Jesús ti 

nayuuynayuych'e na cotsjaat shi' jav'elh matas, pa uj ti nijovayshi, pa yit'esh: —¡Yijô' 

jôque nivacle ti lhech ti Dios Lhaôs! 

55Caaj shta japi acloj nivacchey tôseyjop ti novalhey'in. Japi lhech voqu'esha'ne 

lhapesh ja Jesús ti yiey ja Galilea, jô'tajesh ti yefen'in. 

56Yi'shi japu lhech lhja María Magdalena, shi' lhôj'elh María lhamimi ja Jacobo shi' ja 

José, shi' shta lhja lhamimi japi lhcles ja Zebedeo. 

Chiyanch'e' pa nivalhech pa Jesús 
(Mr 15.42-47; Lc 23.50-56; Jn 19.38-42) 

57Meelh ti yujeey ja tulha'in, pa nam ja ve'lha nivacle acôjjin lhey José, Arematea 

lhavo'. Jô lhech voqu'esha'neen shta ja Jesús. 

58Jô lhech yichey ja Pilato ti t'aalhsha ja lhavu'vat ca Jesús ca nijutey. Pa tayôjijanesh 

ja Pilato ca chinjutey. 

59Pa t'acum'e ja José ja lhavu'vat ca Jesús, pa yiclôpjalheshch'e ja is sivôclôclhayeech. 

60Pa lhechesh pa yanch'e' lhja yitsôt'ajesh nich'a lhanjôque', lhjan yisnatesh ti tishaam 

lhja utiyuc. Pa yip'ojey ja lhashi lhja uj utej, pa yich. 

61Vooy lhja María Magdalena shi' lhôj'elh María, yiey t'ajuyish ja nivalhech. 

Papi vanujumatsenesh pa lhanvalheech pa Jesús 

62Vooy ti nalhu, ti yamjam ja nalhu ti chit'ichayshi, pa yichey japi lhanvaclesesh japi 

vatcasinôc shi' japi fariseos ja Pilato, 

63pa yit'esha ts'ivee: —Lhcaanvacle, yivoyelhch'e yicachielh cava yit'esh ca cuts'aaj ti 

jôjjeclay mônlha ti yit'esha ca ninôjtajeshch'e pava pu'jana nalhus pa nineetshamshi 

capi vafsha'ne. 

64Nôquen lhayaash ayôjaa papu ca ninujumatsenesh ja lhanvalheech ca nitifeshch'e 

pava pu'jana nalhus, pa jaspa tanca natcutesh jayu japi t'eyjatsjanjas ca tulhtajaan ja 

lhavu'vat, pa yit'esha jayu japi t'eyjatsjanjas japi nivacle ti nitshaamshi vafsha'ne. Ca 

lhech lhjunashtaja pa ujesh jayu ti tavijata'yelhyam pa nijoolha vatcuts'aji.  

65Pa yit'esh ja Pilato: — Caaj nôqueesh japi c'afoquelhay vanujumatsenesh jayu. Istaa 

ca meelhey ca anujumatseneshelh jum ja lhanvalheech. 

66Pa lhechesh pa yichey pa yijôtjat'e ja lhap'oot ja lhanvalheech, pa yinesh lhpa ve'lha 

t'ajuya ja lhap'oot. Pa lhech yimônlhanit'ejop japi yiclôvalh c'afoquelhay. 

Pa lhneetshamjayash pa Jesús 
(Mr 16.1-8; Lc 24.1-12; Jn 20.1-10) 

San Mateo 28 

1Meelh ti nôjeshch'e ca nalhu ti chit'ichayshi, pa nich'a nalhu lhja yameyc'oya, pa 

yichey lhja María Magdalena shi' lhôj'elh María ja nivalhech. 

2Pa yalhalha ti ujesh ti nayuuynayuych'e na cotsjaat. Lhayaash ti nameyshicham ja 

ve'lha lh'ángel ja Lhcaanvacle, nachey ja nivalhech pa yayjat'e lhja utej, lhap'ot'esh ja 

nivalhech, pa yie'sha'ne. 

3Pjumtsej lhavaatsha lhjunashjulh ja tachinshi, vooy lhja t'uyjatshiy uj ti clim. 

4C'oya ti yi'van côque japi c'afoquelhay pa uj ti nijovayem pa ts'anananvatsham'in, pa 

nicôt'eshch'esha'ne pa vaf'e' ts'ivee. 

5Pa lhechesh pa yit'esha ja ángel japi ôcjeclôy: —Ya aj ca anjova'yelh'in. Tsitô'ya ti 

lhavoolhey ja Jesús jan chiyinesh lhja cruz. 

6Ampa ca nôque nôv'e', apis ti nitshaam yiey jan yit'esh. Anachelhey ca avanelh yiey 

nan chiyantaj'e. 

7Apôtsenelh ca mee'lhey, ca anfacle'lhem japi t'eyjatsjanjas ti apis ti nitshaamshi capi 

vafsha'ne, nôqueesh tatômjalhelhey'ac'oya jayu ja Galilea; pa lhech lhavanelh'e jayu. 

Navôque lhnasheesh ti janfaclelh'am nôqueesh. 

8Pa lhechesh pa lhfanishlhavach'in ti tayjop japi ôcjeclôy ja nivalhech, pa nijovayshi 

taj ti uj ti nishamesh shta. Pa yifaclitey japi t'eyjatsjanjas ca nanfacleem cavôque. 

9Meelh ti yichtaj'in pa tanôclitem ja Jesús pa yicju'. Pa tac'uya japu lhech ja Jesús ti 

t'acjatsuy'e t'ajuyish pa yechepjalh java lhcaclôy. 

10Pa yit'esha ja Jesús: —Ya aj ca anjova'yelh'in. Mee'lhey japi yivelhavot ca 

asfacle'lhem ca nôquey'in ja Galilea, pa lhech tsivan'e jayu. 

Pava yit'esh'in papi c'afoquelhay 

11Meelh ti yich'in japi ôcjeclôy, pa yichey japi napu' c'afoquelhay ja yitsaat pa 

nifaclem japi lhanvaclesesh japi vatcasinôc lhacôm'a java vaclan. 

12Japi lhech lhanvaclesesh japi vatcasinôc yichey ti yasinôquielh japi nitaôvclaseesh 

lhanvaclesesh japi judíos pa yasinôquielh. Pa lhechesh pa yijutey java aclojqu'e pesoc 

japi c'afoquelhay, 

13pa yit'esha ts'ivee: —Istaa ca at'eshelh ti vooy ti tulhey pa t'acuteyshi japi 

t'eyjatsjanjas ca lhavu'vat ca Jesús, lhayaash ti lhamô'elhch'esha'ne. 

14Ca nipe'yataj cavôque ja uj lhcaanvacle, pa jayasinôyshelh'am jayu jaspa tanca 

suyeelh'a. 

15Pa lhechesh pa t'acuumjulh java pesoc japi c'afoquelhay pa yich'in pa yisnatesh jan 

lhjunash java chiyit'esha. Pa lhech lhjunash vitsha ti chaych'een japi judíos yamjey 

navoque nalhus. 

Pa Jesús yiyôjaa papi t'eyjatsjanjas 
(Mr 16.14-18; Lc 24.36-49; Jn 20.19-23) 

16Pa lhechesh pa yichey japi once t'eyjatsjanjas lhja utiyuc yiey ja Galilea, lhja 

yetônemey ja Jesús. 

17Meelh ti yi'van ja Jesús pa vanc'umaja cotsjaat. Vooy jap'elh yistan'in. 

18Pa yamey ja Jesús japu lhech pa yit'esha: —Nijutyam ja Dios lhacôm'a na vat'unaj 

yiey ja vôôs yiey shta na cotsjaat. 

19Istaa ca mee'lhey lhacôm'a java yie' japi nivacle pa asnatshelhyam papi 

yeyjatsjanjas; pa anajayanshelh ca etônelhjop ca lhey ja Vatata, na Vataôs shi' ja 

Espíritu Santo. 

20Pa eyjatsjaneshelh ca nanc'ashamesh lhacôm'a java jayôjeeshelh'a avaatsheelh. Pa 

antôôyishelh ti yamônlhaelh'ajop jayu nava nalhus yamjey jayu jan yôj'e' pava nalhus. 

Amén.  

San Marcos 

San Marcos 1 

Pa Juan vanqu'eyjatsjan'e pa cotsjaat ti ampapu ca nôv'e' 
(Mt 3.1-12; Lc 3.1-9, 15-17; Jn 1.19-28) 

1Nôque lhjunash ti tôlhesh'e na is ya'clish ja Jesucristo Dios Lhaôs. 

2Ca lhjunash ca yi'sesh'e pa nivacle Isaías, chiytôyjata pava ti vaclan: “A'va, 

janôyinjat'ac'oya na yicavo ca nasnatesh'am jayu pa a'nôyish. 

3Pa t'ôjôj papu tavayey pa cotsjaat ti ampapu ca nôv'e' ti yit'esh: ‘Asclanelhch'ec'oya 

pa nôyish ca natjuya pa Lhcaanvacle; atsôôtjatelhem shta pa nôyish lhaôs.’ ” 

4Pa nam ja Juan pa vanqu'eyjatsjan'e yiey ja cotsjaat ti ampapu ca nôv'e', pa 

vanqu'eyjatsjanesh pa vatnayjayash pa chitatvaych'aclaja pa is vatjunash, jaspa 

chiyvômjach'e pava lhsasch'e. 

5Pa nôjeyvatich'e lhacôm'a ti yichey japi tôlhey ja Judea, shi' japi Jerusalén lhavos, pa 

chinajayansha'ne japi nifacch'e pava lhsasch'e yiey ja tovôc Jordán. 

6T'uyjatshiyesh ja Juan pa camello lhsashanilh, lhnucfat'esh shta pa tinôj; tuj pava 

fanjay shi' pa acôyech. 

7Pa vanqu'eyjatsjan pa yit'esh:  —“Ve'lha ja nijooylhayich'e jayu, ya'sheshyic'oya ti 

t'un'in, jô'tajesh ti nivanajulhjatsham ca nuqueem'e pava lhavtes pava t'acfiyis. 

8Vooy yivaatsha c'anajayanshelh pa yinôôt; lhan'e lhavaatsha pa nanajayanshelh jayu 

pa Espíritu Santo.” 

Pa lhnayjayash pa Jesús 
(Mt 3.13-17; Lc 3.21-22) 

9Paelh nalhu ti tôlh'e' ja Jesús ja Nazret, ve'lheelhch'e ja Galilea, pa yichey ja Juan ti 

yinajayan'e ja tovôc Jordán. 

10Meelh ti vacalhesh pa tayshi ja yinôôt, pa yi'van ja Jesús ti tatc'aatsham ja vôôs, pa 

nacheyshicham ti vanajulhjat'apee pa Espíritu pa vatjônch'e ja ofo. 

11Pa chiypeya' pa vat'ôjôj tavaysham ja vôôs ti yit'esh: —“A'lhech avaatsha C'aôs 

qu'en jum; uj ti ts'isham'ash.” 

Tanc'alhtanchay pa Jesús 
(Mt 4.1-11; Lc 4.1-13) 

12Nôjeshch'e atesha cavôque pa yicheney pa Espíritu pa cotsjaat ti ampapu ca nôv'e'. 

13Pa cuarenta pava nalhus ti lhech yie' ja Jesús. Pa yic'alhtantaja pa tsich'e' pa lhey 

Satanás, ti yiey pa cotsjaat ti yie' pava yaquisetes. Vooy papi ángeles t'acu'mem'in. 

Pa Jesús tôlhesh'e pa lhcumjayash 
(Mt 4.12-17; Lc 4.14-15) 



1763 

 

 
Nivacle Bible  

© 1994,  Sociedades Bíblicas Unidas. 
 

 
 

 

14Meelh ti vanôôcfa ja Juan pa namey ja Jesús ja Galilea jô'lhech vanqu'eyjatsjanesh'e 

ca is ya'clish tôlhey ja Dios lhanvacleyash. 

15Pa yit'esh ja Jesús: —“Yameyjop na nalhu ti namjooy na Dios lhanvacleyash. 

Atatvaych'aclajelha na is vatjunash, ya aj ca acacujanshelh na is ya'clish tô'lha na 

vatnilhjenjayash.” 

Pa Jesús tôney papi yichatjulh sajech lhavos 
(Mt 4.18-22; Lc 5.1-11) 

16Ve'lha pa nalhu ti nashch'e lhavôôj ja Jesús ja lhjôvcha lhanô' lhey Galilea. Pa lhech 

yivan'e ja Simón shi' ja lhch'inish Andrés, pa yivooyshey ti yu'jam lhja lhaschaat ja 

tovôc, lhayaash ti sajech lhavosesh lhavaatsha. 

17Pa yit'esha ja Jesús: —Atatvoelhyich'e, c'asnatshelhjop jayu ca avoelhey papi 

nivacle, nan lhjunash ti lhavoelhey pava sajech. 

18Pa nôôy tatsha java lhaschatiy, pa voqu'e'vatich'e. 

19Pa tac'uy cle'e ja Jesús pa yama ja Jacobo, ja Zebedeo lhaôs, shi' ja lhch'inish Juan, 

yi'shi' ts'ivee lhja lhôvjatshi pa yashtilh ts'ivee lhja lhaschatitaj. 

20Pa lhechesh pa tôneyshiin ja Jesús; pa lhechesh pa tayeyshi ts'ivee ja lhtata Zebedeo, 

vooy lhavaatsha mônlhajop japi lhcavos yi'shi' lhja lhôvjatshi, lhan'e japi lhech 

voqu'e'vatich'e ja Jesús. 

Pa nivacle yi'shi' pa tsich'e' 
(Lc 4.31-37) 

21Yamey ts'ivee ja yitsaat Capernaum; meelh ti yama ca nalhu ti chit'ichay pa 

vanqu'eyjatsjan'ôcji ja vatvanqu'eyjatsjanjavat. 

22Nitôyiesha japi yipe'yeesh; lhayaash ti uj ti vanqu'eyjatsjan nanlhjunash papu ti 

caajem pa t'unajjop, a'lheesh jap'elh vanqu'eyjatsjanesh pava lhfanishlhavach. 

23Taj ti lhech yie' ja ve'lha nivacle yi'shi' pa tsich'e', pa lhech yit'esh ti tônesh'in:  

24—¿Shepa lhnachelhyiy, Jesús Nazaret lhavo'? ¿Lhnachelhyiy t'ejum ca 

astifelhch'een? Tsitôfac'ash; a'lhech aissha'ne avaatsha, lhtô'lha pa Dios. 

25Nijovatsjan ja Jesús pa tsich'e' pa yit'esha: —¡Ya aj ca ats'iseey, ayshi nôque nivacle 

lhôvji'! 

26Pa tatvaych'aclajshi ja nivacle pa tsich'e' pa tafshiy ti yichfach'ee. 

27Tamp'oyeshem jum japi yivanesh pa yasinôqui ts'ivee ti yit'esh: —¿She t'e cavôque? 

Nich'anlheesh ti shtavanchayesh ti chivanqu'eyjatsjanesh. ¡Nôque nivacle caajem pa 

t'unajjop ti yiyôjaa, pa yamja pava tsich'es ti nequ'ishamem! 

28Pa nivinshaa ti yaya'esh japi yie' ja cotsjaat Galilea ca lhfanishlhavach ja Jesús. 

Pa Jesús yivatsjanchat lhpa Simón Pedro lhcact'e 
(Mt 8.14-15; Lc 4.38-39) 

29Pa tay'ôcji ts'ivee ja vatvanqu'eyjatsjanjavat pa yamey ts'ivee ja lhajpôyich ja Simón 

shi' ja Andrés, tanaôycheelh ja Jacobo shi' ja Juan. 

30Lhan'e lhja Simón lhcact'e yijônsha'ne pa lhclôjut; pa tatsha ti chinfacleem ja Jesús. 

31Pa yichey pa t'acum'e ja lhpôcôt pa yinenjatchisham; pa vatsjan tatsha pa 

t'acu'mem'e pa lhôc. 

Pa Jesús yivatsjanchat papi aclôj aôytes'in 
(Mt 8.16-17; Lc 4.40-41) 

32Pa jaalhpa tulh'in, lhapa yuy na jumcuclaay, ti tachajey'in japi aôytesvatsham'in shi' 

japi yi'shi' pava tsich'es; 

33nôjey ts'ivee japi lhech lhavtsat'e yitsôyin'e lhavôôj ja lhcashi. 

34Pa acloj japi yivatsjanchatsha'ne japi aôytesvatsham'in, aclôj pava tsich'es 

yisasemfach'ee japi yi'tajshisha'ne; pava lhech tsich'es ninvashanem ja Jesús ca 

nitasinôych'e, lhayaash ti nitôfaclesh ts'ivee. 

Pa Jesús vanqu'eyjatsjan'e pa Galilea 
(Lc 4.42-44) 

35Pa netshaam ja Jesús ti nich'a nalhu, ti jôjjeclay tulh'in, pa yichey pa nintanash'e 

cotsjaat ti ampapu ca nôv'e' pa lhech yiesh'e ti t'aalh. 

36Lhan'e ja Simón shi' jap'elh t'eyjatsjanjas nayitajeyshi ts'ivee ti vo'tajeysha'ne. 

37Meelh ti yi'van ts'ivee pa yit'esha: —Lhacôm'a napu ti vo'taja'aysha'ne. 

38Pa yicuulh lhavaatsha pa yit'esha: —Shnôquelhsham nava shalhaa yitsates jaspa 

lhech javanqu'eyjatsjan'e jayu vitsha; lhayaash ti lhechin janachey. 

39Pa tifeshch'e lhacôm'a java vatvanqu'eyjatsjanjavtes yiey ja Galilea ti lhech 

vanqu'eyjatsjan'e, jô'tajesh ti yisaasfach'ee ts'ivee pava tsich'es. 

Pa Jesús yivatsjanchat pa tashtôtay 
(Mt 8.1-4; Lc 5.12-16) 

40Jaelh nalhu nama ja Jesús ja nivacle tashtôtay jô lhech lhayishlheey t'ajuyish ja 

Jesús ti t'acjatsuyshichamjop ti yit'esh ti t'a'lha: —Ca at'esh lhôn avaatsha ca 

asvatsjanchat. 

41Pa tcavts'aclayesh jum ja Jesús, pa t'ajaya jôqueey ti yit'esh: —Jayeesh'am. ¡Ca 

avatsjan! 

42Meelh ti lhech yit'esh ja Jesús, pa vatsjanesh tatsha, pa yi'tajesh lhashtôtaj pa is ti'ma 

jôqueey. 

43Ja Jesús yichen tatsha jô lhech nivacle, taj ti yit'esha ti yiyôjaa ti ti yimatsenesh'in: 

44—Ovalh jum, lhech quitaa ca anfaqu'in; jôlhaa tane ti meey japi vatcasinôc ca 

avatvanjeyinesh, pa asnatesh'atam pa ca acufayjatajop ti lhavatsjan shita, jaspa 

yitôyesh'a jayu napi achifas ti lhavatsjan, lhech t'ônashch'e cava tayôjijanesh ca 

Moisés. 

45Jô lhech nivacle jôjjeclay ca tojtajach'e ti nifaqu'in tatsha pa lhjunashesh pa 

lhavatsjancheyash. Taneeyjayesh jum jô lhech nôôlhjanesh ti tamenesh ja Jesús pa 

clet'ey ca nôcjaam ja yitsaat ca nitô'nôclitshem; pa vooy pava nichinôv'e' jô lhech yie' 

ja Jesús, taj ti lhet lha lhjunash ampa ca nintôlhashijop japi nachey'in. 

Pa Jesús yivatsjanchat pa ancooc 
(Mt 9.1-8; Lc 5.17-26) 

San Marcos 2 

1Vooy ti nôjeshch'e java t'ajôôjô nalhus pa yamey shita ja Jesús ja yitsaat Capernaum; 

pa taneeyjay ti yie' ja lhajpôyich. 

2Pa vatjôcley japi nivacle yiey ja lhajpôyich, pa yit'ajesh jum ja lhajpôyich pa 

yi'fach'ee jap'elh; lhan'e pa vanqu'eyjatsjanesh cava Dios lhasinôc. 

3Pa lhechesh ti tachajey ja ancooc, yicha'jeshvatich'e japi yitshatjulh nivacle. 

4Pa teya ti yit'ajesh japi nivacle ja jpôyich yiôcji ja Jesús, pa sasjop ca namjeyshi japi 

yichaajtajey ja ancooc, pa jaalhpa vôlhesh'apee ts'ivee ja jpôyich pa nic'at'ey ja 

lhô'tôjey yiey jan tajulh'e ja Jesús. Pa lhech yivchajat'e ja ancooc, pa 

yipjôclônsheyshicham pa lhmôjôvat, ti chicheneysheyshicham ja Jesús. 

5Pa yivanesham ja Jesús japi lhech pa nilhcacujayasha, pa t'ajuya ja ancooc ti yit'esha: 

—Yaôs, chiyvômjach'eam nava asasch'esha'ne. 

6Taj ti lhech yiesh'esha'ne japi vanqu'eyjatsjanesh pava lhfanishlhavach, japi lhech 

yit'esh pa lhaychavalhjayash ts'am: 

7“¿Ta t'e lhayaash ti lhech t'ônash'in nôque nivacle? Uj ti yit'esh pa sasch'e, ve'lha 

aven pa Dios ti yitô'yish.” 

8Ja Jesús yitô'yish tatsha pa lhcachi' pa lhaychavalhjayash ts'ivee, pa yit'esha: —¿Ta 

lhayaash ti lhech lhjunash pa aychavalhjayashelh? 

9¿She t'e pa ca c'ôôjlhaach'e ca chinteetsha na ancooc: ‘Vooy nataney ca chinteetsha 

lhapa chiyvômjach'eam cava asasch'esha'ne’, ja't'ajesha ca chinteetsha: ‘Aneetsham, 

ca acum'ôcji na amôjôvat ca ôtaaysha'ne shta’? 

10Jaspa natô'yelha jayu nôqueesh ti ya Nivacle Lhô'sesh ti tsit'unesh'in, ti javômjach'e 

pava sasch'esha'ne nash'apee na cotsjaat, pa lhechesh pa yiyôjaa ja ancooc: 

11—Jayeesh'a nôqueesh, aneetsham, pa acum'e na amôjôvat ca mapecley pa ajpôyich. 

12Pa netshaam tatsha, pa t'acum'e ja lhmôjôvat pa yichfach'ee. Cavôque tavanchayesh 

lhacôm'a japi lhech yie', lhe'naa ca natamp'oyeshem pa yôclôj pa Dios pa 

yit'eshvatsham'in: — Cavôcô'yi nishtavanchayesh pa cat'elheesh. 

Pa Jesús tôney pa Leví 
(Mt 9.9-13; Lc 5.27-32) 

13Pa vapecley shta ja Jesús ja uj lhjôvcha; pa lhech yôfis'e shta japi acloj nivacle, pa 

lhech yeyjatsjan'e. 

14Pa tôney shta ja Jesús, pa yivaneyshi ja Leví, ja lhaôs ja Alfeo. T'ajuy'e lhavaatsha 

pa lhcumjat'eshem pava lhpesoc pa lhanvacle, lhayaash ti yivoyanesh pava lhpesoc pa 

lhcaanvacle jô lhech, pa yit'esh ti yiyôjaa: —Atatvoyich'e. Pa tatsha ti netshaam ja 

Leví pa voqu'e'. 

15Pa Jesús yitsavalheyshi ja Leví lhajpôyich pa yich'esha'nejop pa lhtsaccunjavat. 

Yielhch'esha'ne shta japi acloj yivoyanesh pava lhpesoc pa lhanvacle shi' japi sasch'e 

lhavos shi' japi t'eyjatsjanjas; lhayaash ti acloj japi voqu'e'. 

16Meelh ti tavanchayesh japi vanqu'eyjatsjanesh pava lhfanishlhavach shi' japi 

fariseos ti tsaccunelh ja Jesús japi yivoyanesh pava lhpesoc pa lhanvacle shi' japi 

sasch'e lhavos, pa niyôsesh japi t'eyjatsjanjas: —¿Ta t'e lhayaash ti vancufanelh na 

vanqu'eyjatsjan napi yivoyanesh pava lhpesoc pa lhanvacle shi' napi sasch'e lhavos? 

17Cavôque yipe'yach'e ja Jesús pa yit'esh ti yicuulh: —Papu ti niaôytesaan nisuyeeshi 

pa vatcafetatsi lhavo', vooy papi aôytes'in ti suyeshi. Nilhecha ca nachey papi 

yivo'yeshch'e ca yôney, am, vooy jô papi sasch'e lhavos. 

Chiniyôseh pa Jesús pa vat'ayipcuyash 
(Mt 9.14-17; Lc 5.33-39) 

18Japi t'eyjatsjanjas ja Juan shi' japi lhcavos japi fariseos aclojesh ti vat'ayipcuyan. 

Caaj japi nachey ja Jesús pa niyôsesh: —¿Ta t'e lhayaash ti vat'ayipcuyan japi 

t'eyjatsjanjas ja Juan shi' japi lhcavos japi fariseos, lhan'e napi eyjatsjanjas 

nint'ayipcuyan? 

19Pa yit'esha ja Jesús: —¿Isjop ajalh ca nit'ayipcuyan papi yi'jop pa nich'a tjayaay? 

20Taj ti yamjam jayu pa nalhu ti chinjôcleshey pan tjayaay, pa lhecheesh jôcl'esh pa 

nit'ayipcuyan jayu. 

21“Ampapu ca niyô'yesh ca ney pa sivôclôclhayeech pa nich'a lhpa vat'uyjatshiy 

lhac'utsja, lhayaash ti tapecleshva'ne jayu pa yic'aseshch'e lhavôôj jayu ca chinantajey, 

pa yash'apee jayu pa lhc'asavash. 

22Ampapu ca nôtsiych'e pa nich'a ôtjayetaj t'i' lhpa ftech lhac'utsja; lhayaash ti 

nic'astajeshch'e jayu pa nôjtajfach'ee pa ôtjayetaj t'i', pa lhateshatajeesh lhpa ftech. 

Vooy jôcl'esh lhpa nich'a ftech ti chiyôtsiych'e pa nich'a ôtjayetaj t'i'. 

Papi t'eyjatsjanjas nitôsjelha pa trigo pa nalhu ti chit'ichay 

23Ve'lha pa nalhu ti chit'ichay ti nashelhsham ja Jesús japi t'eyjatsjanjas ja 

vatcôvjiyanjavat. Japi t'eyjatsjanjas vana'shesh ti nitôsjelha pa trigo. 

24Pa yit'esha japi fariseos: —A'va, ¿ta lhayaash ti lhech lhfanishesh napi eyjatsjanjas? 

Nôqueesh na nalhu ti chit'ichay, nichinvashanem aven papu ca lhech 

lhfanishalhavach. 

25Pa lhechesh pa yicuulh ja Jesús pa yit'esh: —¿Naaclôvalhelhshi nataney ja 

vatqu'isjayanach jan yi'shi' ca David ca lhfanishlhavach ti yiyipcunelhsha'ne papi 

tanaôycheelh? 

26Yich'ôcji ca David pa lhajpôyich pa Dios ti jôjjeclay cat'aj pa lhanvacle papi 

vatcasinôc pa lhey Abiatar. Pa lhechesh ti tuj pava yucuvec pava chiyantaj'e t'ajuyish 

ja Dios, tsi'shatajop ca nituj papi vatcasinôc; yijutey shta papi tanaôycheelh ti 

tujeelh. , 

27Pa yit'esh shta ja Jesús: —Ca nalhu ti chit'ichay chiivclanjatjop pa nivacle, taj ti 

nilhecha jô pa nivacle ca navclanjatjop ca nalhu ti chit'ichay. 

28Pa lhe'naa na Nivacle Lhô'sesh ti chiyashjatesh pa t'unajesh pa nalhu ti chit'ichayshi. 

Pa nivacle t'unch'e pa t'ituuc 
(Mt 12.9-14; Lc 6.6-11) 

San Marcos 3 

1Pa yich'ôcji shta ja vatvanqu'eyjatsjanjavat ja Jesús; pa lhech yie' ja nivacle t'unch'e 

ja t'ituuc. 

2Chiyclôvalhtajesh pa nalhu ti chit'ichay ca nivatsjanchat shta jô lhech nivacle, 

lhayaash ti chi'vo'taje'meyjop pa ca natmeneshlhavach ja Jesús. 

3Pa yiyôjaa ja Jesús jô lhech nivacle t'unch'e ja t'ituuc pa yit'esh: —Aneetsham ca 

avatsavatyijop. 

4Pa t'ajuya japi yicôfachi pa niyôsesh ti yit'esh: —¿She t'e pa chiyvashanem ca nalhu 

ti chit'ichay, pa is ja't'ajesha pa niysa'? ¿Ca chinalhjeneem t'e papu pa 

lhamônlhajayash, ja't'ajesha t'e ca chinclôn? Pa ninculhch'e japuqueey. 

5Pa lhechesh pa vanut ja Jesús ti yovalhsha'ne pa ninc'usinat'in shta ti nintôyc'oya 

ts'ivee ti lhech lhfanishesh, pa yiyôjaa jô lhech nivacle: —Atsôôtjat na atuuc. Pa lhet 

lhfanishesh pa vatsjan ja t'ituuc pa lhjunashvatjulh java t'itjuy. 

6Meelh ti tay'ôcji japi fariseos ja vatvanqu'eyjatsjanjavat pa yichey japi tatvenchatesh 

ja Herodes, pa vatpeya'tajesh pa ca lhfanisheesh ca niclôn ts'ivee. 

Acloj papi nivacle yie' lhavôôj pa uj lhjôvcha 

7Lhan'e ja Jesús shi' japi t'eyjatsjanjas vapecleylhach'e ja uj lhjôvcha, pa acloj japi 

voqu'e' vatich'e tô'lha ja Galilea. 

8Jap'elh tôlhey shta ja Judea, ja Jerusalén shi' ja Idomea, jô'tajesh japi tôlheypacham ja 

Jordán shi' japi nashch'elhavôôj ja Tiro shi' ja Sidón. Acloj japi lhech nacheyvatich'e 

ja Jesús, lhayaash ti yaya'esh pa lhfanishlhavach. 

9Pa yiyôjaa ja Jesús japi t'eyjatsjanjas pa yit'esh: —Atatômjalheshelh lha ôvjatshi ama 

lhapesh ca nascôt'at napi nivacle. 

10Lhayaash ti lhapa acloj japi yivatsjanchat, vatjucjeeyshi lhacôm'a japi 

nicha'vaylhataysha'ne ca nit'ajaya atesha ja Jesús. 

11Meelh ti yi'van japin yi'shi' pava tsich'es pa nicôt'ey t'ajuyish pa tafshiych'e pa 

yit'esh: ¡A'lhech a Dios Lhaôs! 

12Jô'lhaa ti nijovatsjan jum ja Jesús pava lhech tsich'es ca ya aj ca ninôôclhanita. 

Pa Jesús vooyshi papi doce t'eyjatsjanjas 
(Mt 4.1-4; Lc 6.12-16) 

13Pa nijooylha ti yich'apee lhja utiyuc pa tôney jant'ajôôj japi vooyshilhatam, pa 

yicheyvatich'e ts'ivee. 

14Pa lhechesh pa yivenchat japi doce, japi lhech yit'esha ca mônlhaajop jayu nava 

nalhus, secl'esh ca'na nicheneshi cava Dios lhasinôc ca nivanqu'eyjatsjanesh; 

15jô'tajesh shta ca nicaajop pa t'unaj ca nivatsjanchatsha'ne papi aôytesvatsham'in shi' 

shta ca nisa'semfach'ee pava tsich'es. 

16Lhech japuque doce vooyshilhatam: Vooy ja Simón, lhqueyesh shta Pedro; 

17vooy ja Jacobo, ja lhaôs ja Zebedeo, shi' ja lhch'inish Juan, japi lhech lhqueyesh 

Boanerges, (côque lhanquey “Cuucten Lhcles”); 

18vooy ja Andrés, ja Felipe, ja Bartolome, ja Mateo, ja Tomas, ja Jacobo ja lhaôs ja 

Alfeo, ja Tadeo, ja Simón Cana lhavo', 

19pa nôquee ja Judás Iscariote, jô lhech ti vanc'ôyanjaney ja Jesús. 

Chinôôlhjônchatesh pa Jesús ca nicaajem pa t'unaj pa tsich'e' 
(Mt 12.22-32; Lc 11.14-23; 12.10) 

Meelh ti yamelhey ja Jesús japi t'eyjatsjanjas ja lhajpôyich, 

20pa tayeshva'ne shta japi acloj nivacle, pa ni'nan'ateesh cum ts'ivee ca natsaccun. 

21Meelh ti tpeeycheyesh japi lhavelhavot ja Jesús, pa yichey pa yayjatajop, lhayaash ti 

yilheclôjtajesh ca coccheyech'eesh. 

22Japi vanqu'eyjatsjanesh pava lhfanishlhavach, tôlhey ja Jerusalén, yit'eshvatsham'in: 

—“Yi'shi' jayu pa Belzebú, lhech tôlhesha pa t'unaj pa lhanvacle pava tsich'es, lhe'naa 

ca nisa'seshfach'ee pav'elh tsich'es.” 

23Pa lhechesh pa tôney ja Jesús pa yit'eshajop pava yovalhemeyjop atesha pa yit'esh: 

—¿Ta t'e lhjunash jayu ca nisaasfach'ee ja Satanás jaelh Satanás? 

24Nan lhjunash pa ve'lha lhcaanvacle ti yicatsônjat papi lhcavos pa t'ajuyvatjulh ti 

vatclônsha'ne, pa lhechesh pa ampa t'unaja pa lhcaanvacle. 

25Nan lhjunash shta papi yishan'ôcji pa lhajpôyich ti ve'lhatajsham ti vanicats'ônjat pa 

ampa t'unaja shta. 

26Nanlhjunash shta ja Satanás ca nic'aclaneshlhatam pa t'unaj, pa nôque lhjunashtaja 

ca nivatvômjatshi jô lhech. 

27“Ampapu ca isaemjop ca nuy'ôcji pa lhajpôyich pa nivacle t'un'in ca chinanjôclesh 

pava lhavanjas, ca nichinôcfaac'oya cum, ca lhech lhanfanasha pa isjop ca 

chinanjôclesh. 

28“Yijô' ti jayeetshelh'a ti isjop ca chinvômjatemch'e pava lhsasch'e napi nivacle, 

lhacôm'a shta pava yit'esh'in niysisa; 

29taj ti ca neyimatantaj na Espíritu Santo tanca ve'lhaaesh ca chinvômjatemch'e, 

lhayaash ti yanlhatam ti ôyjôlhôyech'esh ti lhsasch'eesh.” 

30Lhech t'ônasha ja Jesús, lhayaash ti yit'esh ts'ivee ca nôvji' pa tsich'e'. 

Lhpa lhamimi pa Jesús shi' papi lhch'injavot 
(Mt 12.46-50; Lc 8.19-21) 

31Pa nijooylha ti yamey shta lhja lhamimi shi' japi lhch'injavot, japi lhech tayôjijanesh 

ja Jesús ca ninacheyfach'ee cum. 

32Pa nifaclem japi nivacle t'afaych'elhavôôj ja Jesús pa yit'esh: —Yi'fach'ee lhôn lhja 

amimi shi' japi ach'injavot, tay'ôtsjan'ash'in lhôn. 

33Pa yicuulh ja Jesús pa yit'esh: —¿She t'e lhpa mimiesh shi' papi yich'injavot'esh? 

34Pa lhechesh pa yovalhsham japi t'afaych'elhavôôj pa yit'esha: —Napuque mimiesh, 

napuque yich'injavot'esh shta. 

35Lhayaash pan yie' papu ti t'ujanesh ja Dios, lhech ti yich'inishesh, yich'injôesh, 

mimiesh shta. 

Chiyovalheyjop atesha papu tcôvjiyanjan 
(Mt 13.1-9; Lc 8.4-8) 

San Marcos 4 

1Pa yachajeyc'oya shta ti vanqu'eyjatsjan'e lhavôôj ja lhjôvcha ja Jesús. Pa lhech 

tc'aesh'eva'ne japi acloj nivacle, pa lhe'naa ca nôvjijop lhja lhôvjatshi. Pa lhech yie'jop 

ti yeyjatsjan japi nivacle, pa lhacôm'a japi nivacle ti yie' lhavôôj ja lhjôvcha. 

2Pa lhechesh pa vanqu'eyjatsjanesh ja Jesús java acloj yovalheyjop atesha vatjunash, 

pa yit'esha: 

3—“Ach'anshelhyi navôque: Ve'lha pa nivacle tcôvjiyanjan. 

4Meelh ti yuqu'e pa nivacle pava lhcôvjiyanchey pa caaj pava natshisha'ne pa nôyish; 

pa namey pava ajôclôs pa tujqu'e'. 

5Vooy pav'elh lhtôsjey natshisha'ne pa yie' pa utechat; pava lhech tôôlh tatsha, 

lhayaash ti clasim'eshch'e pa cotsjaat. 

6Taj ti meelh ti cusey na jumcuclaay pa yiclôn tatsha, lhayaash ti nitoseeyshisha'ne 

pava lhfetatsiy. 

7Vooy pav'elh lhtôsjey natshisha'ne lhcaavju lhpa c'utjaniyuc pa tôlheelhvatjulh, taj ti 

yaash lhpa c'utjaniyuc ti yivômjat pava chicôvjiyantaj, pa clet'e ca nitaay. 

8Pav'elh lhtôsjey nat'esha'ne pa is'e cotsjaat. Pava lhech tôôlh tatsha, vacalh jum shta; 

tô'lha lhpa ve'lha lhtôsej pava treinta, ja't'ajesha pava sesenta, jech jô'tajesh ti 

yameyshi pava cien lhay ti tô'lha lhpa ve'lha lhtôsej.”  

9Pa lhechesh pa yit'esh: —“Papi caajem pava lhacfey, pa nach'anch'e cavôque.” 

Ca chinôfiis pa lhjunash pava chiyovalheyjop atesha 
(Mt 13.10-17; Lc 8.9-10) 

10Meelh ti ve'lha ja Jesús pa tac'uya japi doce t'eyjatsjanjas pa niyôsesh'in pan yich'e' 

pava yovalheyjop atesha pa nivacle tcôvjiyanjan. 

11Pa yicuulh ja Jesús pa yit'esh: —“Vooy avaatsheelh natôyjatelha ja Dios pava 

t'astayesha ja lhanvacleyash; vooy papi yi'fach'ee chiyit'eshe'ma yitsha java 

chiyovalhe'meyjop atesha. 

12Lha'ma ca nivan ts'ivee taj ti lhjunashjulh ti ninantôfa'clesh. Lha'ma ca nach'ana taj 

ti tanca nitôyc'oya, pa jaspa tanca nitatvaych'aclaj, pa tanca chinvômjatemch'e pa 

lhsasch'e.” 

Pa Jesús yashinitjat ti chiyovalheyjop papu tcôvjiyanjan 
(Mt 13.18-23; Lc 8.11-15) 

13Pa yit'esh shta ja Jesús: —¿Ninatôyelhc'oya ca jovalheyjop atesha pa tcôvjiyanjan? 

¿Pa ta lhjunash jayu ca natôyelhc'oya cav'elhcha ya'clishay ti chiyovalheyjop atesha? 

14Papu ti yuqu'e pava vatcôvjiyanchey lhech papu ti nifac cava Dios lhasinôc. 

15Pava ti natshisha'ne pa nôyish: lhech papu ti chinfactajemch'e cava Dios lhasinôc, 

pa nam tatsha pa tsich'e' pa yayjatshi pava lhcachic cava Dios lhasinôc. 

16Pava lhtôsjey nat'esha'ne pa utechat: cavôque lhjunash papu ti yivanjop'inlhataj cava 

Dios lhasinôc, 

17niiy'eesh jô ca nit'unesh'in, lhayaash ti naaclojach'e pava lhfetatsiy; meelh ti vaclan 

pa vatacshinjayash, ja't'ajesha ti vaclan pa lhancôntayashesh cava Dios lhasinôc, pa 

nicôt'esha'ne papu lhech. 

18Pav'elh lhtôsjey natshisha'ne lhcaavju pa c'utjanichat: lhech lhjunash papi nivacle ti 

tach'anch'e atesha cava Dios lhasinôc, 

19taj ti ujesh ti yaychavalhaan nava yie' na cotsjaat, nan lhjunash papu ti yen jum ca 

acôjeshiin nava matas yie' na cotsjaat ti chincu'tajesh, pa yamja shta pava 

sasch'esha'ne ti yen. Lhech cavôque ti yip'oemey cava Dios lhasinôc, pa nôque 

lhjunash ti nintaay. 

20Vooy pava nat'esha'ne pa is'e cotsjaat, lhech lhjunash papi nivacle ti tach'anch'e jum, 

jô'tajesh ti t'ujanesh cava Dios lhasinôc, papi lhech taay jum. Papi lhech lhjunashjulh 

ti tô'lha lhpa ve'lha lhtôsej pava treinta, ja't'ajesha sesenta, ja't'ajesha pava cien'esh ti 

ya'shesh. 

Pa chiyovalheyjop lhpa itôtaj 
(Lc 8.16-18) 

21Pa lhechesh pa yit'esh: —“¿Istajjop ajalh ca chinesh'ôcji lhpa itôtaj pa tô'lhôs, 

ja't'ajesha shta ca chinan'ôcji pa vatmôjôvat? Am, vooy lhja t'ajuya ti chiyan'apee ti 

chiytujatey. 

22Lhayaash ti ca nôv'e t'e pa ca chinfiich jum ca nichinôclita, yamsha ca 

nichits'isaaeshey ca nichintô'yaa. 

23Papi caajem pava lhacfey, pa nach'anch'e cavôque.” , 

24Pa lhechesh pa yit'esh: —“Lhayaash cava lhech afanesheshelh pap'elh, lhech 

lhfaneshelh'ash jayu shta ja Dios. Pa chiyashjatelh'ape'aam jayu pava lhpe'yatajelh. 

25Lhayaash papu ti caajem pa chijutey jayu shta paelh, lhan'e vitsha papi yi'tajjop pa 

tiqu'in, pa chinjôclesh jayu.”, 

Pa chiyovalheyjop atesha lhpa lhtôsej ti tôlhshi' 

26Pa yit'esha shta ja Jesús: —“Ja Dios lhanvacleyash lhjunashjulh pa nivacle ti yuqu'e 

pava lhcôvjiyanchey; 

27Pa vapec pa yimô' pa nalhu pa netshaam, pa lhech lhjunashesh pava nalhus shi' pava 

tulhis, lhan'e pava yicôvjiyan pa viislhavach ti tôlhch'e' lhavaatsha jaalhpa 

uschishamch'e, lhan'e pa nivacle pa ninanchavaych'e ti tôlhshi'nishi. 

28Lhech lhavaatsha na cotsjaat tô'lha ti yivaclhit pavan chiycôvjiyan; vatjutsa' ti 

vaclan pa lhanu', nijooylha pa lhavô, pa taay pa trigo. 

29Meelh ti yôquen'e pava yicôvjiyan pa nivacle, pa yicheney tatsha papi 

yit'ovôsch'een, lhayaash ti lhapa yameyjop ti chiyt'ovôseshch'e.” 

Chiyovalheyjop atesha lhpa lhtôsej lhpa mostazayuc 
(Mt 13.31-32; Lc 13.18-19) 

30Yit'esh shta ja Jesús: —¿She t'e pa ca shtajôney ca lhjunashajulh ja Dios 

lhanvacleyash, naô t'e shta pa ca shtovalheyjop? 

31Lhjunashjulh lhpa lhtôsej lhôse lhpa mostazayuc; ti chiyu'e na cotsjaat lhpa lhech 

ya'sheshc'oya ti tiqu'in pav'elh lhtôsjey yiey na cotsjaat. 

32C'oya ti chiyuqu'e pa tôlhshi' pa ya'sheshc'oya ti uj pav'elh chiycôvjiyan. Pa ya'shesh 

ti pitesch'e pava lht'oy pa jaalhpa namey pava ajôclôs pa tajpecleyshi pa lhajpec.” 

Yiyô'yesh pa Jesús ti yichenesh pava yovalheyjop 
(Mt 13.34-35) 

33Pa nôque lhjunash java acloj yovalhe'meyjop'in japi nivacle ti yeyjatsjanesh cava 

Dios lhasinôc, pa jaalhpa yamjey ti yitôyc'oya japi lhech. 

34Taj ti niama pa ti yovalhe'meyjop japi lhech nivacle ti yeyjatsjan, pa vooy ti vi'sesh 

japi t'eyjatsjanjas pa yinôôclhanitemch'e. 

Pa Jesús yivômjatesh pa uj lhaviim shi' pava usch'e 
(Mt 8.23-27; Lc 8.22-25) 

35Jô lhech nalhu, meelh ti tulh'in, pa yit'esha japi t'eyjatsjanjas: —

Shnôquelheypacham na lhjôvcha. 

36Pa lhechesh pa tayjop japi acloj nivacle, pa yichaajsham ja Jesús lhja lhôvjatshi 

lhjan yi'shi', shi' shta jav'elh vatôvjatshiyis tanaôycheeshelh. 

37Pa yalhalhatajesh ti tanu' pa uj lhaviim, lhapa yam'apee lhja lhôvjatshi java usch'e. 

38Lhan'e ja Jesús pa yiey lhacôôs lhja lhôvjatshi pa lhech yimô'e, t'ôsiyesh ja t'ôsivat. 

Pa nijovayshi japi lhech yieelhshi pa nijat'ôtsjan ts'ivee ti yit'esh: —¡Vanqu'eyjatsjan! 

¿Tajulhey'am t'e ca shtanyalhp'ojane? 

39Pa lhechesh pa nijat'o ja Jesús pa netshaam pa yivômjatesh pa lhaviim; pa yiyôjaa 

shta ja yinôôt pa yit'esh: —¡Ya aj ca avi'sheey! ¡Pa acano'a! Pa vô'mesh tatsha pa 

lhaviim, pa is'in. 

40Pa lhechesh pa yiyôjisham'in japi t'eyajtsjanjas pa yit'esh: —¿Ta t'e lhayaash ti ujesh 

ti lhanjovayelhshi? ¿Ajunashelhjulh papi amem pa nilhcacujayasha? 

41Lhan'e japi t'eyjatsjanjas pa uj ti nitôyiyjatesh pa yit'eshvatsham'in: —¿She t'e na 

nôque ti niqu'eshamem na lhaviim shi' na yinôôt? 

Pa nivacle Gadara lhavo' yi'shi' pa tsich'e' 
(Mt 8.28-34; Lc 8.26-39) 

San Marcos 5 

1Pa yameypacham ts'ivee ja lhjôvcha, pa yameyshi ja lhcootsjat pa lhey Gadara. 

2Meelh ti t'ôsfach'ee ja Jesús ti tayshi lhja lhôvjatshi, pa lhechesh pa vacumajjulh ja 

ve'lha nivacle tôlheyshi pava nivalhjey, jô lhech yi'shi' pa tsich'e'. 

3Jô lhech nivacle nintaych'e lhpa tinjôquec'oya papu ti vaf. Pa ampapu ca isa'emjop ca 

nôcfa' jô lhech nivacle, ey ca lhecha pava calenac ca nivi'jatan. 

4Aclojesh ti chiyc'alhtantajesh ti vanôôcfatajesh java t'itjuy shi' java lhcaclôy, taj ti 

yajatesh ti yecjetshisha'neen pava calenac, pa ampapu ca nanfayu'em ca nash'apee. 

5Java nalhus shi' java tulhis ti yichey'in java uticuy shi' java nivalhjey, pa ujesh ti 

tôn'in pa vat'ijô'jesh'in pava utes. 

6Meelh ti yivanjulh ti jôjjeclay tojjulh ja Jesús, pa vacumajjulh pa yu'janejop 

t'acjatsuy, 

7pa uj ti yisitsenesh ti yiyôjaa: —¿She pa lhnacheshyiy avaatsha, ti a'lhech a Jesús, 

Lhôs'ash pa Dios ti yash'apee jum pap'elh? ¡Jetôn'ajop pa Dios, ca ya aj ca 

ascômclôqui jô! 

8Yeetajesh côque, lhayaash ti palha yit'esha ja Jesús: —¡Tsich'e', ayshi nôque nivacle! 

9Pa niy'ôs ja Jesús pa yit'esh: —¿Ta ey? Pa yicuulh pa yit'esh: —Yeyyesh Legión, 

lhayaash ti ya'aclojelh'esha'ne. 

10Pa vatants'aclansha ti t'aalhsha ca ya aj ca nayjat'e jô lhech'e cotsjaat. 

11Lhech yie' java acloj vojotas tac'utch'elhavôôj lhja utiyuc. 

12Pava tsich'es vatants'aclansha ja Jesús ca nit'iyjatsham java vojotas. 

13Pa yicu'lhesh ja Jesús, pa lhechesh pa tayshi ja nivacle pava tsich'es, pa vooy java 

vojotas pa vat'iyshamsha'ne. Lhan'e java vojotas pa t'ecletshamsha'ne ja tovôc pa 

yiyôlhp'ojisha'ne. Java lhech vojotas dos mil jat'ajôôjjam. 

14Lhan'e japi yiclôvalhtaj java vojotas pa nijovayvatsham'in, pa yichey ts'ivee java 

yitsates ti nifaclemch'e jant'ajôôj java yi'van. Pa nacheyvatich'e japi nivacle jaspa 

yi'van pa lhjunash. 

15Pa namey ts'ivee ja Jesús, pa lhech yivan'e ja nivacle nichinaa ti yi'shi' pava tsich'es, 

yi'van ti cano ti yi'sha'ne ti tcajôyshay shta, jô'tajesh ti nich'aesh ti t'uyjatshiyiy; pa 

nijovay'ôcji ts'ivee. 

16Japi yivanesh nifaclemch'e nôqueesh pa lhjunashesh jô lhech nivacle yi'tajshi pava 

tsich'es, shi' pa lhjunashesh cava vojotas. 

17pa yiyôjaa ts'ivee ja Jesús ca nitay'e ja lhavtsaat. 

18Meelh ti t'ôsshaam ja Jesús lhja lhôvjatshi, pa yit'esh ja nivacle jan nich'a tayshi 

pava tsich'es, pa niyôstajesh ca nitanôycheelhsha'ne. 

19Taj ti ninuesha ja Jesús, pa yit'esha: —Mapecley cum pa ajpôyich shi' papi 

avelhavot ca anfaclemch'e ti ya'shesh ti uj ja Dios na lhfanish'ash ti tcavts'aclay'ash. 

20Pa lhechesh pa yich ja nivacle, yichey ts'ivee java yitsates yiey ja cotsjaat lhey 

Decápolis, pa nifaclemch'e ti ya'shesh ti uj ja Jesús pa lhfanishesh; papi lhech 

tamp'oyeshem. 

Lhpa lhôse pa Jairo shi' lhpa ôcjeclô lhpa t'ajaya lhpa t'uyjatshiy ja Jesús 
(Mt 8.18-26; Lc 8.40-56) 

21Meelh ti tapecley pacham shta ja lhjôvcha ja Jesús, pa lhech yitsôyin'ec'oya japi 

nivacle lhan'e pa vatsevat'e lhavôôj ja lhjôvcha. 

22Pa namey ja ve'lha lhanvacleesh ja vatvanqu'eyjatsjanjavat pa lhey Jairo; meelh ti 

yi'van ja Jesús pa t'acjatsuyshichamjop, 

23pa vatants'aclansha ti t'aalhsha pa yit'esh: —Meeycum yiyaam lhja yôse, lhayaash ti 

yujeey ca nivaf; istaa ca shtatanôycheey ca an'apee nava apôcôtôy pa jaspa nivatsjan. 

24Pa yichelhey ja Jesús; taj ti acloj japi voqu'eetsham japi lhech yicôt'atvatam. 

25Yicshenshi lhja ve'lha nivacche lhjô lhech doce pava lhnincôpesesh ti nôtshiin. 

26Lhjô lhech ôcjeclô acloj papi vatcafetatsiy lhavos ti titsintajey'in lhavach, tiflhnôcji 

pava lhavanjas; taj ti nisecl'eesh clee pa ca lhjunasha. 

27Meelh ti tpeycheyesh ja Jesús pa yitsavalhshamjop japi voqu'evatich'e, pa tôlhey 

t'ôyiish ja Jesús ti t'ajaya lhja t'uyjatshiy. 

28Pa yit'eshlhavne ts'am: “Ca jayajaytaja atesha lha t'uyjatshiy pa javatsjan jayu.” 

29Nichinaa ti t'ajaya lhja t'uyjatshiy, pa vômesh tatsha ti natsha'ne pava lhavoyey, 

nicha'vayeshlhach'e jum ti vatsjanesh pa lhayyasha. 

30Nicha'vayey tatsha ja Jesús ti tayshi pa t'unaj, pa tatvaych'aclaja japi nivacle pa 

yiyôjisham pa yit'esh: —¿She papi t'ajaya lha yuyjatshiy? 

31Pa yicuulh japi t'eyjatsjanjas pa yit'esh: —Lhavan napi nivacle ti nacôt'at, pa 

lhteesh: “¿She papi t'ajayyi?” 

32Lhan'e ja Jesús pa vo'tajesha'ne ti nayovalhtajeshiin papin t'ajaya. 

33Lhan'e lhja ôcjeclô pa nijovayshi, ts'ananan'in jum, lhayaash ti yitô'yishlhach'e pa 

lhjunashesh. Pa yichey t'ajuyish ja Jesús pa t'acjatsuyshichamjop pa yit'eshem 

lhacôm'a pa yijô'. 

34Pa yit'esha ja Jesús: —Yôse, navatsjanchat na niacacujayasha. Môôj na 

ac'usiyash'in, lhayaash ti lhavatsjanesh ca ayyasha. 

35Jôjjeclay tasinôyelh'in lhja ôcjeclô, pa nam japi lhcavos jan lhanvacleesh ja 

vatvanqu'eyjatsjanjavat, nayjateshey pa yit'esh: —Apis ti vaf lhca ôse. ¿Ta t'e 

lhayaash ca cha'lhatajesh ca imaj'e na Vanqu'eyjatsjan? 

36Pa Jesús tach'anch'e cava ya'clishay pa yiyôjaa ja lhanvacleesh ja 

vatvanqu'eyjatsjanjavat ti yit'esh: —Ya aj ca anjovaayshi; ya aj ca acacujan. 

37Pa lhetlha yijôjiyan ti yaôychi japi Pedro, ja Jacobo shi' ja Juan, ja lhch'inish ja 

Jacobo. 

38Pa yamey ts'ivee ja lhajpôyich ja lhanvacleesh ja vatvanqu'eyjatsjanjavat pa 

yivaneylhavc'oya japi yipvatsham'in shi' japi tafshiyvatsham'in. 

39Pa yich'ôcji ja jpôyich pa yit'esh: —¿Ta lhayaash ti lhtafshiyelhjop'in lha lhutsja? 

Ninvaf, yimô' jô. 

40Pa yilhôquiin japi lhech. Pa lhechesh pa yichenfach'ee lhacôm'a japi yi'taj'ôcji ja 

jpôyich. Pa vooy ja lhtata shi' lhja lhamimi lhja lhutsja, pa nôque yie' japi 

tanaôycheelh t'eyjatsjanjas yichelh'ôcji ja jpôyich jan yi'ôcji lhja lhutsja. 

41Pa t'acum'e ja lhpôcôt lhja lhutsja pa yit'esha ti yiyôjaa: —Talita cum (côque yich'e: 

“Lhutsja, jayeesh'a ca aneetsham.”) 

42Pa netshaam tatsha lhja lhutsja pa t'otaaysha'ne. Lhjô lhech doce java lhnincôpes. Pa 

uj ti nitôyijat ts'ivee ti yivanesh. 

43Pa yiyôjiesha ja Jesús ca ya aj ca nanfaclemch'e papu, pa tayôjijanesh shta ca 

chintsaccunjayan lhja lhutsja. 

Pa Jesús yie' pa Nazaret 
(Mt 13.53-58; Lc 4.16-30) 

San Marcos 6 

1Pa tay'e ja Jesús pa yi'taj'e pa yamelhey japi t'eyjatsjanjas ja lhavtsaat japi lhchifas. 

2Meelh ti yama ca nalhu ti chit'ichay pa vanqu'eyjatsjan'ôcji ja 

vatvanqu'eyjatsjanjavat. Acloj japi nivacle tamp'oyeshem ti yipe'yeesh pa 

lhavanqu'eyjatsjayash, pa yit'esh ts'ivee: —¿Ta t'e tôlhesh'e cavôque? ¿Jô'tajesh na 

lhcajôysha ti naô pa tôlhesh'e, shi' nava ninvôôtôyesha ti yivclanjat? 

3¿Nilhecha t'e ja yiclôy lhavoesh lhapesh, ja lhaôs lhja María, lhchecla'esh ja Jacobo, 

ja José, ja Judás shi' ja Simón? ¿Shi' shta japi lhch'injavot ôcjeclôy yijôtshi? Pa lhe'naa 

ti ninancôtsita'yesh jô lhech. 

4Pa yit'esh ja Jesús ti yicuulh: —Lhacôm'a pap'elh ti yen pa nivacle chiytôyjata pava ti 

vaclan a'lheesh papi yiey pa yitsôt'ajesh lhavtsaat shi' papin yie' pa lhajpôyich 

lhtatvelhavot. 

5Lhech yie' ti ninavclanjat pa ca ve'lhaa java nimatasa papu ca nitô'yish, pa lhapa' japi 

napu' yilhjensha'ne aôytesvatsham'in. 

6Ja Jesús tamp'oyeshem jum japi lhchifas ti tcacujansha'ne. 

Yichen pa Jesús papi doce t'eyjatsjanjas ca nivanqu'eyjatsjansha'ne 
(Mt 10.5-15; Lc 9.1-6) 

Pa lhechesh pa yichey ts'ivee ja Jesús java shalhaa yitsates pa vanqu'eyjatsjan'e. 

7Pa tôney japi doce t'eyjatsjanjas pa yinpunat ts'ivee ti nayichenshi, pa yijutey shta pa 

t'unajjop pava tsich'es jaspa nicaôvjoychishi ca nisa'semfach'ee papu. 

8Pa yit'esha japi t'eyjatsjanjas ca ya aj ca nichaajlhach'esha'ne pa'na ve'lhaa pa 

lhavcôjat. Ya aj ca nichaaj lhpa lhcatinôj shi' lhpa yucuve shi' pa lhnucfat ca nanch'e 

lhpa lhpeso. 

9Tajulhey ca nit'aacfiyiysha'ne, pa ya aj ca nichaaj pava napu' t'uyjatshiyis. 

10Pa yit'esha shta: —Ca uytajelheyshi pa jpôyich, pa lhech amônlheeelh'e pa amjelhey 

ca anôcjayutajelhc'oya. 

11Ca amtajelhey paelh jpôyich ca nichintôntajeelh'ach'e pa ayishlhaaelh, pa 

asichateshelh nava afoclelh pa cotsjaat, cavôque lhtôychetelha ti tameneshlhavach 

jayu pa cat'eelhtajeesh. Yijô' na jayeetshelh'a, pa cat'eelhtajeesh ca namtajey lhac'o' 

pava nalhus chiyclôyit jayu papi nintônelh'ach'e, ya'sheshc'oya jayu papi Sodoma shi' 

papi Gamorra lhavos., 

12Pa yichvatich'e pa vanqu'eyjatsjanesh ca chintatvaych'aclaja pa is vatjunash. 

13Jô'tajesh ti yisaasfach'een pava acloj tsich'es, pa acloj japi tayyashaysha'ne ti 

t'ajayesha pa lhape' pa yivatsjanchatsha'ne. 

Pa lhavafjayash pa Juan Vatnayjayash lhavo' 
(Mt 14.1-12; Lc 9.7-9) 

14Pa tpeeycheyesh ja Herodes ja Jesús, lhayaash ti lhnetôna'ch'esh jum. Pa yit'esha ja 

Herodes: —Neetsham shta ca Juan Vatnayjayash lhavo', lhe'naa ca nitô'yish'apee 

lhavaatsha nava nimatasa papu ca nitô'yish. 

15Pap'elh yilheclôjtajesh ca lhecha pa Elías. Vooy pap'elh yit'esha: —Jô lhech nivacle 

chiytôyjata pava ti vaclan, nalhjunash papi vatjutsa' nivacle chiytôyjata pava ti vaclan. 

16Meelh ti tpeeycheyesh ja Herodes pa yit'esh: —Lhech jayu ca Juan netshaam shta, 

jan jayiyôjijanesh ca'na can chiyt'ôvôsey lhshatech. 

17Lhech ja Herodes ti yicheney japi lhcavos ca Juan ca nôcfa' ca nichaajey lhpa 

vatvanc'ôcfajayte, tôlh'ejop lhja Herodías, lhch'acfa ja lhch'inish Felipe, lhjô lhech 

lhjayaesh. 

18Lhayaash ti yit'esha ca Juan ja Herodes: —“Nintajulhey ti ajayaesh lha ach'inish 

lhch'acfa.” 

19Lhech tôlh'ejop ti yicônitshi lhja Herodías ca Juan, yentaj ca chinclôn, taj ti 

sasemjop. 

20Nijovayjulh ja Herodes ca Juan, lhayaash ti yitôôysha ti is jum lhavaatsha, jô'tajesh 

ti yivo'yeshch'e nava matas; lhe'naa ca nôcfa' atesha, ampa ca lhanfanasha. Aclôjesh ti 

yipe'ya ti vanqu'eyjatsjan pa yitacshinjayan'in, taj ti yeetajesh jum ca nach'ana. 

21Nôqueesh yi'van lhja Herodías pan tanachanesh pa ca lhfanisheesh, lhayaash ti 

yisnatesh ja Herodes pa lhclôyjayash, yaychavalheshch'e ti nich'a nivat'aj. T'alheyjop 

japi lhcavosesh lhanvaclesesh shita, shi' japi lhcaanvaclesesh'e ja cotsjaat Galilea. 

22Pa nach'ôcji lhja lhôse lhja Herodías pa tclôôy, yisvuneshi jum ja Herodes shi' japi 

yielh'e ja lhtsaccunjavat. Pa yit'esha ja lhcaanvacle lhja lhutsja: —A'lhesh'yi pan lhen, 

pa jajut'ay jayu. 

23Ninclôquiemch'e ti nifaclem pa yit'esh: —Pa ca aalhtajeshyi, pa jajut'ay jayu lha'ma 

ca alhechiyan na yivtsaat, jajut'ay jayu na lhcachivateshi. 

24Pa yichfach'ee lhjô lhech, yichey lhja lhamimi pa niyôsesh: —¿She t'e ca jaya'lha 

jayu? Pa yicuulh lhja lhamimi pa yit'esh: —Aalhsha ja lhshatech ja Juan Vatnayjayash 

lhavo'. 

25Pa vapecleyshi tasha shta ja lhcaanvacle pa t'a'lha pa yit'esh: —Jayeesh ca anjutyi 

tatsha nôqueesh ja Juan lhshatech nôvji'yam pa titech. 

26Pa yitacshinjayan'in jum ja lhcaanvacle ti yipe'yach'e cavôque; teya ti yit'eshem jum 

ca ninclôquiaemch'e pa ca nit'aalhsha, jô lhôn vapeneshem shta japi yielh'e ja 

lhtsaccunjavat ca nivômjatshi pan t'ônashem lhja lhutsja. 

27Pa lhechesh pa yicheney tatsha ja lhcaanvacle ja lhcavo ca Juan ca nit'ôvôsey ca 

lhshatech ca nanchajey shta. 

28Jô lhech yichey pa yiesh'e lhja vatvanc'ôcfajayte ti yit'ôvôsey ca lhshatech, pa 

nichaaj ti yanshi' pa titech. Pa yijutshey lhja lhutsja, lhan'e lhjô lhech pa yijutshey 

vitsha lhja lhamimi. 

29Meelh ti tpeeycheyesh cavôque japi t'eyjatsjanjas ca Juan, pa yicheyvatich'e ti 

nichaaj pa lhavu'vat pa tishc'oya ts'ivee. 

Pa Jesús yicunjansha'ne papi cinco mil 
(Mt 14.13-21; Lc 9.10-17; Jn 6.1-14) 

30Meelh ti tapequ'in shta japi Jesús t'eyjatsjanjas pa nifaclemch'e ja Jesús pant'ajôôj 

pava lhfanishesh pa lhcumjayash shi' pava vanqu'eyjatsjanesh. 

31Pa yit'esh ja Jesús: —Atatvoelhyich'e, shnôquelhey ja nintanash'e, pa lhech 

icha'yelh'e cum. Lhayaash ti yuyeyvanôcji ts'ivee pa nachan ca nichintsaccunjayana. 

32Pa yishi'jop lhja lhôvjatshi pa yicheyshi ts'ivee pa nintanash'e. 

33Taj ti yivanch'e japi nivacle ti yichvatich'e pa nitôfacch'e. Cavôque yaya'esh japi 

acloj nivacle pa t'ôs'ejop cotsjaat ti nashch'elhavôôjjop ja lhjôvcha; pa nôque lhjunash 

pa p'alha ti tsitenaj'ec'oya ja Jesús. 

34Meelh ti t'ôsfach'ee ja Jesús pa yi'van japi acloj nivacle pa tcavts'aclayesha'ne, 

lhayaash ti lhjunashjulh pava tashinshtas ti ampapu ca niclôvalh. Pa lhechesh pa 

yeyjatsjanesh pava matas. 

35Meelh ti tanjuyshicham na jumcuclaay pa yit'esha japi t'eyjatsjanjas ja Jesús:  —

A'va, nichinôv'e' na shtanamey, lhapa nuut. 

36Anfacleem cum napi nivacle ca nôquey ts'ivee java yitsates ca natcasha'ya pa lhôc, 

lhayaash ti ampa ca nituj jayu. 

37Pa yit'esh ja Jesús ti yicuulh: —Acunjanelh avaatsheelh. Pa yicuulh ts'ivee: —¿Ca 

jaycashaayshelha jayu ajalh nava docientos denarios pava yucuvec pa yijutajelhey t'e 

ca nituj ts'ivee.? 

38Pa yit'esha ja Jesús: —¿Ta ajalh t'ajôôj pava acôselh yucuvec? Ajôchiqueelhey 

ajaalh. Meelh ti yi'van pa t'ajôôj pa nifaclem pa yit'esh: —Ve'lhanôjesh java yucuvec, 

napu' java sajech. 

39Pa yiyôjisham ja Jesús ca nôvqu'esha'ne na lhpôc'ôcleevatsham ca nôv'ech'esha'ne 

na yitjataj. 

40Pa nôque lhjunash ti yich'esha'ne ts'ivee cienva'neen japi yich'esha'ne shi' japi 

cincuentava'ne ti yich'esha'ne. 

41Pa lhechesh pa t'acum'e ja Jesús cava ve'lhanôjesh yucuvec shi' cava napu' sajech, 

pa yovalhesheychisham na vôôs ti t'aalh pa yijutem pa t'ishameesh, pa nôcôsshisha'ne 

cava yucuvec pa yijutey japi t'eyjatsjanjas ca nitiseshch'e japi nivacle. Shi' shta cava 

napu' sajech tiseshch'e japi nivacle. 

42Pa tuj lhacôm'a pa yapeesha'ne. 

43Vooy ti yapeesha'ne pa nit'ôqu'e cava lhcat'iyasesh cava yucuvec shi' cava sajech, 

doce java sisenlhiy tapoojqu'esha'ne cava lhcat'iyasesh. 

44Japi lhech tsaccunch'e cinco mil pa t'ajôôjjam japi nivacle. 

Pa Jesús vaclech'apee pa yinôôt 
(Mt 14.22-27; Jn 6.16-21) 

45Nôjeshch'e atesha cavôque, pa yiyôjiesha ja Jesús japi t'eyjatsjanjas ca nôcjaam lhja 

jocjayej ca nôyineyc'oya ts'ivee ja Betsaida yiey pacham ja lhjôvcha, lhan'e pa 

jôjjeclay vatsevatjop'in japi nivacle ti vaneecjuelhsha'ne. 

46Meelh ti tifeshch'e ti vaneecjuelhsha'ne, pa yichey lhja utiyuc pa lhech yiesh'e ti 

t'aalh. 

47Vooy ti tulh'in pa yamji lhcachi'vat ja lhjôvcha lhja lhôvjatshi, lhan'e pa ve'lhasha'ne 

ti mônlhee pan yie'. 

48Pa yivansheylhavc'oya japin yi'shi' lhja lhôvjatshi ti vaniyitjulh jum ti 

yiccha'c'oyaan, lhayaash ti t'ajuyesh'ôcji ja lhaviim. Vooy ti lhavôôjjulh ja nalhu pa 

yôfiis ja Jesús, lhan'e lhavaatsha t'ôtay'apee ja yinôôt, pa yeetajesh ca ninaashjop 

atesha. 

49Meelh ti yivanjulh ts'ivee ti vaclech'apee ja yinôôt, pa nijovayem ts'ivee, lhayaash ti 

yilheclôjtajesh ca vatsôcôclit'a, pa yafshiyanch'e ts'ivee; 

50Lhayaash ti yi'van ts'ivee lhacôm'a, pa uj ti nitôyiyjat. Taj ti yiyôjeelhavc'oya tatsha 

ts'ivee jô lhech, pa yit'esh: —¡Avatfiyitelh; ya aj ca anjova'yelhyam, ya'lhech! 

51Pa lhechesh pa t'ôsshaam vitsha lhja lhôvjatshi, pa jaspa vô'mesh tatsha ja lhaviim. 

Cavôque tamp'oyeshem jum ts'ivee. 

52Eem ti nintôyishc'oya ts'ivee pava nimatasa papu ca nitô'yish pan lhfanishesh java 

yucuvec, lhetipaesh ti ninach'anesha pava lhcachic. 

Pa Jesús yivatsjanchatsha'ne papi aôytesvatsham'in yiey pa Genezaret 
(Mt 14.34-36) 

53Meelh ti yichelhey pacham ja lhjôvcha pa yama ja cotsjaat lhey Genezaret, pa lhech 

yôcfee' lhja lhôvjatshi. 

54Meelh ti t'ôsfach'ee pa tôntôfacliy tatsha ja Jesús. 

55Pa tatsha ti vacumajeyvatich'e ja yitsaat japi nivacle, pa nicha'jesh ts'ivee java 

lhamôjôvtes japi aôytes'in yiey pan yie' ja Jesús. 

56Meelh ti yamey ts'ivee java yitsates pa chiyanfach'eec'oyaan japi aôytesvatsham'in 

pa chit'aalhsha ca chint'ajaya atesha lhja t'uyjatshiy; pa vatsjansha'ne lhacôm'a japi 

t'ajaya lhja t'uyjatshiy. 

Pava yisasiyan pa nivacle 
(Mt 15.1-20) 

San Marcos 7 

1Pa lhechesh pa nachey japi fariseos shi' japi vanqu'eyjatsjanesh pava lhfanishlhavach 

japin tôlhey ja Jerusalén. 

2Japi lhech yivanesh japi napu' Jesús t'eyjatsjanjas ti ninvôômcôc'ôya ti tsaccunch'e pa 

yiyôytanesh ts'ivee. 

3(Lhayaash ti tayôjijanesh japi fariseos shi' lhacôm'a japi judíos ca nivôômcôc'oya ca 

natsaccuntajch'een, lhech t'ônashem papi vatjutsa' judíos. 

4Meelh ti tapequ'in ti tôlhey pa vatcasha'vat, nilhayishlhaa ca natsaccunch'e tatsha, 

vooy ti yijutsjat ti vômcôc'oya. Pa nôque pav'elhcha lhanyôjijatesesh ts'ivee ca 

lhfanisheesh, lhech lha lhjunashesh shta pava t'iyôjatshiyis, pava lhôjquey shi' 

pant'ajôôj pav'elh yichenesh ts'ivee yijutsjat ti yicleshesh pa yinôôt jaspa yichenesh.) 

5Pa niyôsesh japi fariseos shi' japi vanqu'eyjatsjanesh pava lhfanishlhavach ja Jesús pa 

yit'esh: —¿Ta lhayaash ti nint'ujanesh napi eyjatsjanjas cava niyôjitajeshjooy papi 

p'alha' catsinavot, lhan'e pa ninvôômcôc'oya ts'ivee lhpa yucuve ti tuj? 

6Pa yicuulh ja Jesús pa yit'esh: —Yivo'yesh'ôcji ti lhech t'ônashesh pa chiytôyjata 

pava ti vaclan lhey Isaías, ti yit'eshelh'a ajôts'ôclônjanjaselh avaatsheelh. Meelh ti 

yi'sesh'e cavôque lhclishay: Papuque nivacle vooy pava lhashic tsôclôjesh, lhan'e pava 

lhcachic toseyyic'oya. 

7Chalheesh ti tsôclôjtajesh, ti vanqu'eyjatsjanesh cava lhayôjijates napi nivacle, 

nintôlh'yi ca yiyôjijatesa. 

8Lhayaash ti lhavôômjelhjop avaatsheelh cava lhayôjijates ja Dios, pa nequetsen ti 

lhenelh cava lhayôjijates napi nivacle ti lht'ujaneshelh: nan lhjunash ti chiycleshch'e 

pava tnôjquey shi' pava t'iyôjatshiyis shi' pav'elh matas lhech afanisheshelh. 

9Pa yit'esha ja Jesús: —Naavôômjelh nava anyôjijateselh ti t'ashjateshelh apee cava 

Dios lhayôjijates. 

10Eem ti yit'esh ca Moisés: ‘Ya aj ca atsopeesh pa atata shi' lhpa amimi', lhan'e ‘Papu 

yapun pa lhtata shi' lhpa lhamimi’, lhech pa chiyclôn jayu’.  

11Lhan'e avaatsheelh pa lhteetshelha ca nitajulhelhey'am ti yit'esha pa nich'ayech pa 

lhtata shi' lhpa lhamimi: ‘Tanca qu'efeneshelh, lhayaash ti lhacôm'a pava caaj ti 

chiyit'esha corbán’ (côque ya'clish nôque yich'e': “chitisesh pa Dios ti t'ajuytajelh'a”). 

12Lhteetshelha papu ti lhech lhfanishlhavach ca nisuyeeshi t'ôyish'e ca nefen pa lhtata 

shi' lhpa lhamimi. 



1780 

 

 
Nivacle Bible  

© 1994,  Sociedades Bíblicas Unidas. 
 

 
 

 

13Nôque lhjunash ti navômjateshelh cava Dios lhayôjijates, tôlh'ejop cava 

lhasnatshelh anyôjijateselh. Pa acloj pav'elh ti lhech afanisheshelh. , 

14Meelh ti tôney'in japi nivacle pa yit'esha: —Ach'anshelhyi jum, avôntôyitelhch'e 

shta: 

15Nilhecha pa ti tim pa nivacle ca nisasiyan. Vooy pa ti tôlhshaam pa vatacachi lhech 

lhavaatsha ti yisasiyan. 

16Avaatsheelh ca nicaajtajelh'am pava acfeyelh, pa ach'anelhch'e cavôque. 

17Meelh ti tayjop ts'ivee japi nivacle pa yamey ja lhajpôyich, pa lhechesh ti niyôsesh 

japi t'eyjatsjanjas pan yovalheyjop atesha. 

18Pa yit'esh ti yicuulh: —¿Mônlheesh ti ninatô'yelhc'oya vitsha? ¿Na aychavalhelhch'e 

natane pa ti tôôlhfach'ee ti yitshaam pa nivacle ti tanca nisasiyan, 

19lhayaash ti tanca nôcjaam pa lhcachi', vooy lhpa lhavts'e' yitshaam pa nashch'e pa 

lhavaac pan t'ajuyey pa vatshae pa ti chiyvôôm? Nôque lhjunash ti chiyit'esha 

lhacôm'a pa vatôc ti isshi. 

20Pa yit'esh: Vooy pa ti tôlhshaam pa lhcachi' pa nivacle, lhech ti yisasiyan 

lhavaatsha. 

21Eem ti tôlhshaam pa vatacachi' pa vataychavalhjayash niysa', nan lhjunash pa 

vatvômcavômjayash, shi' pa vatcunjatayash, shi' pa vatvôncaclônjayash, 

22shi' pa vatcutsjayash, shi' pa nivatfunchayasha, shi' pa nivatôyiyasha, shi' pa 

nivatvôncatôyjayasha, shi' pa vatcuts'aji, shi' pa vatvancajuctsenjayash, shi' pa 

vachayjayash, shi' pa vataanvacleyash, shi' pa vatcamenjayashesh pa 

vatjôtsôclônjayash. 

23Cavôque lhacôm'a tôlhshaam papu ti namjateshfach'ee, lhech lhavaatsha ti yisasiyan 

pa nivacle. 

Pa nilhcacujayasha lhpa nivacche nijudioche'a 
(Mt 15.21-28) 

24Pa lhech tôlh'e ti yichvatich'e, t'ajuyey ja cotsjaat yie' java yitsates ve'lha ja lhey 

Tiro, vooy jaelh Sidón. Pa yitsavalhey ja ve'lha jpôyich, ninteetajesh ca chintô'ya ti 

lhech yie', taj ti chitô'ya tatsha. 

25Yitô'ya tatsha lhja ôcjeclô, lhjô lhech caaj lhpa lhôse lhjô lhech yi'shi' pa tsich'e'. 

Lhjô lhech yichey ja Jesús pa t'acjatsuy'e t'ajuyish. 

26Lhjô lhech ôcjeclô sirofenicia lhavoque. Pa vatants'aclansha ja Jesús ca nayjatemshi 

pa tsich'e' lhja lhôse. 

27Lhan'e ja Jesús yit'esha: —Ajutsjatelh cum napi vatacles ca nape'sha'ne, lhayaash ti 

nintajulhtajey ca chinanjôclesh napi vatacles lhpa yucuve ca chinjutey nava nuu 

lhcles. 

28Yicuulh vitsha pa yit'esh: —Yijô, yinvacle; ninyôytanesh nava nuu lhcles ti 

yich'ôcjic'oya pa vatsaccunjavat ti yovalheshc'oya napi vatacles pava lhca't'iyas ti 

tujqu'e'. 

29Pa yit'esha ja Jesús ti yicuulh lhja ôcjeclô: —Tajulhey ca lhteesh; meey lhpa ôse ti 

tayshi ja tsich'e'. 

30Pa yijô t'emnajô, meelh ti yamey lhja ôcjeclô pa lhajpôyich, pa yi'van lhpa lhôse ti 

yijô'apee pa lhmôjôvat ti p'alha ti tayshi pa tsich'e'. 

Pa Jesús yivatsjanchat pa clishaclayech, peeychelhôjesh shta 

31Meelh ti tay'e ja Tiro pa nash'e atesha ja Sidón ti t'ajuyey ja lhjôvcha, lhey Galilea, 

nacheyjop ja cotsjaat Decápolis. 

32Lhech chinchajey'e ja peeychelhôj, clishaclayech'esh shta. Japi lhech 

vatants'aclanema ja Jesús ca nan'apee java lhpôcôtôy. 

33Pa t'acum'e ja Jesús jô lhech peeychelhôj pa yeclôteshc'oya japi nivacle. Meelh ti 

vi'sesh lhavach pa t'ajayeshch'e lhacfey lhja lhpasche pa tiqu'in'esh shta ti t'ach'iy'ejop 

lhja lhpasche pa t'ajayesheyshi ja t'ach'aclech. 

34Pa yovalhesheychisham na vôôs ti t'aalh ts'am pa yit'esh: —¡Efata!—, côque yich'e': 

¡Atatc'atsham! 

35Pa tatsha ti tpeeyche'yesh java lhacfey shi' ja t'ach'aclech pa isjop shta ti 

yivo'yeshch'e ti tasinôy. 

36Ja Jesús yeetajeshem cum ca ya aj ca nanfacleem papu; pa yijô' pa vanc'ôyitesh'in ti 

nifaqu'in tanyôjijaytajesh ca ya aj ca nanfac. 

37Uj ti tamp'oyeshem pa yit'eshvatsham'in: —“Is jum ca lhfanishlhavach. 

¡Yipeeycheyansha'ne japi peeychelhôs, yasinôyansha'ne japi clishaclayjes!” 

Pa Jesús yicunjansha'ne papi cuatro mil nivacle 
(Mt 15.32-39) 

San Marcos 8 

1Pa lhech t'aplhuqu'e ti tc'a'vane shta japi aclôj nivacle pa ampa ca nituj ts'ivee. Pa 

tôney ja Jesús japi t'eyjatsjanjas pa yit'esh: 

2—Jaycavts'aclayesh jum napuque nivacle, lhayaash ti lhapa pu'jana nalhus ti yi'yijop 

ts'ivee, vatclôyitesha'ne pa lhayipcu. 

3Ca niycunjantajasha'ne lhôn ca yichenesh'in pa lhayipcun, pa tanca nit'untajjulh 

ts'ivee, pa na ca nancôôtaj'ech'esha'ne, lhayaash ti caaj napi tosc'oyaan. 

4Yicuulh japi t'eyjatsjanjas pa yit'esh: —¿Ta ca nitôôlhshi lhpa yucuve ca 

chincunjanesh? Lhayaash ti ampapu ca nôv'e' na shtanam'e. 

5Pa niyôsesh ja Jesús japi t'eyjatsjanjas: —¿Ta t'ajôôj pava acôselh yucuvec? Pa 

yit'esh ts'ivee: —Napu'yama. 

6Pa yiyôjaa japi nivacle ca nôvqu'esha'ne, pa t'acum'e java napu'yama yucuvec pa 

yijutey pa t'ishamiesha pa Dios. Pa nôcôsshisha'ne pa yijutey japi t'eyjatsjanjas, ca 

nitiseshch'e japi nivacle. 

7Pa Nôque yie' shita java napu' sajech lhcles, pa t'acum'e pa t'alh'apee pa yiyôjiesha ca 

nitiseshch'e shta japi nivacle. 

8Japi lhech tsaccunch'e yape'sha'ne lhacôm'a. Pa chintôqu'e' cava lhcat'iyas pa yanch'e' 

java napu'yama sisenlhiy. 

9Yichatjulhsham mil pa t'ajôôjjam japi nivacle ti tsaccunch'e. Japi lhech yichen'in 

nôqueesh. 

10Pa lhech t'aplhuqu'e ti yieelhshi japi t'eyjatsjanjas lhja lhôvjatshi, pa yamey ts'ivee ja 

cotsjaat Dalmanuta. 

Papi fariseos t'aalhsha pa Jesús ca nitônôclitshem pava nimatasa papu ca 
nitô'yish 

(Mt 16.1-4; Lc 12.54-56) 

11Lhechesh pa nachey japi fariseos pa yic'alhtantajesha ca ninôclitem pan lhjunash ti 

yiey pa vôôs, pa naashelhvanôcji ja Jesús. 

12Pa lhech t'aplhuqu'e ti yu'joplhayalh ja Jesús pa yit'esh:, —¿Ta t'e lhayaash ti 

t'aalhtajeshyi napuque nivacle pava nimatasa papu ca nitô'yish? Yijô' ti jayeetshelh'a, 

napuque nivacle tan pa cat'elheesh ca chinôclitem pava nimatasa papu ca nitô'yish. 

13Pa tayjop ja Jesús capuque pa yichey lhja lhôvjatshi ti yishi ts'ivee, pa yichenshey 

pacham shta ja lhjôvcha. 

Pa yicap'ofiyanshi lhpa yucuve, yitsôt'ajesh papi fariseos 
(Mt 16.5-12) 

14Japi t'eyjatsjanjas nitôvaclee ca nichaaj pava yucuvec, pa t'eshey ti ve'lha lhja 

yucuve ti yieyshi lhja lhôvjatshi. 

15Pa yiyôjaa ja Jesús pa yit'esh: —A'va, anujumatsenelhjulh japi fariseos pa yijuyjata 

lhpa yucuve ti yicap'ofiyanshi, shi' pa yitsôt'ajesh ja Herodes. 

16Pa tasinôych'e ts'am japi t'eyjatsjanjas pa yit'esh: —Jaspa lhech t'ônash t'ejum, 

lhayaash ti nishtanchaaj pava yucuvec. 

17Lhan'e ja Jesús yitôyc'oya tatsha pa yit'esha: —¿Ta t'e lhayaash ti naashanaeshelha 

ti naanchajeelh java yucuvec? ¿Jôjjeclay na t'ôyiy na acajôyshayelh ca natô'yelhc'oya? 

¿Mônlheesh shta ti ninôcjaam nava acachi'clelh? 

18¿Caaj aven nava atôsjeyelh ti naavanchayeshelh, caaj aven shta nava acfeyelh ca 

apeeycheyeshelh? ¿Na aychavalhelhch'e natane? 

19Ti jacunjanesh java ve'lhanôjesh yucuvec japi ve'lhanôjesh mil nivacle, ¿ta jôque 

t'ajôôj java sisenlhiy tapoojqu'esha'ne cava yucuvec t'iyas?  Pa yicuulh ts'ivee pa 

yit'esh: —Doce. 

20—Shi' shita ti jacunjanesh cava napu'yama yucuvec japi yichatjulh mil nivacle, ¿ta 

jôque t'ajôôj java sisenlhiy tapoojqu'esha'ne cava yucuve t'iyas? Pa yicuulh ts'ivee pa 

yit'esh: —Napu'yama. 

21Pa yiyôjeeshaan shta ja Jesús japi t'eyjatsjanjas pa yit'esh: —¿Jôjjeclay na t'ôyiy 

ninatôyelhc'oya cavôque? 

Pa Jesús yovalhjat'in pa tacluuc yiey pa Betsaida 

22Pa yamey ts'ivee ja Betsaida; pa lhech chinchajey'e ja tacluuc, pa t'aalhsha ts'ivee ja 

Jesús ca natpacuna atesha. 

23Pa t'acum'e t'ituuc ja Jesús ja tacluuc pa yitojonesh pa yônjatshi atesha ja yitsaat. Pa 

lhech yiesh'e ti yip'aclanesh'apee java lhtôsjey pa t'a'ch'i, pa t'ajayesha shta java 

lhpôcôtôy pa niyôs pa yit'esh: —¿Caaj pava lhavan clee? 

24Jô lhech nic'aatsham ti'ma java lhtôsjey pa yit'esh ti yicuulh: —Ja'van napi nivacle. 

Taj ti nisa'sha'neyam ca nit'ôtay, lhjunashjulhyam java aacjuy. 

25Pa lhechesh pa t'ajayem'apee shta java lhtôsjey pa isis'apee jum java lhtôsjey, pa 

lhech t'aplhuqu'e ti vatsjan. Tamatsej t'ima shita nôqueesh, tojey pa yam'e pa 

lhtôôvtiyish. 

26Pa yicheney pa lhajpôyich ca napecley, taj ti yit'esha ti yiyôjaa: —Ya aj ca 

atsavalhsham na yitsaat, ya aj ca anfacleem shta napi tôlhshaam. 

Yinôôclhanita pa Pedro pa Jesús ti Cristo 
(Mt 16.13-20; Lc 9.18-21) 

27Pa lhechesh pa yiche'lhey ja Jesús japi t'eyjatsjanjas java yitsates nashch'e lhavôôj ja 

yitsaat Cesarea yiey ja cotsjaat Felipo. Nôyishi ti niyôs ja Jesús japi t'eyjatsjanjas pa 

yit'esh: —¿She t'e papi tsilheclôjesh napi nivacle? 

28Japi lhech yicuulh pa yit'esh: —Nalheclôj'ash ca alhecha ca Juan Vatnayjayash 

lhavo'; jap'elh yit'esha ca alhecha pa Elías; jap'elh nalheclôj'ash ca alhecha papi 

vatjutsa' chiytôyjata pava ti vaclan. 

29Pa niyôs shta japi t'eyjatsjanjas pa yit'esh: —¿She papi lhaslheclôôjelh avaatsheelh? 

Pa yicuulh ja Pedro pa yit'esh: —A'lhech avaatsha a Cristo. 

30Pa yit'esh ja Jesús ti yiyôjaa ts'ivee: —Ya aj ca anfaclelhem cum papu cavôque. 

Pa Jesús yasinôqui pa lhavafi jayu 
(Mt 16.21-28; Lc 9.22-27) 

31Pa lhech t'aplhuqu'e ti nich'a yasinôquiem japi t'eyjatsjanjas ti uj ti chiyclôyit jayu 

na Lhô'sesh na Nivacle. Yit'esha shta ti yicônitshi jum japi lhcaanvacles, shi' japi 

vatcasinôc lhanvacles, shi' japi vanqu'eyjatsjanesh pava lhfanishlhavach. Jô'tajesh ti 

yiclôn jayu shta, taj ti ca nôjtajeshch'e pava pu'jana nalhus pa netshaam jayu shta. 

32Yinôôclhanitch'esha'ne jum java yit'esh'in. Meelh ti yipeyeesh ja Pedro cavôque pa 

tac'uyesh clee ja Jesús pa yiyôjitajaan jum ca ya aj ca lhech lhfanishalhavach. 

33Pa Jesús tatvaych'aclajjulh pa yovalhsha'ne japi t'eyjatsjanjas pa yiyitesha pa 

yit'esha ja Pedro: —¡Ayyijop, Satanás!, lhayaash ti nintôlhey ja Dios pa 

aychavalhjayash, tô'lha jô napi nivacle. 

34Pa lhechesh pa tôney ja Jesús japi t'eyjatsjanjas shi' jap'elh nivacle pa yit'esha: —

Papu ca niteetajesh ca nits'ôfistajeshch'e, pa istaa ca nantôvaclulhavne, pa natcum'e 

yitsha lhpa cruz, ca nanjoojyich'esha'ne. 

35Lhayaash papu ca naôytajesh pa lhamônlhajayash, pa lhech yac'oyesh jayu. Lhan'e 

vitsha papu ca nitôôlhtajyi ca chinclôntaj, ja't'ajesha ca natmeneshlhavach cava isis 

Dios lhasinôc, ca lhech lha'yasha ca chinclôn lhôn; papi lhech lhavaatsha jayu ca 

nilhjenesh pa lhamônlhajayash ôyjôlhôyech. 

36Cha'lhatajeesh'apee pa nivacle ca nitsôt'ajesh lhacôm'a na cotsjaat, ca vo'ya lhôn pa 

lhsôc'ôclit ca nac'oyesh. 

37¿Ja't'ajesha, she t'e taj lhôn pa ca nichenjulh pa nivacle pa lhsôc'ôclit ca 

ninachajlhavne? 

38Papu ca nivapentajeshem papi nivacle niysisasha'ne, sasch'e lhavos, ca yey shi' cava 

yasinôc, pa lhech pôque nivacle ti vapenem jayu vitsha p'alha na Nivacle Lhô'sesh ca 

natpectajshicham, ca nitôôlhtajeyjop pa lhatjumtseyash ja Lhtata ca nitanôychitajelh 

japi isis ángeles. , 

San Marcos 9 

1Pa yit'esh shita ja Jesús: —Yijô ti jayeetshelh'a, ti caaj japi yi'nee jôjjeclay 

ch'apaey'in pa ca lhavafia ti p'alha ti yi'van jayu ja t'unaj ja lhanvacleyash ja Dios ti 

namjooy. 

Tanu'jam pa t'aisiyash pa Jesús 
(Mt 17.1-13; Lc 9.28-36) 

2Nôjeshch'e cava ve'lhayama nalhus, pa yaôychi ja Jesús ja Pedro, ja Jacobo shi' ja 

Juan tsi'sha ti tanaôychielhey lhja ujquishaam utiyuc. Pa lhech'e ti tanu'jamc'oya pa 

t'aisiyash. 

3Java t'uyjatshiyis ja Jesús yalhatajesh ti nôcshisha'ne jum, jô'tajesh ti climsha'ne, 

nilhjunashajulh papu ti yiclimiyantaj pava vat'uyjatshiyis yiey na cotsjaat. 

4Pa nameyshicham pa Elías shi' pa Moisés, pa tasinôyelhsha'ne ja Jesús. 

5Pa yit'esha ja Pedro ja Jesús:  —Vanqu'eyjatsjan, ¡istajeshnee jum! Anu'jelhyiyaam 

ca yisnatshelh pava pu'jana jpôyjey, ve'lhataja pa ca ajpôyich'aesh, paelh 

lhajpôyichtaja na Moisés, pa ve'lhataja pa lhajpôyich'a yitsha na Elías. 

6Teya ti yistan'in pa ca niteesh ja Pedro, pa yalha t'ônash'in tamp'oyem'apee pa 

nich'eesh ti yi'van. 

7Pa yalhatajesh ti nameyshicham ts'ivee lhpa vôse' vanajulhjat'apee jum japi lhech, pa 

lhechesh pa tavaysham pa vat'ôjôj ti yit'esh: “Nôque Yaôs yenach; lhech nôque 

ach'anelha.” 

8Pa meelh ti tpôytajchishamch'e japi t'eyjatsjanjas pa yalhatajesh ti vômji' japi 

nachtajey, pa vooy ja Jesús ve'lha ti yi'van ts'ivee. 

9Meelh ti tay'apee ts'ivee lhja utiyuc, pa yit'esha ja Jesús ti yiyôjaa japi t'eyjatsjanjas 

ca ya aj ca nanfacleem cum papu pavan tavanch'ayesh, ca voya ca ne'tajchisham shta 

ca nivaftaj na Nivacle Lhô'sesh. 

10Yuesha jum japi t'eyjatsjanjas ti ninanfac ts'ivee pavan tavanchayesh, jô'lhaa ti 

yit'eshvatsham'in, ¿she t'e papi lhech nitshamc'oya jayu papi vafsha'ne? 

11Pa jaalhpa niyôsesh ts'ivee ja Jesús pa yit'esh: —¿Ta t'e lhayaash ti yit'esh japi 

vanqu'eyjatsjanesh pava lhfanishlhavach ca nivatjutsa pa Elías ca ninatshicham shta?  

12Pa yicuulh ja Jesús japi t'eyjatsjanjas pa yit'esh: —Yijô' ti vatjutsa' jayu ja Elías ca 

ninatshicham shta ca nasclanvatich'e lhacôm'a nava matas. ¿Pa ta t'e lhjunash ti 

chiyi'sesh'e cavôque ti yit'esh? Chiyclôyit jayu jum na Nivacle Lhô'sesh, jô'tajesh ti 

tancôntay jayu jum. 

13Taj ti jayeetshelhaam jayu nôqueesh: —Ja Elías apis ti tapec pa yisnatshelh 

lhacôm'a jan t'ônash nava Vani'sesh'e ti vaclan jayu. 

Pa Jesús yivatsjanchat pa nich'ayech yi'shi' pa tsich'e' 
(Mt 17.14-21; Lc 9.37-43) 

14Meelh ti vapecley ts'ivee jap'elh t'eyjatsjanjas, pa yivaneylhavc'oya japi acloj 

nivacle shi' japi vanqu'eyjatsjanesh pava lhfanishlhavach, ti tavayeshvanôcji ts'ivee. 

15Meelh ti yivanjulh japi nivacle ja Jesús pa nishamesh pa yichjuulh pa yicju'vatam. 

16Pa niyôsesh ja Jesús pa yit'esh: —¿She pa lhasinôquielh napi yeyjatsjanjas? 

17Ve'lha ja nivacle yiculhch'e ja Jesús pa yit'esh: —Vanqu'eyjatsjan, janchajtaj'ay na 

yaôs yi'shi' pa tsich'e' ti yiclishaclaycheyan. 

18Meelh ti nachesh'in pa lhjunashesh pan yicôvfachi pa yôôtjateshaan cotsjaat, pa 

tôlhch'een lhashi cava lhsatuc, jô'tajesh nava lhtsevte ti c'oosc'ossham, pa jaalhpa 

yivômjat'een. Pa jayôjitajesha napi eyjatsjanjas ca nisa'semfach'ee, taj ti nintô'yish 

ts'ivee. 

19Pa yit'esh ja Jesús: —Jay, napi nivacle, acacujanjaselh na t'ôyiy, ¿ta t'e ca 

yaplhuach'e ca yamônlheelh'ajop? ¿Ta t'e ca yaplhuaeshch'e shta ca nasclôyelh'ash? 

Anchajeelhyiy na nôctech. 

20Pa nichajey ts'ivee ja nôctech. Meelh ti yi'van pa tsich'e' ja Jesús pa t'acum'e ja 

nôctech ti yôôtjatesha cotsjaat, pa vanc'ocjoqu'een cotsjaat pa tôlhch'e lhashi java 

lhsatuc. 

21Pa niyôsesh ja Jesús ja lhtata: —¿Ta t'elhesh ti vaclanesh na lhjunash? Pa yicuulh ja 

lhtata: —Tôlhesh'e ti taôvclaj; 

22aclôjesh shita ti yu'tajsham pa itôj shi' pa yinôôt nicôvômjayutajesh. Ca natôôytajesh 

pa ats'efenesh, istaa ca acavts'aclashelh'yi. 

23Pa yit'esha ja Jesús jô lhech: —Ca istajajop'am ca na acacujantaja, lhayaash ti ampa 

ca saseemjop papu ti ninatcacujan. 

24Pa yisitsenesh ja lhtata ja nôctech: —¡Niycacujan; taj ti ats'efenesh ca ashjatyam pa 

niycacujayasha! 

25Meelh ti yivanjulh ja Jesús ti acloj jayu jum japi nivacle, pa yiyôjaa pa tsich'e' pa 

yit'esh: —Tsich'e' clishaclayech, jô'tajesh ti peeychelhôj, c'ayôjaeyshi ca ayshi nôque, 

pa ya aj ca atpecley pa cat'e'lheesh. 

26Pa tsich'e' nayu'jiin ja nôctech pa jaspa yichfach'ee. Lhan'e ja nôctech tsôyits'ee 

lhayyasha papu ti vaf, lhe'naa ti yit'esha japi acloj nivacle ca nivaf. 

27Lhan'e ja Jesús t'acum'e lhpôcôt ja nôctech pa yinenjatchisham, pa issha'ne shita. 

28Meelh ti yamey ts'ivee ja lhajpôyich pa vi'sesh ts'ivee ja Jesús pa niyôs japi 

t'eyjatsjanjas pa yit'esh: —¿Ta t'e lhayaash ti ninôstôyeshelh ca yisaselhfach'ee pa 

lhech tsich'e'? 

29Pa yit'esh ja Jesús: —Pa lhech lhjunash tsich'e' ampa caelhchaa ca 

chinsaseshfach'ee, ve'lha pa vat'alhjayash shi' pa vat'ayipcuyash. 

Pa Jesús yachajeyc'oya shta ti nifac pa lhavafi 
(Mt 17.22-23; Lc 9.43-45) 

30Pa lhech tôlh'e ti yichvatich'e shta, t'ôtaych'e ja cotsjaat Galilea; jô'lhaa ti ninteesh 

ca nitôôysha papu. 

31Eem ti yeyjatsjan japi t'eyjatsjanjas pa yit'esh: —Na Nivacle Lhô'sesh chiyjutey papi 

nivacle ca niclôn; taj ti pu'jana jayu pava nalhus ca nivaf pa nineetsham shta. 

32Japi lhech nintôyc'oya pan yich'e' pava lhclishay, taj ti yifunsha ca niyôsesh. 

¿She t'e papi ya'shesh pa lhjunash? 
(Mt 18.1-5; Lc 9.46-48) 

33Pa yamey ts'ivee ja yitsaat Capernaum. Meelh ti yie' ts'ivee ja lhajpôyich pa 

niyôsesh ja Jesús: —¿She t'e pa lhasinôquielh nalhche ti shtanach'e na nôyish? 

34Lhan'e pa nincuulh ts'ivee, lhayaash ti taniyôstajesh ts'ivee papu ca nôv'e' ca 

na'shesh pa ca lhjunasha. 

35Pa yi'sha'ne ja Jesús pa tôney japi doce t'eyjatsjanjas pa yiyôjaa: —Papu ca 

niteetajesh ca naashtajesh pa ca lhjunasha, istaa ca lhancavoaesh., 

36Pa t'acum'e ja taôvclaj pa yieshi lhcachi'vat pa yechepjalh pa yit'esha: 

37—Papi ti yaychavalhey ca yey ti t'acuumjulh pa taôvclaj, pa lhech lhavaatsha ti 

t'acuumyijulh; papu ti t'acuumyijulh, niyave'lhaa ca natcuumyijulh, t'acuumjulh shta 

jan tsichenshicham. 

Papu ca nishincônitshitaja, pa shtantsôt'ajesh jayu 
(Mt 10.42; Lc 9.49-50) 

38Pa yicuulh ja Juan pa yit'esh: —Vanqu'eyjatsjan, javanelh ja ve'lha nivacle ja 

nishtatanôycheelhsha'ne ti netônjop ti yisasfach'ee pava tsich'es; pa teya ti 

nishtatanôycheelhsha'ne pa niyvashanelhem. 

39Lhan'e ja Jesús pa yit'esh: —Ya aj ca acônitsheeshelh; lhayaash ti papu ti tsetônjop 

pa lhfanishesh pa ninvôôtôyesh, pa lhech sasemjop jayu ca nitsasinôquiesh pa niysa'. 

40Papu ca nishincônitshitaja pa shtantsôt'ajesh jayu. 

41Papu ca nijutajeshelh'ay pa tacfeey pa yinôôt, lhayaash ti natsôt'ajelhshi na Cristo, 

yijô' ti jayeetshelh'a: pa lhech ameemc'oya jayu pa lhasha'., 

Suyey ca chivancafaycutesh pa sasch'e 
(Mt 18.6-9; Lc 17.1-20) 

42“Papu ti yifaycuta pa sasch'e pa taôvclaj pa ninascacutaj, pa lhech tajulhtajey ca 

chinôcfeesh lha'vo' lhpa uj utej, ca chinuesham pa lhjôvcha. 

43Ca iyaaa lhôn na apôcôt pa sasch'e, pa at'ovôsey. Tajulhtajey'am jôcl'esh ca 

at'ucashic'oya ca amey pa vatmônlhajayash ôyjôlhôyech, ojeytaj ca ampunat nava 

apôcôtôy ca amey pa itôj tan ca nimac pa cat'e'lheesh. 

44Pan yie' pa ninvaf'e pava tinvos, pa ninmaqu'e shta pa itôj. 

45Ca iyaaa lhôn na afo' pa sasch'e, pa at'ovôsey. Tajulhtajey'am jôcl'esh ca 

ancoc'aeshjop ca amey pa vatmônlhajayash ôyjôlhôyech, ojey ca napuaam nava afoc 

ca chinu'jam pa itôj tan ca nimac pa cat'e'lheesh. 

46Pan yie' pa ninvaf'e pava tinvos, pa ninmaqu'e shta pa itôj. 

47Ca nafaycutaja pa sasch'e lha atôsej, pa anclanshi. Tajulhtajey'am jôcl'esh ca ve'lhaa 

lha atôsej ca amey ja Dios lhanvacleyash, ojeytaj ca napuaam nava atôsjey ca 

chinu'jam pa itôj. 

48Pan yie' pa ninvaf'e pava tinvos, pa ninmaqu'e shta pa itôj. 

49“Lhayaash ti nucat'esha'ne jayu lhacôm'a pa itôj, lhacôm'a pava vatcufayjatesesh 

nucat'esha'ne jayu pa tsifoni. 

50Is pa tsifoni; lhan'e vitsha ca nivôômtajshi pa t'acô', ¿ta t'e ca lhanfanashtaja ca jaspa 

nucatshi shta? Anelh'atshi pa tsifoni, pa atan'ateelhsha'ne a'lhacôm'aelh. 

Pa Jesús vanqu'eyjatsjanesh pa lhjunash papu ti nivôncavômjatsutaj 
(Mt 19.1-12; Lc 16.18) 

San Marcos 10 

1Pa lhechesh pa tayshi ja Jesús ja Capernaum pa t'ajuyey ja cotsjaat Judea ja 

lhum'ôcjinucjulh ja Jordán. Pa tayeshva'ne shita japi acloj nivacle, pa yeyjatsjanesh 

pava lhjunash pava yifayjanesh. 

2Pa lhechesh pa nachey japi fariseos pa yiclantajeshc'oya ts'ivee ti niyôstajesh'in ca 

isajop t'e pa nivacle ca nivatvômelh lhpa lhch'acfa. 

3Lhan'e ja Jesús pa yicuulh pa yit'esh: —¿She jôque yiyôjieshelh'ay ja Moisés? 

4Yit'eshvatsham'in ti yicuulh vitsha: —Yit'esh ca Moisés isjop papu ca nivatvômja'ne 

ca chinjutajem pa vatqu'isjayanach t'ajuya papu ti vatvôômja'ne. 

5Pa yicuulh shta ja Jesús pa yit'esh: —Jaspa lhech t'ônashelh'am ja Moisés, lhayaash ti 

ninôcjaam pava acachiclelh. 

6Meelh ti nich'a vaclan na nalhu, yisnatesh ja Dios pa ve'lha nivacle shi' lhpa ve'lha 

nivacche. 

7Lhe'naa pa nivacle ti tayjop pa lhtata shi' lhpa lhamimi, pa vooy lhpa lhch'acfa yi'jop. 

8Pa nôque lhjunash ninapua t'ôyish'e, ve'lhasham pa t'asjaan. 

9Papu ti yamjatva'ne ja Dios, papi lhech sasjop ca nicatsônjat pa nivacle. , 

10Vooy ti yiey ts'ivee ja lhajpôyich pa niyôsesh shta japi t'eyjatsjanjas. 

11Pa lhechesh ti yinôôclhanitemch'e ja Jesús ti nifaclem pa yit'esh: —Papu ti yivôôm 

lhpa lhch'acfa ti lhjayaesh lhap'elh, pôque nivacle nuquevatjulh pa 

lhjayayashtajelhva'ne lhpa lhch'acfa. 

12Pa lhech lhjunash shta lhpa nivacche ti vô'mesh pa lhch'acfa ti lhjayaesh paelh, lhpa 

lhech ôcjeclô nuquevatjulh pa lhjayayashtajelhva'ne pa lhch'acfa. 

Pa Jesús t'alhema pa is papi taôvclas 
(Mt 19.13-15; Lc 18.15-17) 

13Pa chinchajey'in japi taôvclas secl'esh ca nit'ajay'apee ja Jesús; lhan'e japi 

t'eyjatsjanjas pa yicônitshitajesh japi nicha'jey. 

14Meelh ti tavanchayesh ja Jesús cavôque pa nintajulhemey, pa yit'esha japi 

t'eyjatsjanjas: —An'ateelh napi taôvclas ca nachyiy, ya aj ca amatelhc'oya; eem ti 

lhech lhavaatsha ti yitsôt'ajesh ja Dios lhanvacleyash. 

15Yijô' ti jayeetshelh'a: Papu ti ninatcuumjulh ja Dios lhanvacleyash nan lhjunash pa 

taôvclaj, pa lhech tanca namjam jayu. 

16Pa t'acum'e pa yechepjalhsha'ne, pa yôclôj'apee shta pava lhpôcôtôy pa t'a'lhem japi 

taôvclas. 

Ve'lha pa nich'ayech acôjjiin tasinôyelh pa Jesús 
(Mt 19.16-30; Lc 18.18-30) 

17Meelh ti yichtaj shta ja Jesús pa yivanjulh ja ve'lha nivacle pa tacumajey. Meelh ti 

namey pa t'acjatsuyshichamjop pa niyôs ja Jesús pa yit'esh: —Issha'ne 

vanqu'eyjatsjan; ¿ta t'e ca yifanishayivach jayu jaspa jam'apee pa vatmônlhajayash 

ôyjôlhôyech? 

18Pa yicuulh ja Jesús pa yit'esh: —¿Ta lhayaash ti lhteeshyi issha'ne? Ampapu 

caelhchaa ca isa'sha'ne, ve'lha ja Dios. 

19Lhantôfa'clesh cava Dios lhayôjijates ti yit'esh: “Ya aj ca avatvô'melh lhpa ach'acfa. 

Ya aj ca avôncaclôn. Ya aj ca acut. Ya aj ca anôôlhjanchatem pa'na pa avelh. Ya aj ca 

acôjôsjat papu. Asclaneshi pa atata shi' lhpa amimi.”    

20Pa yicuulh ja nich'ayech pa yit'esh: —Vanqu'eyjatsjan, cavôque lhacôm'a ti 

yifanishyivach ti jôjjeclay ya taôvclaj. 

21Pa yovalhsha'ne ja Jesús, pa yen pa yit'esha: —Ve'lha ja amc'oyaam: mapec cum pa 

acashayesh lhacôm'a pava lhavan pa ajutey pa lhasha' papi ts'aclaaysha'ne, pa nôque 

lhjunash ti yie' jayu ja vôôs pa uj ti lhasnôyjes jayu pava chiyisclan'am. Pa ata'lhun ca 

anjôyich'esha'ne, ca atilhôj'a'ch'esha'ne lhpa a cruz. 

22Meelh ti yipe'yach'e cavôque ja nich'ayech, pa yitacshinjayan'in, jô'tajesh ti 

yaychavalhjat'in jum, lhayaash ti acloj pava yi'van lhcôqueclitôy. 

23Pa yiclôvalhch'e ja Jesús japi t'eyjatsjanjas pa yit'esh: —¡Tavijatayem jayu jum papi 

acôsshisha'ne ca namey ja Dios lhanvacleyash! 

24Tamp'oyem japi t'eyjatsjanjas cavôque lhclishay; taj ti yachaje'meyc'oya ja Jesús 

shita pa yit'esh: —Yicles, ¡uj ti tavijatayem jum papu ca namey ja Dios lhanvacleyash 

papu ti yen jum ca acôjashiin! 

25C'ôôjlhatajem jayu pa camello ca nuych'e lhpa c'utjaan lhtôsej, ya'shesh'apee ti 

tavijatayem pa nivacle acôjjiin ca namey ja Dios lhanvacleyash. 

26Pa uj ti nitôyiyjat japi t'eyjatsjanjas ti yipe'yach'e cavôque, pa yasinôqui ts'ivee pa 

yit'esh: —¿Pa naô t'e papu ca chinalhjen jayu? 

27Pa yovalhsha'ne ja Jesús pa yit'esh: —Napi nivacle yisasinatjop pa lhech lhjunash, 

lhan'e ja Dios ni'saseemjop; lhayaash ti ampa ca saseemjop ja Dios. 

28Pa yit'esh ja Pedro ti yicuulh: —Avan ca ajaalh, yivaatsheelh javôômjelh'ac'oya java 

matas, jaspa javoelh'ach'esha'ne. 

29Pa yicuulh ja Jesús pa yit'esh: —Yijô' ti jayeetshelh'a, lhacôm'a papu 

vômeshjopyam pa lhajpôyich, papi lhcheclavot, papi lhch'injavot, papi lhnavot, lhpa 

lhch'acfa shi' papi lhcles, shi' pa lhcôvjiyanjavat, cavôque lhacôm'a ti nôôy papu, 

lhayaash ti tsen, yen shta cava yasinôc; 

30lhech jayu lhavaatsha ti cien'esh ti chiyashjatem nôqueesh nan shnôv'e cotsjaat, pava 

lhajpôyjey, papi lhcheclavot, papi lhch'injavot, papi lhamimic, papi lhcles shi' pava 

lhcôvjiyanjavtes, pa nijooylha jayu pa vatmônlhajayash ôyjôlhôyech yie' ja vôôs. 

31Acloj papi vatjutsa', pa nijooylha jayu; vooy papi nijooylha, vatjutsa' jayu. 

Yachajeyc'oya shta ti nifac pa Jesús pa lhavafi 



1790 

 

 
Nivacle Bible  

© 1994,  Sociedades Bíblicas Unidas. 
 

 
 

 

(Mt 20.17-19; Lc 18.31-34) 

32Yich'e' ja nôyish t'ajuyey ja Jerusalén, ja Jesús vanôyinc'oya japi t'eyjatsjanjas. Japi 

lhech tamp'oyeshem pa voqu'eetsham atesha, taj ti nijovayvatsham'in. Tsi'sha japi 

doce t'eyjatsjanjas ti yiclôtesh ti yiyôjaan pa nifaclem pa lhjunash jayu, pa yit'esh: 

33—Avan ca ajaalh, nôqueesh sht'ajuyey ja Jerusalén, pa lhech'e jayu ti chicufa'yesh 

na Nivacle Lhô'sesh. Chiyjuta jayu japi vatcasinôc lhanvacles shi' japi 

vanqu'eyjatsjanesh pava lhfanishlhavach. Japi lhech vatpeyaesh ts'ivee ca niclôn, 

jô'tajesh ti yijuta jayu papi nilhchifasa. 

34Japi lhech yijuvanvatam jayu, t'ach'iyaan jayu shta, jô'tajesh ti yic'ôn'in ts'ivee pa 

jalhpa yiclôn jayu jô; pa nôjeshch'e jayu atesha pava pu'jana nalhus pa netshaam jayu 

shta. 

Pa Jacobo shi' pa Juan t'aalhtajalhatam pa lhanvacleyash 
(Mt 20.20-28) 

35Pa lhechesh pa tac'uya ja Jacobo shi' ja Juan, japi lhcles ja Zebedeo, pa yit'esha 

ts'ivee: —Vanqu'eyjatsjan, jentajelh ca anu'jelhyi nava jayaalhshelh'a jayu nôqueesh. 

36Pa yit'esh ja Jesús: —¿She pa lhentajelh ca yifanisheelh'ash? 

37Pa yit'esh ti yicuulh ts'ivee: —At'eshyiyaam ca namtajeyjop pa anvacleyash ca 

yielh'ajop ca ve'lhaa papi ca nôvey afayish, vooy neelh ca nôvey ach'amiyish. 

38Pa lhechesh pa yicuulh ja Jesús pa yit'esh: —Ninatô'yelha ca lht'aalhtajeshelh'yi. 

¿Naclôôyshelh jayu ajalh pava caclec ca ayô'jelh ja vatyôjatshi ja c'ayôôj'in, 

mônlheesh shta ti tajulhelhey'am jayu t'e shta ca chinajônshelhch'e pa anayjayashelh 

ca yinfanash ti chitsinajayan? 

39Pa yicuulh ts'ivee pa yit'esh: —Jech, iseelhjopyam jayu. Pa yit'esh ja Jesús ti 

yiyôjeesha: — Jech, yijô' ti isjop jayu ca ayô'jelh ja c'ayôôji vatyôjatshi, anayshelh 

jayu shta ja lhjunash ja yinayjayash; 

40jô pa jô pan lht'aalhtajeshelh'yi ca veelh'e yifayish shi' na yich'amiyish, sasjop ca 

nitôlhyi ca yijutelh'ay cavôque, tsisha ti chiyjutey jayu papin chiyjuyjata tatsha. 

41Meelh ti yipe'yach'e cavôque jap'elh diez t'eyjtsjanjas ja Jesús, pa vanutem ts'ivee ja 

Jacobo shi' ja Juan. 

42Ja Jesús tôney japi t'eyjatsjanjas pa yiyôjaa pa yit'esh: —Natô'yelha japi 

lhanvaclesesh'e na cotsjaat ti yicômclôquisha'ne papi lhcavos. 

43Taj ti ya aj ca lhech ajunashaelh pa ca naôvtaj'e avaatsheelh, pa ve'lha ca niteetajesh 

ca nitaanvacleyantaj pa lhecha ca acavoaeshelh. 

44Ca naôtajelh'atshi pa ve'lha ca niteetajeshlhavne ca ninashjatajesh pa ca lhjunasha 

na lhech acavoaeshelh. 

45Eem ti lhech lhjunash na Nivacle Lhô'sesh, nilhecha ca nacheyshicham pa 

lhanvacleyash, vooy ti nacheyshicham ca vatcavoaesh shita ca natcufa'yesh'ôcji papi 

acloj nivacle pa lhamônlhajayash pa jaspa chinuqueeshch'e. 

Pa Jesús yovalhjat'in pa tacluuc Bartimeo 
(Mt 20.29-34; Lc 18.35-43) 

46Pa yamey ts'ivee ja yitsaat Jericó. Meelh ti tayelh'e japi t'eyjatsjanjas shi' japi acloj 

nivacle ja Jericó, pa lhechesh pa yivanshi nôyish ja tacluuc lhey Bartimeo, lhaôs ja 

Timeo. Jô lhech yiesh'e lhavôôj ja nôyish ti t'alhch'een japi nivacle. 

47Jô lhech meelh ti tpeeycheyesh ti lhech nash'ejop ja Jesús, Nazaret lhavo', pa 

tônesh'in ti yit'esh: —¡Jesús, David Lhaôs, acavts'aclayish! 

48Acloj japi yitsô'yatajshem'in ti yishanataj'in. Pa lhechesh pa yijô' pa yisitsenesh ti 

yit'esh: —¡David Lhaôs, acavts'aclayish! 

49Pa lhechesh pa vatsavatc'oya ja Jesús pa tayôjijanesh ca chinantojônshey. Pa 

chiytôney ja tacluuc pa yit'esha ts'ivee: —Aneetsham, avts'ôe' ti lhapa chiytôn'ay. 

50Pa lhechesh pa yu'ja'ne lhja t'uyjatshiy, pa netshaamjop pa yichey ja Jesús. 

51Ja Jesús yicuulh ja tacluuc pa yit'esh: —¿Ta yifanish'ash jayu? Pa yicuulh ja tacluuc 

pa yit'esh: —Vanqu'eyjatsjan, yovalh'inyiyaam. 

52Ja Jesús yit'esh ti yicuulh: — Mô' nôqueesh, lhayaash ti nalhjen na niacacujayasha. 

Pa tatsha ti yovalh'in ja tacluuctajesh, pa yaajlheesh ti voqu'eetsham ja Jesús ti 

t'ajuyshi. 

Pa Jesús yitshaam pa Jerusalén 
(Mt 21.1-11; Lc 19.28-40; Jn 12.12-19) 

San Marcos 11 

1Meelh ti yujeey ts'ivee ja Jerusalén, shalheema ja Betfagé shi' ja Betania, tajulhshi 

lhja utiyuc yiey ja Olivochat, lhech'e ti yichen ja Jesús japi napu' t'eyjatsjanjas, 

2pa yit'esh ti yiyôjaa: —Alhunelhey ja yitsaat yie' jan lhatjuyeelhshi jayu. Meelh ca 

u'jatajelhsham ja yitsaat, pa lhech lhavanelh'e jayu pa ve'lha cuvôyutaj lhaôs ti 

vanôôcfa, yie' jum lhavôôj ja lhashi. Jô lhech jôjjeclay nichinôv'apee pa cat'elheesh. 

Ca amtajelhey pa anuqueeshelh pa anchajeelhnee. 

3Meelh ca niteetajesh papu: —¿Ta afanishelh'avach? pa at'eshelh: —Tayôjijanesh ja 

Lhcaanvacle, ca amtajelhey pa anchajeelh tatsha. 

4Pa yich'in japuquee, pa yi'van ts'ivee ja cuvôyutaj ja vanôôcfeesh'e lhavôôj ja lhashi, 

yie' ja nôyish t'ajuysham ja yitsaat. 

5Caaj papi yivanesh, papi lhech yit'esh: —¿Ta t'e afanisheshelh jayu na cuvôyutaj 

lhaôs ti lhnuqueeshelh? 

6Pa yicuulh ts'ivee pa nifaclemch'e pan t'ônashem ja Jesús; pa jaspa ninshiyanem. 

7Pa lhechesh pa yitojoneshey ts'ivee ja cuvôyutaj lhaôs ja Jesús, pa yan'apee japuquee 

ja cuvôyutaj java t'uyjatshiyis pa yiapee ja Jesús. 

8Acloj japi nivacle yich'aneshch'ec'oya java t'uyjatshiyis. Jap'elh nôcôsch'e java 

aacjuy lht'oy pa yanch'ec'oya ja nôyish. 

9Pa vooy japi vanôyin shi' japi nijooylhach'e ja Jesús, japi lhech yisitsenesh jum ti 

yit'eshvatsham'in: —¡Tanshamiiy! ¡Chiisiyan nan nameshjooy pa lhey pa 

Lhcaanvacle! 

10¡Chiisiyan na lhanvacleyash pa catsitata David nan namjooy! ¡Tanshamiiy jan 

yi'chishamnee!  

11Yamjam ja Jesús ja Jerusalén, pa yich'ôcji shta ja vatishjanjavat, pa yiclôvalhch'een 

lhacôm'a. Pa vooy ti tulh'in pa yiche'lhey japi doce t'eyjatsjanjas ja Betania. 

Pa Jesús yipôfiyu lhpa higoyuc nintaay 
(Mt 21.18-19) 

12Meelh ti nalhu pa tay'e ts'ivee shta ja Betania, pa lhech t'aplhuqu'e ti yiyipcun ja 

Jesús. 

13Pa tojey ti yivaney lhja higoyuc, aclojqu'e java lhsashay. Pa yi'tajey ca nivan pava 

ca lhayya. Meelh ti yamjatey pa anlhapa ca ve'lhaa ca lhaa, eem ti jôjjeclay nit'aplhua' 

ca nitaay. 

14Pa yit'esh ja Jesús ti yiyôjaa lhja higoyuc: —Nôqueesh tanca chintuj pa cat'elheesh 

pava ay. Cavôque yipe'yeesh japi t'eyjatsjanjas ti lhech yit'esh. 

Pa Jesús yisclan'ôcji pa vatishjanjavat 
(Mt 21.12-17; Lc 19.45-48; Jn 2.13-22) 

15Jô lhechesh ti yamey shta ja Jerusalén, pa lhayishlhaôcji ja vatishjanjavat ja Jesús, 

pa yisaasfach'ee lhacôm'a japi lhavcashanjas shi' japi tcashaytaj'in. 

Yic'umajeshch'esha'ne java vatc'oovtesjop pava pesoc, shi' java lhc'oovtes japi 

tcashayesh'in java ofotas. 

16Pa ninteesh jum ca nan'ateesh jayu ca ninachesh'ôcji ja vatishjajavat pa'na ca 

nichaaj. 

17Pa lhechesh pa vanqu'eyjatsjan pa yit'esh: —Yit'esh avenna cava chiyi'sesh'e: ‘Na 

yijpôyich lheya t'alhjavat'eesh lhacôm'a napi yie' na cotsjaat’; lhan'e avaatsheelh pa 

lhjônelhch'e lhpa lhôvjôque' papi vancaclônjanjas.  , 

18Cavôque tpeeycheyesh japi vatcasinôc lhanvacles shi' japi vanqu'eyjatsjanesh pava 

lhfanishlhavach, pa yaychavalhjatey pa ca lhfanisheesh ca niclôn ja Jesús, lhayaash ti 

nijovayeshlhtapee, lhayaash ti yi'van ti acloj japi nivacle tamp'oyeshem pa t'ônash ti 

vanqu'eyjatsjan. 

19Vooy ti tulh'in pa tayshi ja yitsaat ja Jesús. 

Lhpa higoyuc nintaay pa vafshaam 
(Mt 21.20-22) 

20Meelh ti claafnalhu ti naashjop ts'ivee shta lhja higoyuc, pa yi'van ts'ivee ti 

vafshaam jum, yameshch'e pava lhfetatsiy. 

21Ja Pedro yivoych'e lhcachi' lhja higoyuc pa yit'esh: —Vanqu'eyjatsjan, a'va lhca 

higoyuc, lhpôfiyu can'ut, nôqueesh vafshaam jum. 

22Pa yicuulh ja Jesús pa yit'esh: —Ya aj ca acacueshelh ja Dios. 

23Eem ti yijô' ti jayeetshelh'a: Papu ca niyôjaa lhôn an'um ana utiyuc ca niteetsha 

lhôn: ‘¡Utiyuc, ay'e na lhôv'e' ca ecletsham na lhjôvcha’, côque ti lhech yit'esh ti 

ninvatcacuesh jum ti yamjateyshi pa lhcachi' ca nôveemshi, pa lhech yieemshi jayu ca 

lhech t'ônashtaja. 

24Lhan'e ca yit'eshelh'a, lhacôm'a pa ca aalhtajelhey, ya aj ca avatcacueshelh ca 

chinjutelh'ay, pa jaspa yieelhshiam jayu. 

25Meelh ca aalhtajelh pa avômjatelhemch'e pa lhfanishtajelh'ash papu ca 

nacôvfachitajelh, pa nôque lhjunash jaspa yivômjatelhch'eam jayu vitsha pa ca 

ninavooytajeeshelhch'e ja Atataelh yiey ja vôôs. 

26Jô pa ca niavômjatajeelhemch'e, pa tanca nivômjatelhch'eam vitsha pa ca 

ninavooytajeeshelhch'e ja Atataelh jan yiey ja vôôs. , 

Pa t'unaj pa Jesús 
(Mt 21.23-27; Lc 20.1-8) 

27Pa vapecleylhach'e ts'ivee ja Jerusalén. Pa meelh ti t'ôtaych'e ja Jesús ja 

vatishjanjavat, pa lhechesh ti namey japi vatcasinôc lhanvacles shi' japi 

vanqu'eyajatsjanesh pava lhfanishlhavach shi' japi lhanvaclesesh nitaôvclaseesh. 

28Pa niyôs pa yit'esh: —¿She t'e papi yiyôjiesh'a ti lhech afanish'avach? ¿She t'e papi 

yijut'ay pa unaj ti lhech afanish'avach? 

29Ja Jesús yicuulh vitsha pa yit'esh: —C'aniyôseshelh jayu vitsha pa ve'lha ya'clish; ca 

ascuulhtajelh, pa jaspa c'acuulhshelh jayu vitsha, pa janfaclelh'am jan jatôôlhsha ja 

yunajjop ti lhech yifanishyivach. 

30—¿She papi nichen ca Juan ti vancanajayan? ¿Lhech ja Dios, ja't'ajesha napi 

nivacle? Istaa ca asculheelh. 

31Pa lhechesh pa yaychavalhvatsham'in pa yit'esh ts'ivee: —Ca shtat'esh lhôn ti nichen 

pa Dios, pa niteetajeshjoo jayu ca shincuulh: ¿‘Ta t'e lhayaash ti niu'eshelha?’ 

32¿Ca shtat'esha lhôn ca nitô'lha napi nivacle ti nichen? Cavôque pa nijovayesha 

ts'ivee, lhayaash ti nijovayeshjulh japi yi'jop nivacle, lhayaash ti yit'esha japi nivacle 

ca Juan ti yijô' ti uj ti chiytôyjata pava ti vaclan. 

33Pa yit'esh ts'ivee ti yicuulh ja Jesús: —Ni'nastôyeshelh. Pa yicuulh vitsha ja Jesús pa 

yit'esh: —Pa tan t'em vitsha ca nifaclelh'am jan jatôôlhsha na yunajesh ti lhech 

yifanishyivach. 

Pa chiyovalheyjop atesha papi vatcumjayash lhavos niysisa 

(Mt 21.33-46; Lc 20.9-19) 

San Marcos 12 

1Pa lhechesh pa tasinôyc'oya ja Jesús japi lhech, yit'eshemc'oya pava yovalhemeyjop 

atesha pa yit'esh: —Ve'lha pa nivacle yit'iyjatch'e pava ôtjayetacuy lhanus pa 

nashclôfjop, tiish shta lhpa tinjôque t'ajuya pava ôtjayetas t'ic', yisnatshem shta pa 

tojquisham jpôyich papi yiclôvalh. “Pa yipiôyaneshch'e papi ôtjayetacuy lhavos, 

lhan'e lhavaatsha yichey paelh yitsaat. 

2Meelh ti yameyjop pa t'aplhu' ti yôquench'e pa ôtjayetachat, pa yichen pa ve'lha 

hcavo. Yicheney papi ôtjayetachat lhavos ca nichaaj pavan yivenchatesh. 

3Lhan'e papi lhech pa yiclônsham'in pa yichen atesha, ampa ca nichajchiyinesh. 

4Pa yichen shta paelhcha lhcavo; jô'tajesh pa lhech shita ti yiclônsham'in ts'ivee, 

yôôtjatesh'in pava utes, nich'alha yichen ti yivo'matansha'ne. 

5Pa yichen shta paelhcha lhcavo, pa lhech yiclôn ts'ivee. Pa nôque yie' pap'elh acloj 

papi yichentajey'in shta; papi lhech caaj papi yivo'matansha'ne shi' papi 

chiyclônsha'ne.  

6“Pa ve'lha pa mônlhee, lhech pa nitsopeesh lhaôs; pa lhech nijôôlha ti yicheney shta 

papi lhech, lhayaash ti yilheclôjtajesh ca nitanfunchay jayu.'7Meelh ti yi'van papi 

ôtjayetachat lhavos pa yit'esh lhôn ts'ivee: ‘Atalhunelh ca shtaclôn, lhayaash ti lhech 

nôque tcôyôjanesh jayu navôque, pa jaspa shtanvat'aesh jayu ca shtantcôyôôjtajesh 

casvaatsha. 

8Pa lhechesh pa t'acum'evatam ts'ivee pa yiclôn. Vooy ti vaf pa t'acum'ôcji ts'ivee ti 

yu'fach'ec'oya pa ôtjayetachat. 

9¿Ta t'e lhfanishlhavach jayu pa lhcaanvacle, yitsôt'ajesh pa ôtjayetachat? Pa lhech 

nachey jayu papi ôtjayetachat lhavos ca niclônsha'ne jayu, pa nijuta pap'elh pa 

lhavôtjayetachat. 

10“¿Naaclôvalhelhshi ajalh cavôque ya'clishay ti vani'sesh'e: ‘Lhja utej, lha yapun 

papi jpôyjey lhavos, yalhpan'e ti chiyan'e lhpa t'afcatoesh pa jpôyich. 

11Cavôque tô'lha pa Dios ti lhfanishesh, Cavôque shtavanchayesh, uj ti lhasnôyjes 

ninvôôtôyc'oya? 

12Pa tanlhatajem ca nôcfa ts'ivee, taj ti ts'ufiyeshem japi nivacle, lhayaash ti 

yitôyc'oya japi lhech ti lhech ts'ivee chiyit'eshem ca chiyovalheyjop atesha, pa istaa ti 

tayjop'in ts'ivee. 

Pa lhjunash ti chiycufay'ôcji pa chitsôt'ajesh 
(Mt 22.15-22; Lc 20.20-26) 

13Pa lhechesh pa yicheney japi fariseos shi' japi lhcavos ja Herodes, ca lhecha lhôn 

ts'ivee ca ninôôlhjônchatesh pa ca lhclisha ja Jesús. 

14Japi lhech yichey ja Jesús pa yit'esha: —Vanqu'eyjatsjan, tsitô'yelh'a ti yajatesh ti 

lhteesh pa yijô' ti Dios lhnôyish. ¿Tajulhey t'e ca chinjutey ja lhcaanvacle César pava 

pesoc? ¿Ja't'ajesha ca ama? 

15Ja Jesús yi'van tatsha pa lhjôtsôclônjayashesh pa lhaychavalhjayash pa yit'esha: —

¿Ta lhayaash ti lhanc'alhtantajelhyiy? Anchajeelhyiy lhpa tinshanja ca ja'van. 

16Pa nicha'jey lhja tinshanja, vooy jô lhech pa niyôsesh: —¿She t'e papi lhtaco nôque, 

shi' na lhey ti chiyi'sesh'e? Japi lhech yicuulh pa yit'esh: —Vooy ja lhcaanvacle César. 

17Pa yicuulh ja Jesús pa yit'esh: —Ajutelhem ja César pa ti yitsôt'ajesh ja César, vooy 

ja Dios ajutelhem nava yitsôt'ajesh ja Dios. Japi lhech nitôyiyjatesh ti yicuulh ja Jesús. 

Vatcôy'ôtsjayashesh pa lhneetshamjayash papi vafsha'ne 
(Mt 22.23-33; Lc 20.27-40) 

18Pa namey japi saduceos, japi lhech yit'esh ti ampa lhneetshamjayash papi vafsha'ne, 

japi lhech niyôsesh pa yit'esh: 

19—Vanqu'eyjatsjan, yi'sesh'ejoom ca Moisés ca nivaf lhôn pa nivacle ca vo'ya lhpa 

lhjaya ca mônlhaa ca ama shta papi lhcles, lhpa lhech isjop ca lhjayaeesh pa lhash'aa, 

jaspa nactsôyanem lhavaatsha pa lhchecla' pan vaf. 

20Pa caaj lhôn papi napu'yama lhtatvelheyech. Pan c'utsajesh ti lhjaya'tajesh, taj ti 

nintactsôyelh ti vaf. 

21Vooy lhpa ôsch'acche lhjayaesh shta pa ve'lha lhash'aa, taj ti nintactsôyelh shta, 

jaalhpa vaf atesha. Pa lhjayaesh shta paelh lhash'aa lhech lha lhjunashesh ti vaf shta. 

22Pa lhech lhjunashesh lhacôm'a papi napu'yama lhtatvelheyech ti lhjayastajesh, taj ti 

nintactsôyelhsha'ne, jaalhpa vafsha'ne atesha. Pa yojesh'esha'ne ti vaf vitsha lhpa 

ôsch'acche. 

23¿Pa ta t'e lhjunash jayu ca neetajchishamch'e lhôn? ¿She t'e papi yitsôt'ajshi jayu 

lhpa ôschacche, lhayaash ti tifesh'e papi napu'yama lhtatvelheyech ti lhjayasesh?  

24Pa yit'esh ja Jesús ti yicuulh: —Tôôlhjaneshelh ts'ivee, lhtôôlhshelha t'ejum ti 

naantôfaacshelh cava Dios lhasinôc shi' ja Dios t'unaj. 

25Eem ti meelh ca neetajchisham shita, pa tanca nitajayay t'ôyish'e, jô'tajesh ti tanca 

chinjayayan shta, nôôcpat'e ti lhjunashjulh japi ángeles yiey ja vôôs. 

26Jô'lhaa shita ca chiyichesh'e ca vatneetshamjayash jayu shta, ¿naaclôvalhelhshi ajalh 

ca lhqu'isjayanach ja Moisés ti yiyôjaa ja Dios ja Moisés ti yiey lhca yichesh 

c'utjaniyuc? Ti yit'esh: ‘Yalhech lh'Diosyish ja Abraham, lh'Diosyish shta ja Isaac, 

lh'Diosyish shta ja Jacob.’ 

27Ja Dios ni lh'Diosaesh papi vafsha'ne, lh'Diosesh jôcl'esh japi mônlhasha'ne; 

cavôque nacôjôseshelh jum.  

Pa vatyôjijat ya'sheshc'oya pav'elh 
(Mt 22.34-40) 

28Pa tac'uya ja ve'lha vanqu'eyjatsjanesh pava lhfanishlhavach, jô lhech jôqueey 

yipe'yeesh ti tavayshelhvanôcji ja Jesús jap'elh java yit'esh'in. Yipe'yeesh shta ja Jesús 

ti yivo'yeshch'e jum pa yit'esh ti yicuulh japi yic'alhtantaja, jô lhech jôqueey niyôsesh 

pa yit'esh: —¿Ta t'e yie' pa chiyashjatc'oya ti is lhacôm'a nava vatyôjijates? 

29Pa yicuulh ja Jesús pa yit'esh: —Ca vatyôjijat yash'apee cav'elh, nôque yich'e: 

‘Ach'anshelhyiy, Israel, na Lhcaanvacle cas Diosesh, ve'lha ti Lhcaanvacleesh. 

30Jô lhech Lhcaanvacle a'Diosshelh atanipjôclônshelha pa acachi' shi' pa asôc'ôclit shi' 

pa aychavalhjayash shi' shta pa unaj ca en.' Lhech cavôque ya'sheshc'oya cav'elh 

vatyôjijatesesh. 

31Pa nôque yie' caelh tavaych'e t'ônashch'ejulh: ‘En paelh avelh nan ajunash ti lhnen.’ 

Ampa caelhchaa ca na'shesh ca vatyôjijat'eesh ve'lheey cavôque napu'., 

32Pa yit'esh ja vanqu'eyjatsjanesh pava lhfanishlhavach ti yicuulh: —Yijô' 

vanqu'eyjatsjan, ti navô'yeshch'e jum ca lhteesh. Yijô' ti ve'lha ja Dios, ampa caelhcha 

ca Diosaesh ca lhjunashajulh. 

33Yijô' ca chintanipjôclônesh pa vatacachi shi' pa vataychavalhjayash, shi' pa vat'unaj 

ca chinen jum ja Dios; mônlheesh shta ca chinen pa vatvelh nivôôtjôneshch'e ti vanen 

papu, cavôque jôcl'esh ya'shesh ti is, a'lheesh pa vatcufayjat'eshjop ja Dios shi' pava 

chiylhônneemsham., 

34Ja Jesús yipe'ya ti tcajôyshaych'esha'ne java yit'esh'in, pa yit'esh ti yiyôjaa: —

Avaatsha t'ujaa ja Dios lhanvacleyash. Pa lhech t'aplhuqu'e pa ampapu ca nifiiyshem 

t'ôyish'e ca niniyôsesh. 

¿She t'e papi lhaôs pa Cristo? 
(Mt 22.41-46; Lc 20.41-44) 

35Meelh ti vanqu'eyjatsjan'ôcji shta ja Jesús ja vatishjanjavat, pa lhechesh pa 

tay'ôtsjanesh côque ya'clish pa yit'esh: —¿Ta t'e lhayaash ti yit'esh japi 

vanqu'eyjatsjanesh pava lhfanishlhavach ca lhô'sesh ja Cristo ja David? 

36Lhayaash ti lhavaatsha ja David ti tô'lhesha ja Espíritu Santo ti yit'esh cavôque 

ya'clishay: Yit'esha ja Lhcaanvacle ja Yinvacle: Vee'cum na yifayishey, vooy ca 

janamjatajey afoc japi nacôfachi pa lhech jan'eajop. 

37Lhech lhavaatsha na apee ja David ti lhqueyesh Lhcaanvacle, ¿pa ta t'e lhayaash ti 

chiytatayanesh'in ja David?  Acloj japi nivacle c'usemshi ti tach'ansha. 

Pa Jesús yiyôytana papi vanqu'eyjatsjanesh pava lhfanishlhavach 
(Mt 23.1-36; Lc 11.37-54; 20.45-47) 

38Pa yit'esh ja Jesús ti yeyjatsjan japi nivacle: “Anujumatsenelhjulh napi 

vanqu'eyjatsjanesh pava lhfanishlhavach, napi yen lhja pitej t'uyjatshiy, yen shta ca 

chinacju' ti chiyvan'e pa vatcasha'vat. 

39Jô'tajesh ti yench'een java vatc'oovtes java tavaya japi vanqu'eyjatsjan ti yie' pa 

vatvanqu'eyjatsjanjavat. Meelh ti tsaccun pa yench'een shta pava ya'shesh ti isis 

vatc'oovtes. 

40Japi lhech nijôclesh shta pava lhajpôyjey papi ôsch'acche pa yip'otajesh'e pavôque ti 

cajueshch'e ti t'aalh, ca tin'e niyijôa pa ca lhjunasha. Japi lhech lhfanishlhavach 

chiyequetsenesh jayu pa uj ti niysa' lhnivalhcheyash.” 

Lhpa lhtinshanja lhpa ôsch'acche 
(Lc 21.1-4) 

41Pa yi'sha'ne ja Jesús yi'jop lhja cajón chiyuqu'een pava pesoc, yiclôvalhesh japi 

nivacle ti yuqu'een java lhpesoc lhja cajón; caaj shta japi acloj acôsshisha'ne yuqu'een 

java acloj pesoc. 

42Pa nam shta lhja ôsch'acche ts'aclaay pa yuqu'e lhôn vitsha java napu' lhtinshanjay 

lhja cajón pava lhech niyijô'a ca natshaay. 

43Pa lhechesh pa tôney ja Jesús japi t'eyjatsjanjas ti yit'esha: —Yijô' ti jayeetshelh'a, 

anôque ôsch'acche ts'aclaay ya'shesh jum java yuqu'e lha cajón; 

44lhayaash ti lhacôm'a napi yuqu'een java lhpesoc ya'shem ts'ivee, pa lhan'e vitsha 

anôque java yuqu'e na yijpôclônem claa nava yivantaj lhet lha lht'ajô'jemch'e. 

Yit'esha pa Jesús pa vatishjanjavat ca chinvômjatsha'ne jayu 
(Mt 24.1-2; Lc 21.5-6) 

San Marcos 13 

1Meelh ti tayelh'ôcji ja Jesús japi t'eyjatsjanjas ja vatishjanjavat pa yit'esh ja ve'lha 

t'eyjatsjanach: —¡Vanqu'eyjatsjan, a'va nava utes shi' na jpôycheclaay! 

2Pa yicuulh ja Jesús pa yit'esh: —¿Lhavanelh navôque jpôyjey lhanôc? Navôque utes 

tanca mônlhaa pava ca naôvtajvatap'e ca piclôsa jayu, lhacôm'a ti yofalhsha'ne jayu. 

Pa chinôclit ca nujatajc'oya ca nôjtaj na nalhu 
(Mt 24.3-28; Lc 21.7-24; 17.22-24) 

3Pa lhechesh pa yich'apee lhja utiyuc pan yie' ja Olivochat, vanajulhjatshi jum ja 

vatishjanjavat ti yi'sha'ne. Pa lhech t'aplhuqu'e ti niyôs ts'ivee ti tsishaelh ja Pedro shi' 

ja Jacobo shi' ja Juan shi' ja Andrés pa yit'esh lhôn: 

4—Anfacleelhyam cum, ¿ta t'elhesh jayu ca navclan cavôque? ¿Pa ta t'e lhjunash jayu 

ca nôôc, jaspa chintôôysha ca navclantaj lhacôm'a cavôque? 

5Pa yicuulh ja Jesús pa yit'esh: —Ovalh ninacôjôsjatelh papu, anujumatsenelhjulh. 

6Lhayaash ti acloj jayu papi nam yit'eshlhavne jayu: ‘Yivaatsha ya Cristo’; papi lhech 

acloj jayu papi yicôjôsjat. 

7“Ca aya'tajelhjulh papi vatclônsha'ne, ja't'ajesha papi vatjumtivatjulh ca 

nivatclônsha'ne, ya aj ca anjova'yelhshi, lhayaash ti lhech lha lhjunash tatsha jayu; taj 

ti nilhecha ca ninaôclheeshc'oya jayu ca nôjeshch'e jayu pava nalhus. 

8Lhayaash ti vatjutsa' jayu ca nivatcôvfachi lhacôm'a java yitsates shi' lhacôm'a java 

vatcootsjativshay; na yie' jayu pa nayuuynayuych'e na cotsjaat, vaclan jayu shta pa 

yipcu' shi' pa vatayyasha lhanô'. Nôque lhjunash jayu yamjey ca nich'a nitôôlhtajesh'e 

pa aôytej jayu jum. 

9“Vooy avaatsheelh avôntôyitelh'in ca lhech lhayaashtaja, lhayaash ti chinachajelhey 

jayu pa lhanvacleesh papi vatvanc'ôcfajayte lhavos. Pa lhechesh pa chinachajelh'ôcji 

jayu pava vatvanqu'eyjatsjanjavtes, pa lhech chinaneshelh'e ca chinaclônelhsham'in 

jum, chinanôtitelhsha'ne jayu. Jô'tajesh ti chinavatsevatjatelh'e t'ajuyish papi us 

lhcaanvacles, taj ti ya'lhech ti tôlhyi', jaspa ats'ôôclhanitelha. 

10Lhayaash ti suyeshi jayu ca namey lhac'o' lhacôm'a napi yie' na cotsjaat cava Dios 

lhasinôc ca chinanfacleem. 

11Ca lhech lhayaashtaja ca anôôcfatajelhsha'ne ca chinachaajtajelhey pa lhcaanvacle 

vatvanc'ôcfajayte lhavo' pa ya aj ca atanapunshelh pa ca at'eshelh jayu, lhayaash ti 

caaj jayu ja Espíritu Santo tasinôyelh'am jayu. Nôque lhjunash ti tanca alhecheelh ca 

aclishayaelh pava ca eetajeshelh. 

12Pa lhech t'aplhu' jayu ca niclôn pa nivacle pa lhch'inish, shi' pa vatata yiclôn jayu pa 

lhaôs; papi vatacles tavacô'ya jayu papi lhnavot, jô'tajesh ti yiclônsha'ne jayu shta. 

13Chinacônitshielh'apee jayu jum, lhayaash ti lhanc'ashamyishelh lhayaash ti 

nafiyshelh'anôcji papu ca namjatajeshch'e cavôque ca nôjtajeshch'e na nalhu, pa lhech 

ti chiyilhjen jayu., 

14“Ca avanchaytajeshelh jayu lhôn pava vancasasinatsha'ne, cava lhech yit'esha 

lhapesh ja nivacle Daniel, chiytôyjata pava ti vaclan, ca nivatsavataj'e pa 

nichinteetajesh ca chinvatsavat'e (Papi yiclôvalhshi pa vatqu'isjayanach pa 

nivôntôych'e), pa lhechesh pa niclôtey pava uticuy papin yie' ja Judea. 

15Papu ca nivooytajeshjulh ca naôvtaj'apee pa lhajpôyich lhôtôjey pa tanca 

nit'eclet'esha'ne pa lhajpôyich, pa tanca nuyesh'ôcji shta pa lhajpôyich pa ca 

nôqueyshi. 

16Pa vooy papi apis ti yamey pa tavashay, pa ya aj ca napeclelhach'e lhpa t'uyjatshiy 

yiey pa lhajpôyich. 

17¡Yiya'lhavachis papi nivacche yitumasha'ne shi' papi vancafitsjansha'ne ca 

nivooytajesh pa lhech nalhu! 

18Jô'lhaa ti a'lhelh ca ya aj ca navooyshelhsham pa cloop pa aclôtsjayashelh jayu. 

19Lhayaash ti pava lhech nalhus vaclan jayu pa uj vatacshinjayash, ninavclan pa 

cat'elheesh yie' nôque cotsjaat pan t'aplhuqu'e ti nich'a yivclamjat ja Dios ja nalhu. 

Yamja navôque nalhus ti nichinantôfa'clesh pa lhech lhjunash, jô'tajesh ti tan ca 

ninôôc t'ôyish'e pa lhech lhjunash. 

20Jech, lhan'e ca nintiqu'inclinatasha'ne ja Dios pava lhech nalhus, pa tanca 

chinalhjentaj papu ca ve'lhaa. Taj ti teya ti caaj papi chivooyshi, papi lhech 

vooyshilhatam lhavaatsha ja Dios, pa jaspa ninunatsha'ne jô jayu pava lhech nalhus. 

21“Ca niteetajeshelh'a jayu papu: ‘A'va, nôque Cristo’, ja't'ajesha ca niteetajesh ‘A'va, 

naum Cristo’, pa ya aj ca ueshelha. 

22Lhayaash ti caaj jayu papi tanôôlhjônchatesh jayu ca Cristocla, ja't'ajesha papi 

nivacle tanôôlhjônchatesha'ne jayu ca nivanqu'eyjatsjansha'ne ti nichinvancha'yesh pa 

cat'elheesh. Lhech papuque nôclit jayu pava ninvôôtôyesh, ve'lheeshey ti yitô'yish 

ts'ivee, taj niyijôa cavôque lhfanishesh, jaspa vancacôjôsjatesh jayu, yeneshch'een 

jayu papi isissha'ne chiyvooyshi ca nicôjôsjatesh. 

23Jô'lhaa ti anujumatsenelh'avach jum; avan ca ajaalh lhapa jatatômjalheshelh'a 

nôqueesh ti janfaclelh'am. 

Pa lhjunash pa lhatpecjayashshicham pa Nivacle Lhô'sesh 
(Mt 24.29-35, 42, 44; Lc 21.25-36) 

24“Pa meelh ca namtajeyshi pava lhech nalhus ca nôjtajeshch'e pa uj vatacshinjayash, 

pa yie'jop jayu ca nimac na jumcuclaay shi' na jive'cla tanca pjumtseja t'ôyish'e,  

25nava catiis nicôtch'esha'ne jayu, shi' pa t'unaj na vôôs nayuuynayuych'e jayu.  

26Pa lhechesh pa chinvanjulh na Nivacle Lhô'sesh ca naôvtajshi lhpa vôse' ca 

ninatajeshicham pa uj t'unaj shi' pa lhasnôycheyash. 

27Pa lhechesh pa nanchen japi lh'ángeles, nicheney ts'ivee nava yitshatjulh lhavimis ca 

nivoomey pant'ajôôj papi vooyshilhatam nitôlhesh'e lhtaas na cotsjaat pa 

namjeylhac'o' shta na vôôs. 

28“Atôôlhshelha lhja higoyuc ca ovalhelheyjop nan lhjunash ti meelh ti tits'iysha'ne 

pava lht'oy pa isc'oya pava lhsashay ti tôlhshi', pa lhech pa natôyjatelha ti yujeey ca 

yincôp'eesh. 

29Pa lhech ajunasheeshelh ca avantajelh lhacôm'a cavôque ca navclantaj, pa 

natôyjatelha jayu ti shalhac'oya jum na Nivacle Lhô'sesh. 

30Yit'esh ja Jesús: —Yijô' ti jayeetshelh'a ti nich'alhanitay napi yie' na cotsjaat ca 

navclantaj lhacôm'a cavôque jayeesh'in na. 

31Nôjeshch'e jayu na vôôs shi' na cotsjaat, lhan'e nava yiclishay pa tan ca nivôôm. 

32“Cavôque pa ca lhc'aplhutaja pa lhnalhu ca navclantaj, ampapu ca nitô'ya, vena ti 

nintô'ya japi ángeles yiey na vôôs, nintô'ya shta na Lhaôs. Ve'lha ja Lhtata ti yitô'ya 

pa t'aplhu' jayu. 

33“Avôntôyitelh'in jum, yajateesh ca a'lhelh, lhayaash ti ninatô'yelha pa ca t'aplhua ca 

navclantaj cavôque. 

34Nan lhjunash pa nivacle ti tojey pa ti t'ajuyshi jayu; pa yiyôjiesha papi lhcavos 

pant'ajôôj pava yicumjatch'een ti yinujumatsenjayanesh. Pa vooy pa lhashi lhavo' pa 

yit'esha ca novalh'apee jum. 

35Ovalhelh'atapee jum, lhayaash ti tanca anchava'yelhjulh jan yitsôtajesh na jpôyich 

ca natpectaj. Ama lhapesh ca nam ca nich'a nit'eysheytaj pa vôtôjôj, ja't'ajesha ca 

claafnalhutaja; 

36secl'esh ca meelh lhôn ca yalhalhaa ca ninamtajelh'a, ca ya aj ca 

nicôjôseshelh'atsham'in ca amôelhch'esha'ne. 

37Nava jayeetshelh'a nôqueesh, jayeetshema shta lhacôm'a nap'elh: Ovalhelh'atapee 

jum.  

Chitanachanesh pa Jesús ca chinclôn 
(Mt 26.1-5; Lc 22.1-2; Jn 11.45-53) 

San Marcos 14 

1Napu' java nalhus tavaya pa pascua, ja t'aplhu' ti chivatc'usinatesh'in java yucuvec ti 

ninôveyshi pa yicap'ofiyanshi. Pa lhechesh ti tanaychavalhtajesh pa ca lhfanishaesh ca 

niclôn ja Jesús japi vatcasinôc lhanvacles shi' japi vanqu'eyjatsjanesh pava 

lhfanishlhavach. 

2Pa yit'esh ts'ivee: —Taj ti ya aj ca shtavoyjatesham ja chivatc'usinatesh'in, lhech ca 

nisuyiyan napi nivacle.  

Lhpa ôcjeclô yip'aclanshi pa vatshachivo pa Jesús 
(Mt 26.6-13; Jn 12.1-8) 

3Meelh ti yie' ja Jesús ja Betania, yie' ja lhajpôyich ja Simón, jan tashtôtaytaj lhapesh. 

Yie' ts'ivee ja vatsaccunjavat, lhechesh pa nama ja Jesús lhja nivacche, lhjô lhech 

nicha'jesh ja vatshachivo tô'lha ti chiyisnatesh pava nardocuy, jô lhech ti t'un'e jum ti 

chitcashaya. Pa yôflitesh'apee lhja lhashiy pa yôtsiy'apee ja lhshatech ja Jesús. 

4Pa caaj japi nivacle yisuyiyan'in ts'am pa yit'eshvatsham'in: —¿Seec ca chinclôqui 

atesha ca vatshachivo? 

5Lhan'e ti ninatcasha'yesh jô, yashtaj'apee pava trecientos denarios, pa lhechtaja ca 

chintiseshch'e napi ts'aclaaysha'ne. Pa lhechesh pa yitsô'yeeshem'in ts'ivee lhja 

nivacche.  

6Taj ti yit'esh ja Jesús: —An'ateelh; ¿ta lhayaash ti lhtsô'yeeshelhem'im? 

Yivo'yeshch'e na apee na lhfanishyish. 

7Vooy tanca nitayelh'ajop'in jayu papi ts'aclaaysha'ne, pa atiselh'in avaatsheelh ca 

eetajeshelh. Lhan'e yivaatsha pa tanca yajateesh ca yielh'ajop'in jayu. 

8Lhayaash ti t'e pa ca lhaya'shayish lha ôcjeclô, tôtômjalheshyic'oya pa yivafi jayu ti 

yôtsiyyitapee ca t'ajuya. 

9Yijô' ti jayeetshelh'a: Yamey lhac'o' jayu na cotsjaat cava isis ya'clishay ca 

chinvanqu'eyjatsjanesh. Pa lhecheesh pa chinfacleshch'e jayu shita na lhfanishlhavach 

anôque nivacche, pa lhecheesh pa chiyaychavalheshch'e jayu côque.  

Pa Judas vanc'oyanjaney pa Jesús 
(Mt 26.14-16; Lc 22.3-6) 

10Pa lhechesh pa tanu' ja ve'lha Jesús t'eyjatsjanach, tô'lha japi doce t'eyjatsjanjas, jô 

lhech lhey Judas Iscariote. Lhech jô lhech yichey japi vatcasinôc lhanvacles, lhech ti 

yijuta jayu ja Jesús. 

11Meelh ti yipe'yeesh japi lhech ja Judas pa nishamesh ts'ivee jum, pa nifaclem ts'ivee 

pava pesoc ca nishayanesh jayu. Lhan'e ja Judas pa yaychavalh'in pa cat'elheesh ca 

isa'jop ca nijuta japi lhech. 

Pa lhtsaccunjayash pa Lhcaanvacle 
(Mt 26.17-29; Lc 22.7-23; Jn 13.21-30; 1 Co 11.23-26) 

12Meelh ti vaclan ja nalhu ti chivatc'usinatesh'in lhpa yucuve ti ninôveyshi pa 

yicap'ofiyanshi jan t'aplhu' ti pascuaesh, ti chituj pa tashinshtaj. Lhechesh lhôn ti 

yit'esh japi t'eyjatsjanjas: —¿Ta t'e ca chinôvesh'eac'oya ca chinasnatesh'am pa vatôc 

t'ajuya pa Pascua? 

13Pa lhechesh pa yichen japi napu' t'eyjatsjanjas pa yit'esha ti yiyôjaa: —Meeelhsham 

na yitsaat, meelh ca amtajelhsham pa lhcuteshelh jayu pa ve'lha nivacle vat'acjuesh 

lhpa lhôjque. Lhech jô lhech avoelhch'e. 

14Meelh ca amtajeshelhey ja jpôyich ca nuytaj'ôcji, pa aniyôseshelh jan yitsôt'ajesh ja 

jpôyich pa at'eshelh: ‘Yit'esh'ay ja Vanqueyjatsjan: ¿Ta yie' pa jpôyich jôveshelh'ôcji 

jayu napi yeyjatsjanjas ca jatujelh'e pa tashinshtaj, pascua t'ajuya?’ 

15Pa lhech nivalce t'apayelhaam jayu pa uj jpôyich. Yiôcji tatsha pava vatc'oovtes 

vayuy'e ts'ivee; lhech pa lhech asclanelh'ôcji yic'oya. 

16Pa yichvatich'e japi t'eyjatsjanjas. Meelh ti yamjam ja uj yitsaat pa vacutesh pa 

nivacle pan t'ônasha ja Jesús ti yiyôjeesha ts'ivee. Pa lhechesh pa tatômjalhech ts'ivee 

pa tashinshtaj, pascua t'ajuya. 

17Vooy ti tulhey pa yamelhey ja Jesús japi doce t'eyjatsjanjas ja jpôyich jan 

chiyisclanem'ec'oya. 

18Meelh ti yielh'e japi t'eyjatsjanjas ja vatsaccunjavat ti tsaccunelhch'e, pa yit'esha ja 

Jesús: —Yijô' ti jayeetshelh'a, ve'lha jayu na tôlhelh'atsham nan jaytsaccunelh 

nôqueesh, tsifac jayu. 

19Pa lhechesh ti'ma pa yitacshinvatsham'in japuqueey, pa ve'lha ts'ivee ti 

yit'eshvatsham'in: —¿Yalhech t'ejum? Paelh yit'esh shita: —¿Yalhech t'ejum? 

20Pa yicuulh ja Jesús pa yit'esh: —Ve'lha na lhech tôlhelh'atsham a'doceelh, nan 

javancufanshelh na titech. 

21Jô lhôn yamey jayu na Nivacle Lhô'sesh pa lhavafi, lhayaash ti lhech t'ônashch'e 

cava vani'sesh'e; taj ti ¡shiyalhavach na nivacle nan nifac jayu na Nivacle Lhô'sesh! 

Na lhech tajulhtajemey ca ya aj ca nanvat'aj lhapesh. 

22Meelh ti tsaccunch'e pa t'acum'e ja Jesús lhja yucuve pa t'a'lhey pa Dios, pa nôcôsshi 

pa yit'esh ti tiseshch'e japi t'eyjatsjajas: —Acumelhjulh; ca atujelh nôque yisjan. 

23Pa t'acum'e shta ja t'iyôjatshiy pa t'a'lhey shta pa Dios, pa vatlhiseshch'e pa 

yiyôjisha'ne lhacôm'a. 

24Pa yit'esh shta: —Cavôque yivoyey tô'lha na nich'a chiype'ya' cavan nitônemsha'ne 

papi acloj.  

25Yijô' ti jayeetshelh'a, ti niyit'esh t'ôyish'e ca yiyô'ji lhpa lha' lhpa ôtjayetayuc; 

c'ayô'lhashi pa nich'a ôtjayetaj t'i' ca namtajeyjop ja nalhu yiey ja Dios 

lhanvacleyash. , 

Pa Jesús nifac ti vantanesh jayu pa Pedro 
(Mt 26.30-35; Lc 22.31-34; Jn 13.36-38) 

26Meelh ti tifeshch'e pa t'aclaach pan yôclôjeshey pa Dios pa yichfach'ee ts'ivee, 

yicheyvatich'e lhja utiyuc yie' ja Olivochat. 

27pa nôyishi ti yit'esha ja Jesús japi t'eyjatsjanjas: —Nôque tulh t'astayelh'am'in jayu 

alhacôm'aelh; lhayaash ti lhech t'ônshch'e cava vani'sesh'e ti yit'esh: ‘Jaclônc'oya jayu 

pa lhavoesh pava tashinshtas, secl'esh ca nicatsôn'in.’ 

28Vooy ca janeetajchisham shta pa jatôtômjalhelhey'ac'oya jayu ja Galilea., 

29Pa yit'esh ja Pedro: —Ca lhech lhayaashtaja ca nit'aastaytajem'in jayu lhacôm'a 

napuque, pa ya vooy tanca lhech yijunasha jayu. 

30Pa yit'esh ja Jesús ti yicuulh: —Yijô' ti jayeesh'a, nôque tulh, jôjjeclay tanca 

napueesh ca nit'eyshey pa votôjôj, pa pu'janaaesh jayu ti lhteetsha jayu ca 

niantôfa'clayish. 

31Lhan'e ja Pedro pa lhetipa ti tasinôy'in pa yit'esh lhôn: —Apasha ca 

chinasclôn'atapee ti tanca vantan'ash'in. Lhech lha t'ônash'in jap'elh. 

Pa Jesús t'aalh ti yiey pa vatcôvjiyanjavat Getsemaní 
(Mt 26.36-46; Lc 22.39-46) 

32Pa yamey ts'ivee ja vatcôvjiyanjavat lhey Getsemaní, lhechesh pa yit'esha ja Jesús 

japi t'eyjatsjanjas: —Nôque amônlhaaelh'e ca veelh'ech'esha'ne, jôquey jayu naum ca 

jayaalh yivaatsha. 

33Pa vooy ja Pedro shi' ja Jacobo shi' ja Juan yaôychi, yamey pan yiesh'e jayu ti t'aalh. 

Pa yalhatajesh ti nicha'vayey ti nijovayshi, pa nincont'aj shta. 

34Pa yit'esh ja Jesús: —Pa yisôc'ôclit yitacshin'in jum, yamja jayu pa yivafi. Nôque 

amônlhaaelh'e avaatsheelh, pa ovalhelh'atapee. 

35Lhan'e ja Jesús tiqu'in'esh ti tac'uy, pa lhech yie' ti t'acjatsuyshicham pa t'a'lhey pa 

Dios pa yit'esh: Ca at'eshyiyaam ca ninaashyijop atesha nôque yijunash. 

36Pa yit'esh shta —Tata, ampa avenna t'ôyiy ca avijatan avaatsha; anashjatyijop atesha 

anôque vat'iyôjatshiy; taj ti tanca nitôlhyi pa ca yit'esh, a'vooy ca nitôlh'a avaatsha. 

37Pa lhech tôlh'e ti vapecleylhach'e japi yivôm'e, pa yi'van ti yimôqu'esha'ne; pa 

yiyôjaa ja Pedro pa yit'esh: —Simón, ¿lhamô'? ¿Ama ca amuc'acum ca ovalh'atapee? 

38Ovalh'elh'atapee, a'lhech vitsha, secl'esh ca ninameelh'a pa ca nafaycutelh. Yijô' ti 

t'untaj'in pa vatsôc'ôclit lhshayc'u, vooy pa vat'asjan amesh. 

39Pa vapecleylhach'e shta pan yiesh'e ti t'aalh, lhetlhataj pa t'ônash'in. 

40Meelh ti tapecleylhach'e japi lhech, pa yicôjôsesham'in ti yimôqu'esha'ne shta, 

lhayaash ti tapoojqu'esha'ne lhtôsjey pa lhanjôti. Pa t'eesh'in pa ca niteesh ca nicuulh 

ts'ivee. 

41Pa chinch'e pa vapecleylhach'e shta pa pu'janaesh ti'ma pa yit'esh ti yamey: —

Aneelhchishamch'e ti lhapa cajuqu'e ti lhamôelh. Nôqueesh pa nulhjôqu'eselh. 

Nôqueesh lhapa yameyjop na t'aplhu' ti chiyjutey jayu na Nivacle Lhô'sesh japi 

sasch'e lhavos. 

42Aneelhchishamch'e ca shnôquelh'in, lhayaash ti lhapa shalhajulh na 

vanc'ôyanjanyiy. 

Chiychaaj pa Jesús pa vanôôcfa 
(Mt 26.47-53; Lc 22.47-53; Jn 18.2-11) 

43Jôjjeclay mônlheesh ti tasinôy'in ti namac'oya ja Judas, jan tô'lha japi doce, 

tanaôycheelh japi acloj lhcavos japi vatcasinôc lhanvacles shi' japi vanqu'eyjatsjanesh 

pava lhfanishlhavach shi' japi nitaôvclaseesh ti lhcaanvaclesesh. Japi lhech yichaaj 

java clesatas shi' java lhac'uc. 

44Yit'esh lhôn ja facjanaj ti yiyôjaa japi tanaôycheelh: “Asclôvalhshelh viinsha, jô 

lhech ca jafintaj, pa lhecha jô lhech ôcfeeelh pa acha'jelh.” 

45Meelh ti yujaa ja Judas ja Jesús pa yit'esh: —¡Vanqu'eyajtasjan! Pa lhayishlhee ti 

yifin. 

46Pa lhechesh pa t'acum'evatam japi nivacle ti yôcfa'. 

47Ve'lha ja Jesús t'eyjatsjanach nitsooji ja lhclesataj pa yifa'shey lhacfe' ja lhcavo ja uj 

lhcaanvacleesh japi vatcasinôc. 

48Pa yit'esha ja Jesús ti yicuulh japi nivacle: —¿Lhasjônelhch'e pa vôncaclônjanaj ti 

chivooy, lhanchajeelhyijop nava aclesatas shi' nava ac'uclelh ca ats'ôôcfeelh? 

49Java nalhus ti jôvelh'atshiin avenna, lhasvanelh'in ti javanqu'eyjatsjan'ôcji ja 

vatishjanjavat pa niats'ôôcfeelh jô lhechesh. Eem tane ti jaspa yôfisch'e cava 

vani'sesh'e. 

50Pa lhechesh pa yicla'lheesh japi t'eyjatsjanjas pa yiclôt'in ts'ivee. 

51Ve'lha ja nich'ayech voqu'eetsham ja Jesús, jô lhech tsishashi lhôn pa lhclôvat ti 

tavuuyshi. Lhech jô lhech t'acumet'esh ts'ivee shta. 

52Lhan'e jô lhech pa tatjôcleem lhavach yivô'mem pa lhclô'vat, pa tsi'shaan ti 

vacumajc'oya. 

Pa Jesús vatsevat'e t'ajuyish papi lhcaanvacles 
(Mt 26.57-68; Lc 22.54-55, 63-71; Jn 18.12-14, 19-24) 

53Yicha'jey ts'ivee ja Jesús ja uj lhanvacleesh japi vatcasinôc. Lhech tayesh'eva'ne 

lhacôm'a japi vatcasinôc shi' japi nitaôvclasaesh lhcaanvaclesesh shi' japi 

vanqu'eyjatsjanesh pava lhfanishlhavach. 

54Lhan'e ja Pedro pa t'aplheemch'een ja Jesús ti yijoqu'esha'ne, pa yamey ja lhajpôyich 

ja uj lhcaanvacle, yitsavalhey japi t'afayjop pa itôj pa yieelhjop. 

55Pa vooy japi vatcasinôc lhanvacles shi' jap'elh lhcaanvacles tanch'anjayesh pa 

ya'clish. Japi lhech vo'tajemey pa ca natmeneshlhavach ja Jesús pa jaspa isa'emjop ca 

nitôyôjijanesh ca chinclôn; taj ti ampa ca nitôôysha ts'ivee pa ca natmeneshlhavach ja 

Jesús. 

56Aclôj japi yinôôlhjônchatajesh ja Jesús pa ca lhfanishalhavach, taj ti 

ninvo'yeshvatjulh ts'ivee na t'ônasheshvatc'oya. 

57Pa netshamch'e japi t'ajôôj jô, japi lhech yinôôlhjônchatajesh ja Jesús pa ca t'ônasha 

ca ninvoyeeshch'e pa yit'eshvatsham'in: 

58—Jape'yeeshelh na lhech ca'na ti yit'esh: ‘Jayeesh ca javômjatsha'ne na 

vatishjanjavat na chiychenesh pa vatpôcôôt ti nich'a chiyisnatesh, pa yisnatajesh 

yivaatsha paelh camcleesh ti tanca chinchentajesh pa vatpôcôôt, pu'janataja pava 

nalhus ca yivaclhit.’ 

59Taj ti jôjjeclay nit'ônashaeshch'evatjulh pava yeetajeshvatsham'in. 

60Pa lhechesh pa nitshaam ja uj lhanvacleesh papi vatcasinôc pan yi'shi lhcachivat 

jap'elh. Jô lhech yit'esh ti yiyôjaa ja Jesús: —¿Pa na aculhch'e t'em napi nafacleshch'e 

pa ajunash ca'na? 

61Lhan'e ja Jesús nincuulh. Pa yiyôjaa shta jô lhech vatcasinôc lhanvacle pa yit'esh: —

¿Yijô' ti alhech a Cristo, Atataesh pôque uj ti chiyôclôjey? 

62Pa yit'esh ja Jesús ti yicuulh: —Jech, ya lhech. Lhavanelh jayu na Nivacle Lhô'sesh 

ca naôvtajey lhfayish ja Dios jan uj ti t'un'in, jô'tajesh ti nacheyshicham jayu lhpa 

vôse' tô'lha na vôôs. 

63Pa lhechesh ti yic'asteshlhtapee lhpa t'uyjatshiy jô lhech lhanvacle japi vatcasinôc pa 

yit'esh: —¿She t'e taj peelh ca suyeeshi ca nanfaclelhch'e pa lhjunash nôque? 

64Shtape'yeeshvatam nalhch'e nôque ti yiclôqui pa Dios; ¿ta jôque lhteetshelh vitsha? 

—Pa lhechesh pa vatculhesh ts'ivee lhacôm'a ti yit'esh: Chinclôn jayu nôque. 

65Cavôque pa yivanch'een pap'elhcha, pa lhechesh pa t'ach'iych'een lhtaco ts'ivee, pa 

nijooylhach'e ti yip'ooj'e lhtaco ja sivôclôlhayeech pa yit'ijôjqu'een lhtaco ts'ivee, pa 

yit'esh: —¡Navooy ca esh'ôcji ajaalh napi nat'ijôj'in! Jô'tajesh japi lhcavosesh japi 

lhcaanvacles ti yit'ijôjvatam ja Jesús. 

Pa Pedro vantanesh ca ninantôfa'cleesh pa Jesús 
(Mt 26.69-75; Lc 22.56-62; Jn 18.15-18, 25-29) 

66Lhan'e ja Pedro shichaam pa yie', lhechesh ti lhech nach'e' lhja lhcavoque japi 

vatcasinôc lhanvacle. 

67Yichey japi yi'jop pa itôj, pa meelh ti yishi' lhtô'vat ja Pedro pa yit'esha ti yiyô'jaa: 

—Alhech avaatsha shta lhtanôycheelhsha'neen ja Jesús, Nazaret lhavo'. 

68Lhan'e ja Pedro pa vantanesh pa yit'esh: —Ninastôfa'clesh na apee na lhech, ey na 

ca nastôyc'oya cava lhteetajeshyi. Pa lhechesh pa yichfach'ee ja Pedro. Pa t'eyshey 

ti'ma pa votôjôj. 

69Pa nam shta lhjô lhech vatcavoque pa yit'esha japi lhech vatsavat'ech'e: —Nôcôyi 

ana tanaôycheelhsha'neen shta jô lhech. 

70Mônlheesh ti vantanesh ja Pedro. Pa chinch'e atesha pa niyôstaj shta japi yielhjop ja 

itôj pa yeetajesha: —Yijô' t'emna jô ti a'lhech lhavoqu'esha'ne na Jesús; lhayaash ti a 

Galilea avo', nintaastay lhech ca asinônyash. 

71Pa lhechesh lhôn pa vatpôfiyuin ja Pedro pa yit'eshlhavne: —Ninastôfa'clesh napee 

na lhech nivacle lhtsiôstajeshelh'in. 

72Meelh ti napuesh ti t'eyshey pa votôjôj. Pa lhechesh pa yivoych'e lhcachi' ti'ma ja 

Pedro pan yit'eshem ja Jesús ti yit'esh: ‘Jôjjeclay tanca napueesh ca nit'eyshey pa 

votôjôj ca p'alhaa jayu ca pu'janaaesh ca avaantanyish.’ Cavôque yaychavalhch'e ja 

Pedro pa yapjayan'in 

Pa Jesús chiyan'e' t'ajuyish pa Pilato 
(Mt 27.1-2, 11-14; Lc 23.1-5; Jn 18.28-38) 

San Marcos 15 

1Meelh ti claafnalhu pa yivo'yeyc'oya pa t'onasheshva'ne japi vatcasinôc lhanvacles, 

vatpeya'shelh japi vanqu'eyjatsjanesh pava lhfanishlhavach shi' japi nitaôclasaesh ti 

lhcaanvaclesesh ca nôcfa' ts'ivee ja Jesús pa nicha'jey ja Pilato. 

2Jô lhech Pilato niyôsesh ja Jesús pa yit'esh: —¿A'lhech alhcaanvacleesh napi judíos? 

Pa yit'esh ja Jesús: —Yiey can ônashesh avaatsha. 

3Pa lhechesh pa niclantajchishamch'e java yinôôlhjônchatajesh ts'ivee ca lhclishaya 

japi lhech vatcasinôc lhanvacles. 

4Pa vapecla shta ja Pilato ti niyôs ja Jesús: —¿Pa na aculhch'e napuque? A'va, nava 

matas nafaclesh pa ajunash'in lhapesh. 

5Ja Jesús ninteesh t'ôyish'e ca nicuulh; cavôque pa yistanjatesh pava ca 

naychavalhemey ja Pilato. 

Pa Jesús chitculhjanesh ca nivaf 
(Mt 27.15-31; Lc 23.13-25; Jn 18.38—19.16) 

6Meelh lhôn lhapesh ti chivatc'usinatesh'in pa pascua, pa tayôjijanesh'in ja Pilato ca 

chinuqueesh pa ve'lha nivacle ti vanôôcfataj, jô'lhaa ti vatjutsa' ti niyôsesh japi nivacle 

japi yit'esh ca nitanuqueesh. 

7Lhech t'aplhuqu'e lhôn ti vanôôcfa ja ve'lha nivacle, lhey Barabás, shi' papi 

tanefenelh, jô lhech nivacle vôncaclônjanajesh. 

8Pa lhechesh pa nôjeychisham japi nivacle ja Pilato pa yiyôjeesha ca nuqueeshem ja 

ve'lha lhatcumet'esh, lhayaash ti yameyjop pa t'aplhuin ti lhech lhfanishesh'in. 

9Pa lhechesh pa niyôsesham ja Pilato japi nivacle pa yit'esh: —¿Lhteetshelh ajalh ca 

chinuqueeshelh'am na Lhanvacle napi judíos? 

10Lhayaash ti yitô'ya ti yijuctsenesh atesha japi lhech vatcasinôc lhanvacles, lhechin 

tôlh'ejop ti vanôôcfa. 

11Lhan'e japi vatcasinôc lhanvacles pa yimatsenshaan ti yiyôjeesha japi nivacle ca 

nilhechiyan jôcl'esh ja Barabás, ca nit'aalhsha ja Pilato ca nitanuqueesh lhavaatsha. 

12Pa tasinôy shita ja Pilato pa yit'esh: —¿Ta ca yifanisheesh nôque nivacle nan 

aqueyshelh judíos Lhanvacle? 

13Pa yachajeshjulh ti yicuulh ts'ivee pa tôneshvatsham'in japi nivacle pa yit'esh: —

¡Aclônesh'e lhpa cruz! 

14Pa yit'esh ja Pilato ti yicuulh: —¿She ajalh pa lhivalhelha jayu nôque? Pa lhechesh 

pa yijô' pa yisitsenesh pa yit'eshts'ivee: —¡Aclônesh'e lhpa cruz! 

15Ja Pilato yit'esh ca nishamitjat japi acloj nivacle japi yitsôyinjop, jaspa tayôjijanesh 

ja Barabás ca chinuqueesh. Pa lhan'e ja Jesús pa tayôjijanesh ca chinc'ôn'in, 

mônlheesh shta ti yijutey japi lhcavos pa lhech ti yiclônesh'e lhpa cruz. 

16Japi c'afoquelhay yichajey ts'ivee ja Jesús yiey ja lhc'o'vat japi lhcaanvacles, ja lhey 

Pretorio. Pa lhechesh pa tônejop lhacôm'a japi lhcavos. 

17Pa lhechesh pa yuyjach'e lhja t'uyjatshiy yuc tsômivay, yisnatshem shta java 

c'utjanis pa yic'ôcliyanesh ts'ivee. 

18Pa lhechesh pa yit'eshvatsham'in ti yicju'taj: —¡Istaa ca chinacju', judíos Lhanvacle! 

19Yiclônesh'een lhshatech pa lhac'ujop sise, yiclôqui ca nanvacleyan jum lhôn ti 

t'a'lha. 

20Meelh ti nicôtsit'esh ts'ivee pa lhfanishesh ti yiclôqui ts'ivee ti niclanemshi shta lhja 

vat'uyjatshiy yuc, pa vooy java yitsôt'ajesh t'uyjatshiyis pa yuyjach'e shta. Pa lhechesh 

pa yichaajfach'ec'oya lhpa cruz ca niclônesh'e. 

Pa Jesús chineshchisham lhpa cruz 
(Mt 27.32-44; Lc 23.26-43; Jn 19.17-27) 

21Pa lhechesh pa vacutesh ts'ivee ja ve'lha nivacle lhey Simón, Cirene lhavo', lhô'sesh 

ja Alejandro shi' ja Rufo. Jô lhech nivacle nich'a tayshi ja tavashay, lhech jô lhech 

chiyimaj'e lhpa cruz ti tilhô'jem cum ja Jesús. 

22Pa yamjatey ts'ivee lhja utiyuc lhey Golgata, côque lhey: Vatshacheshi. 

23Pa lhechesh pa yiyôjayantajshi pa ôtjayetas t'i' yicshenjatajeshem pa mirra, taj ti 

ninyô'ji ja Jesús. 

24Vooy ti yivaclhitesh ts'ivee ti yiclônesh'e lhja cruz; pa yicheneshjop java 

vatqu'isjayanjas ti tanaatsjulhesh ts'ivee java t'uyjatshiyis. 

25Lhapa tojqu'etsham na jumcuclaay (nan yie' las nueve) ti vacalhesh ti yiclônesh'e 

lhja cruz. 

26Vani'sesh'e shta lhja cruz pan tamenesh ti chiyclôn, nôque yich'e': “Na Lhanvacle 

napi judíos”. 

27Lhtinclônchefasesh ja Jesús japi napu' nivacle vancaclônjanjas, ve'lha ja tavayey 

lhfayish, vooy jaelh tavayey lhch'amiyish. 

28Pa nôque lhjunash ti yôfisch'e ti yit'esh cava vani'sesh'e ya'clishay: “Lhavaatsha 

chiyjônch'e papi vôncaclônjanjas.”  

29Japi nivacle naashjop'in jan yiesh'echisham lhja cruz ja Jesús. Japi lhech yit'esh 

coyoyoy java lhshatjes pa yit'esh ts'ivee: —¡Mu! Ta ca yijôa pa ca ajunasha, lhteesh 

avenna ca avômjatsha'ne na uj vatishjanjavat ca pu'janaa nalhus ca avaclhit shta.  

30Anilhjen avaatsha nôqueesh, at'esh ca anayjatesh lha cruz ca anacha cotsjaat shita., 

31Lhech lha t'ônasha japi vatcasinôc lhanvacles shi' japi vanqu'eyjatsjanesh pava 

lhfanishlhavach ti yit'eshvatsham'in: —Yiyoych'een pap'elh ti yefen ninilhjen ca'na 

nôqueesh. 

32Nôque yit'eshlhavne: Cristo, Israelh Lhanvacle, ninach ca a'na cotsjaat, clet'ey ca 

shtavanesh pa lhjunash, ca jaspa tanca shtacacutajesh. Jô'tajesh japi 

chineshelhchishamch'e vatjuulh java cruz ti yijuvanesh'in ts'ivee. 

Pa lhavafi pa Jesús 
(Mt 27.45-56; Lc 23.44-49; Jn 19.28-30) 

33Meelh ti yujee lhnalhcachivat, pa lhechesh ti vaclan pa tulhitaj, nash'apee lhacôm'a 

na lhech'e cotsjaat, yamja ti tanjuyshicham na jumcuclaay. 

34Pa meelh ti tanjuyshicham na jumcuclaay pa tônesh'in ja Jesús ti yit'esh: “Eloi, Eloi, 

¿lama sabactani? (côque yich'e: “Yi Dios, yi Dios, ¿ta lhayaash ti lhtayyijop?”) 

35Meelh ti yipe'yach'e cavôque japi vatsavatch'e lhavôôj pa yit'esh ts'ivee: —Pa', 

ach'anelh'in, tôney ca Elías. 

36Pa lhechesh pa vacumaj ja ve'lha nivacle, t'acum'e ja vôcjôcli yitc'anat jô pa 

yic'ôcjôjiin ca nivayshi, pa lhechesh pa yijucjujam lhja lhac'ujop sise pa 

yijutsheychisham ja Jesús ca nifinjayaneshch'een. Jô lhech nivacle yit'eshema ja 

Jesús: An'ateelh cum shtovalhcaelhc'oya ca Elías ca natajeyshicham viinsha ca 

nanclantajesh'e lha cruz. 

37Lhan'e ja Jesús pa ve'lheesh ti tafshiy shta pa vaf ti'ma. 

38Pa lhech t'aplhuqu'e ti yic'assham lhcachivat ja sivôclôclhayeech, chip'oojvatjulh ja 

vatishjanjavat, tôlheshey lhôtôj pa yamja cotsjaat. 

39Meelh ti yi'van ja c'afoquelhay lhanvacle pa lhjunash ti vaf ca Jesús, pa yit'esh:  —

Yijô' côque nivacle ti Dios Lhaôs. 

40Caaj shita japi nivacche toseyjop ti novalheshey'in; japi lhech nivacche lhech lhja 

María Magdalena, shi' lhôj'elh María, lhja lhamimi ja Jacobo ja taôvclajesh, shi' ja 

José, shi' lhja Salomé. 

41Lhech japi lhech voqu'esha'ne lhapesh ja Jesús ti yiey ja Galilea, jô'tajesh ti 

t'acumem'in shita ts'ivee. Pa nôque yie' jap'elh voqu'eetsham ja Jesús ti yicheychisham 

ja Jerusalén. 

Chiyp'o'e pa Jesús 
(Mt 27.57-61; Lc 23.50-56; Jn 19.38-42) 

42Meelh ti palha nuut, yivo'yesham pa nalhu ti yisclanvatsham pava yijuyjata pa 

vatc'usiyash'in, jô lhech nalhu tavaya pa nalhu ti chit'ichay. 

43Pa ve'lha ja lhcaanvacle, lhey José, Arimatea lhavo', jô lhech tô'lha japi 

tanch'anjayesh pa ya'clish, jô'tajesh ti vatjumtaa vitsha pa Dios lhanvacleyash. Lhech 

jô lhech vatfiyitey jum ja Pilato ti yicheshey ti t'a'lha ca Jesús lhavu'vat ca nijutey. 

44Nitôyiyjat ja Pilato ti tpeeychayesh ti vaf tatsha ca Jesús, pa lhechesh pa t'a'lhey ca 

nachey jô lhech c'afoquelhay lhanvacle, pa niyôsesh ca yijôa ti vaf ca Jesús. 

45Meelh ti nifaclem ja c'afoquelhay lhanvacle ti apis ti vaf ca Jesús, pa jaspa 

yivashanem ja Pilato ja José ca Jesús lhavu'vat. 

46Jô lhech José tcashayeyjop pa uj sivôclôclhayeech clim, pa niclanesh'e shta lhja cruz 

ca Jesús pa yiclôpjalheshch'e pa sivôclôclhayeech clim. Pa lhechesh pa yanch'e' lhja 

lhanjôquec'oya papu ti vaf yishi' lhja utiyuc, pa tayôjijanesh shta ca chint'uey lhja uj 

utej ca chinp'oojey ja lhashiesh. 

47Lhan'e lhja María Magdalena shi' lhja María, José lhamimi, yiclôvalhesh ja chiyan'e' 

ca Jesús. 

Pa lhneetshamjayash pa Jesús 
(Mt 28.1-10; Lc 24.1-12; Jn 20.1-10) 

San Marcos 16 

1Meelh ti nôjeshch'e ca nalhu ti chit'ichay pa tcashayey ca vatshachivo lhja María 

Magdalena, shi' lhôj'elh María, lhamimi ja Jacobo, shi' lhja Salomé, tcashayeyjop ca 

nip'aclaneshch'e ca Jesús. 

2Meelh ti yameyc'oya ti nich'a nalhu, palha vacha' na jumcuclaay, ti yamey ts'ivee ja 

lhanvalheech ja Jesús. 

3Pa yit'esh ts'ivee ti yich'e' ja nôyish; —¿She t'e papu ca nayjat'ejoom lhja uj utej 

yishi' ja lhashi ja lhanvalheech? 

4Meelh ti yovalhey pa yivan ts'ivee lhpa uj utej ti p'alha ti tay'e lhpan 

chip'otajesheyshi. 

5Meelh ti yuych'e ts'ivee ja nivalhech, pa yalhalha ti yi'van ja ve'lha nich'ayech ti 

yi'sha'ne, pitej lhja t'uyjatshiy clim, tavayey lhfayish ts'ivee pa yiesha'ne; pa 

nijovaytajem ts'ivee. 

6Jô lhech yit'esh ti yiyôjaa: —Ya aj ca anjova'yelh'in. Lhavôtajelhey t'ejum ja Jesús, 

Nazaret lhavo', jan chiyclônesh'e lhja cruz. Taj ti apis ti netshaam jô lhech, ampa ca 

nôque nôv'e'. A'va ca anovalhelhey na chiyantaj'e. 

7Taj ti istaa ca mapeclelh nôqueesh, pa anfacle'lhem japi t'eyjatsjanjas shi' ja Pedro, pa 

at'eshelha ti tôtômjalhelhey'ac'oya ja Galilea; pa lhech avanelh'e, jan t'ônashelh'a 

canumlhu. 

8Tôlh'e ts'ivee ja nivalhech ti vacumajvatich'e, lhayaash ti nijovayvatsham'in jum, 

ts'anananvatsham'in shta. Jô'tajesh ti ampapu ca nanfacleem pa'na, lhayaash ti 

nijovayshi ts'ivee. 

Pa Jesús tanôclitem lhpa María Magdalena 
(Jn 20.11-18) 

9Meelh ti nich'a nalhu ti yameyc'oya, lhechesh ti nich'a netshaam ja Jesús, vatjutsaesh 

ti tanôclitem lhja María Magdalena, lhja yisa'semfach'ee lhapesh pava napu'yama 

tsich'es. 

10Lhjô lhech yichey nôqueesh ti nifaclemch'e japi tanaôycheelh lhapesh ja Jesús, japi 

lhechin yitacshinch'e, jô'tajesh ti yôyanch'e ts'ivee ja Jesús. 

11Japi lhech tpeeycheytajesh ti mônlha shita ja Jesús, nifactajem lhja María 

Magdalena ti yi'van shita, taj ti yicacuesh ts'ivee japi lhech. 

Pa Jesús tanôclitem papi napu' t'eyjatsjanjas 
(Lc 24.13-35) 

12Pa ve'lheesh tanôclitem shta japi napu' t'eyjatsjanjas ti yichey ts'ivee paelh yitsaat, 

taj ti tanu'jamc'oya pa nich'a lhjunash. 

13Japi lhech yayjatesheytaj jap'elhcha pa nifactajemch'e ts'ivee java nich'a yaya'esh, 

taj ti mônlheesh ti tcacujanesh. 

Pa Jesús yiyôjiesha papi t'eyjatsjanjas ca nivanqu'eyjatsjanesh cava lhasinôc 
(Mt 28.16-20; Lc 24.36-49; Jn 20.19-23) 

14Pa yôjesh'esha'ne ti vatvanjiyinesh japi once t'eyjatsjanjas ti yich'e' lhavôôj ja 

lhtsaccunjavat, pa lhech t'aplhuqu'e ti yiyôjeeshaan pa lhcacujayash ts'ivee shi' pa 

t'unjaniyash pava lhcachic, lhayaash ti ninuesha ts'ivee japi lhech nifactajem'in ti apis 

ti netshaam shita. 

15Yit'esh ti yiyôjaa: “Otaayshelhch'e lhacôm'a na cotsjaat ca avanqu'eyjatsjaneshelh 

cava isis ya'clishay, atifshelh'e lhacôm'a napi yiey na cotsjaat. 

16Papu ca ninatcacujantaja ca ninaytaj shta, lhecha pa chinalhjen jayu, lhan'e vitsha 

papu ca natcacujantaj pa lhech jayu pa tancômclôyesh pa itôj. 

17Cavôcôyi chiyjutey jayu papi ninatcacujansha'ne jaspa ninôôclheesha jayu ts'ivee ca 

nitsetôntajop jayu shita ca nisaastajfach'ee pava tsich'es, jô'tajesh ti nitasinôyesh pava 

nich'ac ya'clishay. 

18T'acumesh'e jayu pava lhpôcôtôy pava tosis, ca niyô'tajshi shta ts'ivee pa vatfetaas 

ninc'amônlhay, taj ti tanca nivômjat ts'ivee; ca nôclôjtaj'apee pava lhpôcôtôy papi 

aôytesvatsham'in pa nivatsjanchatsha'ne jayu.  

Pa Jesús vapecsham pa vôôs 
(Lc 24.50-53) 

19Tifeshch'e atesha cavôque ti yit'esh'in, pa yalhatajesh ti ch'ayash ti nitshaam ja 

Lhcaanvacle Jesús, ti yicheychisham pa vôôs pa yie'sha'ne pa lhfayishey pa Dios. 

20Lhan'e japi t'eyjatsjanjas pa t'ôta'yesh cava isis ya'clishay ti vanqu'eyjatsjanesh 

ts'ivee, taj ti nintonch'esha'ne ja Jesús yits'ayanshem cava lhclishay, pava nitsich'eeesh 

papu ca nitô'yish ca navclanjat. Amén  

San Lucas 

San Lucas 1 

Yasinôyanjop'in 

1Acloj papi nôyôjeshch'ejoom nava matas ti yit'esh pava ti vaclan ti yijô'. 

2Nôque lhjunash ti yeyjatsjanesh papi yi'van lhacôm'a pan tôlh'ejop, shi' japi 

lhanvaclesesh cava ya'clishay. 

3Jalheclôjesh shta yivaatsha ca istajajop'am ca qu'isesh'e nava jasclansha'ne 

jayiôtsjanesh'in, ja yenach Teofilo. 

4Jaspa natô'ya jayu jum nava matas pan yie' pa yijô' ti apis ti chineyjatsjanesh.  

Nifac pa ángel ti nivat'aj jayu pa Juan Vatnayjayash lhavo' 

5Lhech t'aplhuqu'e ti lhcaanvacleesh pa Herodes ja Judea, ve'lha pa vatcasinô lhey 

Zacarías, tô'lha pa Abías. Lhjayaesh lhpa Elisabet, tô'lha pa vatcasinô lhey Aarón. 

6Lhech papi lhech napu' yivo'yeshch'e ti yie' t'ajuyish pa Dios. Yajatesh ti ninasnatesh 

pa sasch'e, lhayaash ti niqu'ishamesh lhacôm'a cava tayôjijanesh pa Lhcaanvacle shi' 

pava vanqu'eyjatsjanesh. Ampapu ca nivanesh pa sasch'e. 

7Taj ti ampa lhô'sa, lhayaash ti ôcts'ôtache lhpa Elisabet, pa jaalhpa c'utsjasesh 

atesha.  

8C'oya ti yamja vitsha pa Zacarías ti t'acum'een t'ajuyish pa Dios, jan lhnônashesh 

pap'elh lhcumjafas. 

9Pan lhfanishesh'in papi vatcasinôc ti yamjaan pa chit'alhey'in pa Zacarías. Pa 

yich'ôcji ja is lhtôvash pa Dios lhajpôyich pa yitse'clôlhey pan yichaaj acôjqu'e pa 

lhniish. 

10C'oya ti chitseclô'lha pan acôjqu'e pa lhniish, lhan'e papi yi'fach'ee pa t'aalh ts'ivee. 

11Pa yivanjiyinesh pa Lhcaanvacle pa lh'ángel pa Zacarías pa yie' pa vatfayishey pa 

chivatsavat'ejop'in pa ti chitseclô'lhaan. 

12C'oya ti yi'van pa Zacarías pa ángel, pa nitôyiyjat pa uj ti nijovayem. 

13Pa yit'esha pa ángel: —Zacarías, ya aj ca anjovay'in, lhayaash pa Dios ti yipe'ya pa 

alhjayash. A'va, lhja ajaya Elisabet lhactsôyan jayu, pa eyiyaneshelh jayu pa ô'sesh 

Juan. 

14Pa c'usaam'in jayu, pa lhanshamesh jayu shta. Pa acloj papi yic'usinat'in jayu shta ca 

nanvat'ajtaj; 

15lhayaash pa lhech aôs yiesh'e t'ajuyish pa uj t'unaj ja Dios. Ninyô'ji jayu pa 

cumjôtaj, p'alha jayu ca nôvji' pa Espíritu Santo ca mônlhatajshi lhpa lhavts'e' lhpa 

lhamimi. 

16Acloj napi Israel lhcles yachaja jayu pa Lhanvacle lh'Dios. 

17Pa Juan yinôyinjatlhavc'oya pa Lhcaanvacle, jaspa t'unjaniyashjulh shi' java 

lhfanishlhavach ja Elías, jô lhech chiytôyjata pava ti vaclan. Pa yisclaneemvatich'e 

papi vatanavôt shi' papi lhcles jaspa isisavatjulh. Pa nôquee papi ninatcajôyshaysha'ne 

yicajôyshiyanesh jaspa nanc'ashamsha'ne. Lhayaash ti tatômjalheshc'oya papu lhech 

jaspa natcuumjulh pa Lhcaanvacle., 

18Pa niyôsesh pa Zacarías pa ángel: —¿Ta ca lhjunasha ca yijô'a côque? Lhayaash ti 

palha niyataôvclaja, c'utsja' shta lhja yijaya. 

19Pa yicuulh pa ángel pa yit'esh: —Yivaatsha ya Gabriel, tsivayjatlhavne ja Dios. 

Tsitsichen'ay ca shtasinôy'in ca janôyôj'am jayu nava isis ayjates. 

20Taj ti nan lhjunash ti lhascacu'esh ca jayeesh'a pa aclishaclayech'esh jayu lhamjey 

jayu ca nanvat'ajtaj pa aôs. Côque yôfisch'eam jayu pa ca t'aplhutajaa. 

21Lhan'e papi nivacle yi'fach'ee tach'antajc'oya pa Zacarías pa nitôyeesh ti cletc'oya ti 

yiôcji pa vatishjanjavat. 

22C'oya ti nachfach'ee pa Zacarías pa sasjop ca nitasinôy; pa lhechesh pa yitaôysha 

ts'ivee ti caaj t'e pa yivan'ôcji pa is Dios lhajpôyich. Pa tasinôyjtaj'in taj ti 

clishaclayech'esh pa nôclit pava yeetajesh'in. 

23C'oya ti tifeshch'e pava lhnalhusesh ti t'acum'een pa vatishjanjavat pa Zacarías pa 

vapecley pa lhajpôyich. 

24Paelh nalhu pa lhechesh pa yituma lhpa Elisabet, pa ve'lhanôjesh jive'clas ti 

mônlhee pa lhajpôyich, pa yaychavalhey: 

25“Yisnateshyam pa Lhcaanvacle nôque jaspa tanca nitsapun t'ôyish'e nap'elh.”  

Nifac pa ángel ti nivat'aj jayu pa Jesús 

26Ve'lhayama pava jive'clas ti yicheney pa Dios pa ángel Gabriel pa ve'lha yitsaat 

yishi' ja Galilea lhey Nazaret, 

27jaspa t'ôtayey lhpa ve'lha lhutsja lhey María, pa lhechesh ti yitsjulhc'oya lhpa lhech 

ca lhjayaesh jayu pa José, pa lhech tô'lha pa David. 

28Yuyeyshi pa ángel yiey pan yie' pa yit'esha:  —¡Chinacjuay, ti uj ti chinôclôj! 

Yiajop ja Lhcaanvacle; t'asheshc'oya pap'elh ôcjeclô ti yijut'ay ja Dios pa is. 

29C'oya ti yi'van pa ángel, pa nijovaych'e pava nifaclem pa yaychavalhch'e pan 

lhnônash ti chiyecju'. 

30Pa lhechesh pa yit'esh pa ángel: —María, ya aj ca anjovay'in, lhayaash ti lhavan pa 

lhtants'aclanjayash ja Dios. 

31Nôqueesh natuma jayu pa nanvat'aj jayu pa aôs pa eyiyanesh jayu JESUS. 

32Uj jayu jô lhech; lhanquey jayu shita Dios Lhaôs pa uj ti yaashchisham. Vooy ja 

Dios yinvacleyan jayu pan lhjunash lhapesh pa ve'lha tôlhelh'e pa lhcaanvacle David. 

33Yajatesh jayu ti lhanvacleesh napi Israel lhcles, tan pa ca nôj'e pa lhanvacleyash., 

34Pa lhechesh pa yit'esha lhpa María pa ángel: —¿Ta t'e lhjunash jayu ca vaclanyam 

cavôque, lhayaash ti jôjjeclay amyam pa nivacle? 

35Pa yicuulh pa ángel pa yit'esh: —Yiatshi jayu ja Espíritu Santo ca namtaj'ay, shi' ja 

t'unaj ja Dios yaashchisham yip'oatapee jayu jan lhjunash lhpa vôse'. Lhe'naa ca 

isa'sha'ne pa taôvclaj ca nanvat'ajtaj, pa lhanquey jayu Dios Lhaôs. 

36Nôquee lhja avelhche Elisabet c'utsja' taj ti caaj jayu shta pa lhaôs; palha ve'lhayama 

jive'clas ti yituma, lhja lhanquey'in ôcts'ôtache. 

37Lhayaash ti ampa ca saseemjop ja Dios. 

38Pa lhechesh pa yit'esh lhpa María: —Nôque jôv'e lhcavoqueyish pa Lhcaanvacle. Pa 

Dios ca lhech lhfanishayish yiey can t'ônashch'e ca lhteesh. Pa lhechesh pa tayjop pa 

ángel lhpa lhech. 

T'ôtayey lhpa María lhpa Elisabet 

39Lhechesh pava nalhus ti yich lhpa María yifaclitey pa yitsaat yi'shi' lhcachivat java 

uticuy yiey ja Judea. 

40Pa yuyeyshi pa lhajpôyich pa Zacarías pa yecjueyshi shta lhpa Elisabet. 

41C'oya ti yipe'ya lhpa Elisabet lhpa María ti yicju', pa lhechesh pa p'ulhp'ulhshi pa 

lhaôs. Pa lhechesh pa yamqu'een lhpa Elisabet pa Espíritu Santo. 

42Pa yiyitesh pa t'ôjôj pa yit'esh: —¡T'asheshc'oya pap'elh ôcjeclôy ti yijut'ay pa is pa 

Dios, yiisiyan shta pa aôs! 

43¿Ta t'e yijunash, lhayaash ti namyi lha lhamimi pa Yinvacle? 

44Meelh ti c'apeya ti lhts'eecju pa tanachanyitshi pa yaôs ti nisham'in. 

45Anshamesh avaatsha ti naacacujanesh ti yôfisch'e jayu cava yit'esh'a ja Lhcaanvacle. 

46Pa yit'esh lhpa María: —“Pa yisôc'ôclit yôclôjesh pa uj t'unaj pa Lhcaanvacle. 

47Pa vooy pa yicachi' nishamesh pa Dios yi Lhavqu'ilhjenaj. 

48Lhayaash pa Dios ti yi'van yitsha ti jayits'aclay ti lhcavoqueyish, pa lhech nitôlh'e 

jayu ca nanshamyish yinjôt lhacôm'a papi nivacle. 

49Lhayaash pa Dios ti ampa ca saseemjop ti yisnateshyam nava ninvôôtô'yesh; pa lhey 

jayu pa lhech issha'ne. 

50Lhavaatsha yajatesh jayu ti tcavts'aclayesh lhacôm'a papi ninashjatc'oya. 

51T'unesh'in pa lhcumjayash ti yisnatesh; pa yash'apee papi vataanvacleyantajsha'ne. 

52Vooy papi vanunat chiyachajshicham, vooy papi ninunat chiyashjatchisham. 

53Nôquee papi caajem pa lhayipcu pa yapenjansha'ne, shi' papi acôsshisha'ne tanca 

ni'van pa'na ca nôvji' pava lhpôcôtôy. 

54Pa yefen pa Dios pa lhcavo Israel; lhayaash ti yitôych'e ti nich'a tcavts'aclayesh. 

55Lhech t'ônashesh ti nifaclem papi catsicchevot, t'ajuya pa Abraham shi' ti lhetlha 

lht'ajôôjjam jayu. 

56Lhpa María mônlheevatcop lhpa Elisabet ti pu'jana pava jive'clas, pa lhechesh pa 

vapecley pa lhajpôyich. 

Nivat'aj pa Juan Vatnayjayash lhavo' 

57C'oya ti yama pan t'aplhu lhpa Elisabet ti nivat'aj pa lhaôs. 

58C'oya ti tpeeycheyesh papi lhchifas shi' papi lhavelhavot pa yicheyvatich'e pa 

yicju'vatam, lhayaash ti yitôôysha ti yisnatshem pa Dios pa is. 

59Pa yachajeyc'oya shta ti pu'janayama pava nalhus ti tc'aeshva'ne shta, pa lhechesh pa 

yiseej clee pa taôvclaj; ti yeetajesh ca netônesh ca lheyfaa pa lhtata Zacarías. 

60Taj ti yicuulh lhpa lhamimi pa yit'esh:  —Am. Lhanquey jayu Juan. 

61Pa yit'eshvatam: —¿Ta t'e lhayaash? Ampapu napi ave'lheelhsham ca chinetônesh 

côque vatey. 

62Pa niyôsesh ts'ivee pa lhtata pa yinôôclhinitema pava yit'esh ti yeetajesh ca 

neyiyanesh. 

63Pa t'alhjanesh pa ve'lha vatvanqu'isjavat yiclô' t'iya pa yit'esh ti yi'sesh'e: ‘Lhey jayu 

Juan’. Nitôyiyjateshch'e lhacôm'a côque. 

64Tôcle'e pa tasinôy pa Zacarías pa lhechesh pa yôclôj pa Dios. 

65Lhacôm'a papi lhchifas nitôyiyjatch'e, nôquee papi yiey ts'ivee java uticuy 

lhalhech'e ja Judea, lhayaash ti chinfaclemch'e cavôque matas. 

66Pant'ajôôj papi namey'in ti yaya'esh pa ninayjatey lhcachi' pa yit'esh ti 

tay'ôtsjanesh'in: —“¿She t'e nôque taôvclaj? Lhayaash ti yiisiyan pa Lhcaanvacle. 

Pa t'aclaach pa Zacarías 

67Pa lhtata Zacarías, ujaam nôqueesh pa Espíritu Santo pa nifac pava ninôôlhjôney ti 

yiyôjiesha pa Dios, pa yit'esh: 

68Chiyôclôj pa Lhcaanvacle lh'Dios pa Israel, ti namjooyshicham na yitsôt'ajjooj, pa 

jaspa shinalhjensha'ne. 

69Nijutjooy pa ampa ca nintô'yeesh lhavqu'ilhjenaj. Jô lhech ve'lheelhch'e pa David. 

70Nôque nifac papi p'alha' isissha'ne chiytôyjata pava ti vaclan, taj ti nilhnashaaesh. 

71Nifac ti shinalhjenesh jayu papi nicasc'utsfasa shi' pant'ajôôj papi shincôvfachi. 

72Nifac ti tcavts'aclaych'e papi catsinavot, ca ya aj ca nantôvacluque pan is ti 

vatpeya'shelh. 

73Côque ninclôquiemch'e pa Dios ti nifaclem pa catsitata Abraham. 

74Nifac ti yilhjeneshjooy papi nicasc'utsfasa, pa jaspa tanca shtanjova'yesh catsitapee 

ca shtacuumtajem'in. 

75Shtanvoyeshemch'e jayu jum pa is ca shtacuumtajeshem'in yinjôt pa 

casmônlhajayash. 

76Na yaôs, lhanquey jayu yitô'ya pava ti vaclan, lhcavoesh pa Dios ti yaashchisham. 

Vanôyinsha'nec'oya jayu pa Lhcaanvacle, pa yisclansha'nec'oya jayu pa lhnôyish. 

77Yitôyjata jayu napi yitsôt'ajesh pa lhnilhjenjayash shi' ca chinvômjatajemch'e pava 

lhsasch'e. 

78Lhayaash ti shinen lhe'naa ca natcavts'aclayjooj pa catsitata Dios, pa 

nijutjooyshicham na jumcuclaay t'ajuya ti nich'a nalhu. 

79Jaspa nicha'jem pa lhqu'isjuyaj papi yi'shi' pa tulh'e' shi' papi yi'shi' pa jpec vatvafi'. 

Lhech lhavaatsha ti shinamjatey pa nôyishesh pa vatcanoyash.  

80Pa vat'iychisham pa taôvclaj pa yunitjat pa Espíritu Santo. Ti pitej pa yie' pa cotsjaat 

ti ampapu ca nôv'e', yamjey pa nalhu ti yitôyjatlhavne papi nivacle Israel lhcles. 

Nivat'aj pa Jesús 
(Mt 1.18-25) 

San Lucas 2 

1Pava lhech nalhus yiyôjaa pa uj Roma lhanvacle lhey Augusto jaspa chiyitsjuulh 

lhacôm'a japi yiey ja lhcootsjat. 

2Côque vatjutsa'esh ti yitsjuulh jan t'aplhuqu'e ti lhcaanvacleesh'e pa Cirenio ja 

cotsjaat Siria. 

3Lhacôm'a ti vapecley'inc'oya pava lhavtsates jaspa lhech chinatsjulh'e. 

4Pa lhe'naa ti tay'e pa José ja yitsaat Nazaret ja Galilea, pa yichey ja yitsaat Belén 

lhalhech'e ja Judea, yiey jan nivat'aj'e pa David, lhayaash ti ve'lheelhch'e pa José pa 

David. 

5Yichey ja Belén jaspa chinatsjuulh jayu vitsha, tanaôycheelh lhpa lhjaya María taj ti 

p'alha ti yituma. 

6Yalhatajesh ti yijuuj ti yiey ja Belén, lhayaash ti yameyjop pa nalhu ti nivat'aj pa 

lhaôs. 

7Pa meelh ti nivat'aj pa vatjutsa' lhaôs pa tatsha ti yiclôpjalheshch'e pava 

sivôclôclhayjey, pa chiyanshi shta lhpa tashinshtaj lhtsaccunjatshi, lhayaash ti ampa 

ca nôv'e ts'ivee vaclaesh pa jpôyich. 

Papi ángeles shi' papi tashinshtas lhavos 

8Shalheema ja Belén papi tashinshtas lhavos yiclôvalh pava lhclôy tashinshtas ti 

tulhey. 

9Pa lhechesh pa nameyshicham pa ve'lha lh'ángel pa Lhcaanvacle pa vooy pa 

lhasnôycheyash pa Lhcaanvacle pa yitujat'apee papi lhech; pa uj ti nijovayshi ts'ivee. 

10Taj ti yit'esh pa ángel: “Ya aj ca anjova'yelh'in, janfaclelh'am na isch'e ya'clish, 

t'ajuya lhacôm'a napi yie' na cotsjaat jaspa nishamesh jayu: 

11Nôqueesh nivat'aj'e na lhavtsaat ca David ja a Lhavqu'ilhjenajelh avaatsheelh. Jô 

lhech Cristo Lhcaanvacle. 

12Chiyjutelh'ay ti chinavanjayinshelh, lhavanelh jayu ja taôvclaj ti 

chiyiclôpjalheshch'e pava sivôclôclhayjey, yijo'ôcji shta ja tashinshtas lhajpôyich.” 

13C'oya ti china ti yivan ts'ivee pa ve'lha ángel, acloj shta pap'elh ángeles tôlhshaam 

pa vôôs. Papi lhech yôclôj pa Dios pa yit'esh: 

14“¡Chiyôclôj ja Dios ti yichishamnee! ¡Chiisiyanvatjulh jayu napi yiey na cotsjaat 

napi yen pa Dios. 

15Yalhatajesh ti shan papi ángeles ti vapecley pa vôôs, pa lhechesh ti 

yit'eshvatsham'in papi tashinshtas lhavos: —Shnôquelhey ja Belén, jaspa shtavaney 

jayu pa chivclanjatjoom ti nifacjoom ja Lhcaanvacle. 

16Pa lhechesh pa tacumajeyvatich'e pa yi'van lhpa María shi' pa José shi' pa taôvclaj 

yi'shi' lhpa tashinshtas lhtsaccunjatshi. 

17C'oya ti yi'van, pa nifaclem pava yit'esha pa ángel. 

18Lhacôm'a papi tpeeycheyesh cavôque pa nitôyiyjach'e. 

19Lhan'e lhpa María yaychavalhch'e lhacôm'a cavôque matas, pa ninayjatey'in lhcachi' 

cavôque. 

20Pa vapecl'in papi tashinshtas lhavos pa t'a'lhey pa Dios pa yôclôjesh lhacôm'a pava 

matas pavan yivaney shi' pavan tpeeycheyesh, pa clamem pan lhnônash ts'ivee. 

Pa taôvclaj Jesús ti chiychajey pa vatishjanjavat 

21Yameyjop pava pu'janayama nalhus ti chiyseej clee pa taôvclaj, pa chiyeyiyanesh 

JESUS, lhech t'ônashem lhpa María pa ángel ti jôjjeclay nintuma. , 

22C'oya ti yameyjop pan t'aplhu' ti tsaccun'in yiey jan t'ônashch'e java lhayôjijates pa 

Moisés, pa chiychajey pa taôvclaj ja Jerusalén jaspa chinôclitem pa Lhcaanvacle Dios. 

23Lhech yifanishesh cavôque, lhayaash ti lhech t'ônashch'e java lhayôjijates pa 

Lhcaanvacle ti yi'sesh'e: “Lhacôm'a papi yilhavaycunsha'ne lhcles yitsjôy 

yivenchatesh pa Lhcaanvacle Dios”. 

24Yichey ts'ivee pa yichaaj pava lhcufayjates pa tisesh pa Lhcaanvacle, yiey can 

t'ônashesh java lhayôjijates: Napu' pava oftaas ja't'ajesha pava ofotas., 

25Yiey ja Jerusalén caaj pa ve'lha nivacle lhanquey Simeón. Pa lhech nivacle issha'ne 

jum, yajatesh ti t'a'lhey pa Dios. Pa vatjumteeshc'oya japi yiey ja Israel jaspa 

chinalhjensha'ne. Lhan'e pa Espíritu Santo pa yi'jop pa Simeón. 

26Apis ti yiyôjiesha pa Espíritu Santo pa yit'esh: Tanca avaf ca ni avantaja ja Cristo ti 

nichen jayu ja Lhcaanvacle. 

27Pa lhechesh pa yichey ja vatishjanjavat, pa nôque lhayashch'e pa Espíritu Santo; 

c'oya ti yicha'jey pa taôvclaj Jesús papi lhnavot ja vatishjanjavat, lhayaash ti 

yameyjop jan t'ônash ja vatyôjijat. 

28Pa lhechesh pa t'acum'e pa taôvclaj ti yiclôôp pa yôclôj pa Dios pa yit'esh: 

29Nôqueesh, Lhcaanvacle, tajulheyyam ca javafesh, lhayaash ti yameyjop na 

lhanfacleem na acavo. 

30Lhayaash ti yi'van nava yitôsjey na vatqu'ilhjenjayash, 

31ti lhasnatshem lhacôm'a napi yiey na cotsjaat. 

32Na lhech Lhavqu'ilhjenaj catisitajesh lhavaatsha jaspa nôclit'apee papi nilhchifasa 

japi Israel lhavos, yôclôj napi yiey na avtsaat Israel. 

33Pa José shi' lhpa lhamimi pa Jesús nitôyiyjatesh pava yipe'yeesh pa Simeón pa 

taôvclaj. 

34Pa lhechesh pa yit'eshem pa Simeón pava isis, pa yit'esha lhpa María, Jesús 

lhamimi: —Ovalhey, nôque taôvclaj chinôôclhanitajop napi Israel lhavos jaspa 

navanjayinshelh papi acloj nicôtch'esha'ne jayu shi' papi netshamch'e. Chiyanjop taj ti 

acloj papi yicônitshi jayu. 

35Nôque lhjunash'in jayu jaspa chitôyjata pava lhaychavalhjanôc pava lhcachic. 

Lhatjuya jayu avaatsha ca chintsefeeshtajeyshi pa asôc'ôclit. 

36Lhech yie' shta lhpa Ana chiytôyjatc'oya pava ti vaclan, lhôse pa Fanuel, lhalhech'e 

pa Aser. Lhapa c'utsja'. Lhjayaesh lhapesh ti lhutsja pa napu'yama pava lhnincôpesesh 

ti mônlheelhvatcop pa lhjaya. 

37Nôqueesh ochenta y cuatro pava lhnincôpes ti ôsch'accheesh. Nintay'ôcji ja 

vatishjanjavat, t'acumem'in pa Lhcaanvacle ti nalhu shi' ti tulh'in, ujesh ti t'a'lhey pa 

vat'ayipcuyan shta. 

38Lhech t'aplhuqu'e ti yiesh'e t'ajuyish lhpa Ana pa taôvclaj Jesús ti yijutey 

t'ishameesh pa Dios. Pa lhechesh pa tasinôyesh lhacôm'a pava chitach'aneshc'oya ca 

chinalhjenesh pa Jerusalén. 

Pa vapecleylhach'e pa Nazaret 

39Meelh ti nôjeshch'e ti yameyjop lhacôm'a java lhayôjijates pa Lhcaanvacle, pa 

vapecley ts'ivee ja Galilea lhech'e ja lhavtsaat Nazaret. 

40Vat'iychisham pa necjôôc pa yicheshchisham pa t'unaj, yicheshchisham shta pa 

lhcajôysha. Vooy pa Dios vats'ôe'.  

Yiey pa vatishjanjavat pa necjôôc Jesús yi'jop papi vanqu'eyjatsjan 

41Yinjôt pava yincôpes ti yichey'in papi lhnavot ja Jerusalén pan t'aplhu'in ti 

pascuaesh'in. 

42C'oya ti doce pava lhnincôpes pa Jesús, pa yichey ja Jerusalén yama pa yifayjanesh 

pa lhc'usiyashesh'in. 

43Vapecl'in ts'ivee ti nôjeshch'e pa vatc'usiyashesh'in, lhan'e pa necjôôc Jesús mônlhee 

ja Jerusalén. Lhan'e lhpa lhamimi shi' pa José pa nintô'ya ts'ivee ti mônlhee. 

44Pa yaychavalhtajeshch'e ca nôvji' papi lha'yavot. Ve'lha pa nalhu yitajeshch'e pa 

nôyish; pa vo'tajeysha'ne ca nôvji' papi lhavelhavot shi' papi nitôfaclelhvach. 

45Taj ti ninvan ts'ivee, pa tapecshey shta ja Jerusalén ti vo'tajeysha'ne.  

46Vooy ti pu'janach'e pava nalhus pa yivan'e ts'ivee yiey pa vatishjanjavat yi'shi' 

lhcachivat papi vanqu'eyjatsjanesh pava lhfanishlhavach, tach'ana jum ts'ivee pa 

niyôs'in shta. 

47Lhacôm'a pava yipe'yeesh pa nitôyiyjatesh ti ampava ca nastanc'oya pava 

niyôsesh'in. 

48Lhech t'e'lhesh ti yi'van pa yovalheyshi ts'ivee; pa yit'esha lhpa lhamimi: —Yaôs, 

¿ta t'e lhayaash ti lhech afanishelhyish? Na atata ya chi' shta uj ti javoolh'aysha'ne. 

49Pa lhechesh pa yit'esh pa Jesús: —¿Ta t'e lhayaash ti lhavoolhyiin? ¿Na 

antôyeshelhyi' ti yapitôjesh'in nava yiey na lhajpôyich ja Tata? 

50Taj ti nintôyc'oya ts'ivee pava yit'esha. 

51Pa lhechesh pa yichvatich'e pa vapecley ja Nazaret, yuesha tatsha, lhayaash ti 

yajatesh ti niqu'ishamem. Vooy lhpa lhamimi yiney lhcachi' lhacôm'a cavôque. 

52Pa lhechesh pa vat'iychisham pa Jesús pa yicheshchisham shta pa lhcajôysha, pa 

vats'ôe jum pa Dios. 

Pa Juan, Vatnayjayash lhavo', vanqu'eyjatsjan'e pa ampapu ca nôv'e' 
(Mt 3.1-12; Mr 1.1-8; Jn 1.19-28) 

San Lucas 3 

1Quince pava yincôpes ti lhcaanvacleesh pa Tiberio, lhcaanvacleesh'e yitsha pa 

Poncio Pilato ja Judea, shi' pa Herodes lhcaanvacleesh'e yitsha ja Galilea. Pa 

lhch'inish Felipe lhacaanvacleesh'e yitsha ja Iturea ve'lheelhch'e ja Traconite. Vooy pa 

Lisanias lhcaanvacleesh'e yitsha ja Abilinia. 

2Papi us lhcaanvaclesesh papi vatcasinôc pa Anás nôquee pa Caifás. Pa lhechesh pa 

yiyôjeeyshicham pa Dios pa Juan, lhaôs pa Zacarías, yiey ja cotsjaat ti ampapu ca 

nôv'e'. 

3Vooy pa Juan yichey ts'ivee lhacôm'a pava yitsates lhavôjqu'e ja tovôc Jordán pa 

yit'esha papi nivacle ca napecla pa Dios ca chinajayansha'ne ca jaspa 

chinvômjatemch'e pava lhsasch'esha'ne. 

4Cavôque yôfisch'e ti lhech t'ônashesh pa chiytôyjata pava ti vaclan lhey Isaías ti 

yi'sesh'e: “Chiypeya' pa t'ôjôj papi tavayey pa cotsjaat ti ampapu ca nôv'e', ti yit'esh: 

‘Asclaneelhsha'nec'oya pa lhnôyish pa Lhcaanvacle; pa atsôôtjatelhem shta pa nôyish 

lhaôs. 

5Pa chip'ojamsha'ne pava chitetjas, lhacôm'a pava uticuy shi' pava uticuy lhcles pa 

chinvoyjatvatjulhsha'ne jayu, pava nôyishay navapecshiin chintsôôtjat jayu; shi' pava 

nôyishay natshimtshim'ech'e pa chiyisclanch'e jayu; 

6pa yi'van jayu lhacôm'a papi nivacle pa lhnilhjenjayash pa Dios ti yijutey'. 

7Pa yit'esha pa Juan papi nachey ti yentaj ca chinajayan: “¡Ajôts'ôclônjanjaselh 

ajunashelhjulh pava tosis! ¿She papi lhpe'yeeshelh ti iseelhjop'am ca aclôtelhc'oya pa 

vatclôyitsjayash ti namelh'ay jayu? 

8Aniyitelh jaspa chinavanelh jayu ca atatvaych'aclajtajeshelh pava afanishelh'avach'in, 

ya aj ca aychavalhshelh'in nava acachiclelh ca at'eshelh: ‘Lhclesjooj pa Abraham', 

lhayaash ti jayeetshelh'a, pa Dios ca niteetajesh ca nôctsôyanem pava utes pa 

Abraham. 

9P'alha nôqueesh ti chiyanjop pa namach lhpa aacjiyuc lhtatsuc; pant'ajôôj pava 

aacjuy naacôsa pava lhay, pa chint'ôvôôs pa chinu'jam pa itôj.”  

10Pa lhechesh pa niyôs papi nivacle pa yit'esh'in: —¿Ta t'e yifanishelhyivach jayu? 

11Pa lhechesh pa yicuulhsham pa Juan pa yit'esh: —Papi caajem pava napu' 

t'uyjatshiyis, pa nijutey lhpa ve'lha papi amem jum; shi' papi caajem pa lhôc, pa 

nijutey shta papi ampa lhôcla. 

12Nameyvatich'e shta papi yivoyanesh pava lhpesoc pa lhanvacle pa yeetajesh shta ca 

chinajayan, pa niyôstajesh ts'ivee pa Juan pa yit'esh: —Vanqu'eyjatsjan, ¿Ta 

yifanishelhyivach jayu? 

13Pa yit'esha pa Juan: —Ya aj ca ashjatelh pava ca a'lhelha pava lhtônyôjijayeshelh. 

14Nam shta papi c'afoquelhay pa niyôsesh: —Yivaatsheelh, ¿Ta ca yifanishelhyivach 

jayu? Pa yit'esha ti yicuulh: —Ya aj ca ajôcjaneshelh pa'na, ya aj ca shta ca 

anjovatsjanelh avach papu ca jaspa acha'jelh pa'na; istaa ca anshameshelh pan 

t'ajô'jelhch'eam. 

15Lhan'e papi nivacle pa t'ôyesha ti yilheclôjtajesh ts'ivee pa Juan ca lhecha pa Cristo. 

16Pa yicuulhsham pa Juan pa yit'esh: “Yijô', yivaatsha ti c'anajayanshelh na yinôôt; taj 

ti nijoyich'esha'ne jayu pa ve'lha, lhavaatsha nanajayanshelh jayu pa Espíritu Santo 

shi' pa itôj. Lhech ya'sheshyic'oya ti t'un'in, nivanajulhjatsham shta ca nuqueemch'e 

pava lhavtes pava t'acfiyis. 

17P'alha ti yi'shi' lhpôcôt pa joquitaj jaspa yisclanshi jayu pa trigo pa venananshi' pava 

lhsashay. Pa yaclôpjuey jayu pa lhc'o'vat pa trigo, pa yu'jam jayu pava lhsashay pa itôj 

ninmac pa cat'elheesh. 

18Côque lhanfanash shi' pav'elh acloj vanqu'eyjatsjanesh pa Juan ti nifaclem pava isis 

vat'eeyjates papi nivacle. 

19Pa yiyôjeeshaan shta pa lhcaanvacle Herodes, lhayaash ti t'acutesh ti lhjaya'esh lhpa 

lhfacles'a Herodías. Lhpa lhech lhch'acfa pa lhch'inish Felipe. Yiyôjeeshaan shta 

pav'elh matas sasch'esha'ne ti lhfanishlhavach'in pa Herodes. 

20Ve'lheesh ti ujesh ti yisnatesh pa sasch'e: pa tayôjijanesh pa Herodes pa Juan ca 

chinchajey lhpa vatvanc'ôcfajayte. 

Pa lhnayjayash pa Jesús 
(Mt 3.13-17; Mr 1.9-11) 

21Vooy ti yinajayansha'ne pa Juan papi acloj nivacle, pa yie'jop shta pa Jesús ti 

chiynajayan; meelh ti t'aalh, pa tatc'aatsham pa vôôs. 

22Pa nacheyshicham ti vanajulhjat'apee pa Espíritu Santo pa vatjônch'e pa ofo, pa 

chiypeya' pa vat'ôjôj tavaysham pa vôôs ti yit'esh: —A'lhech avaatsha C'aôs qu'en 

jum; uj ti ts'isham'ash. 

Papi p'alha' tô'lha pa Jesucristo 
(Mt 1.1-17) 

23Pa Jesús yameyjop pa lhcumjayash ti treinta pava lhnincôpes. Chiylheclô'jesh ca 

lhô'sa pa José. Pa José lhô'sesh vitsha pa Elí, 

24lhô'sesh vitsha pa Matat, lhô'sesh vitsha pa Leví, lhô'sesh vitsha pa Melqui, lhô'sesh 

vitsha pa Jana, lhô'sesh vitsha pa José, 

25lhaô'sesh vitsha pa Matatías, lhô'sesh vitsha pa Amós, lhô'sesh vitsha pa Nahum, 

lhô'sesh vitsha pa Esli, lhô'sesh vitsha pa Nagai, 

26lhô'sesh vitsha pa Maat, lhô'sesh vitsha pa Matatías, lhô'sesh vitsha pa Simei, 

lhô'sesh vitsha pa José, lhô'sesh vitsha pa Judá, 

27lhô'sesh vitsha pa Joana, lhô'sesh vitsha pa Resa, lhô'sesh vitsha pa Zorobabel, 

lhô'sesh vitsha pa Salatiel, lhô'sesh vitsha pa Neri, 

28lhô'sesh vitsha pa Melqui, lhô'sesh vitsha pa Adi, lhô'sesh vitsha pa Cosam, lhô'sesh 

vitsha pa Elmodam, lhô'sesh vitsha pa Er, 

29lhô'sesh vitsha pa Josué, lhô'sesh vitsha pa Eliezer, lhô'sesh vitsha pa Jorim, lhô'sesh 

vitsha pa Matat, 

30lhô'sesh vitsha pa Leví, lhô'sesh vitsha pa Simeón, lhô'sesh vitsha pa Judá, lhô'sesh 

vitsha pa José, lhô'sesh vitsha pa Jonán, lhô'sesh vitsha pa Eliaquim, 

31lhô'sesh vitsha pa Melea, lhô'sesh vitsha pa Mainán, lhô'sesh vitsha pa Matata, 

lhô'sesh vitsha pa Natán, 

32lhô'sesh vitsha pa David, lhô'sesh vitsha pa Isaí, lhô'sesh vitsha pa Obed, lhô'sesh 

vitsha pa Booz, lhô'sesh vitsha pa Salmón, lhô'sesh vitsha pa Naasón, 

33lhô'sesh vitsha pa Aminadab, lhô'sesh vitsha pa Aram, lhô'sesh vitsha pa Esrom, 

lhô'sesh vitsha pa Fares, lhô'sesh vitsha pa Judá, 

34lhô'sesh vitsha pa Jacob, lhô'sesh vitsha pa Isaac, lhô'sesh vitsha pa Abraham, 

lhô'sesh vitsha pa Taré, lhô'sesh vitsha pa Nacor, 

35lhô'sesh vitsha pa Serug, lhô'sesh vitsha pa Ragau, lhô'sesh vitsha pa Peleg, lhô'sesh 

vitsha pa Heber, lhô'sesh vitsha pa Sala, 

36lhô'sesh vitsha pa Cainán, lhô'sesh vitsha pa Arfaxad, lhô'sesh vitsha pa Sem, 

lhô'sesh vitsha pa Noé, lhô'sesh vitsha pa Lamec, 

37lhô'sesh vitsha pa Metusalén, lhô'sesh vitsha pa Enoc, lhô'sesh vitsha pa Jared, 

lhô'sesh vitsha pa Mahalaleel, lhô'sesh vitsha pa Cainán, 

38lhô'sesh vitsha pa Enós, lhô'sesh vitsha pa Set, lhô'sesh vitsha pa Adán, lhô'sesh 

vitsha pa Dios. 

Tanc'alhtanchay pa Jesús 
(Mt 4.1-11; Mr 1.12-13) 

San Lucas 4 

1Pa Jesús ujaam pa Espíritu Santo, tapecleylhach'e ja tovôc Jordán, pa yicha'jey shta 

pa Espíritu pa cotsjaat ti ampapu ca nôv'e'. 

2Lhech yie' ti cuarenta pava nalhus pa namey pa tsich'e' pa lhey Satanás pa 

yic'alhtantaja. Lhech t'aplhuqu'e' ti ninatsaccun pa jaalhpa yiyipcun. 

3Pa lhechesh pa yit'esha pa tsich'e': —Ca a Dios Lhaôstaja pa ayôjaa lha utej ca 

yucuveaesh jayu. 

4Pa Jesús yit'esha ti yicuulh: —Yit'esh nava Vani'sesh'e: ‘Nive'lhaaey pa vatôc ca 

nimônlhanit jayu pa nivacle, vooy shta lhacôm'a cava Dios Lhasinôc’. 

5Pa lhechesh pa yitojôn'apee pa tsich'e' lhpa ve'lha yaashchisham utiyuc, lhech'e ti 

nôclitem lhacôm'a pa lhavtsateyish yiey na cotsjaat. 

6Pa yit'esha pa tsich'e': —Jajut'ay jayu lhacôm'a navôque vat'unaj. Pa c'ashjatesh jayu 

avaatsha nava yiey nôque cotsjaat. Lhayaash ti yits'ôtes navôque, lhe'naa ti 

tsicufayjayuesh ca tisesh papu. 

7Ca u'tajsha'ne acjatsuy ca aalhtajyi, pa natsôt'ajesh jayu lhacôm'a. 

8Pa yicuulh pa Jesús pa yit'esh: —Ayyijop, Satanás, lhayaash nava Vani'sesh'e ti 

yit'esh: ‘Acjatsuyshicham ca a'lhey pa Dios Anvacle, ave'lhan ca acu'mem'in’. 

9Pa lhechesh pa yicha'jey pa tsich'e' pa Jesús ja Jerusalén, pa yicha'jey lhôtôj ja 

vatishjanjavat pa yit'esha: —Ca a Dios Lhaôstaja, pa avatcôtjata cotsjaat; 

10lhayaash ti yit'esh nava Vani'sesh'e: “Pa Dios yichen'ay jayu papi ángeles pa 

vanujumatsen'ash jayu. 

11Pa natcumesh'ajulh jayu pava lhpôcôtôy pa jaspa tanca nivoomtan nava afoc nava 

utes. 

12Pa yicuulh pa Jesús pa yit'esh: —Yit'esh shta nava Vani'sesh'e: ‘Ya aj ca 

ac'alhtaneshem ja Anvacle Dios.’ 

13Pa nôque lhjunash ti ninvanjop pa Satanás pa caelhchaa ca lhfanisheesh ti 

yic'alhtantaja pa Jesús. Pa lhechesh pa tayjop. 

Pa Jesús tôlhesh'e pa lhcumjayash pa Galilea 
(Mt 4.12-17; Mr 1.14-15) 

14Pa Jesús ti vapecleylhach'e ja Galilea pa uj ti yamqu'een pa t'unaj pa Espíritu Santo. 

Pa chayshemlhach'e lhacôm'a papi yiey ja lhavôjqu'e ja cotsjaat. 

15Yeyjatsjan'ôcji java lhavanqu'eyjatsjanjavtes japi judíos, pa uj ti yôclôjesh lhacôm'a. 

Pa Jesús yie' pa Nazaret 
(Mt 13.53-58; Mr 6.1-6) 

16Yamey pa Jesús ja Nazaret, yiey pan yitônt'aj'e lhôn lhapesh. Pa nalhu ti 

chit'ichayshi pa yich'ôcji pa vatvanqu'eyjatsjanjavat, lhayaash ti yifayjanesh ti lhech 

lhfanishlhavach, pa neeshchisham java Vani'sesh'e pa yiclôvalhshi. 

17Chiyjutey pa lhqu'isjayanach chiyiclôpjalhch'e pa chiytôyjata pava ti vaclan Isaías. 

C'oya ti nucujam, pa yi'van jan yie' ja chiyi'sesh'e: 

18“Ja lh'Espíritu ja Lhcaanvacle yi'yitapee, tsiisnatsha'ne jaspa qu'eyjatsjanesh nanva 

isis ya'clishay papi ts'aclaaysha'ne. Tsitsicheney jaspa c'alhjenesha'ne papi nint'un'in 

pava lhcachic. Tsitsicheney jaspa janfacleem jayu papi vanôcfasha'ne pa jaspa 

nitanuqueeshch'e, jaspa novalhvatsham'in shta papi taclujuy; tsitsicheney jaspa 

qu'efenesh jayu papi chiycômclôquiin; 

19jaspa jasinôquiem jayu pava isis nalhus tô'lha pa Lhcaanvacle. 

20Pa lhechesh pa nachajva'ne pa Jesús pa vatqu'isjayanach pa yijutem pa lhavoesh pa 

vatvanqu'eyjatsjanjavat pa yi'sha'ne. Pa yovalheyvatam lhacôm'a papi yiôcji pa 

vatvanqu'eyjatsjanjavat. 

21Pa lhechesh pa tasinôy pa yit'esh: —Nôqueesh yôfisch'e nan t'ônashesh nava 

Vani'sesh'e pa lhavanelh nan chiychayjulh'in: 

22Lhacôm'a ti ninteetsha pa ca sasach'e pa Jesús, pa yiqu'imjatesh pava isisch'e 

lhclishay ti yit'eshema. Pa taniyôsesh ts'ivee: —¿Nilhecha t'e na lhaôs ja Jos'e? 

23Pa yit'esh pa Jesús: —Yijô' jum ti lhteetshelhyi jayu: ‘Vatcafetatsi lhavo', 

avatfetatsiyan’; lhteetshelhyi jayu shta: ‘Jaypeeycheashelh ti lhasnatesh'in pava matas 

yiey ja Capernaum, pa istaa ca asnatesh'e shta na natsôt'ajesh cotsjaat.’ 

24Pa lhechesh pa yit'esh'in: —Yijô' cava jayeetshelh'a lha'ma papi lhchifastaj ti 

tcavoyjulh jayu pa chiytôyjata pava ti vaclan. 

25Yijô' lhapesh papi acloj ôsch'acchey papin yie' na Israel jan t'aplhuqu'e' ti yi'shi' ja 

Elías chiytôyjata pava ti vaclan, c'oya ti pu'jana pana lhnincôpes ve'lhayama shta pava 

jive'clas nintaaj, pa uj ti yiyipcunsha'ne lhacôm'a papi lhchifas. 

26Taj ja Dios nincheney ja Elías lhpa ca ve'lhaa papi ôsch'acchey papi yie' ja Israel, 

vooy ti yie' ja Sarepta, shalhee'ma ja yitsaat Sidón. 

27Shi' shta pa lhjunash lhapesh na Israel acloj papi lhayyasheesh lhpa vatashtôtaj jan 

t'aplhuqu'e' ja Eliseo chiytôyjata pava ti vaclan, taj ti ampapu ca nalhjen papu lhech, 

vooy ja Naamán tô'lhey ja cotsjaat Siria. 

28Meelh ti yipe'yeesh lhacôm'a cavôque papi yiôcji pa vatvanqu'eyjatsjanjavat pa uj ti 

yaôytench'e. 

29Pa netshamch'e, pa lhechesh pa yayjatshi pa Jesús ja yitsaat, pa yicha'jey lhôtôj lhja 

utiyuc yie' jan yisnatesh'e ja yitsaat, pa lhechesh pa yeetajesh ca nuqu'etsham. 

30Taj pa Jesús yuyey ts'ivee lhcaavju vooy ti t'ônshi' pa yich. 

Pa nivacle yi'shi' pa tsich'e' 
(Mr 1.21-28) 

31Pa lhechesh pa yichey pa Jesús ja yitsaat Capernaum, yiey ja cotsjaat Galilea. Lhech 

yiesh'e ti yeyjatsjan papi nivacle pa nalhu ti chit'ichayshi. 

32Pa nitôyiesha papi yipe'yeesh pava yeyjatasjanesh, lhayaash ti tavijatayjulh pava 

yit'esh. 

33Yiey pa vatvanqu'eyjatsjanjavat pa ve'lha nivacle yi'shi' pa tsich'e', pa lhech yit'esh ti 

tônesh'in: 

34—¡Atsan'ateelh; ¿she pa lhnatshelhyiy, Jesús, Nazaret lhavo'? ¿Lhnatshelhyiy ca 

astifelhch'een? Tsitôfacl'ash: a'lhech a'issha'ne avaatsha, lhtô'lha pa Dios. 

35Yitsô'yeeyshi pa Jesús pa tsich'e' pa yit'esheyshi: —¡Ya aj ca ats'i'seey, ayshi nôque 

nivacle lhôvji'! Pa lhechesh pa yôôtjatesha cotsjaat pa nivacle pa tsich'e' yiey pa yie' 

pap'elh, pa lhechesh pa tayshi pa nivacle pa cano. 

36Nitôyiyjatch'e lhacôm'a pa yit'eshvatsham'in: —¿She t'e lhasinôc cavôque? Nôque 

nivacle yivijatanjulh pava tsich'es, ¡ti yayjatshi papi yi'shi'! 

37Pa Jesús ampa ca nichintasinôyiesh'e yiey pava lhavjôych'e pava chiy'e'. 

Pa Jesús yilhjen lhpa Simón Pedro lhcact'e 
(Mt 8.14-15; Mr 1.29-31) 

38Pa tay'ôcji pa Jesús pa vatvanqu'eyjatsjanjavat pa yuyeyshi pa lhajpôyich ja Simón. 

Lhan'e lhpa lhcact'e yijônsha'ne pa lhclôjut, pa chiyôji'ajop pa Jesús. 

39Pa t'ajuy'apee pa Jesús pa yiyôjaa pa lhclôjut pa shan. China pa netshaam pa 

lhechesh pa t'acumem'in. 

Pa Jesús yilhjensha'ne papi acloj aôytes'in 
(Mt 8.16-17; Mr 1.32-34) 

40Yuy na jumcuclaay ti tachajey'in lhacôm'a papi aôytes'in pa Jesús; pa yichaj'apee 

ts'ivee pa vatsjansha'ne. 

41Acloj shta papi namey aôytes'in tayshi pava tsich'es, yit'esh ti tônvatsham'in: —

¡Avaatsha a Dios Lhaôs! Pa lhechesh pa yitsô'yeeyshi pa Jesús pava tsich'es pa 

ninvashanem ca nitasinôych'e, lhayaash ti yitô'ya ti lhech pa Cristo. 

Pa Jesús vanqu'eyjatsjan'e pa Galilea 
(Mr 1.35-39) 

42Pa nich'a nalhu ti tayshi pa Jesús pa yitsaat, pa ve'lha ti yichey pa nichinôv'e'. Taj ti 

vooysha'ne papi nivacle jaalhpa yamey'e pan yie'. Yeetajesh ca nintayajop'in, 

43pa jaalhpa yit'esh pa Jesús: —Suyeshiyam paelh yitsaat ca nifacl'e ca is ya'clish 

tô'lha ja Dios lhanvacleyash, lhayaash ti lhechin tsitsicheney. 

44Nôque lhjunash pa Jesús ti vanqu'eyjatsjan'e pava vatvanqu'eyjatsjanjavtes yiey ja 

Galilea. 

Pava sajech ti vanôôlhjôn 
(Mt 4.18-22; Mr 1.16-20) 

San Lucas 5 

1Ve'lha pa nalhu ti yie' lhavôôj pa Jesús ja lhjôvcha lhey Genezaret; acloj papi tac'uya 

ti vatcôt'at lhayaash ti yen ti yipe'ya cava Dios Lhasinôc. 

2Pa Jesús yi'van pava napu' vatôvjatshiyis ti ampava ca nôvji' yie' lhavôôj pa tovôc. 

Tayshi pava lhojatshiyis papi sajech lhavos pa yicleesha'ne pava lhaschatiy. 

3Pa vooy pa Jesús yitshaam lhpa ve'lha, lhpan yitsôt'ajesh pa Simón, pa yiyôjiesha ca 

nit'u'esham clee pa tovôc. Pa yishi'sha'ne pa Jesús lhpa lhôvjatshi pa lhech yie'jop ti 

yeyjatsjan papi nivacle. 

4C'oya ti yivaclhitesh ti tasinôy pa yiyôjaa ja Simón pa yit'esha:  —Môôjelhsham nava 

aschatiyelh na lhjôvcha ca uelhsham. 

5Pa yicuulh ja Simón pa yit'esh: —Vanqu'eyjatsjan, javo'tajelh ca jonshajaclay taj 

ninôscôjôôyshelh pa'na taj ti lhteesh avaatsha ca ju'jam lha yischaat. 

6Pa yisnatesh pan lhnônashesh, pa lhechesh pa acloj pava sajech ti yicô'jôyesh, pa 

yic'asesh'ôcji lhpa lhaschaat. 

7Pa lhechesh pa t'alhey'in pap'elh lhavojofas yi'shi' lhôj'elh lhôvjatshi, jaspa yicheshey 

ti yefenesh. Pa namey pa yiponteshch'e pava napu' lhôvjatshiyis pa yicheshicham. 

8Pa yi'van ja Simón Pedro cavôque, pa t'acjatsuy'e t'ajuyish pa Jesús pa yit'esh:, —

¡Ayyijop, Lhcaanvacle, lhayaash yivaatsha ya nivacle ti sasch'e yivo'! 

9Lhechesh pa nitôyiyjat ja Simón shi' papi lhavojofas pava sajech ti yalhatajesh ti 

vanôôlhjôn. 

10Pa lhjunasheshjulh ja Jacobo shi' ja Juan, japi lhcles ja Zebedeo, japi lhech 

lhavojofas ja Simón. Pa yit'esha pa Jesús ja Simón: —Ya aj ca anjovay'in; nôqueesh 

lhavooy jayu papi nivacle nan ajunash ti lhavooy java sajech. 

11Pa yitojoney pa yim'ech'e pava lhôvjatshiyis, pa lhech yimônlhanit'e lhacôm'a, pa 

tanaôycheelh pa Jesús. 

Pa Jesús yivatsjanchat pa tashtôtay 
(Mt 8.1-4; Mr 1.40-45) 

12P'alha ti yie' ja yitsaat pa Jesús, pa namey pa ve'lha nivacle tashtôtay. Pa yi'van pa 

Jesús pa tanjuyshicham pa yamja cotsjaat pa yit'esha ti t'a'lha: —Lhcaanvacle, 

at'eshyiyaam ca ats'ilhjen. 

13Pa lhechesh pa t'ajayesha pa lhpôcôt, pa yit'esh: —Jech, jayeesh ca c'alhjen. Pa 

tatsha ti yivômjatesh pa lhashtôtaj. 

14Pa yiyôjiesha pa Jesús ca ya aj na ca nanfacleem papu. Pa yit'esh: —Vooy pa 

vatcasinô pa meey ca atônôclitshem, pa acufayesh ca tayôjijanesh ca Moisés, jaspa 

yitôy'ash jayu pap'elh ti lhavatsjan. 

15Pa lhne'yajesh pa Jesús ve'lheesh yinesh'apee pa lhfanishesh. Pa acloj papi nivacle ti 

nayjatva'ne ca jaspa nipe'yeesh, pa nivatsjanesha'ne pava lhayyashac. 

16Pa yichey pa Jesús pa cotsjaat ampapu ca nôv'e' pa t'aalh. 

Pa Jesús yilhjen pa ancooc 
(Mt 9.1-8; Mr 2.1-12) 

17Ve'lha pa nalhu ti vanqu'eyjatsjan pa Jesús. Lhech yielh'e papi fariseos shi' papi 

vanqu'eyjatsjanesh pava lhfanishlhavach. Papi lhech tôlhey ts'ivee pava yitsates 

velheelhch'e ja Galilea shi' ja Judea nôquee ja Jerusalén; chinôclit pa Dios t'unaj, 

lhayaash ti yilhjensha'ne papi aôytes'in. 

18Pa lhechesh pa yamey papi ve'lha ts'ivee nivacle, pa nitilhôjeshey ts'ivee pa 

lhmôjôvat pa ancooc, yeetajesh ca nichaj'ôcji pa jpôyich ca nan'e t'ajuyish pa Jesús. 

19Taj ti ninvan pa ca nuyesh'e, lhayaash ti acloj papi nivacle. Pa lhechesh pa 

vôlhesh'apee pa jpôyich pa yayjat'e pav'elh joquitas. Pa chiychenesheyshicham pa 

lhmôjôvat pa ancooc yiey ja lhcachivat'eshi papi nivacle pan t'ajuyish'e pa Jesús. 

20C'oya ti yivanesham pa Jesús papi nivacle pa nilhcacujayasha, pa yit'esha pa 

ancooc: —Yivelh, chiyvômjatch'eam nava asasch'e. 

21Pa lhechesh pa yaychavalhvatsham'in papi vanqu'eyjatsjanesh pava lhfanishlhavach 

shi' papi fariseos: ‘¿She t'e nôque nivacle yasinôqui ti lhjuyjafaesh t'e apee pa Dios? 

Ampapu ca nitô'yish ca nivômjach'e pava sasch'e, ve'lha aven pa Dios yitô'yish.’ 

22Taj ti yitô'yish pa Jesús pava lhaychavalhjanôc, pa yit'esha: —¿Ta lhayaash ti lhech 

aychavalhjaniyashelh? 

23¿She t'e pa ninatvijataych'e ca chinteetsha nôque nivacle: ‘Chiyvômjatch'eam pava 

asasch'e’, ja't'ajesha ca chinteetsha: ‘Aneetsham ca mô’? 

24Jaspa natô'yelha na Nivacle Lhô'sesh ti caajem pa t'unajjop napi yie' na cotsjaat ti 

yivômjatch'e pava lhsasch'esha'ne. Pa yit'esha pa ancooc: —Avaatsha c'ayôjaa, 

aneetsham ca acum'ôcji na amôjôvat pa mapecley pa ajpôyich. 

25Tatsha ti netshaam pa yivanesh pap'elh ti t'acum'ôcji pa lhmôjôvat pa vapecley pa 

lhajpôyich pa yôclôjesh pa Dios. 

26Pa nitôyiyjat lhacôm'a pa yôclôjesh pa Dios nijovayshi ti yit'esh: —Nôqueesh 

shtavan nava lhasnôyjes. 

Pa Jesús tôney pa Leví 
(Mt 9.9-13; Mr 2.13-17) 

27Pa yivaclhitesh cavôque pa yich pa Jesús. Pa yi'van pa ve'lha yivoyanesh pava 

lhpesoc pa lhanvacle pa lhech lhey Leví, yie' jan yie'in ti chiyjutey'in pava lhpesoc, pa 

yit'esha pa Jesús: —Atatvoyich'e. 

28Pa lhechesh pa netshaam pa tatcô'yesh lhacôm'a pavan yi'van, pa voqu'e pa Jesús. 

29Pa yisnatshem pa uj vatc'usiyash'in pa Leví. Acloj papi yivoyanesh pava lhpesoc pa 

lhanvacle shi' pap'elh yielhch'e lhavôôj pa lhtsaccunjavat. 

30Vooy papi fariseos shi' papi vanqu'eyjatsjanesh pava lhfanishlhavach yicônitshiesh 

pa Jesús japi t'eyjatsjanjas pa yit'esha: —¿Ta t'e lhayaash ti lhatsaccunelh shi' ti 

t'iyô'elh napi yivoyanesh pava lhpesoc pa lhanvacle shi' napi sasch'e lhavos? 

31Pa yicuulh pa Jesús pa yit'esh: —Nisuyeeshemshi papi ampa can jumtee pa 

vatcafetatsi lhavo', vooy papi aôytes'in suyshemshi. 

32Ninamey papi yit'eshlhavne ca nivo'yeshch'e, vooy papi sasch'e lhavos jayôney jayu 

ca nitatvaych'aclajesh pa lhfanishlhavach. 

Chiniyôsesh pa Jesús pa vat'ayipcuyash 
(Mt 9.14-17; Mr 2.18-22) 

33Pa lhechesh pa niyôsesh ts'ivee pa Jesús: —¿Ta t'e lhayaash ti yajatesh ti 

vat'ayipcuyansha'ne pa cajueshch'e ti t'aalh japi tanaôycheelh ja Juan shi' japi fariseos, 

vooy napi eyjatsjanjas yajatesh ti tsaccunch'e shi' nava t'iyôjelh? 

34Pa yicuulh pa Jesús pa yit'esh: —¿Tajulhelhey'am jayu ti vat'ayipcuyansha'ne papi 

namey pa vatajayayash, ti jôjjeclay mônlhajop pa nich'a tjayaay? 

35Taj ti caaj jayu pa nalhu ti ninôvjop jayu pan tjayaay, pa lhecheesh pa 

nit'ayipcuyansha'ne. 

36Yit'eshjop shta paelh yovalheyjop: —Ampapu ca nic'astajop pa t'iya lhpa nich'a 

t'uyjatshiy ca niney lhpa t'uyjatshiy lhac'utsja. Ca lhech lhôn lhfanisheesh papu 

yicôctiyan'in jayu pa nich'a t'uyjatshiy; neelhcha shta ca chiney lhôn pa nich'a 

sivôclôclhayeech t'iya lhpa t'uyjatshiy lhac'utsja ninôvjuulh jayu. 

37Pa ampapu ca nanch'e' pa nich'a ôtjayetas t'i' nic'astajeshch'e lhpa ftech pa 

lhateshatajeesh. 

38Lhe'naa ca chinanch'e' pa nich'a ôtjayetas t'i' lhpa nich'a ftech, ti lhech lhanfanash 

cavôque napu' pa niisclanchematsej. 

39Tan ca nijutsjat ca niyô'ji papu pa apis ôtjayetas t'i' ca nanjooylhajat ca nancua pa 

nich'a ôtjayetas t'i', lhayaash ti yit'esh ti yajulhjatey pa apis. 

Papi Jesús t'eyjatsjanjas nitôsjelha pa trigo pa nalhu ti chit'ichayshi 
(Mt 12.1-8; Mr 2.23-28) 

San Lucas 6 

1Ve'lha pa nalhu ti chit'ichayshi pa yitsavalhsham pa Jesús pa vatcôvjiyanjavat, japi 

t'eyjatsjanjas yisooji pa trigo pa nitôsjelha pa lhechesh pa tuj. 

2Pa lhechesh pa yit'esha pap'elh fariseos:  —¿Ta t'e lhayaash ti lhech afanisheshelh na 

nalhu ti chit'ichayshi ti nichinvashanjoom? 

3Pa yicuulh pa Jesús pa yit'esh: —¿Naaclôvalhelhshi nataney ja vatqu'isjayanach ja 

yi'shi' ca David ca lhfanishlhavach ti yiyipcunelhsha'ne papi tanaôycheelh? 

4Ti yich'ôcji ca David ja lhajpôyich ja Dios pa tuj pava yucuvec pava chiyantaj'e 

t'ajuyish ja Dios, pa yijutey shta papi tanaôycheelh. Pava lhech yucuvec tsi'shatajop ca 

nituj papi vatcasinôc. , 

5Pa yit'esha shta: —Na Nivacle Lhô'sesh lhanvacleesh shta na nalhu ti chit'ichayshi. 

Pa nivacle t'unch'e' pa t'ituuc 
(Mt 12.9-14; Mr 3.1-6) 

6Paelh nalhu ti chit'ichayshi yich'ôcji pa Jesús pa vatvanqu'eyjatsjanjavat pa lhech 

vanqu'eyjatsjan'e. Lhech yie' pa ve'lha nivacle t'unch'e pa t'ituuc lhfayishey; 

7lhan'e papi vanqu'eyjatsjanesh pava lhfanishlhavach yovalheshey pa Jesús pa 

lhfanishesh pa nalhu ti chit'ichayshi pan yilhjen jayu, pa vooyjop pa ca lhfanisheesh 

ca nitôlhjateyjop. 

8Taj ti yitô'yish pava yaychavalhey ts'ivee pa yit'esha pa nivacle pan t'unch'e' pa 

t'ituuc: —Aneetsham ca avatsavatshi lhcachi'vat. Pa netshaam pa nivacle pa lhech 

vatsavat'e. 

9Pa lhechesh pa yit'esha pa Jesús pap'elh: —C'aniyôselh cum: ¿She t'e pa isjop ca 

chinteeshjop na nalhu ti chit'ichayshi, ca chinasnatesh pa is, ja't'ajesha ca lhecha pa 

niysa'? ¿Ca chinjuteem pa lhamônlhajayash, ja't'ajesha ca chinanjôclesh? 

10Pa lhechesh pa yiclôvalhch'e pa Jesús papi t'afaych'e lhavôôj, pa yit'esha pa nivacle: 

—Atsôôtjat na atuuc. Pa lhech lhfanishesh pa nivacle pa t'ituuc, pa lhechesh pa 

vatsjanesh. 

11Pa uj ti yisuyiyan ts'ivee pap'elh, pa taniyôsesh ts'ivee: ¿Ta t'e ca casfanisheesh pa 

ca shtasnatshem na Jesús? 

Vooyshi pa Jesús papi doce t'eyjatsjanjas 
(Mt 10.1-4; Mr 3.13-19) 

12Lhech t'aplhuqu'e pava lhech nalhus ti yichey pa Jesús lhpa utiyuc ti t'aalh. Pa 

jônshajaclayesh ti t'a'lhey pa Dios. 

13C'oya ti nich'a nalhu pa tôney japi t'eyjatsjanjas, pa vooyshilhatam japi doce. Japi 

lhech lhanqueyesh apóstoles. 

14Lhech japu lhech lhalhech'e: Ja Simón, lhanquey shta Pedro, shi' ja lhch'inish 

Andrés, ja Jacobo shi' ja Juan, ja Felipe shi' ja Bartolomé, 

15ja Mateo shi' ja Tomás, ja Jacobo, lhaôs pa Alfeo, ja Simón, lhey shta Zelote, 

16ja Judas, lhch'inish ja Jacobo, shi' ja Judas Iscariote, jan namey ti nifac jayu pa 

Jesús. 

Pa Jesús yeyjatsjan papi acloj nivacle 
(Mt 4.23-25) 

17Pa tôlhelh'apee pa Jesús japi t'eyjatsjanjas lhpa utiyuc, pa yie' ts'ivee pa 

lhcaavjucshiva'ne pava uticuy. Pa acloj shta papi nivacle tôlhey ts'ivee java yitsates ja 

lhey Judea shi' ja Jerusalén. Pap'elh tôlhey pa lhjôvcha shalheema pa Tiro shi' pa 

Sidón. Lhech papi lhech nachey pa Jesús ti tach'ana, pa jaspa yilhjenesha'ne jayu pava 

lhayyashac. 

18Chiyilhjenesh shta papi chiyclôyitesh pava tsich'es. 

19Lhacôm'a papi nivacle yeetajesh ca nit'ajaya pa Jesús, lhayaash ti yilhjenesha'ne 

lhacôm'a pa t'unaj. 

Pa vatshamitjayash shi' pa nivatshamitjayasha 
(Mt 5.1-12) 

20Pa lhechesh pa yovalhsha'ne pa Jesús japi t'eyjatsjanjas pa yit'esh: “C'uselh'am'in 

avaatsheelh ti lhtats'aclayelhsh'ane, lhayaash ti yitsô't'ajelh'ash ja Dios lhanvacleyash. 

21“C'uselh'am'in avaatsheelh ti lhapelh'in nôqueesh, lhayaash ti lhancaaysiyuelh'in 

jayu. 

22“C'uselh'am'in jayu avaatsheelh ca chisuytajeelh'a, ca nasaastajelhfach'ee, ca 

napuntajelh papu shi' ca nachaytajelh'a lhayaash ti tôlhyiyijop. 

23Ujaesh ca avatc'usinateshelh'in pa anamjatelhch'een pa ashamitjayashelh nôque 

nalhu, lhayaash ti caajelh'am jayu pa uj ats'ôt'elh yiey ja vôôs. Lhech lhjunash lhapesh 

papi lhnavot yicônitshi papi chiytôyjata pava ti vaclan., 

24“Acôstajelhshiin taj ti lhtats'aclayshelh, lhayaash ti p'alha ti c'uustajelh'am'in. 

25“Nôqueesh lhtats'aclayshelh pa ape'jelh, lhayaash ti nayipcunelhsha'ne jayu. 

“¡Lhtats'aclayshelh nôqueesh ti lht'aschayelh'in, lhayaash ti lhapeshelh'in jayu pa 

atacshinjayashelh! 

26“Lhtats'aclayshelh ca chinasinôquitajshelh pa isch'e, lhayaash ti lhech lhanfanash 

papi lhnôvat papi p'alha niyijôa ca chintôyjata pava ti vaclan. 

Tajulhey ca chinen papi nivatac'utsfasa 
(Mt 5.38-48; 7.12) 

27“Avaatsheelh pa ca aspeya'tajeshelh pa c'ayôjeeshelh'a jayu: Enelh papi 

naac'utsfasaelh, ataasclanelhsha'nec'oya papi ninancôtsitay'ashelh. 

28Asclanjulh papi napôfiyuin, a'lhem shta papu ca niyataj'a. 

29Ca nicaajtaj papu ca nipôcôjtajey lha acu', pa avayjatjulh lhaelh acu'; ca 

chinajôôctajesh lhpa uj uyjatshiy, pa an'ateesh shta ca najôôctajesh lhpa uyjatshiy. 

30Ajutey shta pa'na ca nit'aalhtajesh'a; lha'ma pa ca natsôt'ajtajesh ca najôôctajesh, ya 

aj ca anô'yeshch'e. 

31Asnatshelhem avaatsheelh pap'elh pava lhenelh pa jaspa nasnatshelh'am pavan 

afanishelh'avach. 

32“Ca entajelh avaatsheelh pant'ajôôj papi nenelh, ¿ta t'e yie' pa isch'e' lhasnatshelh? 

Lhayaash papi sasch'e lhavos yen papi yen vitsha. 

33Ja't'ajesha ca asnatshelhem pa is papi yisnatshelh'am pa is, ¿ta t'e yie' pa isch'e' 

lhasnatshelh? Lhayaash ti papi sasch'e lhavos lhech lhjunash ti yisnatesh. 

34Ca ajutajelhey atesha papu lhech ca aychavalhtajelhey ca nichaajtajelh'ac'oya pa'na, 

¿ta t'e yie' pa isch'e' lhasnatshelh? Lhayaash papi sasch'e lhavos yijutey shta pap'elh 

sasch'e lhavos, pa yaychavalhey ca ninachajey. 

35Taj ti enelh avaatsheelh papi niac'utsfaseelh, pa isa' ca asnatshelhem pa ajutelhey, pa 

ya aj ca ach'anshelhc'oyaan. Lhech jayu lhjunash pava ats'ôteselh avaatsheelh, pa 

lhcleselh'ash jayu jum ja Dios pa t'aashelhchisham jayu, lhayaash pa lhech ya'shesh ti 

issha'nec'oya papi nintaasclansha'ne shi' shta papi sasch'e lhavos. 

36Istaa ca acavts'aclayjanjaseelh, lhayaash ti cavts'aclayjanaj ja Atataelh. 

Ya aj ca ivalhelha papu 
(Mt 7.1-5) 

37“Ya aj ca anute'lhem papu jaspa tanca ninutelh'am ja Dios. Ya aj ca aculhjaneshelh 

papu, pa tanca natculhjanelh'ash ja Dios. Avômjatelhemch'e pap'elh, pa 

yivômjatelhch'eam jayu vitsha ja Dios. 



1830 

 

 
Nivacle Bible  

© 1994,  Sociedades Bíblicas Unidas. 
 

 
 

 

38Atiselh pap'elh, pa natiselh jayu vitsha ja Dios. Pa yijutshelh'ay jayu ja Dios lhpa 

vonsa chiycôt'ateshch'e pava yich'e', tapooj pa namfach'ee pava yich'e'. Lhayaash pa 

lhjunash ti lhatcufaayshelh, pa chiyjôneshelhch'eam jayu ti chinatisshelh. 

39Yit'esha pa Jesús pa yovalheyjop atesha: “¿Tajulhey t'e ca nitojonesh pa tacluuc 

paelh tacluuc? ¿Tan t'e ca nach'evatam pa tinjoque? 

40Ampa vat'eyjatsjanach ca nash'apee pa yeyjatsjan, vooy ca nivaclhitajesh pa 

lhneyjatsjanjayash pa lhjunashajulh jayu pa yeyjatsjan., 

41“¿Ta lhayaash ti lhovalhey pa shtôcle ti yi'shi' lhtôsej pa avelh, pa naavatvanesh 

vitsha lhpa jpôychiyte ti yi'shi' lha atôsej? 

42¿Pa ta t'e lhayaash ti lhteetsha pa avelh: ‘Na yivelh, janclanshiam jayu na shtôcle 

yi'shi' lha atôsej’, na avan t'e lhpa jpôychiyte ti yi'shi' lha atôsej? ¡Ajôts'ôclônjanaj! 

ajutsjat ca anclanshi lhpa jpôychiyte yi'shi' lha atôsej, pa lhechesh pa isa' ca novalh'in 

ca nanclantajshi pa shtôcle ti yi'shi' pa avelh lhpa lhtôsej. 

Tantôfacliyesha lhpa aacjiyuc pava lhay 
(Mt 7.17-20; 12.34-35) 

43“Anlhapa aacjiyuc'a ca isa' ca nit'iyjata lhpa niysa' lhpa lha', nilhecha lhpa niysa' 

aacjiyuc ca nit'iyjata lhpa lha' pa is. 

44Lhayaash ti lhacôm'a pava aacjuy tantôfacliyesha pava lhay; tanca chinanclanshi 

pava higos ca chintôlhesham lhpa clotach, nilhecha lhpa fitsôc'ôc ca nôvji' pava 

ôtjayetas. 

45Pa issha'ne nivacle yisnatesh shta pa is, lhayaash ti tôlhshaam pa lhcachi' pa is; pa 

nivacle niysa'sha'ne pa yisnatesh shta pa niysa', lhayaash ti tôlhshaam pa lhcachi' pa 

niysa'. Pavan yit'esh'in pa lhashi tôlhshaam pa lhcachi' ti tapooj., 

Pava napu' lhtascuyesh 
(Mt 7.24-27) 

46“¿Ta lhayaash ti lhtsetôneshelh, ‘Lhcaanvacle, Lhcaanvacle’, taj ti tanca 

anc'ashamyishelh? 

47Janfaclelh'am jayu nan lhjunash papu ca ninatajyi ca nach'antajyi, pa nequ'ishamesh 

pava jayeetshem: 

48lhjunashjulh pa nivacle ti yisnatesh pa jpôyich, yijutsjat ti yapatonc'oya, pa 

yan'e'sha'ne lhpa utej pa lhtatsuqu'esh pa jpôyich. Meelh ti tanaychisham pa tovôc, pa 

factsejch'e pa yinôôt pa yamtaja pa jpôyich, taj ti tanca naacjut, lhayaash ti yiapee 

lhpa utej pa lhtatsuqu'esh. 

49Taj ti papu tsipe'ya atesha, pa ninanc'ashamesh pava jayeetajesha, pa lhjunashjulh 

pa nivacle ti yisnatesh pa jpôyich pa yan'esha'ne atesha na cotsjaat, ampa ca 

lhtatsuqu'eesh. Meelh ti tanaychisham pa tovôc pa factsejch'e pa yinôôt, pa yama pa 

jpôyich, pa yaflit tatsha pa vôômja'ne. 

Pa Jesús yilhjen pa lhcavo pa lhcaanvacle Roma lhavo' 

(Mt 8.5-13) 

San Lucas 7 

1Meelh ti tifeshch'e pa Jesús ti tasinô'yem papi nivacle, pa yichey pa Capernaum. 

2Lhech yie' pa ve'lha lhcaanvacle, Roma lhavo', caaj pa lhcavo yen jum, taj ti aôytej'in 

lhavaatsha, yujatajey ca nivaf. 

3Meelh ti tpeeycheyesh pa lhacaanvacle pa Jesús, pa yicheney papi napu' 

nitaôvclaseesh ti lhcaanvaclesesh japi judíos jaspa t'a'lhey ca nachey ca nifetetsiyan pa 

lhcavo. 

4Papi lhech yamelhvatjulh pa Jesús pa ujesh ti t'a'lha pa yit'esha ts'ivee: —Tajulhey ca 

efenesh jô lhech, lhcaanvacle, 

5lhayaash ti tsenelh lhacôm'a jan yajô'jelh pa yisnatshelhyam ja 

vatvanqu'eyjatsjanjavat. 

6Pa lhechesh pa tanaôycheelh pa Jesús. Meelh ti yujaa pa lhajpôyich, pa yichenjulh pa 

lhcaanvacle papi napu' lhc'utsfas pa yit'esha pa Jesús: —Lhcaanvacle, istaa ca ya aj na 

ca anach'ôcji na yijpôyich, lhayaash ti ya am'ajulh; 

7tanca yich'ajulh, lhayaash ti javapen'ajulh. Ayôjiey atesha, pa vatsjan jayu na yicavo. 

8Taj ti yivaatsha ya'shichaam, yashyitapee jap'elh, vooy napi yicavos c'ash'apee. Ti 

jayôjia ja ve'lha, pa yich tatsha; ti jayôney jaelh, pa nachyiy tatsha; ti jayôjiejsha na 

yicavo pa ca nasnatesh, pa yisnatesh tatsha. 

9Meelh ti yipe'yeesh pa Jesús cavôque pa yiqu'imjat, pa yovalhjulh papi tanaôycheelh 

pa yit'esh: —Yijô', nôque uj nivatcacujayasha nich'a ti ja'van, lhayaash ti niyivanesh 

pa cat'elheesh japi Israel lhavos. 

10Pa lhechesh pa vapecley tatsha pa lhajpôyich papi chiychen, pa lhechesh pa yi'van ti 

p'alha ti vatsjan pa lhcavo. 

Pa Jesús yinenjatchisham pa lhaôs lhpa ôsch'acche 

11C'oya ti yivaclhitesh côque, pa yichey pa Jesús ja yitsaat lhey Naín, tanaôycheelh 

japi t'eyjatsjanjas shi' pap'elh acloj. 

12Meelh ti yu'jaa ja yitsaat, pa yivaneshjulh papi yifos pa ve'lha vaf, yeetajesh ca 

nitishc'oya. Pa lhech ve'lheem lhpa lhamimi, lhpa lhech ôsch'acche. Acloj pap'elh 

lhchifas vo'tajeshch'e. 

13Meelh ti yi'van pa Lhcaanvacle pa tcavts'acla'yesh lhpa lhech, pa yit'esha: —Ya aj 

ca ap'in. 

14Pa yichey pa Jesús pa t'apaccuna lhpa yiclônilh t'ajuya papu ti vaf; pa vatsavat'esh 

papi yifostaj. Pa yit'esha pa Jesús pan vaf: —Nich'ayech, c'ayôjaa: ¡Aneetsham! 

15Pa lhechesh pa netshaam pa yi'sha'ne pa lhech vaftaj pa tasinôy'in; vooy pa Jesús 

yijutey lhpa lhamimi pa lhech. 

16Meelh ti yi'van côque pa uj ti nijovayvatsham'in pa yôclôj ts'ivee pa Dios pa yit'esh: 

—Na uj chiytôyjata pava ti vaclan ti nachjooy casvaatsheelh. Yit'eshvatsham'in shta: 

Nachey pa Dios napi yitsôt'ajesh jaspa yefenesh. 

17Lhacôm'a japi yie'ja Judea shi' pava t'afaych'elhavôôj yitsates tpeeycheyesh pan 

yisnatesh pa Jesús. 

Papi yichen pa Juan, Vatnayjayash lhavo' 
(Mt 11.2-19) 

18Tpeeycheyesh pa Juan cavôque, lhayaash ti nifaclem papi tanaôycheelh. Pa 

lhechesh pa tôney papi napu'. 

19pa yicheney pa Jesús jaspa niyôs ti yijô' ti Cristo lhavaatsha ti nam, ja't'ajesha ca 

chinch'anc'oya paelh. 

20Papi yichen pa Juan pa yamey pa Jesús pa yit'esh ts'ivee: —Tsichenelh'ay ja Juan, 

Vatnayjayash lhavo', jaspa c'aniyôselh jayu ca yijô'taja ti a'lhech ti a Cristo ti lhnam, 

ja't'ajesha ca jaychanelhc'oya paelh. 

21Yamey papi yicheney pa Juan lhech t'aplhuqu'e ti vacaatshey pa Jesús ti 

yifetatsiyansha'ne papi acloj aôytes'in, yilhjenesh shta papi yi'shi' pava tsich'es, yijutey 

shta pa nich'a lhtô'vat papi taclujuy. 

22Pa lhechesh pa yicuulh pa Jesús pa yit'esh: —Meelhey ja Juan pa anfacle'lhem nan 

lhjunash napi taclujuy ti yovalhvatsham'in, t'ôtaay shta napi ancojoy, vatsjansha'ne 

shta napi tashtôtaysha'ne, tpeeychey shta napi peeychelhôjis, napi vafsha'ne 

netshamch'e shta, napi ts'aclaaysha'ne chinfacleem shta na lhnilhjenjayash.  

23¡Nishamesh napi ninatjuyijulh! , 

24Meelh ti tôsch'e papi chiycheney pa Jesús, pa chayema papi acloj nivacle pa Juan pa 

yit'esh: —“¿Ta t'e lhayaash ti lhôquelhey ja cotsjaat ti ampapu ca nôv'e'? ¿She pa 

lhteetajeshelh ca avanelh? ¿Ve'lha lhpa sise yiclôyan pa lhaviim? 

25¿She t'e pa lhteetajeshelh ca avanelh? ¿Lhech natane pa nivacle yuych'e lhpa 

vat'uyjatshiy is? Nataôyshelh avaatsheelh ti yiey pava isis jpôyjey, pa lhech yie' papi 

yuych'e pava isis vat'uyjatshiyis, yie' pava lhajpôyjey papi lhcaanvacles. 

26¿She ajalh pa lhteetajeshelh ca avanelh? ¿Ve'lha ja chiytôyjata pava ti vaclan? Jech, 

yijô' jô lhech ya'sheshc'oya pap'elh chiytôyjata pava ti vaclan. 

27Jô lhech Juan nifac java Vani'sesh'e: ‘Janôyinjatc'oya na yicavo, ca nasnatesh'am 

jayu pa anôyish.’ 

28Janfaclelh'am ti ampapu ca tuc'aajulh ja Juan Vatnayjayash lhavo', ya'sheshc'oya 

pap'elh chiytôyjata pava ti vaclan; taj ti pa tiqu'in jum yi'shi' ja Dios lhanvacleyash, 

yash'apee jô lhech. 

29“Meelh ti tpeeycheyesh cavôque lhacôm'a papi nivacle shi' papi yivoyanesh pava 

lhpesoc pa lhanvacle, papi lhech chiynajayanshi pa lhnayjayash pa Juan, pa 

chiytôyesha pa Dios ti yivo'yeshch'e; 

30taj ti papi fariseos shi' papi vanqu'eyjatsjanesh pava lhfanishlhavach, papi lhech 

tanca chinajayanshi pa lhnayjayash pa Juan, lhayaash ti yiv'ojiyan pava yeetajeshem 

pa Dios. 

31Pa yit'esh pa Lhcaanvacle:  —¿“She t'e pa ca jajôney ca lhjunashajulh napi nivacle 

nôqueesh? ¿Naô t'e pa ca shtovalheyjop shta? 

32Lhjunashjulh papi taôvclas tclôych'een pa clayôych'e, tônelh'in papi lhc'utsfas, pa 

yit'esh ts'ivee: ‘Jafuyuelhch'eam lha vat'ônjanche taj ti naaclô'yelhjop; jisheelhch'eam 

java vat'acjay ts'aclaych'esha'ne taj naapelh'in’. 

33Lhayaash ti nam ja Juan, Vatnayjayash lhavo', nintuj lhpa yucuve pa ninyô'ji pa 

cumjôtaj, pa lhteetshelh avaatsheelh ti caaj pa tsich'e'. 

34Pa lhechesh pa janam, ya Nivacle Lhô'sesh, pa jaytsaccun pa c'ayô' shta, pa 

lhteetshelh'yi lhôvcônaaj yôjanaj shta, lhc'utsfasesh papi yivoyanesh pava lhpesoc pa 

lhcaanvacle shi' papi sasch'e lhavos. 

35Taj ti pa lhtôycheyash pa Dios yivanjiyinesh lhacôm'a pa lhfanishlhavach. 

Pa Jesús yiey pa lhajpôyich pa fariseo lhey Simón 

36Ve'lha pa fariseo t'a'lhey pa Jesús jaspa tsaccunelh, pa yichey pa Jesús pa lhajpôyich 

pa yi'sha'nejop pa vatsaccunjavat. 

37Pa lhechesh pa nam lhpa ve'lha ôcjeclô, lhchifache pa Simón. Meelh ti tpeeycheyesh 

ti mônlhee pa Jesús yiey pa lhajpôyich pa fariseo, pa yichey pa yicha'jesh pa 

vatshachivo acôjji jum. 

38Pa yi'sha'nejop pava lhafoc pa Jesús pa yip'in, pa nitonjat'een pava lhafoc pava 

lht'ec. Pa lhechesh pa t'acum'e pava lhayees pa yicleeshemch'e pava lht'ec pava lhafoc 

pa yifin shta, pa yôtsiy'e pava lhafoc pa vatshachivo. 

39Meelh ti yi'van pa fariseo anôque, pa yaychavalh'in pa lhcachi' pa yit'esh: “Ca 

yijô'taja ca lhetaja pa chiytôyjata pava ti vaclan, pa nitôfaclesh jayu tatsha lha lhech, 

lhayaash ti ojey lhavaatsha.”  

40Pa lhechesh pa yit'esha pa Jesús pa fariseo: —Simón, caaj na janfacl'am jayu. Pa 

yicuulh pa fariseo pa yit'esh: —Anfacyam, Vanqu'eyjastsjan. 

41Pa yit'esh pa Jesús: —Napu' papi nivacle nam pa tpiôeshem atesha pava pesoc pa 

ve'lha nivacle. Ve'lha pa tpiôyesh quinientos pava pesoc lhanquey dinarios, vooy 

paelh cincuenta pa tpiôyesh. 

42Taj ti sasemjop can shayanemch'e, lhayaash ti ampa lhpesoa. Pa lhechesh pa 

yivômjach'e pa nivacle pava vatpiôclem. Nôqueesh anfacyam, ¿she papu ya'shesh 

jayu ti yen pa lhpiô? 

43Pa yicuulh pa Simón pa yit'esh: —Jalheclôjesh pan yaash pava chiyvômjatemch'e. 

Pa yit'esha pa Jesús: —Yijô' ti navo'yeshch'e. 

44Pa lhechesh pa yovalhsha'ne pa Jesús lhpa ôcjeclô, pa yit'esha pa Simón: —¿Lhavan 

lha ôcjeclô? Janamey na ajpôyich, taj ti naanjutyiy pa yinôôt ca yicle'shesh nava yifoc, 

taj ti lha lhech ôcjeclô yicle'shesh nava lht'ec nava yifoc, pa yiclesheshch'e shta nava 

lhayees. 

45Tanca afinsham yashi, taj ti lha lhech yajatesh ti yifin nava yifoc. 

46Na ap'aclanesham na yishatech pa vatshateech t'ajuya acôjji jum; taj ti lha lhech 

yôtsiy'e nava yifoc na vatshachivo acôjji jum. 

47Nôquen lhayaash jayeesh'a, acloj pava lhsasch'esha'ne chiyvômjatemch'e, pa lhe'naa 

ti nôclesh pa uj lhencheyash. Taj ti papi napu' pava chiyvômjatemch'e pa nôclesh ti 

tiqu'in pa lhencheyash. 

48Pa lhechesh pa yit'esha lhpa ôcjeclô: —Chiyvômjach'e pava asasch'esha'ne. 

49Lhacôm'a pap'elh tsaccunelh tasinôych'evatam pa yit'esh: —¿She t'e nôque nivacle, 

yivômjach'e pava sasch'esha'ne? 

50Taj ti yit'esha pa Jesús lhpa ôcjeclô: —Chinalhjen, lhayaash ti naascacu; mô ca 

ansham'in. 

San Lucas 8 

Papi ôcjeclôy yefenesh pa Jesús 

1Pa lhechesh pa t'ôtaych'e pa Jesús pava acloj yitsates, pa nifaclem pa lhjunash pa 

Dios lhanvacleyash. Tanaôycheelh papi doce t'eyjatsjanjas. 

2Tanaôycheelh shta papi napu' ôcjeclôy, papi lhech yilhjenesha'ne pava tsich'es shi' 

pava lhayyashac. Ve'lha lhpa lhech María lhey shta Magdalena; chiyilhjenesh lhapesh 

pava napu'yama tsich'es. 

3Shi' shta lhpa Juana, lhpa lhch'acfa pa Chuza, lhcavoesh pa Herodes, shi' shta lhpa 

Susana nôquee pap'elh acloj, papu lhech yefenesh pava yi'van. 

Pa chiyovalheyjop atesha pa vatcôvjiyanjayash lhavo' 
(Mt 13.1-9; Mr 4.1-9) 

4Acloj papi tôlhey'in ts'ivee pava yitsates jaspa yi'van pa Jesús. Meelh ti tc'a'vane papi 

lhech acloj pa yasinôquiem pa yovalhemeyjop atesha. Pa yit'esh: 

5“Ve'lha pa vatcôvjiyanjayash lhavo' yichesh pava lhcôvjiyanchey pa yisichatch'e ti 

yicôvjiyan. Meelh ti yisichatch'e pa caaj pava lhtôsjey natshisha'ne pa nôyish pa 

chit'ôsche'in, pa nam pava ajôclôs pa tujqu'e'. 

6Vooy pav'elh pa nat'esha'ne pa utechat; meelh ti tôôlhtajch'e pa vafch'e tatsha, 

lhayaash ti nitac'op'ashi. 

7vooy pav'elh lhtôsjey natshisha'ne pa nivachechat, pa tôlheelhvatjuulh pava nivachey 

pa yiclôn pava chiycôvjiyantaj. 

8Vooy pav'elh lhtôsjey nat'esha'ne pa is'e cotsjaat pa tôôlh pa vacalh jum; ve'lha 

lhtôsej pa cien pava tô'lha lhtôsjey. Meelh ti yit'esh cavôque pa yisitsenesh pa Jesús pa 

yit'esh: —Ca nicaajtajelh'am pava acfeyelh, pa ach'anelhch'e cavôque. 

Ca chinôfiis pa lhjunash pava chiyovalheyjop atesha 
(Mt 13.10-17; Mr 4.10-12) 

9Pa lhechesh pa niyôsesh ts'ivee japi t'eyjatsjanjas cavôque yovalheyjop atesha. 

10Pa yit'esha pa Jesús “Vooy avaatsheelh yit'eshelh'a ja Dios ca chinatôyjatelhc'oya 

jum pava tastayesha ja lhjunash ja lhanvacleyash; vooy pap'elh yit'eshem pa ti 

chiyovalhemeyjop atesha, jaspa nivan atesha, taj ti tanca nitô'ya, jaspa nipe'ya atesha, 

taj ti tanca nitôych'e. 

Pa Jesús yashinitjat ti chiyovalheyjop atesha pa vatcôvjiyanjayash lhavo' 
(Mt 13.18-23; Mr 4.13-20) 

11“Nôque yich'e' cavôque yovalheyjop atesha: Nava vatcôvjiyanchey chiyovalheyjop 

cava Dios lhasinôc; 

12pava ti natshisha'ne pa nôyish chiyovalheyjop papu ti chinfactajemch'e cava Dios 

lhasinôc, pa nam tatsha pa tsich'e' pa yayjatshi pava lhcachic pavan chinfactajem jaspa 

yicacuqu'e, pa jaspa tanca chinalhjen. 

13Pava lhtôsjey natshisha'ne pa utechat chiyovalheyjop shta papi yivanjop'inlhataj 

cava Dios lhasinôc, niiy'eesh jô ca nit'unesh'in, lhayaash ti naaclojach'e pava lhc'osey. 

Taj ti naacloja pava nalhus ti nincacuesh, pa nam pa lhancôntayashesh pa vô'mesh. 

14Pava natshisha'ne pa nivachechat chiyovalheyjop papi tach'anch'e atesha, pa yuyey 

pa lhnôyish pa ujesh ti yaychavalhaan nava yie' na cotsjaat. Yen jum shta ca 

acôjjeshiin nava chincu'tajesh. Lhech cavôque ti yip'oemey cava Dios lhasinôc pa 

nintaay. 

15Vooy pava lhtôsjey nat'esha'ne pa is'e cotsjaat chiyovalheyjop papi tach'anch'e jum 

yiey pa lhcachi' pa nequ'ishamesh shta pava chinfacleem, pa yivo'yeshch'e pava 

lhfanishlhavach pa taay jum. 

Pa chiyovalheyjop lhpa itôtaj 
(Mr 4.21-25) 

16“Ampapu ca nitseclôlhey lhpa itôtaj ca nifich'esh, ca nesh'ôcji pa lhmôjôvat; vooy 

ca nineshchisham jaspa yi'van pa lhqu'isjuyaj papi yich'ôcji. 

17Lhayaash ti ca nôv'e' t'e pa ca chinfiich jum ca nichinôclita, yamsha ca 

chiniistanjatesh ca nichintôya'a., 

18“A'va, ach'anelhey jum; lhayaash papi p'alha ti caajem pa chiyjuteem jayu shta 

paelh. Lhan'e vitsha papi caajtajem pa chiyayjatjop pa yi'tajjop. 

Lhpa lhamimi shi' papi lhch'injavot pa Jesús 

(Mt 12.46-50; Mr 3.31-35) 

19Pa lhechesh pa namey lhpa lhamimi shi' papi lhch'injavot pa Jesús pa yiey pa lhech, 

taj ti nishalheema ti yamtajey, lhayaash ti acloj pap'elh. 

20Caaj papi yayjateshey pa Jesús pa yit'esh: —Lha amimi shi' napi ach'injavot 

yi'fach'ee, taj ti yeetajesh ca navan. 

21Taj ti yit'esh lhavaatsha: —Papi yipe'ya cava lhasinôc ja Dios pa nequ'ishamesh, 

papi lhech mimiclesh pa ch'injavot'esh shta. 

Pa Jesús yivômjatesh pa lhaviim shi' pava usch'e 
(Mt 8.23-27; Mr 4.35-41) 

22Ve'lha pa nalhu yitsheelhsham pa Jesús japi t'eyjatsjanjas lhpa lhôvjatshi, pa 

yit'esha: —Shnôquey jayu pacham na lhjôvcha. Pa yich'in. 

23Meelh ti yicheshey pacham pa yimô' pa Jesús. Pa yalhatajesh ti tanu' pa lhaviim pa 

yijôjactsininshi pa yinôôt, lha pa yam'apee lhpa lhôvjatshi pava usch'e, pa lha 

yitajshicham. 

24Pa lhechesh pa nijat'ôtsjan pa Jesús, pa yit'esh ts'ivee: —¡Vanqu'eyjatsjan! 

¡Vanqu'eyjatsjan! ¡Shnôcjicham jayu! Pa lhechesh pa netshaam pa Jesús pa 

yiyôjisham pa lhaviim shi' pava usch'e; pa lhacôm'a ti vô'mesh pa cano. 

25Pa lhechesh pa yit'esha japi t'eyjatsjanjas: —¿Ta lhjunash pa niacacujayasheelh? Pa 

nitôyiyjat japi lhech, pa taniyôseshch'e ts'ivee: —¿She t'e nôque nivacle, yiyôjisham ja 

lhaviim shi' na yinôôt, pa nequ'ishamem? 

Pa Gadara lhavo' yi'shi' pava tsich'es 
(Mt 8.28-34; Mr 5.1-20) 

26Ts'aam ti yamey ja cotsjaat pa lhey Gadara, yieypacham ja lhjôvcha, yivooyshi ja 

Galilea. 

27Meelh ti t'ôsfach'ee pa Jesús, pa tacu'ya pa ve'lha nivacle. Cajueshch'e ti caajem 

lhavaatsha pava tsich'es. Taj ninuych'e lhpa vat'uyjatshiy, nintôlh'ôcji shta pa jpôyich, 

vooy pava nivalhjey tôlhshaam. 

28Meelh ti yi'van pa Jesús pa t'acjatsuy'e t'ajuyish pa lhech, pa tôn'in: —¡Ya aj ca 

anamyi avaatsha alhech Jesús, Atataesh ja Dios yash'apee pap'elh! ¡Jayeesh'a ca ya aj 

ca ascômclôqui jô'! 

29Yit'esh côque, lhayaash ti yiyôjaa pa Jesús pa tsich'e' ca nitayshi pa lhech. Aclojesh 

ti yitojon pa tsich'e' pa lhech; vooy pap'elh nivacle yôcfa'tajesh pava t'itjuy shi' pava 

lhafoc pava calenac, taj ti yecjetshishaneen, vooy pa tsich'e' yiclôtey pa cotsjaat ti 

ampapu ca nôv'e'. 

30Pa Jesús niyôsesh pa lhech pa lhey: —¿Ta ey? Yicuulh pa lhech pa yit'esh: —Yey 

Legión. Yit'esh côque, lhayaash ti acloj pava tsich'es yi'shi' pa lhech. 

31Pava lhech tsich'es t'aalhsha pa Jesús, jaspa tanca nichensham pa itôj ninmac pa 

cat'elheesh. 

32Caaj pava acloj vojotas tac'ut'apee lhpa utiyuc, pava tsich'es vatants'aclansha pa 

Jesús ca nit'iyjatsham pava vojotas; pa yicu'lhesh pa Jesús. 

33Pa lhechesh pa tayshi pa nivacle pava tsich'es, pa vooy pava vojotas 

vat'iyshamsha'ne. Lhan'e pava vojotas pa t'ecletshamsha'ne ja tovôc pa 

yiyôlhp'ojisha'ne. 

34Lhan'e papi yiclovalhtaj pava vojotas, pa meelh ti yi'van cavôque pa 

nijovayvatsham'in, pa vacumajeyvatich'e pa yitsaat pa nifaclemch'e cavôque shi' papi 

yiey pa joot. 

35Papi nivacle pa yicheyvatich'e pava lhech vaclan pa jaspa yi'van. Meelh ti yamey 

pan yie' pa Jesús, pa yi'van ts'ivee pa nivacle ti p'alha ti tayshi pava tsich'es, 

yi'sha'nejop pava lhafoc pa lhech. Nôqueesh t'uyjatshiyiy pa tcajôyshay shta; pa 

lhechesh pa nijovayvatsham'in. 

36Papi yivanesh pa nifaclemch'e pan lhjunash ti chiyilhjenesh pa nivacle pava tsich'es. 

37Pa nôqueesh vatants'aclana lhacôm'a papi Gadara lhavos pa Jesús ca nitay'e, 

lhayaash ti ujesh ti nijovayvatsham'in. Pa t'ôsshaam pa Jesús lhpa lhôvjatshi pa 

yichesh. 

38Vooy pa nivacle ti nich'a tayshi pava tsich'es pa vatants'aclantajesha jum ca 

nitanôycheelh, taj ti tcôvoyem pa Jesús pa yit'esh: 

39Mapecley pa ajpôyich, pa anfacleem lhacôm'a nava lhfanish'ash ja Dios. Pa yich pa 

nivacle, pa lhechesh pa nifaclem lhacôm'a papi yi'shi' pa yitsaat pan lhfanisheshem pa 

Jesús. 

Lhpa lhôse pa Jairo, shi' lhpa ôcjeclô ti t'ajaya lhpa t'uyjatshiy pa Jesús 
(Mt 9.18-26; Mr 5.21-43) 

40Meelh ti vapecley pacham ja lhjôycha pa Jesús, pa lhechesh pa t'acuumjulh tatsha 

papi lhech nivacle pa nishamesh; lhayaash ti lhacôm'a ti nichaypavatsham'in. 

41Pa lhechesh pa nam pa ve'lha nivacle pa lhey Jairo, pa lhech lhanvacleesh pa 

vatvanqu'eyjatsjanjavat, pa t'acjatsuyshichamjop pava lhafoc pa Jesús pa 

vatants'aclana ca nôque'lhey pa lhajpôyich; 

42lhayaash ti caaj lhpa ve'lheem lhôse, doce pava lhnincôpes, lhpa lhech yujatajey ca 

nivaf. Meelh ti yichey pa Jesús, pa lhechesh pa vat'uqu'e papi nivacle. 

43Taj ti yicshenshi papi lhech lhpa ve'lha ôcjeclô tayyashay, doce pava lhnincôpes ti 

yicôjôsesh'in ti tavoyey, cha'lheesh ti tifeem papi vatcafetatsiy lhavos pava yi'van, taj 

nive'lhaa papu ca nalhjen. 

44Tôlhey t'ôyiish pa Jesús pa t'ajaya pa yoj'esha'ne lhpa t'uyjatshiy, pa tatsha ti 

vô'mesh ti natsha'ne pava lhavoyey. 

45Pa lhechesh pa tay'ôtsjanesh pa Jesús pa yit'esh: —¿She papi tanajayyi? 

Yit'eshvatam lhacôm'a ti ampapu, pa yit'eshelh pa Pedro papi tanaôycheelh: —

Vanqu'eyjatsjan, nacôt'at napi nivacle lhayaash ti natvatjulh'in, vooy na ti lhteesh: 

¿She papi tanajayyi? 

46Taj ti yit'esha pa Jesús —Yijô' ti tanajayyi papu, lhayaash ti tsicha'vayeshyich'e ti 

tayyitshi pa yunaj. 

47Meelh ti yipe'ya lhpa ôcjeclô ti chincha'vaych'e, pa lhechesh pa tanc'uya pa 

ts'ananan'in pa t'acjatsuyshichamjop pava lhafoc pa Jesús. Pa nifac pa yipe'ya 

lhacôm'a papi nivacle pan lhayaash ti t'ajaya, nifac shta ti vatsjan tatsha. 

48Pa yit'esha pa Jesús: —Yôse, navatsjanchat na niacacujayasha. Môôj na 

ac'usiyash'in. 

49Jôjjeclay tasinôyelh pa Jesús lhpa ôcjeclô, pa nam papi lhcavos pa lhanvacleesh pa 

vatvanqu'eyjatsjanjavat nayjateshey pa Jairo pa yit'esh: —Apis ti vaf lhca ôse, an'ate 

na vanqu'eyjatsjan. 

50Meelh ti yipe'yach'e côque pa Jesús pa yit'esh: —Ya aj ca anjovay'in; ca 

naascacu'taja pa nivatsjan jayu lhpa ôse. 

51Meelh ti yamey pa lhajpôyich pa ninvashanem ca nôc'ôcji pap'elh, vooy ja Pedro, ja 

Jacobo, ja Juan shi' pa lhtata shi' lhpa lhamimi lhpa lhutsja yivashanem. 

52Yipvatsham'in lhacôm'a pa tafshijop'in shta lhpa lhech. Pa yit'esh pa Jesús: —Ya aj 

ca apelh'in; ninvaf lha lhutsja, yimô' atesha. 

53Pa nicaaysiyuesh'in papu lhech, lhayaash ti yitôôysha ti vaf jô'. 

54Pa lhechesh pa t'acum'e pa Jesús pa lhpôcôt pa yit'esh ti yisitsenesh: —¡Lhutsja, 

aneetsham! 

55Vapeclem pa lhamônlhajayash pa netshaam tatsha; tayôjijanesh pa Jesús ca 

chinjutey pa lhôc. 

56Uj ti nitôyiyjat papi lhnavot; pa yiyôjiesha pa Jesús ca ya aj ca nanfaclemch'e papu. 

Yichen'in pa Jesús papi doce t'eyjatsjanjas 
(Mt 10.5-15; Mr 6.7-13) 

San Lucas 9 

1Pa Jesús tayelhva'ne japi doce t'eyjatsjanjas pa yijutey ts'ivee pa t'unaj jaspa 

yichenfach'ee jayu pava tsich'es, shi' papi tayyashaysha'ne ca nivatsjanemsha'ne jayu. 

2Pa yiyôjaa ca nanfaclemch'e pa Dios lhanvacleyash ca nivatsjantajemsha'ne shta papi 

tayyashaysha'ne. 

3Pa yit'esh: —Ya aj ca acha'jelh pa'na, ya aj na shta pa avcôjat, shi' lhpa vonsa, shi' 

lhpa yucuve, shi' pava pesôc. Ya aj ca acha'jelh pava napu' uyjatshiyiselh, ve'lhaa 

ts'ivee pava t'uyelhch'e. 

4Ca amtajelhey pa jpôyich ca chitôntajelh'ach'e pa uyelheyshi, pa lhech veelh'ejop 

amjelhey ca anôcjayutajelh shta. 

5Ca amtajelhey paelh jpôyich ca nichintôntajeelh'ach'e pa ayishlhaaelh, pa 

asichateshelh nava afoclelh pa cotsjaat, cavôque lhtôychatelha ti tameneshlhavach 

jayu pa cat'eelhtajeesh.   

6Pa yicheyvatich'e lhacôm'a pava yitsates pa nifaclem ts'ivee pa vatqu'ilhjenjayash pa 

vatsjanemsha'ne papi tayyashaysha'ne yiey pava yie' ts'ivee. 

Pa Herodes nintô'ya pa Jesús 
(Mt 14.1-12; Mr 6.14-29) 

7Pa lhcaanvacle Herodes chinfacleem lhacôm'a pava lhfanishlhavach pa Jesús; pa 

yistan'in pa ca naychavalhesh'e, lhayaash ti caaj papi yit'esh ti netshaam ca Juan 

tôlhey capi vafsha'ne. 

8Pap'elh yit'esha ca lhecha pa Elías ca nam; pap'elh yit'esha ca lhecha papi p'alha 

chiytôyjata pava ti vaclan ti netshamch'e. 

9Taj ti yit'esh pa Herodes: —Ya lhech jayiyôjijanesh ti chiyt'ovô'sey ja lhshatech ca 

Juan. ¿She t'e pa lhech ti jaypeeycheyesha nava matas? Pa yeetajesh pa Herodes ca 

nivan.  

Pa Jesús yicunjansha'ne papi cinco mil 

10Meelh ti tapecl'in japi t'eyjatsjanjas pa nifaclemch'e pa Jesús pa lhfanishesh pa 

lhcumjayash. Pa lhechesh pa yichelhey ja nintanash'e shalheema ja yitsaat Betsaida. 

11Meelh ti tpeeycheyesh cavôque papi acloj nivacle pa yicheyvatich'e tatsha yiey ja 

nintanash'e; pa vaneecjuelh pa Jesús pa lhechesh pa nifaclemch'e pa lhjunash pa Dios 

lhanvacleyash, pa yilhjensha'ne shta papi tayyashaysha'ne. 

12Meelh ti nuut pa lhechesh pa yama japi doce t'eyjatsjanjas pa Jesús pa yit'esh: —

Istaa ca ayjat cum napi nivacle jaspa napecl'in ca nt'ichay pa nivooy shta pa ca nituj 

yiey java yitsates shalhaa, lhayaash ti nôquee ampa ca naaan. 

13Pa yit'esha pa Jesús: —Vooy avaatsheelh ajutelhey pa lhôc. Pa yit'esh ts'ivee: —

Caajtaj nava ve'lhanôjesh yucuvec shi' nava napu' sajech, isjop t'e ca jôquelhemey 

pav'elh ca jaycasha'yelhe'ma lhacôm'a napi nivacle. 

14Taj ti caaj papi cinco mil nivacle. Pa lhechesh pa yit'esha pa Jesús japi t'eyjatsjanjas: 

—Istaa ca ayôjeelha ca nôvqu'esha'ne papi cincuenta, cincuentaesh ts'ivee lhacôm'a 

nap'elh. 

15Pa nequ'ishamem pa yich'esha'ne lhacôm'a. 

16Pa lhechesh pa t'acum'e pa Jesús pava ve'lhanôjesh yucuvec shi' pava napu' sajech. 

Pa yovalhesheychisham pa vôôs pa t'aalh pa yijutem pa t'ishameesh, pa 

yic'astemsha'ne pa yijutey japi t'eyjatsjanjas ca nitiseshch'e papi nivacle. 

17Pa tuj lhacôm'a pa yapeesha'ne. Pa lhechesh pa nayjatva'ne pava lhqu'iyas pa doce 

pava sisenlhiy tapoojqu'esha'ne. 

Yinôôclhanita pa Pedro pa Jesús ti Cristo 

(Mt 16.13-19; Mr 8.27-29) 

18Ve'lha pa nalhu tac'uyelhey pa Jesús japi t'eyjatsjanjas yiey pa nintanash'e pa t'aalh. 

Pa lhechesh pa niyôssham japi t'eyjatsjanjas pa yit'esh: —¿She t'e papi tsilheclôjesh 

papi nivacle? 

19Japi lhech yicuulh pa yit'esh: —Caaj japi nalheclôjesh ca alhecha ca Juan, 

Vatnayjayash lhavo'; jap'elh yit'esha ca alhecha pa Elías; vooy jap'elh nalheclôjtajesh 

ca alhecha papi vatjutsa chiytôyjata pava ti vaclan ca chinenjatchisham. 

20Pa lhechesh pa niyôsesh: —¿She papi lhaslheclôôjelh avaatsheelh? Yicuulh ja Pedro 

pa yit'esh: —A'lhech avaatsha a Cristo lhtô'lha pa Dios. 

Pa Jesús yasinôqui pa lhavafi 
(Mt 16.20-28; Mr 8.30—9.1) 

21Pa yit'esh pa Jesús ti yiyôjaa japi lhech: —Ya aj ca anfacle'lhem jum papu cavôque. 

22Pa yit'esh shta: —Na Nivacle Lhô'sesh uj ti chiyclôyit jayu jum. Yicônitshi jayu japi 

nitaôvclasaesh lhanvaclesesh, shi' japi vatcasinôc lhanvacles, shi' japi 

vanqu'eyjatsjanesh pava lhfanishlhavach. Jô'tajesh ti yiclôn jayu shta. Taj ti ca 

namtajey pava pu'jana nalhus pa netshaam jayu shta. 

23Pa lhechesh pa yit'esh: —Papu ca niteetajesh ca nitsôfistajeshch'e, pa istaa ca 

nantôvaclu'lhavne, pa natcum'e pava tavijatayem nava nalhus nan yijunash ti jaycum'e 

lha cruz ca nanjoojyich'esha'ne. 

24Lhayaash papi ca nôôytajesh pa lhamônlhajayash, pa lhech ti yac'oyesh jayu; lhan'e 

vitsha papu ca nitôôlhtajeshyi ca nac'oytajesh pa lhamônlhajayash pan nilhjen jayu. 

25Cha'lhatesh'apee papi nivacle ca nuyjat'ôcji pa lhsôc'ôclit lhacôm'a nava yie' na 

cotsjaat, vooy lhavaatsha vatvômjat jayu. 

26Papu ca nivapentajyish shi' cava yasinôc, yivaatsha shta, ya Nivacle Lhô'sesh, 

javapenesh jayu vitsha ca janamtaj nan lhjunash pa lhcaanvacle, ca jatôôlhtajshamjop 

ja lhatjumtseyash ja Tata ca jatanôychitajelh japi isis ángeles. 

27Yijô' ti jayeetshelh'a, ti caaj napi yi'nee ch'apaey'in pa ca lhavafia ti p'alha ti yivaney 

ja Dios lhanvacleyash. , 

Tanu'jam pa t'aisiyash pa Jesús 
(Mt 17.1-8; Mr 9.2-8) 

28Nôjeshch'e cava pu'janayama nalhus pa yich'apee pa Jesús lhpa utiyuc, tanaôycheelh 

ja Pedro, ja Jacobo shi' ja Juan pa t'aalh. 

29Lhech'e ti t'aalh pa Jesús pa tanujamc'oya pa t'aisiyash, vooy pa lhtaco 

venalhjunash, pava t'uyjatshiyis uj ti climsha'ne, jô'tajesh ti nôcshi'sha'ne. 

30Pa lhechesh pa nam papi napu' nivacle pa tasinôyelh'in pa lhech. Papi lhech pa 

Moisés shi' pa Elías. 

31Uj ti tif'apee ts'ivee pa lhqu'isjuyaj. Pa lhechesh pa yasinôquivatam pa lhavafjayash 

pa Jesús yiey pa Jerusalén. 

32Taj ti vooy ja Pedro shi' jap'elh tanaôycheelh uj ti nimôjayutajch'esha'ne, taj ti 

vaniyitjulh pa lhanjôti ti yi'van pa lhqu'isjuyaj pa Jesús shi' pap'elh napu' yielhvatcop. 

33Meelh ti tayjop pa Jesús papi lhech napu' nivacle, pa yit'esha ja Pedro: —

Vanqu'eyjatsjan, ¡Istajeshnee jum! Anu'jelhyiyaam ca yisnatshelh pava pu'jana 

jpôyjey: ve'lha pa avaatsha, ve'lhataja shta ja Moisés, vooytaja shta paelh ja Elías. 

Teya ti yistan'in pa ca niteesh ja Pedro. 

34Pa yalhatajesh ti nameyshicham ts'ivee lhpa vôse' vanajulhjat'apee jum japi lhech pa 

nijovayshi lhpa vôse'. 

35Pa lhechesh pa tavaysham pa vat'ôjôj lhpa vôse' pa yit'esh: “Nôque Yaôs yenach, 

lhech nôque ach'anelha.” 

36Meelh ti nôjeshch'e pa vat'ôjôj pa yivan ts'ivee ti ve'lha pa Jesús. Japi lhech 

nits'iseeshey, tanca nanfacleem pap'elh pava yi'van. 

Pa Jesús yivatsjanchat pa nich'ayech yi'shi' pa tsich'e' 
(Mt 17.14-21; Mr 9.14-29) 

37Vooy paelh nalhu ti t'eclet'ech'esha'ne lhpa utiyuc pa nam papi acloj nivacle jaspa 

yi'van pa Jesús. 

38Pa lhechesh pa yisitsenesh ti tôn'in pa ve'lha nivacle pan yicshenshi pap'elh nivacle, 

pa yit'esh: —Vanqu'eyjatsjan, istaa ca ovalhey na yaôs ve'lhayam; 

39caaj pa tsich'e' ti t'acum'e pa yisitsiyan ti yafshiyan'in, lhayaash ti tanachantaj'in, pa 

lhechesh pa tôlhch'een lhashi cava lhsatuc, yajatesh ti uj ti yiclôyit. 

40Apis ti jayôjitajsha napi eyjatsjanjas ca nisa'semfach'ee, taj ti nintôyish ts'ivee. 

41Pa yicuulh pa Jesús pa yit'esh: —¡Jay, ti acacujanjaselh na t'ôyiy ninavooyshelhch'e! 

¿Ta t'e ca yaplhuach'e ca yamônlheelh'ajop? ¿Ta t'e ca yaplhuaeshch'e shta 

nasclôyelh'ash? Anchaajyi na aôs. 

42Meelh ti nachjuulh pa nôctech pa t'acum'e pa tsich'e' pa yôôtjatesha cotsjaat pa 

tanachantaj'in shta. Vooy pa Jesús yichenfach'ee pa tsich'e', pa lhechesh pa 

yivatsjanchat pa nôctech pa yijutey shta pa lhtata. 

43Pa lhacôm'a ti tamp'oyeshem lhayaash ti uj pa Dios. 

Pa Jesús yachajeyc'oya ti nifac pa lhavafjayash 
(Mt 17.22-23; Mr 9.32-33) 

Meelh ti tamp'oyeshem lhacôm'a pava yisnatesh pa Jesús, pa yit'esha japi 

t'eyjatsjanjas: 

44—Ach'anelhch'e jum cavôque pa ya aj ca antôvaclueshelhch'e shta; pa vooy 

yivaatsha, ya Nivacle Lhô'sesh, chitsijuta jayu papi nivacle. 

45Vooy japi t'eyjatsjanjas nintô'yishc'oya pan yich'e' pava lhclishay, lhayaash ti 

nichinôôclhanitemch'e; taj ti nijovayeshem ca niyôsesh pan yich'e' côque. 

¿She t'e papi ya'shesh pa lhjunash? 
(Mt 18.1-5; Mr 9.33-37) 

46Pa lhechesh pa tavayeshvanôcji ts'ivee japi t'eyjatsjanjas pa taniyôstajesh ts'ivee 

papu nôv'e' ca na'shesh pa ca lhjunasha, 

47taj pa Jesús ti yitô'yish pava yaychavalhtajey ts'ivee. Pa lhechesh pa t'acum'e pa 

ve'lha taôvclaj pa yivatsavatjatlhach'etsham 

48pa yit'esh:  —Papu ti yaychavalhey ca yey ti t'acuumjulh nôque taôvclaj, pa lhech 

lhavaatsha ti t'acuumyijulh; vooy papu t'acuumyijulh pa t'acuumjulh shta jan 

tsichenshicham. Papu ca ninunataja pa lhecha lhavaatsha ca na'shesh pa ca lhjunasha. 

Papu ca nishincônitshitaja, pa shtantsôt'ajesh jayu 
(Mr 9.38-40) 

49Pa lhechesh pa yit'esha pa Juan: —Vanqu'eyjatsjan, javanelh ja ve'lha nivacle ti 

neytônjop ti yisaasfach'ee pava tsich'es; taj ti niyvashanelhem, lhayaash ti 

nishtatanaôycheelhsha'ne. 

50Pa yit'esha pa Jesús: —Istaa ca an'ateelh, lhayaash papi ca nishincônitshitaja pa 

shtantsôt'ajesh jayu. 

Pa Jesús yishanat pa Jacobo shi' pa Juan 

51Meelh ti yameyjop jan t'aplhu' ti vapecchisham jayu pa Jesús pa yichey ja Jerusalén. 

52Pa lhech'e ti yinôyinjatajey japi t'eyjatsjanjas ja yitsaat yiey ja Samaria ca nivoomey 

pa ca nijo'e jayu; 

53Taj japi Samaria lhavos ninvashanem pa ca nijo'e, lhayaash ti yi'van ti yichey ja 

Jerusalén. 

54Meelh ti yi'van côque japi t'eyjatsjanjas ja Jacobo shi' ja Juan, pa yit'esha ts'ivee: —

Lhcaanvacle, ¿lhteesh ca janchenelheyshicham pa itôj tôlhey pa vôôs jaspa tif'e' jayu 

lhacôm'a, yiey pan lhjunash pa chiytôyjata pava ti vaclan lhey Elías? 

55Pa lhechesh pa yovalhey pa Jesús pa yishanat pa yit'esh: —¿Tanca natôôyshelh pa 

ca natsôt'ajeshelh? 

56Ya vooy ya Nivacle Lhô'sesh, ninachey ca yivômjat pa lhamônlhajayash papi 

nivacle, janachey ca c'alhjenesh. Pa lhechesh pa yichey paelh yitsaat. 

Papi yit'esh ti yofiis pa Jesús 
(Mt 8.19-22) 

57Meelh ti yichelhch'e pa nôyish pa yit'esha pa ve'lha nivacle pa Jesús: Lhcaanvacle, 

javoach'esha'ne jayu pa ca ajuytajshiin. 

58Pa yicuulh pa Jesús pa yit'esh: —Pava yo'nisec caaj pava lhôvjôquey, pava ajôclôs 

caaj pava lhupis; vooy na Nivacle Lhô'sesh amem pa ca nit'ô'siyesh pa ca nijo'taj'e. 

59Pa yiyôjaa pa Jesús paelh nivacle pa yit'esh: —Atatvoyich'e. Taj ti yicuulh pa 

yit'esh: —Lhcaanvacle, avashanyam cum ca jajutsjat ca jôquey ca tata ca jatishc'oya. 

60Yicuulh pa Jesús pa yit'esh: —Tajulhey ca nitishc'oya papi vafsha'ne papi 

lhavafjafas; taj ti avaatsha atatvoyich'e tatsha pa anfacleem pap'elh ja Dios 

lhanvacleyash. 

61Pa lhechesh pa yit'esh paelh: —Lhacaanvacle, javoach'e jayu, taj ti avashanyam 

cum ca jajutsjat ca jôquey japi yiey ja yijpôyich ca janeecjuelhsha'na. 

62Taj ti yit'esha pa Jesús: —Papi t'acum'e pa cuvoyu lhavjooc, ti yovalhey t'oyiish, pa 

sasjop, lhayaash ninatjuya ja Dios lhanvacleyash. 

San Lucas 10 

Pa Jesús yichen'in papi setenta 

1Pa lhechesh pa vooyshi pa Lhcaanvacle pap'elh setenta pa yinôyinjatey papi napu 

ts'ivee pava yitsates, lhayaash ti yit'esh ca namey vitsha. 

2Pa yit'esha: “Yijô', uj na vatcavcalhech, taj napi vatcumjayash lhavos naacloja. Istaa 

ca aalhshelha nan yitsôt'ajesh na vatcavcalhech jaspa nichensham pap'elh vatcumjat 

lhavos ca ninayjatva'ne. 

3Meelh'in; a'va c'achenelhey ajunasheelhjulh java tashinshtas ti chiychensham pava 

cajovonjatas. 

4Ya aj ca achaajelh pava avonsaclelh, shi' pava apesojiyiselh, shi' pava acfiyiselh. Ya 

aj ca acjueelh papi yi'shi' pa nôyish. 

5Vooy ca uytajelh'ôcji pa jpôyich ajutsjatelh ca aneecjuelh pa at'eshelh: ‘Piiy nôque 

jpôyich.’ 

6Ca piiytaja papi lhech yie', pa natcumeshelh'ajulh jayu pa vat'aacjujunjayash; vooy ca 

amtaja pa vapecl'am jayu pa acjujunjayashtaj. 

7Amônlhaaelh'ôcji pa lhech jpôyich pa atsaccunelh pa ayôelhshi shta pava yi'van; 

lhayaash pa vatcumjat lhavo' isjop ca chinvancufanelh atesha. Ya aj ca meelhey ts'ivee 

pav'elh jpôyjey. 

8Ca amtajelhey pa yitsaat pa ca naôvtaj'e papu ca natcuumtajelh'ajulh, pa atujelh pava 

ca natistajeshelh. 

9Avatsjanchatelh papi tayyashaysha'ne papi lhech yie', pa at'eshelh: ‘Pa Dios 

lhanvacleyash ashalheelhe'ma.’ 

10Taj ti ca amtajelhey pa yitsaat ca ninatcuumtajeelh'ajulh pa ayishlhaaelhch'e pa 

lhcaavju, pa at'eshelh: 

11‘Jasichateshelh nava yifoc na lhcootsjat na avtsat'eelh, jaspa janôclitelh'am ti 

shalhatajelhc'oyaam ja Dios lhanvacleyash.’12Jayeetshelh'am pa cat'eelhtajesh ca 

namtajey lhac'o' pava nalhus ujesh ti chiyclôyit jayu papi ninatcumelh'ajulh, 

yasheshc'oya jayu papi Sodoma lhavos. 

Pava yitsates ni'nanc'ashamem 
(Mt 11.20-24) 

13“¡Pa yijô', lhtats'aclay yitsaat Corazín! ¡Pa yijô', lhtats'aclay yitsaat Betsaida! Ca 

nivan lhapesh papi Tiro shi' papi Sidón lhavos cavôque lhasnôyjesch'esha'ne, pa 

nitatvaych'aclajtajesh pava lhfanishlhavach pa nitacshintajvatsham'in pa na'nitaj pava 

vonsac pa naôvtajshisha'ne pa shnomaj, vooy avaatsheelh lhavantajelh'in cavôque 

lhasnôyjesch'esha'ne. 

14Taj ti vooy ca shtamtajey lhac'o' pava nalhus, pa t'aashelh'apee jayu pa 

anclôyitsjayashelh papi Tiro shi' papi Sidón lhavos. 

15Vooy avaatsha Capernaum, ¿lheclôjesh avaatsha ti chinanenjateychisham ja vôôs? 

Chinanachajeyshicham jayu pa itôj ninmac pa cat'elheesh., 

16“Papu ti tach'anelh'a pa tach'anyi shta, vooy papu nacônitshielh, pa tsicônitshi shta; 

papu tsicônitshi, pa yicônitshi shta jan tsichen.” 

Tapecl'in papi setenta 

17Pa tapecl'in papi setenta pa uj ti nishamesh, pa yit'esh ts'ivee: —Lhcaanvacle, 

nequ'ishemeshelhyam ca ey ti jetônelhjop pava tsich'es 

18Pa yit'esh pa Jesús: —Jech, taj ti javan ja Satanás ti nicôôtsha'ne tôlhey ja vôôs jan 

lhjunash ti yitsemajshicham ja tachinshi. 

19Jajutelh'ay ja unajelh jaspa ôseelhsham'in pava tosis shi' pava alhulhpôsenjaya jaspa 

aashelh'apee pa unajelh papi naac'utsfaseelh, pa tanca natmenelh'ash pa'na. 

20Taj ti ya ca anshameshelh ti nequ'ishemelh'am pava tsich'es, anshameshelh jô ti 

chiyi'sesh'e nava eyiselh yiey ja vôôs.  

Pa nishamesh pa Jesús 
(Mt 11.25-27; 13.16-17) 

21Lhech t'aplhuqu'e pa uj ti nishamesh pa Jesús tôlh'ejap pa Espíritu Santo, pa yit'esh: 

“C'ôclôj, Tata, Alhcaanvacleesh na vôôs shi' na cotsjaat, lhayaash ti lhcapinatemey 

papi yitôôytajesh nava matas, vooy papi taôvclas ti lhnôclitem. Jech, Tata, nôque 

lhjunash ti lhentaj jum. 

22“Nijutyiy ja Tata nava matas. Ampapu ca nitô'yish nôque Vataôs, ve'lha ja Lhtata 

yitô'yish; ampapu ca nitô'yish nôque Vatata, ve'lha na Lhaôs yitô'yish, shi' papi 

yitôyjata na Lhaôs. , 

23Pa lhechesh pa yovalhsha'ne japi t'eyjatsjanjas pa yit'esha: “Nishamesh nava 

vatôsjey ca nivantaj côque ti lhavanelh; 

24lhayaash ti jayeetshelhaam ti acloj lhapesh papi chiytôyjata pava ti vaclan shi' 

pap'elh lhcaanvacles ti yeetajesh ca nivan cavôque matas ti lhavanelh, taj ti ninvan. 

Yeetajesh shta ca nipe'ya cavôque ti lhpe'yeelhch'e, taj ti ninpe'yach'e. 

Chiyovalheyjop pa is Samaria lhavo' 

25Pa lhechesh pa netshaam pa ve'lha vanqu'eyjatsjanesh pava lhfanishlhavach pa 

yichey pa Jesús pa yic'alhtantaja ti niyôs: —Vanqu'eyjatsjan, ¿ta ca yifanishayivach ca 

jaspa ja'van pa yimônlhajayash ôyjôlhôyech? 

26Pa yicuulh pa Jesús pa yit'esh: —¿She t'e ja vani'sesh'e vatyôjijat yi'shi' ja 

vatqu'isjayanach? ¿She pa lhclôvalhshi? 

27Pa yicuulh pa vanqu'eyjatsjanesh pava lhfanishlhavach pa yit'esh: —Istaa ca 

atanipjôclônsha pa acachi' shi' pa asôc'ôclit shi' pa unaj shi' shta pa aychavalhjayash ca 

en pa Anvacle Dios; en shta paelh avelh nan ajunash ti lhnen. , 

28Pa lhechesh pa yit'esh pa Jesús: —Tajulhey ti is ti lhascuulh. Istaa ca asnatesh côque 

pa lhavan jayu pa amônlhajayash.  

29Taj ti vooy pa vanqu'eyjatsjanesh pava lhfanishlhavach yaôytench'e ti yachajeshjulh 

pa Jesús pa yit'esh: —¿She t'e papi yivelhesh? 

30Lhechesh pa yit'esh pa Jesús: —Ve'lha pa nivacle tôlhey ja Jerusalén yichtajey ja 

Jericó. Pa lhechesh pa t'eclech'e papi vôncaclônjanjas pa nijôclesh lhacôm'a pava 

lhcôqueclitôy; pa yit'ijôj'in ts'ivee pa yujatajey ca nivômjat pa yichvatich'e c'oya. 

31Pa lhechesh pa yich'e' shta pa nôyish pa ve'lha vatcasinô; pa yivantaj pa naashjop 

atesha. 

32Lhech lha lhjunash shta pa tôlhshaam pa Leví, yivantaj pa naashjop atesha shta. 

33Taj ti ve'lha pa Samaria lhavo' yich'e' shta pa nôyish, pa yi'van pa tcavts'aclayesh. 

34Pa lhechesh pa yichey pa lhech nivacle, yifetatsiyanesh pava lhanc'ônjatevshay pa 

lhape' shi' pa cumjôtaj pa yiclôpjalheshem'apee pava lhanc'ônjatevshay, pa lhechesh 

pa yan'apee pa lhclô', pa yichesh pa yamjey pa yi'shi' pa nôyish, pa lhech 

yimônlhanit'e pa vanujumatsenesh. 

35Paelh nalhu ti yich pa t'acumeshi pava napuqu'e tinshanjay pa yijuteyjop pan 

nôôyjop jayu pa yit'esh: ‘Anujumatsenesh nôque nivacle, ca nintajulhtajasham nava 

jajut'ay, ca jatpectaj pa jajut'ay pav'elh.’ 

36¿She japuque napuque pu'jana lhavelhesh nôque t'eshey ninvômjat papi 

vôncaclônjanjas? 

37Pa yit'esh pava vanqu'eyjatsjanesh pava lhfanishlhavach: —Vooy papin 

tcavts'aclayesh pa lhech. Pa lhechesh pa yit'esh pa Jesús: —Isjop ca lhech 

afanishaavach vitsha. 

Pa Jesús yiey pa lhajpôyich lhpa Marta shi' lhpa María 

38Pa yich'e' shta pa Jesús pa nôyish pa yamey pa yitsaat, pa lhech yie' lhpa ve'lha 

ôcjeclô pa lhey Marta pa yiyôjaa pa yôôychiey pa lhajpôyich. 

39Vooy lhpa Marta caaj lhpa lhch'injô lhey María, lhpa lhech yi'sha'nejop pava lhafoc 

pa Jesús jaspa tach'ansha pavan yit'esh: 

40Vooy lhpa Marta pitôjesh'in pava matas ti t'acumqu'een, pa tac'uya pa Jesús pa 

yiyôjaa pa yit'esh:  —Lhcaanvacle, ¿na avan lha sunja ti nints'efenesh nava 

jaycumqu'een? Ayôjeayam, ca nits'efenesh. 

41Vooy pa Jesús yit'esh ti yachajeshjulh: —Marta, Marta, uj ti apitôjesh'in pava 

lhatcumqu'een, 

42ve'lha pa suyeshiam. Lha María ya'shesh ti yisclansha'ne nava yench'esha'ne, pa 

tanca chinjôclesh. 

Pa Jesús shi' pa vat'alhjayash 
(Mt 6.9-15; 7.7-11) 

San Lucas 11 

1Ve'lha pa nalhu t'aalh pa Jesús yiey jan yiesh'e, meelh ti tifeshch'e pa yit'esh ja ve'lha 

t'eyjatsjanach: —Lhcaanvacle, ats'eyjatsjaneshelh ca jaya'lhelh, jan lhjunash ja Juan 

yeyjatsjanesh japi t'eyjatsjanjas. 

2Pa yit'esh pa Jesús: —Ca aalhtajelh, pa at'eshelh: ‘Tata tsitsôt'ajelh'ash, chiisiyan ca 

ey. Ancheneelhyiy pa anvacleyash. Asnatesh pava ca eetajesh pan lhjunash pa vôôs 

nan lhjunash shta na cotsjaat. 

3Anjuteelhyiy lhpa yucuve tajulhsham nôque nalhu. 

4Avômjatelhch'eyam yivaatsheelh pava yisasch'eclelh, nan lhjunash yivaatsheelh ti 

javômjatelhemch'e lhacôm'a papi yisnatshelhyam pava sasch'esha'ne. Ya aj ca 

anvashanelhyiy pa vatc'alhtanjayash, pa ats'ilhjeneshelh pa niysa'.' 

5Pa yit'esha shta pa Jesús: —¿She papuque avaatsheelh ca nicaajtaj pa lhc'utsfa, pa 

nôquey jayu ca jonshaajtajeesh pa lhajpôyich pa niteetsha: ‘Yic'utsfa, anjutyiy atesha 

cum pava pu'jana yucuvec, 

6lhayaash ti nam ja yic'utsfa ti tanôtayyiy pa ampa ca naayam ca yijutey.’ 

7Pa yicu'lheyfach'ee ti mônlhaôcji pa lhajpôyich, pa yit'esh: ‘Istaa ca ya aj na; apis ti 

chiyp'oey na lhashi, teya napi yicles yiey na yimôjôvat; sasjopyam ca netshaam ca 

yijut'ay. 

8Jayeetshelh'a ca ninetajachisham lhayaash ti lhc'utsfaesh, netshaam jayu pa nijutey 

jayu pavan suyeshi jaspa nivô'mesh ti t'a'lha. 

9Nôque jayeetshelh'a: Istaa ca a'lhelha, pa chinjutelh'ay; avoolhey, pa lhavanelh jayu; 

apôcôjelhey pa lhashi, pa chincat'elhey'am jayu. 

10Lhayaash papu ca nit'aalhtaja, pa chinjutey jayu; papu pa ca nivo'tajey, pa nivan; 

shi' papu ca nipôcôjtajey, pa chincat'emey pa lhashi. 

11“¿Nan lhjunash lhôn avaatsheelh, ajutajelhey t'e pa ô'selh lhpa utej ca 

nit'aalhtajeshelh'a lhpa yucuve? ¿jô't'ajesh ca ajutelhey t'e shta pa tos ca 

nit'aalhtajeshelh'a pa sajech? 

12¿Ca nit'aalhtajesha pa votôjôj lhshayc'u pa nijutey t'e lhpa alhulhpôsenjayô? 

13Vooy avaatsheelh naaysiseelhsha'ne lhteetajeshelh ca ajutelhey papi acles pa is, 

¡yaashelh'atapee ja Atataelh yi'shi' ja vôôs ti yijutey jayu ja Espíritu Santo papi 

t'aalhshey. 

Chinôôlhjônchatesh pa Jesús ca nicaajem pa t'unaj pa tsich'e' 
(Mt 12.22-30; Mr 3.20-27) 

14Yichenfach'e pa Jesús pa tsich'e' pa yi'shi' pa nivacle ti yiclishaclaychiyan; meelh ti 

yichfach'ee pa tsich'e' pa lhechesh pa tasinôy pa clishaclayechtaj. Uj ti tampoyem papi 

nivacle ti yi'van côque, 

15taj ti caaj papi yit'esh: “Nôque nivacle yichenfach'eeen pava tsich'es tôlhesha pa 

t'unaj pa Beelzebú, pa lhech lhanvacleesh pava tsich'es.” 

16Vooy pap'elh yic'alhtantajesha ti niyôstajesh pa Jesús ca ninôôclhaniteshlhavne pa 

vôôs. 

17Taj ti yitô'ya tatsha pa lhaychavalhjayash pa yit'esha: —Pan yie' pa lhcaanvacle ti 

yicatsônjat papi lhcavos, pa vapecva'ne ti vaclônsha'ne, pa vatvômjatshi. Lhech 

lhjunash shta pa vatjôôjam ti vatcônitshi ti vanicatsônjat pa vatvômjatshi jayu shta. 

18Lhech jayu lhjunash pa Satanás ti vanicatsônjat ti vatcônitshi, ¿ta lhjunash jayu shta 

pa lhanvacleyash? Nôque jayeetshelh'a, lhayaash ti lhteetshelha ca yisa'seshfach'ee 

pava tsich'es pa tô'lha pa Beelzebú. 

19Ca jasastajfach'ee pava tsich'es ti jatôôlhsha pa Beelzebú, ¿ta t'e tôlhesh'e napi 

acleselh pa t'unaj ti yisaasfach'ee pava tsich'es? Ti nôque lhjunash janôclitelh'am ti uj 

ti ninavooyshelhch'e. 

20Vooy ja Dios tô'lha pa t'unaj ti jasa'seshfach'ee java tsich'es, navôque nôclitelh'am ti 

shalhaelhc'oyaam ja Dios lhanvacleyash. 

21“Ca nicaajtaj pa nivacle t'un'in, caaj shta lhacôm'a pava lhac'uc ca nujumatsentajesh 

pa lhajpôyich, pa tanca china'shesh'apee pava yi'van. 

22Taj ti ca namtaj paelhcha ya'shesh ti t'un'in pa nishanelh ca nancôtjatajsha'ne, pa 

nanjôclesh lhacôm'a pava lhac'uc, pa lhech vatlheclôôjtaj ca nit'un'in, pa lhechesh pa 

yichajc'oya lhacôm'a pava yi'van pa yicatsônjatesh'in pap'elh. 

23“Ca nicaajtaj papi nintsen, pa lhech tsicônitshi; papi ninteesh ca ts'efenesh ti 

jantôqu'e' pa lhech yivôm'in. 

Pa tsich'e' ti tapec 
(Mt 12.43-45) 

24“Meelh ti tayshi pa tsich'e' pa nivacle, pa t'ôta'yey pa cotsjaat ti clajôjqu'e vo'tajey 

pa ca nôv'e'; ca ninvantaja pa yaychavalhey ca napecley, pa yit'esh: ‘Japecley jayu ja 

yijpôyich ja jayay'e.’ 

25Meelh ti yamey pa yi'van pa lhech nivacle jan lhjunash pa jpôyich ti chiyclôs'ôcji 

shi' ti chiyisclansha'ne. 

26Lhechesh pa yichaaj pav'elh siete tsich'es ya'shesh ti ojiyis, pa yich'ôcjivatam pa 

nivacle jaspa mônlhashi, pa lhechesh pa ya'shesh ti ve'lheesh ti ojey pa lhech nivacle. 

Pa vatshamitjayash yijô' 

27Meelh ti yasinôqui pa Jesús cavôque, pa lhechesh pa yisitsenesh lhpa ve'lha ôcjeclô 

pa yit'esh: —¡Nishamesh pa vatacachi ti lhôvji' lhapesh, nishamesh shta pava vat'ajtey 

ti lhtifesh! 

28Taj ti yit'esh lhavaatsha: —¡Ya'shesh ti nishamesh papi ti yipe'ya pava yit'esh ja 

Dios ti niqu'ishamem! 

Papi nivacle ojiyis t'aalhtajesha pa Jesús ca nasnatshem pa lhasnôyech 
(Mt 12.38-42; Mr 8.12) 

29Meelh ti tc'aeshva'ne pa Jesús papi nivacle, pa tasinôy pa yit'esh: —Navôque nalhus 

ojiyis napi nivacle, lhayaash ti niyôjitajesh'yi ca yinôôclhanitemch'e pa lhasnôyech; 

taj ti tanca chinôôclhanitemch'e paelh, caaj pa chinôôclhaniteshch'e pan chiytôyjata 

pava ti vaclan Jonás. 

30Nan lhjunash lhapesh pa Jonás chinôôclhaniteshch'e papi yiey pa yitsaat Nínive, 

lhech lhjunash jayu na Nivacle Lhô'sesh chinôôclhaniteshch'e jayu shta napi nivacle 

navôque nalhus. 

31Ca namtaj jayu pa nalhu ti chiyisclanvatich'e shta napuque nivacle, pa lhechesh pa 

nivatsavat jayu lhpa lhcaanvacche tôlhey na fiyat; pa yivalha jayu napuque, lhayaash 

ti tôjey pa tôlhshi' lhavaatsha jaspa yipe'yeesh pa lhcajôysha pa Salamón, taj ti nôque 

yie' na ve'lha yash'apee pa Salamón. 

32Papi yie' lhapesh pa Nínive vatsavat ts'ivee jayu shta pa lhech nalhu ti 

chiyisclanvatich'e, meelh ca chinasclantajvatich'e napuque nivacle, pa yivalha ts'ivee 

jayu napuque; lhayaash papi yie' lhapesh pa Nínive tatvaych'aclajesh pava 

lhfanishlhavach ti yipe'ya pa Jonás ti nifaclem cava Dios lhasinôc, taj ti nôque yie' na 

ve'lha yash'apee pa Jonás. 

Lhpa lhcatisitaj pa vatvuvaat 
(Mt 5.15; 6.22-23) 

33“Ampapu ca nitse'clôlhey lhpa itôtaj ca nifich'esh, ca nesh'ôcji lhpa vatcatinôj 

yiclonilh, vooy ca nineshchisham, jaspa yi'van pa lhqu'isjuyaj papi yich'ôcji. 

34Nava atôsjey lhjunashjulh pa itôtaj t'ajuya na avu'vat; ca isistaja nava atôsjey, pa 

caaj jayu pa lhqu'isjuyaj na avu'vat; taj ti ca niysistajaa nava atôsjey, pa tulhshi' jayu 

na avu'vat. 

35Istaa ca anujumatsenesh na aqu'isjuyaj jaspa tanca tulha'shi. 

36Ca nicaajtaj pa lhqu'isjuyaj lhacôm'a na avu'vat, pa ampa ca tulha'e, pa pjumtsej 

jayu, pan lhjunash lhpa itôtaj ti pjumtsej jum pa lhqu'isjuyaj.  

Yiyôytana pa Jesús papi fariseos shi' papi vanqu'eyjatsjanesh pava 
lhfanishlhavach 

(Mt 23.1-36; Mr 12.38-40; Lc 20.45-47) 

37Jôjjeclay ninvaclhitesh pa Jesús ti tasinôy'in, pa yiyôjaa pa ve'lha fariseo ca 

natsaccunelh'e pa lhajpôyich. Yich'ôcji pa Jesús pa yi'shanejop pa vatsaccunjavat. 

38Tamp'oyeshem pa fariseo ti yi'van ti ninvôômcô ti tsaccun pa Jesús. 

39Taj ti yit'esh pa Lhcaanvacle: —Avaatsheelh afariseoselh lhcle'shelhfach'ee pava 

ayôjatshiyiselh shi' pava atitjeyelh, taj ti nava acachiclelh tapoojqu'esha'ne pava 

acutsjateselh shi' pava asasch'eclelh. 

40¡Naacajôysheelhsha'ne! ¿Ninatôôyshelh pa lhech ti yisnatesh na fach'ee yisnatesh 

shta na vatôvaash? 

41Istaa ca acufayeshelh nava yielh'atshi, pa lhecheesh pa aysiseeelh jayu lhacôm'a. 

42“¡Shiyaelh'avach afariseoselh!, lhayaash ti lhavenchatajeshelh ja Dios ja ve'lheesh 

chiycatsônjat lhpa mentayuc shi' lhpa rudayuc shi' lhacôm'a pav'elh vatcôvjiyanchey, 

pa nueveesh ts'ivee pava amônlheeshelh, taj ti naasnatshelh pa yivo'yeshch'e shi' ja 

lhencheyash ja Dios. Tajulhey navôque ti lhasnatshelh, taj ti ya aj ca avôômjelh 

pav'elh. 

43“¡Shiyaelh'avach afariseoselh!, lhayaash ti lhenelh pava isis vatc'oovtes yiey ja 

vatvanqu'eyjatsjanjavat, lhenelh shta ti nacjueelh papu yiey pa yitsaat lhcaavju. 

44“¡Shiyaelh'avach napi vanqu'eyjatsjanesh pava lhfanishlhavach shi' napi 

afariseoselh, ajôts'ôclônjanjaselh!, lhayaash ti ajunashelhjulh pava nivalhjey ti 

chicajôssham'in lhayaash nichinvan. 

45Pa lhechesh pa yicuulh pa ve'lha vanqu'eyjatsjanesh pava lhfanishlhavach, pa 

yit'esh: —Vanqu'eyjatsjan, nava lhteesh lhascônitshielh shta. 

46Taj ti yit'esh pa Jesús: —¡Shiyaelh'avach shta, lhavanqu'eyjatsjaneshelh pava 

afanishelh'avach!, lhyaash ti lhtilhôjquiyinshelh jap'elh java caclec pa ampapu ca 

no'yesh, vooy avaatsheelh nive'lhaa lhpa apascheelh ca acumjelh'e navôque caclec. 

47“¡Shiyaelh'avach shta avaatsheelh!, lhayaash ti lhasnatshelh java lhnivalhjey capi 

chiytôyjata pava ti vaclan, ti yiclôn lhapesh capi anavot'elh. 

48Côque lhastôyjateshelh'a ti lhenelh ja lhfanishlhavach capi anavot'elh, ti 

yiclônsha'ne lhapesh capi lhech, lhayaash ti avaatsheelh lhasnatshelh java lhnivalhjey. 

49“Lhe'naa ja lhcajôysha ja Dios ti yit'esh: ‘Jacheney ts'ivee jayu japu lhech japi 

chiytôyjata pava ti vaclan shi' japi vat'eyjatsjanjas, taj ti chiyclônsha'ne jayu japu 

lhech, vooy jap'elh chiyjôyjan'in jayu.’ 

50Napuque nivacle niyôsesh jayu navôque nalhus ja Dios pava lhavoyey papi 

chiytôyjata pava ti vaclan ti chiyiclônsha'ne lhapesh ti nich'a chiyisnatesh na cotsjaat. 

51Tôlhey pava lhavoyey pa Abél pa lhet lha chitajuyeshi pap'elh pava lhavoyey pa 

jaalhpa yamjey pava lhavoyey pa Zacarías, pa lhech chiyiclôn'e ja tavaya ja 

vatishjanjavat lhcaavjuclelhshiva'ne ja vatcufayjavat. Yijô' ti jayeetshelh'a ti t'aalhsha 

jayu ja Dios navôque nalhus napuque nivacle pa lhavafi capi chiyiclônsha'ne 

lhapesh. , 

52“¡Shiyaelh'avach avaatsheelh, lhavanqu'eyjatsjaneshelh pava afanishelh'avach!, 

lhayaash ti lhshiyanelhem lhja yave t'ajuya pa lhap'oot java tantôfacliy. Taj ti 

avaatsheelh tanca meelh'ôcji, pa naavashanelh'ôcji papi yeetajesh ca nôc'ôcji. 

53Meelh ti yit'esha cavôque matas pa Jesús, pa yieshnee papi vanqu'eyjatsjanesh pava 

lhfanishlhavach shi' papi fariseos pa uj ti tavôcôya ts'ivee, pa lhechesh pa nôja' pa 

yiyôjaavatam ti niyôstajesh'in pava matas, 

54pa uj ti vo'tajeyjop pava ca nivooyjulh ca nitôlhjateyjop ts'ivee. 

San Lucas 12 

Pa Jesús vanqu'eyjatsjanjulh pava niyijôach'e 

1Pa lhechesh pa nayjatva'ne papi doce nivacle, pa acloj papi vat'ua. Lhech t'aplhuqu'e 

ti nifaclem japi t'eyjatsjanjas pa Jesús: “Anujumatsenelhjulh ja yicap'ofinatshi 

yitsôt'ajesh japi fariseos, nôque yich'e' nôque vatjôts'ôclônjayash. 

2Lhayaash ti ampa ca chiniistajatesh ca jaspa ninô'cla, shi' shta ca nichintô'yaa ca 

nichinatpeeycheyeesh jayu. 

3Caju' pava lhôveshelhshi pa tulh'e' ti lhteetshelh'in, pa lhatpeeycheyeshelhshi jayu pa 

nalhu; pava lhasinôquielh'ôcji pava jpôyjey ti lhp'oelhey pa lhashi, lhech jayu pavôque 

chitônesh'in jayu ca chinanfactaj yiey pa lhcaavju. , 

Naô pa nôv'e' papi nanjovay'in 
(Mt 10.26-31) 

4Napi yic'utsfas, janfaclelh'am ca ya aj ca anjovayelhem papu ca naclôntajelh, 

lhayaash ti tanca nasnatesh t'ôyish'e pa'na. 

5Janfaclelh'am tatsha ti naô pa nôv'e' papi nanjovay'in: anjovayelhem jô lhech jan 

najôôcshelh jayu pa amônlhajayashelh, ti caajjop pa t'unaj ca nutajsham papu pa itôj 

ninmac pa cat'elheesh. 

6¿Lhchenelhjulh t'e pava napu' tinshanjay pava ve'lhanôjesh ajôclôs? Taj ti ja Dios 

ninantôvacleey pa ca ve'lhaa. 

7Yamja nava aye'selh ti ve'lha ts'ivee ti yitsjuulh lhacôm'a. Ya aj ca anjova'yelh'in; 

avaatsheelh t'ashelhc'oya pava ajôclôs. 

Papi ninvapenesh pa Jesucristo ti yitôyjata pap'elh 
(Mt 10.32-33; 12.32; 10.19-20) 

8Jayeetshelh'a ti lhacôm'a papi ninvapeneshyam ti yitôyjatyiy pap'elh, yivaatsha shta, 

ya Nivacle Lhô'sesh, pa tanca vapeneshem ca nivantaj japi lh'ángeles ja Dios. 

9Taj ti vooy papi vantanyishc'oya pap'elh nivacle, lhech papi chivantaneshem jayu 

japi lh'ángeles ja Dios. 

10“Lhacôm'a papu ti chaya na Nivacle Lhaôs pa chiyvômjatemch'e jayu: lhan'e papi ti 

yinvacle'matan ja Espíritu Santo, tanca chinvômjatemch'e pa cat'elheesh. 

11“Ca lhech lhayaashtaja ca chinachaajtajelhey pava vatvanqu'eyjatsjanjavtes shi' papi 

tcaasclanchaysha'ne shi' papi lhcaanvaclesesh, pa ya aj ca atanapunshelh pa ca 

eetajeshelh ca aculhjantajelh, 

12lhayaash ja Espíritu Santo ti neyjatsjaneshelhjulh jayu pava lhteetshelhjulh jayu. 

Suyjulh pava chi'acôseshiin 

13Pa yit'esh pa ve'lha papu lhech acloj: —Vanqu'eyjatsjan, ayôjaa ja checla' ca 

nanjutyiy vitsha pav'elh java shincheyjes secl'esh ca nôstsôt'ajesh. 

14Taj ti yit'esha pa Jesús: —Nivacle, ¿she papi tsisnatshelh'ajop ca yijunash'ajulh pa 

tcaasclanchaysha'ne, ja't'ajesha ca yijunashajulh pa lhavoesh ti yicatsônjatesh pa'na 

pap'elh? 

15Pa yit'esh shta: —Anujumatsenelhjulh pa vat'acôjjiyashiin, lhayaash ti pa 

lhamônlhajayash pa nivacle tanca nimônlhanit pant'ajôôj pava yi'van. 

16Pa lhechesh pa nifaclem pava yovalheyjop atesha ti yit'esh: “Caaj pa ve'lha nivacle 

acôjjiin, pa acloj pava vacalh'e pa lhcootsjat. 

17Pa yaychavalh'in pa lhech acôjjiin pa yit'esh: ‘¿Naô pa yifanisheesh jayu? Lhayaash 

ti ampa ca yan'e jayu ca janclantajshi nava yicôvjiyanjay.’ 

18Pa yit'esh: ‘Nôqueesh tsitô'yish na yifanishesh jayu. Javômjat jayu nava jajuyjata, pa 

jasnatesh jayu pav'elh pa us jayu, pa lhech jan'e' jayu lhacôm'a nava yicôvjiyanjay shi' 

nav'elh nava ja'van. 

19Pa lhechesh pa jayeetsha jayu na yisôc'ôclit: Acloj nava lha'van ti lhasclansha'ne pa 

t'ajuya pava acloj nincôpes; pa ichay, pa atuj, pa ayô'ji, pa anshamesh.' 

20Taj ti yit'esha pa Dios: ‘Naacajôyshay, nôque tulh lhavaf jayu; ¿she t'e papi 

yitsôt'ajesh jayu nava lha'van? 

21Nôque lhjunash pa nivacle ti yaclôpjulhatam pava yi'van, taj ti vooy pa Dios 

ts'acla'yem. 

Pa Dios vanujumatsenesh papi lhcles 
(Mt 6.25-34) 

22Pa yit'esha pa Jesús japi t'eyjatsjanjas: “Ya aj ca tsishaa ca aychavalhelhac'oya pa 

amônlhajayashelh pa vatôc ca nimônlhanit; ca lhecha shta na avu'vat'elh, ca 

aychavalhshelha pava ca uyelhch'e. 

23Pa vatmônlhajayash a'lheeshc'oya pa vatôc, shi' pava vat'uyjatshiyis a'lheeshc'oya 

shta pa vatvuvaat. 

24Ovalhelhey pava ajôclôs, ninatcôvjiyanjan, ninanclanshi shta pa ca lhcôvjiyanach'a, 

ey ca lhecha pa ca lhajpôyich'a ca nicaajem, nilhecha shta lhpa ca nijuyjata pava ca 

lhcôvjiyanjaya; taj ti vooy ja Dios yijutem pa lhôc. ¡Taj ti t'aashelhc'oya pava ajôclôs! 

25¿Ta yie' avaatsheelh papi lhaychavalhtajelhey ca anapshineshelh'e pa medio metro? 

26Jech yijô' ti tanca natôôyshelh ca asnatshelh pava tiqu'icsha'ne, ¿Pa ta t'e lhayaash ti 

lhaychavalhtajelhaan pav'elh? 

27“Aychavalhqueelhey ajaalh pa lhjunash pava lhavôs ti tôlhshi', ca tin'e ninatcum'in 

ey ca nitôftilhjan; taj ti lhech jayeetshelh'a ni lhech lhjunasha ca lhcaanvacle Salamón 

ti yuych'e pava isis t'uyjatshiyis a'lheeshc'oya pava lhavôs. 

28Jech nôque lhjunash ti yiisiyan ja Dios lhpa yiteej, pan yie' nôqueesh pa joot taj ti 

vooy lhum'ashi yivutunsham jayu, ¡taj ti t'aashelh ti nuyjatshiyanelh, a'nivacleselh ti 

tiqu'in na niacacujayasheelh! 

29Vooy avaatsheelh ya aj ca aychavalhelhey jum ca avo'tajelhey pa ôclelh shi' pa ca 

ayôelhshi. 

30Lhayaash ti lhech lhfanishesh nap'elh yiey na cotsjaat; taj ti vooy avaatsheelh 

caajelh'am ja Atataelh yitô'ya pa ca suytajeshelhshiam. 

31Tajulhey ca ajutsjatelh ca avoolhey ja Dios lhanvacleyash, pa chiyjutelh'am jayu 

pava matas.  

Pa vat'acôjjiyashiin pa vôôs 
(Mt 6.19-21) 

32“Nava yiclôy tashinshtas, ya aj ca anjova'yelh'in; ampuelh avaatsheelh, taj ti vooy ja 

Atataelh yen ca nijutelh'ay ja lhanvacleyash. 

33Acashayeshelh'in pava lhavanelh pa ajutelhey papi ts'aclaaysha'ne; asnatshelh pava 

acatinôjiyelh pavan ninc'utsjan jayu, pa vat'acôjiyashiin ja vôôs ninôjeshch'e, yiey pa 

ninamey jayu papi cutsjanjas, nintuj jayu shta pava caftsisjayô. 

34Pava lhech ti aacôsshelhshiin pa lhech yie' jayu shta pava acachiclelh. 

Tajulhey ca avatjumteelh'in 

35“Avatjumteelh'in ca atujatelhey pava avitôtaselh. 

36Ajunasheelhjulh papi vatcavos ti vatjumtic'oya pa lhanvacle ti tôlhey pa 

vatajayayash. Ca namtajey pa nipôcôjey pa lhashi pa nanc'at'eyc'oya tatsha. 

37Nishamitjat papi lhcavos pa lhcaanvacle ca nivantaj ca ninamôtajach'esha'ne. Yijô' 

na jayeesh pa lhech lhanvacle ti vataasclanesha'ne pa lhclô'vat pa yiyôjaa papi lhcavos 

ti yielhch'elhavooj pa lhtsaccunjavat pa yitsjulheem pa vatôc. 

38Yamsha ca nam ca jonshajaesh ja't'ajesha ca clasim'ach'e pa tulh ca nivan ca 

ninmôach'esha'ne pa chinshamesha papi lhech vatcavos. 

39Taj ti natôôyshelh cavôque, ca nitôôytajesh pa jpôyich lhanvacle pa t'aplhu' ti nam 

jayu pa cutsjanaj, pa tanca namôc'oya, pa tanca nancat'ey pa lhashi pa lhajpôyich ca 

natcuteem. 

40Avaatsheelh shta tajulhey ca avatjumteelh'in; lhayaah ti nam jayu na Nivacle Lhaôs 

ca niaychavalhtajeelhc'oya. 

Pa vatcavo yivo'yeshch'e pa lhfanishlhavach shi' paelh ninvo'yeshch'e 
(Mt 24.45-51) 

41Pa lhechesh pa niyôsesh ja Pedro pa yit'esh: —Lhcaanvacle, ¿lhasnatshelhyam 

cavôque lhovalheyjop atesha, ja't'ajesha ca lhacôm'aa nap'elh? 

42Yit'esh pa Lhcaanvacle: —¿She t'e papi vancaclôvalh ti yivo'yeshch'e jum ti 

tcajôyshay ti yiclôvalhchiyinesh pa lhanvacle papi yie' pa lhajpôyich pa tcufa'yesh pa 

vatôc ti yameyjop pa lhnônashesh? 

43Yishamitjat pa lhcavo pa lhcaanvacle ti namey ti yi'van ti yisnatesh pan t'ônashem. 

44Yijô' nava jayeesh, pa lhcaanvacle yinvacleyanesh pa lhcavo lhacôm'a pava yi'van. 

45Taj ti ca naychavalhtajeyc'oya pa lhech lhcavo pa lhcaanvacle ti tanca nam jayu 

tatsha, pa lhechesh pa yapjayanvatsham'in pap'elh lhcavos shi' papi lhcavoquey, vooy 

lhavaatsha tsaccun shi' ti yiyô' pa yetsej shta. 

46Pa lhechesh pa tapecshi jayu pa lhanvacle pa nalhu ti ninvatjumtic'oya pa lhcavo, 

pan t'elhesh ti nitavacluc'oya; pa lhechesh pa uj ti yitsô'yeem'in jayu, lhayaash ti 

ninvooyshemch'e pa lhech nivacle. 

47“Pa vatcavo ti yitôôytajesha pan t'ônash pa lhanvacle, taj ti ninanc'ashamesh, pa 

lhechesh pa chiyclôyit jayu pa uj ti chiyc'ôn'in. 

48Taj ti vooy pa lhcavo nintôôysha pa yisnatesh pava niysisa, pa tiqu'in'esh ti 

chiyc'ôn'in. Papi acloj pava yijutem, pa acloj vitsha pava chit'aalhsha; papi acloj pava 

chinujumatsenjayantajesh pa acloj vitsha pava chiyachajc'oya. 

Tô'lha pa Jesús ti yicatsônjat papi yiey na cotsjaat 
(Mt 10.34-36) 

49“Janam pa jalhôn'apee na cotsjaat pa itôj; ¡uj ti jayeetajesh ca p'alha ca nôquesh! 

50Tajulheyyam ca chinasc'alhtanesh pa vatnayjayash, ¡pa uj ti chitsiclôyitesh jayu pa 

ca nôjtaj'e! 

51¿Lheclôjtajeshelh avaatsheelh ca nichaaj pa vataasclanjayashvatjulh yiey na 

cotsjaat? Jayeetshelh'a ti am, vooy ca chinacatsônjatelh. 

52Lhayaash ti nôqueeshch'e shi' pav'elh nalhus, papi ve'lhanôjeshsham jayu pa 

t'ajôôjjam pa vanicatsônjat jayu, papi pu'jana t'ajuyjulh jayu papi napu', vooy papi 

napu' t'ajuyjulh jayu papi pu'jana. 

53Pa vatata t'ajuyjulh jayu pa lhaôs, pa vataôs t'ajuyjulh pa lhtata; lhpa vatamimi 

t'ajuyjulh lhpa lhôse, shi' lhpa vatôse t'ajuyjulh lhpa lhamimi; lhpa vatcact'e t'ajuyjulh 

lhpa lhtômtee, lhpa vatômtee t'ajuyjulh lhpa lhcact'e., 

Chinôôclhanita pa lhjunash jayu pava nalhus 
(Mt 16.1-4; Mr 8.11-13) 

54Pa yit'esha shta pa Jesús papi lhech nivacle: —Meelh ti lhavanelhjulh pava vosey ti 

tôlhey na nuutch'e, lhechesh pa lhteetshelh nam jayu pa tsha'nu, pa lhech jayu 

lhjunash. 

55Pa vooy ti tanu' pa lhaviim tôlhey fiyat, pa lhteetshelh ti cus jayu nôqueesh, pa lhech 

lhjunash shta. 

56¡Ajôts'ôclônjanjaselh! Natôôyshelh ti yalhatajesh pa lhjunash na vôôs shi' na 

cotsjaat, ¿ta t'e lhayaash ti naaychavalhelhey nava vaclan navôque nalhus? 

Asclanjulh pa niac'utsfaa 
(Mt 5.25-26) 

57“¿Ta t'e lhayaash ti ni avoolhey avaatsheelh ca avatvoyjateshelhch'e? 

58Vooy ca nanaactajey pa niac'utsfaa pa lhcaanvacle, pa asclaneelhvatjulh tatsha yiey 

pa nôyish, jaspa tanca nacha'jey pa tcaasclanchaysha'ne; lhayaash ti lhavaatsha 

yijut'ay jayu papi lhcavos, vooy papi lhech nachaj'ôcji jayu lhpa vatvanc'ôcfajayte. 

59Jayeesh'a ti tanca ay'ôcji jayu amjey ca amtaj'apee pa yôj'esha'ne pa apiô. 

San Lucas 13 

Ya'shesh ti tajulhey ca chintatvaych'aclajesh pa vatjunash 

1Lhech t'aplhuqu'e ti namey papi napu' ti tfacjanem pa Jesús ti yiclôn pa Pilato papi 

napu' Galilea lhavos, chiyicshenjatesh pava lhavoyey papin chiyiclôn pava lhavoyey 

pava yaquisites ti vatcufayjateshjop. 

2Pa yit'esha pa Jesús: —¿Lhaychavalhtajelhey avaatsheelh capuque Galilea lhavos ca 

na'sheshc'oya pap'elh lhchifas pa lhsasch'e? 

3Jayeetshelh'a ti am jayu; taj ti ca niatatvaych'aclajtajeeshelh pa ajunashelh, pa 

alhacôm'aelh jayu shta ca avafelhsha'ne. 

4¿Pa lheclôjeshelh jayu avaatsheelh capu lhech dieciocho ti yivômjat pa jpôyich ti 

nat'apee yiey ja Siloé, ca natmenlhavatsha'ne ca na'sheshc'oya pap'elh yiey ja 

Jerusalén? 

5Jayeetshelh'a ti am jayu; taj ti ca niatatvaych'aclajtajeeshelh pa ajunashelh, pa 

alhacôm'aelh jayu shta ca avafelhsha'ne. 

Chiyovalheyjop lhpa higoyuc nintaay 

6Pa lhechesh pa yit'esh ti yovalheyjop atesha pa Jesús: “Caaj pa ve'lha nivacle 

yicôvjiyan'e pa lhcootsjat lhpa higoyuc, pa yitajeshey lhpa ca lhaa, taj ti ninvan. 

7Pa yit'esha pa vatcôvjiyanjavat lhavo': ‘A'va, nôqueesh pu'jana java nincôpes ti 

janatajeshey anôque higoyuc lhpa ca lhaa, taj nive'lhaaesh ca yi'van. At'ovôslha; ¿ta 

lhayaash ti cha'lheesh ti yie' atesha na cotsjaat?’ 

8Pa lhechesh pa yicuulh pa vatcôvjiyanjat lhavo' pa yit'esh: ‘Lhcaanvacle, yaajlhee 

cum nôque nincôôp; vooy ca jatiishtajch'e lhavôôj pa jafosch'etsham shta pava 

suyshemshi. 

9Pa lhecheesh jayu pa nitaay; ca nintaytaja, pa lhechesh pa chint'ovôôs.' ”  

Yilhjensha'ne pa Jesús pa nalhu ti chit'ichayshi lhpa nivacche cupjam 

10Yeyjatsjan'ôcji pa Jesús pa vatvanqu'eyjatsjanjavat pa nalhu ti chit'ichayshi: 

11Pa lhech yie' lhpa ve'lha nivacche ti dieciocho pava lhnincôpes ti yi'shi' pa tsich'e' pa 

yicupinatshem ti t'ôtaaytaj, pa sasemjop ca nivôôntsôtjat. 

12C'oya ti yi'van pa Jesús pa tôney pa yit'esh: —Nivacche, vôm'ash nôqueesh na 

ayyasha. 

13Pa lhechesh pa yan'apee pava lhpôcôtôy, pa lhech t'aplhuqu'e ti vantsôôtjat lhpa 

nivacche, pa lhechesh pa yôclôj pa Dios. 

14Taj ti vooy pa lhcaanvacleesh pa vatvanqu'eyjatsjanjavat pa vanutem pa Jesús, 

lhayaash ti yivatsjanchatshi pa nalhu ti chit'ichayshi, pa yit'esha papi nivacle: —

Ve'lhayama pava nalhus ca chinatcuumjiin; pa tajulhey ca anachelhey ca 

chinafetatsiyanelh pava lhech nalhus, pa ya aj na pa nalhu ti chit'ichayshi. 

15Pa lhechesh pa yicuulh pa Lhcaanvacle: —Ajôts'ôclônjanjaselh, ¿tanca ajalh ca 

anuqueeshelh pa acloelh vacô ja't'ajesha ca lhecha pa cuvôyutaj ca amtajelha pa nalhu 

ti chit'ichayshi pa clet'ey ca ayôjayanelh jayu? 

16Anôque vatôse tô'lha ca Abraham dieciocho pava lhnincôpes ti yôcfeesh ja Satanás 

ja lh'aôyteyash, ¿nintajulhey t'e ca chinuqueeshi na t'aôyteyash na nalhu ti 

chit'ichayshi? 

17Pa lhechesh pa yit'esh cavôque pa vapenvatsham'in lhacôm'a papi nilhc'utsfasa; taj ti 

vooy pap'elh nishamesh ti yi'van pava yisnatesh'in pa Jesús. 

Chiyovalheyjop atesha lhpa lhtôsej lhpa mostazayuc 
(Mt 13.31-32; Mr 4.30-32) 

18Pa lhechesh ti yit'esha cavôque: —¿She t'e pa ca shtajôney ca lhjunashajulh ja Dios 

lhanvacleyash, naô t'e shta pa ca shtavoyjatjulh? 

19Jan lhjunash lhpa mostaza lhtôsej ti yicôvjiyanshi pa nivacle pa lhcac'ovat, pa 

tôlhshi' pa vat'ichisham pa yameylhac'o' ti lhjunashjulh ti aacjiyuqu'esh, pa vooy pava 

ajôclôs yifôyôey pa yamey pa tupiyshi. 

Chiyovalheyjop atesha pa yicap'ofinatshi 
(Mt 13.33) 

20Pa ve'lheesh yit'esh shta pa Jesús: —“¿She t'e pa ca shtavoyjatjulh ja Dios 

lhanvacleyash? 

21Nan lhjunash lhpa ve'lha nivacche ti pu'janaesh ti yueyshi pava t'ajuya pa climshi pa 

nivaychaclajeshi pa tanayeshchisham. 

Pa lhashi tsuysham 
(Mt 7.13-14, 21-23) 

22Yichey pa Jesús ja Jerusalén, pa yuyeyshisha'ne pav'elh us'e yitsates shi' pava 

niuseey ti vanqu'eyjatsjan'e. 

23Pa ve'lha pa niyôs ti yit'esh: —Lhcaanvacle, ¿naacloja t'e papu ti chiyilhjen? Pa 

lhechesh pa yicuulh: 

24—Aniyitey ca uytajey pa tsuysham lhashi; lhech jayeesh'a, lhayaash ti acloj papi 

yic'alhtantajesh ca nuyey, taj ti sasemjop. 

25“Ca nivaclhitajesh pan lhajpôyich pa nineeychisham pa nip'oey pa lhashi, vooy 

avaatsheelh veelhfach'ee, apôcôjelhey pa lhashi pa at'eshelh jayu: ‘Lhcaanvacle, 

ancat'eelhyic'oya.’ Pa yicuulh jayu jô lhech pa niteesh: ‘ninôstôyelh'a pan 

lhtôlhelhshi.’ 

26Pa lhecheesh pa at'eshelha: ‘Jatatvoelh'ach'e ca shtatsaccunelh shi' ca shtiyô'elh, 

avaatsha lhts'eyjatsjanelh yiey java yivtsateselh.’ 

27Taj ti nacuulhshelh jayu: ‘Apis ti jayeetshelh'a ninôstôyelh'a pan lhtôlhelhshi. Vena 

veeelhshiyic'oya alhacôm'aelh ti lhasnatshelh pa niysa'.” 

28Pa lhech veeelhshi ca apelh'in pa at'ôyitelh nava atsevteyelh ca avantajelh ca 

Abraham shi' ca Isaac shi' ca Jacob shi' jant'ajôôj capi chiytôyjata pava ti vaclan japin 

yielh'e ja lhanvacleyash ja Dios, pa vooy avaatsheelh amônlhaaelhfach'ee. 

29Lhayaash ti nam jayu papi nivacle tôlhey na lhum'ôcjinuc shi' na nuutch'e, tôlhey 

shta na fchenaj shi' na fiyat, pa lhecheesh pa nôvelhch'e lhavôôj pa lhtsaccunjavat yiey 

ja Dios lhanvacleyash. 

30Vooy papi nijôôylha nôqueesh pa nivatjutsa' jayu. Pa vooy papi vatjutsa' nôqueesh 

pa nanjôôylha jayu. 

Pa Jesús yip'ein pa Jerusalén 
(Mt 23.37-39) 

31Lhechesh jô lhech nalhu ti yamey papi napu' fariseos pa yit'esha ts'ivee: —Ay'e 

tatsha nôque, lhayaash ti naclôn jayu lhôn ja Herodes. 

32Pa tatsha ti yicuulh: —Meelhey ca anfaclelhem jô lhech yô'nis pa at'eshelha: ‘A'va, 

nôqueesh shi' shta lhum'ashi jasaasfach'ee jayu java tsich'es pa c'alhjen jayu papi 

aôytes'in, vooy shipalhum'ashi pa javaclhitesh jayu na yicumjayash.’ 

33Taj ti jôc jayu shta nôqueesh shi' shta lhum'ashi, shipalhum'ashi shta, lhayaash ti 

nintajulhey ca yalha nivafch'ec'oyaan ja Jerusalén papi chiytôyjata pava ti vaclan. 

34¡Jerusalén, Jerusalén, lhclôn avaatsha capi chiytôyjata pava ti vaclan, pa 

t'ôôtjatesh'in pava utes capi lhcasinôclesh ja Dios ti nichenelh'ay! ¡Naô t'e ja t'ajô'jesh 

ti jayeetajesh ca nayjatva'ne napi tsitenas'atshi, nan lhjunashesh lhpa votôjôj pava 

lhcles ti yan'ôcji pava lhafas, taj ti naat'eshelh! 

35A'va avaatsheelh, niyijôa ca amônlhaaelh'ôcji nava ajpôyjeyelh; lhech jayeetshelh'a, 

lhayaash ti tanca asvaneelh jayu ca namtajeyjop pa nalhu ti lhteetshelh jayu: 

¡Chiyisiyan pa lhech ti namjem pa lhey pa Lhcaanvacle! 

San Lucas 14 

Pa Jesús yivatsjanchat pa nivacle lhayyashaesh pa vatcap'ofitaj 

1Ve'lha pa nalhu ti chit'ichayshi pa yichey pa Jesús pa lhajpôyich pa lhanvacle papi 

fariseos pa tsaccunelh, pa yiclôvalhesh ts'ivee pap'elh fariseos. 

2Pa lhech yie' shta pa ve'lha nivacle lhayyashaesh pa vatcap'ofitaj. 

3Pa lhechesh pa niyôsesh pa Jesús papi vanqu'eyjatsjanesh pava lhfanishlhavach shi' 

papi fariseos: —¿Tajulhey t'e ca chinalhjenshi papu pa nalhu ti chit'ichayshi, 

ja't'ajesha ca ama? 

4Taj ti ninculhesh ts'ivee. Pa lhechesh pa t'acum'e pa aôytej'in pa yilhjen pa yiyôjaa ca 

nôc. 

5Pa yit'esha papi fariseos: —¿Naô pa nôv'e' avaatsheelh papi nach'e pa t'itsech pa 

lhclô cuvôyutaj, ja't'ajesha ca vacôa, pa tanca t'e ca anclaneelhshi tatsha ca 

nivoyjatajesh pa nalhu ti chit'ichayshi? 

6Pa ampa ca niteeshjulh ts'ivee. 

Papi chit'alheyjop pa vatajayayash 

7Yiclôvalhesh pa Jesús pa lhanfanash pava vatc'oovtes ti chiyanch'e lhavôôjc'oya pa 

vattsaccunjavat papi chit'a'lhey, pa lhechesh pa yit'eshem cavôque yovalheyjop atesha: 

8—Ca nicaajtaj papu ca nit'aalhtaj'ay'ajop pa vatajayayash, pa ya aj ca vee' pava 

vatc'oovtes chivenchat, nam jayu pap'elh ti chiyashjat'ac'oya ti chiyen: 

9Lhayaash pa lhech ti nanpuntelh ti t'a'lhelh'ay pa nam'ay jayu pa niteesh'a: ‘Ay'ec'oya 

naelh na ac'o'vat.’ Pa lhecheesh pa avapen'in pa vee' pava yicuvan vatc'oovtes. 

10Meelh ca chint'aalhtajesh'a, pa vee' pava yicuvan vatc'oovtes; jaspa nam'a jayu 

papin t'alh'a vitsha pa yit'esh'a jayu: ‘Yic'utsfa ac'uych'e nava chivenchat vatc'oovtes.’ 

Pa lhecheesh pa chinôclôjesh jayu ca navantajesh papi lhôvelhch'e lhavôôj pa 

vattsaccunjavat. 

11Papu ca nunataj pa lhecha pa chinachajshicham, vooy papi vanits'aclayan pa lhecha 

ca chinashjatchisham., 

12Pa yit'esha shta pan t'a'lha: — Ca asnatajesh pa vatôc ja't'ajesha ca lhecha pa nuutey, 

ya aj ca ayôjiajop papi ac'utsfas, nilhecha papi acheclavot, nilhecha papi avelhavot, 

nilhecha papi achifas acôsshiin, lhayaash ti yiyôjiaajop jayu vitsha pa cat'eelhtajeesh 

pa ajônshelhvatich'e jayu. 

13Vooy ca asnatajesh pa vatc'usiyash'in pa ayôjaajop papi ts'aclaaysha'ne, shi' papi 

t'ucjisha'ne, shi' papi ancojoy shi' papi taclujuy; 

14pa lhanshamesh jayu, lhayaash ti tanca nijônesh'ach'e; taj ti lhavan jayu shta pan 

lhjôneshch'e ca ninetajchisham papi yivo'yeshch'e. 

Chiyovalheyjop pa uj vattsaccunjayash 
(Mt 22.1-10) 

15Pa yipe'yach'e cavôque pa ve'lha papi yich'elhavôôj pa vattsaccunjavat, pa yit'esha 

pa Jesús: —Nishamesh papi tuj lhpa yucuve yiey pa Dios lhanvacleyash. 

16Pa lhechesh pa yit'esh pa Jesús: —Ve'lha pa nivacle yisnatesh pa uj vatôc, pa acloj 

papi t'a'lhey. 

17Pa yama pa t'elhesh'in ti tsaccun pa yicheney pa lhcavo pant'ajôôj papi chit'a'lhey pa 

yit'esh: ‘Ata'lhunelh, lhayaash ti p'alha ti vacalhesh lhacôm'a.’ 

18Taj ti lhacôm'a ti tcavoyeshjulh ts'ivee. Yijutseesh pa ve'lha ti yit'esh: ‘Nich'a jum 

javaclhitesh ti jaycasha'ya ja vatcôvjiyanjavat, pa jajôchiey jayu pa secl'esh ca ja'van; 

pa ya aj ca aja'shayish jô.’ 

19Vooy peelh yit'esh: ‘Apis ti jaycasha'ya java ve'lhanôjesh vacôc vanôôcfavach, pa 

jôquey jayu ca jac'alhtanesh; jatantsaclanesh'a ca ya aj ca anuteshyam. 

20Vooy peelh yit'esh: ‘Nich'a jum jayijayay, nôquenlhyaash tanca voach'e.’ 

21C'oya ti vapecley pa lhcavo pa lhanvacle pa nifaclem lhacôm'a pa lhjunashesh papi 

yi'tajey. Pa lhechesh pa suya pa lhanvacle pa yit'esha pa lhcavo: ‘Alhun ca meey shta 

pava lhcaavjuc pava yitsates shi' pava nôyishay, pa anchaajnee papi ts'aclaaysha'ne, 

shi' papi t'ucjisha'ne shi' papi ancojoy shi' papi taclujuy.’ 

22Pa yit'esha pa lhcavo: ‘Lhcaanvacle, apis ti jasnatesh'am navan lhteesh'yi, taj ti 

jôjjeclay amjop jav'elhcha.’ 

23Pa lhechesh pa yit'esha pa lhcaanvacle pa lhcavo: ‘Meey shta pava nôyishay shi' 

pava nashch'e lhavjoy pava jpôyjey, pa ayôjeelha pap'elh jaspa nachey, jaspa tapooj 

jayu na yijpôyich. 

24Lhech jayeetshelh'a ti ampapu ca yijutsjat ca ya'lhey ca nituj jayu na yôc.’ 

Pa lhavijatayash papi yôfiis pa Cristo 
(Mt 10.37-38) 

25Acloj papi voqu'e' pa Jesús; pa tatvaych'aclajulh ts'ivee pa yit'eshem: 

26“Ca nicaajtaj papu ca nachtajyiy, ca nincônitshitaja pa lhtata shi' lhpa lhamimi, shi' 

lhpa lhch'acfa, shi' papi lhcles, shi' pap'elh lhavelhavot, shi' papi lhavelhchey, shi' shta 

pa lhamônlhajayash, pa tanca yeyjatsjanach'eesh. 

27Papi ca ninatcuumtajee pava cacleclem nan yijunashesh lha yicruz, ca 

nitatvotajyich'e, pa tanca yeyjatsjanach'eesh. 

28Papu ca niteetajesh ca nasnatajesh pa uj jpôyich, ¿pa tan t'e ca naôvja'ne ca 

natsjulhch'ejop pava pesoc pava tajulhsham jayu ca jaspa nivacalhesh? 

29Pa sajop ca nasnatesh tatsha pa jpôyich niameesh ca nintajulhasham pava yi'van, pa 

nicaaysiyuesh'in jayu papu ca nivantaj ti niujachisham, 

30pa yit'esha jayu ts'ivee: ‘Nôque nivacle yeetajesh ca nasnatesh pa jpôyich, taj ti 

ninvaclhitesh.’ 

31Ja't'ajesha ca lhecha pa lhcaanvacle can teesh can vatclônelh paelh lhcaanvacle, ¿pa 

tan t'e ca nijutsjat ca naôvja'ne ca naychavalhey ca vo'ya ca isaemjop ca nicaajem papi 

diez mil nivacle, vooy papi t'ajuytajjulh pa veinte mil lhavaatsha? 

32Vooy ca nitanapuntajulh, coos ca tôjajulh paelh lhcaanvacle pa nichenjulh papi 

vatcasinôc pa nit'aalhsha pa lhasclanjayashvatjulh. 

33Lhech jayu lhjunash avaatsheelh ca niavôômtajeeshelh lhacôm'a pava lhavanelh, pa 

sajopyam ca qu'eyjatsjanjaseelh. , 

Ca nivôômji lhôn pa t'acô' pa tsifoni 
(Mt 5.13; Mr 9.50) 

34“Is pa tsifoni; lhan'e vitsha ca nivôômtajshi pa t'acô' pa tsifoni, ¿pa ta t'e ca 

lhanfanashtaja ca chinucatiyanshi shta? 

35Ninyôych'e pa'na', nilhecha na cotsjaat nilhecha shta pava shtôcley, pa lhechesh pa 

chinvôm'in atesha. Papi caajem pava lhacfey ti yipe'ya, pa tach'anch'e. 

Vatovalhjayasheyjop pa tashinshtaj ti t'astay'in 
(Mt 18.10-14) 

San Lucas 15 

1Lhacôm'a papi yivoyanesh pava lhpesoc pa lhanvacle shi' papi sasch'e lhavos pa 

tayeshva'ne ts'ivee pa Jesús pa tach'ana, 

2Vooy papi fariseos shi' papi vanqu'eyjatsjanesh pava lhfanishlhavach yiyôytana pa 

Jesús pa yit'esh: —Nôque nivacle t'acuumjulh napi sasch'e lhavos pa tsaccunelh. 

3Pa lhech lhovalhcheyasheyjop pa Jesús pa yit'esh: 

4—¿Tam'eytaja t'e lhôn avaatsheelh ca nicaajelh'am pava cien tashinshtas ca 

nitaastay'in lhpa ve'lha, pa tan t'e ca nôôytaj'e pa tavashay pava noventa y nueve ca 

nivooysha'ne lhpa t'astay'in pa jaspa nivan? 

5Ca nivantaj pa natcum'e pa nan'e lhfatas pa nanshamesh. 

6Ca namtajeshey pa lhajpôyich, pa nitôney papi lhc'utsfas shi' papi lhchifas pa niteesh: 

‘Anshameshelh'yi, lhayaash ti ja'van na tashinshtaj t'astay'in’. 

7Jayeetshelhaam ti lhech lhjunash japi yi'shi' ja vôôs ti ya'shesh'apee ti nishamesh pa 

ve'lha sasch'e lhavo' ti tatvaych'aclajesh pa lhfanishlhavach, papi noventa y nueve 

isissha'ne, nisuyeeshemshi ca nitatvaych'aclajesh pava lhfanishlhavach.  

Na vatovalhjayasheyjop lhpa tinshanja ti t'astay'in 

8“¿Ta lhjunash lhpa nivacche ca nivôôm lhôn lhpa ve'lha pava diez lhtinshanjay, 

nintseclôlheyjop jayu t'e lhpa lhavitôtaj, pa ninafc'uclôs'ôcji jayu t'e pa lhajpôyich? 

9Ca nivantaj lhpa lhtinshanja pa nitôney papi lhc'utsfachey shi' papi lhchifachey pa 

niteesh: ‘Anshameshelh'yi, lhayaash ti ja'van lha yitinshanja t'astay'in.’ 

10Jayeetshelhaam ti lhech lhjunash jayu shta japi lh'ángeles ja Dios nishamesh jayu pa 

ve'lha sasch'e lhavo' ca nitatvaych'aclajtajesh pava lhfanishlhavach. 

Na vatovalhjayasheyjop pa vataôs ti tatc'ôjômit 

11Pa yit'esh shta pa Jesús: —Ve'lha pa nivacle napu' papi lhcles, 

12pa taôvclajesh yit'esha pa lhtata: ‘Ta, anjutyiy pava ca nastsôt'ajesh vitsha’. Pa 

lhechesh pa yicatsônjatem pa lhtata pava yi'van. 

13Na acloja pava nalhus ti nayjatva'ne pa lhech taôvclajesh pava chiyjutey pa yichey 

paelh yitsaat ti tojey. Lhech yam'e ti yivôm'in pava lhpesoc, lhayaash ti yisnatesh pava 

sasch'esha'ne. 

14Taj ti meelh ti nôj'in pava lhpesoc, pa nam pava nalhus ti yiyipcunsha'ne papi 

lhech'e, pa yiyipcun shta pa lhech. 

15Pa lhechesh pa yijop'in pa ve'lha, pa lhech yicheney pava lhclôy vojotas ca 

ninujumatseneshem. 

16Uj ti nicutaja ca nocôj pava faay tuj pava vojotas, taj nichivashanem. 

17Pa lhechesh pa yaychavalh'in pa yit'esh: ‘¡Naô ja t'ajôôj japi vatcumjat lhavos yiey 

ja lhajpôyich ja tata, caaj java lhech'e vatcôs yajatesh ti yaash, vooy yivaatsha t'eshey 

ninasvômjat na yiyipcu! 

18Japecley jayu jan yie' ja tata, pa jayeesh jayu: Ta, uj na yifanishyivach jayjuyjulh pa 

Dios, jayjuy'ajulh shta; 

19nivanajulhjatsham ca at'esh'yi yaôs. Istaa ca asjôney napi acavos.' 

20Pa lhechesh pa netshaam pa yich, vapecley pa lhajpôyich pa lhtata. “Jôjjeclay 

tojjulh ti yivanjulh pa lhtata, pa tcavts'aclayesh. Vacumajjulh pa yamjulh pa 

t'acumjulh pa yifinsham lhashi. 

21Pa lhechesh pa yit'esh pa lhaôs: ‘Ta, uj na yifanishyivach jayjuyjulh pa Dios, 

jayjuy'ajulh shta; nivanajulhjatsham ca at'esh'yi yaôs.’ 

22Taj pa lhtata ti yit'esha papi lhcavos: ‘Meelheyshi lhja is vat'uyjatshiy, ca 

uyjatelhch'e; ajayjatelhch'e lhja vatpascheshiy, ôsjatelhch'e shta java nacfiyis. 

23Anchajeelh shta ja chiylhavuyan vacô lhaôs ca aclônelh. ¡Secl'esh ca shtatujelh ti 

shtavatc'usinatelh'in! 

24Lhayaash nôque yaôs apis ti vaftaj, taj ti vapecleyc'oya ti mônlha; t'astay'in lhapesh, 

taj ti nôqueesh shtavan.' Pa uj ti nishamesh ts'ivee. 

25“Vooy pa c'utsajesh lhaôs yie' pa joot; pa meelh ti vapecley pa yu'jaa pa lhajpôyich 

pa yipe'ya pa cuvôyu lhacôôs shi' papi tclôôyjop. 

26Pa lhechesh pa tôney pa ve'lha necjôôc pa niyôsesh'in pa lhjunash. 

27Pa yit'esh ti yicuulh: ‘Lhech lhfanishlhavach, lhayaash ti nam ja ach'inish; 

yiyôjiesha ja atata japi lhcavos ti yiclôn ja vacô lhaôs chiylhavuyan, lhayaash ti ampa 

ca nijumteey ti nam.’ 

28Taj pa lhchecla ti tavacôya pa ninôqueyshi, jaalhpa yichfach'ee pa lhtata pa t'a'lhey 

ca nôc'ôcji. 

29Pa yit'esha pa lhech pa lhtata: ‘Natô'yish avaatsha jant'ajôôj java yincôpes ti 

jaycum'am'in, nive'lhaaesh ca ninasc'ashameesh'am java lhniyôjiesh'yi, pa naanjutyiy 

pa ca ve'lhaa ca tashinshtaja ca yiclôn ca tujeelh japi yic'utsfas. 

30Taj ti nôqueesh na aôs, ti yivômquiyinesh'in papi ojiyis ôcjeclôy java apesoc, pa 

lhclônem tatsha ca vacô lhaôs chiylhavuyan.' 

31“Pa lhechesh pa yit'esh pa lhtata: ‘Yaôs, yajatesh ti amônlhayijop, lhacôm'a java 

ja'van natsôt'ajesh. 

32Nôqueesh shtanvoyeshch'e ti shtasnatesh na vatc'usiyash'in jaspa shtanshamesh, 

lhayaash ti vaftaj lhapesh na ach'inish, taj ti nôqueesh vapecleyc'oya ti mônlha; 

t'astay'in lhapesh taj ti nôqueesh shtavan.’ ” 

San Lucas 16 

Na vatovalhjayasheyjop pa chiyôsjat'e vatjuyiish ninvo'yeshch'e pava 
lhfanishlhavach 

1Pa yit'esha shta pa Jesús japi t'eyjatsjanjas: “Caaj pa ve'lha lhcaanvacle acôjjiin, caaj 

shta pa ve'lha yôsjat'e t'ajuyish, chinfacleem pa lhanvacle ti tif'inc'oya pava lhavanjas. 

2Pa lhechesh pa tôney pa lhanvacle pa yit'esha: ‘¿She t'e ja jaypeycheyesh'a? 

Anfacyam pa lhjunash na acumjayash, lhayaash ti tanca t'oyisheey ca ôs'e yijuyish.’ 

3Pa lhechesh pa yaychavalhey pa lhech t'ôs'e vatjuyiish pa yit'esh: ‘¿Ta yifanishyivach 

jayu nôqueesh, lhayaash ti tsivômjatesh na yinvacle na yicumjayash? Ninast'un'in ca 

yicum'e na cotsjaat, jafunsha jayu pap'elh ca yaalhsha pava matas, lhayaash ti 

javapen'in jayu. 

4Tsitô'yish taney jayu pa ca yifanishayivach, ca chinasvômjatajesh na yicumjayash ca 

nicaajtaj papu ca natcuumtajyijulh yiey pava lhajpôyjey.' 

5Pa lhechesh pa yivelhan ts'ivee ti tôney'in papi tpiôyem'in pa lhech lhcaanvacle. Pa 

niyôsesh pa vatjutsa' pa yit'esh: ‘¿Ta t'ajôôj pa lhatpiôyeshem ja yinvacle?’ 

6Pa yicuulh pa yit'esh: ‘Jaypiôyesh java cien'esh java tanquec cava lhapec.’ Pa 

lhechesh pa yit'esh pa lhech t'ôs'e vatjuyiish: ‘Acuumjulh na vatqu'isjayanach yi'shi' 

nava apiôc ca i'sesh'e clap pava cincuenta'esh.’ 

7Pa niyôsesh shta paelh pa yit'esh: ‘Avaatsha shta, ¿ta t'ajôôjque shta pa apiô? Pa 

yit'esh: ‘Cien'esh java tapoojqu'e ja trigo’. Pa lhechesh pa yit'esh: ‘Acuumjulh na 

vatqu'isjayanach yi'shi' nava apiôc ca i'sesh'e pava ochenta pat'ajôôj.’ 

8Vooy pa lhcaanvacle yitôôysha pa nisa' yôsjat'e t'ajuyish ti p'alha t'ema ti 

yivaclhitsham pa lhfanishesh pava yisnatesh. Ya'shesh'apee papi yiey na cotsjaat pava 

lhfanisheshc'oya pava yisnatshem pap'elh, a'lheeshc'oya papi yi'shi' pa vatqu'isjuyaj. 

9“Jayeetshelh'a ca acumelh'e lhôn pava vatcôqueclitôy yiey na cotsjaat yi'shi' pa 

sasch'e pa jaspa ac'utsfasaeshelh. C'oya ca nôjtaj pava vatcôqueclitôy, pa 

lhtôts'ôteyshelh'ôcji jayu pava jpôyjey ôyjôlhôyjes. 

10“Papu lhech yisclaneshi pava napuqu'e, pa yisclaneshi jayu shta pava aclojqu'e; 

vooy papi ninasclaneshi pava napuqu'e, ninasclaneshi jayu shta pava aclojqu'e. 

11Ca niasclantajeeshelhshi pava chiacôseshiin yie' na cotsjaat yi'shi' pa sasch'e, ¿she 

t'e papu ca ajôyshelha pava acôsshelhshiin jô? 

12Ca naasclantajeeshelhshi java chinanujumatsenjayanshelh, ¿pa she t'e papu ca 

nijutelh'ay pava ca nats'ôt'ajeshelh jô?  

13“Ampa vatcumjayash lhavo'a ca napua papi lhanvacles ca natcumem'in; lhayaash ti 

yicônitshi jayu pa ve'lha vooy paelh yen jayu. Ja't'ajesha ca nanc'ashamem pa ve'lha, 

vooy paelh napun. Saselhjop'am jayu ca acuumtajelhem'in ja Dios ca chia pava pesoc. 

14Meelh ti yipe'ya lhacôm'a cavôque papi fariseos pa yaôytenesh pa Jesús pa 

tasinôych'evatam, lhayaash ti yijuctsen pava pesoc. 

15Pa lhechesh pa yit'esh pa Jesús: “Vooy avaatsheelh lhavat'isinatelhc'oya japi 

nivacle, taj ti vooy ja Dios nitôfaclesh nava acachiclelh; papi yilheclôjtajesh japi 

nivacle ca uja', vooy ja Dios yapun. 

Pava vatyôjijates shi' pa Dios lhanvacleyash 

16“Cava lhayôjijates ca Moisés, shi' cava vanqu'eyjatsjanesh capi chiytôyjata pava ti 

vaclan yamja ca Juan Vatnayjayash lhavo'. Pa lhech tôlh'ejop ti chinfacleem nava isis 

ya'clishay tô'lha ja Dios lhanvacleyash, lhacôm'a papi vaniyitesh jaspa yamjam. 

17“C'ôôjlha na vôôs shi' na cotsjaat ca chinvôômtaj, vooy java vatyôjijates tanca 

chinvôôm lhpa ca ve'lhaa java vatca'niscotey. 

Pa Jesús vanqu'eyjatsjanesh pa lhjunash papu ti nivômcavômjatsutaj 
(Mt 19.1-12; Mr 10.1-12) 

18“Ca nicaajtaj pa nivacle nivômcavômjatsuesh lhpa lhch'acfa ti lhjayaesh lhap'elh pa 

yisnatesh pa lhavômcavômjayash. Pa lhech lhjunash shta paelh nivacle ti lhjayaesh 

lhpa chiyvôôm, pa yisnatesh shta pa lhavômcavômjayash. 

Pa nivacle acôjjiin shi' pa Lázaro 

19“Caaj pa ve'lha nivacle acôjjiin, pa yuych'e pava isis t'uyjatshiyis, pava nalhus 

yisnatesh pa lhtsaccunjayash pa nishamesh'in. 

20Caaj shta pa ve'lha ts'aclaay lhey Lázaro, yamqu'e' pava vatvomatachey, yishisha'ne 

pa lhcashi pa acôjjiin. 

21Côque nivacle ts'aclaay yeetajesh ca nituj pava lhcat'iyas nat'ôcji pa lhtsaccunjavat 

pa acôjjiin; nam pava nuus pa nap'ueshiin pava lhavomatachey. 

22Ve'lha pa nalhu pa vaf pa ts'aclaay, c'oya ti nam papi ángeles pa yicha'jey pan yie' ca 

Abraham pa yiclôôp. Pa vaf shta pa acôjjiin pa chitishc'oya. 

23“Meelh ti chiyclôyit pa lhech acôjjiin yiey pan yie'in capi vafsha'ne, pa 

yovalhchisham pa yivaney ti tojey pa Abraham yi'jop pa Lázaro. 

24Pa lhechesh pa tôney pa yit'esh: “¡Tata Abraham, acavts'aclayish, achenyi na Lázaro 

ca nicla'finateyshi lha lhpasch'e na yinôôt ca nip'aclanesh na yich'aclech; lhayaash ti uj 

ti tsiclôyit na itôj.' 

25Taj ti yit'esha pa Abraham: ‘Yaôs, aychavalhch'e ti lhavan java isis ti yiey jan 

lhôv'e'in, vooy na Lázaro tsisha'em ja niysa’. Nôqueesh chinshamitjat yiey nôque, 

vooy avaatsha chinaclôyit. 

26Taj ti caaj na tavayelh'a apatoj; ca nicaajtaj papu ca niteesh ca nôquelh'ay, tanca 

namelh'ay, ca caajtaj shta papu ca niteesh ca nachelhyiy, tanca ninamelhyiy.' 

27“Pa lhechesh pa yit'esh pa acôjjiin: ‘Jayalh'a, tata Abraham, ca achenelheyam na 

Lázaro ja lhajpôyich ja tata. 

28Caaj japi lhech'e ve'lhanôjesh yich'injavot, jaspa nitasinôyem, ca ninameey jayu 

nôque tsitsiclôyit'e.' 

29Lhechesh pa yit'esh pa Abraham: ‘Papu lhech caajem java yi'sesh'e ja Moisés shi' 

japi chiytôyjata pava ti vaclan; ¡istaa ca nach'ana! 

30Pa yicuulh pa acôjjiin pa yit'esh: ‘Jech, tata Abraham, taj ti ca nicaajtaj capi 

vafsha'ne ca nôquey, pa nitatvaych'aclajesh jayu pa lhjunash.’ 

31Taj ti yit'esha pa Abraham: ‘Ca ninteetajeesh ca ninach'antajaa ja Moisés shi' japi 

chiytôyjata pava ti vaclan, pa nicacuesh jayu shta ca nineetshamjop papi ve'lha capi 

vafsha'ne. 

Suyjulh ca chinancôt'esha'ne pa sasch'e 
(Mt 18.6-7, 21-22; Mr 9.42) 

San Lucas 17 

1Pa yit'esha pa Jesús japi t'eyjatsjanjas: —Tanca ve'lhaaesh jayu ca ama papi tô'lha pa 

sasch'e papi nivacle; taj ti ¡shiya'lhavach jayu papi lhech tôlhshaam pa sasch'e! 

2Pa lhech tajulhtajey ca chinôcfeesh lha'vo' lhpa uj utej, ca chinuesham pa lhjôvcha, 

lhayaash ti nintajulhey ca nifaycutaan papi tiqu'icsha'ne. 

3¡Anujumatsenelh'avach! “Ca nicaajtaj pa avelh ti tamen'ash, pa meey ca asinô'yelh; 

ca niteetajesh lhavaatsha ca nitatvaych'aclajesh pa lhjunash, pa avômjatemch'e. 

4Lhech lhjunash jayu shta pa ve'lha nalhu ca napu'namtajesha ca natmentaj'ash'in, ca 

niteetajesh: ‘Jatatvaych'aclajesh jayu shta na yifanishyivach’, pa lhet'ajô'jeesh ca 

avômjatemch'een vitsha.  

Pa t'unaj pa nivatcacujayasha 

5Japi t'eyjatsjanjas yit'esha pa Lhcaanvacle: —Ashjatelhyam pa niycacujayasheelh. 

6Pa lhechesh pa yit'esh pa Lhcaanvacle: —Ca nicaajtajelh'am pa niacacujayasheelh, ca 

tc'atajajulh ja mostaza lhtôsej, pa iseelhjop'am jayu lha sints'itsuuc ca at'eshelha: 

‘Ataatsoji pa avaantsemajshi ja lhjôvcha’, pa nanc'ashamelh'am jayu lha lhech 

aacjiyuc. 

Pa tanyôjijayesh pa vatcavo 

7“Ca nicaajtaj pa vatcavo ti tô'lhey pa joot ti tclôtsjan ja't'ajesha ca ninujumatsenesh 

pava acloy, ¿lhteetshelha jayu ajalh: ‘Ata'lhun ca vi'sha'ne ca atsaccun?’ 

8Am, lhteetshelha jayu: ‘Asnatesh pa nuutey vatôc, pa acum'eyam ca jaytsaccuntaj pa 

c'ayô' shta. Pa anjooylheesh ca atsaccun pa ayô' vitsha.” 

9¿Lhteetshelha jayu ajalh pa acavo can vaclhitajesh lhacôm'a pava lhyôjiesha, 

ts'ishamesh'a? Jalheclôjesh ti am. 

10Lhech ajunashelh jayu avaatsheelh, meelh ca avaclhitajeshelh nava matas ti 

nayôjieshelh'a ja Dios, istaa ca at'eshelh: ‘Yivaatsheelh ya vatcavoselh yav'ojeyiselh, 

tsi'sha java jayinyôjijayeshelh ti jasnatshelh tanca yashjatelh'in.’ 

Pa Jesús yivatsjanchatsha'ne papi diez tashtôtaysha'ne 

11Meelh ti t'ajuyey pa Jesús ja Jerusalén pa yuyshi lhcaavju java yitsates jiey ja 

Samaria shi' ja Galilea. 

12Pa yamey ja yitsaat, pa lhech vatcutelh'evach papi diez tashtôtaysha'ne, pa jôjjeclay 

tojjulh 

13ti tônjulh pa yit'esh ts'ivee: —¡Jesús, Vanqu'eyjatsjan, acavts'aclayelhyish! 

14Meelh ti yi'van pa Jesús papu lhech pa yit'esha: —Meelhey ca atanôclitelhem japi 

vatcasinôc. Meelh ti yich'in, pa vatsjansha'ne papu lhech. 

15Meelh ti vatvan pa ve'lha ti vatsjan, pa tatsha ti vapecleylhach'e pa Jesús pa yôclôj 

pa Dios pa yisitsenesh. 

16Pa yu'jane t'acjatsuy pa vanc'umaja cotsjaat, pa yijutem pa t'alhjayash pa Jesús. Pa 

lhech nivacle tô'lha ja Samaria. 

17Pa lhechesh pa yit'esh pa Jesús, ti niyôs:  —¿Ninvatsjansha'ne japi napu'nôjesh? ¿Ta 

yie' jap'elh yitshatjylhyama? 

18¿Pa ve'lha nôque niyichifaa ti tapec'yiy pa yôclôj ja Dios pa yijutem pa t'alhjayash? 

19Pa lhechesh pa chiyit'esha pa nivacle: —Aneetsham ca mô', lhavatsjan lhayaash ti 

naascacu. 

Pan lhjunash ti nam jayu pa Dios lhanvacleyash 
(Mt 24.23-28, 38-41) 

20Vooy papi fariseos niyôsesh pa Jesús pa t'aplhu' ti nam jayu pa Dios lhanvacleyash 

pa yicuulh pa yit'esh: —Tanca isa'jop ca avanelh pa ca lhjunasha ti nam ja Dios 

lhanvacleyash. 

21Tan ca niteesh jayu papu: ‘Yiey nôque’, tan ca niteesh jayu shta ‘Na'um ana’; 

lhayaash na Dios lhanvacleyash apis ti yi'shi' acachi'vat'elh. 

22Lhechesh pa yit'esha japi t'eyajtsjanjas: —Vooy ca shtamtajey pan t'ôplhu' pan 

lhteetajeshelh ca avanelh ve'lha pa lhnalhu na Nivacle Lhô'sesh, taj ti tanca avanelh. 

23chiyit'eshelh'a jayu: ‘A'va yiey nôquee’, ‘A'va yiey na'um.’ Ya aj ca meelhey, ya aj 

na shta ca avoelhch'e. 

24Lhayaash ti lhjunashjulh jayu ja tachinshi ti yitsemajshicham ti lhayaash clapop pa 

yameylhac'o' nava vôsey, lhech jayu lhjunash na Nivacle Lhô'sesh ca namtajey pa 

lhnalhu. 

25Taj ti vatjutsaesh jayu ti uj ti tsitsiclôyit, tsicônitshi jayu shta napi lhech navôque 

nalhus. 

26Lhjunashjulh jayu lhapesh pava nalhus ti jôjjeclay mônlha pa Noé, pa lhech 

lhjunash jayu shta pava nalhus ca natpectaj jayu na Nivacle Lhô'sesh. 

27Tsaccunch'e pa yiyô'janeen shta, caaj papi vanijayachi lhavaatsha shi' papi 

chiyjayayansha'ne, lhech lhfanishlhavach pa jaalhpa yamjey pa nalhu ti yich'ôcji lhpa 

lhôvjatshi pa Noé, pa nam pa tsha'nu pa yivômjatsha'ne lhacôm'a. 

28Lhech lhjunash lhapesh shta ti jôjjeclay mônlha pa Lot: tsaccunch'een pa 

yiyô'janeen shta, tcashayaan pava matas pa tcashayeshvaneen, pa tcôvjiyanjan pa 

yisnatesh'in pava jpôyjey; 

29taj ti meelh ti t'onshi' pa Lot pa yitsaat Sodoma, pa lhechesh pa namjicham pa itôj, 

lhjunashjulh ti taj'in, pa yivutunsha'ne lhacôm'a. 

30Pa lhech lhjunash jayu pa nalhu ca chinvantaj na Nivacle Lhô'sesh. 

31“Pa lhech nalhu, ca nicaajtaj papi yiapee pa lhajpôyich, vooy pava lhcôqueclitôy 

mônlha'ôcji pa lhajpôyich, pa ya aj ca napecleyshi ca nichaaj. Ca nicaajtaj papi yiey 

pa joot, pa ya aj ca napecleylhach'e pa lhajpôyich. 

32Aychavalhelhch'e lhpa lhch'acfa pa Lot. 

33Papu ca niteetajesh ca ninôôytajesh pa lhamônlhajayash, pa lhech papu lhech 

yac'oyesh jayu; vooy papu ca ninnôôytajalhavach pa lhecha ca nivan pa 

lhamônlhajayash. 

34“Jayeetshelhaam pa lhech tulh papi napu'apee pa vatmôjôvat; ve'lha pa chiychaaj 

jayu, vooy paelh mônlhee. 

35Napu' papi ôcjeclôy napu'jop lhpa yimcôyanesh pa trigo, ve'lha lhpa chiychaaj jayu, 

vooy lhap'elh mônlhee. 

36Napu' papi nivacle yiey pa joot, ve'lha pa chiychaaj jayu, vooy paelh mônlhee. 

37Meelh ti yipe'yeesh pa niyôsesh ts'ivee: —¿Ta yie' t'e pa vaclan'e jayu cavôque, 

Lhcaanvacle? Pa lhechesh pa yicuulh pa yit'esh: —Pan yie' pa vaf, pa lhech 

tayesh'eva'ne pava c'afoquis. 

San Lucas 18 

Na vatovalhjayasheyjop lhpa ôsch'acche shi' pa tcaasclanchaysha'ne 

1Pa Jesús yisnatshem ja vatovalhjayasheyjop, jaspa yeyjatsjanesh ca ya aj ca 

chinvômeshjop ti chit'aalh. 

2Pa yit'esh: “Yiey pa yitsaat caaj pa ve'lha tcaasclanchaysha'ne, pa lhech 

ninanjova'yem pa Dios, ninanjova'yem shta pap'elh. 

3Caaj shta lhpa ve'lha ôsch'acche yie' pa lhech yitsaat, yajatesh ti yamey pa lhech 

tcaasclanchaysha'ne jaspa nasclaneelhvatjulh pa nilhc'utsfaa. 

4Acloj pava nalhus ninteesh pa lhech tcaasclanchaysha'ne ca nefenesh, taj ti nôqueesh 

yaychavalh'in pa yit'esh: ‘Ninasjova'yem pa Dios,tanca nasjova'yem shta pap'elh, 

5taj ti vooy lha ôsch'acche uj ti tsivijatayan, istaa ca janiyiteshem jayu ca c'efenesh 

jaspa tanca ninamyiy t'ôyish'e, lhayaash ti jalhpa namjey ca suya'yi.’ ” 

6Pa yit'esh pa Lhcaanvacle: “Nôque yit'esh pa tcaasclanchaysha'ne ojey. 

7¿Vooy ja Dios tanca t'e ca niyiteshem vitsha jayu papi vooyshi, ti t'alhe nava nalhus 

shi' nava tulhis? ¿Cajuach'e jayu ca ninefeneesh? 

8Jayeetshelh'am ti tatsha jayu ca nefenesh. Taj ti ca namtaj na Nivacle Lhô'sesh, ¿pa 

nivan t'e pa nivatcacujayasha yiey na cotsjaat?” 

Na vatovalhjayasheyjop pa fariseo shi' pa yivoyanesh pava lhpesoc pa lhanvacle 

9Pa Jesús yisnatesh shta paelh vatovalhjayasheyjop, t'ajuya papu vatlheclôôjtaj ca isa' 

ti yapun pap'elh. Pa yit'esh: 

10“Napu' papi nivacle yichey pa vatishjanjavat jaspa t'aalh: ve'lha pa fariseo, vooy 

paelh yivoyanesh pava pesoc pa lhanvacle. 

11Pa lhech fariseo pa vatsôôtjat ti t'aalh pa yit'esh: ‘Dios, jajut'ay na yishamiash ti 

niyjunashajulh pap'elh nivacle cutsjanjas, shi' papi ninvo'yeshch'e pava 

lhfanishlhavach, shi' papi yivôôm papi lhjayas; niyijunashajulh shta nôque yivoyanesh 

pava pesoc pa lhanvacle. 

12Napu'esh ti jatayipcuyan ja ve'lha yameyc'oya, jacatsônjat shta java napu'nôjesh 

jayits'ôteyesh pa c'avenchatesh ja ve'lheesh t'ya'esh.' 

13Vooy pa yivoyanesh pava pesoc pa lhanvacle tojey pa mônlhee, pa nifiiyshi ca 

novalhesheychisham na vôôs, yipôcôj'e t'oot pa yit'esh: ‘¡Dios, acavts'aclayish, 

lhayaash ti yav'ojey!’14Jayeetshelhaam nôque yovalhc'oya pava pesoc ti vapecley pa 

lhajpôyich chiyvômjatemch'e pava lhfanishlhavach, vooy pa fariseo tanca 

chiyvômjatemch'e. Lhayaash papu ca nunataj pa lhecha papi chinachajshicham, vooy 

papi vanits'aclayan pa lhecha ca chinashjatchisham. 

Pa Jesús yit'eshema pa is papi taôvclas 
(Mt 19.13-15; Mr 10.13-16) 

15Chiychajey shta papi tiqu'icsha'ne taôvclas pa Jesús jaspa t'ajaya jayu; meelh ti 

yi'van japi t'eyjatsjanjas capuque pa yicônitshiesh papi nicha'jey'in. 

16Taj ti vooy pa Jesús tôney pa yit'esh: —An'ateelh napi taôvclas ca nachyiy, istaa ca 

ya aj ca acônitshielh; lhayaash na Dios lhanvacleyash t'ajuya papu lhjunashjulh papi 

lhech. 

17Yijô' ti jayeetshelh'a, papu ca ninatcuumtajajulh na Dios lhanvacleyash nan 

lhjunashesh na taôvclaj, papu lhech ninamjam jayu. 

Pa nich'ayech acôjjiin tasinôyelh pa Jesús 
(Mt 19.16-30; Mr 10.17-31) 

18Ve'lha pa lhcaanvacle tasinôyelh pa Jesús pa yit'esh: —Na issha'ne vanqu'eyjatsjan, 

¿ta yifanishyivach jayu jaspa jam'apee pa vatmônlhajayash ôyjôlhôyech? 

19Pa yit'esh pa Jesús: —¿Ta lhayaash ti lhteeshyi ti ya issha'ne? Ampapu caelhchaa ca 

isa'sha'ne, ve'lha ja Dios. 

20Lhantôfa'clesh cava Dios lhayôjijates ti yit'esh: ‘Ya aj ca avatvô'melh lhpa ach'acfa; 

ya aj ca aclôn papu; ya aj ca acut; ya aj ca anôôlhjônchatem papu pa'na; asclaneshi pa 

atata shi' lhpa amimi.’    

21Pa yicuulh pa nivacle pa yit'esh: —Cavôque lhacôm'a ti yifanishyivach ti jôjjeclay 

ya taôvclaj. 

22Meelh ti yipe'yeesh cavôque pa Jesús pa yit'esh: —Ve'lha ja amc'oyaam: acashayesh 

lhacôm'a pava lha'van, pa ajutey pa lhasha' papi ts'aclaaysha'ne, pa caaj'am jayu pava 

acôqueclitôy yi'shi' ja vôôs; pa anach ca shtatanôychi. 

23C'oya ti yipe'yach'e cavôque pa nivacle, pa yitacshinjayan'in, lhayaash ti aclôj pava 

yi'van lhcôqueclitôy. 

24Meelh ti yi'van pa Jesús ti yitacshin'in pa lhech, pa yit'esh: 

25—¡Uj ti tavijatayem papi acôsshiin ca namey ja Dios lhanvacleyash! C'ôôjlhatajem 

pa camello ca nuych'e lhpa c'utjaan lhtôsej, ya'shesh'apee ti tavijatayem pa nivacle 

acôjjiin ca namey ja Dios lhanvacleyash!  

26Pa yit'esh papi yipe'ya cavôque: —¿Pa naô t'e papi chiyilhjen jayu? 

27Pa yit'esha pa Jesús: —Napi nivacle yisasinatjop pa lhech lhjunash, lhan'e ja Dios 

nisaseemjop. 

28Pa yit'esh pa Pedro: —Lhcaanvacle, yivaatsheelh javômjelh'ac'oya java matas, jaspa 

javoelh'ach'esha'ne. 

29Pa lhechesh pa yit'esha pa Jesús: —Yijô' ti jayeetshelh'a lhacôm'a papu ti 

vômeshemjop ja Dios lhanvacleyash pa lhajpôyich, papi lhnavot, papi lhcheclavot, 

lhpa lhch'acfa shi' papi lhcles, 

30lhecha jayu lhavaatsha ca chinashjatem jayu nava matas yiey nôque cotsjaat, pa 

nijooylha jayu pa vatmônlhajayash ôyjôlhôyech yie' ja vôôs. 

Pa Jesús yachajeyc'oya shta ti nifac pa lhavafjayash 
(Mt 20.17-19; Mr 10.32-34) 

31Tôney pa Jesús japi doce t'eyjatsjanjas, pa tac'uyelh pa yit'esh: “Nôqueesh 

shnôquelhey ja Jerusalén, jan yie' ti vaclan jayu jan t'ônashesh japi chiytôyjata pava ti 

vaclan jan lhjunash na Nivacle Lhô'sesh. 

32Pa lhech'e ti chijuta jayu papi nilhchifasa pa yijuvanvatam jayu pa nanvaclematan'in 

pa nit'ach'iyaan shta. 

33Jô'tajesh ti yic'ôn'in jayu ts'ivee pa jalhpa yiclôn jayu jô; pa nôjeshch'e jayu atesha 

pava pu'jana nalhus pa nitshaam jayu shta.” 

34Japi lhech nintôyc'oya jum cavôque, lhayaash ti nintôych'e pava yit'esh'in, pava 

lhech nitiqu'in'eesh ca nitôych'e. 

Pa Jesús yovalhjat'in pa tacluuc yiey pa Jericó 
(Mt 20.29-34; Mr 10.46-52) 

35Meelh ti yu'jaa pa Jesús ja yitsaat Jericó, pa yi'van pa tacluuc yi'shi' pa nôyish 

t'alhjanesh'in pava matas. 

36Meelh ti yipe'ya pa tacluuc papi acloj naashjop pa tay'ôtsjanesh pa lhjunash. 

37Pa chinfacleem ti naashjop pa Jesús, Nazaret lhavo'. 

38Pa lhechesh pa tônesh'in ti yit'esh: —¡Jesús, David Lhaôs, acavts'aclayish! 

39Papi lhech naashjop yitsô'yatajshem'in ti yishanataj'in, pa lhechesh pa yijô' pa 

yisitsenesh ti tônesh'in: —¡David Lhaôs, acavts'aclayish! 

40Pa lhechesh pa vatsevatc'oya pa Jesús pa tayôjijanesh ca chinantojoney. Meelh ti 

chiyamjata pa niyôs: 

41—¿She pa lhentaj ca yisnatesh'am jayu? Yicuulh pa tacluuc pa yit'esh: —

Lhcaanvacle, jayeetajesh ca natpec'yiy ja yitô'vat. 

42Pa yit'esh pa Jesús: —¡Vapecl'am na atô'vat! Chinalhjen, lhayaash ti naascacu'. 

43Pa tatsha ti yovalh'in pa tacluuctajesh, pa voqu'e' pa Jesús, pa lhechesh pa yôclôj pa 

Dios. Pa lhacôm'a papi yi'van cavôque yôclôj vitsha pa Dios. 

San Lucas 19 

Pa Jesús shi' pa Zaqueo 

1Pa lhechesh pa yamey pa Jesús ja Jericó pa yitshaam ja yitsaat, 

2lhech yie' caaj pa ve'lha nivacle acôjjiin pa lhey Zaqueo, pa lhech chinvacleyanjop 

papi yivoyanesh pava lhpesoc pa lhanvacle. 

3Côque Zaqueo yit'esh ca nivan pa Jesús jaspa nitôfaclesh jayu, taj ninvaneyshi, 

lhayaash ti tiqu'in lhavaatsha pa lhavôôj, lhayaash ti acloj papi tanaôycheelh. 

4Pa lhechesh pa vacumajey t'ajuyish pa yama lhpa sintsitsuuc pa vôlhch'ejop jaspa 

yi'van, lhayaash ti lhech nash'e jayu pa Jesús. 

5Meelh ti yam'ôcji pa Jesús pa yovalheychisham pa yit'esh: —Zaqueo, ecletsha'ne 

clap, ca shnôquey pa ajpôyich. 

6Pa lhechesh pa lhfanishlhavach'in ti t'eclatsha'ne pa Zaqueo, pa nishamesh ti 

t'acuumjulh pa Jesús. 

7Meelh ti yi'van côque pa yic'aclanshem lhacôm'a pa yit'esha ts'ivee ti seec ca 

nôquelhey na Jesús ja lhajpôyich na sasch'e lhavo'. 

8Pa lhechesh pa nitshaam pa Zaqueo pa yit'esha pa Lhcaanvacle: —A'va, 

Lhcaanvacle, jacatsônshelh jayu japi ts'aclaaysha'ne nava ja'van; vooy japi jaycuteem 

lhapesh c'ashjatem jayu ca yichatjulheesh ts'ivee pava jajutey. 

9Pa yit'esha pa Jesús: —Nôqueesh namey na vatqu'ilhjenjayash nôque jpôyich, 

lhayaash nôque nivacle lhaôs shta ja Abraham. 

10Lhayaash ti janam ya Nivacle Lhô'sesh jaspa javooy papi tastay'in pa c'alhjen. 

Na vatovalhjayasheyjop pava napu'nôjesh uj ti tashaay tinshanjay 
(Mt 25.14-30) 

11C'oya ti tach'ansha papi nivacle cavôque, pa yit'esh shta pa Jesús pa 

vatovalhjayasheyjop, lhayaash ti palha yujeey ca ninamey ja Jerusalén, pa 

yaychavalhey ts'ivee ti shalhac'oya ca ninamey pa Dios lhanvacleyash. 

12Pa lhechesh pa yit'esh:  “Caaj pa ve'lha nivacle is pat'ajôôjjam, pa yichey pa tojey 

yitsaat, jaspa chinvacleyan'e, c'oya pa t'elhesh pa yit'esh ca natpectajshi jayu. 

13Yujeey ca nôc pa tôney papi napu'nôjesh lhcavos pa yijutey pava ve'lha ts'ivee 

pesoc uj ti tashaay, pa yit'esh: ‘Jajutelh'ay navôque pesoc, taj ti uyjatelh'ôcji pava 

matas pa amjelhey ca jatpectaj.’ 

14Taj ti papi lhchifas yapun pa yichench'e tatsha pap'elh jaspa nifaclem pan yit'esh: 

‘Niyit'eshelh ca yinvacleashelh nôque nivacle.’ 

15“Taj ti pan chinvacleyan pa lhechesh pa vapecley pa lhavtsaat. Meelh ti yamey pa 

lhajpôyich pa tayôjijanesh papi lhcavos ca ninachey, papi lhech yijutey lhapesh pava 

lhpesoc, jaspa nivan pava chiyashjat'apeeen pavan chive'lhan'e ts'ivee. 

16Pa nam pa vatjutsa' pa yit'esh: ‘Lhcaanvacle, lha atinshanja yaash nava napu'nôjesh 

nat'ajôjqu'e.’17Pa yicuulh pa lhcaanvacle pa yit'esh: ‘Tajulhey ti a is yicavo: 

t'ôfisjach'e java napu'qu'e, c'asnatesh ca alhcaanvacleaesh java napu'nôjesh 

yitsates.’18Pa nam pa'elh pa yit'esha: ‘Lhcaanvacle, lha atinshanja yaash nava 

ve'lhanôjesh nat'ajôjqu'e.’ 

19Pa yicuulh shta pa yit'esh: ‘Vooy avaatsha alhcaanvacleaesh java ve'lhanôjesh 

yitsates.’ 

20Pa nam shta pa'elh pa yit'esh: ‘Lhcaanvacle, anôque atinshanja. Jasclansha'ne'am 

janshi' na vatôc'ôcle lhaôs; 

21Ts'ijovay'am, lhayaash ti nat'un'in, lhant'ôqu'e' nava na an'e', lht'ovôseshch'e na 

niacôvjiyanach'a.' 

22Pa lhechesh pa yit'esh pa lhcaanvacle: ‘Av'ojey yicavo, qu'ivalh'a jayu cava 

lhteesh'in. Natô'yish ti tsit'un'in, ti jantôqu'e' nava niyan'e', jat'ovôseshch'e shta na 

niyicôvjiyanach'a, 

23¿ta lhayaash t'em ti naacumesh'in lha yitinshanja ca ja'van pava chiyashjat'apee 

nôqueesh ti jatpecley na yijpôyich?’ 

24Pa lhechesh pa yiyôjeesha papi lhech yielh'e pa yit'esh: ‘Anjôcleshelh lha tinshanja 

pa ajutelhey nan caajem nava napu'nôjesh.’ 

25Pa yit'esha ts'ivee: ‘Lhcaanvacle, apis ti caaj nava napu'nôjesh, ¿pa ta lhayaash ca 

chinjutey pav'elh?’ 

26Pa yicuulh pa Lhcaanvacle pa yit'esh: ‘Jayeetshelhaam, papi ti p'alha ti caajem pa 

chiyjutey jayu shta; lhan'e vitsha papi amemc'oya pa chinjôclesh jayu shta pa yi'tajop. 

27Vooy papi niyic'utsfasaesh papi ninteetajesh ca niyalhcaanvacleaesh, anchajelh ca 

aclônelh'e yijuyish.’  

Pa Jesús yitshaam pa Jerusalén 
(Mt 21.1-11; Mr 11.1-11; Jn 12.12-19) 

28Meelh ti yivaclhitesh cavôque ti yasinôqui, pa yichey pa Jesús ja Jerusalén. 

29Meelh ti yujeey ts'ivee java yitsates Betfagé shi' ja Betania, shalheema lhja utiyuc 

yiey ja Olivochat, lhech'e ti yichen pa Jesús japi napu' t'eyjatsjanjas, 

30pa yit'esh ti yiyôjaa: —Alhunelhey ja yitsaat ti shalhee, meelh ca amtajelha pa lhech 

lhavanelh'e jayu pa ve'lha cuvôyutaj lhaôs ti vanôôcfa. Jô lhech jôjjeclay 

nichinôv'apee; anuqueeshelh pa anchajeelhnee. 

31Ca nicaajtaj papu ca naniyôstajeshelh ca anuquetajshelh, pa at'eshelh: Suyshemshi ja 

Lhcaanvacle. 

32Pa yich'in japi t'eyjatsjanjas pa yi'van lhacôm'a pa t'ônashem pa Jesús. 

33Meelh ti nuqueesh pa cuvôyutaj, pa niyôsesh papin yitsôt'ajesh: —¿Ta lhayaash ti 

lhnuqueeshelh na cuvôyutaj? 

34Pa yicuulh ts'ivee pa yit'esh: —Lhayaash ti suyshemshi ja Lhcaanvacle. 

35Pa lhechesh pa yitojoneshey pan yie' pa Jesús, pan yan'apee pava t'uyjatshiyis pa 

cuvôyutaj pa yit'u'apee pa Jesús. 

36Meelh ti yich pa Jesús, pa lhechesh pa yich'aneshch'ec'oya pava t'uyjatshiyis pa 

nôyish. 

37Meelh ti yujaa ja tanjuy'eshicham lhja utiyuc yiey ja Olivochat, lhacôm'a papi 

nicacunajasa papi tanaôycheelh tônesh'in ti nishamesh ti yôclôj pa Dios, lhayaash ti 

tôlh'ejop pava lhasnôyjes ti yi'van ti yisnatesh pa Jesús. 

38Pa yit'esh ts'ivee: —¡Shtôclôj na lhech Lhcaanvacle ti nameshjooy pa lhey pa 

Lhcaanvacle! ¡Chiyisclanvatjulh ti yiey pa vôôs, pa chiyôclôj pa Dios! 

39Pa lhechesh pa caaj papi napu' fariseos yichenshi papi tanaôycheelh pa Jesús, pa 

yit'esh ts'ivee: —Vanqu'eyjatsjan, istaa ca ayôjaa napi lhtanôycheelh ca canoach'enshi. 

40Taj ti yicuulh pa Jesús pa yit'esh: —Jayeetshelh'am, ca cano'tajach'enshi napuque, 

pa nitonvatsham'in jayu nava utes. 

41Meelh ti shalheema pa yivansham ja yitsaat Jerusalén pa yip'in pa Jesús, 

42pa yit'esh: —¡Ca nataôytajeshelh nôque nalhu pava suyshelhshiam pa jaspa 

chinasclaneelhvatjulh! Taj ti nôqueesh chiyicapinatey'am jaspa tanca avan. 

43Nam'ay jayu pava nalhus niyisisa, pa caaj jayu papi naac'utsfasa pa yisnatesh jayu 

pa t'afaych'eavôôj, pa tiyôjqu'e avôôj jayu, 

44pa chinavômjat jayu shta. Chiyiclôn jayu lhacôm'a napi yiatshi, nichinmônlhanit'e 

jayu pava ca napuach'e pava utes, lhacôm'a jayu ti chiyivômjat; lhayaash ti 

naantôfa'clesh tatsha ti nach'ay ja Dios. 

Pa Jesús yisclanvatich'e pa vatishjanjavat 
(Mt 21.12-17; Mr 11.15-19; Jn 2.13-22) 

45Pa lhechesh pa yich'ôcji pa Jesús ja vatishjanjavat, pa yisaasfach'ee lhacôm'a papi 

lhavcashanjas shi' papi tcashaytaj'in, 



1872 

 

 
Nivacle Bible  

© 1994,  Sociedades Bíblicas Unidas. 
 

 
 

 

46pa yit'esha: —Yit'esh avenna nava Vani'sesh'e: ‘Na yijpôyich vat'alhjavat'esh', 

lhan'e avaatsheelh lhjônelhch'e lhpa lhôvjôque' papi vôncaclônjanjas.’, 

47Lhacôm'a java nalhus vanqu'eyjatsjan'ôcji ja vatishjanjavat pa Jesús; taj ti papi 

vatcasinôc lhanvacles shi' papi vanqu'eyjatsjanesh pava lhfanishlhavach shi' shta papi 

lhcaanvacles yaychavalhtajey pa ca lhfanisheesh ca niclôn. 

48Taj ti ninvanjop pa ca lhfanisheesh, lhayaash ti acloj papi nivacle yen ti tach'ana.  

Pa t'unaj pa Jesús 
(Mt 21.23-27; Mr 11.27-33) 

San Lucas 20 

1Ve'lha pa nalhu ti yiôcji pa Jesús ja vatishjanjavat yeyjatsjanôcji papi nivacle pa 

nifaclem pa ya'clishesh pa vatnilhjenjayash. Pa namey papi lhanvacles papi vatcasinôc 

shi' papi vanqu'eyjatsjanesh pava lhfanishlhavach, tanaôycheelh shta papi 

nitaôvclasaesh ti lhcaanvaclesesh, 

2Pa yit'esha ts'ivee: —Anfacleelhyam papi t'unaj ti lhech afanishesh'avach côque. 

¿She papi yijut'ay nôque vat'unaj? 

3Pa lhechesh pa yit'esha pa Jesús: —C'aniôseshelh jayu t'em vitsha pa ve'lha. Istaa ca 

asculhe'shelh: 

4¿She papi nichen ja Juan ti vancanajayan? ¿lhech ja Dios, ja't'ajesha napi nivacle? 

5Pa tasinôych'evatam pa yit'esh ts'ivee: “¿Ta shtat'eshjulh jayu? Ca shtat'esh lhôn ti 

nichen pa Dios, pa shiculhesh jayu: ‘¿Ta lhayaash ti lhcacueshelh?’ 

6Shi' shta ca shtat'esh: tôlha japi nivacle, pa lhacôm'a ti shinclônsha'ne jayu, pa 

shinôôtjatesh'in jayu pava utes, lhayaash ti yijô'em ts'ivee ti lhech pa Juan tôlhesha pa 

Dios pava tasinô'yesh.” 

7Pa yiculhesh ts'ivee ti nintô'yish ti she papi nichen lhapesh pa Juan ti vancanajayan. 

8Pa lhechesh pa yit'esha pa Jesús: —Vooy yivaatsha shta tanca nifaclelh'am na 

jatôlhesh'e na yifanishyivach. 

Na vatovalhjayasheyjop papi vatcumjayash lhavos niysisa 
(Mt 21.33-44; Mr 12.1-11) 

9Pa lhechesh pa tasinôyc'oya pa Jesús papi lhech nivacle, yit'eshemc'oya pa 

vatovalhjayasheyjop atesha pa yit'esh: —“Ve'lha pa nivacle yit'iyjatch'e pava 

ôtjayetacuy lhanus yanshi' pa lhcôvjiyanjavat, pa lhechesh pa yiclôvalhchiyinesh 

atesha papi ôtjayetacuy lhavos, vooy lhavaatsha yichey paelh yitsaat pa cajuqu'e ti 

mônlheeen. 

10Meelh ti yameyjop pa t'aplhu' ti yôquench'e pa ôtjayetachat, pa yicheney pa lhcavo 

papi ôtjayetacuy lhavos jaspa nit'aalhsha pava ca nivenchatem. Lhan'e papi lhech pa 

yiclônsham'in pa yichen atesha, ampa ca nichajchiyinesh. 

11Pa lhechesh pan yitsôt'ajesh pa yichen shta paelh lhcavo; taj ti lhech lha lhfanishesh 

yiclôyit shta, pa ampa ca nichajchiyinesh shta. 

12Pa lhechesh pa yichen shta paelh, taj ti yivomatansha'ne shta pa yit'ufach'ee papi 

ôtjayetacuy lhavos. 

13Pa lhechesh pa yit'esh pan yitsôt'ajesh pa ôtjayetachat: ¿Naô t'e pa yifanisheesh 

jayu? Jacheney jayu na yaôs yenach; ama ca lhecha ca nivijatanjulh jayu.' 

14Meelh ti yi'van papi vatcumjayash lhavos pa yit'esh lhôn ts'ivee: ‘Lhech nôque 

chiyjuteem jayu navôque; istaa ca shtaclôn, pa jaspa shtantsôt'ajshelh jayu.’ 

15Pa lhechesh pa yitojonfach'eec'oya pa ôtjayetachat pa yiclôn. Lhechesh pa niyôsesh 

pa Jesús: ¿Ta lhfanishesh jayu nôqueesh pan yitsôt'ajesh pa ôtjayetachat papi lhech? 

16Pa lhech nachey jayu papi ôtjayetachat lhavos ca niclônsha'ne jayu, pa nijuta pap'elh 

pa lhavôtjayetachat.” Meelh ti yipeyeesh ts'ivee papi lhech pa yit'esh: —¡Ninteetajesh 

jayu pa Dios! 

17Taj ti yovalhey pa Jesús pa yit'esh: —¿Ta t'ônashesh nava Vani'sesh'e? ti yit'esh: 

‘Lhja utej lhjan yapun papi jpôyjey lhavos yalhpan'e pa chiyan'e lhpa t'afcatoesh pa 

jpôyich. 

18Papu ca ninataj'apee anôque utej pa yipôcjetsha'ne jayu; vooy ca nancôôtajsha'ne lha 

utej ca nataj'apee papu, pa tsi'sha lhcamôqu'eesh.  

Pa lhjunash ti chiycufay'ôcji pa chiytsôt'ajesh 
(Mt 22.15-22; Mr 12.13-17) 

19Papi vatcasinôc lhanvacles shi' papi vanqu'eyjatsjanesh pava lhfanishlhavach uj ti 

yeetajesh ca natcum'e tatsha pa Jesús, lhayaash ti yitôych'e ti lhech ti t'ajuya navôque 

vatovalhjayasheyjop; taj ti nijovayem papi nivacle. 

20Pa lhechesh pa yicheney papi yinôôlhjônchataj ca ninvo'yeeshch'e pava ca 

lhfanishalhavach pa vo'tajeyjop pa ya'clish ca lhech nitôlh'e ca natjuyja pa lhcaanvacle 

ca jaspa nicha'jey. 

21Côque yisnateshjop ts'ivee pa niyôsesh, pa yit'esh: —Vanqu'eyjatsjan, tsitôôyshelh 

ti uj ti navo'yeshch'e nava lhteesh, pa tanca ivalha pa lhjunash pa nivacle. Yajatesh ti 

lhavanqu'eyjatsjanesh pa yijô' Dios lhnôyish. 

22¿Tajulhey t'e ca chincufay'ôcji pava yitsôt'ajesh pa uj lhcaanvacle Roma lhavo', 

ja't'ajesha ca ama? 

23Taj ti yitô'ya tatsha pa Jesús pa lhjôtsôclônjayashesh ti nisa' pa lhaychavalhjayash 

ts'ivee, pa yit'esha: —¿Ta lhayaash ti lhanc'alhtantajelhyiy? 

24Anchajeelhyiy lhpa tinshanja ca ja'van. ¿She t'e papi lhtaco nôque, shi' na lhey ti 

chiyi'sesh'e? Papi lhech yicuulh pa yit'esh: —Vooy ja lhcaanvacle César. 

25Pa lhechesh pa yit'esh: —Ajutelhem ja César ti yitsôt'ajesh ja César, vooy ja Dios 

ajutelhey nava yitsôt'ajesh ja Dios. 

26Pa nisaemjop t'ôyish'e pa ca nasnatesh ca jaspa nicôjôsjatesh ts'ivee pa Jesús pava 

yit'esh'in ti yie' t'ajuyish papi nivacle; pa uj ti nitôyiyjat pa nintasinôych'e ts'ivee. 

Pa vatcôy'ôtsjayashesh pa lhneetshamjayash papi vafsha'ne 
(Mt 22.23-33; Mr 12.18-27) 

27Pa yichey papi napu' saduceos pa Jesús jaspa yi'van. Papi saduceos yilheclôjesh ca 

nineachisham papi vafsha'ne; papi lhech yit'esha ts'ivee pa Jesús: 

28—Vanqu'eyjatsjan, yit'eshjoom cava Moisés lhcaniscôtey ca nivaf lhôn pa nivacle 

ca vo'ya lhpa lhjaya ca mônlhaa ca amtajeem shta papi lhcles, lhpa lhech isjop lhôn ca 

lhjayaeesh pa lhash'aa, jaspa nactsôyanem lhavaatsha pa lhchecla' pan vaf. 

29Pa caaj lhôn papi napu'yama lhtatvelheyech. Pa c'utsa'jesh pa lhjayaesh, taj ti 

nintactsôyelh ti vaf. 

30Vooy lhpa ôsch'acche lhjayaesh shta pa ve'lha lhash'aa, taj ti nintactsôyelh shta, 

jaalhpa vaf atesha. 

31Pa lhechesh pa lhjayaesh paelh lhash'aa, lhech lha lhjunash lhacôm'a papi 

napu'yama, taj ti nintactsôyelhsha'ne, jaalhpa nôj'e atesha. 

32Pa yôjesh'esha'ne vaf vitsha lhpa ôsch'acche. 

33C'oya ca neetshamtajshi papi vafsha'ne, ¿she t'e papi yitsôt'ajshi jayu lhpa 

ôsch'acche, lhayaash ti tifesh'e papi napu'yama lhtatvelheyech ti lhjayastajesh?  

34Lhechesh pa yit'esh pa Jesús ti yicuulh: —Nôque cotsjaat papi yitsjôy shi' papi 

ôcjeeclôy vanijayachisha'ne. 

35Taj ti papi chiysavalhac'oya ca namey paelh cotsjaat ca ne'tajchishamshi papi 

vafsha'ne, taj ti lhech yie' pa tanca nijayachi t'ôyish'e pa tanca chinjayayan jayu shta. 

36Lhayaash ti tanca t'ôyish'e ca nivafsha'ne. Pa lhjunashjulh jayu japi ángeles, 

lhclesesh ja Dios lhayaash ti nitshamch'e. 

37Tô'lha shta ja Moisés ti nifac pa shintôyjata pa lhneetshamjayash papi vafsha'ne ti 

yiey lhca yichesh c'utjaniyuc ti yit'esh ja Lhcaanvacle lh'Diosesh ja Abraham, shi' ja 

Isaac, shi' ja Jacob. 

38Lhayaash ja Dios tanca lh'Diosaesh papi vafsha'ne, lh'Diosesh papi mônlhasha'ne; 

taj ti vooy ja Dios mônlhaemsha'ne lhacôm'a papi lhech.  

39Pa lhechesh pa caaj papi yit'esha papi lhech vanqu'eyjatsjanesh pava 

lhfanishlhavach: —Isis nava lhteesh, Vanqu'eyjatsjan. 

40Pa ampapu ca niyôs t'ôyish'e. 

¿She t'e papi lhaôs pa Cristo? 
(Mt 22.41-46; Mr 12.35-37) 

41Pa yit'esh pa Jesús: —¿Ta t'e lhayaash ti chiyit'esha ca lhô'sa na Cristo ja David? 

42Vooy lhavaatsha ja David yit'esha ja yi'shi' java Salmos: ‘Yit'esha ja Lhcaanvacle ja 

Yinvacle: Vee'cum na yifayishey, 

43vooy ca janamjatajey afoc japi nacôvfachi pa lhech jan'eajop.’ 

44Lhech lhavaatsha na apee ja David ti lhqueyesh Lhcaanvacle, ¿pa ta t'e lhayaash ti 

chiytatayanesh'in ja David?  

Yiyôvtanesha pa Jesús papi vanqu'eyjatsjanesh pava lhfanishlhavach 
(Mt 23.1-36; Mr 12.38-40; Lc 11.37-54) 

45Meelh ti tasinôyem pa Jesús japi t'eyjatsjanjas, pa lhechesh pa tach'ansha papi aclôj 

nivacle, pa yit'esh: 

46“Anujumatsenelhjulh napi vanqu'eyjatsjanesh pava lhfanishlhavach, napi lhech yen 

java pitesch'e t'uyjatshiyis ti t'ota'yesh, lhayaash ti vataanvacleyanesh. Yen shta ca 

chinacju' ti chiyvan'e pa vatcasha'vat, jô'tajesh ti yench'een java vatc'oovtes java 

tavaya pa vatvanqu'eyjatsjanjavat, yench'een shta pava ya'shesh ti isis vatc'oovtes ti 

tsaccun. 

47Japi lhech nijôclesh papi ôsch'acchey pava lhajpôyjey pa yip'otajesh'e pavôque ti 

cajueshch'e ti t'aalh. Japi lhech lhfanishlhavach chiyequetsenesh jayu pa uj ti nisa' 

lhnivalhcheyash.” 

Lhpa lhtinshanja lhpa ôsch'acche 
(Mr 12.41-44) 

San Lucas 21 

1Yiey ja vatishjanjavat ti yivanesh pa Jesús papi acôsshiin ti yuqu'een pava lhpesoc pa 

t'ajuya. 

2Yivanesh shta lhpa ôsch'acche ts'aclaay ti yuqu'e vitsha pava napu' lhtinshanhjay; 

3pa yit'esh pa Jesús: —Yijô' ti jayeetshelh'a, anôque ôsch'acche ts'aclaay ya'sheshc'oya 

nap'elh java yuqu'een; 

4lhayaash ti lhacôm'a japi yuqu'een java lhpesoc ya'shemtaj ts'ivee; lhan'e lhavaatsha 

anôque ts'aclaay pa yipjôclônem claa java yivantaj lhech lha lht'ajô'jem. 

Pa Jesús nifac pa vatishjanjavat ti chiyvômjat jayu 
(Mt 24.1-2; Mr 13.1-2) 

5Caaj papi yasinôqui ja vatishjanjavat ti iseem, isisem java utes shi' jant'ajôôj java 

matas vatcufayjates. Pa lhechesh pa yit'esh pa Jesús: 

6—Nam jayu pa nalhu ti yôfalhsha'ne jayu lhacôm'a nava lhavanelh nôqueesh, 

navôque utes tanca pava ca ve'lhaa ca nôv'apee pav'elh utes. 

Pava chinôclit ca chintôyesha ca nôjtajeshch'e jayu pava nalhus 
(Mt 24.3-28; Mr 13.3-23) 

7Pa lhechesh pa niyôsesh ts'ivee pa yit'esh: —Vanqu'eyjatsjan, ¿Ta t'elhesh jayu ca 

navclan cavôque? ¿Pa ta t'e lhjunash jayu ca nôôc, jaspa chintôôysha ca navclantaj 

lhacôm'a cavôque? 

8Pa yit'esh pa Jesús: “Anujumatsenelhjulh jaspa tanca nacôjôsjatelh papu. Lhayaash ti 

aclôj jayu papi nam yit'eshlhavne: ‘Yivaatsha ya Cristo’; yit'eshlhavne jayu shta: 

‘Nôqueesh nam na nalhu.’ Taj ti ya aj ca avo'elhch'e. 

9Ca aya'tajelhjulh papi vaclônsha'ne, ja't'ajesha papi vapecva'ne ti vatcônitshi, pa ya aj 

ca natôyiyjatelh; lhayaash ti lhech lha lhjunash tatsha jayu, taj ti nilhecha ca 

naôclheeshc'oya jayu ca nôjtajeshch'e pava nalhus. 

10Pa lhechesh pa yit'esha shta: —Vatcôvfachi jayu lhacôm'a pava yitsates shi' pava 

vatcootsjativshay. 

11Ujaesh jayu ca nayuuynayuya'ch'e na cotsjaat, vaclan jayu shta pa yipcu' shi' pa 

vatayyasha lhanô' yi'shi' pava nayie'in vatavtsates. Caaj jayu shta pava tôlhshaam na 

vôôs us chinôclit tôlhshaam pa vatjovayi. 

12Taj ti vatjutsac'oya jayu ca chinvo'elh'ay. Chinachajelh'ôcji jayu pava 

vatvanqu'eyjatsjanjavtes shi' pava vatvanc'ôcfajaytes, ja't'ajesha ti 

chinavatsavatjatelh'e t'ajuyish jayu shta papi us lhcaanvacles, lhayaash ti 

lhnetôneshelh ca yey. 

13Nôque lhjunash lhtots'ôteyelh jayu pa isajop ca atsasinôquielh. 

14Ya aj ca ats'ufeyeshelh pa ca at'eshelh ca chinachaajtajelh pa aniyitelhjulh papu; 

15lhayaash ti yivaatsha jajutelh'ay jayu pa aclishelhjop shi' pa acajôyshaelhjop, jaspa 

a'shelh'apee jayu papi naac'utsfaseelh, pa sasemjop jayu ca nacu'lhelh. 

16Vooy avaatsheelh chinafaclelh jayu, nafaclelh jayu papi atataclelh, shi' papi 

acheclavot'elh, shi' papi avelhavot'elh, shi' papi ac'utsfaselh. Caaj jayu shta papi 

tôlhelh'atsham chiyiclônsha'ne. 

17Nacônitshielh jayu lhacôm'a papi yie' na cotsjaat, lhayaash ti tôlh'ejop ca yey ti 

lhanfacle'lhem. 

18Taj ti nive'lhaa pa ayees ca chinvôôm yiesh nava ashatjeselh. 

19Ca nafiiytajelh pa avanelh pa amônlhajayashelh.  

20Ca avantajelh ti yamjop papi nilhc'utsfasa ja yitsaat Jerusalén pa nataôyshelh ti 

chiyvôôm jayu tatsha. 

21Pa lhechesh papi yie' ja cotsjaat Judea, pa iseemjop ti yiclôtey java uticuy; papi yie' 

ja yitsaat Jerusalén pa iseemjop shta ti yichfach'ee, vooy papi yie' pa joot ya aj ca 

napecley pa yitsaat. 

22Pava lhech nalhus vaclan jayu pa vatclôyitsjayash, pan t'ônasheshch'e lhacôm'a cava 

Vani'sesh'e. 

23¡Yiya'lhavachis papi nivacchey yitumasha'ne shi' papi vancafitsjansha'ne ca 

nivooytajesh pava lhech nalhus! Lhayaash ti vaclan jayu pa uj vat'aôyteyash nash'apee 

na cotsjaat pa uj ti chiyclôyit jayu napuque nivacle. 

24Caaj jayu papi chiyclônshi pa vatvatclônjayash, vooy pap'elh chiyôcfasha'ne jayu pa 

chiychajey pava yitsates; vooy papi nilhchifasa nit'ôseshch'een ja yitsaat Jerusalén pa 

namjeylhac'o' ca nôjtajeshch'e pava nalhus papi nilhchifasa pa Israel.  

Pa lhjunash jayu ca natpectaj pa Nivacle Lhô'sesh 
(Mt 24.29-35, 42-44; Mr 13.24-37) 

25Pa lhechesh pa chinôclitesh pa lhjunash na jumcuclaay shi' na jive'cla shi' nava 

catiis; vooy papi yie' na cotsjaat tastay'in jayu pa lhjunash, lhayaash ti nitôyiyjach'e 

jayu pa uj t'ôjôj pa uj yinôôt shi' pava usch'e. 

26Papi nivacle yivômjat'e ts'ivee jayu pa t'ajovayi, lhayaash ti yaychavalha pava 

vaclan jayu ti nash'apee na cotsjaat; pa lhechesh pa naacjut pa vat'unaj na vôôs. 

27Pa lhechesh pa avanelh jayu na Nivacle Lhô'sesh ca natajeshicham lhpa vôse', pa uj 

jayu pa t'unaj shi' pa lhasnôycheyash. 

28Meelh ca nich'a navclantaj côque, pa avantôyitelh'in pa apôyelhchisham, lhayaash ti 

shalheelhc'oyaam pa anilhjenjayash. , 

29Yisnatshem shta pa vatovalhjayasheyjop pa yit'esh: “Ovalhelheyjop lhpa higoyuc 

shi' pav'elh aacjuy. 

30Ca avantajelh ti nich'a tôôlh pava lhsashay, pa natôyjatelha ti yujeey ca yincôp'eesh. 

31Lhech lhjunash jayu, ca avantajelh ca navclantaj côque, pa natôyjatelha ti yujeey ca 

nam ja Dios lhanvacleyash. 

32Yijô' ti jayeetshelh'a, ti vaclan jayu cavôque matas ti jôjjeclay ninôj'e napuque 

nivacle. 

33Na vôôs shi' na cotsjaat chiyvômjat jayu, taj cava yasinôc ti tanca chinvômjat. 

34Anujumatsenelhjulh, jaspa tanca nicaclecleyan pava acachiclelh pava sasch'esha'ne 

shi' pa vat'etsjeyash shi' pava vataychavalhjayasha na vatmônlhyayash yiey na 

cotsjaat, pa jaspa tanca natôyiyjatelh pa lhech nalhu ca namtajelh'ay jayu. 

35Jan lhjunash lhja vatc'aôvte ti vatpecvatjulh, pa nôque jayu lhjunasha ca namtaja 

napi yie' na cotsjaat pa lhech nalhu. 

36Istaa ca avaatsheelh ca avatvaclhitelh, ca a'lhelh nava nalhus ca jaspa tanca 

namelh'atsham cavôque matas ti vaclan, pa jaspa chinanelh'e t'ajuyish na Nivacle 

Lhô'sesh. 

37Pa Jesús nalhu'ey ti vanqu'eyjatsjan'e ja vatishjanjavat, vooy ti tulh'in pa yichey lhja 

utiyuc yie' ja Olivochat. 

38Lhacôm'a papi nivacle ti vachiyofey'in ja vatishjanjavat pa tach'anaan.  

Chinachan pa Jesús ca chinôcfa' 
(Mt 26.1-5, 14-16; Mr 14.1-2, 10-11; Jn 11.45-53) 

San Lucas 22 

1Shalhee ja chivatc'usinatesh'in ti chituj pava yucuvec ameyshi pa yic'ap'ofiyanshi, 

lhanquey shta Pascua. 

2Pa lhechesh pa tanaychavalhtajesh pa ca lhfanishaesh ca niclôn pa Jesús papi 

vatcasinôc lhanvacles shi' papi vanqu'eyjatsjanesh pava lhfanishlhavach, taj ti 

nijovayem papi nivacle.  

3Pa lhechesh pa yich'e' pa Satanás pa Judas, lhey shta Iscariote, pa lhech tô'lha japi 

doce vat'eyjatsjanjas. 

4Pa lhech yichey papi lhanvacles papi vatcasinôc shi' pap'elh lhcaanvaclesesh pa 

vatishjanjavat, pa yasinôquivatam pa ca lhfanisheesh ca nôcfa' pa Jesús. 

5Nishamesh ts'ivee pa nifaclem ti yijutey jayu pava pesoc pa Judas. 

6Vooy pa lhech t'acuumjulh pa yaychavalhey pa ca lhfanisheesh ca natcufaaytajesh pa 

Jesús ca amtaja papi nivacle. 

Pa lhtsaccunjayash pa Lhcaanvacle 
(Mt 26.17-29; Mr 14.12-25; Jn 13.21-30; 1 Co 11.23-26) 

7Yamjam ja nalhu ti chituj pava yucuvec ameyshi pa yic'ap'ofiyanshi, lhech 

t'aplhuqu'e ti chiyclôn pa tashinshtaj pascua t'ajuya. 

8Pa yichen pa Jesús ja Pedro shi' ja Juan pa yit'esh: —Meelh clap ca asnatshelhyam pa 

vatôc t'ajuya ja pascua. 

9Niyôsesh ts'ivee pa yit'esh: —¿Ta yie' pa lhteetajesh ca yisnatshelh'e pa vatôc? 

10Pa yicuulh pa Jesús pa yit'esh: —Meelh ca amtajelhsham ja yitsaat, pa lhcuteshelh 

jayu pa ve'lha nivacle vat'acjuesh lhpa lhôjque. Lhech jô lhech amjelhey pa jpôyich 

yiey pa ca nuytaj'e. 

11Pa at'eshelha pan yitsôt'ajesh pa jpôyich: ‘Yit'esh'ay ja Vanqu'eyjatsjan: ¿Ta yie' pa 

lhtôvash pa jpôyich jôveshelh'ôcji jayu napi yeyjatsjanjas ca jatujelh'e pa vatôc pascua 

t'ajuya?’ 

12Lhechesh pa natpayelhaam pa lhtôvash c'atsaj'ôcji tojquisham shta, apis ti 

chiyisclan'ôcji; lhech jô lhech asclanelh'esha'nec'oya pa vatôc. 

13Japu lhech pa yichvatich'e pa yi'van lhacôm'a pan t'ônasha pa Jesús, pa 

tatômjalheshc'oya ts'ivee pa vatôc pa pascua. 

14Meelh ti yameyjop pan lhc'ôplhuesh, pa yi'sha'nejop pa Jesús shi' japi t'eyjatsjanjas 

pa vattsaccunjavat. 

15Pa lhechesh pa yit'esha pa Jesús: —¡Uj ti jayeesh ca shtatuj na vatôc t'ajuya na 

pascua, lhayaash ti pa lha yu'jac'oya pa yivafi! 

16Lhayaash ti jayeetshelhaam ti tanca t'ôyisheey ca tuj, vooy pa cat'eelhtajeesh ca 

nôfiistajch'e ja Dios lhanvacleyash. 

17Pa lhechesh pa t'acum'e pa t'iyôjatshiy, pa t'aalh pa yit'esh: —Acuumjelhyijulh 

nôque ca atatcôyôjelh; 

18lhayaash ti jayeetshelhaam ti tanca t'ôyisheey ca yiyô'ji ja t'i' java ôtjayetas, vooy pa 

cat'eelhtajeesh ca namtaj ja Dios lhanvacleyash. 

19Pa yivaclhitesh côque pa t'acum'e shta lhpa yucuve, pa t'aalh pa yic'asatsha'ne pa 

yijutch'e pa yit'esh: —Nôque yivu'vat, na lhech chiyjutelh'am avaatsheelh. Asnatshelh 

navôque jaspa anaychavalhelhyich'e. 

20Lhech lha lhfanishesh shta pa t'iyôjatshiy ti yivaclhitesh ti tsaccunch'e, pa yit'esh: —

Nôque yiyôjatshiy tôlh'ejop ti nich'a lhnôôcfeeshelhsham nava yivoyey, lhayaash ti 

nitonelhsha'neam jayu. 

21Taj ti nôqueesh na nivacle ti vanqu'eeyjatyish jayu nan javancufanelh'apee na 

vattsaccunjavat. 

22Vooy na Nivacle Lhô'sesh pa natjuyey na nôyish nan chinôclitem, taj ti 

¡shiya'lhavach na nivacle nan vanqu'eeyjatyish!  

23Pa lhechesh pa taniyôseshch'evatam pan yie' papi vanqu'eeyjatesh jayu. 

Pa yie' papi ya'shesh pa lhjunash 

24Pa lhechesh pa taniyôstajesh ts'ivee pa ca nôv'e' papu ca na'shesh pa lhjunash. 

25Taj ti yit'esh pa Jesús:  “Papi us lhcaanvacles tayôjijan'in atesha, vooy pap'elh 

lhacaanvacles yit'eshlhavne ca nivo'yeshch'e pava lhfanishlhavach.  

26Vooy avaatsheelh ya aj ca lhech ajunasheelh; papu ca nashjatajeshelh'ac'oya pa 

lhjunash pa isjop ca achajelhey ti taôvclajesh, vooy na tayôjijan'in isjop ca ajônelhey 

papi ti chiycumjat. 

27¿She t'e papi yaash napuque, lhet nataney na t'ajuy'apee na vattsaccunjavat ti 

tsaccun, ja't'ajesha ca lhecha nan yisnatshem pa lhôc? ¿Ni lhecha na yi'jop na 

vattsaccunjavat? Taj ti yivaatsha ti jôvelh'ajop pa jaycumelh'am'in., 

28Avaatsheelh yajatesh ti amônlheelhyijop ti tsitsic'alhtanaan. 

29Nôquen lhayaash jajutelh'ay na vatavtsateyish, jan lhjunash ja Tata ti nijutyiy, 

30pa jaspa atsaccunelh'e pa ayôelh'e shta na vattsaccunjavat yiey na yivtsateyish, jaspa 

lhôvelh'e jayu shta java lhasnôyjes vatc'oovtes pa asclane'lhemsha'ne japi doce 

ve'lheelhsham ja Israel. 

Pa Jesús nifac ti vantanesh jayu pa Pedro 
(Mt 26.31-35; Mr 14.27-31; Jn 13.36-38) 

31Yit'esh shta pa Lhcaanvacle: —Simón, Simón, t'aalhelh'a ja Satanás ca natôschatelh 

jan lhjunash ja trigo; 



1880 

 

 
Nivacle Bible  

© 1994,  Sociedades Bíblicas Unidas. 
 

 
 

 

32taj ti yivaatsha palha ti jayalh'am jaspa tanca amac'oya pa niacacujayasha. Avaatsha 

ca atpectajyiy pa aniyitem papi avelhavot. 

33Pa yit'esh ja Simón: —Lhcaanvacle, javatvaclhit ca shtatanôychi ca môtajey lhpa 

vatvanc'ôcfajayte, secl'esh ca shtavafvatjuulh. 

34Pa yit'esha pa Jesús: —Pedro, jayeesh'a tatsha nôqueesh, jôjjeclay jayu nint'eyshey 

pa votôjôj ca p'alha ca pu'janaaesh ca avaantanyish ca niantôfa'clayish. 

Shalheemjulh pan t'aplhu' ti uj ti chiyc'alhtanesh 

35Pa lhechesh pa niyôs pa Jesús: —Vooy jav'elh nalhus ti c'achenelh'in 

nic'achajchiyinshelh'in java avonsaclelh shi' java apesojiyiselh shi' java acfiyiselh, 

¿caaj pa amelhc'oyaam? Pa yit'esh ts'ivee: —Ama. 

36Pa lhechesh pa yit'esha: —Taj ti nôqueesh vena lhjunash, napi caaj nava lhavonsac, 

istaa ca acha'jelh, shi' shta nava apesojiyiselh; vooy napi ampa lhclesataja, istaa ca 

nuyjat'ôcji nava t'uyjatshiyis. 

37Nôque jayeetshelh'a jaspa nôfisch'eyam ti lhech t'ônashesh nava Vani'sesh'e: ‘Jô 

lhech chiyu'elhvatsham papi niysisasha'ne.’ Lhacôm'a nava tsits'isesh'e ti 

yôfisch'eyam jayu. 

38Pa lhechesh pa yit'esha ts'ivee: —Lhcaanvacle, navôque napu' clesatas. Pa yicuulh 

pa yit'esh: —Tajulhsham. 

Pa Jesús ti t'aalh yiey lhpa Getsemaní 
(Mt 26.36-46; Mr 14.32-42) 

39Pa lhechesh pa yich pa Jesús t'ajuyey lhja utiyuc yie' ja Olivochat, pan lhjunash ti 

yifayjanesh ti yajatesh ti yichey'in tanaôycheelh shta japi t'eyjatsjanjas. 

40Meelh ti yamey lhjô lhech pa yit'esh: A'lhelh, secl'esh ca ninameelh'a pa 

vatc'alhtanjayash. 

41Pa lhechesh pa tac'uy pa Jesús pan t'ôplheey lhpa utej ti chiycacha'yesh, pa 

t'acjatsuyshicham pa t'aalh. 

42Pa yit'esh: “Tata, ca eetajesh, pa atsilhjenesh nan tsitsic'alhtanesh'in; lhech jan 

t'acônash ja t'apôôy vatyôjatshiy. Taj ti ya aj ca nitôlhyiy pa ca yisnatesh vooy 

avaatsha nitôlh'a.” 

43Pa lhechesh pa nam pa ve'lha ángel tôlhey pa vôôs jaspa yunitjat. 

44Meelh ti yamjam pa uj lhanclôyitsjayash, pa vaniyit ti t'aalh, pa natsha'ne ti 

lhavcu'jesh pava lhavoyey pa niton'een na cotsjaat. 

45Meelh ti yivaclhitesh ti t'aalh pa nitshaam, pa yichey japi t'eyjatsjanjas, taj ti 

yimôqu'esha'ne japi lhech, yimôjayan pa lhtacshinjayash. 

46Pa lhechesh pa yit'esha: —¿Ta lhayaash ti lhamôelhch'esha'ne? Aneelhchisham ca 

a'lhelh, jaspa tanca namelh'a pa vatc'alhtanjayash. 

Chiyôcfa' pa Jesús 
(Mt 26.47-56; Mr 14.43-50; Jn 18.2-11) 

47Jôjjeclay tasinôy'in pa Jesús ti yamey papi acloj nivacle. Jô lhech jan lhey Judas, 

tô'lha japi doce vat'eyjatsjanjas, vanôyinc'oya papi lhech pa yichey pa Jesús jaspa 

yifinsham lhashi. 

48Pa lhechesh pa yit'esha pa Jesús: —Judas, ¿lhavanqu'eyjatesh na Nivacle Lhô'sesh ti 

lhfinsham lhashi? 

49Meelh ti yi'van cavôque japi lhech yi'jop pa Jesús pa niyôsesh ts'ivee pa yit'esh: —

Lhcaanvacle, ¿tajulhey ca jaycumelh'e nava clesatas ca jayjuyeelhjulh? 

50Vooy ja ve'lha yifa'shey lhpa lhfayishey lhacfe' pa lhcavo pa uj lhanvacleesh papi 

vatcasinôc. 

51Taj ti yit'esha pa Jesús: —An'ate; junashlhaa. Pa lhechesh pa yicôt'at'e pa Jesús pa 

lhacfe' pa lhech vatcavo pa vatsjanesh. 

52Pa yit'esha pa Jesús papi lhanvaclesesh papi vatcasinôc shi' papi lhanvaclesesh ja 

vatishjanjavat shi' papi nitaôvclasaesh lhcaanvacles, papi lhech nachey jaspa yichaaj: 

—¿Lhnamelh pa lhcha'jelh nava aclesataselh shi' nava yeclôy, ya vôncaclônjanaj 

nataney? 

53Java nalhus yamônlheelh'ajop ti yiey ja vatishjanjavat pa tanca acumelhyi; nôqueesh 

nam na t'aplhu' ti natsôt'ajeshelh nan tô'lha ja lhanvacleesh na tulh. 

Pa Pedro vantanesh pa Jesús 
(Mt 26.57-58, 69-75; Mr 14.53-54, 66-72; Jn 18.12-18, 25-27) 

54Pa lhechesh pa t'acum'e vatam pa Jesús pa yicha'jey pa lhajpôyich pa lhanvacle papi 

vatcasinôc; vooy ja Pedro yijoqu'esha'ne. 

55Yilhônshi lhcachivat pa itôj pa clayôych'e, pa yich'esha'nejop ts'ivee. Pa yi'sha'nejop 

shta ja Pedro. 

56Meelh ti yi'van lhpa ve'lha vatcavoque ti yi'sha'nejop pa itôj, pa yovalhsha'ne pa 

yit'esh: —Nôque nivacle yi'jop'in shta jô lhech. 

57Ja Pedro vantanesh pa yit'esh: —Nivacche, ninastôfa'clesh jô lhech. 

58Nichinach'e, pa yi'van shta paelh pa yit'esh: —Avaatsha shta lhtô'lha japi lhech. Taj 

ti yit'esh ja Pedro: —Am, nivacle, ni yalhecha. 

59Pa chinch'e atesha pa yit'esha paelh: —Yijô', nôque nivacle yi'jop'in jô lhech, 

lhayaash ti tôlhey shta ja Galilea. 

60Pa lhechesh pa yit'esh ja Pedro: —Nivacle, ninastôych'e cava lhteesh. Jôjjeclay 

ninôjeshch'e ti tasinôy'in ja Pedro pa t'eyshey pa votôjôj. 

61Pa lhechesh pa yovalheylhtapee pa Lhcaanvacle ja Pedro. Pa yaychavalhch'e ja 

Pedro pava yit'eshem pa Lhcaanvacle ti yit'esh: “Jôjjeclay jayu nint'eyshey pa votôjôj, 

pa pu'janaesh jayu ca avaantanyish.” 

62Pa lhechesh pa yichfach'ee ja Pedro pa ujesh ti yip'in. 

Pa lhanclôquijayash pa Jesús 
(Mt 26.67-68; Mr 14.65) 

63Papi yiclôvalh pa Jesús pa uj ti yiclôqui pa yic'ôn'in shta. 

64Pa yip'o'apee pava lhtôsjey pa yic'ôn'een lhtaco, pa yit'esh ts'ivee: —

¡Navooyqueesh'ôcji ajaalh papi nac'ôn! 

65Pa acloj pava matas yit'eshaan ti yinvaclematanesh'in. 

Pa Jesús yie' t'ajuyish papi lhcaanvacles 
(Mt 26.59-66; Mr 14.55-64; Jn 18.19-24) 

66Meelh ti clasimch'e pa tulh, pa tayesh'eva'ne papi nitaôvclasa lhanvacles japi judíos, 

shi' papi lhanvaclesesh papi vatcasinôc, shi' papi vanqu'eyjatsjanesh pava 

lhfanishlhavach, pa yichaaj ts'ivee pa Jesús pa yan'e t'ajuyish papi us lhcaanvacles. 

Lhech yie' ti niyôs'in ts'ivee: 

67—Anfacleelhyam, ¿A'lhech a Cristo? Pa lhech pa yicuulh: —Ca yit'esh lhôn jech, 

pa lhascacu'jelh jayu. 

68Vooy ca c'aniyôseshelh, pa tanca ascu'lheelh, tanca shta ca asnuqueeshelh. 

69Taj ti nôqueesh tôlh'ejop na Nivacle Lhô'sesh ti yiey jayu lhfayish ja Dios, ampa ca 

amac'oya ja vat'unaj. 

70Pa lhechesh pa lhacôm'a ti niyôsesh'in ts'ivee pa yit'esh: —¿Yijô' ti a'lhech Lhôs'ash 

pa Dios? Pa yicuulh pa Jesús pa yit'esh: —Jech, yalhech, jan lhjunash ti lhteetshelh 

na. 

71Pa lhechesh pa yit'esh ts'ivee: —¿She t'e paelh suyeshijop ti chicaclecleshc'oya? 

Vooy casvaatsha shtape'ya java tô'lha na lhashi. 

Pa Jesús yie' t'ajuyish pa Pilato 
(Mt 27.1-2, 11-14; Mr 15.1-5; Jn 18.28-38) 

San Lucas 23 

1Pa lhechesh pa lhacôm'a ti nitshamch'e, pa yicha'jey ts'ivee pa Jesús pa Pilato. 

2Lhech yie' ti tfacjanem pa yit'esh: —Javanelh nôque nivacle ti yeetajesh ti 

natjôcjanesh napi catsichifas. Lhayaash ti yit'esh ca nichinjuta'ey pa lhcaanvacle 

vancavoyanesh pava lhpesoc, yit'eshlhavne ti Cristo lhavaatsha, uj lhcaanvacle. 

3Pa lhechesh pa niyôs pa Pilato pa yit'esh: —¿Avaatsha lhanvacleash napi judíos? Pa 

yicuulh pa Jesús pa yit'esh: —Lhjunashjulh can lhteesh na. 

4Pa lhechesh pa yit'esha pa Pilato papi lhanvaclesesh papi vatcasinôc shi' pant'ajôôj 

pap'elh nivacle: —Nipe'yeesh pa ca ve'lhaa ca ninvo'yeeshch'e nôque nivacle. 

5Taj ti papi lhech pa yijô' ti yisitsenesh ti yit'esh: —Yijô' ti tjôcjanesh lhacôm'a japi 

Judea lhavos eem ti yeyjatsjanesh cava lhavanqu'eyjatsjanôc. Tôlhesh'e ja Galilea pa 

nôque namesh'e shta. 

Pa Jesús yie' t'ajuyish pa Herodes 

6Meelh ti yipe'yach'e cavôque pa Pilato, pa niyôsesh ti tôlhesh'e ja Galilea pa lhech 

nivacle. 

7Meelh ti yicu'lhesh ti yit'esh: Jech, pa lhechesh pa yicheney pa Herodes, pa lhech 

lhcaanvacleesh yie' ja Galilea, taj ti java lhech nalhus yiey shta ja Jerusalén. 

8C'oya ti yi'van pa Herodes pa Jesús, pa uj ti nishamesh; lhayaash ti cajuqu'e ti 

yeetajesh ca ni'van, yipe'yeesh'in papi yasinôquiesh'in. Nôquen lhayaash yeetajesh ca 

nivanesh vitsha pa lhfanishlhavach'in lhasnôyech. 

9Vooy pa lhech cajuqu'e ti niyôstajesh'in taj ti pa Jesús nincuulh t'ôyish'e. 

10Lhech yie' shta papi lhanvacles papi vatcasinôc shi' papi vanqu'eyjatsjanesh pava 

lhfanishlhavach, papi lhech uj ti vat'suyinatesh ti tfacjanem. 

11Pa lhechesh pa yiclôqui pa Herodes shi' papi lhcavos pa yinvacle'matan'in, 

yiclôquiesh shta pava isis vat'uyjatshiyis ti yuyjatch'e, jan lhjunash pa uj lhcaanvacle. 

Pa lhechesh pa ve'lheesh yachajey pa Herodes pa Pilato. 

12Côque nalhu lhtac'utsfaselh pa Pilato pa Herodes; vooy jav'elh nalhus 

nilhtac'utsfasa. 

Pa Jesús chitculhjanesh ca nivaf 
(Mt 27.15-26; Mr 15.6-15; Jn 18.39—19.16) 

13Pa lhechesh pa nayjatva'ne pa Pilato papi lhanvaclesesh papi vatcasinôc shi' pap'elh 

lhcaanvacles shi' papi vatcavos, 

14pa yit'esh: —Avaatsheelh lhanchajeelhyi nôque nivacle, lhteetshelha ti tjôcjanesh 

napi nivacle; taj ti yivaatsha janiyôstajesh'in ti yie' ajuyishelh, niype'yeesh pa ca 

ve'lhaa java lhteetshelha ca ninvo'yeeshch'e. 

15Ninpe'yeesh shta ja Herodes, nôquen lhayaash chinachajyi. Nivan pa ca lhjunasha 

pa ca nitôlhejop ca chinclôn. 

16Jac'ôn'in jayu atesha pa januqueesh jayu. 

17Lhayaash ti lhech lha lhjunash'in ti yamey'in ja chivatc'usinatesh'in pa 

chinuqueesh'in papi ve'lha vanôôcfaan. 

18Taj ti lhacôm'a pant'ajôôj ti yisitsenesh pa yit'esh: —¡Ya aj lhee na lhech! ¡Vooy ja 

Barrabás anuqueeshelhyam! 

19Pa lhech Barrabás chiychajey lhpa vatvanc'ôcfajayte, lhayaash ti yefenesh papi 

vapecva'neen ti vatcônitshi pa yiclôn pa ve'lha. 

20Vooy pa Pilato yeetajesh ca nuqueesh pa Jesús, pa lhechesh pa ve'lheesh tasinôy 

shta. 

21Taj ti papi lhech ujesh ti tônesh'in pa yit'esh ts'ivee: —¡Aclônesh'e lhpa cruz! 

¡Aclônesh'e lhpa cruz! 

22Pu'janaesh ti yit'esh pa Pilato: —¿Ta lhjunash pa niysa' ti yisnatesh na Jesús? Nivan 

pa ca tôlh'ejop ca chinclôn. Jaclôyit jayu atesha pa januqueesh jayu. 

23Taj ti papi lhech pa yijô' ti yisitsenesh ti t'aalhsha ca chinclôn; pa uj ti tônesh'in papi 

lhech shi' papi vatcasinôc lhanvacles pa jaspa chiyvashanem. 

24Pa lhechesh pa yu'eshch'e atesha pa Pilato pava chit'aalhsha. 

25Pa chinuqueesh pa nivacle pan chit'apaya tatsha, pa lhech yie' lhpa 

vatvanc'ôcfajayte, lhayaash ti yefenesh lhapesh papi vapecva'neen ti vatcônitshi. Vooy 

pa Jesús chiyjutey papi nivacle jaspa yisnatshem pan t'ônashesh ts'ivee. 

Pa Jesús ti chiyclônesh'e lhpa cruz 
(Mt 27.32-44; Mr 15.21-32; Jn 19.17-27) 

26Meelh ti chiychaaj pa Jesús pa chiyclônesh'e lhpa cruz, pa vatcutelhvach pa ve'lha 

nivacle pa lhey José, Cirene lhavo', tô'lhey pa joot. Pa lhech chit'acum'ejop pa 

chiyôji'sha ti tilho'jem pa Jesús lhpa cruz. 

27Acloj papi tanaôycheelh nivacle shi' papi ôcjeclôy, pa uj ti yipvatsham'in pa 

tafshiyvatsham'in shta, lhayaash ti yitacshina ts'ivee. 

28Pa yovalhey pa Jesús pa yit'esh: —Ocjeclôy, Jerusalén lhavoquey, ya aj ca 

ats'ôyanelh, anôyanelh'avne avaatsheelh shi' papi acleselh. 

29Lhayaash ti nam jayu pava nalhus ti chiyit'esh jayu: ‘C'usemvatsham'in papi 

ôcts'ôtachey, papi nive'lhaaesh ca nituma shi' pava t'ajtey ti ninvancafitsjanesh.’ 

30Pa lhechesh pa yit'esha jayu papi nivacle pava uticuy: ‘¡Afalhelhyitapee!’, pa 

yit'esha jayu shta pava uticuy lhcles: ‘¡Ap'oelhyitapee!’. 

31Lhayaash ti lhech lhfanisheeshem jayu lhpa aacjiyuc cojiyajsham, ¿naô t'e pa 

lhfanisheeshem jayu lhpa aacjiyuc yic'utsjan?  

32Chiychajeelhvatjuulh papi napu' vôncaclônjanjas jaspa chiyclôneelh pa Jesús. 

33Meelh ti yamey lhpa utiyuc lhey Vatôtôj, pa chiyclônesh'e pa Jesús lhpa cruz shi' 

papi napu' vancaclônjanjas: ve'lha pa yiey lhfayish vooy paelh yiey lhch'amiyish. 

34Meelh ti vacalhesh ti chiyiclônesh'e lhpa cruz pa Jesús pa yit'esh: Tata, 

avômjatemch'e, lhayaash napi lhech nintô'yish pa ca nasnatesh. Vooy papi 

c'afoquelhay yueshjop ts'ivee ti vatvoyjateshôcji pa yie' papi yiey jayu pava 

t'uyjatshiyis pa Jesús. 

35Papi lhech yie'jop nivacle pa yovalhsha'nevatam, jô'tajesh papi lhcaanvacles 

yinvaclematan, pa yit'esh: —Yiyôych'een pap'elh ti yilhjen, pa ninilhjen shta 

lhavaatsha nôqueesh, ca yijô'taja ti lhech pa Cristo ti nichen pa Dios. 

36Lhech lha t'ônasha shta papi c'afoquelhay ti yinvaclematan pa nicaaysuyeesh'in, pa 

tac'uytajesha ca niyôjayanshi pa cumjôtajesh nivayshi, 

37pa yit'esha: —Ca alhechtaja ti yijô' ti Lhanvacleash napi judíos, pa anilhjen. 

38Pa chiyinesh lhpa cruz pa vatqu'isjayanach lhatôj'e pa Jesús. Chiyisesh'e pa lhcliish 

pa griego, pa latin shi' pa hebreo, pa yit'esh: “Nôque Lhanvacle napi judíos.” 

39Ve'lha pa vôncaclônjanaj, chiyinesh shta lhpa cruz, yijuvanesh'in pa Jesús pa yit'esh: 

—Ca yijô'taja ti a'lhech ti a Cristo, pa anilhjen yiin, pa atsilhjenelh shta. 

40Vooy paelh t'iyôyjafa yishantesh pa yit'esha: —¿Naanjovayem pa Dios, ti 

ve'lhasham na catsinclôyitsjayashelh? 

41Vooy casvaatsha uj ti yijô' ti lhech catsinfanash, lhayaash ti tôlh'ejop pa sasch'e ti 

shtasnatesh; taj ti nôque nivacle nive'lhaa pa ca sasach'e ca nasnatesh. 

42Pa lhechesh pa yit'esh: —Jesús, anaychavalhyiy ca amtajey pa avtsateyish. 

43Pa yicuulh pa Jesús pa yit'esh: —Yijô' ti jayeesh'a, nôqueesh shtatanôycheey jan yie' 

capi vafsha'ne, ja lhey paraíso. 

Pa lhavafi pa Jesús 
(Mt 27.45-56; Mr 15.33-41; Jn 19.28-30) 

44Palha yamey lhnalhcachivat, pa lhechesh pa tulh'e na cotsjaat yamja ti 

tanjuyshicham na jumcuclaay. 

45Tulhey na jumcuclaay, vooy pa vatishjajavat pan chiyp'oevatjulh pa yic'assham 

lhcachivat. 

46Pa lhechesh pa tôn'in pa Jesús pa yit'esh: —¡Tata, acumesh'e java apôcôtôy na 

yisôc'ôclit lhshayc'u! Meelh ti yit'esh côque pa vaf., 

47Meelh ti yi'van côque pa lhcaanvacle tô'lha pa Roma, pa yôclôj pa Dios pa yit'esh'in: 

—Uj ti yijô' lhavaatsha, nôque nivacle yivo'yeshch'e. 

48Lhacôm'a papi nivacle ti yi'van cavôque pa yipôcôj'e t'oot pa vapequ'in. 

49Taj ti lhacôm'a papi nitôfaclesh pa Jesús shi' papi ôcjeclôy tanaôycheelh tôlh'e' ja 

Galilea, taj ti tojey pa vatsavat'ejop ti yovalhey pava matas. 

Chiyp'o'e pa Jesús 
(Mt 27.57-61; Mr 15.42-47; Jn 19.38-42) 

50Caaj pa ve'lha nivacle yivo'yeshch'e, pa lhech nôque lhey José tô'lhey pa Arimatea, 

ve'lheelhch'e ja Judea. Pa lhech ve'lheelhsham papi us lhcaanvaclesesh papi judíos. 

51Pa lhech José tach'anc'oya pa Dios lhanvacleyash ca namtaj. Pa lhech nint'ujanesh 

pava yit'esh pap'elh lhcaanvacles. 

52Pa lhech nivacle yichey jaspa yi'van pa Pilato pa t'aalhsha pa lhavu'vat pa Jesús. 

53C'oya ti niclanesh'e lhpa cruz, pa yiclôpjalheshch'e pa sivôclôclhayeech pa yanch'e' 

pa nivalhech yi'shi' lhpa utiyuc, yiey pa nive'lhaaesh ca chinan'e' papu ti vaf. 

54Pa lhech nalhu ti chiyisclanshaneen pava chiyjuyjata pa vat'ichashiy, lhayaash ti 

isc'oya ca nama. 

55Papi ôcjeclôy tanaôycheelh pa Jesús tôlh'e ja Galilea, yichey shta pa yi'van pa 

nivalhech jaspa yitô'yey pa chiyan'e' pa lhavu'vat. 

56Meelh ti vapecley pa lhajpôyich pa yisclanesha'ne pava vatshachivos shi' pava 

lhapec, pa t'ichay ts'ivee, lhayaash ti yama pa nalhu ti chit'ichayshi, jan t'ônash java 

vatyôjijates.  

Pa lhneetshamjayash pa Jesús 
(Mt 28.1-10; Mr 16.1-8; Jn 20.1-10) 

San Lucas 24 

1Pa vatjutsa' nalhu ti yameyc'oya, pa vapecley shta papi ôcjeclôy pa nivalhech ti nich'a 

claaf nalhu. Pa yicha'jesh ts'ivee pava yisclanesha'nejop vatshachivos; tanaôycheelh 

shta pap'elh ôcjeclôy. 

2Meelh ti yama pa yi'van ts'ivee lhpa uj utej, lhap'ot'esh pa nivalhech ti tay'e pa yie'. 

3Pa yichtaj'ôcji ts'ivee taj ninvan pa lhavu'vat pa Lhcaanvacle Jesús. 

4Pa nitôyiyjat jum ts'ivee pa t'e pa ca lhfanishalhavach ti yi'van papi napu' nivacle, 

pjumtses pava t'uyjatshiyis. 

5Pa uj ti nijovayem ts'ivee pa vancumaja cotsjaat, taj ti yit'esh papu lhech: —¿Ta 

lhayaash ti lhavoolhey ja yi'shi' capi vafsha'ne jô lhech mônlha? 

6Ampa ca nôque nôv'e'; apis ti nitshaam. Aychavalhelhch'e pan yit'eshelh'a ti yiey ja 

Galilea, 

7yit'esh ti suyshemshi na Nivacle Lhô'sesh ti chiyjuta jayu papu sasch'e lhavos, papi 

lhech yiclônesh'e jayu lhpa cruz, taj ti pu'jana pava nalhus ti nitshaam jayu shta. 

8Pa lhechesh pa yivoych'e lhcachi' pan yit'esh pa Jesús. 

9Meelh ti vapecc'oya pa nivalhech pa nifaclemch'e japi once t'eyjatsjanjas shi' pap'elh 

pava matas. 

10Papi lhech ôcjeclôy papin nifaclemch'e japi t'eyjatsjanjas pava matas navôque 

lheyis: María Magdalena, Juana, María lhamimi ja Jacobo, shi' pap'elh ôcjeclôy. 

11Taj ti japi t'eyjatsjanjas yilheclôjesh ca niclôquiesh pava yit'esha pa ninu'esha 

ts'ivee. 



1887 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Vooy ja Pedro yichfach'ee pa vacumajey tatsha pa nivalhech; pa yovalhch'e pa 

yivaneyshi pava sivôclôclhayjey chiyan'ôcjilhavooj pa nivalhech, pa vapecley pa 

lhajpôyich, lhayaash ti nitôyiey pa lhjunash ti yi'van. 

Yiey pa nôyish t'ajuyey pa Emaús 
(Mr 16.12-13) 

13Pa lhech nalhu yichey papi napu' t'eyjatsjanjas pa yitsaat lhey Emaús, once 

kilómetros pa t'aplheemey ja Jerusalén. 

14Yichvatich'e pa tasinôych'een yasinôqui pava matas vaclan. 

15Meelh ti tasinôych'e pa nam pa Jesús pa tanaôycheelh. 

16Lha'ma yivantaj ts'ivee, taj ti vooy pap'elh lhcajunasheshjulh ca lhecha. 

17Pa lhechesh pa niyôsesh pa Jesús pa yit'esh: —¿She pava lhasinôquielhch'e na 

nôyish? ¿Ta lhayaash t'em ti nic'useelh'am'in? 

18Ve'lha, pa lhey Cleofas, yicuulh pa yit'esh: —Lhacôm'a papi yiey na cotsjaat 

yitô'yish java vaclan yiey ja Jerusalén navôque nalhus. ¿Pa avaatsha ave'lheey 

ninatô'yish? 

19Pa lhechesh pa yit'esh: —¿She t'e pa lhech? Pa yit'esha ts'ivee: —Vooy ja 

lhanfanash ja Jesús, Nazaret lhavo', jô lhech uj ti chiytôyjata pava ti vaclan, t'unesh'in 

cava ya'clishay shi' java lhfanishlhavach'in yie' t'ajuyish pa Dios shi' japi nivacle. 

20Vooy jô lhech yiclôn japi lhanvacles japi vatcasinôc shi' jap'elh lhcaanvacles 

yiclônesh'e lhja cruz. 

21Vooy yivaatsheelh javatjumteeshelhc'oya ca nalhjen jayu japi Israel lhavos. Taj ti 

nôqueesh pu'jana nava nalhus tavaych'e jô lhech chiyisnatesh. 

22Lha'ma taj japi napu' ôcjeclôy yicavecjacloyelh tsitôyiyjateshelh, lhayaash ti nich'a 

nalhu yichey pa nivalhech. 

23Meelh ti ninvan pa lhavu'vat pa yalhalha ti yi'shi' lhôn lhtô'vat papi ángeles, pa 

yit'esha lhôn ti mônlha ja Jesús. 

24Pa lhechesh pa yichey vitsha jap'elh yivelhavot'elh pa nivalhech pa yi'van jan 

t'ônashesh japi ôcjeclôy, taj ti ja Jesús ninvan lhôn. 

25Pa lhechesh pa yit'esh pa Jesús: —¡Amelhc'oya'am pa atôycheyashelh avaatsheelh, 

nits'ôômeesh ca u'eshelha nava yit'eshelh'a japi chiytôyjata pava ti vaclan! 

26¿Tan t'e ca chinclôyitjop cum na Cristo nava matas ti jôjjeclay ninamey ja t'aplhu' ti 

chiyôclôj jayu? 

27Pa lhech tôlhesh'e pa yinôôclhanitemch'e lhacôm'a pava Vanisesh'e pava 

chiyasinôquiesh'in pa Jesús, tôlhesha pava lhqu'isjayanjas pa Moisés, pa yamja shta 

pant'ajôôj pava lhqu'isjayanjas pap'elh chiytôyjata pava ti vaclan. 

28Meelh ti yamey pa yitsaat, pa yeetajesh pa Jesús ca lhayishlhaach'e pa nôyish. 

29Taj ti papu lhech ujesh ti t'a'lha ca mônlhaajop, pa yit'esha ts'ivee: —Istaa ca 

amônlheelhyijop, lhayaash ti lha pa nuut, yujeey ca tulha'in. Pa lhechesh pa yich'ôcji 

pa Jesús pa jpôyich pa mônlhajop. 

30Meelh ti yich'esha'nejop pa vattsaccunjavat, pa t'acumesh'e pava lhpôcôtôy lhpa 

yucuve, pa t'aalh pa yic'asatsha'ne pa yijutey papi lhech. 

31Pa lhechesh pa chincat'ey pava lhtôsjey pa yalhalhatajesh ti nitôfaclesh pa 

ninvinshaa ti shan. 

32Pa yit'eshvatsham'in ts'ivee: —¿Ninfayjat'in t'e nava cascachiclelh jô lhechesh ti 

yiey ja nôyish ti yinôôclhanitch'ejoom lhacôm'a nava Vani'sesh'e? 

33Pa lhechesh pa nitshamch'e tatsha pa yuyey pa nôyish pa vapecley ja Jerusalén. Pa 

lhech yi'van'e japi once t'eyjatsjanjas shi' japi lhc'utsfas ti tc'aelhva'ne. 

34Japu lhech yit'esh ts'ivee: —Yijô' ti apis ti nitshaam jô lhech Lhcaanvacle, yi'van ja 

Simón. 

35Pa lhechesh pa nifaclem shta papu lhech ti yi'van yiey pa nôyish, pa nitôfacjatesh ti 

yic'asatsha'ne lhpa yucuve pa Jesús. 

Pa Jesús tanôclitem papi t'eyjatsjanjas 
(Mt 28.16-20; Mr 16.14-18; Jn 20.19-23) 

36Meelh ti yasinôqui pava matas papu lhech, pa yalhalhatajesh ti yi'van ti yi'shi' 

lhcachivat ts'ivee pa Jesús, pa yecju' pa yit'esh: —Apiiy'eelh avaatsheelh. 

37Japu lhech uj ti nitôyiyjat pa nijovayem shta, yaychavalhey ca lhecha pa 

vatsôc'ôclit. 

38Pa yit'esha pa Jesús: —¿Ta lhayaash ti lhantôyi'shelh? ¿Ta lhayaash t'em ti 

lhcacueshelh? 

39Ovalhelhey nava yipôcôtôy shi' nava yifoc. Ya lhech yivaatsha. Apacunelhyi pa 

atsovalhelhsha'ne; lhayaash pa vatsôc'ôclit ampa t'asjana ampava lhanusa shta, nan 

lhjunash nan lhasvaneshelh ti caajyam. 

40Meelh ti yit'esh cavôque, pa nôclitem pava lhpôcôtôy shi' pava lhafoc. 

41Taj ti jôjjeclay mônlheesh ti yicacuesh, tôlh'ejop ti nishamtajesh, teya ti nitôyiyjat 

jum, pa yit'esha pa Jesús: —¿Caaj pa nôque yie' vatôc? 

42Pa lhechesh pa yijutey pa sajech t'i'ya chiyucluqui shi' pa acôyech lhayeech; 

43pa t'acuumjulh pa lhech pa tuj yiesh'e t'ajuyish japu lhech. 

44Pa lhechesh pa yit'esha: —Cava yijunash'in ca num ti jayeetshelh'a ti jôjjeclay 

jôvelh'atshi avaatsheelh, yôfisch'eyam lhacôm'a ti tsits'isesh'e java lhayôjijates ja 

Moisés shi' java lhqu'isjayanjas japi chiytôyjata pava ti vaclan shi' java Salmos. 

45Pa lhechesh pa yitôyjatc'oya java Vani'sesh'e, 

46pa yit'esha: —Nan t'ônash ti chiyi'sesh'e, ti tajulhemey na Cristo ti vaf, taj ti 

tajulhemey shta ti nitshaamshi capi vafsha'ne ti pu'jana nava nalhus. 

47Chinanfacleem lhacôm'a napi yiey na cotsjaat ca lhey. Atôôlhshelh'e ja Jerusalén ca 

anfacle'lhem ca nitatvaych'aclajesh pa lhjunash jaspa chinvômjatemch'e pava 

lhsasch'esha'ne. 

48Lhtônyôjijayshelh ca anfacleelh lhacôm'a cavôque matas. 

49A'va, janchenelh'ay jayu javan nifaclelh'am ja Tata; taj ti amônlhaaelh'e nôque 

yitsaat Jerusalén amjelhey ca chinjutajelh'ay pa vat'unaj tôôlhchishamnee. 

Pa Jesús vapecleychisham pa vôôs 
(Mr 16.19-20) 

50pa lhechesh pa tayelhshi pa Jesús pa yitsaat pa yamey ts'ivee ja Betania, pa lhech 

yiesh'e ti t'ajayesh'apee pava lhpôcôtôy pa t'a'lhema pa is. 

51Meelh ti t'aalh pa yichishaam chiychajeychisham pa vôôs. 

52Japi lhech yôclôj pa lhech, pa vapecley ja Jerusalén pa uj ti nishamesh. 

53Pa lhechesh pa mônlhaôcjiin ja vatishjanjavat pa yôclôj'in pa Dios. Amén.  

San Juan 

San Juan 1 

Nivacleesh cava Dios Lhasinôc 

1Nich'a chitôlhesh'e pava matas ti p'alha' ti caaj pa Ya'clish. Pa lhech Ya'clishesh 

yi'jop pa Dios lhech lhavaatsha pa Dios. 

2Côque lhjunash lhapesh ti nich'a ti yi'jop pa Dios. 

3Lhacôm'a nava matas tô'lha ti yivclanjat cô lhech Ya'clish; ca ama lhôn cô lhech pa 

tanca navclantaj nava vaclan nôqueesh. 

4Lhavaatsha ti yi'shi' pa vatmônlhajayash pa lhech vatmônlhajayash lhqu'isjuyajesh 

papi yiey na cotsjaat. 

5Pa lhech vatqu'isjuyaj yitujatsham pa tulhitaj, lhan'e pa tulhitaj pa tanca namcat pa 

lhech.  

6Caaj ja ve'lha nivacle nichen pa Dios, jô lhech lhey Juan. 

7Ti nam pa lhech pa tanyôjijayesh ti nôclich'e ti tasinôyesh pa vatqu'isjuyaj, jaspa 

chinuesha lhacôm'a pava yit'esh'in pa lhech. 

8Pa Juan nilhetaja ca vatqu'isjuyajeesh, tsi'sha ti chincheneshnee ti tanyôjijayesh ca 

nasinôqui pa lhech vatqu'isjuyaj. 

9Pa lhech yijô' vatqu'isjuyaj pan nôclit'apee lhacôm'a papi nivacle ti namey na 

cotsjaat.  

10Jô lhech jan Ya'clishesh p'alha ti yiey na cotsjaat; pa tanefeneshelh pa Dios ti 

yisnatshelh lhacôm'a na tuc'a'ey na cotsjaat. Taj ti napi yiey na cotsjaat ninteesh ca 

nach'ana jô lhech. 

11Natajeshey japin yitsôt'ajesh taj japu lhech ninteesh ca natcuumjulh. 

12Taj ti papi yit'esh ti t'acuumjulh pa nincacuesh shta, papi lhech yamey ti lhclesesh 

pa Dios. 

13Papi lhech lhclesesh pa Dios nintô'lhesham pa lhjunash papi nivacle ti nivat'as vooy 

pa Dios tôlhesha ti yicts'ôyanesh papi lhech. 

14Jô lhech Ya'clish nivacleesh, jan yi'jotshiin shta muc, yamqu'een pa lhencheyash shi' 

shta pava yijô'. Javanshelh ja lhasnôycheyash ti yivi'sinatesh ja Lhaôs ti yijutem pa 

Lhtata. 

15Ja Juan yinôôclhanita ti nifac pa yit'esh ti yisitsenesh: “Lhech nôque, nan 

jaychayjulh'in ti jayeetsha ti nijooylhayich'e na lhech yaashyitapee, lhayaash ti apis ti 

caajyic'oya.” 

16Shtatôôlhsha pava isis lhcufayjates ti nijutjooy yajatesh. 

17Chiyjuteyjoom lhapesh pa Moisés pava vatyôjijates; vooy vitsha pa vatencheyash 

shi' pa yijô' tô'lha ja Jesucristo. 

18Ampapu ca ve'lhaa ca nivan lhapesh pa Dios, ve'lha ja Lhaôs, jan Diosesh shta, 

lhech jô lhech shintôyjata pa lhjunash pa Dios. 

Pa Juan Vatnayjayash lhavo' vancatôyjata pa lhjunash pa Jesucristo 
(Mt 3.11-12; Mr 1.7-8; Lc 3.15-17) 

19Japi judíos, Jerusalén lhavos, yicheney japi vatcasinôc shi' japi levitas ja Juan jaspa 

niyôsesh'in ts'ivee pan tôlhshi'. 

20Pa tanôôclhanite'ma ti yit'esh: —Ni yalhecha ja Cristo. 

21Pa niyôsesh'in shta ts'ivee: —¿Pa a she ajalh? ¿A lhech nataney pa chiytôyjata pava 

ti vaclan lhey Elías? Pa yicuulh ja Juan pa yit'esh: —Am, ni yalhecha. Pa lhechesh pa 

niyôsesh ts'ivee shta: —¿A lhech nataney pa chiytôyjata pava ti vaclan pan 

chiyaya'julh'in? Pa yicuulh pa yit'esh: —Am. , 

22Pa lhechesh pa yit'esha shta ts'ivee: —¿A she ajaalh? Anfacleelhyam, jaspa 

janfacle'lhem jayu vitsha japin tsichenelh'ay. ¿Ta lhteesh'avne avaatsha? 

23Yicuulh shta ja Juan: —Yivaatsha vat'ôjôjyish jan yie' ja cotsjaat ti ampapu ca nôv'e' 

ti yit'esh: ‘Atsôôtjatelhc'oya pa lhnôyish pa Lhcaanvacle’, yiey pa t'ônashesh lhapesh 

pa chiytôyjata pava ti vaclan lhey Isaías. 

24Japin tô'lha japi fariseos japi lhech tasinôyelh ja Juan, 

25pa yit'esh ts'ivee ti niyôsesh: —¿Pa ta t'e lhayaash ti lhavancanajayan? ca tin'e 

lhteesh ti ni a Cristoa, ni alhecha shta pa Elías, ni a lhecha shta pa'elh chiytôyjata pava 

ti vaclan. 

26Yicuulh ja Juan pa yit'esh: —Yivaatsha javancanajayanesh pa yinôôt; taj ti nan 

yi'shi' acaavjuelh, pa tanca antôfaacshelh avaatsheelh. 

27Lhech jayu lhavaatsha ja nijooylhayich'e, jô lhech ti vatjutsaeshyic'oya. Lhech jô 

lhech nivanajulhjatsham ca nuqueem'e pava lhavtes pava t'acfiyis. 

28Cavôque matas vaclan'e ja Betábara yiey ja pachamey ja tovôc Jordán 

lhum'ôcjinucjulh, yiey jan yiesh'e ja Juan ti vancanajayan. 

Pa Jesús tashinshtajesh lhclôesh pa Dios 

29Vooy ti nalhu pa lhechesh pa yivanjulh ja Juan ja Jesús ti nachey pan yie', pa yit'esh: 

—Ovalhelhjulh, nôquejulh ana nan yivômjatemch'e jayu papi nivacle pava 

lhsasch'esha'ne. Na lhech tashinshtajesh vatcufayjat'esh, vooy pa Dios tcufayesh. 

30Lhech na lhech jasinôqui lhapesh ti jayeesh: ‘Nijooylhayich'e jayu pa ve'lha nivacle 

ya'sheshyic'oya ti t'un'in, lhayaash ti p'alha ti caaj lhapesh, lhan'e pa ya ch'apaey'in ca 

nascat'aj.’ 

31Yivaatsha ni apisa ca nastôfa'clesh; pa nôquen lhayaash janatshina pa 

javancanajayanesh pa yinôôt, pa jaspa nitôfaclesh jayu napi Israel lhcles. 

32Pa lhechesh pa tanôôclhaniteshlhavne shta ja Juan pa yit'esh: —Ja'van ja Espíritu 

Santo vatjôney ja ofo tôlheychisham na vôôs pa nacheyshicham jô lhech pa 

mônlhashi. 

33Jôjjeclay ninastôya jôque, taj ti vooy jan tsicheneshnee ca javancanajayanesh pa 

yinôôt, lhech jô lhech yit'eshyi: ‘Ca avantajesh ja Espíritu pa ve'lha nivacle ca 

nôôvtaj'apee, lhech jô lhech vancanajayanesh jayu ja Espíritu Santo.’ 

34Ja'van tane jô lhech, pa janôôclhanitsha ti yijô' ti Dios Lhaôs.” 

Papi vatjutsa' Jesús t'eyjatsjanjas 

35Vooy ti nalhu lhech yielh'e shta ja Juan shi' japi napu' t'eyjatsjanjas. 

36Pa meelh ti yivanch'e jô lhech ja Jesús ti naashjop, pa yit'esh ja Juan: —

¡Ovalhelhch'e côcôô tashinshtajesh lhclô'esh pa Dios! 

37Meelh ti yipe'ya japi napu' t'eyjatsjanjas ja Juan ti nôque yit'esh, pa lhechesh pa 

voqu'e ts'ivee japi lhech ja Jesús. 

38Pa yovalheyt'ôyiish ja Jesús pa yivanjulh japuque yijoqu'esha'ne, pa yit'esh ja Jesús 

ti niy'ôs: —¿She pa lhnachelhey? Pa yicuulh ts'ivee japuque pa yit'esh: —

Vanqu'eyjatsjan, ¿Ta lhôv'e'in? 

39Pa yicuulh ja Jesús pa yit'esh: —Atalhunelh ca avanelhey. Pa lhechesh pa voqu'e 

ts'ivee pa yivaney pan yie'in, pa yaajlheesh ti mônlhajop ts'ivee japuque pa lhech 

nalhu, eem ti pa lha nuut na jumcuclaay. 

40Japi lhech napu' vat'eyjatsjanjas japin yipe'ya java lhclishay ja Juan, jô'tajesh ti 

voqu'e ts'ivee shta ja Jesús, ve'lha jô lhech lhey Andrés, lhch'inish ja Simón Pedro. 

41Lhech jô lhech Andrés vooysha'nejop tatsha ja lhchecla' Simón pa yit'esh: —Nich'a 

javanelh ja Mesías (nôque yich'e' Cristo.) 

42Pa lhechesh pa yô'yaney ja Andrés ja Simón jan yie' ja Jesús. Pa meelh ti yamey 

ts'ivee pa yovalhsha'ne chin ja Jesús, pa yit'esh ti yiyôjaa: —Avaatsha a Simón, atata 

ja Jonás, avaatsha ey jayu nôqueesh Cefas (nôque yich'e' shta Pedro.) 

Pa Jesús tôney pa Felipe shi' pa Natanael 

43Vooy ti nalhu shta pa yeetajesh ca natjuyey ja Jesús ja Galilea, pa lhechesh pa yi'van 

ja Felipe, pa yit'esh ti yiyôjaa: —Atatvoyich'e. 

44Ja Felipe lhavtsat'esh ja Betsaida, jan lhavtsat'esh yitsha ja Andrés shi' ja Pedro. 

45Lhan'e ja Felipe vooysha'ne vitsha ja Natanael, pa yit'esh ti yiyôjaa: —Javanelh ja 

nivacle jan yi'sesh'e lhapesh pa Moisés jan yi'shi' java vatyôjijates, jan yi'sesh'e shta 

papi chiytôyjata pava ti vaclan. Jô lhech lhanquey Jesús, José lhô'sesh, Nazaret lhavo'. 

46Pa yit'esh ja Natanael ti yicuulh: —¿Nitôôlhtaj'e t'ejô ja Nazaret pa lhech lhjunash 

issha'ne? Pa yit'esh ja Felipe ti yicuulh: —Anachey ca a'van vitsha. 

47Meelh ti yivanjulh ja Jesús ja Natanael ti nachey, pa yit'esha ti yasinôqui: —Naô ana 

nan yijô' ti Israel lhavo', ampa ca lhjôts'ôclônjayasha lhavaatsha. 

48Pa lhechesh pa niy'ôs ja Natanael pa yit'esh: p —¿Ta yie' ti lhasvan ti 

lhantôfaacyish? Pa yicuulh ja Jesús pa yit'esh: —P'alha ti c'avan'ay ti lhôv'ôcji lhja 

higoyuc, ti jôjjeclay nitôn'ay ja Felipe. 

49Yicuulh ja Natanael pa yit'esh: —Vanqu'eyjatsjan, avaatsha a Dios Lhaôs, avaatsha 

lhanvacleash napi Israel lhavos. 

50Yicuulh yitsha ja Jesús pa yit'esh: —¿Tam'ey t'e ti jaspa niascacu ti janfacl'am 

nalhche ti c'avan'ôcji lhja higoyuc? Taj ti a'lheesh côque yaash jayu apee java matas 

ca c'avanjayintajesh. 

51Pa yit'esh shta ja Jesús: —Yijô' ti jayeetshelh'a, lhavanelh jayu na vôôs ca 

camamtajeey. Lhavanelh jayu shta ca natajeyshicham'in na Nivacle Lhô'sesh japi 

lhángeles ja Dios, shi' ca napectajchishamch'een. 

San Juan 2 

Pa vatajayayash yiey pa yitsaat Caná yi'shi' pa Galilea 

1Nôjeshch'e pava pu'jana nalhus pa vaclan'e pa vatajayayash ja yitsaat Caná yi'shi' ja 

Galilea. Lhech yie' shta lhja Jesús lhamimi. 

2Jô'tajesh ti chit'alheyjop shta pa vatajayayash ja Jesús shi' japi t'eyjatsjanjas. 

3Lhechesh ti yimshi' pa ôtjayetas t'i'. Pa yit'esh lhja Jesús lhamimi ti yiyôjaa ja lhaôs: 

—Lha pa ampa ca ôtjayetas t'i'a. 

4Yit'esh ja Jesús ti yicuulh: —Ma, ¿ta lhayaash ti lhanfacyam côque? Jôjjeclay 

ninameyjop pa yinc'ôplhu. 

5Pa yiyôjaa lhja lhamimi japi vatcavosesh pa yit'esh: —Anc'ashamshelhem yiinsha pa 

ca niteetajeshelh'a. 

6Pa lhech jô'nee pa yie' pava ve'lhayama tô'lhôsiy utesesh. Pava lhech yijuyjatlhavne 

papi judíos ti vatcleesha'nec'oyaan pa Dios. Pava lhech tô'lhôsiy ti ve'lha ts'ivee 

ochenta ja't'ajesha pava cien litros pa yinôôt. 

7Pa yit'esh ja Jesús ti yiyôjisham japi vatcavosesh: —Aponteshelhch'eshane pa yinôôt 

navôque tô'lhôsiy. Pa yiponteshch'esha'ne jum ts'ivee. 

8Pa lhechesh pa yit'esh ja Jesús: —ôtsjôye'lheyshi pa chama pa achaajshelhey jan 

yiclôvalh ja vatôc. Pa jô taney ti chiychajeshey. 

9Meelh ti yic'alhtanshi jan yiclôvalh ja vatôc pa lhech yinôôt ti yalhatajesh ti ôtjayetas 

t'i'esh, pa nintô'ya pan tô'lha; tsi'sha japi lhcavos yitô'ya ti tô'lha pa yinôôt ti 

yôtsjôyeyshi'in. Pa lhechesh pa tônshey jan lhavo'esh pa vatôc ja nich'a tjayaay 

10pa yit'esha: —Lhacôm'a na cotsjaat yiyô'yesh ti yijutsjat ti yijutshey pa acôjji 

ôtjayetas t'i', vooy ti pitojesh ti yijô'ji papi chit'alheyjop, pa lhechesh pa nijutshey shta 

pa'elh a'lheesh ca acôjjashi. Vooy avaatsha vena afanishesh lhanjooylhajat na acôjji 

ôtjayetas t'i' ti lhjutshey. 

11Lhech cavôque lhfanishesh ja Jesús ti yie' ja yitsaat Caná, yi'shi' ja Galilea, ti nich'a 

tôlhesh'e ti yivclanjat cava nimatasa papu ca nitô'yish. Pa nôquen lhayaash pa 

tanôôclhaniteshlhavne pa lhasnôycheyash, pa lhech côque pa jaspa nincacuesh japi 

t'eyjatsjanjas ti Cristo lhavaatsha. 

12Pa lhech tôlh'e ts'ivee shta ti t'ajuyey ja Capernaum, tanaôycheelh lhja lhamimi, japi 

lhch'injavot shi' japi t'eyjatsjanjas; taj ti nicajuach'e ca nôv'e' ts'ivee. 

Pa Jesús yisclan'ôcji pa vatishjanjavat 
(Mt 21.12-13; Mr 11.15-18; Lc 19.45-46) 

13Lhapa shalhac'oya pa lhpascua lhapesh papi judíos, pa lhech t'aplhuqu'e ti yichey ja 

Jesús ja Jerusalén. 

14Lhechesh ti yivan'ôcji ja uj vatishjanjavat papi lhavcashanjasesh pava vacôc shi' 

pava tashinshtas, shi' papi tcashayesh'in pava ofos, shi' papi lhavosesh pava pesoc ti 

yuyjat'ôcji pav'elh pesoc. 

15Pa lhechesh pa yisnatesh ja Jesús pa lhc'ônjat niycônilh, pa yisaasfach'ec'oya ja uj 

vatishjanjavat papi lhech, shi' pava vacôc shi' pava tashinshtas. Yivôm'inc'oya shta 

pava pesoc papi pesoc lhavostajesh, yaflitch'e shta pava t'ajuyish'apee pava 

tcashayesh'in. 

16Vooy papi tcashayesh'in pava ofos pa yit'esha ti yiyôjaa:  —¡Ayjatelhnee navôque! 

¡Ya aj ca acashavat'eeshelh na lhajpôyich ja Tata! 

17Pa lhechesh pa yaychavalhch'e japi t'eyjatsjanjas pava Vani'sesh'e lhapesh ti yit'esh: 

“Tsicô'jejat na yichavatjayashesh na ajpôyich.” 

18Pa lhechesh pa niyôsesh japi judíos pa yit'esh: —¿She t'e pa nôclit ca 

lhtanôclhanitshelhyam ti caaj'am pa unajjop cava afanish'avach? 

19Pa yicuulh ja Jesús pa yit'esh: —Avômjatelhsha'ne nôque vatishjanjavat pa 

jasnatesh jayu shta, pu'jana jayu pava nalhus pa javaclhitesh. 

20Pa lhechesh pa yit'esha japi judíos ti yicuulh: —Nôque vatishjanjavat cuarenta y seis 

pava yincôpes ti chiyisnatesh pa vacalhesh; ¿pa vooy avaatsha pa lhteetajesh ca 

pu'janaa atesha pava nalhus ca avaclhitesh? 

21Catin'e vooy pa lhavu'vat vatishjanjavat'esh lhech jô ti vanasinôquiesh. 

22Lhe'naa ti meelh ti nitshaamshi capi vafsha'ne, pa yivoych'e lhcachi' japi 

t'eyjatsjanjas côque pan t'ônasha, jô'tajesh ti ninatcacujanesh pava Vani'sesh'e lhapesh 

ti chitatômjalhesh ti chiyasinôqui. 

Pa Jesús nitôfaclesh lhacôm'a 

23Meelh ti yie' ja Jesús ja Jerusalén ti chivatc'usinatesh'in pa pascua, pa lhechesh pa 

aclôj japi t'ujanesh ca lhey, lhayaash ti yivanesh ts'ivee ti yivclanjat pava nimatasa 

papu ca nitô'yish. 

24Taj ti ninantôvaclujulh ja Jesús japi nivacle, lhayaash ti nitôfacshamsha'ne lhacôm'a. 

25Nôquen lhayaash nisuyeeshi ca natfacjanem papu; lhayaash ti lhavaatsha ti p'alha ti 

yitô'ya pa lhjunash pa tasham papi lhech nivacle. 

San Juan 3 

Pa Jesús shi' pa Nicodemo 

1Caaj lhapesh ja ve'lha fariseo lhey Nicodemo, lhanvacleesh japi judíos. 

2Lhech jô lhech nachey ja Jesús ti tulhey, pa yit'esh ti yiyôjaa: —Vanqu'eyjatsjan, 

tsitô'yelh'a ti nachen pa Dios pa jaspa ats'eyjatsjaneshelh cavôque. Ampapu ca 

ajunasheeshjulh ti lhtanôclhanitshelhyam pa unajesh pava nimatasa papu ca nitô'yish. 

Tanca nitô'yish lhavaatsha papu ca nintô'lheesha pa Dios. 

3Pa yicuulh ja Jesús pa yit'esh: —Yijô' ti jayeesh'a, papu ca ninachajtajeesh shta ca 

nanvat'aj pa tan jayu ca nivaney ja Dios lhanvacleyash. 

4Yit'esh ja Nicodemo ti niyôs: —¿Ta t'e ca lhjunashtaja ca nanvat'aj shita pa nivacle ti 

lhapa nitaôvclajaesh? ¿Tam'e ti istajajop ajalh ca napecsham pa nivacle pa lhcachi' 

lhpa lhamimi pa nanvat'aj t'e shta? 

5Yicuulh shta ja Jesús pa yit'esh: —Yijô' ti jayeesh'a, papu ca ninanvat'ajtajashi pa 

yinôôt shi' ja Espíritu, pa tanca namey jayu ja Dios lhanvacleyash. 

6Papu ti nivat'ajshi pa vat'asjan, pa vat'asjanesh jô vitsha; vooy papi nivat'ajshi pa 

vatsôc'ôclit, pa vatsôc'ôclit'esh vitsha. 

7Ya aj ca naqu'imjat cava jayeesh'a: ‘Alhacôm'aelh ca asuyeeshelhshi ca 

achajelhec'oya ca anvat'aselhsha'ne shta.’ 

8A'va, na lhaviim t'ajuyshi pa ti yit'esh ti t'ajuyshi; taj ti avaatsha lhpe'ya atesha pa 

t'ôjôj taj ti ninatô'ya pa tôlhshi' shi' pa ti t'ajuyshi, pa lhech lhjunash papi nivat'ajshi ja 

Espíritu., 

9Pa vapeclesha ja Nicodemo ti niyôs: —¿Ta t'e lhjunash jayu côque? 

10Pa yicuulh ja Jesús pa yit'esh: —¿Lhnôôclheesha avenna ti t'eyjatsjan napi Israel 

lhavos, pa ninatôyc'oya côque? 

11Yijô' ti jayeesh'a, janfaclelh'am nava tsitô'yelha jô'tajesh ti jatônôclhanitshelhyivne 

pa ti javanelh, taj ti naat'eshelh ca acumelhjulh ca ujaneshelh cava 

jatônôclhanitshelhyivne. 

12Vena ti niujaneshelh ti janfactajelh'am cava matas vaclan'e na cotsjaat, tam'ey ti 

tanca anu'tajeshelh'yi ca yasinôquielh'am java yi'shi' ja vôôs. 

13Lhayaash ti ampapu ca nôqueychisham ja vôôs, lhech na'lhech ve'lha nan 

tôlheychisham ti nachshicham lhech na lhanquey Nivacle Lhaôs nan lhavtsat'esh ja 

vôôs. 

14Jan lhfanishesh lhapesh ja Moisés ti yanchishamnee pa tos ti yiey pa cotsjaat ti 

ampapu ca nôv'e', pa lhech lhanfanash jayu na Nivacle Lhaôs ca chinantajchishamnee 

jayu.  

15Jôcl'esh ca chinjutey pa lhamônlhajayash ôyjôlhôyech lhacôm'a papi nincacuesh na 

lhey. , 

Pa lhencheyasha pa Dios napi yiey na cotsjaat 

16“Nôque lhjunash ja Dios ti yen lhacôm'a napi yiey na cotsjaat, pa yijutey na ve'lha 

Lhaôs, jaspa tanca nac'oyesh pant'ajôôj papi nincacuesh na'lhech, vooy pa 

lhamônlhajayash ôyjôlhôyech pa nicaajem. 

17Lhayaash ti ninteesh ja Dios ti nichen na Lhaôs ca niclôyit napi yiey na cotsjaat, 

vooy jô ca nalhjen napi yiey na cotsjaat na lhech. 

18Pan yie' papu nincacu na Lhaôs ja Dios, pa tanca chinclôyit jayu. Taj ti papi 

nint'ujanesh pa'lha ti yi'shi' pa lhanclôyitsjayash, lhayaash ti nint'ujanesh na ve'lha 

Lhaôs ja Dios. 

19Papi nint'ujanesh chiyclôyit jayu, lhayaash ti meelh ti namey na vatqu'isjuyaj na 

cotsjaat pa yashjat ti yen pa tulhitaj, lhayaash ti nisa' pa lhfanishlhavach ts'ivee. 

20Lhacôm'a papi yisnatesh pa niysa' yapun nôque vatqu'isjuyaj, pa ninen ca nôvji' na 

lhech vatqu'isjuyaj, pa jaspa tanca chinvanesh pa niysa' ti yisnatesh. 

21Lhan'e vitsha papi tajulhemey pa yijô' pa yi'shi na vatqu'isjuyaj, pa chiyvanesh jayu 

ti is pa lhfanishlhavach ti tôlhesha ja Dios.  

Pa Juan Vatnayjayash lhavo' chaych'e shta pa Jesús 

22Pa lhech t'aplhuqu'e ja Jesús ti t'ajuyelhsham japi t'eyjatsjanjas ja cotsjaat Judea pa 

nicajuach'e ti yie ts'ivee pa vancanajayansha'ne. 

23Jô'tajesh ja Juan ti vancanajayan'e vitsha ja Enon, shalhee'ma ja Salím, lhayaash ti 

lhech yie' ja uj yinôôt; papi nivacle yichey'in pa yiyôjaalhavach ca najayansha'ne. 

24Côque vaclan ti yujeey ca chinan'ôcji ja Juan lhpa vatvanc'ôcfajayte. 

25Lhech t'aplhuqu'e ti tavayshelhvanôcji japi tanaôycheelh ja Juan japi judíos pa 

lhjunash pa vat'isi. 

26Pa lhechesh pa yichey ts'ivee ja Juan pa yit'esha: —Vanqu'eyjatsjan, ja nivacle 

yi'ajop ca'na ti yiey pacham ja Jordán, ja lhnôôclhanita, lhech jô lhech vancanajayan 

vitsha, vooy lhavaatsha pa lhacôm'a ti voqu'evatich'e. 

27Yicuulh ja Juan pa yit'esh: —Amapapu ca isaemjop ca nicaajem pa'na ca 

ninjutajeem ja Dios. 



1897 

 

 
Nivacle Bible  

© 1994,  Sociedades Bíblicas Unidas. 
 

 
 

 

28A lhechelh avaatsheelh lhpe'yeelh ti jasclaneelhsha'ne'am ti ni yalhecha ca ya 

Cristoa, jô'lhaa ti ya'lhech ti chitsichenee ti jatanôyinc'oya jô lhech. 

29Papu ti caajem lhpa ôcjeclô ti lhanjuyjascheesh, lhech pôque chiyit'esha 

lhanjuyjatsech; pa lhan'e pa lhc'utsfaaesh pa lhanjuyjatsech, pa uj ti nishamesh ti 

yipe'ya pava lhclishay pan lhc'utsfaesh. Pa lhech yijunashesh nôqueesh cavôque lhapa 

c'ôfisch'e na yishamitjayash. 

30Lhech jayu lhavaatsha ca na'shesh pa lhjunash, lhan'e vitsha pa japecleshch'e 

yayshivo ti ya tiqu'in'esh jayu pa ca yijunasha.  

Papu ti tôôlhchishamnee 

31Papu ti tôlheychisham pa vôôs yash'apee lhacôm'a. Lhan'e vitsha papu ti tô'lha na 

cotsjaat yitsôt'ajesh vitsha na cotsjaat. Pa lhan'e papu ti tôlhey pa vôôs yash'apee 

lhacôm'a. 

32Lhavaatsha tanôôclhaniteshlhavne pant'ajôôj pava yi'van shi' pava yipe'yach'e; taj ti 

ampapu ca niteesh ca natcumeshjulh ca nuesha. 

33Lhan'e yitsha papi yit'esh ti yuesha, lhech ti nifac lhavaatsha ti yit'eshlhavne ti yijô' 

ti yit'esh pa Dios. 

34Eem ti pôque nichen pa Dios yit'esh cava Dios lhclishay ti niyalhat'ônashaan, 

lhayaash ti Dios ninatsjulhey pa ca nit'ôs'esh'esha'ne pa Espíritu ti tcufayesh. 

35Pôque Dios lhenach'esh na Lhaôs, lhe'naa ca nashjat'apee lhacôm'a pava yitsôt'ajesh. 

36Papu ca nu'tajesha jôque Lhaôs lhecha papi nôvji' pa vatmônlhajyash ôyjôlhôyech; 

lhan'e vitsha papu ca natcacujantajesh jôque Lhaôs, pa tan jayu ca nivan pa 

lhamônlhajayash, pa vo'ya jayu pa lhclôyitsjayashesh pa Dios nô'veem.  

San Juan 4 

Pa jesús shi' lhpa ôcjeclô Samaria lhavoque 

1Yaya'sha japi fariseos ti ya'shesh lhôn ja Jesús japi t'eyjatsjanjas, acloj lhôn shta japi 

yinajayansha'ne a'lheesh ja Juan. 

2Lha'ma nilhecha ja Jesús ca ninajayan, vooy japi t'eyjatsjanjas. 

3Meelh ti yayaesh'lhavne ja Jesús cavôque, pa tay'e ja Judea pa vapecley shta ja 

Galilea. 

4Taj ti istaa ti yitsavalhey ja cotsjaat Samaria. 

5Pa yamey ja yitsaat yie' ja Samaria lhey Sicar, pan shalheema ja lhcôvjiyanjavat 

lhapesh pa Jacob pan nôyojem pa lhaôs José ti tisesh. 

6Lhech yie' shta lhja Jacob lhqu'itsech. Lhan'e ja Jesús pa yulhjôt ja t'ôtayjayash, pa 

istaa ti t'ichayjop lhôjôque t'itsech. Isc'oya ca nalhcachia. 

7Pa lhechesh pa nam lhja ôcjeclô Samaria lhavoque, nachey lhja t'itsech ca nueyshi pa 

yinôôt. Lhech lhjô lhech yiyôjaa ja Jesús pa yit'esh:  —Anjuteshyicum na yinôôt. 

8Lhan'e japi t'eyjatsjanjas pa yitshaam ja yitsaat tcashayey java lhacôs ts'ivee. 

9Pa yicuulh lhja ôcjeclô Samaria lhavoque pa yit'esha ja Jesús: —¿Ta t'e lhayaash ti 

lht'aalhtajeshyi pa ca ayô'ji, ca tin'e a judío avenna avaatsha, pa ya lhan'e ya Samaria 

yivoque vitsha? Yit'esh cavôque, lhayaash ti ninancôtsetayelhvach japi Samaria 

lhavos japi judíos. 

10Pa yicuulh ja Jesús pa yit'esh: —Ca natô'ya lhôn jan yijutaj'ay ja Dios, shi' nan 

t'a'lhesh'a na yinôôt, pa yijô'a jayu vitsha ca a'lhesh'yi pa yinôôt, pa jajut'am vitsha pa 

yinôôt yi'shi' pa vatmônlhajayash. 

11Pa yit'esh lhja ôcjeclô ti yicuulh: —Lhcaanvacle, ca tin'e pa ampa ca ôtsjayesheyshi 

lha t'itsech, lhayaash ti tojeyshi jum na yinôôt. ¿Pa ta t'e ca atôôlhtajesh'e pa yinôôt 

yi'shi' pa vatmônlhajayash? 

12¿T'ashesh'apee ajalh pa ajunash ca tataelh Jacob, ca nanjutelhyiy anôque lhqu'itsech, 

lhan yiyôelhshi lhapesh papi lhcles shi' pava lhclôy? 

13Yit'esh ja Jesús ti yicuulh yitsha: —Lhacôm'a papu ca niyô'tajshi nôque yinôôt 

vapecleyjop jayu shta ca nanyôjayu; 

14lhan'e yitsha papu ca niyô'tajshi pa yinôôt tsitsôt'ajesh, pa tanca nicaajem pa 

lhavinjayu pa cat'elheesh. Lhayaash pôque yinôôt ca jaycufaaytajesh jayu pa 

ninachfach'ee pa tanca nim, pa lhech nitô'lha pa vatmônlhajayash ôyjôlhôyech. 

15Pa lhechesh pa yit'esha lhpa ôcjeclô: —Lhcaanvacle, anjutyiy vitsha pôque yinôôt 

jôcl'esh ca ya aj ca nasyôjayu pa cat'elheesh, pa jaspa tanca nachey t'ôyish'e lha 

t'itsech. 

16Yit'esh ja Jesús ti yicuulh: —Alhun, meey pa ach'acfa ca nôque anachelh'e. 

17Yicuulh vitsha lhja ôcjeclô pa yit'esh: —Ampa yich'acfaa. Pa yit'esh ja Jesús ti 

yicuulh: —Jech yijô' ca lhteesh ti ampa ach'acfaa. 

18Eem ti lha pa ve'lhanôjesh taj japi ajayastajesh lhavatvômelh'in, jôque ajayataj shta 

ninatsôt'ajesh. Navo'yeshch'e ca lhteesh na. 

19Meelh ti yipe'yach'e cavôque, pa yit'esh lhja ôcjeclô: —Lhcaanvacle, javan'atsham ti 

natô'ya pava ti vaclan. 

20Papi yicchevot'elh Samaria lhavos p'alha lhapesh ti yiesh'e anôque utiyuc ti t'a'lhey 

ts'ivee pa Dios, lhan'e avaatsheelh ajudíoselh lhteetshelh vitsha ca veeshelh'e ja 

Jerusalén ca chint'aalhtaj'in. 

21Yit'esh ja Jesús ti yicuulh: —Ocjeclô, anueshyi, caaj jayu pa nalhu ca navclantaj ti 

tanca veeshelhnee shi' ja Jerusalén ca aalhtajelhey ja Tata. 

22Avaatsheelh Samaria avoselh tanca antôfaacshelh ja Tata jan lht'aalhtajelhey'in; 

lhan'e yivaatsheelh tsitôfacleshelh jan jaya'lhelhey'in, lhayaash ti tô'lha napi judíos 

pan qu'ilhjey jayu. 

23Taj ti nam na nalhu, pa lhech tôlhesh'e nôqueesh, napi yijô' ti t'a'lhey ja Tata, napu 

lhech t'a'lhey jô ja Tata jan t'ônashem ja Espíritu Santo ti yeyjatsjanesh. Pa nôque 

lhjunash papi yen ja Tata ca nit'aalhtajey. 

24Ja Dios lhavaatsha ti Espíritu, lhe'naa papu ca nit'aalhtajey jô', isjop ca nit'a'lhesh jan 

t'ônashem ja Espíritu Santo ti yeyjatsjanesh. 

25Pa yit'esh lhja ôcjeclô ti yicuulh: —Pôque tsitô'ya ti nam jayu lhech pa Mesías (pa 

lhey jayu shta Cristo); lhech pôque lhôn ca namtaj pa nanfacleelhyam jayu lhacôm'a 

cavôque matas. 

26Yicuulh ja Jesús pa yit'esh: —Ya lhech yivaatsha, nan lhtasinôyelh'in. 

27Pa lhech t'aplhuqu'e ti tapecl'in japi t'eyjatsjanjas, pa yivanesh ti tasinôyelh'in lhja 

ôcjeclô, pa uj ti tamp'oyeshem ts'ivee. Taj ti ampapu ca nifiiyshem ca niyôsesh pan 

yie' pan yeetajesh ja't'ajesha pan yasinôquielh. 

28Pa lhechesh pa nôôy lhja ôcjeclô lhja lhôjque, pa tsisha ti vapecsham pa yitsaat pa 

yit'esha papi lhchifas ti yiyôjisham. 

29—Atalhunelh ca anjôchielhey ja enôcôô nivacle yitô'ya na yijunash lhapesh. ¿Ni 

lhecha t'e jôque pa Cristo? 

30Tôlh'e ts'ivee pa yitsaat ti yicheyvatich'e ja Jesús. 

31Lhan'e japi t'eyjatsjanjas yiyôjitajaan ja Jesús pa yit'esha: —Vanqu'eyjatsjan, 

atsaccun cum. 

32Jô lhech pa yit'esh: —Caaj na yôc, taj ti tanca natô'yelha. 

33Pa taniyôsesh japi t'eyjatsjanjas pa yit'esh ts'ivee: —¿Tam'ey ti caaj t'e papi 

nicha'jey na pa lhôc? 

34Pa yit'esh ja Jesús ti nifaclem: —Jayeetsha ti yô'clesh ca jasnatajesh na yit'esh ja 

Dios jan tsichennee, shi' shta ca javaclhiteshem na lhcumjat lhavaatsha. 

35Lhteetshelh avaatsheelh: ‘Jôjjeclay amc'oya pava yitshatjulh jive'clas ca nôquen'e na 

vatcavcalhech’; taj ti yivaatsha jayeetshelh'a: A'van, ovalhqueelhey ajaalh na 

vatcôvjiyanach ti p'alha ti yôquen'e ca chint'ovôseshch'e. 

36Papu ca naôvtaj'e ca nit'ovôstajeshch'e lhecha jayu papin nitôts'ôtey'ocji, lhayaash 

pava chiyisclansha'ne tô'lha pa vatcavcalhech t'ajuya pa vatmônlhajayash 

ôyjôlhôyech. Pa nôque lhjunash pa c'useemvatsham'in jayu papin yicôvjiyan shi' 

papin yit'ovôsch'een. 

37Lhayaash ti nôque lhjunash ti yivoych'e jayu jum ca t'ônashch'e: ‘Nôque yicôvjiyan 

vooy nap'elh yit'ovôseshch'e.’ 

38Yivaatsha c'achenelh'ay ca at'ovôseshelhch'e jan naacôvjiyanelh. Vooy jap'elh 

t'acum'e lhapesh, vooy avaatsheelh pa anc'ayôôjelh pa lhcumjayash jaspa 

avaclhiteshelhem. 

39Pa nôquen lhayaash acloj japi Samaria lhavos yuesha pa yit'esh'in ja Jesús lhayaash 

ti chayeshlhach'e lhja ôcjeclô ti yit'esh: “Nifacyam lhacôm'a nava yifanishyivach'in 

lhapesh.” 

40Meelh ti namey japi Samaria lhavos ja Jesús pa yiyôjaa ca amônlhaajop cum. Pa 

napu' java nalhus ti lhech mônlheejop. 

41Acloj japi nincacuesh, lhayaash ti yipe'ya pava yit'esh'in lhclishay. 

42Pa lhechesh pa yit'esha ts'ivee lhja ôcjeclô: —Nôqueesh nitsishaa cava 

lhanfaclelhch'eyam ca lhecha ca tôlheshelha ti niycacuelh nôque. Am, nôqueesh pa 

nôclhaa ti jape'yeelh vitsha, pa nôquen lhayaash ti tsitôyjatelha ti lhech nôque 

lhanquey Cristo, Lhavqu'ilhjenajesh napi yiey na cotsjaat. 

Pa Jesús yivatsjanchat pa lhaôs pa lhcaanvacle lhcavo 

43Vooy ti yôfisch'e java lhech napu' nalhus pa tay'e ja Jesús ja Samaria pa t'ajuyey ja 

Galilea. 

44Eem ti yit'esha lhavaatsha ja Jesús: Pa nivacle chiytôyjata pava ti vaclan tanca 

lhnôclôjech'eesh ti yitaj'e pa lhavtsaat. 

45Meelh ti yamey ja Jesús ja Galilea pa tatsha ti yivanjulh'in ti yanlhavcop japi Galilea 

lhavos, lhayaash ti p'alha ti nitônt'ajesha ts'ivee pava yivclanjat'in ti yie' ja Jerusalén ti 

lhech yiesh'e ja chivatc'usinatesh'in, eem ti yichey ts'ivee vitsha., 

46Pa lhechesh pa vapecley shta ja Jesús ja Caná yi'shi ja Galilea, yiey pan yiesh'een ti 

yanshijop'in pa yinôôt pa ôtjayetas t'i'. Lhech t'aplhuqu'e ti tayyashay ja lhaôs ja 

lhcavo ja lhcaanvacle tôlh'e' ja Capernaum. 

47Lhech jôqueey meelh ti tpeeycheyesh ja Jesús ti nam jan tôlh'e' ja Judea ti namey ja 

Galilea, pa yichey tatsha pa yiyôjaajop ca nôquemey cum pa lhaôs, lhayaash ti yujeey 

ca nivaf. 

48Pa yicuulh ja Jesús pa yit'esh:  —Tanca ujanelh ca niavanchayeeshelh cava 

chiivclanjat'in cava nimatasa papu ca nitô'yish shi' pava chinôôclhanita. 

49Yit'esh ja lhcaanvacle lhcavo ti t'a'lha ja Jesús: —Lhcaanvacle, anach tatsha ameesh 

ca acôvôjlhaaey ca p'alha ca nivaf ja yaôs. 

50Yit'esh ja Jesús ti yicuulh: —Alhun ca mapecley pa ajpôyich; ti lha pa mônlha pa 

aôs. Pa lhech nivacle nincacuesh pava yit'esha ja Jesús, lhech tôlh'e ti vapec. 

51Meelh ti vapecley pa lhajpôyich pa yichjuulh papi lhcavos pa nifaclem tatsha ti 

vacutesh pa yit'esh: —Lhapa mônlha ja aôs. 

52Meelh ti yamey jô lhech papuque yiclôvalh pa lhaôs pa niyôsesh pa t'elhesh ti 

vatsjanesh pa lhjunashtaj. Pa yit'esh ts'ivee: —Vooy can'ut ti tanjuyshicham na 

jumcuclaay lhechesh pa vô'mesh ca lhclôjut. 

53Pa lhechesh pa yaychavalhch'e pa lhtata eem ti lhech yie' na jumcuclaay ti yit'esh ja 

Jesús ti yiyôjaa: “Tanca nivaf jayu pa aôs”. Pa nôquen lhayaash jô lhech shi' lhacôm'a 

pan t'ajôôjjam ti nincacu ts'ivee ja Jesús. 

54Côque nich'a napuesh nôqueesh ti yivclanjat'e ja Jesús ja Galilea pava nimatasa 

papu ca nitô'yish, jan t'aplhuqu'e ti tay'e shta muc ja Judea. 

San Juan 5 

Pa Jesús yivatsjanchat pa ancooc, Betesda lhavo' 

1Pa lhechesh pa vaclan ja vatc'usinatesh'in japi judíos, pa vapecley vitsha ja Jesús ja 

Jerusalén. 

2Shalheema ja Jerusalén ja lhanquey lhashieshc'oya pava Tashinshtas, lhja vishiniesh 

lhqueyesh japi judíos lhcliish Betesda. Lhech jôque ve'lhanôjesh java jpôyjey. 

3Java lhech jpôyjeyjop yiôcji ts'ivee papi acloj aôytesvatsham'in: papi taclujuy, papi 

ancojoy, shi' papi aôytes pava lhcafofis. Lhech papuque tach'anjop pa yinôôt ca 

nitatvaych'aclajtajshi. 

4Lhayaash pa ti t'elhesh ti nacheyshicham'in pa ángel lhpa lhech vishiniesh pa 

yinayuuyjat'in pa yinôôt. Yamsha'in papu ti vatjutsasham'in lhpa lhech vishini ti 

canoin pa yinôôt, pa lhechesh pa vatsjanesh tatsha pa ti lhjunash pa ti lhayyashataj. 

5Pa lhech yie' pôque ve'lha nivacle lhapa treinta y ocho lhôn pava lhnincopisesh ti 

aôytej'in. 

6Meelh ti yi'van ja Jesús jô lhech, tpeeycheyesh shta ti cajuqu'e ti yijônsha'ne pa 

lhayyasha, pa niyôsesh ja Jesús pa yit'esh: —¿lhteesh t'e ca avatsjan? 

7Pa yicuulh jô lhech aôytej'in pa yit'esh: —Lhcaanvacle, ampa nivaclea ca nits'efenesh 

ca naschaajsham na yinôôt ti nayuuynayuy'in, vacjô' jamtajaan ti p'alha ti yitsham'in 

paelh nivacle. 

8Pa lhechesh pa yit'esh ja Jesús ti yiyôjaa: —Aneetsham, ca acum'ôcji na 

amôjovat'esh ca mô'. 

9Pa lhechesh pa vatsjan tatsha jô lhech nivacle, pa t'acum'ôcji ja lhmôjovat pa yich. 

Taj ti yivo'yeshc'oya ja nalhu ti chit'ichayshi ti lhech lhfanishesh ja Jesús. 

10Pa yit'esha japi judíos ti yiyôjaa ja nich'eesh ti vatsjan: —Nôque nalhu ti 

chit'ichayshi; tanca chinvashan'am ti lhtilhôj na amôjovat'esh. 

11Pa yicuulh jô lhech nivacle pa yit'esh: —Lhech yit'eshyi jan tsivatsjanchat. Yit'esh ti 

niyôjiyiy: ‘Acum'ôcji na amôjovat ca mô'.’ 

12Pa niy'ôsesh ts'ivee pa yit'esh: —¿She nivacle pôque lhech yit'esh'a: ‘Acum'ôvji na 

amôjovat ca mô'’? 

13Taj ti ninantôfaclesh yitsha jô lhech nich'a vatsjan pan yivatsjanchat, lhayaash ti 

t'astaayshiin ja Jesús japi ninapu'a nivacle ti yich. 

14Vooy ti chinch'e pa yivan'ôcji ja Jesús ja uj vatishjanjavat ja nivacle yivatsjanchat, 

pa yit'esh ti yiyôjaa: —A'va, nôqueesh lhavatsjan, ya aj ca mapecla pa sasch'e ti 

lhasnatesh, jaspa tanca navclan'am pa yaash ti vatcloyitsjayashesh. 

15Lhech tôlh'e' ti yitshaam jô lhech nivacle japi judíos ti nifaclem pa yit'esh: Lhech 

t'ema ja Jesús tsivatsjanchat. 

16Pa lhech tôlhesh'e japuque judíos ti vo'tajch'e ts'ivee ja Jesús ca niclôn, lhayaash ti 

yivclantajshi ja nalhu ti chit'ichayshi. 

17Pa yicuulh ja Jesús pa yit'esh: —Ja Tata yajateshch'e ti t'acum'in pa yamja shta 

nôqueesh, pa lhech yijunash vitsha mônlhaesh ti jaycum'in. 

18Pa lhechesh pa yijô' ti ujesh ti nivôncaclônjatsutajesh japi judíos, lhayaash ti 

nitsishaaesh nôqueesh ca nutshem ti t'acumjiin ja nalhu ti chit'ichayshi, lhayaash shita 

ti yit'eshlhavne ca Lhtataaesh pa Dios, jô'tajesh ti vatjôney pa Dios. 

Pa t'unaj pa Dios Lhaôs 

19Pa lhechesh pa yit'esha ja Jesús: “Yijô' ti jayeetshelh'a na Lhaôs ja Dios nintô'lha pa 

ca nasnatesh lhavaatsha; tsisha java yivanesh ja Lhtata ti yisnatesh. Lhacôm'a java 

yisnatesh ja Lhtata yisnatesh vitsha na Lhaôs. 

20Lhayaash ti nôque lhjunash ja Vatata ti yen na Vataôs pa nôclitem lhacôm'a java 

yisnatesh; pa nôclitem jayu shta pava ya'shesh ti us, pa natôyiyjateshelh jayu 

avaatsheelh. 

21Lhech lhjunash ja Vatata ca nenjatajchisham papi vafsha'ne pa yijutem pa 

lhamônljajayash, lhech lhjunash shta na Vataôs yijutem jayu pa lhamônlhajayash papu 

ca naôvtaj'e ca nijutajey. 

22Jô lhech Vatata tanca nivalha papu, vooy na Lhaôs yijuteyjop pa t'unaj ca nivalha 

papu, 

23jaspa lhacôm'a ca nijutem na Lhaôs pa lhôclôjqueyash ve'lheelhsham ja Lhtata. Papi 

ninôclôj na Vataôs ninôclôj shta ja Lhtata jan nichenshicham. 

24“Yijô' ti jayeetshelh'a papu ca nu'tajesh'yi na jayeesh, pa nuesha shta jan 

tsichenshicham, pa nicaajem pa lhamônlhajayash ôyjôlhôyech; pa tan jayu ca 

chinclôyit, lhayaash ti tayshi pa lhavafi pa namey pa lhamônlhajayash. 

25Yijô' ti jayeetshelh'a: Nam jayu pa nalhu, pa lha nam nôqueesh na t'aplhu' ti yipe'ya 

jayu capi vafsha'ne na t'ôjôj na Dios Lhaôs; vooy papu ca nanc'ashamtajem pa 

mônlhaa jayu shta. 

26Lhayaash na Vatata iseemjop lhavaatsha ca nijutem papu pa lhamônlhajayash, lhech 

lhjunash shta ti chiyjuteyjop na Vataôs pa t'unajjop ca nijutem pa lhamônlhajayash 

papu. 

27Jô'tajesh ti yijutem pa t'unajjop jaspa lhavoesh jayu ca nasclanvatich'e, eem ti 

Nivacle Lhô'sesh lhavaatsha. 

28Ya aj ca natamp'oyanelh navôque, lhayaash ti nam jayu pa nalhu ti yipe'ya jayu 

lhacôm'a capi vafsha'ne na t'ôjôj 

29pa tôlhch'e' jayu pava lhnivalhjey ca natajfach'ee. Papi yivo'yeshch'e pa 

lhfanishlhavach pa neeychisham jayu pa lhamônlhajayash; lhan'e vitsha papi yisnatesh 

pa niysa' neeychisham jayu vitsha pa uj lhnivalhcheyash. 

Tanôôclhanitsha pa t'unaj pa Jesús 

30Tanca nitôlhyi pa ca yisnatesh. Jajôneshch'e jayu ca jasclantajvatich'e pa ca 

lhjunashtaja pa ca jape'yatajch'e. Uj ti tsivo'yeshch'e jayu pa ca yônashtajeesh, 

lhayaash ti niyalhecha ca nitôlhyi pa ca yit'esh, vooy jô' jan yit'esh ja Tata jan 

tsichenee. 

31Ca yalhecha lhôn ca tanôôclhaniteshyivne na yijunash, pa cha'lheesh jayu ti 

jatônôclit. 

32Taj ti caaj jeelh tsinôôclhanita, nôquen lhayaash tsitô'ya jum ti nicha'lhaaesh cava 

tsinôôclhanitsha jôque. 

33Avaatsheelh lhavancachenjanelhey ja Juan, pa lhech t'aplhuqu'e ti yinôôclhanita pa 

yich'e' ca yijô' jum. 

34Taj ti yivaatsha nisuyeeshi pa nivacle ca nasnôôclhanita; tsi'sha ti jayeetshelh'a jaspa 

isa'jop ca chinalhjeneelh jayu. 

35Lhan'e yitsha jô lhech Juan itôtajesh chitseclô'lhey pjumtsej shta; lhan'e avaatsheelh 

pa muc ti nashamitjatelh ja lhqu'isjuyaj. 

36Pa lhan'e yivaatsha ca nitôlhyi ti janôôlhanita yash'apee ca yinôôclhanita ja Juan, 

lhayaash ti caaj cava niyôjeeshyi ja Tata ca jasnatesh. Lhech cavôque tsinôôclhanitsha 

shta ti tsichenee ja Tata. 

37Jô lhôn p'alha lhapesh ti tsinôôclahnita ja Tata jô lhech jan tsichenee. Taj ti 

avaatsheelh nape'yeelh pa ca t'ôjôja pa tanca avanelh shta. 

38Taj ti ninôvelh'atshi cava lhasinôc, lhayaash ti lhcacueshelh na lhech nan 

nichentajelh'ay ja Lhtata. 

39Yijô'taj ti lhavôntôyitshelh jum nava Vani'sesh'e, lhentajelh ca atôôlhshelha pa 

vatmônlhajayash ôyjôlhôyech, pa teya ti tsinôôclhanita shta nava lhech Vani'sesh'e. 

40Taj ti naat'eshelh avaatsheelh ca anachelhyiy ca nôvelh'ay pa amônlhajayashelh. , 

41Niyit'esh ca yicuumjulh ca nitsôclôj papi nivacle. 

42Lhayaash ti tsitôôyshelh'a jum ti amelh'am ca nôvelh'atshi ja Dios lhencheyash. 

43Yivaatsha janacheshnee ca lhey ja Tata, taj ti naat'eshelh ca acuumjelhyijulh; 

vooytaja lhech peelh nivacle ca nachelh'ay pa yitsôt'ajesh lhey pa lhechtaja lhech 

lhavaatsha ca acuumjelhjulh. 

44¿Ta ajalh ca lhjunashtaja ca u'janelh, lhayaash ti tsishaesh ti lhtanôclôjelhsha'ne 

avaatsheelh, taj ti tanca avoolhey pa lhnôclôjqueyash ja ve'lha Dios? 

45Ya aj ca alheclôjeshelh ca yalhecha jayu ca nifaclem ja Tata na ajunashelh ti 

ninavooyshelhch'e; am, caaj neelh nafacshelh ja lhey ja Moisés jan acaclectajelha. 

46Lhayaash ca yijô'a lhôn ca niacacuaeshelh jô lhech Moisés pa tan ca ascacutajeshelh 

vitsha, lhayaash ti yalhech yivaatsha ts'isesh'e lhapesh jô lhech Moisés. 

47Taj ti ca niutajeeshelha ja Moisés, ¿pa ta ajalh ca lhjunashtaja yitsha ca anu'jelhyi? 

Pa Jesús yicunjansha'ne papi cinco mil nivacle 
(Mt 14.13-21; Mr 6.30-44; Lc 9.10-17) 

San Juan 6 

1Nôjeshch'e cavôque, pa yicheypacham ja Jesús ja lhjôvcha Galilea lhalhetsham ja 

Tiberias. 

2Acloj japi nivacle voqu'eetsham, lhayaash ti yivanesh ts'ivee pa lhfanishesh ti 

yivatsjanchatsha'ne japi aôytesvatsham'in, yicheneshjop cava nimatasa papu ca 

nitô'yish. 

3Ja Jesús yichelh'apee japi t'eyjatsjanjas lhja utiyuc, pa lhech yielh'e. 

4Taj ti lha pa yujeey ca navclan ja lhc'usiyashesh'in japi judíos pa lhanquey Pascua. 

5C'oya ti yovalhsham ja Jesús japi acloj nivacle, pa yit'esh ti yiyôjaa ja Felipe: —¿Ta 

t'e ca shtatô'lhesh'e ca shtacashayey pa vatôc ca shtacunjansha'ne napuque nivacle? 

6Taj ti lhech lha t'ônash ja Jesús, yichesh'e ca nitôôysha ja Felipe pa ca t'ônasheem, 

lhayaash ti p'alha ti yitô'ya ja Jesús pa lhfanishlhavach jayu. 

7Yicuulh ja Felipe pa yit'esh: —Tanca nitajulhsham pava docientos lhtinshanja 

(denarios) ca nuy'ôcji pava yucuvec, tanca nitajulh'apee pava t'iyas. 

8Pa lhechesh pa yit'esh jaelh t'eyjatsjanach lhey Andrés, lhch'inish ja Simón Pedro: 

9—Yiey nôcôô ja necjôôc yichaj'in java ve'lhanôjesh yucuvec shi' java napu' sajech, 

taj ti tanca nitajulhsham japi lhech jant'ajôôj. 

10Pa yit'esh ja Jesús ti yiyôjaa japi t'eyjatsjanjas: —Ayôjeelha napi nivacle ca 

nôvqu'esha'ne. Eem ti lhech yie' lhôn pa uj yitjataj. 

11Lhan'e ja Jesús pa t'acum'e java yucuvec pa yijutey pa t'ishamiesh pa Dios. Vooy ti 

yivaclhitesh pa yijutshey japi t'eyjatsjanjas pa tiseshch'e lhacôm'a jant'ajôôj japi 

yich'esha'ne. Pa lhech lha lhfanishesh lhacôm'a java sajech ti tcufayesh'in. 



1905 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Vooy ti yapeesha'ne lhacôm'a japu lhech, pa yit'esh ja Jesús ti yiyôjaa japi 

t'eyjatsjanjas: —Ant'ôelhch'e lhacôm'a nava yalhanashch'e vatcat'iyas, secl'esh ca ya 

aj ca chinvôm'in. 

13Pa jôtaney ti nit'ôqu'e ts'ivee java yalhanashch'e vatcat'iyasesh java yucuvec 

yiponteshch'esha'ne java doce sisenlhiy. 

14Meelh ti yivanesh japi nivacle ja Jesús ti yivclanjat pava nimatasa papu ca nitô'yish 

pa yit'esh ts'ivee: —Yijô' t'emma t'ôyiy ti lhech nôque chiytôyjata pava ti vaclan 

taneeyjayjulh'in lhapesh ca nameyshicham na cotsjaat. 

15Taj ti yitô'ya tatsha ja Jesús pan yaychavalhtaj'e japi nivacle, lhe'naa ca nivoqu'e 

ts'ivee shta, yeetajesh ca natcum'elhatam ja Jesús ca nimaj'e ca lhecha ca 

lhanvacleaesh. Taj ti ve'lha ti tayshi ja Jesús. 

Pa Jesús ti t'ôtay'apee pa yinôôt 
(Mt 14.22-27; Mr 6.45-52) 

16Lhapa tulh'in yich'ôcjilhavôôj japi t'eyjatsjanjas ja Jesús ja lhjôvcha. 

17Meelh ti yamey ts'ivee lhja lhôvjatshi pa t'ôsshaamsha'ne pa t'ajuyshey ja 

Capernaum. Taj ti lha pa tulh'in lhan'e ja Jesús ch'apac'oya ca natpec. 

18Pa lhech t'aplhuqu'e ti tanu' ja uj lhaviim pa natay'eva'ne pa yinôôt. 

19Palha pitôjesh ve'lhanôjesh kilometros pa yam'e pa lhechesh ti yivanjulh ja Jesús ti 

nachjuulh lhja lhôvjatshi, vaclech'apee ja yinôôt. Pa uj ti nijovayem japi t'eyjatsjanjas. 

20Pa yit'esh ja Jesús ti yiyôjaa: —¡Ya lhech, ya aj ca anjo'vayelhyam! 

21Pa lhechesh pa yeetajesh ca nanshi ts'ivee ja Jesús lhja lhôvjatshi, taj ti lhapa yamey 

pacham ts'ivee yiey pan t'ajuyshi. 

Papi nivacle ti vooysha'ne pa Jesús 

22Vooy ti nalhu pa yovalheyshiin japi nivacle japi mônlheey pacham ja lhjôvcha, 

yivaneyshi ti ve'lha lhja lhôvjatshi lhjan yi'shi' japi t'eyjatsjanjas ja Jesús. Yitô'ya shta 

ti ninôveyshi ja Jesús japi t'eyjatsjanjas, tsisha japuque ti yichesh ts'ivee lhja 

lhôvjatshi. 

23Pa lhech nalhu yamey'in pav'elh vatôvjatshiyis pa yitsaat Tiberias. Lhech pavôque 

chiytsavalhshey pan yie' ja Jesús ti t'alh'apee java yucuvec ti yicunjanesh japi nivacle. 

24C'oya ti nitônt'ajtajesh japi nivacle ca nivan ja Jesús shi' japi t'eyjatsjanjas, pa jaspa 

t'ôsshaamsha'ne ts'ivee shta java lhôvjatshiyis pa yicheypacham ts'ivee yicheyshi ja 

Capernaum pa nôôclhaa ti vooysha'ne ts'ivee ja Jesús. 

Pa Jesús yucuveesh tô'lha pa vatmônlhajayash 

25Meelh ti yameypacham ts'ivee pa lhech yivan'e japuque ja Jesús pa yit'esh ti niyôs 

ts'ivee: —Vanqu'eyjatsjan, ¿ta t'elhesh ti nôque lhnam'e? 

26Pa yit'esh ja Jesús ti yicuulh: —Yijô' ti jayeetshelh'a, nilhecha ca avojelhyiysha'ne 

ca natô'yelhc'oya ca lhasvaneshelh nimatasa papu ca nitô'yish. Vooy cava yucuvec 

lhancashclôjeshelh ti nape'shelhsha'ne. 

27Ya aj ca acumjayasheeshelh pa vatôc vôôm. Vooy pa vatôc tô'lha pa 

vatmônlhajayash ôyjôlhôyech. Cô lhech vatôc yijutelh'ay jayu na Nivacle Lhô'sesh, 

lhayaash ti yinôôclhanitshajop tatsha ja Vatata Dios na lhech. 

28Pa yit'esh ts'ivee ti niyôsesh: —¿Ta t'e ca yifanishaeshelh jaspa jasnatshelh jayu 

pava shincumjataj'e pa Dios? 

29Pa yicuulh vitsha ja Jesús pa yit'esh: —Nava yen ja Dios ca asnatshelhem ca 

ueshelha nan nichenelh'ay. 

30Yit'esh ts'ivee ti yicuulh: —¿She t'e pa ca avclanjatelhyam ca javanelh ca 

c'ueshelh'a? ¿She t'e pa ca asnatesh? 

31Papi vatjutsa' yicchevot'elh tuj lhapesh lhôn pava maná ti yie' pa cotsjaat ti ampapu 

ca nôv'e' can t'ônashch'esha'ne cava Vani'sesh'e ya'clishay ti yit'esh: ‘Yijuteyshicham 

ja Dios nava yucuvec lhey maná tô'lhey ja vôôs pa tujts'ivee.’ , 

32Pa yit'esh yitsha ja Jesús ti yiyôjaa: —Yijô' ti jayeetshelh'a ti nilhecha ja Moisés ca 

nitô'lheshchishamnee pava yucuvec. Am, vooy jôcl'esh ja Tata yijutelh'ay jan yijô' ti 

yucuve tô'lhey ja vôôs. 

33Lhayaash lha lhech yucuve tô'lha ja Dios ti yijutey, lhech nan namjicham, na lhech 

nitôôlhsha pa lhamônlhajayash napi yiey na cotsjaat. 

34Pa yit'esh vitsha japi lhech ti yiyôjaa: —Lhcaanvacle, istaa ca yajateesh ca 

anjuteelhyi lhpa lhech yucuve. 

35Pa yit'esh ja Jesús ti yicuulh: —Ya lhech ya yucuveesh tô'lha pa vatmônlhajayash. 

Papu ca ninachtajyiy tanca niyipcun pa cat'elheesh, papu shta ca ninascacutaja tan pa 

cat'elheesh ca nanyôjayu jayu. 

36Lha'ma apistaj ti jayeetshelh'a taj ti naat'eshelh ca anu'jelhyi ti lhasvaneelh. 

37Lhacôm'a cava nijutyiy ja Tata namyiy jayu; pa nôquee papu ca nachtajyiy tanca 

yicavoyjulh jayu. 

38Lhayaash ti jatôlheychisham ja vôôs ti janachshicham, taj ti nilhecha ca 

nacheyshicham pa ca yifanishayivach ca nitôlhyi, am, vooy nan tsichenshicham 

jasnatshem nava tô'lha. 

39Côque tô'lha ja Tata jan tsichenshicham ca ya aj ca nac'oyesh papu ca ve'lhaa napi 

nijutyiy, jôcl'esh ca janenjatchishamch'e jayu jan yôj'esha'ne nalhu. 

40Lhayaash ti côque tô'lha jô lhech tsichenshicham, lhacôm'a jayu papi yovalhey na 

Lhaôs ja Dios shi' ca nincacutajeesh, pa lhecha papuque pa nicaajem pa 

lhamônlhajayash ôyjôlhôyech. Lhan'e yivaatsha pa janenjatchisham jayu jan 

yôj'esha'ne nalhu. 

41Pa lhechesh pa yit'oyita japuque judíos ja Jesús, lhayaash ti yit'eshlhavne: “Ya lhech 

ya yucuveesh jatôlheychisham ja vôôs.” 

42Pa yit'esh ts'ivee: —¿Ta ca lhecha nôque Jesús, lhaôs ja José? Shtantôfa'clesh ja 

lhtata shi' lhja lhamimi. ¿Ta t'e lhayaash ti yit'esh na: Jatôlheychisham ja vôôs? 

43Pa lhechesh pa yit'esh ja Jesús: —Ya aj ca nat'ô'yelhshi. 

44Sasemjop jayu papu ca nachyiy ca ninantojontajeesh ja Tata jan tsichenshicham; pa 

lhecha jayu ca janenjatchisham jayu jan yôj'esha'ne nalhu. 

45Yit'esh cava lhqu'isjayanjas lhapesh japi chiytôyjata pava ti vaclan: ‘Pa Dios 

yeyjatsjanesh jayu lhacôm'a.’ Papu ca nanch'anjayutaja cava lhclishay ja Tata ca 

niteetajesh ca nantôychiyutajesh, pa lhecha ca ninachyiy. 

46Papu ca nôv'e' ca nivan lhôn ja Vatata; ve'lhajop nan yi'van lhech nan 

nichenshicham ja Dios. 

47Yijô' ti jayeetshelh'a, papu ca nit'ujantajyish pa nicaajem pa vatmônlhajayash 

ôyjôlhôyech. 

48Ya lhech ya yucuveesh tô'lha na vatmônlhajayash. 

49Vooy capi acchevot'elh tuj lhapesh java maná ti yie' ja cotsjaat ti ampapu ca nôv'e', 

capu lhech lhacôm'a vafsha'ne. 

50Taj ti jayasinôyesh lha yucuve tôlheychisham ja vôôs, lhayaash papu ca nitujtaj 

tanca nivaf jayu. 

51Ya lhech yivaatsha ya yucuveesh tô'lha na vatmônlhajayash, lha lhech yucuve 

tôlheychisham ja vôôs. Papu ca nitujtaj lhajôque yucuve caajem jayu na 

vatmônlhajayash ôyjôlhôyech. Lhajôque yucuve jaycufa'yesh jayu, lhech na yivu'vat. 

Javaatjutey jaspa nimônlhanit napi yie' na cotsjaat. 

52Pa tavayeshvanôcji japi judíos ti yit'eshvatsham'in: —¿Ta t'e ca lhjunasha ca 

nanjutjooy nôque na t'asjaan ca shtatuj? 

53Pa yit'esh ja Jesús: —Yijô' ti jayeetshelh'a, ca na atujtajeelh na t'asjaan na Nivacle 

Lhô'sesh, shi' ca naayôtajeelhshi nava lhavoyey pa ameelh'am pa vatmônlhajayash. 

54Lhan'e yitsha papu ca nitujtaj na yisjaan shi' ca niyô'tajshi nava yivoyey pa lhecha 

ca nicaajem pa vatmônlhajayash ôyjôlhôyech; jô'tajesh ti janenjatchisham jayu jan 

yôj'esha'ne nalhu. 

55Lhayaash ti vatôclesh jô na yisjaan, jô'tajesh ti yijô' ti chiyôji' shta nava yivoyey. 

56Papu ca nitujtaj na yisjaan shi' ca niyô'tajshi nava yivoyey, pa lhecha jayu papi 

mônlhaayitshi, lhan'e yitsha pa jôvji' jayu. 

57Ja Vatata jan tsichenshicham, caajem pa lhamônlhajayash, pa tsimônlhanit shta jô 

lhech. Pa lhech lhjunash papu ca nastujtaj pa jamônlhanit jayu vitsha. 

58Yasinôqui lhapôque yucuve tôlheychisham ja vôôs. Lhapôque yucuve 

nilhjunashajulh java maná javan tuj lhapesh capi acchevot'elh, papi lhech apis ti 

vafsha'ne lhacôm'a. Lhan'e yitsha papu ca nitujtaj lhajôque yucuve, ôyjôlhôyech'esh 

jayu pa lhamônlhajayash. 

59Cavôque matas vanqu'eyjatsjanesh ja Jesús ti yiesh'ôcji ja vatvanqu'eyjatsjanjavat 

yiey ja Capernaum. 

Pava ya'clishayjop pa vatmônlhajayash ôyjôlhôyech 

60Acloj japi tanaôycheelh ja Jesús yipe'yach'e cavôque pa yit'esh ts'ivee: —Côque pa 

tavijataych'e ca chinatcuumjulh. ¿She t'e papu ca isa'emjop ca natcuumjulh? 

61Taj ti yitô'ya tatsha ja Jesús ti lhech t'ônashvatsham'in japi tanaôycheelh ti 

clishamatvatsham'in, pa yit'esh ti niyôsesh: —¿Nasuyinatelh'in cavôque? 

62¿Ta ajalh ca ajunashtajeelh ca avantajelh na Nivacle Lhô'sesh ca napectajey jan 

yie'in lhapesh? 

63Pa vat'sôc'ôclit ti vancamônlhanit, vooy pa vatvuvaat ampa ca nitô'lha. Cava 

jayeetshelh'am yijo'qu'esha'ne ti vat'sôc'ôclit'esh tô'lha na vatmônlhajayash. 

64Taj ti caaj napi yielh'atshi ninteesh ca nit'ujansha'ne. Nôque lhjunash ja Jesús p'alha 

ti yitô'ya pan yie' papi ninteesh ca nit'ujanesh, yitô'ya shta pan yie' papi 

vanqu'eeyjatesh jayu pa cat'elhtajeesh. 

65Pa yit'esh shta ja Jesús: —Lhe'naa can jayeetshelh'a tanca lhavaatshaa papu ca 

nachyiy, vooy ca nitôôlhtaja ja Tata ca niyôjitaja pa jaspa isa'jop ca nachyiy. 

66Pa lhech tôlhesh'e ti acloj japi t'eyjatsjanjas vômeshch'e, nit'ôyish'ee ca 

nivoqu'esha'ne. 

67Pa lhechesh pa niyôs ja Jesús japi doce t'eyjatsjanjas pa yit'esh: —

¿Lhôquelh'inyic'oya shta? 

68Pa yicuulh ja Simón Pedro pa yit'esh: —Lhcaanvacle, ¿ta ajaalh ca jôqueelhshi? 

Nava aclishay yi'shi' pa vatmônlhajayash ôyjôlhôyech. 

69Vooy yivaatsheelh nic'acacueshelh, jô'tajesh ti tsitô'yelh'a jum ti a'lhech avaatsha ti 

a Cristo, Lhôs'ash pa Dios pan mônlha. 

70Pa yicuulh ja Jesús pa yit'esh: —¿Ta ca adoceaelh avaatsheelh c'avoelh'ayshitaj? Taj 

ti ve'lha na yielh'atshi tsich'e'esh. 

71Catin'e lhech ja Judas Iscariote yasinôqui ja Jesús, jô lhech lhaôs ja Simón. 

Lhayaash ti lhech jayu lhavaatsha ja Judas vanqu'eeyjatesh jayu pa cat'elhtajeesh, 

lha'ma tôôlhtajsham japi doce t'eyjatsjanjas. 

San Juan 7 

Pa lhcacujayash papi Jesús lhch'injavot 

1Pa lhech tôlh'e' ja Jesús ti t'ôtaych'e shta ja Galilea, jô'lhaa ti ninteesh ca nôv'e' ja 

Judea, lhayaash ti tafjuntaja japi judíos ca niclôn. 

2Lhapa yujac'oya ca navclan ja lhc'usiyash'in japi judíos, jan t'aplhu'in ti 

lhajpôyjeyesh pava t'aclôôc. 

3Pa lhechesh pa yiyôjaa japi lhch'injavot pa yit'esh ts'ivee:  —Aynee cum, meeycum 

shta ja Judea jôcl'esh ca navanesh vitsha japi lhech yie' eyjatsjanjas pava 

lhavclanjatnee nava nimatasa papu ca nitô'yish. 

4Papu ti yen ti chintôfaacsha, pa tanca niniistanjatesh pava ti yisnatesh. Ti apis ti 

lhasnatesh cavôque lhavclanjat pa asnatesh'e lhacôm'a yiey t'ajuyish napi yiey na 

cotsjaat. 

5Lhech t'ônashtaja japi lhch'injavot, taj ti ninuesha. 

6Pa lhechesh pa yit'esh ja Jesús ti yicuulh: —Jôjjeclay ninameyjop ja yinc'ôplhu' jayu, 

vooy avaatsheelh tajulhelhey'am nava nalhus. 

7Lhayaash ti tanca ayya'sheelh ca nacônitshielh napi nivacle yie' na cotsjaat; lhan'e 

yivaatsha pa tsicônitshi eem ti janôôclhanite'ma ti ojiyis nava lhfanishlhavach ts'ivee. 

8Meelhey avaatsheelh pa vatc'usiyashesh'in, vooy yivaatsha jôjjeclay tanca yichey, 

lhayaash ti jôjjeclay ninameyjop jan yinc'ôplhu jayu vitsha. 

9Tifeshch'e cavôque ti yit'esha pa mônlhee ja Galilea. 

Pa Jesús yiey pa vatc'usiyashesh'in ti vatajpecleytesesh pava t'aclôôc. 

10Vooy ti apis ti nôjey'in japi lhch'injavot ja vatc'usiyashesh'in, pa yijuyjateshch'e 

vitsha ja Jesús yichey ja vatc'usiyashesh'in, taj ti nintônôclit'in, pa vaniistanjat. 

11Lhan'e japi judíos ven'etajesha'ne ti vo'tajeshsha'neen ja Jesús, pa yit'esh ts'ivee: —

¿Ta t'e yie' ja nivacle? 

12Uj ti tavayeshvanôcji japi judíos ti chaya. Caaj japi yit'esh: “Issha'ne jô lhech 

nivacle;” vooy jap'elh yit'esh vitsha: “Yaash ca isa'sha'ne, yicôjôsjat atesha napi 

nivacle.” 

13Taj ti ampapu ca nifi'yeshlhtapee ca nôveyshi japi acloj ca nasinôqui, lhayaash ti 

nijovayem ts'ivee japi judíos. 

14Lhapa lhcachivat'eshi java nalhus ti chivatc'usinatesh'in, pa lhechesh pa yichey ja 

Jesús ja vatishjanjavat pa vanqu'eyjatsjan'ôcji. 

15Tamp'oyeshem jum japi judíos pan t'ônash ja Jesús pa yit'eshvatsham'in: —¿Ta t'e 

lhayaash nôque nivacle ti yitô'yish jum cava Vani'sesh'e, catin'e nichineyjatsjan 

avenna. 

16Pa yit'esh ja Jesús ti yicuulh: —Cavôque javanqu'eyjatsjanesh nintôlhyi' tô'lha jan 

tsichenshicham. 

17Papu ca niteetajesh ca nu'tajesha cavan yit'esh ja Dios, pa jaspa nitô'ya jayu ti yijô' ti 

tô'lha ja Dios nava jayeesh'in, ja't'ajesha ca yatsishaaesh ca yiclishaya navôque. 

18Vooy papu ti tasinô'yesh pava tô'lha vooy ca lhnôclôjech'eesh pava yit'esh'in. Lhan'e 

papu ti voomey pa lhôclôjqueyasha jan yichen, na lhech tasinô'yesh pava yijô', pa 

amji pa vatjôtsôclônjayash. 

19¿Ninjutelh'ay nataney ja Moisés cô lhech vatyôjijat? Pa nive'lhaa papu ca 

nijôneshch'e can t'ônashch'e. ¿Pa ta t'e lhayaash ti lhtsachantajelh ca asclôneelh? 

20Pa yicuulh japi nivacle pa yit'esh: —Tam'ey ti yiatshi pa tsich'e'; ampapu ca 

nitafjuntaj'a ca naclôn. 

21Yicuulh shta ja Jesús pa yit'esh: —Ve'lha ca javclanjatshi ja nalhu ti chit'ichayshi ca 

nimatasa papu ca nitô'yish, pa lhech côque lhtamp'oyeshelhyam. 

22Vooy ja Moisés yijutelh'ay pa lhfanishesh papu ti chiyseej (taj ti nilhecha ja Moisés 

ca nitô'lha, caaj shta lhapesh japi catsicchevot lhech lhfanishesh shta), pa nôquen 

lhayaash naayôytaneshelh vitsha ja nalhu ti chit'ichayshi ti lhsejelh pa taôvclaj.  

23Catin'e pa chivashan ca chinseej pa taôvclaj pa nalhu ti chit'ichayshi, ti 

nichin'aminatshi java lhayôjijates ja Moisés, ¿pa ta t'e lhayaash ti lhnuteshelhyam ja 

nivacle ti javatsjanchatshi jan tuc'a' ja lhavu'vat ja nalhu ti chit'ichayshi? 

24Ya aj ca pachama papu ca ivalhelha pava ca lhfanishtaja lhavach ca 

asclantajeshch'e. Istaa ca asclanelhch'evatjuulh pa avoyjatelhvatjulh. 

Pa Jesús yasinôqui pan tô'lha 

25Pa lhechesh pa niyôsesh japi napu' Jerusalén lhavos pa yit'esh: —¿Lhech t'e apee 

nôque chiyovalhtajc'oya ca'na ca chinclôn? 

26Vacjô' pa ninasinôqui papu ti yiesh'e na clayôy'e nava lhasinôc. ¿Tam'ey ti 

yitôôysha t'e nôqueesh napi lhcaanvaclesesh ti lhech lhavaatsha ti Cristo? 

27Taj ti shtantô'yavatam na apee japin tô'lha nôque. Lhan'e yitsha ca natajshicham pan 

yijô' ti Cristo, tanca nitô'ya papu pa ca nitôôlhtajshi. 

28Meelh ti vanqu'eyjatsjan'ôcji ja Jesús ja uj vatishjanjavat pa lhech t'aplhuqu'e ti 

yisitsenesh pa yit'esh: —¡Yijô' atesha ti lhantôfa'clelhyish jô'tajesh ti natô'yelha shta 

japi jatô'lha! Taj ti tanca yivaatsha ca nitôlhyi ti nôque janatshi, caaj jôque 

tsichenshina uj ti yijô' lhavaatsha, taj ti tanca antôfaacshelh avaatsheelh. 

29Lhan'e yivaatsha pa tsitôfaclesh, lhayaash ti jatô'lha vitsha jô lhech jan tsichenee. 

30Pa lhechesh pa tanachantajesh ts'ivee ca nôcfa' jôque, taj ti ampapu ca nama; eem ti 

jôjjeclay ninameyjop pa lhanc'ôplhu. 

31Jô'lhaa ti acloj japi nivacle japi yit'esh ti nincacuesh, pa lhech japuque ti yit'esh 

ts'ivee: —Tam'ey ca ninamtaj pa Cristo, ¿pa nashesh'apee t'e ca navclanjataj pava 

nimatasa papu ca nitô'yish nôque nivacle? 

Papi fariseos yicheney papi c'afoquelhay jaspa yôcfa' pa Jesús 

32Lhan'e japi fariseos pa yipe'yeeshch'een japi nivacle ti yasinôqui jô lhech Jesús, pa 

lhechesh pa yicheney japi lhcavos japi vatcasinôc lhanvacles ja vatishjanjavat shi' japi 

lhech fariseos, yichentajey ca nôcfa ts'ivee ja Jesús. 

33Pa lhechesh pa yit'esh ja Jesús: —Jôjjeclay tiqu'in'esh jayu ca yamônlhaaelh'ajop'in, 

pa lhecheesh pa japecley jayu jan tsichenshicham. 

34Avaatsheelh lhavoelhyisha'ne, taj ti tanca asvaneelh, lhayaash ti tanca amelhey jayu 

jan jôv'e'in. 

35Pa lhechesh pa yit'eshvatsham'in japi judíos ti taniyôsesh ts'ivee: —¿Ta t'e t'ajuyshi 

jayu nôque ca nishtavana t'ôyish'e? ¿Yichey jayu nataney japi judíos japin 

vacôtsônshiin japi griegos ca jaspa neyjatsjan? 

36¿Ta t'e yich'e' ca yit'esh'in nalhche: ‘Avaatsheelh lhavoelhyisha'ne jayu, taj ti tanca 

asvaneelh, lhayaash ti tanca amelhey jan jôv'e'in’? 

Pava lhajôyshay tô'lha pa yinôôt tcamônlhay 

37Meelh ti vaclan ja nalhu jan yôj'esha'ne ja vatc'usiyasesh'in pa lhechin yijô' ti 

ya'shesh ti chivatc'usinatesh'in. Pa lhech t'aplhuqu'e' ti vatsavat ja Jesús pa yisitsenesh 

ti yit'esh: —Papu ca nanyôjayutaj pa anachyiy ca niyô'.  

38Papu pa ca naôvtaj'e ca niteetajesh ca ninascacutaja can yit'esh cava Ya'clishay 

Vani'sesh'e ti nôque t'ônashyish, papu lhech tôlhshaam jayu pava lhcachic pava 

lhajôyshay tô'lha pa yinôôt tcamônlhay. ,  

39Côque t'ônashesh ja Jesús pa yie' papu ca nincacutajeesh pa nitats'ôteyesh jayu pa 

Espíritu Santo. Taj ti pa Espíritu Santo ti jôjjeclay ninam, lhayaash ti jôjjeclay 

nichinjutey ja Jesús pa lhasnôycheyash. 

Vanicatsônjat papi nivacle 

40Lhech t'aplhuqu'e ti nayie' japi nivacle, pa lhech japuque yipe'yach'e java lhclishay 

pa yit'eshvatsham'in: —Yjô' t'emma t'oyiy ti lhech nôque nivacle chiytôyjata pava ti 

vaclan chitatômjalhesh ti chinchen. 

41Vooy jap'elh yit'esh: —Lhech nash'ey Cristo. Taj ti yit'esha pap'elh: —Tan ca 

nitô'lhey ja Galilea pa Cristo. 

42Yit'esh avenna cava Vani'sesh'e Ya'clishay: Tô'lha jayu pa Cristo papi 

ve'lheelhsham pa David, ca nitôlh'eshicham jayu shta pan yie' pa lhavaatjavat pa 

David yie' pa Belén. , 

43Pa nôque lhjunash ti vanicatsônjat japuque nivacle tôlh'ejop ja Jesús. 

44Taj ti caajtaj japi tanachantajesh ca nôcfa' ja Jesús, taj ti ampapu ca nifi'yeshlhtapee. 

Papi lhcaanvacles yicacu pa Jesús 

45Lhan'e yitsha japi lhcavos japi vatcasinôc lhanvacles shi' japi fariseos vapecl'in. 

Meelh ti yamey japi lhanvaclesesh pa yit'esh ti niyôsesh ts'ivee: —¿Ta lhayaash 

naanchajeelh? 

46Pa yit'esh japi c'afoquelhay ti yicuulh: —¡Ca nôv'e papu ca nôque t'ônasha ti tasinôy 

jôque nivacle! 

47Pa lhechesh pa yicuulh vitsha japi fariseos pa yit'esh ts'ivee: —¿Tam'ey ti 

chinacôjôsjatelh vitsha? 

48¿Tam'ey ti caaj papu yuesha napi casvacles ja't'ajesha napi fariseos? 

49Amlhacaa napi nivacle nintô'ya ca vatyôjijat niyafsha'neyaam. 

50Pa lhechesh pa tasinôy ja Nicodemo, lhech jô lhech yichey lhapesh ti tulhey ja Jesús 

jô lhech fariseoesh shta; pa yit'esh: 

51—Ninteesh cava vatyôjijates shtantsôt'ajesh ca chalheesh ca shtivalha pa'na pa 

ve'lha nivacle ti jôjjeclay nishtantô'yish ca shtapeyeesh pa ca lhfanishalhavach. 

52Pa yiculhch'e japuque ti yit'esh: —¿Lhtô'lhey jô avaatsha ja Galilea? Ay'ôtsjanesh'in 

cum jô java Vani'sesh'e secl'esh ca natô'ya ca amtaja papi chiytôyjata pava ti vaclan ca 

nitô'lhey ja Galilea. 

Lhpa ôcjeclô vômcavômjanja 

53Pa lhechesh pa vapecley ts'ivee pava lhajpôyjey. 

San Juan 8 

1Lhan'e vitsha ja Jesús pa t'ajuyey lhja utiyuc yie' ja Olivochat. 

2Vooy ti nalhu pa vachiyofey ti vapecley ja vatishjanjavat. Pa acloj japi nivacle ti 

yichey'in, lhan'e jô lhech yi'sha'nejop ti yeyjatsjansha'ne. 

3Pa lhech t'aplhuqu'e ti yicha'jey japi vanqu'eyjatsjanesh pava lhfanishlhavach shi' japi 

fariseos ja Jesús lhja ve'lha ôcjeclô vôncatôyjatesh ti vômcavômjanja. 

Chilhayishlheeshey ti chiyanshi' lhcachivat japi nivacle, 

4pa yit'esha ts'ivee ti yiyôjaa ja Jesús: —Vanqu'eyajatsjan, anôque ôcjeclô 

tsitôyiyjateshelh ti yivôôm ja lhch'acfa. 

5Yit'eshelhyiy cava Moisés lhayôjijates ca chinôôtjatesh'in pava utes papi ti lhech 

lhfanishlhavach. ¿Pa ta ônashesh vitsha? 

6Côque t'ônash ti niyôstajjop ts'ivee ja Jesús, lhayaash ti yiclantajeshc'oya pa jaspa 

nicaajtajem pa ca nitôlhjateyjop atesha. Lhan'e ja Jesús pa tanjuyshicham pa 

yisesh'een lhja lhpasche na cotsjaat. 

7Vooy ti yachajemeyc'oya shta ti niyôstaj, lhayaash ti nachantajesh jum ts'ivee, pa 

lhechesh pa tpoychisham ja Jesús pa yit'esh ti yicuulh: —Ca naôvtajelh'atshi pa ve'lha 

nivacle ninasnatesh pa sasch'e, pa lhecha ca nivatjutsaesha ca nôôtjatesh lhpa utej 

anôque. 

8Yameshch'e atesha cavôque ti yit'esh, pa tanjuyshicham shta pa yisesh'een shta na 

cotsjaat lhja lhpasche. 

9Meelh ti yipe'yach'e ts'ivee cavôque ti yit'esh ja Jesús pa vatjutsa japi 

lhcaanvaclesesh ti yichfach'eeen pa nijooylhach'e jap'elhcha. Pa ve'lha ja Jesús shi' 

lhjô lhech ôcjeclô lhjan vatsavatshi lhcachivat japi nivacle. 

10Pa lhechesh pa tpoychisham shta ja Jesús, pa yi'van ti nôj'in lhacôm'a japi nivacle, 

ve'lha lhja ôcjeclô mônlhaelh'e, pa yit'esh ja Jesús ti yiyôjaa: —Ocjeclô, ¿Ta yie' 

japuque nafactajesh pa ajunash? ¿Ampapu ca nivalh'a? 

11Pa yit'esh yitsha lhjô lhech ti yicuulh: —Am, Lhcaanvacle, ampapu. Pa lhechesh pa 

yit'esh ja Jesús ti yiyôjaa: —Yivaatsha yitsha tanca yivalh'a jayu; nôqueesh mapec ca 

ya aj ca mapecla pa sasch'e. 

Pa Jesús vatqu'isjuyajeshjop napi yiey na cotsjaat 

12Pa yiyôjisham shta ja Jesús japi nivacle, pa yit'esh: —Yivaatsha ya 

vatquisjuyajshem napi yiey na cotsjaat; papu ca nanjotajyich'esha'ne tanca nit'ôtayshi 

pa tulhitaj, vooy ja itôtaj tô'lha pa vatmônlhajayash yi'jop jayu. 

13Pa lhechesh pa yit'esh ts'ivee japi fariseos ti yicuulh: —Pa lhnequetsenesh ti 

lhtônôclhanitsha; côque niyijôa. 

14Pa yicuulh ja Jesús, pa yit'esh: —Yijô' na jayeesh na yitônôclhanitjayasha. Lhayaash 

ti tsitô'ya na jatôôlhshi, tsitô'ya shta na jayjuyshi jayu; lhan'e avaatsheelh ninatô'yelha 

na jatôôlhshi, tanca natô'yelha shta na jajuyshi jayu. 

15Avaatsheelh lhivalhelha pa'na papu ti lhasclantajelhvatjulh, vooy yivaatsha tanca 

yivalha pa'na papu ca jasclantajvatjulh. 

16Apasha lhôn ca jasclantajsha'ne papu pa ujesh ti tsivo'yeshch'e jayu, lhayaash ti 

tanca ya ve'lhaajop ca jasclantajsha'ne, yampuelhjop jayu ja Tata jan tsichenshicham 

ca jasclantajelhsha'ne papu. 

17Yit'esh avenna cava Vanisesh'e anyojijatiselh: Papu ca napu'tajajop ca 

t'ônashtajeeshch'evatjulh pa'na, pa lhech lhjunash ti yijô'. 

18Pa lhech yijunash nôqueesh jatônôclhanita shta. 

19Pa lhechesh pa yit'esh ts'ivee ti niyôs: —¿Ta yie' pa Atata? Pa yicuulh ja Jesús, pa 

yit'esh: —Avaatsheelh naantôfa'clelhyish, pa tanca antôfaacshelh shta ja Tata; ca 

antôfaacyishelh lhôn, pa antôfaactajeshelh ja Tata. 

20Cavôque ya'clishay yasinôqui ja Jesús ti jôjjeclay mônlhaôcji ja vatishjanjavat, 

vatsavatch'etsham lhja vatcatinôjjop pava chiyuqu'een pesoc. Taj ti ampapu ca niteesh 

ca natcum'e ja Jesús, lhayaash ti jôjjeclay ninameyjop pa lhc'aplhu jayu. 

Yiey nan jôcji jayu, tanca amelhey jayu 

21Yit'esh shita ja Jesús ti yiyôjaa: —Jôc jayu yivaatsha, lhan'e avaatsheelh pa 

avoolhyisha'ne jayu, lhavafshelh jayu pava sasch'esha'ne afanishelh'avach. Yiey nan 

jôcji' jayu, tanca amelhey jayu avaatsheelh. 

22Pa lhechesh pa yit'esh ts'ivee japi judíos: —¿Tam'ey ti vatvômjat jayu t'e nôque, 

lhe'naa ca niteesh: Yiey nan jôcji, tanca amelhey jayu avaatsheelh? 

23Pa lhechesh pa yit'esh ja Jesús: —Avaatsheelh lhtôlhelhnee, vooy yivaatsha 

jatôôlhchishamnee; avaatsheelh natsôt'ajeshelh na cotsjaat ti avtsat'eshelh, lhan'e 

yitsha pa ninastsôt'ajesh ca yivtsat'aesh nôque cotsjaat. 

24Lhe'naa ca yit'eshelh'a ti lhavafshelh jayu pava sasch'esha'ne afanishelh'avach; 

lhayaash ca ni anu'tajeeshelhyi ti ya lhech ya Mesías, pa nôquen lhayaash lhavafshelh 

jayu pava sasch'esha'ne afanishelh'avach. 

25Pa lhechesh pa niyôsesh ts'ivee pa yit'esh: —¿A she avaatsha? Yit'esh ja Jesús ti 

yicuulh: —Apis avenna ti janfaclelh'am ti nich'a jayasinôyelh'ac'oya. 

26Jôjjeclay aclojtaj nava yeetajesh ca c'ayôjeeshelh'aan, shi' nava ca 

c'asclaneshelhsha'ne shta; taj ti uj ti yijô' na t'ônash jô lhech tsichenshicham pa nôquen 

lhayaash pa tsisha ti jayeetshem napi yie' na cotsjaat cava jape'yeesh yitsha jô lhech. 

27Taj ti nintôyc'oya ts'ivee ti yasinôquitajem ja Lhtata. 

28Nôquen lhayaash jayeetshelh'a: —Vooy pa nalhu ca antajelhchishamnee na Nivacle 

Lhô'sesh pa lhechesh pa antôfaacyishelh ti ya lhech, nintôlhyi yivaatsha cava 

jasnatesh'in; tsisha java jape'yeesh ja Tata janfacch'e yitsha. 

29Lhayaash ti yi'yijop jan tsichenshicham; ni'nasve'lhayansha'ne ja Tata, lhayaash ti 

yajatesh ti jaycumem'e nava yen. 

30Meelh ti yit'esh cavôque ja Jesús pa acloj japi yit'esh ti nincacuesh. 

Papi lhclesesh pa Dios shi' papi lhcumtesesh pa sasch'e 

31Pa lhechesh pa yit'esha ja Jesús japi judíos japi nincacuesh: —Ca aniyitajeshelhyam 

cava jayeetshelh'a, pa ayijôaelh ca qu'eyjatsjanjaseeshelh jayu; 

32lhantôfaacshelh jayu na yich'e' na yijô', pa lhech côque yijô' nanuqueeshelh jayu. 

33Pa yicuulh ts'ivee pa yit'esh: —Lhcleselhyish na apee pa Abraham, jôjjeclay tanca 

na apee ca lhcumteseelhyish papu. ¿Pa ta t'e lhayaash ti lhteesh ca nich'aaesh ca 

jatanuqueeshelhch'e jayu? 

34Pa yicuulh ja Jesús pa yit'esh: —Yijô' ti jayeetshelh'a, papu ti yie' ti yisnatesh pa 

sasch'e pa lhech papuque ti t'acumtesesh pa sasch'e. 

35Pa lhancumeet sasjop ca nivôôtsôtjatesh papi vatanavot; lhan'e jôcl'esh pa vataôs 

yajatesh ti yitsôt'ajshi papi lhnavot. 

36Pa nôque lhjunash ca nanuquetajshelh na Vataôs, pa yijô' jayu jum ti 

lhtanuqueeshelh pa sasch'e. 

37Tsitô'ya yitsha ti lhtôlhelha lhapesh ca Abraham; pa teya na ti lhentajelh ca 

asclôneelh, lhayaash ti tanca acuumjelhyijulh cava jayeetajeshelhaam. 

38Yivaatsha jasinôqui cava javanesh ja Tata; lhan'e avaatsheelh pa lhasnatshelh yitsha 

pava lhpe'yeeshelh lhapesh pa atataelh. 

39Pa yicuulh ts'ivee pa yit'esh: —¡Ja tataelh lhech pa Abraham! Taj ti yit'esh ja Jesús 

ti yicuulh: —Ca yijôa ca lhclesaelh'ash ca Abraham, pa acuumtajelh'e yitsha cava 

lhcumjatesesh lhapesh. 

40Lha'mataj ti yeetajeshelh'am cava yijô' ti tô'lha ja Dios cavan ts'eyjatsjanesh ti 

lhenelh ca asclôneelh. ¡Cavôque ni lhech lhfanishaesh pa cat'elheesh ca Abraham! 

41Avaatsheelh lhjônshelhch'e pa lhcumjayash'in papi atataclelh. Pa yit'esh ti yicuulh 

japuque: —Yivaatsheelh nivaclanelh atesha; caaj ja ve'lha tataelh, lhech pa Dios. 

42Pa yit'esh ja Jesús ti yicuulh shita: —Ca yijôa lhôn ca atataeeshelh ja Dios, pa 

atsentajelh yitsha, lhayaash ti jatô'lha ja Dios pa janamelh'ayshicham. Taj ti nintôlhyi 

ti nôque janatshi, vooy ja Dios nôque tsichenshi. 

43¿Ta t'e lhayaash ti ninatô'yelhc'oya cava yiclishay? Lhayaash ti saselhjop'am ca 

ach'anelhch'e ca yasinô. 

44Avaatsheelh atataelh ja tsich'e'; lhe'naa ti aiyelhch'een pa ti nishamitjat lhavaatsha 

yitsha. Pa tsich'e' p'alha lhapesh ti vôncaclônjanajesh'in, jô'tajesh ti cuts'aaj, lhayaash 

ti ninôvji' pa yijô'. Vooy ti tasinôytaj pa tsisha pava lhcuts'ajinôc ti yit'esh; lhayaash ti 

cuts'ajitaj jô'tajesh ti lhtata pa vatcuts'aji. 

45Lhan'e yivaatsha pa jayeetajeshelh'a na yich'e na yijô', taj ti na at'eshelh ca 

anu'jelhyi. 

46¿Ta yie' avaatsheelh papu ca nôclityam ti ve'lheesh ti jasnatesh pa sasch'e? Lhama 

ca jayeetshelh'a ca yijô', ¿ta t'e lhayaash na anu'jelhyi? 

47Papu ti tô'lha ja Dios, tach'anch'e shta cava lhasinôc ja Dios; taj ti avaatsheelh na 

atô'lhelha ja Dios, lhe'naa ti naat'eshelh ca ach'anelhch'e nava lhclishay. 

Apis ti caaj pa Cristo ti jôjjeclay ch'apaey'in pa Abraham 

48Pa lhechesh pa yit'esha japi judíos: —Tsivooyshelh'ocji ti jayeetshelh'a ti a Samaria 

avo', ti yiatshi shta pa tsich'e' lhechin ninacajôyshiyan. 

49Yicuulh ja Jesús pa yit'esh: —Ninôôvyitshi aven pa tsich'e'; pa ti jasnatesh 

jôclôjeshey ja Tata, vooy avaatsheelh lhasjuvanshelh'in. 

50Ni'vooysha'ne pa yinôclôjquiyash, taj ti caaj ja ve'lha vooysha'ne, pa lhech jayu 

lhavaatsha ca nasclanvatich'eyam jayu. 

51Yijô' ti jayeetshelh'a, papu ca nu'tajeshyi nava jayeesh, ôyjôlhôyech'esh jayu ca 

ninvana pa lhavafi. 

52Pa yicuulh japi judíos pa yit'esh: —Nôqueesh pa tsitôôyshelh'a ti yiatshi pa tsich'e'. 

Lhayaash ti vaf pa Abraham, vafsha'ne shta papi chitôyjata pava ti vaclan; pa lhan'e 

avaatsha pa lhteesh: ‘Papu ca nu'tajeshyi nava jayeesh, ôyjôlhôyech'esh jayu ca 

ninvana pa lhavafi.’ 

53¿T'ash'apee ajalh pa tataelh Abraham shi' papi chitôyjata pava ti vaclan, capuque 

lhacôm'a ti vafsha'ne? ¿She t'e papi lheclôj'avach avaatsha? 

54Yicuulh ja Jesús pa yit'esh: —Ca javooyitam lhôn pa yinôclôjquiyash, pa 

cha'lhatajeesh pa yinôclôjquiyash. Vooy ja nijutyi pa lhôclôjquiyashyish lhech ja Tata, 

lhech jô lhech lhteetajeshelha ca a Diosaelh. 

55Taj ti naantôfaacshelh avaatsheelh. Lhan'e yivaatsha pa tsitôfaclesh; ca yit'esh lhôn 

ca ninastôfa'cleesh pa yacuts'aajtaja nan ajunashelh. Taj ti uj ti tsitôfaclesh, pa c'uesha 

pa ti yit'esh lhavaatsha. 

56Ca Abraham, ca atataelh lhapesh, lhavaatsha uj ti vats'ôe ti yi'van jayu ca yinalhu; 

jech jôtaney ti yi'van, pa nôque lhjunash uj ti nishamesh jum. 

57Pa lhechesh pa yit'esh japi judíos ja Jesús: —Jôjjeclay avenna ni amjeyshi pava ca 

cincuenta ca anincôpesaesh. ¿Pa lhteesh ca avan lhôn pa Abraham? 

58Yicuulh ja Jesús pa yit'esh: —Yijô' ti jayeetshelh'a, ti p'alha ti yacaaj ti jôjjeclay 

ninam ca Abraham. 

59Lhechesh pa t'acum'e ts'ivee pava utes pa yeetajesh ca nôôtjatesh'in ja Jesús; lhan'e 

lhavaatsha pa vant'ôfichc'oya pa yuyshi lhcaavju japi judíos, ti tay'ôcji ja 

vatishjanjavat. 

San Juan 9 

Pa Jesús yovalhjat'in pa ve'lha nivacle pa tacluqu'esh tatsha ti nich'a nivat'aj 

1Meelh ti yich ja Jesús pa yi'van ja ve'lha nivacle tacluqu'esh tatsha ti nich'a nivat'aj. 

2Yit'esh japi t'eyjatsjanjas ti niyôsesh: —Vanqu'eyjatsjan, ¿ta lhayaash t'em ti 

tacluqu'esh tatsha nôque nivacle ti nich'a nivat'aj? ¿Tameneshlhavach nataney pava 

sasch'esha'ne lhfanishesh papi lhnavot, jô'tajesh nataney ca nitôôlhsha pa 

lhfanishlhavach? 

3Pa yicuulh ja Jesús pa yit'esh: —Nilhecha ca nitôôlhsha pa ca lhfanishalhavach ca 

sasch'e taj ti nilhecha shta ca nitôôlhsha pa ca lhsasach'e papi lhnavot; tacluqu'esh 

tatsha ti nich'a nivat'aj jaspa tanôôclhaniteshlhavne ja Dios nava yitô'yish. 

4Jôjjeclay caaj na nalhu ca jaycumem'e na lhcumjayash jan tsichenshicham, lhayaash 

ti nam jayu pa tulh pa tanca natcum'in papu. 

5Jôjjeclay jôv'ein na cotsjaat, pa yavatqu'isjuyajshem napi yiey na cotsjaat. 

6Tifeshch'e cavôque ti yit'esh, pa t'ach'iyshi pa cotsjaat ja Jesús, pa yit'ôlhanatshi na 

cotsjaat, pa yinem'apee java lhtôsjey ja tacluuc. 

7Pa lhechesh pa yit'esh: —Meey ca avôômcôji lha vishini, lhey Siloé. Pa yichey ja 

tacluuc pa vômcôji', meelh ti tapec pa yalhatajesh ti yivan'in. 

8Pa lhechesh pa yit'esh japi lhchifas shi' japi yi'van ti jôjjeclay tacluqu'esh: —

¿Nilhecha t'e nôcôô ana ja yi'shaneen ti t'alhaan pa ca chintisesh? 

9Caaj japi yit'esh: —Lhech nash'ey. Jap'elh yit'esh: —Nilhecha; lhjunashjulh jayu 

atesha. Taj ti yit'esh lhavaatsha: —Ya'lhech. 

10Pa lhechesh pa niyôsesh ts'ivee pa yit'esh: —¿Ta t'e lhjunash ti lhovalh'in shta? 

11Yicuulh lhavaatsha pa yit'esh: —Jô lhech nivacle, lhey lhôn Jesús, yit'ôlhanatshi ca 

cotsjaat pa yip'aclanesh'apeeyam nava yitôsjey, pa yit'esh ti niyôjiyi: ‘Meey lhja 

vishini Siloé ca avôômcôji.’ Pa jôquey, pa javôômcôji, pa yalhatajesh ti javan'in shta. 

12Pa lhechesh pa niyôsesh ts'ivee pa yit'esh: —¿Ta yie' pôque nivacle? Pa yit'esh ti 

yicuulh: —Ni'nôstô'ya. 

Papi fariseos niyôs'in pan tacluuctajesh ti yovalh'in 

13Pa lhechesh pa chiychajey t'ajuyish japi fariseos ja nivacle tacluuctajesh. 

14Yivoyjatesh ja nalhu ti chit'ichayshi ti yisnatesh ja Jesús ja cotsjaat t'ôôlhshi pa 

yivatsjanchatesh ja tacluuc, 

15Pa vapeclesha ti niyôsesh'in shta japi fariseos jô lhech nivacle pan lhjunashesh 

nôqueesh ti yovalh'in shta. Yit'esh lhavaatsha ti yicuulh: —Yip'aclanesh'apeeyam 

nava yitôsjey ca t'ôôlhshi cotsjaat, pa javôômcôôj shta, pa nôqueesh pa jovalh'in. 

16Pa lhechesh pa yit'esh jap'elh fariseos: —Jôque nivacle lhech lhfanishesh sasjop ca 

nitô'lha pa Dios, lhayaash ti ninasclaneshi ca nalhu ti chit'ichayshi. Vooy jap'elh pa 

yit'esh: —¿Ta t'e ca lhfanishtajeesh pa ve'lha sasch'e lhavo' ca nasnatesh pava 

nimatasa papu ca nitô'yish, ca lhech lhaya'sha ca sasch'e lhavoeesh? Pa nôque 

lhjunash pa vanicatsônjatshan ts'ivee, 

17Pa vapeclesha shta ti niyôsesh'in ja tacluuctajesh pa yit'esh: —¿Pa ta lhteetsha vitsha 

jô lhech nivacle navatsjanchatesh nava atôsjey? Yit'esh lhavaatsha ti yicuulh: —

Jayeetsha yitsha ti nichen pa Dios. 

18Taj ti japi judíos pa tcacujanesh ca nitacluc'aaesh pa lhech pan yovalh'in, pa jaalhpa 

tôneyjop papi lhnavot, 

19pa niyôsesh ts'ivee pa yit'esh: —¿Lhech nôque ô'selh, na lhteetshelha ti tacluqu'esh 

tatsha ti nivat'aj? ¿Ta t'e lhayaash ti yovalh'in nôqueesh? 

20Yicuulh japi lhnavot pa yit'esh: —Tsitô'yelha ti yô'selh na lhech, tsitô'yelha shta ti 

tacluqu'esh tatsha ti nich'a nivat'aj; 

21taj ti ninôstôyeshelha pan lhayaash ti yovalh'in nôqueesh, ninôstôyeshelha shta papi 

yovalhjat'in. Aniyôseshelh lhavaatsha, lhayaash ti nitaôvclaja, isjop ca nasinôquiesh 

lhavaatsha. 

22Cavôque yit'esh japi lhnavot, lhayaash ti nijovayeshlhtapee, lhayaash ti yitôôysha 

japi judíos ti apis ti vatpeyaesha'ne ti yayjat'ôcji jayu ja vatvanqu'eyjatsjanjavat papi 

ca niteetajesha ja Jesús ti Cristo. 

23Lhe'naa ti yit'esh japi lhnavot: “Aniyôseshelh lhavaatsha, lhayaash ti nitaôvclaja.” 

24Pa lhechesh pa ve'lheeshcum ti tôney ts'ivee shta ja nivacle ja tacluuctajesh pa 

yit'esha ti yiyôjaa: —At'eshelhayam pa yijô', lhayaash ti shnôv'e t'ajuyish pa Dios; 

yivaatsheelh tsitôôyshelha ti uj ti sasch'e lhavoesh jô lhech. 

25Pa lhechesh pa yicuulh lhavaatsha pa yit'esh: —Ninastôyesha ti sasch'e lhavo' t'e jô 

lhech. Ve'lha ca tsitôôysha ti yatacluqu'esh ti tsovalhjat'in nôqueesh. 

26Yachajeyc'oya shta ti niyôsesh: —¿Ta jôque lhfanish'ash lhôn? ¿Ta lhfanish'ash ti 

lhovalhesh'in shta nava atôsjey? 

27Pa yicuulh ti yit'esh: —Apis aven ti jayeetshelhaam, taj ti naat'eshelh ca 

ach'anshelhyi; ¿Lhteetshelh jô shta ca janfaclelh'am shta? ¿Lhteetshelh nataney ca 

avoelhch'esha'ne vitsha? 

28Pa lhechesh pa yitsôyeeshem'in, pa yit'esha ts'ivee —Vooy avaatsha lhavoqu'esha'ne 

na lhech, vooy yivaatsheelh javoelhch'e vitsha ca Moisés. 

29Yivaatsheelh tsitô'yelha ti tasinôyelh lhapesh pa Dios pa Moisés; jôque 

ninôstôye'lha pa tôlh'e'. 

30Pa lhechesh pa yicuulh jô lhech nivacle nich'eesh ti chiyovalhjat'in shta: —¡Naô t'e 

pa lhayaash caalhaa! Ti ninatô'yelha pa tôlhshi' lhavaatsha, ca tin'e pa 

tsivatsjanchatesh nava yitôsjey. 

31Shtantôye'lha aven ti tanca nach'aney pa Dios papi sasch'e lhavos; tsisha ti tach'aney 

japi yôclôj shi' japi t'acumem'e java tayôjijanesh. 

32Ampapu lhapesh ca chinpeya'esh ca niteetsha ca lhjunashajulh jôque ca novalhjat'in 

pa ve'lha tacluqu'esh tatsha ti nich'a nivat'aj. 

33Jôque nivacle ca nintô'lhaa lhôn pa Dios, pa tanca nitôôytajesh pa na ca navclanjat.  

34Pa lhechesh pa yit'esh ts'ivee: —Avaatsha ti uj ti lht'amcayesh ti lhanvat'ajshi pa 

sasch'e ¿lhteetajesh ca ats'eyjatsjanelh? Pa lhechesh pa yanfach'ee ts'ivee. 

Tacluqu'esh pa tasham 

35Yayaesh ja Jesús ti chiysasfachee ja tacluuc; vooy ti vacutesh pa yit'esh ti yiyôjaa: 

—¿Na acacujanesh na Dios Lhaôs? 

36Pa yit'esh ja nivacle: —Lhcaanvacle, anfacyam pa yie' pa lhech, jôcl'esh ca 

nicacujaneesh. 

37Yit'esh ja Jesús ti yicuulh: —Apis ti lhavan, ya lhech nan lhtasinôyelh'in. 

38Pa lhechesh pa t'acjatsuy'e t'ajuyish ja Jesús jô lhech nivacle, pa yit'esh: —Nic'acu 

Lhcaanvacle. 

39Pa nijooylhach'e ti yit'esh shta ja Jesús: —Janacheyshicham napi yie' na cotsjaat 

jaspa jasclanvatich'e; jaspa yovalhvatsham'in jayu japi taclujuy, pa vooy japi 

yovalhtajvatsham'in taclujuyesh jayu. 

40Meelh ti yipe'ya cavôque japi fariseos, japi lhech yiejop, pa niyôsesh ts'ivee pa 

yit'esh: —¿Tam'ey t'e ti yataclujuyelh vitsha? 

41Pa yicuulh ja Jesús pa yit'esh: —Ca ataclujuyeelh lhôn, pa tanca amenelh'avach, 

teya ti lhteetshelh ti lhovalhelhvatsham'in pa lhatmenelh'avach jayu pa chinaclôyitelh 

jayu. 

San Juan 10 

Ja chiyovalheyjop atesha pa tashinshtas lhc'ovat 

1Yit'esh ja Jesús: “Yijô', yijô', ti jayeetshelh'a, papu ca ninuytajeey na lhashi na 

tashinshtas lhc'ovat, ca vo'ya ca nivôlh'apee, pa lhech cutsjanaj, ninatcajôyshay shta. 

2Lhan'e yitsha papu ca nuytajey na lhashi na tashinshtas lhc'ovat, pa lhech jôcl'esh ti 

tashinshtas lhavoesh. 

3Pa tashinshtas lhavo' nic'at'emeyc'oya ja lhashi jaspa yitshaam ja lhc'ovat, lhan'e pava 

tashinshtas pa nichafacla pa t'ôjôj. Pa yetônjop pan lhqueyesh pava lhclôy tashinshtas 

ti yichenfach'ee. 

4Vooy ti tifach'ee lhacôm'a pava lhclôy tashinshtas, pa lhechesh pa vanôyinc'oya, 

lhan'e yitsha pava tashinshtas yijoqu'esha'ne, lhayaash ti nichafacch'e pa t'ôjôj. 

5Lhan'e papi ninantôfa'clesh tanca nivoqu'e, pa niclôtsjôtaj'in atesha, lhayaash ti 

ninanchafacch'e pa t'ôjôj papi ninantôfa'clesh. 

6Côque yit'eshajop ti yijôney ja Jesús, taj ti nintô'yishc'oya pa yichesh'e. 

Pa Jesús issha'ne tashinshtaj lhavoesh 

7Pa yachajemeyc'oya ja Jesús ti yit'esha: —Yijô' ti jayeetshelh'a: “Yivaatsha ya lhech 

ti ya lhashieshc'oya nava tashinshtas. 

8Lhacôm'a japi vatjutsayic'oyataj lhech japi lhech cutsjanjasesh, jô'tajesh ti 

vôncaclônjanjasesh; taj ti ninach'aney nava tashinshtas. 

9Ya lhech yivaatsha ya lhashieshc'oya, papu ca nuytajyiyijop, pa lhecha ca chinalhjen 

jayu. Pa lhjunashjulh jayu nava tashinshtas ti yitshaam lha lhc'ovat ti tapecfach'ee shta 

pa vooysha'ne pa lhôc pa yi'van. 

10“Lhan'e yitsha ja cutsjanaj vooy pa lhcutsjayash shi' pa lhavôncaclônjayash shi' ca 

nicavômesh; lhan'e yitsha ca janamjey ca nicaajem pa lhamônlhajayash, secl'esh ca 

na'shem pa lhamônlhajayash. 

11Ya issha'ne tashinshtaj yivoesh. Pa issha'ne tashinshtaj lhavo' ninshiyanem pa 

lhamônlhajayash ti yijutem pava lhclôy tashinshtas. 

12Lhan'e yitsha papu ti tashay'ôcji ti yiclôvalh pava tashinshtas, meelh ti yivanjulh pan 

yicôvfachi, pa vacumajc'oya pa yivô'mem pava tashinshtas, eem ti nitashinshtaj 

lhavoeesh, jô'tajesh ti nintsôt'ajesh pava tashinshtas. Lhan'e pan yicôvfachi pa vi'sesh 

ti t'ecletsham'in pa vanuesha'ne pava tashinshtas, pa yicatsônjat'in shta. 

13Vacumaj pa nivacle, lhayaash ti tsi'sha pa lhasha' ti t'acum'apee, tanca niteesh ca 

ninô'yesh pava tashinshtas. 

14-15“Lhan'e yitsha ya issha'ne tashinshtaj yivo'. Nanlhjunashyish ja Tata nitôfacyish, 

lhech yijunashesh ja Tata tsitôfaclesh, pa lhech yijunashesh shta tsitôfaclesha'ne nava 

yiclôy tashinashtas, vooy lhavaatsha nitôfacyish yitsha. Yivaatsha jajutem nava yiclôy 

tashinshtas na yimônlhajayash.  

16Caaj shta jav'elh yiclôy tashinshtas, java ninôvji' anôque lhc'ovat, taj ti jayeesh ca 

janamjatey jayu shta. Java lhech niqu'ishamyam jayu, pa jave'lhansham jayu pava 

tashinshtas, pa ve'lhaa jayu shta pa lhavoesh. 

17“Tsen ja Tata, lhayaash ti jaycufa'yesh na yimônlhajayash eem ti chinachajyam jayu 

shta. 

18Ampapu jayu ca nasjôclesh na yimônlhajayash, vooy yivaatsha ti jayeesh ti 

jaycufa'yesh. Isjopyam ca jaycufa'yesh na yimônlhajayash, isjopyam shta ca 

janachajyivne. Cavôque niyôjieshyi ja Tata ca lhech yifanishayivach. 

19Meelh ti yipe'yach'e cavôque japi judíos pa vapecleyc'oya shta ti 

nit'ônasheeshvatjulh ts'ivee. 

20Acloj japi yit'esh vitsha: —¿Naô t'e pa lhayaash ti lhanch'anjayuelha? nôque yi'shi' 

pa tsich'e', lhe'naa ca nincôjôyshiyana? 

21Vooy jap'elh yit'esh yitsha: —Ampapu ca lhech t'ônasha ca nitasinôy ca nôvji' pa 

tsich'e'. ¿Isjop ajalh ca novalhjat'in shta pa tsich'e' pa tacluuc? 

Papi judíos yicônitshi pa Jesús 

22Yiesh'e ja Jerusalén ja vatc'usiyash'in pa chit'alheyjop pa Dios ja uj vatishjanjavat ti 

clop'esh. 

23Ja Jesús t'ôtaych'e ja vatishjanjavat yiey ja lhcaavjuva'ne chitsayjatesh'e pa Salamón. 

24Pa lhechesh pa t'afayjop japuqueey judíos pa yit'esh ti yiyôjia ts'ivee: —¿Ta t'e ca 

t'elheesh ca atatfacleshelhyam nava jentajelh ca nastôye'lha? Ca yijô'taja ca a 

Cristotaja, pa anôôclhanitelhch'eyam ca anfacleelhyam. 

25Pa yicuulh ja Jesús pa yit'esh: —Apis ti janfactajelh'am taj ti lhascacu'jelh. Cava 

matas ti jasnatesh jacheneshjop ja t'unaj ja Tata, lhech cava lhech tsinôôclhanitsha 

jum; 

26taj ti avaatsheelh naat'eshelh ca anu'jelhyi, lhayaash ti na alhecheelh java yiclôy 

tashinshtas, jan yônashesh nalhch'e ti janfactajelh'am. 

27Java yiclôy tashinshtas tach'ana ca yôjôj, jô'tajesh ti tsitôfaclesha'ne vitsha, jô'tajesh 

ti tavo'yich'esha'ne. 

28Jajutey ts'ivee ca vatmônlhajayash ôyjôlhôyech, pa tan pa cat'elheesh ca chinvôôm, 

jô'tajesh ti tanca nitôlhesham yipôcôt ca nôsjôclesh papu. 

29Nijutyiy ja Tata, jan ya'shesh ti uj, pa tanca nicaaj papu ca nitôlhesham lhpôcôt ca 

nanjôclesh. 

30Yivaatsha shi' ja Tata yave'lheeshelhsham na yijunashelh. 

31Pa lhechesh pa t'acum'e japi judíos java utes pa yeetajesh ca nôôtjatesh'in. 

32Pa yit'esh ja Jesús ti yiyôjaa: —Acloj avenna cava matas lhasvaneshelh ti ts'efenesh 

ja Tata ti javclanjat; ¿Pa ta yie' pavôque lhnivalhelhyi jayu ca ats'ôôtjateshelh'in nava 

utes? 

33Yicuulh japi judíos pa yit'esh: —Tanca lhecha ca c'ôôtjatelh'apee pa is 

afanish'avach, lhayaash ti sasch'e ca lhasinôquiesh pa Dios. Lhayaash ti anvacle 

atesha, taj ti lhteesh'avne ca a Diosaesh. 

34Pa yit'esh ja Jesús ti yiyôjaa: —Vani'sesh'e cava anyôjijateselh, ti yit'esh ja Dios: 

‘Avaatsheelh a diosicleshelh.’ 

35Shtantôyesh ti sasjop ca chintanchatesh na t'ônash pava Vani'sesh'e lhapesh; Dios 

lhqueyesh dios'esh japi lhech t'acuumjulh java lhasinôc. 

36Tsivenchat ja Dios pa tsicheneyshicham na cotsjaat; ¿ta t'e lhayaash ti lhteetshelh ca 

sasach'e pa ca jayeetsha ja Dios na ti jayeesh Lhaôsyish ja Dios? 

37Ca niyisnatajeesh nava yisnatesh ja Tata, pa ya aj ca anu'jelhyi. 

38Jô'lhaa ca jasnatajesh lhama ca na at'eshelh ca ueshelhyi, vooy pava ca jasnatajesh 

pa ueshelha, jôcl'esh ca natô'yelha jum ti yi'yitshi ja Tata, pa jôvji' yitsha ja Tata.  

39Pa yeetajesh ca nôcfa' ts'ivee shta, taj ti yiclôtc'oya ja Jesús. 

40Pa lhech tôlh'e' pa yicheypacham ja tovôc pa lhech yie'in, yiey pa yiesh'e lhapesh pa 

Juan Vatnayjayash lhavo' ti vancanajayan'in. 

41Acloj japi nivacle yijôchiey, pa yit'esh ts'ivee:  —Yijô' pa Juan, ti nive'lhaach'e pa 

ca navclanjat cava nimatasa papu ca nitô'yish, taj ti lhacôm'a cava yasinôquiesh nôque 

nivacle uj ti yivooyjulh. 

42Pa acloj japi yuesha japi lhech yie'. 

San Juan 11 

Ti vaf pa Lázaro 

1Ve'lha ja nivacle, lhey Lázaro aôytej'in lhavaatsha, yiey ja yitsaat lhey Betania, 

lhavtsat'esh lhja María shi' lhja lhch'injô Marta. 

2Lhech lhjô lhech María yip'aclaneshemch'e ja Lhcaanvacle java lhafoc ca lhshachivo 

acôjji, jô'tajesh ti yiclôjôjinatesha'ne java lhayees. Lhech lhjôqueey lhch'injô ja Lázaro 

jan aôytej'in. 

3Lhech t'aplhuqu'e ti vancachenjaney japi lhch'injavot ja Jesús, nôque yit'esh ts'ivee: , 

—Lhcaanvacle, aôytej'in na ac'utsfa. 

4Meelh ti yipe'yach'e cavôque ja Jesús, pa yit'esh: —Côque lhayyasha tanca nivôômji 

jayu pa lhavafi, jô'lhaa ti t'ajuya jayu ti chinôclitesh ja lhasnôycheyash ja Dios, shi 

shta ja lhasnôycheyash na Lhaôs ja Dios. 

5Ja Jesús yen jum lhja Marta shi' lhja lhchita' shi' ja Lázaro; 

6meelh ti yaya'tajesh ja Jesús ti tayyashay ja Lázaro, taj ti ninôquey tatsha, napu' java 

nalhus ti mônlhee jan yie' 

7Vooy ti nôjeshch'e cava nalhus, pa yit'esh ti yiyôjaa japi t'eyjatsjanjas: —Shtajuyey 

cum ja Judea. 

8Pa yit'esh japi t'eyjatsjanjas ti yicuulh: —Vanqu'eyjatsjan, nichinach'e ca'na ti 

yeetajesh ca nôôtjatesh'in java utes japi judíos, ¿pa nôqueesh lhteesh ca meey shta? 

9Pa yit'esha ja Jesús ti yicuulh: —¿Niyijô'a t'e pa nalhu ti doce horas? Eem ti 

nint'eclet'a pa'na papu ti t'ôtaayshi na nalhu, lhayaash ti yi'van na lhqu'isjuyaj 

nash'apee na cotsjaat; 

10lhan'e yitsha papu ti t'ôtaayshi pa tulh, t'ecletsham'in pa'na, eem ti ampa 

lhqu'isjuyaja. 

11Pa yit'esh ti tasinôyc'oya ja Jesús: —Ja catsic'utsfa Lázaro yimô' nôqueesh; taj ti 

jôquey jayu ca janjat'ôtsjan. 

12Pa lhechesh pa yit'esh japi t'eyjatsjanjas: —Lhcaanvacle, vatsjan jayu t'e shta jô 

lhech, lhayaash ti yimô'. 

13Ca tin'e ja Jesús yasinôqui pa lhavafi ja Lázaro, lhan'e japi t'eyjatsjanjas 

yilheclôjtajesh ca nasinôquiem pa ca lhanjôtia. 

14Pa lhechesh pa yinôôclhanitemch'e ja Jesús japi t'eyjatsjanjas pa yit'esh: —Apis ti 

vaf ca Lázaro. 

15Ts'ishamshelh'a ti nilhech yie', lhayaash ti nôque lhjunash tajulhelhey'am, jaspa 

tanca ascacu'jelh jayu. Taj ti shnôquey ca shtavanelh. 

16Pa lhechesh pa yit'esh ja Tomás, chiyit'eshaan shta Napu'ji, lhech jôqueey yit'esh 

jap'elh lhneyjatsjanjafas: —Shtavoelhch'e yitsha na Vanqu'eyjatsjan, jôcl'esh ca 

shtavafelhsha'nevatjuulh. 

Pa Jesús vatneetshamjayashesh pa vatmônlhajayashesh shta 

17Meelh ti yamey ja Jesús ja yitsaat, lhech t'aplhuqu'e' ti yichatjulhch'e pava nalhus pa 

Lázaro ti vaf. 

18Shalhee'ma ja Betania ja Jerusalén, napu'ji yeclô' nôquee pa lhch'alhu'esh. 

19Acloj japi judíos yichey lhja Marta shi' lhja María jaspa nishamitjatey, lhayaash ti 

yitacshinch'e pa lhchecla' ti vaf. 

20Meelh ti tpeeycheyesh lhja Marta ti shalhajulh ja Jesús, pa yichjuulh; vooy lhja 

María pa mônlheey ja lhajpôyich. 

21Lhja Marta yit'esh ja Jesús: —Lhcaanvacle, lhan'e ca ve'nee, pa tanca nivaftaj ca 

checla'. 

22Taj ti tsitô'yish'a ti nijut'ay lhacôm'a pa Dios pa ca lhjunashtaja pa ca aalhtajeshey. 

23Yit'esha ja Jesús: —Ja achecla' vapecleyc'oya jayu shta ca mônlhaa. 

24Yicuulh lhja Marta pa yit'esh: —Jech, tsitô'ya ti vapecleyc'oya jayu shta ca mônlhaa 

pa cat'eelhtajeesh ca netajchishamch'e capi vafsha'ne, ca nôjtajeshch'e na nalhu. 

25Pa yit'esh ja Jesús: —Ya lhech, tôlhyi' pa vatneetshamjayash shi' pa 

vatmônlhajayash. Papu ca ninascacu'taja lha'ma ca nivaf lhôn, mônlha jayu shta; 

26lhacôm'a papi caajem pa lhamônlhajayash shi' ca ninatcacujantajayish, papi lhech 

tanca nivaf jayu pa cat'elheesh. ¿Naascacuesh cavôque?  

27Yicuulh lhavaatsha pa yit'esh: —Jech, Lhcaanvacle, niyicacujan'ash ti alhech a 

Cristo, Lhôs'ash pa Dios, na chiyit'esha ti nameyshicham na cotsjaat. 

Pa Jesús yiesh'elhavooj pa Lázaro lhanvalheech ti yip'in 

28Meelh ti tifeshch'e cavôque ti yit'esh, pa yichey lhja Marta lhja lhch'injô María, pa 

yiyôjaa ts'am pa yit'esh: —Natshina na Vanqu'eyjatsjan pa tayôjijan'ash ca meey lhôn. 

29Meelh ti yipe'yach'e cavôque lhja María pa netshaam tatsha pa yifaclitey ja Jesús. 

30Ja Jesús jôjjeclay ninamjam ja yitsaat; jôjjeclay mônlhee pan vatcutesh'e lhja Marta. 

31Meelh ti chiyivan lhja María ti netshaam pa yifaclit, pa netshamch'e yitsha japi 

judíos, japi yi'tajeshjop ca nishamitjat, lhech japuqueey yijuyjateshch'e shta, lhayaash 

ti yilheclôjtajesh ca nôquey ja lhanvalheech ja lhchecla' ca lhech nôvesh'e ca nap'in. 

32Meelh ti yamey lhja María ja Jesús, pa t'acjatsuy'e t'ajuyish pa yit'esh: —

Lhcaanvacle, ca nôque amônlhaae ca'na, tanca lhayaashtaja ca nivaf ca checla'. 

33Meelh ti yi'van ja Jesús ti yip'in lhavaatsha, shi' japi judíos tanaôychitajelh, pa 

yalhatajesh ti yitacshin'in yitsha 

34pa niyôsesh: ¿Ta chitish'ec'oya côque? Pa yit'esh ts'ivee: —Lhcaanvacle, anachey ca 

aclôvalh. 

35Yip'in ja Jesús. 

36Pa yit'esh japi judíos: —A'va, nôôclha ti yen t'e lhapesh jumje. 

37Caaj jap'elh yit'eshvatsham'in: —Nôque ana yovalhjat'in lhapesh ja tacluuc, 

¿sasemjop t'e pa ca lhfanisheesh ca ya aj ca nivaf ca Lázaro? 

Pa lhneetshamhayash pa Lázaro 

38Yachajeyc'oya shta ja Jesús ti yitacshin'in, pa tac'uya ja nivalhech. Pa camamqu'e 

tatsha lhapesh, jôlhaa lhja utej ti chip'oojey ja lhashiesh. 

39Pa yit'esh ja Jesús: —Ayjatelh'e lha utej. Yit'esh lhja Marta, lhja lhch'injolhtapee ca 

vaf: —Lhcaanvacle, nôqueesh pa yiclat, lhayaash ti palha yitshatjulh java lhnalhusch'e 

ti vaf. 

40Taj ti yit'esh ja Jesús: —¿Apis aven na jayeesh'a ca niascacu'taja pa avan jayu ja 

lhôclôjqueyash ja Dios? 

41Pa lhechesh pa chiyayjat'e lhja utej chip'otajesheyshi can vaf. Pa yovalheshchisham 

ja Jesús java lhtôsjey pa yit'esh: —Tata, jajut'ay na yishamiash lhayaash ti 

lhach'anyiy. 

42Tsitô'ya ti yajatesh ti lhach'anyiy, taj ti lhech lhayônashem napuque yi'nee, jaspa 

tanca natcacujanesh jayu ti lhaschenshicham. 

43Vooy ti tifeshch'e cavôque, pa yit'esh ti yisitsenesh: —¡Lázaro, anachfach'ee! 

44Pa nachfach'ee jan vaftaj, chiyclôpjalheshch'e java t'itjuy shi' java lhafoc ja 

sivôclôclhayeech, shi' ja lhshatech chiyclôpjalheshch'e ja vatac'ôcle. Tayôjijanesh ja 

Jesús pa yit'esh: —Anuqueeshelhch'e nava chiyclôpjalheshch'e pa an'ateelh ca nôc. 

Chiyasinôqui vatam pa Jesús ca chinôcfa' 
(Mt 26.1-5; Mr 14.1-2; Lc 22.1-2) 

45Lhech cavôque tôlh'ejop ti acloj japi judíos ninatcacujanesh ja Jesús, japi 

tanaôycheelh lhja María ti yivanesh ts'ivee pa lhfanishesh ja Jesús. 

46Caaj jap'elh yichey japi fariseos pa nifaclemch'e ja lhfanishlhavach ja Jesús. 

47Pa lhechesh pa tayvane japi fariseos shi' japi lhanvaclesesh japi vatcasinôc shi' 

jap'elh lhcaanvacles pa yit'esh ts'ivee: —¿Ta casfanishcatsivach jayu? Jôque nivacle 

acloj nôqueesh nava yivclanjat nava nimatasa papu ca nitô'yish. 

48Ca shtan'atetajesh nôque lhfanishlhavach, pa nôja jayu lhacôm'a ca nincacuaesh, pa 

niyetsesjooy jayu japi Roma lhavos pa shintifch'een jayu lhacôm'a, shi' na uj 

vatishjanjavat yivômjat jayu. 

49Ve'lha ja lhcaanvacle yicshenshi, lhey Caifas, jô lhech lhanvacleesh japi vatcasinôc 

jô lhech yincôôp, lhech jôqueey yit'esh: —Avaatsheelh ampa ca natô'yelha. 

50Aychavalhcaelhey ajaalh yitsha, tajulhtajeyjoom ca ve'lha ja nivacle ca nivafem 

napi catsichifas, ojeytajesh ca caslhecha ca shtanôjqu'een. 

51Taj nilhecha ja Caifas ca nitô'lha ca lhaychavalhjayasha côque ti yit'esh, taj ti 

lhayaash ti lhanvacleesh japi vatcasinôc ti lhech t'aplhuqu'e, lhech lhavaatsha pa Dios 

tô'lha ti nifaclem ti chiyclôneem jayu ja Jesús japi lhchifas judíos. 

52Taj ti nive'lhaaeshey japi judíos shi' shita ti jaspa nayjatva'ne lhacôm'a japi lhclesesh 

pa Dios papi vacôtsônvatc'oya. 

53Lhech t'aplhuqu'e ti yivo'yeshvatjulh ts'ivee japi lhcaanvacles ja Jesús ca niclôn. 

54Lhech t'aplhuqu'e ti nintônôclitem t'ôyish'e ja Jesús japi judíos, pa tay'e ja cotsjaat 

Judea pa yichey ja yitsaat lhey Efraín yiey ja tavayjulh jan nintôlh'e pa'na. Lhech 

mônlheelh'e japi t'eyjatsjanjas. 

55Lha pa shalhac'oya ca lhc'usiyash'in japi judíos ca lhanquey Pascua, acloj japi 

nivacle tôlhey ts'ivee java yitsates tatômjalhey'in ja Jerusalén, jaspa yijutsjat ti 

vat'isinatc'oya pa Dios ti yujeey pa Pascua. 

56Vooysha'ne ts'ivee ja Jesús, meelh ti yiôcji ts'ivee ja vatishjanjavat pa taniyôseshch'e 

ti yit'esh: —¿Ta t'e lhteetshelh yitsha? ¿Tan t'e ca nachey na vatc'usiyash'in jô lhech? 

57Tayôjijanesh japi fariseos shi' japi lhanvaclesesh japi vatcasinôc ca nayjateshey 

tatsha papu ca nivantaj lhôn ja Jesús, jaspa nic'ôôjlhanit ca nôcfa' ts'ivee. 

Lhpa ve'lha nivacche ti p'aclanshi pa Jesús pa vatshachivo 
(Mt 26.6-13; Mr 14.3-9) 

San Juan 12 

1Ve'lhayama java nalhus tavaya ja Pascua, ti yichey ja Jesús ja Betania, yiey jan yie' 

ja lhajpôyich ja Lázaro, jan yinenjatchisham ti vaftaj. 

2Lhech'e ti yisnatshem ts'ivee ca is lhôc ja Jesús; lhja Marta lhavoqueesh ja 

vatsaccunjavat, vooy ja Lázaro ve'lha yielh'e ja Jesús ti tsaccunelh. 

3Pa lhechesh pa nicha'jesh yitsha lhja María ja medio litro vatshachivo tô'lha pa nardo, 

pa lhech uj ti t'un'e', pa yôtsiyapee java lhafoc ja Jesús, pa yiclajôjinatesh java lhayees. 

Tif ja lhajpôyich ti nifuj'ôcji. 

4Pa lhechesh pa yit'esh ja Judas Iscariote, lhaôs ja Simón, jô lhech tô'lha japi Jesús 

t'eyjatsjanjas, jô lhech vanqu'eeyjatesh ja Jesús jaelh nalhu, yit'esh jôqueey: 

5—Tajulhtajey ca chincasha'yesh jô na vatshachivo ca nuy'ôcji pava trescientos 

tinshanjay (denarios), pa lhetaja ca chinjutey papi ts'aclaaysha'ne. 

6Ja Judas yit'esh atesha cavôque taj ti tanca natcavts'aclayesh papi ts'aclaaysha'ne, 

cutsjanaj lhavaatsha, lhayaash ti tacutesh'in pava pesoc pava 

chiyclôvalhchiyintajesh'in. 

7Pa lhechesh pa yit'esh ja Jesús: —An'ateeshelh; lhayaash ti apis ti yisclsanjop ca 

chinasp'otaj'e. 

8Vooy japi ts'aclaaysha'ne yajatesh'in ca nôvelh'ajop'in, vooy yivaatsha tanca 

yajateesh ca yielh'ajop'in. 

Chitafjunc'oya pa Lázaro ca chinclôn 

9Acloj japi judíos yayaesh ti yie' ja Jesús ja Betania, pa lhech t'ajuyshiin, taj nive'lhaa 

ja Jesús ca nanvanchatsuesh ts'ivee shi' shita ja Lázaro yen shta ca nivan, jan 

yinenjatchisham ja Jesús. 

10Taj ti apis ti vatpeya'esha'ne japi lhanvaclesesh japi vatcasinôc ca niclôn ts'ivee shta 

ja Lázaro, 

11tôlh'ejop japi acloj judíos tanu'tajc'oya ti nincacuesh ts'ivee nôqueesh ja Jesús. 

Pa Jesús yitshaam pa yitsaat Jerusalén 

12Acloj japi nivacle yichey ja vatc'usinatesh'in lhey Pascua yiesh'e ja Jerusalén; vooy 

ti nalhu chiyaya'esh ja Jesús ti yamjam ja Jerusalén. 

13Pa lhechesh pa yit'ovosch'e pava ftsuuc lhsashay pa yichjuulh ts'ivee ja Jesús, pa 

tôneshvatsham'in ts'ivee pa yit'esh: —¡Tanshamiiy pa Dios! ¡Chiy'isiyan nan 

nameshjooy pa lhey pa Lhcaanvacle! ¡Chiy'isiyan na Lhanvacle napi Israel lhavos! 

14Pa yivanesh ja Jesús ja cuvôyutaj ti yi'apee, jan t'ônashesh ca Vani'sesh'e: 

15“Ya aj ca anjovay'in na yitsaat Sión; ovalhjulh nôquejulh Anvacle, yi'apee na 

cuvôyutaj.” 

16Vooy ti nich'a nintôyc'oya japi t'eyjatsjanjas cavôque matas; taj ti vooy ti chiyôclôj 

ja Jesús, pa yalhatajesh ti yaychavalhch'e, lhayaash ti apis ti vaniisshem'e cavôque 

lhacôm'a, ti yijô' t'emma t'ôyiy ti vaclan cavôque lhacôm'a. 

17Chayeshch'e japi nivacle ja Jesús ti tôneyshi ja Lázaro ti yich'e' ja nivalhech ti 

yinenjatchishamshi papi vafsha'ne. 

18Lhe'naa ti yichjuulh japi nivacle ca nivan ja Jesús, lhayaash ti tpeeycheyesh jan 

yivclanjat pa nimatasa papu ca nitô'yish. 

19Pa yit'eshvatsham'in japi fariseos: Lhavanelh nôqueesh ti tanca acôôjelh'e. A'va, 

lhacôm'a napi nivacle voqu'evatich'e. 

Vooysha'ne papi griegos pa Jesús 

20Yicshenshi japi napu' griegos japi nivacle tishjaney ja Jerusalén. 

21Japi lhech yichey ja Felipe, ja Betsaida lhavo', yie' ja Galilea, t'aalhsha ts'ivee pa 

yit'esh: —Lhcaanvacle, uj ti jayeetajeshelh ca javanelh pa Jesús. 

22Pa yich ja Felipe pa nifaclem ja Andrés; pa lhechesh pa yichelhey ja Jesús pa 

nifaclemch'e. 

23Pa lhechesh pa yit'esh ja Jesús: —Lhapa yameyjop na t'aplhu' ti chiyôclôj na 

Nivacle Lhô'sesh. 



1927 

 

 
Nivacle Bible  

© 1994,  Sociedades Bíblicas Unidas. 
 

 
 

 

24Yijô' ti jayeetshelhaam, ca nichincôvjiyantaja lhpa trigo lhtôsej pa vaf jayu, pa tanca 

ve'lhaa lhpa ca lhaa; taj ti ca chincôvjiyantaj pa lhecheesh pa nitô'lha pa vatcavcalhech 

lhpa ve'lha lhtôsej. 

25Papu ca nentaj pa lhamônlhajayash pa yac'oyesh jayu. Lhan'e yitsha papi yapun pa 

lhamônlhajayash yiey na cotsjaat, pa chiyisclaneemsha'ne pa lhamônlhajayash 

ôyjôlhôyech. 

26Ca nicaajtaj papu ca niteetajesh ca natcuumtajyam'in pan tatvoyich'esha'ne; pa ca 

jaôvtaj'e yivaatsha, lhech yie'jop jayu vitsha papi yit'esh ti t'acuumyam'in. Ca nicaajtaj 

papu ca natcuumtajyam'in, pa lhecha pa nôclôj jayu ja Tata. , 

Pa Jesús nifac pa lhavafi 

27“¡Nôqueesh uj ti nic'usiyam'in! ¿pa t'e ca jayeesh? ¿Jayeesh jayu t'e: ‘Tata, 

ats'ilhjenesh navôque yinfanash jayu nôqueesh? ¡Lhechin janachey cavôque! 

28Ta, atônôclôjesh ca ey. Pa lhechesh pa chiypeya' pa vat'ôjôj tôlhshaam na vôôs ti 

yit'esh: —“Apis ti jatônôclôj, taj ti jatônôclôj jayu shita.” 

29Japi nivacle, japi lhech yie'jop ti tach'ana, lhech japuque yit'esh ca cuucte'na, vooy 

jap'elh yit'esh: —Tasinôyshicham pa ángel. 

30Pa lhechesh pa yit'esh ja Jesús: —Côque vat'ôjôj niyalhecha ca navclanyam, vooy 

avaatsheelh vaclanelh'am. 

31Nôqueesh chiyisclanvatich'e jayu napi yie' na cotsjaat, jô'tajesh ti chiysasfach'ee 

jayu shta nôqueesh na tsich'e' nan lhcaanvacletajesh nôque cotsjaat. 

32Vooy ca chintsantajchisham, pa jajutyivne jayu lhacôm'a japi tsitsôt'ajesh. 

33Cavôque yit'esha ti tatfaclesh ti vafeshchisham jayu lhpa cruz. 

34Yicuulh japi nivacle pa yit'esh: —Yit'esh yitsha java yiqu'isjayanjaselh java yi'shi' 

java yinyôjijateselh ti tan lhôn ca nitay pa cat'elheesh pa Cristo. ¿Pa ta t'e lhayaash ti 

lhteesh ca chineshchisham jayu pa Nivacle Lhô'sesh? ¿She t'e pa Nivacle Lhô'sesh?  

35Pa lhechesh pa yit'esh ja Jesús: —Jôjjeclay yielh'atshi muc na vatqu'isjuyaj. 

Otaayshelhsha'ne neshiy, lhayaash ti vec'aj ti caaj na catisitaj, jaspa tanca 

natôyiyjatelh jayu pa vatqu'isjuyaj; lhayaash papu t'ôtaayshi pa tulh nintô'ya pa ti 

nash'e. 

36Ya aj ca acacujanshelh nôque vatqu'isjuyaj, lhayaash ti jôjjeclay yielh'ajop, jaspa 

lhclesaelh'ash jayu na vatqu'isjuyaj. Vooy ti tifeshch'e ja Jesús cavôque ti yit'esh, pa 

yich pa vant'ôfichc'oya. 

Pan lhayaash ti tcacujanesh papi judíos pa Jesús 

37Ca tin'e pa aclojtaj clee cava yivclanjatem ja Jesús cava nimatasa papu ca nitô'yish, 

taj ti ninyôytanesh ti yicacu ts'ivee; 

38cavôque yôfisch'e, lhayaash ti apis ti t'ônashem pa chiytôyjata pava ti vaclan, lhey 

Isaías, ti yit'esh ti yi'sesh'e: “Caanvacle, ¿she papi yuesha cava yiclishay? ¿She papi 

nôclitem pa Lhcaanvacle pa t'unaj?” 

39Lhe'naa ca saseemjop ca nit'ujansha'ne, lhayaash ti apis ti yi'sesh'e lhapesh shta ja 

Isaías:  

40“Yitaclujuyansha'ne pa Dios, yit'uniyanemsha'ne shta pava lhcachic, jaspa tanca 

novalhesh'in pava lhtôsjey, jô'tajesh ti tanca nitôyc'oya pava lhcachic, pa tanca 

nitatvaych'aclaja pa isch'e ca yivatsjanchat ts'ivee. 

41Pa Isaías jaspa lhech t'ônash ti yi'van pa lhasnôycheyash ja Jesús, pa lhe'naa ca 

nitatômjalhesh ti yasinôqui.  

42Ca tin'e pa aclojtaj japi judíos nincacutaj ja Jesús, shi' japi lhcaanvaclesesh, taj ti 

tatfunesh ts'ivee ca chintôyesha lhayaash ti nijovayeshem japi fariseos ca nitôôysha, 

eem ti nayjataj'ôcji ja vatvanqu'eyjatsjanjavat. 

43Lhayaash ti ya'shesh'apee ti yen ca nôclôj papi nivacle, ninteesh ca lhechiyan pa 

Dios ca nenesh ca nôclôj jayu. 

Cava lhasinôc pa Jesús yivalha jayu papi nivacle 

44Yisitsenesh ja Jesús ti yit'esh: “Papu ca niteetajesh ca ninu'tajesh'yi, taj ti tanca ya 

ve'lhaa yivaatsha shi' jayu shta ja Tata jan tsichenshicham. 

45Papi tsivan yi'van jayu shta jan tsichenshicham. 

46Yivaatsha ya vatqu'isjuyajeshjop na cotsjaat ti janameyshicham, jôcl'esh ca ya aj ca 

nit'ôtayshi pa tulhitaj papu ca nu'tajesh'yi. 

47Taj ti ca nicaajtaj papu ca nipe'yataj cava yasinôc ca ninteetajeesh ca nanlhatshi, taj 

ti tanca yalhecha yivaatsha jayu ca yivalha. Lhayaash ti nilhecha ca 

nachesheyshicham na cotsjaat ca yivalhjan'in. Am, janachey jô ca c'alhjen napi 

nivacle yie' na cotsjaat. 

48Papu ca nitsapuntaj, shi' ca ninu'tajaesha cava yasinôc, pa lhech p'alha ti caajem 

papi yivalha jayu, lhech cava yiclishay cava jayeesh'in yivalha jayu p'alha ca 

nôjtajeshch'e na nalhu. 

49Lhayaash ti ni'yalhecha ca nitôlh'yi ca yasinôcla. Am, vooy ja Tata jan 

tsichenshicham, lhech jô lhech niyôjeesh'yi nava jayeesh'in. 

50Jô'tajesh ti tsitô'ya jum shta cava lhayôjijates ja Tata t'ajuya ja vatmônlhajayash 

ôyjôlhôyech. Jô'tajesh nôqueesh nava jayeesh'in, jayeesh nan t'ônashyam ja Tata. 

San Juan 13 

Pa Jesús yicleesha'ne pava lhafoc papi t'eyjatsjanjas 

1Lhapa ve'lha ja nalhu tavaya ca vatc'usiyash'in pa Pascua. Lhechesh ti p'alha ti 

yitô'ya ja Jesús ti yameyjop pa lhc'aplhuesh jayu ca nivô'mesh na cotsjaat pa 

napecleychisham jayu pa Lhtata; taj ti yajatesh ti yen papi yitsôt'ajesh yie' na cotsjaat, 

pa vooy nôqueesh pa ya'shesh ti nôclitem ti yensha'ne jum. 

2-4Meelh ti tsaccunch'e pa p'alha ti yanshi' lhcachi' pa tsich'e' ja Judas Iscariote, lhaôs 

pa Simón, pa ca lhfanishaesh ca nivanqu'eyjatajesh ja Jesús. Ja Jesús p'alha ti yitô'ya ti 

yijutey lhacôm'a nava matas pa Lhtata, jô'tajesh ti yitô'ya shta ti tô'lha lhavaatsha pa 

Dios. Pa yitô'ya shta ti vapecleychisham jayu pa Dios. Lhapa tsaccunch'e ti netshaam 

ja Jesús pa tatclaneshi lhja t'uyjatshiy pa vooy pa vatvôômcôjavo pa vanôôcfeesh. 

5Pa lhechesh pa t'acuumjey pa yinôôt pa yôtsiysham pa lhech yie' vatvôômcôjatshiy 

pa yicleshemsha'ne java lhafoc japi t'eyjatsjanjas, vooy jan vanôôcfeesh 

vatvôômcôjavo yiclajôjinatesha'ne java lhafoc. 

6Meelh ti yamja ja Pedro ti yeetajesh ca nicleesha'ne java lhafoc, pa yit'esh ja Pedro: 

—Lhcaanvacle, ¿lhcleesha'neyam jayu t'em nava yifoc? 

7Yicuulh ja Jesús pa yit'esh: —Nava yifanishesh tanca natôyc'oya nôqueesh, taj ti 

vooy peelh nalhu natôyc'oya jayu vitsha. 

8Taj ti yit'esh ja Pedro ti yicuulh: —Tanca aclesha'neyam pa cat'elheesh nava yifoc. 

Yicuulh ja Jesús pa yit'esh: —Ca niycleeshtajasha'ne, pa tanca isa'jop jayu ca vi'yijop. 

9Pa lhechesh pa yit'esh ja Simón Pedro: —Ya taney Lhcaanvacle, ya aj ca ve'lhaa ca 

acleesha'ne nava yifoc acleesha'ne shta nava yipôcôtôy shi' na yishatech. 

10Taj ti yit'esh ja Jesús ti yicuulh: —Papu ti apis ti vanay nisuyeeshi ca vôômcô 

t'ôyish'e, ve'lheey jayalha pava lhafoc ca nicleesha'ne, lhayaash ti apis ti is lhavaatsha. 

Avaatsheelh apis ti aisiselh, taj ti naalhacôm'aaelh. 

11Yit'esh: “Naalhacôm'aaelh ca aisisaelh”, lhayaash ti yitô'ya papi yie' papi 

vanqu'eeyjatesh jayu. 

12Vooy ti yivaclhitesh ti yicleesha'ne java lhafoc, pa vapecch'e shita ja Jesús lhja 

t'uyjatshiy, pa yi'sha'nejop shta ja vatsaccunjavat, pa yit'esh: —¿Natô'yelhc'oya 

cavôque yifanisheshelh'am na? 

13Avaatsheelh lhteetshelh'yi Vanqu'eyjatsjan, Lhcaanvacle shita, navooyshelh'ôcji, 

lhayaash ti lhech yijunash. 

14Lha'ma yivaatsha, Javanqu'eyjatsjan ya Lhcaanvacletajesh shta, taj ti niyôytanesh ti 

jacleshelhsha'ne'am nava afoclelh, pa nôquen lhayaash lhtanyôjijayeshelh vitsha ca 

acleshelhsha'nevatam nava afoclelh. 

15Lhayaash ti lhech jôquesh'e jajutsaeshelh'ac'oya, secl'esh ca anjônshelhyich'e 

yifanishelh'ash. 

16Yijô' ti jayeetshelh'a, nive'lhaa pa vatcavo ca nash'apee pa lhanvacle, nive'lhaa shta 

pa vatcachenach ca nash'apee papin yichen., 

17Ca natôôytajelhc'oya cavôque, ca ajôntajeshelhch'e, pa uj ti c'uselh'am'in jayu. 

18“Tanca alhacôm'aaelh ca c'asinôquielh; lhayaash ti tsitô'ya japi javooyshiyitam. Taj 

ti nôque lhjunash jaspa yôfisch'e cava Vani'sesh'e ti yit'esh: ‘Jô lhech jaytsaccunelh, 

vanequetsenyijulh ti tanjuyijulh.’19Nôqueesh jatatômjalheshelh'a ti janfaclelh'am 

tatsha, jôcl'esh ca meelh ca navclantaj, pa jaspa tanca ascacu'jelh ti ya lhech yivaatsha. 

20Yijô' ti jayeetshelh'a papu ca natcuumtajulhyam papu ca janchentaj, lhech jayu pa 

natcuumyijulh yitsha; vooy papi t'acuumyijulh, t'acuumjulh shta jan tsichenshicham., 

Pa Jesús nifac pa Judas ti vanqu'eeyjatesh jayu 

21Meelh ti tifeshch'e cavôque pa yit'esh ja Jesús, pa yalhatajesh ti yitacshin'in, pa 

yit'esh ti yinôôclhanita: —Yijô' ti jayeetshelh'a, ve'lha jayu na tôlhelh'atsham 

vanqu'eeyjatyish jayu. 

22Lhechesh pa vanovalh ts'ivee japi t'eyjatsjanjas, yistan'in ts'ivee pa yie' papu ca 

nitasinô'yesh. 

23Ve'lha ja t'eyjatsjanach, jô lhech ya'shesh ti yen ja Jesús, tavayelhvatjulh ti 

tsaccunch'e ts'ivee. 

24Pa lhech pôque t'acutsha ja Simón Pedro ti niyôsesh pan yie' papi yasinôqui ti lhech 

lhfanishlhavach jayu. 

25Pa lhechesh pa t'a'vuya jôqueey ja Jesús, pa yit'esh ti niyôsesh: —Lhcaanvacle, ¿she 

papuque lhech lhfanishlhavach jayu? 

26Pa yicuulh ja Jesús pa yit'esh: —Javayit cum lha yucuve, papu ca jajutajey jayu 

vinsha, pa lhecha jayu lhavaatsha. Pa lhechesh pa yivayit lhja yucuve pa yijutey ja 

Judas Iscariote, ja lhaôs pa Simón. 

27Meelh ti t'acuumjulh ja Judas lhja yucuve, pa tatshaesh ti yitshaam pa tsich'e'. Pa 

lhechesh pa yit'esha ja Jesús ti yiyôjaa: —Asnatesh clap nôqueesh pan lhancumjayue. 

28Taj ti ampapu ca nitôyc'oya cavôque japin t'ajôôj japi yie' ja vatsaccunjavat pa 

yichesh'e ja Jesús ti lhech yit'esh. 

29Lhayaash ti yitôôysha ti peso lhavoesh lhavaatsha, pa nôquen lhayaash 

yilheclôjtajesh jap'elhcha ca niyôjiesha ja Jesús ca natcasha'yey pa ca natjuya ja 

vatc'usiyash'in, ja't'ajesha ca nitisesh papi ts'aclaaysha'ne. 

30Pa nôque lhjunash pa tuj ja Judas lhja yucuve pa yichfach'ee. Lha pa tulh'in. 

Pa nich'a vatyôjijat 

31Meelh ti yichfach'ee ja Judas, pa yit'esha ja Jesús: —Nôqueesh chinôclit na 

lhnôclôjqueyash na Nivacle Lhô'sesh, vooy ja lhnôclôjqueyash ja Dios pa nôclit vitsha 

na lhech. 

32Ca ninôclitaj na Nivacle Lhô'sesh na lhnôclôjqueyash ja Dios, pa ninôclitesh jayu 

vitsha ja Dios ja lhôclôjqueyashesh na Lhaôs, taj ti tanca clet'ac'oya. 

33Napi yicles, tanca cajuach'e ca yamônlhaaelh'ajop'in jayu. Lhavoelh'yisha'ne jayu, 

jan yônashem japi judíos lhech yônashelh'am jayu nôqueesh: Tanca amelhey jayu nan 

jayjuyshi jayu. 

34Jajutelh'ay jayu nôqueesh na nich'a yiyôjijatelh'am: Anenelh lhacôm'a. Nan 

yijunashelh'ash uj ti qu'enelhsha'ne, lhech ajunasheelhvach jayu ca anenelhsha'ne. 

35Ca anentajelhsha'ne pa yitô'ya jayu lhacôm'a napi yie' na cotsjaat ti 

qu'eyjatsjanjaselh. , 

Pa Jesús nifac pa Pedro ti vantanesh jayu 

36Ja Simón Pedro niyôsesh ja Jesús ti yit'esh: —Lhcaanvacle: ¿ta lhatjuyshi jayu? Pa 

yicuulh ja Jesús pa yit'esh: —Yiey na jôcji jayu, sasjop ca antatvoyich'e nôqueesh, taj 

ti ats'ôfislha paelh nalhu. 

37Pa lhechesh pa yit'esh ja Pedro: —Lhcaanvacle, ¿ta t'e lhayaash ti sasjop ca 

javoach'e nôqueesh? Tajulheyyam ca jajut'ay na yimônlhajayash. 

38Pa yicuulh ja Jesús pa yit'esh: —¿Yijô'taja t'e ca nitajulhey'am ca anjutyiy pa 

amônlhajayash? Yijô' ti jayeesh'a ti jôjjjeclay tanca nit'eyshey pa votôjôj, ca p'alhaa ca 

pu'janaaesh ca avantanyish. 

San Juan 14 

Pa Jesús nôyisheshjop pa Lhtata 

1“Ya aj ca anjova'yelh'atshi. Acafiyanelhey ja Dios pa ascafiyanelh shta. 

2Yiey ja lhajpôyich ja Tata aclojesh'e java jpôyjeyesh; ca ni lhech lhjunashaa pa 

apistaja ca yit'eshelh'a, pa jayeetshelh'a nôqueesh. Janôyinelhey'ac'oya ca 

jasclanelh'eam pava ca ajpôyjeyeelh. 

3Vooy ca joctaj ca javaclhitajesh ca jôyintajelh'am pava ajpôyjeyelh. Pa jatpeclelh'ay 

jayu shita pa c'achajelh jayu; pa lhôvelh'e jayu avaatsheelh jan jôv'e' yitsha. 

4Avaatsheelh natô'yelha na jayjuyshi jayu, lhantôfaacshelh shta na nôyish t'ajuyey. 

5Pa yit'esh ja Tomás: —Lhcaanvacle, ninastôye'lha pa lhatjuyshi jayu; ¿pa ta t'e ca 

lhjunasha ca nastôye'lha pa lhech nôyish? 

6Pa yicuulh ja Jesús pa yit'esh: —Ya lhech yivaatsha ya nôyishesh, jô'tajesh ti ya yijô', 

ya vatmônlhajayash shta. Tanca namey papu ja Tata ca nintôôlhtajaayijop. 

7Ca antôfa'clelhyish, pa lhantôfaacshelh jayu shta ja Tata; vooy nôqueesh pa 

lhantôfaacshelh, jô'tajesh ti lhavanelh shta.  

8Pa yit'esh vitsha ja Felipe: —Lhcaanvacle, anôclitelhyam pa Atata, pa yashaneeshelh 

jayu. 

9Yicuulh ja Jesús pa yit'esh: —Felipe, cajuque avenna ti jôvelh'ajop'in nava nalhus, 

¿pa jôjjeclay naantôfaacyish? Papi tsivan, yi'van shta ja Tata; ¿pa ta t'e lhayaash ti 

lhteesh anôclitelhyam pa Atata? 

10¿Lhatcacujanesh t'ejum ti jôvji' ja Tata shi' ti yi'yitshi yitsha ja Tata? Cava yiclishay 

lhaspeya'shelh'in niyalhecha ca nitôlh'yi. Lhech jôcl'esh ja Tata jan yi'yitshi, lhech jô 

lhech yivclanjat cavôque matas. 

11Ya aj ca ascacu'jelh ti jôvji' ja Tata, yi'yitshi yitsha ja Tata; ja't'ajesha shta ca 

ujanesh cava jasnatesh'in. 

12Yijô' ti jayeetshelh'a, papu ca ninascacu'taja yisnatesh jayu yitsha nava jasnatesh. 

Nôquee pava yaash vatcumjavshay yisnatesh jayu, lhayaash ti jôquey jayu shta ja 

Tata. 

13Lhacôm'a pa ca etôntajelhjop ca yey ca aalhtajeshelhey ja Tata pa jasnatshelh'am 

jayu, jaspa ninôclesh na Lhaôs na lhôclôjqueyash ja Lhtata. 

14Pa ca lheytaja ca aalhtajelha ca etôntajelhjop ca yey, pa jasnatshelh'am jayu. 

Pa Jesús nifac pa Espíritu Santo ti nichenshicham jayu 

15“Ca atsentajelh, pa anc'ashamshelh jayu cava yiyôjijates. 

16Vooy yivaatsha jayaalhsha jayu ja Tata, ca nanchenelh'ay jayu jeelh ca nunitjatelh, 

jô lhech ja Espíritu tô'lha pa yijô', jôcl'esh ca ya aj ca nitayelh'ajop pa cat'elheesh. 

17Vooy papi tô'lha nava yiey na cotsjaat, sasjop ca nitats'ôteyesh jayu, lhayaash ti 

ninvan ts'ivee ninantôfaclesh shta. Vooy avaatsheelh apis ti lhantôfaacshelh shta, eem 

ti mônlheelh'ajop jô'tajesh ti yielh'atshiin jayu nava nalhus. 

18Niyit'esh yivaatsha ca yalha c'avômelhch'een, janachelh'ay jayu shta ca 

jôvelh'ajop'in. 

19Tiqu'in pa amc'oya pa tanca nasvan t'ôyish'e napi nivacle yie' na cotsjaat, vooy 

avaatsheelh lhasvanelh'in jayu, lhayaash ti yamônlha, pa lhech ajunashelh jayu vitsha 

amônlhaaelhsha'ne jayu vitsha. 

20Caaj jayu pa nalhu ca natô'yelha jayu vitsha ti jôvji' ja Tata, vooy avaatsheelh pa 

lhôveelhyitshi, pa vooy yivaatsha pa jôvelh'atshi vitsha. 

21Papu ca nitôôytaja shi' ca nanc'ashamtajesh cava yiyôjijates, papi lhech 

tanôôclhaniteshlhavne ti yijô' ti tsen. Ya chi' shita jen jayu, jô'tajesh ti jatônôclitem 

jayu. 

22Pa yit'esh ja Judas, taj ti nilhecha ja Iscariote, ti yit'esh: —Lhcaanvacle, ¿ta t'e 

lhayaash ti yavo'yelh ti lhnôclitelhyam'in pa amjop napi yiey na cotsjaat? 

23Pa yicuulh ja Jesús pa yit'esh: —Papu ca niteetajesh ca nitsentaj, niqu'ishamesh jayu 

cava jayeesh; vooy yitsha ja Tata pa yen jayu, pa lhecheesh pa jatônôycheelhey jayu 

ja Tata ca jôveelhjop'in. 

24Papu nintsen, tanca nasnateh nava jayeesh. Cavôque ya'clishay navan lhpe'yeelhch'e 

nôqueesh, nintôlh'yi; vooy ja Tata jan tsichenshicham tô'lha cavôque. 

25Cavôque matas jayeetshelhaam nôqueesh, lhayaash ti jôjjeclay jôvelh'ajop'in. 

26Taj ti caaj jayu ja Espíritu Santo, ca nanchentajelh'ay ja Tata tsicôyôjatey, jaspa 

nunitjatelh jayu, jaspa neyjatsjanelh jayu jô'tajesh ti naychavalhjatelhch'e jayu 

lhacôm'a cava jayeesh'in. 

27“Janô'yelh'ajop jayu na yicanoyash, taj ti jayeesh ti c'amônlhanitshelh na 

yicanoyash, tanca yijunashajulh napi yiey na cotsjaat ti tcufayesh pa vatcanoyash. Ya 

aj ca natôyiyjatelh pa'na, ya aj shta ca anjova'yelh'in. 

28Avaatsheelh apis ti lhaspeya'elh ti jôc jayu, taj ti jatpeclelh'ay jayu shita. Ca 

ayijô'tajeelh ti lhtsenelh, pa anshameshelh ti jôquey jayu ja Tata; lhayaash ti 

yaashyitapee lhavaatsha. 

29Jatatômjalheshelh'a nôqueesh ti janfaclelh'am cavôque ti jôjjeclay ninavclan, 

jôcl'esh ca ya aj ca acacujanshelh ca navclantaj. 

30“Lhapa tanca cajuach'e jayu ca shtasinôyelhch'e, ti lhapa shalhac'oya ca namjoo ja 

lhanvacleesh napi yie' na cotsjaat. Lha'ma amtajyijop pa t'unaj. 

31Lhech chiychesh'eyam tatsha jaspa nantôyesh'yi napi yiey na cotsjaat ti uj ti jen ja 

Tata, jô'tajesh ti jasnatshem cava niyôjeeshyiy. Aneelhchishamch'e clap, ca 

shtayelhnee. 

San Juan 15 

Lhpa yijô' ôtjayetayuc 

1“Yivaatsha ya yijô' ti ya ôtjayetayuqu'esh, vooy ja Tata vatcôvjiyanjavat lhavoesh 

yitsha. 

2Lhavaatsha yit'ovôsch'e java yit'oy nintô'lha pava lhay; lhan'e yitsha java yit'oy tô'lha 

pava lhay ti yisclanch'esha'ne, yit'ovôs'apee shta jaspa ya'shesh jayu jum ca nitaay. 

3Vooy avaatsheelh apis ti aisiselhsha'ne, lhtôôlhshelha cava jayeetshelhaam. 

4At'eshelh ca amônlhaaelhyitshi, lhech yijunashelh'ash yamônlhaelh'atshi. Sasjop ca 

nitaay lhavaatsha pa lht'oycha lhaôs ti tayesh lhpa lhtatsuc. Pa lhech ajunashelh vitsha 

tanca nicaajelh'am pava ayelh ca aytajelhyitshi.  

5“Ya lhech yivaatsha ya lhtatsuqu'esh, lhan'e avaatsheelh pa c'at'oyshelh. Papu ca 

mônlhatajayitshi, pa yamônlhaashi yitsha, lhech jayu lhavaatsha ti taay jayu jum; pa 

nôque lhjunash sasjop pa ca asnatshelh avaatsheelh ca ya ama lhôn. 

6Vooy yitsha japi ninteesh ca mônlhayitshi pa chicacha'yesh jayu jan lhanfanash java 

ôtjayetacuy lht'oy ti vafch'esha'ne, pa chint'ôqu'e pa chiyu'jamsha'ne pa itôj pa 

yichesh. 

7“Ca eetajeshelh ca amônlhatajeelhyitshi, ca niantovaclutajaeshelhch'e cava 

qu'eyjatsjaneshelh'in, pa aalhshelhyi pa'na pa lhjunash pa lhenelh, pa chinajutelh'ay 

jayu. 

8Chiyôclôjesh jayu ja Tata ca aclojtaja pava ayelh, ca lhech ajunashtajeelh ca 

yijô'tajeelh ca atônôclitajeshelh ti qu'eyjatsjanjaselh. 

9Qu'enelh avaatsheelh, nan lhjunashyish ja Tata ti tsen; amônlhaaeshelh na 

yencheyashelh'ash. 

10Ca anc'ashamtajeshelh cava yiyôjijates, pa lhôveelhshi jayu na yencheyashelh'ash, 

nan yijunashesh tsiqu'ishamesh cava lhayôjijates ja Tata jô'tajesh ti jôveelhshi ca 

lhencheyashyish. 

11“Cavôque jayeetshelh'a, jaspa yielh'atshi na yishamitjayash, nôque ajunasheelh 

anamjatelhch'een pa ashamitjayashelh. 

12Nôque yich'e' na yiyôjijat: Anenelhsha'ne pap'elh, nan yijunashelh'ash avaatsheelh ti 

qu'enelh. 

13Ampapu ca na'sheshc'oya na lhech pa uj lhencheyash ti ve'lha ti yijutem pa 

lhamônlhajayash papi lhc'utsfas. 

14A'lhechelh c'ac'utsfaseshelh jayu ca asnatajeshelh nava jayiyôjijanesh. 

15Niyit'eshelh'a yicavos, lhayaash ti papi ti vatcavoesh tanca nitôôysha pa 

lhfanishlhavach pa lhanvacle. Jayeetshelh'a jô yic'utsfas, lhayaash ti janfaclelh'am 

lhacôm'a cava yit'eshyam ja Tata. 

16Avaatsheelh naavoelhyishi; vooy yivaatsha javoelh'ayshi, c'ayôjeeshelh'a shita ca 

acloja pava ca ayeeshelh, jô'tajesh ti ya aj ca nitay pava lhech ayelh. Pa nôque 

lhjunash jaspa nijutelh'ay jayu ja Tata ca etôntajelhjop ca yey ca aalhtajelhey. 

17Lhech côque c'ayôjeeshelh'a: Ca anenelhsha'ne pap'elh.  

Napi yie' na cotsjaat yicônitshi pa Jesús shi' papi yitsôt'ajesh 

18“Ca nacônitshitajelh napi yiey na cotsjaat, pa natô'yelha ti apis ti lhech lhjunashyish 

ti tsicônitshi. 

19Ca atanuelhch'e lhôn napi yiey na cotsjaat, pa jaspa nenelh jayu nan lhjunashesh 

napi yitsôt'ajesh. Taj ti c'anjôcleshelhey napi lhech napi yiey na cotsjaat, pa lhe'naa ca 

nacônitshielh, lhayaash ti nintsôt'ajelh'ash. 

20Aychavalhelhch'e cava jayeetshelh'a lhapesh: “Ca nôv'e' pa vatcavo ca nash'apee pa 

lhanvacle.” Lhavaatsha ts'ivee apis ti tsicôvfachi, pa nacôvfachielh jayu vitsha; ca 

nanc'ashamtajesh cava yiyôjijates, pa niqu'ishamelh'am jayu vitsha. 

21Cavôque lhech lhfanishelh'ash jayu; lhayaash ti ninantôfa'clesh jan tsichenshicham. 

22“Lhavaatsha amtajeem pa lhsasch'e ca ninameey lhôn ti jasinôquiem. Taj ti vooy 

nôqueesh sasemjop ca nôôlhjônyam'in pava lhfanishlhavach ts'ivee; 

23Japi tsicônitshi, tsaclôfjaneshch'e ja Tata ti yicônitshi. 

24Tanca ninôôctajem pa lhsasch'e ca niyvanjayineesh java nimatasa papu ca nitô'yish 

nava jasnatesh; ca tin'e tsivantajesh ts'ivee ti lhe ti pa ti tsicônitshi, pa 

tsaclôfjaneshch'e ja Tata ti yicônitshi. 

25Côque vaclan yôfisch'e ti apis ti vani'sesh'e java lhanyôjijates ts'ivee ti yit'esh: 

“Ampa ca nitôôlhtajeyjop ti tsicônitshi ts'ivee.” 

26Taj ti nam jayu jan nefenelh pa nashantelh jayu, jan lhey Espíritu tô'lha pa yijô'. Jan 

jatôôlhsha jayu ja Tata ca janchenelh'ay, jô lhech tsasinôquielh'ac'oya jayu. 

27Avaatsheelh shta lhtsasinôquielh jayu, lhayaash ti lhtôlhjateshelh'e ti lhôvelhyijop'in 

ti nich'a. 

San Juan 16 

1“Cavôque ana apis ti jasinôquieshelhch'eam jaspa tanca nacôjôselhsham pava matas. 

2Chinasaselhfach'eec'oya jayu java vatvanqu'eyjatsjanjavtes jô'tajesh ti yamjeyshi jayu 

ca naychavalhey ca nanshamesha ja Dios côque lhcumjat. 

3Cavôque lhech lhfanishesh jayu, lhayaash ti ninantôfa'clesh pa cat'elheesh ja Tata, ya 

chi' ninantôfaacyish. 

4Cavôque jayeetshelh'a nôqueesh, jôcl'esh ca natô'yelha tatsha ca navclantaj cavôque 

ti apis ti janfaclelh'am. 

Pa lhfanishlhavach pa Espíritu Santo 

“Cavôque niyit'eshelh'a canumlhu, lhayaash ti jôvelh'ajop'in. 

5Taj ti vooy nôqueesh japecley jayu jan tsichenshicham lhapesh; lhan'e avaatsheelh 

tanca ve'lhaa t'ôyish'e papu ca atsiyôselh ca niteesh: ¿ta lhôcji' jayu? 

6Pa namelh'ach'een pa atacshinjayashelh jayu, lhayaash ti jayeetshelh'a cavôque. 

7Taj ti jayeetshelh'a na yich'e' na yijô'; tajulhelhey'am ca jôc jayu. Lhayaash ca 

ni'yichtaja, pa tanca ninamtajshicham jan nefenelh jayu jaspa yielh'ajop jayu; taj ti ca 

jôctaj, pa janchen jayu lhavaatsha. 

8Ca namtaj, pa nitôyjata napi yiey na cotsjaat ti sasch'e lhavosesh, yitôyjata jayu shta 

ti caaj ja nôyish uj ti yijô' ti yivo'yeshch'e, jô'tajesh ti yisclanvatich'e jayu pa 

cat'eelhtajeesh ja Dios. 

9Lhsasch'eesh papu ninteesh ca nit'ujanyish. 

10Chiytôyjata jayu pa nôyish yivo'yeshch'e, ca jôctajey ja yiey ja Tata, vooy 

avaatsheelh tanca asvaneelh t'ôyish'e; 

11chiytôyjata jayu shta ca nasclantajvatich'e ja Dios, lhayaash ti p'alha ti tanivalhchay 

nan lhanvacleesh na cotsjaat. 

12“Jôjjeclay aclojtaj nava yeetajesh ca yit'eshelh'a, taj ti saselhjop'am ca natô'yelhc'oya 

nôqueesh. 

13Taj ti vooy ca namtaj ja Espíritu tô'lha pa yijô', lhech jayu lhavaatsha ca 

neyjatsjaneshelh lhacôm'a ja yich'e' ja yijô'; taj ti tanca lhclishaya lhavaatsha pava ca 

niteetajeshelh'a, tsi'sha ti yit'eshelh'am jayu pant'ajôôj pava tpeeychayesh'in, 

nifaclelh'am shta pava vaclan jayu. 

14Lhavaatsha tsôclôj jayu, lhayaash ti tôlhesh'yi jayu nava tsitsôt'ajesh yitsha; lhe'naa 

ca lhech yit'esha ti tôlhesh'yi jayu ja Espíritu nava tsitsôt'ajesh, ca nanfactajelh'am. 

15Lhacôm'a java yitsôt'ajesh ja Tata, tsitsôt'ajesh yitsha; lhe'naa ca lhech yit'esha ti 

tôlhesh'yi jayu ja Espíritu nava tsitsôt'ajesh, ca nanfactajelh'am. 

Pa vatacshinjayash nicôyôjey pa vatshamitjayash 

16“Jôjjeclay tiqu'in pa amc'oya pa tanca asvaneelh jayu; taj ti tiqu'in pa amc'oya shta 

pa asvaneelh jayu shita, lhayaash ti jôquey jayu jan yie' ja Tata. 

17Lhechesh pa nayie' japi t'eyjatsjanjas pa taniyôseshelh jap'elh: —¿Naô t'e pa 

yichesh'e nôqueesh ti yit'esh? Jôjjeclay tiqu'in pa amc'oya pa tanca asvaneelh jayu, pa 

tiqu'in pa amc'oya shta pa asvaneelh jayu shita, pan lhayaash ti yit'esh ca nôquey jayu 

pan yie' pa Lhtata. 

18¿Naô t'e pa yichesh'e nôque ti yit'eshjoo ‘jôjjeclay tiqu'in pa amc'oya’? 

Nishtantôyc'oya pa yasinôquitaj. 

19Ja Jesús apis ti yitô'ya lhavaatsha ti yentaj japi t'eyjatsjanjas ca niyôsesh: —

Jayeetshelh'a na ti jôjjeclay tiqu'in pa amc'oya pa tanca asvaneelh jayu, taj ti tiqu'in pa 

amc'oya shta, pa asvaneelh jayu shta. ¿Lhech cavôque lhteetajeshelh ca atsiyôseshelh? 

20Yijô' ti jayeetshelh'a, avaatsheelh lhapeelhvatsham'in jayu pa lhtacshinelhvatsham'in 

jayu shta, taj ti nishamesh jayu napi yiey na cotsjaat. Lha'ma ca atacshinelh'in, taj ti 

chincayôjatey jayu pa atacshinjayashelh pa ashamitjayashelh. 

21Meelh ti nicavatjatsu lhpa nivacche pa ninc'usiyan'in, lhayaash ti yameyjop pa 

t'aplhu' ti vaclanem pa t'aôyte, vooy ti apis ti nivat'aj pa lhaôs, pa nit'ôyisheey ca 

naychavalhch'een pa t'aôyte, eem ti nishamesh ti nich'a nivat'aj pa taôvclaj. 

22Pa lhech ajunashelh nôqueesh ti lhtacshinelhvatsham'in; taj ti jatpeclelh'ay jayu ca 

c'avanelh shta, pa lhecheesh pa anshameelhvatsham'in jum, tanca nanjôcleshelh papu 

pa lhech ashamitjayashelh. 

23“Pa lhech nalhu tanca t'ôyi'sheey ca atsiyôseshelh pa'na. Yijô' ti jayeetshelh'a, ca 

aalhtajeshelha pa'na ja Tata, ca atsetôntajelhjop, pa chiyjutelh'ay jayu. 

24Vooy nôqueesh jôjjeclay nive'lhaaesh ca atsetônelhjop pa ti lhta'lhelhey; a'lhelh, pa 

lhtôts'ôteyelh jayu, pa nôquen lhayaash pa namelh'ach'een jayu pa ashamitjayashelh 

jô. 

Pa Jesucristo yash'apee na cotsjaat 

25“Cavôque jôjjeclay jayeetsha ti jajônelhey'ajop atesha. Taj ti nam jayu pa nalhu pa 

tanca t'ôyi'sheey ca yit'esha ca jajônelhey'ajop pa'na ca jayeetshelh'a; 

jasclaneelhsha'ne'am jayu jô ca jasinôquitaj ja Tata. 

26Pa lhech nalhu pa lhtsetônelhjop jayu pa ca aalhtajeshelhey ja Tata; taj ti 

niyit'eshelh'a nôqueesh ca vatants'aclanelhaam ja Tata, 

27lhayaash ti uj ti nenelh yitsha ja Tata. Nenelh, lhayaash ti yitôôyshelh'a ti lhtsenelh 

yitsha, jô'tajesh ti naacacujanshelh ti jatô'lhey ja Dios. 

28Yivaatsha jatôôlhjop ja Tata ti janameyshicham na cotsjaat; taj ti nôqueesh jayay'e 

jayu na cotsjaat pa japecleychisham jayu shta ja Tata. 

29Pa lhechesh pa yit'esh ts'ivee japi t'eyjatsjanjas: —Jech nôqueesh pa 

lhnôôclhanitelhch'esha'neyam cava lhteesh'in, pa nit'ôyisheey ca ajônelheyyijop pa'na. 

30Nôqueesh tsitôôyshelh'a jum ti natô'ya lhacôm'a nava matas, pa tanca naniyôsesh 

jayu shta pa'na papu. Lhe'naa ca nicacueeshelh ti lhtô'lhey pa Dios. 

31Yicuulh ja Jesús pa yit'esh: —¿Nôqueesh na acacujanelhyish? 

32Palha yameyjop na yincôplhu' pa lhech atô'lhelh'e ca acatsônelh'in, pa ave'lhaaelh 

ts'ivee pa ca meeelhshiin, pa yave'lhaa jayu ca asvômeelh. Taj ti tanca yave'lhaa, caaj 

ja Tata yi'yijop jayu. 

33Cavôque lhacôm'a jayeetshelh'a, jaspa atôôlhshelhyiy pa yicanoyash, lhayaash ti 

naacacujanelhyish. Vooy na cotsjaat lhtôôlhshelha jayu pa atacshinjayashelh'in; taj ti 

avatfiyitelh, lhayaash ti apis ti c'ash'apee lhacôm'a napi yiey na cotsjaat. 

San Juan 17 

Pa Jesús t'alhem papi t'eyjatsjanjas 

1Vooy ti tifeshch'e cavôque ti yit'esh, pa yovalhesheychisham ja Jesús na vôôs pa 

yit'esh: —Ta, lhapa yameyjop na t'aplhu'. Ca ôclôj nôqueesh na Aôs, jôcl'esh ca 

nôclôj jayu vitsha na Aôs. 

2Eem ti lhjutey na Aôs pa t'unajjop napi yiey na cotsjaat, ca jaspa nijutem pa 

lhamônlhajayash ôyjôlhôyech lhacôm'a napin lhtisesh. 

3Nôque vatmônlhajayash ôyjôlhôyech lhech lhôqueshem'e ca jaspa nantôfacl'ash, ti 

ave'lheey a yijô' a Dios, shi' na Jesucristo, nan lhanchenshicham. 

4“Apis ti c'ôclôj yiey nôque cotsjaat, jô'tajesh ti apis ti javaclhitesh shta nava 

lhniyôjeeshyiy ti jasnatesh. 

5Vooy nôqueesh, Ta, anyijop na yiisiyash nan caajyam lhapesh ti jôv'ajop ti jôjjeclay 

ninavclan na cotsjaat. 

6“Apis ti jatôyjatc'oya napi nivacle jan ajunash, napin lhastisesh, lhavooyshiatam 

lhtô'lhesham napi yiey na cotsjaat. Apis ti natsôt'ajesh napin lhastisesh. Napi lhech 

qu'eyjatsjanesh nava lhteesh. 



1938 

 

 
Nivacle Bible  

© 1994,  Sociedades Bíblicas Unidas. 
 

 
 

 

7Nôqueesh yitô'ya ts'ivee ti tôlh'a' lhacôm'a cava lhanjutyiy; 

8lhayaash ti jajutey yitsha cava lhanjutyiy aclishay, uj ti yit'esh ti t'acuumjulh ts'ivee. 

Pa nôquen lhayaash uj ti yijôem ti jatôlh'aychisham, jô'tajesh ti ninatcacujanesh ti 

lhaschenshicham avaatsha. 

9“Jaya'lhem ts'ivee nôqueesh; taj ti nilhecha napi nivacle napi lhjunashjulh nan 

lhjunash napi yiey na cotsjaat, tsisha napi lhanjutyiy, lhayaash ti natsôt'ajesh. 

10Lhacôm'a nava tsitsôt'ajesh natsôt'ajesh yitsha, vooy nava natsôt'ajesh tsitsôt'ajesh 

yitsha. Lhech napuque pa chinvaneshey na yinôclôjqueyash. 

11“Palha tanca yie'in na cotsjaat; vooy lhavaatsha jôjjeclay mônlhee ts'ivee na cotsjaat, 

lhan'e yivaatsha pa jôc'ay jayu. Issha'ne Tata, acheneshjop na unaj ca anujumatsenesh 

napi lhanjutyiy, jôcl'esh ca ve'lhaasham jayu vitsha nan casjunashvach casvaatsha. 

12Vooy ti jôjjeclay jôvjop'in ti yiey na cotsjaat, pa jacheneshjop na unaj ti 

janujumatsenesh ts'ivee napi lhanjutyiy. Ampapu ca nasc'oyesh ts'ivee, jô'lhaa taney ja 

ve'lha vacuclôn'in, taj ti jaspa yôfisch'e ca t'ônashch'e ca Vani'sesh'e lhapesh. 

13“Jôc'aychisham jayu nôqueesh; jô'lhaa cavôque ti janfac, lhayaash ti jôjjeclay 

yamônlhee na cotsjaat, pa c'ôôjlhayam ca jayeetsha cavôque pa jaspa namqu'een jum 

na vatc'usiyash'in nan caajyam. 

14Yivaatsha jajutey ts'ivee cava asinôc, taj ti napi yiey na cotsjaat yicônitshiesh napi 

lhech, lhayaash napi lhech nintsôt'ajesh na cotsjaat, nan yijunash niyivtsat'a na 

cotsjaat. 

15Taj ti niya'lhemey ca ayjat'e ts'ivee na cotsjaat, jaya'lhemey jô ca 

anujumatseneshjulh pa tsich'e'. 

16Nan yijunash ti nitô'lha na cotsjaat. 

17Aisiyanem avaatsha ca ajutajey pa yijô'; yijô' lhavaatsha cava asinôc. 

18Nan ajunashyish ti lhaschensham napi yiey na cotsjaat, lhech yijunashesh nôqueesh 

ti jachensham yitsha napi yiey na cotsjaat. 

19Pa tôlheshyiy ts'ivee ti javat'isiyan jôcl'esh ca nitôôlhsha yitsha na yich'e' na yijô' ca 

isisasha'ne vitsha. 

20“Taj ti nitsi'shaa napuque ca ya'lhem, jaya'lhem shta papi ca niteetajesh ca 

ninascacutaja jayu, ca nipe'yatajesh napuque. 

21Jaya'lhesh'ay ca ve'lhaasham jum ts'ivee; jôcl'esh ca casve'lhaaelhsham, nan ajunash 

Tata ti lhôôvyitshi lhech c'ajunash'ash ti jôv'atshi. Jôcl'esh ca ve'lhaasham jum ts'ivee 

jaspa tanca natcacujanesh jayu napi yiey na cotsjaat ti lhaschenshicham lhapesh. 

22Jajutey ts'ivee vitsha can lhanjutyiy yinôclôjqueyash, jôcl'esh ca ve'lhaaesham, nan 

casjunashvach casve'lhasham. 

23Yivaatsha jôvji' ts'ivee, lhan'e pa lhôôvyitshi vitsha, pa nôquen lhayaash yamjam ti 

yijô' ti ve'lhasham ts'ivee, pa lhecha jayu ca nitôyjata napi nivacle napi yiey na 

cotsjaat ti lhaschenshicham lhapesh, jô'tajesh ti uj ti lhen shta ts'ivee nan ajunashyish 

ti lhtsen. 

24“Ta, napuque lhanjutyiy, jayeetajesh ca nôv'e' jan jôv'e' jayu, jôcl'esh ca nasvanesh 

jayu pa yinôclôjqueyash jan lhanjutyiy; lhayaash ti p'alha lhapesh ti lhtsen ti jôjjeclay 

ninavclan na cotsjaat. 

25Ta, navo'yeshch'e pa'na ti afanish'avach, napi nivacle napi yiey na cotsjaat 

ninantôfacl'ash, taj ti vooy yivaatsha tsitôfacl'ash, shi' napuque yitô'yishyiy ti 

lhaschenshicham. 

26Ya lhech yivaatsha ti jatôyjata pa ajunash taj ti tanca javô'mesh ti jatôyjata jayu, 

jôcl'esh ca nôvji' ts'ivee ca encheyashyish, jôcl'esh shta ca jôvji' ts'ivee jayu.” 

Chiyôcfa' pa Jesús 
(Mt 26.47-56; Mr 14.43-50; Lc 22.47-53) 

San Juan 18 

1Vooy ti tifeshch'e cavôque ti yit'esh'in ja Jesús, pa yichelheypacham japi 

t'eyjatsjanjas ja tsuyeshch'e lhôjôyish lhey Cedrón. Lhech yie' ja ve'lha 

vatcôvjiyanjavat, yicheelhsham ja Jesús japi t'eyjatsjanjas. 

2Yitô'yey tatsha jô lhech ja Judas, jan vanc'ôyanjaney jayu, lhayaash ti aclôjesh ti 

lhech yielh'e ja Jesús japi t'eyjatsjanjas. 

3Nôque lhjunash ti yameyshi c'oya ja Judas jan yie' ja Jesús, japi vôncaclônjanjas shi' 

jap'elh c'afoquelhayeshjop'in ja vatishjanjavat, lhech japuque lhcachenjasesh japi 

lhanvaclesesh japi vatcasinôc shi' japi fariseos. 

4Taj ti nan lhjunash ja Jesús apis ti yitô'ya pa vaclanem jayu, pa yicuulh pa niyôsesh: 

—¿She papuque lhavoelhey? 

5Pa yicuulh ts'ivee pa yit'esh: —Vooy pa Jesús, Nazaret lhavo'. Pa yicuulh ja Jesús pa 

yit'esh: —Ya lhech yivaatsha. Lhan'e ja Judas, jan vanc'ôyanjaney yi'shi' japuque. 

6Meelh ti yit'esh ja Jesús: “Ya lhech”, pa tac'uyc'oya pa nicôtch'esha'ne. 

7Pa yachajeyc'oya shta ja Jesús ti niyôsesh: —¿She papuque lhavoelhey? Pa yicuulh 

ts'ivee pa yit'esh: —Vooy pa Jesús, Nazaret lhavo'. 

8Pa lhechesh pa yit'esh ja Jesús: —Apis ti jayeetshelh'a ti ya lhech yivaatsha. Ca 

avo'tajelhyisha'ne pa an'ateelh napuque ca nôqu'in. 

9Cavôque vaclan jaspa yôfisch'e cava yit'esh ja Jesús, ti tanca nac'oyesh papi yijutem 

pa Lhtata. 

10Pa lhechesh pa nitsooji ja lhclesataj ja Simón Pedro, pa yit'ovôseyc'oya lhca 

lhfayishey lhacfe' ja ve'lha lhcavo ja lhanvacleesh japi vatcasinôc, lhey Malco. 

11Taj ti yit'esha ja Jesús ja Pedro: —Achajch'e na lhashiy na aclesataj. Ca 

nanchentajyi ja Tata nôque t'apôôyshi, ¿pa sasjopyam jayu t'e ca c'ayô'ji? 

Pa Jesús yie' t'ajuyish ja lhanvacleesh papi vatcasinôc lhey Anás 
(Mt 26.57-58; Mr 14.53-54; Lc 22.54) 

12Pa lhechesh pa t'acumeshva'ne japi vôncaclônjanjas shi' japi c'afoquelhayesh ja 

Jesús, jô'tajesh ti yôcfa' ts'ivee. 

13Lhech t'aplhuqu'e ti yicha'jey ts'ivee ja lhajpôyich ja Anás, jan lhcactech'esh ja 

Caifás, lhecheshch'e ti lhanvacleesh japi vatcasinôc. 

14Lhech jô lhech Caifás yit'esha lhapesh japi judíos ti tajulhey ca nivafem napi judíos 

pa ve'lha ca natjuya napi lhchifas. 

Pa Pedro vantanesh ca ninantôfa'cleesh pa Jesús 
(Mt 26.69-70; Mr 14.66-68; Lc 22.55-57) 

15Ja Simón Pedro shi' jaelh t'eyjatsjanach yijoqu'esha'ne ja Jesús. Jaelh t'eyjatsjanach 

nitôfaclesh ja lhanvacleesh japi vatcasinôc; pa nôquen lhayaash pa yicheelhsham ja 

Jesús ja clayôych'e lhavoj'e ja lhajpôyich ja lhcaanvacle, 

16lhan'e ja Pedro mônlhafach'ee. Pa lhechesh pa yichfach'ee ja t'eyjatsjanach jan 

nitôfaclesh ja lhanvacleesh japi vatcasinôc, pa yichey lhja lhashi lhavoque pa 

tasinô'yelh'in jaspa yitshaam yitsha ja Pedro. 

17Pa lhechesh pa yit'esh lhja lhashi lhavoque ti yiyôjaa ja Pedro: —¿Na'alhecha t'e 

t'eyjatsjanach'ash nôcôô nivacle? Pa yicuulh ja Pedro ti yit'esh: —Am, ni'yalhecha. 

18C'uy jô'lhechesh, pa yilhônem ja itôj japi vatcavosesh shi' japi c'afoquelhay pa 

vatsavatjop ti yi'jop ts'ivee. Pa lhech yie'jop shta ja Pedro japi lhech yijop ja itôj. 

Pa lhanvacleesh papi vatcasinôc niyôs pa Jesús 
(Mt 26.59-66; Mr 14.55-64; Lc 22.66-71) 

19Ja lhanvacleesh japi vatcasinôc niyôsesh'in ja Jesús japi t'eyajtsjanjas shi' pa 

t'ônashch'e pa vanqu'eyjatsjanesh. 

20Yit'esh ja Jesús ti yicuulh: —Yajatesh aven ti japjôclônesh napi nivacle ti 

jayasinôy'e t'ajuyish; pa yajatesh ti javanqu'eyjatsjan'ôcji java vatvanqu'eyjatsjavtes 

shi' ja vatishjanjavat, jan tc'aevaneen japi judíos; pa ampa ca vaniistanjatesh ti 

jayeetsha. 

21¿Ta t'e lhayaash ti lhtsiyôsesh? Aniyôsesh japin tsipe'yeesh'in, jôcl'esh ca nanfac 

lhavaatsha cava javanqu'eyjatsjanesh. Yitô'ya ts'ivee cava jayeesh'in. 

22Meelh ti yit'esh cavôque ja Jesús, pa lhech yie' ja ve'lha c'afoquelhayeshjop pa 

vatishjanjavat, lhech jôqueey yipôcôj ja Jesús pa yit'esh: —¿Lhech ônashem na 

lhanvacle napi vatcasinôc? 

23Pa lhechesh pa yit'esh ja Jesús: —Ca sastajach'e na cava jayeesh'in, pa anfacyam 

pan yie' pa sasch'e; jô pa ca istajach'e nava jayeesh, ¿pa ta t'e lhayaash ti lhaspôcôôj? 

24Pa lhechesh pa yicheney ja Anás ja Jesús ja Caifás, ja lhanvacleesh japi vatcasinôc. 

Pa Pedro vantanesh shta pa Jesús 
(Mt 26.71-75; Mr 14.69-72; Lc 22.58-62) 

25Vooy ja Pedro jôjjeclay vatsavatjop'in ja itôj; ti niyôsesh ts'ivee ti yit'esh: —¿A 

lhech jô t'eyjatsjanach'ash yitsha na lhech nôcôô nivacle? Ja Pedro vantanesh, pa 

yit'esh: —Am, ni'yalhecha. 

26Pa lhechesh pa yit'esh ja ve'lha lhcavo ja lhanvacleesh japi vatcasinôc, lhech jôque 

lhavelh jan yit'ovôsey lhacfe' ja Pedro: —¿C'avan t'e apee yitsha na ti lhôvjop ti yiey 

ja vatcôvjiyanjavat? 

27Pa ve'lheesh shta pa vantanesh ja Pedro pa lhechesh pa t'eyshey pa votôjôj. 

Pa Jesús ti yie' t'ajuyish pa Pilato 
(Mt 27.1-2, 11-14; Mr 15.1-5; Lc 23.1-5) 

28Pa lhechesh pa tôlhesh'e ts'ivee ja lhajpôyich ja Caifás ja Jesús ti yicha'jey ja 

lhajpôyich ja uj lhcaanvacle. Lhapa nalhuin jayu, taj ti ninteesh ca nôc'ôcji japi judíos 

ja lhajpôyich, eem ti nichavat'eshlhavne ca nivat'sasinatesh jayu pa Dios. Pa nôquen 

lhayaash pa tanca nitujtaj pa vatôc chiyisnateshjop pa Pascua. 

29Lhe'naa ca nôqueyfach'ee ja Pilato pa tasinôyelhsha'ne pa yit'esh ti niyôsesh: —¿She 

t'e pa tameneshlhavach nôque nivacle? 

30Yicuulh ts'ivee pa yit'esh: —Tanca nichaajtajelh'ay ca ninasnateesh lhôn nôque pa 

niysa'. 

31Pa lhechesh pa yit'esh ja Pilato: —Acha'jelh yiinsha, pa asclaneshelhsha'ne pan 

t'ônash pava ayôjijateselh. Yicuulh japi judíos pa yit'esh ts'ivee: —Taj ti yivaatsheelh 

ya judioselh, ninvooyjulh ca yiclônelh papu. 

32Pa nôque lhjunash yôfisch'e pa t'ônashesh ja Jesús pa lhjunash jayu pa lhavafi. 

33Pa vapec'ôcji shta ja Pilato ja lhajpôyich, pa tôney ja Jesús pa niyôsesh:  —¿A'lhech 

t'e lhanvacleash napi judíos? 

34Yit'esh ja Jesús ti yicuulh: —¿Tôlh'a' avaatsha cavôque lhtsiyôsesh, ja't'ajesha ca 

nanfac'am pap'elhcha? 

35Yicuulh ja Pilato pa yit'esh: —¿Ya judío ajalh yivaatsha? Vooy napi achifas shi' japi 

lhanvaclesesh japi vatcasinôc lhech nachaajshina. ¿Ta t'e afanish'avach? 

36Pa lhechesh pa yicuulh ja Jesús pa yit'esh: —Niyijunashajulh napi lhcaanvacles napi 

yiey na cotsjaat, lhayaash ti ninôque nôv'e' ja yinvacleyash. Lhan'e ca lhech lha'ya'sha 

ca nôque nitôlh'e', pa ma lhôn pa nivatclôntajyitapee japi tavoyich'esha'ne jaspa tanca 

nitsamataj napi judíos. Taj ti ninôque nôv'e' ja yinvacleyash. 

37Pa lhechesh pa yit'esh ja Pilato: —¿Yijô' t'emma t'oyi ti alhcaanvacle? Yicuulh ja 

Jesús pa yit'esh: —Ya lhcaanvacle, nan ônashesh. Tsivat'aj yivaatsha janachey na 

cotsjaat jaspa janfac ja yich'e' jan yijô'. Lhacôm'a papi yit'esh ti t'ujanesh pa yijô', 

tach'anch'e cava jayeesh'in. 

38Yit'esh ja Pilato: —¿Ta t'e yich'e' pa yijô'? 

Pa Jesús chitculhjanesh ca chinclôn 
(Mt 27.15-31; Mr 15.6-20; Lc 23.15-25) 

Vooy ti tifeshch'e ti niyôsesh cavôque, pa yichfach'ee shita ja Pilato yiey pa tay'eva'ne 

japi judíos, pa yit'esh ti yiyôjisham: —Nôque nivacle ampa ca nôstôyesha pa ca 

lhjunasha ca ninvoyeeshch'e pa ca lhfanishalhavach. 

39Taj ti avaatsheelh nafayjaneshelh ti lhniyôjeeshelhyiin ca januqueesh pa ve'lha 

vanôôcfa ti nôque t'aplhu' ti vatc'usiyashesh'in pa Pascua; ¿lhteetshelh t'e ca 

januqueeshelh'am na lhanvacleesh napi judíos? 

40Pa lhechesh pa tôneshvatsham'in ts'ivee lhacôm'a: —¡Vooy na lhech ya aj na! 

¡Anuqueesh jô ja Barrabás! Côque Barrabás vôncaclônjanajesh. 

San Juan 19 

1Pa lhechesh pa tayôjijanesh ja Pilato ja Jesús ti chiyc'ôn'in. 

2Vooy japi c'afoquelhay yuyjatsham ja lhshatech java c'utjanis chiychamayan, 

jô'tajesh ti yuyjayanch'e lhja t'uyjatshiy yuc. 

3Lhech t'aplhuqu'e ti yit'esha ts'ivee: —¡Chinshamesh na Lhanvacle napi judíos! Pa 

yipôcôjvatam ts'ivee. 

4Pa lhechesh pa yichfach'ee shita ja Pilato pa yit'esh: —Anovalhelhey, 

janchajelh'ayfach'ee shita lhayaash ti ni'nastôyesha pa ca lhjunasha pa ca 

natmeneshlhavach. 

5Ja Jesús nacheshfach'ee, pava chiyuyjatsham pa lhshatech c'utjanis pa chiyuyjach'e 

lhja t'uyjatshiy yuc. Pa lhechesh pa yit'esha ja Pilato: —¡Janamjatelh'ay nôque 

nivacle! 

6Meelh ti yivaney japi lhanvaclesesh japi vatcasinôc shi' japi c'afoquelhay, pa 

lhechesh pa tôneshvatsham'in pa yit'esh: —¡Aclônshelh'e lhpa cruz! ¡Aclônshelh'e 

lhpa cruz! Yit'esh ja Pilato ti yiyôjia: —Acha'jelh t'em ca aclônshelh'e lhpa cruz 

avaatsheelh, lhayaash ti ninôstôyesha yivaatsha pa ca lhjunasha ca natmeneshlhavach. 

7Taj ti yiculhch'e japi judíos pa yit'esh: —Yivaatsheelh caajelhyam ja yinyôjijat'elh, 

lhech t'ônashelhyam ca chinclôn, lhayaash ti yit'eshlhavne ca lhô'seesh pa Dios. 

8Meelh ti yipe'yach'e côque ja Pilato, pa ujesh ti nijovayshi; 

9pa vapec'ôcji shta ja lhajpôyich pa niyôsesh shta ja Jesús: —¿Ta lhtôlh'e avaatsha? 

Taj ninteesh ca nicuulh t'ôyish'e ja Jesús. 

10Pa lhechesh pa yit'esh ja Pilato: —¿Na at'esh ca ascuulh? ¿Ni'natôya t'e ti isjopyam 

ca yiyôjijan'ash ca chinaclônesh'e lhpa cruz, taj ti isjopyam shta ca yiyôjijan'ash ca 

atanuqueesh? 

11Pa yicuulh ja Jesús pa yit'esh: —Tanca lhayaashtaja ca aashyitapee ca ninjutaay'ajop 

ja Dios; lhe'naa ca na'shesh'ac'oya ti tameneshlhavach jan tsichaajnee. 

12Pa lhech tôlhesh'e ti vo'tajey pa ca lhfanishaesh ja Pilato ca nitanuqueesh shta ja 

Jesús; taj ti tôneshvatsham'in japi judíos: —¡Ca anuquitajesh nôque, pa tanca 

ac'utsfaaesh jayu ja uj lhcaanvacle! —¡Lhacôm'a papu yit'eshlhavne ca lhcaanvaclea, 

lhech pa yicônitshi ja uj lhcaanvacle Roma lhavo'! 

13Meelh ti yipe'yach'e cavôque ja Pilato, pa tayôjijanesh ca chinchaajfach'ee ja Jesús, 

pa lhechesh pa yiesha'ne ja lhc'o'vat yie' ja yiejop'in papu ti yisclanvatich'e, jô lhech 

lhqueyesh japi hebreos Gabata, côque yich'e' Utinilh. 

14Lhapa nalhcachi ja jumcuclaay jô lhech nalhu tavaya pa Pascua. Pa lhechesh pa 

yit'esh ja Pilato ti yiyôjia japi judíos: —¡Nôque anvacleelh! 

15Taj ti tôneshvatsham'in ts'ivee ti yit'esh: —¡Aclônelh! ¡Aclônelh! ¡Aclônshelh'e lhpa 

cruz! Pa yit'esh ja Pilato: —¿Ta t'e lhayaash ca jaclônesh'e lhpa cruz na anvacleelh? 

Taj ti yicuulh japi lhanvaclesesh japi vatcasinôc pa yit'esh: —Ampapu caelh ca 

yinvacleaeshelh ti ve'lha ja uj lhcaanvacle Roma lhavo'. 

16Pa lhechesh ti'ma pa yijutey ja Pilato ca niclônesh'e ts'ivee lhpa cruz, pa yichaaj 

ts'ivee. 

Ti chiyinesh lhpa cruz pa Jesús 
(Mt 27.32-44; Mr 15.21-32; Lc 23.26-43) 

17Pa lhechesh pa yicheshfach'ee ti'ma ja Jesús lhja cruz ti tilhooj, t'ajuyshey lhja 

utiyuc lhey Vatshatjes yie', lhqueyesh ca hebreos lhcliish Gólgata. 

18Lhech yiesh'e ti chiyinesh lhja cruz. Lhtinclônchifasesh shta jap'elh napu' 

chiyclônesh'e shta ts'ivee java cruz, vooy ti chiytsimajeshch'e pa chivayjatshi 

lhcachivat ja Jesús. 

19Tayôjijanesh ja Pilato ca chini'sesh'e cavôque vatca'niscôtey ca chiney lhôtôj lhja 

cruz, pava lhech ya'clishay yit'esh: “Jesús, Nazaret lhavo', Lhanvacle napi judíos.” 

20Acloj japi judíos yetônch'e cavôque ya'clishay vani'sesh'e, eem ti shalheemey pa uj'e 

yitsaat pa chiyiclôn'e ja Jesús. Cava lhech chiyi'sesh'e chiyanshijop ca lhcliish japi 

hebreos, shi' ca lhcliish japi griegos lhavos ca lhcliish japi Roma lhavos (lhey latín). 

21Lhe'naa ca niteetajesha japi lhanvaclesesh japi vatcasinôc ti yiyôjia ja Pilato: —Ya 

aj ca i'sesh'e “Lhanvacle japi judíos”; i'sesh'e jôcl'esh ti yit'eshlhavne ca lhanvacleaesh 

japi judíos. 

22Taj ti yit'esh ja Pilato ti yicuulh: —Cava qu'isesh'e tanca nivô'mesh ti vani'sesh'e. 

23Meelh ti yivaclhitesh japi c'afoquelhay ja Jesús ti yiclônesh'e lhja cruz, pa 

nayjatva'ne java t'uyjatshiyis pa yitshatjulhesh'e pa yôclôpjue java t'uyjatshiyis, velhee 

ts'ivee japi c'afoquelhay ti vacôtsônesh java chiyôclôpju. Vooy ja lhavuyet pi'clô ampa 

ca chinuevatjulh. 

24Pa yit'esh japi c'afoquelhay: —Ya aj ca shtac'asatshi; cha'pa naôvlhee yiin papi 

nôvey ca shtu'tajjop java t'ajuya. Nôque lhjunash ti yôfisch'e cava Vani'sesh'e 

ya'clishay ti yit'esh: “Tanaatsjulhesh ts'ivee java yuyjatshiyis, vooy ja yivuyet yiey 

japi yivo'yeyshi lhja yu'jop ts'ivee”. Pa lhech lhfanishesh japi lhech c'afoquelhay. 

25Vatsavatch'etsham lhja cruz ja Jesús lhamimi, shi' lhja lhch'injô lhja lhamimi, shi' 

lhjaelh María Cleofas lhch'acfa, shi' lhja María Magdalena. 

26Meelh ti yi'van ja Jesús lhja lhamimi, ti ve'lha vatsavat'elh'e ja ve'lha t'eyjatsjanach 

jô lhech uj ti yen, pa yit'esh ti yiyôjia lhja lhamimi: —Ma, nôcôô ana ô'sesh nôqueesh. 

27Pa yit'esha shta ja t'eyjatsjanach: —Anôcôô ana amimiesh nôqueesh. Pa lhech 

t'aplhuqu'e ti yanlhavcop jô lhech t'eyjatsjanach. 

Lhavafi pa Jesús 
(Mt 27.45-56; Mr 15.33-41; Lc 23.44-49) 

28Nôjeshch'e côque pa yitô'ya ja Jesús ti palha yam'apee lhacôm'a. Pa nôque lhjunash 

yôfisch'e shta cava Vani'sesh'e ya'clishay, ti yit'esh: —Ts'iyôjayu. 

29Lhech yie' lhja ve'lha tnôjque tapooj ca nivayshi; lhech jôquee chijucjeeshi lhja 

lhech ti vichiti, nôcôsjop ts'ivee ca hisopo lht'oycha pa yijucjujam pa 

yicchiesheychisham ja Jesús lhashi. 

30Pa yifinsham ja Jesús ca nivayshi pa yit'esh: —Lhapa javaclhitesh lhacôm'a. Pa 

lhechesh pa tanjuyshicham ja lhshatech pa vaf. 

Ve'lha pa c'afoquelhay yitsefeshesham lhavlhi' pa lhcôpje pa Jesús 

31Jô lhech nalhu tavaya ja Pascua, lhech t'aplhuqu'e ti ninteesh japi judíos ca 

mônlhaaeshchishamch'e java crusec capi vafsha'ne ja nalhu ti chit'ichayshi, lhayaash ti 

ya'shesh ti chivatc'usinatesh'in jô lhech nalhu. Lhe'naa ca nôqueyshey ts'ivee ja Pilato 

pa yiyôjiesha ts'ivee ca nitayôjijanesh ca chinpôcjetshisha'ne pava lht'oy japi 

chiyinesh java crusec, shi' ca chinayjat'e pan yie'. 

32Pa lhechesh pa yichey japi c'afoquelhay pa yipocjetshisha'ne pava lhcaclôy pa 

vatjutsa, shi' shta jaelhcha ja chiyclôneshelh'evatjuulh ja Jesús. 

33Vooy ti yama ts'ivee ja Jesús pa yi'van ti p'alha ti vaf, pa jaspa ninteesh ts'ivee ca 

nipocjetshisha'ne java lhcaclôy. 

34Taj ti ve'lha ja c'afoquelhay yitsefeshesham lhavlhi' pa lhcôpje, pa nachfach'ee 

tatsha pava lhavoyey shi' pa yinôôt. 

35Jan nifacch'e cavôque yivanesh jô, jô'tajesh ti yijô' pa t'ônashesh; eem ti yitô'ya jum 

ti tsisha pa yijô' ti nifac, jaspa tanca acacueshelh jayu vitsha. 

36Cavôque vaclan yôfisch'e cava Vani'sesh'e ya'clishay ti yit'esh: “Tan jayu ca 

nipôcjetshi pa ca ve'lhaa pa ca lhanua.” 

37Caaj shta jaelh Vani'sesh'e ti yit'esh: “Yi'van jayu ts'ivee jan yitsefesham.”, 

Ciyp'o'e pa Jesús 
(Mt 27.57-61; Mr 15.42-47; Lc 23.50-56) 

38Vooy ti nôjeshch'e cavôque, pa José, Arematea lhavo' yicheshey ja Pilato ti t'aalhsha 

ca nijutey ja lhavu'vat ja Jesús. Lhech jôque José vatfich'esh ti voqu'esha'ne ja Jesús, 

lhayaash ti nijovayem jap'elh judíos. Pa yivashanem ja Pilato jôqueey José, pa yichey 

ja lhavu'vat pa yichaaj. 

39Shi' ja Nicodemo, ja yichey lhapesh ti tulhey ja Jesús. Lhech jôqueey yicha'jesh pa 

lhcafetasesh treinta pa lhcaclecli. Pa lhech lhfetas vanacshenelh pa mirra shi' pa áloes. 

40Pa nôque lhjunash pa t'acum'e ja José shi' ja Nicodemo ja lhavu'vat ja Jesús. Pa 

yiclôpjalheshch'e ts'ivee java sivôclôclhayjey javan yôtsiych'e java lhcafetatsiyesh, 

nan lhfanishesh yitsha japi judíos papu ti vaf. 

41Shalheema ja vatcôvjiyanjavat ca chiynesh'e ja Jesús ti chiyclônesh'e lhja cruz. Jô 

lhech vatcôvjiyanjavat lhech yie' ja nich'a nivalhech, jôjjeclay ampapu ca chinanch'e'. 

42Lhech yan'e ts'ivee ja lhavu'vat ja Jesús, lhayaash ti shalhaa ja nivalhech, eem ti 

shalhac'oya ja nalhu ti t'ichayshi japi judíos. 

Pa lhneetshamjayash pa Jesús 
(Mt 28.1-10; Mr 16.1-8; Lc 24.1-12) 

San Juan 20 

1Ja vatjutsa' lhnalhu lha semana, lhech t'aplhuqu'e ti vachiyôfey lhja María Magdalena 

ja nivalhech, jôjjeclay tulh'in; yi'van ti tay'e lhja utej lhja vatp'otajeshey ja nivalhech. 

2Pa lhechesh pa yichey ti vacumajey jan yie' ja Simón Pedro shi' jaelh 

vat'eyjatsjanach, jô lhech ya'shesh ti yen ja Jesús, yit'esh ti yiyôjia: —Chiyayjach'e ja 

lhanvalheech ja Lhcaanvacle, nishtantô'ya nôqueesh pa chiyan'e'. 

3Pa lhechesh pa yichey yitsha ja Pedro shi' jaelh vat'eyjatsjanach ja nivalhech. 

4Vacumajeyvatich'e ts'ivee; vooy jaelh pôtsej lhavaatsha t'ôn'e ja Pedro, lhech jôque 

vatjutsa' ti yamey. 

5Vanu'janejop pa yovalhch'e tasham ja nivalhech pa yivaneyshi java sivôclôclhayjey, 

taj ti ninameyshi. 

6Pa nijooylheey yitsha ja Simón Pedro ti yamey, pa yich'ôcji lhavaatsha ja nivalhech. 

Yi'van yitsha java sivôclôclhayjey ti lhech ti chiyan'e'; 

7Jô'tajesh ti yi'van shta ja vatac'ôcleesh ja chiyclôpjalheshch'e lhshatech ja Jesús, 

lhech jô lhech nive'lha nôvelh'e jav'elh sivôclôclhayjey, vena ja yie' yitsha 

chiyclôpjalhsham. 

8Pa lhechesh pa yameyshi shta jaelh vat'eyjatsjanach, jô lhech vatjutsa' ti yamey ja 

nivalhech; pa yi'van pava vaclan, pa ninatcacujanesh. 

9Lhayaash ti jôjjeclay nintôyc'oya nava Vani'sesh'e ti yit'esha ja Jesús ti netshaam 

jayu ca nivaftaj. 

10Pa lhechesh pa vapecley ts'ivee ja lhajpôyich. 

Pa Jesús tanôclitem lhpa María Magdalena 
(Mr 16.9-11) 

11Lhan'e lhja María yie' lhavôôj ja nivalhech, pa yip'in. Mônlheesh ti yip'in pa 

vônc'ôtsilhjatjop ja nivalhech ti yovalhch'e tasham, 

12pa yivaneyshi papi napu' ángeles, climsha'ne pava t'uyjatshiyis. Papi lhech 

yiech'esha'ne pan chiyantaj'e ja Jesús pa lhavu'vat. Ve'lha pa yie'sha'ne jan tavayshi ja 

lhshatech, paelh yie'sha'ne ja tajulh'e java lhafoc. 

13Pa niyôs ts'ivee papi ángeles pa yit'esh: —Ôcjeclô, ¿ta lhayaash ti lhap'in? Pa 

yicuulh lhavaatsha pa yit'esh: —Lhayaash ti chiychaaj ja Yinvacle, ey ca nôstô'ya pa 

chiyan'e'. 

14Tifeshch'e atesha cavôque ti yit'esh, meelh ti tatvaych'aclaj pa yivantaj ja Jesús, taj ti 

ninantôfa'clesh. 

15Pa lhechesh pa niyôsesh ja Jesús pa yit'esh: —Ôcjeclô, ¿ta lhayaash ti lhap'in? ¿She 

papuque lhavooysha'ne? Vooy lhavaatsha yilheclôjtajesh ca lhech pa vatcôvjiyanjat 

lhavo', pa yit'esh: —Lhcaanvacle, ca alhechtaja ca achaaj jô lhech, pa anfacyam pa 

lhan'e' ca jachaaj yiin. 

16Pa yit'esh ja Jesús ti yiyôjia: —¡María! Pa tatvaych'aclajjulh tatsha pa yishi'jop ca 

hebreo lhcliish ti yit'esh: —¡Raboni! (Côque yich'e': “Vanqu'eyjatsjan”). 

17Pa yit'esha ja Jesús ti yiyôjia: Ya aj ca anajay'yi, lhayaash ti jôjjeclay 

niycheychisham jan yie' ja Tata. Taj ti mapec nôqueesh pa anfacleem japi yich'injavot, 

ti jôqueychisham jayu ja Tata jan Atataeshelh yitsha, jan yi Diosesh jan a Diosshelh 

yitsha. 

18Pa lhechesh pa yayjateshey lhja María Magdalena japi t'eyjatsjanjas ti yi'van 

lhavaatsha ja Lhcaanvacle shi' ti yit'esha cava lhech ya'clishay. 

Pa Jesús tanôclitem papi t'eyjatsjanjas 
(Mt 28.16-20; Mr 16.14-18; Lc 24.36-49) 

19Lhechsham jô lhech vatjutsa' lhnalhu lhja semana ti tulhey pa yiôcji japi 

t'eyjatsjanjas ja jpôyich, yip'oey ts'ivee java lhashic, lhayaash ti nijovayjulh japi 

judíos. Pa lhech t'aplhuqu'e ti yameyshi ja Jesús yi'shi' lhcachivat ts'ivee pa yicjuesh ti 

yit'esh: —Acaatjatelh pa acanoyashelh. 

20Meelh ti tifeshch'e pava yit'esha, pa nôclitem java lhpôcôtôy shi' ja 

chiytsefesh'esham ja lhavlhi'. Pa uj ti nishamesh japi t'eyjatsjanjas ti yi'van ja 

Lhcaanvacle. 

21Pa yit'esha shta ja Jesús: —Acaatjatelh pa acanoyashelh. Jan lhjunashyish ja Tata ti 

tsichennee, lhech yijunasheelh'ash ca c'achentajelh vitsha. 

22Lhechesh pa yifuyuesh'apee japi lhech pa yit'esh: —Chiyjutelh'am nôqueesh ja 

Espíritu Santo. 

23Ca avômjatajelhemch'e papu pa lhsasch'e pa yijô' ti chiyvômjatemch'e; jô pa ca 

niavômjatajeelhemch'e pa lhsasch'e papu, pa tanca nivô'memch'e.  

Yi'van pa Tomás pa Lhcaanvacle ti netshaam 

24Taj ti ve'lha ja t'eyjatsjanach, lhey Tomás, lhanquey shta Napu'ji, lhech jô lhech 

ampa ti nam ja Jesús. 

25Pa vooy jap'elh t'eyjatsjanjas nifaclem ti yit'esh: —Apis ti javanelh ja Lhcaanvacle. 

Taj ti yit'esh ja Tomás ti yicuulh: —Ca niyvantajeesh java chiyuyjat'esham java 

clavos java lhpôcôtôy, ca niyajaytajaa, ca niyajaytajaa shta ja chiytsefesh'esham ja 

lhavlhi', pa tanca yu'janesh. 

26Vooy ti nôjeshch'e java pu'janayama nalhus pa tay'eva'ne shta japi t'eyjatsjanjas ja 

jpôyich. Lhecheshch'e ti yieyshi shta ja Tomás. Lha'ma t'untajey java lhashic, ti 

yalhatajesh ti yi'shi' lhcachivat japi t'eyjatsjanjas ja Jesús, pa yit'esh ti yicju': —

Acaatjatelh pa acanoyashelh. 

27Lhech t'aplhuqu'e ti yit'esha ja Tomás: —Ajaya ca aclôvalh nava yipôcôtôy; pa 

ajayesh'apee na apô'côt na yivlhi'. Pa ya aj ca acacujanesh t'ôyish'e, pa ujanesh jô. 

28Pa lhechesh pa yicuulh ja Tomás pa yit'esh: —¡Na Yinvacle na yi Dios shta! 

29Pa yit'esh ja Jesús ti yicuulh: —Tomás, nôqueesh naacacujanyish, lhayaash ti 

lhasvan. Nishamesh apee papi ninatvanchay ca ninatcacujantaja. 

Pa t'ajuya nôque vatqu'isjayanach 

30Aclojtaj jav'elh yivclanjat ja Jesús nimatasa papu ca nitô'yish java yivanjayinesh 

japi t'eyjatsjanjas, javan nichini'sesh'e nôque vatqu'isjayanach. 

31Taj ti navan chiyisshelh'eam, atôôlhshelha ca ujaneshelh ja Jesús ti Cristo, Lhaôs ja 

Dios, jôcl'esh ca ôyjôlhôyech'eesh papu pa lhamônlhajayash ca ninatcacujantajeesh. 

San Juan 21 

Pa Jesús tanôclitem papi siete t'eyjatsjanjas 

1Nôjeshch'e shta côque pa vooy ti yiey ja lhjôvcha lhey Tiberias, pa tanôclitem shta ja 

Jesús japi t'eyjatsjanjas. Nôque lhfanishesh: 

2Ve'lha yielh'e ja Simón Pedro, ja Tomás, lhanquey shta Napu'ji, shi' ja Natanael, 

tôlhey yitsha ja Caná yiey ja Galilea, japi lhcles ja Zebedeo shi' jap'elh napu' 

t'eyjatsjanjas. 

3Yit'esh ja Simón Pedro ti yiyôjia: —Javooy jayu pava sajech. Pa yit'esh ts'ivee 

jap'elh: —Javoelh'ach'e jayu vitsha. Pa yich'in ts'ivee pa yamey lhja lhôvjatshi pa 

yi'shi', taj ti tifesh atesha jô lhech tulh ti ampa ca nicôjôyesh ts'ivee. 

4Meelh ti yujeey ca nalhua pa vatsavat'e ja Jesús ja lhavôj'e ja lhjôvcha; taj ti 

ninantôfa'cley japi t'eyjatsjanjas ja Jesús. 

5Pa lhechesh pa yit'esh ti yiyôjia:  —Yicles, ¿ampa ca nacôjôyeshelh? Yicuulh ts'ivee 

pa yit'esh: —Ampa. 

6Pa lhechesh pa yit'esh ja Jesús ti yiyôjia: —Uelhey afayishelh; pa sasjop ca 

nantojoneshfach'ee lhja s'chaat, lhayaash ti acloj pava sajech. 

7Pa lhechesh pa yit'esh ja t'eyjatsjanach, jan ya'shesh ti yen ja Jesús, pa yiyôjia ja 

Pedro:  —¡Lhech na Lhcaanvacle! Meelh ti tpeeycheyesh ja Simón Pedro ti lhech ja 

Lhcaanvacle, pa yuych'e neshi lhja t'uyjatshiy (eem ti tatclantajshi), pa yitshaam ja 

yinôôt. 

8Vooy jap'elh t'eyjatsjanjas yamesh'ôcji lhavôôj lhja lhôvjatshi, nitojonesh ts'ivee lhja 

s'chaat pava sajech, cien metros pa t'aplhueshem'ôcji lhavôôj. 

9Meelh ti tayshi ts'ivee lhja lhôvjatshi, pa yi'van ts'ivee ja itôj vantsemajeshjop ja 

sajech, chiyanjop shta lhja yucuve. 

10Pa yit'esh ja Jesús ti yiyôjia: —Anchajeelh shta nava lhneelhfach'ee sajech. 

11Ja Simón Pedro yi'shi' shta lhja lhôvjatshi pa yitojonesh'ôcji lhavôôj lhja s'chaat, 

tapooj pava sajech lhanôc, ciento cincuenta y tres pava sajech; lha'ma aclojtajshi ti 

ninc'aseshch'e lhja s'chaat. 

12Pa yit'esh ja Jesús ti yiyôjia: —Ata'lhunelh ca atsaccunelhch'e cum. Taj nive'lhaa 

japi t'eyjatsjanjas ninteesh ca niyôsesh pa lhey jôqueey, eem ti apis ti yitô'ya ts'ivee ti 

lhech ja Lhcaanvacle. 

13Vooy ti yivaclhitlhavach ts'ivee, pa yichey ja Jesús, pa t'acum'e lhja yucuve pa 

yijutch'e japi lhech, pa lhetlha lhfanishesh shta pa sajech. 

14Nôqueesh lha pa pu'janaesh ti tanôclitem ja Jesús japi t'eyjatsjanjas jan t'aplhuqu'e ti 

netshaam shta. 

Pa Jesús tasinô'yelh pa Simón Pedro 

15Meelh ti yivaclhitesh ti tsaccunch'e, pa yiyôjia ja Jesús ja Simón Pedro: —Simón, 

Jonás lhaôs, ¿ya'shesh t'e ti lhtsen a'lheesh napuque? Yicuulh ja Pedro pa yit'esh: —

Jech, Lhcaanvacle, natô'ya ti qu'en. Yit'esh ja Jesús: Acunjanyam t'em nava yiclôy 

tashinshtas lhcles. 

16Yachajemeyc'oya shta ti niyôs: —Simón, Jonás lhaôs, ¿lhtsen? Yicuulh ja Pedro ti 

yit'esh: —Jech, Lhcaanvacle, natô'ya ti qu'en. Yit'esh ti yiyôjia: —Aclôvalhyam nava 

yiclôy tashinshtas. 

17Pu'janaesh nôqueesh ti niyôs ti yit'esh: —Simón, Jonás lhaôs, ¿lhtsen? Nôqueesh 

yitacshin'in ja Pedro, lhayaash ti pu'janaesh ti niyôsesh ca nen; yit'esh ti yicuulh: —

Lhcaanvacle, avaatsha natô'ya lhacôm'a. Natô'ya shta ti qu'en. Yit'esh ja Jesús: —

Acunjanyam nava yiclôy tashinshtas. 

18Yijô' ti jayeesh'a, lhapesh ti jôjjeclay anich'ayech, pa lhnijôtjat jum pa ti lhetônshi; 

taj ti vooy ca niataôvclajtajaa, pa lht'ajayeshchisham jayu java atjuy pa vooy pap'elh 

nijôtjat jayu, pa natojoneshey pan yiey pa nietôntajshi. 

19Meelh ti yit'esh ja Jesús côque ti nifaclem pa lhavafi jayu ja Pedro. Ca nôque 

lhfanisheesh shta ca nôclôjtajey ja Dios. Pa lhechesh pa yit'esh ti yiyôjia: —

¡Anjoyich'esha'ne! 

Pa lhnenach vat'eyjatsjanach 

20Meelh ti tatvaych'aclaj ja Pedro pa yivanjulh ti yijoqu'esha'ne ja vat'eyjatsjanach jan 

ya'shesh ti yen ja Jesús, jô lhech ve'lha yielh'e ja Jesús ti tsaccunch'e, jôlhechesh ti 

niyôsesh ti yit'esh: “Lhcaanvacle, ¿she papuque vanc'oyanjan'ay jayu?” 

21Meelh ti yivanjulh ja Pedro pa yit'esh ti niyôsesh ja Jesús:  —Lhcaanvacle, ¿ta t'e 

lhjunash jayu nôque nivacle? 

22Yicuulh ja Jesús pa yit'esh: —Ca yit'esh lhôn ca mônlhaa nôque pa namtaja ca 

jatpectaj, ¿pa ta t'e lhjunash'am avaatsha? Vooy avaatsha atatvoyich'e. 

23Pa lhechesh pa yamey lhac'o' papi lhavelhavot ti yaya'sha ti tanca nivaf jayu jô lhech 

vat'eyjatsjanach. Taj ni lhech t'ônashaesh ja Jesús ca ninvafa jayu pa cat'elheesh, ca 

tin'e: “Pa yit'esha lhôn ca mônlhaa nôque pa namtaja ca jatpectaj, ¿pa ta t'e 

lhjunash'am avaatsha?” 

24Lhech côque vat'eyjatsjanach yisnatesh nôque vatqu'isjayanach, yasinôqui cavôque 

matas. Shtantô'ya shta ti yijô' nava yit'esh. 

25Caajtaj jav'elh matas ti yisnatesh ja Jesús, ca chinisesh'e ts'ivee lhôn lhacôm'a 

cavôque, pa tan t'e ca nifajulhtaj napi yiey na cotsjaat pava vatqu'isjayanjas. Amén. 

Hechos 

Hechos 1 

Chinfac pa Espíritu Santo 

1Yi'shi' na vatjutsa' yiqu'isjayanach, na yenach Teófilo, qu'isesh'e lhacôm'a cava 

lhfanishlhavach ja Jesús, shi' ja tôlhesh'e ti nich'a vanqu'eyjatsjan, 

2yamjey ja nalhu ti vapecleychisham pa vôôs. Jôjjeclay ninapecley pa vôôs ti 

t'apayeshesha'ne japi t'eyjatsjanjas ti yiyôjiesha pa Espíritu Santo pava ca 

lhfanishalhavach jayu. 

3Pa vooy ti nôjeshch'e pa lhavafi pa nivacleeshjop ti tanôclitem papi lhech pa 

yicheshch'e pava cuarenta nalhus ti vatvanjiyinesh pa tanôôclhanitshe'ma pava matas 

ti yijô' ti mônlha, pa yasinôquiem pa lhanvacleyash pa Dios.  

4Jôjjeclay mônlhajop japi t'eyjatsjanjas ti yiyôjia ja Jesús ca lhech mônlheee cum yiey 

ja Jerusalén. Pa yit'esha: —Ach'anelhjop cum vooy ca namtajeyjop ca nifac ja Tata ca 

nijutajelh'ay yiey jan yônashelh'am tatsha. 

5Yijô' ca Juan vancanajayanesh pa yinôôt taj ti napu' pava nalhus amc'oya pa 

chinanajayanshelh jayu vitsha pa Espíritu Santo., 

Pa Jesús vapecsham pa vôôs 

6Papin tayelhva'ne ja Jesús pa niyôsesh: —Lhcaanvacle, ¿lhteesh ca iyitsjatesh tatsha 

papi Israel lhavos pa lhanvacleyash? 

7Pa yicuulh ja Jesús: —Tanca natô'yelha pa nalhu, ve'lhajop ja Tata ca nasnatajesh, 

lhayaash ti caajjop pa t'unaj ca nasnatesh; 

8vooy ca ninatajelh'ayshicham pa Espíritu Santo, pa nijutelh'ay pa vat'unaj pa meelhey 

ca atsasinôquielhc'oya na Jerusalén, shi' nan tc'a'ey ja Judea shi' ja Samaria, pa 

amjelhey lhac'o' lhacôm'a na cotsjaat. 

9Meelh ti tifeshch'e atesha cavôque ti yit'esh, pa yalhatajesh ti yi'van ts'ivee ti 

yicheychisham pa vôôs, pa nam lhpa ve'lha vôse' pa capeshch'e ja Jesús pa ninvan 

t'ôyish'e. 

10Jôjjeclay mônlheesh ti yovalhch'een ts'ivee ja Jesús pa yalhatajesh ti vatsavatshi 

lhcachivat ts'ivee papi napu' nivacle climsha'ne pava t'uyjatshiyis 

11pa yit'esha ts'ivee papi lhech:  —Galilea lhavos, ¿ta t'e lhayaash ti 

naant'atelheychisham na vôôs? Lhech ja Jesús jan tôlhelh'ajop ti yicheychisham ja 

vôôs, jô lhech tapecshicham jayu jan lhjunash na ti lhavanelh ti yitshaam ja vôôs. 

Chit'acumeyshi pa Matías ca nanc'ayôjey pa Judas 

12Pa lhechesh pa tapecley ts'ivee ja Jerusalén tôlh'e lhja utiyuc yi'apee pa Olivochat: 

pa nuyey ts'ivee pa nitojach'e nôyish yiey pan t'ônashesh pa vatyôjijatjop pa nalhu ti 

chit'ichayshi. 

13Meelh ti yamjam ts'ivee pa yitsaat pa yicheychisham pa tojquisham lhtôvash pa 

jpôyich pan yie'in. Japi lhech ja Pedro, ja Jacobo, ja Juan, ja Andrés, ja Felipe, ja 

Tomás, ja Bartolomé, ja Mateo, ja Jacobo, lhaôs pa Alfeo, ja Simón Celote, shi' ja 

Judas, lhch'inish ja Jacobo. 

14Japi lhech lhacôm'a ti ve'lheelhsham'in pa t'alhjayashelh japi lhch'injavot ja Jesús, 

nôquee lhja María lhamimi ja Jesús shi' jap'elh ôcjeclôy.  

15Pava lhech nalhus vatsavatshi lhcaavju ja Pedro papi lhavelhavot yameyshi ciento 

veinte papi lhech, pa yit'esha: 

16“Yivelhavot, suyeshi jum ca nofisch'e cava lhclishayem pa Espíritu Santo pa David 

ti chiyi'sesh'e jan chiyit'eshem ca Judas, can yijoeyc'oya papi yôcfa' ja Jesús. 

17Cô lhech yi'tajôtshi casvaatsha, yi'tajshi shta na cascumjayash. 

18Taj ti yich lhavaatsha pa yichenjulh pa cotsjaat pava pesoc tô'lha pa lhsasch'e; pa 

nijooylha ti tac'oychisham pa yitsemajshicham pa lhshatech pa yitsassham pa 

nachfach'ee pava lhavaclay. 

19Meelh ti yitô'ya papi yiey ja Jerusalén pa lhqueyesh pa lhech cotsjaat Acéldama, 

côque nôque yich'e' ‘Lhjoot pava vatvoyey.’ 

20Lhayaash ti lhech t'ônashesh na vatqu'isjayanach yi'shi' nava Salmos:  ‘Vapecleyjop 

ti ampapu ca nôv'ôcji pa lhajpôyich, pa ama papu ca nôv'ôcji pa lhech.’ Pa yit'esha 

shta: ‘Pa vooy pa'elh nancayôjesh na lhcumjayash.’  , 

21“Caaj napi yijôtshi casvaatsha nivacle napi shtatônôycheelhshane'en java nalhus ti 

jôjjeclay mônlhajôtshi ja Lhcaanvacle Jesús, 

22jan t'aplhuqu'e ti vancanajayan ca Juan pa yamjey ti yicheychisham pa vôôs. 

Suyeshi ca ninacheshjooy ca nitônôclitesh ca nanfac pa lhneetshamjayash ja Jesús.” , 

23Lhechesh pa t'apayeyshi japi napu' japi lhech: ja José, lhanquey shta Barsabás, lhey 

shta Justo shi' ja Matías. 

24Pa nôque yit'esh ti t'aalh ts'ivee: “Lhcaanvacle, avaatsha lhantôfa'clesha'ne pava 

lhcachic lhacôm'a, anôôclhanitelhayam pa yie' napuque napu' napi lhatcumeyshi'atam 

25pa jaspa natcum'e na lhcumjayash ca eyjatsjanach Judas ti yistanjat'in pa lhsasch'e, 

can yichey pan yie' ti chiyclôyit'e.” 

26Lhechesh pa vatvoyjatesh'ôcji ts'ivee, ti lhech ja Matías, jan yijutlhatsham tatsha 

ts'ivee japi once vat'eyjatsjanjas. 

Hechos 2 

Pa lhnamjayash pa Espíritu Santo 

1Vooy ti yamey pa lhnalhu pa Pentecostés, pa lhacôm'a papi nicacujanjasa pa 

ve'lhasham pa yiesh'e ti tc'avane ts'ivee. 

2Pa ya'lhatajesh ti tôlhey pa vôôs ti yipe'ya pa uj ti tach'atshi sitsej shta jan lhjunash pa 

lhaviim ti ujesh ti factsejch'e pa tif'ôcji pa t'ôjôj pa jpôyich yi'ôcji ts'ivee. 

3Pa lhechesh pa tujaamsha'ne pava tach'acjes jan lhjunash pava itôs tach'acjes, pa 

ve'lha ts'ivee ti tajulh'apee lhacôm'a. 

4Pa lhacôm'a ti yamqu'een ts'ivee pa Espíritu Santo, pa lhech tôlh'ejop ti tasinô'yesh 

pav'elh ya'clishay, eem ti yasinôyanesh pa Espíritu Santo.  

5Pava lhech nalhus ti yi'shi' ja Jerusalén papi judíos papi lhech yôfisjach'e pava 

tanyôjijayesh, tôlhey'in ts'ivee lhacôm'a pava lhavtsates yiey pa lhech'e cotsjaat. 

6Pa meelh ti yipe'ya ts'ivee papi lhech pa tach'atshi pa yistan'in pa ca niteesh, lhayaash 

ti ve'lhee ts'ivee ti yipe'ya ti tasinôyshem pava yitsôt'ajesh lhclishay. 

7Pa tamp'oyem jum ts'ivee pa nitôyiesha ti yit'eshelhvatam pava lhclishay ts'ivee 

pap'elh: —¿Nilhecha t'e napi Galilea lhavos lhacôm'a napuque ti tasinôych'e? 

8¿Ta t'e lhjunash ti casve'lhee ts'ivee ti shtape'yach'e cava shtantsôt'ajesh casclishay? 

9Caaj napi Partia lhavos, napi Media lhavos, napi Elam lhavos, napi Mesopotamia 

lhavos, napi Judea lhavos, napi Capadocia lhavos, napi Ponto lhavos, shi' napi tôlh'e' 

ja Asia, 

10napi Frigia lhavos, napi Panfilia lhavos, napi tôlh'e' ja Egipto shi' nap'elh tôlh'e' ja 

Africa shi' napi tôlh'e' ja t'ôyish'e ja Cirene. Caaj shta napi yi'shi' ja Roma. 

11T'ajôôj jô napi judiosesh shi' nap'elh t'acuumjulh pa lhfanishlhavach napi judíos. 

Caaj shta napi tôlh'e' ja Creta shi' ja Arabia. ¡Pa caslhacôm'aesh ti shtape'yeesh ti 

chiytasinôyesh nava lhasnôyjes tô'lha pa Dios nava shtantsôt'ajesh casclishay! 

12Pa lhacôm'a ti tamp'oyem ts'ivee pa yistan'in pa ca niteesh; pa tay'ôtsjanesh ts'ivee: 

—¿Ta t'e yich'e' lhacôm'a cavôque? 

13Vooy pap'elh nôyiteshaan, ti yit'esha: —¡Yetsesesha'ne jayu pa ôtjayetas t'i'! 

Tasinôyc'oya pa Pedro papi nivacle 

14Pa lhechesh pa vatsavat'elhch'e ja Pedro jap'elh once vat'eyjatsjanjas pa yit'esh ti 

yisitsenesh: “Napi judíos shi' lhacôm'a napi yi'shi' na Jerusalén, natô'yelha avaatsheelh 

côque pa ape'yeelh jayu na jayeetshelh'a jayu. 

15Tanca netsessha'ne napuque nivacle yiey pa lhaychavalhtajelh'ejop avaatsheelh, jô 

lhôn nich'a nalhu na apee clufquetsham na jumcuclaay. 

16Jô lhôn yôfisch'e yiey pa t'ônashesh lhapesh ti nifac pa chitôyjata pava ti vaclan lhey 

Joel, ti yit'esh: 

17Pava nijooylha nalhus, yit'esha pa Dios, jôtsiy'apee jayu na yi Espíritu nant'ajôôj 

napi nivacle; vooy napi acleselh yitsjôy shi' napi ôcjeclôy tsasinôque jayu, vooy napi 

nich'acsha'ne tavanchaysha'ne jayu, pa vooy napi c'utsjas tsamataysha'ne jayu. 

18Pava lhech nalhus jôtsiy'apee jayu napi yicavos yitsjôy shi' napi ôcjeclôy na yi 

Espíritu. pa nitsasinôqui jayu shta. 

19Vooy pava yi'shi' na vôôs janôclitem jayu pava lhasnôyjes, vooy na yie' na cotsjaat 

janôôclhanite'ma jayu pava vatvoyey, pa itôj shi' pa lhajut pava vôsey. 

20Vooy na jumcuclaay vapecleyjop jayu ti tulhshi', pa vooy na jive'cla lhjunashjulh 

jayu pa vatvoyey, pa lhech vatjutsac'oya jayu ca namtajeyjop pa lhnalhu ja 

Lhcaanvacle, pa lhech nalhu uj ti yaash jayu shi' ti lhasnôyech'esh. 

21Pa lhacôm'a jayu papi yetôn na lhey ja Lhcaanvacle, chiyilhjensha'ne jayu.' 

22“Ach'anshelh'yiy, Israel lhavos, nava jayeetshelh'a jayu: Natôôyshelh jô ja Jesús, ti 

Nazaret lhavo', jô lhech nivacle yic'alhtaneshelh'ay pa Dios ti yieshelh'eajuyishelh 

nava yaash ti lhasnôyjes, nimatasa papu ca nitô'yish shi' ti yinôôclhanitelhaam pa Dios 

nava yisnatshelh'am jô lhech. 

23Taj ti jô lhech Jesús chiyjutelh'ay avaatsheelh yôfisemch'e pa Dios pan t'ônashesh ti 

tatômjalhesh lhapesh. Avaatsheelh lhatcumelh'e pa lhclônelh pa lhneshelh shta lhja 

cruz, tôlh'ejop papi nivacle ti niysisasha'ne.  

24Taj ti pa Dios ti yinenjatchisham, pa nijôclesh pa t'unaj pa vatvafi', pa niysa'jop ca 

niyitesh jum pa t'unaj pa vatvafi'. 

25Vooy pa lhcaanvacle David, tasinô'yesh lhapesh ja Jesús pa yit'esh:  , ‘yajatesh ti 

javane'en yijuyish pa Lhcaanvacle; ti vatsavat'e na yifayishey pa jaspa tanca 

nascôtjatsha'ne papu. 

26Pa lhe'naa ca namjam na yicachi' ti nishamesh, vooy na yich'aclech jayasinô'yesh 

jayu na yic'usiyash'in. Pa lhacôm'a na yivu'vat caclecc'oya pa lhavafi, 

27jô'tajesh ti tanca avashanem ca lhoclashi jayu na lhavu'vat na acavo. 

28Eem ti lhts'eyjatsjanesh pa nôyishey pa vatmônlhajyash, pa lhtsamjach'een jayu pa 

yishamitjayash ca vi'tajyijop. 

29“Yivelhavot, avashanelhyam cum ca janôôclhanitelhch'eam ca catsict'ech David ti 

vaf ti chiytishc'oya, jô lhech lhanvalheech jôjjeclay yi'jotshi casvaatsha. 

30Taj ti pa lhech David chiytôyjata pava ti vaclan, pa yitô'ya jô pa Dios ti nifaclem ti 

yetônjop ti caaj jayu pa ve'lha lhcaanvacle ti tôlhshaam yi'esha'ne jayu nôqueesh pa 

lhc'o'vat. 

31Nôque lhjunash pa David ti nich'a chiytôyjatc'oya lhapesh côque ti tasinô'yesh pa 

lhneetshamjayash ja Cristo, pa yit'esha ti tanca mônlhaashi pa lhavu'vat pa 

lhanvalheech, pa tanca lhoclashi jayu pa lhavu'vat. 

32Vooy lhavaatsha pa Dios yinenjatchisham ja Jesús, côque lhacôm'a ti 

shtavanchayesh casvaatsha. 

33Nôque lhjunash ti yinenjateshchisham pa t'ituuc pa Dios pa yan'esha'ne pa 

lhfayishey pa yijutem pa Espíritu Santo ti nifaclem, pa lhech yicatsônjatesh nôqueesh. 

Jan lhavanelh pa lhpeyeelh shta. 

34Taj ti pa David ninôqueychisham pa vôôs; jô'lhaa ti yit'eshlhavne:  ‘Na Lhcaanvacle 

yit'esha na Yinvacle: Vee'sha'ne na yifayishey, 

35pa amjey ca avô'lhesh'apee nava afoc napi naac'utsfasa.’ 

36“Pa nitôôysha lhacôm'a napi lhchifas napi Israel, ti yijô' jô, jô lhech lhavaatsha Jesús 

ti lhneshelh lhja cruz, vooy pa Dios lhech lhfanishesh ti Yinvacleyan ti 

Lhavqu'ilhjenajesh shta.” 

37Meelh ti yipe'ya ts'ivee cavôque papi tayvane, pa uj ti nitôyiyjatch'e pava lhcachic, 

pa niyôsesh'in ts'ivee ja Pedro shi' jap'elh vat'eyjatsjanjas: —Yivelhavot, ¿ta t'e ca 

yifanisheelhyivach? 

38Pa yicuulh ja Pedro pa yit'esha: —Atatvaych'aclajshelh pava ajunashelh pa 

avelhaaelh'e ts'ivee ca chinanajayanshelh na lhey ja Jesucristo, pa jaspa 

yivômjatelhch'eam jayu pa Dios pava asasch'eclelh, pa nôque lhjunasha jayu pa 

nijutelh'am pa Espíritu Santo. 

39Nôque chinfaclelh'am t'ajuyelh'a avaatsheelh shi' napi acleselh, shi' shta lhacôm'a 

papi tosey pa yie', nôque yich'e' t'ajuya lhacôm'a papi ca nitôntajey pa Lhcaanvacle 

cas Dios. 

40Cavôque lhclishaya shi' shta pav'elh tasinô'yesh ja Pedro ti yeyjatsjanesh papi lhech, 

pa yit'esha: —¡At'eshelh ca chinalhjeneelhc'oya napuque nivacle ojiyis! 

41Nôque lhjunash papi yit'esh ti t'acuumjulh pa ya'clish pa chinajyansha'ne; pa lhech 

nalhu pa tanapshin'e papi nicacujanjasa pa tres mil pat'ajôôj. 

42Pa lhacôm'a ti vaniyitesh pava yeyjatsjanesh papi vat'eyjatsjanjas, pa vanaatsjulhesh 

lhacôm'a pava yi'van, pa t'aalhshaneen ti tayvaneen pa vatlhiseshch'e lhpa yucuve. 

Pa lhamônlhajayash papi vatjutsa' nicacujanjasa 

43Pa lhacôm'a ti tamp'oyem ts'ivee tôlh'ejop pava nimatasa papu ca nitô'yish shi' pava 

yinôôclhanita yisnatesh papi vat'eyjatsjanjas. 

44Pant'ajôôj papi ninatcacujan pa ve'lhasham'in jum ts'ivee ti tayvane pa 

vatlhiseshelhch'een pap'elh pava yi'van; 

45pa tcashayesh'in ts'ivee pava yitsôt'ajesh shi' lhacôm'a pava caajem, pa yicatsônjat'in 

pava lhpesoc pa ve'lhee ts'ivee ti yijuteyjop pant'ajôôj papi caaj pava suyeshi. 

46Pant'ajôôj pava nalhus ti vaniyitesh jum ts'ivee ti tc'aevaneen pa vatishjanjavat, vooy 

ti yiey pava lhajpôyjey pa vatlhiseshch'een pava yucuvec pa tuj'in ts'ivee, pa uj ti 

nishamesh, jô'tajesh ti yivo'yeshch'e pava lhcachic. 

47Pa yôclôj'in ts'ivee pa Dios, pa uj ti vanenesh lhacôm'a papi nivacle; pa lhacôm'a 

pava nalhus ti napshin'een pa Lhcaanvacle papi nicacujanjasa pant'ajôôj papi 

chiyilhjensha'ne.  

Hechos 3 

Chiyvatsjanchat pa ve'lha ancooc 

1Ja Pedro shi' ja Juan yichey ts'ivee ja uj vatishjanjavat ti tanjuyshicham na 

jumcuclaay pan yie'in ti chit'alh'in. 

2Lhech yie'jop ja vatishjanjavat pa ve'lha nivacle ancoqu'esh tatsha ti nich'a nivat'aj, 

pa lhech chiychajey'in pava nalhus yiey pa lhashiesh ja vatishjanjavat lhanquey 

Lhasnôyech, pa lhech yiec'oyaan ti t'aalhshaan papi nivacle pava lhtinshanjay ti 

yich'ôcjiin. 

3Meelh ti yivanch'e pa ancooc ja Pedro shi' ja Juan ti palha yich'ôcji ja vatishjanjavat, 

pa t'aalhtajesha pava lhtinshanjay. 

4Japi lhech yovalhsha'ne, pa yit'esha ja Pedro: —Atsovalhelhsha'ne. 

5Pa lhech nivacle vatjumtitajsha pa ca nitisesh. 

6Pa yit'esha ja Pedro: —Amyam lhpa ca yitinshanjaa pa clesanilh clim shi' pa cojiyaj, 

taj ti nan caajyam pa jajut'ay jayu: pa jetôn'ajop jayu na lhey ja Jesús, Nazaret lhavo', 

aneetsham ca ôtaaysha'ne. 

7Pa yit'esha côque ja Pedro, pa t'acum'e pa lhpôcôt lhfayishey pa yinenjatchisham. Pa 

nivinshaa ti t'unch'esha'ne pava lhafoc shi' pava lhfiincôyôc. 

8Pa nitshaam pa ancooc pa t'ecletchisham pa vacleech shta. Pa yichelh'ôcji japi lhech 

ja vatishjanjavat, pa viislhavach ti yich'ôcji pa vashclamajesh'in ti yôclôjey pa Dios. 

9Pa lhacôm'a papi nivacle ti yivanesh ti vacleech ti yôclôjesh shta pa Dios, 

10pa yamqu'een papi nivacle ti tamp'oyem pa nijovayjulh shta pan lhjunash pava 

vaclan, lhayaash ti nitôfaclesh pa nivacle, shi' ti yitô'ya ti lhech pan yie'in lhavooj ja 

vatishjanjavat ti t'a'lhaan pava tinshanjay, yiey ja lhashiesh ja lhanquey Lhasnôyech. 

Tasinôy'ôcji pa Pedro pa lhasnatsech pa Salomón 

11Lhan'e pa lhech ancooctaj, pan chiyilhjen, pa nintonch'esha'ne ja Pedro shi' ja Juan. 

Pa lhacôm'a papi nivacle ti tamp'oyeshem pa na'shey'in ts'ivee pa lhcaavjuesh ja 

vatishjanjavat lhanquey lhasnatsech pa Salomón, yiey pan yie' papi lhech. 

12C'oya ti yi'van ja Pedro côque, pa yit'esha: “¿Ta t'e lhayaash ti natamp'oyanelh 

avaatsheelh Israel avoselh? ¿Ta t'e lhayaash ti lhnovalheshelhyiy ca yivaatshaaelh ca 

yilhjeneelh nôque nivacle, ca lhech yifanisheeshelh ca yôtayjatelh ca tôlheshelhyivne 

pa yunajelh shi' pa ca yivoyjayasheeshelhch'ec'oya pa Dios? 

13Vooy pa lh'Dios pa Abraham, pa Isaac shi' pa Jacob, pa lh'Dios tane papi 

catsicchevot, jô lhech lhavaatsha lhjutelha japi lhcaanvacles. Meelh ti yeetajesh ja 

Pilato ca nuqueesh pa lhatcavooyshelhjulh avaatsheelh.  

14Ch'apaa ja chit'aalhtajeshelh'a ca chinuqueesh jô lhech issha'ne, yivo'yeshch'e shta, 

pa lht'a'lhelha ca chinuqueesh pa ve'lha vôncaclônjanaj. 

15Pa vooy jan tô'lha pa vatmônlhajyash pa lhclônelh. Taj ti vooy pa Dios 

yinenjatchishamshi capi vafsha'ne. Cavôque jayvanchayeshelh pa 

jatônôclhanitshelhyivne. 

16Jatôôlhshelha ca lhey jô lhech Jesús ti janfaclelhem jaspa nincacuesh, pa tôlhesha ti 

t'un'in na lhech nivacle nan lhavanelh pa lhantôfaacshelh shta. Nôque 

nivatcacujayasheesh ja Jesús yamjam jum na nivacle ti yivatsjanchat nan lhjunash ti 

lhavanshelh nan ajô'jelh avaatsheelh. 

17Tsitô'yelh'a yivelhavot, jat'elhesh avaatsheelh shi' japi anvacleselh ti lhclônelh ja 

Jesús, pa tanca natôôyshelh jô pava ca asnatshelh. 

18Taj ti pa Dios yôfisjatch'e côque lhfanishesh lhapesh ti nifaclem lhacôm'a papi 

chiytôyjata pava ti vaclan: ti tajulhemey ca chinclôn pa Lhavqu'ilhjenaj. 

19Pa lhe'naa ti mapeclelha pa Dios ca atatvaych'aclajelha ca jaspa nivômjatelhch'eam 

pava asasch'eclelh. Pa lhechesh pa nanchenelh'ay pa Lhcaanvacle pava nalhus ca 

nasclaneelhsha'ne. 

20Pa nichenelh'ayshicham jayu shta ja Jesús, jan lhey shta Cristo, jan apis ti 

chiyjuyjatelh'a. 

21Lha'ma yi'taj'e nôqueesh ja Jesucristo pa vôôs, pa namjey ca nasclantajvatich'e pa 

Dios pant'ajôôj pava matas pavan t'ônasheshem papi isissha'ne chiytôyjata pava ti 

vaclan ti tatômjalhesha pava vatjutsa' nalhus. 

22Nôque t'ônasheshem pa Moisés papi catsicchevot lhapesh ti nifaclemch'e: Pa 

Lhcaanvacle a Dioselh natôlhjatelhsham jayu avaatsheelh pa ve'lha chiytôyjata pava ti 

vaclan yiey nan yijunash. Pa anc'ashamshelhem lhacôm'a pa ca niteetajesh. 

23Lhayaash ca lhacôm'ataja papu ca ninach'antajaa pôque chiytôyjata pava ti vaclan pa 

chinayjatshi jayu papi lhchifas.'  

24“Cavôque lhech t'ônashesh lhacôm'a papi chiytôyjata pava ti vaclan tôlhesh'e pa 

nivacle lhey Samuel, shi' pap'elhcha yijoojqu'esha'ne ti yasinôquieshch'e nan lhjunash 

ti vaclan navôque nalhus. 

25Avaatsheelh natsôt'ajeshelh pava nifaclem lhapesh pa Dios papi chiytôyjata pava ti 

vaclan, natsôt'ajeshelh shta pa vatpeya'shelh pa Dios papi catsicchevot p'alha. Ti lhech 

yit'esha pa Dios pa Abraham: ‘Lhacôm'a papi lhtachifas yiey na cotsjaat chiyit'eshem 

jayu pa is tôlh'ejop papi lhtôôlhsham.’26Meelh ti yinenjatchisham pa Dios ja Lhaôs pa 

najutsjateshelh ti nichenelh'ay, jaspa nanchajelh'ay pa is vatjunash, pa ave'lhaaelh'e 

ts'ivee ca atatvaych'aclajshelh pa nisa' ajunashelh.”  

Hechos 4 

Pa Pedro shi' pa Juan ti yie' t'ajuyish papi lhcaanvacles 

1Jôjjeclay mônlheesh ti tasinôyem'in papi nivacle ja Pedro shi' ja Juan, pa lhechesh pa 

namelhey'in papi vatcasinôc pa lhanvacleesh pa vatishjanjavat shi' papi saduceos. 

2Papi lhech yisuyinat ts'ivee ti yipe'yeesh ja Pedro shi' ja Juan ti yeyjatasjan papi 

nivacle ti nifaclem pa lhneetshamjayash capi vafsha'ne, ti apis ti netshaam ja Jesús. 

3Pa t'acum'evatam ts'ivee japi lhech pa yicha'jey lhpa vatvanc'ôcfajayte ti yan'ôcji pa 

yamjey ti nalhu shta. 

4Taj ti acloj papi tach'ansha pa ya'clish pa nincacuesh; pa t'ajôôj papi nicacujanjasa, ti 

chiyitsjuulh tsi'sha papi yitsjôy, pa yameyshi cinco mil. 

5Vooy ti nalhu pa tayshelh'evane ja Jerusalén papi lhanvaclesesh papi judíos, papi 

nitaôvclasa lhanvacles nôquee shta papi vanqu'eyjatsjanesh pava lhfanishlhavach. 

6Pa lhech yie' shta pa uj lhanvacle papi vatcasinôc lhey Anás. Pa nam shta pap'elh 

lhanvaclesesh papi vatcasinôc, pa Caifas, pa Juan, pa Alejandro, pa shi' shta lhacôm'a 

papi ve'lheelhsham pat'ajôôjam papi lhanvaclesesh papi vatcasinôc. 

7Pa tayôjijanesh ti chinchajey ja Pedro shi' ja Juan, pa yivatsavatjatshi lhcachivat 

ts'ivee pa niyôs'in: —¿She t'e papi t'unaj ja't'ajesha pa lhey ti lhchenshelh ti lhech 

afanisheshelh cavôque? 

8Lhan'e ja Pedro, pa yamqu'een pa Espíritu Santo, pa yit'esha: —Lhanvacleselh'ash 

napi achifaselh jô'tajesh ti niataôvclasaelhc'oya: 

9avaatsheelh lhtsiôseshelh'in jum ja lhanfanash ja aôytej'in ca jaspa natô'yelha jô lhech 

ti vatsjan. 

10Nôqueesh c'atôyjatelha jayu ca jaspa nitô'ya lhacôm'a napi lhchifas na Israel, jô 

lhech nivacle nôque yie' ti yielh'e ajuyishelh alhacôm'aelh ti yivatsjanchat na lhey ja 

Jesucristo Nazaret lhavo', jô lhech lhneshelh lhja cruz, jan yinenjatchishamshi capi 

vafsha'ne pa Dios. 

11Jô lhech Jesús utejesh lhavaatsha, lhan'e avaatsheelh pa lhapunelh jpôyjey avoselh. 

Lhech jô lhech nôqueesh yiey t'afcato' pa jpôyich. 

12Ampa caelhchaa ca nicaaj pa lhqu'ilhjenjayash, lhayaash pa Dios tanca nanjutjooy 

paelh vatey ca jaspa isa'jop ca shinalhjensha'ne., 

13Meelh ti yivanesh papi lhcaanvacles ti yifi'yesh pava tasinôyesh ja Pedro shi' ja 

Juan, pa tamp'oyeshem ts'ivee papi lhech, lhayaash ti yitô'ya ti niujaesh ca 

chineyjatsjan japi lhech, jô'tajesh ti yitô'ya ts'ivee ti lhech ti t'eyjatsjanjasesh ja Jesús. 

14Jô'tajesh ti yi'shi' ts'ivee pa lhech chiyvatsjanchat, pa lhe'naa ti sasemjop pa ca 

niteetsha ca natjuyjulh. 

15Pa lhechesh pa tayôjijanesh ca nayjatlhavcop ts'ivee. Pa vatsi'shanatjop ts'ivee ti 

yasinôqui. 

16Pa yit'eshvatsham'in: —¿Ta t'e ca casfanisheesh japuque nivacle? Lhayaash ti caaj 

cava yivclanjat ts'ivee nimatasa papu ca nitô'yish, cavôque yitôôysha lhacôm'a napi 

tsitenasshi na Jerusalén, pa sasjop ca shtatanchatesh casvaatsha. 

17Jô'lhaa taney ti shtat'esha ca shtanjovatsjan'apee ca ya aj ca t'ôyisheey ca 

nasinôquic'oya ca lhech vatey, teya ca namqu'een nava yitsates ca chintôya'. 

18Tifeshch'e atesha cavôque pa t'a'lhey shta japi lhech vat'eyjatsjanjas ca napecleyshi. 

Pa yit'esha ca ya aj ca t'ôyisheey ca nivanqu'eyjatsjanesh na lhey ja Jesús. 

19Pa lhechesh pa yit'esha ti yicuulh ja Pedro shi' ja Juan: —Lhaychavalhtajelhey ca 

nitajulhe'mey pa Dios ca naash ca yueshelh'a ca yi'alhinatshelh pa Dios. 

20Yivaatsheelh saselhjopyam ca vômeshelhjop ti jasinôquielh cava javanelh shi' cava 

jape'yeelh. 

21Pa lhechesh papi lhech lhcaanvacles nijovatsjan, taj ti yivashan ti yich'in. Pa 

ninvanjop pa ca lhfanisheesh ca nivalha ts'ivee, lhayaash ti nijovayeshjulh papi 

nivacle, tôlh'ejop ti lhacôm'a ti yôclôjey pa Dios, lhayaash ti yi'van pava vaclan. 

22Pa lhech nivacle chiyvatsjanchatesh pava nimatasa papu ca nitô'yish palha t'ônshi' 

pava cuarenta lhnincôpes. 

Papi nicacujanjasa t'a'lha pa lhniyitsjayash jaspa nifiiy 

23Meelh ti chinuqueesh ja Pedro shi' ja Juan pa yichey jap'elh lhô'yôvôt pa tayelhvane 

pa chayeshlhatch'e lhacôm'a pava t'ônashaan papi vatcasinôc lhanvacles shi' papi 

nitaôvclasa lhanvaclesesh. 

24Tifeshch'e ti tach'aneshvane cavôque pa t'a'lheyvatjuulh pa Dios, pa yit'esh ts'ivee: 

“Lhcaanvacle, avaatsha lhasnatesh pa vôôs, na cotsjaat, na uj tovôc shi' shta lhacôm'a 

nava caaj. 

25Avaatsha, lhtôlhjata pa Espíritu Santo ti lhanshi' lhashi pa acavo David ti 

lhteetsha:  “¿Ta t'e lhayaash ti tavacôyvatsham'in papi ninantôfa'clesh pa Dios, pa 

vooy papi lhtachifas yiey na cotsjaat cha'lheesh pava yaychavalhtajey? 

26Papi lhcaanvaclesesh'e na cotsjaat shi' papi tanch'anjayesh papi lhanvacles pa ve'lha 

t'ôs'ejop ti t'ajuyjulh pa Lhcaanvacle shi' pa Chivo'tajemeyshi Lhavqu'ilhjenaj.' 

27Yijô' ja Herodes shi' ja Poncio Pilato ti tc'ashelh'evane nôque yitsaat japi nijudiosa 

shi' japi Israel lhavos ti t'ajuyjulh ja issha'ne Aôs Jesús, jan lhatcumeyshi ti 

Lhavqu'ilhjenajesh.   

28Lhech japi lhech yôfisjatch'e lhacôm'a pava lhtatômjalhesh ti lhanfac pan t'elhesh 

pavan vaclan jayu. 

29Vooy nôqueesh, Lhcaanvacle, anovalheshelhyiy na lhafjunchayashelhyi, pa ajutem 

napi acavos pa t'unaj ca jaspa ya aj ca nitats'ufiyeshlhtapee cava asinôc ca nifactaj'in. 

30Anajayeshicham pa unaj pa jaspa nivatsjanchat papi aôytes'in, pa asnatesh shta pava 

nimatasa papu ca nitô'yish, nitô'lhajop na lhey ja issha'ne Acavo Jesús.”  

31Meelh ti tifeshch'e ts'ivee ti t'aalh, pa yalhalha ti nayuuynayuych'e na cotsjaat pan 

tay'evane ts'ivee; pa lhechesh pa yamqu'een ts'ivee pa Espíritu Santo, pa 

yifi'yeshlhtapee ti nifac cava Dios lhasinôc. 

Lhacôm'a pava matas ti yitsôt'ajeshvatam 

32Lhacôm'a papi nicacujanjasa ve'lhasham pa lhaychavalhjayash pa ve'lhasham shta 

pa lhfanishlhavach. Pa ampapu ca ve'lhaa ca niteetsha ca nivôôttsôtjatesh pa'na, pa 

yit'esha ti lhacôm'a pava matas ti yitsôt'ajesh vatam. 

33Pa lhech t'aplhuqu'e ti yifi'yeshlhtapee japi vat'eyjatsjanjas ti tanôôclhaniteshlhavne 

ts'ivee pa lhneetshamjayash ja Lhcaanvacle Jesús, vooy pa Dios uj ti yefenesh 

lhacôm'a. 

34Ampapu ca ve'lhaa ca suyeeshi pa'na, lhayaash ti lhacôm'a ti caajem pava 

lhcootsjativshay shi' pava lhajpôyjey pa tcashayesh'in, 

35pa nicha'jey pava lhpesoc pa yijutey'in papi vat'eyjatsjanjas, ca jaspa 

nicatsônjatesh'in lhacôm'a papi caaj pava suyeshi. 

36Nan lhjunash pa José, pan lhqueyesh shta japi vat'eyjatsjanjas Bernabé (nôque 

yich'e' “Lhaôs pa Vancashanat”), pa lhech levita nivat'aj'e pa yichjop'in pa tovôc lhey 

Chipre. 

37Pa lhech nivacle tcashayesh pa lhcac'ovat, pa yicha'jey pava lhpesoc japi 

vat'eyjatsjanjas.  

Hechos 5 

Pa lhsasch'e pa Ananías shi' lhpa Safira 

1Caaj pa ve'lha nivacle, lhey Ananías, pa lhech vatpeya'shelh lhpa lhch'acfa Safira ti 

tcashayeshelh pa lhcac'ovat. 

2Pa lhech nivacle vatpeya'shelh ti mônlheesh pa pacham pa peso pa yicha'jey pa 

t'iya'esh japi vat'eyjatsjanjas. 

3Pa yit'esha ja Pedro ti yiyôjaa: —Ananías, ¿ta t'e lhayaash ti lhanshi' acachi' pa 

Satanás, pa jaspa acuts'ajeem pa Espíritu Santo ti amônlheesh pa pacham pa peso 

lhasha' pa acac'ovat? 

4Natsôt'ajtajesh t'emma ti lhatcasha'yesh pa acac'ovat, pa natsôt'ajtajesh t'emma pa 

peso. ¿Ta t'e lhayaash ti lhavclanjat'atam côque? Tanca acuts'ajeem napi nivacle vooy 

pa Dios. 

5C'oya ti yipe'ya côque pa Ananías, pa nicôôtsha'ne ti vaf. Pa lhacôm'a papi 

tpeeychayesh cavôque pa nijovaych'e jum. 

6Pa lhechesh pa nam papi nich'acsha'ne pa yip'ooj'e pa sivôclôclhayeech pa 

yichaajfach'ee pa tishc'oya. 

7Pa chinc'oya ti nam shta lhpa lhch'acfa ca Ananías, pa yuy'ôcji shta pa jpôyich, taj ti 

jôjjeclay nintô'ya pa lhjunash pa vaclan. 

8Pa niyôs ja Pedro: —Anfacyam cum, ¿yijô' ajalh ti lhet'ajôjqu'e ti lhatcashaayshelh 

pa acac'ovat'elh? Lhpa lhech pa yit'esh: —Jech, lhet'ajôjqu'e. 

9Pa lhechesh pa yit'esha ja Pedro: —¿Ta t'e lhayaash ti p'alha ti lhavatpeyashelh ti 

lhc'alhtanelhshi pa lh'Espíritu pa Lhcaanvacle? Napucôô julh napi yifos ca ach'acfa, 

pa nôqueesh pa nachaaj jayu vitsha. 

10Pa tatsha ti nicôt'apee java lhafoc ja Pedro lhca Safira pa lhetlha yitshi ti vaf. Meelh 

ti nach'ôcji shta pa jpôyich papi nich'acsha'ne pa yivaneylhavc'oya ti vaf. Pa 

yichaajfach'ee shta pa yicha'jey pan chitish'ec'oya ca lhch'acfa pa ve'lha chiyinelh'e. 

11Meelh ti tavanchayesh cavôque lhacôm'a papi ve'lheesham pa nilhcacujayasha shi' 

pant'ajôôj papi yaya'esh pava matas pa uj ti nijovayeshem. 

Acloj pava lhasnôyjes shi' pava chinôclitesh pa'na 

12Tô'lha japi vat'eyjatsjanjas ti acloj pava yivclanjat nimatasa papu ca nitô'yish shi' 

pava chinôclitesh pa'na yieshi papi nivacle; pa lhacôm'a ti tayesh'evane pa lhasnatsech 

pa Salomón. 

13Nive'lhaa pap'elh ca nifiiyshem ca namelhvatsham japi lhech, taj ti papi nivacle uj ti 

yinvacleyanesha'ne japi lhech. 

14Pa yaash papi yamey ti ninatcacujanesh pa Lhcaanvacle, pa acloj papi yitsjôy 

t'ajôôjjulh papi ôcjeclôy. 

15Jô'tajesh papi aôytesvatsham'in ti chinchaajsham'in pava lhcaavjuc chiyipjôclônesh 

pava lhmôjôvtes, lhayaash ca naashtajop ja Pedro pa vo'ya pa lhajpec ca 

nitsavalh'apee ts'ivee pa ca naôvtaj'e papi lhech. 

16Shi' shta papi tôlhey'in pav'elh yitsates pava nashch'e lhavôôj ja Jerusalén, pa 

nicha'jey'in papi acloj aôytes'in, shi' papi côccheyjesesh; pa lhacôm'a papi lhech ti 

chiyilhjensha'ne. 

Papi vat'eyjatsjanjas ti chitanachanesh 

17Pa lhechesh pa yijuctsenesh pa lhanvacleesh papi vatcasinôc shi' papi vatvenchat 

saduceos papin yi'shi' jô lhech. 

18Pa t'acum'evatam ts'ivee japi vat'eyjatsjanjas pa yan'ôcji lhpa uj vatvanc'ôcfajayte. 

19Taj ti vooy ti tulhey pa nacheyshicham pa ve'lha lh'ángel pa Lhcaanvacle, pa 

nic'at'ec'oya pa lhashiesh lhpa vatvanc'ôcfajayte pa yichaajfach'ee, pa yit'esha: 

20“Meelhey jan yie' ja vatishjanjavat pa anfaclelhem napi nivacle nava ya'clishayesh 

na nich'a vatmônlhajayash.” 

21Pa yajulhjatey cavôque ti yipe'ya ts'ivee, pa vooy ti nalhu ti nich'a nalhu pa yich'ôcji 

ts'ivee ja vatishjanjavat, pa lhech tôlhesh'e ti vanqu'eyjatsjan ts'ivee. Pa lhan'e vitsha 

pa uj lhanvacleesh papi vatcasinôc shi' pant'ajôôj papi lhcavosesh nôquee papi 

nitaôvclasaesh lhchifas na Israel pa tc'aelhvane, pa vancachenjaney japi 

vat'eyjatsjanjas yiey lhpa vatvanc'ôcfajayte. 

22Taj ti meelh ti yamtajey lhpa vatvanc'ôcfajayte papi cafoquelhay, pa ampapu ca 

ni'van; pa vapecl'in ts'ivee pa nifac pa lhjunash, 

23pa yit'esh ts'ivee: —Pa meelh ti jamelhey lhja vatvanc'ôcfajayte pa javanelh ti 

yijôt'ajey jum ja lhashi, shi' japi lhashi lhavos mônlhatajop ts'ivee; pa meelh ti 

janc'aatajelhey ja lhashi pa ampapu ca yivanelh ca nôv'ôcji. 

24Pa meelh ti tpeeycheyesh pa lhanvacleesh papi vatcasinôc shi' papi 

yiclôvalhchiyinesh pa vatishjanjavat, nôquee papi chiyinvacliyanesh papi vatcasinôc, 

pa taniyôsesh ts'ivee: ¿Ta t'e ca nôj'e' lhacôm'a cavôque? 

25Pa nivinshaa ti nam pa ve'lha pa yit'esh: Japi nivacle lhantajelh'ôcji lhja 

vatvanc'ôcfajayte, yi'ôcji lhôn ja vatishjanjavat ti yeyjatsjan japi nivacle. 

26Pa vooy pa lhanvacleesh papi cafoquelhay yaôychi papi lhcavos pa vooysha'ne pan 

yie' pa yichaaj ts'ivee, taj ti ninteesh pa ca lhfanisheesh, lhayaash ti nijovayeshjulh 

papi nivacle ca nôôtjatesh'in pava utes. 

27Pa lhechesh pa yamjateyshi pan yie' papi lhcaanvacles, pa yit'esha pa lhanvacleesh 

papi vatcasinôc: 

28C'acônitshieshelh aven'na ca lhech ôjeshelh'e ti lhavanqu'eyjatsjaneshelh côque 

vatey. ¿Taj ti ta afanishelh'avach? Nôqueesh pa lhamjatelhey lhac'o' lhacôm'a na 

Jerusalén cava lhavanqu'eyjatsjaneshelh, tam'ey ti lhentajelh ca anfaatjatelhyam pa 

lhtinclôncheyash cô lhech nivacle. 

29Pa lhechesh pa yicuulh ja Pedro shi' jap'elh vat'eyjatsjanjas pa yit'esha: —

C'ashjatelh apee pa Dios ti tsiqu'ishamelhem a'lheesh napi nivacle. 

30Vooy pa lh'Dios papi catsicchevot p'alha yinenjatchisham ja Jesús, lhech lhavaatsha 

jô lhech lhclônelh pa lhneshelh lhja cruz. 

31Jô lhech yinenjatchisham ti yiney lhfayish pa Dios, pa lhe'naa ca Nanvacleyan shi' ti 

Lhavqu'ilhjenajesh, eem ti yijuteyjop napi Israel lhavos pa lhtatvaych'aclajayashesh pa 

lhjunash shi' ca chinvômjatemch'e pava lhsasch'esha'ne. 

32Cavôque ts'ôôclhaeshelha ti javanchayeshelh shi' shta pa Espíritu Santo, pa lhech 

yijutey pa Dios pa yie' papu niqu'ishamem. 

33Meelh ti yipe'yach'e cavôque pa yisuyinatvatsham'in ts'ivee, pa yen ca niclônsha'ne. 

34Pa lhechesh pa nitshaam pa ve'lha fariseo yi'shi' papi lhech tay'evane caanvacles, pa 

lhech lhey Gamaliel, vanqu'eyjatsjanesh pava lhfanishlhavach. Pa lhech 

tanch'anjayesh pa lhcliish. Pa lhech vatsavat pa tayôjijanesh ca chinchaajfach'ee cum 

japi vat'eyjatsjanjas. 

35Pa nijooylhach'e ti yit'esha papi lhcaanvacles: —Vacjayijes, Israel avoselh, 

anujumatseneshelh avach pa ca afanishtajeeshelh napuque nivacle. 

36Aychavalhelhch'e ja t'elhesh ti nitshaam ca Teudas ti yeetajeshlhavne ca na'shesh pa 

ca lhjunasha, ti lhts'avootajesh papi cuatro cientos nivacle. Taj ti chiyiclôn pa lhech, 

shi' papi lhts'avootajesh vacôtsônvatc'oya pa shan ti nôj'e' papi lhech. 

37Pa nijooylhach'e shta pava nalhus ti chiyitsjuulh lhacôm'a papi nivacle, pa caaj shta 

pa ve'lha Judas, tôlh'e' ja Galilea. Pa lhech t'aplhuqu'e ti nayjatvane papi acloj lhcavos. 

Pa lhech mônlheesh jô ti chiyiclôn shta, pa vooy papi lhcavostajesh vacôtsôn'in. 

38Pa lhe'naa ti janfaclelh'am cavôque ca an'ateelh napuque nivacle. Lhayaash ca 

nitôôlhtaja napuque nivacle nava lhfanishlhavach pa nivôômji jayu; 

39jô pa ca nitôôlhtaja pa Dios navôque, pa sasjop jayu ca avômjatelhshi. 

Anujumatsenelh'avach; pa jaspa tanca anjuyjayeelhjulh pa Dios. Cavôque lhacôm'a ti 

ve'lhansham pa t'ônashjop ts'ivee. 

40Pa lhechesh pa chitôney japi vat'eyjatsjanjas pa chiyc'ônsha'ne pa nifaclem shta ti ya 

aj ca t'ôyisheey ca nasinôqui na lhey na Jesús. Pa nijooylha pa yichenfach'ee ts'ivee. 

41Japi vat'eyjatsjanjas tayeyshi papi lhcaanvacles, pa uj ti nishamesh ts'ivee, lhayaash 

pa Dios ti yivashanem ti chiyclôyit'apee ts'ivee pa lhey ja Jesús. 

42Pa lhacôm'a pava nalhus ti ninvô'meshjop ti vanqu'eyjatsjanesh pava isisch'e 

lhfacjes ja Jesús ti yiey ja vatishjanjavat lhjunashjulh shta ti yiey pava jpôyjey. 

Hechos 6 

Chiyetôneyshisha'ne papi napu'yama vanqu'efenjanjas 

1Pava lhech nalhus tanapshin'een papi nicacujanjasa pa yaash pa t'ajôôj, lhech 

t'aplhuqu'e ti suya papi griegos papi judíos, yit'esha papi lhca'vosch'acchey ca 

nichinovalhasha'ne pant'ajô'jesh pava nalhus ti chiyicatsônjatesh'in pava vatcôs 

pap'elh. 

2Japi doce vat'eyjatsjanjas pa tayelhvane lhacôm'a papi nicacujanjasa pa yit'esh 

ts'ivee: —A'va, saselhjopyam ca vômeshelhjop ti janfacleelh cava lhclishay pa Dios, 

ca vo'ya ca yicumjayasheeshelh ca yicatsônjatelh pava vatcôs. 

3Pa lhe'naa, yivelhavot, ti c'ayôjieshelh'a ca avatvoolheyshi avaatsheelh papi 

napu'yama nivacle ninanjovaay, yamqu'een pa Espíritu Santo caaj shta pa lhcajôysha, 

pa jaspa acumjatelh'e napuque nôque vatcumjayash. 

4Pa vooy yivaatsheelh tanca vômeshelhjop ti jaya'lhelh shi' ca janfacleelh cava Dios 

lhasinôc. 

5Pa lhacôm'a ti vatculhesh ts'ivee côque, pa lhechesh pa t'acu'ma ts'ivee pa Esteban, pa 

lhech nivacle yamqu'een jum pa nilhcacujayasha shi' pa Espíritu Santo, shi' pa Felipe, 

pa Prócoro, pa Nicanor, pa Timón, pa Parmenas shi' pa Niicolás, pa lhech tôlh'e' pa 

Antioquía, t'acuumjulh lhapesh pa lhfanishlhavach papi judíos. 

6Pa nijooylha ti chiychajey ts'ivee pan yie' japi vat'eyjatsjanjas, vooy japi lhech pa 

t'ajayesh'apee pava lhpôcôtôy pa t'alh'apee ts'ivee. 

7Pa lhan'e cava Dios lhasinôc pa cajuey ca yam'eshi, pa lha acloj papi nicacujanjasa 

yiey ja Jerusalén. Acloj shta papi vatcasinôclesh judíos t'acuumjulh pa 

nivatcacujayasha. 

Chiyôcfa' pa Esteban 

8Pa lhech nivacle Esteban yamqu'een pa vat'unaj shi' pa is t'efenjayash pa Dios, 

yieyshi papi nivacle, ti yisnatshem pava nimatasa papu ca nitô'yesh shi' pava 

yinôôclhanitsha pa'na. 

9T'ajôôj jô papi tôlh'e' pa lhavanqu'eyjatsjavat lhanquey Tanuqueeshch'e papi 

Lhancashac, tanaôycheelh shta papi t'ajôôj jô tôlh'e' pa Cirene, pa Alejandría, pa 

Celicia shi' papi tôlh'e' pa Asia. Papi lhech tavayeshelhvanôcji ts'ivee pa Esteban. 

10Taj ti sasemjop ca nash'apee ts'ivee, lhayaash ti tasinôyesh pa uj lhcajôysha pa 

yefenesh pa Espíritu Santo. 

11Lhechesh pa yishayanjop papi t'ajôôj jô ca ninôôlhjônchat pa ca niteetsha ts'ivee ca 

nipe'yeesh ca niysisaa pava lhclishaya ca natjuyeshjulh pa Moisés shi' shta pa Dios. 

12Pa lhechesh pa yivôcôyan papi nivacle shi' papi nitaôvclasaesh, nôquee shta papi 

vanqu'eyjatsjanesh pava lhfanishlhavach. Papi lhech t'acum'evatam pa Esteban pa 

yôcfa' ts'ivee, pa yicha'jey t'ajuyish papi lhcaanvacles. 

13Jô'tajesh ti vooyjop papu yinôôlhjônchatesh pava ca lhclishaya ca niteetsha: —

Nôque nivacle nimuc'a ca nivô'meshjop ti yiv'ojiyan na is vatishjanjavat shi' ti 

t'ajuyjulh nava vatyôjijates. 

14Eem ti jape'yeeshelh na lhech ti yit'esha ja Jesús, Nazaret lhavo', ti yivômjat jayu na 

vatishjanjavat shi' ti vena yichesh'e jayu cava yifanishelhyivach niyôjieshelhyiy 

lhapesh pa Moisés. 

15Lhan'e papi lhech lhcaanvacles shi' lhacôm'a papi lhech yie' yovalheyvatam pa 

Esteban ti yi'van ts'ivee pa lhtaco ti lhayyasha pa lhtaco pa ángel. 

Hechos 7 

Vanijôtjat pa Esteban 

1Pa lhechesh pa niyôsesh pa lhanvacleesh papi vatcasinôc pa yit'esh: —¿Yijô' ti lhech 

lhjunash lhacôm'a côque? 

2Pa yicuulh pa Esteban pa yit'esh: “Napi yenjas yivelhavot shi' napi vatanavot, 

ach'anelhyi cum: Pa cas Dios lhasnôyech tanôcliteshem pa catsict'ech p'alha Abraham 

ti yie' pa Mesopotamia, ti yujeey ca nôquey ca nôv'e' pa Harán, 

3ti yit'esha: ‘Ayjop na acootsjat shi' napi avelhavot, ca meey ja cotsjaat ti janôclit'am 

jayu.’4Pa lhechesh pa tay'e pa Abraham pa Caldea pa yichey ti yie' pa Harán. Pa 

nijooylha ti vaf pa lhtata. Pa vooy pa Dios pa nichajey pa Abraham pa lhech cotsjaat 

nan lhôvelh'e avaatsheelh nôqueesh.  

5Taj ti ampa ca nitisesh ca nitsôôtjatesh pa lhech cotsjaat, ey ca lhecha pa ca 

lhjuc'aach'e jô ca nôv'e', jô'lhaa ti apis ti nifaclem ca nijutem paelh ca nivaftaj pa vo'ya 

papi lhantôclishjes pa nô'vey, lha'ma amtajem pa Abraham papu ca lhclesa pa lhech 

nalhu. 

6Yit'esh shta pa Dios ti nifaclem: Papi antôclishjes yie' jayu pa cotsjaat nilhavtsat'a, pa 

lhancavosesh jayu atesha pa tanca chinasclaneshi pa nôqueshch'e pava cuatrocientos 

lhnincôpes. 

7Taj ti yit'esha shta pa Dios: ‘Jivalha jayu pa cat'eelhtajeesh papu ca nicumjataj 

atesha, pa lhecheesh pa nitay'een ts'ivee jayu pa nôque nôv'e' yiey nôque cotsjaat pa 

natcumyam'in ts'ivee. 

8Pa yisnatshem pa Dios pa ve'lha vatpeya'shelh pa Abraham ti yijutem pa t'ajuya ti 

chivancaseej chinôôclhanitsha pa ti chivatpeya'esh. Pa lhe'naa ti meelh ti nivat'aj pa 

lhaôs Isaac, pa Abraham ti nôjeshch'e pava pu'janayama nalhus pa yiseej, pa lhech 

lhfanishesh yitsha pa Isaac pa lhaôs Jacob. Pa lhech lhfanishesh vitsha pa Jacob papi 

lhcles, papi lhech lhnavot'esh papi doce t'ajôôjjam pa Israel.    

9Papi lhech lhcles pa Jacob vatjutsa' catsicchevot, caajem pa lhavancajuctsenjayashem 

pa lhch'inish José, pa tcashayesh ts'ivee jaspa chinchajey pa cotsjaat Egipto. Pa vooy 

pa Dios yi'jop pa José,   

10pa yilhjeneshey lhacôm'a pava tavijataytajem. Pa yijutem pa lhtôycheyash pa jaspa 

nenesh pa faraón, lhanvacleesh pa Egipto. Pa lhech yetônjop pa José ca lhanvacleaesh 

pa Egipto shi' pa lhajpôyich. 

11Pa lhechesh pa vaclan pa uj yipcu' yiey pan tc'a'e pa cotsjaat Egipto shi' na Canaán. 

Pa ampa ca ni'van ca nituj papi catsicchevot. 

12Meelh ti yaya'esh pa Jacob ti yie' pa Egipto pa vatôc, pa yicheney papi lhcles, papi 

lhech vatjutsa' catsicchevot. Pa lhech vatjutsa' lhôcjaya'shey pa Egipto. 

13Ti napuesh ti yichey pa lhechesh pa tanôôclhanitlhavnec'oya pa José papi 

lhcheclavot. Pa nôque lhjunash ti yitô'ya pa faraón papi tô'lha pa José.  

14Pa nijooylha ti tayôjijanesh pa José pa lhtata Jacob shi' lhacôm'a pat'ajôôjjam, papi 

lhech setenta y cinco pat'ajôôj, ca nachey pa Egipto.  

15Pa nôque lhjunash ti yamey pa Jacob pa Egipto; pa lhech vaf'e' shta. Pa lhech 

vaf'esha'ne shta papi catsicchevot.  

16Vooy pa t'elhesh pa chiychajey pava lhanus pava nivalhjey yiey pa Siquem, pavan 

tcashaya lhapesh pa Abraham, pa yichenjulh pava lhpesoc papi lhcles pa Hamor yiey 

pa Siquem. 

17Meelh ti shalhac'oya pa t'aplhu' ca nôfisch'e pava nifaclem lhapesh pa Dios pa 

Abraham, pa vatclonat'e papi Israel lhavos yiey pa cotsjaat Egipto, pa yaash pat'ajôôj. 

18Pa lhechesh pa caaj pa nich'a lhanvacleesh pa Egipto, pa lhech ninantôfa'clesh pa 

José. 

19Pa lhech lhcaanvacle yijôts'ôclôn'in papi catsichifas pa ninasclaneshi papi 

catsicchevot; pa tayôjijanesh ca chintif'e papi nich'a nivat'as yitsjôy.  

20Pa lhech t'aplhuqu'e ti nivat'aj pa Moisés. Pa lhech taôvclaj nishamesh pa Dios, 

vooy papi lhnavot vanujumatsenesh ti yiey pa lhajpôyich pava pu'jana jive'clas. 

21C'oya ti yayjatlhavcop pa vooy lhpa lhôse pa lhcaanvacle faraón, pa t'acum'e ti 

vanujumatsenesh pa yijôney pa yitsôt'ajesh lhaôs. 

22Pa nôque lhjunash ti chiyeyjatsjaneshjop pa Moisés pa lhcajôysha papi Egipto 

lhavos, jô'tajesh ti t'unesh'in pava lhclishay shi' pa lhcumjayash. 

23Meelh ti yameyshi pava cuarenta lhnincôpes pa Moisés pa yen ti yijôchiey papi 

Israel lhavos, lhayaash ti yitsôt'ajesh ti lhchifas. 

24Lhech yie' ti yivanesh pa Egipto lhavo' ti ninasclaneshi papi ve'lha pa lhchifa, pa 

yicheshey pa Moisés ti vanequetsenesh ti t'atshaayjulh pa yiclôn lhavaatsha. 

25Pa lhech Moisés yaychavalhtajemey papi lhavelhavot, papi Israel lhavos, ca 

nitô'yishc'oya ti lhech jayu lhavaatsha ti yicumjat'e pa Dios ca nalhjenesh jayu papi 

lhchifas, taj ti nintô'yishc'oya ts'ivee. 

26Paelh nalhu pa yivanesh pa Moisés papi napu' lhtachifas ti yishansha'ne, pa 

yitajeshey ca nivôômvach, pa yit'esha: ‘A'lhtatvelhavot'elh avenna avaatsheelh, ¿pa ta 

t'e lhayaash ti naataasclanelh?’ 

27Pa lhechesh pa yit'esh pa nicômclôqui pa lhavelh, pa yu' pa Moisés pa yit'esha: ¿She 

papi nanvacleyan ca atsiisclanelhvatjulh? 

28¿Lhentaj jayu ca asclôn, jan lhjunash can'ut ti lhclôn pa Egipto lhavo'? 

29C'oya ti yipe'ya côque pa Moisés, pa yiclôt pa t'ajuyey pa cotsjaat Madián. Pa lhech 

yie'in ti nichinantôfa'clesh pa caaj papi napu' lhcles. , 

30“Vooy ti nôjeshch'e pava cuarenta lhnincôpes ti yie' pa ampapu ca nôv'e', shalheema 

lhpa utiyuc Sinaí, pa tanôclitem pa ve'lha ángel yi'shi' lhpa c'utjaniyuc yichesh. 

31Pa nitôyiyjat pa Moisés pa lhech ti yi'van, pa meelh ti tac'uya pa ujesh ti 

yovalhsha'ne, pa yipe'ya pa t'ôjôj pa Lhcaanvacle ti yit'esha: 

32‘Yivaatsha yalhech lh'Diosyish papi acchevot. Ya lhech lh'Diosyish pa Abraham, pa 

Isaac shi' pa Jacob.’ Pa lhech tôlh'ejop pa Moisés ti yits'anaanjat pa t'ajovayi, pa 

ninfi'ya lhavach ca novalhsha'ne. 

33Pa lhechesh pa yit'esh pa Lhcaanvacle: ‘Anclanshi nava acfiyis, lhayaash ti is'e' nan 

lht'ôs'e jayu. 

34Javaney jô napi yichifas ti uj ti tanclôyitsjaysha'ne yiey ja Egipto. Jape'ya ti 

nicôtsitajesh pa janameyshicham ca c'alhjaneshey. Pa lhe'naa ti janach'ay ca c'acheney 

ja Egipto.' 

35“Lha'ma ti yicônitshitaj ts'ivee pa Moisés ti yit'eshaan ts'ivee: ‘¿She papi netôn'ash ti 

alhcaanvacleesh shi' ti lhatcaasclanchaysha'ne?’, vooy pa Dios yijutem ti 

lhcaanvacleesh shi' ti qu'ilhjeyesh, tôlhesha pa ángel ti tanôclitem ti yiey lhpa 

c'utjaniyuc. 

36Pa nôque lhjunash ti yayjat'e pa Egipto papi catsicchevot, pa yivclanjatem pava 

nimatasa papu ca nitô'yish, shi' pava yinôôclhanitsha pa'na. Pa yicheshch'e pava 

cuarenta lhnincôpes ti yiesh'e pa lhech'e cotsjaat, yiey pa Tovôc Yucshi, pa yiey shta 

pa ampa ca nôv'e'.   

37Pa lhech lhavaatsha pa Moisés, pan yit'esha papi israelitas: ‘Pa Dios 

yitôlhjatelh'atsham jayu avaatsheelh pa ve'lha chiytôyjata pava ti vaclan yiey nan 

yijunash.’ 

38Pa lhech Moisés tayelhvane lhapesh papi lhchifas Israel lhavos ti yiey pa ampa ca 

nôv'e', shi' ti tasinô'yelh pa ángel ti yiey lhpa utiyuc Sinaí, shi' papi catsicchevot; pa 

shi' ti chiyjuteem pa ya'clishesh pa vatmônlhajayash pan nameshjooy casvaatsha 

nôqueesh. 

39“Taj ti papi catsicchevot ninteesh ca nanc'ashamesh ts'ivee, pa yen ti yiv'ojiyan 

ts'ivee pa yen ca napecley'in ts'ivee pa Egipto. 

40Pa yit'eshaan ts'ivee pa Aarón: ‘Asnatshelhyam pava ca yadiosicleeshelh ca 

nôyinelhyic'oya, lhayaash ti ninastôye'shelh pa lhjunash ja Moisés jan tsayjatelh'e ja 

Egipto.’  

41Pa lhechesh pa yisnatesh pa ve'lha yijônch'e pa vôcô lhaôs, pa yiclônjop'in pava 

lhclôy pa jaspa tisesh'in ts'ivee, pa yisnateshjop pa lhc'usiyash'in ti yôclôjesh'in ts'ivee 

pan yisnatesh diosesh. 

42Pa lhechesh pa tanuc'oya pa Dios papi lhech pa yin'ateesh ti t'a'lhaan pava catiis 

yi'shi' pa vôôs. Lhech côque vani'sesh'e lhapesh pa lhqu'isjayanach papi chiytôyjata 

pava ti vaclan ti yit'esh: , Israel avoselh, ¿Lhastiseshelh ajalh pava aclôyelh ti cuarenta 

pava yincôpes ti lhôvelh'e ja ampa ca nôv'e'? 

43Am, vooy ja lhatsha'nuvoesh ja chiydiosiyan lhey Moloc lhcha'jelh'achesha'ne shi' 

lhpa catiis adiosshelh lhey Refán' nava lhech lhajpeclesesh adiosecleshelh 

lhasnatshelh pa lht'alhelhaan. Pa lhe'naa ca c'ayjatelh'e jayu avaatsheelh pa 

c'amjatelhey t'ôyiish ja Babilonia. 

44“Papi catsicchevot p'alha caajem pa lhatsha'nuvojop pa chiyvatpeya'esh yiey pa 

ampa ca nôv'e', pa lhech yisnatesh yiey pan t'ônasheshem pa Dios ti yiyôjiesha pa 

Moisés ti yit'esha ca nasnatesh ca nijôneshch'e pan lhjunash ti yi'van. 

45Pa lhech tsha'nuvoesh ts'ôtiyesh lhapesh papi catsicchevot pa nichaaj ts'ivee ti 

tavoqu'e pa Josué ti tanjuyey na cotsjaat Canaán. Papi lhech nijôclesh pa lhcootsjat 

papi lhech'e, vooy pa Dios yefenesh papi lhech ti yayjatem'e. Cavôque yamjey pava 

lhnalhus pa David. 

46Pa lhech lhcaanvacle David yivan'e t'ajuyish pa t'efenjayasha pa Dios, pa yen ti 

yisnatshem pa ve'lha ca nôv'ôcji pa lh'Dios pa Jacob;  

47taj ti vooy pa Salamón yisnatshem pa Dios pa lhishjanjavat. 

48Lha'mataj pa Dios ti yaashchisham ninteesh ca nôv'ôcji pava jpôyjey lhasnatsjes 

papi nivacle. Yiey nan t'ônashesh pa chiytôyjata pava ti vaclan: 

49‘Na vôôs yic'ovat'esh, vooy na cotsjaat javôlhesh'e nava yifoc. ¿Ta lhjunash pa 

jpôyich chiyisnateshyam jayu?, yit'esh pa Lhcaanvacle. ¿Ta yie' jayu pa ca jôv'e' ca 

jayichay'e, 

50ya lhech yivaatsha jasnatesh lhacôm'a cavôque matas?  

51“Taj ti avaatsheelh,—ve'lheesh yit'esh shta pa Esteban— yajatesh ti ayôjijamat'elh, 

ninteesh ca nach'ana nava acfeyelh shi' nava acachi'clelh. Yajatesh ti lhatjuyeelhjulh 

pa Espíritu Santo. Ajunashelhjulh papi acchevot'elh. 

52¿Naô t'e pa yie' papi t'ôn'e' papi chiytôyjata pava ti vaclan ti ninasclaneshi papi 

acchevot'elh? Yiclônsha'ne pan yie' papi tasinô'yesh pa lhnamjayash jô lhech 

yivo'yeshch'e, pa nôqueesh jô lhech yivo'yeshch'e jan namelh'ay avaatsheelh ti 

lhavanqu'eyjateshelh pa lhclônelh shta. 

53Avaatsheelh chiyjutelh'ay nava vatyôjijates tô'lha papi ángeles, taj ti 

naanc'ashamshelh.”  

Pa lhavafi pa Esteban 

54Meelh ti yipe'yeesh ts'ivee cavôque matas, pa yisuyiyan jum pa yijuujvatjulh pava 

lhtsevtey ti t'ajuyjulh pa Esteban. 

55Taj ti pa lhech yamqu'een jum pa Espíritu Santo pa yovalheychisham pa vôôs pa 

yi'van pa lhasnôycheyash pa Dios, shi' pa Jesús ti vatsavat'e lhfayishey pa Dios. 

56Pa lhechesh pa yit'esh: —¡A'va! Javaney na vôôs ti tatc'aatsham, shi' na Lhaôs na 

nivacle yiey lhfayish pa Dios. 

57Taj ti papi lhech yip'ojisha'nec'oya pava lhacfey, pa yisitsenesh ti tônvatsham'in pa 

t'eclet'a vatam ts'ivee pa lhech. 



1968 

 

 
Nivacle Bible  

© 1994,  Sociedades Bíblicas Unidas. 
 

 
 

 

58Pa tayeshi ts'ivee pa yitsaat ti yôôtjatesh'in pava utes; vooy papi yic'aclanem 

niclanshic'oya pava t'uyjatshiyis pa yinujumatsenjayanesh pa ve'lha nich'ayech lhey 

Saulo. 

59Jôjjeclay ninvô'mesh ti yôôtjatesh'in ts'ivee pava utes, pa t'aalh pa Esteban pa 

yit'esh: “Lhcaanvacle Jesús, acuumjulh na yisôc'ôclit lhshayc'u.” 

60Pa nijooylha ti yu'jane t'acjatsuy pa yisitsenesh ti tôn'in: “¡Lhcaanvacle, ya aj ca 

at'esha ca natmenesh lhavach nôque sasch'e!” Vooy ti tifeshch'e côque ti yit'esh, pa 

vaf., 

Hechos 8 

Pa Saulo nachan papi lhtatvelhavot'esh pa nivatcacujayasha 

1Lhan'e ja Saulo yajulhjatey ca chinclôn pa Esteban. Lhech t'aplhuqu'e pa lhech nalhu 

ti chivatfaycuta papi lhtatvelhavot'esh pa vivatcacujayasha papin yie' ja Jerusalén. 

Lhacôm'a papi lhech vacôtsôney ts'ivee ja Judea shi' ja Samaria. Pa lhan'e japi 

vat'eyjatsjanjas pa ampa ca nôcji'. 

2Vooy papi nivacle isissha'ne yichaaj ca Esteban pa tishc'oya, pa ujesh ti yôyanch'e 

ts'ivee ca lhech. 

3Lhan'e ja Saulo pa ninvô'mesh ti nachan papi nicacujanjasa ca nitif'e. Pa 

yuy'ôcjisha'ne pava jpôyjey pa yitojonfach'eeen papi yitsjôy shi' papi ôcjeclôy pa 

tayôjijanesh ca chinan'ôcji ts'ivee lhacôm'a lhpa vatvanc'ôcfajayte. 

Chivanqu'eyjatsjanesh cava Dios lhasinôc yiey pa Samaria 

4Taj ti papin vacôtsôney ts'ivee pava yitsates vana'shesh ti vanqu'eyjatsjanesh cava 

Dios lhasinôc yiey pava nash'e ts'ivee. 

5Ja Felipe, jan tôlhshaam japi lhech, t'ajuyey ja yitsaat Samaria pa nifaclem papi 

lhech'e ja Cristo. 

6Papi nivacle lhech tay'evane pa uj ti yenesh ti tach'ansha jum pava nifaclem ja Felipe, 

lhayaash ti yivanesh pava yivclanjatem pava nimatasa papu ca nitô'yish. 

7Lhayaash ti acloj papi yi'shi'sha'ne pava tsich'es ti yilhjenesha'ne, pava lhech tsich'es 

tafshiyshiin ti tayshiin papu. Jô'tajesh papi ti yitsonatan'in shi' papi ancojoyesh ti 

yivatsjanchatsha'ne. 

8Pa nôque tôlh'ejop pa lhech'e yitsaat lhacôm'a papi yi'shi' ti uj ti nishamesh. 

9Lhech yie' pa ve'lha nivacle lhey Simón, vaniisnatesh lhapesh ti tôye'jesh yiey pa 

lhech'e yitsaat, pa tejshisha'ne papi nivacle yi'shi' ja Samaria, lhayaash ti 

yit'eshlhavnec'oya ca na'shesh pa ca lhjunasha. 

10Pa lhech uj ti tach'ana lhacôm'a papi taôvclas shi' papi nitaôvclasa pa yit'eshem: 

“Nôque nivacle chiyetônesh pa uj t'unaj pa Dios.” 

11Lhapa cajueshch'e ti tach'ansha ts'ivee pa lhavitôyjayash ti tejeshi'sha'ne pa lhech 

tôyeej. 

12Taj ti meelh ti yipe'yeesh ts'ivee ja Felipe ti nifaclem cava Dios lhasinôc shi' pa 

lhanvacleyash pa Dios shi' pa lhey ja Jesucristo, pa acloj papi nivacle shi' papi 

ôcjeclôy nincacuesh ti chinajayansha'ne. 

13Pa shi' shta pa lhech Simón ninatcacujanesh pa chinajayan shta, pa lhech t'aplhuqu'e 

ti voqu'esha'ne ja Felipe, pa nitôyeesha pava yivclanjat nimatasa papu ca nitô'yish ti 

yisnatesh. 

14Meelh ti yaya'esh japi vat'eyjatsjanjas yiey ja Jerusalén ti caaj papi t'acuumjulh cava 

Dios lhasinôc yiey ja Samaria, pa yicheney ja Pedro shi' ja Juan. 

15Pa meelh ti yamey pa t'a'lhem papi ninatcacujansha'ne yiey ja Samaria pa jaspa 

nitôts'ôteyesh pa Espíritu Santo. 

16Lhayaash ti jôjjeclay ninameyshicham papu ca ve'lhaa papi lhech pa Espíritu Santo; 

lhayaash ti tsi'sha ti chinajayanesh ja lhey ja Lhcaanvacle Jesús. 

17Pa lhechesh pa yôclôj'apee java lhpôcôtôy ja Pedro shi' ja Juan pa jaspa ts'ôteyesh 

pa Espíritu Santo. 

18Pa meelh ti yivanesh pa Simón japi vat'eyjatsjanjas java lhpôcôtôy ti yôclôj'apee, ti 

ts'ôteyesh pa Espíritu Santo, pa yen ca nijutem pa lhpeso, 

19pa yit'esha: —Anjutyi vitsha nôque vat'unaj secl'esh ca meelh ca jôclôjtaj'apee nava 

yipôcôtôy papu, pa nitôts'ôteyesh vitsha pa Espíritu Santo. 

20Pa lhechesh pa yit'esha ja Pedro: —¡Chinaclafjaneshch'e jayu pa apeso ca 

chinivalh'a, lhayaash ti lhaychavalhtajey pa lhcufayjat pa Dios ca nijut'ay ti 

lhajulhjatajsham pava apesoc! 

21Avaatsha tanca chinatsôôtjatesh cavôque, lhayaash ti ninvooyshemch'e pa Dios na 

acachi'. 

22Avô'meshjop nôque nisa' afanish'avach, pa aalhshey pa Dios jaspa nivômjatch'e'am 

pava lhaychavalhey'in. 

23Teya ti c'avanesh ti yam'ach'een pa vat'apôyej, shi' ti yicôjôy'ash pa nisa'. 

24Pa yicuulh pa Simón: —A'lhelheyam avaatsheelh pa Lhcaanvacle, pa jaspa tanca 

ninamyiy t'ôyish'e cava ônashelh'yi. 

25Meelh ti tifeshch'e japi vat'eyjatsjanjas ti tanôôclhaniteshlhavne ti 

vanqu'eyjatsjanesh cava Dios lhasinôc, pa lhechesh pa vapecley ja Jerusalén, pa acloj 

pava yitsates yi'shi' ja Samaria vana'shesh ti nifaclem cava Dios lhasinôc. 

Pa Felipe shi' pa Etiopía lhavo' 

26Nijooylhach'e côque, pa nam pa lh'ángel pa Lhcaanvacle, pa yit'esha ja Felipe: 

“Aneetsham ca ajuyey na fiyatjulh, pa uyey ja nôyish tôlh'e' na Jerusalén t'ajuyey ja 

Gaza.” Jô lhech nôyish yitsavalhsham ja ampapu ca nôv'e'. 

27Pa nitshaam ja Felipe pa yich; yiey pa nôyish lhech vacutesh'e pa ve'lha nivacle 

Etiopía lhavo'. Pa lhech lhavaatsha chiyashjatchisham vatcavo pa 

chiyclôvalhchiyinesh pava lhpesoc lhpa lhcaanvacche Etiopía lhavoque. Pa lhech 

tanjuyey ja Jerusalén ti yôclôjey pa Dios. 

28Pa tapecley pa lhavtsaat, yi'shi' lhpa lhcaletaj pa yetônch'e pa lhqu'isjayanach pa 

chiytôyjata pava ti vaclan lhey Isaías. 

29Pa lhechesh pa yiyôjia pa Espíritu Santo ja Felipe pa yit'esha: “Meey ca ac'uysha lha 

caletaj.” 

30Pa meelh ti tac'uya ja Felipe lhpa caletaj, pa yipe'yeesh ti yetônch'e pa Etiopía lhavo' 

pa lhqu'isjayanach pa Isaías; pa lhechesh pa niyôsesh: —¿Natôyc'oya na lhetônch'e? 

31Pa yicuulh pa Etiopía lhavo' pa yit'esh: —¿Ta ajaalh lhayaash ca nastôyc'oya ti 

ampapu ca nits'eyjatsjaneesh? Pa yiyôjia ja Felipe ca nôveelhshivatjuulh lhpa caletaj. 

32Nôque t'ônashch'e pava vani'sesh'e ti yetônch'e: “Jan lhjunash pa tashinshtaj ti 

chiytôjônshey pa ti chiyclôn'e; jan lhjunash pa tashinshtaj ti nits'iseey ti yie' t'ajuyish 

papu ti yivoqu'ejat. pa tanca shta ca nanc'aatsham pa lhashi. 

33Pa vanits'aclayan jum pa ninasnatesh lhatam pa vatvoyjayasheshch'e. ¿She papi 

iseemjop ca niteetshema ca nicaajem jayu papi lhcles? Lhayaash ti chiyayjat'e na 

cotsjaat pa lhamônlhajayash.” 

34Pa vooy pa lhcavo lhpa Etiopía lhavoque pa niyôsesh ja Felipe pa yit'esha: —

Anfacyam cum, ¿she t'e papi yasinôqui côque chiytôyjata pava ti vaclan? ¿Tam'e ti 

vanasinôquiesh, ja't'ajesha ca vo'ya pap'elh?  

35Pa lhechesh pa tôlheshem'e ja Felipe pava yetônch'e nava Vani'sesh'e pa 

nifaclemch'e pava lhanclishay lhapesh ja Jesús. 

36Pa meelh ti yamey ts'ivee pan yie' pa yinôôt, pa niyôsesh pa lhcavo lhpa 

lhcaanvacche pa yit'esha: —Caaj nôque yinôôt; ¿tan t'e ca isa'jop ca 

chinasnajayanshi? 

37Pa yit'esh ja Felipe ti yicuulh: —Ca naacacutajeesh lhacôm'a côvôque, pa isjop ca 

chinanajayan. Pa yicuulh pa nivacle: —Niycacujanesh pa Jesucristo pa lhech Lhaôs 

pa Dios. 

38Pa lhechesh pa vatsavat'esh lhpa caletaj; pa t'eclet'eysha'ne ts'ivee papi napu' pa 

yinôôt, pa vooy ja Felipe yicôt'atshi pa yinôôt. 

39Meelh ti tayshi pa yinôôt pa vooy pa lh'Espíritu pa Lhcaanvacle yichaaj ja Felipe, pa 

vooy pa lhcaanvacche lhcavo ninvan t'ôyish'e; taj ti ujesh ti c'usem'in ti yich'e' pa 

nôyish. 

40Lhan'e ja Felipe chiyvan'e pa Azoto, pa yich'e' pava yitsates pa nifaclem cava Dios 

lhasinôc, pa yamjey ja Cesarea. 

Tatvaych'aclaja pa nich'a lhjunash pa Saulo 
(Hch 22.6-16; 26.12-18) 

Hechos 9 

1Lhetipaesh ja Saulo ti ninvô'mesh ti tafjunaan ca niclônsha'ne papi nincacuesh pa 

Lhcaanvacle. Pa lhe'naa ti yicheyjop pa uj lhanvacleesh papi vatcasinôc, 

2pa t'aalhsha pa vatqu'isjayanachjop pa jaspa tanca nitats'ifiy ca nôctajey ts'ivee pava 

vatvanqu'eyjatsjavtes yiey pa Damasco, ca nivo'tajey papi niqu'ishamesh pa 

Ya'clishesh pa Vatnilhjenjayash, papi nivacle shi' papi ôcjeclôy yichaj'in ti 

yôcfa'sha'neen yiey ja Jerusalén. 

3Pa meelh ti yuyey pa nôyish pa yujeey pa yitsaat Damasco, pa yalhatajesh ti 

tanôclitem pa uj vatqu'isjuyaj tô'lhey pa vôôs pa yamjop'in. 

4Pa nata cotsjaat ja Saulo pa yipe'ya pa t'ôjôj ti yit'esha: “Saulo, Saulo, ¿ta lhayaash ti 

lhtsachantaj?” 

5Pa niy'ôs ja Saulo ti yit'esh: “¿A'she, a Lhcaanvacle?” Pa yicuulhjulh pa vat'ôjôj pa 

yit'esh: “Ya lhech yivaatsha Jesús, na lhech nan lhnachantaj.” Avaatsha 

lhavatclôyitesh jayu jan lhjunash pa vôcô ti chiytsefesheshch'e pa tsjofji pa t'ôsjuulh. 

6Pa lhechesh pa nijovayshi ja Saulo pa ts'ananan'in pa yit'esh: —Lhcaanvacle, ¿she pa 

lhenyam ca jasnatesh? Pa yit'esh pa Lhcaanvacle: —Aneetsham ca môjaam na yitsaat, 

pa lhech avan'e jayu papu ca nanfac'am pa afanish'avach. 

7Lhan'e papi nivacle, papin tanaôycheelh ja Saulo pa uj ti nitôyiyjatch'e, lhayaash ti 

yipe'ya ts'ivee pa vat'ôjôj taj ti amapapu ca nivan ts'ivee. 

8Pa nijooylha ti ne'tajchisham ja Saulo pa meelh ti nic'aatajsham java lhtôsjey pa 

nisa'jop ca novalh'in. Pa nôque lhjunash pa yipôycôj ts'ivee pa yichaajsham pa 

Damasco. 

9Pa lhech yie'in ti pu'jana pava nalhus ti sasjop ca novalh'in, shi' ti ninatsaccun pa 

ninyô' shta. 

10Yie' pa Damasco pa ve'lha nivacle nicacujanaja lhey Ananías. Pa lhech yichey pa 

Lhcaanvacle pa tanôclitem pa yit'esha: “¡Ananías!” Pa lhech pa yicuulh: “Ya lhech 

nôque jôv'e', Lhcaanvacle.” 

11Pa yit'esha pa Lhcaanvacle: “Aneetsham ca môqu'e' na lhcaavju lhey Yitsôt'aj. Pa 

yiey ja lhajpôyich ja Judas pa aniyôsesh ja ve'lha nivacle Tarso lhavo' jô lhech lhey 

Saulo. Jô lhech lhavaatsha t'aalh. 

12Jô lhech apis ti vatvanjiyinesh na nivacle lhey Ananías ca nôctajeyshi pa nôclôj'apee 

nava lhpôcôtôy jô lhech pa jaspa napecleyjop ca novalh'in.” 

13C'oya ti yipe'ya côque pa Ananías pa yit'esh: “Lhcaanvacle, acloj japi yasinôqui 

jôque nivacle ti nisa' pa lhfanisheshem papi nacacuesh yi'shi' ja Jerusalén. 

14Pa vooy nôqueesh pa nacheshelhyiy pa lhqu'isjayanach ti nintats'ifiyesh tôlhesha 

papi lhanvaclesesh papi vatcasinôc, pa jaspa nichaj'in lhacôm'a papi yetôn na ey ca 

nôcfa'sha'ne.” 

15Taj ti yit'esha pa Lhcaanvacle: —Meey, lhayaash ti apis ti javooyshi yitam jôque 

nivacle pa jaspa nitsasinôquic'oya napi nivacle yiey pav'elh lhavtsates, shi' napi 

lhcaanvacles nôquee shta napi israelitas. 

16Pa janôclitem jayu pava ca chinclôyitaj'apee pava ca nitôôlhtaj'eyijop. 

17Pa lhechesh pa yichey pa Ananías pa jpôyich pan yiôcji ja Saulo. C'oya ti yam'ôcji 

pa yôclôj'apee java lhpôcôtôy pa yit'esha: —Yivelh Saulo, pa Lhcaanvacle Jesús, pa 

lhech tanôclit'am yiey pa nôyish pan lhtôôlhshi, pa lhech tsichen'ay pa jaspa 

ve'lheeshcum ca ovalh'in pa secl'esh ca nam'ach'een pa Espíritu Santo. 

18Pa nivinshaa ti nameshch'e java lhtôsjey pava lhech ti lhc'ufjas, pa jaspa yovalh'in 

shta. Pa lhechesh pa netshaam pa chiycôt'atshi pa yinôôt. 

19Pa nijooylha ti tsaccun pa vapecleyjop shta ti t'un'in, pa t'ajôôj jô pava nalhus ti 

mônlhajop'in papi nicacujanjasa yi'shi' pa Damasco. 

Pa Saulo nifac cava Dios lhasinôc yiey pa Damasco 

20Pa nijooylhach'e ja Saulo ti tôlhesh'e ti vanqu'eyjatsjanesh'e cava Dios lhasinôc yiey 

pava vatvanqu'eyjatsjanjavtes pa Jesús ti Lhaôs pa Dios. 

21Pa lhacôm'a papi tach'ana pa nitôyiyjatesh pa yit'esh'in ts'ivee: —¿Ni'lhecha t'e 

nôcôô ja nachan papi nincacuesh na lhey Jesús yiey ja Jerusalén? ¿Ni'lhecha t'e na 

lhech nôque nach'e' ca jaspa yôcfa'sha'ne ti yicha'jey'in japi lhanvaclesesh japi 

vatcasinôc? 

22Taj ti ja Saulo uj ti vanijôtjatesh ti tasinôy pa yitamp'oyjateshlhavne papi judíos 

yi'shi' pa Damasco, lhayaash ti nôclitemch'e jum ja Jesús ti Cristo. 

Pa Saulo yiclôtc'oya papi judíos 

23Vooy ti nôjeshch'e pava acloj nalhus, pa lhechesh pa vatpeya'tajesha'ne papi judíos 

ca niclôn ja Saulo. 

24Taj ti esh lhôn ti yaya'esh ja Saulo pa lhnafjunchayash. Pant'ajôôj pava tulhis shi' 

pava nalhus ti yovalhtajshic'oya ts'ivee pava lhashic pa yitsaat pa jaspa niclôn. 

25Taj ti papi nicacujanjasa yanch'e' lhpa uj sisenilh pa yijutesh'apee ti tulhey pa 

vatashclôfechjop pa yitsaat. Pa lhech tôlh'e' ti yiclôt ja Saulo. 

Pa Saulo ti yiey pa Jerusalén 

26Meelh ti yamey ja Saulo ja Jerusalén pa yen ca namelhvatsham papi nicacujanjasa; 

taj ti papi lhech lhacôm'a ti nijovayjulh, lhayaash ti ninlheclôjesh ca ninatcacujana jô 

lhech. 

27Pa esh lhôn ti caaj pa Bernabé yaôychi pa yichelheyshi japi vat'eyjatsjanjas. Pa 

yasinôquieshch'e pa lhjunash ja Saulo ti tanôclitem pa Lhcaanvacle yiey pa nôyish, 

yiey pa lhjunash ti tasinôyc'oya pa Lhcaanvacle, yiey pa lhjunash shta ja Saulo ti 

yifi'yesh ti tasinô'yesh pa Jesús ti yiey pa Damasco. 

28Nôque lhjunash ja Saulo ti mônlhee ja Jerusalén pa voqu'esha'ne japi lhech. Pa uj ti 

yifi'yesh ti nifac pa Jesús. 

29Pa tasinôyshelh pa naashelhvanôcji papi judíos papin yitô'yishch'e pa griego 

lhcliish. Papi lhech tanachanesh ca niclôn ts'ivee. 

30Pa meelh ti yitô'ya papi lhavelhavot cavôque, pa yicha'jey ja Saulo ja Cesarea, pa 

lhech'e ti tayôjijanesh ti chinchajey pa Tarso. 

31Pa lhechesh pa canoqu'enshi lhacôm'a papi ve'lheesham pa nivactcacujayasha yiey 

ja Judea, shi' ja Galilea nôquee shta ja Samaria pa vaniyitesh pa is lhcajôysha. Pa 

ve'lha yan'e' ti yôclôj pa Dios pa yefenesh shta pa Espíritu Santo ti nôyôj'een pat'ajôôj 

ts'ivee. 

Chiyvatsjanchat pa Eneas 

32Meelh ti t'ajuy'e ja Pedro papi lhavelhavot, pa yijôchiey shta pap'elh nicacujanjasa 

yi'shi' pa yitsaat Lida. 

33Pa lhech yivan'e pa ve'lha nivacle lhey Eneas. Pa lhech pu'janyama pava 

lhnincôpesesh nintay'apee pa lhmôjôvat, lhayaash ti côycôych'e pa lhavu'vat. 

34Pa yit'esha ja Pedro: —Eneas, navatsjanchat ja Jesucristo. Aneetsham ca 

asclansha'ne na amôjôvat. Pa netshaam tatsha pa Eneas. 

35Pa lhacôm'a ti yivanesh papi yi'shi' pa Lida shi' papi yi'shi' pa Sarón pa vômeshjop 

pa apis lhfanishlhavach pa tatvaych'aclaja pa Lhcaanvacle. 

Pa lhneetshamjayash lhpa Dorcas 

36Lhech t'aplhuqu'e ti yi'shi' pa yitsaat Jope lhpa ve'lha nicacujanjaa lhey Tabita, vooy 

pa griego lhqueyesh Dorcas nôque yich'e' Tashinsha. Lhpa lhech ôcjeclô 

lhavôjeshjulh pa lhamônlhajayash ti is pa yisnatesh pa yefenesh shta papi 

ts'aclaaysha'ne. 

37Pava lhech nalhus pa aôytej'in lhpa Dorcas, pa vaf shta. Vooy ti vacalhesh pa 

lhavu'vat ti chiyicleesh pa chiyan'ôcji pa chishamnee lhtôvash pa jpôyich. 

38Shalheema pa Jope pa yitsaat Lida yiey pan vatvanelh'e ja Pedro. Pa meelh ti 

yaya'esh papi nicacujanjasa ti lhech yie', pa yicheney papi napu' nivacle ca niteetsha: 

“Anachey ja Jope ya aj ca anee'ach'e.” 

39Pa vooy ja Pedro pa voqu'e' papi lhech. Pa meelh ti yamey pa yô'yaney pa 

chishamnee lhtôvash pan yie' pa lhavu'vat. Pa lhacôm'a papi ôsch'acchey ti t'afayjop 

pa yôyan vatam. Pa nôclit vatam pava lhcôqueclitôy shi' pava t'uyajtshiyis pavan 

yisnatesh lhpa Dorcas ti jôjjeclay mônlha. 

40Pa vooy ja Pedro pa yichenfach'eeen lhacôm'a pa yu'janejop t'acjatsuy ti t'alh'apee; 

pa nijooylha ti yovalhsha'ne lhcan vaf, pa yit'esha: —¡Tabita, aneetsham! Lhpa lhech 

pa nic'aatvatjulh pava lhtôsjey pa yovalhsha'ne ja Pedro, pa yi'sha'ne shta. 

41Vooy jô lhech t'acum'e pa lhpôcôt pa yinenjatchisham shta; pa nijooylha ti tôney 

shta papi nicacujanjasa shi' papi ôsch'acchey, pa yivanjiyinesh ti mônlha. 

42Côque yaya'esh lhacôm'a papi yi'shi' pa yitsaat Jope, pa acloj papi nincacuesh pa 

Lhcaanvacle. 

43Pa vooy ja Pedro pa acloj pava nalhus ti mônlhashi pa yitsaat, yie'in pa lhajpôyich 

pa tinôjis lhavo' lhey Simón. 

Hechos 10 

Pa Pedro shi' pa Cornelio 

1Yie' lhapesh pa yitsaat Cesarea pa ve'lha nivacle lhey Cornelio. Pa lhech 

lhanvacleesh papi cafoquelhay chiyeyiyanesh Italiano. 

2Pa lhech nivacle yivo'yeshch'e, pa yôclôjelhey vatjuulh pa t'ajôôjam pa Dios. Pa 

yijutey shta pava lhpesoc papi judíos jaspa yefenesh, pa yajatesh ti t'a'lhey pa Dios. 

3Ve'lha pa nalhu ti tanjuyshicham na jumcuclaay pa tavanchay, pa yi'van pa lh'ángel 

pa Dios ti yicheyshi yiey pan yie' pa lhech, pa yit'esha: “¡Cornelio!” 

4Pa Cornelio yovalhsha'ne chin pa ángel, lhayaash ti nijovayem, pa niy'ôs: —“¿A she 

t'e, Lhcaanvacle?” Pa yit'esha pa ángel: —“Ca alhjayash shi' cava lhatcufa'yesh'in 

yameychisham ja Dios, lhe'naa ti naychavalh'ay. 

5Nôqueesh acheney napi nivacle ja Jope ca niyôji'aam ca nach'ay ja ve'lha nivacle 

lhey Simón lhanquey shta Pedro. 

6Jô lhech yijop'in atesha jaelh Simón, tinôj lhavo' yie' lhavôôj pa lhajpôyich ja uj 

tovôc.” 

7C'oya ti tayjop pa ángel pan tasinôyelh'in, pa vooy pa Cornelio pa tôney papi napu' 

lhcavos, pa nôquee peelh yashjat ti lhcavoesh'in, pa lhech yaychavalhey shta pa Dios. 

8Vooy ti tifeshemch'e pava nifaclemch'e lhacôm'a, pa lhechesh pa yicheney ja Jope. 

9Vooy ti nalhu pa yich'e' ts'ivee pa nôvyish lha pa yujeey pa lhavtsaat Jope. Pa lhan'e 

ja Pedro pa vôlh'apee pa yiey pa lhôtôj'e pa jpôyich, pa lhech yiesh'e ti t'aalh ti palha 

nalhcachi. 

10Lha pa yiyipcun ja Pedro pa yeetajesh ca natsaccun. Ti jôjjeclay 

nichinvaclhitemsham pa lhôc, pa lhechesh pa tavanchay; 

11pa yi'van ti tatc'aatsham pa vôôs ti nacha' cotsjaat pa uj sivôclôclhayeech 

yitshatjulh'e pava vanôôcfeesham. 

12Pa lhech yi'shi' lhacôm'a pava nalhjunashvatc'oya yaquisetes yitshatjulh'e pava 

lhafoc shi' pava t'ôta'yesh pa t'oot shi' pava ajôclôs. 

13Pa lhechesh pa yipe'ya pa vat'ôjôj ti yit'esh: “Aneetsham, Pedro, ca aclôn navôque 

ca atuj.” 

14Pa yit'esh ja Pedro ti yicuulh: —“Am, Lhcaanvacle; lhayaash nive'lhaaesh ca 

yaclafjan ca tuj pa sas pava nichinvashanelhyam.” 

15Pa lhechesh pa yachajemeyc'oya shta pa vat'ôjôj ti yit'esh: “Nava yiisiyan ja Dios ya 

aj ca at'esha ca sasa.” 

16Cavôque pu'janaesh ti chiyôji'tajesha, pa lhechesh pa chiyachajeshchisham pan 

lhjunash pa uj sivôclôclhayeech. 

17Lhan'e ja Pedro pa jôjjeclay yistan'in pa t'ônashch'e pan yi'van ti namey pa lhashi 

papi nivacle papin yichen pa Cornelio, papin nachey ti tay'ôtsjanesh'in pa jpôyich 

yi'ôcji ja Simón. 

18C'oya ti yamey ts'ivee pa tay'ôtsjanesh'in ca lhech nôv'e' ja Simón jan lhey shta 

Pedro. 

19Jôjjeclay mônlheesh ti yaychavalhch'een ja Pedro pavan yi'van, pa lhechesh pa 

yit'esha pa Espíritu Santo: “A'va, napucôôvjulh pu'jana nivacle tay'ôtsjan'ash'in ti 

vo'aysha'ne. 

20Aneetsham, ca avoqu'e napi lhech, pa ya aj ca atatvijatan, lhayaash ti janchen'ay 

napi lhech.” 

21Pa lhechesh pa t'ecletsha'ne ja Pedro yiey pan yie' papi nivacle papin yicheney pa 

Cornelio pa yit'esha: —Ya lhech yivaatsha lhavoolhyisha'ne; ¿she t'e pa 

lhnatshelhyiy? 

22Pa yicuulh ts'ivee pa yit'esh: —Ja lhcaanvacle Cornelio, jô lhech yivo'yeshch'e pa 

lhjunash ti t'ujanesh pa Dios, jô lhech tach'ana lhacôm'a japi judíos. Ve'lha pa lh'ángel 

pa Lhcaanvacle Dios yiyôjiesha ti vancachenjan'ay ca meey cum ja lhajpôyich ca 

nape'yeesh lhacôm'a ca ônashtajeem. 

23Pa lhechesh pa yanlhavcop ja Pedro pa mônlhajop ts'ivee pa lhech tulh. Pa vooy ti 

nalhu pa voqu'e ja Pedro papi lhech, pa yôôychi papi t'ajôôj jô lhavelhavot papin yie' 

ja Jope. 

24Vooy ti nalhu pa yamey ts'ivee pa yitsaat Cesarea. Lhan'e pa Cornelio pa p'alha ti 

vatjumteelhc'oya papi lhavelhavot shi' papi lhc'utsfasesh. 

25Meelh ti yamey ja Pedro pa lhajpôyich pa Cornelio pa yivanjulh'in ti t'acuumjulh ti 

t'acjatsuy'e t'ajuyish pa lhech pa yôclôj. 

26Lhan'e ja Pedro pa yinenjatchisham pa yit'esha: —Aneetsham, lhayaash ti ya nivacle 

yitsha nan ajunash. 

27Jôjjeclay mônlheesh ti tasinôyelh'in pa yich'ôcji pa jpôyich pa yi'van papi acloj 

nivacle ti tc'avanec'oya. 

28Pa lhechesh pa yit'esha ja Pedro ti yiyôjisham papi nivacle: —Natô'yelha 

avaatsheelh pa judío pa lhfanishlhavach ti nichinvashanem ca namelhvatsham papi 

vena tôlhshi', jô'tajesh ca chinôc'ôcji pa lhajpôyich. Taj ti nôclityam pa Dios ca ya ja 

ca chinôjtsiyesh papu ca ve'lhaa. 

29Pa lhe'naa ca nitatvijatana ti chinachyiyyijop ti nôque janatshi. Nôqueesh jen ca 

nastôya' ti ta t'e lhayaash ti lhtônelhyiy. 

30Pa lhechesh pa yicuulh pa Cornelio: —Lhapa yitshatjulhch'e java nalhus nan yie' 

nôqueesh na jumcuclaay ti tanjuyshicham, ti jôv'ôcji na yijpôyich ti jat'ayipcuyan shi' 

ti jayaalh, pa meelh ti tanôclityam ja ve'lha nivacle uj ti nôcshi' lhja t'uyjatshiy. 

31Jô lhech yit'eshyi': ‘Cornelio, pa Dios yipe'ya pa alhjayash pa yajulhjatey ca 

afanish'avach ti t'efen papi ts'aclaaysha'ne. 

32Acheney papu ja yitsaat Jope ca ninôôycheay ja Simón jan lhey shta Pedro. Yie'in 

muc ja lhajpôyich jaelh Simón tinôjis lhavo', jan yie' lhavôôj ja uj tovôc. Ca namtaj 

pan tasinôy'ac'oya jayu.’ 

33Pa lhechesh pa javancachenjan'ay tatsha, pa nôqueesh tajulhey ti lhnamyiy. Pa 

yalhacôma'elh nôqueesh ti jôvelh'e t'ajuyish pa Dios, pa jayeetshelh ca jaych'anelha 

lhacôm'a pava yiyôjiesh'a pa Lhcaanvacle ca at'eshalhayam. 

Tasinôy'ôcji pa Pedro pa lhajpôyich pa Cornelio 

34Pa lhechesh pa tôlhesh'e ja Pedro ti tasinôy'in, pa yit'esh: —Nôqueesh tsitôyc'oya ti 

yijô' t'emma pa Dios ti nive'lhaa papu ca nivenchatc'oya pap'elh, 

35pan yie' papi t'acuumjulh papi lhtachifas papu ti yen ti nincacu pa lhech papin 

yivooyshemch'e shta pa ti lhfanishlhavach. 

36Tasinôyem pa Dios japi Israel lhcles, pa nifaclem pa ya'clishesh pa vatcanoyash 

tô'lha pa Jesucristo, jô lhech vatvacleesh lhacôm'a. 

37Natôôyshelh lhacôm'a ja lhjunash ti vaclan'e jan tuc'a'e ja lhcootsjat japi judíos, ti 

tôlhesh'e ja Galilea ti tifeshch'e ca Juan ti vanqu'eyjatsjan shi' ti vancanajayan. 

38Natôôyshelha pa Dios ti yamjatch'een pa t'unaj pa Espíritu Santo ja Jesús Nazaret 

lhavo', jan lhjunash jô lhech yajatesh ti is ja lhfanish lhavach ti yivatsjanchatsha'ne 

lhacôm'a japi yiclôyit pa t'unaj pa tsich'e'. Côque lhfanishlhavach, lhayaash pa Dios ti 

yi'jop jô lhech. 

39Ya caajelhjop yivaatsheelh ti javanshelh lhacôm'a jant'ajôôj java lhfanishlhavach'e 

ja lhcootsjat Judea shi' ti yie' ja Jerusalén. Lhech jô lhech Jesús jan yiclôn ts'ivee ti 

yinesh lhja cruz. 

40Taj ti jô lhech vooy pa Dios yinenjatchisham ti pu'jana java nalhus jô'tajesh ti 

tanôclitelhyam yivaatsheelh. 

41Pa nilhacôm'aa papi nivacle ca nivatvanjiyinesh, vooy yivaatsheelh napin 

t'acumeyshilhatam pa Dios lhapesh, napin jayvanchayeshelh. Pa yalhechelh ti 

jaytsaccunelh pa c'ayôelh shta jô lhech ti apis ti netshaamshi capi vafsha'ne. 

42Yivaatsheelh niyôjieshelhyiy pa Dios ca janfaclelhem lhacôm'a napi nivacle, shi' ti 

jatônôclhanitshelhyivne jô lhech Jesús ti yitsôôtjatesh pa Dios papi mônlhasha'ne shi' 

capi vafsha'ne ca nasclanvatich'e. 

43Lhech jô lhech Jesús yasinôqui lhapesh papi nivacle chiytôyjata pava ti vaclan. Pa 

yit'esha ti lhacôm'a jayu papu ca nu'tajesha jô lhech ca natcuumtajulh ja lhey, pa 

chinvômjatemch'e pava lhsasch'esha'ne.  

Ts'ôteyesh pa Espíritu Santo papi nijudiosa 

44Jôjjeclay tasinôy'in ja Pedro ti nameyshicham pa Espíritu Santo lhacôm'a papi 

tach'anasha pava lhclishay. 

45Lhan'e papi ninatcacujansha'ne judíos papin nachey ja Pedro pa tamp'oyeshem jum 

ts'ivee ti tavanchayesh ti tisesh pa Dios pa Espíritu Santo papi nijudiosa. 

46C'oya ti yipe'yeesh pava tavujuych'esha'ne ya'clishay ti tasinôyesh, pa yôclôjesh pa 

Dios. 

47Pa lhechesh pa yicuulh ja Pedro: —¿Tam'ey t'e ti isjop ca chinshiyanem ca 

ninaysha'ne napuque nivacle ti p'alha ti ts'ôteyesh pa Espíritu Santo yiey nan 

casjunash? 

48Pa lhechesh pa tayôjijanesh ca ninajayanshi pa lhey ja Jesucristo. Pa nijooylha ti 

t'alha ja Pedro ca mônlhaajop'in cum pava t'ajôôj jô nalhus. 

Hechos 11 

Pa Pedro nifaclemch'e papi ve'lheesham pa nilhcacujayasha papi yie' pa 
Jerusalén 

1Japi vat'eyjatsjanjas shi' papi lhavelhavot yie' pa Judea tpeeycheyesh ti t'acuumjulh 

shta papi nijudiosa cava Dios lhasinôc. 

2C'oya ti vapecley ja Pedro ja Jerusalén, pa nayie'in papi naashelhvanôcji papi 

ninatcacujan judíos, 

3pa yit'esha ts'ivee: —¿Ta t'e lhayaash ti lhôcjaam papi nijudiosa, jô'tajesh ti 

lhattsaccunelh lhôn papi lhech? 

4Pa lhechesh pa chayemch'e ja Pedro pa tôlhesh'e ti nich'a pa lhjunash ti vaclan, pa 

yit'esh: 

5—Ti jôv'e' ja yitsaat Jope, pa meelh ti jayaalh pa jayvanchay: Pa ja'van ja lhayyasha 

ja uj sivôclôclhayeech, yitshatjulh'e java vanôôcfeesham, tôlheychisham na vôôs pa 

namyiyshicham jan jôv'e'. 

6Pa jovalhjulh jum pa javanjulh java yi'shi', pa ja'van java yi'shi' yaquisetes suy 

yitshatjulh'e java lhcaclôy, shi' java t'ôta'yesh pa t'oot shi' java ajôclôs. 

7Pa jape'ya pa vat'ôjôj pa yit'eshyiy: ‘Aneetsham, Pedro; ca aclôn pa atuj.’ 

8Pa jacuulh: ‘Am, Lhcaanvacle, lhayaash ti nive'lhaaesh ca tuj pa tanôjtsiyiy shi' pa 

sas. 

9Pa lhechesh pa ve'lheesh jape'ya pa vat'ôjôj tavaysham na vôôs pa yit'eshyiy: ‘Pa ti 

yiisiyan pa Dios pa ya aj ca at'esha ca sasa.’ 

10Côque vaclan pu'janaesh ti lhech yit'eshyiy, pa nijooylhach'e ti vapecleychisham 

shta na vôôs. 

11Pa lhech t'aplhuqu'e ti namey tatsha japi pu'jana nivacle ja jpôyich jan jôv'ôcji, 

chinchenyiy tôlhey ja Cesarea ti vo'yiysha'ne. 

12Pa lhechesh pa niyôjiyiy pa Espíritu Santo ti javoqu'e japi lhech pa nitatvijatan. Pa 

jatanôycheelh shta japi ve'lhayama yivelhavot. Pa jôquelh'ôcji ja lhajpôyich ja ve'lha 

nivacle. 

13Jô lhech nifaclelhyam pa lhjunash ti yivan'e ja lhajpôyich pa ve'lha ángel, ti 

vatsavatjop'in ti yit'esha lhôn: ‘Acheney papi nivacle pa yitsaat Jope ca niyôjiaan ja 

Simón jan lheyesh shta Pedro; 

14Jô lhech nifac'am jayu pa ajunash ca anilhjen avaatsha shi' lhacôm'a nan ajôôjam. 

15Meelh ti jatôôlhshem'e ti jayasinôyc'oya, pa nacheyshicham pa Espíritu Santo ti 

yi'apee ts'ivee yiey jan casjunash lhapesh ti nich'a namjooyshicham. 

16Pa lhechesh pa jaychavalhch'e java yit'esh ja Lhcaanvacle: ‘Yijô' ja Juan ti 

vancanajayanshi pa yinôôt, pa a'lhan'eelh avaatsheelh pa chinanajayanshelh pa 

Espíritu Santo.’ 

17Lhayaash pa Dios ti yivashanem yitsha pa is papi lhech yiey nan casjunash ti 

nishtacacuelh ja Lhcaanvacle Jescristo, ¿Ya she t'e yivaatsha ca jayvayeshc'oya t'e pa 

Dios pa'na?  

18Meelh ti yipeyach'e cavôque papi lhtatvelhavot'esh yi'shi' ja Jerusalén, pa 

canoqu'enshi ts'ivee, pa yôclôjey pa Dios pa yit'esh: —¡Nôque t'emna lhfanishesh pa 

Dios ti yijutey papi nijudiosa ca nitatvaych'aclajesh pa lhjunash pa jaspa nicaajem pa 

lhamônlhajayash ôyjôlhôyech! 

Papi ve'lhaesham pa nilhcacujayasha yiey pa Antioquía 

19Ti apis ti nôjeshch'e ti chiyiclôn pa Esteban pa chitôlhesh'e shta ti chinachan pap'elh 

nicacujanjasa, pa caaj papi yiclôtey pa Fenicia, pa Chipre, nôquee pa Antioquía. Pa 

lhech yiesh'e ti nifaclem pa is ya'clish papi judíos, pa amjop pap'elh nivacle. 

20Esh lhôn ti caaj papi nicacujanjasa tôlh'e pa Chipre shi' pa Cirene pa yamjey pa 

yitsaat Antioquía, pa yasinôquiem shta papi nijudiosa pava isis ya'clishay tô'lha ja 

Lhcaanvacle Jesús. 

21Vooy pa t'unaj ja Lhcaanvacle yi'shi' papi lhech, pa nôque lhjunash pa acloj papi 

vômeshjop pa apis lhfanishlhavach, pa nincacu ts'ivee ja Lhcaanvacle.  

22Meelh ti yayaesh papi ve'lheelhsham pa nilhcacujayasha papi yi'shi' ja Jerusalén, 

lhech papuque yicheney ts'ivee ja Bernabé pa Antioquía. 

23C'oya ti yamey ja Bernabé, pa yi'van pa lhjunash pa Dios ti yefenesh pa is, pa uj ti 

nishamesh. Pa yicajôyshiyanesh lhacôm'a papi lhech ca niyitesh ca lhetlha nôqueshi 

ca nanc'ashamem pa Lhcaanvacle. 

24Lhayaash jô lhech Bernabé issha'ne, yamqu'een pa Espíritu Santo shi' pa 

nilhcacujayasha. Pa nôque lhjunash pa acloj papi nivacle ti yicaôvjoychishi'em pa 

Lhcaanvacle. 

25Vooy ti nôjeshch'e côque pa t'ajuyey ja Bernabé pa yitsaat Tarso ti vooysha'ne ja 

Saulo; 

26c'oya ti yi'van pa yicha'jey pa Antioquía. Meelh ti yamey papi lhech'e ve'lheelhsham 

pa nilhcacujayasha pa ve'lha yincôôp ti lhech yie', pa yeyjatasjan papi acloj nivacle. 

Yiey pa lhech Antioquía pa lhechesh ti nich'eesh ti lhanqueyesh “cristianos” papi 

nicacujanjasa. 

27Lhech t'aplhuqu'e ti tôlh'e ja Jerusalén papi t'ajôôj jô chiytôyjata pava ti vaclan ti 

t'ajuyey pa Antioquía. 

28Ve'lha pa tô'lha papi lhech lhanquey Agabo, vatsavatshi papi lhech pa yasinôyanesh 

pa Espíritu Santo pa yit'esha ti nam jayu pa uj yipcu' pan tuc'a'e pa cotsjaat. Pa lhech 

yôfisemch'e pan t'ônashesh pan t'aplhuqu'e ti lhcaanvacleesh pa Claudio. 

29Pa lhechesh papi nicacujanjasa yiey pa Antioquía vatpeya'esh ca nicheney pa 

t'efenjayasha papi lhavelhavot yiey ja Judea, yiey pan tc'a' ca ve'lhaae ts'ivee pa ca 

natcufa'yesh. 

30Pa nôque lhfanishesh ts'ivee ti yicheney'in pa lhcufayjat papi nitaôvclasaesh yiey ja 

Judea ca natjuya ja Saulo shi' ja Bernabé.  

Hechos 12 

Ti vaf pa Santiago shi' pa lhnôôcfajayash pa Pedro 

1Pa lhech t'aplhuqu'e ti nachan pa lhcaanvacle Herodes ca niclônsha'ne papi 

ve'lheesham pa nilhcacujayasha. 

2Pa tayôjijanesh ca chintsefeshesham pa clesataj ja Santiago, ja lhchecla' ja Juan. 

3C'oya ti tavanchayesh papi judíos pa uj ti nishamsha, pa lhechesh pa chit'acum'e shta 

ja Pedro ti chiyôcfa'. Côque vaclanshi pa nalhu ti chituj lhpa yucuve ninôveyshi pa 

t'ajuya. 

4Vooy ti vacalhesh ti chiyôcfa' ja Pedro pa tayôjijanesh pa Herodes ca chinan'ôcji lhpa 

vatvanc'ôcfajayte, yiey pan yie' papi yiclôvalh yitshatjulhsham pat'ajô'jesh papi 

c'afoquelhay, pa yitshatjulhvaneen pa ve'lha t'ajôj'esham papi c'afoquelhay. 

Yaychavalhtajey ca nan'e' t'ajuyish papi lhchifas ca nôjtajeshch'e pa Pascua. 

5Pa nôque lhjunash ja Pedro ti yie' lhpa vatvanc'ôcfajayte, pa chivanujumatsenesh 

jum. Lhan'e papi ve'lheesham pa nilhcacujayasha lhetipaesh ti t'alhemey pa Dios pa uj 

ti vaniyitesh. 

Pa Dios nijôôcshey pa Pedro lhpa vatvanc'ôcfajayte 

6Velhasham pa lhech tulh tavaya pa nalhu pan yantaj'ejop pa Herodes ca nanchajey 

t'ajuyish papi lhchifas, lhan'e ja Pedro pa yimô' ti yishi' papi c'afoquelhay, pa 

vanôôcfeesh pava napu' calenas. Vooy pap'elh c'afoquelhay vanujumatsenesh pa yishi' 

pa lhashi lhpa vatvanc'ôcfajayte. 

7Pa nivinshaa ti yameyshi pa ve'lha lh'ángel pa Lhcaanvacle, pa tif'ôcji pa lhqu'isjuyaj 

lhpa vatvanc'ôcfajayte. Vooy pa ángel t'ajaya pa lhavlhi' ja Pedro ti nijat'ôtsjan, pa 

yit'esha: “¡Aneetsham tatsha!” Pa tatsha ti namesh'e ts'ivee pava calenas java t'itjuy ja 

Pedro. 

8Pa yit'esha pa ángel: “Uyjatshiyiy pa ôsch'e shta nava acfiyis.” Pa lhech 

lhfanishlhavach ja Pedro, pa yit'esha shta pa ángel: “Avatclôpjalhesh na aclô'vat pa 

atatvoyich'e.”  

9Pa nôque lhayashch'e ja Pedro pa ángel ti yichfach'eec'oya, taj ti nintô'ya ti lhechtaj 

pa ángel ti lhech lhfanisheshem. Yilheclôjtajesh ca natvanchay atesha. 

10Taj ti pa naashjop papi tavaya c'afoquelhay, pa nijooylha ti naashjop papi tavaych'e 

c'afoquelhay. Meelh ti yamey pa lhashi'esh pa clesanilh tavaysham pa lhcaavju, pa 

tatc'at'ey lhavaatsha pa lhashi. Pa yichfach'eeen pa nijooylha ti t'ôtaych'e pa lhcaavju, 

pa lhech vômesh'e pa ángel pa ve'lha. 

11Pa lhechesh pa yitôyc'oya ja Pedro, pa yit'esh: “Nôqueesh tsitô'ya jô pa Lhcaanvacle 

ti nichenyi ja lh'ángel ti tsijôôcshey ja Herodes shi' lhacôm'a japi judíos japin yentaj 

pa ca lhfanishayish.” 

12Pa yaychavalhey côque ja Pedro pa yichey pa lhajpôyich lhja María, lhamimi ja 

Juan, jan lhanquey shta Marcos, pan yie' papi acloj nivacle tayvane ti t'alhey pa Dios. 

13C'oya ti yipôcôjey pa lhashi tavaysham pa lhcaavju, pa yichey lhpa ve'lha lhutsja 

lhey Rode, ca nivan pan lhey papi lhech. 

14C'oya ti nichafacch'e pa t'ôjôj ja Pedro, pa ninanc'at'ey pa lhashi, pa nifayueshey 

pap'elh ti vacumajey ti nifaclem ti caaj ja Pedro ti yishi' ja lhashi. 

15Pa lhechesh pa yit'esha ts'ivee: —¡Naacajôyshay avaatsha! Taj lhpa lhech yijô'em ti 

lhech lhavaatsha. Taj ti papi lhech yit'esha ts'ivee: —Ameesh nilhecha; lhech jayu pa 

lh'ángel. 

16Pa ninvômeshjop ja Pedro ti yipôcôjey pa lhashi. C'oya ti nicat'ey pa lhashi ti yi'van 

pa uj ti nitôyiyjat. 

17Pa nôclitem ja Pedro java lhpôcôtôy ti yishanat, pa nifaclemch'e pa lhjunashesh pa 

Lhcaanvacle ti yayjat'ôcji lhpa vatvanc'ôcfajayte. Pa yit'eshem shta: —Anfacle'lhem 

côque ja Santiago shi' jap'elh lhtatvelhavot'esh pa nilhcacujayasha. Pa lhechesh pa 

yich'in pa yichey paelh ca nôv'e'. 

18Pa meelh ti nalhu pa uj ti vaniistanesh papi c'afoquelhay, lhayaash ti nintô'yish pa 

lhjunash ti vaclanem ja Pedro. 

19Vooy pa Herodes tayôjijanesh ca chinvooysha'ne. Vooy ti nitônt'ajtajesh ti ninvan, 

pa tayôjijanesh papi c'afoquelhay ca chinclônsha'ne. Pa lhechesh pa tay'e pa Herodes 

ja Judea pa t'ajuyey ja Cesarea pa lhech yie'in shta. 

Pa lhavafi pa Herodes 

20Pa lhech t'aplhuqu'e ti yicônitshi jum pa Herodes papi Tiro shi' papi Sidón lhavos. 

Taj ti nachey lhavaatsha papuque ti yisclana ts'ivee pa lhech. Taj ti esh lhôn ti 

yijutsjatey ts'ivee pa lhcavo lhey Blasto pa t'aalhsha ca piieelhvach, lhayaash ti tô'lha 

pa lhôc ts'ivee pa lhcootsjat pa Herodes. 

21Pa lhechesh pa yinôôclhanita pa Herodes pa nalhu ti tasinôyshi jayu. Vooy ti 

yameyjop pa lhech nalhu pa yuych'e lhpa is t'uyjatshiy pa yie'sha'ne pa lhc'ovatjop 

papu ti yisclanch'e pa tasinôyc'oya papi tc'aelhvane. 

22Lhechesh pa vats'ôôj'e papi nivacle pa tônesh'apee: —“¡Nôque tasinôy'in ninivaclea, 

lhech pa dios lhavaatsha!” 

23Pa lhech t'aplhuqu'e ti nivinshaa ti namey pa lh'ángel pa Lhcaanvacle ti yisnatshem 

pa Herodes pa lh'ôôyteyash, lhayaash ti ninlhechenat pa Dios ca chinôclôj, pa tuj pava 

lhavos pa yivômjat. 

24Lhan'e cava Dios lhasinôc pa lhetipa ti tac'uychisham pa chivanqu'eyjatsjanesh'e 

lhacôm'a pava yitsates. 

25C'oya ja Bernabé shi' ja Pablo ti yivaclhitesh lhacôm'a pa lhcumjayash, pa 

vapecley'in ts'ivee ja Jerusalén, pa yôôychi ts'ivee ja Juan jan lhey shta Marcos. 

Hechos 13 

Pa Saulo shi' pa Bernabé tôlhesh'e pa lhcumjayash ti vatcachenjasesh 

1Ti yie' papi ve'lheesham pa nilhcacujayasha yie' pa Antioquía caaj papi chiytôyjata 

pava ti vaclan shi' papi vanqu'eyjatsjan. Lhech ja Bernabé, shi' ja Simón (pan lhey shta 

Yacut), ja Lucio Cirene lhavo', ja Manaén (jan ve'lheelhsham pan lhanvacleyashelh pa 

Herodes yiey pa Galilea) shi' ja Saulo. 

2Ve'lha pa nalhu ti yisnatshem ts'ivee pa lhishjanjayash pa Lhcaanvacle pa 

vat'ayipcuyanjop, pa vooy pa Espíritu Santo pa yit'esha: “Avenchateshelhyam na 

Bernabé shi' na Saulo pa lhcumjayash ti lhechin jayônshey.” 

3Lhechesh, pa nôjeshch'e pa t'alhjayash shi' ti vat'ayipcuyansha'ne, pa yan'apee pava 

lhpôcôtôy japi lhech pa yecjuesh ts'ivee ti yichen'in. 

Papi vatcachenjas vanqu'eyjatsjan'e pa Chipre 

4Pa nijooylhach'e ti yichen'in pa Espíritu Santo ja Bernabé shi' ja Saulo pa t'ajuyey pa 

yitsaat Seleucia. Pa lhech'e ti yi'shi' ts'ivee lhpa vatôvjatshi pa t'ajuyey pa cotsjaat 

yichjop'in pa tovôc lhey Chipre. 

5C'oya ti yamey pa chiyie'shiin pava vatôvjatshiyis tajulhshi pa Salamina, pa lhech 

tôlhesh'e ti vanqu'eyjatsjanesh'e cava Dios lhasinôc yiey pava lhavanqu'eyjatsjanjavtes 

papi judíos. Voqu'e shta ja Juan japi lhech ti yefenesh. 

6Pa yitsavalheshch'e lhacôm'a pa yichjop pa tovôc, pa yamey pa yitsaat Pafos. Pa 

lhech yivan'e pa ve'lha judío lhey Barjesús, pa lhech tôye'jesh. Cuts'aaj lhavaatsha, 

yit'esha ca nitasinôyesh pava tô'lha pa Dios. 

7Pa lhech tôyeej yi'jop pa lhech'e lhcaanvacle lhey Sergio Pablo, pa lhech nivacle 

tcajôyshay. Pa lhech lhcaanvacle tayôjijanesh ca chinôque'mey ja Bernabé shi' ja 

Saulo, lhayaash ti yen ca nach'ana cava Dios lhasinôc. 

8Pa lhech tôyeej pan lhqueyesh shta papi griegos Elimas, ninancôtsitaytajesha pa 

lhcaanvacle ca nit'ujanesh cava Dios lhasinôc. 

9Lhan'e ja Saulo jan lhanquey shta Pablo, yamqu'een pa Espíritu Santo, pa 

yovalhsha'ne chin 

10pa yit'esha: —¡Ajôts'ôclônjanaj, naavsasha'ne, lhôs'ash pa tsich'e', lhcônitshi pa 

yivo'yeshch'e! ¿Ta lhayaash ti naavô'mesh ti lhecjetc'oya nava yitsôt'as lhnôyishay pa 

Lhcaanvacle? 

11Nôqueesh pa yivalh'a jayu pa Lhcaanvacle pa naclôyit: pa atacluqu'eesh jayu muc, 

pa tan jayu ca avan na lhqu'isjuyaj na jumcuclaay. Pa nivinshaa ti tjonshajayem'in pa 

Elimas, pa na t'apacuneshi papu ca nipôycôj, lhayaash ti tacluqu'esh. 

12C'oya ti yi'van côque pa Lhcaanvacle pa ninatcacujanesh, lhayaash ti tamp'oyem 

pava chivanqu'eyjatsjanesh tô'lha ja Lhcaanvacle. 

Pa Pablo shi' pa Bernabé ti yie' pa Antioquía yi'shi' pa Pisidia 

13Ja Pablo shi' japi lha'yôvot tôlh'e' ts'ivee pa Pafos ti t'ajuyey pa Perge, yi'shi' pa 

cotsjaat Panfilia; taj ti vooy ja Juan lhech yivôm'e pa vapecley ja Jerusalén. 

14Tôlh'e' ts'ivee pa Perge pa na'shey pa Antioquía shalheema pa Pisidia. Lhech'e ti 

yama pa nalhu ti chit'ichayshi pa yich'ôcji ts'ivee pa vatvanqu'eyjatsjanjavat pa 

yich'esha'ne. 

15Pa nijooylha ti yetônch'e pa vatqu'isjayanach yi'shi' pava vatyôjijates shi' pa 

lhqu'isjayanach papi chiytôyjata pava ti vaclan, pa yiyôjiajop papi lhanvaclesesh pa 

vatvanqu'eyjatsjanjavat pa yit'esh ts'ivee: —Yivelhavot, ca nicaajtajelh'am ca 

at'eshelha pa ca anshamitjateshelh napuque nivacle, pa anfaclelhem nôqueesh. 

16Pa lhechesh ja Pablo pa netshaam, pa yiclôyanjop lhpôcôt papi nivacle ca ya aj ca 

ts'iseey, pa yit'esha: —Ach'anelhyi cum avaatsheelh Israel avoselh shi' shta 

avaatsheelh napin vena tôlhshi' nincacu pa Dios. 

17Pa lhech lh'Dios papi lhtachifas Israel lhavos chit'acumeyshisha'ne lhapesh papi 

catsicchevot; jô'tajesh ti yiclonat'e papi lhech lhtachifas jan t'aplhuqu'e ti yie'in ts'ivee 

ja nintsôt'ajesh cotsjaat Egipto. Pa nijooylhach'e ti yayjatesh'e pa t'unaj pa lhech'e 

cotsjaat.  

18Pa Dios yisclaneshemshi jum pa lhfanishesh ti cuarenta pava lhnincôpes ti yie' 

ts'ivee pa ampa ca nôv'e'. 

19Pa yivômjatsha'ne papi napu'yama lhtachifasesh yie' pa lhech'e cotsjaat Canaan, pa 

jaspa yijutem pa lhech cotsjaat papi catsicchevot p'alha.  

20Lhacôm'a cavôque ti yicheshch'e pava cuatrocientos cincuenta yincôpes.  “Pa 

yinvacleyanesh papi tcaasclanchaysha'ne pa yamjeyshi pa chiytôyjata pava ti vaclan 

lhey Samuel. 

21Pa lhechesh pa t'a'lha ts'ivee pa ve'lha lhcaanvacle ca niclôvalh ts'ivee. Vooy pa 

Dios yijutem pa ve'lha lhanvacle lhey Saul, lhaôs pa Cis, tô'lha pa Benjamín, pa 

cuarenta pava yincôpes ti yicheshch'e.  

22Pa nijooylha ti yayjatshi pa Dios pa lhech Saul pa lhanvacleyash, pa yic'uyjatem pa 

lhcaanvacle David, pan yit'esha: ‘Ja'van ja David, lhaôs pa Isaí, jô lhech nivacle 

ts'ishamitjat yajulhjatey ti yisnatesh lhacôm'a nava jayeesh.’  

23Ve'lha pa lhech David tôlhshaam ja Jesús, jan yicheney pa Dios ca nalhjen papi 

Israel lhavos, pan lhjunash ti chinfacleem lhapesh. 

24Jôjjeclay ninam ja Jesús ti yeyjatsjanesh ja Juan japi nivacle Israel lhavos, pa 

yit'eshem ca nitatvaych'aclaja pa Dios pa chinajayansha'ne jayu shta. 

25Pa meelh pa Juan ti yujaa pa yôj'e' pa lhamônlhajayash pa yit'esh: ‘Niyalhecha jan 

lhaychavalhtajelhyijop, taj ti nijooylha yich'e' jayu pa lhech ve'lha jatanapuneshjulh ca 

januqueem'e pava tacfiyis pava lhavtes.’ 

26“Yivelhavot lhtôlhelhsham pa Abraham, shi' napi vena lhtôlhelhshi ti lhôclôjelhey 

pa Dios, t'ajuyelh'a avaatsheelh nôque ya'clishesh pa vatnilhjenjayash. 

27Ey ca lhecha japi yie' na Jerusalén shi' japi lhanvacles ca nitô'ya jô lhech Jesús. Pa 

nintôyc'oya ts'ivee shta pava lhclishay papi chiytôyjata pava ti vaclan ti yetôntajch'een 

ts'ivee pava nalhus ti chit'ichayshi yiey java vatvanqu'eyjatsjavtes; nôque lhjunash 

ts'ivee ti yivalha ja Jesús pa yôfisch'e pava chitatômjalhesh lhapesh. 

28Lha'ma ninvantajesh pa ca lhfanisha lhavach ti nivôncaclônjatsuesh ts'ivee, pa 

t'alhajop pa Pilato ca nitôyôjijanesh ca chinclôn. 

29Pa nijooylha, meelh ti yivaclhitesh lhacôm'a pava vat'ônashesh jô lhech java yi'shi' 

nava Vani'sesh'e, pa yijônesha'ne lhja cruz pa yanch'e' pa lhanvalheech. 

30Vooy pa Dios yinenjatchisham. 

31Pa yicheshch'e java acloj nalhus ja Jesús ti tanôclitem'in japi lha'yôvot'esh ti tôlh'e' 

ja Galilea pa t'ajuyelhey ja Jerusalén; pa vooy nôqueesh japi lhech tasinôyeshc'oya ja 

Jesús napi nivacle. 

32“Nôque lhjunash yivaatsheelh ti janfaclelh'am nava isisch'e ya'clishay: Na lhfaclech 

pa Dios nan yisnatshem lhapesh papi catsicchevot, 

33nan yôfisjatch'ejoom casvaatsheelh ti shtatôôlhsham lhapesh. Côque lhfanishesh ti 

yinenjatchisham ja Jesús jan lhjunash ti vani'seshi ja napu'eyshi ja Salmos: ‘A'lhech 

avaatsha c'ôs'ash, tsicavat'aj'ash nôqueesh.’ 

34Pa Dios p'alha lhapesh ti nifac ti yinenjatchisham jayu pa lhavu'vat pa tanca 

lhoclashi, nan t'ônashesh nava Vani'sesh'e: ‘C'ôfisjatch'e jayu nava isis yivo'yeshch'e 

yifacjes jasnatshem ja David.’ 

35Pa lhe'naa ti yit'esha shta paelh yie'shi: ‘Tanca avashanem jayu ca lhoclashi pa 

lhavu'vat pa is acavo.’ 

36Nôqueesh yijô' lhapesh pa David ti t'acuumjiin papi lhech pa lhech nalhu yiey pan 

t'ônashesha pa Dios ti yiyôjiesha. Pa nijooylhach'e ti vaf pa chineyshi papi lhnavot, pa 

vooy pa lhavu'vat pa lhocji. 

37Taj ti vooy ja lhavu'vat jô lhech yinenjatchisham pa Dios pa tanca lhoclashi. 

38-39Nôque lhjunash yive'lhavot, avaatsheelh tajulhey ca natô'yelha jô lhech Jesús ti 

yivômjatch'e pava sasch'esha'ne. Jô lhech tô'lha lhacôm'a papu ca nincacutajeesh pa 

chiyvômjatemch'e jayu, papin nive'lhaaesh ca chinvômjatemch'e papin yi'shi' pava 

lhayôjijates pa Moisés. 

40Tajulhey ca anujumatsenelh avach jaspa tanca ninatelh'atsham pava yi'sesh'e papi 

chiytôyjata pava ti vaclan 

41‘A'va, acav'ojinjaselh antôyi'elha, ca avôômtajelhshi; lhayaash ti ya lhech ya Dios, 

javclanjatelh'am jô lhech nalhu ja uj yicumjat, taj ti tanca ujaneshelh, lha'ma ca 

nanfactajelh'am papu.” 

42Pa meelh ti tayelh'ôcji ja Pablo shi' japi lha'yôvot ja lhavanqu'eyjatsjanjavat japi 

judíos, pa lhechesh pa yiyôjiajop papi nijudiosa ja Pablo pa nijooylha nalhu ti 

chit'ichayshi ca nachajeyc'oya shta ca nasinôqui cavôque matas. 

43Pa meelh ti yivaclhitesh ts'ivee pa lhayjayashvane yiey pa vatvanqu'eyjatsjanjavat, 

pa acloj papi judíos shi' papi lhech'e yichajch'e pa lhfanishlhavach papi judíos pa 

voqu'evatich'e ja Pablo shi' ja Bernabé. Papi lhech yicajôyshiyanesh pa ninanshi ca 

niyitesh ca natcuumjulh pa lhencheyash pa Dios. 

44Vooy ti yama lhap'elh nalhu ti chit'ichayshi, pa eshey ca lhacôm'aa pa yitsaat ti 

tayeshvane ts'ivee ca nach'ana pa lhcliish pa Lhcaanvacle. 

45C'oya ti yivanesh papi judíos ti yaash papi nivacle, pa uj ti yijuctsenesh, pa lhech 

tôlhesh'e ts'ivee ti t'ajuyeshjulh ja Pablo ti ninancôtsitayesh ts'ivee. 

46Pa lhechesh ja Pablo shi' ja Bernabé pa vatfiyitshem ti tasinôy pa yit'esh ti yicuulh: 

—Caajelhyam na yinyôjijat'elh ti janfaclelh'am cava Dios lhasinôc ti c'ajutsjateshelh 

avaatsheelh napi judíos, taj ti apis ti lhatcavo'yelhjulh. Pa niaychavalhelhey ca 

at'eshelh ca ataasclanelhsha'nec'oya pa vatmônlhajayash ôyjôlhôyech pa jôqueshelhey 

napi nijudiosa. 

47Lhayaash ti lhech t'ônasheshelhyi ja Lhcaanvacle ti yit'esh: ‘C'ajulhjatelhsham ti 

avatqu'isjuyajshelhc'oya napi lhtachifas, ca jaspa natcuumjulh na yiqu'ilhjenjayash pa 

amjelhey pa yôj'e' pava toseyshi vatcootsjativshay. 

48C'oya ti yipe'ya côque, papi nijudiosa pa uj ti nishamesh ts'ivee, pa lhech tôlhesh'e ti 

yit'esha ca lhcliish pa Lhcaanvacle ti tajulhemey. Pa lhacôm'a papi chiyjuyjata tatsha 

pa vatmônlhajayash ôyjôlhôyech, pa lhech papi lhech ninatcacujansha'ne. 

49Pa nôque lhjunash ti nifaclem cava Dios lhasinôc lhacôm'a pa lhech'e cotsjaat. 

50Lhan'e papi judíos pa yasinôquic'oya papi ôcjeclôy chiyinvaccheyansha'ne shi' papi 

nivacle chiyashjateshchisham pa lhavtsaat, pa yifaycuta ti yicôntayana ja Pablo shi' ja 

Bernabé ca nayjatshi ts'ivee pa lhcootsjat. 

51Lhechesh papuque pa yisichatesh pava lhafoc pa cotsjaat yinôôclhanitsha ti 

t'ajuuyjulh papi lhech nivacle pa t'ajuyey'in ts'ivee pa Iconio. 

52Taj ti papi lhech nicacujanjasa ti yamqu'een pa lhshamitjayash shi' pa Espíritu 

Santo.  

Hechos 14 

Pa Pablo shi' pa Bernabé ti yie' ts'ivee pa Iconio 

1Ti yie' ts'ivee pa Iconio ja Pablo shi' ja Bernabé pa yich'ôcji ts'ivee pa 

lhavanqu'eyajtsjanjavat papi judíos, pa ujesh ti tasinôyc'oya pa acloj papi 

ninatcacujansha'ne papi judíos shi' papi nijudiosa. 

2Taj ti papi judíos papi ninuesha pa yifaycuta papi nijudiosa ca naychavalhemey pa 

nisa' ca nasnatshem papi lhtatvelhavot. 

3Pa nôque lhjunash papi vatcachenjas pa cajuqu'e ti lhech mônlheeen pa yicafiyanesh 

pa Lhcaanvacle ti tasinô'yesh pa yiyitsjatesh pa Lhcaanvacle pava yit'esh'in ti 

tasinô'yesh pa lhencheyash pa Dios pa yunitjatesh shta ti yivclanjat pava nimatasa 

papu ca nitô'yish shi' pava yinôôclhanitsha pa'na. 

4Taj ti papi nivacle yi'shi' pa yitsaat pa vanicatsônjat, caaj papi t'acuumjulh papi judíos 

vooy pap'elh t'acuumjulh yitsha japi vatcachenjas. 

5Pa lhechesh papi judíos shi' papi nijudiosa vatpeya'shelh papi lhcaanvacles pa ya aj 

ca nasclaneshi ts'ivee ca nôôtjatesh'in pava utes. 

6Meelh ti tpeeycheyesh ja Pablo shi' ja Bernabé pa yiclôtey ts'ivee pa Listra shi' pa 

Derbe, pava lhech yitsates yi'shi' pa Licaonia, shi' pa cotsjaat yichjop, 

7yiey pan nifacl'e shta nava isis ya'clishay. 

Chiyôôtjatesh'in pava utes pa Pablo ti yiey pa Listra 

8Yiey pa yitsaat Listra pa ve'lha nivacle sasjop ca nit'ôtay. Lhayaash pa lhech 

ancoqu'esh ti nich'a nivat'aj. Pa lhech nivacle yi'sha'ne, 

9pa tach'ansha ja Pablo pava yit'esh'in. Pa vooy ja Pablo pa yovalhsha'ne pa lhech pa 

yi'van ti yaash pa nilhcacujayasha pa jaspa chinvatsjanchat. 

10Pa lhechesh pa yisitsenesha pa t'ôjôj ti yit'esha: —¡Aneetsham ca atsôôtjatch'e nava 

acaclôy! Pa lhechesh pa vatsavat pa lhech nivacle pa t'ecletchisham lhech tôlh'e'jop ti 

vacleech. 

11C'oya ti yivanesh ts'ivee pa lhfanishesh ja Pablo pa lhech tôlh'e' ti tônesh'apee papi 

nivacle yi'eshi pa lhcliish papi Licaonia: —¡Namjooyshicham lhavaam napi nivacle 

vatjônch'e pa Dios! 

12Pa lhqueyesh ts'ivee ja Bernabé dios Júpiter, pa vooy ja Pablo dios Mercurio, 

lhayaash jô lhech ti lhavasinônaj. 

13Vooy pa lhcasinôyanach pa Júpiter yie' lhavôôj pa vatishjanjavat pa chiyuy'ejop'in 

pa yitsaat pa nichajey'in pava vôcôc jayanjas shi' pava isis lhavôs; vooy pa lhech shi' 

papi nivacle yen ti yôclôjesh ti yiclônjop'in pava jayanjas ti lhcufayjatesesh. 

14Pa meelh ti yitôôysha japi vacachenjasesh ja Bernabé shi' ja Pablo, pa lhech 

tôlhesh'e ti yic'asteshlhtapee pava yuych'e pa yôôtjatesham papi nivacle pa tônesh'in 

pa yit'esh: 

15—Vacjayijes, ¿ta t'e lhayaash ti lhasnatshelh côque? Yivaatsheelh ya nivacleelh nan 

ajunashelh. Janamjelh'ay jô avaatsheelh ti janfaclelh'am ca avôômjelh cavôcô'i ti 

ampa ca nitô'lha. Tajulhey ca mapeclelha pa Dios pan mônlha, pa lhech yisnatesh pa 

vôôs, na cotsjaat shi' pa tovôc shi' lhacôm'a nava caaj. 

16Lhama'taj jav'elh nalhus pa Dios ti yivashanelh'am ti avelhaelh'e ts'ivee pava 

natsôt'ajeshelh anôyshayelh, 

17lhama' ti yajatesh ti tanôcliteshelh'am pa lhech pa is ti yisnatshelh'am; pa lhech 

nichenelh'ay pa tsha'nu shi' pava isis acavcalhjaselh pa nin'amiyanc'oya pa ti lhtujelh 

pa jaspa lhanshameshelh. 

18Lhama'taj ti yit'eshem cavôque matas, ti tavijataytajem ti yishiyantajem papi nivacle 

ca niclônsha'ne pa jayanjas ti lhcufayjates japi lhech ti yôclôjesh. 

19Pa lhech t'aplhuqu'e ti yamey'in papi judíos tôlh'e' pa Antioquía shi' pa Iconio, ca 

nanvaych'aclajem pa lhjunash papi nivacle; pa lhechesh pa yôôtjatesh'in pava utes ja 

Pablo. Pa yilheclôjtajesh ca nivômjat ts'ivee pa yitojonfach'eec'oya pa lhavtsaat. 

20Taj ti meelh ti t'afayjop papi nicacujanjasa ja Pablo pa nitshaam pa vapecsham shta 

pa yitsaat; pa vooy ti nalhu pa yiche'lhey ja Bernabé pa yitsaat Derbe. 

21Vooy ti tifeshch'e ti nifacl'e cava isis ya'clishay yiey pa Derbe, pan yie' ti acloj papi 

ti yicaôvjoychishi nicacujanjasa, pa vapecley'in pa Listra, pa Iconio nôquee pa 

Antioquía. 

22Pava lhech yitsates uj ti nishamsha papi nicacujanjasa pa yiyôjiesha ca lhetlha 

nôqueshi ca niyitesh pa nilhcacujayasha, pa yit'esha shta ts'ivee ca nôcjaam pa 

lhanvacleyash pa Dios ca nivôtclôyitesh ts'ivee pava tavijatay. 

23Pa chiyetônjop shta papi ve'lha ts'ivee nitaôvclasaesh pa nivatcacujayasha. Pa vooy 

ti tifeshch'e ti t'aalh shi' ti vat'ayipcuyanjop ti t'a'lheyjop ts'ivee pa Lhcaanvacle, pan 

yie' papi nincacu. 

Pa Pablo shi' pa Bernabé ti vapecley'in pa Antioquía yi'shi' pa Siria 

24Naasham pa cotsjaat Pisidia pa yamey pa cotsjaat Panfilia. 

25Pa nifaclem pa is ya'clish yiey pa Perge, pa nijooylha ti t'ajuyey pa Atalia. 

26Pa lhech'e ti yi'shi' lhpa vatôvjatshi ti t'ajuyey pa Antioquía, pa lhech yitsaat yi'shi' 

papi t'a'lheyjop pa lhencheyash pa Dios t'ajuya pa lhcumjayash pan yivaclhitsham 

nôqueesh. 

27Pa meelh ti yamey'in pa Antioquía pa tayelhvane papi ve'lheesham pa 

nilhcacujayasha pa nifaclemch'e lhacôm'a pava matas pavan yisnatshem pa Dios papi 

lhech, nan lhjunash pa Lhcaanvacle ti nic'at'emey pa lhashi papi nijudiosa, pa jaspa 

isa'jop vitsha ca ninatcacujanasha'ne papi lhech. 

28Vooy ja Pablo shi' ja Bernabé pa cajuqu'e ti lhech mônlheeen yiey papi 

nicacujanjasa. 

Hechos 15 

Pa vatayjayashvane yiey pa Jerusalén 

1Pa lhech t'aplhuqu'e ti t'ajôôj jô papi nivacle tôlhey ja Judea t'ajuyey pa Antioquía, pa 

lhech tôlhesh'e ti yeyjatsjanesh papi lhtatvelhavot ti sasjop ca chinalhjen ti tanca 

chinseej clee, yiey pan t'ônashesh pava lhayôjijates pa Moisés.  

2Ja Pablo shi' ja Bernabé pa uj ti vaniyitesh ti naashelhvanôcji papi lhech, pa yamja pa 

yôj'e' ja Pablo shi' ja Bernabé nôquee pap'elh ti t'ajuyelhey ja Jerusalén pa 

yasinôquielh cavôque japi vatcachenjas shi' papi ve'lheelhsham pa nilhcacujayasha 

yiey pa lhech'e yitsaat.  

3Lhayaash ti yicheney papi ve'lheelhsham pa nilhcacujayasha yiey pa Antioquía pa 

naasham ts'ivee pava cotsjatis pa Fenicia shi' pa Samaria ti nifaclem papi nijudiosa ca 

nivômesh pava apis lhfanishlhavach ca nivoqu'e pa Dios. Pa lhacôm'a papi 

lhtatvelhavot ti nishamesh jum pava isisch'e ya'clishay. 

4Meelh ja Pablo shi' ja Bernabé ti yamey'in ja Jerusalén, pa t'acuumjulh papi lhech'e 

ve'lheelhsham pa nilhcacujayasha shi' papi vatcachenjas nôquee papi nitaôvclasaesh, 

pa nifaclemch'e lhacôm'a pava lhfanisheshem pa Dios japi lhech. 

5Taj ti nayie' papi fariseos, papin ninatcacujan, pa nitshamch'e pa yit'esh ts'ivee: —

Chiysuytajeshi ca chinseej clee papi nijudiosa, pa chiyôji'sha ca chinôfisjatemch'e 

pava lhayôjijates pa Moisés. 

6Lhechesh pa tayshelhvane papi vatcachenjas shi' papi nitaôvclasaesh ca 

nivôntôyitesh côque. 

7Vooy ti cajueshch'e ti na'sheshvanôcji pa vooy ja Pedro pa netshaam pa yit'esha: —

Yivelhavot, avaatsheelh natôôyshelh pa t'elhesh pa Dios ti t'acumelhyishi ti 

tsitôlhjatelh'atsham ca jaspa janfacle'lhem nava isis ya'clishayesh pa vatnilhjenjayash 

japi nijudiosa, jaspa nit'ujanesh japi lhech. 

8Pa vooy pa Dios nitôfaclesh pava lhcachic pa tanôclitem ca natcuumjulh pa jaspa 

nijutem pa Espíritu Santo japi lhech yiey na casjunash.  

9Pa Dios nive'lhaaesh ca nivenchat pa ca lhfanisheesh papi lhech caschi' shta, pa 

yiisiyan jayu shta pava lhcachic ca nitôôlhtajesha pa nilhcacujayasha. 

10Pa nôqueesh, ¿ta t'e lhayaash ti lhavijatayanelhem pa lhfanisheshem pa Dios ti 

lhane'lhem cavôque napi nicacujanjasa nava caclec, ti tanca yalhecheelh tanca lhecha 

shta papi catsicchevot p'alha' ca isa'emjop ca nasnatesh cavôque? 

11Lhan'e casvaatsha ca sht'ueshelha ca shtanilhjeneshelh ti catsits'ôt'esh pa 

lh'isiyasha'ne ja Lhcaanvacle Jesús pa lhech lhjunasha shta japi lhech. 

12Pa lhacôm'a ti nits'iseey ts'ivee pa tach'ansha ja Pablo shi' ja Bernabé ti tasinôyesh 

pava nimatasa papu ca nitô'yish shi' pava yinôôclhanitsha pa'na ti lhech lhfanisheshem 

pa Dios ti yieshi papi nijudiosa. 

13C'oya ti yivaclhitesh ts'ivee ti tasinôyesh pa yit'esh ja Santiago: —Yivelhavot, 

ach'anelhyi cum: 

14Na Simón chayelhch'ejoom pa lhjunash pa Dios ti nich'a ve'lheesh ti tisesh papi 

nijudiosa, pa t'acumeyshijop shta japi lhech ca lhchifaseesh shta lhavaatsha. 

15Côque yivooyjulh ca yi'sesh'e lhapesh papi chiytôyjata pava ti vaclan, yiey nan 

t'ônashesh nava Vani'sesh'e ti yit'esh: 

16‘Ca ninôjtajeshch'e côque pa jatpec jayu pa jachajeyc'oya jayu ca jasnatesh ca yafalh 

lhajpôyich ca David; pa jachajeshch'e jayu java yafalh'eshamsha'ne pa jachajeyc'oya 

jayu ca janenjatchisham. 

17Ca jaspa nivooysha'ne pap'elh pa Lhcaanvacle shi' lhacôm'a papi lhtachifas, ca jaspa 

nivatvenchatesh na yey 

18Pa lhech Lhcaanvacle shintôyjata cavôque matas nan t'aplhuqu'e java vatjutsa' 

nalhus ti nijutjooy nava lhclishay.' 

19“Lhe'naa ti jayeetshelh'a ti ya aj ca shtavijatayanelhem japi nijudiosa ti vômesh java 

apis lhfanishlhavach jaspa nôfiis pa Dios. 

20Vo'ya jô ca sht'iisshem'e ts'ivee ca ya aj ca chinvanesh pava yidiosiyan ts'ivee, pa ya 

aj na papu ca namelhvane papi nilhjayasa, shi' ca ya aj ca nituj pa t'asjaan pava 

yaquisetes ti chinvoc'aclajsha'ne atesha shi' pava lhavoyey.   

21Lhayaash pava lhech vatjutsa' nalhus caaj papi lhtachifas ti chinfacleem pava 

lhayôjijates pa Moisés, ti chiyetônemch'e ti yiey pava vatvanqu'eyjatsjanjavtes pava 

nalhus ti chit'ichayshi. 

Pa lhqu'isjayanach papi nijudiosa 

22Japi vatcachenjas shi' papi nitaôvclasaesh shi' lhacôm'a papi ve'lheesham pa 

nilhcacujayasha vatculhesh ts'ivee ti vatvooyshi ts'ivee papi lhech pa yicheney ts'ivee 

pa Antioquía ja Pablo shi' ja Bernabé. Pa yetônjop shta ja Judas jan lheyesh shta 

Barsabás, nôquee ja Silas, japi lhech nivacle yashjatesh ts'ivee papi lhavelhavot. 

23Papi lhech yichajchiyinesh ts'ivee pa lhqu'isjayanach, yit'esh: “Yivaatsheelh, 

yivatcachenjaselh shi' napi nitaôvclasaesh avelhavot'elh avaatsheelh c'acjuelhey japi 

casvelhavot nijudiosa japin yie' ja Antioquía, shi' ja Siria nôquee ja Silicia. 

24C'aya'shelh'ay japi tôlheelhyitsham ti yichelh'ay niyôjeelhajop, japi lhech 

navijatayanshelh java lhclishay ti nastanjateshelh'in, yit'eshelh'a ti tajulhey ca 

chinase'jelh clee shi' ca anc'ashamshelh java lhayôjijates pa Moisés. 

25Lhe'naa ti tajulhelheyam ti yônasheshelh vatjulh ti jetônelhjop japi t'ajôôj jô 

tôlheelhyitsham pa jaspa nôquelh'ay ca navanelh avaatsheelh nôquee shta japi yenjas 

yivelhavot na Bernabé shi' na Pablo, 

26napin ninajulhjatsham pa lhamônlhajayash ca nanjovaayjulh pa vatclôyitsjayash ti 

t'acumem'in ja Cascaanvacle Jesucristo. 

27Nôque lhjunash ti jachenelh'ay na Judas shi' na Silas: napi lhech tasinôyelh'am jayu 

jô avaatsheelh pa jaspa ninôclitelhch'eam lhacôm'a côque. 

28Eem ti yajulhjatey pa Espíritu Santo, pa yachi'elh shta, ca ya aj ca yinelh'am 

avaatsheelh pava tavijatay, vooy pava yaash ti chisuyeshi ca chinanfaclelh'am: 

29Ca ya aj ca atujelh pa t'asjaan pava yaquisetes vatcufayjatesem pava chiydiosiyan; 

pa ya aj ca atujelh shta pava lhavoyey, pa ya aj na shta pa t'asjaan pava yaquisetes 

chinvoc'aclaj; pa ya aj na shta papu ca namelhvane papi nilhjayasa. Ca 

asnatajeshelhch'e cavôque pa avoyjateshelhch'e. Lhecheesh pa anshameshelh'avne.” 

30Nôque lhjunash japi lhech ti ve'lheesh ti yichen t'ajuyey'in ja Antioquía. Pa lhech'e ti 

tayelhvane papi nicacujanjasa pa yijutey ts'ivee pa vatqu'isjayanach. 

31Pa meelh ti yetônch'e papi lhtatvelhavot pa ujesh ti nishamsha ti chiyvômjatesh pa 

lhtacshinjayash. 

32Lhan'e yitsha ja Judas shi' ja Silas yitô'ya pava nifaclem tôlhesha pa Dios, pa 

yishantesh papi lhech pa lhtacshinjayash pa ujesh ti yic'usinatesh'in papi lhavelhavot 

pava lhclishay. 

33Pitoj'e clee ti lhech yie' ts'ivee, pa vaneecjueshelh papi lhavelhavot pa vatcanoyash 

pa jaspa vapecley'in papin lhech yichenshi. 

34Lhan'e ja Silas pa nimônlhajayue pa lhech'e. 

35Taj ti vooy ja Pablo shi' ja Bernabé pa mônlheelh'e pa Antioquía jap'elh acloj, pa 

lhetlha yicheshi ti yeyjatsjan ti nifaclem java lhclishay ja Lhcaanvacle. 

Pa Pablo tôlhesh'e shta ti napu'esh ti t'ôta'yesh pa lhcumjayash ti 
vatcachenach'esh 

36Pa vooy ti t'onshi' paelh nalhu, pa yiyôjaa ja Pablo ja Bernabé: —Istaa ca 

shtajôchiey cum shta japi casvelhavot jant'ajô'jesh java yitsates jan yie' japi 

shtanfacle'lhem nava lhclishay ja Lhcaanvacle, pa shtavanelh pa lhjunash. 

37Vooy ja Bernabé yeetajesh ca nôôychielh japi lhech ja Juan, jan lheyesh shta 

Marcos. 

38Taj ti vooy ja Pablo ninteesh ca nôôychi, lhayaash ja Marcos ti yivôm'e ts'ivee yiey 

pa Panfilia pa nit'oyi'sheey ca nivoojqu'esha'ne japi lhech pa lhcumjayash. 

39Pa neeeshch'e ti na'sheshvanôcji ts'ivee pa vacôtsônvatc'oya. Pa vooy ja Bernabé pa 

yôôychi ja Marcos pa yicheyshi ts'ivee pa Chipre. 

40Vooy yitsha ja Pablo pa yijutlhavne ja Silas ca nitônôycheelhsha'ne. Vooy ti yich'in 

pa t'alhemey papi lhavelhavot ca mônlhaaesh pa lhencheyash pa Lhcaanvacle. 

41Pa nashey pa Siria shi' pa Cilicia pa nishamitjatey papi lhavelhavot ve'lheelhsham 

pa nilhcacujayasha. 

Hechos 16 

Pa Timoteo voqu'esha'ne pa Pablo shi' pa Silas 

1Pa nijooylha ja Pablo ti yamey pa yitsaat Derbe shi' pa Listra, yiey pan yivan'e pa 

ve'lha nicacujanaja lhey Timoteo, lhaôs lhpa ve'lha judioche nicacujanjaa vooy pa 

lhtata griego. 

2Papi lhtatvelhavot yiey pa Listra shi' pa Iconio iseem ti tasinôyem pa lhech. 

3Vooy ja Pablo yen ca nôôychilhatch'esha'ne pa Timoteo, taj ti vatjutsa'esh ti chiyiseej 

clee, jaspa tanca niyôytanesh papi judíos papin yie' pa lhech'e, lhayaash ti yitôôysha 

lhacôm'a pa Timoteo ti lhtataesh pa griego. 

4Pa lhacôm'a papi lhtachifas yiey pa nash'e ts'ivee ti nifaclem'in papi lhtatvelhavot 

pava yeyjatsjanesh japi vatcachenjas shi' papi nitaôvclasaesh papi ve'lheesham pa 

nilhcacujayasha yiey ja Jerusalén. 

5Pa nôque lhjunash papi ve'lheesham pa nilhcacujayasha ti vaniyitesh ts'ivee pa 

nilhcacujayasha, pa vatclonat'e pava nalhus papi nicacujanjasa. 

Yi'shi' lhtô'vat pa Pablo pa ve'lha nivacle Macedonia lhavo' 

6Vooy pa Espíritu Santo ninvashanem ca chinfacleem cava Dios lhasinôc yie' pa 

cotsjaat Asia, pa lhe'naa ti naasham ts'ivee pa cotsjaat Frigia shi' pa Galacia, 

7pa yamey ts'ivee pa yôj'e' pa lhcootsjat pa Misia. Lhech'e ti yaychavalhey ca nôcjaam 

pa lhcootsjat pa Bitinia, taj ti vooy pa lh'Espíritu ja Jesús ninvashanem. 

8Nôque lhjunash pa tojey pa naashijop pa Misia pa yuyeyjop pa chichey'eshiin pa 

Troas. 

9Pa lhech'e ti yi'shi' lhtô'vat ja Pablo ti tulhey pa ve'lha nivacle Macedonia lhavo' ti 

vatsavatjop lhôn ti t'a'lha: “Ana'shey na Macedonia ca ats'efenelh.” 

10Pa c'oya ja Pablo ti yi'shi' lhtô'vat pa lhech, pa jataasclanelhsha'ne ti jayjuye'lhey ja 

Macedonia, yijô'elhyam ti lhech pa Dios ti tônelhyiyyijop ti janfacle'lhem japi lhech'e 

nava isis ya'clishay. 

Pa Pablo shi' pa Silas ti yiey pa Felipos 

11Pa lhechesh pa jatô'lhelh'e ja Troas ti jôqueelh, jôveelhshi lhja jocjayej pa 

jatsôôtjatelheyshi pa cotsjaat yichjop'in ja tovôc lhey Samotracia, vooy ti nalhu pa 

jamelheyshi ja yitsaat Neápolis. 

12Pa lhech jatô'lhelh'e ti jôquelheyshi ja Felipos. Jô lhech yitsaat lhavtsat'esh papi 

Roma lhavos, chiyashjatc'oya ja yitsaat Macedonia. Pa t'ajôôj jô java nalhus ti lhech 

jôvelh'e. 

13Pa jamelha ja nalhu ti chit'ichayshi pa jayayelhshi ja yitsaat pa jôvelh'e lhavôôj ja 

tovôc, yiey jan jaychaye'lhey ca jôveshelh'e ca jaya'lhelh papi judíos. Pa lhech 

jôveshelh'ech'esha'ne ti janfacle'lhem na ya'clish japi ôcjeclôy lhech tay'evane. 

14Ve'lha lhjô lhech lhey Lidia; tôlh'e' ja yitsaat Tiatira tcashayesh'in java isis 

sivôclôlhayjey yaca. Lhjô lhech ôcjeclô yôclôjey pa Dios, pa yen ti tach'ana. Vooy pa 

Lhcaanvacle nic'at'emey pa lhcachi' ti tach'ansha jum ja Pablo java yit'esh'in. 

15Lhjô lhech chiynajayanelhvatjuulh jant'ajôôjam, pa nijooylha ti vatants'aclanelhyi 

pa yit'esh: —Nan lhjunash ca asvantajeshelh ti yijô' ti niycacu pa Lhcaanvacle, pa 

anachelhyi pa veelh'een cum ja yijpôyich. Pa niyôjielhyi ti yamônlheelhjop. 

16Ve'lheesh ca vaclan ti jôque'lhey ja chiy'esh'een ti chit'aalh, pa javanelh lhja ve'lha 

lhutsja tôlhesha pa tsich'e' pava vatvoyjatesh'ôcjiin. Lhjô lhech lhancumteesh 

vatvoyjatesh'ôcjiin ti tjocjaneshem'in pava pesoc papi lhanvacles. 

17Lhjô lhech lhutsja lhech tôlhesh'e ti tavo'elhyich'e ja Pablo pa yachielh shta, pa 

tônshelhyitapee ti yit'esh: —¡Napuque nivacle lhcavosesh pa Dios yaashchisham, 

nifaclelh'am avaatsheelh pa nôyishesh pa vatnilhjenjayash! 

18Côque lhfanishesh yicheshch'e java acloj nalhus, yamja ja Pablo ti yivijatayanem pa 

tatvaych'aclajjulh pa yit'esha pan yi'shi' tsich'e' pan yivoyjatesh'ôcji pa ti 

lhfanishlhavach: —Vooy na lhey ja Jesucristo qu'etônjop ca ayshi lha lhech. Pa 

nivinshaa ti tayshi lhjô lhech pa tsich'e'. 

19Taj ti meelh ti yivanesh papi lhanvacles lhja lhutsja ti nit'ôyi'sheey ca natjôcjanesh 

pava pesoc, pa vooy papi lhech t'acum'e ja Pablo shi' ja Silas pa yicha'jey t'ajuyish 

papi lhcaanvacles yiey ja is'e' clayôych'e. 

20Pa yan'e t'ajuyish papi tcaasclanchaych'e pa yit'esh: —Napuque judíos 

yivocoyanvane napi yi'shi' na catsivtsat, 

21pa yeyjatsjanesh cava yifayjanesh cava nishtat'esh ca shtasnatesh, lhayaash 

yivaatsheelh ti Roma yivoselh. 

22Pa lhechesh pa netshamch'e papi nivacle ti t'ajuyjulh japi lhech. Pa vooy japi 

tcaasclanchaych'e tayôjijanesh ca chinanclanshi java yuych'e pa yic'ônesh'in java 

lhc'ônjates. 

23Vooy ti nôjeshch'e ti ujesh ti yic'ônsha'ne, pa yan'ôcji lhja vatvanc'ôcfajayte, pa 

yiyôjiesha ja lhavo'esh lhja vatvanc'ôcfajayte ca uja'esh ca ninujumatsenesh japi 

lhech. 

24C'oya ti yicu'lhesh pan t'ônasheshem pa lhavo'esh lhpa vatvanc'ôcfajayte pa 

yamjateyshi pa tasham lhtôvash. Pa yôcfeesh java lhafoc java yiclôy. 

25Vooy ja lhechesh ti jonshajesh ti t'aalh ja Pablo shi' ja Silas shi' ti tishjaney pa Dios, 

vooy pap'elh vanôôcfasha'ne pa tach'ansha. 

26Pa yalhatajesh ti nayuuynayuy'in pa uj ti factsejesh ti naacjuc lhpa 

vatvanc'ôcfajayte. Pa lhech t'aplhuqu'e' ti tatc'at'ey lhacôm'a java lhashic, pa lhacôm'a 

japi vanôôcfasha'ne ti tanuqueesh'e ts'ivee java calenas. 

27Pa meelh ti nijat'o ja lhavo'esh lhja vatvanc'ôcfajayte pa yi'van java lhashic ti 

camamey ts'ivee, pa nitsooji pa lhclesataj pa yeetajesh pa nivaatsefesham, lhayaash ti 

yilheclôjesh japi vanôôcfasha'ne ca niclôt'in. 

28Vooy ja Pablo yisitsenesh ti tôn'in, yit'esh: —¡Ya aj ca anojat'avach, yalhacôm'aelh 

ti yamônlheelhnee! 

29Pa lhechesh ja lhavo'esh lhja vatvanc'ôcfajayte pa t'a'lha lhpa itôtaj pa vacumaj'ôcji 

pa yits'anaanjat pa t'ajovayi, pa yu'janejop t'acjatsuy ja Pablo shi' ja Silas. 

30Pa nijooylha ti yichaajfach'ee ti niyôs'in pa yit'esh: —Vacjayijes, ¿ta ca 

yifanishayivach ca janilhjen? 

31Japi lhech pa yicuulh pa yit'esh: —Istaa ca ueshelha ja Lhcaanvacle Jesús, pa jaspa 

anilhjen jayu avaatsha shi' na ajô'jelhsham. 

32Pa tasinôyeshc'oya pa lhcliish ja Lhcaanvacle jô lhech shi' lhacôm'a japi yie' ja 

lhajpôyich. 

33Pa lhech t'aplhuqu'e' pa lhech tulh ti yicleeshemshi pava lhavo'matas ja lhavo'esh 

lhja vatvanc'ôcfajayte. Pa lhechesh jô lhech shi' japi t'ajôôjam chinajayansha'ne 

ts'ivee. 

34Pa nijooylhach'e ti yicha'jey ja lhajpôyich pa yijutem pa lhôc, lhan'e jô lhech shi' 

japi t'ajôôjam pa uj ti nishamesh ti nincacu ts'ivee pa Dios. 

35Meelh ti nalhu pa yicheney papi tcaasclanchaych'e papi lhcavos ja lhavo'esh lhja 

vatvanc'ôcfajayte ca nuqueesh ja Pablo shi' ja Silas. 

36Vooy ja lhavo'esh lhja vatvanc'ôcfajayte yit'esha ja Pablo: —Niyôjieshyi japi 

tcaasclanchaych'e ca c'anuqueeshelh avaatsheelh; pa nôque lhjunash pa isa' ca 

meelh'in. 

37Taj ti vooy ja Pablo yit'eshem papi c'afoquelhay: —Yivaatsheelh ya Roma yivoselh 

yitsha, ¿ta lhayaash ti tsivanjiyinshelh jap'elh ti tsic'ônelhsha'ne, pa ninvatjutsaesh ca 

nitsiyôselh'in ti tsinelh'ôcji tatsha lha vatvanc'ôcfajayte? Pa vooy nôqueesh ti 

yeetajesh t'e ca natcuteelhyish ca nascheneelhfach'ee. ¡Am, sasjop! tajulhey ca 

nachelhyiy lhavaatsha japi lhech ca nitsayjatelh'ôcji. 

38Vooy papi c'afoquelhay ti yitôôysha côque papi tcaasclanchaych'e, pa nitôyiyjatesh 

ts'ivee ti yipe'yeesh ti yit'esha ts'ivee ti Roma lhavosesh. 

39Pa lhechesh pa yichey'in tatsha papi tcaasclanchaych'e pa t'aalhsha ja Pablo shi' ja 

Silas ca nivômjatemch'e, pa nijooylha ti yayjat'ôcjiin. Vooy yitsha papi lhech t'aalhsha 

ca nitayshi pa lhech yitsaat. 

40C'oya ti tay'ôcji lhja vatvanc'ôcfajayte ja Pablo shi' ja Silas pa yichey ts'ivee ja 

lhajpôyich lhja Lidia, pa lhech yivan'e japi lhavelhavot pa nishamitjatey, pa lhech 

tôlh'e' ti yich'in shta. 

Hechos 17 

Pa lhavôôc papi Tesalónica lhavos 

1Pa nash'e ts'ivee ja Pablo shi' ja Silas pa Anfípolis shi' pa Apolonia pa yamey ts'ivee 

pa Tesalónica, pan yie' ja lhavanqu'eyjatsjanjavat japi judíos. 

2Ja lhjunash ja Pablo ti yifayjanesh ti yichey pa vatvanqu'eyjatsjanjavat pant'ajô'jesh 

pava nalhus ti chit'ichayshi. Pa yicheshch'e pava pu'jana yameyc'oya ti 

naashelhvanôcji. Tôlheshamjop nava Vani'sesh'e 

3ti yashinitjatem ts'ivee ja Cristo ti tanclôyitsjay jayu, pa meelh ca nivaftaj pa 

netshaam jayu, pa yit'esha: —Jô lhech Jesús, jan janfactajelh'am avaatsheelh, jô lhech 

Lhavqu'ilhjenaj. 

4Pa t'ajôôj jô japi judíos nincacuesh pa tayelhvane ja Pablo shi' ja Silas. Acloj shta japi 

griegos nincacuesh pa yôclôjey pa Dios, shi' shta japi acloj ôcjeclôy 

chinvaccheyansha'ne ninatcacujanesh. 

5Taj ti vooy papi judíos, papi tcacujanesh, pa yijuctsenesh pa tayelhvane papi ojiyis 

nivacle yich'ein pa lhcaavju pa lhavtsaat pa yicôntayana papi yi'shi' pa lhavtsaat. Papi 

lhech yiyetseseshey pa lhajpôyich pa Jasón, ti vo'tajeysha'ne ja Pablo shi' ja Silas 

yi'tajesh'e ts'ivee ca nijutsham papi nivacle. 

6Pa meelh ti ninvan ts'ivee japi lhech, pa yojata ts'ivee pa Jasón shi' japi lhavelhavot ti 

yicha'jey ts'ivee papi lhcaanvaclesesh pa lhavtsaat, pa yisitsenesh ti yit'esh: —

¡Napuque nivacle yuyjatvatsham'in napi yiey nan tuc'a'e na cotsjaat ti ninôôclhaa pa 

ca lhfanisheesh, pa nameshjooy shta casvaatsha. 

7Vooy na Jasón yanlhavcop'in japi lhech yiey ja lhajpôyich! ¡Lhacôm'a napi lhech ti 

yiv'ojiyan nava lhayôjijates ja lhcaanvacle Roma lhavo', lhayaash ti yit'esha lhôn ti 

caaj paelh lhcaanvacle lhey lhôn Jesús! 

8C'oya ti yipe'yeesh cavôque matas papi nivacle shi' papi lhcaanvacles, pa yivôcôyana 

papi yi'shi' pa lhavtsaat. 

9Lhan'e pa Jasón shi' pap'elh chiychaneshjop ca natcufaaytajlhnôcji pa chinuqueesh 

ts'ivee. 

Pa Pablo shi' pa Silas ti yiey pa Berea 

10Palha tulh'in ti yichen'in japi lhavelhavot ja Pablo shi' ja Silas pa t'ajuyey'in tatsha ja 

Berea. Pa meelh ti yamey ts'ivee pa yich'ôcjiin ja lhavanqu'eyjatsjanjavat japi judíos. 

11Japi lhech judíos ti ya'sheshc'oya pa lhjunash japi yie' ja Tesalónica. Yen ti 

t'acuumjulh na ya'clish pa vôntôyitesh ts'ivee pava nalhus nava Vani'sesh'e ca jaspa 

yi'van ti yijô'a pava yit'esh. 

12Pa nôque lhjunash pa acloj papi lhech ti ninatcacujansha'ne shi' shta papin yi'shi' 

griegos acloj shta papi ninatcacujansha'ne, nôqueesh shta papi ôcjeclôy ti 

yinvaccheyansha'ne lhjunashjulh shta papi nivacle. 

13Meelh papi judíos yi'shi' pa Tesalónica ti yaya'sha ja Pablo ti nifaclem shta cava 

Dios lhasinôc ti yiey pa Berea, pa lhech t'ajuyshiin pa yicôntayana papi lhech'e 

nivacle. 

14Lhan'e japi lhavelhavot'esh ja Pablo pa yayjat'e tatsha ti yicheney pa lhavoj'e ja 

tovôc. Pa vooy ja Silas shi' ja Timoteo pa jôjjeclay mônlhee ts'ivee ja Berea. 

15Vooy papi voqu'esha'ne ja Pablo pa t'ajuyelhey ja yitsaat lhey Atenas. Pa lhech 

t'ôs'esha'ne ts'ivee ti vapecl'in pa tayôjijanesh ja Pablo ja Silas shi' ja Timoteo ca 

nitayelhvane cum japi lhech ca lhfanisheeylhavach'in. 

Pa Pablo ti yiey pa Atenas 

16C'oya ti jôjjeclay ninvô'mesh ti tach'anc'oya ja Pablo ja Silas shi' ja Timoteo, pa 

yijôchich'e pa yitsaat pa yi'van ti acloj pava chiydiosiyan ti yamji' pa lhech yitsaat. 

17Pa lhe'naa ti tasinôyshelhvatjulh ti yiey ja lhavanqu'eyjatsjanjavat japi judíos shi' 

jap'elh yôclôjey pa Dios. Pava nalhus ti tasinôyshelhvatjulh lhjunashjulh shta yiey pa 

clayôych'e yiey pan yie' papi tayvane. 

18Caaj papi vaneyjatsjanesh pava lhfanishlhavach papi epicúreos shi' shta pap'elh 

vaneyjatsjanesh pava lhfanishlhavach papi estoicos. Lhech papi lhech 

vanaashelhvanôcji ja Pablo pa yit'esh: —¿She t'e pa yasinôqui nôque nivacle 

lhavasinônaj? Vooy pap'elh yit'esh ts'ivee: —Tam'ey ti vanqu'eyjatsjanesh pava 

tavujuya diosec. Côque t'ônashaan ts'ivee, lhayaash ja Pablo ti nifaclem nava isis 

ya'clishay tô'lha ja Jesús shi' pa lhneetshamjayash. 

19Pa lhechesh pa yaôycheey ts'ivee ja Pablo pa chiy'esh'een papu ti chiyisclansha'ne 

lhey Areópago. Lhech'e ti niyôs'in ts'ivee: —¿Isjop t'e ca astôyjatelha nôque nich'a 

avanqu'eyjatsjayash ti lhanchajeelhyiy? 

20Lhayaash ti lhastamp'oyanshelh cavôque ti lhtasinôyshelhyam, pa jenelh ca 

nôstôye'lha pa t'ônashch'e cavôque. 

21Lhayaash jant'ajôôj japi Atenas lhavos shi' japi vena tôlhshi' lhech yie', yench'e jum 

ti yipe'ya ti nich'aeshem pava chiyit'eshem. 

22Pa lhechesh pa vatsavatshi lhcachivat ja Pablo japi lhech yiey ja yiesh'e ti 

chiyisclanch'e papu, pa yit'esh: —“Atenas avoselh, lhacôm'a nava c'avanshelh 

avaatsheelh ti ujesh ti lhôclôjelh nava adioseclelh. 

23Lhayaash ti meelh ti jôquelh'ach'e pa ja'van java lhôveshelh'e ti lhasnatshelh pa 

ôclôjqueyashelh, pa lhech javan'e ja avitôvat'elhjop ti vani'sesh'e nava aclishayelh ti 

yit'esh: “T'ajuya pa Dios ti nichinantôfa'clesh.” Lhayaash pa lhech Dios, pan 

lhôclôjtajelhey ti naantôfaacshelh, pa lhech pan jasinôquitajelh'am. 

24Lhayaash pa lhech Dios ti yivclanjat na cotsjaat shi' shta lhacôm'a nava caaj'e, pa 

lhech Lhanvacleesh pa vôôs shi' na cotsjaat. Ninôv'e' pava vatishjanjavtes lhasnatsjes 

papi nivacle. 

25Jô'tajesh ti nisuyeeshi pa nivacle ca natcumem'e pa'na pa lhech, eem ti lhech 

lhavaatsha ti yijutem lhacôm'a pa lhamônlhajayash shi' pa lhayalh shi' shta lhacôm'a 

pava matas. 

26“Ve'lha pa nivacle yivclanjatjop pant'ajôôj papi lhtachifas pa jaspa nôv'e' lhacôm'a 

na cotsjaat; pa yinôôclhanite'ma pa t'aplhuqu'e shi' pa ca nôv'e' t'ajuya ca mônlhaae. 

27Cavôque yicheshem'e pa Dios pa jaspa nivooy ts'ivee amaesh lhôn ca niteesh ts'ivee 

ca nanvanjatsuesh, lha'mataj pa Dios ti yijô' ti tanca tojeeyjoom casvaatsha. 

28Lhayaash pa Dios ti shnô'velhshi, pa shinaacjut, pa shinvaclhit shta, yiey jan 

lhjunash shta japi vanqu'isesh java chiyetônch'e tôlhelh'atsham ti yit'esh ts'ivee: 

“Casvaatsha shtatô'lhelhavatam pa Dios.” 

29Ca yijô'taja ti shtatô'lhavatam pa Dios, pa tanca shtaychavalheyjop pa Dios ja 

lhjunash ja vatajpeclesh pa clesanilh cojiyaj, pa clesanilh clim ja't'ajesha java utes 

lhasnatsjes japi nivacle yiey pa lhjunash ti yaychavalh'ejop lhavaatsha. 

30Pa Dios yin'ateesh lhapesh papi nivacle pa lhfanishlhavach ti ninvo'yeshch'e, 

tôlh'ejop ti ninatcajôyshayesh. Taj ti vooy nôqueesh pa yiyôjiesha lhacôm'a yiey nan 

yie'vatam ca napeclaan pa lhech. 

31Lhayaash ti apis ti yinôôclhanite'ma pa ve'lha nalhu ca nasclanvatich'e napi yiey na 

cotsjaat, pa nitô'lhajop pa ve'lha nivacle pan chiycumeyshijop tatsha. Jôque 

chiyc'alhtanesha lhacôm'a ti netshaamshi papi vafsha'ne.” 

32C'oya ti yipe'yach'e pa vatneetshamjayashi papi vafsha'ne, pa caaj papi 

nicaaysiyuesha ja Pablo, pa vooy pap'elh yit'esha; —Jenelh ca jaych'anelha 

ve'lheeshcum ca asinôqui côque. 

33Pa lhechesh pa tayjop ja Pablo papi lhech. 

34Taj ti nayie'in papi voqu'e' ti nincacuesh. Yi'shi' papi lhech pa lhey Dionisio, pa 

lhech tôlhshaam papi tcaasclanchaych'e. Ve'lha shta lhpa ôcjeclô lhey Dámaris, pa 

nôquee shta pap'elh. 

Hechos 18 

Pa Pablo ti yiey pa Corinto 

1Meelh ti nôjeshch'e cavôque, pa tay'e ja Pablo ja Atenas pa t'ajuyey ja Corinto. 

2Pa lhech yivan'e ja ve'lha judío lhey Aquila, jô lhech tô'lha pa cotsjaat Ponto. 

Nich'ach'e ti tôlhe'lhey pa Italia lhja lhch'acfa lhey Priscila, yiey pan yie' ti 

chiychen'in, lhayaash pa lhcaanvacle Claudio ti tayôjijanesh ca chinayjat'een lhacôm'a 

papi judíos pa Roma. Vooy ja Pablo pa t'ôta'yey japi lhech, 

3lhayaash ti lhjunasheshelhvatjulh pa lhcumjayash japi lhech, ti yisnatshelh pava 

lhatshatnuvos. Pa mônlhajop'in japi lhech pa t'acu'melh'in vatjuulh. 

4Pant'ajô'jesh pava nalhus ti chit'ichayshi ti yich'ôcjiin ja Pablo ja 

vatvanqu'eyjatsjanjavat, jan yiesh'e ti yasinôquic'oya ti yisclana japi judíos shi' shta 

japi nijudiosa. 

5Meelh ti tôlhey'in ts'ivee ja Silas shi' ja Timoteo ja Macedonia, pa vooy ja Pablo pa 

ve'lha yan'e' ti nifac cava Dios lhasinôc ti yinôôclhanitemch'e japi judíos ti lhech ti 

Cristoesh ja Jesús. 

6Lhechesh pa nijuyjayijulh ts'ivee ti yit'eshaan pava niysisach'e lhclishay. Pa lhechesh 

pa yisichatesh pa t'uyjatshiy ja Pablo pa cotsjaat ti nôclitesh ti nintajulhe'mey pa 

lhfanishesh pa yit'esh: —Vooy avaatsheelh tôlhelh'a jayu pa anivalhcheyashelh, pa 

tanca nitôlhyi ca yisnatshelh'am. Vooy nôqueesh pa lhetlha jayjuyeshi pa jôquey jayu 

papi nijudiosa. 

7Tifeshch'e atesha cavôque pa tay'ôcji ja vatvanqu'eyjatsjanjavat pa t'ajuyey'in ja 

lhajpôyich ja ve'lha nivacle lhey Justo, jan yôclôjey pa Dios. Jô lhech yie' lhavôôj ja 

vatvanqu'eyjatsjanjavat. 

8Vooy ja Crispo, lhanvacleesh pa vatvanqu'eyjatsjanjavat pa lhacôm'a pat'ajôôjam ti 

nincacu ts'ivee pa Lhcaanvacle. Shi' shta papi acloj Corinto lhavos yen ti tach'ana na 

ya'clish, pa nincacuqu'e ts'ivee pa chiynajayansha'ne shta. 

9Pa lhechesh pa tulh ti vatvanjiyinesh pa Lhcaanvacle ja Pablo, pa yit'esha: —“Ya aj 

ca anjovay'in; lhetipaa ca anfac na ya'clish pa ya aj ca acano'eesh. 

10Lhayaash ti jôv'ajop jayu, pa ampapu jayu papu ca nit'ajay'a ca nateshinatesh, 

lhayaash ti caajyam napi acloj nivacle yi'shi' nôque yitsaat.” 

11Pa nôque lhjunash ja Pablo pa mônlhee ja ve'lha yincôôp nôquee ja lhch'alhuesh 

yiey ja Corinto, pa yeyjatsjanesh japi lhech'e cava Dios lhasinôc. 

12Vooy ti yamey java nalhus ti lhcaanvacleesh'e ja Acaya ja Galión, pa 

yamvatshamjop japi judíos ti t'ajuyjulh ja Pablo; pa yicha'jey ts'ivee ja chiyiesh'e papu 

ti chiyisclanch'e, 

13pa yit'eshaan ts'ivee ja lhanvacle: —Nôque nivacle yicôjôsjatesh lhacôm'a napi 

nivacle ca lhfanishlhavach ti yôclôjey pa Dios, côque lhfanishesh ti yijuyjatjulh nava 

yiyôjijateselh. 

14Pa meelh ti yeetajesh ca nitasinôy ja Pablo ti yit'esha ja Galión japi judíos: —Ca 

nasinôquitaj pa tavijataych'e, ja't'ajesha ca nivôncaclôn pa isjopyam ca jaycum'e pa 

jaychaneshelh'a avaatsheelh ajudioselh; 

15teya ti tasinô'yesh pava aclishayelh, pava vateyis nôquee pava anyôjijateselh 

avaatsheelh, pa tajulhey ca asclaneelhsha'ne avaatsheelh, lhayaash niyit'esh ca yicum'e 

cavôque afanishelh'avach. 

16Pa lhechesh pa yayjat'ôcji ts'ivee jô lhech'e t'ajuya papu ti chiyisclanch'e. 

17Pa t'acum'evatam ts'ivee papi griegos pa Sóstenes, pa lhech lhanvacleesh pa 

vatvanqu'eyjatsjanjavat, pa lhech yic'ôn'in ts'ivee yiesh'e t'ajuyish ja lhcaanvacle. 

Yivantajesh ja Galión taj ti ampa ca t'ônasheesh côque. 

Pa Pablo ti vapecley pa Antioquía pa lhech tôlhesh'e pa pu'janaesh lhcumjayash 
ti t'ôta'yesh ti vatcachenach'esh 

18Jôjjeclay mônlheeen ja Pablo java acloj nalhus jô lhech yitsaat Corinto. Pa 

nijooylhach'e ti vaneecjuelhsha'ne japi lhavelhavot. Pa lhech tôlh'e ti yi'shi' lhja 

vatôvjatshi ti t'ajuyey ja cotsjaat Siria, tanôôycheelh lhja Priscila shi' ja Aquila. Taj ti 

yijutsjat ti yivoc'ô ja Pablo yiey ja Cencrea, ca nôfisjatch'e pava apis ti lhech 

t'ônasheshem pa Dios. 

19C'oya ti yamey ts'ivee ja yitsaat Efeso, pa yivôm'e ja Pablo ja Aquila shi' lhja 

Priscila pa yichey ja lhavanqu'eyjatsjanjavat japi judíos, jan yiesh'e ti tay'evane ti 

tasinôyshelh japi judíos. 

20Japi lhech t'aalhtaja ca mônlhaajop'in cum, taj ti nincu'lhesh. 

21Jô'lhaa ti vaneecjuelhsha'ne pa yit'esh: “Ca niteetajesh pa Dios pa jatpeclelh'ay jayu 

ca janjôchielh'ay.”  Pa lhechesh pa yi'shi' lhja vatôvjatshi ja Pablo pa t'ajuyey ja Efeso. 

22Pa meelh ti yamey ja Cesarea pa t'ajuyey ja Jerusalén pa yicju'jane japi 

ve'lheelhsham pa nilhcacujayasha. Pa nijooylha ti t'ajuyey ja Antioquía. 

23Vooy ti pitôj'e clee pa t'ajuyey shta java yitsates yiey ja Galacia shi' ja Frigia, ti 

nishamitjatey lhacôm'a japi lhech'e nicacujanjasa. 

Pa Apolos ti vanqu'eyjatsjan'e pa Efeso 

24Pa lhech t'aplhuqu'e ti yamey ja Efeso ja ve'lha judío lhey Apolos. Jô lhech tô'lha ja 

yitsaat Alejandría. Jô lhech uj ti tcajôyshay pa yitôych'esha'ne nava Vani'sesh'e. 

25Jô lhech vancatôyjata pa lhnôyish ja Lhcaanvacle, pa c'useshi ti tasinô'yesh java 

vanqu'eyjatsjanesh ti nôclitch'e pa lhjunash ja Jesús. Lha'ma ve'lha ti yitôôytajesha ca 

lhnayjaniyash pa Juan. 

26Jô lhech Apolos yiesh'e ja vatvanqu'eyjatsjanjavat ti ninvaatfich'esh ti tasinô'yesh. 

Pa meelh ti yipe'yeesh lhja Priscila shi' ja Aquila, pa tac'uyesh ts'ivee ti 

yinôôclhanitema pa lhnôyish pa Dios. 

27C'oya ja Apolos ti yen ca nôcjaam ja cotsjaat Acaya, pa vooy japi lhavelhavot pa 

yefenesh. Pa yi'sesh'e ts'ivee pa ve'lha vatqu'isjayanach t'ajuyey japi lhech yi'shi' 

nicacujanjasa pa jaspa isa' ca natcumeshjulh japi lhech. Pa meelh ti yamey ja Acaya, 

pa ujesh ti yefenesh japi lhech pa t'aisiyash pa Dios ca nincacuaesh ts'ivee. 

28Lhayaash ti ya'shesh'apee lhacôm'a japi yiesh'e t'ajuyish judíos pa sasemjop ti 

nitanchatesh ts'ivee, lhayaash ti tôlheshamjop nava Vani'sesh'e ti yinôôclhanitema ja 

Jesús ti lhech Lhavqu'ilhjenaj. 

Hechos 19 

Pa Pablo yiey pa Efeso 

1Jôjjeclay yie'in ja Apolos ja Corinto, vooy ja Pablo yecjetey pacham ja cotsjaat yi'shi' 

ja utechat pa yameyshi ja Efeso, yiey pan yivan'e japi t'ajôôj jô nicacujanjasa. 

2Pa yit'esha ti niy'ôs: —¿Lhtats'ôteyshelh avaatsheelh pa Espíritu Santo ti nich'a 

niacacujanelh? Pa yicuulh ts'ivee pa yit'esh: —Nive'lhaaesh ca yipeeycheyeshelh ca 

chinasinôquielhyam pa Espíritu Santo. 

3Pa niyôsesh ja Pablo: —¿She vatnayjayash pa chinachenshelh avaatsheelh? Vooy 

japi lhech pa yicuulh shta: —Vooy ca lhnayjaniyash pa Juan. 

4Pa yit'esh shta ja Pablo: —Jech, ca lhavancanajaniyashesh pa Juan papi nivacle ti 

nôclitesh ti tatvaych'aclajesh ts'ivee pava lhfanishlhavach, pa yit'esha shta papi lhech 

ca nincacuaesh ts'ivee jan nijooylhach'e jayu ti nam, lhech ja Jesús. 

5C'oya ti yipe'yach'e côque pa chinajayanesha'ne na lhey ja Lhcaanvacle Jesús. 

6Pa meelh ti t'ajayesh'apee ja Pablo java lhpôcôtôy, pa nameyshicham ts'ivee pa 

Espíritu Santo, pa tasinô'yesh ts'ivee pava tavujuya ya'clishay, pa nifacch'e shta pava 

ya'clishay pava yijutem pa Dios. 

7Doce lhôn japuque nivacle. 

8Yicheshch'e java pu'jana jive'clas ja Pablo ti yicheyshi ja vatvanqu'eyjatsjanjavat, pa 

lhech vanqu'eyjatsjan'e ti vatfiyitesh ti nifac na ya'clish, pa tasinô'yeshc'oya japi 

nivacle ti yicajôyshiyanesh pa lhjunash pa lhanvacleyash pa Dios. 

9Taj ti nayie'in japi ninuesha pa ninteesh ca natcumeshjulh, pa lhechesh pa niysisa 

pava lhclishayjop pa Nich'a Nôyish. Pa lhechesh pa tayeyshi ja Pablo japi lhech pa 

naac japi nicacujanjasa ca nôque'lhey ja lhavanqu'isjanjavat ja ve'lha lhey Tirano. Pa 

lhech yiesh'e ti tasinôyc'oya jant'ajô'jesh java nalhus. 

10Pa nôque lhfanishesh ti yicheshch'e java napu' yincôpes. Pa nôque lhjunash pa 

lhacôm'a japi yi'shi' ja cotsjaat Asia, japi judíos shi' shta japi nijudiosa yipe'ya na 

lhcliish ja Lhcaanvacle. 

11Pa Dios yivclanjatem java yaash nimatasa papu ca nitô'ya tôlha'jop ja Pablo. 

12Jô'tajesh ti yamja java lhanjatavos shi' java t'uyjatshiyis java yuych'esha'ne ti 

yicha'jey'in ti yan'apee japi aôytes'in, java lhech yivatsjanchatesh java lhayyashac. 

Jô'tajesh java tsich'es ti tayshiin japi lhech. 

13Caaj japi t'ajôôj jô judíos t'ôtaych'een pava yitsates pa yichenem fach'eeen papi 

nivacle pava tsich'es, yit'esh ti yic'alhtanesh ca netônjop na lhey ja Lhcaanvacle Jesús. 

Pa nôque lhjunash ti yiyôjeeyshiin pava tsich'es pa yit'esh: “¡Jetônelhjop na lhey pa 

Jesús, pan nifac ja Pablo ti yisa'seshfach'eeen!” 

14Cavôque lhfanishtajesh lhavach japi napu'yama lhcles ja ve'lha judío lhey Esceva, jô 

lhech lhanvacleesh japi vatcasinôc. 

15Ve'lha pa nalhu ti yicuulh lhôn pa tsich'e' japi lhech pa yit'esh: “Tsitôfaclesh ja 

Jesús, pa tsitô'ya shta ja Pablo; taj ti vooy avaatsheelh, ¿pa a she t'eelh?” 

16Jô lhech nivacle, jan yi'shi' pa tsich'e', pa t'eclet'esham japi lhech pa yôôtjateshaan 

cotsjaat lhacôm'a, lhayaash ti ya'shesh'apee pa t'unaj. Pa uj ti yivo'matansha'ne ts'ivee 

pa tay'ôcjic'oyaan pa jpôyich lhayaash ti yitsishayanvatsham'in. 

17Pa lhacôm'a japi yie' ja Efeso, japi judíos shi' japi nijudiosa ti yitô'ya côque pa uj ti 

nijovayem ts'ivee. Pa nôque lhjunash ti taneeyjayesh na lhey ja Jesús. 

18Acloj shta japi ninatcacujanesh namey'in pa tatfacleshch'e pava niysisa 

lhfanishlhavach lhapesh. 

19Pa acloj japi vantôyitajesh pa lhavitôyjayash pa nichaj'in java lhqu'isjayanjas pa 

yiesh'e t'ajuyish japi acloj ti napjunsham java lhech. Pa meelh ti yitsjulhch'e ja 

t'ajôjqu'e cava lhech lhqu'isjayanjas, pa yameyshi ti cincuenta mil tinshanjas 

climsha'ne ti tashaay. 

20Pa nôque lhjunash pa tojey pa yam'e na lhcliish ja Lhcaanvacle ti tanôclitesh pa 

t'unaj. 

21Meelh ti nôjeshch'e cavôque matas, pa nôcjayu'ey ja Pablo ca nit'ôtayey ja 

Macedonia shi' ja Acaya, ca namey jayu shta ja Jerusalén. Vooy ca nitôôlhtaj'e ja 

Jerusalén pa natjuyey shta pa Roma. 

22Pa lhechesh pa yicheney ja Macedonia japi napu' tanefenelh'in, ja Timoteo shi' ja 

Erasto, lhan'e pa mônlheein muc ja Asia. 

Pa lhavôôc papi yie' pa Efeso 

23Pa lhech t'aplhuqu'e' ti vaclan'e ja Efeso pa uj vatvôôc, t'ajuyjulh pa Nich'a 

Vatneyjatsjanjayash. 

24Tôlh'ejop ja ve'lha nivacle lhey Demetrio, jô lhech yisnatesh'in pava clesanlhiy 

climsha'ne. Jôque nivacle yisnatesh pa clesanilh clim yijônch'e pa lhishjanjavatjop 

lhpa diosche lhey Diana, pôque uj ti tasha'yem papin t'acumem'een pa lhech. 

25Pa tayelhvane japuque jap'elhcha lhcumjafasesh pa yit'esha: “Vacjayiyjes, 

natô'yelha na shtatôôlhsha nôque cascumjayash ti uj ja caspesoesh. 

26Taj ti lhavanelh avaatsheelh pa lhpe'yeelh shta nôque Pablo ti t'ôta'yesh ti nifac nava 

lhdiosec lhasnatsjes napi nivacle, tanca yijô'a lhôn ca diosecla. Pa nôque lhjunash pa 

acloj napi yistanjatesh'in nivacle tanca tsi'shaa napi yie' na Efeso, pa t'eshey shta ca 

lhacôm'aa na Asia. 

27Côque uj ti suyeshjulh ti shinteshinatesh jayu na cascumjat ti yivômjatshijac'oya 

jayu, lhech lhjunashesh shta na lhishjanjavat lha uj diosche lhey Diana. Vômji' jayu 

shta ti chiyôclôj shi' shta na lhanvacleyash nan caajem yi'shi' nan tuc'a'e na Asia shi' 

shta nan tuc'a'e na cotsjaat.” 

28Meelh ti yipe'yach'e ts'ivee cavôque, pa lhechesh pa yisuyiyan ts'ivee pa yit'esh ti 

tônesh'in ts'ivee: “¡Uj ti yaash na apee lha Diana lhdiosche napi Efeso lhavos!” 

29Pa lhechesh pa vaniistanesh lhacôm'a japi yi'shi' ja yitsaat. Pa t'acum'evatam ja 

Acayo shi' ja Aristarco, japi lhech napu' nivacle Macedonia lhavos voqu'esha'neen ja 

Pablo, pa yitojonvatam ts'ivee pa yamjey ja tay'evaneen. 

30Vooy ja Pablo yentaj ca nôqueyshi ca nitasinô'yem japi nivacle, taj ti vooy japi 

nicacujanjasa ninvashanem. 

31Shi' shta japi nayie'in yi'shi' japi lhcaanvaclesesh ja Asia, lhc'utsfasesh ja Pablo, pa 

vancachenjaney ca ya aj na ca nôqueyshi japi lhech. 

32Caaj pa yie' japi tônesh'in java matas, vooy jap'elh yit'esh pav'elh lhclishay, 

lhayaash ti tastay'in pa lhjunash japi nivacle. Pa acloj japi nintô'ya ti cha'lheesh ti 

lhech taytaj'evane. 

33Pa chitôlhesham japi ninapu'a nivacle ja ve'lha lhey Alejandro. Lhech jô lhech 

yashinitjatem pan lhjunash pa yit'ulhavc'oya japi judíos ti yan'e' t'ajuyish japi acloj. Jô 

lhech yiclôyanjop ja lhpôcôt ca cano'ach'enshi cum, lhayaash ti yen ca nitasinôyc'oya 

ca niteetshema ti yivo'yeshch'e ts'ivee pa lhfanishlhavach. 

34Pa meelh ti yitô'ya ts'ivee ti lhech ti judío lhavaatsha, pa caju'eshch'e ti 

tôneshvatsham'in ts'ivee yicheshch'e java napu' horas pa yit'esh: “¡Uj ti yaash na apee 

lha Diana lhdiosche napi Efeso lhavos!” 

35Pa lhechesh pa yishanat jan vanqu'iseshem ja yitsaat japi nivacle, pa yit'esh: “Napi 

vacjayiyjes, Efeso lhavos, nan tuc'a'e na cotsjaat ti yitôôysha nôque yitsaat ti caaj pa 

lhnujumatsenjayasha na lhishjanjavat lha yaash lhdiosche lhey Diana ti nateyshicham 

na lhajpec ti tôlheychisham pa vôôs. 

36Pa ampapu ca natanchateshelh nôque, pa acanoeelh cum, pa acheclanshelh pa ca 

afanisheelh'avach. 

37Napuque nivacle, napin lhanchajeelhnee, tanca nacôcteyanshelh na lhishjanjavat, pa 

tanca nanvacchematanshelh lha casdioscheelh. 

38Jô pa ca nitôôytaja na Demetrio shi' napi lhcumjafasesh pa ca nôôvtaje' pa ca 

natvijataytaj pa tajulhey ca nanfacleem japi tcaasclanchaych'e ca nasclanvatich'e, pa 

nôvesh'e t'ajuyish japi lhcaanvacles ca nivatpeya'shelh. 

39Jô pa ca nicaajtajelh'am paelh ca aalhtajelhjop avaatsheelh, tajulhey ca 

chinvoyjateshch'e ca chinasclanvatich'e. 

40Lhayaash ti ameesh lhôn ca shtamenesh catsivach pa ca casfanisha catsivach nôque 

nalhu, lhayaash ti isjoptajem ca shinyôytanesh papu pa nanfactajem pa uj lhcaanvacle 

pa t'eesh'intaj pa ca shtat'esh.” 

41Pa meelh ti tifeshch'e cavôque ti yit'esh'in, pa yichen'in japi lhech taytaj'evane. 

Hechos 20 

Ti t'ajuyey pa Pablo pa Macedonia shi' pa Grecia 

1Meelh ti nôjeshch'e pa vatsuyi, pa tôney ja Pablo japi nicacujanjasa jaspa 

yeyjatsjanesh nava matas. Pa lhechesh pa vaneecjuelhsha'ne japu lhech pa t'ajuyey ja 

Macedonia. 

2Pa t'ôtaych'e lhacôm'a java lhech'e yitsates pa nishamitjateshey java acloj lhclishay 

japi lhavelhavot. Pa nijooylhach'e ti yamey ja Grecia. 

3Lhech mônlhee ti pu'jana java jive'clas. Nich'a pa yeetajesh ca nôvji' lhja vatôvjatshi 

ca nôqueyshi ja cotsjaat Siria, lhech t'aplhuqu'e' ti tafjunc'oya japi judíos ca natjuyjulh 

jô lhech. Pa lhe'naa ti t'ôs'e' cotsjaat ti na'shey ja Macedonia. 

4Pa tanaôycheelh ja Sópater tôlh'e' ja Berea, lhaôs pa Pirro; shi' ja Arestarco shi' ja 

Segundo, tôlh'e' ja Tesalónica, ja Cayo tôlh'e' ja Derbe, ja Timoteo shi' shta ja Tíquico 

shi' ja Trófimo, japi lhech tôlh'e' ja Asia. 

5Japi lhech lhtatvelheyech vanôyinelhyic'oya pa tach'anelh'eyic'oya ja yitsaat Troas. 

6Vooy yivaatsheelh ti nôjeshch'e ti chituj lhpa yucuve ninôveyshi pa t'ajuya, pa 

jatô'lhelh'e ja Felipos pa jôveelhshi lhja vatôvjatshi, pa ve'lhanôjesh java nalhus ti 

jayajulhelhey ja Troas, jan yimônlheelh'e java napu'yama nalhus. 

Pa t'ôta'yey pa Pablo pa Troas 

7Pa vatjutsa' lhnalhu lhpa yameyc'oya pa yatc'ashelhva'ne japi nicacujanjasa pa 

jac'astelhsha'ne lhja yucuve. Vooy ja Pablo yeyjatsjan japi nicacujanjasa. Yentaj ca 

nôc ca nalhu'a pa lhe'naa ti cajuqu'e ti tasinôyc'oya pa yamjey ti jonshajesh. 

8Jôveshelh'apee ja tojquisham lhtôvash yiey jan yie' java acloj itotas tujaam. 

9Ve'lha ja nich'ayech lhey Eutico yie'sha'ne ja vatovalhjavat. Nan lhjunash ja Pablo ti 

pitojesh ti vanqu'eyjatsjan, pa jaalhpa nimôjayu jum ja nich'ayech, pa ujesh ti yimo', 

pa nicôôtsha'ne tôlheychisham ja pu'janaeyshi lhtôvash; pa yinenjatajchisham ts'ivee 

taj p'alha ti vaf. 

10Pa lhechesh pa t'eclet'eysha'ne ja Pablo pa t'acum'ôcji ti yechepjalh ja nich'ayech. Pa 

yit'esha japi lhavelhavot: —Ya aj ca anjova'yelhshi; pa lha mônlha. 

11Pa lhechesh pa vapecleychisham shta ja Pablo, pa yic'astemsha'ne lhja yucuve, pa 

tujeelh pa tasinôyc'oya shta pa yamjey ti nôcjuulh ja nalhu. Pa lhechesh pa yich. 

12Lhan'e ja nich'ayech ti chiyichaaj pa mônlha, pa uj ti nishamesh ts'ivee. 

Tôlh'e' pa Troas pa Pablo pa yichey pa Mileto 

13Lhan'e yivaatsheelh janôyinelh ti jôveelhshi lhja vatôvjatshi pa jamelhey ja Asón, pa 

lhech jatôôlhshelh'e ti jaycumelha ja Pablo, lhayaash ti yentaj ca nit'ôs'e cotsjaat. 

14C'oya ti javanelh'e jô lhech'e yiey ja Asón, pa jôveelhshivatam lhja vatôvjatshi ti 

joque'lhey ja Mitelene. 

15Pa lhechesh pa jatô'lhelh'e ti jôqueelh, pa vooy ti nalhu pa jamelhey ja tajulh'e ja 

Quío, pa vooy jaelh nalhu pa jamelhey ja chiyie'shiin java vatôvjatshiyis lhey Samos. 

Pa vooy ti nalhu shta pa jamelhey ja Mileto. 

16Nôque lhfanishesh, lhayaash ja Pablo ninteesh ca caju'ach'e ca pitoje'e ja Asia, pa 

ninteesh ca nôquey ja Efeso. Lhayaash ti yen ti yamey jayu tatsha ja Jerusalén ca 

jaspa lhech nôv'e' tatsha ca namtajeyjop pa lhnalhu pa Pentecostés. 

Pa Pablo tasinôyc'oya papi nitaôvclasaesh yiey pa Efeso 

17Jôjjeclay mônlheein ja yitsaat Mileto, lhechesh ti vancachenjaney ja Pablo japi 

nitaôvclasaesh lhanvaclesesh japi ve'lheesham pa nilhcacujayasha yiey ja Efeso. 

18Pa meelh ti yamey japi lhech pa yit'esha ja Pablo: “Avaatsheelh natô'yelha ja 

yijunashelh'ash jan t'aplhuqu'e' ja vatjutsa' nalhu ti janachey ja cotsjaat Asia. 

19Cajuqu'e ti jôveshelh'atshi avaatsheelh ti jaycumeshelh'am'in lhacôm'a na 

yitants'aclanjayasha ja Lhcaanvacle, pa aclojesh shta ti jap'e' tôlh'ejop java 

chitsic'alhtanesh'in java yen ca lhfanishayish japi judíos. 

20Taj ti niyit'esh ca vô'mesh ti janfaclelh'am avaatsheelh pa'na pa yie' pa 

tajulhelhey'am, pa nivônt'ôfiitshelh'am ti qu'eyjatsjaneshelh ti yiey java ajpôyjeyelh. 

21Vooy japi judíos shi' japi nijudiosa jayeetshema ca napecla pa Dios shi' ca nincacu'a 

ja Cascaanvacle Jesucristo. 

22Pa vooy nôqueesh jayjuyey jayu ja Jerusalén, ti niyôjieshyi pa Espíritu Santo, pa 

ninastô'ya pa vaclanyam jayu yiey ja lhech'e. 

23Ve'lha pa tsitô'yishyivne ti jôquey ts'ivee lhacôm'a java yitsates, vooy pa Espíritu 

Santo yit'eshyi ti tach'anyic'oya pa vatvanc'ôcfajayte shi' pava acloj yiclôyitsjayash. 

24Taj ti vooy yivaatsha niyaychavalhajop na yimônlhajayash, eem ti ve'lha jan'e' ti 

c'ôfisjatch'e ti jayôtayesh na yicumjayash jamjey pa ca nôjtaj'e ti niyôjieshyi ja 

Lhcaanvacle Jesús ca janfac nava isis ya'clishayesh pa lhencheyash pa Dios. 

25“Pa vooy nôqueesh yijô'yam ti tan jayu avaatsheelh ca asvaneelh t'ôyish'e ti 

janfaclelh'am'in ja lhanvacleyash pa Dios. 

26Côque jen ti jayeetshelheam nôqueesh ti tanca yimensha pa'na papu avaatsheelh. 

27Lhayaash ti janfaclelh'am'in lhacôm'a pava yôyinch'e pa Dios pa ampa ca 

yifich'elh'am. 

28Pa nôque lhjunash ca anujumatsenelh'avach pa anujumatseneshelh shta lhacôm'a 

japi nicacujanjasa, japin yijutey pa lhcumjayash pa Espíritu Santo ca ninujumatsenesh 

ti yiclôvalh japi ve'lheesham pa nilhcacujayasha pa Dios, jô lhech chiyshayaneshem 

pava yitsôt'ajesh lhavoyey. 

29Tsitô'yish ti meelh ca jôctaj, pa ninam jayu pap'elh vatjônch'e pava cajovonjatas, 

papi lhech yen jayu ca nivômjat japi ve'lheesham pa nilhcacujayasha. 

30Avaatsheelh shta tôlhelh'atsham jayu papi nayie' vanqu'eyjatsjanesh jayu pava 

vatcuts'ajinôc, ca jaspa nivoojqu'e japi nicacujanjasa. 

31Avôntôyitelh'in jum, pa aychavalhelhch'e jat'ajô'jesh java pu'jana yincôpes ja nalhu 

shi' ja tulh ti nivô'mesh ti c'acajôyshiyanelh ti jap'e' lhavena ti jôvelh'ajop avaatsheelh. 

32“Nôqueesh yivelhavot, jaya'lhelhey'ajop pa Dios shi' pa lhcliishjop pa lhencheyash. 

Pa lhech caajem pa t'unaj pa jaspa at'iyshelhchisham pa is acajôyshaelh pa yijutelh'ay 

shta lhacôm'a pava apis ti nifaclem papi isissha'ne lhchifas. 

33Niyenyitam pa ca naa nilhecha pa ca peso'a nilhecha shta pa ca vat'uyjatshiya. 

34Natô'yelha avaatsheelh ti jaycumesh'e nava yipôcôtôy pa ti yasuyeshi, shi' shta japi 

jatônôycheelhsha'ne. 

35Yajatesh ti qu'eyjatsjanesh ca nitajulhey ca natcum'in shi' ca nefen papi 

ts'aclaaysha'ne; ca naych'avalhch'e nava lhclishay ja Lhcaanvacle Jesús ti yit'esh: 

‘Ya'sheshc'oya ti nisham'in papi tcufay a'lheesh papi ti ts'ôtey.’ ” 

36Meelh ti tifeshch'e ti yit'esh'in côque, pa vooy ja Pablo pa yu'jane t'acjatsuy pa 

t'a'lhem lhacôm'a japi lhech. 

37Pa lhacôm'a ti yipvatsham'in pa yechepjalh ts'ivee ti yifinvatam ja Pablo. 

38Japi lhech pa ujesh ti yitacshinvatsham'in, lhayaash ti chiyit'esha ti tanca t'ôyi'sheey 

ca ni'van ts'ivee. Pa nijooylha ti tanaôycheelh ts'ivee pa yamelhey jan yie' lhja 

vatôvjatshi. 

Hechos 21 

T'ajuyey pa Pablo pa Jerusalén 

1Meelh ti jacatsônelhvatc'oya japi yivelhavot, pa jayjuye'lheyshi ti jatsôôtjatelhey ja 

Cos. Pa vooy ti nalhu pa jôque'lhey ja Rodas, pa lhech jatô'lhelh'ejop ti jayjuyelhey ja 

Pátara. 

2Yiey ja Pátara ti javanelh lhja ve'lha vatôvjatshi t'ajuyey ja Fenicia, vooy lhjô lhech 

jôveelhshi. 

3Pa janaashelhjop, ti javanelhey ja cotsjaat yichjop ja tovôc lhey Chipre. Pa 

jayôselhsha'nejop ti javayjatelhey lhch'amiyish ti jôque'lhey ja Siria. Lhayaash lhja 

vatôvjatshi ti lhech mônlheesh'e java chiyanshi' yiey ja chiy'eshiin lhey Tiro, pa lhech 

c'uyelh'e. 

4Pa javanelh japi nicacujanjasa pa yamônlheelhjop japi lhech java napu'yama nalhus. 

Japi lhech tôlhesha pa Espíritu Santo ti yiyôjaa ts'ivee ja Pablo ca ya aj ca nôquey ja 

Jerusalén. 

5Vooy ti jayônelhshi java napu'yama nalhus, pa jayayelh'e. Pa lhacôm'aelh japi lhech 

japi ôcjeclôy shi' japi taôvclas ti jatanôycheelh ti jayayelhshi ja yitsaat. Vooy jan yie' 

ja josôjiyish pa jayicjatsuyelhshicham ti jaya'lhelh. 

6Pa nijooylhach'e ti janeecjuelhsha'ne pa jôveelhshi lhja vatôvjatshi. Pa vooy japi 

lhech pa vapecley'in java lhajpôyjey. 

7Vooy ti jayônelhshi ja tovôc pa jatô'lhelh'e ja Tiro pa jôque'lhey ja Tolemaida, jan 

yie' ti janeecjuelhsha'ne japi yivelhavot'elh pa lhech yamôlheelh'ejop japi lhech ja 

ve'lha nalhu. 

8Pa vooy ti nalhu pa jôqueelh pa jamelhey ja Cesarea. Pa c'uyelheyshi ja lhajpôyich ja 

Felipe jan lhavo'esh ti vanqu'efen, jô lhech ve'lheelhsham japi napu'yama tanefenelh 

japi vatcachenjas. Jô lhech pa yamônlheelhjop. 

9Jô lhech Felipe yitshatjulh'e japi lhcles lhutsjayech, japi lhech chiytôyjata pava ti 

vaclan. 

10Palha yapitojelh'e ti lhech yamônlheelh'e ti namelhyi ja ve'lha chiytôyjata pava ti 

vaclan tô'lhey ja Judea, lhey Agabo. 

11Pa c'oya ti namelhyi yivaatsheelh pa t'acum'e ja lhnucfat lhavaatsha ja Pablo pa 

yôcfeesh lhavaatsha java t'itjuy shi' java lhafoc, pa yit'esh: —Yit'esh pa Espíritu 

Santo, japi yi'shi' ja Jerusalén judíos yôcfeesh jayu nan yitsôt'ajesh lhnucfat ca 

nijutsham papi vena tôlhshi'. , 

12C'oya ti jape'yeelh côque pa vooy yivaatsheelh shi' japi Cesarea lhavos 

jatants'aclanshelha ja Pablo ca ya aj ca nôquey ja Jerusalén. 

13Taj ti ja Pablo pa yit'esh ti tculhjan: —¿Ta t'e lhayaash ti lhapelh'in ti 

lhtacshinelh'yi? Vooy yivaatsha tajulheyam ti tanca tsi'shaa ca chints'ôôcfa 

lhjunashjulh shta ca javaf'e ja Jerusalén, tôlh'ejop na lhey ja Lhcaanvacle Jesús. 

14Teya ti ninteesh ca nach'aneshelhyi pa javôômjelhjop java jayeetajeshelha. Pa 

jayeetshelh: —Navclanlhaam pava tô'lha ja Lhcaanvacle. 

15Vooy ti nôjeshch'e cavôque pa jataasclanelhsha'ne ti jayjuyelhey ja Jerusalén. 

16Pa jatanôycheelh japi t'ajôôj jô nicacujanjasa tôlh'e' ja Cesarea, japi lhech 

tsicha'jelhey ja lhajpôyich ja ve'lha nivacle Chipre lhavo', lhey Mnasón. Jô lhech 

clet'eshch'e ti ninatcacujan, javo'elhch'e ti jôveelhjop'in. 

Pa Pablo ti t'ôta'yey pa Santiago 

17Pa meelh ti jamelhey ja Jerusalén, pa uj ti nishamesh ti t'acu'melhyijulh japi 

lhtatvelhavot. 

18Vooy ti nalhu pa javo'elhch'e ja Pablo ti t'ôta'yey ja Santiago, lhech yie'jop shta 

lhacôm'a japi nitaôvclasaesh. 

19Vooy ja Pablo yicju'jane, pa nijooylha ti chayemch'e lhacôm'a java matas 

yisnatshem pa Dios tôlh'ejop pa lhjunashesh ti yi'shi' japi nijudiosa. 

20Pa meelh ti yipe'yeesh ts'ivee pa yôclôjeshey pa Dios. Pa yit'esha ts'ivee ja Pablo: —

Tajulhey, yivelh, apis ti lhavan japi judíos ti ya'shesh pat'ajôôj ti mil japi 

ninatcacujansha'ne. Pa lhacôm'a japi lhech vaniyitesh ti suyeshi ca nivoqu'e nava 

lhayôjijates pa Moisés. 

21Japi lhech nifaclelhyam ti lhacôm'a lhôn japi judíos, japi yi'shi' japi vena tôlhshi' ti 

t'eyjatsjanesh ca ya aj na lhôn ca nasnatesh nava lhayôjijates pa Moisés. Pa lhteetsha 

lhôn ti ya aj ca chinseej t'ôyish'e papi lhcles, pa ya aj na lhôn shta ca nivoqu'e nava 

casfanishcatsivach shtanfayjanesh. 

22¿Ta lhteetsha côque? Yijô' jayu napi nivacle ti yitô'yish'a ti lhnachey. 

23Ajôneshch'e nan jayeesh'a jayu nôqueesh: Caaj napi yieelhjotshi yitshatjulh nivacle 

ca chinôfisjatem na lhfaclech'em lhapesh pa Dios. 

24Japi lhech an'avcop pa a'isinatsha'ne vatjuulh japi lhech. Pa ashayanemch'e shta 

pava nôj'ôcji jaspa isa'emjop japi lhech ca chinvoc'ajatsha'ne. Pa lhacôm'a jayu ti 

navanesh ti niyijô'a cava lhteetshaan japi lhech, lhayaash ti avaatsha mônlheesh shta ti 

lhanc'ashamesh nava vatyôjijates. 

25Vooy japi nijudiosa japi ninatcacujansha'ne, apis ti qu'iishem'e pa t'ônashjop: ti ya aj 

ca nituj pa t'asjaan chitisesh pava chiydiosiyan, tan ca lhecha pava lhavoyey, pa 

nilhecha shta pa t'asjaan pava yaquisetes chinvoc'aclaj. Pa ya aj na shta ca 

natcuteelhvane papi nilhjayasa., 

Pa Pablo chit'acum'evatam ti yie' pa vatishjanjavat 

26Pa lhechesh ja Pablo ti yaôychi japi yitshatjulh nivacle, pa vooy ti nalhu pa 

yiisinatsha'ne vatjuulh japi lhech. Pa nijooylha ti yich'ôcji ja vatishjanjavat pa nifac pa 

t'e'lhesh jayu pava nalhus ti nifac ca nivaclhitajesh ca nôfisjatajemch'e pa lhfaclech'em 

lhapesh pa Dios. Pa t'e'lhesh ca ve'lhataja ts'ivee japi lhech ti yicha'jey jayu pa 

lhcufayjat ts'ivee. 

27Nich'a pa yujatajey ca nitifesh java napu'yama nalhus, pa vooy japi judíos tô'lhey ja 

Asia yivanesh ja Pablo ti yiesh'e ja vatishjanjavat, pa yivôcôyana japi nivacle pa 

t'eclet'a ts'ivee ja Pablo. 

28Pa tônesh'apee pa yit'esh: “¡Israel avoselh, ats'efeneshelh! Nôque nivacle 

t'ôta'yeshch'e lhacôm'a nava chiy'e' ti yeyjatsjanesh napi nivacle nava matas ti 

t'ajuyeshjulh napi catsichifas. T'ajuyjulh shta nava lhayôjijates pa Moisés, pa 

t'ajuyjulh shta nôque vatishjanjavat. Jô'tajesh nôqueesh ti yan'ôcji na vatishjanjavat 

napi griegos, pa uj ti yisasiyan nôque lhtôvash is'ôcji.” 

29Yit'eshaan ts'ivee côque, lhayaash ti vatjutsa'esh ti yivan'e ts'ivee ja yitsaat ja 

Trófimo tôlh'e' ja Efeso. Pa yilheclôjtajesh ja Pablo ti tanôôycheelhey ja 

vatishjanjavat. 

30Lhacôm'a ja yitsaat ti tavôcôya pa vooy japi nivacle tacumajey. Pa t'acum'evatam 

ts'ivee ja Pablo pa yitojonfach'eec'oya ja vatishjanjavat, pa yip'oey ts'ivee tatsha java 

lhashic. 

31Pa lha yujatajey ca niclôn ts'ivee ti yaya'esh ja lhanvacleesh japi c'afoquelhay, Roma 

lhavo', ti lhacôm'a ja yitsaat ja Jerusalén ti tavôcôya. 

32Vooy ja lhanvacleesh pa nayjatvane japi lhc'afoquelhay shi' jap'elh lhanvaclesesh, 

pa vacumajey'in jan yie' japi nivacle. Pa meelh ti yi'van ja lhanvacleesh japi 

c'afoquelhay, pa vô'meshjop ts'ivee ti yic'ôn'in ja Pablo. 

33Pa lhechesh ja lhanvacle pa tac'uya ti t'acum'e ja Pablo pa tayôjijanesh ca 

chinôcfeesh java napu' calenas. Pa nijooylha ti niyôsesh she lhavaatsha shi' pava 

lhfanishlhavach'in. 

34Taj ti caaj papi tônesh'in pava matas shi' pap'elh pava yit'eshjop'in. Pa nôque 

lhjunash pa lhcaanvacle pa sasemjop ca yinôôclhanita pa lhjunash pa tôlh'ejop ti 

yisnatesh; pa tayôjijanesh ti chiychayey pa lhavtsaat papi c'afoquelhay. 

35C'oya ti yamey java vatvôtes'jop ja lhajpôyich japi c'afoquelhay, pa yicha'jesh 

vatich'e ja Pablo, lhayaash ti yen papi nivacle ca niclôn, 

36lhayaash ti acloj japi nivacle yijoqu'esha'ne pa tônesh'apee ti yit'esh: “¡Aclônelh!” 

Pa Pablo ti vatfiyit ti yie' t'ajuyish papi nivacle 

37C'oya ti palha ti chiyan'ôcji ja lhajpôyich japi c'afoquelhay, pa vooy ja Pablo pa 

niyôs'in ja lhanvacleesh japi c'afoquelhay: —¿Isjop t'e ca jayasinôy'am cum avaatsha? 

Vooy ja lhcaanvacle yicuulh pa yit'esh: —¿Natô'yish ca asinô'yesh ca griego lhcliish? 

38¿Avaatsha na alhecha pa Egipto lhavo' pan clech'e clee ti tôlhesh'e pa 

vatvatclônjayash, pa nijooylha ti tayelh'e pa ampa ca nôv'e' papi cuatro mil lhcavos? 

39Pa yit'esha ja Pablo: —Ya lhech ya judío, jatô'lha ja Tarso yi'shi' ja Cilicia, 

yivtsat'esh jô lhech yitsaat chiyashjat. Taj ti jatants'aclanesh'a ca avashanyam ca 

jasinôqui'em napi nivacle. 

40Vooy ja lhanvacleesh japi c'afoquelhay pa yivashanem. Pa vooy ja Pablo pa 

vatsavat'e yiey java vatvôtes pa yôclôjam ja lhpôcôt japi nivacle ca canoach'enshi. Pa 

meelh ti nits'iseey ts'ivee pa tasinô'yesh ca hebreo lhcliish, pa yit'esh: 

Hechos 22 

1“Yivelhavot shi' napi vatanôvot, ach'anshelhyi nava jayeetshelh'a jayu ti 

javatfiyitshelh'am.” 

2C'oya ti yipe'yeesh ts'ivee ti tasinôyesh ca hebreo lhcliish, pa canoqu'enshi pa 

nits'iseey t'ôyish'e. Pa yit'esha ja Pablo: 

3“Ya lhech ya judío, tsivat'aj'e ja Tarso yi'shi' ja Cilicia, taj ti chiyts'eyjatsjan'e nôque 

Jerusalén. Pa javôntôyitesh ca lhfanishlhavach ja ts'eyjatsjan Gamaliel, pa uj ti 

tsitôych'esha'ne java lhayôjijates papi catsicchevot. Yajatesh ti jaychavalhey ti 

jaycumeshem'in pa Dios lhacôm'a na yicachi' yiey nan ajunashelh alhacôm'aelh nava 

lhasnatshelh nôque nalhu. 

4Lhapesh janachan ca jaclônsha'ne japin yen ca nivoqu'e na Nich'a Nôyish. Pa 

jatojonfach'eeen pa jan'ôcjiin lhja vatvanc'ôcfajayte japi nivacle shi' japi ôcjeclôy. 

5Vooy ja lhanvacleesh japi vatcasinôc shi' lhacôm'a japi nitaôvclasaesh japi lhech 

tsiclôvalhesh côque. Japi lhech nijutyijop ja vatqu'isjayanach t'ajuya japi casvelhavot 

judíos yie' ja Damasco. Pa lhech jayjuyeelhshi ti javoolheysha'ne japi nicacujanjasa pa 

janchaje'lhey'in nôque Jerusalén ti jaclôyitelhsha'ne., 

Pa Pablo chaych'e pa lhtatvaych'aclajayash 
(Hch 9.1-19; 26.12-18) 

6Taj ti meelh ti c'uyey ja nôyish palha shalheey ja yitsaat Damasco, ti nalhcachi na 

jumcuclaay, pa uj ja vatqu'isjuyaj tôlhey pa vôôs uj ti pjumtsej, ti yalhatajesh ti 

yamyijop. 

7Pa tsata cotsjaat pa jape'ya ja t'ôjôj ti yit'eshyiy: ‘Saulo, Saulo, ¿ta lhayaash ti 

lhtsachan?’ 

8Pa janiy'ôs: ‘¿A she avaatsha, Lhcaanvacle?’ Pa tsicuulh ja vat'ôjôj pa yit'esh: ‘Ya 

lhech ya Jesús, Nazaret lhavo', lhech nan lhnachan avaatsha.’ 

9Vooy japi tavo'yich'e yi'van ja vatqu'isjuyaj pa uj ti nijovayshi ts'ivee, vooy ja 

vat'ôjôj pa ninpe'ya ti tasinôyam. 

10Pa janiy'ôs shta: ‘¿Ta t'e ca yifanishayivach Lhcaanvacle?’ Vooy jô lhech 

Lhcaanvacle pa yit'eshyam: ‘Aneetsham ca ajuyey ja Damasco. Yiey ja lhech'e 

chinfac'am jayu lhacôm'a pa ca afanisha'avach.’11Ja lhjunash ja vatqu'isjuyaj pa 

tsitacluquiyan, vooy japi jatônôycheelh pa tsipôycôj ti tsicha'jey ja Damasco. 

12“Lhech yie' ja ve'lha nivacle lhey Ananías, jô lhech issha'ne pa niqu'ishamesh java 

lhayôjijates pa Moisés. Lhacôm'a japi judíos yiey ja Damasco iseem ti tasinôyem jô 

lhech. 

13Vooy ja Ananías nachyiy ca nasvan, c'oya ti namyiy pa yit'eshyi: ‘Yivelh Saulo, 

lhapecleyjop jayu ti lhovalh'in.' Pa lhech t'aplhuqu'e' pa nivinshaa ti jovalh'in, pa 

isjopyam ti javan'in. 

14Pa ve'lheesh yit'eshyam: ‘Vooy pa lh'Dios papi catsinôvot t'acum'ayshi pa jaspa 

antôfa'clesh pava yen, pa jaspa avan pa yie' pa yivo'yeshch'e, pa ape'ya shta pa t'ôjôj 

tô'lhch'e' pa lhashi. 

15Vooy avaatsha lhtônôclhanitshac'oya jayu lhacôm'a napi yiey na cotsjaat, pa 

lhanfaclemch'e jayu pava lhavan shi' pava lhpe'ya. 

16Taj ti vooy nôqueesh ya aj ca caju'ach'e ca ach'anc'oya. Aneetsham ca chinanajayan, 

ca ôneyjop na lhey pa Lhcaanvacle, pa jaspa chinvômjach'e'am pava asasch'ec.’ 

Pa Pablo chaych'e pa lhjunash ti chiycheney papi nijudiosa 

17“Meelh ti jatpecley na Jerusalén pa jôc'ôcji ja vatishjanjavat ti jayaalh. Pa lhechesh 

pa jayvanchay. 

18Pa ja'van ja Lhcaanvacle ti yit'eshyam: ‘Afanisha'avach'in ca ay'e tatsha na 

Jerusalén, lhayaash ti ninteesh japi lhech ca natcuumjulh pava lhtsasinôquitajshem.’ 

19Pa jayeesh: ‘Lhcaanvacle, japi lhech apis ti yitô'yish'yi ti jôquey ts'ivee lhacôm'a 

java vatvanqu'eyjatsjanjavtes ti jacha'jey'in lhja vatvanc'ôcfajayte japi ninacacu, ti 

jaclôyitsha'neen. 

20C'oya ti chiyclôn ca acavo Esteban, ti nasinôquitaj, yivaatsha shta lhech jôv'ejop, pa 

javts'ô'e ti yiclôn ts'ivee, pa jaclôvalhem java t'uyjatshiyis japin yiclôn.’ 

21Taj ti vooy ja Lhcaanvacle yit'eshyam: ‘Mo, ti c'acheney jayu japi tosey java 

lhavtsates.’ ”  

Pa Pablo yichaajsha'ne pa lhcaanvacle 

22Nôque yamesh'e ja Pablo ti tach'ansha pava nifaclem, pa lhechesh pa lhech tôlhesh'e 

ti tônesh'apee ti yit'esh: “¡Nôque nivacle sasjop ca mônlhaa! ¡Aclônelhc'oya nôque 

cotsjaat! 

23Pa ninvô'mesh ti tônesh'apee ts'ivee, pa niclanshisha'ne java yuych'esha'ne ti 

yisichat'in pa yifoschisham'in shta pa cotsjaat. 

24Vooy ja lhcaanvacle tayôjijanesh ca chinan'ôcji ja Pablo ja lhajpôyich japi 

c'afoquelhay, pa yiyôjiesha ca nic'ôn'in ts'ivee, pa jaspa nanfacleem japi nivacle ti 

tônesh'apee ti t'ajuyeshjulh. 

25Taj ti meelh ti yivaclhitesh ti yôcfa'tajc'oya ca nic'ôn'in, pa vooy ja Pablo pa niy'ôs 

ja lhcaanvacleesh jan yi'jop: —¿Caajelh'am pa unajelhjop ca ac'ônelh'in na ve'lha 

lhavtsat'esh pa Roma, ti jôjjeclay naasclanelhch'e? 

26C'oya ti yipe'ya côque ja lhcaanvacleesh pa yichey ja lhanvacle ti nifaclem, ti 

yit'esh: —¿Ta afanishesh jayu avaatsha? Jôque nivacle lhavtsat'esh ja Roma. 

27Pa lhechesh ja lhcaanvacle pa yicheyshi ja Pablo, pa niy'ôs'in: —¿Yijô' ti a'lhech 

avtsat'esh ja Roma? Pa yicuulh ja Pablo pa yit'esh: —Jech. 

28Vooy ja lhcaanvacle yit'esha: —Vooy yivaatsha acloj cava jatifyinôcji pesoc, jaspa 

yivtsat'esh ja Roma. Pa yachajeshjulh shta ja Pablo pa yit'esh: —Vooy yivaatsha 

tsivat'ajshi. 

29Côque lhjunash japi yentaj ca nic'ôn'in ja Pablo, pa tayjop jô lhech. Pa yamja ja 

lhcaanvacle ti yitô'ya ti lhavtsat'esh ja Roma, pa nijovay'ôcji ti vanôôcfa jô lhech. 

Pa Pablo ti yie' t'ajuyish papi lhanvacles papi judíos 

30Vooy ti nalhu ja lhcaanvacle yen ca nitô'ya jum pa tôlhem'ejop japi judíos ja Pablo 

ti na'shelhvanôcji. Pa nuqueesh'e java calenas, pa tayôjijanesh ca nitayeshvane japi 

lhanvacles japi vatcasinôc shi' ja t'ajôôjam japi lhcaanvacles. Pa nijooylha ti yicha'jey 

ja Pablo ti yan'e t'ajuyish japi lhech. 

Hechos 23 

1Ja Pablo pa yovalhsham japi lhcaanvacles pa yit'esh: —Yivelhavot, yivaatsha jamja 

nôqueesh ti niyasamaan ti is ti jôv'e' t'ajuyish pa Dios. 

2Pa lhechesh ja Ananías, jô lhech lhanvacleesh japi vatcasinôc, yiyôjiesha japi 

shalheema ja Pablo ca nipôcôjam ts'ivee ja lhashi. 

3Taj ti yicuulh ja Pablo pa yit'esh: —¡Vooy pa Dios yivalh'a jayu, avaatsha 

ajôts'ôclônjanaj! Avaatsha lhôvesha'ne avenna ca atsiisclaneshch'e jan t'ônash nava 

vatyôjijates, ¿pa ta t'e lhayaash ti lhatjuyjulh nava vatyôjijates ti lhtôyôjijanesh ti 

chitsipôcôj? 

4Vooy japin lhech yielh'e pa yit'esha ts'ivee: —¿Nôque lhjunash ti lhav'ojiyan na 

lhcavo pa Dios? 

5Vooy ja Pablo ti yit'esh: —Yivelhavot, ninastôya ti vatcasinôc lhanvacleesh 

lhavaatsha; lhech yit'esh nava Vani'sesh'e: ‘Ya aj ca av'ojiyan papu ca niclôvalhtaj na 

avtsaat.’ 

6Pa lhechesh pa yitôôysha ja Pablo japi lhcaanvacles ti caaj japi tôlhshaam japi 

saduceos vooy jap'elh tôlhshaam japi fariseos, pa yit'esh ti yisitsenesh: —Yivelhavot, 

ya lhech yivaatsha ya fariseo, jatô'lha ja t'ajôôjam japi fariseos; alhechelh 

lhatjuyeshelhyijulh, lhayaash ti niycacujanesh pa lhneetshamjayash capi vafsha'ne. 

7Pa meelh ti yit'esha ja Pablo côque, vooy japi fariseos shi' japi saduceos pa lhech 

tôlhesh'e ti vapecleshvane ti na'sheshvanôcji, pa vacôtsôneshvatc'oya pa 

lhayjayashvane. 

8Lhayaash japi saduceos yit'esha capi vafsha'ne ti tanca neetshamch'e, pa yiamiyan 

shta papi ángeles shi' pava espíritus; vooy japi fariseos nincacuesh lhacôm'a cavôque. 

9Lhacôm'a ti tônesh'apee; pa nayie'in japi vanqu'eyjatsjanesh nava vatyôjijates, japi 

lhech tôlhshaam japi fariseos, pa nitshamch'e ts'ivee pa yit'esh: —Nôque nivacle 

nisasach'e na lhfanishlhavach; lhayaash ti tasinô'yesh pa espíritu jat'ajesha pa ángel.  

10Pa ujesh ti vanôôytenesha'ne ts'ivee, pa vooy ja lhanvacle japi c'afoquelhay 

nijovayeshlhtapee ca nivatojonesha'ne ts'ivee ja Pablo ca niclôn, pa vancachenjaney 

japi napu' c'afoquelhay ca nayjat'e jô lhech'e ca nichaj'ôcji shta ja lhajpôyich japi 

c'afoquelhay. 

11Vooy ti tulh'in vooy ja Lhcaanvacle tanôclitem ja Pablo pa yit'esha: “Anshamesh 

Pablo, lhayaash ti nan ajunash ti lhtsasinôquiem japi yiey na Jerusalén, lhech ajunash 

jayu shta ca anfactajem yiey ja Roma.” 

Chiyôyintajch'ejop ca chinclôn pa Pablo 

12Vooy ti nalhu pa nayie'in japi judíos vatpeya'tajesh ca niclôn ja Pablo. Pa yetônjop 

pa nisa' ca ya aj cum ca natsaccunch'e tanca niyô'jane shta nich'alhaa ca niclôntaj 

ts'ivee jô lhech. 

13Papi lhech nivacle yash'apee ti cuarenta pa nôque lhjunashesh papi lhech ti 

vatpeya'esha'ne. 

14Pa yichey'in japi lhanvaclesesh japi vatcasinôc shi' japi nitaôvclasaesh japi judíos pa 

yit'esh'in ts'ivee: —Yivaatsheelh jetônelhjop pa nisa' ca ya aj ca yitsaccunelh ca 

niyclôntajeelh ja Pablo. 

15Vooy nôqueesh avaatsheelh nôquee jap'elh ve'lheesham pa lhanvacleyash 

aalhshelha ja lhcaanvacle ca nanchaajnee lhum'ashi ca nan'e' ajuyishelh, ca ananelh'e 



2011 

 

 
Nivacle Bible  

© 1994,  Sociedades Bíblicas Unidas. 
 

 
 

 

atesha ca avôntôyitshelha pa lhjunash. Pa vooy yivaatsheelh pa jasclaneelhjop'in ca 

jaclônelh ti jôjjeclay ninamelh'ay. 

16Taj ti ja lhaôs lhja lhchita' ja Pablo pa yaya'esh côque lhjunash, pa yichey ja 

lhajpôyich japi c'afoquelhay ti nifaclem. 

17Vooy ja Pablo tôney ja ve'lha japi lhcaaanvacles pa yit'esha: —Acha'jey nôque 

nôctech lhaôs ja c'afoquelhay lhanvacle, lhayaash ti caaj ja yit'esha ca nanfacleem. 

18Vooy ja lhcaanvacleesh pa yicha'jey ja yaashchisham lhanvacle pa yit'esha: —Vooy 

ja vanôôcfa Pablo tôneshyi, pa nifacyam ti janchaajnee nôque nôctech lhaôs, na lhech 

caaj pa yit'esh ca nanfac'am. 

19Vooy ja lhcaanvacle t'acum'e ja t'ituuc ja nôctech lhaôs, pa tac'uyesh pa niy'ôs'in: —

¿She pa lhteetajesh ca at'eshayam? 

20Vooy ja nôctech lhaôs pa yit'esh: —Japi judíos vatpeya'esha'ne ti t'a'lhesh'a ca 

nacha'jey lhum'ashi ja Pablo ca an'e' t'ajuyish japi lhcaanvacles, taj ti vananesh'e 

atesha ti yen ca nivôntôyitsha pa lhjunash. 

21Taj ti ya aj ca u'esha, lhayaash japi nivacle ti yash'apee ti cuarenta pa yovalhc'oya ti 

vant'ôfichc'oya ts'ivee, pa yetônjop shta pa nisa' ca ya aj ca natsaccunjop jayu pa ya aj 

ca niyô'jop jayu shta pa nich'alhaa lhôn ca niclôntaj ja Pablo. Pa vooy nôqueesh 

tach'anesh'ajop ca ave'lhatajajop pa ca at'esh ca acuulhtajeshjulh. 

22Pa lhechesh pa yicju' ja lhcaanvacle ja nôctech lhaôs pa yiyôjia ca ya aj na papu ca 

niteetshe'ma pava nifaclem. 

Pa Pablo ti chiycheneyshi pa lhcaanvacle Félix 

23Vooy ja yaashchisham lhcaanvacle tôney japi napu' lhcaanvaclesesh pa yiyôjiesha 

ca nitaasclanesha'ne japi doscientos c'afoquelhay t'ôs'e' cotsjaat, pa setenta japi 

cuvôyuyjas, pa doscientos shta japi yichaaj java lhcôpjes, pa jaspa nôquey'in ja 

Cesarea ca cluftajach'e pa nuut. 

24Jô'tajesh ti tayôjijanesh ca chinasclaneemsha'ne java cuvôyu ca nôv'apee ja Pablo. 

Pa yiyôjiesha ca ya aj pa ca nijumteey ti yicha'jeyshi ja lhcaanvacle Félix. 

25Japi lhech yichench'e shta ja ve'lha lhqu'isjayanach ti nôque yit'esh: 

26“Ya Claudio Lisias, c'acjuesh'ay na lhasnôycheyash ti a'lhcaanvacleesh Félix. 

27Napi judíos t'acum'evatam nôque nivacle yen ca niclôn. Taj ti meelh ti 

jaypeeycheyesh ti vanasinôquiesh ti lhavtsat'esh ja Roma, pa jôquelhey japi yicavos ti 

javashan. 

28Vooy jan lhjunash ti tsitôôysha ca tôlh'e'jop ti na'sheshvanôcji ts'ivee, pa jacha'jey 

t'ajuyish japi lhanvacles japi judíos. 

29Pa jape'yeesh cava na'sheshvanôcji ts'ivee nava lhayôjijates napi lhech; taj ti ampa 

ca nitôlh'ejop ca chinclôn. Pa niyit'esh shta ca mônlhaa'e lhja vatvanc'ôcfajayte. 

30Pa teya ti jaypeeychayesha napi judíos ti yôyinch'e ca niclôn, pa lhechesh pa nôque 

nachenshi ts'ivee. Pa jayaalhsha shta japi lhnaashelhvanôcji ti nifac'am avaatsha javan 

lhatjuyeshjulh jô lhech.” 

31Vooy japi c'afoquelhay tajulhe'mey ti tanyôjijayesh, pa t'acum'e ja Pablo pa 

yicha'jey ts'ivee ti tulh'in ja Antípatris. 

32Vooy ti nalhu japi c'afoquelhay t'ôs'e' cotsjaat pa vapecley'in ja lhajpôyich, vooy 

japi cuvôyuyjas pa voqu'e' ts'ivee ja Pablo. 

33C'oya ti yamey ja Cesarea, pa yijutey ts'ivee ja vatqu'isjayanach ja lhcaanvacle, pa 

yijutey vitsha ja Pablo. 

34Vooy ti tifeshch'e ti yetônch'e ja vatqu'isjayanach pa tay'ôtsjanesh ja lhcaanvacle pa 

tôlh'e' ja Pablo. Pa yitô'ya ti tôlh'e' ja Cilicia, 

35pa yit'esh: —Jaych'anesh'a jayu ca nachtaj'in papi lhnashelhvanôcji. Pa nijooylha ti 

tayôjijanesh ti chiychajey ca chinujumatsenesh yiey ja lhajpôyich ja Herodes. 

Hechos 24 

Vanijôtjat pa Pablo ti yie' t'ajuyish pa Félix 

1Nôjeshch'e atesha java ve'lhanôjesh nalhus, pa vooy ja Ananías, lhanvacleesh japi 

vatcasinôc, yamelhey ja Cesarea japi t'ajôôj jô nitaôvclasaesh shi' ja ve'lha 

vatcasinôyanach lhey Tértulo. Japi lhech yicheyshi ts'ivee ja lhcaanvacle, ca jaspa 

niyôytana ja Pablo. 

2Pa meelh ti yichaaj ts'ivee ja Pablo, vooy ja Tértulo pa yiyôytana pa yit'esha ja Félix: 

—Ts'ishamesh'a avaatsha, lhcaanvacle, ti caajelhyam pa vatcanoyash pa ts'ishamesh'a 

shta pa acajôysha, ti ya'shesh ti tajulhey na afanisheshem japi yichifas. 

3Lhacôm'a côque yajatesh ti jaycumesh'ajulh ti ampa ca ninashee na anôclôjqueyash 

Félix, pa uj ti ts'ishamesh'a. 

4Taj ti vooy yivaatsha niyit'esh ca caju'ach'e ca yasinôyelh'am, jatants'aclanesh'a ti 

a'issha'ne ti jaych'anesh'a tatsha. 

5Javanshelh nôque nivacle lhjunashjulh papu ti yicôctiyanesh pa lhayasha. 

T'ôta'yeshch'e lhacôm'a na cotsjaat ti yôc'ôtsjayanvane ti yicatsônjatsha'ne napi judíos. 

Jô lhech lhanvacleesh ca lhavanqu'eyjatsjayash japi Nazaret lhavos. 

6Yisasinat shta ja vatishjanjavat, pa esh lhôn ti c'ôcfeeelh yivaatsheelh. Jayeetajeshelh 

ca yijônshelhch'e nava yiyôjijates ca yisclaneelhsha'ne. 

7Taj ti ja lhanvacle japi c'afoquelhay lhey Lisias, pa tsijôôcshelh lhayaash ti 

yaashelhyitapee ti yichaaj. Pa niyôjieshelh'yi ca ninachesh'ay japin yiclanc'oya tatsha. 

8Vooy avaatsha isjop ca aniyôsesh'in pa natôôysha pa yijô' lhacôm'a côque ti 

chiyclaneshc'oya. 

9Vooy napin lhech yie'ajop shta judíos, lhech t'ônashesh'a jayu. 

10Vooy ja lhcaanvacle pa lhechesh pa t'apaya ja Pablo ca nitasinôy, pa vooy ja Pablo 

pa yit'esh: —Jen jum ca janiyitesh'a ti jôvesh'e'ajuyish, lhayaash ti tsitô'yesh'a 

avaatsha ti a'lhech lhasclanch'een napuque lhtachifas cajuqu'e java yincôpes 

lhoqueshch'e. 

11Nan ajunash avaatsha isjop ca avooyshi pa yijô', t'eshey ca nôfisch'e java doce 

nalhus ti jamey ja Jerusalén ti jen ca jôclôjey pa Dios. 

12Pa ampapu ca nasvanesh pa'na ca vanaashelhvanôcji papu, pa ampa shta ca 

yivôcô'ya napi nivacle yiey ja vatishjanjavat, pa tanca lhecha shta ti yiey java 

vatvanqu'eyjatsjanjavtes, pa tanca lhecha shta jav'elh yi'shi' ja yitsaat. 

13Japuque nivacle sasemjop ca nasc'alhtanesh pa ca lheya nava matas ca 

niclaneshyic'oya. 

14Jô lhôn yijô' ti jatatfaclesh ti jaycumeshem'in pa Dios japi yinavot ti jajônshemch'e 

ja Nich'a Nôyish, jan lhqueyesh napi lhech ti yôôlhjôn'in ti chivanqu'eyjatsjanesh, 

lhayaash ti niycacujanesh lhacôm'a cavan chiyi'sesh'e java vatqu'isjayanjasesh nava 

vatyôjijates shi' java lhqu'isjayanjas papi chiytôyjata pava ti vaclan. 

15Caajyam yitsha yiey nan lhjunash napi lhech, na lhavatjumtijayashc'oya pa Dios ti 

yinenjatchishamch'e capi vafsha'ne, papi isissha'ne lhjunashjulh shta papi 

niysisa'sha'ne. 

16Pa lhe'naa ti janiyitesh yajatesh ca ja'isiyan pa yijovayiesh yitapee ti jôv'e' t'ajuyish 

pa Dios shi' napi nivacle. 

17“Vooy ti nôjeshch'e java t'ajôôj jô yincôpes ti jôquey ts'iveeen jav'elh yitsates, pa 

japecley na yicootsjat ca jaspa jaycufaay pa jachaaj shta java vatcufayjates. 

18Vooy ti jôv'ôcji ti jasnatesh côque ti nôjeshch'e ti javat'isiyan yiey can t'ônashesh 

nava vatyôjijates, lha'ma naaclojtaja japi nivacle pa ampa ca vatvôc'a. 

19Pa meelh ti nach'ôcji japi judíos tôlhey ja Asia pa tsivan'ôcji ja vatishjanjavat. Japi 

lhech tajulhey ti nôque natshi' pa nôque nachesh'e ca nanfaclelh'am java 

yiclaneshyic'oya ti tanjuyeshyijulh. 

20Ja't'ajesha calhecha napuque ca anfacleem ti tsivanesh pa lhjunash ti tamenyish ti 

jôv'e' t'ajuyish japi lhanvacles japi judíos. 

21Nilheche'eshch'e t'e jô lhechesh ti jôvji' japi lhech ti jasitsenesham ti jayôjisham: 

‘Nôqueesh lhnivalhelhyi' avaatsheelh lhayaash ti niycacujanesh pa lhneetshamjayash 

capi vafsha'ne.’, 

22C'ôya ti yipe'ya côque ja Félix, pa lhechesh pa yitôyc'oya ti chinfacleem pa Nich'a 

Nôyish, pa yivômjatshi pa lhfanishtajesh, pa yit'esh: —Meelh ca ninamtaj ja 

lhcaanvacle Lisias, pa ninôôclhanich'e pava ajunashelh avaatsheelh. 

23Pa yiyôjiesha ja Félix ja lhcavo ja Pablo ca mônlhaa'e, taj ti ya aj ca ninôôcfa cum, 

pa chiyin'ateesh ca ninachey papi lhc'utsfas ca nijôchieyshiin. 

24Nôjeshch'e java napu' nalhus, pa vapecleyshi shta ja Félix pa tanôôycheelh lhja 

lhch'acfa Drusila, lhjô lhech judíoche. Pa tayôjijanesh ja Félix ca chintôney ja Pablo, 

pa tach'ansha jô lhech ti yit'esha ti tôlhesha pa nilhcacujayasha pa Jesucristo. 

25Pa meelh ti yasinôquic'oya ja Pablo ja lhcaanvacle pa vatmônlhajayash 

yivo'yeshch'e, shi' pa lhniyitsjayashjulh pa nisa', shi' pa yôj'e'sha'ne 

vatniisclanjayashch'e, pa lhechesh pa nijovayshi ja Félix pa yit'esh: —Mô clap 

nôqueesh. Vooy ca nicaajtajyam pa yicanoyash, pa jayôn'ay jayu shta. 

26Ca tin'e vatjumtetajsha ja Félix ja Pablo ca nijutey pa peso pa jaspa ninuquetajesh. 

Pa lhe'naa ti aclojesh ti tôney'in ti tasinôyelh'in jô lhech. 

27Pa napu' java yincôpes yicheshch'e ti lhech lhjunashesh. Pa lhechesh ti vô'mesh ja 

Félix ti lhcaanvacleesh, pa vooy ja Porcio Festo nicôyôjesh. Pa vooy ja Félix yen ca 

nanshamitjatesh japi judíos pa yimônlhanit'e ja Pablo ti vanôôcfa. 

Hechos 25 

Pa Pablo ti yie' t'ajuyish pa Festo 

1Vooy ti yamey ti lhcaanvacleesh ja Festo, pa nôjeshch'e java pu'jana nalhus ti tôlh'e 

ja Cesarea ti t'ajuyey ja Jerusalén. 

2Pa lhech'e japi lhanvaclesesh japi vatcasinôc shi' japi judíos chiyashjatchisham pa 

yicheyshijop ti t'a'lha ca natjuyjulh ts'ivee ja Pablo. 

3Pa t'aalhsha ts'ivee ca nefenesh ca nitayôjijanesh ja Pablo ca chinchajey ja Jerusalén. 

Japi lhech yôyintajch'e ca niclônshi ts'ivee ja nôyish. 

4Taj ti ja Festo pa tculhjanesh ja Pablo ti vanôôcfee' yie' ja Cesarea, jô lhech 

lhavaatsha yaychavalhey ca lhech nôcji' ti t'ajôjqu'e pava nalhus. 

5Pa yit'esh: —Pa lhe'naa, napi anvacleselh avaatsheelh ti tajulhey ca nitatvoyich'e yiey 

ja Cesarea. Ca yijô'taja jôque nivacle ca nasnatajesh pa'na pa natmenesh, pa tajulhey 

pa lhechee ca shtaclaneshc'oya jayu. 

6Ja Festo ti yiey ja Jerusalén ocho ja't'ajesha diez java nalhus ti lhech yie', pa tapecley 

ja Cesarea. Vooy ti nalhu pa yie'sha'ne ja lhc'o'vatjop papu ti yisclanch'e, pa 

tayôjijanesh ja Pablo ca chinchajey. 

7Meelh ti yicheyshi ja Pablo, pa vooy japi judíos japin apis ti tôlhey'in ja Jerusalén, pa 

tanc'uyey ts'ivee ti yiclaneshc'oya ts'ivee pava acloj tavijataych'esha'ne, lha'ma ampa 

taj ca isa'emjop ts'ivee ca niteetsha ca yijôach'e pava lhech. 

8Pa vooy ja Pablo tô'lha ti yit'esh ti vaniyitesh: —Yivaatsha tanca yisnatesh pa ca 

ve'lhaa ca natmenyish, tanca yijuyjulh nava lhayôjijatesh japi judíos, tanca yijuyjulh ja 

vatishjanjavat, pa tanca yijuyjulh shta ja uj lhcaanvacle Roma lhavo'. 

9Taj ti vooy ja Festo yen ca nanshamitjatesh japi judíos ti niy'ôs ja Pablo: —¿Lhen ca 

meey ja Jerusalén pa jaspa chinasclaneshch'e pa ajunash? 

10Pa yicuulh ja Pablo pa yit'esh: —Yivaatsha jôv'e' t'ajuyish na yitsôt'ajesh ja Roma 

lhavo', pa tajulheyam ca nôque chintsiisclan'ech'e. Natô'ya jô avaatsha ti tanca 

yisnatesh pa nisa' ca yijuyeshjulh japi judíos. 

11Ca jasnatajesh pa vatc'amenaj pa tajulhshamyam ca javaf, pa nicavoyjulh ca javaf. 

Taj ti ca niyijô'tajaa nava matas navan lhclantajeshelh yic'oya, pa ninvooyjulh ca 

aschajeyshi japi lhech. Pa jaya'lha nôqueesh ja yaash lhcaanvacle Roma lhavo' vooy 

lhavaatsha pa nitsiisclanch'e. 

12Vooy ja Festo niy'ôsjop japi lhanvaclefas, pa lhechesh pa yit'esh: —Avaatsha apis ti 

lht'a'lha ja yaash lhcaanvacle ca nasclanch'e, pa istaa ca meey jayu. 

Pa Pablo ti yie' t'ajuyish pa lhcaanvacle Agripa 

13Pa meelh ti nôjeshch'e java t'ajôôj jô nalhus, ja lhcaanvacle Agripa shi lhja Berenice 

pa yiche'lhey ja Cesarea ca nacju' ja Festo. 

14Napu' java nalhus lhech yie'in ts'ivee, vooy ja Festo nifaclem ja lhcaanvacle pa 

lhjunash ja Pablo, pa yit'esha: —Nôque yie' ja ve'lha nivacle yivôm'e ja Félix ti 

chiyôcfa'. 

15Meelh ti jôv'e' ca'na ja Jerusalén, vooy japi lhanvaclesesh japi vatcasinôc shi' japi 

nitaôvclasesh japi judíos nacheshyiyshi ts'ivee ti tsiôsesh ca natjuyjulh jô lhech pa 

t'a'lheshyi ts'ivee ca yiclôn. 

16Pa jayeesh ti jacuulh, na lhanvacleyash na Roma lhavo' ninfayjanesh ca 

chinvôncaclônjatsuesh papu, ca nichinjutsjataja ca chintôôytajeesha pa lhjunash. Pa 

isjop ca nivatvaneshelh papin yitôlhjata pava yiyôytanesh, jaspa chintôya pava 

tôlh'ejop. 

17Pa lhe'naa japi lhech ti nôque nach'e', ca ya ja ca cajueeshch'e, pa vooy ti nalhu pa 

jôv'e' na yic'o'vatjop papu ti jasclanch'e, pa jayiyôjijanesh ca chinanchaajnee jô lhech 

nivacle. 

18Taj ti japi nachtajeshnee pava yitôlhjata pa ninvanesh pava t'ajuytajeshjulh jô lhech, 

pa ampa ca natmenesh pava jaychavalhtaj'ejop. 

19Ve'lha atesha ca t'ajuyeshjulh ts'ivee jô lhech, lhech cava matas 

lhfanisheshlhavach'in ca yi'shi', shi' shta pa ve'lha Jesús pan apis ti vaf, pa vooy ja 

Pablo yit'esha ca mônlhaa. 

20Nôque lhjunash pa ninastô'ya pa ca yifanisheesh pa lhjunash, pa lhechesh pa 

janiy'ôsey ja Pablo ca nen ca nôquey ja Jerusalén ca jaspa lhech chinasclanesh'ech'e 

cavôque matas. 

21Taj ti t'a'lha lhavaatsha jaspa yisclane'sha'ne ja yaash lhcaanvacle Roma lhavo', pa 

nôque lhjunash ti jayiyôjijanesh ca ya aj cum ca chinuqueesh, vooy ca jachentajey ja 

uj lhcaanvacle. 

22Pa lhechesh pa yit'esha ja Agripa ja Festo: —Yivaatsha jen shta ca jape'ya vitsha pa 

lhech nivacle. —Pa yicuulh ja Festo: —Vooy lhum'ashi lhpe'ya jayu. 

23Vooy ti nalhu, pa yameyshi ja Agripa shi' lhja Berenice pa uj ti vataasclaney ti 

yich'ôji pa uj lhtôvash, pa yivan'ocji japi acloj lhcaanvacles shi' japi c'afoquelhay, 

nôquee japi lhanvaclesesh ja yitsaat. Pa tayôjijanesh ja Festo ca chinanchajey ja 

Pablo, 

24pa lhechesh pa yit'esha: —Lhcaanvacle Agripa shi' nap'elh lhcaanvacles napin 

nôque yitc'a'elh'evane: Nôque jan'e nôque nivacle. Acloj japi judíos yasinôquiesh pava 

yitôlhjata ti t'ajuyeshjulh na lhech, ti yiey ja Jerusalén shi' shta nôque yie' na Cesarea, 

pa niyin'ateesh ti t'aalhtajesh'yi ca chinclôn. 

25Pa vooy yivaatsha jalheclôjesh ti ampa ca natmenesh lhavach ca chinclôn'apee. Taj 

ti vooy na lhech t'a'lhesh'yi ca nasclaneshch'e ja yaash lhcaanvacle Roma lhavo', pa 

jayeesh ca jacheney na lhech. 

26Taj ti teya ti ampa ca naaan ca nasnatesh ca jaspa yi'sesh'e ca yicheney ja 

lhcaanvacle yaashchisham pa ca lhfanisha lhavach na lhech. Pa lhe'naa ti janelh'e 

ajuyishelh avaatsheelh. Pa jan'e'ajuyish avaatsha a lhcaanvacle Agripa pa jaspa 

aniyôsesh na lhech, pa jaspa nicaaj pava qu'iishem'e ja uj lhcaanvacle. 

27Lhayaash ti jalheclôjesh ti nintajulhey ca yichen ja ve'lha vanôôcfa, ca 

nichinanfacla'esh pava tôlh'ejop. 

Hechos 26 

Pa Pablo tasinôylhtapee ti yie' pa lhcaanvacle Agripa 

1Pa lhechesh pa yiyôjia ja Agripa ja Pablo: —Isjop ca asinôy'atapee. Pa 

t'ajayeshchisham ja t'ituuc ja Pablo pa lhechesh pa tasinôy: 

2“Uj ti ts'ishamesh ti isjopyam ti jayasinôy'e ajuyish nôqueesh ti t'a'shesh ti 

alhcaanvacle Agripa, ti jayasinô'yesh lhacôm'a nava yitôlhjat'yi napi judíos navan 

t'ajuyeshyijulh ts'ivee, 

3lhayaash ti t'a'shesh lhacôm'a ti natô'ya cava yifayjanesh japi judíos shi' cava matas ti 

shtanaashelhvanôcji. Pa lhe'naa ti jaya'lhesh'a ca ach'eclaneshyijop ca ach'aneshyi. 

Pa lhamônlhajayash lhapesh pa Pablo ti jôjjeclay nintatvaych'aclaj 

4“Lhacôm'a japi judíos yitô'ya jan lhjunash ti jôvji' ts'ivee ti yie' ja yicootsjat shi' ja 

Jerusalén, jan t'aplhuqu'e ti yanich'ayech. 

5Yitô'ya shta ts'ivee, ca istajajop pa janôclitch'e'am ca eetajesh, yajatesh ti ya fariseo, 

japi lhech ya'shesh ti vaniyitesh ca casfanishcatsivach ca shnôôvji. 

6Taj ti vooy nôqueesh pa chitsichajnee, ca chinasclaneshch'e ti chitach'aneshyic'oya ti 

caajyam nava nifaclem pa Dios papi catsicchevot pa'lha. 

7Papi tsitsôt'ajeshelh doce pa t'ajôôjam papi Israel lhavos tach'anc'oya ca nôfisemch'e 

nôque chinfacleem, pa lhe'naa ti yôclôjeshey pa Dios ti t'acuumjem'in pava nalhus shi' 

pava tulhis. Lhech lhavaatsha nôque tach'anc'oya, na lhcaanavcle Agripa, napi judíos 

yitôlhjat'yi nôqueesh. 

8¿Ta t'e lhayaash ti niujaneshelh avaatsheelh pa Dios ti yinenjatchisham papi 

vafsha'ne?  

Pa Pablo chaych'e pa lhjunash ti nachan papi cristianos 

9“Vooy yivaatsha jaychavalhey lhapesh ja yifanishesh cava acloj matas ti 

jayjuyeshjulh na lhey ja Jesús Nazaret lhavo'. 

10Pa nôque yifanishesh ti yiey ja Jerusalén. Pa jaych'anesha japi lhanvacles japi 

vatcasinôc ti jan'ôcjiin lhja vatvanc'ôcfajayte japi acloj nicacujanjasa. Pa meelh ti 

nivôncaclônjatsuesh ts'ivee, pa jacu'lhesh'in. 

11Aclojesh ti jaclôyitsha'ne pa jaalhpa vantanesh pa nilhcacujayasha. Côque 

yifanishesh'e lhacôm'a java vatvanqu'eyjatsjavtes. Pa uj ti ninascôtsitayesha'ne ti 

jayjuyjulh japi lhech ti janachan jamja jav'elh yitsates vena yi'shi'. 

Pa Pablo chaych'e shta pa lhtatvaych'aclajjayash 
(Hch 9.1-19; 22.6-16) 

12“Côque yifanishesh ti jayjuyey ja yitsaat Damasco, jaych'aneshey ti niyôjieshyi japi 

lhanvaclesesh japi vatcasinôc. 

13Taj ti vooy ti yiey ja nôyish, na yinvacle, pa ja'van ti nalhcachi pa ve'lha 

vatqu'isjuyaj tô'lhey pa vôôs, ya'sheshc'oya na jumcuclaay ja lhqu'isjuyaj, ti pjumtsej 

pa nôclit'yitapee shi' japi jatanôycheelh. 

14Pa yalhacôm'aelh ti tsôje'lha cotsjaat, pa jape'ya ja vat'ôjôj ti yit'eshyam yieshi ca 

hebreo lhcliish ti yit'esh: ‘Saulo, Saulo, ¿ta lhayaash ti lhtsachan? Côque 

afanish'avach lhatmenesh'avach, jan lhjunash ca chinatsefeshtajesh pa tsjofji ca 

ôsjuulh.’15Pa lhechesh pa jayeesh: ‘¿A she avaatsha Lhcaanvacle?’ Pa lhech 

Lhcaanvacle pa tsicuulh pa yit'esh: ‘Ya lhech yivaatsha ya Jesús nan lhnachan. 

16Taj ti aneetsham ca avatsavat, lhayaash ti jatônôclit'am avaatsha pa jaspa 

acumyam'in, pa atônôclitesh nôqueesh nava lhavan shi' java jôjjeclay naasvanesh. 

17Vooy yivaatsha jashanat'am jayu japi judíos shi' shta japi nijudíosa, japin c'acheney 

nôqueesh. 

18C'acheney japi lhech pa jaspa anc'at'emey pava lhtôsjey ca ya aj ca t'ôyi'sheey ca 

nit'ôtayshi pa tulhitaj, pa vooy pa vatqu'isjuyaj nôvji'; pa jaspa tanca nivoqu'e pa t'unaj 

pa tsich'e', pa vooy pa Dios pa nivoqu'e, pa jaspa nit'ujanyish ts'ivee, ca natcuumtajulh 

ts'ivee pa chinvômjatemch'e pava lhsasch'esha'ne, pa chinjuteem pa lhts'ôt'esh papi 

isissha'ne yitsôt'ajesh pa Dios.’ 

Pa Pablo niqu'ishamesh pa chiyvanjayinesh 

19“Nôque lhjunash, lhcaanvacle Agripa, niyit'esh ca ninasc'ashameem ja 

chitsivanjiyinesh tô'lhey pa vôôs. 

20Pa jajutsjat ti janfacleem na ya'clish japi yie' ja Damasco, pa janjooylhajat japi yie' 

ja Jerusalén shi' shta lhacôm'a ja lhcootsjaat Judea, shi' shta japi nijudíosa jayôjaa 

ts'ivee ca nitatvaych'aclajesh pa lhjunash ca napecla ts'ivee pa Dios. Ca nasnatesh 

ts'ivee pa lhcumjayash ca ninôclesh ca nitôôlhsha côque lhtatvaych'aclajjayash.  

21Côque yitôlhjatajop japi judíos ti t'acum'yi ts'ivee yiey ja vatishjanjavat pa yen ca 

nôsclôn ts'ivee. 

22Taj ti vooy ca t'efenjayash pa Dios jiyitesh ti javoqu'e jamja nôqueesh ti 

jayasinô'yeshc'oya pa Dios lhacôm'a japi tiqu'icsha'ne shi' japi nitaôvclasa. 

Nive'lhaaesh ca vena yônasheeshc'oya nava tô'lha papi chiytôyjata pava ti vaclan shi' 

pa Moisés ti yit'esha ts'ivee ti caaj jayu pava vaclan. 

23Pa lhech Mesías tajulhemey ca nivaf, taj ti nijooylhach'e ca nivatjutsa'esh ca 

nineetsham. Pa nanfac pa lhqu'isjuyajesh pa vatnilhjenjayash t'ajuya japi yichifaselh 

shi' pap'elh lhtachifas.” , 

Pa Pablo yasinôqui'em ti nachanesh pa Agripa ca cristianoa 

24C'oya ti yit'esha cavôque matas ja Pablo ti tasinôylhtapee, pa yisitsenesh ja Festo ti 

yit'esh: —¡Avaatsha acôccheyech'esh, Pablo! Lhtôôlhsha ti lhavôntôyitesh pa 

nacôccheyan'in. 

25Taj ti ja Pablo pa yit'esh ti yicuulh: —Tanca ya côccheyech'a, na lhnôclôjech Festo; 

nava jayeesh uj ti yijô'. 

26Nôquee na lhcaanvacle Agripa, yitô'ya jô navôque matas, pa lhe'naa ti jayasinô'yesh 

ti javatfiyitesh'e t'ajuyish na lhech, lhayaash ti yijô' ti yitô'ya jô vitsha lhacôm'a 

cavôque, lhayaash ti tanca chinfiich ca lhanfanash cava vaclan. 

27¿T'uesha avaatsha lhcaanvacle cava yit'esh'in capi chiytôyjata pava ti vaclan? 

Tsitô'yish ti t'uesha avaatsha. 

28Pa yicuulh ja Agripa pa yit'esh: —Tiqu'in pa amc'oya ca ascôjesh'e ca ya cristianoa. 

29Pa yit'esha ja Pablo: —Lha'ma ca tiqu'in'aesh ja't'ajesha ca ujaesh, ti yen pa Dios ti 

tanca ave'lhaa, ti alhcaanvacleesh, lhjunashjulh shta lhacôm'a napin tach'anyi 

nôqueesh ca namey nan yijunash, lha'ma ti nilhecha nava calenas ca yit'eshelhaan. 

30Pa lhechesh pa nitshaam ja lhcaanvacle shi' ja'elh lhanvaclefa tanaôycheelh lhja 

Berenice shi' lhacôm'a japin lhech yie'jop, 

31pa tac'uyesh ts'ivee ti yasinôqui pa lhjunash, pa yit'esh'in ts'ivee: —Nôque nivacle 

ampa ca lhfanisha lhavach ca natmenesh ca chinclôn, pa nintajulhey shta ca 

chinan'ôcji lhja vatvanc'ôcfajayte. 

32Pa yit'esha ja Agripa ja Festo: —Istajjop ca chinuqueesh jôque nivacle, ca 

nit'aalhtaja ca nasclanch'e ja uj lhcaanvacle Roma lhavo'. 

Hechos 27 

Pa Pablo chiycheney pa Roma 

1Meelh ti isesha'ne ts'ivee ti tsichenelhey ja Italia, vooy ja Pablo shi' jap'elh 

vanôôcfasha'ne, pa chiyjutey ja ve'lha chiyinvacleyanesh japi c'afoquelhay lhey Julio, 

japi lhech yitsôt'ajesh ja uj lhcaanvacle Agusto. 

2Jôveelhshijop lhja ve'lha vatôvjatshi yiey ja chiyieshi'jop'in ja Adramitio. Lhjô lhech 

yeetajesh ca yijuyshelhey java chiyuy'ejop'in ja Asia. Pa jôvelh'een yivaatsheelh ja 

Aristarco, jô lhech ve'lheelhch'e ja yitsaat Tesalónica yi'shi' ja cotsjaat Macedonia. 

3Vooy ti nalhu pa jamelhey ja chiyuy'ejop'in ja Sidón, jan yie' ja Julio ti uj ti yen ti 

yisclaneshi ja Pablo, pa yivashanem ti yijôchieyshi japi lhc'utsfas ti vatvaneelh japi 

lhech. 

4Vooy ti jatô'lhelh'e ja Sidón ti jôveelhshi lhja vatôvjatshi, janashelhch'e lhavôôj ja 

cotsjaat yichjop'in ja tovôc lhey Chipre, javayjatelhjulh ja lhaviim, lhayaash ti 

jayjuyeelhjulh jô lhech lhaviim. 

5Pa jecjetelhey pacham ja tovôc yiey ja tajulh'e ja lhavôj'e ja Cilicia shi' ja Panfilia, pa 

jamelhey ja yitsaat Mira yi'shi' ja cotsjaat Licia. 

6Ja lhanvacleesh japi c'afoquelhay yivanshi lhja ve'lha vatôvjatshi tôlhey ja Alejandría 

pa t'ajuyey ja Italia, pa tsichenshelh lhja vatôvjatshi ti lhech jayjuyeelhshi. 

7Aclojesh java nalhus ti jacheclanshelh ti jayôtayeshelh lhja vatôvjatshi pa ts'aam ti 

jamelhey ja tajulh'e ja Gnido. Ti jôjjeclay ti jayjuyeelhjulh ja lhaviim pa janashelhey 

ja tajulh'e ja Salmón pa janashelheyjop ja cotsjaat yichjop ja tovôc lhey Creta. 

8Ti jôveelhshi lhja vatôvjatshi pa tavijatayelhyam ti jamelhey ja lhavôj'e cotsjaat, pa 

jamelhey ja ve'lha chiyuy'ejop'in lhey Is ti Chiyiyie'shi, shalheema ja yitsaat Lasea. 

9Ya cajujelhch'e atesha ti jayôtayeshelh lhja vatôvjatshi jaalhpa ts'ijovayelhshi ja 

tovôc ti jatsavalhelhch'e, lhayaash ti yujeey ca clop'a. Pa lhe'naa ja Pablo ti yitôychata 

japu lhech pa yit'esha: 

10—Vacjayiyjes, ja'van na ca ts'ôtayjayash ti uj ti suyjulh, pa shtanc'oyesh jayu lha 

vatôvjatshi shi' nava yi'shi', pa shtamja jayu na casmônlhajayash ti shtanc'oyesh. 

11Taj ti ja lhanvacleesh japi c'afoquelhay tach'ansha jan yitsôt'ajesh lhja vatôvjatshi 

shi' ja lhanvacleeshjop pa tanca lhecha ja Pablo. 

12Jan lhjunash jô lhech chiyuy'ejop'in nisa'jop ca lhech chinash'e ti clop'esh, pa 

lhacôm'a ti yaychavalhey ca nitay'e ts'ivee pa lhech'e pa jaspa isa'jop ca namey ja 

yitsaat Fenice yiey ja chiyuy'ejop'in ja cotsjaat Creta yiey ja camam'e vatjulh ja 

lhcaavjuelhvane na fchenaj na nuutch'e shi' na lhcaavjuelhvane na fiyat na nuutch'e, jô 

lhech isjop ti chiyie'c'oya ja cloop. 

Pa uj lhaviim ti yanshi' ts'ivee pa uj tovôc 

13Pa yilheclôjtajesh japi lhavosesh ca isa'emjop ti yich'in shta, lhayaash ti nich'a 

tôlhesh'e ti tanu' ja lhaviim nifactsejach'e tôlhey fiyat. Pa yich'in ti yichesh'in lhja 

vatôvjatshi pa nashch'e lhavôôj ja cotsjaat Creta. 

14Pa china atesha pa tanu' ja lhavimitaj tôlhey na fchenajjulh pa uj ti naacjut lhja 

vatôvjatshi, 

15pa lhechesh pa yit'u'. Pa sasjop ca nit'un'e lhja vatôvjatshi pa venayijutshi ja lhaviim 

pa tsit'ujelh lhjô lhech. 

16Pa tsamjatelhey t'ôyiish ja ve'lha cotsjaat lhaôs yichjop ja tovôc lhey Cauda, yiey jan 

a'lheesh'ech'e ca factsejach'e ja lhaviim. Pa uj ti jaycumelh'e ti jantojonelhey lhja 

vatôvjatshi lhôse lhjan lhtojoncheesh. 

17Pa nijooylha ti janelh'apee lhja uj vatôvjatshi, pa jiyiteshelh'e java lhniyjôy lhja 

vatôvjatshi ti c'ôcfeeshelh'e. Ts'ijovayeshelhey ca nôjôyshi pava vanaclôpju ts'ivee 

josôj lhey Sirte. Pa niclan'e ts'ivee java chiyinesh sivôclôclhayjey pa tsi'sha ti 

yin'ateesh ti yit'u' ja lhaviim. 

18Vooy ti nalhu ti jôjjeclay ninvô'mesh ti factsejch'e ja lhavimitaj, pa lhech tôlhesh'e 

ts'ivee ti yu'jam'in ja tovôc java chiyanshi' lhja vatôvjatshi. 

19Vooy ti pu'janaesh java nalhus pa t'acum'ôcjiin ts'ivee java clesanlhiy t'ajuya lhja 

vatôvjatshi pa yu'jam'in shta ja tovôc. 

20Pa acloj java nalhus ti tanca nivan ts'ivee na jumcuclaay shi' shta nava catiis. Ti uj ja 

lhavimitaj ti tsifuyuelh, pa niyaychavalhelhey ca lhacôm'aa ca vanilhjeneshelh. 

21Jan lhjunash ti cajuqu'e java jayônelhshi ti niytsacunelh, pa netshaam ja Pablo pa 

vatsavatshi lhcachivat lhacôm'a jap'elh pa yit'esh: —Vacjayiyjes, tajulhtajeyam ca 

ach'anshelh'yi ca ya aj ca shtay'e ja Creta; pa nôque lhjunash pa tancataj ca 

shtamenesh catsivach cavôque ca shtanivalhcha'yesh. 

22Pa vooy nôqueesh istaa ca ya aj ca natacshinjayanelh'in, lhayaash ti ampapu jayu 

avaatsheelh ca avafelh, lha'ma lha vatôvjatshi ca chinvôômtaj jayu. 

23Lhayaash côque tulh tanôclityam ja ve'lha ángel ti nichen pa Dios pan yalhalhech'e 

ti jaycumem'in, 

24pa yit'eshyam: ‘Ya aj ca anjovay'in, Pablo, lhayaash ti lhôquey jayu t'ajuyish ja 

lhcaanvacle Roma lhavo'. Tôlh'e'ajop avaatsha pa Dios ti nalhjeneshey pa avafitajelh 

lhacôm'a napi lhôveelhshi lha vatôvjatshi.’ 

25Lhech lhjunash vacjayiyjes, anshamelh'in, lhayaash ti jacafiyaney pa Dios, ya'lhech 

yijô'yam nava matas ti vaclan jayu yiey nan t'ônashyam ja ángel. 

26Tajulhey ca shtac'uyelhey pan yie' pa ve'lha cotsjaat yichjop na tovôc. 

27Pa ve'lha ja tulh ti jayônelhshi java napu' yameyc'oya ti jôveelhshi ja tovôc, pa 

jamelhey ja tovôc lhey Adriático, pa natsachajeshelhshi ja lhaviim. Vooy ja lhechesh 

ti jonshajesh pa vooy japi vatôvjatshi lhavos yilheclôjtajesh ts'ivee ca yamelhey pa 

cotsjaat. 

28Pa yitsjuulhshi ts'ivee ja t'apatonyash ja tovôc pa yameyshi java treinta y seis 

metros. Pa chinch'e atesha ti yitsjuulhshi shta pa yameyshi atesha java veintisiete 

metros pa t'aplhuji'. 

29Pa nijovayshi ts'ivee ca nit'eclet'a pava utes, pa yu'jam ja tovôc java yitshatjulh 

clesanlhiy yiey ja t'ôyishey lhja vatôvjatshi t'ajuya ti yiyit'e lhja vatôvjatshi, pa yen ti 

t'a'lhey ts'ivee pa Dios ca ninalhunatem'in. 

30Pa lhech t'aplhuqu'e ti vatpeya'tajesha'ne japi vatôvjatshi lhavos ca niclôt'in. Pa 

lhe'naa ti yanshi' ts'ivee lhja vatôvjatshi lhôse ja tovôc, pa vanantaj'e ts'ivee ti 

yic'uyjatey t'ajuyish ja yôj'esha'ne jaspa niyit'e java lhnavaniyesh. 

31Pa lhechesh pa nifaclem ja Pablo ja lhanvacleesh japi c'afoquelhay, pa yit'esha: —

Ca nitaytajshi napuque lha vatôvjatshi, pa tanca amônlhaaelhsha'ne. 

32Pa lhechesh japi c'afoquelhay pa yit'ovôsey ts'ivee java lhniyjôyesh lhja vatôvjatshi 

lhôse, pa yu'jam ts'ivee ja tovôc. 

33Vooy ti claafnalhu pa yiyôjisham ja Pablo lhacôm'a ca natsaccunch'e cum. Pa 

yit'esha: —Pa'lha napu' java yameyc'oya lht'ônshelhshi ti niyijô'a ca atsaccunelh, 

tôlh'ejop pa ajovayeelhshi. 

34Jatants'aclanshelh'a ca atsaccunelh cum, côque suyeshi ca jaspa amônlhaaelh. 

Secl'esh ca ama papu ca nac'oyesh pa ve'lha lhayees. 

35Ti yivaclhitesh ja Pablo ti lhech yit'esh, pa t'acum'e lhja yucuve pa yijutey pa 

lhshameesh pa Dios ti yiesh'e t'ajuyish lhacôm'a jap'elh. Pa yic'asatsha'ne pa tiseshch'e 

ca nituj. 

36Pa lhechesh pa lhacôm'a pa nishamsha ts'ivee pa tuj ts'ivee vitsha lhja yucuve. 

37Ja yajô'jelh ti jôveelhshi lhja vatôvjatshi doscientos setenta y seis japi nivacle 

yamvatsham. 

38Vooy ti tifeshch'e ti tsaccunch'e, pa yu'esham'in ts'ivee ja trigo ja tovôc, ca jaspa 

javô'vashi lhja vatôvjatshi. 

Ti yitshicham lhpa vatôvjatshi 

39C'oya ti claafnalhu, pa yi'vaney ts'ivee japi vatôbvjatshi lhavos ja cotsjaat taj ti 

ninantôfa'cley. Taj ti yivaney shta pa yicheshcacloj yiey ja josôj, pa yaychavalhey ca 

nuyshey lhja vatôvjatshi ca lhech nina'shesh'e. 

40Pa yit'ovôsey ts'ivee java lhnôôcfajates java lhnavaniyesh, pa mônlhashi ja tovôc. Pa 

lhechesh pa yicaclôclinatey ja lhashinuqu'esh lhja vatôvjatshi, pa yanchishaam shta ja 

sivôclôclhayeech ja yiey t'ajuyish, pa lhechesh pa yic'uyjatey ja josôjiyish. 

41Pa lhechesh pa yie'sha'ne pa josôj pa lhech yôjôy'e. Pa t'un'e' ja vanôyin pa 

nivi'sheey. Vooy ja lhacô'sey pa yipocjetshisha'ne java usch'e ja tovôc. 

42Pa lhechesh pa yentaj japi c'afoquelhay ca niclônsha'ne japi vanôôcfasha'ne, jaspa 

tanca nac'oyesh japu ca nôctaj'apee ja tovôc. 

43Taj ti ja lhanvacleesh japi c'afoquelhay yen ca nalhjenesh ja Pablo, pa ninvashanem 

ca niclônsha'ne. Pa yiyôjiesha pa yie' papi yitô'yish ti yich'apee pa nivatjutsa' ca 

nôcjaam ja tovôc, ca jaspa namey ja cotsjaat. 

44Vooy jap'elh mônlhaashisha'ne java t'iyas lhja vatôvjatshi ca jaspa lhacôm'aa ca 

namey ja cotsjaat. 

Hechos 28 

Pa Pablo ti yie' pa cotsjaat yichjop pa tovôc lhey Malta 

1C'oya ti ampa ca yijumteelhey yalhacôm'aelh, pa tsitô'yelha jô lhech yichjop'in ja 

tovôc lhey Malta. 

2Japi tsitenas'e jô lhech'e t'e pa ca lhayashaelhyish yalhacôm'aelh. Jô lhechesh ti taj'in 

pa c'uy shta, pa yilhônelhyam ja uj itôj pa niyôjielhyijop ca jayc'uyelhey. 

3Ja Pablo nitôqu'e java yiclôy lhac'utsjas pa yu'jam ja itôj. Pa c'oya ja ve'lha tos ti 

c'use'mey pa itôj pa t'ecletfach'ee pa yijuujjam ja lhpôcôt ja Pablo pa t'uneshi. 

4Ti yivanesh japi tsitenas'e ja tos ti yineshchishamnee ja lhpôcôt ja Pablo, pa 

yit'eshvatsham'in ts'ivee: “Nôque nivacle tam'ey ti vôncaclônjanaj t'e, lha'ma ti 

chiyilhjentajesh na tovôc, pa yivo'yeshch'e nôqueesh na lhancaatshayash, pa tanca 

mônlhaa.” 

5Lhan'e ja Pablo pa yisichatesham ja tos ja itôj pa ampa ca lhjunashaesh. 

6Pa lhacôm'a ti tach'antajeshjop ca nucajat, ja't'ajesha jap'elh yaychavalhtajesha ca 

nancôt'esha'ne ca nivômjat. Taj ti vooy ti cajuqu'e ti tach'antajeshjop ts'ivee ti yi'van ti 

ampa ca lhjunashaesh, pa nivaych'aclaj pa lhaychavalhjayashjop ts'ivee, pa lhechesh 

pa yit'esha ja Pablo ca lhecha ca diosa. 

7Shalheey pa yie' java napu'esh vatcootsjativshay yitsôt'ajesh ja lhanvacleesh jô lhech 

cotsjaat yichjop ja tovôc lhey Publio. Jô lhech t'e pa ca lhayashaelhyish pa 

jôvelhjop'in java pu'jana nalhus. 

8Yalhatajesh ja lhjunash ja lhtata ja Publio ti nintay'apee ja lhmôjôvat, yiclôjtiyan pa 

samcutaj yucshi. Vooy ja Pablo pa yijôchiey ti t'alh'apee pa t'ajayesh'apee java 

lhpôcôtôy jô lhech pa vatsjanesh. 

9Ti yi'van côque, pa namey'in shta jap'elh aôytes'in yie' ja cotsjaat yichjop ja tovôc, pa 

yivatsjanchatsha'ne shta. 

10Pa lhech tôlhesh'e ti ujesh ti tach'anshelhyi ts'ivee. Pa vooy ti jôqueelh shta pa 

nijutelhyiy lhacôm'a java yasuyshelhshijop ja yôtayjayashelh. 

Pa Pablo ti yamey pa Roma 

11Vooy ti nôjeshch'e java pu'jana jive'clas ti jôvelh'e ja yichjop'in ja tovôc, pa 

jôveelhshi lhja ve'lha vatôvjatshi, lhjan lhech mônlhee ti clop'esh. Lhjô lhech 

vatôvjatshi yitsôt'ajesh ja Alejandría, pa chiyanshi' java lhajpecles java chiydiosiyan 

lhey Cástor shi' ja Pólux. 

12Pa jamelhey ja chiyie'shiin lhey Siracusa, jan yamônlheelh'e ti pu'jana java nalhus. 

13Jô lhech jatôôlhshelh'e ti janaashelhch'e lhavôôj pa jamelhey ja Regio. Pa vooy ti 

nalhu pa tanu' ja fiyat, pa ve'lheesh jaelh nalhu pa jamelhey ja Puteoli. 

14Pa lhech javanelh'e japi t'ajôôj jô yivelhavot'elh, pa niyôjielhyi ca yamônlhaaelhjop 

japi lhech ja ve'lha yameyc'oya. Pa nôque lhjunash pa yôjesh'esha'ne ti jamelhey ja 

Roma. 

15Japi yivelhavot'elh Roma lhavos apis ti yaya'elhyish pa nacheelhyijulh pa 

javatvanelh'e ja lhcashavat ja Apio yiey jan yie' java pu'jana tashay'een pava chiyôji' 

(Tres Tabernas). C'oya ti yi'van ja Pablo pa yijutey pa t'ishameesh pa Dios pa 

nichavayeshlhatay pa lhc'usiyash'in. 

16C'oya ti jamelhey ja Roma pa yivashanem ts'ivee ja Pablo ca nivenchat pa ca nan'e', 

pa chiyclôvalhchiyinesh ja ve'lha c'afoquelhay. 

Pa Pablo ti yie' pa Roma 

17Ti nôjeshch'e java pu'jana nalhus ti yamey ja Pablo, pa tayôjijanesh japi lhanvacles 

japi judíos japin yie' ja Roma. C'oya ti tc'aeshva'ne ts'ivee pa yit'esha: —Yivelhavot, 

ampa ca yisnatesh ca yijuyeshjulh japi judíos, pa nijuyeshjulh shta java 

lhfanishlhavach capi catsicchevot. Taj ti vooy japi yie' ja Jerusalén japi lhech 

tsicha'jey japi Roma lhavos. 

18Japi lhech tsiyôs'in pa yentaj ca nasnuqueesh, lhayaash ti ampa ca nivanyam pa ca 

nitôlh'ejop ca nivalh'yi ca nasclôn. 

19Taj ti vooy japi judíos tanjuyyijulh, pa jaalhpa jayaalhsha ja uj lhcaanvacle Roma 

lhavo' ca nitsiisclaneshch'e, lha'ma ampatajyam pa ca na'a cava yitôlhjataj'yi japi 

yichifas. 

20Côque tôlha'jop ti jayônelh'ay avaatsheelh ca c'avanelh pa jasinôquielh'am. 

Lhayaash ti tsi'sha pa vatvatjumtijayash ti caajjoom casvatsha cas'israelitas, pa nôque 

tôlh'ejop ti lhasvaneshelh nava chiyts'ôcfeesh calenas.  

21Japi lhech pa yit'esh ts'ivee: —Yivaatsheelh nichinanjuteelhyiy pa ca ve'lhaa pa 

vatqu'isjayanach'a ca nitô'lhey ja Judea ca natjuy'a. Nive'lhaa japi avelhavot judíos ti 

nôque nam'een ca niteetsha pa ca sasach'e ca natjuyesh'ajulh. 

22Jentajelh ca c'ape'yeeshelh yitsha pa lhaychavalh'e, lhayaash ti tsitôôyshelh ti ampa 

ca niypeeycheyeshelh'e ti nasinôquiesh ti t'ajuyesh'ajulh na nich'a 

vatvanqu'eyjatsjayash. 

23Pa nôque lhjunash ti yinôôclhanite'mey pa nalhu ca nachey'in papi acloj nivacle yiey 

jan yie' ja Pablo. Tôlhesh'e ja nich'a nalhu pa yamja ti nuut ja Pablo ti yasinôqui'em pa 

lhanvacleyash pa Dios. Yen ca nitôyjatch'e pa lhjunash ja Jesús tôlheshemeyshi java 

lhayôjijates pa Moisés shi' java yi'sesh'e papi chiytôyjata pava ti vaclan. 

24Caaj japi nincacuesh ja Pablo java yit'esh, pa vooy jap'elh yicacuesh. 

25Pa teya ti ninvo'yeshvatjulh ts'ivee pa tayjop'in jap'elh. Pa yit'esha ja Pablo: —

Yivo'yeshch'e ti yasinôqui'em pa Espíritu Santo papi vatjutsa' acchevot'elh, tôlha'jop 

pa chiytôyjata pava ti vaclan Isaías, ti yit'esh: 

26‘Meey ca anfacleem napuque lhtachifas: Lhpe'yeelh jayu atesha, taj ti tanca 

nitôyc'oya; lha'ma ca novalhsha'ne pa tanca nantôfa'clesh jayu. 

27Lhayaash pa lhaychavalhjayash napuque lhtachifas ti yuyvatsham'in, caajtaj pava 

lhacfey, taj ti ninatpeeycheyesh. vooy pava lhtôsjey nachajva'ne, ca jaspa ya aj ca 

natvanchayesh, shi' pava lhacfey tanca natpeeycheyesh, pa tanca nitôyc'oya; pa tanca 

natpecyiy, pa tanca yilhjen.' 

28Pa nôqueesh chinatôyjatelha pa lhqu'ilhjenjayash pa Dios ti chiyjutey shta japi 

nijudiosa, vooy japi lhech tach'ana jayu. 

29C'oya ja Pablo ti yit'esha cavôque, japi lhech judíos pa vapecl'in ts'ivee, pa uj ti 

tavayeshvanôcji japi lhech. 

30Pa napu' java yincôpes ti mônlhee ja Pablo yiey ja jpôyich chiyan'ôcji atesha taj ti 

yishayan'in, pa yivanjulh'in papi ti tanôtayey'in. 

31Pa camameshc'oya lhacôm'a pava yinôôclhanita pa lhanvacleyash pa Dios pa 

vanqu'eyjatsjanesh ja lhjunash ja Lhcaanvacle Jesucristo, pa ampapu ca nicônitshiesh 

pa lhavanqu'eyjatsjayash. 

Romanos 

Romanos 1 

Yiisshem'e pa Pablo papi iglesia lhavos yiey pa yitsaat Roma 

1Ya lhech, ya Pablo, lhcavoyish ja Jesucristo. Tônyi pa Dios pa jaspa 

lhcachenachyish. Pa niyôjieshyi pa lhech ti tsivenchatesh ti janfacch'e pa 

vatnilhjenjayash nan t'ônashesh cava Dios lhasinôc. 

2Lhapesh ti yinôôclhanite'ma pa Dios papi chiytôyjata pava ti vaclan navôque 

ya'clishay. Papi lhech yi'sesh'e nava isis vani'sesh'e. 

3Navôque ya'clishay chiyasinôquieshch'e ja cas Caanvacle Jesucristo, ja Lhô'sesh pa 

Dios. Jô lhech Jesucristo nivacleesh tôlhshaam pan tca'sham pa lhcaanvacle David. 

4Taj ti yinôôclhanitsha ja Lhaôs pa Dios pa t'avisi shi' pa t'unaj ti nitshamshi capi 

vafsha'ne. 

5Tôlh'ejop ja Jesucristo ti tsivenchateshjop ti lhcachenachyish pa Dios pa jaspa 

qu'efeneshelh jan tcacl'eshamsha'ne na cotsjaat ca nincacua shi' ca nanc'ashamesh. 

6Jan ajunashelh shta avaatsheelh tôlhelh'ay pa Dios jaspa yitsôt'ajelh'ash ja Jesucristo.  

7Qu'iisshelh'eam avaatsheelh japin yie' pa yitsaat Roma. Nenelh pa Dios pa tônelh'ay 

pa jaspa navenchatelhavne. Jayeetajesh ca nicaajelh'am pava isis vatcufayajtes shi' pa 

vatcanoyash jan shintisshelh pa Catsitata Dios shi' ja cas Caanvacle Jesucristo. 

Yeetajesh pa Pablo ca nit'ôtayey pa yitsaat Roma 

8Ya'shesh ti jajutelhey'am pa Dios na yishameelh'ash tôlh'ejop ja Jesucristo. Lhayaash 

ti yasinôquich'e japi yiey na cotsjaat pa naacacujayasheelh. 

9Yajatesh ti ninastôvacleelh'ay ti jaya'lhelh'am. Navôque yitô'yish pa Dios pan 

jaycumem'in. Lhayaash ti jasinôquich'e ja Lhaôs. 

10Yajatesh ti jaya'lhey pa Dios ca istajajopyam pa jamelh'ay ca niteetajesh. 

11Lhayaash ti jayeetajesh ca c'avanelh ca yijutelh'ay ti qu'efeneshelh pava isis 

vatcufayjates jaspa lhet lha ana'shelh'e. 

12Pa jaspa shtavatc'usinatshelh'in vatam pa nivatcacujayasha nan caajelh'am nan 

caajyam vitsha. 

13Yive'lhavot, jayeetajesh ca natôôyshelh ti aclojesh ti jentaj ca c'avanelh, taj ti 

mônlheesh nôqueesh ti sasjopyam. Jayeetajesh ca yefen'ashelh ca nicaaj papu ca 

ninatcacujana jan yifanishesh jeelh cotsjaat. 

14Jayinjayôjijayesh ca janfacleem lhacôm'a papi yitô'ya pa'na ja't'ajesha ca ama, papi 

nivaclesesh jô ja't'ajesha papi nivacletaas. 

15Nôque lhjunash ti jayeetajesh shta ti janfaclelh'am avaatsheelh Roma avoselh na 

ya'clishesh pa vatnilhjenjayash.  

Pa t'unaj cava Dios Lhasinôc 

16Tanca vapenesh na ya'clishesh cava Dios lhasinôc, lhayaash ti t'unajesh pa Dios pa 

yilhjene'sha'ne lhacôm'a papi nincacu. Navôque chinfacleem papi judíos, shi' shta papi 

nijudiosa.  

17Nôque ya'clishesh shineyjatsjanesh pa Dios ca nishtacacua pa ampa caelh lhjunasha. 

Nan yit'esh nava Vani'sesh'e: “Papu yivooyshemch'e pa nilhcacujayasha pa mônlhaa 

jayu.”  

Pa tameneshlhavach papi nivacle 

18Shinvanjiyinesh pa Dios pa uj lhclôyitsjayash tôlhey pa vôôs. Jan yiclôyitesh papi 

ninvo'yeshch'e shi' papi yisnatesh pa niysa'. Tôlh'ejop pa lhsasch'e pa tanca nitôyjata 

pa yijô'. 

19Pava chitôyesha pa Dios papi lhech yitôôysha ts'ivee, lhayaash pa lhech ti 

tanôcliteshem. 

20Nichinvantaj pa Dios taj ti isjop ti chiytôyesha, lhayaash ti tanôclitesh nava 

yivclanjat. Java lhech chiyivan jô ti chivclanjat na cotsjaat, pa shintôyjata ti caaj pa 

Dios pan yajatesh ti caajem pa t'unaj. Pa lhe'naa papi niysisasha'ne pa tanca 

cha'lhaaesh ti tamenlhavach. 

21Yitôôytaja ts'ivee pa Dios, taj ti ninen ca nôclôj. Ninteesh shta ts'ivee ca 

nanshamesh. Uj ti yôôlhjônesh ts'ivee java lhaychavalhjanôc, taj ti mônlheesh ti 

tjonshajayshi pava lhcachic. 

22Yeetajeshlhavne ca natcajôyshaysha'ne, taj ti uj ti ojiyis. 

23Vena yanshi' pa lhôclôjqueyash pa Dios pan ninvaf. Pa vooy pava lhajpecles pa 

nivacle pavan vôôm jayu. Pa yamja pava lhajpecles pava ajôclôs shi' pava tôsis, shi' 

pava yaquisetes yitshatjulh'e pava lhafoc. 

24Ojiyis papi lhech, pa lhe'naa pa Dios pa yin'ateesh pava lhaychavalhjanôc 

tavapenjaych'esha'ne pavan yisnatshem pap'elh. 

25Vooy pa yijô' tô'lha pa Dios nicôyjatey, ti vooysha'ne pa cuts'aji pa yôclôj pa t'alha 

shta pavan yivclanjat pa Dios. Pa nilhecha pa Dios ca nit'alha. Pa lhech tajulhey ti 

yajatesh ti chiyôclôj. Nôque lhjunasha. 

26Pa nôquenlhayaash pa Dios pa yin'ateesh ti ojeych'esha'ne pava yaychavalhey. 

Yamjey papi ôcjeclôy ti vena lhfanishlhavach pa ninôjqu'eneelhvatich'e papi lhjayas. 

27Pa lhech lha lhjunash shta papi yitsjôy. Ninôjqu'eneelhvatich'e papi lhjayas. Pa uj ti 

yen papi lhavitsjôfas ti yôjqueneelhvatich'e. Taj ti uj ti tanclôyitsjayesh jayu pava 

lhavuuvtes. 

28Ninteesh ts'ivee ca nantôfa'clesh pa Dios. Pa nôque tôlh'ejop ti yin'ateesh pa Dios 

pava lhaychavalhjanôc niysisa pa jaspa nasnatesh pava nintajulhey. 

29Pa uj ti yamjam ti ninvo'yeshch'e, pa nivaclectosesh, pa cuyes, pa côntônjas. 

Vancajuctsenjanjas, vancaclônjanjas shta. Pa yen shta ti yishansha'ne, pa 

yijôts'ôclôn'in shta pap'elh. Pa niysisasha'ne pa chiyjanjas shta. 

30Pa clishamat'aan pap'elh pa yicônitshi shta pa Dios. Pa amem pa lhavapenaj ts'ivee, 

pa tanôôlhjônchatesh ca lhcaanvaclesesh. Yitôlhjatlhavne pava niysisa ti 

yaychavalhey. Pa ninanc'ashamem papi lhnavot. 

31Pa nintôych'e pa ninôfisjatch'een pava yit'esh. Amem pa lhencheyash, pa nintô'yish 

pa lhcavts'aclayjayashesh pap'elh. 

32Yitôôytajesh ts'ivee java tayôjijanesh pa Dios. Yitôôytajesh shta ts'ivee ti tô'lha pa 

vatvafjayash navôque matas. Taj ti ninvô'mesh ti yisnatesh ts'ivee navôque, pa yamja 

ti yisnatchiyinesh pap'elhcha pa sasch'e. 

Romanos 2 

Yisclanvatich'e pa Dios pava yijô' 

1Nôquen lhayaash, ca nayôytantajesh pap'elh pa'na ca ajôntajeshjulh pa lhavatpôfiyu 

jayu avaatsha. Pa tanca vena anfanasha shta. 

2Shtantô'yish ti yijô' ti yivo'yeshch'e pa Dios ca nasclantajesh vatich'e papi yisnatesh 

navôque matas. 

3¿Lhaychavalhey côque avaatsha ca ajôntajeshjulh pa lhclôtc'oya jayu pa 

lhclôyitsjayash pa Dios? 

4¿Lhatcavoyjulh pa uj t'avisiyash shi' ja lhnichaclanjayash pa Dios? ¿Naaychavalhey 

pa t'avisi pa Dios ti yeetajesh ti lhtatvaych'aclajesh pa ajunash? 

5Taj avaatsha ti ayôjijamat, pa naatatvaych'aclajesh pa ajunash. Navôque matas 

yashjat'am jayu pa anclôyitsjayash pa nalhu ti yisclanch'e jayu pan yivo'yeshch'e Dios 

ti naclôyit jayu. 

6Pa yishayanemch'e jayu pa lhech pava yisnatesh ts'ivee. 

7Pa yijutem jayu pa lhamônlhajayash ôyjôlhôyech papi yisnatesh pa is. Papi vooy pa 

lhôclôjqueyash shi' pa lhasnôycheyash pa Dios shi' shta java matas ôyjôlhôyjes. 

Tôlh'ejop ti yinjôt ti yisnatesh pa is. 

8Taj ti yiclôyitesh jayu pa t'asuyi papi vancajuctsenjanjas. Papi ninteesh ca 

nanc'ashamesh pava yijô', vooy pava niysisa nequ'ishamesh. 

9Tanclôyitsjayesh jayu pava caclec lhacôm'a papi yisnatesh pa niysa'. Chiyjutsjat jayu 

japi judíos pa nôquee jayu shta japi nijudiosa. 

10Taj ti vena lhfanishesh pa Dios papi yisnatesh pa is. Yijutem jayu lhacôm'a pa 

lhôclôjqueyash, shi' pa lhasnôycheyash shi' pa lhcanoyash. Chiyjutsjat jayu papi 

judíos pa nôquee jayu shta papi nijudiosa. , 

11Lhayaash pa Dios nivenalhfanisheeshem pap'elh pava yitsnatshem. 

12Lhacôm'a papi yisnatesh pa niysa', papin amem pava lhayôjijates pa Dios javan 

yijutem pa Moisés, papi lhech chiyayjat jayu, ti nintôôlhsha java vatyôjijates. Vooy 

papi yisnatesh pa niysa' papin caajtajem java lhayôjijates pa Moisés, papi lhech 

chiyayjat jayu tôlhesha java lhech vatyôjijates. 

13Lhayaash ti tanca natcumeshjulh pa Dios papi tsi'sha ti yipe'ya atesha java 

vatyôjijates. Vooy papi yijô' ti nequ'ishamesh java vatyôjijates pa t'acuumjulh. 

14Vooy pap'elh papi amem java lhayôjijates pa Dios, java chiyjutey japi judíos, taj ti 

caaj java lhfanishlhavach ti yijôney java lhayôjijates pa Dios, 

15papi lhech tanôclitesh ti chiyi'seshi lhcachi' pava vatyôjijates tôlh'ejop pa is ti 

yisnatesh. Pa yivoych'e lhcachi' pava isis shi' pava niysisa ti yisnatesh. 

16Caaj pa nalhu jayu ti yivalha pa Dios java vatfich'esh lhaychavalhjanôc papi nivacle 

tôlh'ejop ja Jesucristo. Nôque t'ônashesh na ya'clishesh pa vatnilhjenjayash nan 

janfacch'e.  

Papi judíos shi' pava lhayôjijates pa Moisés 

17Lhteesh'avne avaatsha ti ajudío pa lhtatcafiyanesh java lhayôjijates pa Moisés. Pa 

lhtaanvacleyanc'oya shta pa Dios. 

18Natô'ya nava yen pa Dios. Neyjatsjanesh nava vatyôjijates pa natôyjata ti yijô' ti is. 

19Lhavaatlheclôjesh ti natô'yish ti lhtojon papi taclujuy, ca nôclitemch'e shta pan 

t'ajuyshi pa tulhitaj. 

20Lhavaatlheclôjesh shta ti natô'yish ti t'eyjatsjanesh papi ampa ca nitô'yish, ti 

lhcajôyshiyansha'ne shta papi tiqu'icsha'ne. Lhtôlhjatajop java vatyôjijates pava 

natô'ya shi' pa yijô'. 

21Avaatsha t'eyjatsjanesh jap'elh, ¿pa ta t'e lhayaash ti nianeyjatsjanesh avaatsha? 

Lhanfacleem shta ca ya aj na ca natcut, ¿pa ta t'e lhayaash ti lhatcut'in? 

22Lhteetsha shta ca ya aj ca chinvatvôm, ¿pa ta t'e lhayaash ti lhavatvô'melh? 

Lhcônitshi pava nidiosecla, ¿pa ta t'e lhayaash ti lhatcutesh pava lhavanjas pava 

lhishjanjavtes? 

23Lhtaanvacleyanesh java vatyôjijates, taj ti ni'en pa Dios, pa naasnatesh javan yit'esh 

java vatyôjijates. 

24Nan t'ônashesh nava Vani'sesh'e ti yit'esh: “Japi nijudiosa clishamat'aan pa Dios 

tôlh'ejop avaatsheelh.” 

25Tajulhey'am ti chinaseej clee ca anc'ashamtajesh nava lhayôjijates pa Moisés. Taj ti 

ca nianc'ashamtajeesh pa cha'lhaaesh ca chinaseej clee. 

26Ca nicaajtaj papi nichinseej clee nijudiosa yisnatesh nan t'onash nava vatyôjijates, 

pa chinjôneshch'e jayu pa lhech jan lhanfanash japi chiyseej clee judíos. 

27Papi nichinseej clee pa lhavu'vat, taj ti niqu'eshamesh nava vatyôjijates, pa 

ya'shesh'atapee jayu pa lhech pa nacômclôquiin jayu. Lhayaash ti caajtaj'am nava 

chiyi'sesh'e vatyôjijates tôlh'ejop ti naanc'ashamesh. Pa cha'lheesh shta ti chinaseej 

clee. 

28Pa niyijô'a ca judio'a pa tsi'sha pa fach'ee. Pa niyijô'a ca chinseej clee pa tsi'sha shta 

pa fach'ee pa lhavu'vat. 

29Papi yijô' ti judío papi lhech lhjunashjulh shta pa lhcachi'. Navôque nintôôlhsham 

java chiyi'sesh'e vooy pa Espíritu Santo tô'lha. Papi lhech lhjunash tanshamiiy jayu, 

taj ti nilhecha papi nivacle vooy pa Dios nishamesh jayu. 

Romanos 3 

1¿Shepa chiyashjatesh japi judíos? ¿Shepa t'ajuya ti chiyseej slee? 

2Acloj java chiyashjatesh japi judíos. Vatjutsaesh ti yiclôvalhchiyinesh pa Dios japi 

judíos cava lhasinôc. 

3¿Ta ca lhjunasha? Nitsich'ea ca nôfisch'e ts'ivee java tanyôjijayesh. ¿Lhech lhjunash 

shta pa Dios ninôfisch'e? 

4¡Am, tanca lhech lhjunasha! Pa Dios yinjôt ti yôfisch'e. Nilhjunashajulh papi nivacle 

ti lhacôm'a ti cuts'ajis. Yit'esh vava Vani'sesh'e:  “Pa chitôyesh'a jayu ti yivo'yeshch'e 

nava lhteesh, pa t'asheshc'oya jayu jap'elh ca chinasclantajesha'ne.”  

5¿Yijô' ajalh pa cassasch'e ti nôclit jô pa Dios ti yivo'yeshch'e? ¿Ta shtat'esh jayu? 

¿Yijô' ajalh ti ninvo'yeshch'e pa Dios ti shinclôyitesh jayu pa cassasch'e? 

6¡Am, tanca lhech lhjunasha! (Yeetajesh atesha japi nivacle.) Ca ninvo'yeeshch'e lhôn 

pa Dios, pa sastajeemjop jayu ca nasclanch'e papi yiey na cotsjaat. 

7Ca yijô'taja pa yicuts'aji ti nôclit ti yijô' pa Dios, pa chinashjat pa lhôclôjquiyash, ¿pa 

ta t'e lhayaash ti chiyic'aclanyam ti yasasch'e yivo'? 

8Ca istajajop côque pa nitajulhey ca shtasnatesh pa niysa' jaspa chiyvan jayu jô pa is. 

Caaj japi lhech t'ônashesh cavôque niysisa java yaychavalhey pa tsivayjatajesh. Papi 

lhech nivacle tajulhey ti tanutsjayesh jayu. 

Caslhacôm'a ti shtamencatsivach 

9¿Ta lhjunash? ¿Yijô' ti c'aashelhc'oya pap'elh ti yaysiselh yivaatsheelh ya judioselh? 

¡Am, tanca lhech lhjunasha! Lhayaash ti jaymeneelhyivach yivaatsheelh yajudioselh 

jan lhjunash shta pap'elh ti jôveelhshi pa t'unaj pa sasch'e. 

10Yit'esh nava Vani'sesh'e: “¡Ampapu ca isa'sha'ne papu ca ve'lhaa! 

11Ampapu ca natcajôyshay, pa ampapu ca nivooy pa Dios. 

12Lhacôm'a ti tanu'c'oya pa Dios, pa lhacôm'a ti t'astaayvatsham'in. ¡Ampapu ca 

nasnatesh pa is! ¡Nive'lhaa papu ca niteesh! 

13Vooy java lhcôyishas lhjunashjulh pa nivalhech ti camamts'ee. Yijôts'ôclôn'in java 

t'ach'acjes. Aôtesch'esha'ne java lhclishay jan lhjunash pa tos t'aôyte.  

, 

14Tsi'sha pa lhpôfiyujayash shi' java t'apôych'esha'ne lhclishay tapooj lhashi. 

15Uj ti vacumajeshey java lhafoc papu ti yiclôn. 

16Yimônlhanitshi java nôyishay cava yivômjatsha'ne nôquee java tavijatay. 

17Ninantôfa'clesh pa nôyishesh pa vatcanoyash. 

18Pa ninteesh ca naychavalhey ca nanjova'yem pa Dios. 

19Shtantôye'lha lhacôm'a ja vatyôjijat ti yit'eshem papi yi'shi' jô lhech vatyôjijat, ca 

canoachenshi lhacôm'a. Lhayaash ti yisclanch'e jayu pa Dios papi yiey na cotsjaat. 

20Pa ama jayu papu ca nasclanalhatam pa Dios tôlh'ejop ti nequ'ishamesh java 

vatyôjijates. Tsi'sha ti shintôyjata nava vatyôjijates ti sasch'e casvoselh. 

Pa vatnilhjenjayash tô'lha pa nivatcacujayasha 

21Nôqueesh shtantôye'lha ti yisclanjoolhatam pa Dios, nintô'lhajop java vatyôjijates. 

Navôque apis ti chiyasinôquiesh java vatqu'isjayanjasesh java vatyôjijates shi' java 

lhqu'isjayanjas papi chitôyjata pava ti vaclan. 

22Pa nôque lhjunash ti yisclanalhatam pa Dios lhacôm'a papi nincacu tôlha'jop pa 

nilhcacujayashaa ja Jesucristo. Pa nivenalhfanisheeshem pap'elh. 

23Pant'ajôôj papi yisnatesh pa sasch'e pa tanca nanshamesh pa Dios. 

24Taj ti tcavts'aclayesh pa Dios pa yisclanalhatam. Pa yijutem pa vatnilhjenjayash 

tô'lha ja Cristo Jesús. 

25Tcufayeshjopjoom pa Dios ja Cristo pava cas sasch'esha'ne. Pa chiyclôn pa jaspa 

yilhjenesh pava lhfanishlhavach papi nincacu. Côque vaclan ti nôclit pa Dios ti 

yivo'yeshch'e lhapesh. Pa vachaclanjop pava sasch'esha'ne ti chiyisnatesh lhapesh. 

26Pa vaclan shta ti yinôôclhanita pa Dios ti yisclanalhatam nôqueesh papu. Pa 

yivo'yeshch'e shta ti yisclanalhatam papi nincacu ja Jesús. 

27¿Eena yie' pa lhnunitsjayash pa nivacle? Chiyvômjat pa lhech. ¿Ta t'e lhayaash? 

Tanca shtatôôlha nan t'ônash nava vatyôjijates, vooy pa nicascacujayasha 

shtatôôlhsha. 

28Nôque lhjunash ti shtavan papu yisclanalhatam pa Dios tôlh'ejop pa 

nilhcacujayasha. Pa tanca chiniyôsesh ca nijôntajeshch'e na t'ônash nava vatyôjijates. 

29¿Ve'lhajop t'e pa Dios ti lh'Diosesh papi judíos? ¿Pa amjop t'e pap'elh lhtachifas ti 

lh'Diosesh? Jech, lh'Diosesh vitsha papu lhech. 

30Ampa caelhchaa ca Diosa, ve'lha pa lhech. Yisclanalhatam jayu pa Dios papi judíos 

shi' shta papi nijudiosa tôlh'ejop pa nilhcacujayasha. 

31¿Yivômjatshi jayu pa nivatcacujayasha nava vatyôjijates? ¡Am, tanca lhech 

lhjunasha! Na lhech lhet lha chinashjatesh'e ti yiyitsjat nava vatyôjijates.  

Romanos 4 

Pa vatovalhjayasheyjop pa Abraham 

1¿Ta shtat'eshjop jayu ti shtatô'lha pa Abraham? 

2Lhayaash ca nasclantajalhatam pa Abraham pa Dios tôlh'ejop ti is ti yisnatesh, pa 

tajulhemey t'e ti vataanvacleyanesh navôque ca nôvesh'e t'ajuyish pa Dios. 

3¿Ta ajalh yit'esh nava Vani'sesh'e? yit'esh: “Nincacu pa Abraham pa Dios. Navôque 

tajulhemey pa Dios pa yisclanalhatam.” 

4Nôqueesh ca nicaajtaj japi t'acum'in pa chishayanem. Pa nilhts'ôteesh atesha, 

tôlh'ejop ja lhcumjayash. 

5Ca nicaajtaj papi amem pa'na ca nasnatesh, taj ti nincacuesh pa Dios ti t'acuumjulh 

papi sasch'e lhavos. Côque yajulhjatey pa Dios pa yisclanalhatam tôlh'ejop pa 

nilhcacujayasha. 

6Lhech t'ônashesh shta pa David ti yasinôquiesh pa lhc'usiyash papi nivacle papin 

t'acuumjulh pa Dios. Pa tanca chiniyôsesh'in pava yisnatesh. 

7Yit'esh pa David:  “¡Nishamesh papi lhech papin yivômjatemch'e pa Dios pava 

niysisach'e, pa yicapinatemch'e shta pava lhsasch'esha'ne! 

8¡Nishamesh pa nivacle ti ninaychavalhjach'e t'ôyish'e ja Lhcaanvacle pava lhsasch'e. 

9¿Tsishaesh jayu t'e papi judíos nôque vatc'usiyash'in? Am, lhjunashjulh shta papi 

nijudiosa. Apis ti shtasinôquiesh pa Abraham ti yajulhjatey pa Dios pa 

nilhcacujayasha pa yisclanalhatam. 

10Taj ti ¿Eena t'elhesh ti chit'acuumjulh pa Abraham? ¿Nijooylhach'e t'e ti chiyseej 

clee, ja't'ajesha ti jôjjeclay? Am, ninanjooylhach'e vooy ti chiyjutsjatc'oya. 

11Pa chiyseej clee pa Abraham, jan lhjunash ti yinôôclhanitsha ti lhcaniscôteesh pa 

Dios ti p'alha ti t'acuumjulh ti yivooyshemch'e tôlh'ejop pa nilhcacujayasha. Nôque 

lhjunash pa Abraham ti lhtataesh shta lhacôm'a japi nicacujanjasa papi nichinseej clee. 

Pa lhech lhjunash shta pa Dios ti t'acuumjulh papu lhech yivo'yeshch'e. 

12Yijô' ti lhtataesh shta pa Abraham papi chiyseej clee. Taj ti nive'lhaaey ti chiyseej 

clee pa lhavu'vat. Vooy shta papi yijôneshch'e ja nilhcacujayasha pa cas tataelh 

Abraham pan p'alha ti caajem ti jôjjeclay nichinseej clee.  

Yôfisch'e pava chinôôclhanita tôlh'ejop pa nivatcacujayasha 

13Yinôôclhanite'ma pa Dios pa Abraham shi' papi lhcles ca nijutey na cotsjaat jan 

lhjunash java vataasclanjas. Navôque chinôôclhanite'ma pa Abraham nintôôlhsha 

nava vatyôjijates ti nequ'ishamesh. Vooy pa nilhcacujayasha tôlhesha pa Dios ti 

yisclanalhatam. 

14Ca nitsi'shanataj ca nanc'ashamem java vatyôjijates ca nitôts'ôteytajesh java 

vataasclanjas, pa cha'lheeshem pa nivatcacujayasha, shi' pava yinôôclhanite'ma pa 

Dios. 

15Lhayaash nava vatyôjijates tôlhshaamjop jayu pa vatclôyitsjayash. Yiey pa am'e pa 

vatyôjijat pa amjop jayu pava ca natjuyjulh. , 

16Nôque lhjunash ti chinôôlhanita tôlh'ejop pa nivatcacujayasha. Pa chinjutey shta 

lhacôm'a papi tôlhshaam pa Abraham. Nôque yich'e', na chinôôclhanita ti nive'lhaaey 

ti nequ'ishamem nava vatyôjijates, vooy shta lhacôm'a papi nincacu jan lhjunash pa 

Abraham ninatcacujan. Pa lhech caslhacôm'a ti catsitataesh 

17yiey t'ajuyish pa Dios pan nincacu; nan t'ônashesh nava Vani'sesh'e, ti yit'esh: 

“C'avclanjat ti lhtataash pan tcacl'eshamsha'ne.” Pa lhech Dios pan nincacuesh pa 

Abraham, pa Dios pan yijutem pa lhamônlhajayash capi vafsha'ne, pan yisnatesh jayu 

pavan jôjjeclay ninavclan., 

18Lhama ti ampa ca lhavatjumtejayasha ti ninatcacujan pa Abraham pa vatjumtijulh 

pa Dios. Pa lhe'naa ti “lhtataesh pan tcacl'eshamsha'ne pu”, yijôneshch'e pan 

t'ônashem pa Dios ti yit'esh: “Acloj jayu papi tôlh'a”. 

19T'eshey ca ciena pava lhnincôpes pa Abraham taj ti ninac'oyesh pa nilhcacujayasha. 

Pa yaychavalhtajlhavne pa lhech shi' lhpa Sara ti c'utsjas ca ameem papi lhcles. 

20Nits'e'jeesh ti yicafiyan pava yinôôclhanite'ma pa Dios. Pa jôtaney ti chiyashjatem 

pa nilhcacujayasha shi' ti yicafiyan. Pa uj pa lhôclôjqueyash pa Dios. 

21Pa ninôôlhjôn'in ti yitô'yish pa Dios ti iseemjop ti yisnatesh lhacôm'a java 

yinôôclhanita. 

22Nôquen lhayaash yajulhjatey pa Dios pa nilhcacujayasha pa yisclanalhatam. , 

23Côque nilhcacujayasha yajulhjatey pa Dios, nitsishaaesh pa Abraham ca 

chini'sesh'e. 

24Pa chiyi'seshjoo shta casvaatsha. Pa yisclaneshjoolhatam shta pa Dios pa 

nicascacujayasheelh. Lhayaash ti nishtacacuesh pa lhech Dios, pan 

yinenjatchishamshi ja cas Caanvacle Jesús capi vafsha'ne. 

25Jô lhech vatlhiseshjop pa lhavafi pava cassasch'esha'ne. Pa chinenjatchisham shta pa 

jaspa shinalhjenesh pava cassasch'esha'ne. 

Romanos 5 

Chivômjach'e pava tamenjooj 

1Nôque lhjunash ti yisclanjoolhatam pa Dios tôlh'ejop pa nivatcacujayasha. Pa 

caajjoom pa lhcanoyash pa lhech tôlh'ejop ja cas Caanvacle Jesucristo. 

2Shinchajey ja Cristo pa Dios tôlh'ejop pa nivatcacujayasha, pa jaspa nijutjooy jayu pa 

is lhcufayjat. Shtiyitesh nôque is lhcufayjat, pa shinshamitjatesh na casvatjumtijayash 

ti caajjoom shta pa lhôclôjqueyash pa Dios. 

3Taj nive'lhaa côque shinshamitjatesh, vooy shta pa catsinclôyitsjayash ti shtatôôlhsha 

pa casnichaclanjayash. 

4Vooy pa casnichaclanjayash shinônjatshi pava chiyc'alhtaneshjoo. Ti sht'ônshi' java 

chiyc'alhtaneshjoo pa caajjoom pa casvatjumtijayash. 

5Tanca sht'ôôlhjônesh'in pa casvatjumtijayash, lhayaash ti yamjatsham pava cascachic 

pa Dios pa lhencheyash tôlh'ejop ti nijutjooy pa Espíritu Santo. 

6Lhapesh ti sasjop ca shtanilhjenelhsha'ne, pa yitsjulhemc'oya pa Dios ja Cristo ti 

vafeem papi yisnatesh pa niysa'. 

7Tanca c'ôôjlhaaem papu ca nivafem papi yivo'yeshch'e. Lha'ma papi yijô' ti issha'ne 

ca isaemjop lhôn ca nivafem pap'elh. 

8Taj pa Dios nôclitjoom pa lhencheyash, lhayaash ti vafjoom ja Cristo ti jôjjeclay 

sasch'e casvoselh. 

9Taj ti nôqueesh ti p'alha ti yisclanjoolhatam pa Dios tôlh'ejop pa lhavafjayash ja 

Cristo. Jô lhech yijô' ti shinalhjenesh jayu shta pa vatclôyitsjayash ca 

nôjtajesh'esha'ne. 

10Lhapesh ti jôjjeclay nicas'tac'utsfaseelh, pa shintiseshjop pa Dios pa vatcanoyash 

tôlh'ejop pa lhavafi ja Lhaôs. Vooy nôqueesh ya'shesh ti shinalhjenesh pa 

lhamônlhajayash, lhayaash ti p'alha ti lhc'utsfajooj pa Dios. 

11Taj ti tanca ve'lhaa côque, pa shtanshameshelh shta pa Dios tôlh'ejop ja cas 

Caanvacle Jesucristo. Jô lhech Cristo shtamjey pa lhcanoyash pa Dios. 

Pa Adán shi' pa Cristo 

12Lhech lhjunash, pa ve'lha nivacle ti tô'lha pa sasch'e yiey na cotsjaat. Pa lhech 

sasch'e tô'lha pa vatvafi'. Pa lhech lha lhjunash shta pa vatvafi' yam'apee lhacôm'a 

papi nivacle, lhayaash ti lhacôm'a ti yisnatesh pa sasch'e. 

13P'alha lhapesh pa sasch'e yiey na cotsjaat ti ampa vatyôjijatesa. Ninvôôtôya lhapesh 

pa sasch'e ti jôjjeclay ampa vatyôjijatesa. 

14Tôlhesh'eshicham pa Adán pa yamja pa Moisés ti yash'apee pa vatvafi' papi 

yisnatesh pa sasch'e. Taj ti nilhjunasheeshjulh pa Adán pap'elh yisnatesh pa sasch'e. 

Ninanc'ashamesh pa Adán pava tanyôjijaytajesh, pa lhech chiyjônch'e atesha pan nam 

jayu., 

15Nitc'a'cleelhvatjulh ja Cristo pa Adán. Pa lhech lha lhjunash shta pa lhc'amenaj pa 

Adán nitc'aajulh pan nijutjooy pa Dios. Acloj papi vafsha'ne tôlh'ejop pa lhc'amenaj 

pa ve'lha nivacle. Taj ti yaash pa vatnilhjenjayash pan nijutjooy pa Dios, tôlh'ejop ja 

ve'lha nivacle Jesucristo. 

16Pa lhsasch'e pa ve'lha nivacle nitc'aajulh pa vatnilhjenjayash pan nijutjooy pa Dios. 

Lhayaash pa lhech pa lhsasch'e ti tôlhe'majop pa vatclôyitsjayash. Taj ti 

nilhjunashajulh pa vatnilhjenjayash. Tisesh atesha pa Dios papi nivacle pa 

vatnilhjenjayash lha'ma papi aclojem pava lhsasch'esha'ne. 

17Chinvacleyan pa vatvafi' tôlh'ejop pa lhsasch'e pa ve'lha nivacle. Ya'shesh'apee jayu 

papi t'acuumjulh atesha pa Dios ti lhanvacleesh pa nich'a vatmônlhajayash, tôlh'ejop 

ja ve'lha nivacle, Jesucristo. 

18Nôque lhjunash pa lhc'amenaj pa Adán, ti tanclôyitsjayesh lhacôm'a papi nivacle. 

Lhech lhjunash shta ja yivo'yeshch'e Jesucristo nichajeyjop lhacôm'a papi nivacle pa 

lhamônlhajayash ti yilhjeneshey pa lhanclôyitsjayash. 

19Nôque yich'e', ti tôlh'ejop pa ve'lha nivacle ti ninanc'asham, pa acloj papi sasch'e 

lhavos. Pa lhech lha lhjunash shta ti tôlh'ejop ja ve'lha nivacle ti niqu'isham, pa acloj 

jayu papi yisclanalhatam pa Dios. 

20Pa nam java vatyôjijates jaspa chiyvan ti uj pa sasch'e. Taj ti ca naashtaj pa sasch'e, 

pa uj pa chinashjat pa t'avisi pa Dios. 

21Jan lhjunash pa t'unaj pa sasch'e ti shinvômjat, lhech lhjunash vitsha pa t'avisi pa 

Dios shintisesh pa vatmônlhajayash ôyjôlhôyech tôlh'ejop ja cas Caanvacle Jesucristo. 

Romanos 6 

Shinvômjatelh pa sasch'e taj ti shinmônlhanitelh pa Cristo 

1¿Ta shtat'esh nôqueesh? ¿Ca lhech lha shnôcjelhshi pa sasch'e pa jaspa na'shesh ca 

nôclitjoom pa t'avisi pa Dios? 

2¡Am, tanca lhech casfanisheesh! Apis ti shtavafelhshi pa sasch'e. Pa sasjop ca 

shnôôvji pa sasch'e. 

3¿Ninatôôyshelh avaatsheelh ti caslhacôm'a ti shtanayelhjop ti casve'lheelhsham ja 

Cristo Jesús, ti casve'lheelhsham jô lhech ja lhavafi pa nôquee shta ja lhnayjayash? 

4Nôque lhjunash ti tôlha'jop pa vatnayjayash ti catsinfanashjulh ti chitsitishelhc'oya ja 

Cristo pa casvafjafeelh shta. Pa shinenjateychisham shta pa nich'a vatmônlhajayash. 

Jan lhjunash ja Cristo chinenjatchishamshi capi vafsha'ne tôlh'ejop pa lhasnôyech 

t'unaj pa Lhtata. 

5Lhayaash ti shnô'velhshivatam ja Cristo pa lhavafi, pa lhech lhjunash shta ca 

shnô'velhshivatam jô lhech pa lhneetshamjayash. 

6Shtantôye'shelh ja casjunashelh lhapesh ti shinclôneshelh'evatjuulh ja Cristo lhpa 

cruz, jaspa chiyvômjatshi pava cassasch'esha'ne, pa tanca lhcavosajooj t'ôyish'e pa 

sasch'e jan lhjunash pa lhcaanvacle. 

7Lhayaash papu ti vaf lhech yôjesh'e pa sasch'e. 

8Shtacafiyan ti casvafjafeesh ja Cristo pa lhech lhjunash shta ti casmônlhajop jayu jô 

lhech. 

9Lhayaash ti shtantô'yish ja Cristo ti ve'lheesh ti chinenjatchishamshi capi vafsha'ne, 

pa tan jayu t'ôyish'e ca nivaf. Pa ninash'apee jô lhech pa vatvafi'. 

10Lhech lhjunash ti vaf ja Cristo. Ve'lheesh atesha ti vafjop pava vatsasch'e pa 

yecjetsham pa t'unj. Taj ti mônlha, pa mônlhajop nôqueesh pa Dios. 

11Lhech ajunashelh shta avaatsheelh. Istaa ca avafshelh pa sasch'e. Pa amônlhaaelhjop 

pa Dios pa avelhaaelhsham ja Cristo Jesús, cas Caanvacle.  

12Pa lhe'naa ca ya aj ca avashanelhem nava avuuvteselh ca lhanvacleseesh pa sasch'e. 

Pa ya aj ca anc'ashamshelhem pava niysisa ti yaychavalhey nava avuuvteselh. 

13Ya aj ca avashanelhem nava avuuvteselh pa sasch'e ca nasnatesh. Avatlhiseshelh jô 

pa Dios jan lhjunash papu ti vaf pa vapecleyjop ti mônlha. Atisshelh pa Dios nava 

avuuvteselh ca nasnatesh pa is. 

14Lhayaash ti tanca na'shelh'atapee avaatsheelh pa sasch'e. Pa tanca anvacleseeshelh 

pava vatyôjijates, vooy pa lhcavts'aclayjayash pa Dios lhôveelhshi. 

Chiyovalheyjop atesha papi lhancashac 

15¿Ta shtat'esh? ¿Tajulhey t'e ca shtasnatesh pa sasch'e, lhayaash ti nishnôôvji pava 

vatyôjijates, vooy pa lhcavts'aclayjayash pa Dios shnôôvji? ¡Am, tanca lhech 

casjunasha! 

16Natôôyshelh avaatsheelh ti lhtatvashanelhem ti lhcavoselh'ash pa lhcaanvacle pa 

lhanc'ashamelhem. Pa lhechesh pa lhcavoselh'ash jô ti lhanc'ashamelhem. Nôque 

lhjunash ti lhanc'ashamelhem pa sasch'e, pa anvacleeshelh, pa nacha'jelhey pa vatvafi'. 

Ja't'ajesha ca anc'ashamtajelhem pa Dios, pa veeelhshi pa vatmônlhajayash 

yivo'yeshch'e. 

17Taj ti ts'ishamshelh'a pa Dios avaatsheelh ti lhcavoselh'ash lhapesh pa sasch'e, pa 

nôqueesh pa lhanc'ashamshelh jô na lhjunash ti chivanqu'eyjatsjanesh. 

18Ve'lheesh ti chinalhjeneshelh ti lhcavoselh'ash pa sasch'e. Lhapa lhôveelhshi na 

vatcumjayashesh pa vatmônlhajayash yivo'yeshch'e. 

19Jasinôquiesh ja lhjunash napi nivacle, lhayaash ti jôjjeclay ninatôôyshelh navôque 

matas. Jan ajunashelh lhapesh ti lhavashanelhem nava avuuvteselh ti lhcumjayashesh 

pa vatsasi shi' pava niysisa ti lhasnatshelh. Pa nôqueesh pa avatlhiseshelh pa 

vatcumjayashesh pa vatmônlhajayash yivo'yeshch'e, pa jaspa yijô' ti 

lhavatvenchateshelh pa Dios. 

20Vooy ti jôjjeclay lhcavoselh'ash pa sasch'e pa tanca acumjelh'in pa vatcumjayashesh 

pa vatmônlhajayash yivo'yeshch'e. 

21Taj ti ¿She pa lhtôôlhsha pava lhasnatshelh lhapesh pavan lhavapeneshelh 

nôqueesh? Tsi'sha pa vatvafi' ti lhtôôlhshelha. 

22Taj ti nôqueesh chinalhjeneshelh ti lhcavoselh'ash pa sasch'e, lhapa lhôveelhshi pa 

lhcumjayash pa Dios. Jech navôque tôlha'jop ti navenchateshelhlhavne pa Dios pa 

amônlhajayashelh. Pa lhamjelhey jayu pa vatmônlhajayash ôyjôlhôyech. 

23Ve'lheey pa sasch'e vancashayanesh pa vatvafi'. Taj pa lhcufayjat pa Dios tô'lha pa 

vatmônlhajayash ôyjôlhôyech casve'lheeshelhsham ja Cristo Jesús, cas Caanvacle.  

Romanos 7 

Chiyovalheyjop atesha pa vatajayayash 

1Yivelhavot, apis ti natô'yelha nava vatyôjijates ti tsi'sha ti lhanvacleesh papi 

mônlhasha'ne. 

2Yit'esh nava vatyôjijates: “Lhpa nivacche ti tjayaay ti vanôôcfeelhvach pa lhjaya pa 

mônlhavacop. Taj ti ca nivaftaj pa lhjaya pa nitanucuvatjulh.” 

3Taj ti lhpa lhech ca natcutajelhvane paelh nivacle ti jôjjeclay mônlha pa lhjaya, pa 

yisnatesh pa vatvômcavômjayash. Taj ti ca nivaftaj pa lhjaya, lhpa lhech pa 

chinuqueeshjulh pa vatyôjijat, pa isjop ca lhjayaeesh paelh nivacle, pa tanca nasnatesh 

pa vatvômcavômjayash. 

4Lhech ajunasheelh shta avaatsheelh yivelhavot. Alhalhechelh'e ja lhavu'vat ja Cristo, 

pa lhavafelhshi java vatyôjijates. Pa tanca natsôt'ajeshelh java vatyôjijates, vooy 

nôqueesh natsôt'ajeshelh ja Cristo jan chinenjatchishamshi capi vafsha'ne. Côque 

nôque lhjunash jaspa tajulhey pa casmônlhajayash yiey t'ajuyish pa Dios. 

5Lhayaash ti lhapesh ti jôjjeclay shtanc'ashamshelh pava catsaychavalhjanôc pa 

cas'iyaa pa sasch'e, vooy java vatyôjijates yicôjôyshiyanesh nava casvuuvtes ti niysisa 

pava yen. Pava lhech sasch'e shinamjatey pa casvafi'. 

6Taj ti nôqueesh shtavafelhshi java vatyôjijates java shnô'velhshi lhapesh pa t'unaj. Pa 

nôqueesh shinalhjenesh pa jaspa shtacuumjem'in pa Dios pa nich'a vatmônlhajayash 

tô'lha pa Espíritu Santo. Pa tanca shnôôvji ja apis chiyi'sesh'e vatyôjijat. 

Pa sasch'e ti yi'yitshi 

7¿Ta shtat'eshelh nôqueesh? ¿Yijô' ti sasch'eesh nava vatyôjijates? ¡Am, tanca lhech 

lhjunasha! Ninastôôytaja pa sasch'e, vooy nava vatyôjijates tsitôyjata. Nan lhjunash ti 

ninastôya ti jen ti javancajuctsenesh pa tavujuya, taj ti na vatyôjijat ti nilhech 

t'ônasheesh: “Ya aj ca ajuctsen pa'na”. 

8Taj ti pa sasch'e yinôôclhanita cavôque, pa tôlh'ejop ti jayinyôjijayesh pa yaiyaaan 

pava matas sasch'esha'ne. Ca amtaja java vatyôjijates pa tanca nôôcchisham pa 

sasch'e. 

9Lhapesh ti amyam java vatyôjijates pa yamônlha. Taj ti meelh ti caajyam java 

vatyôjijates pa nôcchishaam pa sasch'e pa javaf. 

10Nôque lhjunash ti chiyuyjat'ôcji, lhayaash ti chinjutyiy na vatyôjijat t'ajuya pa 

vatmônlhajayash taj ti tsamjatey na vatvafi'. 

11Lhayaash pa sasch'e yinôôclhanitch'eyam na vatyôjijat pa tsijôts'ôclônesh'in. Pa 

tsiclôn'apee pa vatyôjijat., 

12Isisch'e nava vatyôjijates, navan chitayôjijanesh isisch'e shta, pa yivo'yeshch'e pa 

tajulhey shta. 

13Taj ti ta lhjunash jayu, ¿yijô' t'e pa isch'e' ti tsamjatey jayu pa vatvafi'? ¡Am, tanca 

lhech lhjunasha! Vooy pa sasch'e tôlha'jopyam pa vatvafi'. Nôque yivclanjatyam pa 

sasch'e tôlh'ejop pa isch'e'. Nôque lhjunash ti nôclitch'e ti sasch'eesh. 

14Shtantôye'shelh nava vatyôjijates ti tô'lha pa lh'Espíritu pa Dios. Taj ti yivaatsha ya 

nivacle chiycasha'yeshyi pa sasch'e ti lhcavoyish. 

15Lhayaash ti ninôstôyesh pan yijunash. Niyisnatesh java jayeetajesh, venalha java 

japuntaj pa jasnatesh. 

16Taj ti ca jasnatajesh java niyeetajesh, pa tsitôyjata ti isis nava vatyôjijates. 

17Ni'yalhecha ca yisnatesh cavôque, vooy java yi'yitshi sasch'esha'ne tsisnatchiyinesh 

navôque. 

18Lhayaash ti tsitô'yish nava yi'yitshi ya nivacle, pa amyam pa is. Jaychavalhtajey ca 

yisnatesh pa is, taj ti nisa'jopyam ca yisnatesh. 

19Niyisnatesh pa is ti jayeetajesh, venalha pa sasch'e ti jasnatesh niyeetajesh. 

20Ca jasnatajesh nava niyeetajesh, taj ti ni'yalhecha ca yisnatesh, vooy pa sasch'e pan 

yi'yitshi tsisnatchiyinesh.  

21Nôque yijunashesh côque: ca jayeetajesh pa is, pa lhetlhataj pa niysa' ti javatvanesh. 

22Yentaj na yicachi' java lhayôjijates pa Dios. 

23Taj ti javatvanesh ja yi'shi' na yicachi' ti t'ajuyjulh nava jentaj. Navan lhjunash pa 

sasch'e, navan yi'shi' na yivu'vat navan tsôcfa'. 

24¡Uj ti tsits'aclayan'in! ¿She papi tsilhjenesh nôque yivu'vat nan tsicha'jey pa vatvafi'? 

25Ve'lha pa Dios, tôlh'ejop ja cas Caanvacle Jesucristo. ¡Ts'ishamsha pa Dios! Nôque 

lhjunash ti tsitôyc'oya ti jôôvtajshi' nava lhayôjijates pa Dios. Taj ti na yijunash ti 

ya'nivacle lhcavoyish pava lhfanishlhavach pa sasch'e. 

Romanos 8 

Pa vatmônlhajayash tô'lha pa lh'Espíritu pa Dios 

1Taj ti nôqueesh, japi yave'lheelhsham ja Cristo Jesús tan ca nitanutsjay. Ya aj ca 

shtanc'ashamesh nava casjunashelh, vooy pava tô'lha pa lh'Espíritu pa Dios 

shtanc'ashamesh. 

2Javan lhfanishlhavach pa lh'Espíritu pa Dios, javan tô'lha pa vatmônlhajayash 

tôlh'ejop ti ve'lheelhsham ja Cristo Jesús. Pa lhech Espíritu tsilhjenesh java 

lhfanishlhavach pa sasch'e shi' java tô'lha pa vatvafi'. 

3Lhayaash ti yisnatesh pa Dios pavan sasemjop java vatyôjijates. Sasemjop tôlh'ejop ti 

nincônt'as papi nivacle. Pa nicheneyshicham pa Dios ja ve'lha Lhaôs. Jô lhech 

chinvacleyan chiyjôney papi sasch'e lhavos, pa lhancufayjtat'eshjop pa sasch'e. Pa 

nôque lhjunash ti tanutsjayesh pa sasch'e pavan yi'shi' papi nivacle. 

4Nôque lhanfanash pa jaspa isjopjoom ti shtasnatesh jan t'ônash java vatyôjijates. Ti 

palha nishnôôvji pava lhfanishlhavach pa nivacle, vooy java tô'lha pa lh'Espíritu pa 

Dios shnôôvji. 

5Taj ti papi yaychavalhch'een pava lhjunash papi nivacle pa iyich'een pava yisnatesh. 

Vooy papi yaychavalhch'een pava tô'lha pa lh'Espíritu pa Dios pa iyich'een vitsha 

pava isis ti yisnatesh. 

6Ca chinaychavalhtajch'een pa lhjunash papi nivacle pa vancômjatey jayu pa vatvafi'. 

Taj ti ca chinaychavalhtajch'een pava tô'lha pa lh'Espíritu pa Dios pa vancômjatey 

jayu pa vatmônlhajayash shi' pa vatcanoyash. 

7Papi yaychavalhch'een pava lhjunash papi nivacle nilhc'utsfaseesh pa Dios, lhayaash 

ti ninteesh, pa sasemjop shta ca nanc'ashamesh java vatyôjijates. 

8Lhe'naa papi nequ'ishamesh pava lhjunash papi nivacle, tanca nanshamesh ts'ivee pa 

Dios. 

9Taj ti avaatsheelh niveeelhshi pava lhjunash papi nivacle, vooy pa lh'Espíritu pa Dios 

lhôveelhshi. Palha yielh'atshi pa lh'Espíritu pa Dios. Papi amem pa lh'Espíritu ja 

Cristo, papi lhech nilhechach'e ja Cristo. 

10Pa sasch'e yivômjat jayu pava avuuvteselh. Taj ti ca naôvtajelh'atshi ja Cristo pa 

nimônlhanitelh'am pava asôcôctes lhshayc'uc. 

11Ca naôvtajelh'atshi avaatsheelh pa lh'Espíritu pa Dios, jan yinenjatchishamshi ja 

Cristo Jesús capi vafsha'ne, pa ninenjatchisham shta pa Dios pava avuuvteselh ca 

chinayjataj. Pa nijutelh'am jayu shta pa nich'a vatmônlhajayash. Navôque tôlh'ejop 

avaatsheelh, ti yielh'atshi pa lh'Espíritu pa Dios. 

12Nôque lhjunash, yivelhavot, ti shtanyôjijayesh ti ya aj ca shnôôvji pa 

lhfanishlhavach papi nivacle. 

13Lhayaash ti avaatsheelh ca aychavalhtajelhaan pava ajunashelh pa navômjatelh 

jayu. Taj ti pa lh'Espíritu pa Dios ca nivômjatelh'am pava ajunashelh ti lhasnatshelh, 

pa lhecheesh pa amônlheelh jayu. 

14Ca shintojontajeshelh pa lh'Espíritu pa Dios pa lhclesajooj pa Dios. 

15Lhayaash avaatsheelh ti tanca chinjutelh'ay t'ôyish'e pa espíritu lhancasha'esh pa 

jaspa najovatsjanelh shta. Vooy pa lh'Espíritu papi lhclesesh pa Dios. Pa lhech 

lh'Espíritu tô'lha ti shtat'es: “¡Tata tsitsôt'aj'ash!” 

16Pa lhech lh'Espíritu pa Dios shinvelhansham pava cassôc'aôctes lhshayc'uc ti 

lhclesjooj pa Dios. 

17Tôlh'ejop ti lhclesjooj pa Dios pa nijutjooy shta pava vataasclanjas pavan 

yinôôclhanita tatsha pa Dios. Sht'acuumjulh java vataasclanjas ve'lheelhsham ja 

Cristo. Tôlh'ejop ti shnô'velhshi nôqueesh pa lhanclôyitsjayash ja Cristo, pa 

shnô'velhshivatjuulh jayu shta pa lhôclôjqueyash., 

18Nôqueesh jalheclôjesh javan shtanclôyitsjayesh navôque nalhus ti nitc'aajulh pa 

vatôclôjqueyash ca shtavantaj. 

19Jan tc'a'sham java yisnatesh pa Dios ti uj ti yischieshjop papi lhclesesh pa Dios ca 

nantôfa'clesh. 

20Lhayaash jan tc'a'sham java yisnatesh pa Dios ti t'ôclilhaa tôlh'ejop pa sasch'e. 

Navôque nintô'lha java lhech. Vooy pa Dios tayôjijanesh cavôque. Taj ti jan tc'a'sham 

java yisnatesh pa Dios caajem pa lhavatjumtejayash ts'ivee, 

21ti chiyilhjenesh jayu ti lhancashaclesh shi' ti tancômclôysha'ne. Pa jaspa caajem jayu 

shta pa is lhanshanatjayash papi lhclesesh pa Dios. 

22Nôqueesh ti shtantôyish ti shtamja nôque nalhu lhacôm'a jan tc'a'sham java 

yisnatesh pa Dios ti t'ech'etesha'ne pa tanclôyitsjay shta jan lhjunash lhpa nivacche ti 

yijuuj pa lhaôs. 

23Tanca ve'lhaa jan tc'a'sham java yisnatesh pa Dios ca nitanclôyitsjay, casvitsha shta. 

Palha ti caajtajjoom pa lh'Espíritu pa Dios jan lhjunash ja vatjutsa' ti chinjutjooy. Eem 

ti mônlheesh ti shtaschieshelhjop ti t'acuumjojulh ti lhclesjooj pa Dios. Pa lhecheesh 

pa shtanchavayey ti shinshanatesh na casjunash. 

24Lhayaash ti shinalhjenesh tôlh'ejop pa lhavatjumtejayashjoo. Taj ti ca nivantaj papu 

pava vatjumtec'oya, pa lhecheesh pa ameem pa lhavatjumtejayash. Papu p'alha ti 

yi'van pa nit'ôyi'sheey ca naschic'oya. 

25Taj ti ca shtavatjumtitajc'oya pava jôjjeclay nishtavan, pa tajulhey ca shtachiclanesh 

ca shtavatjumtic'oya. , 

26Lhech lhjunash pa lh'Espíritu pa Dios shinefenesh pava nishtat'unesh'in. Lhayaash ti 

nishtantô'yish pa lhjunash ti chit'aalh. Taj ti pa Espíritu Santo ti vatants'aclaneshjoo pa 

Dios. Pa uj ti nachanjoom pa t'alhjayash, pa sasjop ca chinteetsha pava lhclishay. 

27Pa vooy pa Dios, pan yitô'ya pava cascachic, yitôôysha pava yeetajesh pa Espíritu 

Santo. Lhayaash pa Espíritu Santo vatants'aclaneshem papi yitsôt'ajesh pa Dios pava 

yenem. 

Papi ya'shesh ti t'unis 

28Shtantôyeshelh pa Dios ti istaaeshem ti yijutem pava matas papi yen, papi 

tôneyshilhatam. 

29Lhayaash ti lhapesh ti nivooyshi pa Dios papi lhech pa yijutlhavne pa yijôney jan 

lhjunash ja Lhaôs. Jô lhech Lhaôs vatjutsac'oya japi acloj lhch'injavot. 

30Papi yijutlhavne lhapesh pa Dios pa tôney shta. Vooy papi tôney pa yisclanalhatam 

shta. Vooy papi yisclanalhatam pa yijutem shta pa t'avisiyash.  

31¿Ta shtat'esha jayu cavôque? ¡Ca naôvtajajop pa Dios, pa ama papu ca natjuyjajulh 

casvaatsheelh! 

32Ninatcavo'yeshjajulh pa Dios ja Lhaôs. Pa yijuteyjopjoom pa lhavafi' caslhacôm'a. 

Pa nôque lhjunash pa ninshiyanjoom java matas yaclôfjaneshch'e ja Lhaôs. 

33¿She papi iseemjop ca nic'aclanem papi t'acu'meyshilhatam pa Dios? Vooy pa Dios 

yinôôclhanita ti yivômjatemshi pava lhsasch'e. 

34¿Shepepi iseemjop ca nivalha papi lhech? Vooy ja Cristo Jesús jô lhech vafeem, 

jô'tajesh shta jô lhech ti netshaam pa yiey lhfayish pa Dios. Pa vatants'aclaneyjoom pa 

Dios. 

35¿She papi iseemjop jayu ca nicatsônjatjoom pa lhencheyash ja Cristo? Tanca 

shinjôclesh ja lhencheyash ja Cristo pa vatclôyitsjayash, ja't'ajesha pava 

tavijataych'esha'ne, ja't'ajesha pa vatafjunchayash, ja't'ajesha pa yipcu', ja't'ajesha ti 

amc'oyajoom pa vatcôqueclitôy, ja't'ajesha pava suyc'oya, ja't'ajesha pa vatvafi'. 

36Jan t'ônashesh java Vani'sesh'e ti yit'esh: “Tôlh'ejop ti jatifshelh pa nalhu ti 

jamelhey pa vatvafi'. Catsinfanashjulh java tashinshtas ti chiyclônsha'ne.” 

37Taj ti lhacôm'a cavôque ti shtash'apee tôlh'ejop jan shinenelh. 

38Nôque lhjunash, ti tsitô'ya jô ti ampava ca shinjôclesh pa lhencheyash pa Dios. 

Nilhecha pa vatvafi', nilhecha pa vatmônlhajayash. Nilhecha papi ángeles, pa nilhecha 

shta pava caajem pa t'unaj. Ey ca lhecha pava nôqueesh, nilhecha shta pava caaj jayu. 

39Tanca lhecha pava pitesch'e, pa nilhecha shta pava apatos. Pa ampa shta jav'elh 

matas yisnatesh pa Dios ca isaemjop ca shinjôclesh pa lhencheyash pa Dios. Jan 

nôcliteshjoom ja Cristo Jesús, cas Caanvacle. 

Romanos 9 

Vooyshilhatam pa Dios papi lhcles pa Israel 

1Jayeetsha java yijô', tôlh'ejop ti niycacu ja Cristo, pa niycuts'aja shta. Pa yitô'yishyi 

shta pa Espíritu Santo pa yit'eshyi ti yijôem nava jayeesh. 

2Pa uj ti tsitacshiyan'in pa yajatesh ti javatclôyitesh ti jaychavalhey japi yichifas. 

3Jayeetajesh ti yaclishamat'a ca chintsayjatjop ja Cristo ca istajeemjop côque japi 

yivelhavot, japin yave'lheelhch'e. 

4Japi lhech tô'lha pa Israel. Pa t'acuumjulh pa Dios japi lhech pa lhclesesh. Yi'shi' pa 

Dios japi lhech ti yivanjiyinesh pa t'avisi. Pa yisnatshem pa lhtaasclanjayashvatjulh. 

Pa yijutem shta java lhayôjijates tô'lha pa Moisés, shi' pa lhishjanjayash'e ja 

vatishjanjavat pa nôquee pava yinôôclhanitema. 

5Papi lhech tô'lha papi vatjutsa' catsinavot'elh. Jan t'ajoojjam lhech tôlh'e' ja Cristo ti 

nivacleesh. Jan Diosesh ti yash'apee lhacôm'a nava matas. Pa yajatesh ti chiyôclôj jô 

lhech. Nôque lhjunash.  

6Taj ti nicha'lhaaeshem pa Israel pava yinôôclhanitema pa Dios. Taj nilhacôm'aa papi 

tô'lha pa Israel ca yijôaesh ti yitsôt'ajesh pa Dios. 

7Nilhacôm'aa shta papi tô'lha pa Abraham ca yijôaesh ti lhclesesh pa Dios, lhayaash ti 

lhech t'ônashem pa Dios: “Tô'lha na Isaac caaj jayu papi tôlh'atsham.”  

8Côque shintôychiyinesh ti nilhacôm'aa ca lhclesaesh pa Dios papi nivat'as'in. Tsi'sha 

papi nivat'asshi pava yinôôclhanita pa Dios. Papi lhech yijô' ti lhtô'lhelha. 

9Lhayaash ti yinôôclhanita pa Dios pa Abraham pa yit'esh: “Ca janamtaj jayu jan 

yic'ôplhu, pa nicaaj jayu pa lhaôs lhja Sara.”, 

10Taj ti nive'lhaaey côque. Papi napu' lhcles lhpa Rebeca ve'lha pa lhtata pan 

shtatô'lhelha lhapesh pa Isaac. 

11-13Taj ti vooy ti jôjjeclay ninanvat'as, jôjjeclay amem pa ca nasnatesh pa is 

ja't'ajesha pa niysa', pa yit'esha pa Dios lhpa Rebeca: “Pan vatjutsa' jayu papi lhech pa 

lhcavoesh jayu pan nijooylha.” Côque vat'ônashesh shta nava Vani'sesh'e ti yit'esh: 

“Jen na Jacob taj ti jacônitshi na Esaú.” Nôque lhjunash ti yitôlhjatlhavne pa Dios ti 

vooyshilhatam papu. Tô'lha pava yen pa Dios, pa nintô'lha pava yisnatesh papu. , 

14¿Pa ta t'e shtat'esh nôqueesh? ¿Yijô' t'e ti ninvo'yeshch'e pa Dios? ¡Am, tanca lhech 

lhjunasha! 

15Lhayaash ti yit'eshem pa Moisés: “Jacavts'aclayesh japi jenyitam pa ts'ô'yesh japin 

jenyitam.” 

16Lhech lhjunash ti tanca nitô'lha papu lhech ja't'ajesha ca niyit. Vooy pa Dios tô'lha ti 

nô'yesh papu lhech. 

17Jan t'ônashesh nava Vani'sesh'e ti yit'esha pa Dios pa lhanvacle pa Egipto, yit'esh: 

“C'anvacleyan pa jaspa janôclit'am na yunaj. Jaspa chiytô'ya jayu na yey nan tuc'aey 

na cotsjaat.” 

18Jan lhjunashesh pa Dios ti nô'yesh papin yenlhatam, lhech lhjunash shta ti yit'uniyan 

pa lhcachi' papi yenem. , 

19Lhechesh pa lhteetshelhyi jayu: “Yijô' t'e ti lhech lhjunash, ¿pa t'e lhayaash ti 

yicônitshi pa Dios papi nivacle? ¿She papi iseemjop ca ninunteshjulh pava yen pa 

Dios?” 

20¡Taj ti pa nivacle! ¿A she avaatsha, tajulhey'am ti lhnashelhvanôcji pa Dios? Tan 

jayu ca niteetsha lhpa tnôjque pan yisnatesh: “¿Ta t'e lhayaash ti nôque afanishyish?” 

21Pan yisnatesh pava tnôjque ninyôytanesh pa t'ôôlhshi pa ti yit'esh ti yisnatesh. 

Iseemjop ti yisnatesh pa t'ôôlhshi lhpa ve'lha tnôjque chiyisclan, vooy lhap'elh 

yisnatesh ti ninasclaneshi., 

22Lhech lhjunash shta java yisnatesh pa Dios. Pa lhech yeetajesh ca nôclitesh pa 

lhclôyitsjayash shi' pa t'unaj. Taj ti vatclôyiteshjop pa uj lhnichaclanjayashesh papi 

tanutsjaysha'ne papin chiyvômjat jayu shta. 

23Yisnatesh cavôque jaspa yitôyjata pa uj lhôclôjqueyash papin nô'yesh. Papi lhech 

p'alha lhapesh ti yivenchatesh nôque vatôclôjqueyash. 

24Caaj japi tônelhyi pa Dios yivaatsheelh ya'judioselh. Taj ti caaj shta japi ni'judiosa. 

25Jan t'ônashesh ja lhqu'isjayanach pa Oseas, ti yit'esh: “Japi jôjjeclay ni'yichifaseesh 

pa jayeetsha jayu yichifas. Vooy japi niyen lhapesh pa jayeetsha jayu ti jen. 

26Jan yie' ti chiyit'esha: “Avaatsheelh ni'c'achifaseesh”, lhech'e jayu ti chiyit'eshem ti 

lhclesesh pa Dios pan mônlha.”, 

27Taj ti nifaclemch'e pa Isaías japi Israel lhcles pa yit'esh: “Aclojtaj japi tôlhshaam pa 

Israel jan lhjunash pa jôsôj yiey pa uj yinôôt, taj ti lhapa' jayu papu chiyilhjensha'ne 

papu lhech. 

28Lhayaash pa Lhcaanvacle ti tanca vinshaa ca nôfisjach'e java yasinôquiesh na 

cotsjaat. 

29Pa lhech t'ônashesh lhapesh pa Isaías ti yit'esh:  “Ca ninteetajesh pa Lhcaanvacleesh 

Dios papi acloj ti lhapa' papi mônlhanitjooj, pa casjunashajulh pava yitsates pa 

Sodoma shi' pa Gamorra.” 

Papi judíos shi' pa is ya'clish 

30¿Ta t'e ca shtat'esh nôqueesh? Papi ni'judiosa, papin nintô'ya ti yisclantajalhatam pa 

Dios, papi lhech pa yisclanalhatam. Papi lhech yisclanalhatam tôlh'ejop pa 

nilhcacujayasha. 

31Taj ti vena lhfanishlhavach japi Israelitas. Japi lhech yijôntajeshch'e java 

vatyôjijates pa vatlheclôôjtajesh ca nasclanalhatam pa Dios. Taj ti japi lhech tanca 

nasclanalhatam pa Dios. 

32¿Pa ta t'e lhayaash ti nichinasclana? Lhayaash ti lhatajesh ti t'acuumtajulh pa 

nilhcacujayasha, vooy pavan yisnatesh ts'ivee yitejentaja. Lhe'naa ti t'ecletsham'in 

ts'ivee jan chiyjuyjata “chiyovalheyjop lhja utej.” 

33Jan t'ônashesh nava Vani'sesh'e ti yit'esh: “Jan'e ja yitsaat Sión ja ve'lha utejesh 

chit'eclet'a. Lhjô lhech utej vancacôtjatsha'ne. Vooy papi nincacuesh jô lhech pa tanca 

nôôlhjônem'in.” 

Romanos 10 

1Yivelhavot, jentajem japi jatô'lha israelitas ca chinalhjensha'ne. Pa nôquen tôlh'ejop 

ti yajatesh ti jaya'lhemey pa Dios. 

2Yijô'taj ti vatlhistajesh pa Dios ti yentaj ca natcumem'in; ve'lha côque nintôôlhsha pa 

yijô' lhtôycheyash. 

3Lhayaash ti nintô'yish pa lhjunash pa nivacle ti yisclanalhatam pa Dios. Yentaj ti 

chit'acuumjulh teylhacaa pa lhjunash, nilhjunashajulh pap'elh ti yisclanalhatam pa 

Dios. 

4Lhayaash ja Cristo ti tifesh'e java vatyôjijates. Pa lhacôm'a papi nincacuesh jô lhech 

yisclanalhatam pa Dios. 

5Nôque lhjunash ti yi'sesh'e pa Moisés papi yeetajesh ca nasclanalhatam pa Dios 

tôlh'ejop java vatyôjijates ti yit'esh: “Papu ca nôfisjatajch'e nava vatyôjijates pa 

mônlhaashi jayu.” 

6Taj ti papi yit'esh ti yisclanalhatam pa Dios tôlh'ejop pa nilhcacujayasha, nôque 

chiyit'esha: “Ya aj ca at'esh'atam: ¿She papi yicheychisham jayu pa vôôs? —cavôque 

pa nachajeshicham ja Cristo—; 

7Ya aj ca at'esh: ¿She papi yicheyshicham jayu pa camam'eech'e na cotsjaat?” —

cavôque nanenjatesheychisham jayu ja Cristo capi vafsha'ne. 

8¿She papi yit'esha? “Shalhaaam nava Ya'clishay yiey na ashi pa yi'shi' shta pa 

acachi'.” Nôque Ya'clish ya'clisheshjop pa nivatcacujayasha nan janfaclelhch'eam. 

9Ca niteetajesha na ashi ja Jesús ti Lhcaanvacleesh, ca nincacutaja shta pa acachi' pa 

Dios ti yinenjatchishamshi capi vafsha'ne, pa chinalhjen jayu. 

10Ca nishtacacutaja ti yisclanjoolhatam pa Dios, ca shteetajesh ja Jesucristo pa 

shinalhjeneelh., 

11Yit'esh nava Vani'sesh'e: “Papi nincacuesh jô lhech, tanca nôôlhjônem'in jayu.” 

12Nivenalhjunashac'oya japi judíos pap'elh. Pa Lhcaanvacle Dios Lhanvacleeshvatam. 

Pa tisesh lhacôm'a papin yetônjop pava suyshemshi. 

13Lhayaash ti nôque lhnônashesh: “Lhacôm'a papi yetôn ja Lhey ja Lhcaanvacle pa 

chiyilhjensha'ne jayu.” 

14Taj ti: Tanca jayu ca netôn papi yicacu. ¿Ta lhjunash jayu ca nincacua jô' jô lhech ca 

ninpe'yataja ti tasinôy? ¿Ta lhjunash jayu ca nach'ana ca amtaja papu ca nanfacleem? 

15Pa ampaputaja ca nanfacleem ca ama lhôn papu ca chincheney. Nan t'ônash nava 

Vani'sesh'e ti yit'esh: ¡Uj ti lhasnôyjesesh papi nichaaj pa vatcanoyash pa nifaclemch'e 

shta pava isis lhfacjes. 

16Taj ti nilhacôm'aa ca nen ja ya'clishesh pa vatnilhjenjayash. Jan t'ônashesh pa Isaías 

ti yit'esh: “Lhcaanvacle, ¿she papi nincacuqu'e nava yiclishay?” 

17Nôque lhjunash, pa nivatcacujayasha tôlha'jop ti chitach'ana, ti chinfacch'e ja 

lhcliish ja Cristo.  

18Taj ti pa janiyôsesh: ¿Ninpe'ya t'e ts'ivee na is Ya'clish? ¡Yijô' ti yipe'ya ts'ivee! Nan 

yit'esh nava Vani'sesh'e: “Ja t'ôjôj ts'ivee chiypeya'e nan tuc'aey na cotsjaat. Pa vooy 

pava lhclishay yameylhac'o na cotsjaat.” 



2044 

 

 
Nivacle Bible  

© 1994,  Sociedades Bíblicas Unidas. 
 

 
 

 

19Taj ti japeclesha ti janiyôsesh: ¿Yijô' t'e japi Israel lhcles ti nintôyc'oya java 

chinfacleem? Am, lhayaash ti t'ônasheshem pa Moisés ti yit'esh: 

“C'achavatjayanelhjulh jayu avaatsheelh papi nichifasa. C'asuyinatelhjulh jayu papi 

ampa ca nitô'yish.” 

20Pa nijooylha pa Isaías pa yifi'yeshlhtapee ti yit'esh: “Papi ninvo'yisha'ne, pa tsivan. 

Pa jatanôclitem papi nintsiy'ôs. 

21Pa yasinôquich'e pa Isaías japi israelitas pa yit'esh: “Ja nalhuclay japi nivacle 

ninanc'ashamsha'ne ninatcajôyshaysha'ne shta.”  

Romanos 11 

Papi chiyilhjen tô'lha pa Israel 

1Taj ti nôqueesh janiyôsesh: ¿Yijô' t'e ti yapun pa Dios japi lhchifasesh Israel lhcles? 

¡Am, tanca lhech lhjunasha! Yivaatsha shta ya israelita, ya lhech'e pa Abraham. 

Jatô'lha shta ja tc'asham pa Benjamín. 

2Lhapesh ti yit'esha pa Dios japi Israel lhcles ti yitsôt'ajesh. Pa nôqueesh tanca napun. 

¿Ni'natôôyshelh avaatsheelh nan t'ônashesh nava Vani'sesh'e ti chiyasinôquiesh pa 

chiytôyjata pava ti vaclan lhey Elías. Jan t'ônashesh pa t'alhjayasheshey pa Dios ti 

yasinôquiem japi Israel lhcles? Yit'esh: 

3“Lhcaanvacle, yiclônsha'ne japi israelitas japi lhtôyjata pava ti vaclan. Pa 

yivômjatsha'ne shta java avitôvtesesh. Pa ya ve'lha ti yamônlha. Pa yeetajesh shta ca 

nasclôn ts'ivee.” 

4Taj ti yicuulh pa Dios pa yit'esh: “Javenchatyitam shta jap'elh siete mil nivacle, japi 

nint'acjatsuy'e t'ajuyish ja lhajpeclesh ja lh'diosesh Baal.” 

5Lhech lhjunash shta nôqueesh japi mônlha japi tôlhshaam japi lhech. Japin 

t'acuumjeyshi pa t'avisi pa Dios. 

6Navôque tô'lha pa t'avisi pa Dios, pa nilhecha pavan yisnatesh ts'ivee. Lhayaash ca 

nitôôlhtaja pava yisnatesh ts'ivee, pa vatjôney atesha pa t'avisi pa Dios, taj ti niyijôa. 

7¿Ta lhjunash nôqueesh? Japi israelitas ninvan pava vo'tajey. Taj ti japin 

vooyshilhatam pa Dios pa yi'van. Vooy jap'elh ch'anjamat'em. 

8Jan t'ônashesh nava Vani'sesh'e ti yit'esh: “Yit'uneyan pa Dios pava lhcachic pa 

yivclanjatem pa nilhcajôyshaa. Pa yijutem pava lhtôsjey pa ninovalhesh'in. Yijutem 

shta pava lhacfey pa ninatpeeycheyesh. Lhech lhjunash ts'ivee pa yamja nôqueesh. 

9Yit'esh shta pa David:  “Papin yisnatesh pa lhc'usiyashesh pa'na pa yalhatajeesh ca 

nôjôyshi java vatc'ôôvtey shi java s'chatiy. Pa jaspa nancôt'esha'ne pa ujaesh ca 

chinclôyitsha'ne shta. 

10Vooy java lhtôsjey pa yalhatajeesh ca taclujuyeesh pa tanca novalhvatsham'in shta. 

Pa jaspa yajateesh ca cupashamsha'ne pava t'aclôs. 



2045 

 

 
Nivacle Bible  

© 1994,  Sociedades Bíblicas Unidas. 
 

 
 

 

Pa lhnilhjenjayash papi ni'judiosa 

11Nôqueesh janiyôsesh: ¿Yijô' japi judíos ca nit'ecletajsham'in pa ninôja cotsjaat? 

¡Am, tanca lhech lhjunasha! Ti ninanc'ashamesh japi judíos, pa vooy papi ni'judiosa 

chiyjuteem pa vatnilhjenjayash, pa jaspa nach'etesha japi Israel lhcles. 

12Vats'ôôj'e papi yiey na cotsjaat ti ninanc'ashamesh japi judíos. ¡Taj ti ya'shesh jayu 

ti vats'ôôj'e papi ni'judiosa ca nitatvaych'aclajtajesh pa lhjunash japi judíos. 

13Taj ti caajyam na yeetajesh ca nifaclelh'am avaatsheelh na'ajudioseelh. Eem ti 

tsicheney pa Dios papi ni'judiosa, pa uj ti tsishamitjatesh na yicumjayash. 

14Taj ti jentajem shta japin jatô'lha judíos ca nach'ateshelh'a avaatsheelh, ama ca lhech 

nitôlh'e ca ninilhjensha'ne. 

15Chijut japi judíos pa iseemjop pap'elh yiey na cotsjaat ti chiyjutey pa lhcanoyash pa 

Dios. ¿E'ena lhjunasha jayu ca chinatcuumtajulh jayu japi judíos? Lhecheesh pa 

chinjutey pa lhamônlhajayash capi vafsha'ne. 

16Jan lhjunash lhpa yucuve ti chiyseejsham ti chivenchatesh pa Dios pa t'iya. Pa 

yitsôt'ajesh pa Dios pan tca' lhpa yucuve. Jan lhjunash shta lhpa aacjiyuc lhfetas ti 

chiyvenchatem pa Dios, pa lhacôm'a shta pava lht'oy ti chiyvenchatem. 

17Caaj japi lhjunashjulh java lht'oy lhja olivoyuc ti chiyt'ovôôs japi judíos. Pa 

chinacôyôjat'e jan yie' avaatsha ajunashjulh ja olivoyuc lht'oy ti nintaay. Pa jô'taney ti 

ave'lheelhsham pa lhfetas, pa ave'lheelhsham shta pa lhamônlhajayash. 

18Taj ti ya aj ca alheclôjesh ca aashc'oya nava yitsôt'ajesh lht'oy. Ca avaatlheclôjtajesh 

ti t'ashc'oya, pa aychavalhey ti na'alhecha ca iyitchisham na lhfetas. Vooy na lhfetas 

niyitsjatchisham. 

19Lhteetajesh jayu: “Jech, taj ti nava lht'oy chiyt'ovôsch'e pa jaspa chitsicôyôjat'e java 

lht'oy ja olivoyuc.” 

20Jech, chiyt'ovôsch'e tôlh'ejop ti amem pa nivatcacujayasha. Vooy avaatsha lhôv'e', 

lhayaash ti caaj'am pa nivatcacujayasha. Pa ya aj ca ataanvacleyanesh nôque, pa 

anujumatsenesh jô. 

21Lhayaash ca ninvômjatajeemch'e pa Dios japi judíos japi lhjunashjulh java 

yitsôt'ajesh lht'oy, pa tanca chinvômjatch'eam jayu vitsha. 

22A'va, issha'ne pa Dios pa ninpôclenlhavach shta. Pa ninpôclenlhavach papi 

yisnatesh pa sasch'e. Taj ti na'isinatsha'ne avaatsha. Taj ti alhetipaaesh pa t'avisi. Ca 

naeetajeesh pa nat'ovôs jayu shta. 

23Jaelh lhjunash, ti vapecleyjop ti ninatcacujan japi judíos, japi lhech chit'iyjata shta 

lhpa aacjiyuc. Tôlh'ejop pa t'unaj pa Dios ti yachaja lhpa aacjiyuc. 

24Avaatsha ni'ajudio'a ajunashjulh ja olivoyuc lht'oycha ti nintaay, chit'ovôsey pa 

chit'iyjata ja is olivoyuc lht'oycha. ¡Uj ti ya'shesh jayu japi judíos jan lhjunash java 

isis olivoyuc lht'oy ti ve'lheshcum ti chit'iyjata lhja yitsôt'ajesh olivoyuc! 

25Napi yivelhavot, jayeetajesh ca natôôyshelh nôque ninvôôtôya, pa jaspa tanca 

avaatlheclôjesh ca acajôyshayelhsha'ne. Japi tô'lha pa Israel tanca ve'lhaach'e ca nit'un 

pava lhcachic, taj ti ve'lheey ca lhech lha lht'ajôôjtajeelhsham papi ni'judiosa ca 

natcuumtajulh pa Dios. 

26Meelh ca nôque lhjunashtaja, pa lhecheesh pa chinalhjensha'ne jayu lhacôm'a japi 

tô'lha pa Israel, nan t'ônashesh nava Vani'sesh'e ti yit'esh: “Tôlhshaam jayu pa yitsaat 

Sión pa Vancafa'matan, pa yivô'mem jayu pa Jacob pa lhsasch'e. 

27Côque nich'a yifanishe'shem jayu ts'ivee, ti javômjatemch'e pava lhsasch'esha'ne.”, 

28Ninatcuumjulh japi judíos pa ya'clishesh pa vatnilhjenjayash, pa nilhc'utsfaseesh pa 

Dios. Navôque tôlha'jop ti t'acumelh'a pa Dios. Taj ti mônlheesh ti yen pa Dios, 

lhayaash ti vooyshilhatam lhepesh papin tô'lha. 

29Tanca nachajc'oya pa Dios pan yijutem. Pa tanca shta ca nivô'mesh ti tôney. 

30Naanc'ashamelhem lhapesh pa Dios. Vooy nôqueesh tcavts'aclayelh'ash pa Dios, 

teya ti ninanc'ashamesh japi judíos. 

31Pa lhech lha lhjunash ts'ivee nôqueesh ti ninanc'ashamesh. Taj ti mônlheesh ti 

caajem jayu pa lhcavts'aclayjayasha nan lhjunashelh'ash. 

32Lhayaash pa Dios yijônshemvatich'e lhacôm'a pa nilhcacujayasha ts'ivee. Pa 

lhjunasheshjulh shta pa lhcavts'aclayjayasha lhacôm'a. 

33¡Ya'shesh ti acôjjiin pa Dios. Pa ch'apaesh'apee pa lhcajôysha pa ampa ca nintô'yaa 

shta! Sasjopjoom ca shtanôôclhaniteshch'e pava yaychavalhaan. Pa nishtantôyesha jô 

java lhnôyshay. 

34“¿She papi yitôych'e pa lhaychavalhjayash pa Lhcaanvacle? Ampapu.” ¿Ja't'ajesha 

papu ca neyjatsjan? 

35¿She papi iseemjop ca nivatjutsjat ca nitisesh pa'na pa Dios pa jaspa nachajem?” 

36Lhayaash ti lhacôm'a java matas ti tô'lha pa Dios. Javan yisnatesh pa lhech pa 

yijuyjatlhavne shta. ¡Yinjôt ca chinôclôj pa Dios! Nôque lhjunasha. 

Romanos 12 

Pa vatmônlhajayash chiyvenchatesh pa Dios 

1Nôque lhjunash, yivelhavot, ti jatants'aclanshelh'a na lhcavts'aclayjayash pa Dios. Ca 

avaatlhiseshelh pa Dios jan lhjunash java vatcufayjates ti mônlha. Pa 

avatvenchateshelh pa ashamitjatelh'avach pa Dios. Côque tajulhey ti lhanfanash ti 

chit'acu'mem'in pa Dios. 

2Ya aj ca avaatjônelhch'e pava lhfanishlhavach papi yiey na cotsjaat. Tajulhey ca 

nanvaych'aclajelh'am pa Dios pava aychavalhjanôclelh pa jaspa ninich'ayanelh'am pa 

amônlhajayash. Pa lhechesh pa natôôylha jayu pava yen pa Dios. Pa natôôyshelh pa 

isch'e nan yishamitjat pa Dios navan yivo'yeshch'e shta. 

3Nijutyam pa Dios pa t'avisi pa jaycumesh'in pa jaspa alhacôm'aelh ti janfaclelh'am ti 

ya aj na papu ca naychavalhlhavc'oya pava ti chiyaychavalhey. Ya aj ca 

ataanvacleyanshelh pava aychavalhjanôclelh. Pa atanaychavalhshelh pa ajunashelh, pa 

avanelh pa niacacujayasheelh ti yijutelh'am pa Dios. 

4Nan lhjunash pa lhavu'vat pa nivacle ti acloj pava t'iyasesh. Taj ti lhacôm'a ti 

nilhjunashach'evatjulh shta. 

5Lhech casjunash shta casvaatsha. Lha'ma ti casclojtaj ti ve'lhasham ja casvu'vat'elh ja 

Cristo. Pa casve'lheelhsham shta jap'elh jan lhjunash pava t'iyas ti ve'lha pa lhavu'vat. 

6Shinvenchateshch'e ts'ivee pa Dios pa cascajôyshaniyash ti shinve'lhan'e ts'ivee. 

Tajulhey ca shtacuumjelh'in jum nôque vatcajôyshaniyash. Ca nanjutajooyjop pa Dios 

pa vatcajôyshaniyash ca shtasinôquieshch'e ca shtanfacch'e cava lhasinôc. Pa tajulhey 

ca shtajôneshch'e pa nicascacujayasha. 

7Ca nanjutjooyjop pa vatcajôyshaniyash pa sht'efentaj pap'elh, pa tajulhey ca isa' ca 

shtefeneshelh. Papi ca nitôôytajesh ti vanqu'eyjatsjan, pa tajulhey ca nit'oych'aclayesh 

pa lhavanqu'eyjatsjayash. 

8Papi yitô'yish ti yic'usinat'in pap'elh, pa tajulhey ca nit'oych'aclaya. Papi tis pap'elh 

pa ya aj ca cuyejeem. Papi nôôclheema pap'elh pa tajulhey ca nit'oych'aclaylhavach. 

Papi yefenesh papi ts'aclaaysha'ne pa tajulhey ca nanshamesha. 

Pava lhfanishlhavach pa lhamônlhajayash papi cristianos 

9Yijôa pa encheyashelhvane pap'elh. Ya aj ca anelh'atshi pa sasch'e pa lhet lha 

môôjelhshi pa isch'e. 

10Anenelhsha'ne pap'elh nan lhjunash papi lhtatvelhavot'esh pa nivatcacujayasha. Pa 

ya aj ca atsopeelhvach pap'elh, pa ach'anelhvane vatjuulh. 

11Aniyitelh pa ya aj ca acaclôcleelh. Pa acuumjelhem'in jô pa Lhcaanvacle Dios pa 

vatc'usiyash'in. 

12Anshameshelh pa acaclecleyashelh'in. Ach'eclanelhc'oya ca chinaclôyitajelh. Pa ya 

aj ca avôômjelhjop pa alhjayashelh. 

13Ajutelhem japi nicacujanjasa pava suyshemshi. Pa avanjulh'in papu ca ninataj'ay. 

14Isisach'e pava at'eshelha papi nacônitshielh. Pa a'lhelhemey pava isisch'e papi lhech, 

pa ya aj na pava niysisach'e. 

15Anshameelh'in papi nishamvatsham'in, pa apelh'in shta papi yipvatsham'in. 

16Ave'lhaaelhsham pap'elh. Pa ya aj ca ataanvacleyanelhsha'ne, 

aplhucleeshelhch'evatjulh pa atants'aclanjayashelh. Pa ya aj ca avaatlheclôjelh ca 

acajôyshayelhsha'ne. 

17Ya aj ca ajônshelhvatich'e pa niysa'. Aniyiteshelhem pa isch'e lhacôm'a pap'elh. 

18Tajulhey ca isisajop pava ca asnatshelh avaatsheelh, jaspa caajelh'am pa 

acanoyashelh pap'elh. 

19Yenjas yivelhavot, ya aj ca atshayeelh'atapee, pa an'ateeshelh pa Dios ca niclôyit. 

Lhayaash ti lhech yit'esh nava Vani'sesh'e: “Yit'esh ja Lhcaanvacle Dios, yivaatsha 

jaycaatsheelh'ash ti jaclôyit.” 

20Pa yit'esh shita: “Ca niyipcuntaj pa niac'utsfaa pa acunjan. Ca nanyôjayutaj shta pa 

ayôjayan. Ca lhech afanishtajeesh'in pa nivapenjat'in.” 

21Ya aj ca nash'atapee pa sasch'e. Pa ash'apee pa sasch'e tôlh'ejop pa is ti lhasnatesh. , 

Romanos 13 

1Mapeclelhshichamc'oya pa t'unaj papi lhcaanvacles. Lhayaash ti tô'lha pa Dios pa 

t'unaj, pa lhech lhavaatsha ti yinvacleyansha'ne. 

2Ca nicaajtaj papi ti t'ajuyjulh papi lhcaanvacles, papi lhech t'ajuyeshjulh pa Dios 

pava tayôjijanesh. Papi lhech lhfanislhlhavach pa chiyclôyitsha'ne jayu. 

3Lhayaash papi yisnatesh pa is pa tanca cha'lhaaesh ca nanjovaayjulh papi 

lhcaanvacles. Vooy papi yisnatesh pa niysa' nijovayjulh. ¿Lhteetajesh ti naanjova'yem 

papi lhcaanvacles? Pa tajulhey ca ataasclansha'nec'oya, pa vooy lhavaatsha pa 

nisham'ash jayu. 

4Lhayaash ti lhcacumjatesesh pa Dios pa nefen. Taj ti ca asnatajesh pa niysa', pa lhech 

nitôlh'e ca anjovay'in. Lhayaash niateshaa pa t'unaj jaspa yiclôyit papu. Lhayaash ti 

lhcacumjatesesh pa Dios ti yiclôyitesh papi yisnatesh pa niysa'. 

5Lhe'naa ti chisuyeshi ca chinapecshichamc'oya papi lhcaanvacles pa jaspa tanca 

chiyclôyit jayu, pa tan jayu shta ca samalhtapee. 

6Pa nôquen lhayaash lhshayaneshelh avaatsheelh pava chiyjuyjata papi lhcaanvacles. 

Lhayaash ti papi lhech lhcacumjatesesh pa Dios. 

7Ashayaneshelhemch'e lhacôm'a pava t'ajuya ti chiney. Pava lhtanyôjijayelhjop 

tajulhey ca ashayanelhch'e. 

8Ashayanelhch'e lhacôm'a pava apiôclelh, pa lhech nitôlh'e ca anenelhsha'ne pap'elh. 

Papi yen pap'elh, papi lhech yijôneshch'e jan t'ônash nava vatyôjijates. 

9Yit'esh nava vatyôjijates: “ya aj ca avatvômelhsha'ne, ya aj ca avôncaclônelh, ya aj 

ca acutelh, ya aj ca acuts'ajeelhem pap'elh, ya aj ca enelh pava venalha.” Navôque shi' 

lhacôm'a jav'elh vatyôjijates tôlhshaam navôque ya'clishay: “En pap'elh nan lhjunash 

ti lhnen.”     

10Papi caajem pa vatencheyash pa ninasnatshem pa niysa' pap'elh. Nôque lhjunash pa 

vatencheyash ti yôfisch'e jum ja t'ônash java vatyôjijates. 

11Lhacôm'a cavôque pa aychavalhelhey ja nalhu ti shnô'velhshi. Pa natô'yelha pa 

t'aplhua ti lhne'shelhchisham anjôtielh. Lhayaash ti palha shalhaa nôqueesh pa 

casnilhjenjayash, nilhjunashajulh ti nich'a nishtacacu cava ya'clishay. 

12Nivinshaa ti nôj pa tulh, pa shalhaa pa nalhu. Pa nôquen lhayaash ya aj ca 

shtasnatshelh pava chiyisnatesh ti tulh'in. Pa sht'uych'e lhpa vatvatclônjavoque jan 

lhfanishlhavach papi c'afoquelhay ti t'ôtaayshi pa nalhu. 

13Shtavatjônelhey papi t'ôtaayshi pa nalhu. Pa ya aj na ca shtanetseselhsha'ne, pa 

tanca shtasnatesh shta pa vatclôyjayash. Pa ya aj na shta ca shtacutelhvane pap'elh, pa 

ya aj na shta ca shtanyôye'lha pa niysa'. Ya aj na shta ca shtanch'anjayua pap'elh, pa 

ya aj na ca shtacôntôy'in. 

14Acumelhjulh ja Lhcaanvacle Jesucristo jan lhjunash ti lhatcumeelhjulh pava 

vatvatclônjavos. Pa ya aj na ca aychavalhelhch'e java afanishelh'avach'in ca 

anc'ashamshelh. 

Romanos 14 

Ya aj ca ana'shelhvanôcji pa avelh 

1Ca nicaajtaj papi caclôcleshi pa nilhcacujayasha, pa acu'melhjulh pa ya aj na pa ca 

ônasheeshelha pava tavijatayem. 

2Nôque lhjunash, caaj papi yilheclôjesh ca isa'emjop ca nituj lhacôm'a pava matas. 

Vooy pap'elh caclôcleshi pa nilhcacujayasha, tsi'sheem pava chiycôvjiyan ti tuj. 

3Taj papi tuj pava matas pa ya aj na ca napunc'oya papi nilhacôm'aa ca nituj. Vooy 

papi nilhacôm'aa ca nituj pa ya aj na pa ca t'ônasheesha papi lhacôm'a ti tuj. Lhayaash 

ti t'acuumjulh pa Dios papi lhech. 

4¿A she avaatsha, vena ônasha ja lhcavo peelh? Ca istaja ja't'ajesha ca nisaaesha'ne pa 

tavujuyesha jan yitsôt'ajesh lhanvacle. Issha'ne jayu, lhayaash ti caaj pa t'unaj pa 

Lhcaanvacle pa yiisinatsha'ne jayu. 

5Naelhcha lhjunash: Caaj papi pacham pava yiisiyan pava nalhus. Caaj shta papi 

yilheclôjesh ti lhacôm'a nava nalhus ti lhjunashch'evatjulh. Tajulhey ca nôveemshi 

ts'ivee pava lhaychavalhjanôc. 

6Papi yiisiyan pa pacham pa nalhu, lhech lhfanishesh pa yôclôjesh pa Lhcaanvacle 

Dios. Vooy pap'elh yijônvatich'e nava nalhus lhjunashjulh jayu shta ti yôclôjesh pa 

Dios. Vooy shta papi tuj lhacôm'a, tuj pa jaspa yôclôjeshey pa Lhcaanvacle, lhayaash 

ti yijutey pa t'ishameesh pa Dios. Papi nilhacômaa ca nituj pava matas lhjunashjulh 

shta yôclôjesh pa Lhcaanvacle, pa yijutey shta pa t'ishameesh pa Dios. 

7Lhayaash ti ampapu casvaatsha ca shtavatmônlhanitsha'ne, pa tanca 

shtavatvômjatsha'ne. 

8Ca casmônlhataja pa casmônlhaaem pa Lhcaanvacle. Ca shtavaftaj pa shtavafelhem 

pa Lhcaanvacle Dios. Nôque lhjunash pa vatmônlhajayash lhech lha lhjunash pa 

vatvafjayash ti shtantsôt'ajshelh pa Lhcaanvacle. 

9Lhayaash ti vaf ja Cristo pa vapecleyjop shta ti mônlha. Pa lhe'naa ti lhanvacleesh 

papi vafsha'ne shi' papi mônlhasha'ne. 

10Taj ti avaatsha, ¿ta t'e lhayaash ti lhc'aclanem pa avelh? ¿Pa ta t'e lhayaash ti 

lhapun? Caslhacôm'aelh ca shtamelhey jayu t'ajuyish ja Cristo, pa jaspa shinasclanch'e 

jayu jô lhech. 

11Lhayaash ti yit'esh nava Vani'sesh'e:  “Yit'esh pa Lhcaanvacle: Jetônjop na 

yimônlhajayash, pa t'acjatsuy'e jayu yijuyish lhacôm'a pa yôclôjey jayu lhacôm'a ja 

Dios.” 

12Pa casve'lheelh ts'ivee jayu ti shtachayemch'e pa Dios pa casjunash.  

Ya aj ca amensha pa'na pa avelh 

13Lhe'naa ca ya aj na ca shtana'shelhvanôcji pap'elh. Tajulhey ca 

anujumatsenelh'avach jum pa jaspa tanca afaatjatelhem pa'na pa avelhelh, ja't'ajesha 

ca amenshelha pa sasch'e. 

14Pa yijô' ti niycacuesh ja Lhcaanvacle Jesús teya ti tsitôôysha ti ampa ca 

nivat'sasinatesh. Taj ti ca nicaajtaj papi yaychavalhey pa'na vancasasinat, pa 

lhavaatsha ti vat'sasinatesh. 

15Ca atujtaj pava yiv'ojinat pa avelh, pa lhavijatayanesh jayu pa clet'ey ca anenelh pa 

avelh. Vafeem ja Cristo pa lhech, pa sasjop ca ac'oyjatesh ti tôlh'ejop pa ôc. 

16Anujumatsenelh'avachc'oya pap'elh jaspa tanca nasanaseshelh pa niysa', pa jaspa 

tanca ateshaa ti caajelh'am pava isis. 

17Lhayaash pa lhanvacleyash pa Dios ti sasjop ca chintaniyôsesh'e pava vatlhuj shi' 

pava chiyôji'. Vooy pa vatmônlhajayash yivo'yeshch'e shi' pa vatcanoyash, nôquee pa 

vatshamitjayash navan tô'lha pa Espíritu Santo pa chitay'ôtsjanesh jayu. 

18Papi t'acuumjem'in cavôque ja Cristo, pa nishamitjatesh pa Dios, pa nishamsha shta 

papi nivacle. 

19Nôque lhjunash, ya aj ca shtavôômjelh ca shtiyiteshelh pava tô'lha pa vatcanoyash. 

Navôque shtata'nefenshelh pap'elh pa shtatôlhjatelhshi pa isch'e'. 

20Ya aj ca nac'oyshelh pa lhcumjayash pa Dios tôlh'ejop pava lhtujelh. Yijô' ti 

lhasnôyjes lhacôm'a pava vatcôs. Taj ti sasch'eesh ca chintuj pava chitamensha 

pap'elh. 

21Tajulhey ti nichintuj pa t'asjaan, nichinyôji' shta pa cumjôtaj, pa nichinasnatesh shta 

pava ca amensha pa avelh, ca ancôtjatesha'ne pa lhsasch'e. 

22Caaj'am pa nivatcacujayasha, pa tajulhey ca veesh'e t'ajuyish pa Dios. ¡Nishamesh 

pa nivacle ti nifimat'eeshlhtapee ti yisnatesh pa'na! 

23Taj ti papi tavijatayem ti tujtajlhataj pa lhsasch'eesh, lhayaash ti nintô'lhajop pa 

nilhcacujayasha. Vooy lhacôm'a papi tcacujanesh pa lhsasch'eesh. 

Romanos 15 

Anshamesh pa avelh, pa ya aj na avaatsha 

1Japi tsit'unshelh'in pa nivatcacujayasha, tajulhey ca sht'acuumjelh'e pava tavijatayem 

papi nincont'as. Pa ya aj ca shtanshameelhcatsivachc'oya. 

2Casve'lhaaelh ts'ivee ca shtanshameshelha papi casvelhavot pava isisch'e pa jaspa 

vat'iychisham jayu pa nilhcacujayasha. 

3Lhayaash ja Cristo ninanshamlhavach. Clamch'e na t'ônashesh nava Vani'sesh'e ti 

yit'esh: “Pava nacônitshiesh papi nacônitshi pa natyitapee.” 

4Lhacôm'a java yit'esh java Vani'sesh'e lhapesh ti chiyi'sesh'e na casneyjatsjanjayash. 

Pa jaspa caajjoom pa cascaclecleyash'in tôlh'ejop pa casnichaclanjayashelh shi' pa 

casshanatjayashelh navan shtatôôlhshelha nava Vani'sesh'e. 

5Pa Dios, pan tô'lha pa vatnichaclanjayash shi' pa vatshanatjayash, pa nefenelh'ash 

jayu. Pa jaspa ataasclanelh pap'elh jan lhjunash ja Cristo Jesús. 

6Pa lhech nitôlh'e ca alhacôm'aaelh ca ve'lhaasham pa ôjôjelh pa ôclôjelh pa Dios pan 

Lhtata ja cas Caanvacle Jesucristo.  

Pa is ya'clish ti chinfacleem papi nijudiosa 

7Nôque lhjunash acu'melhjulh pap'elh nan lhjunashjooj ja Cristo ti t'acuumjoo, pa 

jaspa chiyôclôj pa Dios. 

8Lhayaash ti jayeetshelhaam ja Cristo nam jaspa t'acuumjiin japi judíos. Pa yôfisjach'e 

java chinôôclhanite'ma papi shtatô'lhelha lhapesh. Nôque lhjunash ti nôclit pa Dios ti 

yivo'yeshch'e nava yinôôclhanita. 

9Nam pa jaspa yôclôj shta pa Dios papi nijudiosa teya ti tcavts'aclayesh, jan 

t'ônashesh nava Vani'sesh'e ti yit'esh: “Pa lhe'naa ca c'ôclôj jayu yiey ja lhavtsaat japi 

nijudiosa. Pa yishich'e jayu java vat'acjayesh pa anôclôjqueyash.” 

10Jaelh t'ônashesh nava Vani'sesh'e: “¡Anshameshelhvatam japi nijudiosa japi 

yitsôt'ajesh pa Dios!” 

11Jaelh t'ônashesh ti yit'esh: “Alhacôm'aelh japi nijudiosa ca ¡ôclôjelh pa 

Lhcaanvacle!” Pa asinôquiemch'e pa uj t'unaj lhacôm'a papi nivacle.” 

12Yi'sesh'e shta pa Isaías pa yit'esh: “Tôlhshi jayu pa lhfetas pa Isaí, pa lhanvacleesh 

jayu lhacôm'a; papi lhech pa caclecc'oya jayu.”  

13Pa Dios, pan nijutjooy pa vatcaclecleyash'in, pa yamjatelh'atsham pa vatc'usiyash'in 

shi' pa vatcanoyash pan naacacueshelh. Pa jaspa natc'uychisham jayu pa 

acaclecleyashelh'in tô'lha pa t'unaj pa Espíritu Santo. 

14Napi yivelhavot, tsitôôyshelh'a avaatsheelh ti yamelh'atsham pa vatvisi shi' lhacôm'a 

pa vatcajôysha. Pa natôôyshelh ti lhcajôyshiyanelh shta pap'elh. 

15Taj ti nôque yiqu'isjayanach javatfayitshelh'am ti qu'iisshelh'eam lhacôm'a navôque 

matas, pa jaspa tanca antôvacluelhey. Jasnatesh côque, lhayaash ti niyôjeeshyiy pa 

Dios. Nijutyam pa t'avisi, 

16pa jaspa jaycumeshem'in ja Jesucristo yiey japi nijudiosa. Chinjutyam na 

yicumjayash pa janfaclemch'e pa lhcliish pa Dios japi nijudiosa jan lhjunash java 

vatcufayjatesjop ti t'acuumjulh. Pa yisclansha'ne pa Espíritu Santo. 

17Nicacuesh ja Cristo Jesús pa tsic'usinatesh'in na yicumjayashem'in pa Dios. 

18Lhayaash ti niyit'esh ca vanasinôquiesh pa, vooy java jatôôlhsha ja Cristo pa 

jasinôquich'e. Jaspa nanc'ashamem pa Dios japi nijudiosa. Côque janchaaj pa jamjatey 

lhac'o' nava ya'clishay shi' nava chiyivclanjat. 

19Tô'lha pava nimatas papu ca nitô'yish shi' pava chinôôclhanita shi' pa t'unaj pa 

Espíritu Santo. Nôque lhjunash ti jamjatey lhac'o' ti janfaclemch'e pa ya'clishesh pa 

vatnilhjenjayash ja Cristo. Jatô'lhesh'e ja Jerusalén pa yamja jav'elhcha shta pa 

c'ôjesh'e ja yitsaat Ilírio. 

20Nôque lhjunash ti janunitjateshem pa ya'clishesh pa vatnilhjenjayash jan yie' japin 

nive'lhaaesh ca natpeeycheyesh ca lhey ja Cristo. Niyit'esh ca tôlhesha pap'elh java 

lhfanishesh'in. 

21Jayeetajesh ca yijôneshch'e jô jan t'ônashesh nava Vani'sesh'e ti yit'esh: “Yi'van jayu 

papi nive'lhaaesh ca natpeeycheyesh. Pa yitôych'e jayu papi nive'lhaaesh ca 

natpeeycheyesh.” 

Yaychavalhtajey pa Pablo ca nôquey pa Roma 

22Nôque tôlh'ejop ti cajuqu'e ti jayeetajesh ca yôta'yelh'ay avaatsheelh, taj ti 

sasjopyam. 

23Taj ti nôqueesh palha na yicumjayash'e nava lhech yitsates. Cajuqu'e atesha java 

yincôpes ti jayeetajesh ca yielh'atshi avaatsheelh. 

24Taj ti nôqueesh pa avatjumteelhyic'oya ca lhech janaashtajshi ca jôctajey pa España. 

Taj ti ca jamtajelh'ay ca shtavatvantajelh, pa yacaclecshelh'ay ca ats'efeneshelh ca 

joctajey pa España. 

25Taj ti nôqueesh jajutsjatey jayu ja Jerusalén, pa jacha'jey java chiyefenesh japi 

casvelhavot lhech yie'. 

26Lhayaash ti yaychavalhey japi casvelhavot yie' ja Macedonia shi' ja Acaya ca 

nuqu'ejop ca nivancachajchiyinshey japi casvelhavot ts'aclaaysha'ne yie' ja Jerusalén. 

27Tajulhey ti lhech lhanfanash côque. Lhayaash japi nicacujanjasa judíos 

ninjuctsenesh japi nijudiosa pava isis tô'lha pa Espíritu Santo. Nôque lhjunash 

tajulhey ti yefen vitsha japi nijudiosa japi nicacujanjasa judíos pa yijutem pava 

lhavanjas. 

28Nôque lhjunash ca javaclhitajesh navôque ca jachaajtajey japi lhech java chiyuqu'e, 

pa jayjuyey jayu pa España. Pa jayeetajesh ca yuyelh'ayshi avaatsheelh. 

29Tsitô'yishyivne jayu jô ca lhech jamtajshi, pa jamjatelh'ach'een jayu pava isis 

lhcufayjatesesh ja lhcliish ja Cristo. 

30Yivelhavot, jatants'aclanshelh'a ja cas Caanvacle Jesucristo shi' ja vatencheyash jan 

shintisesh pa Espíritu Santo. Ca ve'lha shtatanuelh'ejop pa vatshanjayash pa 

a'lhelheyam shta pa Dios. 

31A'lhelheyam pa Dios ca ya aj pa ca lhfanishayish japi cacujanjas yie' ja Judea. Pa 

jaspa is ti t'acuumjulh jayu java chiyefenesh japi casvelhavot yie' ja Jerusalén. 

32Ca niteetajesh pa Dios pa jaspa jamjelh'ay pa yic'usiyash'in ca shtavatvantajelh. Pa 

jayichayelh'ajop jayu shta. 

33Pa alhacôm'aaelh ca nôvelh'ajop pa Dios vatcanoyashesh. Amém. 

Romanos 16 

Pa vat'aacjujunjayashey papu 

1Jayôjeeshelh'a lhja casvelhche lhey Febe, lhjan t'acum'een ja iglesia yiey ja Cencrea. 

2Acu'melhjulh ja lhey ja cas Caanvacle, jan lhfanishesh japi lhtatvelhavot'esh pa 

nivatcacujayasha. Pa efeneshelh lhjô lhech pava suyshemshi. Lhayaash ti lhjô lhech ti 

acloj japi yefen. Pa ts'efen vitsha. 

3Acjuelheyam lhja Priscila shi' ja Aquila, japi yicumjafaseshjop ja lhcumjayash ja 

Cristo Jesús. 

4Japi lhech uj ti suyeshjulh pa lhamônlhajayash pa tavayjulhyam ti yeetajesh ca 

chinasclôn. Nôque lhjunash pa ts'ishamesh japu lhech. Pa niyave'lhaa vooy shta 

jant'ajôôj japi yivelhavot yiey java lh'iglesias japi nijudiosa. 

5Acjuelheyam shita japi yivelhavot japi tay'evaneen ja lhajpôyich lhja Priscila shi' ja 

Aquila. Acjuelheyam shta ja yic'utsfa Epeneto, jan vatjutsa' ti nincacu ja Cristo yiey ja 

Acaya. 

6Acjuelheyam shta lhja María, lhjan uj ti t'acu'melh'atshiin. 

7Acjuelheyam japi yichifas Andrónico shi' ja Junias, japin chits'ôcfeelh'e lhja 

vatvanc'ôcfajayte. Japi lhech asinôytsesem japi Jesús lhcachenjas, ti 

vatjutsaeshyic'oya ti nincacu ja Cristo.  

8Acjuelheyam ja Amplias, jan yic'utsfaeshjop ja Lhcaanvacle. 

9Acjuelheyam shta ja Urbano, jan ts'iyôôyshelhva'ne ja yicumjayashelhem'in ja Cristo 

Jesús, nôquee shta ja yenach Estaquis. 

10Acjuelheyam ja Apeles, jan tanc'alhtanchayesha pa nilhcacujayashaa ja Cristo, 

nôquee ja t'ajôôjam ja Aristóbulo. 

11Acjuelheyam ja yichifa Herodión, nôquee jat'ajôôjjam ja Narciso japin nincacu ja 

Lhcaanvacle. 

12Acjuelheyam lhja Trifena shi' lhja Trifosa, japin t'acu'mesh'in ja lhcumjayash ja 

Lhcaanvacle. Shi' shta lhja yenche casvelhche Pérsida, lhjan uj ti t'acu'mesh'in pa 

lhcumjayash ja Lhcaanvacle. 

13Acjuelheyam ja Rufo, jan nincacu ja Lhcaanvacle pa asinôytsejem shta, shi' lhja 

lhamimi lhjan yijôney ca mimi'a. 

14Acjuelheyam shta ja Asincrito, ja Flegonte, ja Hermas, ja Patrobas, ja Hermes pa 

nôquee japi yivelhavot japin yi'jop ts'ivee. 

15Acjuelheyam shta ja Filólogo shi' lhja Julia, ja Nero shi' lhja lhch'injô, nôquee ja 

Olimpas shi' lhacôm'a japi lhavelhavot'eshjop pa nilhcacujayasha ts'ivee.  

16Isa' ca aneecjuelhvatam pa avatfineshelh shta. Jant'ajôôjamsha'ne japi 

lhtatvelhavot'esh ja Cristo ti c'acjuey. 

17Yivelhavot, jatants'aclanshelh'a ca anujumatsenelhjulh papu ca nacatsônjatajelh shi' 

ca nifaatjatajelh'am pa'na. Navôque t'ajuyjulh nava chineyjatsjaneshelh ca 

avôntôyitshelh. Ya aj ca anshanjatelh'avne japu lhech. 

18Lhayaash papi lhech ti ninatcumem'in ja cas Caanvacle Jesucristo. Tsi'sha pa lhôc ti 

yaychavalhaan. Pa yijôts'ôclônshaan pava lhcachic papi isis nivacle. Tôlh'ejop ti 

vatants'aclanesh pava lhclishay pa isisch'e shta. 

19Yitôyelh'a lhacôm'a jap'elh ti lhanc'ashamelh. Pa lhe'naa ti lhasshamitjatelh. Pa 

jayeetajeshelh'a ca ataasclaneshelhsha'ne pa isch'e, pa ya aj ca asnatshelh pa niysa'. 

20Pa Dios, pan shintisesh pa vatcanoyash, t'ôseshicham jayu tatsha pa Satanás yiey 

nava afoclelh. Pa isa' pa niteetshelh'am ja cas Caanvacle Jesucristo. 

21Nichenelh'ay pa t'acjujunjayash na Timoteo nan ts'iyôôyshelhva'ne na 

yicumjayashelh, shi' shta na Lucio, na Jasón shi' na Sosípater, napin yichifasesh. 

22Yivaatsha, ya Tercio, qu'isesh'e nôque vatqu'isjayanach, pa jachenelh'ay shta na 

t'acjujunjayashelh'ay ja Lhcaanvacle. 

23Nacjuelh'ay shta na Gayo, nan jôvelh'ôcji na lhajpôyich. Jan tcaevaneôcjiin shta 

lhacôm'a japi iglesia lhavos. Nacjuelh'ay shta na Erasto, nan chiyclôvalhchiyinesh 

pava pesoc t'ajuya na yitsaat, shi' na casvelhelh Cuarto. , 

24Yijutelh'am alhacôm'aelh avaatsheelh pa is ja cas Caanvacle Jesucristo. Amén. 

Pa yôj'esha'ne vatôclôjqueyash 

25Nôqueesh, shtôclôjelhey pa Dios, pan niyitsjayanshelh pa niacacujayasheelha pa 

ya'clishesh pa vatnilhjenjayash nan janfaclelh'am, shi' pa vatneyjatsjanjayashesh ja 

Jesucristo. Côque shincajôyshiyanesh pa Dios pa shtantôye'lha java nichintôya ti 

chiyfiich lhapesh ti jôjjeclay ampa na cotsjaat. 

26Taj ti nôqueesh chiytô'ya nava yijô' tôlh'ejop nava Vani'sesh'e, javan tanyôjijayesh 

papi chiytôyjata pava ti vaclan, yiyôjiesha pa Dios ôyjôlhôyech. Nôque nichintôya 

yôyinch'e lhapesh pa Dios chiytôyjata nôqueesh lhacôm'a jan tcacl'eshamsha'ne pu' pa 

jaspa nincacu pa nequ'ishamesh shta. 

27¡Ve'lha pa Dios ti uj ti lhavcajôyshenaj, pa chiyjutey pa vatôclôjqueyash 

ôyjôlhôyech'esh tôlh'ejop ja Jesucristo! Amén. 

1 Corintios 

1 Corintios 1 

Yiisshem'e pa Pablo papi iglesia lhavos yiey pa yitsaat Corinto 

1Ya lhech, ya Pablo, yit'esh ti tônyi pa Dios jaspa lhcachenachyish ja Jesucristo, lhech 

yichesh'e ti lhcavoyish. Yave'lheelhsham na yivelh Sóstenes. 

2Qu'iisshem'e nôque vatqu'isjayanach japi lhtatvelhavot'esh ja lh'iglesia pa Dios japin 

yie' ja yitsaat Corinto. Japi lhech yitsôt'ajesh pa Dios ve'lheelhsham shta ja Cristo 

Jesús. Tônshey pa Dios pa is lhamônlhajayash ve'lheelhsham pap'elh 

nalhjunashvatc'oya papin yetôn ja lhey ja cas Caanvacle Jesucristo. Jô lhech 

Lhanvacleesh japi lhech, cas chi' shta cas Caanvacleesh. 

3Chiyjutelh'ay pava isis lhcufayjates shi' pa lhcanoyash pa Catsitata Dios shi' shta ja 

cas Caanvacle Jesucristo.  

Pava isis vatcufayajates tô'lha pa Cristo 

4Yajatesh ti jajutelhey'am pa yishamielh'ash pa Dios avaatsheelh, lhayaash ti 

yijutelh'ay pa Dios java isis lhcufayjates javan tô'lha ja Cristo Jesús. 

5Eem ti ave'lheelhsham ja Cristo, nôquen lhayaash jajutelh'ay pa Dios lhacôm'a java 

nalhjunashvatc'oya aacôsshelhshiin jaspa nataôyshelh ti lhasinôquielh shi' shta ti 

lhatcajôyshayeshelh. 

6Lhech lhjunash ti lhiyiteshelh java chiychayeshelhch'eam ja Cristo. 

7Nôque lhjunash pa ampa ca amaelhc'oyaam java natisshelh pa Dios. Taj ti 

lhavatjumteelhc'oya pa nalhu ca nitônôclitajelh'am ja cas Caanvacle Jesucristo. 

8Niyitsjayan jayu avaatsheelh pa amjelhey pan t'aplhu' ca natpectaj ja cas Caanvacle 

Jesucristo, jaspa amapapu ca nanôôlhjônchatesh jayu pa'na. 

9Pa Dios yajatesh ti yôfisjatch'e pava nifac. Vooy lhavaatsha tôneshjooy ja Lhaôs 

Jesucristo jaspa shnôvjop jô lhech cas Caanvacle. 

Vanicatsônjatsham papi iglesia lhavos 

10Yivelhavot, jayôjeeshelh'a ja lhey ja cas Caanvacle Jesucristo, ti ya aj ca 

ajuyshelhvatjulh. Istaa ca ave'lheelhsham jô jaspa lhjunashavatjulh pa 

aychavalhjayashelh shi' pava ca eetajeshelh. 

11Yivelhavot, jayôjeeshelh'a cavôque, lhayaash ti nifacyam japi ve'lheelhsham ja Cloé 

ti lhavatcônitshielh. 

12Jaychavalhch'e ti vena ajunashelh ti lhteetshelh. Caaj japi yit'esh: “Yivaatsha 

lhcavoyish na Pablo.” Jap'elh yit'esh: “Yivaatsha lhcavoyish ja Apolos.” Jap'elh 

yit'esh: “Yivaatsheelh lhcavoyish ja Pedro.” Vooy jap'elh yit'esh: “Yivaatsha 

lhcavoyish ja Cristo.” 

13Ta lhjunash ¿chiycatsônjat t'e ja Cristo? ¿Chiyclôneshelh'eam t'e lhpa cruz na 

Pablo? ¿Ja't'ajesha ca chineytônelhjop na lhey na Pablo ti chinanajayanelh? 

14Tajulhe'mey pa Dios ti ampapu ca yinajayan japi tôlh'a', ve'lha ja Crispo shi' ja Gayo 

ti janajayan.  

15Nôquen lhayaash ampapu ca isa'jop ca yit'esh ca chinajayanesh na yey. 

16Ya, caaj taney japi ve'lheelhsham ja Estéfanas ti janajayan. Taj ti ninvoych'e yicachi' 

pap'elh ti janajayan. 

17Lhayaash ti ninascheney ja Cristo ca vancanajayan. Tsicheney jô ca janfac cava 

lhasinôc. Taj ti tanca yasinôqui pava tavijataych'esha'ne ya'clishay pa t'ônashesh papi 

tcajôyshaysha'ne. Lhayaash ti niyit'esh ca yicapinatshey ja lhavafi ja Cristo ti 

chiyinesh lhja cruz. 

Pa Cristo, t'unajesh pa Dios shi' pa lhcajôysha 

18Ti chinfactaj ja lhavafi ja Cristo ti chiyinesh lhja cruz pa yilheclôjtajesh papin 

chiyvômjat jayu ca ojeyach'e. Taj ti papi jôqueelhsham pa vatnilhjenjayash nôque 

ya'clish t'unajesh pa Dios. 

19Yiey nan yit'esh nava Vani'sesh'e: “Javômjatshi jayu pa lhcajôysha papin 

tcajôyshaytajsha'ne. Pa javômjatshi jayu shta pa lhtôycheyash papi yitôôytajesh'in 

pa'na., 

20¿Ta yie' papi tcajôyshay, ja't'ajesha papi vanqu'eyjatshan, ja't'ajesha papi yitô'yish ti 

tavayeshvanôcji pava matas yiey nôque cotsjaat? ¡Vooy pa Dios nivaych'aclaj ti 

yiv'ojiyan pa lhcajôyshataj yiey nôque cotsjaat!  

21Pa Dios, pa lhcajôysha, yicapinate'mey papi yiey na cotsjaat, pa nintôôysha tôlh'ejop 

pa lhcajôyshataj papi nivacle. Vooy papi nincacuesh yit'esh ca nalhjenesh, tôlh'ejop 

cava lhasinôc ti chinfacleem. Pa lhechin lhasinôc yilheclôjtajesh pap'elh ca 

ninatcajôysha'ya. , 

22Japi judíos yen ca nivan pava nimatasa papu ca nitô'yish. Vooy japi griegos vo'tajey 

pa vatcajôysha. 

23Taj ti vooy casvaatsha shtanfacleem java lhclishay ja Cristo, jan chiyinesh lhja cruz. 

Yaôytench'e japi judíos cavôque lhasinôc. Vooy japi nijudiosa yilheclôjtajesh ca 

ninatcajôyshayach'e. 

24Vooy papi tôney pa Dios, papi judíos ja't'ajesha papi griegos, nincacuesh ja Cristo ti 

t'unajesh pa Dios shi' shta ti lhcajôyshaesh. 

25Pava yilheclôjtajesh papi nivacle ca ninatcajôyshayshaesh pa Dios, pava lhech 

yash'apee pa lhcajôyshataj papi nivacle. Shi' shta pava yilheclôjtajesh papi nivacle ca 

nincont'ajeesh pa Dios, pava lhech yash'apee pa t'unajtaj papi nivacle. 

26Yivelhavot, istaa ca ovalhelhey papi tôney pa Dios. Ti naacloja japin tôlhelh'atsham 

caaj pa lhcajôysha ti yiey na cotsjaat. Naacloja shta papi lhcaanvaclesesh ti chiytôney. 

27Am, vooyshilhatam pa Dios papi chilheclôôjtajesh ca ninatcajôyshaysha'ne jaspa 

yivapenjat'in papi tcajôyshaysha'ne. Vooyshilhatam shta papi chiylheclôôjtajesh ca 

nincont'assha'ne jaspa yivapenjat'in papi yicont'astajsha'ne yiey na cotsjaat. 

28Vooyshilhatam pa Dios papi nilhcaanvacleseesh yiey na cotsjaat, papin chiyapun, 

jaspa yivômjatesh jayu papi vataanvacleyantajshaneen. 

29Cavôque yisnatesh jaspa tanca nitaanvacleyanesh'e t'ajuyish pa Dios papu. 

30Tô'lha pa Dios ti nave'lhanelhsham ja Cristo Jesús. Jô lhech Cristo cascajôysheesh. 

Tô'lha shta ja Cristo ti shincumjatjulh pa Dios, pa yitsôt'ajjooj pa shinalhjen shta. 

31Jaspa yôfisch'e java Vani'sesh'e ti yit'esh: “Ca nicaajtaj papi yit'esh ti 

vataanvacleyan, pa istaa ca nitaanvacleyanem pa Lhcaanvacle.” 

1 Corintios 2 

Pa lhcliish pa Cristo ti chinesh lhpa cruz 

1Japi yivelhavot, jaelh nalhu ti jamelh'ay pa janfaclelh'am java yijô' ti tô'lha pa Dios. 

Taj ti niyit'esh ca yasinôqui java tavijataych'esha'ne ya'clishay. 

2C'oya ti yamônlheelh'ajop pa niyit'esh ca yaychavalhey pav'elh matas, tsi'sha ja 

Jesucristo jan chiyinesh lhja cruz. 

3Meelh ti jatanôclitelh'am pa ninascônt'aj pa tsits'anaanjat shta ja yijovayi. 

4C'oya ti jayasinôyelh'am pa qu'eyjatsjaneshelh ja is Ya'clish, pa niyit'esh ca 

c'afaycutelha pa lhcajôysha papi nivacle. Am, c'afaycutelha java tô'lha pa Espíritu shi' 

pa t'unaj pa Dios. 

5Cavôque jasnatesh jaspa t'un jayu pa niacacujayashelh tô'lha pa t'unaj pa Dios, eem ti 

nitôlhesha pa lhcajôysha papi nivacle.  

Pa Dios vancatôyjatlhavne tôlh'ejop pa lh'Espíritu 

6Taj ti janfaclelhem shta pa vatcajôysha japi uj pa nilhcacujayasha. Taj ti nôque 

vatcajôysha nitôlhesha nôque cotsjaat. Nitôlhesha shta papi lhcaanvaclesesh nôque 

cotsjaat papin chiyvômjatesh jayu. 

7Jayasinôyshelh'am pa t'astayesha lhcajôysha pa Dios, ninnôclit tatsha lhapesh ti 

nich'a chiyisnatesh na cotsjaat, eem ti tatômjalhesh ti yijuyjata pa casnôclôjqueyash. 

8Nive'lhaa pa lhcaanvacleesh nôque cotsjaat ca nitô'yish cavôque. Ca nitôôytajesh 

cavôque pa tanca niclônesh'e lhja cruz jan lhasnôyich Lhcaanvacle. 

9Taj ti t'ônasheshjulh ti yit'esh java Vani'sesh'e: “Pa Dios tatômjalheshc'oya papi yen 

pava ampapu ca ninvan pa ninpe'ya, pa sasjop ca chinaychavalhey.”  

10Taj cavôque matas shintôychiyinesh pa Dios tô'lha pa lh'Espíritu. Pa lhech Espíritu 

vancatôyjata pava matas shi' shta pava nayieyshi tôlhshaam pa Dios.  

11Napi nivacle, ¿ta yie' papi yitô'yish pava yi'shi' pa lhcachi' pa nivacle? Ve'lha pa 

lhsôc'ôclit lhshayc'u pan yi'shi' pa lhech yitô'yish. Lhech lhjunash shta ve'lha pa 

lh'Espíritu pa Dios yitô'yish pan lhjunash pava yi'shi' pa Dios. 

12Vooy casvaatsha nishtats'ôteyesh pa lh'epíritu na cotsjaat, vooy pa Espíritu tôlhey pa 

Dios, jaspa shtantôyesha pava matas pa Dios yi'shi' pa lh'isiyasha'ne ti nijutjooy. 

13Casvaatsha shtasinôquiesh cavôque matas java shineyjatsjanesh pa lh'Espíritu pa 

Dios, pa nilhecha pava ya'clishay ti shtavôntôyitesh tô'lha pa cascajôysha. Nôque 

lhjunash ti janôôclhanitemch'e japi caajem pa Espíritu Santo java tô'lha pa lhech 

Espíritu. 

14Papi amem pa Espíritu Santo pa tanca niteesh ca natcuumjulh java tô'lha pa 

lh'Espíritu pa Dios, lhayaash ti yilheclôjtajesh ca ninatcajôyshiyach'e. Sasemjop ca 

nitôych'e, lhayaash ti cavôque matas tsi'sheesh pa Espíritu ti vancatôychiyinesh. 

15Taj ti papi caajem pa Espíritu Santo pa chiycajôyshiyanesh cavôque matas, pa 

ampapu ca nitôôysha pa lhech. 

16Pa yit'esh java Vani'sesh'e: “¿She papi yitôych'e pa lhaychavalhjayash ja 

Lhcaanvacle Cristo? ¿She papi isjop ca neyjatsjanesh pa Dios?”. Vooy casvaatsha 

caajjoom pa lhaychavalhjayash ja Cristo. 

1 Corintios 3 

Papi yicumjafaseshjop pa Dios 

1Navôque lhacôm'a, yivelhavot, sasjopyam lhapesh ca yasinôquielh'am jan lhjunash ja 

jasinôquiem japi ujaam pa Espíritu Santo. Lhayaash ti ujesh ti lhaychavalhelha nava 

yie' na cotsjaat. Lhayaash ti ajunashelhjulh japi taôvclas ti tiqu'in'esh ti yitôôysha java 

matas ja Cristo. 

2Qu'eyjatsjaneshelh java ninatvijataych'esha'ne, jan lhjunash papi taôvclas ti 

chiyfitsjan. Tsi'sha pa ts'oos ti yiyô'ji, pa tanca tuj pa vatôc t'un. Lhayaash avaatsheelh 

ti jôjjeclay sasjop ca ichatelhshi pa vatôc t'un. Taj ti nôqueesh shta sasjop ca 

ichatelhshi, 

3lhayaash ti jôjjeclay mônlheesh ti ujesh ti lhaychavalhelhaan nava yiey na cotsjaat. 

Eem ti lhjuctsenesh pap'elh, shi' shta ti lhc'aclanelhvatam, shi' shta ti lhnicatsônjatelh. 

Navôque lhjunashelh jap'elh ujesh ti yaychavalhey nava yiey na cotsjaat. 

4Lhayaash ti ca nicaajtaj japi ve'lha ca niteetajesh: “Vooy yivaatsheelh ja Pablo.” 

Vooy jap'elh yit'esh shta: “Vooy yivaatsheelh vitsha ja Apolos.” Navôque 

lhjunashjulh papi ujesh ti yaychavalhey nava yiey na cotsjaat.   

5¿She t'e na Pablo? ¿She t'e shta ja Apolos? Ve'lha pa Dios ti lhcavoselhyish. Napin 

yefenelh'ash ti naacacuelh ja Lhcaanvacle Cristo. Tsive'lhanelh'e ts'ivee ti 

tsitsitisshelh na yicumjayashelhem'in ja Lhcaanvacle ti nôclitelhyam. 

6Yivaatsha jacôvjiyan java vatcôvjiyanchey, vooy ja Apolos yinajayanch'e, taj ti vooy 

pa Dios yitôlhjatch'e.  

7Nan yicôvjiyan shi' nan yinajayanch'e amem pa ca lhfanishaesh, ve'lha pa Dios 

yitô'yish ti yitôlhjatch'e java chiycôvjiyan. 

8Japin yicôvjiyan shi' shta japin yinajayanch'e lhjunasheshvatjulh ti lhtacumjafas. Taj 

ti vooy pa Dios yishayanem jan yivelhan'e ts'ivee pa lhcumjayash. 

9Yivaatsheelh yalhtatcumjafaselhjop pa lhcacumjayash pa Dios, vooy avaatsheelh 

lhcôvjiyanjavat'ashelh pa Dios ti chit'acumelh'atshiin. , Ja't'ajesha shta ca 

ajunasheelhjulh pa jpôyich pan yisnatesh pa Dios. 

10Yivaatsha yijunashjulh pa jpôyich lhavo'. Pa yivashanyam pa Dios ti jasnatesh pa 

lhtatsuc pa jpôyich. Vooy jap'elh yan'e' jô lhech lhtatsuqu'esh. Japu lhech ve'lhee 

ts'ivee tajulhey ca ninujumatsenesh jum jan lhjunash papu ti vanujumatsenesh ca 

nantaj'e'. 

11Ampapu caelhchaa ca nasnatesh paelh lhtatsuqu'esh pa jpôyich, lhayaash ti apis ti 

vacalhesh, jô lhech Jesucristo. 

12Ca nicaajtaj papi yit'esh ti yan'e' pava clesanlhiy cojiyas, shi' pava nôcshi' clesanlhiy 

shi' shta pava isis utes pa yajulhjatey. Ja't'ajesha ca nicaajtaj papi yit'esh ti yan'e' pava 

yeclôy, shi' shta pava jpôôc shi' shta pava yiteej, pa yajulhjatey shta. 

13Taj ti pa lhcumjayash ts'ivee chivelhan'e pa lhjunash pa nalhu ca chinasclantajch'e 

pava matas, lhayaash ti nam jayu pa itôj pa lhech nalhu. Pa lhech itôj chiyc'alhtanesha 

pa lhcumjayash ts'ivee. 

14Papi yisnatesh pa jpôyich ninvutun pa yi'van jayu pa lhasha'. 

15Vooy papi yisnatesh pa jpôyich yivutun, pa chiyvôôm lhacôm'a. Taj ti pa lhech 

nivacle ve'lha ti chiyilhjen, jan lhjunash papu ti t'ecletfach'eec'oya pa itôj. 

16¿Ninatôôyshelh ti lhishjanjavat'ashelh pa Dios, shi' shta ti yielh'atshi pa lh'Espíritu 

pa Dios? 

17Ca nicaajtaj papi yivômjat nôque lhishjanjavat pa Dios, papi lhech yivôôm jayu 

vitsha pa Dios; lhayaash na lhishjanjavat pa Dios ti is. Na lhech vatishjanjavat vooy 

avaatsheelh.  

18Ya aj na papu ca nivôtjôts'ôclôn'in. Ca nicaajtaj papi vatlheclôôjtajesh ca nitô'yish 

nava yiey na cotsjaat, pa istaa ca napecleshch'e lhayshivo ca nivatlheclôjesh ti 

nintô'yish pa'na. Ca lhech lhfanishtajalhavach pa yijô' jayu jô ti yitô'yish pa'na. 

19Lhayaash pa lhcajôyshataj yiey na cotsjaat pa yit'esha pa Dios nilhcajôysha. Yit'esha 

java Vani'sesh'e: “Yivclanc'oya pa Dios papi vatcajôyshiyantajsha'ne pa yicôjôyesh pa 

lhcajôyshataj.” 

20Yit'esh shta: “Yitôôysha pa Lhcaanvacle pava lhaychavalhjanôc papi tcajôyshataj 

ojey.” 

21Nôquen lhayaash ampapu ca isaemjop ca nitaanvacleyan ca nofiseshch'e pa nivacle, 

eem ti lhacôm'a ti natsôt'ajeshelh: 

22Na Pablo, ja Apolos, ja Pedro, na cotsjaat, na vatmônlhajayash, na vatvafi', nava 

vaclan nôqueesh shi' pava vaclan jayu. Lhacôm'a navôque natsôt'ajeshelh. 

23Vooy avaatsheelh yitsôt'ajelh'ash ja Cristo. Vooy ja Cristo yitsôt'ajesh pa Dios. , 

1 Corintios 4 

Pa lhcumjayash papi Jesús lhcachenjas 

1Istaa ca aychavalhelhey ti lhcavoselhyish ja Cristo, niyôjeeshelhyi ti 

qu'eyjatsjaneshelh java yôyinch'e t'astayesha pa Dios. 

2Ca nicaajtaj papi tanyôjijayesh pa'na, pa istaa ca nôfisjach'e ca nitônôclitesh pan 

lhnônashesh. 

3Taj ti yivaatsha niujaesh ca yaychavalhey ca anivalhelhyi avaatsheelh ja't'ajesha 

pap'elh ca nivalhtajyi, taj ti istaa. Vooy yivaatsha shta tanca yivalhyivne. 

4Ninvoych'e yicachi' pa'na pa ca ve'lhaa java ni'nasvoyeshch'e, taj ti niyit'esha 

yivaatsha ca nasvoyeshch'e. Vooy pa Lhcaanvacle lhech jô lhech nivalhyi jayu. 

5Ya aj ca ivalhelha papu pa'na ti jôjjeclay ninameyjop pan t'aplhu'. Istaa ca 

ach'anshelhc'oya ja Lhcaanvacle ca namtaj. Lhech jô lhech nôclit jayu pava 

chiyifiichtaj. Jô lhech Lhcaanvacle yive'lhan ts'ivee jayu pava vatacachishi 

vataychavalhjanôc ca nôclitaj. Pa lhechesh pa najutey pa Dios pa t'ishameesha.  

6Napi yivelhavot, jasinôquielh'am navôque matas ti janovalhelheyjop atesha ja Apolos 

ya chi' shta. Nôque jayeetshelhaam ti janovalhelheyjop atesha ca jaspa 

aneyjatsjaneshelh pa ya aj ca môôjelh'apee nava vani'sesh'e ca anc'ashamshelh, pa 

jaspa tanca nitaanvacleyanelhyish papu ca nicônitshitaj pap'elh. 

7¿She papi nanvacleyanesh nap'elh? ¿She pa caaj'am ti nintis'ash pa Dios? A'va, 

natisesh lhacôm'a pa Dios. ¿Pa ta t'e lhayaash ti lhtaanvacleyanc'oya nap'elh, nan 

ajunash ti lhaychavalhtajey java tôlh'a'? 

8Chinalheclôjtajeshelh ca acôseeshelhshiin ti ampa ca ameelhc'oyaam java lhavanelh. 

Lheclôjtajeshelh ca alhcaanvacleseelh, pa naasuyeelhshelhyitshi. ¡Coostaja ca 

alhcaanvacleseelh jô, pa jaspa shnô'velhshi pa lhanvacleyash! 

9Taj ti jalheclôjesh ti yaashelhjac'oya japi Jesús lhcachenjaselhyish pap'elh pa Dios. 

Yijunashelhjulh yivaatsheelh papu ti chiyit'esh ti chiyiclôn. Jamjateshelhch'e ti 

tsiclôquielh lhacôm'a papi yiey na cotsjaat, lhech lhjunashelhyish shta papi ángeles 

shi' papi nivacle. 

10Yivaatsheelh tsilheclôjtajeshelh ca yav'ojeyiseelh ti tôlh'ejop ja Cristo. Taj ti vooy 

avaatsheelh lheclôjtajeshelh ca natô'yelhc'oya java matas tô'lha ja Cristo. Yivaatsheelh 

ninast'unelh'in, vooy avaatsheelh nunitjatelh. 

11Yamja nôque nalhu ti ts'iyipcunelhsha'ne, ts'iyôjayuelh shta. Amelhyam shta pava 

ca yuyjatshiyiseelh; tsic'ônelh'in napi nivacle. Ampa shta ca yielh'ôcji. 

12Pa tsulhjôtelh na yicumjayashelh. Tsicônitshitajelh japi nivacle taj ti 

jayeetshelhe'ma pa is. Tsachantajeshelh papu lhech, taj ti yacanoelhc'oya. 

13Chayelhyiin papu lhech, taj ti jachajeshelhjulh pa is. Tsijônelhey pava shtôcley 

pavan yivôôm papi yiey na cotsjaat yamjey nôque nalhu.  

14Navôque ni'yiisshelh'eam ca avapeneshelh. Jayeetajesh ca qu'eyjatsjaneshelh, jan 

lhjunash japi yicles japin yenjas. 

15Ca nicaajtaj papi diez mil vanqu'eyjatsjanesh ja Cristo, taj ti tanca acloja papi 

atataclelh. Vooy yivaatsha atataeshelhyijop pa niacacujayasheelha ja Cristo Jesús, 

tôlh'ejop ti janfaclelh'am ja is ya'clishesh pa vatqu'ilhjenjayash. 

16Nôquen lhayaash c'ayôjeeshelh'a ca avôôtjôneshelhyich'e. 

17Nôquen lhayaash jachenelh'ay na yaôs Timoteo, nan yenach yivo'yeshch'e shta, nan 

tsictsôyanesh ja Lhcaanvacle. Na lhech yivoyjatelhch'e acachi'clelh jayu jan yijunash 

ti niyicacu ja Cristo, shi' shta lhacôm'a java qu'eyjatsjanesh japi lhtatvelhavot'esh ja 

iglesia. 

18Caaj japi napu' yielh'atshi vataanvacleyansha'ne yilheclôjtajesh ca ninasfiyaey ca 

jaspa ninameelh'ay. 

19Taj ti jayeetajesh ca namelh'ay tatsha ca niteetajesh ja Lhcaanvacle. Pa lhecheesh pa 

jovalhey jayu papi vataanvacleyansha'ne ca yijô'taja ca nitôôytajesh, pa tanca tsi'shaa 

ti tasinôy'in. 

20Lhayaash ja lhanvacleyash pa Dios nichintôy'ôtsjanesh pava ya'clishay, vooy pa 

t'unaj ti yie'em. 

21¿She t'e pa lhenelh jayu ca jamtajelh'ay, isjop ca c'aclôyitelh, ja't'ajesha ca 

jamjelh'ay pa yencheyash shi' ca nits'ôquielh'ash? 

1 Corintios 5 

Tanivalhchayesh papu ti t'acutvaneen 

1Jaypeeycheyesh ti caaj pa ve'lha yielh'atshi ti t'acutelhva'ne lhpa lhanjôtsôô. Côque uj 

ti sasch'eesh, eem ti tanca nasnatesh papi jôjjeclay ninantôfa'clesh pa Dios côque. 

2¡Vooy avaatsheelh lhtaanvacleyanshelh côque! ¡Tajulhtajey jô ca atacshinelh'in! Pa 

lhech nivacle pan yisnatesh côque nôque lhjunash, isjop ca chinayjatelh'atshi. 

3Eem ti ninô'velh'ajop na yivu'vat, taj ti vooy na yaychavalhjayash yielh'ajop. Lha pa 

javaclhitesh ti jivalha pa lhechin yisnatesh nôque sasch'e, jan lhjunash ti 

yamônlheelh'ajop. 



2063 

 

 
Nivacle Bible  

© 1994,  Sociedades Bíblicas Unidas. 
 

 
 

 

4Atc'aeeshelhva'ne ja lhey ja cas Caanvacle Jesucristo, pa vooy yivaatsha 

mônlheelh'ajop jayu na yaychavalhjayash, pa lhecheesh pa nôvelh'ajop pa t'unaj ja 

Lhcaanvacle Jesús. 

5Pa lhecheesh pa isa'jop pôque nivacle ca chinjuta pa Satanás pa nivôôm pa t'asjaan, 

vooy pa lhsôc'ôclit lhshayc'u chinalhjen jayu pa nalhu ca natpectaj ja Lhcaanvacle 

Jesús.  

6Sasjop ca ataanvacleyaneshelh nava afanishelh'avach. ¿Naapeeycheyeshelh nava 

chiyit'esha: “Tiqu'in pa yucuve t'ajuya taj ti yamqu'een lhacôm'a pan chiyueyshi 

climshi?” 

7Istaa ca ôtsiyelhfach'ee pava lhac'utsjay yucuve t'ajuya, pavan yicshenelh'atshi, jaspa 

ayucuveeeshelh jan lhjunash lhja yucuve ti chituj ti chivatc'usinatesh'in ja pascua. 

Lhpa lhech yucuve chiyisnatesh pa nich'a climshi pa ninô'veyshi pa yucuve t'ajuya, pa 

lhech ajunashelh jô. Lhayaash ti chiyiclônjoom ja Cristo, jô lhech tashinshtajesh 

t'ajuya ja cas pascua. 

8Nôquen lhayaash tajulhey ca shtavatc'usinatesh'in na cas pascua pa is shi' pa yijô', 

nan chiyovalheyjop lhpa yucuve ninô'veyshi pa t'ajuya. Pa ya aj ca 

shtavatc'usinatshelh'in pa niysa' shi' pa ninvo'yeshch'e navan chiyovalheyjop pava 

lhac'utsjay yucuve t'ajuya. 

9Apis ti qu'iisshelh'eam jaelh yiqu'isjayanach ti ya aj ca t'ôyi'sheey ca chinavanshelh 

ca nôvelh'atshi papi t'acutvaneen. 

10Pa niyaychavalhey pap'elh cacujanjas yiey na cotsjaat, papi t'afcosshanein, shi' papi 

cuyes, shi' papi cutsjanjas shi' shta pap'elh yôclôj pa nidiosa. Lhayaash ca 

ninayôôytajeelhjulh papi lhech pa isjop ca ayelh'e na cotsjaat. 

11Jayôjeeshelh'a taney ca ya aj ca amelhvatsham papi alhtatvelheyechtajelh papin 

t'afcosvatay'in, shi' papi cuyes, shi' papi yôclôj pa nidiosa, shi' papi chayjanjas, shi' 

papi yetsessha'ne shi' shta papi cutsjanjas. Papu lhech ya aj ca amelhvatsham, ya aj ca 

avancufanelh shta. 

12-13Vooy yivaatsha sasjop ca yivalha papi yi'fach'ee cacujanjas. Vooy pa Dios 

yivalha jayu papu lhech. Taj ti avaatsheelh istaa ca ivalhelha papi yi'tajelh'atshi. 

Nôquen lhayaash ayjatelh'atshi papi yisnatesh pa sasch'e. 

1 Corintios 6 

Papi suyva'ne yie' t'ajuyish papi tcaasclanchaysha'ne cacujanjas 

1Ca nicaajtaj papi tôlhelh'atsham ti vatcônitshi, pa ¿ta t'e lhayaash ca nôqueyjop papi 

cacujanjas tcaasclanchaysha'ne ca jaspa nasclansha'ne, pa nilhecha papi yitsôt'ajesh pa 

Dios ca nôqueyjop? 

2¿Tanca natôôyshelh ti yisclansha'ne jayu papi yitsôt'ajesh pa Dios papi yiey na 

cotsjaat? Ca tin'e pa lhasclaneelhsha'ne jayu lhacôm'a nava yiey na cotsjaat, ¿pa ta t'e 

lhayaash ti ninatôôyshelh cava tiqu'icsha'ne ca asclaneelhsha'ne? 

3¿Ninatôôyshelh ti shtasclansha'ne jayu shta papi ángeles? ¡C'oya ca ninatvijataytaja 

ca shtasclantajch'e navôque yiey na cotsjaat! 

4Ca nicaajtaj pava lhta'niyôytaneshelh, ¿ta t'e lhayaash ti lhôquelheyjop papin yapun 

papi lhtatvelhavot'esh pa iglesia ti nasclaneelhsha'ne? 

5Pa jayeesh cavôque ca jaspa lhavapenelh'in jayu. ¿Ampapu ca nôvelh'atshi ca 

natcajôysha ca nitô'yish ca nasclaneemsha'ne papi lhavelhavot pava cacleclem? 

6¿Iseemjop t'e pa vatvelh ca nôqueshey pa tcaasclanchaysha'ne cacujanaj ca 

yasinôquiemch'e pava yicônitshiesh pa lhavelh? 

7Yijô' ti uj ti nintajulhey papi yielh'atshi ti vatcônitshi. ¿Ta lhayaash naat'eshelha ti 

chiyisnatesh'am pava ninvo'yeshch'e? ¿Ta lhayaash naat'eshelha shta ca 

chinacuteshelh'am pa'na? 

8Taj ti avaatsheelh vena ajunashelh. Lhasnatshelh pava ninvo'yeshch'e, 

lhatcuteshelhc'oya shta pa'na. Pa lhatmeneshelha shta papi avelhavot'elh. 

9-10¿Ninatôôyshelh shta ti ni'namey jayu papi ninvo'yeshch'e pa lhanvacleyash pa 

Dios? Anujumatsen'avach jaspa tanca lhavatjôtsôclôn'in. Yijô' ti tanca namey jayu pa 

lhanvacleyash pa Dios papi t'afcosvatay'in. Ni'namey shta papi yôclôj pa nidiosa. 

Ni'namey jayu shta papi vatvômeelh papi lhjayas, shi' shta papi nivacle vacactinesh 

paelh nivacle. Jô't'ajesh papi cutsjanjas, shi' shta papi cuyes, shi' papi yetsessha'ne, shi' 

papi chayjanjas shi' shta papi jôtsôclônjanjas. 

11Lhech lhjunash lhapesh papi napu' tôlhelh'atsham. Taj ti chinaisiyanelh avaatsheelh. 

Pa navenchatelhlhavne pa Dios pa t'acumelh'ajulh, tôlh'ejop ja lhey ja Lhcaanvacle 

Jesús shi' shta pa lh'Espíritu pa Dios. 

Pa t'aisiyash pa vatvu'vaat 

12Yijô' java chiyit'esh ti chiyvashanem papu pava ti yit'esh ti yisnatesh; taj ti tanca 

lhacôm'aa ti tajulhe'mey. Jech, iseemjop papu pa ti yit'esh ti yisnatesh, taj ti sasjop ca 

nashjatlhtapee pa'na. 

13Yijô' java chiyit'esh, pa vatôc t'ajuya lhpa vatavts'e, vooy lhpa vatavts'e t'ajuya pa 

vatôc; taj ti pa Dios yivômjat jayu navôque napu'. Taj ti niyijôa ti t'ajuya pa 

vatcunjatayash pa vatvu'vaat. Pa vatvu'vaat t'ajuya ja Lhcaanvacle. Pa vooy ja 

Lhcaanvacle t'ajuya pa vatvu'vaat. 

14Lhech lhjunash ti yinenjatchisham pa Dios ja Lhcaanvacle. Lhech casjunash jayu 

shta casvaatsha shinenjateshchisham jayu vitsha pa t'unaj.  

15¿Tanca natôôyshelh java avuuvteselh ti t'iyasesh ja lhavu'vat ja Cristo? ¿Isjop t'e ca 

jaycuumjulh nôque t'iyaesh ja lhavu'vat ja Cristo ca jamja pa lhavu'vat lhpa oyjanja? 

¡Am, uj ti nintajulhey! 

16¿Ja't'ajesha ca ninatô'yeeshelh pa nivacle ca namtaja lhpa oyjanja, pa lhecheesh pa 

ve'lha lhavu'vat'a papu lhech napu'? Lhayaash ti yit'esh nava Vani'sesh'e: “Papi napu' 

pa ve'lhasham pa lhavu'vat.” 

17Taj ti ca nicaajtaj papi yamey ja Cristo pa lhecheesh pa ve'lhaaelhsham vitsha 

japuque napu' pa lh'Espíritu. 

18Istaa ca aclôtelhc'oya ca chinoytajelh'ay. Pa ca naôtaj'e pav'elh sasch'esha'ne ca 

nasnatajesh pa nivacle pa lhavu'vat pava yi'fach'ee. Taj ti papi t'acutvaneen, papi lhech 

yi'shi' pa lhsasch'e. 

19¿Ninatôôyshelh avaatsheelh ti lhajpôyich'esh pa Espíritu Santo java avuuvteselh, jan 

yijutelh'ay pa Dios, pa yielh'atshi avaatsheelh? Tanca avôôttsôtjateshelh, 

20lhayaash ti tcashayeshelh'a pa Dios ti uj ti t'un'in. Nôquen lhayaash ôclôjeshelhey 

shta java avuuvteselh pa Dios.  

1 Corintios 7 

Chiycajôyshiyan papu ti tjayaay 

1Pa lhechesh pa jachajeshjulh javan t'iishelh'eyam ti lhtsiyôseshelh. Yijô' ti 

tajulhe'mey pa nivacle ti nintajayay. 

2Eem ti caaj papu t'acutvaneen, pa nôquen lhayaash isjop ti caajem pa nivacle lhpa 

lhjaya. Lhech lhjunash shta lhpa nivacche ti caajem pa lhjaya. 

3Iseemjop pa nivacle ti yôfisjatem lhpa lhch'acfa pava ti lhfanisheshem. Lhech 

lhjunash shta lhpa nivacche iseemjop ti yôfisjatem pa lhch'acfa pava ti lhfanisheshem 

t'ajuya pa lhjayayash. 

4Lhpa nivacche tanca nitsôt'ajesh jô pa lhavu'vat, vooy pa lhch'acfa yitsôt'ajesh. Lhech 

lhjunash shta pa nivacle tanca nitsôt'ajesh jô pa lhavu'vat, vooy lhpa lhch'acfa 

yitsôt'ajesh. 

5Sasjop ca natcavooyjulh papi ve'lha papi lhtajayas. Vooy papi ninteeshvatjulh ca 

nôjquenvatich'e jaspa ujesh ti t'alhey pa Dios, pa tajulhey. Taj ti vooy ti yameyjop pa 

lhc'aplhuvach, pa isjop ti yôjquenvatich'e, jaspa tanca ujaesh ca nic'alhtanesha pa 

Satanás pava sasch'e. 

6Cavôque matas tanca yiyôjeeshelh'aan ti javashanelh'am. 

7Jayeetajesh ca a'lhacôm'aaelh ca ajunasheelh nan yijunash. Taj ti vooy pa Dios vena 

lhfanishelhyish, tsive'lhanjop na yijunash, vooy pap'elh vena lhfanishesh vitsha. 

8Papi ve'lhasha'ne ts'ivee shi' shta papi ôschacchey jayôjeeshey ti tajulhtajey lhôn ca 

ya aj ca nitajayaysha'ne, nan yijunash nijayaay. 

9Taj ti ca nicaajtaj papi yit'esh ti tjayaay pa istaa ca nitajayay, lhayaash ti 

ninc'usinat'in jayu ca nichinvashaneem ca nintajayaya. 

10Vooy papi apis ti tjayaaysha'ne chiyôji'sha ca ya aj ca nivôôm lhpa nivacche pa 

lhjaya. Cavôque nintôlh'yi ca yiyôjeesha, vooy ja Lhcaanvacle tô'lha. 

11Taj ti ca nicaajtaj lhpa nivacche yivôôm pa lhch'acfa pa sasjop ca nitajayay shta. 

Isjop ca nasclanvatjulh pa jaspa mônlhaavacop. Pa lhech lhjunash shta pa nivacle 

sasjop ca nanvômcavômjatsuesh lhpa lhch'acfa. 

12Vooy pap'elh tôlhyi ti jayôjeesha, tanca nitô'lha ja Lhcaanvacle ca niyôjeesha. Ca 

nicaajtaj pa nicacujanaja vooy lhpa lhch'acfa cacujanja, taj ti yen ca mônlhajop pa 

lhch'acfa, pa sasjop ca nivôôm lhpa lhch'acfa. 

13Lhech lhjunash shta lhpa nicacujanajaa vooy pa lhch'acfa cacujanaj, taj ti yen ti 

mônlhajop lhpa lhch'acfa, pa sasjop ca nivôôm pa lhch'acfa. 

14Pa nivacle cacujanaj chiisiyanem pa Dios, yiisiyan lhpa lhch'acfa, lhayaash ti 

nicacujanjaa. Lhech lhjunash shta lhpa nivacche cacujanja chiisiyanem pa Dios, 

yiisiyan pa lhch'acfa, lhayaash ti lhavelheshjop pa nilhcacujayasha. 

15Taj ti ca nicaajtaj pa nivacle cacujanaj yeetajesh ca nivôôm lhpa lhch'acfa lhpa 

nicacujanjaa, pa istaa. Pa lhech lhjunash shta lhpa nivacche cacujanja yeetajesh ca 

nivôôm pa lhch'acfa ti nicacujanaja, pa istaa. Papi lhech chiyvôômja'ne nicacujanjasa 

chinucuvatjulh, nucujulh papin yivôôm. Lhayaash ti tônjooy pa Dios ca jaspa 

caspiiy'a. 

16Ôcjeclô ¿ta t'e ca lhjunasha ca natô'yish ca alhjen pa ajaya? Ja't'ajesha pa nivacle ¿ta 

t'e ca lhjunasha ca natô'yish ca alhjen lhpa ajaya? 

17Nan lhjunash ti vancave'lhanjop ts'ivee pa iseemjop ti lhech lhfanisheshlhavach 

pava yijutey ja Lhcaanvacle. Pa isjop ca mônlhaaesh pan lhjunash ti nich'a tôney pa 

Dios. Lhech yônasheshem lhacôm'a papi lhtatvelheyech'esh pa nivatcacujayasha. 

18Ca nitôntajey pa Dios papi apis ti chiyseej cle', pa istaa ca mônlhaaesh ti chiyseej. 

Vooy ca nitôntajey papi nichinseej, pa isjop ca ya aj na ca chinseej cle'. 

19Istaa ca chinseej ja't'ajesha ca nichinseja', taj ti chisuyeshi ca chinasnatesh nava 

yit'esh pa Dios. 

20Pa ve'lhaa ts'ivee pa isjop ca mônlhaaesh pan lhjunash pa nich'a tôney pa Dios. 

21Ti lhcavoash papi tcashay'a, vooy ca nitôntaj'ay pa Dios, pa istaa ca mônlheeesh pan 

tcashay'a. Taj ti ca chinvashantaj'am ti vô'mesh ti vatcashaash pa ya aj ca ayjop. 

22Papi tcashaya pap'elh ti chitôney ti nincacuesh ja Lhcaanvacle, pa lhech nivacle 

camame'ma ti lhcavoesh ja Lhcaanvacle. Lhech lhjunash shta pap'elh nivatcashacleesh 

ca nitôntajey ja Cristo, pa lhecheesh pa lhcashacleesh. 

23Uj ti nat'unelh'e ti tcashayelh'a pa Dios; ninteesh ca lhcavoseelh'ash pap'elh nivacle. 

24Nôque lhjunash, yivelhavot, isjop ca ave'lheelh ts'ivee ca acu'melhem'in pa Dios pa 

mônlhaaesh pan lhjunash ti nich'a tônelh'ay. 

25Papi jôjjeclay nintajayay tanca niyôjaa ja Lhcaanvacle, vooy yivaatsha janfaclelh'am 

nava jaychavalhey, lhayaash ti lhcavts'aclayeshyi ja Lhcaanvacle pa tsitisesh javan 

lhascafiyanshelh. 

26Jalheclôjesh pa nivacle ti iseemjop ti ve'lhasha'ne, lhayaash ti tavijatay navôque 

nalhus. 

27Ca nicaajtaj'am lhpa ajaya, pa istaa ca ya aj ca avatvômelh. Taj ti ca amtajaam lhpa 

nivacche, pa istaa ca ya aj ca avooy. 

28Ca ajayatajeesh pa tanca sasch'eaesh. Lhech lhjunash shta lhpa lhutsja ca 

nitajayaytaj pa tanca sasch'eeesh. Taj ti papi tjayaaysha'ne caaj jayu pava cacleclem, 

vooy yivaatsha jayeetajesh ti c'anujumatsenjayanelhjulh cavôque caclec. 

29Yivelhavot, jayeetajesh ca nifaclelh'am cavôque: teya ti niacloja pava nalhus. 

Nôquen lhayaash papi tjayaaysha'ne isjop ca lhjunashajulh papi nintajayay. 

30Vooy papi yitacshin'in istaa ca lhjunashajulh papi nintacshin'in. Vooy papi c'usem'in 

istaa ca lhjunashajulh papi nic'useem'in. Vooy papi tcashaya pa'na istaa ca 

lhjunashajulh ti nintsôt'ajesh. 

31Vooy papi yi'van pava matas yiey na cotsjaat istaa ca lhjunashajulh papi ninvan 

pa'na. Lhayaash ti nôque cotsjaat nan shtavan ti nôj jayu. 

32Jayeesh ca ya aj ca uja' ca aychavalhaan nava yiey na cotsjaat. Vooy pa nivacle 

ve'lhasha'ne pa isjop ca ujaesh ca naychavalhey ja Lhcaanvacle jaspa nanshamitjat 

jayu. 

33Taj ti ca nitajayaytaj pa ujaesh ca naychavalhey shta nava yiey na cotsjaat shi' pava 

nishamitjatesh lhpa lhjaya. 

34Vena lhjunash shta lhpa nivacche ti tjayaay nilhjuanashajulh lhpa nintajayay. Lhpa 

nivacche nintajayay ujaesh ca naychavalhey java yitsôt'ajesh ja Lhcaanvacle. Yen shta 

ti yiisinatem pa Dios pa lhavu'vat shi' pa lhcajôysha. Vooy lhpa nivacche tjayaay 

ujaesh ca naychavalhey nava yiey na cotsjaat shi' pava nishamitjatesh pa lhjaya. 

35Jayeetshelhaam cavôque pa lhajulhjatey, pa tanca yic'aclanshelh'am. Jayeetajesh ca 

isa' pa ca afanisheelh'avach, jaspa lhacôm'a jayu ti is pa acumjayashem'in ja 

Lhcaanvacle. 

36Ca nicaajtaj pa nivacle ti yaychavalha lhpa lhôse ti iseemjop ca nitajayay, lhayaash 

ti pitôji ti lhutsja, pa isjop ca nitajayay, lhayaash ti tanca sasch'eaesh. 

37Taj ti ca nicaajtaj peelh nivacle ti vaniyitesh ti yaychavalhey pa ca nôv'e' pa ca 

isaemjop ca nintajayaya lhpa lhôse, pa tajulhey. 

38Lhech lhjunash, papi yit'esh ti tjayaay, tajulhey. Vooy papi ninteesh ca nitajayay, pa 

ya'shesh ti tajulhey. 

39Lhpa nivacche tjayaay vanôôcfeeshelhvach pa lhjaya pa vatyôjijat. Pa vooy ca 

nivaftaj pa lhjaya, pa lhecheesh pa chinucuvatjulh. Ca niteetajesh ti lhjayaesh paelh pa 

istaa. Taj ti isjop ca lhjayaeesh pa nicacujanaja. 

40Taj ti ya'shesh ti c'usem'in jayu lhpa ôschacche ca nintajayaytaja. Navôque 

jalheclôjesh ti yijô', eem ti jalheclôjesh ti caajyam shta pa lh'Espíritu pa Dios. 

1 Corintios 8 

Pava vatcôs chiyvenchatesh pava chidiosiyan 

1Nôqueesh shtasinôquielh pava vatcôs chitisesh pava chidiosiyan. Yijô' ti caslhacôm'a 

ti shtantô'yesh cavôque. Taj ti cava lhech papi yitôôytajesh ti vanunatsha'ne atesha. Pa 

vooy pa vatencheyash shint'iyjateshchisham pa cascajôysha. 

2Ca nicaajtaj papi yilheclôjtajesh ca nitô'yish pa'na, taj ti tanca nitô'yish pa'na. 

3Taj ti ca nicaajtaj papi yen pa Dios, pa lhech papi lhech nitôfaclesh pa Dios. 

4Vooy cavôque chituj lhts'ôtesesh pava chidiosiyan, taj ti shtantô'yesh ti ampava ca 

nôv'e' na cotsjaat ca diosecleesh. Ve'lha pa Dios. 

5Caaj papi yilheclôjtajesh ca nôvey pa vôôs shi' ca nôvey na cotsjaat ca acloja pava 

dioseclesh, ca acloja shta papi lhcaanvacles. 

6Vooy casvaatsha shtantô'yesh ti ve'lha pa Dios, ti Vatata. Pa lhech Vatata yisnatesh 

pava matas. Cas chi' shta shinasnateshlhatam. Caaj shta ja ve'lha Lhcaanvacle 

Jesucristo. Jô lhech tô'lha ti yisnatesh pava matas. Pa lhech casjunash shta ti 

shinasnatesh. 

7Taj ti ni'lhacôm'aa ca chintô'yesh cavôque. Caaj papi yiyô'yesh ti yôclôj pava 

chidiosiyan, pa tuj shta pava chitisesh pava lhech vatcôs. Taj ti cavôque lhcachi'shi ti 

nijovaytajem, lhayaash ti nint'unvatsham'in. 

8Jech yijô' tanca natcuumjajulh pa Dios ti shtatsaccun. Tanca shin'isiyan pa vatôc. Pa 

tanca shta shinsasiyan pa vatôc. 

9Anujumatseneshelh'avach nava chitaniyôytanesh, jaspa tanca ancôtjateshelhsha'ne pa 

sasch'e pap'elh tiqu'in pa nilhcacujayasha. 

10A'va, natô'yesh cavôque. Taj ti vi'tajesha'ne ca atujtaj pava lhts'ôtesesh pava 

chidiosiyan, ca navantajelh pa avelh nint'un pa nilhcacujayasha, pa lhech pa 

nach'itesha jayu ca nituj vitsha pava lhts'ôtes pava niyijôa ca diosecla. Taj ti 

lhcachi'shi ti nijovaytajem. 

11Pa nôque lhjunash tô'lha jayu pava natô'yesh ti nach'itesh'a pa avelh nint'un pa 

nilhcacujayasha. Taj ti vafeem shta ja Cristo. 

12Taj ti ca ninach'itajeshelh'a pa avelh, tiqu'in pa nilhcacujayasha, pa asasch'eaeshelh, 

pa lhatjuyeelhjulh ja Cristo. 

13Nôquen lhayaash ca ninach'itajesh'yi' pa yivelh pava jatuj, pa isjop ca nituja' 

t'ôyish'e pava vatvuun, pa jaspa tanca lhsasch'eayish pap'elh.  

1 Corintios 9 

Pava iseemjop pa Jesús lhcachenach 

1Yijô' ti caajyam ti jataniyôytan'in shi' ti isjopyam ti lhcachenachyish, lhayaash ti 

ja'van vitsha ja Jesús ti cas Caanvacle. Vooy avaatsheelh lhtôôlhshelha na 

yicumjayashem'in ja Lhcaanvacle. 

2Caaj jap'elh tsitanchatesh ti lhcachenachyish ja Jesús. Pa vooy avaatsheelh 

lhantôye'shelhyi ti Jesús lhcachenachyish. Tô'lha na yicumjayash ti niacacueshelh ja 

Lhcaanvacle. Cavôque nôclit ti yijô' ti Jesús lhcachenachyish.  

3Navôque jachajeshjulh japi tsicacuesh. 

4Istajjopyam ca tuj pava ti nijutyam papu shi' shta ca yiyô'. 

5Shi' shta ca yijayaeesh lhpa cristianoche, jan lhjunash jap'elh Jesús lhcachenjas, shi' 

shta japi lhch'injavot ja Lhcaanvacle, shi' shta ja Pedro. 

6¿Lhaychavalhtajelhey ti ya ve'lhaaelhey na Bernabé ya chi' shta ca vômeshelh ti 

jaycume'shelh'in nava yipôcôtôyelh ca tsi'sha cava Dios lhasinôc ca yicumelh'e? 

7Sasemjop papi c'afoquelhay ca nishayan pava suyshemshi. Ampapu ca nit'iyjach'e 

atesha pava ôtjayetacuy ca nintuja pava lhay. Ampapu ca nujumatsenesh atesha pava 

lhclôy ca ninyôashi pa lhtsoos. 

8Ya aj ca alheclôjeshelh ca nitô'lha papi nivacle pava yaychavalhey ja jayeesh na. 

Lhayaash ti yit'esh shta cavôque java lhayôjijates pa Moisés. 

9Chiyi'sesh'e na vatqu'isjayanach na vatyôjijat, yit'esh: “Ya aj ca ap'oelhsham lhashi 

pa vacô ca ôsjatajeshelhch'e pa trigo.” Nive'lhaaey pa vacô ti tcavts'aclayesh pa Dios. 

10Yit'esha cavôque jaspa shinovalheyjop shta casvaatsha. Nôque vatyôjijat chiyi'sesh'e 

pava tajulheyjoom. Lhayaash papi ti clôtsjan shi' shta papi yisclanshi pa trigo 

tach'anjop ca chincatsônjatem pa lhcavcalhech. 

11Pa lhechesh, yivaatsheelh pa p'alha ti jacôvjiyanelh'atshi pava lhtôsjeyesh cava Dios 

lhasinôc. Pa nôqueesh isjop ca jaych'aneelhjop pa lhasha' pa acavcalhech'elh. 

12Jap'elh tajulhey ti lhech afanisheshelhem ti lhjutelhey. Vooy yivaatsheelh 

yaashtajesh ti tajulhtajelheyam ca anjuteelhyi. , Taj ti yivaatsheelh niyit'eshelh ca 

yicu'melhjulh pa'na. Am, niyit'eshelh cavôque jaspa tanca yimenshelhyivach ti 

janfacleelh cava lhclishay ja Cristo. 

13Avaatsheelh natôôyshelh papi t'acum'ôcjiin ja uj vatishjanjavat. Papi t'acum'een jan 

yie' ja chiyap'ôlhem'een pa Dios pava lhts'ôt'es, pa isjop ti tuj pa t'asjaan pava 

chiyôp'ôlh'in pava yaquisetes. 

14Lhech lhjunash shta ja Lhcaanvacle tayôjijanesh papi nifac pa vatqu'ilhjenjayash ca 

chinjutey pa lhôc. 

15Taj ti yivaatsha nive'lhaaesh ca yicuumjulh cavôque ca jaspa astiseshelh pa'na. ¡Jen 

ti javaf, taj ti niyen ca chinvô'mesh ti chinaychavalheshyich'e pa is! , 



2070 

 

 
Nivacle Bible  

© 1994,  Sociedades Bíblicas Unidas. 
 

 
 

 

16Yivaatsha tanca vataanvacleyan ca janfactaj pa vatqu'ilhjenjayash, lhayaash ti 

jayinyôjijayesh. ¡Shiyatajayivach ca ninfacla cavôque! 

17Nôquen lhayaash ca jentaj ca janfactaj côque, pa sasjop ca vô'mesh, lhayaash ti 

niyôjieshyi pa Dios. 

18Nôque lhjunash na yishaesh na vatc'usiyash'in ti janfac pa vatqu'ilhjenjayash ti 

nishay'ôcji. Jech, isjoptaj ca yishaay, lhayaash ti Dios lhasinôc yivo'esh; taj ti 

niyit'esh.  

19Tanca lhcavoyish papu, taj ti tôlhyi' ti yit'esh ti lhcavoyish lhacôm'a. Jasnatesh 

côque jaspa javoomey ja Cristo papi acloj nivacle. 

20Ca jamtajey japi judíos, pa yajudioaesh shta jaspa javooy japu lhech. Japu lhech 

lhcavosesh java lhayôjijates pa Moisés, pa ya chi' vitsha jaspa javooy japu lhech. Taj 

ti tanca yinvacleaesh cava lhech vatyôjijates. 

21Ca jamtajey japi nilhcavoseesh java lhayôjijates pa Moisés, pa yijunashjulh vitsha. 

Taj ti yinvacleesh java lhayôjijates ja Cristo. 

22Ca jamtajey japi nint'un pa nilhcacujayasha, pa ya chi' shta yijunashjulh jaspa 

javooy japu lhech. Pa nôque lhjunash yalhacôm'eelh ti yijunashelhch'evatjulh jaspa 

chiyilhjen jayu papu t'ajôôj jô. 

23Cavôque lhacôm'a jasnatesh tô'lha ja vatqu'ilhjenjayash ti chinfac. Jasnatesh jaspa 

caajyam shta navôque isis ti chinfac. 

24Apis ti natôôyshelh papu ti yitjôven lhacôm'a, taj ti ve'lha papu ti ts'ôtey. 

25Lhacôm'a ti vataasclansha'ne papi yitjôven jayu pa nôôy pava yi'van. Yisnatesh 

côque jaspa tcavjoy pa chinjutey pa t'ajuya papu ti tcavjoy aacjiyuc lhsashanilh 

chama. Taj ti naacloja pava nalhus ti vafshaam. Vooy casvaatsha vena casjunash, 

shtaniyitesh jaspa shtats'ôtiyesh pa ninvafsham pa cat'elheesh. 

26Vooy yivaatsha niyit'esh ca vacumaj atesha. Niyit'esh shta ca yalha yit'ijojqu'een. 

27Am, venayijunash. Yivaatsha javatclôyitesh na yisjaan jaspa nequ'ishamyam. 

Lhayaash ti tsijovayeshyitapee ca nifaclem atesha pap'elh na is ya'clish, ca vo'ya 

yivaatsha ca yav'ojeya. 

1 Corintios 10 

Pa chivancatôyjatjulh papi t'alhey'in pava nidiosecla 

1Jayeetajesh ca natôôyshelh, yivelhavot, lhacôm'a papi catsicchevot ti yi'ôcji lhapesh 

lhpa vôse'. Ti yic'asc'oya pa uj yinôôt lhanquey Yucshi ti yicheypacham.  

2Lhech lhjunash lhacôm'a ti chiynajayanesh lhpa vôse' shi' pa yinôôt ti ve'lheelhsham 

pa Moisés. 

3Lhacôm'a ti lhech lhjunash ti tuj ts'ivee pa vatôclesh cava chinfac. 

4Pa yiyô'ji ts'ivee shta lhacôm'a pa yinôt'esh nava chinfac tôlhey pa Dios. Lhayaash ti 

yiyô'ji ts'ivee pa yinôôt tô'lha pa utej pan tanaôycheelhsha'ne. Pa lhech utejesh Cristo. 

5Taj ti ninc'usinat'in pa Dios papi lhech acloj. Pa nôquen lhayaash vafsha'ne ti 

mônlhee pa cotsjaat ti ampapu ca nôv'e'. 

6Lhacôm'a cavôque ti vaclan jaspa shintôyjata ti nintajulhey ca shten pava niysisach'e. 

Pa ya aj ca shtajôneshch'e pan lhjunash ti yisnatesh papu lhech. 

7Nôquen lhayaash, pa ya aj ca ôclôjelh pava nidiosecla. Ya aj ca ajônshelhch'e shta 

papi t'ajôôj jô papu lhech yit'esha nava Vani'sesh'e, yit'esh: “Japi nivacle yich'esha'ne 

ti tsaccunch'e pa yiyô' shta, pa yisnatesh shta pa lhclôyjayash.” 

8Ya aj ca shtasnatesh pa vatcunjatayash. Eem ti lhech lhjunash lhapesh papu lhech 

t'ajôôj jô. Pa ve'lha pa nalhu chiyclônsha'ne papi veintitres mil. 

9Ya aj ca shtac'alhtanesh'in pa Lhcaanvacle. Eem ti lhech lhjunash lhapesh papu lhech 

t'ajôôj jô. Papi lhech yivômjatsha'ne pava tosis. 

10Ya aj ca shtanôôyshem'in pa Dios ca sht'ajuyeshjulh pa'na. Eem ti lhech lhjunashesh 

lhapesh papu lhech t'ajôôj jô nôôyshem'in pava matas, pa yiclônsha'ne pa 

vôncaclônjanaj ángel. 

11Cavôque lhacôm'a vaclanem papi catsicchevot. Chiyi'sesh'ejoom nan yi'shi' nava 

Vani'sesh'e jaspa tanca casjunashajulh papu lhech. Nôqueesh shnôôvji nava 

yôjesh'esha'ne nalhus. 

12Papu vatlheclôôjtajesh ca nit'un'in, pa istaa ca ninujumatsenlhavach, jaspa tanca 

nancot'esha'ne pa niysa'. 

13Na anc'alhtanjayash lhjunashjulh lhacôm'a pap'elh pa lhanc'alhtanjayash. Taj ti ya aj 

ca acacueshelh pa Dios, vooy lhavaatsha tanca nivashanelh'am ca nashelh'atapee pa uj 

vatc'alhtanjayash. Am, ca namtaj'ay pa vatc'alhtanjayash, pa yitô'yish jayu pa Dios ti 

yitojonelhfach'eeam, ca jaspa nat'unelhjulh jayu pa vatc'alhtanjayash. 

14Nôquen lhayaash, yenjas yivelhavot, ayelhjop na vatôclôjquiyashesh na niyijôa ca 

diosa. 

15Jasinôquielh'am, lhayaash ti apis ti natôôyshelh. Istaa ca ataasclaneshelhsha'ne nava 

jayeetshelh'a. 

16Ti sht'iyô'jelh ja t'iyôjatshi jan chit'a'lheyjop pa Dios pa casve'lheelhsham ja Cristo, 

tô'lha pava lhavoyey ti nitonsha'ne ti chiyinesh lhpa cruz. Vooy lhpa yucuve 

shtac'asatsha'ne casvaatsha casve'lheelhsham shta, tô'lha ja lhavu'vat ja Cristo jan 

chiyinesh lhpa cruz. 

17Casclojjop ti shtatuj lhpa ve'lha yucuve, pa lhech lhjunash shta casve'lhasham jô 

lhech vatvuvaat.  

18Aychavalhelhey papi lhclesesh pa Israel. Papi tujvatam pava vatcufayjates pa 

ve'lheelhsham papu lhech pavan tuj vatcufayjates. 

19Ninaychavalha java niyijôa ca diosecla ti cha'lheesh. Ninaychavalha shta jan 

vatcufayjat'esh t'asjaan ti ya'sheshc'oya ti is pav'elh cha'lheesh. 

20Papi jôjjeclay ninantôfa'clesh pa Dios tanca nitisesh pa Dios pa'na, vooy pava 

tsich'es tis. Vooy yivaatsha niyit'esh ca nôvelh'ajop pava tsich'es. 

21Sasjop ca ayôelhshi ja yiyôôj'in ja Lhcaanvacle shi' shta ca ayôelhshi ja yiyôôj'in pa 

tsich'e'. Sasjop shta ca atujelh ja lhtsaccunjayash ja Lhcaanvacle shi' shta pa 

lhtsaccunjayash pa tsich'e'. 

22¿Isjop t'e ca shtanch'avat'eshjulh ja Lhcaanvacle côque? ¿Tam'ey ti ya'shesh ti 

shtant'un'inc'oya jô lhech?  

Chitaniyôytanesh pa'na shi' pa lhencheyash pa cristiano 

23Yijô' nava lhteetshelha, ti chiyvashanelh'am pa ti lhenelh ti lhasnatshelh. Taj ti 

nilhacôm'aa ca nitôôlhsha pa'na. Yijô' ti camameshc'oya japi cristianos pava ti yen, taj 

ti nilhacôm'aa ca nefen ca nit'iyeshchisham pa t'unaj papi nicacujanjasa. 

24Sasjop papu ca ve'lhaa ca naychavalheshlhavne pa is. Istaa ca naychavalhsha pap'elh 

pa is.  

25Istaa ca atujelh avaatsheelh lhacôm'a java chiycasha'ya. Pa ya aj ca 

ay'ôtsjaneshelh'in pan t'ajuya, pa jaspa tanca asameelhaan ca atujtajelh. 

26Lhayaash na cotsjaat shi' nava yie' yitsôt'ajesh ja Lhcaanvacle. 

27Ca nicaajtaj pa cacujanaj ca na'naactajelhey pa lhôc, pa istaa ca avoelhch'e ca 

eetajeshelh. Pa atujelh pava ca nijutajelh'ay, pa ya aj ca aniyôseshelh'in pan t'ajuya, pa 

jaspa tanca asameelhaan. 

28Taj ti ca nicaajtaj papi yit'eshelh'a: “Nôque t'asjaan lhts'ôôt pa tsich'e'”, pa lhecheesh 

pa ya aj ca atujelh. Pa jaspa tanca amenshelh pa lhech, lhayaash ti samshelh'aan jayu. 

29Jasinôqui java samaan pap'elh tanca alhecheelh. Ca nicaajtaj papi tsiyôsesh: “¿Ta t'e 

lhayaash ca chinasvômjatesh pava samaan pap'elh? 

30Ca jajutajeyjop pa yishameesh pa Dios pava ca jatujtaj, ¿Pa ta t'e lhayaash ti 

tsiyôytanesh pap'elh ca jatujtaj?” 

31Istaa ca atujelh, pa ayôelhch'e shta, shi' pav'elh matas ti lhasnatshelh, pa 

asnatshelhem pa Dios jaspa chiyôclôj jayu. 

32Ya aj ca avôtcôtjatesha'ne papi judíos, shi' papi nijudiosa shi' shta papi 

lhtatvelheyech'eshjop pa Dios. 

33Vooy yivaatsha lhech yifanishyivach jaspa nicacleclinatem lhacôm'a pap'elh. 

Niv'oyitam pava isis, vooy pap'elh javoomey pava isis, pa jaspa chinalhjen jayu. 

1 Corintios 11 

1Istaa ca ajônshelhyich'e nan yijunash jajôneshch'e ja Cristo. 

Pa lhfanishlhavach'in papi ôcjeclô ti yiey pa vatishjanjayash 

2Yivelhavot, tajulhey ti lhnaychavalhelhyiy, pa tajulhey shta ti lhanc'ashamshelh nava 

qu'eyjatsjaneshelh ti janfaclelh'am. 

3Taj ti jayeetajesh ca natôôyshelh jum ti lhshatech'esh ja Cristo tsich'em papi yitsjôy. 

Vooy pa yitsuuj lhshatech'esh lhpa lhch'acfa. Jan lhjunash pa Dios lhshatech'esh ja 

Cristo. 

4Nintajulhey pa yitsuuj ca nivatp'ooj pa lhc'ôcle ti t'aalh shi' ti yasinôqui cava Dios 

lhasinôc. Yivapenjat'in jayu jan lhshatech'esh ca nivatp'otajesh c'oya pa lhc'ôcle. 

5Taj ti lhpa ôcjeclô ni'nôvey ca ninvatp'oooj pa lhc'ôcle ti t'aalh, shi' ca nasinôquitaj 

cava Dios lhasinôc. Yivapenjat'in jayu shta pa lhshatech ca ninvatp'o'tajeesh pa 

lhc'ôcle. Papi ninvatp'ooj pa lhc'ôcle pa lhjunnashjulh papu ti yivoc'ô. 

6Ca ninteetajesh lhpa ôcjeclô ti vatp'ooj pa lhc'ôcle, pa istaa ca chinvoc'ôjat cum. 

Lhayaash ti vapeneshlhavach papi ôcjeclô ti yivoc'ôja'ne. Nôquen lhayaash tajulhey 

ca nivatp'ooj pa lhc'ôcle lhpa ôcjeclô. 

7Pa yitsuuj tanca nivatp'ooj pa lhc'ôcle, lhayaash ti yijônlhach'e pa Dios, pa 

yivanjiyinesh pa lhasnôycheyash pa Dios. Vooy lhpa ôcjeclô yivanjiyinesh pa yitsuuj 

pa lhasnôycheyash. 

8C'oya ti yisnatesh pa Dios pa yitsuuj pa tanca nitôôlhsha lhpa ôcjeclô. Vooy lhpa 

ôcjeclô tô'lha pa yitsuuj. 

9Chiyisnatesh lhpa ôcjeclô t'ajuya pa yitsuuj. Pa tanca chiyisnateshjop pa yitsuuj ca 

natjuya lhpa ôcjeclô. 

10Nôquen lhayaash tajulhey ca nivatp'ooj pa lhc'ôcle lhpa ôcjeclô, jaspa chinôclitesh ti 

chiyash'apee. Pa tajulhe'mey papi ángeles ti lhech lhfanishlhavach lhpa ôcjeclô. 

11Taj ti shtantôyish ti tô'lha ja Cristo pa yitsuuj cha'lhatajeesh ca ama lhpa ôcjeclô, pa 

vooy lhpa ôcjeclô cha'lhatajeesh ca ama pa yitsuuj. 

12Yijô' ti tô'lha lhpa ôcjeclô pa yitsuuj ti chiyisnatesh. Taj ti yijô' shta ti nivat'ajesh 

lhpa ôcjeclô pa yitsuuj. Pa tôlhavatam pa Dios papu lhech. 

13Avaatsheelh asclaneelhsha'ne: ¿Tajulhey t'e ca ninvatp'o'aesh lhpa ôcjeclô pa 

lhc'ôcle ca nit'aalhtajey pa Dios? 

14Shinchavayjatey ti vapenesh pa yitsuuj pava lhayees ti pitesch'e. 

15Vooy lhpa ôcjeclô yajulhjatey ti pitesch'e pava lhayees. Eem ti chiyjutey lhpa 

ôcjeclô ti pitesch'e pava lhayees pa yip'ooj'e pa lhshatech. 

16Ca nicaajtaj papi t'ajuyjulh cavôque pa istaa. Taj ti yivaatsheelh shi' shta jap'elh 

lhtats'avot'eshjop pa Dios yiyô'yesh cavôque. 

Papi yiclôqui pa Lhtsaccunjayash pa Lhcaanvacle 
(Mt 26.26-29; Mr 14.22-25; Lc 22.14-20) 

17Nava qu'isshelh'eam nôqueesh ninasshamesh. Tanca isa' jô java atc'ashelhva'ne. 

18Lhayaash ti jaypeeycheyesh ti lhnicatsônjatelh ti atc'aelhvaneen ti yiey pa 

vatishjanjavat. Pa jalheclôjesh ti yijô' cavôque. 

19Tôlh'ejop java afanishelh'avach ti lhnicatsônjatelh pa jaspa chiyivan japi cristianos 

jô. 

20Ti lhech afanishelh'avach pa tanca asnatshelh jô pa Lhtsaccunjayash ja Lhcaanvacle. 

21Ti atc'aelhva'ne pa vatjutsa'esh ti lhtujelh pava lhanchajeelh acôselh pa aviisshelh 

ts'ivee. Pa nôquen lhayaash caaj papi yiyipcunsha'ne, pa vooy pap'elh uj ti 

yapeesha'ne. 

22¿Ampava ajpôyjeyeelh ca veeshelh'e ca atujelh pa ayô'jelhch'etsham pan 

t'iyô'jelhch'etsham'in? Ti lhech afanishelh'avach'in pa lhatmeneshelh japi 

lhtatvelheyech'esh pa Dios. Lhayaash ti vapenvatsham'in papi amem pa'na. 

¿Lhasc'usinatshelh'in cavôque? ¡Am, niyen cavôque! 

Pa Lhtsaccunjayash jô pa Lhcaanvacle 

23Lhayaash ti tô'lha ja Lhcaanvacle nava qu'eyjatsjanshelh'in: Pa lhech tulh ti 

chivanqu'eeyjatesh ja Lhcaanvacle Jesús, pa t'acum'e lhpa yucuve. 

24Pa lhechesh pa t'aalh, pa yic'asatsha'ne lhpa yucuve pa yit'esh: “Atujelh; nôque 

yivu'vat nan chiyc'astelhsha'neam. Asnatshelh côque jaspa anaychavalhelhyiy.” 

25Ti yivaclhitesh ti tuj, pa t'acum'e shta pa yiyôôj'in, pa yit'esh: “Nôque vatyôjatshi 

yovalheyjop ti nich'a ti lhnôôcfeeshelhsham nava yivoyey. Ca yajatajeesh ca 

ayô'tajelhshi pa anaychavalhelhyiy.”  

26Ca lhech lhjunashtaja ca yajatajeesh ca atujtajelh lhpa yucuve, shi' shta ca 

ayô'tajelhshi pa yiyôôj'in pa anfacle'lhem pap'elh pa lhavafi ja Lhcaanvacle. Pa 

amjelhey ca natpectaj ja Lhcaanvacle. , 

Pa lhjunash ti chituj pa Lhtsaccunjayash pa Lhcaanvacle 

27Ca nicaajtaj papi tujeyshi pa lhsasch'e lhpa yucuve, shi' shta ca niyôjeyshi pa 

lhsasch'e jan yiyôôj'in ja Lhcaanvacle ti ni'nôclôjey pa Dios. Pa lhech pa lhech 

yisnatesh pa sasch'e, t'ajuyjulh pa lhavu'vat shi' pava lhavoyey ja Lhcaanvacle. 

28Nôquen lhayaash tajulhey ca nivatjutsa'esh ca ve'lhaa ts'ivee ca niisclanch'ec'oya, pa 

jaspa isa'jop ca nituj lhpa yucuve pa niyôôj shta pan yiyôôj'in ja Lhcaanvacle. 

29Lhayaash ti papi tujeyshi pa lhsasch'e ninaychavalhey ja lhavu'vat ja Lhcaanvacle 

pa tuj pa yiyôôji shta, lhech pa lhech chiyclôyit jayu. 

30Nôque tôlh'ejop ti acloj japi yielh'atshi aôytes'in, nincont'assha'ne shta. Caaj shta 

papi vafsha'ne. 

31Taj ti ca shtaniisclantajch'e casvaatsha, pa tanca shinclôyit jayu ja Lhcaanvacle. 

32Ca shinasclantajch'e ja Lhcaanvacle pa shinefenesh, pa tanca casjunashajulh papi 

yen nava yiey na cotsjaat ti chiyvôôm jayu. 

33Nôque lhjunash, yivelhavot, ca atc'atajeshelhva'ne pa atsaccunjayashelh, pa istaa ca 

ach'anshelhvatc'oya ca atujtajelh. 

34Ca nicaajtaj papi uj ti yiyipcun pa istaa ca natsaccun'e pa lhajpôyich. Pa ya aj ca 

atc'aeeshelh'eva'ne nôque nava afanishelh'avach pa jaspa tanca naclôyitelh pa Dios. 

Vooy pav'elh jasclaneelhsha'neam jayu ca janamtajelh'ay. 

1 Corintios 12 

Pava vancatsôôtjatesh ti vancave'lhan'e ts'ivee pa Espíritu Santo 

1Yivelhavot, jayeetajesh ca natôôyshelh nava matas vancatsôôtjatesh ti vancave'lhan'e 

ts'ivee pa Espíritu Santo. 

2Natôôyshelh lhapesh ti jôjjeclay acacujanjaselh ti chinapôycojelhey pava niyijôa ca 

diosecla clishaclayjes. 

3Nôqueesh jayeetajesh ca natô'yelha, papu yit'esha ca “¡Ojeya pa Jesús!” papu lhech 

tanca nitasinô'yesh pa t'unaj pa lh'Espíritu pa Dios. Vooy papi yit'esha: “¡Cas 

Caanvacle pa Jesús!” Papu lhech nintôlheshlhavne ti lhech yit'esh. Tôlhesha pa t'unaj 

pa Espíritu Santo. 

4Caaj pava nilhjunashavatjulh ti ts'ôteyesh pa nivacle. Taj ti tô'lha pa ve'lha Espíritu. 

5Nilhjunashavatjulh ti chit'acumesh'in. Taj ti ve'lha ja Lhcaanvacle chit'acuumjem'in. 

6Nilhjunashavatjulh ti chiyisnatesh pa'na. Taj ti ve'lha pa Dios tô'lha pa ti 

chiyisnatesh. 

7Vooy pa Dios tô'lha ti yivenchatemch'e pa Espíritu pava matas pa jaspa 

chitanefenesh. 

8Caaj papi yivenchatesh pa Espíritu Santo pa tcajôyshay jaspa is ti tasinôy. Vooy 

pap'elh yivenchatesh pa lhech Espíritu pa uj ti tcajôyshay. 

9Pap'elh yivenchatesh pa lhech Espíritu pa nivatcacujayasha. Vooy pap'elh 

chiyvenchatesh pa t'unaj jaspa yivatsjanchatesh papi aôytes'in. 

10Caaj papi chiyvenchatesh pava nimatasa papu ca nitô'yish ti yisnatesh. Vooy pap'elh 

chiyvenchatesh ti yitô'yish ti nifac cava Dios lhasinôc. Caaj shta papi yivenchatesh pa 

Dios pa lhcajôysha jaspa nitôfaclesh pava tô'lha pava tsich'es shi' shta pava tô'lha pa 

yijô' Espíritu. Vooy pap'elh chiyvenchatesh ti yitô'yishch'e pav'elh ya'clishay. Vooy 

pap'elh yitô'yish ti nôyôjemch'e pap'elh pava ya'clishay. 

11Cavôque lhacôm'a tô'lha pa ve'lha Espíritu. Pa lhech yivenchateshch'e papi nivacle 

pa ti yie' papu ti yenesh. 

Caslhacôm'a ti casve'lheelhsham pa vatvuvaat 

12Lhayaash ja Cristo lhjunashjulh pa vatvuvaat pa acloj pava t'iyas. Pava lhech t'iyas 

ve'lhasham pa lhavu'vat. 

13Pa caslhacôm'aelh papi judíos, papi griegos, papi vatcavos shi' shta papi nivatcavosa 

casve'lhaelhsham pa vatvuvaat ti shtanay, tôlh'ejop pa ve'lha Espíritu. Caslhacôm'a ti 

shinyôjayansha'ne pa lhech Espíritu.  

14Pa vatvuvaat tanca ve'lha pa t'iya. Acloj pava t'iyas. 

15Ca niteetajesh pa vatfo': “Ni'yavatpôcôt'a, tanca t'iyaayish pa vatvuvaat.” Am, 

t'iyaesh pa vatvuvaat. 

16Ca niteetajesh pa vatacfe: “Ni'yalhtôseja, tanca t'iyaayish pa vatvuvaat.” Am, 

t'iyaesh pa vatvuvaat. 

17Ca lhacôm'aa na vatvuvaat ca vatôseejtajeesh, pa tanca natpeeychey. Ja't'ajesha ca 

lhacôm'a na vatvuvaat ca vatacfeaesh, pa tanca nitansits'ajan. 

18Taj ti pa Dios yinesh pa vatvuvaat lhacôm'a pava t'iyas nan lhjunash. 

19Ca lhacôm'aa ca t'iyaseesh, ¿pa ta yie' jayu pa vatvuvaat? 

20Taj ti yisnatesh pa Dios pava acloj t'iyas. Pava lhech lhacôm'a ve'lhasham ti 

vatvuvat'esh. 

21Sasjop ca niteetsha lhpa vatôseej pa vatpôcôôt: “Ni'yasuyeesh'atshi.” Sasjop shta ca 

niteetsha pa vatshateech pava vatfoc: “Ni'yasuyeeshelh'atshi.” 

22Am, vooy nava t'iyas na vatvuvaat navan nint'un, ya'shesh ti chisuyeshi. 

23Nava a'lheesh ti chiyen t'iyasesh na vatvuvaat, pa sht'ashjat ti sht'uyjatshiyan ti 

shtanujumatsenesh. Vooy nav'elh t'iyas ya'shesh ti shtasclan ti shtap'oe. 

24Taj ti tanca lhech casfanisheesh nava isis t'iyas. Lhech lhjunash ti yisnatesh pa Dios 

pa vatvuvaat. Yiisiyan pava tiqu'in'esh ti isis t'iyas. 

25Lhech lhfanishesh côque jaspa tanca nivatc'asatsha'ne, pa ve'lhajop ts'ivee lhacôm'a 

ti tanefenelh pav'elh t'iyas. 

26Ca aôytejtajaan pa ve'lha t'iya pa vatvuvaat, pa lhacôm'a jayu pav'elh t'iyas ti 

aôytes'in shta. Ja't'ajesha ca chinvanjiyinesh pa is pa ve'lha t'iya, pa nishamsha jayu 

shta pav'elh t'iyas. 

27Lhech ajunashelh avaatsheelh, avu'vat'eshelh ja Cristo. Pa ave'lheelh'e ts'ivee nava 

t'iyas pa lhech vatvuvaat. 

28Lhech lhjunash yivenchateshch'e pa Dios papi lhtatvelheyech'esh pa iglesia. 

Yijutsjat papi vatcachenjas. Pa nijooylha papi chiytôyjata pava ti vaclan. Shi' shta papi 

vanqu'eyjatsjansha'ne. Yivenchateshch'e shta papi yitôya pava nimatasa papu ti 

yitô'yish. Yivenchateshch'e shta papi yivatsjanchat papi aôytes'in. Nôqueesh shta papi 

vanqu'efenjanjas. Nôqueesh shta papi lhanvacleesh papi nicacujanjasa, shi' shta papi 

yitô'yishch'e pav'elh ya'clishay. 

29Tanca lhacôm'aa ca vatcachenjaseesh. Tanca lhacôm'aa ca chiytôyjata pava ti 

vaclan. Tan shta ca lhacôm'aa ca nitô'yish pava nimatasa papu ti yitô'yish. 

30Pa tan shta ca nicaajem lhacôm'a pa vat'unaj ca nivatsjanchatesh papi aôytes'in. Tan 

ca nitôyishch'e lhacôm'a shta pav'elh ya'clishay. Tan ca nitô'yish shta lhacôm'a ca 

nôyôjemch'e pap'elh pava lhech ya'clishay. 

31Aniyitelh jum jaspa lhavanelh pava isis navenchateshelh pa Dios. Pa vooy yivaatsha 

qu'eyjatsjaneshelh pa is nôyish.  

1 Corintios 13 

Pa vatencheyash 

1Ca jayasinôytajesh pa lhcliish papi nivacle shi' shta pa lhcliish papi ángeles, taj ti ca 

amtajayam pa vatencheyash, pa yijunashajulh pa clesanilh ti t'ôôy ja't'ajesha peelh 

clesanilh ti sitsej atesha. 

2Ca jayasinôytajesh pava tô'lha pa Dios, shi' ca nastôôytaja pava tastaye'sha shi' 

lhacôm'a pava matas. Ca nicaajtaj shta pa uj niycacujayasha tajulhsham ca 

chinc'uyjatesh pava uticuy, taj ti ca amtajayam pa vatencheyash, pa yacha'lheesh jayu. 

3Ca jatifjtajem papi ts'aclaaysha'ne lhacôm'a nava ja'van, shi' shta ca 

ninvatshiyantajeem na yivu'vat ca chinapjuntaj, taj ti ca amtajayam pa vatencheyash 

pa cha'lheesh cavôque matas.  

4Papi caajem pa vatencheyash pa yiclôôylhavach pa is ti taôytey pa vataasclaneshi. Pa 

tanca nijuctsen pa'na, tan shta ca nuntesh pa'na, pa tan shta ca nitaanvacleyan. 

5Nintaanvaclematan shta, pa tanca ninenesh shta pa'na. Pa lhech tanca suyaan, pa tan 

shta ca nit'aatshay. 

6Tanca nanshamesh pa sasch'e, vooy pa yijô' pa nishamesh. 

7Papi caajem pa vatencheyash pa yiclôôyjulh lhacôm'a, pa lhacôm'a ti ninatcacujan, 

pa caclecc'oya lhacôm'a pa is, pa lhacôm'a ti yieshlhatshi atesha shta. 

8Pa tanca nivô'mesh pa vatencheyash. Pa nam jayu pa nalhu ti vô'mesh jayu pava 

chivancatôyjata. Vô'mesh jayu shta ti chitasinô'yesh pav'elh ya'clishay. Vô'mesh jayu 

ti chisuyeshi pa vatcajôysha. 

9Nôqueesh tsi'sha pa t'iya ti shtantô'yish, t'iyaesh shta pa ti shtavancatôyjata. 

10Taj ti chiyvan jayu pa pi'clô pa vô'mesh jayu pava t'iyas. 

11Lhapesh ti ya taôvclaj ti jayasinôy'in, pa jaychavalh'in ja yifanishyivach jan lhjunash 

ja taôvclaj; taj ti meelh ti niyataôvclaja pa javô'mesh pa lhjunash pa taôvclaj. 

12Nôque lhjunash nôqueesh, tanca shtavan jô pava matas, jan lhjunash lhpa 

novalhjatshi ti ninnôcl'apee. 

13Nôque lhjunash pa nivatcacujayasha, shi' pa vatcaclecleyash'in, shi' shta pa 

vatencheyash yajatesh jayu ca nicaaj. Navôque pu'jana taj ti na vatencheyash ti 

yaashchisham.  

1 Corintios 14 

Chitasinô'yesh pava ya'clishay nichinpeya' 

1Aniyiteshelh pa vatencheyash, pa lhech afanisheeshelh shta pava navenchateshelh pa 

Espíritu Santo. Pa aniyitelh jum shta jaspa chinatôyjatelhc'oya pava ca navclantaj. 

2Papi tasinôyshey pa Dios pa ya'clish nichinpeya', nilhecha papi nivacle pa ampapu ca 

nitôyc'oya. Pava yit'esha tôlhesha pa Espíritu Santo, taj ti pava lhech tastaay. 

3Vooy papi tasinô'yesh pava vancatôyjata pa Dios, papi lhech yefenelh pap'elh jaspa 

t'unvatsham'in pa yifiiysha'ne shta, shi' shta ti vaniyitesh pava yivenchatesh pa 

Espíritu Santo. 

4Papi tasinô'yesh pa ya'clish nichinpeya' vanunitjatesh pava yivenchatem pa Espíritu 

Santo. Vooy papi tasinô'yesh pava vancatôyjata pa Dios yunitjatesh papi 

lhtatvelheyech'esh pa iglesia pava yivenchatem pa Espíritu Santo. 

5Jayeetajesh ca alhacôm'aelh ca natôôyshelh ca asinôyshelh pava ya'clishay 

nichinpeya'. Taj ti ya'shesh ti jayeetajesh ti lhtasinôyshelh pava vancatôyjata pa Dios. 

Cavôque ya'shesh ti chisuyeshi. Taj ti ca nicaajtaj papi tasinô'yesh pa ya'clish 

nichinpeya', pa nijooylha ti yinôôclhanitemch'e pan yich'e' ti tajulhey. Lhayaash 

cavôque ti yunitjatesh papi lhtatvelheyech'esh pa iglesia pava yivenchatem pa Espíritu 

Santo. 

6Nôquen lhayaash, yivelhavot, ca janamtaj ca jayasinôytajeshelh'am ca ya'clish 

nichinpeya' pa chalheeeshelh'am jayu. Vooy ca jayasinôytajeshelh'am cava shintôyjata 

pa Dios, shi' shta java shtantô'ya ti yijô', shi' shta java chivancatôyjata ca 

qu'eyjatsjantajeshelh. Cavôque tajulhelhey'am jayu. 

7Istaa ca shtovalheyjop atesha java vat'ônjanchey shi' shta ja cuvôyu lhacôôs ti 

cha'lheesh ti t'ôôy, amem pa lhamônlhajayash. Ti nisa'sha'ne pa ca t'ônasha, pa tanca 

shtantôych'e pa ca nôqu'e' pa ca nishitajch'e. 

8Ca nicaajtaj pa vatvatclônjayash ca niistajaa jayu ti chiyfuyuqu'e lhpa vat'ônjanche, 

pa ampapu jayu ca nitaasclanesha'ne pa lhavatclônjayash. 

9Pa lhech jayu ajunashelh avaatsheelh. Ca niasinôytajeshelh yiey pa t'ônashch'e ti 

chiytôych'e pa ya'clish, ¿pa ta ca lhjunashtaja ca chintôyc'oya pava yit'esh'in? ¡Yiey pa 

lhjunash ti chiyasinôquitaj pa lhaviim! 

10Yijô' ti acloj pava ya'clishay nash'apee na cotsjaat ti caaj pava t'ônashch'esha'ne. 

11Taj ti ca namtaj pa ve'lha nivatpeya'elh pa tsilheclôjesh jayu ca yavenalhaa. Pa vooy 

yivaatsha jalheclôjesh jayu vitsha ti venalha. 

12Nôquen lhayaash avaatsheelh, uj ti lhteetajeshelh ca navenchateshelh pa Espíritu 

Santo pa'na. Pa istaa ca aniyiteshelh pava tajulhe'mey papi lhtatvelheyech'esh pa 

iglesia jaspa nit'iyeshchisham pa nilhcacujayasha. 

13Ca nicaajtaj papi yitô'yish pa ya'clish nichinpeya', pa istaa ca nit'a'lheyjop pa Dios 

pa yeyjatsjanesh jayu jaspa nôyôjem pap'elh. 

14Ca jayaalhtajeshelhey pa Dios pa ya'clish nichinpeya', pa lhech yalhjayash tô'lha pa 

yisôc'ôclit, nilhecha pa yitôycheyashesh ca nitô'lha. 

15¿Shepa jasnatesh jayu nôqueesh? Istaa ca jayaalhshey pa Dios pa ya'clish 

nichinpeya'. Pa istaa shta ca jayaalhshey pa Dios pa ya'clish chiypeya'. Jayishjanesh 

jayu shta pava tô'lha pa yisôc'ôclit, nôquee shta pava tô'lha na yitôycheyashesh. 

16Ca tsishataja ti lhôclôjesh pa Dios pa ya'clish nichinpeya' pa tanca isa' ca 

nach'anesh'a pap'elh, pa tanca ave'lheeshelhsham pa alhjayash. Pa tanca chintôyc'oya 

jayu pava lhteesh. 

17Istaj jayu pa alhjayash, taj ti ca ni'nape'yataja peelh, pa tanca chinunitjatesh pa 

alhjayash. 

18Jajutey pa yishameesh pa Dios, lhayaash ti c'ashelh'atapee ti tsitô'yish pa ya'clish 

nichinpeya'. 

19Taj ti ca casc'atajeeshvane'ôcji pa vatishjanjavat, pa uj ti jenelh'am java ve'lhanôjesh 

ya'clishay java chiypeya' ti qu'eyjatsjaneshelh. Pa niyenelh'am pava diez mil 

ya'clishay nichinpeya'. 

20Yivelhavot, ya aj ca ajunasheelhjulh papi taôvclas pa lhaychavalhjayash. Istaa ca 

ajunasheelhjulh papi taôvclas papi niuja' ca nitô'yish pa sasch'e. Pa vooy pa 

aychavalhjayashelh lhjunashajulh papi nitaôvclasa pa lhaychavalhjayash. 

21Yit'esh nava Vani'sesh'e vatyôjijat: “Ca jayasinôytajeshem jayu papi nôquee pa 

ya'clish nichinpeya', pa tanca jayu ca nach'aneshyiy. Cavôque yit'esh ja Lhcaanvacle.” 

22Nôque lhjunash ti chitasinô'yesh pa ya'clish nichinpeya' t'ajuya papi cacujanjas. Taj 

ti ninatjuya papi nicacujanjasa. Vooy ti chitasinô'yesh pava vancatôyjata pa Dios 

t'ajuya papi nicacujanjasa. 

23Lhayaash ca tc'atajeelhva'ne lhacôm'a papi lhtatvelheyech'esh pa iglesia, ca 

chintasinôytajeshem pa ya'clish nichinpeya'. Taj ti ca namtaj papi cacujanjas, pa 

yilheclôjesh jayu ca acôccheyjeseelh. 

24Taj ti ca chintasinôytajesh pava vancatôyjata pa Dios, pa nam jayu shta papi 

cacujanjas pa yipe'ya jayu pa vô'mesh jayu pa sasch'e. Pa lhech yaychavalhjat'in jayu 

jum pava yipe'ya yiey pan t'ônashch'e. 

25Lhayaash ti nic'at'emeyshi jayu pava yifiichtaj. Pa t'acjatsuyshichamch'e jayu pa 

yôclôj pa Dios, pa yilheclôjesh ti yijô' ti yijop pa Dios papu lhech.  

Avoyjatelhvatich'e lhacôm'a nava afanishelh'avach 



2080 

 

 
Nivacle Bible  

© 1994,  Sociedades Bíblicas Unidas. 
 

 
 

 

26Nôqueesh yivelhavot, lhech afanisheeshelh navôque. Ca atc'atajeeshelhva'ne pa caaj 

jayu avaatsheelh papi tishjan. Vooy peelh vanqu'eyjatsjan. Pa caaj jayu shta peelh 

yitôyjiyinesh pa Dios pa'na. Vooy peelh tasinô'yesh pa ya'clish nichinpeya', pa 

nôyôjqu'e shta ti tasinô'yesh. Cavôque lhacôm'a tajulhey ca nunitjatesh papi 

lhtatvelheyech'esh pa iglesia. 

27Ca nicaajtaj papi tasinô'yesh pa ya'clish nichinpeya', pa istaa ca napu'a ja't'ajesha ca 

pu'janaa. Ca nivaclhitajesh pa ve'lha pa vooy peelh nancayô'jesh'e. Vooy peelh 

nôyôjqu'e pavan yit'esh'in pan tasinôy. 

28Taj ti ca amtaja papu ti nôyôjqu'e, pa istaa ca ya aj ca nitasinô'yesh pa ya'clish 

nichinpeya' yiey jan tc'aesh'evaneen. Istaa ca ve'lhaaesh'e papu ca nitasinôyshey pa 

Dios pa ya'clish nichinpeya'. 

29Lhech lhjunash shta papi tasinô'yesh pava vancatôyjata pa Dios. Istaa ca napu'a, 

ja't'ajesha pu'janaa ca nitasinô'yesh. Vooy pap'elh pa nach'anch'e jum pava yit'esh'in. 

30Taj ti ca nicaajtaj shta peelhcha yitôyjata pa'na pa Dios pan yi'sha'ne, pa istaa ca 

nitasinôy'in shta. Pa vooy pa vatjutsa' pa nivô'meshjop ti tasinôy'in. 

31Pa nôque lhjunasha pa alhacôm'aelh avaatsheelh ca asinôyshelh pava natôyjatelha 

pa Dios; pa jaspa aneyjatsjanelh. Taj ti isjop ca ave'lhaaelh ts'ivee ca asinôytajelh. 

32Vooy papi nifac pava vancatôyjata pa Dios isjop ti tach'ansha pap'elh ti 

yisclaneemsha'ne. 

33Lhayaash ti yen pa Dios ti yisclaneshvatjulh lhacôm'a papu pa'na. Ni'nen pa Dios ca 

nuyeshvatsham'in papu ca nitasinôy. Lhjunasheshch'evatjulh lhacôm'a papi 

lhtatvelheyech'esh pa nivatcacujayasha. 

34Ti nintajulhemey papi ôcjeclôy ca nitasinôy ti tc'aeyva'ne pa vatishjanjavat. Pa tanca 

chivashanem cavôque ca nitasinô'yesh. Isjop ti shichaam lhpa ôcjeclô, jan t'ônash ja 

lhayôjijat pa Dios. 

35Ca niteetajesh lhpa ôcjeclô tayôtsjanesh pa'na, pa istaa ca niyôsesh pa lhch'acfa ti 

yiey pa lhajpôyich. Lhayaash ti sasjop ca nitasinôy'in yiey pa vatishjanjavat. 

36Ya aj ca aychavalhelhey ca nitô'lhelh'atsham cava Dios lhasinôc. Tan shta ca 

ave'lhaaelhey ca chinjutelh'ay cava lhech. 

37Papu yilheclôjesh ti yitô'yish pava vancatôyjata pa Dios shi' shta ti caajem pa 

Espíritu Santo, pa lhech isjop ca nincacu'a nava qu'iisshelh'eam ti lhayôjijates ja 

Lhcaanvacle. 

38Taj ti ca ninteetajesh ti t'acuumjulh cava lhech, pa tanca natcuumjulh jayu vitsha pa 

Dios pa lhech. 

39Nôque lhjunash, yivelhavot, aniyitelh jaspa natôôyshelh ti lhanfacleelh cava 

vancatôyjata pa Dios. Taj ti ya aj ca ashiyanelh ca ya'clish nichinpeya' ca 

chintasinôytajesh. 

40Taj ti avoyjatelhvatich'e lhacôm'a nava afanishelh'avach. 

1 Corintios 15 

Pa lhneetshamjayash pa Cristo 

1Nôqueesh, yivelhavot, jayeetajesh ca aychavalhelhey jum ja ya'clishesh pa 

vatnilhjenjayash, jan apis ti janfaclelh'am. Jô lhech ya'clish apis ti lhatcumeelhjulh, 

jan lhniyiteshelh shta. 

2Tô'lha shta jô'lhech ya'clish ti chinalhjeneshelh pava asasch'eclelh. Ca 

anc'ashamtajeshelh jô lhech ya'clish, pa tanca cha'lheeesh pa niacacujayasheelh. 

3Vatjutsa'esh ti janfaclelh'am jan yie' ja tsits'eyjatsjanesh. Janfaclelh'am ti vafeshjoom 

ja Jesús pava cassasch'esha'ne. Navôque yit'esh nava Vani'sesh'e. 

4Chiyp'oe' jô lhech, taj ti pu'jana java nalhus pa nitshaam. Nôque yit'esh shta nava 

Vani'sesh'e. 

5Pa tanôclitem ja Pedro, pa nôquee shta jap'elh vatcachenjas.  

6Pa nijooylha ti tanôclitem shta papi acloj yash'apee pa quinientos lhtatvelheyech'esh 

pa nilhcacujayasha. Papi lhech jôjjeclay acloj papi mônlhasha'ne. Vooy pap'elh t'ajôôj 

jô apis ti vafsha'ne. 

7Pa lhechesh pa tanôclitem shta ja Jacobo, shi' lhacôm'a jap'elh vatcachenjas. 

8Pa yôjesh'esha'ne ti tanôclityam vitsha. Taj ti yivaatsha yijunashjulh pa taôvclaj ti 

t'eshey ninamey ti nivat'aj. 

9Lhayaash yivaatsha ti yashichaamc'oya jap'elh lhcachenjas. Pa nivanajulhjatsham ca 

yalhanqueya vatcachenach, lhayaash ti jacônitshi lhapesh japi lhtatvelheyech'esh pa 

Dios. 

10Taj ti na yijunash tô'lha pa Dios. Nicha'lheesh ti tsitisesh na yifanishyivach. 

Lhayaash ti c'asheshc'oya jap'elh ti jaycum'in. Taj nintôlh'yi na yicumjayash, vooy pa 

Dios, pan yi'yijop tô'lha ti ts'efenesh. 

11Ti janfaclelh'am na is ya'clish ja't'ajesha jap'elh ti nifaclelh'am. Pa tajulhey ti 

naacacueshelh. , 

Pa lhneetshamjayash capi vafsha'ne 

12Taj ti ca janfactajelh'am ja Cristo ti nitshaamshi capi vafsha'ne, ¿pa ta t'e lhayaash ti 

yit'esha pap'elh yielh'atshi, ca nineachisham capi vafsha'ne? 

13Ca nineachisham capi vafsha'ne, pa tanca ne'tajchisham ja Cristo. 

14Taj ti ca nine'tajachisham ja Cristo, pa cha'lheesh jayu java janfaclelh'am. Pa 

lhecheesh jayu shta pa cha'lhatajeesh pa niacacujayasha ti caajelh'am. 

15Ca yijô'taja côque, pa casjunashajulh papi yôôlhjônem'in pa Dios, lhayaash ti apis ti 

jayeetshelhaam ti yinenjatchisham pa Dios ja Cristo. 

16Taj ti ca nine'tajachisham capi vafsha'ne, pa tanca ne'tajchisham ja Cristo. 

17Taj ti ca nine'tajchisham ja Cristo, pa cha'lheesh jayu pa niacacujayasha. Pa 

jôjjeclay lhet lha lhôqueshelhshi pava asasch'eclelh. 

18Ca yijô'taja côque, pa chiyvômjat jayu papi apis ti vafsha'ne nincacu ja Cristo. 

19Ca amtaja pa cascaclecleyashc'oya ja Cristo, ca tsi'shataja pa casmônlhajayash yiey 

nôque. Pa sht'asheshc'oya pap'elh ti shtats'aclaysha'ne. 

20Taj ti yijô' ti netshaamshi capi vafsha'ne ja Cristo. Jô lhech vatjutsa' lha' na 

vatcavcalhech, taj ti vatjutsa'esh ti nitshaamshi capi vafsha'ne. 

21Nan lhjunash pa ve'lha nivacle vatjutsa'esh na vatvafi'e na cotsjaat, lhech lhjunash 

shta nôqueesh ja ve'lha nivacle vatjutsa'esh ti netshaamshi capi vafsha'ne. 

22Nôque lhjunash lhavafelhsha'ne lhacôm'a tôlh'ejop pa Adán. Lhech lhjunash shta 

caajelh'am jayu pa amônlhajayashelh tôlh'ejop ja Cristo. 

23Taj ti ve'lhee ts'ivee jayu pava lhanyôjijatisesh. Ja Cristo vatjutsa'esh, lhayaash ti 

vatjutsa' lha' na vatcavcalhech. Taj ti ca natpectaj ja Cristo pa yijutsjat jayu papi 

yitsôt'ajesh. 

24Lhecheesh pa nam pa yôj'esha'ne pava matas, lhayaash ti yivômjatesh jayu ja Cristo 

pa vatvacleyash, shi' pa vataanvacleyash, shi' shta pa vat'unaj pavan t'ajuyjulh. Pa 

lhecheesh pa nachaja jayu ja Cristo pa lhanvacleyash pa Lhtata Dios. 

25Lhayaash ti isjop ti Lhcaanvacleesh ja Cristo, yamjey pa nalhu ti yachajey lhafoc pa 

Dios papi nilhc'utsfasa. 

26Pa yôj'esha'ne nicatsic'utsfaa chiyvômjat jayu, lhech pa vatvafi'. 

27Lhayaash pa Dios ti apis ti yivaclhitesh ti yachajey lhafoc ja Cristo pava matas. Taj 

ti yit'esh nava Vani'sesh'e ti chiyachajey lhafoc jô lhech. Vooy pa Dios tanca jayu, 

lhayaash ti lhavaatsha yachajshicham lhacôm'a pava matas. 

28Ca nivacalhtajesh lhacôm'a ti chiyachajey lhafoc ja Cristo, pa lhecheesh jayu ja 

Cristo, ja Lhaôs pa Dios, pa napecshichamc'oya pa Lhtata Dios, pan 

yachajshichamc'oya pava matas. Pa nôque lhjunash pa Dios pa vi'seesh jayu 

lhacôm'a. , 

29Vooy neelh, caaj japi yeetajesh ca nayeem capi vafsha'ne. ¿Ta t'e lhayaash ti 

yisnatesh côque? Ca ninetajachisham capi vafsha'ne, ¿pa ta t'e lhayaash ti vanayem 

papi lhech? 

30¿Ta t'e lhayaash ti shnôvji' nava nalhus ti tavijatay? 

31Lhacôm'a nava nalhus ti tavijatay'am pa vatvafi'. Yijô' japi yivelhavot, ts'ishamesh ti 

casve'lhasham pa nicascacujayashaa ja cas Caanvacle Jesucristo. 

32Jayeetshelhaam ti jayiitshayjulh java yaquisites suy yie' ja Efeso. Taj ti ¿she ajalh 

can ts'efenesh côque? Ca yijôa lhôn ca nineachisham capi vafsha'ne. Isjop jayu ca 

shtat'esh nava chiyit'esh: “Shtatsaccun pa sht'iyô'ji shta, pa lhum'ashi pa shtavaf jayu.” 

33Taj ti ya aj ca ajôts'ôclônelh'in. Nan lhjunash nava chiyit'esh: “Papi niysisa 

lht'iyôyjafas yivômjatesh pa is lhfanishlhavach pa t'iyôyjafa.” 

34Achajelheyjop pa ajunashelh ti acanoelh ti navooyshelhch'e, pa ya aj ca asnatshelh 

pa niysa'. Caaj japi tôlhelh'atsham ninantôfa'clesh pa Dios. Jayeetshelh'ay navôque 

jaspa avapenshelh. 

Pa lhjunash jayu ca ne'tajchisham capi vafsha'ne 

35Taj ti caaj jayu papi tay'ôtsjanesh: ¿“Ta t'e lhjunash jayu ca nine'tajchisham capi 

vafsha'ne? ¿Pa naô t'e pa lhjunasha pa lhavu'vat?” 

36Na chitay'ôtsjanesh ninatcajôyshaych'e. Nan lhjunash lhpa vatcôjiyanche ti 

chiyuqu'e lhpa lhtôsej pa vafshi' pa nicôyôj'e lhpa vatcôvjiyancheyuc. 

37Pava ti chiyuqu'e nilhecha lhpa vatcôvjiyancheyuc ti tôlhshi' jayu. Am, vooy lhpa 

lhtôsej chiyuqu'e, ja't'ajesha ti trigo shi' pav'elh lhtôsjey. 

38Vooy pa Dios yijutey lhpa lhtôsej pa ti lhjunash ti yenesh. Lhacôm'a pava lhtôsjey 

chiyjutey pa ti lhjunash ti yajulhjatey. 

39Nilhacôm'aa pava vatvuuvtes ca lhjunashavatjulh. Pa lhavu'vat pa nivacle vena 

lhjunash. Pa lhavu'vat pava yaquisites tavujuya shta. Pa lhavu'vat pava ajôclôs 

tavujuya shta. Pa vena lhjunash shta pa lhavu'vat pava sajech. 

40Lhech lhjunash shta pava yi'shi' pa vôôs caaj pa lhjunash. Vooy pava yie' na cotsjaat 

caaj shta pa lhjunash. Taj ti pava yi'shi' pa vôôs vena lhjunash pa lhavisiyashc'oya 

nava yie' na cotsjaat. 

41Ti nôôclhashi ja jumcuclaay nilhjunashajulh ja jive'cla ti nôôclhashi. Vena lhjunash 

shta java catiis ti nôôclhashi. Vooy java catiis nilhjunashavatjulh ti nôôclhashi. 

42Pa nôque lhjunash pa lhneetshamjayash capi vafsha'ne. Pa chitishc'oya pa'na pa 

vôôm, taj ti nitshaam jayu pava ninvaf. 

43Pa chitishc'oya pava niysa', taj ti nitshaam jayu pava isis. Pa chitishc'oya pava 

nincont'as, taj ti nitshaam jayu pa yicont'as. 

44Pa chitishc'oya pa vatvuvaat t'asjaniy, taj ti nitshaam jayu pa vatvuvaat nint'asjaniy. 

Jech, caaj pa vatvuvaat t'asjaniy, pa caaj shta pa vatvuvaat nint'asjaniy. 

45Lhech t'ônashesh nava Vani'sesh'e, yit'esh: “Pa vatjutsa' nivacle Adán, ti 

chiyisnatesh, caajem pa lhamônlhajayash.” Taj ti ja nijooylha Adán vatsôc'ôclit 

lhshayc'uesh, jô lhech tô'lha pa vatmônlhajayash. 

46Vooy pa vatsôc'ôclit lhshayc'u ninvatjutsa', vooy pa t'asjaniy vatjutsa'. Pa nijooylha 

pa vatsôc'ôclit lhshayc'u. 

47Pa vatjutsa' nivacle tô'lha na cotsjaat pa cotsjat'esh. Vooy ja nijooylha nivacle, jô 

lhech cas Caanvacleesh, tô'lha pa vôôs. 

48Pava vatvuuvtes tô'lha na cotsjaat, lhjunashjulh pa lhech nivacle chiyisnatesh'e na 

cotsjaat. Vooy papi tô'lha pa vôôs lhjunashjulh jô lhech tô'lha pa vôôs. 

49Pa casjunashjulh pa nivacle chiyisnatesh'e na cotsjaat. Pa casjunashjulh jayu shta jô 

lhech tô'lha pa vôôs.  

50Yivelhavot, jayeetajesh ca nifaclelh'am, pa vat'asjan shi' pava vatvoyey tanca namey 

pa lhanvacleyash pa Dios. Jan lhjunash pava ninijôt'as sasjop ca nôvjop pava yijôt'as 

ôyjôlhôyjes. 

51Jayeetajesh ca avôntôyitelhjulh pava naavanelh. Nicaslhacôm'aa ca shtavafsha'ne, 

taj ti caslhacôm'a jayu ca shtatanujam pa nich'a casjunash. 

52Taj nivinshaa jayu, nan lhjunash ti tsip'uuf nava castôsjey. Pa ca t'aplhutajaa ca 

chinpeya'taj lhpa vat'ônjanche. Ca nit'ôôytaj lhpa vat'ônjanche, capi vafsha'ne pa 

neetshamch'e jayu, pa tanca t'ôyi'sheey ca nivafsha'ne. Pa vooy casvaatsha pa 

shtatanujam pa nich'a casjunash. 

53Lhayaash na casjunash ti ninijôt'aj pa suyeshi ca nuych'e pava yijôt'as pa 

ôyjôlhôyjes jayu. Pa vooy na casvuvaat yiesh pa vatvafi', pa isjop ca nuych'e pa 

vatvuvaat ni'nôvesh pa vatvafi'. 

54C'oya ca nôôctaj pa casjunash ninijôt'aj pa p'alha ti yuych'e pava yijôt'as. C'oya ca 

nôôctaj na casvuvaat yiesh pa vatvafi' pa p'alhaa ca nuych'e pa vatvuvaat ni'nôvesh pa 

vatvafi'. Pa lhecheesh pa nofisch'e nan t'ônash nava Vani'sesh'e: “Chiyash'apee pa 

vatvafi' pa vôôm. 

55Vatvafi', ¿pa'ne unaj ca asclôyitelh shta? ¿Ta yitshi pa unaj ca aashyitapee?” 

56Pa t'unaj pa vatvafi' shinclôyit tô'lha pa sasch'e. Pa vooy pa t'unaj pa sasch'e tô'lha 

pava apis vatyôjijates. 

57Tajulhey pa Dios ti shinashjat'apee tôlha'jop ja cas Caanvacle Jesucristo. 

58Nôquen lhayaash, yenjas yivelhavot, aniyiteshelh yajatesh pa lhcumjayash ja cas 

Caanvacle. Lhayaash ti natôôyshelh ti tanca cha'lhaaesh ca acu'melh'in ca 

amônlhatajelhjop ja cas Caanvacle. 

1 Corintios 16 

Pava chiyuqu'e t'ajuya papi lhtatvelhavot'esh pa nilhcacujayasha 

1Janfaclelh'am nan lhjunash ti chiyuqu'ejop papi lhtatvelhavot'esh pa nilhcacujayasha. 

Asnatshelh shta jan lhjunash ti jayôjiesha japi iglesia lhavos yiey ja cotsjaat Galacia. 

2Yajatesh pa vatjutsa' lhnalhu lhpa yameyc'oya, ave'lhaaelh'e ts'ivee ca 

asclaneelhsha'ne pa. Papi ya'shem pa niclan'e shi' papi shichaam pa niclan'e. 

Asclaneelhsha'ne jaspa tanca voojelh'ay ca jamtajelh'ay. 



2085 

 

 
Nivacle Bible  

© 1994,  Sociedades Bíblicas Unidas. 
 

 
 

 

3Ca jamtajelh'ay pa jacheney jayu ja Jerusalén japi lhayôjieshelha. Jajutey jayu pava 

vatqu'isjayanjas jaspa yicha'jey pava lhasclaneelhsha'ne t'ajuya japi lhtavelhavot'esh 

tsitenas. 

4Vooy ca nicaajtaj pava lhjutelhey pa ya chi' jayu shta jatanôycheelh.  

Yôyinch'e pa t'ôtayjayash pa Pablo 

5Ca jôctaj pa janash'e jayu ja cotsjaat Macedonia, pa jamjey jayu ja yitsaat Corinto. 

6Jayeetajesh ca yamônlhaaelh'ajop clee, ja't'ajesha ca jamjateshch'e ja cloop ca 

yamônlhaaelh'ajop. Pa lhecheesh pa ats'efeneshelh pa ca jajuytajshi. 

7Niyeetajesh ca c'avanelhey atesha, uj ti jayeetajesh ca yamônlhaaelh'ajop clee ca 

niteetajesh ja Lhcaanvacle. 

8Taj ti yamônlheey jayu ja yitsaat Efeso jamjey jayu pa nalhu Pentecostés. 

9Lhayaash ti uj ja yinyôjijat'esh na yicumjayash, caaj japi t'acuumjulh ja lhcumjayash 

ja Lhcaanvacle. Taj ti caaj shta japi t'ajuyjulh. 

10Ca namtaj ja Timoteo, pa istaa ca acuumjelhjulh jaspa nanshamelh'ash jayu, 

lhayaash ti t'acum'e na lhcumjayash ja cas Caanvacle nan yijunash. 

11Pa ya aj ca apunelh jô lhech. Pa istaa ca efeneshelh jô lhech jayu shta, lhayaash ti 

jaych'anelhc'oya jap'elh casvelhavot.  

12Ujesh ti jayôjeeshey ja casvelh Apolos ca nitanôycheelh japi lhech casvelhavot 

jaspa navanelh jayu shta. Taj ti nôqueesh sasemjop ca nôquelh'ay. Taj ti nam jayu ca 

istajeemjop. 

Pa vat'aacjujunjayash 

13Ya aj ca anetôjeshelh, pa aniyiteshelh pa naacacujayasheelh. Anijôtjatelh nan 

lhjunash papi nivacle. Pa atônôclitshelh pa unajelh. 

14Lhacôm'a pava ca asnatajeshelh pa asnatshelh shta ca anenshelh. 

15Nôqueesh, yivelhavot, nataôyshelh ja t'ajôôjam ja Estéfanas, japi lhech vatjutsa'esh 

yiey ja cotsjaat Acaya ti tatvaych'aclaja ja is ya'clish. Japi lhech vaniyitesh ti yefenesh 

japi lhtatvelhavot'esh pa nilhcacujayasha. 

16Jayeetajesh ca mapeclelhshichamc'oya japi lhech shi' shta jap'elh japi yefenesh ti 

t'acuumjelh'in nôque vatcumjayash. 

17Ts'ishamesh ti nam na Estéfanas, shi' na Fortunato, shi' shta na Acaico. Napi lhech 

yisnatshelh nava a'amelhjop avaatsheelh tôlh'ejop ti atoselhey. 

18Napi lhech ts'ishamitjat nan ajunashelh ti nashamitjatelh. Pa ya aj ca antôvacleelhey. 

19Japi lhtatvelhavot'esh ja iglesia yiey ja cotsjaat Asia necjuelh'ay. Shi' shta ja Aquila 

shi' lhja Priscila, shi' japi tc'aeva'ne yie' ja lhajpôyich ujesh ti necjueshelh'ay ja cas 

Caanvacle. 

20Necjuelh'ay shta lhacôm'a napi casvelhavot. Vooy avaatsheelh istaa ca 

aneecjuelhsha'ne pa avatfineshelh pa is.  

21Yivaatsha, ya Pablo, jachenelh'ay na yicjujunjayash yi'sesh'e na yipôcôt nava 

vatca'niscôtey. 

22Ca nicaajtaj papi ninen ja cas Caanvacle Jesucristo, vooy papi lhech tajulhey ca 

chinpôfiyu. ¡Cas Caanvacle, istaa ca anam! 

23Tajulhey ja cas Caanvacle Jesucristo ti yijutelh'ay pa t'efenjayashelh'a. 

24Ti jachenelh'ay pa yencheyashelh'ash alhacôm'aelh tô'lha ja Cristo Jesús. 

2 Corintios 

2 Corintios 1 

Yiisshem'e pa Pablo papi iglesia lhavos yiey pa yitsaat Corinto 

1Yivaatsha, ya Pablo, tô'lha pa Dios ti lhcachenachyish ja Jesucristo. Shi' shta na 

casvelh Timoteo qu'iisshelh'e nôque vatqu'isjayanach t'ajuya japi lhtatvelhavot'esh ja 

iglesia yiey ja yitsaat Corinto. Shi' shta jap'elh japi yitsôt'ajesh pa Dios yiey ja cotsjaat 

Acaya. 

2Jayeetshelh'a avaatsheelh nava isis shi' shta na vatcanoyash tô'lha pa Catsitata Dios, 

shi' shta ja Lhcaanvacle Jesucristo ca nijutelh'ay.  

Pava lhanclôyitsjanôc pa Pablo 

3Shtôclôjelhey pa Dios, pa Lhtata ja cas Caanvacle Jesucristo. Pa lhech Catsitata 

tcavts'aclayjooj. Pa lhech Dios shinshanat yajatesh. 

4Vooy pa Dios shinshanatesh lhacôm'a pava shinclôyit, pa jaspa shtashanatelh vitsha 

pap'elh tanclôyitsjay. Tajulhey ca shtanôyôjem pap'elh na vatshamitjayash nan 

shintisesh pa Dios. 

5Caajjoom nôqueesh na uj lhanclôyitsjayash ja Cristo, taj ti caajjoom shta na uj 

vatshanatjayash tô'lha ja Cristo. 

6Tajulhelhey'am ca chinaclôyitajelh, lhayaash ti lhavanelh nôqueesh na 

vatshanatjayash shi' shta na vatnilhjenjayash. Tajulhey pa Dios ti shinshanatelh, pa 

lhech ajunashelh caajelh'am shta na vatshanatjayash shi' na vatnilhjenjayash. Pa 

iseelhjop'am ti naclôôyshelh ti chinaclôyitelh, yiey na yijunashelh. 

7Yivaatsheelh yacaclecshelh'ac'oya jum, lhayaash ti lhnachelh'yiy nava 

catsinclôyitsjayashelh, pa nôque lhjunash caajelh'am shta na vatshanatjayash tô'lha pa 

Dios. 

8Yivelhavot, jayeetajeshelh ca natôôyshelh java tavijatayelhyam ti yiey ja cotsjaat 

Asia. Uj jum ja yinclôyitsjayashelh pa yaashelhyitapee na yunajelh. Pa t'eshey ti 

ninvômjatshi ja yicaclecliyashelh ti yamônlheelh jayu. 

9Yijunashelhjulh papu ti tanutsjay ti chiyiclôn. Cavôque ts'eyjatsjaneshelh ti 

jacafiyanelhjulh pa Dios pan yinenjatchisham capi vafsha'ne, pa sasjop ca 

javatcafiyanelh. 

10Tsinujumatseneshelh pa Dios pa tsitojoneshelhfach'ec'oya java caclec. Pa lhech 

yacaclecshelhc'oya pava cacleclelhyam, lhayaash ti tsitsitojoneshelhc'oya jayu shta, 

11ca ats'efentajeshelh ca aalhtajelhyam. Ca aclojtajeelh ca aalhtajelhyam, pa acloj jayu 

shta papi nishamesh java isis ti nijutjooy pa Dios.  

Pan lhayaash ninôquey tatsha pa Pablo pa yitsaat Corinto 

12Caaj na tsishamitjatelh'in ti niyasameelh'in, lhayaash ti tsisha pa is shi' pa 

chivo'yeshch'e jasnatshelh yiey nôque cotsjaat, yiey shta avaatsheelh. Vooy pa Dios 

ts'efeneshelh ti nôque yijunashelh, pa tanca nitô'lhelhyi pa yicajôysheelh. 

13Navan qu'iisshelh'eam pa ampa caelhchaa ca yineelhshi navan lhetônelhch'e pa 

natôôyshelh shta. Pa jaych'aneshelh'ajop ca natôôyshelh jô. 

14Palha natôôyshelh clee, taj pa lhnalhu ca namtaj ja cas Caanvacle Jesús, pa isjop ti 

lhanshamyishelh, jan yijunashelh ts'isham'ashelh jayu. 

15Istaa ca acafiyanelh côque, lhayaash ti yijô' ti jayeetajesh ca c'ajutsjatelh'ay ca 

c'avanelh, jaspa lhanshamyishelh ca napu'tajeesh ca asvantajelh. 

16Jaychavalhtajey ca yijôchielh'ay ca joctajey ja Macedonia. Ca lhech jatôôlhtajelhshi 

yiey ja Macedonia pa joquelh'ay shta. Avaatsheelh ca lhetipatajeesh ca 

ats'efentajeshelh ca joctajelhey ja cotsjaat Judea. 

17¿Lhaychavalhtajelhey ca niyijôaa ca yaychavalhey côque? ¿Lheclôjtajeshelh ca 

yifanisheeshjulh papi cuts'ajis yiey na cotsjaat, papi lhech yit'esh “jech”, pa nivinshaa 

ti yit'esh “am”? 

18Yitô'yish pa Dios ti niyalhecheelh ca lhech yit'eshelh'a “jech” ja't'ajesha ca 

yit'eshelh tatsha “am”. 

19Lhayaash ja Cristo Jesús, ja Lhaôs pa Dios, jan jaychayelhaam'in ja Silvano shi' ja 

Timoteo pa yivaatsha shta. Jô lhech nive'lhaaesh ca niteesh “jech” pa tatshaa ca 

niteesh “am”. Ja Cristo chiychayesha ti yijô'em pa Dios. 

20Jô lhech yôfisjatemch'e pava ti yit'eshajoom pa Dios. Pa nôquen lhayaash ca 

shtôclôjtajey pa Dios pa shtat'eshelh “Jech” “Nôque lhjunash” tô'lha ja Cristo Jesús. 

21Vooy pa lhech Dios yivaatsheelh achi'elh avaatsheelh ti shiniyitsham ti 

casve'lheelhsham ja Cristo shi' ti t'acuumjooyshilhatam. 

22Pa shini'sesh lhpa lhcaniscôte, pa yanshi'joom pa Espíritu Santo pa cascachi'. Pa 

lhech shinanjuulh ti shtats'ôteyesh jayu ti shintisesh jayu pav'elh. 

23Jetônjop pa Dios ti yitô'yishyam ti jaychavalhtajey ca yamelh'ay yiey ja Corinto, taj 

ti tajulhelhey'am ti niyamelh'ay. Jetônjop na yimônlhajayash ti yijô' ti janfaclelh'am. 

24Niyit'eshelh ca qu'imajeshelh pava lhentajelh, lhayaash ti p'alha t'un pa 

naacacujayasheelh; vooy pa ac'usiyashelh'in jayeetajeshelh ca yashjatelh'am ca 

qu'efeneshelh. 

2 Corintios 2 

1Nôque lhjunash ti jaychavalhey ti tanca yamjelh'ay jayu shta pa atacshinjayashelh. 

2Ca yisnatshelh'am lhôn pa vatacshinjayash ¿pa she ajalh ca nasc'usinat'in jayu? 

Tsi'sha avaatsheelh japin jatacshinjayan'in. 

3Pa lhe'naa ti qu'iisshelh'eam cavôque jasnatesh, lhayaash ti niyit'esh ca yichey jaspa 

tanca astacshinjayanelh'in jayu. Jayeetajesh ca asc'usinatelh'in jô. Tsitô'yish ca 

c'uustajayam'in, pa c'uselh'am'in jayu vitsha. 

4Ti qu'iisshelh'eam ja yiqu'isjayanach, pa ujesh ti jaychavalhelh'aan pa 

tsitacshinjayan'in pa ts'opjayan'in shta. Ni'yiisshelh'eam pa vatacshinjayash, vooy ti 

c'atôyjatelha pa uj yencheyashelh'ash ti caajyam. 

Chiyvômjatemch'e papi yiv'ojinat pa Pablo 

5Natô'yelha ti caaj papi ve'lha tôlhshaam pa vatacshinjayash. Taj ti niyave'lhaa ca 

nastacshiyan'in, pa vooy avaatsheelh yamjelh'ay shta ti natacshiyanelh'in, taj ti tanca 

yijô'a ca alhacôm'aaelh. 

6Tajulhey ti apis ti lhavaclhiteshelh ti atc'ashelhva'ne ti lhapa jat'ajôôj japi lhclôyitelh 

pa lhech nivacle, pa ya aj ca t'ôyi'sheey ca aclôyitelh. 

7Tajulhey nôqueesh ca avômjatelhemch'e pa ashantelh shta, jaspa tanca nôôlhjônjat 

ts'ivee jayu pa uj lhtacshinjayash. 

8Pa nôquen lhayaash ti jatants'aclanshelh'a ca istaa ca anôclitelhem pa encheyashelh 

shta. 

9P'alha ti qu'iisshelh'eam cavôque ti nôque t'ônashch'e, jaspa tsitô'yish jayu ti 

lhanc'ashamshelh nava c'ayôjieshelh'ay. 

10Nôqueesh papi lhavômjatelhemch'e pa'na, pa yachi' shta javômjatemch'e jayu. Pa 

apis ti javômjach'e pan chisuyeshi ca chinvômjach'e, lhayaash ti tajulhtajey ti p'alha ti 

lhasclanelhch'e yie' t'ajuyish ja Cristo. 

11Istaa ca shtanujumatsenjulh pa Satanás; lhayaash ti shtantô'yesh ti acloj pavan 

shinc'alhtantajeshaan. 

Caaj pa nijovayeshlhatshi pa Pablo yie' pa yitsaat Troas 

12C'oya ti jamey ja yitsaat Troas pa javanqu'eyjatsjanesh ja Cristo. Pa isjopyam ti 

jaycumesh'in ja cas Caanvacle. 

13Taj ti caaj ja nijovayeshlhatshi pa yicachi', lhayaash ti niyvan ja casvelh Tito. 

Nôquen lhayaash pa janfacleem japi lhech, pa jayjuyey ja cotsjaat Macedonia. 

Papi tcavjoyesh pa Cristo 

14Tajulhey pa Dios, pa lhech yajatesh ti nijutjooy pa shtacavjoyesh ja Cristo Jesús. Pa 

lhech caaj japi jatôyjata nava yiclishay, lhjunashjulh pa'na ti acôjqu'e pa lhniish pa ti 

chinash'ejop pa chinsits'a'. 

15Lhayaash casvaatsha casjunashjulh pa acôjqu'e pa lhniish, vooy ja Cristo yichajey 

pa Dios. Pa lhech lhniish yinsits'a' papi chiyilhjensha'ne shi' shta papi chiyvôôm. 

16Papi chiyvôôm ti yinsits'ataj pa lhniish pa chiyvômjat. Vooy papi chiyilhjensha'ne 

lhjunashjulh pa'na ti acôjqu'e pa lhniish pa tisesh pa lhamônlhajayash. ¿She ajaalh 

papi iseemjop ti yisnatesh côque? 

17Yivaatsheelh niyalhavcashanjase'shelh cava Dios lhasinôc jan lhjunash pap'elh. Am, 

jayasinôyshelh pa Dios nava yivo'yeshch'e, lhayaash ti jatôôlhshelha pa Dios. 

Jasinôquieshelh pa Dios ja jôveshelh'e t'ajuyish nan lhjunash pa nivacle ti 

ve'lheelhsham ja Cristo. 

2 Corintios 3 

Pa ya'clishesh pa nich'a chiypeya' 

1Ca jayeetajeshelh lhôn cavôque, ¿pa caaj jayu t'e papi tsilheclôjeshelh ca 

janasinôquieshelh pa is? ¿Ja't'ajesha ca yasuyeeshelhshi pa vatqu'isjayanach ca 

ninôôclhanitelh'yi ca jamtajelh'ay. Ja't'ajesha ca asnatshelhyam pa vatqu'isjayanach ca 

ninôôclhanitelh'yi nan lhjunash jap'elh? 

2Am, vooy avaatsheelh avatqu'isjayanach'eshelh ti lhnôôclhanitelheyam. Nôque ve'lha 

vatqu'isjayanach'esh ti yasuyshelhshi. Pa lhech vatqu'isjayanach'esh yi'shi' pava 

yicachi'clelh, pa lhacôm'a papi nivacle ca nantôfa'cley pa netônch'e. 

3Avaatsheelh avatqu'isjayanach'eshelh nan yiisshelh'a ja Cristo jan yijutelhyi 

yivaatsheelh. Na vatqu'isjayanach nichini'sesh'e ca tinta, vooy pa lh'Espíritu pa Dios 

pan mônlha. Na lhech vatqu'isjayanach nichinesh pava utes, vooy pava lhcachic napi 

nivacle chiyanshi'. , 

4Tajulhey ti shtantôyesh côque ti shtacafiyanesh ja Cristo pa Dios. 

5Tanca nitôôlhjoo pa ca shtasnatesh pa'na. Am, vooy pa Dios tô'lha java jasnatshelh. 

6Pa lhech Dios shintôychiyinesh ti shtacu'mem'in jan t'ônashesh pa nich'a vatjunash 

chivatpeya'esh. Pa lhech tanca nitô'lha pava apis ti chiyi'sesh'e, pa vooy pa Espíritu 

tô'lha ti tsiqu'ishamem. Na apis vatyôjijat tôlhshaam pa vatvafi', vooy nôqueesh pa 

Espíritu tô'lha pa vatmônlhajayash. 

7Navôque lhayôjijates pa Moisés chiyi'sesh'e pava utes, ti namesh ti uj ti pjumtses. Pa 

nisa'jop ca novalhey papi Israelitas pa lhtaco pa Moisés, lhayaash ti uj ti pjumtsej pa 

lhtaco. Taj ti nôque lhqu'isjuyaj yimac. Chiisiyan jum ca apis vatyôjijat ca tôlhshaam 

pa vatvafi'. 

8¡Taj ti ya'shesh jayu ti chiisiyan pa ya'clish nich'a chivatpeya'esh ti yivclanjat pa 

Espíritu Santo! 

9Cô lhech vatyôjijat nifac ti caaj pa casvafi' chiisiyantaj, ¡taj ti ya'sheshc'oya jum ti 

chiisiyan nava nifac ti t'acuumjajulh pa Dios ti amji pa sasch'e! 

10Lhayaash ja apis vatyôjijat ti chiisiyantaj lhapesh, taj ti nôqueesh pa amji pa'na, 

vooy na nich'a ya'sheshc'oya ti chiisiyan. 

11Ca chin'isiyantaj pava naacloja pava ca lhnalhusa ca mônlhaa, pa ya'sheshc'oya jum 

ti chiisiyan nava ninvôômji pa cat'elheesh.  

12Tôlh'ejop ti caaj na cascaclecleyash'in, ti nishtataniyôytanesh ti shtasinôquiin. 

13Pa tanca shtajôneshch'e pa Moisés, pa lhech yip'ooj'e pa sivôclôclhayeech pa lhtaco, 

pa jaspa tanca yivanesh papi israelitas ca shantaja pa lhqu'isjuyaj, pa lhech nicajuach'e 

ca ninôôc. 

14Taj ti papi lhech jôjjeclay nintô'ya. Mônlheesh nintô'ya ti yetôntajch'e, vooy ja 

Cristo tajulhsham ti niclanem'e. 

15Yamjey nôque nalhu ti yetônch'e jayu java lhqu'isjayanjas pa Moisés, pa vooy pava 

chivatp'ooj'e nintôyc'oya ts'ivee. 

16Taj ti ca nicaajtaj pa ve'lha nivacle ca nitatvaych'aclajtaja ja Lhcaanvacle, pa lhech 

chiclanem'e pa vatp'ooj'e. 

17Vooy ja Lhcaanvacle Espíritu'esh. Pan yie' pa lh'Espíritu ja Lhcaanvacle, lhech yie' 

papi chinuqueesh'in. 

18Nôquen lhayaash caslhacôm'a ti tanca chinp'oe' nava castacoc. Casjunashjulh lhpa 

novalhjatshi pa nôcleyshi pa lhnôclôjqueyash ja Lhcaanvacle. Pa nôque casjunash pa 

shtatanuelhsham yiey pa lhjunash ja Cristo. Lhayaash ti yajatesh'in ti nijutjooy'in pa 

lhnôclôjqueyash. Navôque yisnatesh ja Lhcaanvacle ti Espíritu'esh., 

2 Corintios 4 

1Pa tanca shincô'jijatelh, lhayaash ti tcavts'aclayjooj pa Dios ti nijutjooy nôque 

vatcumjayash. 

2Jaycovo'yelhjulh pava matas tanvapenjaych'esha'ne ti chivant'ôfich'esh. Pa 

niyisnatshelh ca vancateejshelhshiin shi' ca yijôts'ôclônshelh'in papu cava Dios 

lhasinôc. Am, jayeetshelh yajatesh pa yijô', pa nôquen lhayaash iseelhjopyam ti 

jayeetshelh ti lhjônshelhyich'e lhacôm'a yie' t'ajuyish pa Dios. 

3Ti janfactajelhem pa ya'clishesh pa vatnilhjenjayash pa tulhe'ma, taj ti tsi'sheesh 

papin tanclôyitsjay jayu tulhe'ma. 

4Tôlh'ejop ti cacujanjas pa yitacluquiyanesha'ne pa lhtôycheyash pa lhanvacleesh 

nôque cotsjaat. Pa jaspa tanca nivan pa lhqu'isjuyaj na is ya'clishesh ja Cristo 

lhasnôyech. Jô lhech shinvanjiyinesh jan lhjunash pa Dios ti mônlha. 

5Ca janfactajelhch'e pa tanca vanasinôquielh, pa vooy ja Jesucristo jasinôquielh ti 

Lhcaanvacle. Pa vooy yivaatsheelh janasinôquieshelh ti ya'lhancavoselh'ajop tôlh'ejop 

ja lhencheyash ja Cristo. 

6Lhayaash pa lhech Dios pan yicheney pa vaqu'isjuyaj pa tulhitaj, pa lhech 

yivclanjatey pa lhqu'isjuyaj pava cascachic. Pa lhech lhqu'isjuyaj shintôyjata pa t'avisi 

pa Dios pa nôcla ja lhtaco ja Jesucristo. 

Vancamônlhanit pa nivatcacujayasha 

7Nôque lhasnôycheyash yiesh na casvuvaat, lhjunashjulh pa tô'lhos ayisjan, ca jaspa 

chinôclit pa t'unaj ti uj tô'lha pa Dios, pa nintôôlhjoo. 

8Yamsha ca nicaaj pava tavijatayjoom pa tanca casmônlhaaelhshi. Yamsha ca nicaaj 

pava ujesh ti shtaychavalhaan, taj ti mônlheesh ti shtavatjumtic'oyaan. 

9Yamsha ca shinjôyjan papu, taj ti tanca shinvôôm. Yamsha ca shinamjata cotsjaat 

papu, taj ti tanca shinvômjat. 

10Yajatesh ti yiesh shta pa lhavafi ja Jesús na casvuvaat, jaspa tanôcliteshem na 

casvuvaat pa lhamônlhajayash ja Jesús. 

11Casvaatsha casmônlhasha'ne, taj ti shtanclôyitsjayesh nava nalhus na vatvafi', 

tôlh'ejop ja Jesús, jaspa chinvan pa lhamônlhajayash ja Jesús yiesh na casvuvaat ti 

ninvafjaclôy. 

12Nôque lhjunash pa vatvafi' yajatesh ti lhcumjayashelhyish pa vooy pa 

vatmônlhajayash lhcumjayashelh'ash avaatsheelh. 

13Yit'esh nava Vani'sesh'e: “Apis ti niicacu, lhe'naa ca yasinôqui.” Lhech casjunash 

shta casvaatsha, shtatôôlhsha pa nicascacujayasha sht'ujaneshelh pa shtasinô'yelh shta. 

14Lhayaash ti shtantôyesh pa Dios ti yinenjatchishamshi capi vafsha'ne ja 

Lhcaanvacle Jesús. Pa tsinenjatelhchisham jayu vitsha ja Jesús. Pa shtatanôycheelh 

jayu ca shinchaajtajey t'ajuyish lhavaatsha. 

15Navôque lhacôm'a tajulhelhey'am ti vaclan; jaspa acloj jayu papi chiyjutey pava 

lhcufayjates pa Dios. Jaspa acloj jayu shta papi nishamesh ti yôclôj pa Dios.  

16Nôquen lhayaash yajatesh ti shtanshamvatsham'in. Yamshataj na casvuvaat ti 

t'ajuyey pa nilhtaôvclayasha, vooy pa cassôc'ôclit lhshayc'u pa yajatesh ti nich'a pa 

lhjunash. 

17Vooy navan shinclôyit nivinshaa ti nôj; taj ti nôyôjoom pa is vatc'usiyash'in 

ôyjôlhôyech ya'sheshc'oya ti uj. 

18Ya aj ca shtovalhey jô nava shtavan, vooy jô pava nichinvan shtovalhey. Lhayaash 

nava chiyvan niyajateesh jayu ca nit'un. Vooy pava nichinvan yajatesh jayu ti t'un. 

2 Corintios 5 

1P'alha shtantôyesh ti yijô' ti chiyvômjat jayu na casvuvaat, lhjunashjulh pa jpôyich ti 

nichinijôtjat. Pa Dios apis ti yivaclhitjoom pa jpôyich ôyjôlhôyech yi'shi' pa vôôs. Pa 

lhech jpôyich tanca nasnatesh pa nivacle. 

2Yijô' ti tatsha ti shtatô'lha nôque casvuvaat ti shinactsujut. Shteetajesh jum ca 

shtac'uyey pa lhasnôyech jpôyich. 

3Pa lhech jpôyich cats'uyjatshiyesh, jaspa ni'castsi'shaasha'ne. 

4Taj ti tatsha ti shtatô'lhey nôque jpôyich'esh lhech na casvuvaat pa shinactsujut, pa 

shtanchava'yey ti nic'usajoom'in. Casvaatsha nishteetajesh ca chinanclanshi na 

casvuvaat apis, shteetajesh ca sht'uyesh'apee na casvuvaat nich'a, jaspa capeeshch'e na 

vatvuvaat ninvafjôclôy na nich'a vatmônlhajayash. 

5Pa Dios shinasnateshjop cavôque, pa nijutjooy pa Espíritu Santo pa nôôyjajop, 

lhayaash ti yijô' pava shintisesh jayu. 

6Nôque lhjunash yajatesh ti caaj pa shtacafiyan. Shtantôyesh ti jôjjeclay casmônlhashi 

na casvuvaat, ti jôjjeclay nishnôv'ôcji pa jpôyich. Ja't'ajesha ti nishnôôvjop shta ja 

Lhcaanvacle. 

7Shnôvelhshi pa nivatcacujayasha pa ya aj na nava shtavan. 

8Taj ti caaj pa shtacafiyan, pa shteetajeshelh jô ca shtayshi nôque casvuvaat. Pa isjop 

ja Lhcaanvacle ca shnôquey ca shnôôvjop. 

9Nôquen lhayaash yajatesh ca shtiyitesh pa casshamitjayashesh ja Lhcaanvacle. 

Yamsha ca casmônlhaashi na casvuvaat ja't'ajesha ca shtayshi na casvuvaat. 

10Lhayaash ti caslhacôm'a jayu ca casc'aeeshva'ne yiey pa nayjat'eva'ne jayu ja Cristo. 

Pa casve'lheey ts'ivee jayu ca shtats'ôtey'ocji pan shtasnatesh'in. Yamsha papi issha'ne 

jô pa jô papi niysasha'ne pa lhfanishlhavach pa lhavu'vat ti jôjjeclay mônlheesh.  

Pa ya'clishjop pa vatcanoyash 

11Lhe'naa ti shtantôyesh ti shtanjova'yem ja Lhcaanvacle, pa shtiyitesh japi nivacle ti 

tatvaych'aclajesh pa lhfanishlhavach. Taj ti pa Dios ti yitôôyjooj, pa 

jaych'aneshelh'ajop ca antôyeshelhyi shta. 

12Tanca yachajelheyjop ca vanasinôquieshelh pa is. Jasinôquielh côque pa jaspa 

lhanshameelhyish. Jaspa iseelhjop'am ti lhasculhe'shelh japi vataanvacleyanesh pava 

yisnatesh'in, taj nilhecheey pa lhcachi'. 

13Ca niycajôyshaytajeelh vooy pa Dios tajulhe'mey, taj ca yicajôyshielhsha'ne pa 

lhajulhjatey avaatsheelh. 

14Pa lhencheyash ja Cristo tsitsicumjateshelh'in, lhayaash ti shtantôyesh ti ve'lha ti 

vafeem lhacôm'a. Lhe'naa ti lhacôm'a ti p'alha ti vafeem. 

15Ja Cristo apis ti vafeem lhacôm'a. Pa nôquen lhayaash japi mônlhasha'ne sasjop ca 

naychavalhavne ti mônlha. Isjop ca naychavalhey ja Cristo, jan vafeem pa 

neeemchisham shta. 

16Nôquen lhayaash tanca yaychavalhelhey papu pan lhjunash lhapesh nôque cotsjaat. 

Lhapesh shtaychavalhelhey ja Cristo jan lhjunash ti yiey nôque cotsjaat. Taj ti 

nôqueesh nishtaychavalhelhey t'ôyish'e ca nôque lhjunasha. 

17Nôque lhjunash papi nintayjop ja Cristo, papi lhech nich'a pa lhjunash. Nôj pava 

apis lhjunash'in, vooy nôqueesh chinich'anatem pa lhjunash. 

18Lhacôm'a cavôque yisnatesh pa Dios. Pa lhech shinasclanvatich'elhavcop tôlh'ejop 

ja Cristo. Pa niyôjieshjooy ca shtasclanemch'e pap'elh lhacôm'a. 

19Yisclanch'elhavcop pa Dios nan tuc'ae na cotsjaat tôlh'ejop ja Cristo, pa 

ninaychavalhey pava lhsasch'e papi nivacle. Pa niyôjieshjooy ca shtavancatôyjata 

nôque vatcanoyash. 

20Nôque lhjunash ti shtanatshelh ti shincayôjatlhatay ja Cristo ti lhchenjasjooj. 

Lhayaash ti vatants'aclanelh'a pa Dios ti yivaatsheelh ti tôlhelh'eyijop. Pa 

jatants'aclanelh'a, lhayaash ti jancayôjelhey ja Cristo: istaa ca ninelh'atshi pa 

lhcanoyash pa Dios. 

21Nive'lhaa pa ca sasach'e ca nasnatesh ja Cristo. Teya ti tôlh'ejajop pa Dios yijôney 

pa sasch'e lhavo' ja Cristo, lhayaash ti shinfa'matanesh pava cassasch'e. Nôqueesh ca 

nishtayajop ja Cristo pa nôyôjjoom pa vatmônlhajayash yivo'yeshch'e jan lhjunash ti 

yenesh pa Dios. 

2 Corintios 6 

1Nôque lhjunash japi ts'iyôôyshelhva'ne na lhcumjayash pa Dios. Yivaatsheelh 

jatants'aclanshelh'a avaatsheelh ca ya aj ca aclôquieshelh ti nôclitjoom pa Dios ti 

nôôyjooj. 

2Lhayaash ti yit'esh nava Vani'sesh'e: “Jan t'aplhuqu'e ja nalhu ti c'ape'ya; Pa 

qu'efen'ash jaelh nalhu ti caaj pa vatnilhjenjayash.” Nôqueesh caaj na nalhu. ¡Caaj 

shta nôqueesh ja vatnilhjenjayash!  

3Pa tanca yisnatshelhem papu pa niysa' yifanisheelhyivach jaspa tanca nachayeshch'e 

pa niysa' na yicumjayashelh. 

4Am, jayeetajeshelh ca nôclitelhem ti lhcavoselhyish pa Dios, lhayaash ti 

tsiclôôyshelhyivach pa yinichaclanjayashelhjulh pa vatclôyitsjayash, shi' pava 

chisuyeshi shi' pa tavijatay. 

5Lhayaash ti chitsic'ônelh'in pa chits'ôcfeelhsha'ne. Pa tsiclôyitelh shta papi 

vatfaycutelh'yi, pa uj ti caclec na yicumjayashelh. Aclojesh shta ti nimôelh pa 

ts'iyipcunelhsha'ne shta. 

6Pa jatônôclitshelhem shta ti yivo'yeshch'e na yimônlhajayashelh, shi' shta na 

yitôychiyashelh ti yijô', tô'lha pa yinichaclanjayashelh shi' pa yiisiyashelhsha'ne 

tôlh'ejop pa Espíritu Santo ti caajelhyam. Pa caajelhyam pa yencheyashelh 

yivo'yeshch'e. 

7Caajelhyam pa t'unaj pa Dios ti jiyiteshelh jaspa janôyôjelhem jap'elh pa yijô'. 

Jaycumeshelh'in nava vatvatclônjavos yivo'yeshch'e pa jaycumelh'e pa 

jôqueshelhjulh, vooy jav'elh javayjatelhyivne. 

8Caaj japi nitsopeelhyish, vooy jap'elh niclafeelhyish. Caaj japi ti tsasinôquielh, pa 

caaj shta japi chayshelhyi pa niysa'. Caaj ti tsitsasinôquielh nan lhjunash papi cuts'ajis. 

Vooy yivaatsheelh jasinôquielhch'e pava yijô'. 

9Caaj japi yit'esha ca ninantôfa'cleelhyish, taj ti nitôfacjooj lhacôm'a. Yivaatsheelh 

nitojaalhayam pa vatvafi', taj ti yamônlhaelhshaneen. Chitsiclôyitajelh taj ti 

ninasvômjatelh. 

10Yamsha ti nic'uustajeelhyam'in taj ti yajatesh ti jac'usinatelh'in pap'elh. 

Jayits'aclaytajelhsha'ne, taj ti c'ôcôntelhshiin jap'elh. Yamsha ti ampa ca yivanelh, taj 

ti caaj pava matas ti javanelh.  

11Napi yivelhavot, Corinto lhavos, niyfich'elh'am nava jasinôqui. Yivaatsheelh 

janc'at'elhey'am jum pava yicachiclelh. 

12Nive'lhaa pa ca yinelhts'ee nava caajelhyam, pa vooy avaatsheelh lhaneelhts'eeyam 

ti caajelh'am. 

13Jatants'aclanelh'am ja lhjunashesh pa nivacle ti vatants'aclansha papi lhcles pa ti 

yisnatesh, pa anc'at'elheyam pava acachiclelh pa ya aj ca afich'elhyam nan 

yijunashelh'ash. 

Casvaatsha lhajpôyichjooj pa Dios pan mônlha 

14Ya aj ca ave'lheelhshelhsham pa lhavovo papi cacujanjas. Lhayaash ti 

¿yiyô'yelhvatjulh t'e pa yivo'yeshch'e pa ninvo'yeshch'e? ¿Ta lhjunash ca isa'jop ca 

nitanôycheelh pa vatqu'isjuyaj pa tulh? 

15Ja Cristo nipiiy'eelhvach pa Satanás. Pa sasjop shta ca piiy'elhvach pa nicacujanaja 

pa cacujanaj. 

16Sasjop ca nôvelh'ôcji pa Dios pa lhajpôyich pava chinôôlhjônchat ca diosecla. 

Lhayaash casvaatsha ti lhajpôyichjooj pa Dios pan mônlha, yiey nan t'ônashesh 

lhavaatsha: “Yivaatsha jôvjopja'ne pa nitonch'eshan'ne shta. Yivaatsha lh'Diosyish 

jayu, vooy japi lhech yivtsat'esh jayu.” , 

17Lhe'naa ti yit'esh shta ja Lhcaanvacle: “Ayelhshi napi lhech pa avatvenchatelh; pa 

ya aj ca acumelh'e pava niysisa. Pa lhecheesh pa jaycumelh'ajulh jayu. 

18Pa Atataayishelh jayu avaatsheelh, pa avaatsheelh c'aclesshelh jayu. Nôque yit'esh 

pa Lhcaanvacle uj ti t'un'in.” 

2 Corintios 7 

1Nôque lhjunash yenjas yivelhavot, navôque shtantsôt'ajesh chinyôjieshjooy. Nôquen 

lhayaash shtiyitesh pa vatvisi jaspa tanca chinsasiyanesh pa'na na casvuvaat shi' pa 

cassôcôclit lhshayc'u. Tajulhey ca shtanjovayshem pa Dios pava ca shtasnatesh, jaspa 

lhech lha shnôqueshi jayu ca shtavat'isinatem. 

Pa lhtatvaych'aclajayash papi Corinto lhavos 

2¡Acamaminatelheyam pava acachi'clelh! Pa ampapu ca yimenshelh. Ampapu shta ca 

nascavômjatsueshelh'in, pa tanca yijôts'ôclônelh'in shta papu. 

3Tanca yit'eshelh'a ca yimenelh'ash. Lhayaash ti apis ti janfaclelh'am ti lhôveelhshi 

pava yicachi'clelh, pa casmônlhasha'ne pa shtavafsha'ne vatjuulh jayu shta. 

4Uj ti c'acafiyanelh pa lhasshamitjatelh jum avaatsheelh. Javatvanesh nava 

tavijatayjoom, taj ti jasclanjulh pa tsômjatch'een ja yic'usiyash'in. 

5Jôlhechesh ti jamelhey ja Macedonia nive'lhaaesh ca yi'chayelh, lhayaash ti caaj nava 

matas tavijatay ti javanelhch'e yivjôyelhch'e ja vatvatclônjayash. Pa nijovayshi pava 

yicachi'clelh. 

6Taj pa Dios, pan yishamitjat papi nic'useem'in, pa lhech tsishamitjateshelh ja Tito ti 

namelhyiy. 

7Nive'lhaaey côque tsishamitjateshelh ti nam, tsishamitjateshelh shta ti yi'van pa 

ac'usiyashelh'in. Nifaclelhyam ti uj ti lhteetajeshelh ca asvaneelh. Pa chayelhch'eyam 

shta ti uj ti lhtacshinelh'in shi' nava lhnaychavalhshelhyiy'in. Navôque jôjjeclay 

mônlheesh ti tsic'usinatesh'in.  

8Yamshataj ja yiqu'isjayanach ti apis ti qu'iisshelh'eam ti lhtacshinelh'in, taj ti 

tajulheyam nôqueesh. Vooy ti nich'a tsitacshinjayan'in tôlh'ejop ti natacshinjayanelh'in 

ja yiqu'isjayanach taj ti nipitejeeshch'e. 

9Taj nôqueesh ts'ishamesh ti lhtacshinelh'in; nilhecha ca c'atacshinjayanelh'in ca 

nitô'lhajop, vooy avaatsheelh pa atacshinjayashelh pa nachajelha pa Dios. Pa Dios 

lhshamitjateshelh shta na atacshinjayashelh'in, pa tanca yitôlhjatelhaam ca 

c'acôctiyanshelh. 

10Lhayaash pa vatacshinjayash, pan nishamitjat pa Dios, pa lhech nivaych'aclajesh 

papi nic'useem'in, pa jaspa chiyjutey pa lhnilhjenjayash, pa amem pa lhtacshinjayash. 

Vooy pa vatacshinjayash tô'lha nôque cotsjaat pa yivclanjat pa vatvafi'. 

11Avaatsheelh naclôôyshelh'avach na vatacshinjayash nan nishamshelh'a pa Dios. 

¡A'va navôque uj ti tajulhelhey'am! Lhayaash ti nafaycutelha ca acu'melh'in shi' ti 

lhatvayeelhjulhyam. Pa navôcôyanelh shta, pa lhanjova'yelhyivôcji shta. Pa lhechesh 

pa lhteetajeshelh ca asvaneelh shta. Nôqueesh pa lhteetshelh ca aclôyitelh papi 

yisnatesh pa niysa'. Navôque lhacôm'a ti lhtô'nôclitshelhem ti navooyshelhch'e pa 

tanca nacôctiyanelh côque. 

12Niyaychavalhajop jô na yiqu'isjayanach papi yisnatesh pa niysa', nilhecha shta papi 

chitamensha. Am, vooy avaatsheelh t'ajuyelh'a jaspa lhtô'nôclitshelhem pa Dios ti 

lhnaychavalhelhyiin yivaatsheelh. 

13Pa javanelh ti nicha'lhaaesh ti qu'iisshelh'eam, cavôque ti lhasshanatshelh. Taj ti 

ya'shesh jum ti tsishantesh ti javanelh ja Tito ti c'u'sem'in. Vooy avaatsheelh 

alhacôm'aelh ti t'efeneshelh ti c'u'sem'in. 

14Tajulhey ti niascajôsjatelh, lhayaash ti apis ti janfaclem ja Tito ti lhasshamitjatelh pa 

amyam pa'na. Yijô' ti lhacôm'a java janfaclelh'am, pa yijô' shta java jaychayemch'e ja 

Tito na ajunashelh ti lhasc'usinatelh'in shta. 

15Jô lhech ya'shesh jum nôqueesh ti yenelh'ay, lhayaash ti yaychavalhey ti 

lhanc'ashamshelhem nava yit'esh. Yaychavalhey shta ti is ti lhatcumeelhjulh ti 

lhatch'aneelhjulh. 

16¡Ts'ishamesh jum ti uj ti c'acafiyanshelh nôqueesh! 

2 Corintios 8 

Pava chiyney t'ajuya papi nicacujanjasa 

1Nôqueesh, napi yivelhavot, jayeetajeshelh ca yichayshelhch'eam japi 

lhtatvelhavot'esh ja iglesia yiey ja cotsjaat Macedonia java isis vatcufayjates tô'lha pa 

Dios. 

2Yamsha ti tavijataytajem pava matas papi lhech, taj ti ninvô'mesh ti 

c'usemvatsham'in. Uj ti ts'aclaaytajsha'ne taj ti nivancajoctsenesh pava yi'van pa lhech 

ca acôsashiin. 

3Ja'van ti nicufayjamat'a ts'ivee, lhayaash ti yipjôclônem java yimônlhanit'ejop, taj ti 

yashjat'apee pava caajem. 

4Japi lhech uj ti vatants'aclaneshjoo ti tay'ôtsjanesh pa vata'nefenjayash, yeetajesh ca 

nivanqu'efenesh japi casvelhavot. 

5Jaychavalhtajey ca tiqu'in'eesh ca ney, taj ti yashjat'apee pava yiney. Japi lhech 

yijutsjat ja Lhcaanvacle ti vatlhisesh, pa shinjooylhajat ti vatlhisjooj. Lhech navôque 

yeetajesh pa Dios. 

6Lhech lhjunash ti jatants'aclansha ja Tito ti yichelh'ay jaspa lhech lha lht'ajôjqu'e jayu 

pava lhne'lhey. Lhayaash jaelh nalhu ti ninvaclhitesh pava lhne'lhey. 

7Vooy avaatsheelh t'aashelhchisham pava matas; pa nivatcacujayasha, pa 

lhc'ôôjlhajayash pa vatneyjatsjanjayash, pa vatôycheyash, pa vatniyitsjayash, shi' pa 

encheyashelh'yi. Pa istaa ca aashelhc'oya shta nôque vatencheyash ti chiyney.  

8Tanca c'ayôjeeshelh'a jô cavôque. Janôclitelh'am atesha pa lhniyitsjayash jap'elh pa 

jaspa javanelh jayu ca yijô'taja pa encheyashelh. 

9Lhayaash ti apis ti lhantôfaacshelh pa lhavanqu'efenjayash ja cas Caanvacle 

Jesucristo. Jô lhech acôjjiin lhavaatsha, taj ti vanits'aclayanesh pa lhencheyashelh'a 

avaatsheelh. Pa nacôntelhshiin jayu pa lhts'aclayash jô lhech. 

10Tajulhelhey'am ti janfaclelh'am nôque. Ti nilhna'shaaesh jaelh yincôôp ti 

lhtôôlhshelh'e avaatsheelh ti lhech afanisheshelh, taj ti nôqueesh lhniyiteshelh ti 

lhasnatshelh. 

11Nôqueesh aniyiteshelh jan lhjunash ti nich'a lhtôôlhshelh'e ti lhu'elhch'e pa jaspa 

avaclhiteshelh jan lhjunash ti nich'a lhtô'nôclitshelh. Pa ajutelhey pava caajelh'am. 

12Ca nicaajtaj papu ca cufayjamatsejtaja pa nishamesh pa Dios, pa t'acumeshjulh pava 

caajem ti yijutey. Nint'alheshjoo'in pa Dios pava ti amjoom. 

13Ninteesh ca atifelhem pap'elh pava lhavanelh ca efentajeshelh, pa nats'aclayanelh 

jayu apee. 

14Tajulhtajey ca ajunasheelhch'evatjulh jô. Nôqueesh caaj pava avanjaselh, pa 

efeneshelh pap'elh pava amem. Vooy pa cat'eelhtajeesh ja't'ajesha ca nefenelh'ash jayu 

vitsha pa ca amtajeelh'am. Pa lhetajeesh ca ajunasheelhch'evatjulh. 

15Yiey nan t'ônashesh nava Vani'sesh'e: “Tanca mônlhaaem'e pa papi acloj pava 

nit'ôqu'e, pa tanca ameem pa papi napu' pava nit'ôqu'e.” 

Pa Tito shi' papi lha'yôvôt 

16Tajulhey pa Dios ti nôclitem ja Tito ti ujesh ti yaychavalhelh'ay'in nan 

yijunashelh'ash yivaatsha. 

17Niqu'ishamyish ti jayôjaa, taj ti p'alha ti yaychavalhelh'ay'in. Nôqueesh yamelh'ay 

pa jaspa navanelh ti yitôlhjatlhavne ti yichelh'ay. 

18Tanaôycheelh ja Tito ja ve'lha casvelh jan chiyasinôquiesh'in pa lhavisiyash 

jant'ajôôj japi lhtatvelhavot'esh java iglesias. Jô lhech is ti t'acumesh'in ti nifac pa 

vatnilhjenjayash. 

19Taj nive'lhaa nôque ca naychavalhey, vooy japi lhtatvelhavot'esh ja iglesia vooyshi 

ts'ivee jô lhech jaspa jatanôycheeshelh nava chiyuqu'e. Navôque jasnatshelh jaspa 

jôclôjelh ja Lhcaanvacle, pa janôclitelhem jayu shta jap'elh ti lhiyiteshelh avaatsheelh. 

20Tsichavat'eshelh cavôque jaspa tanca atsasinôquieshelh cavôque chiyuqu'e ti 

janayjatelhva'ne. 

21Pa lhe'naa ti jiyiteshelh cavôque matas pa jaspa tsivanelh ja Lhcaanvacle pa achi'elh 

shta lhavoyjateshelhch'e jum. 

22Pa jachenelh shta jaelh casvelh, lhayaash ti apis ti javanelh ti yiyitesh nava matas na 

lhjunash'in. Taj ti nôqueesh ya'shesh ti uj ti yit'esh, lhayaash ti nacafiyanshelh 

avaatsheelh. 

23Ca nicaajtaj papu ca naniyôstajeshelh ja Tito, pa anfacle'lhem ti yiyôyjafaeshjop na 

yicumjayashelh'a. Ca naniyôstajeshelh'in jap'elh napu' casvelhavot, pa anfacle'lhem ti 

nichen japi lhtatvelhavot'esh java iglesias. Pa neyjateshelhch'e shta ti yôclôj ja Cristo 

japu lhech. 

24Nôqueesh istaa ca anôclitelhem japi lhtatvelhavot'esh java iglesias ti yijô' ti 

caajelh'am pa yencheyashelha. Istaa ca anôclitelhem cavôque jaspa yivaney ti yijô' 

nava janfacleem, lhayaash ti apis ti ts'ishamshelh'a. 

2 Corintios 9 

Pava chiyuqu'e t'ajuya papi lhtatvelhavot 

1Nisuyeeshi ca yiisshelh'eam pava chiyuqu'een t'ajuya japi lhtatvelhavot'esh pa 

nivatcacujayasha. 

2Lhayaash ti tsitô'ya ti uj ti lhteetajeshelh. Yajatesh ti ts'ishamesh ti janfacleem japi 

tsitenas'e ja cotsjaat Macedonia ti avaatsheelh, japi Acaya lhavos, nôqueesh ujesh ti 

lhavanqu'efeneshelh nava chiyuqu'een. Vooy jaelh yincôôp ti lhavaclhiteshelh'avach. 

T'eshey nilhacôm'aa japi Macedonia lhavos ti navanshelh ti lhiyiteshelh, pa nôqueesh 

pa yiyitesh vitsha. 

3Taj ti nôqueesh jachenelh'ay japuque casvelhavot jaspa yijô'yam jayu nava 

jayeetshema nava ajunashelh. Jaspa yijô' jayu ti lhavaclhiteshelh ti lhuelhemch'e. 

4Vooy peelh nalhu jatanôycheelh jayu japi napu' Macedonia lhavos, pa niyajulhjatey 

jayu ca naavaclhitajeshelh ca uelhch'e. Navôque tsivapenjat'in jayu, pa achi'elh 

navapenjatelh'in jayu. 

5Pa nôquen lhayaash jalheclôjesh ti tajulhey ti janôyinjatelh'ay japuque casvelhavot. 

Japu lhech yefenelh'ash jayu pava lhuelhch'e jan ônasheshelh ti nich'a lhetônelhjop. Pa 

nôque lhjunash pa p'alha ti lhavaclhiteshelh ca jamtajelh'ay jayu. Uj ti jayeetajesh ti 

lhtô'nôclhitshelh ti lhanshameshelh jô ti lhuelhch'e, pa ya aj ca atônôclitshelh ca 

aanchemat'eelhey. 

6Avôntôyitelhch'e cavôque: Papi tiqu'in ti vancu', taj ti tiqu'in shta ti yicavcalh. Vooy 

papi ujesh ti vancu', pa ujesh shta ti yicavcalh. 

7Ave'lhaaelh ts'ivee ca acufayelh nan lhjunash ti lhtôlhjatelhsham nava acachi'clelh. 

Ya aj ca uelhch'elhataj, sasjop shta chint'alheshelh'aan jum. Lhayaash pa Dios ti 

yenesh papi ti nishamesh jô ti yitôlhjatlhavne ti yuqu'e. 

8Iseemjop pa Dios ti yijutelh'ay lhacôm'a pava suyshelhshiam. Pa yashjatelh'am jayu 

pava nichenelh'ay pa jaspa efeneshelh pap'elh pava nalhjunashvatc'oya isis. 

9Nava Vani'sesh'e nôque yit'esh: “Ujesh ti tis papi ts'aclaaysha'ne, pa ôyjôlhôyech'esh 

pa lhavoyjayasheshch'e.” 

10Tô'lha pa Dios pava lhtôsjey ti chiycôvjiyan, tô'lha shta pa vatôc ti chituj. Pa lhech 

yijutelh'ay jayu shta pava amelhc'ooyaam ca acôvjiyanelh. Pa nitôlhjatelhshi'am jayu 

shta pa uj acavcalhech'elh ti is pa acumjayashelh. 

11Pa lhech lhjunash caajelh'am jayu pava nalhjunashvatc'oya lhavanelh jaspa ujesh ti 

lhtisshelh jayu pap'elh. Pa tôlh'ejajop casvaatsha japi casvelhavot ti lhuelhemch'e, pa 

nijutey pa t'ishameesh pa Dios. 

12Lhayaash ca ajutajelhey java lhuelhemch'e japi casvelhavot pa tanca tsi'shaa ca 

ajutelheyjop pava suyshemshi, vooy jô ti shtasnatshelhem japi lhech ca nijutem pa 

lhshameesh pa Dios. 

13Japu lhech yôclôjey jayu pa Dios ca nivantaj pava t'efeneshelh. Pa yitôôyshelh'a 

jayu ti lhanc'ashamshelh na is Ya'clish tô'lha ja Cristo. Pa yôclôjesh jayu vitsha pa 

Dios tôlh'ejop java acloj ti lhuelhemch'e t'ajuya japi lhech shi' lhacôm'a pap'elh. 

14Japu lhech pa nit'a'lhelh'am jayu, lhayaash ti caajem pa uj lhencheyashelh'ash 

tôlh'ejop ti nôclitelh'am pa Dios pa uj lh'isiyasha'ne. 

15¡Ts'ishamsha pa Dios, lhayaash ti yisnateshjoom na uj lhcufayjat nan sasjop ti 

shtashinitjat!  

2 Corintios 10 

Pa t'unajesh pa Pablo ti vatcachenach'esh 

1Yivaatsha, ya Pablo, jatants'aclanshelh'a pa lhavatujaclanjayash shi' pa nit'asuyia ja 

Cristo. Caaj japi chayeshyi ti yacano ti jôvelh'ajop. Taj ti vooy ti yatojqu'e pa 

yilheclôjesh ca yitsô'yeem'in. 

2Pa istaa ca aniyiteshelh lhayaash ti nisuyeeshi ca yitsô'yeem'in papu yielh'ajop ca 

jamtajelh'ay. Lhayaash ti caaj japi yilheclôjtajesh ca yijôneshch'e japi yiey na cotsjaat. 

Taj ti tajulheyam ca yivan'e yijuyish japi lhech ca jayasinô'yelh. 

3Yijô' ti yanivacleselh vitsha taj ti niyitshayeelh jan lhjunash papi nivacle yiey na 

cotsjaat ti vatclônsha'ne. 

4Lhayaash nava yivatclônjavoselh ti jachenesh nintô'lha na cotsjaat, vooy pa t'unaj pa 

Dios tô'lha. Vooy nava lhech tajulhelheyam ca javômjateshelhsha'ne java t'un 

lhasnatsjes pa nicatsic'utsfaa. 

5Nôque lhjunash ti javômjateshelhsha'ne java chivataanvacleyanesh java 

ninvashanjoom ca shintôyjata pa Dios. Pa jachajeshelhshicham ja Cristo lhacôm'a 

pava lhaychavalhjanôc papi nivacle pa jaspa niqu'ishamem jô lhech. 

6Pa isjop ca avaclhitelh'avach ca anc'ashamelh, pa lhecheesh pa tajulhey ca 

jatsôyeem'in papi ninanc'ashamsha'ne. 

7Istaa ca ovalhelhey jan lhjunash'in java matas. Ca nicaajtaj papi yijô'em ti yitsôt'ajesh 

ja Cristo, pa lhech tajulhey ca nantôyeshjooy vitsha ti shtantsôt'ajshelh vitsha ja 

Cristo. 

8Tajulheyam ca vanasinôquieshch'e nan chinjutyi pa vat'unaj, pa tanca nasvapenjat'in. 

Nijutyiy ja Lhcaanvacle nôque vat'unaj jaspa nôyôjelh'eam pa is acajôysheelh pa 

ninatjuya ca chinavômjateshelh. 

9Taj niyenelh'am ca c'anjovatsjaneshelh nava yiqu'isjayanjas. 

10Caaj japi yit'esha ca aôytesach'esha'ne nava yiclishayshi nava yiqu'isjayanjas, taj ti 

nava jasinôqui t'esha shta ti nincont'as. 

11Papi nôque yit'esh, tajulhey ca chintôychiyinesh ti yijunashjulh nava yiclishayshi 

nava yiqu'isjayanjas ti yatôselhey'ajop. Pa lhech yifanishyivach jayu shta ca 

jamtajelh'ay. 

12Taj niyit'eshelh ca yijônshelhch'e japi vatjôntajelhyijulh japi lhech tanôclôj 

lhavaatsha. Japi lhech nôclhaa ti ninatcajôyshaysha'ne. Pa yaychavalhavne ti 

tanaatsjulhshi lhavaatsha, pa vatclôvalhjop'in pap'elh ti yaashchisham. 

13Yivaatsheelh tanca yashjatelh'apee pava yicumjayashelh. Nôclitelhyam pa Dios na 

c'ôjeshelh'e jayu na yicumjayashelh. Pa yivashanelhyam ti jamelh'ay yiey ja Corinto 

ca jaycuumtajelh'in. 

14Pa lhe'naa ti tanca sht'ôneshelhshi pa sht'ôjeshelh'e, nan lhjunash ca 

ninvatjutsatajeesh ti jamelh'ay. Lhayaash ti yijô' ti javatjutseeshelh ti jamelh'ay ti 

janfaclelh'am nava lhclishay ja Cristo. 

15Pa tanca vanashjateshelhc'oya pa lhcumjayash pap'elh ca yônjateelhshi pa yôj'e'. 

Am, jach'aneshelh'ajop pa unajeshelh ca anôyôjelh'e pa naacacujayasheelh, pa 

lhecheesh pa isaelhjopyam ca jaycumelh'atshiin, taj ti yajatesh ti c'ôjeshelh'een jan 

chiyitsjulhelh'eyam. 

16Taj ti nijooylha ti jaych'aneelhjop shta ca jayc'uyelhch'een pav'elh tavayelh'atapee 

yitsates ca janfacle'lhem pa ya'clishesh pa vatnilhjenjayash, taj ti niyit'eshelh ca 

yicuumjelh'e pa lhcumjayash pap'elh, pa tanca vanashjateshelhc'oya pa lhcumjayash 

pap'elh. 

17Ca nicaajtaj papi yit'esh ti vanashjatesh pa tajulhey ca ninashjatesh ja Lhcaanvacle. 

18Papu ca niteetajeshlhavne lhôn ca isa', pa tanca lhecha ca nitônôclôjesh. Vooy 

jôcl'esh papi lhech yit'esha ja Lhcaanvacle ti isis pa ninôôlhjôney ti isis. 

2 Corintios 11 

Pa Pablo shi' papi yôôlhjôn'in ca vatcachenjasa 

1¡Coostaja lhôn ca anclôyeshelhyijulh ti janfaclelh'am pa nivatcajôyshaa! Jech, 

tsitô'yish ti lhanclôôytajeshelhyijulh. 

2Lhayaash yivaatsha ti tsichavat'ashelh'in. Na yichavati tô'lha pa Dios. Apis ti 

jayjatelhey'ajop ja Cristo. Pa nôqueesh jayeetajesh ca c'amjatelhey nan lhjunash lhpa 

lhutsja ti ni'nasnatesh pa niysa'. Lhpa lhech yive'lhan pan lhjayaesh. 

3Pa lhjunash lhapesh pa tos ti yicôjôsjat ti tejshiin lhpa Eva. Pa lhecha junashelh jayu 

shta ti chinatejelhshiin. Pa ts'ijovayelhey'am'in avaatsheelh ca avôômjelh tatsha pava 

yivo'yeshch'e ti lhaychavalhelh'in, pa tanca yijôa jô ca aychavalhelhey ja Cristo. 

4Lhayaash avaatsheelh ti lhenelhch'e jum jap'elh ti nifaclelh'am pa ni Jesusa. Pa 

nilhjunashajulh ti javanqu'eyjatsjaneshelh. Pa lhenelh jum ti lhatcumeelhjulh pa 

tavujuya espíritu, ti nilhecha ja apis ti chiyjutelh'ay. Pa lhatculhjaneshelh shta pa 

tavujuya ya'clish, ti nilhecha pa apis ti lhpeyeelh vatnilhjenjayash. 

5Taj ti nilheclôjesh ca naashyitapee japi yit'esha ti vanashjat vatcachenjasa, japin 

lhavojelhch'e javan yit'eshelh'am. 

6Yamsha papi tsilheclôjtajesh ca yaasinômat'a, taj na yitôycheyashesh 

nilhjunashajulh. Navôque apis ti janôcliteshelhem nava jasnatshelh. 

7¿Nisa'elh'am t'e ti janfaclelh'am pa vatnilhjenjayash ti niashayanelhyam. Pa 

japeclelhshicham'ac'oya pa t'a'shelhyitapee avaatsheelh? 

8Vooy jap'elh lhtatvelhavot'esh java iglesias jayeesh ti jaycumeshjulh java lhpesoc, 

jaspa tanca asshayanelh ca jaycuumtajelh'am'in. 

9Vooy jeelh nalhu ti jôvelh'ajop caaj java amc'oyayam taj ti tanca yaalhshelh'aan papu 

pa'na. Caaj japi yivelhavot tô'lha ja Macedonia, japi lhech nijutyiy java amc'oyayam. 

Nôque lhjunash ti janujumatseney jaspa tanca c'acleclinatshelh avaatsheelh pa'na. Pa 

lhech lhjunash shta pa cat'eelhtajeesh. 

10Yijô' jum ti tsitôfaclesh nava yijô' tô'lha ja Cristo. Pa lhech lhjunash yijô' shta ti 

nivô'mesh ti c'uusyam'in ti jasnatesh'in navôque jan tuc'ae ja cotsjaat Acaya. 

11¿Ta t'e lhayaash ti nôque jayeesh? ¿Lheclôjtajeshelh ca niqu'eneelh? Yitô'yish pa 

Dios ti uj ti qu'enelh.  

12Taj ti yalhetipaesh'in jayu ca jasnatesh'in pa. Jaspa tanca nasjôneshch'e japi 

vancaclafinatshi atesha. 

13Japi lhech yôôlhjôn'in ca vatcachenjasa, lhayaash ti jôtsôclônjanjas, pa vatjôna 

atesha ca lhcachenjasa ja Cristo. 

14Navôque tanca shintamp'oyan, nive'lhaach'e ca chinvan. Lhayaash ti lhech lhjunash 

shta ja Satanás vatjôney pa is ángel. 

15Pa lhech lhjunash shta japi nivacle niqu'ishamem pa Satanás vatjôna shta japi isis 

nivacle. Taj japi lhech ti chiyvômjat jayu, lhayaash ti tameneshlhavach pava niysisa ti 

yisnatesh. 

Pava lhanclôyitsjanôc pa Pablo pa lhjunash ti vatcachenach'esh 

16Velheeshcum jachajeyc'oya ti jayeetshelh'a: Ya aj ca aychavalhelhey ca at'eshelh'yi 

ni'natcajôyshay. Taj papi nôque lhaychavalhjayash'yi, pa istaa ca yasinônyashajulh pa 

ni'natcajôysha, pa jaspa tiqu'in'esh ti jataanvacleyanesh nava jayeetsha. 

17Tanca nitsasinôyanesh ja Lhcaanvacle navôque, vooy pa nivatcajôyshaa tô'lha ti 

tsinvacleyanesh. 

18Taj ti acloj japi vataanvacleyanesh java matas yiey na cotsjaat, pa yivaatsha shta 

jataanvacleyanjulh japi lhech. 

19Lhayaash ti ajunashelhjulh japi ampa ca nintô'yeesh. Pa lhenelh ti lhatch'anelha ti 

tasinôy japi ninatcajôyshaysha'ne. 

20Avaatsheelh lhtatvashanelhem jap'elh ti nacumjatelh, shi' ti yivaclhenelh'a shi' shta 

ti naclôquielh avaatsheelh. Lhtatvashanelhem shta ti vattsôôtjat'ashelh, shi' shta ti 

nôjtsiyelh'ash, shi' shta ti napôcôjelh. 

21Vooy yivaatsheelh niyisnatshelh'am cavôque, lhayaash ti ninascont'aselh. Navôque 

javapenesh ti jayeesh. Taj ti papi yifi'ya ti vataanvacleyanesh pa'na, pa ya chi' shta 

tsifi'ya ti jataanvacleyanesh jayu vitsha pava lhech. Navôque jayeesh yônasheshjulh 

papi ninatcajôyshaysha'ne. 

22¿Japi lhech hebreos? Yivaatsha shta ya hebreo. ¿Tôlhshaam japi Israel lhcles? Ya 

chi' shta jatôôlhsham japi Israel lhcles. ¿Japi lhech ve'lheelhsham pa Abraham? Pa ya 

chi' shta. 

23¿Lhcavosesh ja Cristo? Pa ya chi' shta c'asheshc'oya apee. Taj navôque jayeesh 

yônasheshjulh papi ninatcajôyshaysha'ne. Lhayaash ti c'asheshc'oya ti jaycum'in. Pa 

c'asheshc'oya jum shta ti chitsic'ôn'in. C'asheshc'oya shta ti chitsicha'jey lhja 

vatvônc'ôcfajayte. Pa aclojesh shta ti yu'jatajey ca vaf. 

24Cinco'esh ja yinfanash ti tsichaajsha'nec'oya japi judíos, ti treinta y nueve'esh ti 

chitsic'ôn'in. 

25Pu'jana'esh ti chitsiclônesh ja yiclô', pa ve'lheesh ti chits'ôôtjatesh'in java utes. 

Pu'jana'esh shta ja yijunashesh ti yitshicham lhjan jôvji' vatôvjatshi, pa ve'lha shta ja 

tulh shi' ja nalhu ti yamônlhashi ja uj tovôc, pa t'eshey ti ninasyalhp'o.  

26Ujesh ti jayôtaysha'ne. Pa tavijatayam java usch'e ti jôquey pacham java tovjôy pa 

yac'oyesh'in. Tavijatayam shta japi vôncaclônjanjas. Tavijatayam shta japi yichifas. 

Ja'van shta java tavijatayam yiey java yitsates, shi' java jotoy shi' java us yinôtes. 

Tavijatayam shta japi yivelhavot niyijôa pava yeetajesha.  

27Yajatesh ti caaj ja yicumjayash shi' nava caclecyam. Cajuqu'e jum shta ti niyimô'in, 

caaj shta ja yiyipcu shi' ja yivinjayu. Aclojesh shta ti niytsaccun. Tsiclôyit shta java 

c'uyis, pa aclojesh shta ti ampa ca yicôquiclitô'a. , 

28Cavôque matas tavijatayam, taj ti caclecyam shta ti jaychavalhaan japi 

lhtatvelhavot'esh java iglesias. 

29Ca nicaajtaj papi nint'un'in, pa lhech yijunash jayu vitsha. Ca nicaajtaj papi 

nicôt'esha'ne pa lhsasch'e papi lhech tsitacshinjayan'in pa javapenesh shta. 

30Jech, ca jataanvacleyantaj, pa tajulhey ca jatô'nôclitesh pa niyunaja. 

31Tajulhsham ti ôyjôlhôyech'esh ti chiyôclôj pa Dios, Lhtata ja cas Caanvacle 

Jesucristo. Pa lhech yitô'yishyam ti jasinôqui pa yijô'. 

32Jôlhechesh ti jôv'e' ja Damasco, pa ujaam lhcavo ja lhcaanvacle Aretas yiyôjaa japi 

lhcavos ti yan'e ts'ivee java lhashic ja yitsaat yentaj ca nits'ôôcfa. 

33Taj ti chitsanshi' lhja sisenilh pa tsivchajateshey ja vatovalhjavat'esh ja 

vatashclôfech. Pa lhech lhjunash tanca chints'ôôcfapa jacumaaj.  

2 Corintios 12 

Pava yi'shi' vatôvaat shi' pava chiytô'yesh 

1Tanca nitô'lhayam pa'na ca vanasinôquiesh na yijunash. Tajulhey jô ca jayasinô'yesh 

nava yi'shi' yito'vat shi' nava chitsitôychiyinesh navan nijutyiy ja Lhcaanvacle. 

2Tsitôfaclesh na ve'lha nivacle nincacu ja Cristo. Na lhech catorcech'e java yincôpes ti 

chiychajey jan pu'janaesh'e ja vôôs. Ninôstôya jô ca chinchaaj'e na lhavu'vat ja't'ajesha 

ca lhecha pa lhsôc'ôclit; vooy pa Dios yitô'yish. 

3Taj ti tsitô'ya nôque nivacle (caaj t'e pa lhavu'vat ja't'ajesha ca ama, ve'lha pa Dios 

yitô'yish.) 

4Na lhech chiychajey ja yitsaat lhanquey paraíso. Lhech yipe'yee java ya'clishay ti 

tastaay, pa nichinvashanem papu ca niteetsha. 

5Na'lhech nivacle tajulhey ti janvacleyan. Taj niyivaatshaa ca vataanvacleyan, vooy 

nava ninasconitjat tsinvacleyan. 

6Yamsha ca vanasinôquiesh'in pa is nilhjunashajulh pa nivatcajôyshaa, lhayaash ti 

yijô' nava jayeetshaan. Taj ti niyisnatesh cavôque, pa jaspa tanca naychavalheyam 

papu ca vanuntesh navan tsivanesh shi' navan tsipe'yeesh navan jayeesh. 

7Navôque chitsitôychiyinesh uj ti lhasnôyjes. Taj ti chiyivclanjatyam pa 

vatclôyitsjayash yitsôt'ajesh pa Satanás, nan lhjunash ja cutjaan ti tsitsefesh. Nava 

lhech t'ajuya jaspa tanca vataanvacleyanesh nava chitsitôychiyinesh. 

8Pu'jana'esh ti jayaalhtajey ja Lhcaanvacle ca nanclanesh'eyam nôque 

yinclôyitsjayash. 

9Taj jô lhech Lhcaanvacle nôque yit'esh'yi: “Na yencheyash lhtajulhesham lhacôm'a 

pava asuyeshi. Pa vooy na yunaj janôcliteshem ti janshi' papi nincont'as.” Pa nôque 

lhjunash ts'ishamesh ti ninast'un'in, pa jaspa nôclityam na t'unaj ja Cristo. 

10Lhe'naa ti ts'ishamesh nava ninascont'asesh, shi' nava tamenyish, shi' nava amyam, 

shi' nava yinc'aclanjanôc. Shi' shta nava tavijatayam navan tsitsiclôyitesh'apee ja 

Cristo. Lhayaash ca ninasconitjataja pa ya'shesh ti tsit'un'in jayu. 

Yaychavalhey jum pa Pablo papi lhtatvelhavot'esh pa iglesia yiey pa yitsaat 
Corinto 

11Jajôneshch'e pa nivacle ninatcajôyshay ti janasinôquiesh pa is. Taj navôque ti niyen, 

vooy avaatsheelh lhniyôjeeshelhyi ti lhech jayeesh. Lhayaash ti avaatsheelh 

iseelhjop'am ti janasinôquiesh pa is. Taj ti tanca na'sheshyitapee pa'na japi yôôlhjôn'in 

ca na'shesh ca vatcachenjaseesh, japi lhavo'jelhch'e pava yit'esh. Taj ti yivaatsha 

côque ya'amjop. 

12Lhasvaneshelh ja yicumjayash ti jôvelh'ajop. Pa lhasvaneshelh shta pava 

chits'ôclitesh, shi' java nimatasa papu ca nitôyish, nôquee java lhasnôyjes. Java lhech 

janôclitelh'am ti ya yijô' ti vatcachenachyish. 

13Niyaychavalhey ca na'shelh'atapee jap'elh lhtatvelhavot'esh ja iglesia. Ve'lheey ca 

vena'ajunasheeshelh, lhayaash ti niyit'esh ca yaalhshelh'a pa. Ca nintajulhtajelhey'am 

cavôque, pa istaa ca avômjatelhch'eyam. 

14Nôqueesh javaclhitesh ti pu'jana'esh jayu ti jôquelh'ay, taj niyit'esh jayu shta ca 

yaalhshelh'a pa. Lhayaash ti nivooy pava lhavanelh, vooy avaatsheelh javoelh'ay. 

Vooy papi vatanavot tajulhey ca nivoomey papi lhcles pava pesoc, pa tanca lhecha 

papi vatacles ca nivoomey papi lhnavot pava pesoc. 

15Uj ti ts'ishamesh ca jatiftajelh'am jayu java ja'van. Pa tanca yishiyanelh'am jayu ca 

jatiftajelh'am lhacôm'a na yimônlhajayash. Yamsha ti lhech ca ya'shesh jum ti 

qu'enelh, pa vooy avaatsheelh lhech ca niatseneelh jô. 

16Caaj japi yitôôytajesh ti tanca yaalhshelh'a pa, taj ti yit'esh: Uj ti yitô'yish pa 

t'ôneshelh'a ti najôts'ôclônelh'in jaspa yicôjôyelh'ash. 

17¿Yijô' t'e ti najôts'ôclônelh'in japi jachenelh'ay'in? 

18Apis ti jachenlh'ay ja Tito ti yijôchielh'ay, tanaôycheelh jaelh casvelh. 

¿Najôts'ôclônelh'in t'e ja Tito? ¿Niyijô'a t'e japi lhech napu' ti yijunashelhvatjulh shi' ti 

ve'lha pa yaychavalhjayashelh ti caajelhyam pa Espíritu? 

19Avaatsheelh lheclôtajeshelh ca lhech lha yinashjatelh'eac'oyaelh pava 

lhteetshelhyiin. Taj ti ninôque lhjunasha. Jayasinôyelh'e t'ajuyish pa Dios 

ve'lheelhch'e ja Cristo. Cavôque lhacôm'a janfaclelh'am jaspa lhnôyôjelhch'e jayu pa 

acajôysheelh, yenjas yivelhavot. 

20Lhayaash ti ts'ijovayelhey'am ca ni'nasshamaelh'ash ca c'avantajelh. Pa lhech 

lhjunash tanca anshameelhyish ca asvantajelh. Ts'ijovayelhey'am ca ancôt'eelhsha'ne, 

shi' ca avatjuctseneshelh pa'na, shi' ca avatcônitshielh, shi' ca avatvisinatshelh pava 

lhavanelh. Caaj shta ja vachayjayash, shi' japi ninvoyjatjulh pa ca chinteetsha, shi' 

papi vataanvacleyan, shi' java ninvo'yeshch'e. 

21Ca nanjooylhatajch'e ti janachelh'ay pa ts'ijovayelhey'am jayu pa Dios ca 

asvapenjatelh'in. Pa c'ôyanelh jayu japi acloj, lhayaash ti cajuqu'e ti yisnatesh pa 

niysa', ti ninvô'mesh pava sasch'esha'ne, ti t'acutvaneen shi' java lhavsuysha'ne 

sasch'eesh ti yisnatesh'in. 

2 Corintios 13 

Chinujumatsenjayan shi' pa yôjesh'esha'ne vat'aacjujunjayash 

1Nôqueesh pu'jana'esh jayu ti jôquelh'ay. Lhacôm'aa ca niteetsha ca nasinôqui papi 

napu' ja'tajesha pu'jana ti tavanchayesh. 

2Japi yisnatesh jeelh nalhu pa sasch'e, shi' jant'ajôôj jap'elh, nôqueesh ya tojey pa 

jachajeshelhch'eam jayu navan c'anujumatsenjayanelhjulh jeelh nalhu ti napuesh ti 

jamelh'ay. Taj ti ca jamtajelh'ay shta, pa tanca t'oyisheey ca yicjanelhch'eam pava ca 

jayeetajeshelh'a. 

3Avaatsheelh lhasc'alhtaneshelha ti lhteetshelh ca niyjôa ca nitasinôyan ja Cristo. Ja 

Cristo yicont'ajesh jum ti tasinôyelh'am, pa nôclitelh'am pa t'unaj. 

4Yijô' ti chiyinesh lhpa cruz ti lhech ca nincont'aja. Taj ti mônlheesh pa t'unaj pa Dios. 

Pa lhech yijunashelh shta jôqueshelha pa nilhconitjaa. Taj ti yave'lheelhsham jô lhech 

ti mônlheelhyitshi pa t'unaj pa Dios jaspa jaycumelh'am'in.  

5Avatc'alhtanqueeshelh ca ajaalh ca iyiteshelh pa niacacujayasheelh; istaa ca 

ac'alhtaneshelh. ¿Naaychavalhelhey t'e ti yielh'ajop ja Jesucristo? Ca ninôôvtajelh'ajop 

pa t'ôôlhjônelh'in jayu ca niacacujaneelh. 

6Taj ti jalheclôjesh ti niaychavalhelheyam yivaatsheelh ti c'ôôlhjônelh'in. 

7Pa jaya'lhelhey'am pa Dios jaspa tanca asnatshelh pa niysa'. Tanca tanôcliteshelh'am 

ca atôôlhshelha ca nasvoyeshch'e, taj ti avaatsheelh atôlhjatelh'atashm ca asnatshelh 

pa is. Taj ti tajulheyam ca chinlheclôôjtajesh ca ninasvoyaeshch'e. 

8Lhayaash ti saselhjopyam ca yijuyjatelhjulh pava yijô', taj ti jave'lhanatelhey pava 

yijô'. 

9Lhe'naa ti ts'ishamshelh ti ninascont'aselh, pa vooy avaatsheelh nat'unelhvatsham'in. 

Taj ti nivô'meshelh ti jaya'lhelhey'am jaspa lhamelhey jayu ca navooyshelhvatich'e. 

10Jajutsjat na yiqu'isjayanach ti qu'iisshelh'eam ti jôjjeclay niyamelh'ay. Jô taney ti 

tanca yiyiteshelh'a jô na yinyôjijat ca c'avantajelh. Nôque t'unaj nijutelhyiyijop ja 

Lhcaanvacle jaspa at'iyshelhchisham pa acajôysheelh, pa ninatjuya ca chinavômjatelh. 

11Nôqueesh, yivelhavot, chiyivclanjatelh'am jayu pa is. Istaa ca avoolhey pa 

yivo'yeshch'e vatmônlhajayash. Tajulhey ca chinashamitjatelh, pa apiiy'eelhvach shi' 

pa acanoyashelh. Pa lhecheesh pa nôvelh'ajop jayu pa Dios pan tô'lha pa vatcanoyash 

shi' pa vatencheyash. 

12Aneecjueshelh jap'elh pa avatfineshelh pa is. 

13Lhacôm'a napi lhtatvelhavot'esh pa nivatcacujayasha yicjuelh'ay. 

14Uj ti jayeetajesh ti lhatcumeelhjulh pava isis lhcufayjates ja cas Caanvacle 

Jesucristo, shi' pa lhencheyash pa Dios, shi' shta ti yielh'atshisha'ne jum pa Espíritu 

Santo. Amén. 

Gálatas 

Gálatas 1 

Pa Pablo yiisshem'e papi lhtatvelhavot'esh pa iglesia yie' pa cotsjaat Galacia 

1Yivaatsha, ya Pablo, lhcachenachyish ja Jesús. Ampa nivaclea ca niyôjieshyi ca 

nitsetônesh cavôque, vooy ja Jesucristo. Niyôjieshyi pa Vatata Dios pan 

yinenjatchishamshi capi vafsha'ne. 

2Yivaatsha shi' shta lhacôm'a nap'elh yivelhavot napin yi'yijop, pa qu'iisshelhem'e 

nôque vatqu'isjayanach japi lhtatvelhavot'esh ja iglesia yie' ja cotsjaat Galacia. 

3Tajulhey ca nicaajelh'am pava vatcufayjates shi' pa lhcanoyash pa Vatata Dios shi' ja 

cas Caanvacle Jesucristo. 

4Jô lhech vatlhiseshjop pa vatvafi' pava cassasch'esha'ne jaspa shinalhjenesh pa niysa' 

yiey na cotsjaat, nan yit'esh pa Catsitata Dios. 

5¡Ôyjôlhôyech'esh ti chiyôclôj pa Dios! Amén. 

Ampa caelhchaa ca ya'clisheesh pa vatnilhjenjayash 

6Lhastôyiyjateshelh jum ti lhavômjelh tatsha pa Dios pan tônshelh'ay pa 

lhencheyashjooj ja Cristo. Vooy nôqueesh pa lhanc'ashamshelh pa vena lhjunash 

ya'clishesh pa vatnilhjenjayash. 

7Ampa caelhchaa ca ya'clisheesh ca vatnilhjenjayasha. Taj ti caaj papi nayie'in nivacle 

nacuclônjatajeshelh'in. Pa vena t'ônashesh ti nifactaj pa lhqu'ilhjenjayash ja Cristo. 

8Ca nicaajtaj papi niyônasheeshelhch'evatjulh ca nanfactaj pa vatnilhjenjayash, papi 

lhech tajulhey ca chinpôfiyu. Yivaatsha shta ca vena yônasheesh ja't'ajesha pa ángel 

tô'lha pa vôôs, pa tajulhey shta ca chinaspôfiyu. 

9Apis ti lhech jayeesh, taj ti nôqueesh ve'lheshcum ti jayeetsha: Ca nicaajtaj papi 

nit'ônasheshch'evatjulh ti nifaclelh'am pa vatnilhjenjayash, papi lhech tajulhey ca 

chinpôfiyu. 

10Ti jayeetsha cavôque, ¿pa lheclôjtajeshelh t'e ca lhech lha yifanisheesh papi nivacle 

ja't'ajesha pa Dios? ¿Jac'usinatvatsham'in atesha t'e papi nivacle? Am, ca jayeetajesh 

ca cha'lhatajeesh ca jac'usinataj'in papi nivacle, pa tanca lhcavoayish ja Cristo. 

Pa lhjunash pa Pablo ti yamey ti vatcachenach'esh 

11Yivelhavot, tajulhey ca natôôyshelh côque, ti tanca nitô'lha papi nivacle ca 

ya'clishesh pa vatnilhjenjayash nan janfaclelh'am. 

12Ampa nive'lhaa ca tôlhesha, pa ampapu ca nits'eyjatsjanesh. Vooy ja Jesucristo 

tsitôyjayinesh côque. 

13Apis ti lhatpeeycheyeshelh na yijunash ti tsiqu'ishamesh java lhfanishlhavach japi 

judíos, pa janachana japi lhtatvelhavot'esh pa Dios, pa janiyitesh ca tif'e'. 

14Pa uj ti tsiqu'ishamem java lhayôjijates japi judíos, pa ya ve'lheey ti c'asheshc'oya 

japi yichifasesh yaplhufasesh shta. Lhayaash ti janiyiteshem jum pa lhfanishlhavach 

papi vatanavot. 

15Taj ti p'alha lhapesh ti voyishilhatam pa Dios ti jôjjeclay ninasvat'aj. Tônyi' pa Dios, 

lhayaash ti uj ti tsen. Pa lhech ti lhech lhfanishyish, 

16pa tsitôyjata ja Lhaôs jaspa janfaclemch'e jayu papi nijudiosa pa ya'clishesh pa 

vatnilhjenjayash. Jôlhechesh ti vaclanyam côque pa ampapu ca niyôsjop'in. 

17Niyichey shta ja Jerusalén ca niyôsjop japi vatjutsaesh ti vatcachenjasesh. Jôquey 

tatsha ja cotsjaat Arabia. Pa jatpecleyich'e ja yitsaat Damasco. 

18Vooy ti jayônshi java pu'jana yincôpes pa jayjuyey ja Jerusalén. Pa lhechesh pa 

tsitôfaclesh ja Pedro, pa quince java nalhus ti yamônlhajop. 

19Pa niyvan pap'elh vatcachenjas, ve'lha ja Jacobo, lhch'inish ja Lhcaanvacle. 

20Pa yit'ôyish pa Dios ti niyôôlhjôn'in nava qu'isesh'e. 

21Lhech t'aplhuqu'e ti jôquey ja cotsjaat Siria shi' ja Cilicia. 

22Vooy papi lhtatvelhavot'esh ja iglesia yiey ja cotsjaat Judea ninantôfaacyish ts'ivee. 

23Papi lhech tsi'sha ti tpeeycheyesh, ti chiyit'eshem: “Jô lhech vojooysha'ne lhapesh, 

nôqueesh nifac pa nivatcacujayasha. Jô lhech yeetajesh lhapesh ca nivômjatshi pa 

nivatcacujayasha.” 

24Japi lhech tsôclôjeshey pa Dios. 

Gálatas 2 

Pap'elh vatcachenjas t'acuumjulh pa Pablo 

1Pa nôj shta java catorce yincôpes pa jayjuyey shta ja Jerusalén. Pa jatanôycheelh ja 

Bernabé pa jôôychi shta ja Tito. 

2Lhech jayjuyshi, lhayaash ti nôclityam pa Dios ti lhech jayjuyshi. Yiey ja Jerusalén 

lhech tc'aeyva'ne japi lhcaanvaclesesh ja iglesia. Pa jasinôquiemch'e na yijunash ti 

janfacleem japi nijudiosa pa vatnilhjenjayash. Jasnatesh cavôque jaspa tanca 

naychavalheyam jap'elh ca cha'lheesh na yicumjayash. 

3Japi lhech tanca niyôjiesha ja Tito ca niseej clee. Jô lhech jatanôycheelhsha'ne 

nijudioa. 

4Taj ti caaj japi napu' niyijôa ca yivelhavot'eelh t'afiyelhyitshi ti yieelhyitshi. Japi 

lhech yeetajesh ca chinseej clee. Japi lhech lhjunashjulh papi tuvalhjanjas, yeetajesh 

ca nasvaneshelh ti nitaniyôytaneshelh yifanishelhyivach ti yavelheelhsham ja Cristo 

Jesús. Pa yeetajesh shta ca nitsachajelha ja apis yijunashelh. 

5Taj nive'lhaaesh ca yin'ateelhyivach ca nasc'ashamelhem. Lhayaash ti jayeetajeshelh 

ti tanca chinvômjatelhshiam pa yijô' ya'clishesh pa vatnilhjenjayash. 

6Taj ti ampa ca nich'aeshyam pava tayôjijanesh papi chinvacleyansha'ne. Lha'ma 

niyentaj pava lhfanishlhavach papi lhech, lhayaash pa Dios nivena lhfanisheesh ca 

novalhey pa lhjunash papu. Ninvooyshilhatam ca lhcavoaesh papi tanôclitesh'in pa 

lhjunash. 

7Japi lhech yitô'yishyi pa Dios ti niyôjeeshyi ti janfacleem papi nijudiosa pa 

ya'clishesh pa vatnilhjenjayash. Nan lhjunash ja Pedro chiyôjiesha ti nifaclem japi 

judíos na lhech ya'clishesh pa vatnilhjenjayash. 

8Pa lhech Dios yicheney ja Pedro ti lhcachenach'eshjop papi judíos. Pa lhech Dios 

niyôjeeshyi vitsha ti lhcachenachyishyijop papi nijudiosa. 

9Lhe'naa ja Jacobo, ja Pedro shi' ja Juan, japi lhech lhcaanvaclesesh ja iglesia, 

yitôôyshelhyi ti nijutyam ti yic'ôôjlhanit na yicumjayash. Pa ts'ecjueshelh ja Bernabé 

java lhpôcôtôy. Nôque lhfanishelhyish japi lhech, lhayaash ti tanôôclhanitshelhyi ti 

yic'utsfaseshelh. Japi lhech tajulhemey ti jaycumeelhshiin japi nijudiosa, vooy japi 

lhech t'acuumjiin vitsha japi judíos. 

10Tsi'sha ti t'a'lhelhayijop ti qu'efeneshelh papi ts'aclaaysha'ne. Lhech navôque uj ti 

janiyiteshelh ti jasclaneshelhemshi. 

Pa Pablo yiyôjiaan pa Pedro ti yiey pa Antioquía 

11C'oya ti yichey ja Pedro ja yitsaat Antioquía pa coos ti shalhaayam pa jayôjeshaan, 

lhayaash ti ninvo'yeshch'e pa lhfanishlhavach. 

12Ti nich'a yamey pa tsaccunelh japi nijudiosa. Vooy ti nam'in japi judíos, lhchifas ja 

Jacobo, pa lhechesh pa tac'uyc'oya pa nit'ôyi'sheey ca natsaccunelh japi nijudiosa. 

Lhayaash ti nijovayjulh japi lhavelhavot judíos japin tajulhemey ti chiyiseej clee. 

13Pa lhechesh pa tac'uyshichamch'e vitsha japin cristianosesh judíos, pa 

yijôts'ôclônvatsham'in shta jan lhjunash ja Pedro. Lhech lhjunash shta ja Bernabé 

yijôts'ôclôn'in jan lhjunash jap'elh. 

14Vooy ti ja'van ti nilhjunashajulh pa yijô' nan ya'clishesh pa vatnilhjenjayash, pa 

jôvesh'e t'ajuyish japi tc'ava'ne ti jayôjeesha ja Pedro: “Avaatsha a judío, taj ti 

naajunashajulh napi judíos, ajunashjulh jô napi nijudiosa. ¿Ta t'e lhayaash ti 

lhavôôtjôntajch'ec'oya japi judíos japi nijudiosa?” 

Papi judíos lhjunashjulh pap'elh, chiyilhjenesha'ne pa nivatcacujayasha 

15Yivaatsheelh ya judioselh ti tsivat'aselh. Pa niyjunasheelhjulh pap'elh nintô'ya pava 

lhayôjijates pa Dios. 

16Taj ti tsitôôyshelh jum ti tanca lhecha papi niqu'ishamem atesha pava lhajôjijates 

tô'lha pa Moisés ca nasclanalhatam pa Dios. Tsi'sha papi nincacu ja Jesucristo 

yisclanalhatam. Pa lhe'naa vitsha ti nincacueshelh ja Jesucristo pa jaspa 

yisclanjoolhatam tôlh'ejop pa nicacujayasheelh. Pa nitôlheshelha pava vatyôjijatesesh 

nava tsiqu'ishameshelh. Lhayaash ti nive'lhaa papu ca nasclanalhatam pa Dios papi 

niqu'ishamesh nava yit'esh pa vatyôjijatesesh. , 

17Ca natcuumtajelhyijulh ya judioselh pa Dios tôlh'ejop ja Cristo, taj ti chiyit'eshelhyi 

sasch'e lhavos. ¿Ta casjunash? ¿Yijô' côque ti yit'esha ja Cristo ti shtatôôlhsha pava 

sasch'esha'ne? ¡Am, nive'lhaa pa ca shtatôôlhsha! 

18Ca javômjatajshi pa'na ca janclantajchisham shta, pa lhechesh pa tanca 

nasvoyeshch'e. 

19Yivaatsha yijunashjulh papu ti vaf, pa sasjopyam ti tsiqu'ishamem pava vatyôjijates. 

Tsiclôn pava lhech vatyôjijates jaspa caajyam pa vatmônlhajayash t'ajuya pa Dios. 

20Apis ti javaf pa yinfanashjulh ti chiyinesh lhpa cruz ja Cristo. Niyalhecha ca 

yamônlhaa, vooy ja Cristo mônlhayitshi. Na yimônlhajayash yi'shi' na yivu'vat 

tôlh'ejop pa nicacujayashaa ja Lhaôs pa Dios. Jô lhech uj ti tsen pa vatlhiseshyijop pa 

lhavafi. 

21Tanca yicôvôyjulh pa t'avisi pa Dios. Ca yijô'taja ca nasclantajjoo pava vatyôjijates, 

pa cha'lheesh ti vaf ja Cristo. 

Gálatas 3 

Na vatyôjijat ja't'ajesha pa nivatcacujayasha 

1¡Uj ti niacajôyshayelhsha'ne, yivelhavot Galacia avoselh! ¿She papi nacalhshelh, 

jaspa tanca anc'ashamelhem pa ya'clish ninôôlhjôney? Apis ti janôclitelh'am ti 

qu'eyjatsjaneshelh ja Jesucristo ti chiyinesh lhpa cruz. 

2Istaa ca anfacleelhyam: ¿Yijô' ti yijutelh'ay pa Dios pa Espíritu Santo ti 

lhtôôlhshelhajop java lhayôjijates tô'lha pa Moisés, ja't'ajesha ti naacacuelhch'e java 

lhpe'yeelh? 

3¿Ta te lhayaash avaatsheelh ti uj ti naacajôysheelhsha'ne? ¿Tajulhelhey'am ca 

atôôlhshelh'ejop pa Espíritu Santo ca u'jelhsham pa t'unaj pa nivacle? 

4¿Tan t'e ca nefenelh'ash pa'na lhacôm'a java naclôyitelh? ¡Coostaja ca nefenelh'ash 

pa'na! 

5Vooy pa Dios ca nijutelh'ay pa Espíritu Santo pa yisnatshelh'am pava nimatas papu 

ca nitô'yish, ¿ta t'e lhayaash ti yisnatshelh? Tanca yisnatshelh'am ca 

anc'ashamtajeshelh nava vatyôjijates, vooy ca asnatajeshelh nava lhpe'yeelh. 

6Pa Abraham nincacu pa Dios. Navôque tajulhemsham pa Dios pa yisclanalhatam pa 

lhech. 

7Pa tajulhey ca natôôyshelh papi yijô' ti lhclesesh pa Abraham papi caajem pa 

nilhcacujayasha. 

8Nava Vani'sesh'e p'alha lhapesh ti yitô'yish ti caajshi jayu shta papi nijudiosa ti 

yisclanalhatam jayu pa Dios papi caajem pa nilhcacujayasha. Chiyit'eshem pa is 

ya'clish pa Abraham, yit'esh: “Lhacôm'a japi yie' na cotsjaat chiisnatshem jayu pa is 

tôlh'e'ajop.” 

9Nôquen lhayaash, papi nincacu chiyit'eshelhem vatam pa Abraham pa is, lhayaash ti 

nincacu. 

10Papi yicafiyantaj atesha nava lhayôjijates pa Moisés pa yipôfiyuja'ne. Lhayaash ti 

yit'esh nava Vani'sesh'e: “Lhacôm'a papi niyijôa ca nanc'ashamesh lhacôm'a nava 

Vani'sesh'e vatyôjijates, papi lhech chiypôfiyu.” 

11Yijô' ti ampapu ca nasclanalhatam pa Dios papi niqu'ishamtajesh nava vatyôjijates. 

Lhech yit'esh nava Vani'sesh'e: “Tsi'sha papi tôlha'jop pa nilhcacujayasha pa 

yisclanalhatam pa Dios pa mônlha jayu.” 

12Pava vatyôjijates tanca nitô'lha pa nivatcacujayasha. Taj ti yit'esh: “Papi yofisjach'e 

nava vatyôjijates, pa lhech tôlh'ejop ti mônlha jayu.”  

13Ja Cristo shinalhjenesh na lhanpôfiyujayash nava vatyôjijates, lhayaash ti yit'esh 

nava Vani'sesh'e: “Chiypôfiyu lhacôm'a papi chiyinesh pava yiclôy.” 

14Navôque vaclan jaspa yôfiis pava isis ti chinfacleem pa Abraham, nifaclem pa Dios. 

Chiyjutey shta japi nijudiosa tôlh'ejop ja Cristo Jesús. Pa nôque lhjunash shintisesh pa 

Dios pa Espíritu Santo tôlh'ejop pa nicascacujayasha ti nifacjoom. 

Pa vatyôjijat shi' pa vatfacleech 

15Napi yivelhavot, caaj na jovalhey'ajop'am nôqueesh: Pa nivacle ti p'alha ti 

yivaclhitsham ti yitsjulhesh pa lhfanishesh pava lhavanjas ti yi'sesh'e. Pa nôôy pa 

yanshi' pa lhey. Pa sasjop ca nivômjatshi papu shi' ca nich'aaesh ca lhfanisheesh. 

16Pa lhech lhfanishesh nôqueesh pa Dios pa Abraham pa caaj pa nifaclemeyshi shi' pa 

tô'lha jayu. Ninteetsha nava Vani'sesh'e: “Papi tôlh'atsham jayu”, nilhjunashajulh papi 

acloj, yit'esha jô ti “yive'lhan avaatsha ti tôlh'atsham”, jô lhech Cristo. 

17Nôque yich'e' navôque jayeetsha: Yisnatshem pa Dios pa Abraham pa 

chiyvatpeya'esh ninôôlhjôney. Tanca nivômjatshi pava vatyôjijates navôque 

chiyvatpeya'esh. Pa lhech p'alha ti vaclan ti cuatrocientos treinta pava yincôpes pa 

caaj pava lhayôjijates tô'lha pa Moisés. Pava lhech vatyôjijates pa tanca 

nicha'lhanitesh pava nifac pa Dios. 

18Ca nitôôlhtaja pava vatyôjijates cavôque, pa cha'lheesh jayu pa nifac pa Dios. Tanca 

nitôôlhsha pa Abraham cavôque ca nanc'ashamesh pava vatyôjijates. Am, tôlhesha 

pava tisesh pa Dios. 

19Nôqueesh lhtsiyôseshelh jayu, ¿she t'e pa t'ajuya nava vatyôjijates? Caaj nava 

vatyôjijates jaspa nôclitjôôm pava ninvo'yeshch'e papi nivacle. Nava lhech 

vatyôjijates yamjey ja nalhu ti nam ja tôlhshaam pa Abraham (lhey Cristo), jan 

chitatômjalhesh ti chinfac. Nava vatyôjijates nifaclem papi ángeles, pa vooy pa 

Moisés yivayjatelh vatjulh. 

20Taj ti nôqueesh nisuyeeshi papu ca nivayjatelh vatjulh, lhayaash ti ve'lha pa Dios. 

Pa lhanfanash pava vatyôjijates 

21¿Yijô' t'e ti t'ajuyjulh nava vatyôjijates nava yit'esh pa Dios? Am, nive'lhaa pa ca 

natjuyjulh. Ca nicaajtaj pa vatyôjijat ti tô'lha pa vatmônlhajayash pa iseemjop pa Dios 

ti yisclanalhatam jayu papi niqu'ishamesh. 

22Taj ti vena t'ônashesh nava Vani'sesh'e, yit'esh: Lhacôm'a ti vanôôcfaesha'ne pa 

sasch'e. Vooy papi nincacuesh papin yisclanalhatam, tôlh'ejop pa nilhcacujayashaa ja 

Cristo. Papi lhech chiyjutey pava nifac pa Dios. 

23Lhapesh ti jôjjeclay ampa nivatcacujayasha, pa shinôcfasha'ne nava vatyôjijates. Taj 

ti shtach'aneshjop pa nivatcacujayasha ti shtantô'yish. 

24Nava vatyôjijates lhjunashjulh ti shinclôvalh papu jan lhjunash papi taôvclas. Nava 

lhech shinô'yaney ja Cristo, pa jaspa nishtacacu jô lhech ti shinalhjenesh nava 

cassasch'e. 

25Taj ti nôqueesh shtamey na t'aplhu' ti nishtacacuesh ja Cristo, pa nit'ôyi'sheey ca 

shinclôvalh ti lhcavosjooj ma vatyôjijat. 

26Vooy nôqueesh lhcleselh'ash pa Dios tôlh'ejop pa niacacujayasheelh, lhayaash ti 

ave'lheelhsham ja Cristo Jesús. 

27Alhacôm'aelh ca chinanajayanelhsha'ne pa amelhvatsham ja Cristo. Pa nôqueesh 

atônôclitshelh java lhjunash ja Cristo. Jô lhech t'uyjatshiyelh'ash. 

28Pa tanca naajunaslheelh'in t'ôyish'e yamsha pa judío ja't'ajesha pa nijudioa, shi' pa 

lhancasha' ja't'ajesha pa nilhancashaa, yamsha shta pa nivacle ja't'ajesha lhpa ôcjeclô. 

Lhayaash ti lhamelhvatsham ja Cristo Jesús, pa ajunashelhjulh ti ve'lha. 

29Ca yijô'taja ti yitsôt'aj'ashelh ja Cristo pa atô'lhelha shta pa Abraham, pa 

chiyjutelh'ay jayu pava nifac ti yisnatesh pa Dios. 

Gálatas 4 

1Caaj nav'elh ti jasinôquielh'am: Ca tiqu'intaja pa vataôs pan chiyc'uyjatem jayu pava 

yi'van pa lhtata, pa tanca vena lhjunashac'oya pa lhancasha'. Yijô' ti yitsôt'ajtajesh 

pava matas taj ti jôjjeclay. 

2Caaj papi nivacle vanujumatseneshem yamjatey pan yitsjulhem'e pa lhtata. 

3Pa lhech casjunash shta casvaatsha. Ti jôjjeclay castaôvclasesh ti nishtantô'yelha pa 

Espíritu Santo pa jaychanelhey pava yit'esh pava tsich'es yiey na cotsjaat. 

4Taj ti yamjey pa t'aplhu' ti nichen ja Lhaôs pa Dios. Jô lhech nicavat'ajesh lhpa 

nivacche pa vapecshichamc'oya java lhayôjijates japi judíos. 

5Jô lhech nam jaspa shinfa'matanesh nava vatyôjijates jaspa shtacuumjulh pa Dios ti 

lhclesjooj jô. 

6Pa Dios yicheney ja Lhaôs pa lh'Espíritu pa yanshi' pava acachiclelh jaspa 

nôclitelh'am ti lhcleselh'ash pa Dios. Pa tônelh'atshi pa lhech Espíritu, pa yit'esh: 

“¡Tata tsitsôt'ajesh!” 

7Pa nôqueesh pa yijô' ti lhôs'ash pa Dios, pa tanca alhancashaa. Pa yic'uyjat'am jayu 

pa Dios pava yi'van, lhayaash ti lhôs'ash tôlh'ejop ja Cristo. 

Uj ti yaychavalhaan pa Pablo papi nicacujanjasa 

8Lhapesh, ti jôjjeclay ninatô'yelha pa Dios, pa lhcavoselh'ash pava vatdiosiyansha'ne 

niyijôa. 

9Taj ti nôqueesh lhantôfaacshelh pa Dios, pa isjop ca chinteetsha uj ti nitôfaclelh'ash 

pa Dios. ¿Pa naô t'e pa lhayaash ti lhteetshelh ca mapeclelhey'ach'e pava lhech tsich'es 

nincônt'as pa jaspa ve'lheeshcum ti lhcavoselh'ash jayu? 

10Avaatsheelh jôjjeclay naavôômjelh java nalhus, java jive'clas, shi' java yincôpes ti 

lhasnatshelh pava lhavatc'usinatshelh'in. 

11¡Uj ti tsijovayey ca cha'lhaaesh na yicumjayashelh'a! 

12Napi yivelhavot, uj ti jatants'aclanshelh'a ca asjôneshelhch'e jum, lhayaash ti 

jatôlhelh'atsham. Pa tanca ve'lhaaesh ca amenelhyish. 

13Apis ti natôôyshelh ti nich'a javanqueyjatsjaneshelh pa vatnilhjenjayash ti tsiclôyit 

ja vat'aôyteyash. 

14Jô lhechesh ti yaôytej'in pa uj ti tsits'icalhtaneshi. Vooy avaatsheelh tanca 

atsapunelh pa tanca avapenyishelh shta. Am, is ti lhatcumeelhyijulh nan lhjunash pa 

lh'ángel pa Dios; pa lhasjônelhey shta ja Jesucristo. 

15¿Ta t'e lhjunash ja uj ac'usiyash'in jaelh nalhu? Jaychavalhch'e ti uj ti lhtsenelh jaelh 

nalhu ti tanca ashiyanelhyam ti lhanclaneelhshiyam java atôsjeyelh ti lhastiseshelh ti 

lh'isinatelhjopyam. 

16Taj ti nôqueesh, ¿yijô' t'e ti niac'utsfaayishelh ti tôlh'ejop ti tsi'sha ti janfaclelh'am 

java yijô'? 

17Japi yamelh'ay'in nivacle, uj ti yiyitelh'ash taj ti niyijôa ca nenelh. Japi lhech 

yeetajesh ca nac'uyjatelhyic'oya pa jaspa t'ô'fiselh jayu. 

18Tajulhey ca iyiteshelhem pava isis pap'elh, pa ya ja ca tsi'shaa ti yamônlhaelh'ajop, 

istaa ca yajateesh. 

19Napi yicles, ve'lheeshcum ti lhasclôyitelh, nan lhjunash lhpa vatamimi ti yijuuj pa 

lhaôs. Pa mônlheesh ti lhasclôyitelh jayu shta pa amjelhey pa nalhu ca 

ajunashtajeelhjulh ja Cristo. 

20¡Tanlhatajyiyaam ca yielh'ajop nôqueesh pa jaspa isa'jop ca shtasinôquielh pa ca 

casfanisheesh, taj ti jôjjeclay ninastôyesh pa ca aychavalhelhey avaatsheelh! 

Pa vatovalhjayasheyjop lhpa Agar shi' lhpa Sara 

21Caalh ca anfacleelhyam cavôque, avaatsheelh napin yeetajesh ca napecshichamc'oya 

nava lhayôjijates pa Moisés: ¿Naape'yeelh t'e nava yit'esh nava vatyôjijates? 

22Yit'esha pa Abraham ti napu' papi lhcles: Ve'lha pa tô'lha lhpa lhancasha', vooy 

peelh tô'lha lhpan yitsôt'ajesh lhch'acfa, lhpa nilhancashaa.  

23Ti nivat'aj pa lhaôs lhpa lhancasha' nan lhjunash lhacôm'a pap'elh taôvclas ti 

nivat'as. Vooy pa lhaôs lhpa nilhancashaa nivat'aj pa jaspa yôfisjach'e pan t'ônash ti 

nifaclem pa Dios. 

24Nôque lhjunashjulh pa vatovalhjayasheyjop. Papi napu' ôcjeclôy chinôclitesh pava 

napu' chiyvatpeya'esh. Ve'lha pa chiyvatpeya'esh ti chiyisnateshjop lhpa utiyuc lhey 

Sinaí. Pa lhech chinôclitesh lhpa Agar. Papi tô'lha nôque chiyvatpeya'esh nivat'as'in 

pa lhancashaclesh. 

25Papi Arabia lhavos lhqueyesh lhpa utiyuc Sinaí Agar. Lhpa lhech Agar nôôclheesha 

pa yitsaat Jerusalén pan yie' na cotsjaat. Japin yie' jô lhech yitsaat lhcashaclesh pap'elh 

nivacle tô'lha pava yitsates. 

26Vooy pa Jerusalén yi'shi' pa vôôs nilhancashaa. Pa vooy casvaatsha lhclesjooj lhpa 

lhech. 

27Lhayaash ti yit'esh nava Vani'sesh'e: “Anshamesh, ôcts'ôtache, avaatsha ti am'am 

papi acles; Ônesh'in pa ac'usiyash'in, lhayaash ti tanca natô'ya pa t'ôôyte papu ti 

nicavatjatsu. Lhayaash lhpa ôcjeclô tinvômque ya'sheshc'oya jayu papi lhcles lhpa 

ôcjeclô caajem pa lhch'acfa.”  

28Yivelhavot, casvaatsha casjunashjulh pa Isaac. Lhclesjooj nan t'ônash ti nifac pa 

Dios. 

29Lhech lhjunash lhapesh pa lhaôs pan lhcavatjaniyashjulh pap'elh yicônitshi peelh 

lhaôs pan tôlhshaam pa Lh'espíritu pa Dios. Lhech lhjunash shta nôqueesh. 

30Taj ti ¿ta yit'esh nava Vani'sesh'e? Yit'esh: “Asaasfach'ee lhpa lhancasha' shi' pa 

lhaôs, lhayaash ti tanca nitajulhey ca nicatsônshelh pava yi'van pa lhaôs lhpa 

lhancasha' shi' pa lhaôs lhpa nilhancashaa. 

31Lhech lhjunash, yivelhavot, tanca lhclesajooj lhpa lhancasha', vooy lhpa 

nilhancashaa lhclesjooj., 

Gálatas 5 

Istaa ca iyiteshelh ti chinavashanelh 

1Vooy ja Cristo shinuqueesh pa jaspa tanca vatcavosjooj atesha. Pa istaa ca iyiteshelh 

ti chinavashanelh, pa ya aj ca mapeclelhey'ach'e pava caclec vatvovos tô'lha papi 

lhancashac. 

2Ach'anelhyi. Yivaatsha, ya Pablo, jayeetshelh'a ca entajelh ca acuumtajelhjulh pa 

vatsejcheyash clee, pa cha'lheesh jayu ti lhatcumelh'e ja Cristo. 

3Ve'lheeshcum ti jachajeshelhch'eam: Ca nicaajtaj pa nivacle ti yen ti chiyiseej clee, 

pa lhech tajulhey ca nanc'ashamesh jum lhacôm'a pava vatyôjijates. 

4Ca alheclôjtajeshelh ti t'acumelh'ajulh pa Dios, tôlh'ejop ti lhanc'ashamelhem pava 

vatyôjijates, pa atoselhemey ja Cristo. Atoselhemey shta pa lhencheyash pa Dios. 

5Caaj ca cascaclesleyashelh'in ti yisclanjoolhatam pa Dios tôlh'ejop pa Espíritu Santo 

shi' pa nivatcacujayasha. 

6Ca shnôôvtajelhjop ja Cristo Jesús ca cha'lhatajeesh pa catsinsejcheyash ja't'ajesha ca 

ama. Vooy pa nivatcacujayasha tanca cha'lhaaesh. Pa lhech nivatcacujayasha 

yicaatjatjoom pa vatencheyash. 

7Jaelh nalhu is pa afanishelh'avach. ¿She papi tô'lha ti lhavôômjelh ti 

lhanc'ashamshelh pava yijô'? 

8Tanca nitô'lha pa Dios pan tônelh'ay avaatsheelh. 

9Ya aj ca antôvacleelhey ti chiyit'esh: “napu' pava yicap'ofiyanshi taj ti yamqu'een pa 

ti chiyu'eyshi.” 

10Taj ti caajyam ti jacafiyan ja Lhcaanvacle ti nivenalhjunasha pa ca aychavalhelhey. 

Vooy pa Dios yivalha jayu papi nacuclônjatelh'in papu ca nôôvtaj'e. 

11Nôqueesh napi yivelhavot, janasinôquielh'am jayu clee. Ca yijôa lhôn ca 

c'ayôjieshelh'a ca chinase'jelh clee pa tanca nascônitshitaj japi judíos. Pa tanca 

nicônitshi shta lhpa cruz ja Cristo. 

12Taj ti papi tavijatayelh'am ti yiyôjitajeshelh'a ca chinse'jelh clee, papi lhech 

tajulhtajey ca lhech lhanfanasha ca nivaatsejsha'ne nan lhjunash papi namjiyaj. 

13Lhayaash avaatsheelh, yivelhavot, chitônelh'ay jaspa tanca alhancashacleelh. Taj ti 

sasjop ca at'eshelh niyalhancashacleelh, pa tajulhey ca jasnatshelh pava niysisa pava 

jenelh. Ya'shesh ti tajulhey ca atanefenelhsha'ne, tôlh'ejop pa encheyashelh ti 

caajelh'am. 

14Taj ti lhacôm'a nava vatyôjijates ti yi'shi' nôque chitayôjijanesh: “En pa avelh nan 

lhjunash ti lhnen.” 

15Taj avaatsheelh ti lhavaatjujelhsha'ne pa lhavaatlhujelh shta, pa 

anujumatsenelh'avach jaspa tanca anayjatelh avaatsheelh., 

Pava niysisa lhjunash papi nivacle shi' pa vatmônlhajayash tô'lha pa Espíritu 
Santo 

16Nava jayeetshelh'a nôque: Istaa ca anc'ashamshelh pa Espíritu Santo, jaspa tanca 

avo'elhch'e jayu pava niysisa lhjunash papi nivacle. 

17Lhayaash pava niysisa lhjunash papi nivacle t'ajuyjulh pa lh'Espíritu pa Dios. Vooy 

vitsha pa lh'Espíritu pa Dios t'ajuyjulh pava niysisa lhjunash papi nivacle. Nôquen 

lhayaash saselhjop'am ca asnatshelh pava lhentajelh. 

18Vooy ca natojontajesh pa Espíritu Santo, pa lhecheesh pa tanca anvacleaesh pava 

vatyôjijates. 

19C'ôôjlha ti shtavanesh pava niysisa ti yisnatesh papi nivacle: Papi lhech 

t'acutelhvaneen papi nilhjayasa, yisnatesh shta pava matas niysisach'esha'ne shi' pava 

cha'lheesh ti chiyen. 

20Yôclôj pava nidiosecla pa yisnatesh shta pava lhavtôy. Caaj shta pa lhavôôc, pa 

nôc'ôtsjayuin, pa chavatjanjas. Pa tatsha ti suy, pa yaychavalheshlhavne pava matas, 

pa yeetajesh ca nicatsônjat papu ca natjuyvatjulhsha'ne. 

21Vancajoctsenjanjas, pa vancaclônjanjas shta. Pa yôjanjas, pa lhavcônjas. Pa 

yisnatshelh shta pava matas nalhjunash'in. Pa nôqueesh jachajeshelhch'eam ti 

janfaclelh'am. Papi lhech papi yisnatesh cavôque, pa tanca namey jayu pa 

lhanvacleyash pa Dios. 

22Vooy pava tô'lha pa Espíritu Santo: Pa vatencheyash, pa vatc'usiyash'in, pa 

vatcanoyash, pa vatnichaclanjayash, pa nivatsuyaa, pa vatvisiyasha'ne, pa 

chiyvôyjateshch'e. 

23Pa vatants'aclanjayash shi' pa vatujaclanjayash. Navôque matas ninatjuyjulh pava 

vatyôjijates. 

24Papi yitsôt'ajesh ja Cristo apis ti yiclônesham lhpa cruz pava apis lhjunash shi' shta 

pava yen ninvo'yeshch'e. 

25Nôque lhjunash ti casmônlhasha'ne tôlh'ejop pa Espíritu Santo, pa tajulhey shta ti 

shintojonshey pa Espíritu Santo navan shtasnatesh. 

26Pa ya aj ca shtataanvacleyansha'ne, pa ya aj na shta anôyitelhaavcop'in papu. Pa 

nintajulhey shta ca casvancajoctsenjanjasa. 

Gálatas 6 

Tajulhey ca atanefenelhsha'ne pap'elh 

1Yivelhavot, ca avantajelh papi nicot'esha'ne pa lhsasch'e, avaatsheelh 

yielh'atshisha'ne pa Espíritu Santo, tajulhey ca anenjateshelhchisham. Taj ti tajulhey 

ca atants'aclanelha avaatsheelh pa lhech. Pa tajulhey shta ca aniyitelhjulh ca 

ave'lhaaelh ts'ivee pa anc'alhtanjayashelh. 

2Pa tajulhey ca atanefenshelhsha'ne pava cacleclelh'am. Pa lhecheesh pa ôfisjatelhch'e 

nava lhayôjijates ja Cristo. 

3Papi vataanvacleyantajesh pava matas, pa cha'lheesh atesha. Pa vooy lhavaatsha 

vatjôts'ôclôn'in. 

4Casve'lhaaelh ts'ivee ca shtaychavalha pa casjunash. Ca shtavantaj pa is 

casfanishcatsivach, pa tajulhey ca shtanshamesh. Taj ti nintajulhey ca 

shtataanvacleyanesh'e t'ajuyish pap'elh. 

5Lhayaash ti tajulhey ca casve'lhaa ts'ivee ca shtatilhoj pava caclec. 

6Papu ca chineyjatsjantajesh cava Dios lhasinôc, papi lhech tajulhey ca nicatsônjatem 

pa vanqu'eyjatsjan lhacôm'a pava nalhjunash'in isis yi'van. 

7Ya aj ca avatjôtsôclônelh'in avaatsheelh: Lhayaash ti sasjop ca shtaclôquielha pa 

Dios. Pavan yen ti yuqu'e pa nivacle pa yicavcalhesh jayu shta. 

8Ca nicaajtaj papi yuqu'e pava niysisa lhjunash, pa lhech yicavcalhesh jayu shta pa 

vatvafi'. Taj ti ca nu'tajch'e pava yen pa Espíritu Santo, pa lhecheesh pa Espíritu Santo 

pa nijutey vitsha pa lhcavcalhech ôyjôlhôyech vatmônlhajayash. 

9Istaa ca ya aj ca shinulhjôt pava isis ti shtasnatesh. Lhayaash ca shtiyitajesh pava isis, 

pa lhecheesh pa shtancavcalhesh jayu shta pava isis. 

10Nôqueesh c'ôôjlhajoom ti shtasnatesh pa is. Pa ya'shesh ti shtiyiteshem japi 

casvelhavot'eshjop pa nivatcacujayasha pa is. 

Vatnujumatsenjayash shi' pa yôj'esh'esha'ne vat'aacjujunjayash 

11Aclôvalhelh nava yica'niscôtey lhanôc nava yi'sesh'e nava yipôcôtôy. 

12Papi yiyôjitajshelh'a ca acu'melhjulh pa vatsejcheyash clee, papi lhech yisnatesh ti 

nintôncôntay lhpa cruz ja Cristo, lhayaash ti nijovayeshlhtapee ca chinivalha. 

13Papi lhech niyôjitajshelh'a ca anc'ashamelhem pava vatyôjijates, taj papi lhech 

ninanc'ashamesh. Yeetajesh atesha ca chinase'jelh clee jaspa vataanvacleyan'ashelh 

jayu ca anc'ashamtajeshelhem cavôque. 

14Taj yivaatsha niyaychavalhey pa'na ca vataanvacleyanesh. Ve'lha ja cas Caanvacle 

Jesucristo ti vaf ti chiyinesh lhpa cruz ti jaychavalheshch'e. Tôlh'ejop ti chiyinesh lhpa 

cruz ja Cristo, na cotsjaat lhjunashjulh ti vafyaam ti niyen nava yie'. Vooy yivaatsha 

javafc'oya shta na cotsjaat. 

15Ca shnôôvtajop ja Cristo Jesús, pa cha'lhatajeesh ca chinase'jelh clee ja't'ajesha ca 

ama. Vooy ca chinich'anlhanatesh pa casjunash pa tanca cha'lhaaesh. 

16Uj ti jen ti caajem pa vatcanoyash shi' pa vatcavts'aclayjayash papi niqu'ishamesh 

navôque, shi' shta lhacôm'a papi yijô' ti yitsôt'ajesh pa Dios., 

17Taj ti nôqueesh na jayjuyshi niyit'esh ca navclanjatyam papu pava caclec. Caaj nava 

yivomatas yamqu'e na yivu'vat. Nava lhech jatônôclhitsha ti lhcavoyish ja 

Lhcaanvacle Jesús. 

18Yivelhavot, uj ti jen ca ninujumatsenelh'ay alhacôm'aaelh ja cas Caanvacle 

Jesucristo. Amén. 

Efesios 

Efesios 1 

Pa Pablo yiisshem'e papi lhtatvelhavot'esh pa iglesia yie' pa yitsaat Efeso 

1Yivaatsha, ya Pablo, jatôôlhsha pa Dios ti lhcachenachyish ja Jesucristo. 

Qu'iisshem'e nôque yiqu'isjayanach japi yitsôt'ajesh pa Dios japin nincacuesh ja Cristo 

Jesús yie' ja yitsaat Efeso. 

2Pa caajelh'am jayu pava vatcufayjates shi' pa vatcanoyash tô'lha pa Catsitata Dios shi' 

ja Lhcaanvacle Jesucristo. 

Pava isis vatcufayjates tô'lha pa Cristo 

3Tajulhey ca shtôclôj pa Dios pa Lhtata ja cas Caanvacle Jesucristo. Lhayaash ti 

casve'lheelhsham ja Cristo, pa lhech shintisesh pava matas vatcufayjates tô'lhey pa 

vôôs. 

4Pa Dios vojooyshilhatam lhapesh ti jôjjeclay nichinasnatesh na cotsjaat tôlh'ejop ja 

Cristo. Lhayaash ti yeetajesh ti shinvisiyan ca ya aj pa ca natmenjooj jaspa shnôv'e' 

t'ajuyish. 

5Uj ti shinen, pa lhechesh pa t'apayjooyshi lhapesh jaspa lhclesjooj tôlh'ejop ja 

Jesucristo. Navôque yisnatesh tôlh'ejop java yen. 

6Nôquen lhayaash yajatesh ti shtôclôjesh pa Dios ti nô'yeshjoom. Cavôque shintisesh, 

lhayaash ti tôlh'ejop ti shnôôvjop ja lhenach Lhaôs. 

7Tôlh'ejop pa uj lhencheyash pa Dios, vafjoom ja Lhaôs, pa nitonsha'ne pava 

lhavoyey jaspa yivômjach'e java cassasch'esha'ne.  

8Nôclitjoom pa Dios pa lhencheyash ti uj, pa nijutjooy pa castôycheyashesh shi' pa 

cascajôysha. 

9Pa shintôychiyinesh pavan yen ninvôôtôya. Pa nôclitjoom shta pava yivaclhitsham 

pava vaclan jayu. 

10Yiclôvalhjop pa Dios pan yivaclhitsham jaspa lhjunashjulh jayu ca nôfisjatajch'e ca 

namtaj pa t'aplhu'. Pa Dios nayjateshva'ne pa t'unaj ja Cristo lhacôm'a pava matas 

yi'shi' pa vôôs shi' pava yie' na cotsjaat., 

11Pa Dios voeelhyishilhatam lhapesh, tôlh'ejop ti casve'lheelhsham ja Cristo. Pa jaspa 

javanelh pava yivenchatelhyam ti tsitisshelh. Lhacôm'a ti yôfisch'e pava yisnatesh ti 

tatômjalhesh pa Dios. Pa lhech yisnatesh lhacôm'a pavan tajulhe'mey. 

12Ti nôque lhfanishelhyish, lhayaash ti javatjutsashelh ti jacafiyanelh ja Cristo. 

Tajulhey ti jôveelhshi jaspa chiyôclôjesh pa t'unaj pa Dios. 

13Pa achielh shta ti lhpe'yeelh pa ya'clishesh pa yijô'. Lhayaash ti nifaclelh'am pa 

vatnilhjenjayash. Nôqueesh naacacuelh ja Cristo pa lhôveelhjop jô lhech. Pa 

lhniisshelh ti yitsôt'ajelh'ash pa Dios tôlh'ejop pa Espíritu Santo pan chinfaclelh'am. 

14Pa Espíritu Santo chinôôy, lhayaash ti yijô' ti nôyôj jayu pa Dios pava yi'van. 

Nôyôjem jayu papi yitsôt'ajesh ca nivaclhitajesh ca nalhjentajsha'ne. Vaclan cavôque 

jaspa chiyôclôjesh pa t'unaj pa Dios., 

T'alhey pa Dios pa Pablo jaspa chiyjutey jayu pa lhcajôysha papi nicacujanjasa 

15Jaypeeycheyesh ti caajelh'am pa naacacujashelha ja Lhcaanvacle Jesús. Caajelh'am 

shta pa encheyashelhva'ne lhacôm'a papi yitsôt'ajesh pa Dios. 

16Nôquen lhayaash nivô'mesh ti jajutey na yishameelh'ash ti yajatesh ti 

jaya'lhelhey'am pa Dios. 

17Jayaalhshey pa lh'Dios ja cas Caanvacle Jesucristo, pan lhasnôyech Vatata, jaspa 

yijutelh'ay pa is acajôysheelh. Pa natôôyshelh jayu pava chiyifiich, pava nichintô'ya. 

18Jaya'lhelhey'am pa Dios jaspa nasclanelhch'eam pa aychavalhjayashelh. Pa 

lhecheesh pa natôôyshelh jayu pa acaclecleyashelh'in pa lhasnôyech'esh pa 

acôseeshelhshiin shta pava nôyôjem pa Dios papi yitsôt'ajesh. 

19Pa natôôyshelh jayu shta ti uj pa t'unaj pa Dios, nichinatsjulhey pa ca nôj'e'. Pa 

lhech t'acuumjotshiin, lhayaash ti niicacueshelh. Nôque vat'unaj nôclit pa Dios 

20pa uj ti vaniyitjulh ti yinenjatchishamshi capi vafsha'ne ja Cristo. Pa lhechesh pa 

yiney lhfayish yiey pa vôôs. 

21Pa chiyajulhjat'apee lhacôm'a papi lhcaanvaclesesh na cotsjaat, shi' pa vatvacleyash 

shi' shta pa vat'unaj. Chiyan'apee shta lhacôm'a pava matas navôque nalhus shi' shta 

pava amc'oya nalhus. 

22Pa yinashjat'ôcji lhacôm'a pava matas java lhafoc ja Cristo. Pa vooy ja Cristo 

chiyjutey ja iglesia pa lhshatech'esh lhacôm'a. 

23Pa vooy papi iglesia lhavos lhavu'vat'esh ja Cristo. Jô lhech chive'lhasham Cristo. 

Pa vooy ja Cristo vi'sesh lhacôm'a pava matas.,, 

Efesios 2 

Chiyilhjen tôlhesha pa lhencheyash pa Dios 

1Yijutelh'ay pa Dios pa vatmônlhajayash avatju'lhelh ja Cristo. Vooy lhapesh ti 

lhavafelhsha'ne tôlh'ejop pava asasch'esha'ne. 

2Pa lhôveelhshi pava asasch'esha'ne pa lhjônshelhch'e napi yiey na cotsjaat. Pa 

lhanc'ashamelhem pa tsich'e' lhanvacle pan yi'shi' na nalhuyish pa vanenshelh papi 

ninanc'ashamem pa Dios. 

3Caschi' shta caslhacôm'a lhech casjunash shta lhapesh. Pa lhe ti pa ti shtasnatshelh 

javan shtenelh. Pa shtanc'ashamshelh pava niysisa vataychavalhjanôc. Pa 

shtajulhtajsham ca shinclôyitelh pa Dios nan lhjunash pap'elh. 

4Taj pa Dios uj pa lhcavts'aclayjayashjooj pa uj ti shinen. 

5Pa shintiseshelhvatjuulh pa vatmônlhajayash ja Cristo. Lhayaash ti shtavafsha'ne 

lhapesh tôlh'ejop pava cassasch'esha'ne. Ninôyshelh'a pa t'avisi pa Dios ti 

nalhjeneshelh. 

6Shinenjatelhchisham shta vatjuulh pa Dios ja Cristo Jesús pa shinelh'e shta yiey pa 

vôôs. 

7Yisnatesh cavôque jaspa nôclit jayu pa lhencheyashjooj pava amc'oya nalhus. Pa 

nôclit jayu shta ti nôôyjooj ja Cristo Jesús. 

8Tôlh'ejop shta pa lhencheyash pa Dios ti nalhjeneshelh, lhayaash ti naacacueshelh. 

Navôque tanca nitôlhelh'a ca asnatshelh, vooy pa Dios natisshelh navôque. 

9Navôque ampapu ca isaemjop ca nasnatesh lhavaatsha, jaspa tanca taanvacleyanesh 

papu. 

10Lhayaash ti shinavclanjat pa Dios. Shinasnatesh jaspa sht'ôfisemch'e ja Cristo Jesús 

pava isis pava apis ti yivaclhitesh pa Dios. 

Pa vatcanoyash ti caajjoom tô'lha pa Cristo 

11Nôque lhjunash pa aychavalhelhch'e pa ajunashelh lhapesh. Avaatsheelh tanca 

ajudioselh. Japi judíos yiyô'yesh ti vatseej clee, pa lhqueyvach ts'ivee: Yivaatsheelh 

chitsise'jelh clee. Vooy avaatsheelh lhquey'ashelh: ampa lhansejcheyasha clee. 

12Lhech t'aplhu' lhapesh ti amelh'am ja Cristo. Pa tanca anshanelha papi lhcles pa 

Israel. Pa tanca natôôyshelh shta pava chiyvatpeya'esh shi' pava nifac pa Dios. 

Lhôvelh'e nôque cotsjaat pa ampa acaclecleyasheelh'in, pa amelh'am shta pa Dios. 

13Taj ti nôqueesh lhôveelhjop ja Cristo Jesús. Lhapesh atoselhemey, taj ti nôqueesh 

nashalhanitelha pa lhavafi ja Cristo. 

14Ja Cristo cascanoyashesh. Jô lhech yivelhanatsham japi judíos shi' japi nijudiosa ti 

lhchifasesh. Pa yivômjatsha'ne lhavaatsha pa nivatac'utsfayasha, jan lhjunash pa 

vatashclôfech ti chivayjatvatjulh. 

15Jô lhech Cristo yishanat japi nilhc'utsfasa, pa yivaclhiteshc'oya nava vatyôjijates 

tôlh'ejop ti yijutey pa lhavu'vat pa vatvafi'. Pa yivelhanatsham papi napu'esh ti 

yitsat'esh jaspa ve'lhasham ti nich'a, pa yi'jop lhavaatsha. Nôque lhjunash yisnatesh pa 

vatcanoyash. 

16Pa nôque lhjunash yivaclhitesh ja Cristo pa lhavatclônjayash napuque napu'esh, pa 

yisnatesh pa lhcanoyash pa Dios. Pa ve'lhasham pa lhavu'vat. Navôque tôlh'ejop ti 

chiyinesh lhpa cruz ja Cristo. 

17Nam ja Cristo pa nifaclem lhacôm'a pa is ya'clish vatcanoyashesh. Nifaclelh'am ti 

atoselhey, pa nifaclem shta japi judíos japin shalhaa. 

18Nôqueesh tajulhelheyam japi judíos shi' jap'elh ti janachelhey pa Vatata, ti 

yave'lheeshelhsham pa Espíritu tôlh'ejop ja Cristo. 

19Nôquen lhayaash lhavôômjelh ti ninôôclhaa pa ti lhôvelh'e. Nôqueesh atsitenaselh 

jô jan lhjunash lhacôm'a papi yitsôt'ajesh pa Dios. Pa ave'lheelhsham pa t'ajôôjam pa 

Dios. 

20Avaatsheelh lhjunashelhjulh pa vataasnatsech jpôyich. Chinanelh'esha'ne pa 

lhtatsuqu'esh pan yisnatesh japi vatcachenjas shi' papi chitôyjata pava ti vaclan. Vooy 

ja Cristo lhech utejesh jan yiyitsjat ti lhtatsuqu'esh pa jpôyich. 

21Ve'lhasham ja Cristo ti chiyan'e'in jô lhech lhtatsuqu'esh lhacôm'a pa jpôyich. Pa is 

ti chiyisclanch'e pava matas pa yamjey ti lhishjanjavat'esh lhasnôyich ja Lhcaanvacle. 

22Pa achi'elh shta ave'lheelhsham ja Cristo. Pa lhamelhvatsham pap'elh pa 

lhajpôyich'ashelh pa Dios, nilhecha nava yiey na cotsjaat, lhayaash ti yielh'atshi pa 

Espíritu Santo., 

Efesios 3 

Pa Pablo tanyôjijayesh ti nifaclem cava Dios lhasinôc papi nijudiosa 

1Yivaatsha, ya Pablo, tamenyish ti tsitsôcfaapee ja Cristo Jesús jaspa tajulhey pa 

ajunashelh, japi nijudiosa ti jaya'lhelh'am. 

2Tajulhey ca natôôyshelh ti nôôyish pa Dios, pa niyôjeeshyi ti janfaclelh'am cava 

lhasinôc. 

3Nôclityam pa Dios nava yôyinch'e tastaay jaspa tsitô'yish. Navôque apis ti 

qu'iisshelh'eam clee. 

4Ca etôntajelhch'e cavôque, pa natô'yelha java tastayesha ja Cristo. 

5Navôque tastaay ampapu ca chinanfacleem lhapesh. Taj ti nôqueesh nôclitem pa 

Dios cavôque japi vatcachenjas shi' shta japi chiytôyjata pava ti vaclan, tôlh'ejop pa 

Espíritu Santo. 

6Navôque tastaay: tôlh'ejop pa ya'clishesh pa vatnilhjenjayash ti chinôyôjem shta papi 

nijudiosa pava yi'van pa Dios, lhech lhjunash shta papi judíos. Papi lhech ve'lhasham 

shta pa lhavu'vat. Pa t'ajuya shta papi lhech pava nifac pa Dios tôlh'ejop ja Cristo 

Jesús. 

7Yivaatsha nivanajulhjatsham ca nitôlh'yi ti janfac navôque ya'clishay. Vooy pa t'unaj 

pa Dios tô'lha. 

8Vooy yivaatsha c'a'shesh ti yatiqu'inc'oya pap'elh yitsôt'ajesh pa Dios. Taj ti 

lhavaatsha tsivenchatesh ti tsicumjatesh'in ti janfacleem japi nijudiosa pa is ya'clish ti 

uj ti shincônteshiin ja Cristo. 

9Niyôjeeshyi jaspa janôclitem lhacôm'a pava yivaclhitsham pa Dios, pavan tastayesha 

lhapesh, pan yisnatesh lhacôm'a pava matas. 

10Cavôque vaclan jaspa chitôychiyinesh papi lhcaanvaclesesh yi'shi' pa vôôs lhacôm'a 

pa lhjunash pa lhcajôysha pa Dios. Yitôychiyinesh jayu papi lhtatvelhavot'esh ja 

iglesia. 

11Yisnatesh lhapesh pa Dios cavôque pa yivaclhitesh nôqueesh ja cas Caanvacle 

Jesucristo. 

12Shtatôôlhsha ja Cristo ti shtac'uya pa Dios, lhayaash ti shtacafiyan pa 

nicascacujayasha ti nijutjooy. 

13Nôquen lhayaash jatants'aclanshelh'a ca ya aj ca natacshinjayanelh'in navan 

chitsiclôyiteshelh'apee. Lhayaash nôque ti tajulhey ti chinôclôjeshelh. 

Pa lhencheyash pa Cristo 

14Nôquen lhayaash jayicjatsuy'e t'ajuyish pa Lhtata ja cas Caanvacle Jesucristo. 

15Pan tô'lha lhacôm'a pava lheyis papi vatatac yi'shi' pa vôôs yiey shta na cotsjaat. 

16Jayaalhshey pa Vatata pa lhasnôyech lh'acôjjiyashiin ca ninelh'atshisha'ne pa t'unaj, 

tôlh'ejop pa lh'Espíritu pa Dios. 

17Jaspa nôveshi pava acachiclelh ja Cristo pa naacacutajeesheelh. Jaya'lhelhey'am shta 

ca nit'un'in pa encheyashelh pan lhjunash pava fetatsiy ti yamjichamch'e. 

18Jaspa isa'jop ca natôôyshelh lhacôm'a papi nicacujanjasa ca c'atsajeey, shi' ca piteja, 

shi' ca apatojeeyshi, shi' ca ujachisham pa lhencheyash ja Cristo. 

19Jaya'lhelhey'am shta jaspa lhantôfaacshelh nôque vatencheyash. Taj ti tanca 

ve'lhaaesh ca lhet lha tc'aa ti shtantôfaacshelh. Pa lhecheesh pa nitapoelh'ash lhacôm'a 

pa Dios. 

20Nôqueesh, tajulhey ca chinôclôj pa Dios. Pa lhech caaj pa t'unaj, pa ya'shesh ti 

yisnatesh pava sht'aalhshey shi' pava shtaychavalhey. Tôlh'ejop pa t'unaj ti 

t'acuumjotshiin. 

21¡Chiyôclôjesh pa Dios na iglesia shi' ja Cristo Jesús, pant'ajôôj pava nalhus pa 

yajateesh jayu! Pa lhech lhjunasha. 

Efesios 4 

Shinvelhansham pa Espíritu 

1Lhe'naa yivaatsha, ti chintsôcfaapeen ja Lhcaanvacle. Jatants'aclanshelh'a ca 

aniyiteshelh pa is ajunasheelhjulh papi tôney pa Dios. 

2Tajulhey ca atants'aclanelh'in pa ataasclanelhsha'ne shta. Pan caaj pa 

anicheclanjayashelh pa môôjelhva'ne ca anenelhsha'ne pap'elh. 

3Aniyiteshelh ca ave'lheelhsham yajatesh. Pa yefenelh'ash pa Espíritu Santo tôlh'ejop 

pa vatcanoyash ti navelhanelhsham. 

4Ve'lha pa vatvuvaat, pa ve'lha shta pa Espíritu. Ve'lha shta pa vatcaclecleyash'in pan 

tônshelh'ay pa Dios. 

5Caaj pa ve'lha Lhcaanvacle, ve'lha shta pa nivatcacujayasha, pa ve'lha shta pa 

vatnayjayash. 

6Ve'lha shta pa Dios Vatataesh lhacôm'a. Pa lhech tajulh'apee lhacôm'a, pa 

vancacumjat lhacôm'a, yi'shi' shta lhacôm'a. 

7Taj ti caslhacôm'a ti casve'lheey ts'ivee ti shtats'ôteyesh pa castôyjayashesh pa'na, 

nan lhjunash navan shintisesh ja Cristo. 

8Lhe'naa ti yit'esh nava Vani'sesh'e: “Yicheychisham pa vôôs, pa yichaaj papi 

vanôôcfasha'ne, pa yijutey papi nivacle pa lhtôyjayashesh. 

9¿Ta t'e yich'e' nôque “yicheychisham?” Nôque yich'e' ti vatjutsaesh ti yicheylhac'o' 

pava apatos'ech'e na cotsjaat. 

10Jan yicheylhac'o' jô lhech yameychisham pava tavay'apee vôsec pa jaspa 

vanimcayjatesh lhacôm'a ti sha'lheema. 

11Pa yive'lhan'e ts'ivee ti yijutey pa lhtôyjayashesh. Pa lhechesh pa caaj japi 

vatcachenjasesh shi' shta japi chitôyjata pava ti vaclan. Caaj shta japi nifaclem pap'elh 

pa vatnilhjenjayash, shi' japi vancaclôvalh shi' shta japi vanqu'eyjatsjan. 

12Nôque lhjunash ti yisclansha'ne papi yitsôt'ajesh pa yijutem pa lhcajôysheesh, jaspa 

yitô'yish jayu pa lhcumjayash. Pa jaspa nôyôj'e jayu pa lhavu'vat ja Cristo. 

13Jaspa shtamjey jayu ca shinve'lhanatajsham pa nicascacujayashaa, pa jaspa 

shtantôfa'clesh jayu ja Lhaôs pa Dios. Pa lhecheesh pa shtaniyjanesh shi' ca 

shtac'uyshelhchisham yiey pan yôj'e' ja Cristo. 

14Tanca casjunashajulh japi taôvclas c'ôôjlheem pa ti lhfanishlhavach. Sasjop shta ca 

nashinavuyjatshi pava chivanqu'eyjatsjanesh nan lhjunash pa lhaviim ti nayachajshi 

pa'na. Pa ya aj ca shtuesha pava shinjôts'ôclôn'in papi nivacle vatjônch'e papi 

isissha'ne. Papi lhech yôôlhjôn'in, yeetajesh ca shintojoneshch'e pa nôyish 

ninvo'yeshch'e. 

15Tajulhey ca shtasinôquielh pa yijô' yi'shi' pa vatencheyash. Pa lhecheesh pa 

shtat'iyeshchisham lhacôm'a ti casve'lheelhsham ja Cristo, jan lhshatech'esh pa 

lhavu'vat. 

16Ja Cristo ja lhavu'vat lhacôm'a ti yi'vane tôlh'ejop ti yamvatsham lhacôm'a pava 

t'iyasesh. Ca istaja ti t'acuumvatsham'in pava t'iyasesh, pa vat'iychisham jayu pa 

lhavu'vat pa nitôôlhshi pa vatencheyash. 

Pa nich'a vatmônlhajayash tô'lha pa Cristo 

17Navôque c'ayôjeeshelh'ay, lhayaash ti niyôjeeshyi ja Lhcaanvacle: Istaa ca ya aj ca 

ajunasheelhjulh papi ninantôfa'clesh pa Dios. Papi lhech niqu'ishamesh pava 

vataychavalhjanôc niysisa. 

18Pa capeshch'e pa tulhitaj pa lhcajôysha. Papi lhech amem pa vatmônlhajayash tô'lha 

pa Dios, lhayaash ti ninatcajôyshaysha'ne tôlh'ejop pava lhcachic ti ninvo'yeshch'e. 

19Papi lhech sasshaneen pa lhcajôysha pa amem pa lhavapenaja. Pa lhacôm'a ti 

yisnatesh pavan yen matas niysisa. 

20Taj ti tanca nôque lhjunasha ca neyjatsjaneshelh ja Cristo. 

21Yijô' ti lhatpeeycheyeshelh jô lhech, lhayaash ti neyjatsjaneshelh pa yijô' pan yi'shi' 

ja Jesús. 

22Tajulhey ca avôômjelh pava apis afanishelh'avach, shi' pa apis aychvalhjayashelh, 

lhayaash ti ojey, nateejshelhshiin pava niysisa aychavalhjanôclelh. 

23Tajulhey ca anich'ayanelh pa asôc'ôclit lhshayc'u shi' pa aychavalhjayash. 

24Pa uyelhch'e pa nich'a afanishelh'avach. Pava lhech nich'ac yisnatshelh'am pa Dios. 

Pa chiyvan jayu pa nich'a afanishelh'avach ca asnatajeshelh pava yijô' ti yivo'yeshch'e 

shi' pava isis. 

25Nôquen lhayaash ya aj ca at'eshelha pa vatcuts'aji. Pa ave'lhaaelh ts'ivee ca 

at'eshelha pa yijô' papi avelhavot'elh, lhayaash ti caslhacôm'a ti casve'lhasham pa 

vatvuvaat. , 

26Ca asuytajeelh pa ya aj ca asnatshelh pa niysa', pa aniyitelh jaspa tanca atifshelh pa 

nalhu ca asuyeelh. 

27Ya aj ca ve'lhaa pa ca acamaminatelheyc'oya pa tsich'e'. 

28Papi t'acut lhapesh pa tajulhey ca nivô'mesh pa tajulhey ca natcum'in. Tajulhey ca 

isa' pa lhcumjayash pava lhpôcôtôy jaspa yi'van jayu pa'na pa nitisesh jayu papi 

ts'aclaaysha'ne. 

29Ya aj ca at'eshelha pava nisisach'e ya'clishay. Pa tajulhey ca at'eshelha jô pava 

isisch'esha'ne. Navôque yefenesh jayu pap'elh pa nitôôlhsha jayu pava isis papin 

tach'ana. 

30Ya aj ca atacshinjayanesh'in pa Espíritu Santo tô'lha pa Dios. Lhayaash pa lhech ti 

chiniisshelh jaspa chiytôyelh'a ti yitsôt'aj'ashelh pa Dios, yamjey jayu pa nalhu ca 

chintiftajelh'am pa vatnilhjenjayash. 

31Ayjatelh'atshi pava nicaavsusach'e, shi' lhacôm'a pa vatvôôc, shi' shta lhacôm'a pa 

vatsuyi, shi' lhacôm'a pa vat'ôc'ôtsjayash, shi' pav'elh nalhjunashvatc'oya niysisa. 

32Tajulhey ca avsiseelh pa acavts'aclayshelh pap'elh. Pa avômjatelhemch'e pap'elh nan 

lhjunash pa Dios ti yivômjatelhch'eam tôlh'ejop ja Cristo. 

Efesios 5 

Pa lhfanishlhavach papi lhclesesh pa Dios 

1Ca yijô'taja ca lhclestajelh'ash pa Dios, pa istaa ca ajunasheelhjulh pa lhech. 

2Tajulhey ca nicaajelh'am pa vatencheyash: Nan lhjunash ja Cristo ti shinen pa 

vatlhisjooj casvaatsha nan lhjunash pa tashinshtaj ti chiyclôn. Ti chiylhônem'e pa Dios 

pa yacônch'e pa lhniish. 

3Palha yitsôt'aj'ashelh pa Dios, pa sasjop ca chinteetshelh'a ca acutelhvaneen, shi' shta 

pava nalhjunashvatc'oya niysisa shi' ca anashjateshelh pava ca avanelh. 

4Ya aj ca at'eshelha pava matas tanvapenjaych'esha'ne, shi' pava nivatcajôyshivosa shi' 

ca av'ojeyiseelh. Lhayaash navôque matas nintajulhey. Vooy jôcl'esh ca ajutelhey pa 

ashamitjayashelh pa Dios. 

5Apis ti natôôyshelh ti tanca namey pa lhanvacleyash ja Cristo shi' pa Dios papi 

t'acutvaneen nilhtajayasa, shi' papi yisnatesh pava niysisa, shi' papi yen jum ti 

acôsshiin. (Papi lhech lhjunashjulh papi yôclôj pava nidiosecla.) 

6Aniyiteshelh jaspa tanca najôts'ôclônshelh'in papu pava ya'clishay 

ninatcajôyshaych'esha'ne. Lhayaash ti navôque matas tôlh'ejop niysisach'esha'ne 

yiclôyit'apee jayu pa Dios papi ninanc'ashamem: 

7Ya aj ca veelhshi papu ca ve'lhaa papi lhech. 

8Avaatsheelh lhapesh lhôveelhshi pa tulhitaj, vooy nôqueesh lhôveelhjop ja 

Lhcaanvacle, lhôveelhshi shta pa lhqu'isjuyaj. Avaatjônelhey papi nivacle 

vatqu'isjuyajesh. 

9Lhayaash pa vatqu'isjuyaj tô'lha pa vatcavts'aclayjayash, shi' pa yijô' shi' shta pa 

vatmônlhajayash yivo'yeshch'e. 

10Aniyitelh ca asnatshelh pavan yishamitjat ja Lhcaanvacle. 

11Ya aj ca acu'melhch'e nava matas niysisa navan yisnatesh papi yi'shi' pa tulhitaj. 

Tajulhey ca anc'at'eshelhsham pa vatqu'isjuyaj. 

12Tanvapenjayesh ca shtanfac pava yisnatesh papi lhech ti vaniistanjatesh. 

13Taj ti ca chinanc'aatajesham pa vatqu'isjuyaj pa lhacôm'aa ca ninôôclhaa, lhayaash 

pa vatqu'isjuyaj ti nic'at'eyshi. 

14Nôquen lhayaash chiyit'esha: “Anjat'o ti lhamô'; pa aneetshamshi capi vafsha'ne, pa 

lhecheesh pa natujatsham jayu ja Cristo. 

15Tajulhey ca anujumatseneshelh'avach pavan lhasnatshelh. Ya aj ca avatjônelhch'e 

papi ninatcajôyshaysha'ne. Vooy jô papi tcajôyshaysha'ne avaatjônelhch'e. 

16Avatclôvalhelhc'oya navôque nalhus, lhayaash ti niysisa navôque nalhus. 

17Ya aj ca niacajôyshayeelhsha'ne. Istaa ca aniyiteshelh ca natôôyshelh pava yen ja 

Lhcaanvacle. 

18Ya aj ca ayôjanjaseelh, lhayaash ti nacuclônjatelh'in; vooy jôcl'esh pa Espíritu Santo 

ca namelh'ach'een. 

19Asinôyshelhc'oya pap'elh pava vat'acjayesh pa vatôclôjqueyash, shi' pava 

vat'acjayesh yaychavalheshch'e nôquee pava vat'acjayesh pa vatcajôysha, pa 

ishjaneshelh pa ôclôjeshelh nava acachi'clelh ja Lhcaanvacle. 

20Pa ajutelhey yajatesh pa ashamitjayashelh pa Dios pa Lhtata pava matas, pa 

etônelhjop ja lhey ja cas Caanvacle Jesucristo., 

Pa lhamônlhajayash pa t'ajôôjam pa cristiano 

21Mapeclelhshichamc'oya pap'elh, pa anjovaayshelhjulh pa Dios. 

22Lhpa vatajaya tajulhey ca napecshichamc'oya pa lhjaya, nan lhjunash ti 

chivapecshichamc'oya ja Lhcaanvacle. 

23Lhayaash lhpa vatajaya ti lhshatech'esh pa lhjaya. Nan lhjunash ja Cristo ti 

lhshatech'esh vitsha papi lhtatvelhavot'esh pa iglesia. Lhavqu'ilhjenajesh shta ja Cristo 

papi lhtatvelhavot'esh pa iglesia papin lhavu'vat'esh. 

24Nan lhjunash papi lhtatvelhavot'esh pa iglesia nina'shesh'apee pa'na ja Cristo. Pa 

lhech lhjunash vitsha papi ôcjeclôy vatajayas ya aj ca niteesh ca na'shesh'apee pa'na 

papi lhjayas. 

25Papi yitsjôy vatajayas tajulhey ca nen papi lhjayas. Nan lhjunashesh ja Cristo uj ti 

yen papi lhtatvelhavot'esh pa iglesia pa ninshiyanem pa lhamônlhajayash. 

26Nôque lhfanishlhavach jaspa yivisiyan papi lhtatvelhavot'esh pa iglesia pa 

yicle'shesha'ne cava lhasinôc cavan chiyovalheyjop pa yinôôt. 

27Yit'esh ca nasnateshlhatam pa lh'iglesia lhasnôyech tanca pa ca namqu'e, tanca shta 

ca ts'iyava pa t'ôj. Pa tanca mônlhaaesh pava lhech niysisach'esha'ne. Yichesh'e pa 

isisa jum. 

28Nôque lhjunash papi yitsjôy vatajayas tajulhey ca nen jum papi lhjayas nan 

lhjunshesh pa lhavu'vat ti yen. Papi ti yen lhpa lhjaya jan lhjunashesh ti yen pa 

lhavu'vat. 

29Ampapu ca napun pa yitsôt'ajesh lhavu'vat. Vooy jô ti yitsaccunjayan pa 

vanujumatsenesh shta. Ja Cristo lhech lhfanisheshem papi lhtatvelhavot'esh pa iglesia, 

30lhayaash ti lhavu'vat'esh. Vooy casvaatsha shtatô'lha pava t'iyas pa lhavu'vat. 

Shtatô'lha pa t'asjaan shi' pava lhanus. 

31“Lhe'naa pa nivacle ti tayeshjop papi lhnavot ti tjayaay. Vooy lhpa lhjaya yu'a ti 

yieelhvatcop. Papi lhech napu' lhjunashjulh papi ti ve'lha.” 

32Côque uj ti tastaych'e, jasinôquiesh ja Cristo papi lhtatvelhavot'esh pa iglesia. 

33Pa nôque lhjunasha ave'lhaaelh'e ts'ivee ca enelh papi ajayaselh nan ajunashelh ti 

lhnenelh. Vooy lhpa vatajaya tajulhey ca nivijatanjulh pa lhjaya. 

Efesios 6 

1Napi vatacles, anc'ashamshelhem papi anavot'elh pa lhencheyash ja Lhcaanvacle, 

lhayaash côque ti yivo'yeshch'e. 

2Na vatjutsa' vatyôjijat yi'shi' ti nifac nôque ti yit'esh: “Avijatanjulh pa atata shi' lhpa 

amimi, 

3jaspa c'usaam'in, pa acloja jayu pava analhus'e nôque cotsjaat.”, 

4Vooy avaatsheelh, vatanavot, ya aj ca asuyiyanelh napi acleselh, tajulhey jô ca 

eyjatsjaneshelh ca natcajôyshay, pa afaycutelha pa lhencheyasha ja Lhcaanvacle. 

5Napi vatcavos, anc'ashamelhem papi anvacleselh yiey na cotsjaat. Pa avijatanelhjulh 

papi lhech pa anjova'yelhjulh pa avatvoyjateshelhch'e. Istaa ca acu'melhem'in jan 

lhjunash ja Cristo ti lhatcume'lhem'in. 

6Acu'melh'in, pa ya aj ca ve'lhaaey ti naclôvalhelh ti jaspa najulhjatelhey. Tajulhey ca 

ajônshelhch'e papi lhcavos ja Cristo, papin yiyitesh pavan yen pa Dios. 

7Ac'usinatelh'in ca acuumtajelh'in, nan lhjunash ja Lhcaanvacle ti lhatcume'lhem'in, 

pa nilhecha pa nivacle. 

8Apis ti natôôyshelh ti ve'lha ts'ivee ti yishayanem ja Lhcaanvacle pava isis ti 

yisnatesh. Pa tanca vena lhjunasha papi lhancashac shi' papi nilhancashacla. 

9Vooy avaatsheelh, lhcaanvacles, tajulhey ca avôôtjônelhjulh papi acavoselh, pa ya aj 

ca afjunelha. Pa avôntôyitelhch'e ca ajunasheelhjulh papi acavoselh ti 

vapecshichamc'oya ja Lhcaanvacle yi'shi' pa vôôs. Jô lhech tanca vena lhfanisheesh pa 

ca ve'lhaa papi nivacle. , 

Papi cristianos pava lhavatclônjavos tcajôyshaysha'ne 

10Nôqueesh, yivelhavot, tajulhey ca aniyiteshelh ca ave'lhaaelhsham ja Lhcaanvacle 

jaspa nunitjateshelh pa uj t'unaj. 

11Avayjatelh'avne lhacôm'a pava t'un vatvatclônjavos pavan yijutelh'ay pa Dios, jaspa 

nat'unelhjulh jayu pava lhjôts'ôclônjanjavos pa tsich'e'. 

12Lhayaash ti tanca sht'atshayeshjulh ti sht'ajuyeshjulh papi nivacle t'asjaniiy tavnuuy 

shta. Vooy pava tsich'es niysisasha'ne sht'ajuyeshjulh. Pava lhech yi'shi' na nalhuyish 

ti lhanvaclesesh shi' ti t'unisesh nôque cotsjaat tulh'e'. 

13Nôquen lhayaash, acu'melhjulh lhacôm'a pava vatvatclônjavos pavan yijutelh'ay pa 

Dios, jaspa nat'unshelh'in jayu ca namtaj pa nalhu niysa'. Pa lhecheesh pa 

nafi'yelhsha'ne pa t'a'shelh'apee jayu. 

14Tajulhey ca aniyitelh, pa anucfeeshelh pa yijô' nan lhjunash pa vatanucfat. Pa 

uyelhch'e pa yivo'yeshch'e nan lhjunash lhpa vat'uyjatshiy clesanilh.  

15P'alhaa ca avaclhitelh'avach ca avanqu'eyjatsjaneshelh pa vatcanoyash. Nan 

lhjunash pa c'afoquelhay p'alha ti yivaclhitesh pava t'acfiyis ti t'ôsch'e'. 

16Taj ti ya'shesh ti suyeshi ti caajelh'am pa niacacujayasheelh. Nan lhjunash pa chama 

vatvatclônjavoque pa amcateshelh pava yichesh lhc'ôjey pa tsich'e'. 

17Tajulhey ca nicaajelh'am pa ya'clishesh pa vatnilhjenjayash, pa lhech lhjunashjulh 

pa vatatjojiy clesanilh tavaya nava ashatjeselh. Pa acu'melhjulh cava Dios lhasinôc, 

cava lhech lhjunashjulh pa clesataj pan yijutelh'ay pa Espíritu Santo.  

18Navôque asnatshelh lhacôm'a ca aalhtajelhey pa atants'aclanelha pa Dios. Vooy pa 

Espíritu Santo yefenelh'ash cavôque. Ca asnatajeshelh navôque pa ovalhelh'in pa 

avatc'usinatshelh'in. Pa a'lhelhem lhacôm'a papi yitsôt'ajesh pa Dios. 

19Tajulhey ca a'lhelhyam shta jaspa ts'eyjatsjanesh jayu pa Dios pava ca jayeetajesh. 

Jaspa nasshamesh ca jasinôquitajelhem pap'elh pa jatôyjatelha pava tastayesha pa 

vatnilhjenjayash. 

20Tsichenesh pa Dios ti lhcacumjatyishyijop nôque ya'clish, jan chits'ôcfaapee 

nôqueesh. A'lhelhyam jaspa tanca nasjova'yeshyitapee ca javanqu'eyjatajantajesh 

navôque ya'clishay. 

Pa yôjesh'esha'ne vat'aacjujunjayash 

21Na catsenach casvelh Tíquico yofisjach'e ti vanqu'efenjanesh na lhcumjayash ja 

Lhcaanvacle. Na lhech nifaclelh'am jayu lhacôm'a na yijunash'in shi' nava jasnatesh. 

22Lhe'naa ti jachenelh'ay pa yit'eshelhaam jayu nava yijunashelh pa lhecheesh pa 

c'useelh'am'in., 

23Pa Vatata Dios shi' ja Lhcaanvacle Jesucristo tajulhey ca nijutey japi lhtatvelhavot 

pa vatcanoyash, shi' pa vatencheyash shi' shta pa nivatcacujayasha. 

24Pa Dios yit'eshem pa is lhacôm'a papi yie' ti yen ja cas Caanvacle Jesucristo pa 

lhencheyash tanca nanvaych'aclajem. Amén. 

Filipenses 

Filipenses 1 

Pa Pablo yiisshem'e ti yiôcji lhpa vatvanc'ôcfajayte papi iglesia lhavos yiey pa 
Filipos 

1Ya lhech, ya Pablo shi' na Timoteo, lhcavoselhyish ja Jesucristo. Jachenelhey nôque 

vatqu'isjayanach lhacôm'a japi yivelhavot, shi' japi vatcasinôc lhanvacles shi' shta 

japin tanefenelh japin yiey ja yitsaat Filipos. Japu lhech tô'lha pa Dios ve'lheelhsham 

ja Cristo Jesús. 

2Istaa ca nôvelh'ajop pa is lhcufayjat pa Dios shi' shta pa vataasclanjayasha'ne tô'lha 

pa Catsitata Dios shi' ja Lhcaanvacle Jesucristo.  

Pa t'alhjayashem pa Pablo papi nicacujanjasa 

3Yajatesh ti jajutelhey'am pa Dios na yishamitjayashelh'ash ti jaychavalhelh'ay'in. 

4Yajatesh ti ts'ishamesh'in ti jaya'lhelh'am'in a'lhacôm'aelh; 

5lhayaash ti jata'nefeneshelh ti jôqueshelh'a ti lhatcumelh'e cava Dios lhasinôc, jan 

t'aplhuqu'e ti nich'a janamelh'ay lhamjelha nôque nalhu. 

6Tsitôôyshelh'a jum jô lhech ti yinelh'atshi pa is vatcumjayash, pa ya aj ca avômjelh 

ca asnatshelh pa amjelhey pa nalhu ca natpectaj ja Jesucristo. 

7Uj ti tsivo'yeshch'e ti jaychavalhelh'ay ti nôque lhjunash a'lhacôm'aelh, lhayaash ti uj 

ti qu'enelh. Lhayaash ti lhnatshelhyi nava isis lhcufayjates pa Dios pa 

lhnaychavalhelhyi ti jôv'ôcji lhja vatvanc'ôcfajayte ja't'ajesha ti jôv'e' t'ajuyish jap'elh 

lhcaanvacles, jaspa jayvayjulh ti janiyitesha na ya'clishesh pa vatnilhjenjayash. 

8Yitô'yish pa Dios ti uj ti tsitôtsit'elh'ay, lhayaash ti qu'enshelh ja lhencheyash ja 

Jesucristo. 

9Jaya'lhelh'am pa c'ajujpônshelh'ay ca anôyôjelh'e pa encheyashelh shi' shta pa 

acajôysha pa jaspa natôychiyinshelh lhacôm'a. 

10Jaspa yajatesh jayu ca natôôyshelh ca anclantajelheyshi java ya'clishay ti isis. Ca 

lhech lhjunashtaja pa is jayu pa amônlhajayash pa tanca chinayôytanesh pa'na ca 

namtaj jayu ja Cristo. 

11Jaspa nashelh'am nava lhasnatshelh chiyvo'yeshch'e tô'lha ja Jesucristo. Chiyjuyjata 

ca chinôclôjeshey pa Dios. 

Yivaatshaesh pa vatmônlhajayash tô'lha pa Cristo 

12Yich'injavot, jayeetajeshelh'a ca natôyelha pava matas yinfanash'in. Cava lhech 

yinfanash yijô' ti javancafaycuta cava Dios lhasinôc. 

13Yitô'ya lhacôm'a napi c'afoquelhay shi' nap'elhcha ti tsitsôcfaapee ti javoqu'e ja 

Cristo. 

14Lhe'naa ca acloja napi yich'injavot, tôlhesha ca yinôôcfajayash, ti jaspa 

yifiyeshlhtapee cava Dios lhasinôc ti vanqu'eyjatsjanesh.  

15Yijô' ti caaj japi chaytaja ja Cristo, taj ti vena yichesh'e, vancajuctsenesh atesha. Taj 

ti caaj jap'elh vatvoyjateshch'e ti vanqu'eyjatsjanesh. 

16Vooy japi chaytaja atesha ja Cristo yaychavalhavne taj niyijô'a, yeetajesh jayu t'e ca 

nôyôj'eyam na yinclôyitsjayash ti janôôcfa nôqueesh. 

17Taj ti jap'elh yaychavalha ti yen, yitô'yish ts'ivee ti jayvayeshem pa ya'clishesh pa 

vatnilhjenjayash. 

18Taj ti ¿istaa t'e?. Lha'ma pa ca chinaychavalh'ejop papu, ja't'ajesha ca ama taj ti 

lhech lha lhjunash, eem ti chivanqu'eyjatsjanesh ja Cristo, cavôque ts'ishamitjat. Taj ti 

mônlheesh ti ts'ishamitjat jayu. 

19Lhayaash ti tsitô'ya lhacôm'a côque ti chits'ilhjenesh jayu na yijunash eem ti 

lht'a'lhelhyam'in. Caaj shta pa lh'Espíritu ja Jesucristo ti ts'efenesh jayu. 

20Pa nôque lhjunash ti yacaclecc'oya pa ts'ishamesh'in shta ca nivapeneesh ca 

janfactaj, jan lhjunash ca numlhu lhech lhjunash jayu shta nôqueesh ti mônlheesh jayu 

shta ti tôlhyi' ti chiyôclôj ja Cristo, ja't'ajesha ca nitô'lha na yimônlhajayash, ja't'ajesha 

pa yivafi. 

21Lhayaash yivaatsha ti yimônlhajayashesh ja Cristo, vooy pa yivafi pa caaj pa ca 

jatôôlhsha. 

22Ca yamônlhataja pa isjop ca jaycumem'in ja Lhcaanvacle. Pa nôquen lhayaash 

c'astan'in pa ca yilhechiyan ca yen ca yicum'e. 

23Tavijatayam pa ca nôv'e' ca yen cavôque napu': jen ca javaf pa jôquey jayu ja Cristo 

ca yamônlhaajop, lhayaash navôque ti ya'shesh ti isjopyam. 

24Taj ti avaatsheelh suyshelhshiam ca yamônlhaa. 

25Nôqueesh tsitô'yish ti yamônlheelh'ajop jayu jaspa qu'efeneshelh pa 

chinashjatelh'am pa ashamitjayashelh shi' shta pa niacacujayasheelh. 

26Ca janamtajelh'ay shta, pa uj ti lhanshameshelh pa lhôclôjelh jayu ja Cristo Jesús.  

27Ve'lheey ca aniyitajeshelh pa ajônshelhch'e java lhclishay ja Cristo. Jôcl'esh ca 

meelh ca janamtajelh'ay'in pa c'avanshelh, ja't'ajesha ca yatojeey ca 

jaypeeycheyelh'ash ca nat'untajelh'in shi' shta ca ave'lhatajeelhsham pa avatfiyitshelh 

ca atanefenshelh ca nivatcacujayasha ca nitô'lha ja is ya'clish. 

28Istaa ca ya aj na ca anjova'yelhem pa'na ca najovatsjantajeshelh japi niac'utsfaseelh. 

Cavôque nôcliteshjoom ti tôlheshlhavne ts'ivee pa lhanclôyitsjayash, pa vooy 

avaatsheelh lhnilhjeneshelh. Côque tô'lha pa Dios. 

29Lhayaash ti lhechin chiyjutelh'ay'ajop tôlh'ejop ja Cristo pa tanca tsi'shaa ca 

niacacujayasheelh, vooy shta pa anclôyitsjayashelh'apee. 

30Avaatsheelh shi' yivaatsha casjunasheshvatjulh na casshanjayash. Vooy jaelh nalhu 

lhasvaneshelh na yishanjayash shi' shta nôqueesh lhatpeeycheyeshelh na lhjunash na 

yishanjayash. 

Filipenses 2 

Pa lhavatujaclanjayash shi' pa t'unaj pa Cristo 

1Ca nicaajtajelh'am pa vatfaycutsjayash tô'lha ja Cristo, ca nicaajtajelh'am shta ja 

lhencheyash ti nashanatelh, shi' shta ja lh'Espíritu ca nôvelh'ajop. Ca natôôytajeshelh 

pa encheyashelh shi' shta pa acavts'aclayjayashelh, 

2pa asshamitjatelh jayu jum, ca ônashtajeelhch'evatjulh, ca nianucutajeelhvatjulh ja 

encheyashelhva'ne, pa alhacaôm'aelh ca ve'lhaasham pa afanisheshelh. 

3Ya aj ca asnatshelh pa'na ca anashjateshelh ca ataanvacleyaneshelh vooy pa 

avatujaclanjayashelh, pa ave'lhaaelh'e ts'ivee ca aychavalhshelha pap'elh ca 

na'shelh'ac'oya. 

4Ya aj ca tsi'shaa ca avoelhey'atam pava iseelhjop'am, istaa ca aychavalhshelha shta 

pap'elh pava iseemjop. 

5Istaa ca ajônshelhch'e ja Cristo Jesús jan lhjunash java yaychavalhey. 

6Lha'ma: lhjunashtajulh pa Dios, taj ti ninteesh ca niyitesh ca lhjunashajulh pa Dios. 

7Vooy lhavaatsha nôôy pa lhjunash, pa lhjunashjulh pa vatcavo ti nivat'aj pa 

lhjunashjulh pa nivacle. Pa vatjôney ti nivacleesh. 

8Pa vanits'aclayan lhavaatsha, pa nequ'ishamesh ti yichey pa vatvafi', yiey pa 

tanvapenjay vatvafi' ti yiesh lhpa cruz. 

9Nôquen lhayaash yashjatesh pa Dios pa lhnôclôjqueyash, pa chiyashjateshc'oya pa 

lhey pav'elh vateyis ti is. 

10Jaspa t'acjatsuyshichamch'ejop jayu lhacôm'a papi yi'shi' pa vôôs, shi' papi yiey na 

cotsjaat shi' shta papi yi'shi' na cotsjaat. 

11Pa yitô'ya jayu lhacôm'a ja Jesucristo ti Lhcaanvacle, pa jaspa chiyôclôjesh pa 

Vatata Dios. 

Papi cristianos lhjunashjulh pava itôtas yiey na cotsjaat 

12Nôquen lhayaash, yenjas yich'injavot, apisesh ti lhanc'ashamyishelh, ti nive'lhaaey ti 

jôvelh'ajop lhapesh, pa apee nôqueesh ti yatojelhey'ac'oya ti naavôômjelh ti 

lhanc'ashamyishelh. Istaa ca aniyitelh ca anachaneshelh'apee pa anilhjenjayashelh, pa 

avatujaclanjayashelh shi' pa ajovaychiyashelh. 

13Eem ti lhech lhavaatsha pa Dios ti yivclanjatelh'am pava isis vataychavalhjanôc, 

vooy pava lhech yefenelh'ash ca avacliteshelhem yiey pa lhjunsh ti yenelh'am. 

14Asnatshelh lhacôm'a pa ya aj ca anuteshelh'atam, pa ya aj shta ca avatcacujelh, 

15jaspa tanca navanshelh papu pava asasshelhsha'ne pa alhanqueyeelh Dios lhcles ti 

amelh'am pa'na, ti lhnacshenelh japi nivacle ojiyis ninatcajôyshaysha'ne. Avaatsheelh 

apjumtseseelh ti lhôveelhshi papi lhech jan lhjunash pava catiis yiey na cotsjaat 

tulh'e', 

16lhayaash ti t'uelhch'e ca ya'clish tô'lha pa vatmônlhajayash. Ca lhech 

afanishtajeelh'avach pa nasshamesh jayu ca natpectaj jayu ja Cristo, pa tsitô'ya jayu ti 

nicha'lhaaesh ti jayôtayesh ti jaycumelh'am'in. 

17Lha'ma ca chinasclôntaj taj na yimônlhajayash ti vatcufayjat'eshjop pa Dios pa 

niacacujayasheelh pa ts'ishamesh jayu, pa shtameshvatsham jayu pa vatshamitjayash 

caslhacôm'a. 

18Lhech ajunasheelh vitsha anshameelhvatsham'in, shtanshamvatsham'in tane 

caslhacôm'a.  

Pa Timoteo shi' pa Epafrodito 

19Jech jach'aneshjop ja Lhcaanvacle Jesús ca niteetajesh, pa jachenelh'ay jayu tatsha 

na Timoteo jaspa nastô'ya pa ajunashelh pa jaspa nasshamesh ca natpectaj pava ca 

nafactajeshelhch'e. 

20Lhayaash ti ampapu caelhchaa ca yaychavalhjaniyashajulh, ti yijô' ti 

yaychavalhelhey'am pa is avaatsheelh. 

21Lhayaash ti lhacôm'a ti yaychavalheshlhavne pava yitsôt'ajesh, lhan'e pava 

yitsôt'ajesh ja Cristo Jesús pa capemey'in. 

22Natô'yelha avenna na lhech ti yivo'yeshch'e jum pa ti t'acum'e, lhjunashjulh pa 

necjôôc ti yefen pa lhtata, lhech lhjunashyish na lhech ti ts'efenesh cava Dios lhasinôc 

ti javanqu'eyjatsjaneshelh. 

23Na lhech tane jaychavalha ca jachenelh'ay tatsha ca ya istajeesha'ne na 

yinôôcfajayash. 

24Taj ti caaj ja Lhcaanvacle jaych'anesha ca nits'efenesh pa jaspa jamelh'ay jayu tatsha 

vitsha.  

25Pa nôque yie' shta na yivelh Epafrodito, nan yicumjafaesh, jô'tajesh ti yits'aeshjop 

na vatshanjayash. Na lhech jaychavalhshelh ti c'achenelh'ay shta, nan lhanchenelhyi ti 

lhanchajchiyinshelh nava lhastiseshelh. 

26Uj ti yentaj ca navanelh alhacôm'aelh shi' ti nishanaeshelh'a, lhayaash ti natô'yelha ti 

uj ti aôytej'in ca'na. 

27Aôytej'in caalhaa ti t'eshey ninvaf. Taj ti tcavts'aclayesh pa Dios, taj ti nive'lhaa 

lhavaatsha ya chi' vitsha tcavts'aclayish pa Dios, jaspa tanca ninapshin'eyam pa 

yitacshinjayash. 

28Lhe'naa ca yifanisheesh'in ti jachen tatsha, jaspa lhanshameshelh jayu vitsha ca 

avantajelh shta, pa vooy yivaatsha pa nivajulha jayu na yitacshinjayash. 

29Ca namtajelh'ay pa avanelhjulh'in ca anshameshelh jan lhjunash ti lhavelhesh ja 

Lhcaanvacle, pa yajateesh ca lhech afanisheeshelh japi lhalhech'e na lhech. 

30Lhayaash ti t'eshey ninvaf'apee ca lhcumjayash ja Cristo. Ninnôôysha jaspa 

t'acum'eyam nava acumjavshaytajelh avaatsheelh ti saselhjop'am. 

Filipenses 3 

Pa yijô' yivo'yeshch'e 

1Nôqueesh, napi yivelhavot, anshameshelha ja Lhcaanvacle. Yivaatsha 

nic'aclôquieshelh ti lhetlhataj'in cava qu'iisshelh'eam'in, vooy avaatsheelh yijô' ti 

t'ajuyelh'a. 

2Anujumatsenelhjulh papi lha'yasha java nuus, papin yisnatesh pa niysa', papi 

yiseejsham pa lhavu'vat pap'elh. 

3Yijô' jôcl'esh ti caslhech casvaatsha ti caajjoom pa casshinsejchevash, lhayaash ti 

shtacuumjelhem'in pa lh'Espíritu pa Dios. Jô'tajesh ti shtacafiyan ja Cristo Jesús, 

nilhecha pa vat'asjan ca shtatejena. 

4Lhan'e caajtajyam vitsha nava matas ti jatatcafiyanesh, pa ampapu ca na'sheshyic'oya 

ca nitatcafiyanesh navôque matas: 

5Eem ti pu'janayama pava nalhus pa yajôôjfach'ee ti chitsiseej, jô'tajesh ti jatô'lha japi 

lhcles ja Israel; jayvujuuysha jat'ajôôjam pa Benjamín. Ya hebreoesh ti tsivat'aj, eem 

ti hebreos capi yinavot. Ya fariseo lhapesh, pa janiyitesh java lhayôjijtesh japi judíos.  

6Jô'tajesh ti tsit'unesh'in ti javooy japi lhtatvelheyech'esh ja iglesia ti c'ôcfa'sha'ne. 

Eem ti javatvoyjateshch'e jum ca t'ônashch'e cava yinyôjijatiseshelh, pa ampapu ca 

nanfayu'eshyijulh. 

7Taj ti lhacôm'a cavôque matas cavan tsifiychat lhapesh taj ti nôqueesh ampa ca 

nitô'lhayam tôlh'ejop ti javôômjem ja Cristo. 

8Java tajulheyam lhapesh, nôqueesh jaclôvalhjop ti tsitôyjata ja Cristo Jesús ti 

Yinvacleesh. Tôlh'ejop ja Cristo pa japunjulh lhacôm'a jan lhjunash java shtôcley pa 

jaspa jacôôvjôycheshi, 

9pa yave'lheelhsham jô lhech. Cavôque tsivoyeshch'etaj nitô'lhesha ca nasc'ashamesh 

java vatyôjijates, jatôôlhsha pa Dios ti t'acuumyijulh, nan yijutey napi nincacuesh ja 

Cristo, nôque yit'esh papi yivooyshemch'e pa nilhcacujayasha. 

10Côque jayeesh ca nastô'ya ja Cristo, ca nôôvyitshi pa t'unaj tô'lha pa 

lhneetshamjayash. Pa jôquesha pa lhanclôyitsjayash pa jamey pa lhjunash pa 

lhavafjayash, 

11pa jaspa javatjumteey ca jamtajey pa lhneetshamjayash capi vafsha'ne. 

Pa vatshanjayash ca chinamey pava chinachan'apee 

12Niyit'eshyivne ca yamat lhacôm'a cavôque, pa niyit'esha ca p'alhaa ca 

nasvoyeshch'e; taj ti lhet lha jôqueshi pa yivatjumtejayashc'oya jô lhech Cristo Jesús ti 

p'alha ti vatjutsa'esh ti tsamat. 

13A'va yivelhavot, niyit'eshyivne ca p'alhaa ca yamat cô lhech. Ve'lha côque ti 

jayeesh: Tsitôvacluqu'e cava apis ti yiey yôyiish, pa vooy pava yiey yijuyish pa 

janachan'apee, 

14jaspa jamey java chinachan'apee pa jamat vitsha pava tsitisesh pa Dios pavan yi'shi' 

pa vôôs pavan tôneshjooy ti casve'lheelhsham ja Cristo Jesús. 

15Lhacôm'a papi janeshelhchisham na nivatcacujayasha, tajulhey ca nôque 

shtaychavalh'e. Jô pa ca lhech lhayashtaja lhôn ca vena môtajeshelh'e pa 

aychavalhjayashelh, pa caaj pa Dios pa neyjatsjaneshelh pan yich'e' pa yijô'. 

16Jô'lhaa ti tanca shtavô'meshjop nava apis ti shtantô'yish, lhetipa ca shnôcjelh 

nasheesh. 

17Yivelhavot, ajônshelhyich'e na yifanishyivach, jô'tajesh ti aclôvalheshelh japi 

yivo'yeshch'e pa lhfanishlhavach nan yijunashelh. 

18Lhayaash ti acloj japi nivacle tanôôclhaniteshlhavne ti yicônitshi jô lhech Jesús jan 

chiyclônesh'e lhpa cruz. Japu lhech aclojesh ti janfaclelh'am, pa nôqueesh pa jap'e' ti 

janfaclelh'am shita. 

19Ca nôfiistajch'e pava lhech nalhus pa chiyvôôm jayu japi lhech nivacle. Japi lhech 

lhdiosesh pava lhcachic, shi' pa lhnôclôjquiyashtaj lhôn vapeneshvatsham'in jayu. 

Jô'tajesh ti tsi'sha nava yiey na cotsjaat ti lhaychavalhjayashesh. 

20Lhan'e casvaatsha pa yiey pa vôôs catsivtsat, lhech tôlh'e jayu jan shtavatjumtic'oya 

cas Lhavqu'ilhjenaj, cas Caanvacle Jesucristo. 

21Jô lhech nicôyôjatey jayu nan ojey cats'isjan, pa yijôney jayu pa lhasnôycheyash pa 

t'asjaan. Eem ti caajjop pa t'unaj ti yash'apee lhacôm'a nava matas. 

Filipenses 4 

Yajateesh ca anshameshelh'avne pa Lhcaanvacle 

1Nôquen lhayaash, japi yivelhavot yenjas, japin jentaj ca yi'van, avaatsheelh 

ts'ishamelh'ash ti jayits'ôtey'ashelh. Istaa ca aniyiteshelh ja Lhcaanvacle, japi 

yenjasesh. 

2Lhja Evodia shi' shta lhja Síntique jayôjeeshey ca ve'lhaa pa ca ajunasheelhc'oya ja 

Lhcaanvacle. 

3Achi' vitsha yicumjafa issha'ne, lhech yônash'ay shta ca efenesh japi lhech'e 

yivelhche, lhayaash ti uj ti ts'efenesh japi lhech cava Dios lhasinôc ti 

javanqu'eyjatsjaneshelh, nôquee shta ja Clemento, shi' shta jap'elh jant'ajôôj japi 

ts'efen'in. Vooy java lheyis vani'sesh'e pa vatqu'isjayanach pa vatmônlhajayash 

t'ajuya. 

4Anshameshelh'avne ja Lhcaanvacle nava nalhus. Ve'lheesh jachajeyc'oya shta: 

¡Anshameshelh'avne! 

5Atôychateshelh'avne lhacôm'a papi nivacle pa aisiyashelhsha'ne. Shalhac'oya ja 

Lhcaanvacle., 

6Ya aj ca anjova'yelhshi pa'na. Anfaclelhem lhacôm'a pa Dios ca aalhtajelha; 

at'eshelhem shta pa ashameelh ca aalhtajelha. 

7Pa lhecheesh pa nijutelh'ay jayu pa Dios pa lhcanoyash, pa lhech ya'shesh ti uj, pa 

sasemjop pa nivacle ca nitôych'e. Lhech pa lhech vatcanoyash vanujumatsenesh pava 

acachiclelh shi' shta pava aychavalhjanôclelh pa ave'lheeshelhsham ja Cristo Jesús.  

Aychavalhelhey pava yijô' ti isis 

8Na yôjesh'esha'ne, yivelhavot, aychavalhelhey lhacôm'a pava yijô', shi' shta lhacôm'a 

pava chivijatanjulh, shi' shta pava yivo'yeshch'e, shi' shta pava isisch'esha'ne, shi' shta 

pava c'usch'e, shi' shta pava isis ti chiyit'esh. Aychavalhelhch'e lhacôm'a cavôque isis, 

shi' shta pa chiychenesh pa vatôclôjqueyash. 

9Nan lhjunash cava lhtôôlhshelhyi ti qu'eyjatsjaneshelh cavan c'acajôyshiyanshelh, 

shi' cava lhaspeya'shelh, shi' cava lhasvaneshelh ti jasnatesh. Cava lhech 

ajônshelhyich'e, pa nôque lhjunash pa jaspa nôvelh'ajop jayu pa lhcanoyash pa Dios. 

Pava lhcufayjates papi Felipo lhavos ti yichajchiyinesh pa Pablo 

10Ts'ishamshelh'a jum ja Lhcaanvacle, lhayaash ti lhaychavalhelheyam'in ti 

lhastiseelh. Niyit'eshelh'a ca antôvacluelhelhyiy taj ti nisa'elhjop'am pa ca 

ats'efeneshelhey. 

11Nilhecha ca yasinôqui pa ca amc'oyayam, lhayaash ti javôntôyita ti ts'ishamesh pa ti 

caajyam. 

12Javôntôyitesh ti jayits'aclay, taj ti javôntôyitesh shta ca naashyam pa ca yi'van. 

Javôntôyitesh lhacôm'a pa ti yifanishyivach. Isjopyam ca nits'ape, pa isjopyam shta ca 

nasyipcun. Isjopyam ca naashyam pa'na, ja't'ajesha ca amayam pa'na. 

13Isjopyam lhacôm'a cavôque ti jasnatesh, lhayaash ti ts'unitjatjulh ja Cristo. 

14Taj ti yivo'yey ti lhech afanishelhyish, lhayaash ti lhatcavts'aclayshelhyi na 

yijunash. 

15Natô'yelha vitsha avaatsheelh, Felipo lhavos, meelh ti nich'a javanqu'eyjatsjanesh'e 

yiey ja Macedonia cava Dios lhasinôc, pa meelh ti jayay'e ja lhech'e, pa nit'ôyisheey 

papu ca nicacujanjasaa ca nastis. Lhan'e avaatsheelh pa ave'lheelhey ti lhech 

afanishelhyish. 

16Meelh ti jôv'e' ja Tesalónica pa ve'lheesh'in ti lhancheneelhyiin pa lhastisshelhey'in.  

17Nilhecha ca yaychavalhey pa ca chinastisesh, am vooy pa ashaelh'ôcji jayu java yie' 

t'ajuyish pa Dios jasinôqui. 

18Lhayaash ti palha ti caajyam lhacôm'a, pa yaashyam. Jan lhanchajchiyinshelhyi ja 

Epafrodito pa yaashyam ti caaj. Jô lhech lhavancachenjanelhyi lhjunashjulh pa 

vatcufayjat'esh acôjqu'e pa lhniish. Jô lhech vatcufayjat nishamesh ti yacônch'e pa 

Dios. 

19Pa yi'Dios yijutelh'ay jayu lhacôm'a pa ca amtajeelhc'oyaam nitôôlhsha pava 

lhavanjas lhasnôyjes, ve'lheelhsham ja Cristo Jesús. 

20¡Pa Dios Catsitata ôyjôlhôyech'eesh ca chinôclôj! Amén., 

Pa yôj'esha'ne vat'aacjujunjayash 

21Acjuelhyam lhacôm'a japi yitsôt'ajesh pa Dios, pa eytônelhjopyam ja Jesucristo. 

Yicjuelh'ay napi casvelhavot yi'yijop. 

22Yicjuelh'ay lhacôm'a napi yitsôt'ajesh pa Dios nôque yie'. Shi' shta napi yie' ja 

lhajpôyich ja uj lhcaanvacle Roma lhavo' uj ti necjuelh'ay. 

23Nôvelh'ajop pa is lhcufayjat ja cas Caanvacle Jesucristo. Amén. 

Colosenses 

Colosenses 1 

Pa Pablo yiisshem'e papi lhtatvelhavot'esh pa iglesia yie' pa yitsaat Colosas 

1Yivaatsha, ya Pablo, jatôôlhsha pa Dios ti lhcachenachyish ja Jesucristo. Jôveelhjop 

na yivelh Timoteo. 

2Qu'iisshem'e nôque yiqu'isjayanach papi tsitenas'e pa yitsaat Colosas, papin 

yitsôt'ajesh pa Dios ti nincacuesh shta ja Cristo. Jayeetajesh pa Catsitata Dios ti 

yijutelh'ay pava vatcufayjates shi' shta pa lhcanoyash. 

Pa t'alhjayashem pa Pablo papi nicacujanjasa 

3Yajatesh ti jashamitjateshelh pa Dios, Lhtata ja cas Caanvacle Jesucristo, ti 

jaya'lhelhey'am avaatsheelh. 

4Apis ti japeeycheyeshelh pa niacacujayasheelha ja Cristo Jesús. Pa nôquee pa 

encheyashelha lhacôm'a papi yitsôt'ajesh pa Dios. 

5Tôlh'ejop pa acaclecleyashelhc'oya pan chiyisclaneelhsha'ne'am yi'shi' pa vôôs. 

Avaatsheelh lhamjelhey nôque acaclecleyashelh'in ti chinfaclelh'am pa ninôôlhjôney 

vatnilhjenjayash. 

6Lhech na lhech ya'clish nan chinfaclelh'am, na lhech tôlhshiin pa chiycavcalhesh'een 

lhacôm'a na cotsjaat. Nan ajunashelh avaatsheelh lhpe'yeelh ti chitasinôyshelh'am pa 

vatencheyasha pa Dios. Pa natôôyshelh ti yijô' nôque vatencheyash. 

7Navôque neyjatsjaneshelh ja catsenach Epafras, jan yicumjafaeshelh. Jô lhech 

yôfisjatelhch'e'am ti lhcavoesh ja Cristo. 

8Jô lhech nicha'jelhyi ti nifaclelhyam pa ajunashelh shi' pa encheyashelh ti 

nacôjôyshiyanshelh pa Espíritu.  

9Nôquen lhayaash yivaatsheelh, navôque nalhus ti chinfacleelhyam, nivômeshelh ti 

jaya'lhelh'am. Jatants'aclanshelha pa Dios ti jaspa natôyjatelha jum pava yen ti yit'esh. 

Jaspa yuntelh'am pa atôychiyashelh nôquee pa is acajôysheelh. 

10Jatants'aclanshelhey'am avaatsheelh ca anch'anjayelh nan lhjunash japi yitsôt'ajesh 

ja Lhcaanvacle. Jaspa lhasnatshelhem jayu yajatesh pava nishamesh jô lhech. 

Ajunashelhjulh pa vatcavcalhech ti nalhjunash'in ti is pa lhjunash. Jaspa ujesh ti 

natô'yelha jayu pa Dios. 

11Jatants'aclanelhey'am shta jô lhech ca nunitjateshelh pa is t'unaj, jaspa 

naclôôyshelh'avach lhacôm'a pa vatnichaclanjayash shi' pa vatc'usiyash'in. 

12Pa anshameshelh pa Vatata, lhayaash ti vataasclanesha'nejoom ti nijutjooy jayu 

pavan yie' pa vatqu'isjuyaj. Pava lhech yisclaneemsha'ne pa Dios papin yitsôt'ajesh. 

13Pa Dios shinuquieshc'oya pa t'unaj pa tulhitaj, pa shinchajey pa lhanvacleyash ja 

Lhaôs lhenach, 

14jan shinalhjenesh ti tôlh'ejop pa lhavafi. Jô lhech yivômjach'ejoom pava 

cassasch'esha'ne., 

Na vatcanoyashesh pa Dios tôlh'ejop pa lhavafi pa Cristo 

15Pa Dios, pan nisa'jop ca chinvan, vooy ti tanu'jam ja Lhaôs jaspa chiyvan. Jô lhech 

vatjutsac'oya nava chiyisnatesh. 

16Tôlh'ejop jô lhech pa Dios yisnatesh lhacôm'a pava caaj yi'shi' pa vôôs yiey shta na 

cotsjaat. Nant'ajôôj pava nichinvan shi' shta nava chiyvan. Tôlh'ejop shta jô lhech ti 

caaj papi chinvacleyansha'ne shi' papi lhcaanvaclesesh, shi' papi t'unis ti 

lhcaanvaclesesh. Navôque lhacôm'a chiyivclanjat ti chiytôlhjat'ejop jô lhech, pa 

t'ajuya shta jô lhech. 

17Ja Cristo p'alha ti caaj, ti jôjjeclay nichinasnatesh lhacôm'a nava matas. Jô lhech 

chiyclôvalhchiyinesh ti yisclanch'e lhacôm'a. 

18Naelhcha shta, ja Cristo lhshatech'esh ja lhavu'vat, lhech ja iglesia. Jan yijutey pa 

lhamônlhajayash jô lhech vatvuvaat. Jô lhech tô'lha ti vatjutsa'esh ti nitshaamshi capi 

vafsha'ne jaspa vatjutsa'esh ti caajem lhacôm'a.  

19Lhayaash ti yeetajesh pa Dios ca nôvji' ja Cristo lhacôm'a pa lhjunash pa lhech. 

20Yeetajesh shta pa Dios, ca nitô'lhajop ja Cristo, ca nicaajem pa vatcanoyashesh 

lhacôm'a pava vaclan'e na cotsjaat shi' shta pava vaclan'e pava vôsec. Yisnatesh pa 

vatcanoyash tôlh'ejop pa lhavafi ja Cristo yiey lhpa cruz. 

21Lhapesh avaatsheelh ninnôôclhaa pa ca veelh'e, pa t'ajuyjulh pa Dios pava 

acachiclelh, tôlh'ejop nava niysisa ti lhasnatshelh. Taj ti nôqueesh ti yisnatshelh'am pa 

lhcanoyash pa lhech. 

22Tôlh'ejop pa lhavafi ja Cristo ti chiyclôyit pa lhavu'vat ti nivacleesh. Nôque 

yisnatesh jô lhech jaspa nachajshelh'e t'ajuyish pa lhech pa avi'sielh, pa tanca 

namelh'ach'e pa, ampa shta ca amenshelh'avach. 

23Taj navôque tajulhey ca iyiteshelh jaspa t'un'e jayu pa niacacujayasheelh. Pa ya aj ca 

ac'uyshelh pa acaclecleyashelh'in nan lhtôôlhshelha pa vatnilhjenjayash ti lhpe'yeelh. 

Navôque ya'clishay chinfaqu'e lhacôm'a na cotsjaat. Yivaatsha, ya Pablo, 

javanqu'eyjatsjanesh ti janfac. 

Pa Pablo tanyôjijayesh ti t'acum'e pa iglesia 

24Nôqueesh ts'ishamesh yivaatsha ti tsitsiclôyitelh'atapee, lhayaash ti lhech lhjunash ti 

janôyôjesh'een na yivu'vat pava amc'oya chiyclôyitesh'apeeen ja Cristo na lhavu'vat 

iglesia. 

25Jamjey nôqueesh ti jaycum'e na iglesia, lhayaash ti niyôjeeshyi pa Dios ti tajulhey ti 

janfaclelh'am lhacôm'a pava lhclishay pa Dios. 

26Pa janôclitch'e java tastayesha lhapesh pa Dios ti chiyfich'eem papi nivacle pava 

vatjutsa' nalhus. Pa vooy nôqueesh nôclitemch'e pa Dios papi yitsôt'ajesh. 

27Papi lhech yeetajeshem pa Dios ca nantôfacjatesh pa lhasnôyech yôyinch'e tastaay 

t'ajuya papi nijudiosa. Nôque tastaay lhech ja Cristo ti yielh'atshi avaatsheelh. Jô lhech 

acaclecshelhc'oya pa vatôclôjqueyash ti caajelh'am jayu.  

28Yivaatsheelh jasinôquielh ja Cristo. Janôclitelhem lhacôm'a pa qu'eyjatsjaneshelh 

shta jaspa is ti yitô'yish jayu java matas, pa ve'lheelhsham jayu jô ja Cristo. 

29Navôque t'ajuya na yicumjayash ti jayiitshayeshem pa t'unaj ti nijutyam ja Cristo. 

Colosenses 2 

1Jayeetajesh ti natôôyshelh ti ujesh ti jayiitshayelh'am avaatsheelh, shi' shta papi yie' 

pa Laodicea shi' lhacôm'a papi jôjjeclay ninasvan. 

2Jayeetajesh ca nishamitjatesh pava lhcachic, pa ve'lhaasham shta pa vatencheyash 

jaspa ujesh jayu ti vatcafiyan tôlhesha ti yitô'yish ti nitôfaclesh ja Cristo, jan 

tastayesha lhapesh pa Dios. 

3Jô lhech chiyfich'esh lhacôm'a pa vatôycheyash shi' pa vatcajôysha. 

4Navôque jayeetshelh'a jaspa ampapu ca nacôjôsjateshelh pava lhclishay 

c'usch'esha'ne atesha. 

5Yamshataj ti niasvantajelh, taj ti yamelh'ay pa yaychavalhjayashelh'ay. Pa 

ts'ishamesh ti lhasclaneelhvatich'e pava matas, pa t'unshaam pa niacacujayasheelha ja 

Cristo.  

Pa vatmônlhajayash nich'a tô'lha pa Cristo 

6Lhe'naa ti nôque lhjunash ti lhatcumeelhjulh ja Lhcaanvacle Jesucristo, lhech 

lhjunasha shta ca amelhvatsham pa veeelhjop jô lhech. 

7Iyiteshelh jô lhech nan lhjunash lhpa aacjiyuc pava lhfetatsiy. Atatsuqu'eeshelhjop jô 

lhech pa naacacujayasheelh, jan lhjunash ti qu'eyjatsjaneshelh, pa ajutelhey yajatesh 

pa ashameelh pa Dios. 

8Anujumatsenelh'avach, jaspa tanca nacôjôsjatelh papi lhech yen ti neyjatsjanelh 

atesha shi' ti jôts'ôclônjanjas. Papi lhech nintô'lha ja Cristo, vooy pava tô'lha papi 

lhnavot tanôyôjeshvatich'e, shi' pava lhaychavalhjanôc papi nivacle ti 

niqu'ishameshem pava matas. 

9Lhacôm'a pa lhjunash pa Dios lhech chiyvan'e pa lhjunash ja Cristo. 

10Avaatsheelh yamelh'ach'een pa Dios, lhayaash ti lhamelhvatsham ja Cristo. Jô lhech 

t'unjuulh lhacôm'a papi lhcaanvaclesesh shi' papi t'unis ti lhcaanvaclesesh. 

11Achi'elh shta chinase'jelh clee, lhayaash ti lhamelhvatsham ja Cristo. Taj 

nilhjunashajulh ti chiseejsham pa vatvuvaat, vooy ti chinalhjeneshelh pava 

sasch'esha'ne chiyvanesh nava avuuvteselh. Nôque vatsejcheyash tô'lha ja Cristo. 

12Vooy ti chinanajayanelh chiyovalheyjop ti chinati'shelhc'oya vatam ja Cristo, pa 

lhech lhjunash lhneelhchishamch'e vatjuulh shta jô lhech. Lhayaash ti naacacueshelh 

pa Dios t'unaj ti yinenjatchishamshi jô lhech capi vafsha'ne. 

13Avaatsheelh navômjatelhsha'ne lhapesh pava asasch'eclelh, lhayaash ti jôjjeclay 

nichinase'jelh clee. Vooy nôqueesh yijutelh'ay pa Dios pa vatmônlhajayash 

ave'lheelhsham ja Cristo. Pa yivômjatelhch'eam lhacôm'a pava asasch'eclelh. 

14Pa Dios yic'astey pavan yi'sesh'een ti t'ajuyjajulh pavan shinpôfiyuin yajatesh. Ti 

yivômjach'e pava lhech ti chiyclônesh'e lhpa cruz. 

15Ti vaf ja Cristo ti chiynesh lhpa cruz, pa yash'apee lhacôm'a papi lhcaanvaclesesh, 

shi' papi t'unis ti lhcaanvaclesesh papin t'ajuyjulh. Pa chiyvan lhacôm'a ti 

yachajshichamch'e papu lhech, pa yichaaj pa lhjunashjulh papi vanôôcfasha'ne, 

lhavô'jeshch'ejulh ti tanaôycheelh, lhayaash ti tcavjoy. 

Avoolheysha'ne pava tôlhey pa vôôs 

16Sasjop papu ca niyôjeeshelh'aan pava lhtujelh shi' pava t'iyôelhshi, ja't'ajesha java 

nalhus ti chivatc'usinatesh'in ti nich'a vacha' ja jive'cla shi' shta java nalhus ti 

chit'ichayshi. 

17Lhacôm'a cavôque lhjunashjulh pa lhajpec papu ti nam. Vooy ja Cristo nivacleesh jô 

ti nam. 

18Ya aj ca an'ateeshelh papi lhech ca najôôctejeshelh pa is asha'elh. Papi lhech 

yajatesh ti ujesh ti vatants'aclantaj'in pa yôclôj shta papi ángeles. Papi lhech yit'eshaan 

pava matas ninvatvan, pa vataanvacleyanesh pava lhaychavalhjanôc tôlheshlhavne. 

19Papi lhech ninteesh ca nôvjop ja Cristo, jan lhshatech'esh ti yitôlhjatshi lhacôm'a pa 

vatvuvaat tôlh'ejop ti yicunjansha'ne, shi' ti ve'lheelhsham pava t'iyasesh nan lhjunash 

ti yôyinch'e pa Dios. , 

20Apis ti lhavafelh ja Cristo pa sasjop ca anc'ashamelhem pava lhayôjijates papi 

nivacle. ¿Pa ta t'e lhayaash ti ajunashelhjulh shta papi mônlheey na cotsjaat, ti 

lhanc'ashamelhem pava lhayôjijates? 

21Nan lhjunash na jovalheyjop, yit'eshelh'a: “Ya aj ca ajayelha nôque. Ya aj ca atujelh 

shta pav'elh. Ya aj ca shta ca acuumjelh'e nava apôcôtôyelh.” 

22Lhacôm'a cavôque lhayôjijates ti chicumesh'in vôôm jayu, pa cha'lheesh pava 

lhayôjijatestaj ti vanqu'eyjatsjanesh papi nivacle. 

23Yijô' ti chilheclôôjtajesh ti tcajôyshayesh navôque matas. Lhayaash papi lhech 

tanôclitajesh pa ca t'avisia shi' pa lhtants'aclanjayashtaj pa vatclôyitesha'ne shta pava 

lhavuuvtes. Taj ti niyijôa cavôque ti vataanvacleyantajesh. Cha'lheesh cavôque tanca 

nivômjach'e pava vataychavalhjanôc niysisa. 

Colosenses 3 

1Lhecheesh pa p'alhaa ca aneelhchisham ja Cristo, nôquen lhayaash istaa ca avoelhey 

java tô'lha pa vôôs yiey pan yie' ja Cristo ti yiey lhfayish pa Dios.  

2Aychavalhelhey pava tô'lha pa vôôs, pa ya aj na pava tô'lha na cotsjaat. 

3Alhechelh ti lhavafelh ja Cristo, vooy nôqueesh caajelh'am pa lhamônlhajayash pa 

tastaay yi'jop pa Dios. 

4Lhech ja Cristo casmônlhajayashesh. Jô lhech ca nitô'nôclitaj, pa achi'elh 

atô'nôclitelh jayu jô lhech ti lhôveelhjop. Pa ave'lhaaelhsham jayu pa lhnôclôjqueyash. 

Na apis vatmônlhajayash shi' pa nich'a vatmônlhajayash 

5Tajulhey ca avafelhshi lhacôm'a nava yiey na cotsjaat. Pa ya aj na papu ca 

natcutvaneen. Pa ya aj ca asnatshelh pava matas sasch'esha'ne. Ya aj ca 

anc'ashamelhem shta pava niysisa aychavalhjanôclelh shi' ca enelh pa niysa'. Ya aj 

shta ca acuyeseelh. Lhayaash navôque matas ti lhjunashjulh ti chiyôclôj pava 

nidiosecla. 

6Navôque matas yitôlhjat'ejop jayu pa Dios ti yiclôyit jayu papi ninanc'ashamem. 

7Lhayaash cavôque ti lhasnatshelh lhacôm'a lhapesh ti lhôveelhshi pa apis 

amônlhajayashelh. 

8Taj ti nôqueesh istaa ca avômjelh lhacôm'a cavôque matas: nan lhjunash pa vatcônta, 

ti chiyen pa niysa', shi' shta ti asuyelh ti t'iyatelh'in ti tôlhch'e' nava ashiclelh pava 

niysisa aclishayelh. 

9Ya aj ca acuts'ajeelhem'in pap'elh, lhayaash ti p'alha ti lhavôômjelh na 

afanishelh'avach lhapesh ti apis ti lhtatclaneshelhshi. 

10Pa t'uyelhch'e pa nich'a ajunashelh, pa chiynich'anat pa amônlhajayashelh. Pa lhech 

nich'a vatjôna pa Dios, pan yisnatesh pa jaspa tantôfacliyesha pa lhech.  

11Taj ti cha'lheesh papu ti yit'eshlhavne griego ja't'ajesha judío: Ja't'ajesha ti chiyiseej 

clee ja't'ajesha ti nichinseej. Cha'lheesh shta ti yit'eshlhavne papu ti tojc'oya shi' ti 

ampa ca nitô'ya, shi' shta ti lhancasha, ja't'ajesha ti nilhancashaa. Vooy ja Cristo 

ve'lhajop pa caslhacôm'a ti shnôôvjop. 

12Nenelh pa Dios pa voelh'ayshilhatam. Tajulhey ca amjatelhvatsham pa is ca 

uyelhch'e, nan lhjunash pa vatcavts'aclayjayash, shi' pa vat'isiyasha'ne, shi' pa 

vatants'aclanjayash, shi' pa vatujaclanjayash nôquee pa vatnichaclanjayash. 

13Istaa ca nicaajelh'am pa anichaclanjayashelha pap'elh, pa avômjatelhemch'e papi 

tavijatayelh'am. Jan lhjunash ja Cristo ti yivômjatelhch'eam. Pa lhech ajunasheelh 

vitsha avômjatelhemch'e pap'elh.  

14Taj ti ya'shesh ti chisuyeshi ca nicaajelh'am pa vatencheyash, pa lhech 

yamjatva'nejoom nava matas. 

15Vooy pa lhcanoyash pa Dios yivoyjatvatich'e pava acachiclelh. Lhayaash ti lhech 

lhjunash ti tônelh'ay pa Dios jaspa ajunasheelhjulh ti ve'lha pa vatvuvaat. Pa tajulhey 

jum ca anshameshelh. , 

16Pava lhclishay ja Cristo tajulhey ca nitapoelh'ash ca namqu'een pava acachiclelh. Pa 

eyjatsjanelh pa avatc'usinatshelh'in pap'elh lhacôm'a pa atôycheyashelh. Ishjaneshelh 

cava Salmos shi' pava vat'acjay ti chiyaychavalheshch'e shi' pava vat'acjay 

lhasnôyjesch'esha'ne, pa ôclôjeshelh pa Dios pava acachiclelh. 

17Lhacôm'a pa ca avclanjatajelh ja't'ajesha pa lhteetshelha, istaa ca asnatshelhem ja 

Lhcaanvacle Jesús. Ajutelhey pa ashameelh pa Vatata Dios tôlh'ejop ja Jesús. 

Pava chiyôjisha ti yiyô'yeshva'ne papi cristianos 

18Napi ôcjeclôy vatajayas, tajulhey ca mapeclelhshichamc'oya napi ajayaselh, 

navôque tanyôjijayesh napi nincacuesh ja Lhcaanvacle. 

19Napi yitsjôy vatajayas, istaa ca enelh napi ajayaselh pa ya aj ca apunelh napi lhech. 

20Napi vatacles, anc'ashamelhem napi anavot'elh lhacôm'a, navôque nishamesh ja 

Lhcaanvacle. 

21Napi vatanavot, ya aj ca asuyiyanelh'avne napi acleselh, jaspa tanca ava'matanelh'in 

jayu. 

22Napi vatcavos, tajulhey ca anc'ashamelhem napi anvacleselh yiey nôque cotsjaat. 

Ya aj ca tsi'shaa ti yovalhelh'ay pa lhtaasclanelhsha'ne. Tajulhey ca ninôôlhjôneey 

pava acachiclelh ti nijovayem pa Dios. 

23Lhacôm'a pava ca asnatajeshelh, asnatshelh ca ac'usinatelhshi, nan lhjunash ti 

lhatcume'lhem'in ja Lhcaanvacle, pa nilhecha napi nivacle. 

24Apis ti natôôyshelh ti nashayaneshelh ja Lhcaanvacle pava chinavenchateshelh. 

Lhayaash ti lhatcume'lhem'in ja Cristo jan ninôôlhjôney ti Lhcaanvacleesh. 

25Taj papi yisnatesh pa niysa' pa chishayanesh pa niysa' ti yisnatesh. Vooy pa Dios 

tanca vena lhfanisheeshc'oya pa ve'lha pap'elh. 

Colosenses 4 

1Avaatsheelh, napi lhcaanvacles, tajulhey ca avatvoyjateshelhch'ec'oya napi 

acavoselh. Aychavalhelhey shta ti caajelh'am pa Anvacleelh yiey pa vôôs. 

2Tajulhey ca iyiteshelh pa alhjayashelh, pa anjat'ojelh pa ajutelhey pa ashameelh pa 

Dios. 

3Tajulhey ca a'lhelhyam yivaatsheelh, jaspa nanc'at'elheyam ja Lhcaanvacle pa lhashi 

jaspa janfaclelhem jayu cava Dios lhasinôc shi' java tastayesha ja Cristo. Navôque 

tastayesha jatôôlhsha ti chits'ôcfa'. 

4Istaa ca a'lhelhyam jaspa janôclitelhem jayu pap'elh cavôque matas. 

5Istaa ca avatcajôyshiyanelhc'oya papi jôjjeclay cacujanjas, pa aclôvalhelhc'oya 

navôque nalhus. 

6Ca asinôytajelh'in pa yajateesh ca isisach'e shi' ca c'usach'e pava lhteetshelh. Pa 

avôntôyitelhjulh pa lhjunash ca acuulhtajeshelh pa'na.  

Na yôj'esha'ne vat'aacjujunjayash 

7Na catsenach casvelh Tíquico nifaclelh'am jayu na yijunash. Lhayaash ti 

yivo'yeshch'e na lhech ti lhcavoesh ja Lhcaanvacle ti jatanôycheelhsha'ne. 

8Lhe'naa ti jachenelh'ay avaatsheelh jaspa nifaclelh'am pa yijunashelh'in, pa jaspa 

nac'usinatelh'in. 

9Na lhech tanôôycheelh shta na Onésimo, na catsenach'esh casvelh, na lhech tôlhelh'a 

avaatsheelh. Napi lhech nifaclelh'am jayu lhacôm'a navan vaclan'e yiey nôque. 

10Nicjuelh'ay na Aristarco na yiyôyjafa ti yinôôcjafa yiey lha vatvanc'ôcfajayte shi' 

shta na Marcos, na lhfacl'a ja Bernabé. Apis ti chinfaclelh'am na Marcos ti namelh'ay 

jayu, istaa ca acu'melhjulh na lhech.  

11Nicjuelh'ay shta ja Jesús, lhanquey shta Justo. Napuque ve'lheey judíos 

nicacujanjasa jaycumelh'e ca lhanvacleyash pa Dios. Napi lhech uj ti ts'ishamitjat. 

12Nicjuelh'ay shta na ve'lha tôlhelh'atsham Epafras, na lhcavoesh ja Cristo. Na lhech 

yajatesh ti ujesh ti t'a'lhelh'am jaspa nat'unelh'in jum ti lhasnatshelh pavan yen pa 

Dios. 

13Lhayaash ti tsitô'yish na Epafras ti ujesh ti yaychavalhelh'ay'in. Shi' shta japi yi'shi' 

java yitsates ja Laodicea shi' ja Hierápolis. 

14Nicjuelh'ay shta na vatenach Lucas, vatcafetatsiylhavoesh, shi' shta na Demas. 

15Istaa ca acju'yam japi yivelhavot yiey ja Laodicea. Acju'yam shta ja Ninfas shi' shta 

japi tc'avane yiey ja lhajpôyich. 

16Ca avaclhitajeshelh nôque vatqu'isjayanach ca etôntajelhch'e, pa istaa ca achenelhey 

shta ja iglesia yiey ja Laodicea. Etônelhch'e vitsha ja yiqu'isjayanach jan jacheney ja 

Laodicea. 

17At'eshelha ja Arquipo: “Ofisjach'e pa acumjayashem ja Lhcaanvacle jan 

t'ônashesh'am ti yiyôjiesh'a.”, 

18Yivaatsha, ya Pablo, yi'sesh'e na yicjujunjayash na yipôcôt. Avôntôyitelhch'e ti 

chits'ôcfa'. Jen ca ninujumatsinelh'ay pa Dios. Amén. 

1 Tesalonicenses 

1 Tesalonicenses 1 

Pa Pablo shi' papi lha'yôvôt yiisshelhem'e papi lhtatvelhavot'esh pa iglesia yiey 
pa Tesalónica 

1Yivaatsha, ya Pablo, shi' na Silvano nôquee na Timoteo, qu'iisshelhem'e nôque 

yiqu'isjayanach japi lhtatvelhavot'esh ja iglesia yie' ja yitsaat Tesalónica. Japin 

ve'lheelhsham pa Vatata Dios shi' ja Lhcaanvacle Jesucristo. Pa caajelh'am jayu pava 

vatcufayjates shi' pa vatcanoyash tô'lha pa Catsitata Dios shi' ja Lhcaanvacle 

Jesucristo. 

Pa chiyovalheyjop pa nivatcacujayasha ti chiyjutey papi yiey pa Tesalónica 

2Yajatesh ti jajutelhey pa yishamielh'ash pa Dios, pa javantôyitelhch'e shta ja 

yalhjayashelh. 

3Javantôyitelhch'e shta ti jôveshelh'e t'ajuyish pa Catsitata Dios ti uj pa 

niacacujayasheelh ti lhatcumeshelh'e. Uj shta pa encheyashelh ti lhatcufaayshelh'in. 

Lhiyiteshelh shta pa acaclecleyashelhc'oya ja cas Caanvacle Jesucristo. 

4Yivelhavot, uj ti nenelh pa Dios, pa tsitôôyshelh ti voelh'ayshilhatam. 

5C'oya ti javanqu'eyjatsjaneshelh pa vatnilhjenjayash pa nive'lhaaey cava ya'clishay 

shi' shta pa t'unaj pa Espíritu Santo. Pa tsitôôyshelh jum ti yijô' navôque ti 

janfaclelh'am. Pa natôôyshelh jum na yijunashelh ti jôvelh'atshi. 

6Nôqueesh casjunasheshch'evatjulh ti lhanjôneshelhyich'e pa shtajônshelhch'e ja 

Lhcaanvacle. Pa lhatcumeelhjulh pa ya'clish vatc'usiyashesh'in tô'lha pa Espíritu 

Santo, yamsha ca natvijataytajelh'am pa vatclôyitsjayash. 

7Cavôque lhamjelhey ti chiyovalhelhey'ajop ti jaspa najônshelhch'e lhacôm'a japi 

nicacujanjasa yiey ja cotsjaat Macedonia shi' ja Acaya. 

8Nôque ajunasheelh jaspa atôyjatelha jap'elh nava lhclishay ja Lhcaanvacle. 

Nive'lhaaey japi yiey ja Macedonia shi' ja Acaya ti yitô'ya pa niacacujayasheelh. 

Yitôôyshelh'ay shta lhacôm'a pap'elh papi tôsey ti uj ti niacacueshelh pa Dios, pa 

niyasuyeeshelhshi ca yit'eshelhaam pa. 

9Japi lhech tsasinôquieshelh ti niyamelh'ay atesha. Pa chayshelhyi ti is ti 

lhatcumeelhyijulh. Pa chayshelh'a shta ti lhavôômjelh java nidiosecla pa 

lhatcumeelhjulh pa Dios. Pa lhatcumelhem'in pa Dios pan mônlha ninôôlhjôney. 

10Nasinôquieshelh shta ti lhatch'anelhc'oya ca natpectaj ca nitôôlhtajey pa vôôs ja 

Jesús, Lhaôs pa Dios. Jô lhech yinenjatchishamshi capi vafsha'ne pa Dios. Jô lhech 

shinalhjeneshelh pa vatjovayi ti namelhjooy pa uj vatclôyitsjayash.  

1 Tesalonicenses 2 

Pa lhcumjayash pa Pablo yiey pa Tesalónica 

1Yenjas yivelhavot, natôôyshelh ti nicha'lhaaesh ti jôquelh'ay. 

2Natôôyshelh ti yamsha ti chic'aclantajyam yiey ja yitsaat Filipos. Vooy pa Dios 

ts'efeneshelh ti jajutelh'ay cava ya'clishayesh pa vatnilhjenjayash jan jacafiyaneshelh 

ja uj yishanjayashelh.  

3Tanca yôôlhjôneshelh ts'ivee nava janfaclelh'am. Pa tanca yasinôquielh ca 

vatacuts'ajiyanshelhyivach pava niysisa. Niyit'eshelh shta ca c'ajôts'ôclônshelh'in. 

4Nic'alhtaneshjoo pa Dios ti niyôjeeshjoo pa vatnilhjenjayash, pa nôque lhjunash ti 

jasinôquielh. Niyaychavalhelhey ca yic'usinatelhemshi atesha papi nivacle, vooy pa 

Dios jayeetajeshelh, ca yic'usinatelhemshi, pan yic'alhtanshisha'ne pava cascachic. 

5Natôôyshelh avaatsheelh ti nive'lhaaesh ca yisclaneshelh'a pa'na jaspa astiseshelh, 

shi' ca vaniistanjateshelh'a pa'na. Navôque tavanchayesh pa Dios. 

6Nivoo'lhey ca nitsôclôjelh japi nivacle pa tanca alhecheelh, ja't'ajesha pap'elh. 

Yamsha ti tajulhtajeyam ti chitsôclôjelh ti lhcachenachyish ja Cristo. 

7Am, niyatsopeelh'ash avaatsheelh yifanisheshelh'ajulh lhpa vatamimi ti yen ti 

vanujumatsenesh papi lhcles. 

8Uj ti qu'enelh pa lhasshamitjatelh pa jayeetajeshelh ca yijutelh'ay cava Dios lhasinôc, 

taj nive'lhaaey, shi' shta na yimônlhajayash jayeetajeshelh ca yijutelh'ay. 

9Napi yivelhavot, natôôyshelh ti jaycumelh'in jum jaspa caaj pa javanelh. 

Jaycumelh'in java nalhus shi' java tulhis, jaspa niaschalhanitshelh papu ca ve'lhaa pa 

janfaclelh'am'in shta cava Dios lhasinôc. 

10Avaatsheelh natôôyshelh shi' shta pa Dios yitô'yish ti jasnatshelh pa is shi' ti 

tsivooyshelhch'eam ti niacacujanjaseelh. Pa ampapu ca isaemjop ca nachayeshelhyi. 

11Natôôyshelh shta ti niyatsopeelh'ash shi' ti c'ashantelh alhacôm'aelh, nan 

lhjunashesh pa vatata papi lhcles. 

12Uj ti c'ayôjeeshelh'a ca asnatshelh pavan yen pa Dios, pan tôlhelh'ay ti nanelh'e pa 

lhanvacleyash shi' pa lhnôclôjqueyash. 

13Nôquen lhayaash yajatesh ti jajutelhey pa yishamitjayashelh pa Dios. Lhayaash ti 

lhatch'aneshelhyi cava Dios lhasinôc ti lhacumeshelhyijulh, pa tanca aychavalhelhey 

ca lhclishaya papi nivacle, vooy pa Dios lhclishay. Pa yijô' pa Dios ti lhclishay ti 

lhtaasclaneshelhsha'ne ti naacacujanjaseelh. 

14Napi yivelhavot, caaj papi achifaselh ti naclôyiteshelh ti yicaclanelh'am, jan 

lhjunash japi lhtatvelhavot'esh ja iglesia yiey ja cotsjaat Judea. Japi lhech yicaclanem 

shta japi lhchifas judíos. 

15Japi lhech judíos yiclôn ja Lhcaanvacle Jesús yiey jan lhjunashesh capi lhchifas 

chiytôyjata pava ti vaclan. Japi lhech tsijutelhfach'ee shta yivaatsheelh. Japi lhech 

ninanshamesha pa Dios, pa t'ajuyjulh shta lhacôm'a papi nivacle. 

16Japi lhech nivashanelhyam pap'elh nijudiosa ca nifaclelhem pa ya'clishesh pa 

vatnilhjenjayash. Ti nôque lhfanishlhavatsha'ne pa napshin'een pava lhsasch'esha'ne. 

Taj ti nôqueesh nam jayu pa uj lhanclôyitsjayash tô'lha pa Dios. , 

Pa Pablo yen ti t'ôta'yey shta pa Tesalónica 

17Napi yivelhavot, vooy nôqueesh castosvatam clee, taj ti yajatesh ti yamelh'ay'in 

yitô'vat'elh. Pa uj ti jayeetajeshelh ca c'avanelh. 

18Yivaatsha ya Pablo, aclojesh ti jayeetajesh ca c'avanelh, taj ti yajatesh ti 

ninvashantajyam pa Satanás. 

19¿She ajalh papi yacaclecshelhc'oya, pa yic'usiyashelh'in, ca nitô'lha pa 

yishamitjayashelh? ¡Vooy avaatsheelh jatôôlhshelh'a shi' pa yishamitjayashelh'a ca 

natpectaj ja cas Caanvacle Jesucristo! 

20Jech, vooy avaatsheelh chitsôclôjelh'ash, pa lhasshamitjatelh jayu shta. 

1 Tesalonicenses 3 

1Lhechesh pa nitatcaôvjôychishielh t'ôyish'e, pa jaychavalhelhey ca yatsishaaelh ca 

yamônlhaae yiey ja Atenas. 

2Pa jachenelh'ay ja casvelh Timoteo jaspa navanelh jayu. Lhayaash ti lhcavoesh pa 

Dios ti yicumjafashelh ti janfaclelhch'e pa vatnilhjenjayash tô'lha ja Cristo. Jô lhech 

jachenelh'ay jaspa nafiyjateshelh pa niacacujayasheelh. 

3Jaspa tanca nitacshinjayan'in papu pava cacleclem. Apis ti natôôyshelh ti 

shtanclôyitsjayesh navôque matas. 

4Jôjjeclay yamônlheelh'ajop pa jatatômjalhesh ti janfaclelh'am ti namelh'ay jayu pava 

caclec; pa nôqueesh vaclan navôque pa natôôyshelh tatsha. 

5Lhe'naa yivaatsha ti jaychavalhtajelh'ay, taj ti nitatcaôvjôycheshi, pa caaj ja 

jachenelh'ay pa naniyôseshelh pa ajunashelh shi' pa niacacujayasheelh. Lhayaash ti 

ts'ijovayelhey'am ca nat'uelhsham pa Satanás pa niysa', pa cha'lhatajeesh ja 

yicumjayashelh'a.  

6Taj ti nôqueesh tôlh'e na Timoteo ja Tesalónica pa nicha'jelhyi ti nifaclelhyam ti is na 

niacacujayasheelh shi' pa encheyashelh ti caajelh'am. Yit'eshelhyam shta ti ujesh ti 

lhtsenelh ti lhnaychavalhelhyiy, pa lhteetajeshelh yamsha ca asvaneelh, nan 

yijunashelh'ash ti uj ti jayeetajeshelh ca c'avanelh. 

7Nôqueesh yivelhavot, caajtaj nava tavijataytajelhyam, taj ti lhasshamitjateshelh ti 

tsitôôyshelh ti lhiyiteshelh pa niacacujayasheelh. 

8Lhasvatsjanchateshelh ti jape'yeelh ti lhiyiteshelh ja Lhcaanvacle. 

9¿Tam'ey ti tajulhsham t'e pa yishameeshelh'a pa Dios ti uj pa yic'usiyashelh'in ti 

jôvesh'e t'ajuyish pa lhech? 

10Java nalhus shi' java tulhis jatants'aclanelhey pa Dios jaspa nivashanelhyam ca 

c'avanelh jô; jaspa jamjatelhey'am lhac'o' pa am'ec'oya pa niacacujayasheelh.  

11Jayeetajesh ca shinefenesh pa Catsitata Dios shi' ja cas Caanvacle Jesucristo ca 

jaspa jayôtayelh'ay pa shtavatvanelh. 

12Jayeetajesh shta ca nôyôjelh'e'am ja Lhcaanvacle pa encheyashelhva'ne shi' shta 

lhacôm'a pap'elh nan yijunashelh'ash ti qu'enelh. 

13Jaspa niyitsjayanelh'am pava acachiclelh jaspa aisiseelh, pa tanca amenshelh'avach 

yiey t'ajuyish pa Dios ca namtajey ja cas Caanvacle Jesús lhacôm'a pa yitsôt'ajesh. 

1 Tesalonicenses 4 

Pa vatmônlhajayash yishamitjat pa Dios 

1Nôqueesh, yivelhavot, jatants'aclanelh'a pa c'ayôjeeshelh'a tôlh'ejop ja lhey ja cas 

Caanvacle Jesús. Istaa ca ajônshelhch'e nava qu'eyjatsjaneshelh pa anshameshelha pa 

Dios (pa alhetipaeeshelh ca asnatshelh). 

2Avaatsheelh natôôyshelh navan qu'eyjatsjaneshelh tôlh'ejop pa t'unaj ja Lhcaanvacle 

Jesús. 

3Yeetajesh pa Dios ca ve'lhaa ca avat'isinatelhc'oya pa lhech. Ninteetajesh ca 

natcutvaneen papu papi nilhtajayasa. 

4Tajulhey ca nicaaj papi ajayaselh ca ave'lhaaelhjop ts'ivee ca avat'isinatelhc'oya shi' 

ca ach'anelhva'ne. 

5Ya aj ca enshelh pava niysisa shi' pava vataychavalhjanôc ojiyis, yiey pa 

lhfanishlhavach papi ninantôfaclesh pa Dios. 

6Nintajulhey ca nijôts'ôclônesh'in papu pa lhavelh cavôque, lhayaash ti uj ti 

yiclôyitesh jayu ja Lhcaanvacle lhacôm'a cavôque. Lhayaash ti apis ti 

qu'eyjatsjaneshelh. 

7Lhayaash ti nintôneshjooy pa Dios ca shnôôvji pava niysisa vooy ca 

shtavat'isinatelhc'oya pa lhech. 

8Papi yapun navôque vatyôjijates, pa nilhecha pa nivacle ca napun, vooy pa Dios pan 

yijutelh'ay pa lh'Espíritu Santo. 

9Tanca yiisshelh'eam pa encheyashelha papi avelhavot, lhayaash ti apis ti 

neyjatsjaneshelh pa Dios ca anenelhsha'ne pap'elh. 

10Cavôque yajatesh ti ajunasheshelh lhacôm'a japi avelhavot'elh yiey ja cotsjaat 

Macedonia. Taj ti jatants'aclanshelh'a, yivelhavot, pa encheyashelh ca 

anapshinelh'een. 

11Istaa ca aniyiteshelh cavôque jaspa acanoelh jayu ca acuumtajeshelh'in nan 

c'ayôjeeshelh'a, 

12jaspa tach'anshelh'a jayu pap'elh papi jôjjeclay ninôvelh'atshi, jaspa tanca 

natjuyeshelh'ajulh pa'na. 

Pa lhnamjayash pa Lhcaanvacle 

13Napi yivelhavot, niyit'eshelh ca ninatô'yeeshelh pa lhjunash jayu capi vafsha'ne, 

jaspa tanca atacshinelh'in, nan lhjunash papi nintô'yish, ampa lhcaclecleyashaan. 

14Nan lhjunash ti niycacueshelh ja Jesús ti vaf shi' ti nitshaam, lhech lhjunash shta 

niycacueshelh pa Dios ca nenjatajelhchisham ja Jesús capi vafsha'ne capi nincacu jô 

lhech. 

15Nôqueesh jayeetshelhaam pa lhjunash pa lhavanqu'eyjatsjayash ja Lhcaanvacle. 

Vooy casvaatsha, casmônlhasha'ne shtamjey pa lhnamjayash ja Lhcaanvacle, pa tanca 

shtanôyinc'oya capi vafsha'ne. 

16Lhayaash ti lhech ja Lhcaanvacle tôlhshaam jayu pa vôôs. Pa chiypeya' jayu pa uj 

t'ôjôj shi' pa t'ôjôj pa ángel lhanvacle shi' lhpa t'ônjanch'e pa Dios. Pa lhecheesh capi 

vafsha'ne capi nincacuesh ja Cristo pa vatjutsa' jayu ca nineetshamch'e. 

17Pa lhecheesh casvaatsha casmônlhasha'ne pa casve'lhaasham ca shinchajey yiey 

pava vôsey pa shtacut'evach ja Lhcaanvacle yiey pa nalhuyish. Pa lhecheesh pa 

shnôôvjop yajatesh ja Lhcaanvacle. 

18Lhecheesh pa avatc'usinatshelh'in pap'elh navôque ya'clishay.  

1 Tesalonicenses 5 

1Napi yivelhavot, vooy pa nalhu shi' pa t'aplhuc'oya niyasuyeeshi ca yiisshelh'eam. 

2Apis ti natôôyshelh jô ti nam jayu pa lhnalhu ja Lhcaanvacle ca a'lhatajeeshch'e papi 

vatjumtitajc'oyaan, nan lhjunash ti tulhey ti nam pa cutsjanaj. 

3Vooy ca niteetajesh jayu papi nivacle: “Cascanoqu'enshi lhacôm'a jô'”, pa lhech 

t'aplhua' ca nam pa chinvômjatsha'ne pa yalhatajeesh, nan lhjunash lhpa ôcjeclô ti 

yalhatajesh ti yijuuj ti nicavatjatsu; pa sasjop ca niclôtesh. 

4Vooy avaatsheelh, yivelhavot, tanca veeelhshi pa tulhitaj, pa tanca natôyiyjatelh jayu 

pa lhnalhu ja Lhcaanvacle nan lhjunash ti vancatôyiyjat pa cutsjanaj. 

5Lhayaash ti alhacôm'aelh ti lhôveelhshi pa vatqu'isjuyaj shi' pa nalhu. Tanca 

shtatôôlhsham pa tulh shi' pa tulhitaj. 

6Nôquen lhayaash tajulhey ca ya aj ca shtamôqu'esha'ne nan lhjunash pap'elh. Istaa ca 

shtovalhvatsham'in jaspa shtantôych'e jayu pa is casjunash'in. 

7Papu ti yimô' pa yimôqu'esha'ne ti tulhey. Papu yetsessha'ne pa yetsessha'ne ti tulhey. 

8Taj ti casvaatsha casnalhu'esh tajulhey ca shtantôych'e pa is casjunash'in. Tajulhey ca 

shtaniyitesh pa nicascacujayasha shi' pa catsencheyash nan lhjunash pa c'afoquelhay ti 

yuych'e lhpa yijôt'aj lhavatclônjavoque. Tajulhey shta ca shtacaatjat pa 

cascaclecleyashc'oya pa vatnilhjenjayash, pa lhech vatatjôjiyesh nan lhjunash pa 

c'afoquelhay lhpa yan'e' clesanilh.,, 

9Pa Dios ninetônjooj pa ca shinclôyitesh, vooy pa vatnilhjenjayash shinajulhjatshasm 

tô'lha ja cas Caanvacle Jesucristo. 

10Vafeelhjoom ja Jesucristo jaspa casve'lheelhch'e jayu ca casmônlhaaelhsha'ne. 

Lhjunashjulh ti casmônlheelh ja't'ajesha ti shtavafelhvatjuulh jô lhech. 

11Nôquen lhayaash, tajulhey ca ac'usinatshelh'in pap'elh pa anijôtjateshelhvatam nan 

lhjunash ti lhasnatshelh. 

Pa Pablo yicajôyshiyan papi lhavelhavot 

12Napi yivelhavot, jatants'aclanshelh'a ca avijatanelhjulh japi t'acu'melh'atshiin, 

lhayaash ti natojoneshelhey ti nacajôyshiyanshelh ja Lhcaanvacle. 

13Tajulhey ca ashamitjatelh pa uja'esh ca enshelh, tôlh'ejop pa lhcumjayash. Istaa ca 

acanoeelhch'enshi pap'elh. 

14Shi' shta, napi yivelhavot, c'ayôjeeshelh'a ca afaycutelha papi ninen ca natcum'in. 

Istaa ca ac'usinatelh'in papi nic'useemvatsham'in. Efeneshelh shta papi nincont'as, pa 

tajulhey ca nicaaj pa anichaclanjayasheshelh lhacôm'a. 

15Anujumatsenelh'avach jaspa tanca achajelhvatjulh pa niysa'. Tajulhey ca iyiteshelh 

jum pa is ti lhasnatshelhem pap'elh shi' nan tuc'aey na cotsjaat. 

16Yajateesh ca anshamelh'in. 

17Ya aj ca avôômjelhjop ti lht'a'lhelh. 

18Lhacôm'a pava ca avantajelh pa ajutelhey pa ashameeshelh pa Dios. Lhech cavôque 

yentajelh'ash pa Dios, lhayaash ti naacacueshelh ja Cristo Jesús. , 

19Ya aj ca amcateelhshi pa Espíritu Santo. 

20Ya aj ca apuneshelh pa lhcliish papi neyjatsjaneshelh pava tô'lha pa Dios. 

21Tajulhey ca nivatjutsa'esh ca ac'alhtanelhshi lhacôm'a, taj ti tsi'shaa pava isis ca 

acu'melhjulh. 

22Ac'uyelhc'oya lhacôm'a pava niysisa. 

23Vooy pa Dios, pan tô'lha pa vatcanoyash, pa naisiyanelh jayu jô. Pa lhech 

vanujumatsenesh jayu shta pa asôc'ôclit lhshayc'u shi' pa asôc'ôclit, nôquee pa avu'vat, 

jaspa tanca namqu'e pa'na ca namtaj ja cas Caanvacle Jesucristo. 

24Pa lhech, pan tônelh'ay, pa uj ti yivo'yeshch'e pa yôfisjach'e jayu lhacôm'a cavôque. 

Na yôj'esha'ne vat'aacjujunjayash shi' pava isis ti chiyit'esh 

25Napi yivelhavot, tajulhey ca a'lhelhyam. 

26Tajulhey ca aneecjuelhsha'ne lhacôm'a papi avelhavot'elh pa avatfineshelh pa is. 

27Jatôôlhsha pa t'unaj ja Lhcaanvacle ti c'ayôjeeshelh'ay, istaa ca etônelhemch'e 

lhacôm'a japi avelhavot'elh nôque yiqu'isjayanach. 

28Jen ca ninujumatsenelh'ay ja cas Caanvacle Jesucristo. Amén. 

2 Tesalonicenses 

2 Tesalonicenses 1 

Pa Pablo shi' papi lha'yavot yiisshelhem'e papi lhtatvelhavot'esh pa iglesia 

1Yivaatsha, ya Pablo, shi' na Silvano nôquee na Timoteo, qu'iisshelhem'e nôque 

yiqu'isjayanach japi lhtatvelhavot'esh ja iglesia yiey ja yitsaat Tesalónica. Japin 

ve'lheelhsham pa Catsitata Dios shi' ja Lhcaanvacle Jesucristo. 

2Pa caajelh'am jayu pava vatcufayjates shi' pa vatcanoyash tô'lha pa Catsitata Dios shi' 

ja Lhcaanvacle Jesucristo.  

Papi sasch'e lhavos yivalha jayu pa Dios ca namtaj jayu pa Cristo 

3Napi yivelhavot, tajulhey ti jajutelhey'am yajatesh pa Dios pa yishamielh'ash, 

lhayaash ti yivooyshemch'e nava shtasnatesh, lhayaash na niacacujayasheelh yajatesh 

ti lhtôlhjatelhshiin, shi' pa encheyashelha pap'elh yajatesh ti yaashchisham. 

4Vooy yivaatsheelh jaychayelh'ac'oyaan jap'elh lhtatvelhavot'esh ja iglesia ti 

lhasshamitjateshelh ti caaj pa anichaclanjayashelh shi' pa naacacujayasheelh ti 

lhtônôclitshelh. Yamsha ti caajtajelh'am pa anafjuncheyashelh shi' pava cacleclelh'am 

ti naclôyitelh. 

5Navôque nôclitelh'am ti yivo'yeshch'e pa Dios ti nasclaneshelhch'e. Pa 

lhajulhjatelhey ti lhamelhey pa lhanvacleyash pa Dios, pan tô'lha pa aclôyitsjayashelh. 

6Pa Dios yijô' ti yivo'yeshch'e ti yiclôyit papi naclôyitelhsha'ne. 

7Pa lhech nichayanelhjop jayu ti lhtônclôyitsjayelh'in nan yijunashelh pa ca 

t'aplhutajaa ca namtaj jayu ja Lhcaanvacle Jesús. Jô lhech tô'lha jayu pa vôôs pa 

lhjunashjulh jayu pava itôj tach'acjes, pa yieelhshi jayu papi lh'ángeles t'unis. 

8Pa lhecheesh pa niclôyit jayu papi t'ajuyjulh pa Dios, shi' papi ninanc'ashamshem ca 

ya'clishesh pa vatnilhjenjayash tô'lha ja cas Caanvacle Jesucristo. 

9Na lhanclôyitsjayash papi lhech yinjôt ti chivômjatshi jayu. Papi lhech chiytontemey 

jayu ja Lhcaanvacle shi' pa lhôclôjqueyash nôquee pa t'unaj. 

10Pa lhech nalhu ca namtaj ja Lhcaanvacle, pa lhecheesh pa nôclôj jayu papi 

yitsôt'ajesh. Pa nitôyijat jayu ti nishamesh lhacôm'a papi nicacujanjasa, achi'elh shta, 

lhayaash ti naacacueshelh java janfaclelh'am. 

11Nôque tôlh'ejop ti yajatesh ti jaya'lhelh'am jaspa navisiyanelh pa Dios. Vooy 

lhavaatsha tônelh'ay. Jaya'lhelhey'am shta pa Dios jaspa yefenelh'ash pava isis 

aychavalhjanôclelh shi' shta pa acumjayashelh'e pa naacacujayasheelh. 

12Nôque lhjunash pa lhôclôjelh ja lhey ja cas Caanvacle Jesucristo. Vooy jô lhech pa 

nôclôjelh jayu vitsha, tôlh'ejop java lhcufayjates pa cas Dios shi' ja Lhcaanvacle 

Jesucristo. 

2 Tesalonicenses 2 

Chinôclit pa lhjunash ca natpectaj pa Lhcaanvacle 

1Nôqueesh, napi yivelhavot, shtachajeyc'oya pa lhjunash pa lhnamjayash ja cas 

Caanvacle Jesucristo shi' ti casc'aeshva'ne jô lhech, pa jatants'aclanshelh'a 

2ca ya aj ca vena aychavalhjaniyasheelh. Ya aj ca natôyijatelh shta pa ya'clish teetsha 

ca nitô'lha pa Espíritu, shi' shta nav'elh matas ti lhpe'yeelh. Shi' shta papi yi'sesh'e ti 

teetsha ca apisa ca nam ja lhnalhu ja Lhcaanvacle. Papi lhech tanôôlhjônchatesh ti 

nifac ti teetsha ca yalhecheelh. 

3Ya aj ca nateejshelhshiin pa'na papu. Lhayaash ti jôjjeclay jayu ninam pa lhech 

nalhu, vatjutsa' jayu ti nam pa vatjuyjayashjulh pa Dios. Lhayaash ti nam jayu pa 

ve'lha nivacle uj ti sasch'e lhavoesh. Pa lhech p'alha ti chiypôfiyuesh ti chiyvômjat 

jayu. 

4Lhech pa lhech nivacle nilhc'utsfaaesh lhacôm'a pava yitsôt'ajesh pa Dios, shi' shta 

pava isis pava chiyôclôj. Pa yichey jayu pa lhishjanjavat pa Dios, pa lhech yi'sha'ne 

jayu pa vatjônch'e jayu pa Dios. Pa lhecheesh pa niteeshlhavne: Yivaatsha ya Dios., 

5¿Naavôntôyitelhch'e t'e ti janfaclelh'am cavôque ti jôjjeclay yamônlheelh'ajop? 

6Nôqueesh natôôyshelh nava yôsjatshicham pa lhech, pa sasemjop ca nam tatsha, 

lhayaash ti jôjjeclay ninam pa lhnalhu. 

7Pa t'unaj pa niysa' apis ti t'acuumtaj'in, taj ti jôjjeclay chiyistanjat; nôqueesh yamjey 

pa t'aplhu' ca natc'uytajc'oya jayu papin yôsjatshicham nôqueesh. 

8Pa lhecheesh pa chinvan jayu pa lhech nivacle ojey. Vooy ja Lhcaanvacle Jesús 

yivômjatesh jayu pa lhech ca nifuyutaja. Pa vooy pa lhatjumtseyash pa nivômjatesh 

jayu ca natpectaj jô lhech. 

9Ca namtaj pa lhech nivacle ojey tô'lha pa Satanás, pa namesh jayu pa uj t'unaj shi' 

pava vancavanjiyinesh shi' pava nimatasa papu ca nitô'yish vat'ôôlhjônjavos. 

10Matas pava yisnatesh niysisa jaspa yijôts'ôclôn'in papi chiyvôôm jayu, lhayaash ti 

ninen ca natcuumjulh java yijô' pa tanca chinalhjen. 

11Lhe'naa ti yin'ateesh pa Dios ti vancajôts'ôclônesh'in pava nichinvo'yeshch'e, jaspa 

yichajch'e pa vatcuts'aji. 

12Jaspa tanivalhcha'yesh jayu lhacôm'a papi ninteesh ca natcuumjulh pava yijô'. 

Ya'shesh ti yen ti t'acuumjulh pa niysa'., 

Papi chivooyshi ca jaspa chinalhjensha'ne 

13Vooy yivaatsheelh yajatesh ti jajutelhey na yishameelh'ash pa Dios, napi yivelhavot 

lhenjaselh'ash ja Lhcaanvacle. Lhayaash ti najutsjatelh ti voelh'ayshi lhapesh pa Dios 

jaspa chinalhjeneelhsha'ne. Yijutelh'ay shta pa Espíritu Santo pan navisinatelh, jaspa 

naacacueshelh pava yijô'. 

14Nôque tônshelh'ay pa Dios tôlh'ejop pa ya'clishesh pa vatnilhjenjayash nan 

janfaclelh'am, jaspa nicaajelh'am pa lhasnôycheyash ja cas Caanvacle Jesucristo. 

15Nôquen lhayaash, yivelhavot, tajulhey ca aniyiteshelh pa ya aj ca antovacluelhey 

java janfaclelh'am ti jôvelh'atshi shi' java qu'iisshelh'eam. 

16Ja cas Caanvacle Jesucristo shi' pa Catsitata Dios uj ti shinen pa shintisesh pa 

vatshanatjayash ôyjôlhôyech shi' pa is vatcaclecleyash'in. 

17Papi lhech tajulhey ca nashamitjatelh, niyitsjayanshelh pa is ti lhteetshelha shi' pava 

lhasnatshelh.  

2 Tesalonicenses 3 

Tajulhey ca a'lhelhyam 

1Yôjesh'esha'ne, yivelhavot, tajulhey ca a'lhelhyam jaspa tanca clet'ac'oya pa lhcliish 

ja Lhcaanvacle ca nitif'apee na cotsjaat. Pa jaspa nen ca natcuumjulh jayu pap'elh nan 

ajunasheshelh. 

2Tajulhey shta a'lhelhyam jaspa jayônelhshi japi nivacle niysisasha'ne ninvo'yeshch'e 

shta, lhayaash ti nilhacôm'aa ca nicaajem pa nilhcacujayasha. 

3Vooy ja Lhcaanvacle uj ti yôfisjach'e pa niyitsjayanelh avaatsheelh pa 

vanujumatseneshelh'ajulh jayu pa niysa'. 

4Vooy ja Lhcaanvacle jacafiyanshelh nava lhasnatshelh, pa ya aj ca avôômjelh ti 

lhasnatshelh nava c'ayôjeeshelh'a. 

5Tajulhey ca nefenelh'ash ja Lhcaanvacle jaspa lhatcumeelhjulh pa lhencheyash pa 

Dios shi' pa lhnichaclanjayash ja Cristo. 

Chitayôjijanesh ti chitacum'in 

6Napi yivelhavot, c'ayôjeeshelh'a na lhey ja cas Caanvacle Jesucristo, ca ayelhjop papi 

ninen ca natcum'in shi' papi ninvo'yemjulh nava qu'eyjatsjaneshelh ti janfaclelh'am. 

7Avaatsheelh apis ti natôôyshelh na yijunashelh pa tajulhey ca asjôneshelhch'e. 

Yivaatsheelh naasvaneshelh ca ama pa yicumjayashelh. 

8Nitujeelh atesha lhpa yucuve ca nishayaneelhem papu. Am, jaycumelh'in java nalhus 

shi' java tulhis jaspa ampapu avaatsheelh ca c'avijatayanshelh. 

9Yijô' ti tajulhtajey ca ya'lhelh'a ca ats'efenelh, taj ti niyit'eshelh. Jaycumelh'in jaspa 

asjôneshelhch'e. 

10Vooy jôlhechesh ti jôvelh'atshi pa janfaclelh'am côque ya'clish: Papi lhech ninen ca 

natcum'in, pa sasjop ca nattsaccun. 

11Pa jaypeeychey'ashelh ti caaj papi yielh'atshi ninen ca natcum'in, yit'esha ti pitoj'in 

taj ti ampa ca nasnatesh. 

12Papi lhech nivacle jayôjeeshelhey ti tôlh'ejop pa t'unaj ja cas Caanvacle Jesucristo, 

pa tajulhey ca natcuumvatsham'in jaspa ni'van jayu pava suyshemshi.  

13Yivelhavot, ya aj ca nulhjôtelh pava isis ti lhasnatshelh. 

14Ca nicaajtajelh'atshi papi ninasnatesh nava janfaclelh'am navan qu'iisshelh'e, pa 

ovalhelheyshey papi lhech, pa ya aj ca môôjelha, pa jaspa nivapenjat'in pa lhech. 

15Taj ti ya aj ca ajônshelhjulh ca naac'utsfaaeshelh. Pa eyjatsjaneshelh nan lhjunash pa 

avelhelh. 

Yôjesh'esha'ne ti chiyasinôquiem pa is 

16Jô lhech Lhcaanvacle vatcanoyashesh tajulhey ca nijutelh'ay shta yajatesh pa 

vatcanoyash shi' pa ca lhfanishelh'ash. Ja Lhcaanvacle tajulhey ca nôvelh'ajop 

lhacôm'a avaatsheelh. 

17Yivaatsha, ya Pablo, yi'sesh'e na yicjujunjayash na yipôcôt. Nôque lhjunash 

lhacôm'a nava yiqu'isjayanjas ti jani'sesh'e. 

18Jen ca ninujumatsinelh'ay alhacôm'aelh ja cas Caanvacle Jesucristo. Amén. 

1 Timoteo 

1 Timoteo 1 

Pa Pablo yiisshem'e pa Timoteo 

1Yivaatsha, ya Pablo, lhcachenachyish ja Jesucristo. Côque niyôjeeshyi pa Dios cas 

Lhavqu'ilhjenaj, shi' ja Lhcaanvacle Jesucristo, jan tô'lha pa cascaclecleyashc'oya. 

2Nôque yiqu'isjayanach qu'i'sesh'eam, Timoteo, lhayaash ti yijô' ti c'ôseshjop pa 

niacacujayasha, jayeetajesh ti caaj'am pava vatcufayjates shi' pa vatcavts'aclayjayash 

shi' pa vatcanoyash. Pava lhech tô'lha pa Catsitata shi' ja cas Caanvacle Cristo Jesús. 

Chivancatôyjatjulh pava niyijô'a chivanqu'eyjatsjanesh 

3Jeelh nalhu ti jôquey ja cotsjaat Macedonia c'ayôjeesh'a ca amônlhaae ja yitsaat 

Efeso. C'amônlhanit'e jô lhech yitsaat jaspa ayôjeesha papi nivacle ca ya aj na ca 

nivanqu'eyjatsjanesh pava niyijô'a. 

4Lhayaash ti nintajulhey ti yicshenjatesh cava ya'clishay yijô' pava lhjunash'in ti 

chiychaych'e. Nintajulhey shta ti vantôyich'e jum japi vatanavot pava 

tanôyôjeshvatich'e. Navôque matas nintajulhey nichinvaatculhesh'in. Nintô'lha pa ca 

naa ca shinôfisjach'e nava niyôjeeshjooy pa Dios tô'lha pa nivatcacujayasha. 

5Nijutjooy pa Dios nôque lhayôjijat ca shtanenshelh pap'elh pa vatencheyash 

tôlhshaam pa is vatacachi shi' ti nisamaan, nôquee pa nivatcacujayasha ninôôlhjôney. 

6Caaj japi vena t'ajuyshic'oya cavôque pa yicuclônjat'in pava ninvo'yeshvatjulh ts'ivee 

ampa ca nitô'lha. 

7Yentaj yamsha ca nivanqu'eyjatsjanesh pava lhayôjijates pa Dios, taj ti tanca lhecha 

pava yit'esha ts'ivee ca nitô'yish, pa niyijô'a pava vanqu'eyjatsjantajesh. 

8Shtantôyesh ti isis nava vatyôjijates ca nitajulhtajey ti shtajôneshch'e na lhanfanash. 

9Istaa ca avôntôyitelha nava vatyôjijates ti nichini'sesh'ejop ca natjuya papi yisnatesh 

pa is. Na vatyôjijat t'ajuya ti chiyclôyitesh papi vatyôji'esh pa sasch'e shi' papi 

ninanc'ashamsha'ne, papi ojiyis shi' papi sasch'e lhavos, papi ninvijatanjulh pa Dios 

nilhecha na is Ya'clish, papi yiclôn pa lhtata shi' lhpa lhamimi, lhacôm'a papi 

vôncaclônjanjas. Papu lhech t'ajuya nava vatyôjijates. 

10T'ajuya shta papi t'acutvaneen nilhtajayasa, shi' papi yitsjôyvatjulh ti t'acutvaneen, 

shi' papi t'acutesh ti tcashayesh pap'elh. T'ajuya shta papi cuts'ajis, shi' papi yetônjop 

pa'na jaspa yit'esha ca yijôa, taj ti yôôlhjôn'in. Jô'tajesh ti t'ajuya lhacôm'a pava 

t'ajuyjulh na is vatneyjatsjanjayash. 

11Nôque vatneyjatsjanjayash is tôlhshaam pa lhasnôyech ya'clishesh pa 

vatnilhjenjayash tsiclôvalhchiyinesh pa issha'ne Dios. 

Chinshamesh pa lhcavts'aclayjayash pa Dios 

12Jashamitjatesh ja cas Caanvacle Jesucristo, lhayaash ti nijutyijop pa yunajjop 

navôque. Tsilheclôjesh ti c'ôfisjach'e pa tsanshi' na lhcumjayash. 

13Lhapesh jayjuyjulh ti niysisa java yiclishaya jô lhech, pa javo'tajch'esha'ne shi' ti 

ts'ôc'ôtsjayu'a. Taj ti tcavts'aclayish pa Dios, ti jôjjeclay ya cacujanaj, pa ninôstô'ya 

java jasnatesh. 

14Nôque lhjunash nava lhcufayjates ja cas Caanvacle ujyaam ti nijutyi. Shi' shta na 

nivatcacujayasha nôquee na vatencheyash ti caajelhyam, ti jamjelhvatsham ja Cristo 

Jesús.  

15Nôque uj ti yijô', pa tajulhey ca natcuumjulh lhacôm'a: ti nama cotsjaat ja Cristo 

Jesús jaspa yilhjensha'ne napi sasch'e lhavos, japi lhech javatjutsa'eshc'oya. 

16Taj ti nôquen lhayaash tcavts'aclayish pa Dios, jaspa ts'ôclitesh lhacôm'a ja 

Jesucristo pa lhnichaclanjayashyish. Pa nôque lhjunash pa vatovalhjayasheyyijop 

jap'elh japi nincacuesh jayu jô lhech. Pa caajem jayu pa lhamônlhajayash 

ôyjôlhôyech. 

17Pa lhe'naa ti jajutelheyjop pa vatôclôjqueyash shi' pa lhasnôycheyash ôyjôlhôyech 

pa yaash ti Lhcaanvacle. Pa lhech tanca ve'lhaaesh ca nivaf, pa nisajop ca chinvan. Pa 

Dios ve'lheey ti ampa ca nastan. Amén. 

18Yaôs Timoteo, jajut'ay nôque vatcumjayash jaspa avatclônjayan pa is ashanjayash, 

lhtôôlhsha pa niacacujayasha shi' shta ti niasamaan. Jan t'ônashelh'am lhapesh japi 

casvelhavot ti nasinôquieshelh pa Dios. 

19Caaj japi amem pa ca samaalhavach pa yivômjatshi pa nilhcacujayasha. 

20Côque lhjunash ja Himineo shi' ja Alejandro. Japi lhech jatisesh pa Satanás jaspa 

nivôntôyitesh pa ya aj ca natjuyeshjulh ca niteetsha pava niysisa pa Dios. 

1 Timoteo 2 

Chivanqu'eyjatsjanesh pa lhjunash pa vat'alhjayash 

1Jajutsjat ti c'ayôjieshelh'a pa ca afanisheeshelh pava alhjateselh. Aalhshelha pava 

asuyshelhshi, pa ôclôjeshelh shta pa Dios. A'lhelhem shta pap'elh, pa ajutelhey shta pa 

ashamitjayashelh pa Dios. Pa lhech afanisheshelhem lhacôm'a pap'elh. 

2Istaa ca a'lhelhem papi lhcaanvacles shi' papi tanefenelh'in, jaspa tanca shtajumteey 

pa'na, pa cascano'ach'eneshi jayu. Jaspa shtanch'anjay ca shtacuumtajem'in pa Dios. 

3Isis cavôque pa yishamitjat pa Dios cas Lhavqu'ilhjenaj. 

4Lhayaash ti yit'esh pa Dios ti lhacôm'a jayu ti chiyilhjensha'ne, pa nantôfa'clesh 

ts'ivee pa yijô'. 

5Caaj pa ve'lha Dios, ve'lha shta pa yicaavjuqueelh pa Dios napi nivacle. Jô lhech 

nivacleesh Jesucristo. 

6Vatlhisesh pa lhavafi ja Cristo pa jaspa yishayaneshch'e lhacôm'a pa lhnilhjenjayash. 

Nava lhech suyeshi ti chinfac navôque nalhus ti chivataasclaneshaneen. 

7Nava lhech tsitsetônjop ti javanqu'eyjatesh ti vatcachenachyish. Pa jaspa 

qu'eyjatsjanesh pa nilhcacujayasha shi' pa ninôôlhjôney japi nijudiosa. Jayeetsha pava 

yijô' pa niyacuts'aja, lhayaash ti niycacuesh ja Cristo., 

8Lhe'naa ti jayeetajesh ca lhacôm'aaesh japi nivacle ca nasnatesh pa t'alhjayash. 

Tajulhey ti t'ajayesheychishamch'e java lhpôcôtôy pa Dios, tôlheyshi pava isis 

lhcachic, amji pa vatcônta shi' pa nichinvoyeshvatjulh. 

9Jenem papi ôcjeclôy ca isa' ca nit'uyjatshiyich'e, pa ya aj ca nivo'jey lhnencheyash ca 

nalhfanisheesh'in lhpa t'uyjatshiy. Pa nintajulhey ti tanaclalh ti yaychavalhey ca 

na'shesh pa lhshatech pa ti lhfanishesh. Nintajulhey shta ti vataasclanesh pava cojiyas 

clesanlhiy, shi' pava vatinshey, shi' pava t'un'e vat'uyjatshiyis. 

10Taj ti iseemjop ti vataasclanesh pa is lhcumjayash, pa lhechesh pa tanôclitesh ti 

vatlhisesh pa Dios. 

11Papi ôcjeclôy tajulhey ca nach'ana pava chiyeyjatsjanesh. Pa canoach'enshi pa 

lhacôm'aa shta ca napecshichamc'oya. 

12Lhpa ôcjeclô niyivashanem ca neyjatsjan papi acloj. Pa niyivashanem shta ca 

nash'apee pa yitsuuj. Pa tajulhey ca canoa. 

13Lhayaash pa Dios ti yijutsjat pa Adán ti yisnatesh, pa nijooylhajat lhpa Eva.  

14Pa Adán nichinjôtsôclôn'in, vooy lhpa ôcjeclô lhpa lhech chiyjôtsôclôn'in, pa 

yisnatesh pa niysa'. 

15Taj ti lhpa ôcjeclô vanilhjenesh pa yôfisjach'e ti vatamimiesh, pa yiyitesh pa 

nilhcacujayasha, shi' pa lhencheyash, shi' pa tavisi, nôquee pa lhavoyjayasheshch'e. 

1 Timoteo 3 

Pa lhjunash papi lhanvaclesesh pa iglesia 

1Nôque uj ti yijô': ca nicaajtaj papi yeney ti chiynesh ti lhanvacleesh pa iglesia, nôque 

vatcumjayash uj ti is ti chiyen. 

2Lhe'naa papi ts'ôteyesh ti lhanvacleesh pa iglesia, pa lhech isjop ca nitajulhey pa 

lhjunash ca ya aj ca nitôyôjijan'in atesha. Pa lhech vatach'acfa isjop ti yive'lhan lhpa 

lhch'acfa. Pa tajulhey shta ca nivoyjateshch'e pa lhamônlhajayash, pa nitaasclaneshi 

shi' ca ch'anjamatseja. Tajulhey ca nivanjulh'in yajatesh papu ca ninatajey pa 

lhajpôyich; pa tajulhey ca isa' ca nivanqu'eyjatsjan. 

3Pa tanca yôjônaja, pa tanca nivooy pa t'ishanjayash. Ninaychavalhey ca 

nashjatlhatam atesha pava lhpesoc. Pa lhech isjop ca nivatvisiyansha'ne, pa 

yaychavalhey pa vatcanoyash, pa niujaesh ca nen pava lhpesoc. 

4Pa lhech isjop ca ninujumatsenesh pa lhajpôyich, pa nasnatesh shta ca 

nanc'ashamsha'ne papi lhcles pa ch'anjamatsesa shta. 

5Papu nintô'yish ca ninujumatsenesh pa lhajpôyich, ¿naô pa lhjunasht'aja ca 

ninujumatsenesh lhôn pa lh'iglesia pa Dios? 

6Sasjop ca lhanvacleaesh pa iglesia pa nich'a tatvaych'aclaj, ni'ameesh ti 

vataanvacleyantajesh apee, pa lhanclôyitsjaniyashjulh jayu pa tsich'e'. 

7Tajulhey shta ca ch'anjamatseja ti yi'shi' papi cacujanjas, pa jaspa tanca 

chinasinôquiesh pa niysa', jaspa tanca nicôjôyesh pa tsich'e'. 

Pa lhjunash papi vanqu'efenjanjas, lhanquey diáconos 

8Lhech lha lhjunash shta papu nivacle vanqu'efenjanjas lhanquey diáconos, 

ch'anjamatsesa shta. Nive'lhaaesh ca cha'lhaaesh pava yit'esha. Tanca yôjônjasa shta. 

Ninaychavalhey shta pava lhpesoc ca cha'lhaaesh ca nashjatlhatam. 

9Isjop shta ca nitô'yish pa lhanfanash pa nivatcacujayasha ti yijô' ti chitanôclitesh, pa 

ya aj ca nivô'mesh ti samalhavach'in. 

10Vatjutsa'esh ca chinc'alhtaneshisha'ne, ca istaja pa lhfanishlhavach pa tajulhey ca 

chinjutey ca diáconoseesh. 

11Papi lhjayas tajulhey shta ca ch'anjamatsesa, pa ya aj ca chayjanjaya pa 

naôlhatshisha'ne shta, pa nitô'nôfisjatesh lhacôm'a. 

12Pa lhech diáconoesh tajulhey ti ve'lha lhpa lhch'acfa, pa nasclanch'e papi lhcles shi' 

pa yitsôt'ajesh lhajpôyich. 

13Lhayaash papi diáconosesh pa yisclaneyshi jum pa lhcumjayash jaspa yôclôjesh 

pap'elh. Pa lhecheesh pa isaemjop ca niyitesh ca nasinôquitaj pa nilhcacujayashaa ja 

Cristo Jesús. 

Pa yijô' ti chitôyesha na shtachajch'e 

14Jach'anjop pa nalhu ti c'avan jayu tatsha: taj ti tajulheyam ti qu'isesh'eam côque. 

15Lhayaash ti niyijôa ca nastôyesh jô ca yam'ay. Qu'isesh'e côque jaspa avôntôyitesh 

pa lhfanisheesh papu pa tc'a'sham pa Dios, pa lhanquey shta lh'iglesia pa Dios pan 

mônlha. Pa lhech yiyitsjayan pa yivayjatjulh shta pa yijô'. 

16Yijô' ti t'astaay na shtachajch'e: Ja Cristo vatjôney pa lhavu'vat pa nivacle; pa 

tanôclitesh pa Espíritu ti yivo'yeshch'e, pa yi'van papi ángeles. Chiytôyjata papi 

jôjjeclay ninantôfaclesh, pa nincacuesh nan tuc'ae na cotsjaat, pa chiychajeychisham 

pa vôôs. 

1 Timoteo 4 

Papi tanuc'oya pa nilhcacujayasha 

1Taj pa Espíritu Santo ti yit'esha ti yashinitjatjoom pava nijooylha nalhus caaj jayu 

papi tanuc'oya pa nilhcacujayasha. Papi lhech yôfisjach'e jayu pava tsich'es 

jôts'ôclônjanjas, shi' shta pava chivanqu'eyjatsjanesh tô'lha pava tsich'es. 

2Tach'ana jayu papi nivacle jôts'ôclônjanjas shi' papi cuts'ajis. Papi lhech vô'mesh ti 

samsam'in, pa nintô'yey lhayaash ti lhjunashjulh pa clesanilh ti chiylhôn'e ti ujesh ti 

cus. 

3Papi lhech yishiyanem papu ca nitajayay. Pa yishiyanem shta papu pa vatôc ca 

naclafjan ca nituj. Taj ti yivclanjat pa Dios pava vatcôs. Papi ninatcacujan shi' papi 

nitôfaclesh pa yijô' pa tuj pa yijutey pa t'ashameesh pa Dios. 

4Isis lhacôm'a pava yivclanjat pa Dios, pa sasjop ca shtavôm'in ca shtapun. Isjop ca 

sht'acuumjulh pa shtanshamesha pa Dios. 

5Lhayaash cava Dios lhasinôc shi' pa vat'alhjayash yisclan pa vatôc. 

Pa issha'ne lhcavo pa Jesucristo 

6Ca eyjatsjantajesh japi casvelhavot cavôque, pa is ti lhcavoash jayu ja Jesucristo. Pa 

chinacunjanesh jayu pava lhclishayesh pa nivatcacujayasha shi' pa is 

vatneyjatsjanjayash ti niavô'mesh. 

7Ya aj ca en ca asinôquich'e java cha'lheesh ti chiychaych'e, vooy java isis tô'lha pa 

Dios tajulhey ca eyjatsjanesh. 

8Na vatneyjatsjanjayashesh na vatvuvaat tajulhey, taj ti ya'shesh ti tajulhey ti 

chivaneyjatsjanesh pa is vatjunash tô'lha pa Dios. Navôque tajulheyjoom t'ajuya 

nôque casmônlhajayash, taj ti shi' pa casmônlhajayash amc'oya ôyjôlhôyech. 

9Navôque uj ti yijô', tajulhey ca alhacôm'aaelh ca ueshelha. 

10Navôque jatôôlhshelha ti jaycumelh'in ti javatclôyitshelh, taj ti yivaatsheelh caaj ja 

yicaclecleyashelhc'oya pa Dios pan mônlha. Vooy lhavaatsha Lhavqu'ilhjenajem 

lhacôm'a, taj ti yitsavalh papi nincacu. 

11Navôque isjop ca ayôjeesha pa eyjatsjanesh shta. 

12At'eshpach'e' jaspa tanca napunac'oya papu ti anich'ayech. Istaa ca afanisheeshjulh 

japi nicacujanjasa jaspa najôneshch'e nava asinôc, shi' nava ajunash'in, shi' shta pa 

encheyash, shi' pa is acajôysha, shi' pa naacacujayashaa nôquee pa aisiyasha'ne. 

13Alhetipaesh ca etônemch'e ca jamtaj'ay pa aclôvalhemshi cava isis ya'clishay. Pa 

afaycuta shta japi casvelhavot pa eyjatsjanesh. 

14Tajulhey ca achenesh pavan lhavôntôyitesh ti nijut'ay pa Dios, lhayaash ti t'alh'apee 

japi nitaôvclasa ja iglesia, eem ti lhech t'ônasheshem pa Dios. 

15Iyitesh navôque matas pa oych'acla'yesh jaspa navan jayu pap'elh ti lhnôyinesh na 

afanish'avach. 

16Anujumatsen'avach pa anujumatsench'e shta pavan lhavanqu'eyjatsjanesh. Pa iyitesh 

ca môôj na'sheesh lhacôm'a. Ca asnatajesh cavôque pa lhnilhjen jayu avaatsha, shi' 

shta papi tach'an'a vanilhjensha'ne jayu shta. 

1 Timoteo 5 

Pa lhfanishlhavachc'oya pap'elh papi nicacujanjasa 

1Ya aj ca vena ônashaa pa nitaôvclaja. Tajulhey ca ajôney pa atata. Vooy papi 

nich'acsha'ne ajôney papi ach'injavot. 

2Vooy papi c'utsjay ajôney lhpa amimi. Vooy papi lhutsjayech ajôney papi ach'injavot 

pa istaa ca lhacôm'aa pa a'visi. 

3Istaa ca efenesh papi ôsch'acchey papi yijô' ti yaash ti chisuyeshi ti chiyefen. 

4Vooy lhpa ôsch'acche caaj papi lhcles ja't'ajesha papi lhnôts'ôjey, papi lhech isjop ti 

yijutseesh ti vantôyitesh ti yôfisjach'e pava tanyôjijayesh yiey pa t'ajôôjam ti yefen 

yiey pan t'ônashesh lhapesh pa lhencheyasha pa lhtata. Cavôque isis pa nishamsha pa 

Dios. 

5Vooy lhpa ôcjeclô yijô' ti ôsch'accheesh ti ninovalhey paelh, lhpa lhech tach'anc'oya 

pa Lhcaanvacle, pa ninvô'mesh ti t'aalh ti nalhuey shi' pa tulh. 

6Vooy lhpa ôsch'acche nintaasclaneshi pa lhjunashjulh papu ti vaf. 

7Istaa ca eyjatsjaneshelh papi lhech cavôque matas jaspa tanca nasnatesh pava niysisa 

lhfanishlhavach. 

8Ca nicaajtaj papi ninaychavalhaan papi yitsôt'ajesh yiey pan tc'asham pa lhajpôyich, 

pa lhech niyijôeesh pa nilhcacujayasha. Pa lhjunashjulh papi vantanesh pa 

nilhcacujayasha pa ya'sheshc'oya ti ojey papi cacujanjas. 

9Tajulhey ca chini'sesh'e pava lheyis papi ôsch'acchey tsi'sha papi yaash ti sesenta 

pava lhnincôpes, papin yive'lhan lhapesh pa lhch'acfa. 

10Tajulhey ca chinantôfaacsha ti is pa lhfanishlhavach: ca nicajôyshiyantaj papi 

lhcles, ca nivijatantajulh papi yamey pa lhajpôyich, ca nicleeshtajemsha'ne pava 

lhafoc papi nicacujanjasa, ca nefentajesh shta papi yitacshin'in, shi' pava matas pava 

isis lhfanishlhavach'in. 

11Taj ti ya aj ca chini'sesh'e lhpa nich'ayche clee ôsch'acche. Lhayaash ti tôlhe'ma jayu 

pa lhaychavalhjayash ti tanuc'oya ja Cristo pa yen ca nitajayay shta. 

12Nôqueesh tameneshlhavach, lhayaash ti ninamjatemsham pan t'ônasheshem jô 

lhech. 

13Pa yichey ts'ivee pava jpôyjey pa ninanc'umjayuin, pa chayjan'in, pa yen ca 

niameeyc'oya pava matas shi' pava ca nipe'ya pavan nintajulhey. Pa yasinôquiin pava 

yinôôlhjônchat ampa ca nitô'lha. 



2161 

 

 
Nivacle Bible  

© 1994,  Sociedades Bíblicas Unidas. 
 

 
 

 

14Pa lhe'naa ti jayeesh ca nitajayay papi nich'aychey ôsch'accheyesh, pa caaj jayu shta 

papi lhcles, pa niclôvalh pa lhajpôyich. Jaspa tanca nivanesh pa nicatsic'utsfaa pa'na 

ca nachayjanesh. 

15Caaj japi ôsch'acchey vatjutc'oya pa is pa yôfiis pa Satanás. 

16Ca nicaajtaj pa nivacle nicacujanaja, ja't'ajesha lhpa ôcjeclô lhpa lhavelhch'e 

ôsch'accheesh, tajulhey ca nefen jaspa tanca caclecleem papi lhtatvelhavot'esh pa 

iglesia. Pa isaemjop papi lhtatvelhavot'esh pa iglesia ca nefenesh papi yijô' ti 

chisuyeshi ôsch'acchey. 

17Papi lhanvaclesesh pa iglesia, papi lhech tajulhey ca nitaanshamiyesh, 

chiytsôôtjatesh papi vanqu'eyjatsjan ti nifacch'e cava ya'clishay. 

18Nôque yit'esh nava Vani'sesh'e: “Sasjop ca chinp'ojaam pa lhashi pa vôcô ti 

chiyicumjat'e pa trigo ti t'ôseshch'e.” Pa yit'esha shta: “Pa vatcumjayash lhavo' 

tajulhey ti ts'ôtey.” , 

19Ya aj ca aculhjanesh tatsha pa ve'lha ti tfacjan'am ti chaya pa lhanvacleesh pa 

iglesia. Vooy ca napu'taja ja't'ajesha pu'jana papi tfacjan'am pa acu'lhesh. 

20Vooy papi ninach'anesh ti yisnatesh pa niysa' tajulhey ca acha'jelhey t'ajuyish 

lhacôm'a pap'elh pa ayôjeelhaan pa jaspa nanjovaayshem pap'elh. 

21C'ayôjeesh'a navôque, lhayaash ti shnôvesh'e t'ajuyish pa Dios shi' ja Lhcaanvacle 

Jesucristo, nôquee papi lhángeles vooyshilhatam. Pa iyitesh cavôque ti chiyôjiesh'a pa 

ya aj ca pachama papu ca en, ca na afanisheesh'in pap'elh. 

22Ya aj ca avanjop'in ca alh'apee ca lhanvacleaesh pa iglesia papu. Pa ya aj ca môôja 

pa lhsasch'e pap'elh, pa acavoyjulh lhacôm'a pa niysa'.  

23Nan lhjunash ca nitayashaytaj lhpa avts'e' pa ya aj ca tsi'shaa pa yinôôt ca ayô'ji. 

Tajulhey ca tiqu'in'a pa ôtjayetaj t'i' ca ayô'ji shta. 

24Caaj papi nivacle chiytô'ya tatsha pava lhfanishlhavach'in ti jôjjeclay nichinivalha. 

Vooy pap'elh nichintô'ya tatsha pava lhfanishlhavach'in, pa nanjooylha ca 

chintôyesha. 

25Lhech lha lhjunash shta pava isis ti chiyisnatesh. Caaj papi chiyvanesh tatsha, vooy 

pap'elh vatfich'esh pa is ti yisnatesh, pa nanjooylha ca chintôyesha. 

1 Timoteo 6 

1Papi lhancavos tajulhey ca isa' ca nitasinôyc'oya papi lhanvacles, jaspa ampapu ca 

nachayeshjoo pa lhey pa Dios shi' nava shtavanqu'eyjatsjanesh'in. 

2Pap'elh lhancavos yivooyshi pa ninatcacujan ti lhanvacleesh, lhayaash ti 

ve'lheelhsham pa nilhcacujayasha. Isjop ca na'shesh ca nasclaneshi ca 

natcuumtajem'in, lhayaash ti nintatcacujan pa nivancacumjat. Papi lhech 

lhtatvelhavot'esh jô' pa vanensha'ne shta. Istaa ca anfacch'e pa avanqu'eyjatsjanesh 

shta. 

Pava yijô' ti chiyench'e 

3Ca nicaajtaj papi vanqu'eyjatsjanesh pava niyijôa, pa nit'ônasheshch'ejulh nava isis 

chivanqu'eyjatsjanesh tô'lha ja cas Caanvacle Jesucristo, nilhecha shta navan 

shineyjatsjanesh na shtachajelhch'e, 

4pa lhech cha'lheesh ti vataanvacleyan, ampa ca nitô'yish. Pa lhech tayyashayesh pava 

lhaychavalhjanôc, lhayaash ninteesh ca nivôyjatjulh cava ya'clishay. Cavôque tô'lha 

pa vatvancajuctsenjayash shi' pa vat'ôc'ôtsjayash, shi' pa vatafjuncheyash, 

5nôquee pa vatshanjayash ampa ca nôjesh'e. Papi lhech nivacle yicôccheyjeyan pa 

lhaychavalhjayash, pa nintô'yish pa yijô'. Papi lhech yilheclôjtajesh ca nacônatshiin 

papu nan shtachajch'e. Istaa ca ac'uyc'oya papi nôque t'ônash. 

6Yijô' ti cascaquicletôesh nan shtachajch'e taj ti ve'lheey papi nishamesh pa ti caajem. 

7Ampa ca naaan ca shtatôôlhsha nôque cotsjaat, pa ampa ca naaan shta ca 

shtachajc'oya ca shtavaftaj. 

8Vooy ca nicaajtaj pa catsôc shi' pava cats'uyjatshiyis pa shtajulhjatey. 

9Papi yen ca acôsashiin ti nint'unjulh ti chiyc'alhtanesh pa yôjôyesh pava acloj 

lhaychavalhjanôc ojiyis, pa yicôctiyanesh papi nivacle pa uj ti tanclôyitsjayesh. 

10Lhayaash pa vatencheyashesh lhpa peso lhfetatsiyesh pa niysa'. Caaj papi yamjatey 

lhtô'vat lhpa peso, pa tanu'c'oya pa nilhcacujayasha. Pa yamqu'een pa 

lhanclôyitsjayash., 

Pa is vatshanjayashesh pa nivatcacujayasha 

11Taj ti avaatsha, lhcavoash pa Dios, istaa ca atanuc'oya cavôque. Iyitesh pa 

amônlhajayash yivo'yeshch'e, pa avatfiyitem pa Dios. Pa iyitesh shta pa 

niacacujayasha, shi' pa encheyash, shi' pa anichaclanjayash shi' pa lhtants'aclanjayash 

na acachi'. 

12Atshayesh na is avatclônjayashesh na niacacujayasha; pa ya aj ca aclôtesh pa 

vatmônlhajayash ôyjôlhôyech, lhayaash nôque ti tônesh'ay pa Dios. Jan apis ti nape'ya 

ti lhtanôclitshem pa niacacujayasha ti lhôvesh'e t'ajuyish papi acloj ti navanesh. 

13Nôqueesh c'ayôjeesh'a côque ti shnôvesh'e t'ajuyish pa Dios, pan yijutey lhacôm'a 

pa lhamônlhajayash nava caaj, shi' ja Jesucristo, jan apis ti is ti tanôôclhanitesh ti yiey 

t'ajuyish ti tasinôyc'oya pa Poncio Pilato. 

14Istaa ca anc'ashamesh nava chiyôjiesh'a, pa ya aj ca anvaych'aclaj ca vena 

afanisheesh jaspa tanca vena anônasha pa amjey ca natpectaj ja cas Caanvacle 

Jesucristo. 

15Cavôque yameyjop jayu jan yitsjulh'ejop pa Dios ti yivaclhitesh jayu, lhayaash pa 

lhech ve'lha tajulhsham ti chiyôclôj ti ampa ca ameemc'oya ti t'un'in. Pa lhech 

Lhcaanvacle chinvacleyanesh pap'elh lhcaanvacles. 

16Pa lhech ve'lheey tanca nivaf yi'shi' pa lhqu'isjuyaj sasjop ca chishalheema. 

Nive'lhaa pa ca nivaclea ca nivan, lhayaash ti sasjop ca chinovalhey. ¡Yitsôt'ajesh pa 

vataclôjqueyash shi' pa vat'unaj ôyjôlhôyech'esh! Amén. , 

17Papi caaj pava lhavanjas yiey nôque cotsjaat, pa ayôjeesha ca ya aj ca 

nitaanvacleyanesh. Pa ya aj shta ca cacleclaa pava yi'van, lhayaash pava lhech ti 

t'ôclilhaa. Tajulhey jôcl'esh ca cacleclaa pa Dios pan mônlha. Pa lhech nijutjooy pava 

cassuyeshi pa yashjatjoom jayu pava shtancu'tajesh. 

18Ayôjeesha ca nasnatesh pa is. Pa tajulhey ca acôseeshiin jôcl'esh pa is 

vatcumjayash, pa nitajulhe'mey ca nicatsônjatem pap'elh pava yi'van. 

19Pa nôque lhjunash jayu pa nicaajem pava lhavanjas pa nitôôlhsha pa t'unaj t'ajuya pa 

amc'oya nalhu, pa chinapjôclônem jayu pa lhamônlhajayash ôyjôlhôyech. 

Pa yôjesh'esha'ne lhanyôjijat pa Timoteo 

20Timoteo, tajulhey ca anujumatsenesh nava chiyjut'ay. Ya aj ca ach'ana nava 

ya'clishayesh nôque cotsjaat ampa ca nitô'lha, shi' pava ninvooyjulh ya'clishay. Pava 

lhech yôôlhjôn'in ti chiyit'esha ca vatôfacjayasheesh. 

21Papi yôfiis pava nôque t'ônashch'e ya'clishay pa tanu'c'oya pa nilhcacujayasha. 

Tajulhey ca ninujumatsen'ash pa Dios. Amén. 

2 Timoteo 

2 Timoteo 1 

Pa Pablo yiisshem'e pa Timoteo 

1Yivaatsha, ya Pablo, lhcachenachyish ja Jesucristo. Nôque yinyôjijat jatôôlhsha pa 

Dios, ti jôveelhsi pa vatmônlhajayash ti chinfac ti yave'lheelhsham ja Cristo Jesús. 

2Qu'i'sesh'eam nôque yiqu'isjayanach yenach yaôs Timoteo. Jayeetajesh jum ca 

nicaaj'am pava vatcufayjates, pa vatcavts'aclayjayash shi' pa vatcanoyash tô'lha pa 

Catsitata Dios shi' ja cas Caanvacle Jesucristo. 

Chiyasinôqui pa Cristo 

3Yajatesh ti javôntôyich'e'am ti jayalh'am nava nalhus shi' nava tulhis ti jashamitjatesh 

pa Dios. Pa lhech jaycumeshem'in ti niyasamaan jan lhjunash shta japi jatôôlhsham. 

4Yajatesh ti javôntôyich'e java at'ec, pa jayeetajesh jum ca c'avan, pa jaspa 

ts'ishamesh jayu. 

5Javôntôyich'e shta ja niacacujayasha ninôôlhjôney. Lhja act'e Loida nôquee lhja 

amimi Eunice vatjutsaesh ti caajem pa nilhcacujayasha. Pa tsitô'yish jum ti caaj'am 

shta na niacacujayasha. 

6Lhe'naa ti c'ayôjiesh'ay ca iyitesh nava natis'ash pa Dios jan t'aplhuqu'e ti jan'atapee 

nava yipôcôtôy. 

7Tanca nanjutjooy pa Dios pa espíritu ninfiiy, vooy pa Espíritu yicont'aj, is pa 

lhencheyash pa lhcajôysha shta ti nijutjooy. 

8Ya aj ca avapenesh ca asinôquitaj ja cas Caanvacle. Ya aj na shta ca avapenyish, 

lhayaash ti chits'ôcfaapee jô lhech. Istaa ca acuumjulh pava chinaclôyitesh pavan 

tôlh'ejop ti chivanqu'eyjatsjanesh pa vatnilhjenjayash. Vooy pa Dios nijut'ayjop jayu 

pa t'unaj navôque. 

9Shinalhjen pa Dios pa tônjooy ca shin'isinatesh pa casmônlhajayash pa tanca lhecha 

pa casfanishcatsivach, vooy lhavaatsha tô'lha pa lhfanishesh pa vatencheyash ti 

shinvelhanelhsham ja Cristo Jesús. Vooy pa Dios p'alha ti shinen ti jôjjeclay ninavclan 

na cotsjaat. 

10Taj ti yinôôclhanitajoom pa lhech vatencheyash pa lhnamjayashshicham ja cas 

Lhavqu'ilhjenaj Jesucristo. Jô lhech yivômjatshi pa t'unaj pa vatvafi'. Tôlh'ejop nava 

chivanqu'eyjatsjanesh pa vatnilhjenjayash niclaneshi pa vatqu'isjuyaj pa 

vatmônlhajayash pa nisa'jop ca chinvômjatshi. 

11Niyôjieshyi pa Dios jaspa janôôclhanita cavôque, pa tsichen ti lhcachenachyish 

jaspa qu'eyjatsjanesh japi nijudiosa. 



2165 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Pa lhe'naa ti chitsiclôyit'apee lhacôm'a cavôque. Taj nivapenesh nava lhech, 

lhayaash ti tsitô'ya jan nijutyi ti tsiyitsjayanesh. Tsitô'ya jum ti caajem pa t'unaj pa 

vanujumatseneshyam nava nijutyi yamjey jayu pa lhech nalhu.  

13Istaa ca ajôneshch'e nava qu'eyjatsjan'ash ti isis. Pa iyitesh pa nivatcacujayasha shi' 

shta pa vatencheyash javan caajjoom ti casve'lheelhsham ja Cristo Jesús. 

14Vooy pa Espíritu Santo pan yijôtshi, yefen'ash jayu jaspa anujumatsenesh nava 

nijut'ay pa Dios. 

15Apis ti natô'yish ti tayyijop lhacôm'a japi yiey ja cotsjaat Asia; lhech shta ja Figelo 

shi' ja Hermógenes. 

16Tajulhey ti tcavts'aclayesh pa Dios jan tc'a'sham ja Onesífero, lhayaash ti aclojesh ti 

ts'efenesh ti yic'ôôjlhanityam. Pa tanca nivapenyish ti chits'ôcfa'. 

17Vooy ti jôv'e' ja Roma pa ninvô'mesh ti vo'yiysha'ne jaalhpa tsivan. 

18Tajulhey ti yivashanem pa Dios ti yivanem pa lhcavts'aclayjayashesh pa lhech 

nalhu. Apis ti natô'ya jô jô'lhechesh ti ts'efeneshelh ti yiey ja Efeso. 

2 Timoteo 2 

Pa is lhc'afoquelhay pa Jesucristo 

1Na yaôs, atô'lhesham pa unaj nava yijut'ay ja Cristo Jesús. 

2Navôque lhaspeya'esh ti jayasinô'yesh'e t'ajuyish japi acloj, pa ayôjeesha papi 

yitôyc'oya pa jaspa neyjatsjanesh pap'elh. 

3Vooy avaatsha, istaa ca acuumjulh pa vatclôyitsjayash jan lhjunash pa is 

lhc'afoquelhay ja Jesucristo. 

4Ampa vatc'afoquelhaya ca ninjôneeshch'e pava lhanfanashem t'ajuya pa 

vatmônlhajayash, pa lhech nishamitjatesh pa lhanvacle pava yiyôjiesha. 

5Pa lhech lhjunash shta pa yitjôven pa tanca natshayeem ti yiclôqui atesha. Vooy ti 

yijôneshch'e pava vat'ônashesh pa tasha'yem. 

6Vooy papi t'acumjiin pa lhcôvjiyanjavat, papi lhech tajulhey ti vatjutsaesh ti tuj pava 

ti yicavcalhesh. 

7Aychavalhch'e nava jayeesh'a, vooy ja Lhcaanvacle natôychiyinch'e jayu lhacôm'a. 

8Avôntôyich'e ja Jesucristo jan netshaamshi capi vafsha'ne. Jô lhech tôlheyshi pa 

lhcaanvacle David. Navôque navan janfacch'e vatnilhjenjayashesh. 

9Nôque jatôôlhsha ti tsiclôôyjulh pa vatclôyitsjayash ti chiyivalhyi ti chits'ôcfa'. Taj ja 

ya'clishesh pa Dios tanca chinôcfa'. 

10Pa lhe'naa ti tsiclô'yemjulh lhacôm'a papi vooyshilhatam pa Dios, jaspa caajem jayu 

shta pa vatnilhjenjayash shi' pa vatôclôjqueyash ôyjôlhôyech ti casve'lheelhsham ja 

Cristo Jesús. 

11Navôque uj ti yijô': Ca shtavaftajelh jô lhech, pa casmônlhaaelh shta jô lhech. 

12Ca shtanclôyitsjaytajelh, pa shnô'velhshi pa lhanvacleyash;  Ca shtavaantantajesh jô 

lhech, pa nivaantanjooj jayu vitsha; 

13ca nishtatô'nôfisjatajeem, vooy lhavaatsha yinjôt ti tanôfisjat. Vooy pa Dios 

sasemjop lhavaatsha ca nivaantanlhavach. , 

Pa vatcumjayash lhavo' chiyc'alhtaneshi ti is 

14Avôntôyich'e cavôque, pa ayôjeesha papu ca veesh'e t'ajuyish ja Lhcaanvacle jaspa 

nivô'mesh ti na'sheshvanôcji pava taniyôsesh'in ya'clishay. Navôque 

lht'ôc'ôteshelhsha'ne ampa ca nitô'lha; pa yivijatayanesh papi tach'ana. 

15Istaa ca iyitesh lhacôm'a cavôque ca atônôcliteshem'e t'ajuyish pa Dios nan lhjunash 

pa is vatcumjayash lhavo' ti chiyc'alhtaneshi, ti ninvapeneshlhavach ti yivoyjateshch'e 

ti vanqu'eyjatsjanesh pa yijô'. 

16Acavoyjulh ca asinôqui pava ya'clishay niysisa ampa ca nitô'lha, lhayaash papi 

yasinôquiin cavôque ti yachajshicham'in yajatesh pa niysa'. 

17Vooy pava vanqu'eyjatsjanesh tac'uych'een lhjunashjulh pa vatvomaat ti oftsejeshiin 

jaalhpa uj. Nôque lhjunash ja Himeneo shi' ja Fileto. 

18Japi lhech apis ti tanu'c'oya pa yijô', lhayaash ti yit'esha ca apisa ca neetshamshi capi 

vafsha'ne. Pa nôque lhjunash ti yistanjatesh'in pa nilhcacujayasha pap'elh. 

19Vooy pa Dios yivclanjatc'oya pa lhtatsuqu'esh ti yijôtjat. Pa lhech chiyi'sesh'e pa 

nôque yit'esh: “Nitôfaclesh ja Lhcaanvacle papi yitsôt'ajesh”; shi': “Lhacôm'a papi 

yetôn pa lhey ja Lhcaanvacle tajulhey ti tanu'c'oya pa niysa'.” 

20Pa uj jpôyich nive'lhaaey pava lhcôqueclitôy clesanlhiy cojiyas shi' shta pava 

nôcshi' clesanlhiy ca nôv'ôcji. Caaj shta pava vataasnatsjasesh yeclôy shi' shta pa 

t'ôôlhshi. Caaj pava vatcôqueclitôy chiytsôôtjatesh tatsha ti chiychenesh, vooy pav'elh 

vatcôqueclitôy chivanaclôfjanesh ti chit'acum'e. 

21Lhech lhjunash shta papi chiyjuyjata ja Lhcaanvacle. Papi lhech isjop ti vat'isiyan pa 

vômeshjop pa niysa'. Pa lhecheesh pa isa'jop ca natjuya pava matas isis. 

22Aclôtc'oya pava lhclôquijavos papi nich'acsha'ne. Pa iyitesh pa vatmônlhajayash 

yivo'yeshch'e, shi' pa nivatcacujayasha, shi' pa vatencheyash, shi' pa vatcanoyash. 

Istaa ca ave'lheelhsham papi yetôn ja Lhcaanvacle papin yicleeshi pa lhcachi'. 

23Ya aj ca asnatshelh pava lht'ôc'ôteshelhsha'neen ninatcajôyshaych'esha'ne nintô'lha 

pa ca naaan. Natô'yish ti tôlhshaam pa vatshanjayash. 

24Pa lhcavo ja Lhcaanvacle sasjop ca nivooy pa vatshanjayash. Tajulhey ca 

nitaasclansha'ne lhacôm'a, pa tajulhey shta ca isa' ca nivanqu'eyjatsjan, pa tajulhey ca 

ninichaclanjat. 

25Pa nic'ôôvtaclôy ca nasclantajsha'ne papi ojiyis, pa nach'aneshjop pa Dios ca 

nanvaych'aclajtajem pa lhcachi' pa neyjatsjanesh shta pa yijô'. 

26Pa jaspa chinanjat'ôtsjanesh pa niclôteshc'oya pava yiclantajeshc'oya pa tsich'e', 

pavan yentajem ca nicôjôyesh papi lhech. 

2 Timoteo 3 

Pava lhjunashch'e jayu papi nivacle pava yoj'esha'ne nalhus 

1Tajulhey shta ti natô'yish pava yoj'esha'ne nalhus ti tavijatay jayu. 

2Yaychavalhavne papi nivacle, pa vancajuctsenjanjas jayu. Papi lhech 

vataanvacleyanesh jayu pa vatvoyjatsham shta. Vatjuyjatjulh jayu pa Dios ca 

nitasinôytaj, pa ninanc'ashamem jayu papi lhnavot. Papi lhech nive'lhaaesh ca 

nanshamesh jayu pa ti chiyit'esh, pa tanca nivijatanjulh nan chiyichajch'e. 

3Amem jayu pa lhencheyasha pap'elh, pa tanca natcavts'aclayesh papu. Pa 

chayjanjasaesh jayu shta, pa tanca nivômjatshi jayu pavan yaychavalha niysisa. Papi 

lhech ninnôôysha'ne jayu pa nilhc'utsfaseesh pa is. 

4Taj ti facjanjas jayu, pa ninvoyeshch'esha'ne jayu shta. Pa yamqu'een jayu shta pava 

cha'lheesh, vooysha'nelhatam jayu pava ca na'shesh pa ch'apa'emey ca nivooy pa 

Dios. 

5Papi lhech vatjônch'e atesha jayu nôque chiyichajch'e, taj ti vantanesh jayu pa t'unaj 

ninôôlhjôney na chiyichajch'e. Ya aj ca aclameey papuque nivacle nôque t'ônash'in. 

6Lhayaash ti tôlhshaam papi lhech papuque papi yuy'ôcjisha'neen pava jpôyjey pa 

yijôts'ôclôn'in papi ôcjeclôy nincont'as ti yinesh pava sasch'esha'ne. Papi lhech nivacle 

yichajch'e lhacôm'a pava niysisa lhaychavalhjanôc. 

7Yajatesh ti vaneyjatsjantajsha'neen, taj nive'lhaaesh jayu ca nitô'yish pa yijô'. 

8Jan lhjunash papi tôyjesesh pa Janes shi' pa Jambres papin vatjuyjatjulh pa Moisés. 

Lhech lhjunash jayu shta papi lhech nivacle t'ajuyjulh jayu shta pa yijô'. Papi lhech 

nivacle yicôccheyjayan pa lhaychavalhjayash, pa yivômjatshi pa nilhcacujayasha. 

9Taj ti tanca jayu ca caju'ach'e pa lhjunash, lhayaash ti yitô'ya jayu papi yiey na 

cotsjaat ti ninatcajôyshaysha'ne papu lhech. Jan lhjunash papu lhech napu' tôyjesesh, 

papin t'ajuyjulh pa Moisés.  

Pa yôjesh'esha'ne ti yiyôjiesha pa Pablo pa Timoteo 

10Taj ti avaatsha is ti lhiyitesh java javanqu'eyjatshanesh'in. Lhasjôneshch'e shta na 

yijunash, shi' na yicumjayash'in, shi' na niyicacujayasha, nôquee na yinichaclanjayash 

shi' na yencheyash shi' na yunaj ti tsiclô'yeshyivachjulh. 

11Nôque shta ti chitavo'yich'esha'ne, shi' shta javan chits'iclôyitesh. Natô'yish shta 

javan yinfanash yiey java yitsates ja Antioquía, ja Iconio shi' ja Listra, shi' java 

chitsijôyjanesh tsiclôyit. Vooy ja Lhcaanvacle tsilhjenesh navôque.   

12Yijô' ti lhacôm'a papi yeetajesh ca nivat'isinatem ja Cristo Jesús, pa chinclôyit jayu 

ca chinjôyjantaj. 

13Taj papi niysisasha'ne shi' papi jôtsôclônjanjas yamjam jayu jum pa nilhcajôyshaa. 

Yijôts'ôclôn'in pap'elh, pa chiyjôts'ôclôn'in jayu vitsha. 

14Taj ti tajulhey ca iyitesh lhacôm'a java lhneyjatsjanesh javan apis ti t'uesha. Apis ti 

natô'ya pa yie' papi neyjatsjanesh. 

15Natôych'e ti nich'a ataôvclaj ti lhantôfaclesh nava isis Vani'sesh'e ti neyjatsjanesh na 

vatnilhjenjayash tôlh'ejop pa naacacujayashaa ja Cristo Jesús. 

16Lhacôm'a nava isis Vani'sesh'e ti tôlhshaam pa Dios, pa t'ajuya ti 

chivanqu'eyjatsjanesh shi' ca chinvancatôyjata, ca chinasclaneshch'e shi' ca 

chinvatcajôyshiyanesh pa vatmônlhajayash yivo'yeshch'e. 

17Nôque lhjunash pa nivacle yitsôt'ajesh pa Dios tcajôyshayesh pa tanipjaclôna ti 

vataasclanesha'ne ti yisnatesh lhacôm'a pa is. 

2 Timoteo 4 

1Shnôvesh'e t'ajuyish pa Dios shi' ja Lhcaanvacle Jesucristo, ti nam jayu jan lhjunash 

pa uj Lhcaanvacle ca nasclantajch'e papi mônlhasha'ne shi' capi vafsha'ne. Nôqueesh 

ujesh ti c'ayôjeesh'a 

2ca avanqu'eyjatsjanesh nava isis Ya'clishay ca aniyiteshc'oya yajatesh papu 

nach'antaja lha'ma ca ama papu. Istaa ca atôychatc'oya pa acajôyshiyanesh pa 

afaycuta, pa eyjatsjanesh lhacôm'a pa anichaclanjayash. 

3Lhayaash ti nam jayu pava nalhus ti ninteesh jayu papi nivacle ca nach'ana nava isis 

Ya'clishay; ya'shesh ti yen pava tôlheshlhavne niysisa lhaychavalhjanôc. 

Yiclônatlhatam jayu papi vanqu'eyjatsjansha'ne pa tsi'sha ti nifaclemch'e pavan yen ti 

tach'ansha. 

4Vatc'uyjatc'oya jayu pa yijô' pa t'acuumjulh jayu lhacôm'a pava chiychaych'e atesha. 

5Taj avaatsha yajateesh ca asclansha'ne'atam pa is ajunash, avatclôyitjulh pa 

vatclôyitsjayash, pa oych'aclaya ca avanqu'eyjatsjanesh pa vatnilhjenjayash, pa 

ôfisjach'e jum na acumjayash. 

6Vooy yivaatsha palha jacufayyivach ti palha shalhaayam pa yivafi. 

7Palha c'ashanesh pa is vatvatclônjayash. Jamey ja yôj'esha'ne ja vatcôvenjayish, ti 

nivô'mesh ti janiyitey. 

8Nôqueesh jaych'anc'oya pa yisha', tô'lha pa vatmônlhajayash yivo'yeshch'e. Pa lhech 

nijutyam jayu pa lhech nalhu ja Lhcaanvacle jan yivo'yeshch'e ti tcaasclanchaych'e. 

Taj niyave'lhaaey ti nijutyam jayu navôque, shi' shta lhacôm'a papin yen pa 

lhapecjayashicham jô lhech chiyjutey jayu. 

Nava chiyeyjatsjanesh papu 

9Istaa ca anifaclityi pa asvan tatsha. 

10Tayyijop ja Demas, lhayaash ti yen nava matas yiey na cotsjaat, pa t'ajuyey ja 

yitsaat Tesalónica. Ja Crescente t'ajuyey ja cotsjaat Galacia, vooy ja Tito yichey ja 

cotsjaat Dalmacia.  

11Ve'lha na Lucas mônlhayijop. Avooysha'ne ja Marcos ca anôôychi, lhayaash ti 

isjopyam ca nits'efenesh jayu na yicumjayash.  

12Vooy ja Tíquico apis ti jacheney ja yitsaat Efeso. 

13Ca anachtaj pa anchaajyam lhja uj yuyjatshi lhjan janôy'e ja yitsaat Troas yiey ja 

lhajpôyich ja Carpo. Shi' java vatqu'isjayanjas shi' jav'elh qu'iisshiin yiqu'isjayanjas. 

14Vooy ja clesanlhiy lhavo' Alejandro uj ti yisnateshyam pa niysa'. Vooy ja 

Lhcaanvacle yishayanemch'e jayu lhacôm'a java yisnatesh.  

15Anujumatsenjulh shta jô lhech, lhayaash ti uj ti t'ajuyjulh java janfaclelhch'een. , 

16Ti nich'a javatsevat'e t'ajuyish japi us lhcaanvacles, ti jayvayeshjulh na yicumjayash, 

pa ampapu ca nits'efenesh; lhayaash ti lhacôm'a jap'elh ti tayeshyijop'in. Taj ti 

jaych'anesha pa Dios ti tan jayu ca naychavalhemey pa vena lhjunash. 

17Taj ja Lhcaanvacle ti ts'efenesh pa nijutyijop pa yunaj, jaspa jamjeylhac'o jayu pa 

javaclhitesh jayu ti javanqu'eyjatsjanesh'in pa vatnilhjenjayash. Pa yipe'ya jayu 

lhacôm'a papi nijudiosa. Nôque lhjunash ja Lhcaanvacle ts'ilhjenesh ja lhashi ja 

jump'uvalhjetaj. 

18Pa ts'ilhjenesh jayu shta lhacôm'a pa niysa', pa tsisclan'esha'ne jayu pa 

lhanvacleyash yiey pa vôôs. ¡Ôyjôlhôyech'esh ti chiyôclôj jô lhech! Amén. 

Vat'aacjujunjayash shi' na yôjesh'esha'ne vatnujumatsenjayash 

19Acju'yam lhja Prisca shi' ja Aquila, shi' ja tca'sham ja Onesíforo.  

20Ja Erasto mônlhee ja Corinto, vooy ja Trófino jamônlhanit'e ja yitsaat Mileto, 

lhayaash ti aôytej'in.  

21Afanishaavach'in jaspa anam ca shalhatajeey pa cloop. Necjuelh'ay ja Eubulo, ja 

Pudente, nôquee ja Lino shi' lhja Claudia, shi' shta lhacôm'a jap'elh casvelhavot. 

22Tajulhey ti mônlhaajop ja Lhcaanvacle Jesucristo. Vooy pa Dios tajulhey ca 

nijutelh'ay pa is alhacôm'aelh. Amén. 

Tito 

Tito 1 

Pa Pablo yiisshem'e pa Tito 

1Yivaatsha, ya Pablo, lhcavoyish pa Dios, pa lhcachenachyish shta ja Jesucristo. 

Niyôjeeshyi lhavaatsha jaspa jachajey ts'ivee pa nilhcacujayasha japi vooyshilhatam 

pa Dios. Jaspa nitôfaclesh jayu shta pa yijô' shi' nan shtachajch'e. 

2Shi' na vach'anjayashc'oya pa vatmônlhajayash ôyjôlhôyech. Ninôôlhjôn'in pa Dios ti 

nifac pa lhech vatmônlhajayash lhapesh ti jôjjeclay ninavclan'e na cotsjaat. 

3Vooy nôqueesh shtamey na yitsjulh'ejop, pa shtantô'ya nava nifac shi' navan 

vanqu'eyjatsjanesh'in. Navôque javanqu'eyjatsjanesh niyôjeeshyi pa Dios cas 

Lhavqu'ilhjenaj jaspa janôyôjem pap'elh. 

4Qu'i'sesh'eam nôque yiqu'isjayanach, Tito, lhayaash ti yijô' ti yô'sesh'ajop pa 

nivatcacujayasha nan shinpunatjop. Jayeetajesh ca nicaaj'am pava vatcufayjates, shi' 

pa vatcavts'aclayjayash, shi' pa vatcanoyash tô'lha pa Dios Catsitata shi' ja 

Lhcaanvacle Jesucristo cas Lhavqu'ilhjenaj. 

Pa lhcumjayash'een pa Tito yiey pa Creta 

5Jaelh nalhu c'amônlhanitesh'e ja yichjop'in ja yinôôt lhey Creta, jaspa asclanch'eyam 

nava jôjjeclay niyvaclhitesh. Pa c'ayôjeesh'a shta ca avooy papi lhanvaclesesh ja 

iglesia yiey ts'ivee java yitsates. 

6Pa lhanvacleesh isjop ca nitaasclansha'ne, pa ya aj ca nitôyôjijan'in. Tajulhey ca 

ve'lhaa lhpa lhch'acfa, vooy papi lhcles tajulhey ca nit'ujansha'ne pa ya aj na ca 

nitôlhjatlhavne pava niysisa, pa tanca shta ca ojiyisa. 

7Vooy pa lhanvacleesh pa iglesia pa lhech chiyclôvalhchiyinesh java yitsôt'ajesh pa 

Dios. Pa nôquen lhayaash tajulhey ca nicaajem pa lhamônlhajayash yivo'yeshch'e, pa 

ya aj na ca yôjijamat'a. Nintajulhey shta ca ojeya pa lhfanishlhavach, pa ya aj na shta 

ca yôjanaja. Ya aj na shta nivooy pa vatshanjayash pa tanca nen atesha pava pesoc ca 

nôvey. 

8Tajulhey ca yajateesh ca natcuumjulh papi nachey pa lhajpôyich. Pa lhech nivacle 

tajulhey pa isa' shta pa lhjunash pa nivo'yeshch'e pa nivatvenchatesh pa Dios pa 

nivatcajôyshiyan. 

9Tajulhey ca niyitesh ca nivôtcôt'ata pa yivo'yeshch'e Ya'clish ti vanqu'eyjatsjanesh, 

pa jaspa isa'jop shta pa nifaycuta na is vatneyjatsjanjayash shi' ca nicajôyshiyanesh 

papi yit'esha pava niysisa. 

10Lhayaash ti acloj papi yôjijamatsha'ne papin yi'shi' japi judíos papi lhech 

chayeshch'e pap'elh pava niysisa, pa yijôts'ôclônesh'in pap'elh nivacle. 

11Papi lhech tajulhey ca ap'oojam lhashi, lhayaash ti yistanjatesh'in ja t'ajôôjamsha'ne. 

Vanqu'eyjatsjanesh pava niysisa pa yentaj ca chinjutey pava pesoc. 

12Caaj pa ve'lha chiytôyjata pava ti vaclan tôlh'e ja yichjop'in ja yinôôt lhey Creta. Pa 

lhech yit'esha papi lhchifas: “Japi Creta lhavos yajatesh ti cuts'ajis, lhjunashjulh pava 

yaquisetes lhaviyjônjas, uj ti lhavcônjas pa ninancumjayuvatsham'in.” 

13Yijô' ti yit'esh; pa lhe'naa ti uja'esh ca ayôjieshaan, jaspa is jayu pa nilhcacujayasha 

ts'ivee. 

14Jaspa nivô'mesh jayu ti yaychavalhch'e java chaych'een japi judíos shi' cava 

jayôjeeshey papi tanuc'oya pa yijô'. 

15Papi is pava lhaychavalhjanôc, pa iseem shta pava matas. Vooy papi cacujanjas 

niysisa pava lhaychavalhjanôc. Papi lhech ampa ca isaem, lhayaash niysisa pava 

lhaychavalhjanôc pa samsam'in shta. 

16Yit'esha ca nantôfa'clesh pa Dios, taj ti chiyivan pava yisnatesh ti yôôlhjôn'in. Papi 

lhech côntanjas pa vatfaycut'in, pa sasemjop ca nasnatesh pava isis. 

Tito 2 

Na vatvanqu'eyjatsjanjayash yivo'yeshch'e 

1Vooy pava lhteesh isjop ca aychavalhch'e yajatesh pa vatvanqu'eyjatsjanjayash 

yivo'yeshch'e. 

2Papi nitaôvclaseesh tajulhey ca nivatcajôyshiyansha'ne, ch'anjamatsesa shta. 

Tajulhey shta ca isisa pava lhfanishlhavach. Isjop shta ca nit'unesh'in pa 

nilhcacujayasha, pa lhencheyash shi' pa lhnichaclanjayash. 

3Lhech lhjunash shta papi c'utsjay, tajulhey shta ca natca'vijatanchaysha'ne ts'ivee. Ya 

aj ca chayjanjaya, pa ya aj na shta ca netsessha'ne. Tajulhey ca isa' pa lhfanishlhavach 

4pa neyjatsjanesh papi nich'aychey ca nicaaj pa lhencheyasha papi lhjayas shi' ca nen 

papi lhcles, 

5jaspa isisa pava lhjunash, pa ninujumatsenesh pa lhajpôyich pa nitsopasha'ne shta, pa 

napecshichamc'oya papi lhjayas, jaspa ama papu ca nat'ônasheesha pa niysa' cava 

Dios lhasicôc. 

6Lhech afanisheesh shta papi nich'acsha'ne ca afaycuta ca isa' pa lhjunash ts'ivee. 

7Lhech ajunash shta tajulhey ca isa' pa ajunashc'oya nava matas. Pa eyjatsjanesh jum 

ca lhacôm'aa ca nôclôjesh jô shi' ca nivatcajôyshiyanesh. 

8Istaa ca asinôquiem jô pa yivo'yeshch'e pa jaspa ama papu ca nayôytanesh. Pa nôque 

lhjunash pa nivapenjat'in jayu papi nayôytantajesh, jaspa ama jayu papu ca 

nasinôquieshelh pa niysa'. 

9Acajôyshiyanesh papi lhancavos ca nanc'ashamem lhacôm'a papi lhanvacles; ca 

vo'ya ca nen pa ya aj na ca nivatjuyjatjulh. 

10Pa ya aj na ca natcut shta, pa nen ca nitanipjôclônesh pa lhôclôjqueyash ts'ivee ca 

nôfisjach'e pa lhcumjayash. Pa lhecheesh pa chinvanjiyinesh ti is pa 

lhneyjatsjanjayash pa Dios cas Lhavqu'ilhjenaj. 

11Lhayaash ti nôclitjoom pa Dios pa t'avisi, pa lhech nicha'jey lhacôm'a papi nivacle 

pa lhnilhjenjayash. 

12Pa lhech t'avisi pa Dios shineyjatsjanesh ca shtavô'mesh pa niysa', shi' pava 

vataychavalhjanôc tô'lha na cotsjaat. Shineyjatsjanesh shta na casmônlhajayash yiey 

nôque cotsjaat jaspa isa' pa casnônash, pa shtanvoyeshch'e shta, pa shtanshamitjatesh 

pa Dios. 

13Shineyjatsjanesh shta pa cascaclecleyashc'oya ca nôfisjatajch'e pava nifacjoom: pa 

is lhatpecjayashicham pa uj cas Dios shi' ja Lhavqu'ilhjenaj Jesucristo. 

14Jô lhech vatlhiseshjac'oya pa lhavafi, jaspa shinalhjenesh lhacôm'a pava niysisa, pa 

tifeyjoom lhacôm'a ti yiclesheyjoom pa jaspa yitsôt'ajjooj pa shtenelh ti shtasnatesh pa 

is.  

15Navôque tajulhey ca avanqu'eyjatsjanesh, pa afaycuta ca ayôjiesha cavôque matas 

pa aniyitesh na anyôjijat. Jaspa tanca napunesh papu. 

Tito 3 

Pava tanyôjijayesh papi nicacujanjasa 

1Avôntôyitemch'e japi lhech ca napecshichamc'oya yi'shi pa vatvacleyash ca 

nanc'ashamemsha'ne, shi' ca yajateesh ca nasnatesh pava isis. 

2Ca ya aj na ca niteetsha papu ca niysa', jaspa canoach'enshi pa isisasha'ne shta. 

Tajulhey ca nitô'nôclitshem pap'elh pa lhtants'aclanjayash. 

3Lhech casjunash shta casvaatsha jeelh nalhu nishtacajôyshaysha'ne, pa tanca 

shtanc'ashamem shta pa Dios. Jacuclônelhvatsham'in pa yalhancashaclelhjop pava 

niysisa vataychavalhjanôc shi' pava janashjateshelh. Jôveelhshi pa niysa' pa 

javancajuctsen'in. Chitsicônitshielh pa jacônitshielh vitsha pap'elh. 

4C'oya ti nôclitelhyam pa cas Lhavqu'ilhjenaj Dios pa t'avisi shi' pa lhencheyasha napi 

nivacle yiey na cotsjaat, 

5pa shinalhjeneelhsha'ne. Navôque tanca tôlheshelha na yifanishelhyivach ti is, vooy 

pa lhcavts'aclayjayashelhyish pa Dios tô'lha. Chits'ilhjeneshelh lhayaash ti 

chitsicleshelhsha'ne lhech pa Espíritu Santo tô'lha, ti tsachajelhey ti tsivat'aselh pa 

jôveelhshi pa nich'a vatmônlhajayash.  

6Tôlha'jop ja cas Lhavqu'ilhjenaj Jesucristo ti yashjatjoom pa Dios ti nijutjooy pa 

Espíritu Santo. 

7Lhayaash pa t'avisi ti t'acumjelhyijulh, pa nijutelhyi pa vatmônlhajayash ôyjôlhôyech 

pan yacaclecshelhc'oya. , 

8Navôque uj ti yijô', pa jayeetajesh ca iyitesh ca avanqu'eyjatsjanesh navôque matas, 

jaspa yaychavalhey jayu jum ca nasnatesh pa is papi nincacuesh pa Dios. Navôque uj 

ti isis pa tajulhey ti t'ajuyelh'a avaatsheelh alhacôm'aelh. 

9Istaa ca acavoyjulh pava china'sheshvanôcji ninatcajôyshaych'esha'ne shi' pava 

chaych'e capi acchevot'elh. Sasjop shta ca ôc'ôtelh'apee ca ivalhelhva'ne ti 

lhtaniyôseshelh java lhayôjijates pa Moisés. Cavôque cha'lheesh pa ampa ca nitô'lha. 

10Ca nicaajtaj papi yicatsônjatsham japi lhtatvelhavot'esh ja iglesia, pa istaa ca 

ashantesh ca ve'lhaaesh ja't'ajesha ca npueesh. Ca ninach'antaja pa ayjatelh'atshi. 

11Pa lhech lhet lhfanishlhavach nivacle vatcôccheyjayan lhavaatsha, pa 

vapecleshlhavne pava lhsasch'e ti yiclôyit. 

Nava chiyôji'sha papu 

12Ca jachentaj'ay ja Artemas ja't'ajesha ja Tíjico, pa anifaclityiy ca asvan'e na yitsaat 

Nicópolis, lhayaash ti jôqueshch'e jayu na cloop ti yamônlhan'e. 

13Istaa ca efenesh pava matas ja nivôntôyitesh nava vatyôjijates lhey Zenas, shi' ja 

Apolos, pa ajutelhey pavan suyshemshi t'ajuya ja lhôcjayaash, jaspa tanca natjuyey'in 

pa'na. 

14Japi shtantsôt'ajesh tajulhey ca nineyjatsjanesh ca nasnatesh pa is, shi' ca 

nivanqu'efenesh pava chisuyeshi, pa lhecheesh pa nitajulhey pa lhjunash pa 

lhamônlhajayash. , 

Pa vat'aacjujunjayash shi' pa is vatvanqu'efenjayash yôj'esha'ne 

15Lhacôm'a napi yi'yijop yicjuelh'ay. C'acjuey shta japi yenjaseshjop pa 

nivatcacujayasha. Vooy pa Dios tajulhey ca nijutelh'ay pa is alhacôm'aelh. Amén. 

Filemón 

Filemón 1 

Pa Pablo yiisshem'e pa Filemón 

1Yivaatsha, ya Pablo, chits'ôcfaapee ja Cristo Jesús. Avaatsha Filemón, 

javanqu'iselh'ay ja casvelh Timoteo, lhayaash ja yenach yiyôyjafaeshjop na 

vatcumjayash. 

2Shi' japi lhtatvelhavot'esh ja iglesia japin tc'a'evane ja ajpôyich. Shi' shta lhja 

casvelhch'e Apia shi' ja Arquipo, jan catsits'aeshjop na vatshanjayash. 

3Jayeetajesh ca nicaajelh'am pava vatcufayjates shi' pa vatcanoyash tô'lha pa Catsitata 

Dios, nôquee ja Lhcaanvacle Jesucristo. 

Pa lhencheyash shi' pa nilhcacujayasha pa Filemón 

4Yajatesh ti jajutey pa yishameesh pa yi'Dios ti jaychavalhey'ac'oya pa yalhjayash'in. 

5Lhayaash ti c'aya'esh pa encheyasha shi' pa niacacujayashaa ja Lhcaanvacle Jesús, 

shi' jant'ajôôj japi yitsôt'ajesh pa Dios. 

6Jaya'lhemey pa Dios japi lhnôyôjem pa niacacujayasha jaspa yitô'yish jayu jô pava 

vatcufayjates tô'lha ja Cristo Jesús. 

7Uj ti tsic'usinat'in pa ts'ishamesh'a pa encheyash, lhayaash ti lhc'usinat'in japi 

nicacujanjasa. 

Vatants'aclanem pa Pablo pa lhancasha' lhey Onésimo 

8Lhe'naa ti isjopyam ti c'ayôjeesh'a pava ca asnatesh, lhayaash ti lhcachenachyish ja 

Cristo. 

9Tajulheyam ti jatants'aclanesh'a pa vatencheyash. Ya Pablo, palha niyataôvclaja, 

nôqueesh chits'ôcfaapee ja Cristo Jesús. 

10Jatants'aclaney'am na Onésimo, nan yô'seshjop pa nivatcacujayasha jôvelh'e lha 

vatvônc'ôcfajayte. 

11Jeelh nalhu na Onésimo, ti acasheesh, ninatcajôyshay. Taj ti nôqueesh tcajôyshay pa 

lhajulhjatey pa jajulhjatey vitsha. 

12Nôqueesh jachaj'ay na lhech. Pa istaa ca acuumjulh jan ajunashyish ti 

lhatcuumyijulh. 

13Jentaj yamsha ca mônlhaayijop, ca c'ancayôjatey cum ca nits'efenesh, ti jôjjeclay 

janôôcfa'apee cava Dios lhasinôc. 

14Taj ti niyit'esh ca yisnatesh navan niaclafeesh. Lhayaash ti sasjop ca 

jatants'aclanesh'a pava ca yiyôjeesh'a pava isis ti lhasnatesh. Tajulhey jô ti tôlh'atsham 

pava lhech. 

15Tajulhey ti tay'ajop clee na Onésimo jaelh nalhu, vooy nôqueesh vapec'ay jayu pa 

yajateesh ca nôv'ajop jayu, 

16ti palha nilhancashaa ti ya'sheshc'oya ti lhancasha': nan lhjunash pa vatvelh ti 

nichitsopeesh. Uj ti jen jô lhech, taj ti t'asheshyic'oya apee ti lhen. Taj ti tanca tsi'shaa 

jan lhjunash ti nivacle, nôqueesh avelheshjop jô ja Lhcaanvacle. 

17Nôque lhjunash ca anvelhayutajeshyijop pa nivatcacujayasha, pa acuumjulh yiey jan 

ajunashyish yivaatsha. 

18Ca nicaajtaj pava naclôquiesh, ja't'ajesha pava lhpiôc pa a'lhayijop. 

19Yivaatsha, ya Pablo, qu'isjayanesh'e na yipôcôt: Yijô' ti jashayanch'e jayu. ¡Lhama 

istajjop ca aychavalhch'e ti lhatpi'ôyishjop pa amônlhajayash! 

20Yivelh, jatants'aclanesh'a ca asnateshyam cavôque, lhayaash ti naacacuesh ja 

Lhcaanvacle. Istaa ca ashamitjateshyam na yicachi', lhayaash ti casve'lhasham ja 

Cristo. 

21Qu'iisesh'eam navôque, lhayaash ti tsitô'ya ti lhanc'ashemesh jayu. Tsitô'yish shta ti 

t'ashjat'apee jayu nava jatants'aclanesh'a. 

22Taj ti nôqueesh atôtômjalheshyam pa ca atsan'e, lhayaash ti jalheclôjesh pa Dios ti 

nape'yeesh ti lht'a'lhelheyam, pa yivashanyam ti c'avanelh jayu. 

Pa vat'aacjujunjayash shi' pa is vatnefenjayash yôj'esha'ne Yojesh'esha'ne ti 
chiyasinôqui'em na vat'aacjujunjayash 

23Yecju'ay na Epafras nan chits'ôcfeelh'apee ja Cristo Jesús. 

24Yecju'ay shta ja Marcos, shi' ja Aristarco, nôquee ja Demas shi' ja Lucas, jan 

tsenesh na yicumjayash.   

25Vooy ja cas Caanvacle Jesucristo tajulhey ca nijutelh'ay pa is. Amén. 

Hebreos 

Hebreos 1 

P'alha ti yasinôqui pa Dios pa tôlh'ejop pa Lhaôs 

1Lhapesh aclôjesh ti yasinôquiem pa Dios papi jatô'lhelhsham. Nalhjunash'in pava ti 

yasinôqui'eshem shta papi chiytôyjata pava ti vaclan. 

2Pa vooy nôqueesh nava yôjesh'esha'ne nalhus pa yasinôquijoom tôlh'ejop ja Lhaôs. 

Yivclanjat pa Dios pava lhnalhusesh na cotsjaat tôlh'ejop jô lhech Lhaôs. Pa yijutem 

jô lhech pava vataasclanjas. 

3Jô lhech yinôôclhanita pa lhôclôjqueyash pa Dios. Pa nôclit shta pa lhjunash pa Dios. 

Yiyitsjayanesh lhacôm'a java matas tôlh'ejop pa t'unaj pava lhclishay. Ti 

yivaclhiteshjoom ti yivômjach'e pava cassasch'e, pa chiyisclan'esha'ne pa lhc'ovat pa 

Dios yiey lhfayish yi'shi' pa vôôs. 

Pa Dios Lhaôs yaashchishamc'oya papi ángeles 

4P'alha ti yamey ja Dios Lhaôs ti yaashchishamc'oya papi ángeles. Vooy ja lhey, jan 

yijutem pa Dios, yash'apee shta pava lheyis papi ángeles. 

5Lhayaash pa Dios nive'lhaaesh ca niteetsha pa ángel: “Alhech avaatsha na Yaôs; ti 

tsicavat'aj'ash nôqueesh.” Ninteetshem shta pa ángel: “Yivaatsha tataesh jayu pa 

lhech, pa lhech lhô'sayish jayu.”  

6Meelh ca nachajtaja na cotsjaat ja yilhavaycun Lhaôs, pa niteetsha: “Lhacôm'a papi 

lh'ángeles pa Dios ca nôclôj.” 

7Chayema pa Dios papi ángeles pa yit'esh: “Yijôney papi lh'ángeles jan lhjunash java 

lhavimis. Vooy papi lhcavos yijôney pava itôs t'ach'acjes.” 

8Taj ti chayema ja Lhaôs, pa yit'esh: “Dios, na ac'ovat tanca nitay, tanvacliyashesh pa 

yivo'yeshch'e. 

9P'alha ti lhen pa yivo'yeshch'e pa lhcônitshi pa niysa'. Pa lhe'naa pa Dios, ti vo'ayshi 

avaatsha ti natsôt'ajesh Dios. Pa yash'am na ashamitjayashc'oya napi a'yavot.” 

10Yit'esh shita: “Avaatsha, Lhcaanvacle, ti nich'a ti lhiyitsjat na cotsjaat; avaatsha 

lhasnatesh pa vôôs.  

11Taj ti nava lhech ti vôôm jayu, vooy avaatsha pa yinjôt jayu ti amônlha. Nava lhech 

lhacôm'a ti yic'utsjan jayu jan lhjunash pava vatcôqueclitôy ti yic'utsjan. 

12¡Pa lhnachajvatsham jayu jan lhjunash lhpa vat'uyjatshi, lhancayôjatey jayu jan 

lhjunash papu ti nicôyôjatlhatay pa t'uyjatshiy! Taj ti a'lhech avaatsha pa 

amônlhajayash tan jayu ca ninôj. 

13Nive'lhaaesh ca niteetsha pa Dios papi ángeles: “Vee'sha'ne na yifayishey, pa amja 

ca jantajey afoc napi niac'utsfasa.” 

14Lhacôm'a papi ángeles ti vatsôc'ôclit lhshayc'uesh ti t'acumem'in pa Dios. Pa 

chincheney ca nefen papi ca chinalhjentajsha'ne. , 

Hebreos 2 

Sasjop ca chinatcavoyjulh pa vatnilhjenjayash 

1Nôquen lhayaash tajulhey ca uja'esh ca shtach'anelha nava shtape'ya, jaspa tanca 

sht'uy'e pacham pa nôyish. 

2Chiyc'alhtaneshjoo ti yijô' ja ya'clish jan nifacjoom jav'elh nalhus papi ángeles. Vooy 

papi yisnatesh pa sasch'e pa ninanc'ashamesh shta na lhech ya'clish, pa 

tanclôyitsjayesha'ne jayu apee. 

3Ca yijô'taja ca nôque lhjunashtaja, ¿Isjop jayu t'e ca shtaclôtelhc'oya ca shtacavoyjulh 

na uj vatnilhjenjayash? Am, tanca shtaclôtelhc'oya. Na lhech vatnilhjenjayash 

vatjutsa'esh nifacch'e ja Lhcaanvacle. Pa nijooylhaesh japin yipe'yeesh, pa 

nameshjooy vitsha nôqueesh. 

4Vooy pa Dios yinôôclhanita pa yunitjat shta ja lhjunash navôque ti vancatôyjatesh 

shi' java acloj nimatasa papu ca nitô'yish. Tôlh'ejop shta pa Espíritu Santo ti 

nalhjunashvatc'oya pava ti nijutjooy pava yenjoom. 

Vatjônch'e pa Jesucristo papi lhavelhavot 

5Shtasinôquielh pa nijooylha cotsjaat. Pa lhech cotsjaat tanca nanvacleyanesh pa Dios 

papi ángeles. 

6Am, tanca lhech lhjunasha papu lhech, lhayaash ti yit'esh nava Vani'sesh'e: “¿She t'e 

pa lhech nivacle? ¿She t'e pa lhech vatjôney pa nivacle? ¿Ta t'e lhayaash ti yivo'yey'in 

acachi' ti lhaychavalhaan pa lhech? 

7Pa lhapa muc ti lhachajshichamc'oya pa lhech nivacle papi ángeles, taj ti 

lhatjôjiyanesh pa lhasnôycheyash shi' pa vatôclôjqueyash; 

8T'unitjatjop shta nava matas ti lhasnatesh.” Lhacôm'a ti lhan'ôcji nava lhafoc nava 

lhasnatesh. Pa nôque lhjunash ti lhclôvalhchiyinesh lhacôm'a. Lhech lhjunash ti 

chiyclôvalhchiyinesh lhacôm'a pava matas. Pa ninteesh pa Dios ca nash'apee pa lhech 

pavan caaj. Taj ti jôjjeclay nishtavan pant'ajôôj pava chiyashjat'apee pa nivacle. 

9Taj ti shtavan ja Jesús ti muc ti yachajshichamc'oya pa Dios papi ángeles. Yit'esha pa 

Dios ti vafeem jayu lhacôm'a papu, tôlh'ejop ti yen. Vooy nôqueesh chiyjutey pa 

vatôclôjqueyash shi' pa lhasnôycheyash tôlh'ejop ti tanclôyitsjayesh pa lhavafi., 

10Yisnatesh pa Dios pava matas pa vanujumatsenesh shta. Yeetajesh shta pa Dios ca 

namey lhacôm'a papi lhcles pa lhôclôjqueyash. Pa lhe'naa pa Dios ti yivoyjateshch'e ja 

Jesús tôlh'ejop pa lhanclôyitsjayash. Jô lhech Jesús Lhavqu'ilhjenejesh ts'ivee 

lhacôm'a. 

11Yisclanvatich'e ja Jesús papi nivacle. Pa ve'lha Lhtata'elhvatam ja Jesús shi' papi 

chiyvenchat. Lhe'naa ja Dios Lhaôs ti ninvapenesh ti yit'esha napi yivelhavot. 

12Jan t'ônashesh nava Vani'sesh'e: “C'asinôqui'em jayu napi yivelhavot, pa 

jishich'e'am jayu shta na vat'aclach yiey japi tca'va'ne.” 

13Yit'esh shta: “Yacaclecc'oya jayu pa lhech.” Pa ve'lheesh yit'esh shta: “Nôque 

jôv'ec'oya napi lhcles napin nijutyam ja Dios. 

14Ja tc'asham papi vatacles lhjunashvatjulh pa t'asjaan shi' pava lhavoyey. Lhech 

lhjunash shita ja Jesús pa t'asjaan shi' pa lhavoyey lhjunashjulh pa nivacle, pa jaspa 

isjop ti vaf. Nôque lhjunash ti yivômjatshi pa t'unaj pa tsich'e' pan t'unesh'in lhapesh ti 

vôncaclônesh. 

15Nôque lhjunash ti chishanat lhacôm'a papi nijovayjulh pa lhavafi jan lhjunash papi 

yinjôt ti vanôôcfasha'ne. 

16Ninacheyshicham ca nefen papi ángeles. Vooy papi tô'lha pa Abraham yijô' ti yefen. 

17Pa nôquen lhayaash pa lhayasha ti vatjôney papi lhavelhavot pa jaspa yamey ti 

yivo'yeshch'e ti lhanvacleesh papi vatcasinôc yiey t'ajuyish pa Dios, shi' ti tcavts'aclay 

jaspa yivômjatemch'e pava lhsasch'e papi nivacle tôlh'ejop ti vatlhisesh pa lhavafi. 

18Uj ti tanclôyitsjay lhavaatsha pa chiyc'alhtanesha pava matas. Pa nôqueesh iseemjop 

ti yefen shta papi chiyc'alhtaneshaan pava matas. 

Hebreos 3 

Pa Jesús chiyashjatc'oya pa Moisés 

1Napi yivelhavot, ve'lheelhch'e pa Dios, napin tônelh'ay pa Dios ti yitsôtajelh'ash. 

Aychavalhelhch'e jum ja Cristo Jesús jan nichenjooy pa Dios. Jô lhech 

lhanvacleeshjop papi vatcasinôc pa shtanshameshelha pa nicascacujayasheeshelh jan 

sht'acumelhjulh. 

2Vooy ja Jesús yôfisjach'e pa Dios pan tisesh pa lhcumjayash. Jan lhjunash shta pa 

Moisés yôfisjatemch'e pa lhcumjayash yiey pa lhajpôyich pa Dios. 

3Vooy ja Jesús ya'shesh ti chiyôclôjc'oya pa Moisés. Jan lhjunash papu ti yisnatesh pa 

jpôyich yaash ti chiyôclôjc'oya pa nivacle pa jpôyich. 

4Lhacôm'a pava jpôyjey ti natôlh'ein papi yisnatesh. Vooy pa Dios yivclanjat lhacôm'a 

nava nalhjunashvatc'oya. 

5Nôque lhjunash pa Moisés ti yôfisch'e lhacôm'a ti lhcavoeshjop pa Dios pa 

lhajpôyich. Pa lhcumjayashesh ti nifacch'e pava yit'esh'ema pa Dios. 

6Taj ti vooy ja Cristo yôfisch'e ti lhô'seshjop pa Dios pa lhajpôyich. Vooy casvaatsha 

lhajpôyichjooj jayu ca shtiyitajeshelh ca shtacafiyantajelh pa shtamjelhey pa 

yôj'esha'ne. Shtanshameshelh ti caajjoom pa cascaclecleyash'in.  

Pa t'ichayash papi yitsôt'ajesh pa Dios 

7Pa lhe'naa, ti nôque t'ônashesh pa Espíritu Santo, ti vani'sesh'e: “Nôqueesh, ca 

ach'antajelha ti yit'esh pa Dios, 



2179 

 

 
Nivacle Bible  

© 1994,  Sociedades Bíblicas Unidas. 
 

 
 

 

8pa ya aj ca ayôjijamat'eelh jan lhjunash japin lhtôlhelhsham ti yôjijamatsha'ne, ti caaj 

pa yic'alhtanashem pa Dios yiey pa ampa ca nôv'e'. 

9Lhech yie' ti tsic'alhtanesh japi lhtôlhelhsham, ca tin'e cuarenta java yincôpes ti 

yivantaj java jasnatshem. 

10Pa lhe'naa ti yasuya japi lhech lhtôlhelha, pa jayeetsha: Yajatesh ti 

vatvenchateshyic'oyaan pava lhcachic. pa ninen ca nantôfa'clesh nava yinôyishay.” 

11Pa lhe'naa ti yasuya japu lhech ti janetônem ti tanca namey jayu na yichayash. 

12Yivelhavot, ovalh nivena aychavalhjaniyasheelh avaatsheelh ca avatvenchatelhc'oya 

pa Dios pan mônlha ca acacuelh pa lhech. 

13Pa istaa ca ac'usinatelh'in pap'elh nava nalhus, lhayaash ti jôjjeclay is nôque nalhu. 

Pa jaspa tanca ve'lhaa papu ca chinjôts'ôclônesh'in pa sasch'e, pa tanca shta ca 

ayôjijamat'eseelh. 

14Lhayaash ca shtiyitajeshelh ca shtacafiyantajelh jan caajjoom ti nich'a ca 

shtamtajeshelhey pa yôj'esha'ne, pa lhecheesh pa shnôvelhjop jayu ja Cristo. 

15Lhech t'ônashesh: “Nôqueesh, ca ape'yatajelh nava yit'esh pa Dios, pa ya aj ca 

ayôjijamat'eelh jan lhjunash japin lhtôlhelhsham ti yôjijamatsha'ne.” 

16¿She t'e papi lhech yipe'yataj pava yit'esha pa Dios, taj ti nijooylhach'e ti 

yôjijamatsha'ne? Vooy pant'ajooj papi yayjatshi pa Moisés pa cotsjaat Egipto. 

17¿She t'e shta papi suya pa Dios ti cuarenta pava yincôpes? Vooy papin yisnatesh pa 

sasch'e papin chiyclôn'esha'ne pa ampa ca nôv'e'. 

18¿She t'e shta papi vanashinitjatem pa Dios ti tanca nit'ichayelh pa lhech? Vooy papi 

ninanc'ashamem. 

19Shtavanelh ti tanca namey ts'ivee lhayaash ti yicacu. , 

Hebreos 4 

1Yinôôclhanitjoom pa Dios ti caajjoom pa t'ichayash. Pa tajulhey ca 

shtanujumatsenelhcatsivach jaspa tanca ve'lhaa papu avaatsheelh ca ameelhjop ca 

môtajelhsham. 

2Lhayaash ti casvaatsha shta ti chinfacjoom pa ya'clishesh pa vatnilhjenjayash jan 

lhjunash papi lhech yie' pa ampa ca nôv'e'. Vooy papi lhech cha'lheesh ti yipe'yataj pa 

ya'clish taj ti yicacu. 

3Vooy casvaatsheelh nishtacacueshelh pa shnô'velhshi pa t'ichayash pa Dios, pan 

yit'esha pa Dios: “Pa lhe'naa ti janetônem ti yasuya ti tanca namey jayu ca yichayash.” 

P'alha ti yivaclhitesh pa Dios pa lhcumjayash ti yivclanjat na cotsjaat. 

4Caaj jav'elh Vani'sesh'e ti yit'esha ja napu'yama nalhu: “T'ichayjop pa Dios lhacôm'a 

pa lhcumjayash ti yamey ja napu'yama nalhu. 

5Pa ve'lheeshcum ti yit'esha shta nava Vani'sesh'e: “Tanca namey ts'ivee jayu na 

yichayash. 

6Taj ti jôjjeclay amc'oya pap'elh ca nôcjaam nôque vat'ichayash. Papi vatjutsa' 

yipe'yataj pa ya'clishesh pa vatnilhjenjayash tanca namey tôlh'ejop ti ninanc'ashamesh 

ts'ivee. 

7Lhe'naa pa Dios ti yinôôclhanita ti nich'eesh pa nalhu: pa lhech nalhu chiyit'esha 

“nôqueesh”. Lhayaash ti nifacjoom pa Dios tôlh'ejop pava yit'esh pa David ti 

nôjeshch'e pava pitesesh nalhus. Nan t'ônashesh nava Vani'sesh'e ti yit'esh: 

“Nôqueesh, ca ape'yatajelh cava yit'esh ja Dios pa ya aj ca ayôjijamat'eelh.” 

8Ca yijô'taja pa Josué ti yijutey papi israelitas nôque vat'ichayash, pa tanca 

ve'lheeshcum ca nasinôqui pa Dios peelh nalhu. 

9Nôque lhjunash jôjjeclay mônlhee pa is t'ichayash papi yitsôt'ajesh pa Dios. 

10Lhayaash papi yamey pa t'ichayash pa Dios pa t'ichayjop pa lhcumjayash jan 

lhjunash pa Dios ti t'ichayjop pa lhcumjayash. 

11Pa tajulhey ca shtaniyiteshelh ca shnôquelhey pa vat'ichayash. Pa jaspa ama papu ca 

novalheylhavcop papi yicacu. 

12Lhayaash cava Dios lhasinôc caajem pa lhamônlhajayash shi' pa t'unaj. Pa yaash ti 

yacôôj nilhjunashajulh pa clesataj napu'esh'e pava chiyeclôs'ech'e. Pa nivinshaa ti 

yamjam pa lhsôc'ôclit shi' pa vatshayc'u, pa yamjam pa lhcachi' pa nivacle. 

13Ampa ca saseemjop pa Dios ca chinfichc'oya lhôn pava yi'van. Lhacôm'a ti 

yivansheyshi pa lhtô'vat pava chiyifiichtaj. Vooy casvaatsha pa shtachayemch'e jayu 

shta pava casfanishcatsivach.  

Pa Jesús uj vatcasinôc lhanvacleesh 

14Ja Jesús, Dios Lhaôs, shtantsôt'ajesh uj vatcasinôc lhanvacleesh, jan yamey'e 

t'ajuyish pa Dios. Pa nôquen lhayaash tajulhey ca shtaniyitesh pa nicascacujayashaa 

nan shtacuumjelhjulh. 

15Lhayaash ti shtantsôt'ajesh uj vatcasinôc lhanvacleesh ti tcavts'aclayeshjoo nava 

nishtant'unesh'in. Lhayaash ti nalhjunash'in pava yiclôyit ti chiyic'alhtaneshaan nan 

casjunash. Taj ti ninasnatesh pa sasch'e. 

16Nôquen lhayaash tajulhey ca shtacafiyanelh ca shnôquelhey pa lhc'o'vat pa cas Dios 

vatencheyashesh. Pa jaspa natcavts'aclayjooj, pa shinefenesh pa t'avisi ca 

nicaajtajjoom pa'na. 

Hebreos 5 

1Lhacôm'a papi vatcasinôc lhanvaclesesh ti chiv'oyshi papi nivacle, jaspa 

yasinôquiemch'e pa Dios papi nivacle. Pa caaj shta pava tcufayeshjop pava 

lhsasch'esha'ne. 

2Tôlh'ejop ti caajem vitsha pava nincont'ajesh pa vatcasinôc lhanvacleesh, pa isjop ti 

caajem pa vatnichaclanjayash papi ampa ca nitô'yish shi' papi vatvôjuychatc'oya. 

3Tôlh'ejop shta pava nint'unesh'in tajulhey ca nicaaj pa ca natcufa'yeshjop pava 

yitsôt'ajesh lhsasch'e jan lhjunash pap'elh nivacle pava lhsasch'esha'ne. 

4Ampapu ca isa'emjop ca nitôlheshlhavne ti uj vatcasinôc lhanvacleesh. Vooy pa Dios 

tôney pa lhech pa yijutem nôque lhôclôjqueyash jan lhfanisheshem pa Aarón. 

5Lhech lhjunash shta ja Cristo. Tanca nitôlheshlhavne ti vatcasinôc lhanvacleesh. 

Vooy pa Dios yijutem nôque lhôclôjqueyash, jan t'ônasheshem ti yit'esh:  “Avaatsha 

c'aôs; ti tsicavat'aj'ash nôqueesh.” 

6Jan t'ônasheshem shta jeelh Vani'sesh'e ti yit'esh: “Avaatsha a yinjôt ti avatcasinôesh, 

jan lhjunash ja vatcasinô lhey Melquisedec.”, 

7Vooy ti yiey na cotsjaat ja Cristo ti ujesh ti t'aalh, pa yisitsenesh ti t'a'lhey pa Dios pa 

acloj shta pava lht'ec. Pa lhech Dios caajem pa t'unaj ti yilhjenesh pa lhavafi. Pa 

tach'ansha shta pa Dios ja lhcumjayashem'in. 

8Ja Cristo, yamsha ti Lhô'sesh pa Dios pa vaneyjatsjanesh ti nequ'ishamesh tôlh'ejop 

pa lhanclôyitsjayash. 

9Nôque lhjunash ti yivaclhitsham pa yamey lhac'o'. Lhech tôlh'e' ti yijutem papi 

nequ'ishamesh pa lhnilhjenjayash ôyjôlhôyech. 

10Taj pa Dios ti yit'eshem ti vatcasinôc lhanvacleesh jan lhjunash pa Melquisedec. , 

Suyey ca chinvô'mesh pa nivatcacujayasha 

11Acloj java jayeetajesh ca yit'eshelhaam navôque matas, taj ti nic'ôôjlhaeelh'am, 

lhayaash ti naat'eshelh ca natô'yelhch'e. 

12Cajuqu'e atesha ti lhavanqu'eyjatsjantajelh; taj ti jôjjeclay chisuyeshi ca 

chinashanitjatelh'am cum nava c'ôôjlhach'e vanqu'eyjatsjanesh pa Dios. Tajulhey ti 

chiyjutelh'am pa vacô lhts'oos ti t'iyôelhshi, lhayaash ti saselhjop'am ca atujelh pava 

t'un tôlh'ejop ti ninacont'aselh. 

13Vooy papi tsisha ti yacôney pa vats'oos pa lhjunashjulh papi taôvclas 

chiyfitsjansha'ne. Papi lhech ninatcajôyshayesh pa vatmônlhajayash yivo'yeshch'e. 

14Taj pa vatôc t'un t'ajuya papi nitaôvclasa, lhayaash ti palha yitô'yish ti 

yaychavalhjulh pa isch'e shi' pa sasch'e.  

Hebreos 6 

1Nôque lhjunash, tajulhey ca lhech lha shnôcjelhshi jaspa casjunashajulh japi 

nitaôvclasa. Sht'ichayelhjop cum java c'ôôjlhach'e ti vanqu'eyjatsjanesh ja Cristo. Pa 

ya aj na ca shtachajeshelhch'e ca shtasinôquielh java apis ti shtantôye'lha. Jan lhjunash 

ja vatatvaych'aclajayasheesh pa vatcumjayash niysa' pan shinchajey pa vatvafi'. Jan 

lhjunash shta pa nivatcacujayashaa pa Dios. 

2Ya aj na shta ca shtasinôquielh pa vatnayjayash, shi' ja lhanfanash ti chit'alh'apee 

papi nicacujanjasa. Pa ya aj na shta ca shtasinôquiesh pa lhneetshamjayash capi 

vafsha'ne, shi' shta pa vataasclanjayashch'e ôyjôlhôyech. 

3Vooy pav'elh matas shtasinôquielh ca nivashantajjoom pa Dios. 

4Lhayaash papi ts'ôteyesh pa vatqu'isjuyaj pa yacôn shta pava yijutey pa Dios, pa 

caajem shta pa Espíritu Santo. 

5Yacônch'e shta pa is lhcliish pa Dios, shi' pa t'unaj pa nijooylha cotsjaat. 

6Ca napectajeylhach'e pa sasch'e papu lhech, pa sasemjop ca ve'lheeshcum ti 

yiclônesh'e lhpa cruz ja Dios Lhaôs. Pa yiclôqui ts'ivee jô lhech jan apis ti 

nitôfactajesh. 

7Papi lhech lhjunashjulh na cotsjaat ti yiyôc'oyaan pa tsha'nu ti taj'in: Ca istajeem pa 

vatcavcalhech'e na cotsjaat papin t'acum'een, pa nijutem pa Dios pa is lhcufayjat. 

8Taj ti ca tsi'shatajach'e pava c'utjanis shi' pa t'aclôcchat pa tanca isa' na cotsjaat. Pa 

yipôfiyu jayu pa Dios pa chinapjunsham jayu shta ca namtajeyjop pa yôj'esha'ne. 

Shiniyitsjat pa cascaclecleyash'in 

9Yenjas yivelhavot, nôque lhjunash ti jasinôquielh'am nava tavijataych'e ya'clishay. 

Jalheclôjtajelh'ash ti yijô' ti caajelh'am pava isis vatcufayjates tô'lha pa 

vatnilhjenjayash. 

10Lhayaash ti yivo'yeshch'e pa Dios, pa tan jayu ca nantôvacluey pavan lhasnatshelh, 

shi' pa encheyashelh ti lhtônôcliteshelhem papi avelhavotshelh pa niacacujayasheelh ti 

jôjjeclay t'efeneshelh. 

11Taj ti jayeetajeshelh'am ca ave'lhaaelh'e ts'ivee ca niavô'meeshelh pa 

ac'usiyashelh'in ti lhtônôclitshelh pa amjelhey pa yôj'esha'ne. Pa ya aj na pa ca 

avô'melh pa cascaclecleyashelh'in. 

12Niyit'eshelh'a ca ve'lheeshcum ca ninacont'aseelh. Tajulhey ca avaatjônelhey papi 

ninvô'mesh pa nilhcacujayasha shi' pa lhnichaclanjayash. Papi lhech ts'ôteyesh pava 

vataasclanjas pavan yinôôclhanita pa Dios. 

13Lhapesh ti yinôôclhanitema pa Dios pa Abraham, pa vanashanitjateshem pa lhey, 

lhayaash ti ampapu ca lhjunashajulh ca na'shesh ca nashjatesh pa lhey. 

14Pa yit'eshem: “Yijô' ti uj pa yicufayjat'am jayu, pa jaclonat'am jayu shta papi tôlh'a.” 

15Pa Abraham tach'anjop pa lhnichaclanjayash pa lhe'naa ca nijutey pa Dios pan 

yinôôclhanitema. 

16Ca nashanitjataj japi nivacle pa nashanitjatesh pa lhey pan yaash ti uj. Ca nicaajtaj 

pa ca t'ônashtajeesh ca nashanitjatajesh shta, pa sasjop ca chinaashelhvanôcji. 

17Pa lhe'naa pa Dios ti tanôôclhanitshem ti vanashanitjateshem shta pa lhey papin 

chiyjutey jayu pava vataasclanjas, jaspa nitô'ya jô ca nôfiistajch'e pava 

tanôôclhanitshem. Pa tanca vena lhjunasha pava lhech. 

18Nava lhech napu' sasjop ca chinuyjatvanôcji, lhayaash ti sasemjop pa Dios ca 

cuts'aja. Nava lhech yiyitsjayaneshjoom pa Dios pa casshanatjayash, lhayaash ti 

vanujumatsenjooj jayu. Ca shtacafiyantajeshelh shta pa cascaclecleyashelh'in nan 

nijutjooy. 

19Nôque cascaclecleyash shiniyitsjayanesh pa cassôc'ôclit, jan lhjunash lhpa yiyitsjat'e 

lhpa vatôvjatshi. Nôque cascaclecleyash'in yiey ja t'ôyish'e ja sivôclôc lhayeech 

tavayjulh pa vatishjanjavat yiey pa vôôs ti shiniyitsjat. 

20Pan yuy'ejac'oya ja Jesús ti nicat'eyjoom pa nôyish ti yamey jô lhech ti vatcasinôc 

lhanvacleesh, jan lhjunash pa vatcasinô lhey Melquisedec. 

Hebreos 7 

Pa Jesús vatcasinôc lhanvacleesh pan lhjunash pa Melquisedec 

1Pa lhech Melquisedec lhcaanvacleesh pa yitsaat Salem. Pa lhcasinôesh shta pa Dios 

pan yi'chishamnee. Meelh ti tapecc'oya pa Abraham pa vatvatclônjayash ti yash'apee 

papi lhcaanvacles, pa yichjuulh pa Melquisedec ti yivanjulh pa isis pava yit'eshem. 

2Pa vooy pa Abraham tisesh pava ve'lheesh t'iya'esh pava napu'nôjesh lhacôm'a pava 

tôlhesha pa vatvatclônjayash. Pa lhey pa Melquisedec nôque yich'e' ja vatjutsa' 

“lhcaanvacle yivo'yeshch'e”. Pa lhech lhcaanvacleesh pa yitsaat Salem. Pa Salem 

nôque yich'e' “vatcanoyash”. Pa nôque vat'ônashesh shta pa lhey “lhcaanvacle tô'lha 

pa vatcanoyash”. 

3Pa lhech Melquisedec ninôclesh pa ca lhtataa shi' lhpa ca lhamimi'a. Ninôclesh shta 

papi ca nitôôlhsham. Nichinasinôqui pa ca lhavaatjayasha, pa nichinasinôqui shta pa 

ca lhavafia. Pa nôque lhjunash ti chiyjônch'e pa Dios Lhaôs, pa yinjôt ti vatcasinô'esh. 

4Nôqueesh aychavalhelhey ti yaash pa Melquisedec. Lhayaash ti tisesh pan shtatô'lha 

Abraham pa ve'lheesh pa t'iya'esh pava napu'nôjesh pava nijôclesh papi lhcaanvacles 

yiey pa vatvatclônjayash. 

5Jan t'ônashesh nava lhayôjijates pa Moisés. Japi vatcasinôc tôlhshaam pa Leví 

tanyôjijayesh ti t'aalhsha papi nivacle pa ve'lha t'iya'esh pava napu'nôjesh pava matas. 

Tôlh'ejop ti lhavelhavot'esh tôlhshaam ts'ivee shta pa Abraham. 

6Lha'ma nintôôlhtaja pa Melquisedec pa Leví, taj ti yijutem pa Abraham pa ve'lha 

t'iya'esh pava napu'nôjesh. Vooy pa Abraham chiyjuteem pava yinôôclhanitema pa 

Dios. Pa nôque lhjunash isis pava yit'eshem pa Melquisedec pa Abraham. 

7Pa ampapu ca nitanchatesh papu ti chiyit'eshem pa is nitc'aajulh papin yit'eshem pa 

is. 

8Caaj papi yieelhjôtshi ti chiyjuteem pa ve'lha t'iya'esh pava napu'nôjesh. Papi lhech 

nivacle vafsha'ne jayu. Taj ti tanca lhech lhjunash pa Melquisedec. Lhayaash ti 

chiyasinôquieshch'e nava Vani'sesh'e ti yit'esh ti tanca nivaf. 

9Jan lhjunash pa Leví shi' lhacôm'a papi vatcasinôc papin tôlhshaam, papi lhech 

ts'ôteyesh nôqueesh pa ve'lha t'iya'esh pava napu'nôjesh. Vooy papi lhech yijuteyjop 

pa Abraham lhapesh pa Melquisedec pa ve'lha t'iya'esh pava napu'nôjesh. 

10Ch'apaein ca nanvat'aj pa Leví ti yivanjulh pa Melquisedec pa yichjuulh pa 

Abraham. Lhayaash ti tanôôclhanitsha pa lhavu'vat pa Abraham papin tôlhshaam 

jôjjeclay ninanvat'as.  

11Pan tc'acl'eshamsha'ne papi Israel lhcles ti t'acuumjulh java vatyôjijates tôlh'ejop 

papi vatcasinôclesh Leví lhcles. Vooy papi lhech tôlhshaam pa Aarón. Ca yijô'taja ca 

istajeemjop papi lhech vatcasinôclesh tô'lha pa Aarón ti yivoyjateshemch'e papu 

nequ'ishamesh java vatyôjijates, pa tanca suyeeshemshi ca nivooy peelh vatcasinô pa 

ya aj ca lhjunashajulh pa Aarón vooy pa Melquisedec lhjunashajulh. 

12Lhayaash ca nitôtcôyôjtajesh papi vatcasinôc pa tajulhey shta ca chintôtcôyôjat pava 

vatyôjijates. 

13Vooy ja cas Caanvacle, jan yit'esha navôque na Vani'sesh'e, tôlhshaam peelh 

t'ajôôjjam papi Israel lhcles, japin nive'lhaa papu ca nitôôlhsha ca vatcasinôcleesh. 

14Lhayaash ti shtantôyelha jô ja cas Caanvacle ti tôlhshaam pa tc'a'sham pa Judá. 

Ampa ca t'ônashesh pa Moisés pa tc'a'sham pa Judá ti yasinôquiin papi vatcasinôc. 

15Côque yijô' ti chitôyesha tôlh'ejop ti nam ja nich'a vatcasinô jan lhjunash pa 

Melquisedec. 

16Nintô'lhajop pava vatyôjijates ti vatcasinô'esh, lhayaash ti nit'ônashtajeeshem pava 

vatyôjijates ca vatcasinôcleesh pap'elh papi nintôôlhsha pa Leví. Tôlhesha pa t'unaj pa 

vatmônlhajayash nintay ti vatcasinôclesh. 

17Lhayaash cavôque ti yit'eshem pa Dios jô lhech: “Avaatsha yinjôt ti avatcasinôesh, 

jan lhjunash ja Melquisedec.” 

18Nôque lhjunash ti chiyvômjatshi ja apis vatyôjijat, lhayaash ti t'ôcli'lhaa pa 

nichinyôya. 

19Lhayaash java vatyôjijates tô'lha pa Moisés ampa ca nivoyjateshemch'e papu. Taj ti 

nôqueesh chincayôjatey pava vatyôjijates pa is cascaclecleyashelh'in, pan 

shtatôôlhshelha ti cassha'lheema pa Dios. 

20Cavôque yivclanjat pa Dios ti vanashanitjatesh pa lhey. 

21Vooy pap'elh vatcasinôclesh chiyetônch'e atesha pa tanca nashanitjateshem pap'elh 

pa lhey. Taj ja Jesús ti vatcasinô'esh pa yashanitjat pa Dios pa lhey, lhayaash nan 

t'ônashesh nava Vani'sesh'e ti yit'esh: “Ti vanashanitjat pa Lhcaanvacle, pa tan jayu ca 

chinancayôjesh: Avaatsha yinjôt ti avatcasinôesh.” 

22Pa lhe'naa ja Jesús ti nôclit ti ya'sheshc'oya ti is pa nich'a vatpe'yajat ja vatjutsa' 

vatpe'yajat. 

23Pap'elh acloj yamey ti vatcasinôctajesh. Ca nivaftaj pa ve'lha pa sasjop ca 

mônlhaashi pa lhcumjayash. 

24Taj ti tanca lhjunasha ja Cristo ca nivaf. Pa tanca lhaya'sha ca nancayôjesh papu pa 

lhcumjayashesh ti vatcasinô'esh. 

25Nôquen lhayaash pa iseemjop ti yajatesh ti yilhjensha'ne papi nintonta pa Dios, 

tôlh'ejop jô lhech Cristo. Lhayaash ti yinjôt ti mônlha pa vatants'aclanemaan pa Dios 

papi lhech.  

26Nôque lhjunash ninôôlhjôney ja Jesús ti vatcasinôc lhanvacleesh jan cassuyshelhshi. 

Jô lhech issha'ne, amem pa sasch'e pa ampa ca namqu'e. Chivenchatc'oya papi sasch'e 

lhavos pa chichajeychisham pa yiey pa vôôs. 

27Nilhjunashajulh pap'elh vatcasinôc lhanvacles. Ve'lhach'e pava nalhus ti 

yiclônsha'ne pava yaquisetes pa tcufayeshlhavcop pa vatjutsjatesh pava lhsasch'e pa 

nijooylheesh pava lhsasch'e papi nivacle. Taj ja Jesús ti ve'lheesh atesha ti tcufayesh 

pa lhavu'vat t'ajuya lhacôm'a. 

28Vooy java vatyôjijates tô'lha pa Moisés chiyetônesh ti vatcasinôc lhanvacleesh papi 

nivacle ninvo'yeshch'esha'ne. Taj ti nijooylhach'e java vatyôjijates pa vanashanitjatesh 

pa Dios pa lhey, pa yetônesh ti vatcasinôc lhanvacleesh ja Lhaôs jan yinjôt ti 

chiyvoyjateshch'e.  

Hebreos 8 

Pa Jesús vatcasinôyanach'eshjop pa nich'a vatpe'yejat 

1Nôque lhjunash ti yaash java shtat'eshelha, jan shtantsôt'ajesh vatcasinôc 

lhanvacleesh yie'sha'ne pan chiyisclan'esha'ne lhfayish'e pa Dios vatc'ovaat yiey pa 

vôôs. 

2Pa t'acum'ôcji pa yijô' ti is lhtôvash pan yisnatesh ja Lhcaanvacle pa nilhecha papi 

nivacle. 

3Lhacôm'a papi vatcasinôc lhanvaclesesh chinôôclhanitajop ca natcufa'yesh. 

4Ca mônlhee lhôn na cotsjaat ja Jesús, pa tanca niteesh ca vatcasinôaesh, lhayaash ti 

jôjjeclay caaj papi vatcasinôclesh pa tcufayesh pava vatcufayjates java vatyôjijates 

tanyôjijayesh pa Moisés. 

5Taj ti papi lhech vatcasinôclesh ti chicumjatesh'in atesha pava matas. Lhayaash pan 

lhfanishtajesh pa Moisés ti yisnatajesh pa is lhishjanjavat'esh pa Dios, pa yit'esha pa 

Dios: “Anovalhey pa ajôneshch'e lhacôm'a ca asnatajesh java janôclit'am yiey lha 

utiyuc.” 



2186 

 

 
Nivacle Bible  

© 1994,  Sociedades Bíblicas Unidas. 
 

 
 

 

6Taj ti jan shtantsôt'ajesh vatcasinôc lhanvacleesh chicumjatesh'in pa ya'shesh ti is pa 

lhcumjayash. Lhayaash ti tasinô'yesh pa is nich'a vatpe'yejat, tôlhesham java isisch'e 

chinôôclhanita. , 

7Ca nivooytajeshch'e papu ja apis vatpe'yejat, pa tanca chisuyeeshi ja nich'a 

vatpe'yejat. 

8Taj ti yi'van pa Dios papi lhech nivacle ti ninvo'yeshch'esha'ne, pa yasinôquieshch'e 

pava Vani'sesh'e ti yit'esh: “Yit'esh na Lhcaanvacle: Nam jayu pava nalhus ti 

jasnatshem jayu pa nich'a lhpe'yejat papi nivacle Israel lhcles shi' papi Juda lhcles. 

9Tan jayu ca lhjunashajulh ja vatpe'yejat ja javclanjatem japi tôlhshaam ja nalhu ti 

jaycumeyshi ts'ivee java lhpôcôtôy ti jayjat'e ja cotsjaat Egipto. Taj ti 

ninôfisjach'eyam ts'ivee jôlhechesh ja tôlhyi' javatpeyeeshelh, pa lhe'naa ti javôôm 

japi lhech. Nôque yit'esh pa Lhcaanvacle. 

10Pa javclanjatem jayu jan tc'a'sham ja Israel pa nich'a vatpe'yejat ca nôjtajeshch'e 

jayu pava lhech nalhus. Nôque lhjunash jayu, yit'esh pa Lhcaanvacle: Janshi' jayu 

ts'ivee java lhaychavalhjanôc nava yinyôjijates, pa qu'iisshemshi jayu java lhcachic. 

Pa lhecheesh pa lh'Diosyish jayu, pa vooy lhavaatsha yichifasesh jayu. 

11Pa tan jayu ca suyeeshi ca chineyjatsjan ts'ivee, nilhecha japi t'iyôyjafas nilhecha 

shta pa lhavelh, lhayaash ti lhacôm'a jayu ti nitôfaclesh na Lhcaanvacle, lhayaash ti 

lhacôm'a ti nitôfacyish jayu japi tiqu'icsha'ne pa yamja japi pitesch'e. 

12Pa javômjatemch'e jayu java niysisach'e, pa tanca t'ôyisheey ca yaychavalhemch'e 

pava lhsasch'esha'ne. 

13Yasinôqui pa Dios pa nich'a vatpe'yejat, lhayaash ti p'alha ti yic'utsjan ja vatjutsa' 

vatpe'yejat. Jant'ajôôj java yic'utsjansha'ne pa shan jayu tatsha.  

Hebreos 9 

Pa is'ôcji lhtôvash pa vatishjanjavat yie' na cotsjaat, shi' pa is'ôcji lhtôvash yi'shi' 
pa vôôs 

1Pa vatjutsa' vatpe'yejat caaj pava chitayôjijanesh t'ajuya pa vatôclôjqueyash. Taj ti pa 

lhech vatôclôjqueyash chivclanjat'ôcji pa is lhtôvash pa vatishjanjavat chitôlhesha 

pava yie' na cotsjaat. 

2Pa lhech vatishjanjavat napu'esh pava lhtôvjas. Pa vatjutsa' lhtôvash lhanquey Is'ôcji 

Lhtôvash. Lhech yie' lhja chitseclô'lha shi' ja vattsaccunjavat yi'apee pava yucuvec 

chiyvenchatem pa Dios.   

3Vooy ja uj sivôclôclhayeech jan yivayjatelhva'ne jaelh lhtôvash. Jô lhech lhanquey 

Uj ti Is'ôcji Lhtôvash. 

4Lhech yie' ja itôvat'esh clesanilh cojiyaj t'ajuya ti chiylhônsham'in pa acôjqu'e pa 

lhniish. Lhech yie' shta lhpa vatcatinôj yiclônilh yich'e' pa vatpe'yejat, chiyinesh pa 

clesanilh cojiyaj. Yich'e' lhpa lhech vatcatinôj yiclônilh pa ve'lha tacfeey cojiyaj 

chiyanch'e pa vatôc lhey maná. Yich'e' shta lhpa lhech vatcatinôj yiclônilh pa Aarón 

lhavcôjat caaj pava lhôvas, shi' shta java utes javan chiyi'sesh'e pava ya'clishayesh pa 

vatpe'yejat.     

5Yi'apee pa lhap'oot pava vataasnatsjes ángelesesh lhanquey querubines. Papi lhech 

yinôôclhanitsha ti shalheema pa Dios. Pa yip'ooj'apee java lhafas jan chiyan'ech'e ja 

vatcufayjat'eshjop pava sasch'esha'ne. Taj ti nôqueesh sasjop ca ve'lheeshcum 

chinasinôquich'e cavôque. 

6Nôque lhjunash ti chiyisclanvatich'e nava matas. Papi vatcasinôclesh cajuqu'e ti 

yich'ôcji pa vatjutsa' lhtôvash ja Is'ôcji vatishjanjavat. Pa jaspa yivaclhitsham 

lhacôm'a java yijuyjata pa vatôclôjqueyash. 

7Taj ti paelh Uj ti Is'ôcji Lhtôvash tsi'sheesh pa vatcasinôc lhanvacleesh pa ve'lheesh 

atesha pa yincôôp ti yich'ôcjiin. Ti nôcjayu'ôcjiin pa yichajesh'in pava yaquiset 

lhavoyey pa tcufayeshjop'in pava yitsôt'ajesh lhsasch'e shi' pava lhsasch'esha'ne papi 

nivacle. 

8Navôque shintôyjatesha pa Espíritu Santo ti jôjjeclay nintatcat'ey ja nôvyisheyshi ja 

Uj ti Is'ôcji Lhtôvash. Lhayaash ti yicapinatey ja vatjutsa' Is'ôcji Lhtôvash jan 

vatôclôjquevat'esh. 

9Navôque lhacôm'a ti chiyovalheyjop navôque nalhus. Taj ti java vatcufayjates shi' 

java chiylhônsham ti chiyjuteem pa Dios sasjop ca nivoyjateshch'e papi lhech 

lhfanishtajesh ti yôclôjtajesh. 

10Tsi'sha ti lhech lhanfanash java vatlhuj shi' java chiyôji' shi' jav'elh na lhanfanash 

t'ajuya ti chiisiyanesh pa'na. Nava lhech tsi'sheesh na fach'ee ti t'ajuya. 

Nichalhatajeesh nava lhech. Vooy ca namtajesha pa nalhu ca vena lhfanishtajeesh pa 

Dios nava matas pa cha'lhaaesh. , 

11Taj ti p'alha ti nam ja Cristo, pa nôqueesh vatcasinôc lhanvacleeshjop nava isis ti 

namjooy. Vooy pa Is'ôcji Lhtôvash pan t'acum'ôcjiin jô lhech yaash ti Is'ôcji, tôlh'ejop 

ti ninasnatesh papi nivacle, nôv'e' shta na cotsjaat. 

12Palha yich'ôcji ja Cristo pa Uj ti Is'ôcji Lhtôvash. Pa tanca nicha'jesh'ôcji pava 

lhavoyey pava fusenjas shi' pava lhavoyey pava vacôc lhcles. Vooy pa yitsôt'ajesh 

lhavoyey. Pa ve'lheesh atesha ti yich'ôcjijop lhacôm'a pa yivclanjatelhjoom pa 

vatnilhjenjayash ôyjôlhôyech. 

13Yijô'taj pava lhavoyey pava vacôc jayanjas shi' pava lhavoyey pava fusenjas shi' pa 

lhavclo' lhpa vacô nich'a uj lhpa chinapjunesham pa itôvat pa chiyfos'apee papi 

niysisasha'ne, jaspa isjop ti chiy'isinatesh pa fach'ee papu.  

14Taj ti ca nôque lhjunashtaja pava lhech, ¡pa na'shesh'apee jayu pa t'unaj pava 

lhavoyey ja Cristo! Tôlh'ejop pa Espíritu Santo ti yicheylhatam ja Cristo pa Dios pa 

vatjutey jan lhjunash pa vatcufayjat ti ampa ca nisasiyan. Vooy pava lhavoyey 

yivômjach'ejoom java lhjunash pava cascachic ti niysisa cascumjayash pavan 

shinamjatelhey pa vatvafi'. Pa lhech tôlh'ejop ti isjopjoom ti shtacumelhem'in pa Dios 

pan mônlha. , 

15Pa lhe'naa ja Jesucristo ti tasinôyeshjoom ja nich'a vatpe'yejat, ja't'ajesha pa ti 

chitatômjalhesh ti chivatpeya'esh. Pa lhavafjayash ja Cristo yivômjatemch'e papi 

nivacle pava lhsasch'esha'ne pava yisnatesh ts'ivee ti jôjjeclay mônlhashi ja vatjutsa' 

vatpe'yejat. Pa lhech tôlh'ejop ti chiyjuteem pava vataasclanjas ôyjôlhôyjes papi tôney 

pa Dios. Pava lhech vataasclanjas p'alha ti yinôôclhanite'ma pa Dios. 

16Lhayaash ca nicaajtaj pa chivatpeya'esh pa chitay'ôtsjanesh ca nivaf lhôn papin 

yisnatesh pa jaspa chiyjôneshch'e pa ca t'ônashtajeesh. 

17Lhayaash ti cha'lhatajeesh pa chivatpeya'esh ti jôjjeclay mônlha papin yisnatesh. Pa 

vooy ca nivaftaj pa tanca cha'lhaaesh. 

18Pa lhe'naa ti lhech yinashjatshi ja vatjutsa' vatpe'yejat ti nitonjatsha'ne pava 

vatvoyey. 

19Yiclôvalhemshi pa Moisés lhacôm'a papi nivacle pava vatyôjijates. Pa nijooylha ti 

t'acum'e pa yuc tashinshtaj lhsaash shi' pava lhavôôysey lhpa aacjiyuc lhey hisopo. Pa 

yivayitesh shta pava vacôc lhcles lhavoyey shi' pava fusenjas lhavoyey yicshen pa 

yinôôt. Lhechesh pa yisichat'apee pa vatqu'isjayanach'esh pava vatyôjijates shi' shta 

pant'ajôôj papi nivacle. 

20Pa lhechesh pa yit'esh: “Nava lhech vatvoyey lhet lha yinashjat'e ja vatpe'yejat jan 

niyôjeeshelh'ay pa Dios.” 

21Yisichatch'e shta pa Moisés pava vo'oy jan lhjuc'a'ôcji pa is vatishjanjavat'esh shi' 

pant'ajôôj pava yijuyjata. 

22T'eshey ca lhacôm'aa ti chiisinatesh pava vo'oy jan t'ônashesh na vatyôjijat. Pa tanca 

chinvômjach'e pa sasch'e ca nichintonjata pava vo'ou. 

Tcufaylhavach pa Cristo pa yivômjach'e pa sasch'e 

23Lhech lhjunash ti chisuyeshi cavôque vatcufayjates jaspa yiisinatsha'ne lhacôm'a 

pava chiyjôney pava yi'shi' pa vôôs. Taj ti pava yi'shi' pa vôôs ti chisuyeshi pava 

vatcufayjates ya'sheshc'oya ti isis navôque. 

24Lhayaash ninôc'ôcji ja Cristo pa lhech Is'ôcji Lhtôvash lhasnatsech papi nivacle. Pa 

vooy pa yie' pa vôôs yich'ôcji, pan yie'jop nôqueesh pa Dios pan vatants'aclanajoom. 

25Pa judío vatcasinôc lhanvacleesh ve'lheesh atesha ti yich'ôcjiin pa Uj ti Is'ôcji 

Lhtôvash pa ve'lha yincôôp, pa jaspa tcufayesh pava vo'oy nintsôt'ajesh. Taj ti 

naaclojeesh ja Cristo ti tcufayesh pa lhavu'vat. 

26Ca nilhech lhfanishalhavach ja Cristo pa cajutajach'e ca nivaf ti nich'a vaclan na 

cotsjaat. Taj ti nôqueesh lhech lhfanishlhavach ti yôfisch'e nava nalhus. Ve'lheesh 

atesha ti tanôclitesh ja Cristo lhacôm'a. Pa vatjuteyjop ti vatcufayjat'eshjop ti 

yivômjach'e pa sasch'e. 

27Pa nôque lhjunash ca lhacôm'aa ca ve'lhaaesh atesha ca nivafsha'ne. Pa nanjooylha 

ca namey pa vataasclanjayashch'e. 

28Jan lhjunash shta ja Cristo ti ve'lheesh atesha ti vatcufayjat'eshjop ti yivômjatemch'e 

papi acloj pava lhsasch'esha'ne. Pa nijooylha jayu shta ca nitô'nôclit pa tan jayu ca 

nivômjach'e pa sasch'e. Vooy papi yischic'oya yilhjensha'ne jayu. 

Hebreos 10 

1Lhayaash ja vatyôjijat tô'lha pa Moisés tsi'sha ti lhajpeclesh java isis ti nam jayu, pa 

niyijôa pa lhjunash nava vatyôjijates tanca nivoyjateshemch'e papi caaj pa 

lhcufayjatajem pa Dios. Pa lhe'naa ti yinjôt ti yama pa yincôôp ti yachajeshch'e. 

2Taj ti ca yijôtaja ti yivoyjateshch'e pa vatyôjijat ti chiyvômjatey pa sasch'e pa tanca 

natmenlhavach papu, pa tanca t'ôyi'sheey pa ca chincufa'yeshjop pa sasch'e. 

3Taj ti nava vatcufayjateseshjop pa Dios t'ajuya ti chiyaychavalheshch'e pava 

lhsasch'e ti chiyama nava yincôpes. 

4Lhayaash pava lhavoyey pava vacôc jayanjas shi' pava lhavoyey pava fusenjas ti 

tanca nivômjach'e pava vat'sasch'esha'ne. 

5Pa lhe'naa ti yit'esha ja Cristo pa Dios, ti yujeey ca nana na cotsjaat: “Naat'esh pava 

vatcufayjatesesh atesha pava yaquisetes, pa lhasnateshyam na yivu'vat. 

6Tanca nashamitjatesh pava vatcufayjatesesh pava yaquisetes chinapjunsham, shi' shta 

pava vatcufayjat'eshjop ti chiyvômjatch'e pa sasch'e. 

7Lhechesh pa jayeesh: “Nôque janatshi pa jasnatesh'am nava lhen, yi Dios, nan 

t'ônashyish ti vani'seshyi na vatqu'isjayanach.” 

8Vatjutsa'esh ti yit'esh; ti ninteesh pa Dios ca nishamitjat pava vatcufayjatesesh pava 

yaquisetes. Ninteesh pava vatcufayjates chinapjunsham jaspa yivômjach'e pava 

sasch'e. Navôque matas vatcufayjatesesh lhech t'ônashesh pava vatyôjijates. 

9Pa nijooylha ti yit'esh shta: “Nôque janatshi pa jasnatesh'am nava lhen, yi Dios”. 

Nôque t'ônashesh jô lhech ti yivôôm java lhech apis vatcufayjates pa nicôyôjat'e na 

nich'a vatcufayjat'esh. 

10Yivenchatjooj pa Dios tôlh'ejop ti yisnatshem ja Jesucristo pava yen pa Dios. Pa 

ve'lheesh atesha ti tcufayeshjop lhacôm'a pa lhavu'vat.  

11Lhacôm'a papi vatcasinôc lhavosesh japi judíos nava nalhus ninvô'mesh ti acloj 

pava vatcufayjatesesh. Taj ti nava lhech tanca nivômjach'e pava vat'sasch'esha'ne. 

12Taj ti ja Jesucristo ve'lheesh atesha ti tcufayeshjop pa lhavu'vat ti t'ajuya pava 

vat'sasch'e. Pa lhechesh pa chiyisclan'esha'ne ti yie'sha'ne shta pa lhfayishey pa Dios. 

13Lhech yie' pa yischijop papi nilhc'utsfasa pa namja ca chinantaj'e lhafoc. 

14Lhayaash ti tôlh'ejop ti ve'lheesh ti vatcufayjat'esh pa yajatesh ti yivooyshemch'e 

papi yit'esh ti chiyvenchat. 

15Pa lhech lha t'ônasheshjop shta pa Espíritu Santo, pa vatjutsa'esh ti yit'esh: , 

16“Na vatpe'yejat, nan jasnatshem jayu ca ninôjtajeshch'e java lhech nalhus, pa nôque 

lhjunash jayu, yit'esh ja Lhcaanvacle: Janeemshi jayu nava lhcachic nava yiyôjijates, 

pa qu'iisshemshi jayu pava lhaychavalhjanôc. 

17Pa nijooylha shta ti yit'esh: Tan jayu ca yaychavalhemch'e t'ôyish'e pava 

lhsasch'esha'ne, pa tanca jayu shta pava niisisach'e. 

18Nôque lhjunash, ca chinvômjach'e pava vat'sasch'esha'ne, pa tanca chisuyeeshi 

t'ôyish'e pava vatcufayjatesjop pava vat'sasch'esha'ne.  

Tajulhey ca shtac'uyelha pa Dios 

19Pa lhe'naa, yivelhavot, isjop ca shtacafiyanshelh nôqueesh pava lhavoyey ja 

Jesucristo ca shnôctajelh'ôcji pa Uj ti Is'ôcji Lhtôvash. 

20Sht'uyelhey pa nich'a nôyish pan tô'lha pa vatmônlhajayash. Pa lhech nôyisheyshi pa 

Uj ti Is'ôcji Lhtôvash nic'at'eyjoom ja Cristo, tôlh'ejop ti tcufayesh pa lhavu'vat. 

21Uj cas casinôyanach'eshjop ja Jesús yiey t'ajuyish'e pa lhajpôyich pa Dios. 

22Pa nôquen lhayaash tajulhey ca shtac'uyelha pa Dios ca nivo'yeshch'e pava 

cascachiclelh shi' ca yijô'a ca shtiyiteshelh pa nivatcacujayasha. Jô lhech yisclanshi 

pava cascachic pa jaspa tanca shtavatvapenjateshelh'in pa sasch'e. Pa yiclesheshjoom 

nava casvuuvtes pa isshi' yinôôt. 

23Tajulhey ca shtiyiteshelhjop pa vatcaclecleyashc'oya pa nivatcacujayashaa pan 

sht'acuumjelhjulh. Lhayaash ti yôfisjach'e jayu pa Dios pavan yinôôclhanitajoom ti 

yisnatesh. 

24Tajulhey ca shtavooy pa casfanishesh ca sht'efenelh pap'elh, ca nicaajjoom pa 

vatencheyash shi' ca shtasnatesh pa isch'e'. 

25Pa ya aj ca shtajônshelhch'e ja lhfanishlhavach jap'elh ti ninacheshjooy pa 

catsayjayashelhvane. Pa tajulhey ca shtavatc'usinatelh'in pap'elh, lhayaash ti palha 

shalhac'oya pa lhnalhu ja Lhcaanvacle.  

26Lhayaash ca nishtavôômtajeeshjop pa sasch'e ti shtasnatshelh, ti shtantôôytajelha pa 

yijô', pa tanca caajjoom pa vatcufayjat'eshjop pava sasch'esha'ne. 

27Tsi'sha ti casmônlhashi jayu pa vatjovayi ca chinasclantajeshch'e pa 

vatclôyitsjayash. Pa lhech vatclôyitsjayash itôjesh ti yivômjatesh jayu papi 

nilhc'utsfasa pa Dios. 

28Ca nicaajtaj papi ninanc'ashamesh pava lhanyôjijates pa Moisés pa tanca 

chincavts'aclayesh, pa chinclônsha'ne jayu ca nicaajtaj papi napu' ja't'ajesha pu'jana ca 

nivantajesh. 

29Taj ti chiyashjatesh jayu pa lhanclôyitsjayash papi t'ôs'e ja Dios Lhaôs, papin 

yiv'ojinat shta pava lhavoyey, shi' shta papi clishamatshaan pa lh'Epíritu pa Dios pan 

yen. Pava lhech lhavoyey yiyitsjat pa nich'a chivatpeya'esh ti chiyvenchatesh papi 

lhech. 

30Shtantôyeshelh java yit'esh ja Lhcaanvacle: “Janajulhjatey ti jaclôyit papu pa 

jashayanem.” Pa yit'esh shta: “Yisclanch'e jayu ja Lhcaanvacle papi yitsôt'ajesh.”  

31¡Ya'shesh ti tavijatay ti vancacôtjatsha'ne pava lhpôcôtôy pa Dios pan mônlha!”  

32Tajulhey ca aychavalhelhch'e jav'elh nalhus ti nich'a chiyjutelh'am pa lhqu'isjuyaj ja 

Jesús. Pa lhniyiteshelhjop shta pa vatnichaclanjayash pava chinaclôyiteshelh pa uj 

vatcaatshayash. 

33Caaj avaatsheelh papi aclishamat'elhaan. Pa caaj shta papi chiytôyesha ti 

yiv'ojinat'in. Vooy pap'elh yichesha pa lhanclôyitsjayash papin chiyclôyitsha'ne. 

34Lhatcavts'aclayshelh papi yi'ôcji lhpa vatvônc'ôcfajayte. Pa naavôômjelh shta pa 

ashamitjayashelh ti chinajôôcshelh pava lhavanelh. Lhayaash ti natôôyshelh ti 

caajelh'am pava yaash ti is yi'shi' pa vôôs pavan tanca ve'lheesh ca nivôôm. 

35Pa ya aj ca nac'oyshelh pa avatjumtejayashelh, lhayaash ti yaash pa asha'elh'ôcji 

jayu pa lhech avatjumtejayashelh. 

36Suyshelhshiam pa vatnichaclanjayash, pa jaspa lhasnatshelh pava yen pa Dios. Pa 

chiyjutelh'am javan yinôôclhanitelhaam pa lhech. 

37Nan t'ônash nava Vani'sesh'e ti yit'esh: “Pa nivinshaa jayu ti nam jan nach, pa tanca 

clet'ac'oya jayu. 

38Vooy papi jaycuumjulh ti yivo'yeshch'e pa nilhcacujayasha mônlha jayu; taj ti papi 

t'ajuych'e lhayshivo, pa tanca nanshamesh jô lhech. 

39Taj ti nicaslhalhecheelh'e papi t'ajuych'e lhayshivo papi lhech chiyvômjat. 

Shtavaatjônelhch'e jô papi caajem pa nilhcacujayasha. Pa nôque lhjunash pa 

chinalhjensha'ne pava cas sôc'ôctes.  

Hebreos 11 

Pa nivatcacujayasha 

1Ti caaj pa nivatcacujayasha yijô' ti ampa ca niamiyanc'oya ca chinanjutajooy pava 

cascaclecc'oya. Pa yijô'a ca shtacaôvjoycheshi ti caaj pava jôjjeclay ninnôôc. 

2Nishamesh pa Dios papi shtatô'lhelha, lhayaash ti caajem pa nilhcacujayasha. 

3Tôlh'ejop pa nivatcacujayasha ti shtantôye'lha ti yisnatesh pa Dios na cotsjaat 

tôlh'ejop cava lhasinôc. Nôque lhjunash ti shtavanelhey nôqueesh java chiyisnatesh 

lhapesh ti nichinvan. 

4Tôlh'ejop pa nivatcacujayasha pa Abel pa lhcufayjatem pa Dios ti ya'shesh ti isc'oya 

pa lhcufayjat pa Cain. Pa lhe'naa ti t'acuumjulh pa Dios pa nishamsha pava 

lhcufayjates. Lhama cleetajch'e ti vaf pa Abel ti nichinvô'mesh ti chiyasinôquieshch'e 

ti caajem pa nilhcacujayasha. 

5Tôlh'ejop pa nilhcacujayasha pa Enoc pa ninvaf ti chiychaajchisham. Pa nichinvan, 

lhayaash ti yichaajchisham pa Dios. Pa yit'esh nava Vani'sesh'e ti jôjjeclay 

nichinchaajchisham pa Enoc, pa nishamesh pa Dios. 

6Taj ti sasjop ca chinshamitjat pa Dios ca ama pa nivatcacujayasha. Lhayaash ca 

nicaajtaj papi yit'esh ti yichey pa Dios, pa tajulhemey ti nincacuesh pa Dios ti caaj, pa 

yishayan jayu shta papin vooy.  

7Tôlh'ejop pa nivatcacujayasha, pa Noé, ti tatômjalheshem pa Dios ti nifaclem pava 

matas ti jôjjeclay nichinvan. Pa nequ'ishamesh ti yisnatesh lhpa vatôvjatshi pa 

vanilhjenesh pant'ajôôjam. Pa lhech nilhcacujayasha pa Noé ti yiyôytantajesha papi 

nivacle ti yiey na cotsjaat. Vooy lhavaatsha caajem pa lhnilhjenjayash tôlhesha pa 

nilhcacujayasha. 

8Tôlh'ejop pa nilhcacujayasha pa Abraham ti tôney pa Dios, ti nequ'ishameshem ti 

yichey shta peelh cotsjaat pan yijutem pa Dios pan lhjunash pava vataasclanjas. 

Tôlh'e' pa cotsjaat pa yichey pa nive'lhaaesh ca nivaney pa lhech yie'. 

9Lhayaash ti caajem pa nilhcacujayasha ti yie' pa Abraham pa cotsjaat ti 

ninnôôclhanitema pa Dios pa yijôney ti nilhavtsat'aesh. Yiôcji pava tsha'nuvos pan 

lhjunash shta pa Isaac shi' pa Jacob ti chinôôclhanitema shta nôque. 

10Lhayaash ti yischijop pa Abraham peelh yitsaat pa yaash ti t'un lhtatsuqu'esh, pan 

yôyinch'ec'oya tatsha pa Dios ca nasnatajesh shta. 

11Tôlh'ejop shta pa nilhcacujayasha lhpa Sara ti lhama c'utsja'taj ti caajem papi lhcles 

pa chiyunitjatesh ti vatamimiesh. Caajem pa ve'lha lhaôs, lhayaash ti nincacuesh ti 

yôfisemch'e pava yinôôclhanitema pa Dios. 

12Nôque lhjunash pa Abraham ti eshey ca nôfiis pava lhnalhus pa caajem ti acloj papi 

tôlhshaam pa aclojjam, jan lhjunash java catiis jan lhjunash shta pan tc'aclesh pa josôj 

yiey pa lhtacoesh pa uj yinôôt pa nichinfajuulh ca chinatsjuulh., 

13Lhacôm'a papi lhech ti vafsha'ne ti jôjjeclay nichinjuteem pava yinôôclhanitema pa 

Dios. Taj ti caajem pa nilhcacujayasha pa nishamesh ti tojemey ti yi'van. Pa 

yit'eshlhavne ti tanca nitsôt'ajesh nôque cotsjaat. 

14Papi nôque t'ônashesh ti tasinôy pa yitôych'e ti jôjjeclay vooysha'ne pa lhcootsjat. 

15Ca naychavalhtajey ts'ivee pan tôlhey cotsjaat pa isaemjop ca napecley pan tôlh'e'. 

16Taj ti yeetajesh pa yaash ti is lhcootsjat. Nôque yich'e' pa vatavtsat yiey pa vôôs. Pa 

lhe'naa ti ninvapenesh pa Dios ti chiyit'esha pa lh'Dios papi lhech. Pa lhech yitsaat 

yisclaneemsha'ne pa Dios. 

17Tôlh'ejop pa nilhcacujayasha pa Abraham ti yic'alhtanesha pa Dios ti nicha'jey pa 

lhaôs Isaac pa yeetajesh ca niclôn ti yijutem pa Dios. Yivashan pa ve'lha lhaôs ti 

tcufayesh pan yinôôclhanitema pa Dios, pa yit'esh: 

18“Tôlha'jop jayu na Isaac ti caaj jayu papi tôlh'atsham.” 

19Pa nincacuesh pa Abraham ti caaj pa uj t'unajjop pa Dios ca nenjatajchisham capi 

vafsha'ne. Pa isjop ti chiyit'esha ti velheeshcum mônlha pa lhaôs, pa nôque lhjunash ti 

chiynôôclhanitsha. 

20Tôlh'ejop pa nilhcacujayasha pa Isaac ti yinôôclhanitema pava isis vatcufayjates 

jayu shi' pan t'aplhuc'oya pa Jacob shi' pa Esaú. 

21Tôlh'ejop pa nilhcacujayasha pa Jacob, ti yujeey ca nivaf, ti yinôôclhanitema pava 

isis vatcufayjates ti yive'lhan'e ts'ivee papi lhcles pa José. Pa yôclôj pa Dios pa 

t'avuyeshicham pa lhavcôjat. 

22Tôlh'ejop pa nilhcacujayasha pa José ti yujeey ca nivaf, pa yit'eshem papi israelitas 

ca nitay'e jayu pa cotsjaat Egipto. Pa yiyôjiesha pava lhanus pa ca lhfanisheesh. 

23Tôlh'ejop pa nilhcacujayasha ti nivat'aj pa Moisés ti pu'jana pava jive'clas ti yifiich 

papi lhnavot. Lhayaash ti yi'van pa taôvclaj ti lhasnôyech. Pa ninanjova'yeshjulh pa 

lhcaanvacle pava tayôjijanesh ti chiyclônsha'ne papi taôvclas.  

24Tôlh'ejop shta pa nilhcacujayasha pa Moisés ti meelh ti yameyjop ti nitaôvclaja 

ninteesh ca chinteetsha ti lhô'sesh lhpa lhôse pa faraón. 

25Pa yen ti tancôntay papi yitsôt'ajesh pa Dios, pa ch'apaa pa lhc'usiyash'in ca muc'a 

pa vooy pava lhsasch'esha'ne ti yiclôquiesh. 

26Vatlheclô'jesh ti yaash ti acôjeshiin pa lhanclôyitsjayash, pa lhe'naa pava acôjeshiin 

pa cotsjaat Egipto. Lhayaash ti yaychavalhey pa lhasha' yijutem jayu pa Dios. 

27Tôlh'ejop pa nilhcacujayasha pa Moisés ti tay'e pa cotsjaat Egipto, pa ninanjova'yem 

pa lhcaanvacle ti suy. Pa nits'ejeesh pan tanyôjijayesh pan lhjunash ti yivanesh pa 

Dios nichinvan. 

28Tôlh'ejop pa nilhcacujayasha pa Moisés ti yisnatesh pa lhc'usiyash'in lhey pascua. 

Pa tayôjijanesh shta ca chinp'aclanesh pava lhashic pava vo'oy. Pa jaspa tanca nôc'ôcji 

pa ángel, lhavo'esh pa vatvafi' pava jpôyjey. Pa tanca niclôn papi tavay lhcles papi 

israelitas. 

29Tôlh'ejop shta pa nilhcacujayasha papi israelitas ti yichey pacham pa Yinôôt Yucshi 

lhaya'sha na cotsjaat ti clôjôj'e. Pa meelh ti yeetajesh ca nôcjaam vitsha papi Egipto 

lhavos, pa vapecvatjulh pa yinôôt pa yivômjatsha'ne., 

30Tôlh'ejop pa nivatcacujayasha ti yafalhshamsha'ne pa vatashclôfjesjop pa yitsaat 

Jericó, ti sieteesh pava nalhus ti yachajjop'in papi israelitas. 

31Tôlh'ejop pa nilhcacujayasha lhpa oyjanja lhey Rahab, nichinclôneelhvatjulh pap'elh 

ninanc'asham. Lhayaash ti nicumjamat'ajulh papi tuvalhjanjas tôlh'e' pa Israel.  , 

32¿She t'e paelh ca jayeetsha? Nicamamjopyam ca yasinôquich'e shta pa Gedeón, pa 

Barac, pa Samsón, pa Jefté, pa David, pa Samuel nôquee pap'elh chiytôyjata pava ti 

vaclan.      

33Tôlh'ejop pa nilhcacujayasha ts'ivee ti yifi'yem pav'elh yitsates, pa isis ti 

lhcaanvaclesesh. Pa yijutem ts'ivee pa Dios pa t'efenjayasha jan lhjunash ti 

yinôôclhanitema. Yip'ojam pava lhashic pava jump'uvalhjetas. 

34Pa yimcat pa itôj yichesh. Pa yiclôtc'oya papi yiclôntajesh pa clesataj. Papi 

nincont'as pa chiyunitjatsha'ne, pa t'unesh'in pa vatvatclônjayash pa yash'apee papi 

nilhc'utsfasa. 

35Caaj papi ôcjeeclôy chiyachaje'meyjop shta ti mônlha papin yitsôt'ajesh ti vafsha'ne. 

Vooy pap'elh tanivalhchaysha'ne ti chiyclônsha'ne. Ninteesh ca nivaatfich'em pa jaspa 

chinenjateychisham pa is vatmônlhajayash. 

36Vooy pap'elh tanclôyitsjayesh ti chinvaclematanshaneen shi' ti chiyc'ônshaneen 

shta, pa yamja ti chiyôcfeesh pava calenas pa chiychajey shta pava vatvanc'ôcfajaytes.  

37Chiyvômjatesh pava utes ti chiyôôtjatesh'in. Pa chiyich'evashamsha'ne pa uj 

tsevteych'e, pa chiyc'alhtaneshaan pava matas. Pa chiyclônesha'ne pava clesatas. Pa 

nachiyôtayjatshiin ti chivuyanshisha'ne pava tashinshtas t'ôjechey shi' pava 

tashinshtayche t'ôjechey. Ts'aclaaysha'ne pa ampa ca lhapaeesh pa tancôntaysha'ne 

shta.  

38Papi lhech nivacle ninvatjuctsenesh na cotsjaat. T'ôtaaysha'ne ti yichey pa cotsjaat ti 

ampa ca nôv'e', pava uticuy, pava tinvashay shi' pava tinjôquey. 

39Lhacôm'a papi lhech ti tantôniitjaysha'ne ti caajem pa nilhcacujayasha, taj ti 

nichinjuteem pava yinôôclhanitema pa Dios. 

40Lhayaash pa Dios ti caajem pa yaash ti is. Yeetajeshjoom ca shtamjatelhey lhac'o' 

pa yivo'yeshch'e. 

Hebreos 12 

Shtovalhelhsha'ne pa Jesús 

1Acloj papi nivacle yieshch'e casvôôj ti tanôcliteshjoom lhapesh pa nilhcacujayasha. 

Pa nôquen lhayaash tajulhey ca shtavôôm lhacôm'a pava sht'oych'aclayshelh shi' pa 

sasch'e ti shinôjôyjat. Pa shtanujuyenshelh pa casnichaclanjayash ca sht'ônjaneshelh 

pa shtacumaajtajeshelh. 

2Shtovalhelhsha'ne ja Jesús jan tô'lha pa nicascacujayasha, pa yivoyjateshch'ejoom 

shta. Chiyclôyitesh ja Jesús lhpa cruz, pa ninvapenesh pa lhjunash pa vatvafi'. 

Lhayaash ti yitô'yish ca ninôjtajeshch'e pa lhanclôyitsjayash pa nicaajem pa 

lhc'usiyash'in shi' pa lhshamitjayash. Pa yie'sha'ne pa lhc'o'vat chiyisclan'esha'ne pa 

lhfayish pa Dios. 

3Aychavalhelhey jan lhjunash ja Jesús ti uj ti yiclôyit papi sasch'e lhavos. Pa nôquen 

lhayaash ya aj ca nulhôselh pa ya aj ca nancafunelh shta. 

4Taj ti avaatsheelh jôjjeclay ninavômjatelh pa vatvatclônjayashesh pa sasch'e ti 

lhatjuyeelhjulh. 

5¿Lhantôvacleeshelhch'e ti nacajôyshiyanelh pa Dios ti lhcleselh'ash? Nôque yit'esh 

nava Vani'sesh'e: “Yaôs, ya aj ca apun pa vatclôyitsjayash pan natôyjata pa 

Lhcaanvacle. Pa ya aj ca nancafunjat shta ca niyôjitajesh'a. 

6Lhayaash ti yitôyjata pa Lhcaanvacle papi yen, pa yiclôyitsha'ne lhacôm'a papi 

t'acuumjulh ti lhclesesh.” 

7Aniyitelhc'oya pa vatclôyitsjayash, lhayaash pa Dios ti yijôney ti lhcleselh'ash. Ampa 

vatôsa ca nincôjôyshiyana pa lhtata ti yic'ôn'in. 

8Taj ti ca ninacôjôyshiyantajeelh pa Dios pa tanca yijôa ca lhcleseelh'ash. Pa 

lhcleseelh'ash atesha. 

9Lhapesh ti castaôvclasesh pa shincajôyshiyan ti shinc'ônsha'ne japi catsinavot'elh, pa 

shtasclaneelhjulh. Taj ti yaash ti tajulhey ca shnapeclelhshichamc'oya pa Catsitata 

yi'shi' pa vôôs pa jaspa nicaajoom pa casmônlhajayash. 

10Nôque lhavôjesh japi catsinavot'elh ti shincajôyshiyan ti yaychavalheyjoom ca 

caysisa. Taj pa Dios ninôôlhjôn'in ti yaychavalheyjoom pa is ti yeetajesh ca 

shin'isiyansha'ne, jan lhjunash ti issha'ne lhavaatsha. 

11Yijô' ti nishinc'usinat'in tatsha ti shtanivalhchay'apee pa vatmônlhajayash 

yivo'yeshch'e shi' pa vatcanoyash papi vantôyiteshjop pa vatnilhjenjayash. 

Suyey ca chinvôôm pa Dios t'ôjôj 

12Nôque lhjunash, iyitelhch'e nava atjuyelh ti yulhôsch'e shi' nava acjatsuyelh 

nint'unch'esha'ne. 

13Pa avoelhey shta pa yitsôt'aj nôyish. Pa lhecheesh pa nivatsjan pan yiviincôquen 

afo', pa tanca nicuclôn'in t'ôyish'e. 

14Aniyiteshelhc'oya lhacôm'a pa vatcanoyash, pa aisinatelh pa amônlhajayashelh. Taj 

ti ca niaisinatajeelh pa tan jayu ca avanelh ja Lhcaanvacle. 

15Anujumatsenelh'avach, secl'esh ca ama papu ca natcavooyjulh pa is lhcufayjat pa 

Dios. Secl'esh shta ca ama papu avaatsheelh ca lhjunashajulh lhpa chiycôvjiyan ti uj ti 

t'apôôy. Pa uj ti vancateshiyan pa yivômjatsha'ne pap'elh. 

16Secl'esh shta ca ama papu avaatsheelh ca acutelhvaneen. Pa ya aj ca apunelh pava 

isisch'e. Navôque yisnatesh pa Esaú, ti ve'lheem pa lhôc ti tcashayesha pava 

yitsôt'ajesh pa tavay lhaôs. 

17Natôôyshelh shta ti chiyapun pa Esaú ti yeetajesh ca nit'a'lhemey pa lhtata. Lhama 

uj ti yiptaj'in taj ninvo'yesh'ôcji pa ca lhfanishalhavach ca nitatvaych'aclaj. 

18Nim'elhey avaatsheelh lhpa utiyuc Sinai jan lhjunash japi israelitas. Lhpan 

chit'ajayaan pa yichesh'in shta pa itôj. Pan yie' shta pa tulhitaj pa tjonshajayshi shi' pa 

lhavimitaj. 

19Naape'yeelh shta pa t'ôjôj lhpa vat'ônjanche shi' pa t'ôjôj pa Dios ti tasinôyem papi 

lhech. Papi yipe'ya pa lhech t'ôjôj pa vatants'aclana ti ya aj ca t'ôyi'sheey ca nitasinôy. 

20Lhayaash papi lhech nint'unjulh pavan yit'esh pa vatyôjijat: “Ca nit'ôstaj'e pa 

yaquiset lha utiyuc pa aclônelh pa ôôtjateshelh'in pava utes ja't'ajesha ca lhecha pa 

t'ôpje'” 

21Pa uj ti nitôyiyjat pavan yi'van, pa yit'eshlhavne pa Moisés: “Uj ti tsits'anaanjat na 

yijovayi”.  

22Vena ajunashelh avaatsheelh, pa lhôquelhey lhpa utiyuc lhey Sión shi' pa lhavtsaat 

pa Dios pan mônlha. Nôque yich'e' pa Jerusalén yiey pa vôôs. Lhech lhtayelh'evane 

papi yaash ti mil ángeles, 

23papin yôclôj pa Dios. Shi' pan tc'a'sham papi lhcles pa Dios papin chiyi'sesh'e pa 

vôôs. Lhôquelhey shta pa Dios pan yisclanch'e lhacôm'a, shi' pava lhsôc'ôctes 

lhshayc'uc papi isissha'ne nivacle yivoyjateshemch'e pa Dios. 

24Pa lhôquelhey shta ja Jesús jan tanyôjijayesh pa nich'a vatpe'yejat shi' ti nitonsha'ne 

pava lhavoyey. Pava lhech ya'sheshc'oya ti isis ti yasinôquijoom pa a'lheesh pava 

lhavoyey pa Abel. 

25Pa lhe'naa ca anujumatsenelh'avach ca ya aj ca acavoyelhjulh jan tasinôyjoom. 

Ninclôtc'oya papi lhech ti tcavoytajulh pa Dios ti tasinôyem'in yiey na cotsjaat. Yaash 

ti sasjopjoom jayu ca shtaclôtelhc'oya ca nitasinôytajjooyshicham yiey pa vôôs. 

26Pa yinayuuyjat'e lhapesh na cotsjaat pa t'ôjôj pa Dios; taj ti nôqueesh pa yit'esh: 

“Ve'lheesh jayu shta ti janayuuyjat'e pa tanca ve'lha na cotsjaat vooy shta na vôôs. 

27Nan yit'esh “ve'lheesh jayu shta”, shintôyjata ti shan jayu java matas yisnatesh pa 

Dios, javan nint'unch'esha'ne, jaspa mônlhaaesh pava t'unch'esha'ne. 

28Ja lhanvacleyash pa Dios jan nijutjooy pa tanca nayu'yeey. Pa tajulhey ca 

shtanshameshelh navôque pa shtôclôjeshelh pa Dios, pa shtacumelhem'in shi' ca 

shtavijatanjulh pa shtanshamitjateshelh. 

29Lhayaash pa cas Dios lhjunashjulh pa itôj ti napjunesh lhacôm'a. , 

Hebreos 13 

Pa lhjunash ti chinshamitjat pa Dios 

1Ya aj ca avôômjelh ti lhnenelh pap'elh jan lhjunash papi lhtatvelhavot. 

2Aychavalhelhey ca avanelhjulh'in papi nachey pa ajpôyich'elh. Ca nôque 

lhanfanashtaja côque pa caaj papi t'acuumjulh papi ángeles ti nintô'ya. 

3Aychavalhelhey papi vanôôcfasha'ne jan ajunashelh ti lhnôôcfeesha'ne vitsha papi 

lhech. Aychavalhelhey shta papi tancôntaysha'ne, lhayaash ti caajelh'am vitsha pava 

avuuvteselh ca chinaclôyitajeshelh. 

4Asclaneshelhshi lhacôm'a pa vatajayayash, pa avatclôvalhelhc'oya pa alhtajayaseelh 

jô. Lhayaash ti yivalha jayu pa Dios papi tatcayôjelh pap'elh nilhjayasa shi' shta papi 

vatvôômja'ne. 

5Ya aj ca enelh pava pesoc; pa anshameshelh pava caajelh'am, lhayaash ti yit'esh pa 

Dios: “Tanca jayu ca c'avôôm, tan jayu shta ca yay'ajop.”  

6Pa nôque lhjunash isjop ca shtat'esh ca shtacafiyan: “Ts'efen ja Lhcaanvacle; pa tanca 

nasjovaayjulh pava ca nasnatajeshyam pa nivacle.” 

7Aychavalhelhey papi neyjatsjanesh ti nifaclelh'am cava Dios lhasinôc. 

Aychavalhelhey pa lhjunash pa lhamônlhajayash pa ajônshelhch'e shta pa 

nilhcacujayasha. 

8Nivena lhjunasha ja Jesucristo jav'elh nalhus, lhech lha na lhjunashch'e nôqueesh pa 

yajateshch'e jayu shta. 

9Ya aj ca avanelhjulh'in ca acu'melhjulh pava navat'ônashesh'in ti 

chivanqu'eyjatsjanesh. Tajulhey ca chinunitjatesh pava acachiclelh pa lhencheyash pa 

Dios. Lhayaash ti t'ôclilhaa pava lhanfanashtaj pava vatcôs, pa tanca nitôôlhsha pa'na 

papin ninvôômtajesh. 

10Casvaatsheelh vena lhjunash ja cascufayjat'elh. Nichinvashanem ca nituj cavôque 

papi vatcasinôclesh lhapesh ti t'acum'een pa Is Lhtôvash. 

11Pa judío vatcasinôc lhanvacleesh yichaj'ôcji pa Is'ôcji Lhtôvash pava yaquisetes 

lhavoyey, pa yijôney pa vatcufayjat pa jaspa chiyvômjach'e pa sasch'e. Taj ti vooy 

pava lhavuuvtes pava yaquisetes pa chiyayjatshi pa t'ichavat ti chinapjunsham. 

12Lhech lhjunash shta ja Jesús chiyayjatshi ja yitsaat ti chiyclôn. Pa yiisiyanesh pava 

lhavoyey papi nivacle. 

13Tajulhey ca shnôquelhey jan chiychaj'efach'ee ja Jesús, ca shtanclôyitsjayeshelh ti 

nichinancôtsita'yesh ti chiyclôyit. 

14Yiey na cotsjaat amjoom pa yitsaat pa yajateesh ca nicaaj. Vooy pan nam jayu 

yitsaat shtavoolheysha'ne. 

15Nôquen lhayaash tajulhey ca yajateesh ca shtôclôjey pa Dios tôlh'ejop pa Jesucristo. 

Nôque vatôclôjqueyashesh pa vatcufayjat'esh jan tajulheyjoom ti shtacufayeshelh. 

Nôque yich'e' ti shtôclôjesh nava catsashiclelh. 

16Pa ya aj ca antôvacluelhch'e ti lhasnatshelh pa isch'e', pa acatsônshelh pava 

lhavanelh pap'elh. Lhayaash navôque vatcufayjates nishamitjat pa Dios. 

17Anc'ashamshelh papi neyjatsjanelh, pa mapeclelhshichamc'oya papi lhech. 

Lhayaash papi lhech ti vanujumatseneshelh'am pava asôc'ôcteselh, pa yitô'yish ca 

nachaytajemch'e pa Dios. Aniyiteshelhem pa lhcumjayash ts'ivee pa jaspa 

nanshamesh pa ya aj na pa ojeych'e ca asnatshelhem. Lhayaash ca nôque 

ajunashtajeelh pa tanca najulhjatelhsham. 

18A'lhelhyam, ama ca lhech nitôlh'e pa yijô'a ca piiy'a nava yicachiclelh. Teya ti 

jayeetajeshelh ti jiyiteshelh lhacôm'a pa isch'e'. 

19Jaya'lhelh'a avaatsheelh ca a'lhelhyam pa jaspa nivashanyam pa Dios ca 

jatpeclelh'ay tatsha. 

Yôjesh'esha'ne ti chiyasinôqui shi' pa vat'aacjujunjayash 

20Pa Dios, pan tô'lha pa vatcanoyash, yinenjatchishamshi capi vafsha'ne ja cas 

Caanvacle Jesucristo. Jô lhech Jesús uj tashinshtaj Lhavoesh. Yiyitsjayan pava 

lhavoyey pa vatpe'yejat ôyjôlhôyech.  

21Tajulhey ca navoyjateshelhch'e shi' lhacôm'a pa isch'e' pa jaspa asnatshelhem pava 

yen. Pa nasnatshelhjoom shta lhacôm'a pava yen, tôlh'ejop ja Jesucristo. ¡Yinjôt ca 

chinôclôj ja Cristo! Amén. , 

22Yivelhavot, jatants'aclanshelh'a ca nicaajelh'am pa vatnichaclanjayashesh navôque 

ya'clishay ti chinacajôyshiyanshelh, navan qu'iisshelh'eam na tiqu'in yiqu'isjayanach. 

23C'atôyjatelha na casvelh Timoteo ti palha tanuqueesh. Ca namtajyi tatsha pa 

jatanôycheelh jayu ca joctajelh'ay ca c'avanelh. 

24Acjueelhyam lhacôm'a japi neyjatsjanelh, shi' jant'ajôôj japi lhtatvelhavot'esh pa 

nilhcacujayasha. Yicjuelh'ay napi yiey na Italia. 

25Tajulhey ca isisa pava ca niteetshelha'am alhacôm'aelh pa Dios. Amén. 

Santiago 

Santiago 1 

Yiisshem'e pa Santiago papi chiycatsônjat'in 

1Yivaatsha, ya Santiago, lhcavoyish pa Dios shi' ja Lhcaanvacle Jesucristo. 

C'acjueshey papi docesham Israel lhcles, papin chiycatsônjatch'een na cotsjaat. , 

Pa vatcajôysha tô'lha pa Dios 

2Napi yivelhavot, anshameshelh ca namtajelh'ay pava chinac'alhtaneshelh pa ca 

naôvtaj'e pava nalhjunash'in. 

3Ti palha natô'yelha pa niacacujayasheelh ti chinac'alhtaneshelh, pa avôntôyitshelhjop 

pa anichaclanjayashelhjop pa vatclôyitsjayash. 

4Istaa ca aniyiteshelh pa anichaclanjayashelh ca nivo'yeshch'e jaspa alhacôm'aelh ca 

niyjaneshelh ca amelh'apee anivacleelh, pa ampa ca ameelhc'oyaam. 

5Ca nicaajtaj papi suyshemshi pa lhcajôysha, pa istaa ca nit'aalhsha pa Dios. Vooy 

lhavaatsha yijutey jayu; lhayaash ti yeetajesh pa Dios ca uja' ca nijutey, pa tanca 

nishiyanem pa'na, pa tanca natcavo'yeshjulh. 

6Taj ti tajulhey ca nit'a'lhesh pa nilhcacujayasha pa tanca chincacu'esh; lhayaash papu 

ca nivatcacutajesh pa lhjunashjulh pa yinôôt ti usch'e, ti nayachajshi pa lhaviim. 

7Papi lhech lhjunash cha'lheesh ca naychavalhey ca nitisesh pa'na ja Lhcaanvacle. 

8Papi lhech ti ve'lha nalhu pa ti yen vooy peelh nalhu yen shta peelh, pa tanca 

nit'unesh'in pa lhfanishlhavach. 

9Pa vatvelh ti vatantsaclan'in pa istaa ca nanshamesha pa Dios ca nashjatajchisham. 

10Vooy vitsha pa acôjjiin istaa ca nanshamesh ca chinachajtajshicham. Lhayaash pa 

acôjjiin ti lhjunashjulh pa t'aclôôc lhavô, pa nicajuach'e ca mônlhaa. 

11Meelh ti cusey na jumcuclaay pa vaf pa t'aclôôc pa vooy pa lhavô pa nicôôtsha'ne; 

pa shan pa lh'isiyash. Pa lhech lhjunash jayu pa acôjjiin vômji' jayu pava yi'van., 

Pava tôlhshaam pa vatc'alhtanjayash 

12Nishamesh pa nivacle ti yiclô'yeshjulh pa lhnichaclanjayash pa lhanc'alhtanjayash; 

lhayaash ca nit'ôntajshi pa chiyc'alhtanesha pa chinjutey jayu pa lhasha'esh pa 

vatmônlhajayash, pa chinatjôjiyanesh pa tô'lha pa Dios pa nifaclem papu ti yen. 

13Ca chinc'alhtantajesha papu pa'na pa sasch'e, pa ya aj ca nilheclôjesh pa Dios ca 

nic'alhtanesha, lhayaash pa Dios ti tanca chinc'alhtanesha pa niysa', pa tanca lhecha ca 

nic'alhtanesha papu pa niysa'. 

14Vooy papu ca nic'alhtantajesh pava yitsôt'ajesh lhaychavalhjanôc niysisa pa 

nicôt'esha'ne pa lhanc'alhtanjayash. 

15Pava lhech niysisa vataychavalhjanôc tôlhshaam pa sasch'e. Pa lhech vat'sasch'e ca 

namtajch'een papu pa nitôlhesham pa lhavafi. 

16Yenjas yivelhavot, ya aj ca avaatlhejelhshiin; 

17lhacôm'a java isis shi' java yivo'yeshch'e javan shtats'ôteyesh tôlheychisham pa 

Dios, pan yisnatesh pava lhqu'isjuyajis pa vôôs. Pa Dios yajatesh pa lhjunash, tanca 

ve'lhaaesh ca nuyjatelhvanôcji pa lhqu'isjuyaj pa tulhitaj. 

18Nijutjooy pa vatmônlhajayash tô'lha pa ya'clishesh pa yijô', pa jaspa casjunashajulh 

pava vatjutsa' lhay pava lhcavcalhjes ti yisnatesh., 

Pa yijô' ti chiyichajch'e 

19Nôque lhjunash, yenjas yivelhavot, alhacôm'aelh ca ve'lhaaelh ts'ivee ca 

avaclitelh'avach ca ach'anelha, tajulhey ca acheclanelhjop ca asinô'yelh, pa ya aj ca 

asuyeelh tatsha. 

20Lhayaash pa nivacle ti suy tanca nasnatesh pava nishamitjat pa Dios. 

21Nôquen lhayaash avôômjelh lhacôm'a pava niysisach'e shi' pava nicaavsusach'e 

pavan yaash ti yielh'atshi, pa acu'melhjulh pa atants'aclanjayeshelha na ya'clish ti 

chiycôvjiyanshi nava acachiclelh; lhayaash nôque ya'clish ti caaj pa t'unaj pa yilhjen 

jayu pava asôc'ôteselh. 

22Taj ti asnatshelh nava neyjatsjaneshelh na ya'clish, pa ya aj ca ach'anelha atesha, pa 

tanca avatcôjôsjatelh avaatsheelh. 

23Papu tach'ana atesha na ya'clish ti ninanc'ashamesh, pa lhjunashjulh pa nivacle ti 

vanovalhshi lhpa lhnovalhjatshiy; 

24ti vatvan pa lhjunash, vooy ti tatvaych'aclaj pa nitavôcluey pa lhjunash ti vatvan. 

25Taj ti papi ninantôvacluey pava yipe'ya, pa yiyitesh jum ti yivoyjateshch'e pava 

vatyôjijates, pavan shinuqueesh, pa ninvô'mesh ti yiyitesh ti yisnatesh pava t'ônash na 

vatyôjijat, pa lhech nishamesh pavan yisnatesh. 

26Ca nicaajtaj papi vatlheclô'jesh ti tajulhey pa lhjunash ti t'acu'mem'in pa Dios, taj ti 

nintô'yish ca ninujumatsenjayan pa t'ach'aclech, pa lhech vatcajôsjat lhavaatsha, pa 

cha'lheesh ti t'acuumtajem'in pa Dios. 

27Papin yefenesh papi ôftecles shi' papi ôsch'acchey ti yitacshinvatsham'in, pa tanca 

ninamjatch'e pa niysa' yiey na cotsjaat, papi lhech lhavaatsha yisclaneshemshi pa 

ampa ca ninamjatch'e yiey t'ajuyish pa Dios Vatata pa yôclôjesh shta. 

Santiago 2 

Ya aj ca pachama papu ca enelh 

1Napi yivelhavot, avaatsheelh naacacuelh ja lhasnôyech cas Caanvacle Jesucristo, 

sasjop ca pachama papu ca enelh. 

2-3Nan lhjunash ca ninamelh'atsham yiey pa lhtayelh'eva'ne pa ve'lha nivacle acôjjiin, 

isis pava lhpascheshiyis shi' pava t'uyjatshiyis, pa lhenelhjulh jum pa lhteetshelha: 

“Vie'sha'ne na is'e' vatc'ovaat”, pa namelh'atsham shta pa lhech nalhu pa ve'lha 

ts'aclaay yuych'e pava lhac'utsjay, pa lhech pa lhteetshelhem shta: “Amônlhaa'e na'um 

ca avatsavat'in, ja't'ajesha ca vee' cotsjaat”; 

4pa lhech ajunashelh ti pacham papu lhenelh pa niysisa pava aychavalhjanôclelh. 

5Yenjas yivelhavot, ach'anelhch'e côque: pa Dios vooyshi papi yiey na cotsjaat papi 

ts'aclaaysha'ne, pa jaspa acôseeshiin pa nilhcacujayasha jaspa nitôts'ôteyesh pava 

vataasclanjas vatvacleyashesh pan yijutey pa Dios papi yen. 

6Vooy avaatsheelh lhavapenjatelh'in papi ts'aclaaysha'ne. ¿Tan t'e ca natmenelh'ash 

papi acôsshiin, ca nac'ôjlhatajelh ca nachaajtajelhey t'ajuyish papi lhcaanvacles? 

7¿Nilhecha t'e papi lhech ti nasinôquieshelh pa niysa' ti vena t'ônasha pa lhasnôyech 

lhey jan lhnetôneshelh na lhey? 

8Ca ajôntajeshelhch'e ca ôfisjatajelhch'e na yaash vatyôjijat'esh yiey nan t'ônashesh 

nava Vani'sesh'e: “En pa avelh nan lhjunash ti lhnen,” pa is jayu pa afanishelh'avach. 

9Taj ti ca pachamtaja papu ca entajelh, pa asnatshelh pa sasch'e, pa lhatjuyeshelhjulh 

pava lhayôjijates pa Dios. 

10Ca nicaajtaj papu nequ'ishamesh lhacôm'a pava vatyôjijates, taj ti ve'lha pa amc'oya 

ca nanc'ashamem, pa tôlhesha ti lhacôm'a ti t'ajuyeshjulh pa lhanfanash pava 

vatyôjijates. 

11Vooy lhavaatsha pa Dios yit'esh: “Ya aj ca avatvômelh”, pa lhech yit'esha shta: “Ya 

aj ca avôncaclôn.” Ca nicaajtaj pa ve'lha ti ninvôôm lhpa lhch'acfa pa teya ti 

vôncaclôn, pa lhechesh pa ninanc'ashamesh lhacôm'a pava vatyôjijates.  

12Istaa ca asinôquielh pa asnatshelh shta jan lhjunash papi chiyisclaneshch'e na 

vatyôjijat nan shinuqueeshelh. 

13Lhayaash papu ti ninatcavts'aclayesh pap'elh, pa tanca chinatcavts'aclayesh ca 

chinasclantajch'e ts'ivee. Vooy papi tcavts'aclayesh pap'elh pa vacha'ey jayu pa 

lhcôvjoyash pa nalhu ca chinasclantajch'e. , 

Pa nivatcacujayasha shi' pava vatcumjavshay 

14Napi yivelhavot, ¿she t'e pa t'ajuya papi yit'esha ti caaj pa nilhcacujayasha, taj ti 

ninasnatesh pa is? ¿Isjop jayu t'e ca nalhjen pa lhech pa nilhcacujayasha? 

15Ca nicaajtaj pa vatvelh ja't'ajesha lhpa vatcavecjaclô ti amem lhpa t'uyjatshiy shi' ti 

amemc'oya pa lhôc pa lhech nalhu; 

16pa ve'lha papi yit'esha: “Istaa ca anshamesh ca uyjatshiyiy pa atsaccun shta”, taj ti 

tanca nijutey pava suytajeshi pa lhavu'vat, ¿she t'e pa t'ajuya côque? 

17Lhech lhjunash pa nivatcacujayasha; ca tsi'shataja côque ca nintônôclitajeesh papu 

pava yisnatesh, ca tsi'shataja pa nilhcacujayasha pa lhjunashajulh papu ti vaf. 

18Caaj jayu papi yit'esha: “Caaj'am pa niacacujayasha, vooy yivaatsha jasnatesh pa 

is.” Istaa ca anôclityam pa niacacujayasha ti lh'amiyanjop pa is ti lhasnatesh, vooy 

yivaatsha janôclit'am jayu na niyicacujayasha ti ju'ja nava jasnatesh. 

19Avaatsha ti niacacuesh pa Dios ti ve'lha, pa tajulhey nôque; taj ti navôque 

nincacuesh shta pava tsich'es pa yits'anaanjat pa t'ajovayi. 

20Naacajôysha'yesh, ¿Tan t'e ca natô'yish ti cha'lheesh pa nilhcacujayasha papu ti 

ninasnatesh pa is? 

21Pa Dios ti t'acu'meshjulh pa Abraham pan shtatô'lha, ti yivooyshemch'e pan 

yisnatesh ti tcufayesh pa lhaôs Isaac. 

22Chiyvan pa lhjunash pa Abraham pa nilhcacujayasha ti ve'lheelhsham pava 

yisnatesh, pa yamjey ti yijô' ti yivo'yeshch'e pa nilhcacujayasha. 

23Nôque lhjunash ti yôfisch'e jan t'ônashesh java Vani'sesh'e ti yit'esh: “Pa Abraham 

nincacu pa Dios, pa lhe'naa pa Dios ti t'acuumjulh ti yivo'yeshch'e.” Pa chiyetônesh pa 

Abraham ti Dios lhc'utsfa. 

24Lhapa lhavanelh ti t'acu'meshjulh pa Dios pa nivacle ti yivooyshemch'e pava 

yisnatesh, pa nitsi'shaa pava tô'lha pa nilhcacujayasha. 

25Nôque lhjunash shta lhpa Rahab oyjanja; pa Dios t'acuumjulh ti yivooyshemch'e 

pava isis ti yisnatesh, lhayaash ti yifiich papi tuvalhjanjas pa yefenesh ti yuyjatey 

peelh lhnôyish. 

26Ca amtajashi pa vatsôc'ôclit pa vatvuvaat pa nivaf, pa lhech lhjunash pa 

nivatcacujayasha ca amtaja pava isis ti chiyisnatesh pa vaf shta.  

Santiago 3 

Na vatach'aclech 

1Napi yivelhavot, ya aj ca aclontelh'atshi papi vanqu'eyjatsjan, apis ti natô'yelha napi 

javanqu'eyjatsjanelh pa ya'shesh jayu pa yinivalhcheyashelh ca chintsiisclantajelhch'e. 

2Casvaatsha caslhacôm'a ti acloj nava nishtanvoyeshelhch'e; ca nicaajtaj pa nivacle ti 

nive'lhaaesh ca ninvo'yeeshch'e pava yit'esh, pa lhech yamjam ti yivo'yeshch'e, pa 

iseemjop shta ti yinujumatsenjayan lhacôm'a pa lhavu'vat. 

3Meelh ti shtashincuyanelh pa cuvôyu pa jaspa isjop ti shtavoyjateshch'e pa lhavu'vat. 

4Aychavalhelheyjop shta pava us vatôvjatshiyis: ti yit'u' pava us lhavimis, taj ti papi 

lhavosesh ti yicajôyshiyanesh pa tiqu'in chinfach'aclajey pa yivoyjatshi pa ti t'ajuyshi. 

5Lhech lhjunash shta pa vatach'aclech; pa lhech tiqu'intajc'oya pa vatvuvaat, taj ti 

vanashjatesh pava matas us, ¡Pa tiqu'in itôj tôlhesh'e ti napjunch'e pa uj yita'! 

6Pa vatach'aclech itôjesh lhavaatsha. Pa lhech uj niysa yisasiyan na casvuvaat, pa 

yicôctiyan lhacôm'a papu. Ca chinapjuntajesha pa lhech itôj ôyjôlhôyech, pa nôquesh 

lhacôm'a pa vatmônlhajayash. 

7Yitô'ya pa nivacle ti yitôyjanem lhacôm'a pava nalhjunashvatc'oya yaquisites suy, 

pava ajôclôs, pava tosis shi' pava yi'shi' pa tovôc; 

8taj ti ampapu ca isa'emjop ca nitôyjanem pa t'ach'aclech. Uj ti ojey pa lhech pa sasjop 

ca chintôyjayan pa lhech yamjam pa vatvafi' yicavôm. 

9Pa catsich'aclech shtôclôjesh pa Catsitata Dios, pa catsich'aclech shtapôfiyuesh shta 

pa nivacle pan yijônlhach'e pa Dios ti yivclanjat. 

10Pa lhech vatashi vacha'ey pa vatôclôjqueyash, vacha'ey shta pa vatpôfiyujayash. 

Napi yivelhavot, ojey ca nôque lhjunasha. 

11¿Isjop t'e ca ve'lhaa pa ca navcheelh'e pa yinôôt acôjji shi' shta pa yinôôt nucatshi? 

12Yivelhavot, ¿isjop t'e ca nô'vesh lhpa higoyuc pava lhay lhpa olivoyuc, ja't'ajesha ca 

nô'vesh lhpa ôtjayetayuc pava lhay lhpa higoyuc? Tanca lhech lhjunasha napi 

yivelhavot, sasjop pa ve'lha navcheelh'e pa yinôôt acôjji pa yinôôt nucatshi. , 

Pa yijô' vatcajôysha 

13Ca nicaajtaj papi yielh'atshi tcajôyshay yitôych'e shta pa'na, pa isjop ca 

nitônôclhanitsha pa is lhfanishlhavach shi' shta pa lhtants'aclanjayash pava tô'lha pa 

lhcajôysha. 

14Taj ti ca an'atetajelhshi pava acachiclelh pa avancajuctsenjayashelh, pa lhasnatshelh 

shta pa anunitsjayashelh pava matas, pa sasjop ca ataanvacleyaneshelh pa acajôysha 

pa acuts'ajiselh, pa ameelh'am pa yijô'. 

15Lhayaash côque vatcajôysha nintô'lha pa Dios, tô'lha pa lhcajôysha napi yiey nôque 

cotsjaat, lhaychavalhjayash papi nivacle shi' pa tsich'e'. 

16Lhayaash papin caajshi pa vatvancajuctsenjayash shi' pa vatnunitsjayash, caajshi 

shta pa lhjuyjayashvatjulh shi' lhacôm'a pava niysisa. 

17Taj ti papi yi'shi' pa lhcajôysha pa Dios, papi lhech is pa lhamônlhajayash. Caaj pa 

lhcanoyash shi' pa lhnichaclanjayash shi' pa lhcajôysha. Caaj shta pa 

lhcavts'aclayjayash, pa isis pava lhfanishlhavach; tanca nivaatfich pa yinjôt ti 

yivoyjateshch'e. 

18Papi vaniyitesh pa lhtaasclanjayasha'ne papi lhech yicôvjiyan pa 

vataasclanjayasha'ne pa yicavcalhesh pa lhamônlhajayash yivo'yeshch'e.  

Santiago 4 

Vatac'utsfasesh nava yiey na cotsjaat 

1¿Ta tôlhshi' pa vatvatclônjayash shi' pa vatshanjayash ti yielh'atshi? Tôlheyshi pava 

niysisa vataychavalhjanôc ti yishanjayan nava acachiclelh. 

2Avaatsheelh lhentajelh pa'na, taj ti naavanelh; pa lhavancaclônelh, pa 

lhavancajuctseneshelh pa'na, taj ti ca naavantajeelh pa'na, pa lheecheesh pa 

lhivalhelhva'ne pa avatclônelhsha'ne. Tanca avanelh pan lhentajelh, lhayaash ti 

naalhelheyjop pa Dios. 

3Taj ti pa ca aalhtajelhey pa tanca chinjutelh'ay, lhayaash ti niysa' ti lht'aalhtajelhey. 

Lhenelh ti lhtifelh'in atesha pava lhavantajelh. 

4¡Uj ti ninavooyshelhch'e! ¿Ninatôôyshelh avaatsheelh ti vatac'utsfasesh nava yiey na 

cotsjaat ti nilhc'utsfaaesh pa Dios? Pan yie' papi yen ti lhc'utsfasesh nava yiey na 

cotsjaat, pa nilhc'utsfaseesh pa Dios.  

5Nichalhaaesh nava Vani'sesh'e ti yit'esh: “Pa lh'Espíritu, pan yanjotshi pa Dios, 

shinen pa nichavatjooj'in.” 

6Taj ti ujesh ti shinefenesh pa t'avisi pa Dios, lhayaash ti yit'esh shta nava Vani'sesh'e: 

“T'ajuyjulh pa Dios papi vanunat, taj ti yefenesh pa t'avisi pa Dios papi ninunat.” 

7Istaa ca anachajelhshichamc'oya pa Dios. Pa aniyitelhjulh pa tsich'e', pa nitayelh'ajop 

jayu. 

8Ac'uyelha pa Dios pa tanc'uyelh'a jayu vitsha. ¡Sasch'e avoselh, acle'shelhsha'ne nava 

apôcôtôyelh! ¡Pa a'isinatelhshi pava acachiclelh, ti lhentajelh pa Dios ti lhenelh shta 

na cotsjaat! 

9¡Atacshinelh'in, pa apelh'in shta! ¡Ancayôjatelhey pava alhôclelh pava at'eclelh, shi' 

pa ashamitjayashelh ancayôjatelhey pa atacshinjayashelh! 

10Atants'aclanelh'e t'ajuyish'e ja Lhcaanvacle, vooy lhavaatsha pa nashjatelhshicham 

jayu. 

Chiychaya pa vatvelh 

11Yivelhavot, ya aj ca asinôyshelhc'oya pa niysa' pap'elh. Papu chaysha pa niysa' pa 

lhavelh, ja't'ajesha ti vanutem, pa lhech chaysha shta pa niysa' pava vatyôjijates pa 

vanutem shta. Vooy ca anutajem pava vatyôjijates, ti lhavaatjôntajey pa 

tcaasclanchaych'e ti nianc'ashamesh pava vatyôjijates. 

12Taj ti caaj pa ve'lha pan tô'lha pava vatyôjijates, pa lhech tcaasclanchaych'e pa 

iseemjop lhavaatsha ti tqu'ilhjeyesh ja't'ajesha ti tivalhjanesh. Taj ti vooy avaatsha, ¿ta 

ajunash, isjop'am ca anuteem pa avelh ca ivalha? 

Niyijô'a pa lhjunash jayu lhum'ashi 

13Nôqueesh ach'anshelh'yi nôque, napin yit'esh: “Nôqueesh, ja't'ajesha lhum'ashi 

jôquelhey jayu pa'elh yitsaat, pa lhech yamônlhaaelh'e jayu pa ve'lha yincôôp pa 

jaycumelh'een ca nicaaj pa yipeso'elh”, 

14¡taj ti tanca natôôyshelh pava vaclanelh'am jayu lhum'ashi! Avaatsheelh 

ajunashelhjulh pa shnacjay ti muc ti nôôc, pa nivinshaa ti shan. 

15Nava isjop ca at'eshelh jô: “Ca niteetajesh pa Lhcaanvacle ti yamônlheelh pa 

jasnatshelh jayu cavôque ja't'ajesha pava lhetshi.” 

16Taj ti vena ajunashelh uj ti lhniyiteshelh ti lhtasinôyshelh pa anunitsjayashelh; taj ti 

lhacôm'a cavôque ti lhtaanvacleyanshelh niysisa. 

17Papi yitôôytajesh pa is, taj ti ninasnatesh, pa lhech pa lhsasch'eesh. 

Santiago 5 

Chivancatôyjatjulh papi acôsshiin 

1¡Ach'anelha nôque napi acôsshiin! ¡Apelh'in pa afshiyelh'in tôlh'ejop pava 

tavijatayelh'am jayu ca naclôyitajelh! 

2Lhayaash pava lhavanelh yicôclô'mansha'ne, vooy pava acôqueclitôyelh tuj pava 

caftsisjayô. 

3Tasamcuy pava lhavanelh clesanlhiy cojiyaj shi' pa clim nôcshi'. Pava lhech 

chinac'alhtaneshelh jayu avaatsheelh pa navutuneshelh jayu jan lhjunash pa itôj. 

Lhaclapjuelh pava acôqueclitôyelh navôque yôj'esha'ne nalhus. 

4Tanca ajutelhey pava lhashactaj papi t'acumelh'eam pa acavcalhech'elh. Pa nôqueesh 

nasasinatshelhsha'ne ti t'ajuyelh'ajulh; pa vooy pa Lhcaanvacle ampa ca nintô'yeesh 

yipe'ya pa t'ôjôjesh papi lhech vatcumjayash lhavos. 

5Ti yiey nôque cotsjaat ti lhavanelh pava isis ti lhenelh, pa nalhavunelhshi, 

ajunashelhjulh pava vacôc ti chilhavuyan, ¡palha nam pa nalhu ti chivancaclônshi 

jayu! 

6Avaatsheelh lhivalhelha ti lhclônelhsha'ne papi ampa ca natmenesh lhavach. Vooy 

lhavaatsha papi lhech tanca nitaatshayelh'ajulh. , 

Pa vatnichaclanjayash shi' pa vat'alhjayash 

7Taj ti napi yivelhavot, tajulhey ca nicaaj pa anichaclanjayashelh pa amjelhey ca 

natpectaj ja Lhcaanvacle. Papi t'acum'een pa lhcac'ovat pa tach'anjop ca nanclanshi pa 

lhcavcalhech pa vaniyiteshc'oya pa lhnichaclanjayash pa t'aplhu' ca namtajeyjop ti 

taaj. 

8Avaatsheelh tajulhey ca nicaajelh'am pa anichaclanjayashelh pa aniyitelh, lhayaash ti 

shalhac'oya ca natpec jayu ja Lhcaanvacle. 

9Napi yivelhavot, ya aj ca avatcônitshielh pap'elh pa jaspa tanca chinivalhelh'a; 

lhayaash ja Lhcaanvacle, jan tcaasclanchaysha'ne palha yi'shi' pa lhashi. 

10Napi yivelhavot, istaa ca avôôtjôneshelhch'e papi chiytôyjata pava ti vaclan pa 

lhanclôyitsjayash shi' pa lhnichaclanjayash ti nifacchiyinesh pa lhey ja Lhcaanvacle. 

11Casvaatsha shtantôyeshelh ti nishamesh papi vaniyitjulh pa lhanclôyitsjayash. 

Avaatsheelh apis ti lhpe'yeelh pa lhjunash ti yiclô'yesh pa lhanclôyitsjayash pa Job, pa 

natôôyshelh shta pa lhfanishesh pa Lhcaanvacle ti yamjatey pa yôj'e' pa 

lhanclôyitsjayash, lhayaash pa Lhcaanvacle ti cavts'aclayjanaj pa nô'yesh shta papu. , 

12Nava t'ajuyelh'a lhacôm'a napi yivelhavot, istaa ca ya aj ca eytônelhjop pa vôôs, 

nilhecha na cotsjaat pa ya aj na shta pav'elh ca eytônelhjop. Meelh ca eetajeshelh 

“Jech”, pa lhech lhjunasha; pa meelh ca eetajeshelh shta “Am”, pa lhech lhjunasha, 

jaspa tanca nivalhelh'a pa Dios. 

13Ca nicaajtaj papi vatclôyit, pa istaa ca nit'aalh. Vooy ca nicaajtaj papi c'u'sem'in, pa 

nishich'e pava vatôclôjcavos. 

14Ca nicaajtaj papi aôytej'in, pa nit'alha papi nitaôvclasa'esh pa iglesia, pa jaspa 

nit'a'lhem pa lhech, pa netônjop pa lhey pa Lhcaanvacle ca nip'aclantajshi pa lhape'. 

15Ca ninvatcacutajeesh ti t'aalh pa nivatsjanem jayu pa aôytej'in, vooy pa Lhcaanvacle 

pa ninenjatemchisham jayu; vooy ca nasnatajesh pa sasch'e pa chinvômjatemch'e 

jayu. 

16Nôquen lhayaash anfacleelhvatam pava asasch'eclelh, pa a'lhelhvatam jaspa 

avatsjanelh. Lhayaash ti caaj pa t'unaj pa t'alhjayash pa nivacle issha'ne. 

17Pa chiytôyjata pava ti vaclan lhey Elías, pa lhech nivacle casjunashjulh. Pa meelh ti 

ujesh ti t'aalh, pa nintaj'e na cotsjaat pu'jana pava yincôpes nôquee pa lhcachivat'eshi. 

18C'oya ti yachajeyjop shta ti t'aalh, pa vapecleyjop ti taaj, pa caaj shta pava 

chiycavcalhesh yiey na cotsjaat. 

19Napi yivelhavot, ca nicaajtaj avaatsheelh pa ve'lha ti tanuc'oya pa yijô', vooy paelh 

pa nachaj, 

20natô'yelha avaatsheelh pa yie' papi nachajc'oya pa sasch'e lhavo' pa niysa' lhnôyish, 

pa vanilhjenesh jayu pa lhsôc'ôclit pa lhavafi pa chiyvômjatemch'e pava acloj 

lhsasch'e. 

  



2207 

 

 
Nivacle Bible  

© 1994,  Sociedades Bíblicas Unidas. 
 

 
 

 

1 Pedro 

1 Pedro 1 

Yiisshem'e pa Pedro papi vacôtsôn'in nicacujanjasa 

1Yivaatsha, ya Pedro, lhcachenachyish ja Jesucristo, qu'iisshem'e nôque 

vatqu'isjayanach papi vacôtsônc'oyaan na lhcootsjaat, japi yiey ts'ivee java yitsates ja 

Ponto, ja Galacia, ja Capadocia, ja Asia shi' ja Bitinia, 

2japin vooyshilhatam pa Dios Vatata lhapesh ti yaychavalhey ti caaj jayu. 

Navisiyanelhsha'ne tôlh'ejop pa Espíritu Santo jaspa lhanc'ashamelhem, pa jaspa 

chinacleeshelhsha'ne shta pava lhavoyey ja Jesucristo. Jayeetajesh ca nunteshelh'am 

pava vatcufayjates shi' pa vatcanoyash.  

Chiycaclecc'oya pa vatmônlhajayash 

3Shtôclôjelhey pa Dios Lhtata ja cas Caanvacle Jesucristo, pan tcavts'aclayjooj pa 

shinachajeyjop ti shtanvat'as tôlh'ejop pa lhneetshamjayash ja Jesucristo. Navôque 

shtatôôlhsha pa cascaclecleyash'in. 

4Pa lhtôts'ôteyshelh jayu pava yôyinelh'am pa Dios ti apis ti yisclaneelhsha'ne'am 

yi'shi' pa vôôs, pava lhech tan jayu ca chinvômjat, pa tanca sats'asa, pa ninatpecva'ne 

shta. 

5Lhayaash ti caajelh'am pa niacacujayasheelha pa Dios, pa vanujumatseneshelh'a pa 

t'unaj pa môôjelhey pa vatnilhjenjayash. Pa lhech chiyisclaneelhsha'ne'am pa 

chinatôyjatelha jayu pava yôj'esha'ne nalhus.  

6Lhe'naa ti lhech ajunashelh ti yamelh'ach'een pa ashamitjayashelh. Taj ti lhama ti 

lhajulhjatajelhey ti muc ti namelh'ay pava acloj ti chinac'alhtaneshelh. 

7Lhayaash na niacacujayasheelh ti lhjunashjulh pa clesanilh cojiyaj: isjop ti 

chiyc'alhtanesha pa itôj pa jaspa chinvan pa lhjunash. Pa nivatcacujayasha ti t'unjuulh 

ti chiyc'alhtanesha pa ya'sheshc'oya pa clesanilh cojiyaj pan chiyvômjat jayu. Pa lhech 

lhanfanash jayu pa niacacujayasheelh ca chinc'alhtantajesh pa tajulhsham jayu ca 

chinôclôjesh shi' pa lhasnôycheyash pa nalhu ca nitô'nôclitaj ja Jesucristo. 

8Avaatsheelh naavantajelh ja Jesucristo taj ti lhenelh. Naavantajelh jô lhech ti 

lhcafiyanelh, pa ya'shesh ti lhanshameshelh jô lhech lhasnôyech, pa sasjop ca 

nôôclhanitshelhch'e pava lhasinôc. 

9Pa chinjutajey pa lhnilhjenjayash pava asôc'ôcteselh; pa amjelh'apee pa 

niacacujayasheelh. 

10Pava clech'e nalhus papi chiytôyjata pava ti vaclan vôntôyitajesh ti vo'tajeysha'ne 

nôque vatnilhjenjayash, pa chayelhjulh'am nava yijutelh'ay nôqueesh pa Dios. 

11Pa lh'Espíritu ja Cristo tatômjalheshem ti yitôyjata papi chiytôyjata pava ti vaclan ti 

chiyclôyit jayu ja Cristo shi' pa lhôclôjqueyash ca ninamtajey jayu. Papi lhech 

yaychavalhtajey ca nitô'ya pan yie' papi lhech, shi' pa t'aplhuc'oya ti yinôôclhanita pa 

Espíritu ti yi'jop ts'ivee. 

12Taj ti pa Dios yitôyjata papi lhech ti nifac taj ti ninatjuya ts'ivee, vooy avaatsheelh 

t'ajuyelh'a. Taj ti nôqueesh chinfaclelh'am nava lhech ti chineyjatsjaneshelh pa 

vatnilhjenjayash ti tô'lha pa t'unaj pa Espíritu Santo tô'lhey pa vôôs. Cavôque matas 

lhech lhjunashesh shta papi ángeles yentaj ca nivan. 

Pa Dios niyôjeeshjooy pa casmônlhajayash ca tsi'shaashi pa is 

13Pa lhe'naa, ti tajulhey ca avaclhitelh'avach ca isa' pa ajunashelh. Pa 

acaclecleelhc'oya lhacôm'a pa t'avisi pa Dios ti lhtôts'ôteyshelh jayu pa nalhu ca 

nitô'nôclitaj ja Jesucristo. 

14Avôôtjônelhch'e papi vatacles ti niqu'ishamsha'ne. Pa ya aj ca veeelhshi pava 

aychavalhjanôclelh niysisa lhapesh ti jôjjeclay naantôfaacshelh pa Dios. 

15Tajulhey jô ca anamjatelhsham ca tsi'shaa pa is, lhayaash pa Dios, pan tônelh'ay ti 

tsi'sheem pa is. 

16Lhayaash nava Vani'sesh'e ti yit'esha: “Tajulhey ca atsi'shanatelh pa is, lhayaash ti 

ya'is yivaatsha.” 

17Ca etôntajeshelh “Tata” pa Dios, pan yive'lhan ts'ivee ti yisclanemch'e pa 

lhfanishlhavach papu pa tanca vena lhfanisheeshem, pa tajulhey ca avijatanelhjulh 

lhacôm'a pava nalhus ti lhôvelh'e nôque cotsjaat. 

18Lhayaash ti nalhjeneshelh pa Dios pava niysisa ajunashelh pava yôyintajelh'am 

lhapesh papi anavot'elh. Natôoyshelh ti t'un'e na vatnilhjenjayash pa tanca 

chinchenjulh pava vôôm nan lhjunash pa cojiyaj clesanilh, ja't'ajesha pa nôcshi 

clesanilh. 

19Vooy pava isis lhavoyey ja Cristo tajulhsham ca nalhjeneelh. Jô lhech vatlhisesh ti 

chiyiclôn jan lhjunash pa tashinshtaj ti nisasashi pa ampa ca nijumteey. 

20Chiyôyinajop tatsha ja Cristo cavôque ti nich'a jôjjeclay ninavclan na cotsjaat, taj ti 

navôque nalhus nijooylha pa chinatôyjatelh'a avaatsheelh. 

21Lhtôôlhshelha ja Cristo ti naacacueshelh nôqueesh pa Dios, pan yinenjatchishamshi 

pa yôclôjesh shta. Pa lhech lhtôôlhshelh'e pa niacacujayasheelh shi' pa 

acaclecleyashelha pa Dios. 

22Nôqueesh lhanc'ashamelhem nava Ya'clishay ninôôlhjôney navan lhtôôlhshelha pa 

Espíritu Santo. Navôque yivisiyan pava asôc'ôcteselh pa niôlhjônelhey ti lhenelh papi 

avelhavot'elh. Nôque lhjunash istaa ca anenelhsha'ne jum pap'elh pa amjatelheyshi 

pava acachiclelh shi' pa unajelh. 

23Palha nachajelheyjop ti lhanvat'aselh shta, pa tanca atôôlhshelha papi vatatac 

vafshane'en. Vooy cava Dios lhasinôc lhanvat'aselhshi, nava lhech yajateshch'e ti 

ôyjôlhôyjes. 

24Lhayaash ti yit'esha nava Vani'sesh'e: “Lhacôm'a pa lhjunash pa nivacle 

lhjunashjulh lhpa t'aclôôc, vooy pa lhasnôycheyash lhjunashjulh pa lhavô lhpa 

t'aclôôc. Ti vafshaam lhpa t'aclôôc pa nicôôtsha'ne pa lhavô. 

25Vooy cava lhclishay ja Lhcaanvacle yinjôt jayu ti caaj.” Navôque Ya'clishay tô'lha 

pa vatnilhjenjayash navan chinfaclelh'am. 

1 Pedro 2 

1Nôquen lhayaash istaa ca avôômjelh pava nalhjunash'in pa niysa', pa 

chivancate'jeshiin, pa vatjôts'ôclônjayash, pa vatvancajuctsenjayash shi' lhacôm'a pava 

vatchayjanôc. 

2Istaa ca ajunashelhjulh papi taôvclas ti nich'a nivat'as papin yen ti tiif. Lhech 

ajunasheelh shta istaa ca enelh cava Dios lhasinôc ti vatts'o'sesh jaspa atôôlhshelha ti 

lhtôlhjatelhshi pa anilhjenjayash. 

3Lhayaash ti apis ti lhantôntajeshelha ja Lhcaanvacle ti issha'ne. 

Pa Cristo utejesh ti mônlha 

4Nôqueesh anc'uye'lhey ja Lhcaanvacle jan utejesh ti caaj pa lhamônlhajayash. Vooy 

papi nivacle yivôôm jô lhech, taj ti vooy pa Dios vooyshilhatam pa lhech utej, 

lhayaash ti uj ti tashaay. 

5Vooy avaatsheelh ajunashelhjulh shta pava utes ti caajem pa lhamônlhajayash. Vooy 

pa Dios natcumelh'a jayu ca nasnatshelh pa lhishjanjavat'ashelhjop pa is ajunashelh. 

Pa nasnatshelhjop jayu shta pa ajô'jelhsham ca avatcasinôcleeshelh ti 

vatvenchat'ashelh tôlh'ejop ja Jesucristo ti lhatcufaayshelh'avach ti lhshamitjateshelh 

pa Dios. 

6Lhe'naa ti lhech t'ônashesh shta nava Vani'sesh'e ti yit'esh: “Yivaatsha jan'e' yiey ja 

Sión lhja lhtatsuqu'esh utej. Lhja lhech utej chiyv'oyshi lhja uj ti tashaay. Papi 

nincacuesh lhja lhech pa tanca nicôctej.” 

7Avaatsheelh japin nincacueshelh, lhja lhech utej uj ti tashaay. Vooy papi cacujanjas 

yôfisjatemch'e nava Vani'sesh'e ti yit'esh: “Lhja utej lhjan yapun papi jpôyjey lhavos 

ti yivôôm, lhja lhech utej chiyan'e ti lhtatsuqu'esh pa jpôyich.” 

8Yôfisch'e shta ti chiyit'esh: “Lhja lhech utej ca chint'ecletaja pa vancacôtjatsha'ne 

jayu.” T'eclet'a papu lhech, lhayaash ti yicacuesh pava chinfacch'een: papi lhech 

p'alha ti chiyjuyjata., 

9Taj ti vooy avaatsheelh chivoelh'ayshi ti chinave'lhanelhsham na ajunashelh. 

Naajô'jelhsham ti avatcasinôcshelh lhatcumeshelh'in pa lhcumjaniyash ja 

Lhcaanvacle, pa alhtachifasshelh pa is, lhavtsat'elh'ash pa Dios ti ave'lheelhsham. Pa 

nôque lhjunasha pa anfacleelh nava isis lhcumjavshay pa Dios. Pa lhech tônelh'ay ti 

nayjatelhshi pa tulhitaj pa nachajelhsham pa lhqu'isjuyaj lhasnôyech.    

10Avaatsheelh lhapesh tanca alhtachifaseelh, vooy nôqueesh alhtachifasshelh pa Dios. 

Lhapesh amelh'am pa lhcavts'aclayjayashelh'a pa Dios, vooy nôqueesh caajelh'am pa 

lhcavts'aclayjayash pa Dios. 

Acu'melhem'in pa Dios 

11Yenjas yivelhavot, jatants'aclanshelh'a ca ajunasheelhjulh papi nintsôt'ajesh pa yie' 

cotsjaat, ca ya aj ca aychavalhelhch'e pava niysisa lhjunash papi nivacle pava lhech 

chiyvatclônjayana ti chiyjuyjatjulh pa vatsôc'ôclit. 

12Tajulhey ca isa' pa ajunashelhc'oya ti lhôveelhshi papin ninantôfa'clesh pa Dios. 

Nôque lhjunash yamsha papi chayshelh'aan pava niysisa ti najônelhey papi nisa' pa 

lhfanishlhavach, pa navanshelh jayu pa is ca asnatajeshelh'in. Pa yôclôjesh jayu pa 

Dios ca namtaj jayu pa nalhu ti yisclanvatich'e lhacôm'a.  

13Tôlh'ejop ja Lhcaanvacle ti lhapeclelhshichamc'oya papi lhanvaclesesh papin 

vooyshilhatam papi nivacle. Nan lhjunash pa uj lhcaanvacle pa lhech ya'shesh ti 

chinvacleyan. 

14Pa lhjunash shta papi yiey t'ajuyish pa lhcaanvacle, papin tanyôjijayjop ti yiclôyit 

papi niysisa pa lhfanishlhavach, pa yisclaneshi papi is pa lhfanishlhavach. 

15Lhayaash ti yeetajesh pa Dios ca asnatshelh pa is pa jaspa tanca natjuyelh'ajulh papi 

ampa ca nitô'yish shi' papi ninatcajôyshaysha'ne. 

16Istaa ca ajônshelhch'e papi nivacle ti cayoylhavach, taj ti ya aj ca 

atônôlhjônchateshesh ca niasnateeshelh pa niysa'. Pa avaatjônelhey jô pa lhjunash 

papi lhcavos pa Dios. 

17Istaa ca ach'anelha lhacôm'a papu. Enelh papi avelhavot'elh ca avijatanelhjulh pa 

Dios pa ach'anelhjulh pa uj lhcaanvacle. 

Pa chiyovalheyjop pa lhanclôyitsjayash pa Cristo 

18Vatcavos, istaa ca mapeclelhshichamc'oya lhacôm'a ca avijatanelhjulh papi 

anvacleselh, nive'lhaaey papi isissha'ne tcajôyshaysha'ne shta, shi' shta papi 

niysisasha'ne. 

19Lhayaash côque ti tajulhey papu ti yiclô'yesh pa lhanclôyitsjayashjulh pava 

ninvo'yeshch'e ti yitô'yey ti yie' t'ajuyish pa Dios. 

20Taj ti ca asnatajeshelh pa niysa' ca chinaclôyitajelh apee, ¿she t'e pa ca 

istajaelhjop'am ca naclôôyshelh lhôn pa vatnichaclanjayash? Taj ti ca chinaclôyitajelh 

apee pa is afanishelh'avach pa naclôôyshelhjulh jayu pa vatnichaclanjayash pa 

vatclôyitsjayash côque yaash ti tajulhey ti chiyiesh'e t'ajuyish pa Dios. 

21Cavôque tônshelh'ay pa Dios, lhayaash ti apis ti chiyclôyitelh'am ja Cristo. Is ti 

tanôcliteshelh'am pa jaspa ôfiiselhch'e. 

22Ja Cristo tanca nasnatesh pa niysa' pa ampapu shta ca nijôts'ôclôn'in. 

23Vooy ti chinac'ôtsjayua pa tanca nachajeshjulh ca nit'ôc'ôtelh. Vooy ti tanclôyitsjay 

pa tanca nitafjun'in, taj ti vooy pa Dios yijutem jaspa tcaasclanchayeshch'e pa 

yivo'yeshch'e. 

24Vooy lhavaatsha ja Cristo yicha'jesh ja lhavu'vat pava cassasch'esha'ne ti yiesh lhpa 

cruz jaspa shtavafelhshi pa sasch'e pa shnô'velhshi pa vatmônlhajayash yivo'yeshch'e. 

Ja Cristo chiyvo'matansha'ne jaspa navatsjanchatelh avaatsheelh. 

25Avaatsheelh ajunashelhjulh lhapesh pava tashinshtas ti vacuclônvatsham'in. Taj ti 

nôqueesh lhapeclelha ja Cristo ti vanujumatsenelh'ash jan lhjunash pa tashishtaj lhavo' 

ti chiyclôvalhchiyinesh pava asôc'ôctiselh. 

1 Pedro 3 

Pa lhjunash ti yi'vacop papi tjayaaysha'ne 

1Napi ôcjeclôy, istaa ca nôque ajunasheelh, mapeclelhshichamc'oya napi ajaya'selh, 

jaspa nancuesha papi jôjjeclay yicacuesh na ya'clish pa jaspa ninach'itesh, pa tanca 

suyeeshi ca chintasinô'yem ca nitajulhtajey pa ajunashelh, 

2ca nivantajesh ti yivo'yeshch'e pa lhjunash shi' ti ch'anjamatsej. 

3Pa ataasclanjayashelh nilhecha na fach'ee nan lhjunash ti lhtanclalhelh, ti 

lhnamjatelhch'e pava vatinshiyesh pa clesanilh cojiyaj ja't'ajesha ti t'uyelhch'e pava 

isis vat'uyjatshiyis. 

4Vooy pa tasham pa lhcachi' tanca nivôômji pa lh'isiyash, nan lhjunash papu ti 

nisuyaan pa cano. Nôque vat'isiyash ya'shesh ti yajulhjatey pa Dios. 

5Lhech lhjunash lhapesh pa lhtaasclanjayash papi ôcjeclôy isissha'ne pava vatjutsa' 

nalhus; papi lhech yicafiyan pa Dios pa vapecshichamc'oya papi lhjayas. 

6Lhech lhjunash lhpa Sara ti niqu'ishamem pa Abraham pa yit'esha “yinvacle”. 

Avaatsheelh lhcleseelh'ash lhpa lhech, ca asnatajeshelh pa is pa tanca anjova'yelhey 

pa'na. 

7Vooy napi yitsjôy, tajulhey ca avatcajôyshiyanelhsha'nec'oya napi ajaya'selh. Pa 

asclaneshelhemshi napi lhech pava yajulhjatey pa tanca ve'lhaaey ti t'ôclilhaa pa 

lhjunash, lhjunashjulh shta pa Dios lhpa lhech ôcjeclô ti nifaclem ti ave'lhaelhsham pa 

amônlhajayashelh. Asnatshelh cavôque jaspa tanca nalhjamatanelh avaatsheelh. 

Papi chiyclôyit'apee pava isis ti yisnatesh 

8Neelh lhjunash ca ave'lheelhsham lhacôm'a ca aniisclanelh, pa ve'lheelhsham ca 

aychavalhjayashelh, pa anenelhsha'ne nan lhjunash papi lhtatvelhavot. Pa 

acavts'aclayelhvach ca atants'aclanelhsha'ne shta. 

9Ya aj ca achajelhvatjulh pa niysa', ca chinyatajelh'a pa ya aj ca achajeshelhjulh. Vooy 

jô pa is achajeshelhjulh, lhayaash pa Dios ti tônshelh'ay ti yijutelh'ay pa is. 

10Lhayaash: “Papi yen pa vatmônlhajayash pa yi'shi' pava nalhus c'uusshisha'ne, pa 

vanujumatseneshjulh pa t'ach'aclech ca nasinôqui pa niysa' shi' ca niteetsha pa 

vatcuts'aji. 

11Ac'uyc'oya pa niysa' pa asnatesh pa is, avooysha'ne pa vatcanoyash pa ôfisjatch'e 

shta. 

12Lhayaash pa Lhcaanvacle vanujumatsenesh papi yivo'yeshch'e pa tach'ansha pa 

t'alhjayash, taj ti t'ajuyjulh papi niysa' pa lhfanishlhavach. 

13¿She t'e papi iseemjop jayu ca nasnatshelh'am pa niysa', ca iyitajeshelh yajatesh ti 

lhasnatshelh pa is? 

14Yamsha ca chinaclôyitajelh'apee pa yivo'yeshch'e, ¡pa anshameshelh avaatsheelh! 

Ya aj ca anjova'yelhem papu, pa ya aj ca natôyiyjatelh. 

15Istaa ca amjatelh'atsham ca ôclôjelh ja Cristo nan lhjunash ti Lhcaanvacle. Istaa ca 

yajateesh ca ataasclaneshelhsha'ne pava ca achajtajeshelhjulh papu ca 

nit'aalhtajeshelh'a pa acaclecleyashelh'in. 

16Istaa ca asnatshelhjop pa atants'aclanjayashelh shi' pa ach'anjayashelhva'ne. 

Ajônshelhch'e ca asnatshelh jaspa tanca ats'ufiyelh'in, pa jaspa nivapenesh'in pava 

lhclishay papi chaytajeshelh'a pa niysa' ti is pa ajunashelh ti naacacueshelh ja Cristo., 

17Ya'shesh ti tajulhey ca chinaclôyitelh'apee pa is ti lhasnatshelh lhech lhjunash ti yen 

pa Dios, pa a'lheesh ti lhasnatshelh pa niysa'. 

18Lhayaash ja Cristo lhavaatsha vatclôyiteshjop pa lhavafi pava cassasch'esha'ne pa 

ve'lheesh atesha pa yajatesh ti t'ajuya. Jô lhech issha'ne taj ti vatclôyitesh papi 

yisnatesh pa niysa', pa jaspa nacha'jelhey pa Dios. Vatjôna pa nivacle ti chiyiclôn taj ti 

vatjôna ti vatsôc'ôclit lhshayc'uesh ti vapecleyjop ti mônlha. 

19Jan lhjunash ti vatsôc'ôclit lhshayc'uesh ti yeyjatsjan pav'elh vatsôc'ôctes lhshayc'uc 

ti vanôôcfasha'ne. 

20Lhech papuque yôjijamatsha'ne lhapesh pava lhnalhus pa Noé, pan t'aplhuqu'e ti 

tach'aneshjop pa Dios ti jôjjeclay yisnatesh lhpa vatôvjatshi. Papi lhech t'ajôôj jô 

pu'janayama yamvatsham ti vanilhjenesh ts'ivee pa yinôôt. 

21Pa lhech yinôôt chiyjôney pa vatnayjayash pan shinalhjeneelh nôqueesh. Pa 

vatnayjayash ninatjuya ca nicleesh pa vatvuvaat, vooy ti chit'aalhsheyjop pa Dios pa is 

ti nichisamaa; pa shinalhjeneshelh pa lhneetshamjayash ja Jesucristo, 

22jan yicheychisham pa vôôs ti yiey lhfayish pa Dios jan chiyashjat'apee papi ángeles 

shi' pap'elh lhcaanvaclesesh shi' papi t'unis.  

1 Pedro 4 

Shtacu'mesh'in pa vatcajôysha ti nijutjooy pa Dios 

1Lhe'naa ti lhech lhjunash ti chiyclôyit ja lhavu'vat ja Cristo, avaatsheelh shta tajulhey 

ca chinaclôyitelh vitsha, lhayaash papu ti chiyclôyit pa lhavu'vat lhech'e papu ti 

vo'mesh pa lhsasch'e, 

2pa mônlhaaesh pa lhamônlhajayash ti nishamsha pava tôlhesha pa Dios, pa tanca 

t'ôyi'sheey ca najulhjatey pava lhaychavalhjanôc niysisa papi nivacle. 

3Cajuqu'e pava nalhus ti lhasnatshelh pava yisnatesh papi ninantôfa'clesh pa Dios. 

Pava lhech nalhus lhasnatshelh'in pava cha'lheesh niysisa vataychavalhjanôc, ti 

ayô'janjaselh, ti nat'ôôyshelhshi pa afanishelh'avach ti t'ashjatelh'apee ti 

t'iyô'elhsha'neen pa lhôclôjelh pava chiydiosiyan. 

4Nôqueesh nit'ôyi'sheey ca atanôycheeshelh pava niysisa lhjunash pa 

lhamônlhajayash, papi lhech lhantôyiyjateshelh ti lhavôômjelh pa niysa' pa lhechesh 

pa nasinôquieshelh pa niysa'. 

5Taj ti papi lhech yiesh'e jayu t'ajuyish jô lhech jan vataasclanesha'ne ca nasclantajch'e 

papi mônlhasha'ne shi' capi vafsha'ne. 

6Vooy papi apis ti vafsha'ne pa chinfaclem'in pa is Ya'clish, pa jaspa isa'emjop ca 

mônlhaa pa lhsôc'ôclit pan lhjunash pa Dios, yamsha papi apis ti chiyisclanch'e 

lhapesh ti yiey nôque cotsjaat, nan lhjunash lhacôm'a papi nivacle. 

7Palha shalhaa pa yôj'e' lhacôm'a pava matas. Lhe'naa avaatsheelh ca 

avatvoyjateshelhch'e, pa iyiteshelh jum pa vat'alhjayash. 

8Taj ti tajulhey ca anenelhsha'ne lhacôm'a avaatsheelh, lhayaash pa vatencheyash ti 

yivômjatch'e pava acloj sasch'esha'ne. 

9Ô'yanelhey ts'ivee pava ajpôyjeyelh pa ya aj ca nat'ôôyshelha papu. 

10Ave'lhaaelh ts'ivee ca nitajulhelhey'am pava nacôjôyshiyanshelh pa Dios ti 

yijutelh'ay ca acuumtajeshelhem'in pap'elh, nan lhjunash papi isis ti 

chiyclôvalhchiyinesh pava lhcufayjates pa Dios. 

11Ca nicaajtaj papi ca nitasinôytaj, tajulhey ca nitôôlhsha pa Dios pava lhclishay. Ca 

nicaajtaj papi ca chincumjataj pa nitôôlhshajop pa Dios pa t'unaj pan yijutem. 

Lhacôm'a pava ca asnatajeshelh pa ôclôjeshelhey pa Dios tôlh'ejop ja Jesucristo, jan 

yi'shi' pa vatôclôjqueyash shi' pa t'unaj ôyjôlhôyech'esh. Amén. , 

Pa lhjunash ti vatclôyit papi cristianos 

12Yenjas yivelhavot, ya aj ca natamp'oyanelh pa uj vatc'alhtanjayash ti namelh'ay pa 

lhjunash ca navclantajelh'atshi. 

13Tajulhey jô ca anshameshelh ti lhôveelhshi pava lhanclôyitsjanôc ja Cristo, pa jaspa 

namelh'ach'een vitsha pa ashamitjayashelh ca nitanôclitajeshelh'am pa 

lhnôclôjqueyash. 

14Ca chinacônitshitajelh ti tôlh'ejop ja Cristo pa anshameshelh avaatsheelh; lhayaash 

ti pa lhasnôycheyash pa lh'Espíritu pa Dios ti yielh'atsha yajatesh. Vooy pap'elh 

chayshaan pa niysa' jô lhech taj ti vooy avaatsheelh pa lhôclôjelh. 

15Ca ya aj na papu avaatsheelh ca chinaclôyit jan lhjunash pa vôncaclônjanaj shi' pa 

cutsjanaj ja't'ajesha ti niysa' pa lhfanishelh'avach shi' ti yanlhatshi pava tavujuya. 

16Taj ti ca nicaajtaj papi chiyclôyit'apee ti cristianoesh pa ya aj ca nivapenjat'in, pa 

vooy jô pa Dios pa nôclôjesh ti tô'lha.  

17Apis ti yameyjop pa t'aplhu' ti chiyisclansha'ne papi yitsôt'ajesh pa Dios. Ca 

nitôôlhtajesh'e ca chinasclantajelhch'e casvaatsha, ¿pa naô t'e pa lhjunasha ca 

namtajey pa yôj'e' papi ninanc'ashamem pava nifac pa Dios? 

18Pa yie' papi yivo'yeshch'e ti yujeey ca ninilhjen, ¿pa naô pa lhjunasha jayu pa ojey 

shi' pa sasch'e lhavo'?  

19Papu ca chinclôyitaj lhayaash ti lhech t'ônashesh pa Dios, tajulhey ca niyitesh ca 

nasnatesh pa is, pa nicha'jemsha'ne pa Dios pava lhsôc'ôctes pan yivclanjat, lhayaash 

ti yivo'yeshch'e pa lhech.  

1 Pedro 5 

Pava chiycajôyshiyanesh papi nicacujanjasa 

1Nôqueesh jayeesh ti jacajôyshiyanesh papi nitaôvclasaesh yiey papi ave'lheelhsham, 

lhayaash ti palha niyataôvclaja vitsha jan lhjunash papi lhech ti jayvanchayesh vitsha 

java lhanclôyitsjanôc ja Cristo, yiey jan lhjunashesh papi lhech ti jôveelhshi pa 

lhnôclôjqueyash ca chintônôclitajeshelhyam. 

2Anujumatseneshelhem pa Dios pava lhclôy tashinshtas nan lhjunash ti niyôjieshelh'a. 

Istaa ca asnatshelh ca atôlhjatelh'atsham ti lhenelh nan lhjunash pa Dios ti yen. Pa ya 

aj na ca enelhc'oya ca chinafaycutelha shi' ca anô'yelhc'oya pa peso. Asnatshelh pa 

acumjayashelh ca isa' pa afanisheshelh. 

3Pa ya aj ca ajônelhey avaatsheelh ca natsôt'ajeshelh pava 

chinanujumatsenjayanshelh, pa vooy jô ca aniyiteshelh pa is afanishelh'avach c'oya 

pava lhech. 

4Vooy ca nitônôclitajelh'am pan yijô' ti tashinshtaj Lhavo'esh, pa nashayaneshelh jayu 

pa lhasnôycheyash ti nilhjunashajulh pava chiychamanjat t'aclôôc lhsashay ti 

tapecva'ne jayu., 

5Lhech ajunasheelh shta napi nich'acsha'ne, istaa ca mapeclelhshichamc'oya pa 

lhanvacleyash papi nitaôvclasa. Tajulhey ca lhacôm'aa ca mapeclelhshichamch'ec'oya 

pap'elh, pa atants'aclanelha, lhayaash: “Pa Dios t'ajuyjulh papi vataanvacleyansha'ne, 

taj ti yefenesh pa lh'isiyasha'ne papi vatants'aclansha'ne.” 

6Atants'aclanelha ca mapeclelhshichamc'oya pa t'unaj pa lhpôcôt pa Dios, jaspa 

nashjatelheychisham jayu pan yitsjulhelh'eac'oya. 

7Istaa ca avôômjelhem pa Dios pava lhaychavalhshelh'avneen, lhayaash pa lhech ti 

nasclaneshelhch'e jayu lhavaatsha. 

8Istaa ca alhavcajôyshenjaseelh pa ovalhelh'in; lhayaash pa niac'utsfaa tsich'e' 

lhjunashjulh pa jump'uvalhjetaj ti yitôôvclan'in ti t'ôtaaytajesha'ne papu ca nituj. 

9Istaa ca anijôtjateshjulh pa niacacujayasha, pa natôôyshelha papi avelhavot'elh nan 

tuc'a'e na cotsjaat ti lhjunashjulh pa anc'alhtanjayashelh ti chinaclôyiteshelh. 

10Taj ti tanca caju'ach'e jayu pa anclôyitsjayashelh, lhayaash pa Dios ti 

namcayjateshelh jayu pa yivo'yeshch'e, pa niyitsjayanelh, pa nunitjatelh pa tanca 

chinchavatelh'ash. Pa lhech lhavaatsha Dios nijutjooy lhacôm'a pava isis, pa 

tôneshjooy shta ca shnô'velhshi pa lhôclôjqueyash ôyjôlhôyech ti casve'lheelhsham ja 

Jesucristo. 

11Pa lhech tajulhey ti chiyôclôj, lhayaash ti caajem yajatesh pa t'unaj. Amén. 

Pava yôjesh'esha'ne ti chiyt'acjujunesh 

12Vooy na Silvano, nan yivo'yeshch'e pa lhjunash, pa qu'isjayanesh'e nôque tiqu'in 

yiqu'isjayanach, t'ajuya ti c'acajôyshiyanshelh shi' ca iyiteshelh nava vatcufayjates ti 

chiyjutelh'ay. Nava lhech yijô' ti nôclitjoom pa lhencheyash pa Dios. ¡Pa istaa ca 

veeelhshi navôque ca iyiteshelh pa vatencheyash! 

13Japi lhtatvelhavot'esh ja iglesia yiey ja Babilonia, japin vooyshilhatam pa Dios jan 

ajunashelh, pa nacjuelh'ay, shi' na yô'seshjop pa nivatcacujayasha Marcos. 

14Istaa ca aneecjueshelh pap'elh ca avatfineshelh pa vatencheyash ti 

alhtatvelhavotshelh. Tajulhey ca nicaajelh'am alhacôm'aelh pa acanoyashelh, japin 

yitsôt'ajesh ja Jesucristo.  

2 Pedro 

2 Pedro 1 

Yiishem'e pa Pedro papi nicacujanjasa 

1Yivaatsha, ya Simón Pedro, lhcavoyish ja Jesucristo shi' ti lhcachenachyish, lhayaash 

ti tsichenesh jô lhech. Qu'iisshelh'eam nôque yiqu'isjayanach, lhayaash ti caajelh'am 

na lhasnôyech niacacujayasheelh yiey nan yijunashelh. Lhayaash pa cas Dios shi' ja 

cas Lhavqu'ilhjenaj Jesucristo yivo'yeshche'. 

2Yijutelh'am ti najulhjatelhsham pava vatcufayjates shi' pa lhcanoyash tôlh'ejop ti 

lhantôfaacshelh pa Dios shi' ja cas Caanvacle Jesús.  

Pava lhjunashch'e pa cristiano 

3Pa t'unaj pa Dios jatôôlhshelha lhacôm'a nava yasuyshelhshijop na vatmônlhajayash 

shi' ti jashamitjateshelh pa lhech. Pa shintôyjateshlhavne pa lhech ti tôneshjooy pa 

lhasnôycheyash shi' pava isis lhcumjavshay. 

4Navôque matas tôlhshaam ti tatômjalhesh ti nifacjoom. Nava lhech uj ti yaash ti 

t'unvatsham'in pa isis shta, jaspa atôôlhshelha ca veeelhshi pa lhjunash pa Dios pa 

aclôtelhc'oya pava niysisa vataychavalhjanôc tô'lha na cotsjaat. 

5Nôquen lhayaash tajulhey ca aniyiteshelh ca anapshineshelh'e pa niacacujayasheelh 

pa is afanishelh'avach, vooy pa is afanishelh'avach pa anapshineshelh'e pa 

atôycheyashelh; 

6vooy pa atôycheyashelh anapshineshelh'e pa nivat'aatsheyasha; pa nivat'aatsheyasha 

pa anapshineshelh'e pa vatnichaclanjayash; vooy pa vatnichaclanjayash pa 

anapshineshelh'e ti chivatjuteem pa Dios; 

7vooy ti chivatjuteem pa anapshineshelh'e pa nivattsopejayasha, vooy pa 

nivattsopejayasha pa anapshineshelh'e pa vatencheyash. 

8Ca nicaajtajelh'am navôque matas ti lhnôyôjeshelh'e, pa lhecheesh pa tanca 

cha'lhaaesh pa amônlhajayashelh. Pa tan jayu shta ca cha'lhaaesh ti lhantôfaacshelh ja 

cas Caanvacle Jesucristo. 

9Vooy papi amem cavôque matas pa lhjunashjulh pa tacluuc ja't'ajesha ti nitojach'e pa 

lhtô'vat. Papi lhech nitôvacluqu'e ti chiycleshe'mey pava lhsasch'esha'ne lhapesh. 

10Nôquen lhayaash, yivelhavot, napin tôney lhapesh pa Dios ti t'acu'meyshilhatam, 

istaa ca iyiteshelh cavôque ca nat'unshelhchisham jaspa tanca ancôt'eelhsha'ne. 

11Pa lhecheesh pa chinc'at'elhey'am jayu pa c'atsajey camamey shta pa lhanvacleyash 

ôyjôlhôyech ja cas Caanvacle cas Lhavqu'ilhjenaj Jesucristo. 

12Lhe'naa ti nivô'meshjop jayu ti javôntôyitelhch'eam navôque matas, yamsha ti 

natôôytajeshelh shi' ti lhiyiteshelh pa yijô' navan caajelh'am nôqueesh. 

13Jalheclôjesh ti tsivo'yeshch'e ti jayôjieshelh'a cavôque ti jôjjeclay yamônlha. 

14Lhayaash ti tsitôyjata ja cas Caanvacle Jesucristo ti shalhac'oya pa nalhu jayu ti 

javô'mesh na cotsjaat. 

15Pa jasnatesh jayu lhacôm'a cavôque matas jaspa lhavôntôyitelhch'e jayu ca javaftaj. 

Papi yi'van pa t'unaj pa Cristo 

16Navan qu'eyjatsjaneshelh pa t'unaj ja cas Caanvacle Jesucristo shi' pa 

lhnamjayashicham, pa tanca nitô'lha pava chiychaych'esha'ne cha'lheesh, lhayaash ti 

javanshelh yitôsjeyelh ja t'unaj ja Lhcaanvacle. 

17Javanshelh ti nôyôjem pa Lhtata Dios pa lhnôclôjqueyash shi' pa lhasnôycheyash. 

Pa chiypeyaeychisham pa t'ôjôj pa Dios, ti tasinô'yesh pa t'ônashelh ti yit'esh: “Nôque 

Yaôs yenach nan javooyshiyitam.” 

18Yivaatsheelh jape'yeelh pa lhech t'ôjôj tôlheychisham pa vôôs ti jôvelh'e ja 

Lhcaanvacle lhja utiyuc lhasnôyche. 

19Côque uj ti yijôqu'e pa lhcliish papi chiytôyjata pava ti vaclan. Vooy avaatsheelh 

shta tajulhey ca aychavalhelhch'e lhacôm'a navôque chinfaclelh'am, nan lhjunash lhpa 

itôtaj ti nôclitsham pa tulh, yamjey ti claafnalhu ti vacha' lhja nalhuvoque pa 

yitujatsham nava acachiclelh. 

20Tajulhey ca nivatjutsa'esh ca natô'yelhc'oya: Ampapu ca nitatômjalheshc'oya pava 

ca nachayeshjulh pava Vani'sesh'e ca niven'eshlhavach pava ca nivôncatôyjata. 

21Lhayaash papi chiytôyjata pava ti vaclan nive'lhaaesh ca nitôlheshlhavne pava ca 

nasinôqui. Vooy papi lhech nivacle vantvenchatesh pa Dios pa tasinôyshem pava 

tô'lha ti tôlhesha pa Espíritu Santo. 

Papi vanqu'eyjatsjanesh pava vatcuts'ajinôc 
(Jud 4-13) 

2 Pedro 2 

1Caaj shta lhapesh papi yôôlhjôn'in ca nitô'ya pava ti vaclan yi'shi' papi Israel lhavos; 

pa lhech lhjunasha shta caaj jayu papi yielh'atshi yôôlhjôn'in ti vanqu'eyjatsjan. Papi 

lhech vaniistanjatesh ti vanqu'eyjatsjanesh pava lhaychavalhjanôc yôôlhjôn'in, pa 

vantanesh ja Lhcaanvacle jan yilhjen ts'ivee; côque tôlhesha ti vanamjatey jayu tatsha 

pa lhanclôyitsjayash ts'ivee. 

2Acloj jayu papi yôfi'seshch'e pa lhamônlhajayash cha'lheesh, pa lhech tôlhesh'e 

ts'ivee jayu ti niysa' pa yit'esha pa nôyishesh pa yijô'. 

3Neyjatsjaneshelh pava lhcuts'ajinôc pa yenc'oya pa peso ti lhshayanelh pa 

nac'ôjômitshelh jayu avaatsheelh. Taj ti pa lhanclôyitsjayash chitach'aneshjop pa 

ampa ca chinalhjenesh, lhayaash ti apis ti vacalheshjop ti chiyvômjat jayu. 

4Pa Dios tanca nivômjatemch'e papi niysisasha'ne ángeles pava lhsasch'esha'ne, pa 

yujamsha'ne pa itôj, pa mônlhashisha'ne pa tulhitaj, pa vanôôcfashisha'ne pa 

chiyisclansha'nejop pa lhnivalhcheyash. 

5Ninvômjatemch'e shta pa Dios pa vatjutsa cotsjaat vooy pa tsha'nu yicheney papi 

lhech nivacle niysisasha'ne, pa ve'lha pa Noé ti yilhjen, lhayaash ti yeyjatsjanesh pa 

vatmônlhajayash yivo'yeshch'e shi' shta pap'elhcha napu'yama pat'ajôôj. 

6Yit'esha shta pa Dios ti yivalha ti yivômjatsha'ne pava yitsates Sodoma shi' pa 

Gomorra, pa chinapjunsham pa tsi'sha ti lhavclo'esh. Côque t'ajuya ti chinjovatsjanesh 

papi nivacle niysisa ca nanjooylhatajch'e. 

7Vooy pa Lot chiyilhjen pan issha'ne, pa lhech uj ti yitacshinjayan'in ti yivanesh pa 

lhjunash pa lhamônlhajayash papi lhech niysisasha'ne.  

8Pa lhech nivacle issha'ne ti yi'shi' papi lhech, pa yitacshijayanesh'in pa lhcachi' 

tôlh'ejop pava niysisa ti yisnatesh'in pava nalhus ti yipe'ya shi' ti yivanesh pa lhjunash. 

9Vooy pa Lhcaanvacle yitô'yish ti yilhjenesh pa lhanc'alhtanjayash papin vatlhisesh pa 

lhech, pa yitô'yish shta ti yivalha jayu pa nalhu ti tanutsjay papi niysisasha'ne. 

10Pa Dios ya'shesh jayu ti yivalha lhacôm'a papi lhet lha yicheshi pava 

lhaychavalhjanôc niysisa shi' papi yiv'ojiyan pa t'unaj pa Lhcaanvacle. Papi lhech 

ninach'ansha'ne pa yôjijamatsha'ne shta pa ninanjovaayjulh ti nôc'ôtsjayua papi 

lhcaanvaclesesh. 

11Vooy papi ángeles, yamsha ti caajtajem jum pa t'unaj shi' pa vatvacleyash, taj ti 

ninfi'yem ca nipôfiyu navôque vat'unajesh yie' t'ajuyish ja Lhcaanvacle. 

12Taj papi lhech nivacle lhjunashjulh pava yaquisites ampa lhtôycheyasha. Tsi'sha ti 

yovalhey pa ti nicu'a, nivat'as pa chitacum'e pa chiyiclôn shta. Yasinôquitajesh pa 

niysa' pava matas taj ti nintôyc'oya; taj ti lhavafjaniyashjulh jayu pava yaquisites. 

13Chiyclôyitesh jayu pavan yiclôyitesh pap'elh. Yilheclôjtajesh ca nic'usinat'in ca 

niclôquitaj pava matas chiyen. ¡Papi lhech tanvapenjayesha'ne ti yich'ayanesh'in ti 

lhtanôycheelhey pava lhavatc'usinatshelh'in. Papi lhech yic'usinatshi ti yit'esha pava 

cha'lheesh yench'esha'ne lhjôts'ôclônjavos. 

14Ninvan atesha lhpa ôcjeclô tatsha ti yisvun, pa nits'ejeesh pa sasch'e ti yisnatesh. 

Yicômclôquiesh'in pava vatsôc'ôctes nincont'as; pa yitô'yish pa lhcuye. Papi lhech 

nivacle uj ti niysisa. 

15Papi lhech vacuclônvatsham'in, lhayaash ti tanuc'oya pa nôyish yivo'yeshch'e. 

Voqu'e pa lhfanishlhavach pa chiytôyjata pava ti vaclan lhey Balaam, lhaôs pa Beor, 

pa lhech yisnatesh pa niysa', lhayaash ti yentaj ca na'shem pava lhpesoc. 

16Pan chiyivalhesh'apee pa lhsasch'e lhpa nits'iseey cuvôyutache ti lha'yasha pa 

nivacle pa t'ôjôj ti tasinôy, pa ninan'ateesh ca nôquesh pa nilhcajôyshaa. 

17Papi lhech vanqu'eyjatsjan lhjunashjulh pava t'itsjes ti amqu'e pa yinôôt, 

lhjunashjulh shta pava vôsey ti yivôm'in pa lhaviim. Papi lhech apis ti chiyvaclhitesh 

ti tanutsjay ti chiychajey pa tulhitaj ôyjôlhôyech. 

18Lhayaash ti yit'eshlhavne ti vataanvacleyanesh pava lhclishay cha'lheesh. Tôlh'ejop 

pava niysisa lhaychavalhjanôc ti yicômclôquiesh'in papi nich'aa ti tanutajc'oya pava 

ninvo'yeshch'esha'ne. 

19Pa vanôôlhjônesh ti nifac pa vatcanoyash taj ti papi lhech lhancashaclesh vitsha pa 

niysa' pa cha'lheesh pa lhamônlhajayash niysa'; lhayaash ti lhacôm'a pa nivacle ti 

lhcasheesh pan yash'apee. 

20Taj papu ca nantôfaactajesh ja Lhcaanvacle Lhavqu'ilhjenaj Jesucristo ca 

niclôtajc'oya pava vancasasiyan tô'lha na cotsjaat, vooy ca natpectaja ve'lheeshcum 

pava lhech lhjunash'in, pa yashjatesh'apee jayu pava lhech ti ojey a'lheeshc'oya ti 

nich'a. 

21Pa tajulhtajey jô papi lhech ti ya aj ca nantôfaclesh pa nôyish yivo'yeshch'e, ti p'alha 

ti yitôôytaja ti tanuc'oya pava isis vatyôjijates ti chiyjutajey. 

22Taj ti yijô' ti yôfisemch'e papi lhech pava chiyit'esha lhapesh: “Yachajesh pa nuu pa 

t'acuyet, shi' lhpa vojotaj nichinaa ti vanay pa vapecsham shta pa t'ôôlhshi ti 

yuyshiin.”   

2 Pedro 3 

Pa lhatpecjayash pa Lhcaanvacle 

1Yenjas yivelhavot, nôque napu'esh ti qu'iisshelh'eam. Navôque napu' yiqu'isjayanjas 

jen ti c'acajôyshiyanshelh ca aychavalhelhey pa yivo'yeshch'e. 

2Avôntôyitelhch'e java yit'eshelh'am lhapesh papi isis chiytôyjata pava ti vaclan, shi' 

java lhayôjijates ja Lhcaanvacle Lhavqu'ilhjenaj javan neyjatsjaneshelh japi 

lhcachenjas. 

3Ajutsjatelh ca aychavalhelhch'e cavôque: pava nalhus nijooylha nam jayu papi 

nivacle yajulhjatey jayu pava tôlheshlhavne lhaychavalhjanôc niysisa, pa 

naclôquieshelh jayu 

4ca naniy'ôstajeshelh: “¿Ta lhjunash ti nifac pa Cristo ca natpectaj? Apis ti vafsha'ne 

capi catsinavot'elh, pa lhacôm'a ti lhech lha na lhjunashch'e na cotsjaat ti 

chiyivclanjat.”5Papi lhech nint'ujanesh ti clech'e ti chiyisnatesh pa vôôs. Nint'ujanesh 

shta ti lhayôjijat'esh pa Dios ti tôlhshaam pa yinôôt na cotsjaat pa caaj nôqueesh pava 

yinôtes. 

6Tô'lha shta pa yinôôt ti tajesh'in pa lhechesh pa yivômjat na cotsjaat. 

7Taj pa vôôs shi' na cotsjaat navan caaj nôqueesh ti apis ti chiyisclansha'nejop pa itôj, 

pan tayôjijanesh lhapesh pa Dios. Pa lhech itôj chinapjunesh jayu pa nalhu ca 

chinasclantajch'e, pa chinvômjatesh jayu papi sasch'e lhavos.   

8Naelhcha shta, yenjas yivelhavot, ya aj ca antôvacluelhey ja Lhcaanvacle, ve'lha pa 

nalhu lhjunashemjulh ti mil pava yincôpes, vooy ti mil pava yincôpes pa 

lhjunashemjulh ti ve'lha pa nalhu. 

9Tanca nônjat'e ja Lhcaanvacle ca namtajeyjop ti nifac lhapesh jan lhjunash papi 

yeetajeshaan pap'elh, lhayaash ti tach'anjajop ti ninteesh ca nivôôm papu ca ve'lhaa, 

vooy ti yit'esh ti shtatatvaych'aclajesh caslhacôm'a pa casjunash.   

10Pa lhnalhu ja Lhcaanvacle nam jayu ca a'lhatajeshch'e papi vatjumtajc'oyaan, nan 

lhjunash ti tulhey ti nam pa cutsjanaj. Pa lhecheesh pa chinvômjat jayu pava vôsic pa 

suyshi jayu pa t'ôjôj. Vooy pava vaclan'e chinapjunesham jayu pa itôj, vooy na 

cotsjaat chinapjunesh jayu lhacôm'a pava yi'apee. 

11Ca lhech lhjunashtaja ca chinvômjataj lhacôm'a, ¡pa ya'shesh ti tajulhey ca 

nat'unshelh'in pa vat'isiyash ti lhôveelhshi! 

12Ach'anelhc'oya pa lhnalhu pa Dios ca ninamtaj, pa afanisheelh'avachc'oyaan ca 

aniyitelh ca ninamtaj. Pa lhech nalhu chinapjunesh jayu pava vôsic pa itôj, vooy pava 

vaclan'e tif jayu pava tach'acjes pa itôj. 

13Vooy casvaatsheelh shtach'anc'oya pava vôsic ca nich'ataja shi' shta pa cotsjaat 

nich'a nan lhjunash ti nifacjoom pa Dios. Pava lhech lhacôm'a ti yivo'yeshch'e pa isis 

shta. 

14Nôquen lhayaash, yenjas yivelhavot, alhetipaeeshelh ca ach'anelhc'oya navôque 

matas, iyiteshelh jaspa navanelh jayu pa Dios ti acanoelh, ti ampa ca namelh'ach'e, 

nilhecha shta pa ca amenshelh'avach. 

15Tajulhey ca aychavalhelhey pa lhnichaclanjayash ja cas Caanvacle ti yit'eshajoom 

pa casnilhjenjayash. Nôque lhjunash shta ti yiisshelh'eam ja catsenach casvelh Pablo, 

tôlhesha pa lhtôycheyash ti yijutem pa Dios. 

16Lhacôm'a java lhqu'isjayanjas ti nôque t'ônashesh navôque matas. Yamsha ti 

nayie'in java tavijataych'esha'ne ca chintôyc'oya. Nava lhech yuyjatvatsham'in atesha 

papi nintô'yish shi' papi nint'unesh'in pa nilhcacujayasha. Pa lhech lhjunash ti 

yuyjatvatsham'in shta pav'elh Vani'sesh'e, pa tôlhesha jayu navôque ca chinvômjatesh. 

17Nôquen lhayaash, yenjas yivelhavot, p'alha ti natô'yelha cavôque matas. 

Anujumatsenelh'avach jaspa tanca natojonelhey pava lhjôts'ôclônjanôc papi sasch'e 

lhavos, jaspa tanca avôômjelhjop pa aniyitsjayashelh. 

18Istaa ca antôfaacshelh jô ja cas Caanvacle Lhavqu'ilhjenaj Jesucristo, pa anôyôjelh'e 

pa encheyashelh. ¡Tajulhey ti chiyôclôj jô lhech nôqueesh pa ôyjôlhôyech'esh shta! 

Amén. 

1 Juan 

1 Juan 1 

Pa ya'clishesh pa vatmônlhajayash 

1Qu'iisshelh'eam pa lhjunash jan caaj lhapesh ti nich'a, jan jape'yeelh, jan javanshelh 

nava yitôsjeyelh. Lhayaash jô lhech ti javanelh ti jayajayeshelha nava yipôcôtôyelh. 

Jô lhech Ya'clishesh pa vatmônlhajayash.  

2Nôque vatmônlhajayash tanôclit, vooy yivaatsheelh yijô' ti javanelh pa janfaclelh'in. 

Pa jaychayeshelhaan pa vatmônlhajayash ôyjôlhôyech, jan yi'jop pa Lhtata jan 

tanôclitelh'am avaatsheelh. 

3Janfaclelh'am javan javanshelh shi' javan jape'yeeshelh, pa jaspa casve'lhaelhsham, 

nan lhjunash ti yijô' ti yave'lheelhsham pa Dios Vatata shi' ja Lhaôs Jesucristo. 

4Navôque matas qu'iisshelh'eam jaspa tanca amac'oya pa casc'usiyash'in.   

Vatqu'isjuyajesh pa Dios 

5Navôque ts'eyjatsjaneshelh ja Jesucristo pa janfaclelh'am vitsha: ti vatqu'isjuyajesh 

pa Dios, pa tanca ve'lhaaesh ca nôvji' pa tulhitaj. 

6Ca shteetajesh ca shnôôvtajop pa lhech, taj ti ca shnôôvtajshi shta pa tulhitaj, pa 

cascuts'ajiseesh pava casclishay shi' pava casfanishcatsivach. 

7Taj ti ca shnôôvtajshi pa vatqu'isjuyaj nan lhjunash pa Dios ti yi'shi' pa vatqu'isjuyaj, 

pa lhecheesh pa casve'lhaasham, pa vooy pava lhavoyey ja Lhaôs Jesucristo 

yicleesheyjoom jayu lhacôm'a pa sasch'e. 

8Ca shteetajesh ca amajoom pa sasch'e, pa shtavatjôtsôclôn'in casvaatsha, pa tanca 

nôôvjotshi pa yijô'. 

9Taj ti ca shtanfactajch'e pava cassasch'e, isjop ca shtacafiyanjop pa Dios pa 

nasnateshjoom jayu pa yivo'yeshch'e: pa yivômjatch'ejoom jayu pava cassasch'e, pa 

yiclesheyjoom jayu lhacôm'a pa niysach'e. 

10Taj ti ca shteetajesh ca nishtasnateesh pa sasch'e, pa shtacuts'ajiyan pa Dios, pa 

tanca yijô'a ca shtacuumjulh cava lhasinôc. 

1 Juan 2 

Pa Cristo cascasinôyanach'esh 

1Napi yicles, qu'iisshelh'eam cavôque matas, jaspa tanca asnatshelh pa sasch'e. Taj ti 

ca nicaajtaj papi yisnatesh pa sasch'e, taj ti caajjoom ja cascasinôyanach'esh yiey 

t'ajuyish pa Vatata, jô lhech Jesucristo yivo'yeshch'e lhavaatsha. 

2Jô lhech Jesucristo vatcufayjat'eshjop pava cassasch'e pa jaspa chiyvômjatch'e; taj ti 

nicasve'lhaaeshey pava cassasch'e, lhjunashjulh shta lhacôm'a napi yiey na cotsjaat 

pava lhsasch'e., 

3Ca shtanc'ashamtajesh java lhayôjijates pa Dios, pa lhecheesh pa shtantôya pa 

shtamey ca shtantôfa'clesh jô. 

4Ca nicaajtaj papi yit'esh: “Tsitôfaclesh pa lhech”, taj ti tanca nanc'ashamesh java 

lhayôjijates, pa yôôlhjôn'in lhavaatsha, pa amji' pa yijô'. 

5Vooy papi yit'esh ti yisnatesh java tayôjijanesh pa Dios, papi lhech yijô' ti yamjam ti 

yen pa Dios, pa nôque lhfanisheshjoom pa yijô'a ca casve'lhaasham pa lhech. 

6Papi yit'esh ti yi'jop ti ve'lheelhsham pa Dios, pa tajulhey ca nôvji' pa lhjunash ja 

Jesucristo.  

Pa nich'a vatyôjijat 

7Yivelhavot, tanca yiisshelh'eam pa nich'a vatyôjijat: lhech na vatyôjijat nan 

caajtajelh'am lhapesh ti nich'a. Nôque vatyôjijat clech'e na lhech ti chinfaclelh'am pa 

lhpe'yeelh shta. 

8Taj ti nôque ti qu'iisshelh'eam lhjunashjulh ti nich'a vatyôjijat'esh, na lhech yijô' ti 

yi'shi' ja Cristo pa yielh'atshi shta. Lhayaash ti t'ônshi' pa tulhitaj pa yinalhuyan'in pa 

lhqu'isjuyaj yijô'. 

9Ca nicaajtaj papi yit'esh ti yi'shi' pa vatqu'isjuyaj, taj ti yicônitshi pa lhavelh, pa lhech 

jôjjeclay mônlhashi pa tulhitaj. 

10Papu ti yen pa lhavelh pa yi'shi' pa vatqu'isjuyaj, pa ampa ca naeen ca 

nancôtjatesha'ne pa sasch'e. 

11Taj ti papi yicônitshi pa lhavelh pa yachajshiin pa tulhitaj pa nintô'yish pa ca 

natjuyshi, lhayaash pa tulhitaj ti yivintacluquiyan.  

12Vatacles, qu'iisshelh'eam lhayaash ti yivômjatelhch'eam pa Dios pava asasch'eclelh 

tôlh'ejop ja Jesucristo. 

13Vatatac, qu'iisshelh'eam, lhayaash ti natô'yelha jan p'alha ti caaj ti jôjjeclay 

ninavclan nava matas. Vatcanich'acsha'ne, qu'iisshelh'eam lhayaash ti t'a'shelh'apee pa 

tsich'e'. Apis ti qu'iisshelh'eam, vatacles, lhayaash ti palha lhantôfaacshelh pa Vatata. 

14Apis ti qu'iisshelh'eam, vatatac, lhayaash ti palha lhantôfaacshelh jan p'alha ti caaj ti 

nich'a. Apis ti qu'iisshelh'eam shta vatcanich'acsha'ne, lhayaash ti nat'unelh'in ti palha 

lhatcumeelhjulh cava Dios lhasinôc ti lhnelh'atshi, lhayaash ti palha ti t'a'shelh'apee pa 

tsich'e'. 

15Ya aj ca enelh na niysa' cotsjaat shi' nava yie' na cotsjaat. Papu ca nentaj na cotsjaat 

pa tanca nen pa Dios Vatata. 

16Lhayaash pava chitôlhesha na cotsjaat nintô'lha pa Vatata vooy lhavaatsha na 

cotsjaat tô'lha. Navôque tô'lha na cotsjaat: pava niysisa lhcasvunchanôc pa nivacle, pa 

lhcasvunchayash pava vatôsjey, shi' pa lhnunatsjayashesh pava lhavanjas. 

17Taj ti chiyvômjatesh jayu na cotsjaat lhacôm'a pava niysisa vatcasvunchanôc; pa 

lhan'e papu ca nasnatajesh pava tô'lha pa Dios pa yajateesh ca mônlhaa.  

Pa yijô' shi' pa vatcuts'aji 

18Napi yicles, palha shtamelha nava yôj'esha'ne nalhus. Apis ti lhatpeeycheyeshelh ti 

nam jayu pa ve'lha t'ajuyjulh ja Cristo; lhayaash ti palha ti nôôc nôqueesh ti acloj japi 

t'ajuyjulh ja Cristo. Pa lhe'naa ti shtantôye'shelha shtamey nava yôj'esha'ne nalhus. 

19Japu lhech tayjôtshi casvaatsha, lhayaash ti niyijô'a ti caslhalhechelhsham. Ca yijô'a 

ti caslhalhetsham pa mônlhatajajotshi. Taj ti vaclan cavôque jaspa chiyvanesh ti 

nilhacôm'aa ti caslhalhechelh. 

20Pa vooy avaatsheelh yijutelh'ay ja Cristo pa Espíritu Santo, pa a'lhacôm'aelh ti 

natôôyshelha. 

21Qu'iisshelh'eam, lhayaash ti lhantôfaacshelh pa yijô'. Pa nic'ajônelhey papi 

ninantôfa'clesh pa yijô'. Pa natôôyshelh shta ti nive'lhaa pa vatcuts'aji pa nitôôlhsham 

pa yijô'.  

22¿She t'e papi lhech cuts'aaj? Vooy papin yit'esha ca ni Cristoa ja Jesús. Lhech pa 

lhech t'ajuyjulh ja Cristo pa yitanchatesh pa Vatata shi' shta ja Lhaôs. 

23Lhacôm'a papi yitanchat ja Vataôs pa amem shta pa Vatata; pa vooy papi 

yinôôclhanita ja Vataôs caajem shta pa Vatata. 

24Nôquen lhayaash, asclaneelhsha'neatam nava chinfaclelh'am ti nich'a pa 

anujumatseneshelh; pa lhecheesh pa aneelhshi acachi'clelh nava lhpe'yeelh ti nich'a. 

Pa avaatsheelh shta pa veeelhjop ja Vataôs shi' pa Vatata. 

25Navôque yivooyjulh ti nifacjoom ja Jesucristo ti nijutjooy pa vatmônlhajayash 

ôyjôlhôyech. 

26Navôque qu'iisshelh'eam yiey pa lhjunash papi yit'esh ti najôts'ôclônelh'in. 

27Taj ti avaatsheelh caajelh'am pa Espíritu Santo pan yijutelh'am ja Jesucristo. Pa 

tanca suyeeshi papu ca neyjatsjanelh, lhayaash ti neyjatsjaneshelh pa Espíritu Santo 

cavôque matas pa tanca nôôlhjôn'in pa lhavanqu'eyajatsjayash. Pa nôquen lhayaash pa 

aniyitelhey ca veeelhjop ja Cristo, nan lhjunash ti neyjatsjaneshelh pa Espíritu Santo. 

28Nôqueesh, napi yicles, istaa ca amônlheeelhjop ja Cristo, jaspa shtacafiyanelh ca 

nitônôclitajjoom jô lhech, pa jaspa tanca shtavapen'een t'ajuyish jô lhech ca namtaj. 

29Apis ti natô'yelha ti yivo'yeshch'e ja Jesucristo, pa tajulhey ca natô'yelha vitsha 

lhacôm'a papi yisnatesh pa yivo'yeshch'e ti lhclesesh pa Dios. 

1 Juan 3 

Papi lhclesesh pa Dios 

1A'va uj ti shinenelh pa Dios Vatata pa chiyetônjooj Dios lhcles, pa yijô' ti lhclesjooj. 

Nôquen lhayaash tanca nantôfaacjooj japi yiey na cotsjaat, lhayaash ti 

ninantôfaclesha'ne pa Dios. 

2Yenjas yivelhavot, apis ti lhclesjooj pa Dios. Yamsha ti jôjjeclay nishtantô'ya pa 

casjunashelhch'e jayu, shtantôôylheelha ca nitônôclitaj ja Jesucristo pa casjunashajulh 

jô lhech, lhayaash ti shtavanshelh jô pa lhjunash. 

3Lhacôm'a papi caaj pa lhcaclecleyashc'oya jô lhech, pa nivat'isinatsha'nec'oya yiey pa 

lhjunash ja Jesucristo ti vat'isinat.  

4Taj ti lhacôm'a papi yisnatesh pa sasch'e pa t'ajuyjulh java lhayôjijates pa Dios; 

lhayaash ti chiyisnatesh pa sasch'e pa chit'ajuyjulh java lhayôjijates pa Dios. 

5Apis ti natôôyshelh ja Jesucristo ti namey na cotsjaat jaspa niclan'e pava 

vat'sasch'esha'ne, vooy lhavaatsha nive'lhaaem pa ca lhsasch'e'a. 

6Lhech lhjunash, lhacôm'a papi mônlhajop jô lhech pa tanca nasnatesh pa sasch'e; taj 

ti lhacôm'a papi yisnatesh pa sasch'e pa tanca nivan pa tanca nantôfa'clesh shta. 

7Napi yicles, ya aj na papu ca najôts'ôclônelh'in: Papi vatvoyjateshch'e pa 

yivo'yeshch'e, jan lhjunash jô lhech ti yivo'yeshch'e. 

8Vooy papi yanlhavne pa sasch'e pa tô'lha pa tsich'e', lhayaash pa tsich'e' ti yisnatesh 

pa sasch'e ti nich'a tôlhesh'e. Yivooyjulh côque ti namjicham ja Dios Lhaôs pa jaspa 

yivômjatshi pa lhfanishlhavach pa tsich'e'., 

9Nive'lhaa pa lhô'sesh pa Dios ca nanlhatshi pa sasch'e, lhayaash ti caajem pa 

lhamônlhajayash ti yijutem pa Dios; pa sasemjop ca nasnatesh pa sasch'e, lhayaash ti 

lhô'sesh pa Dios. 

10Chiytôya pa yie' papi lhclesesh pa Dios shi' papi yie' papi lhclesesh pa tsich'e'. 

Lhayaash pa yie' papu ti ninasnatesh pa is, ja't'ajesha ti ninen pa lhavelh papi lhech 

nintô'lha pa Dios. 

Istaa ca shtanenelh pap'elh 

11Apis ti lhatpeeycheyeshelh java chinfaclelh'am lhapesh ti nich'a: Ca shtanelhsha'ne 

pap'elh. 

12Ya aj ca casjunashajulh pa Caín, pan tô'lha pa tsich'e' ti yiclôn pa lhch'inish. ¿Pa ta 

t'e lhayaash ti yiclôn? Lhayaash pava lhfanishlhavach ti niysisa, vooy pava 

lhfanishlhavach pa lhch'inish isis. , 

13Napi yivelhavot, ya aj ca natamp'oyanelh ca nacônitshitajelh papi yiey na cotsjaat, 

14Casvaatsha apis ti sht'ônshi' pa vatvafi' pa shtamey pa vatmônlhajayash, navôque 

shtantôyesha, lhayaash ti shtenelh napi casvelhavot. Papi ninvanquen jôjjeclay 

mônlhashi pa vatvafi'. 

15Lhacôm'a papi yicônitshi pa lhavelh, papi lhech vôncaclônjanajesh, pa natô'yelha ti 

nive'lhaa pa vôncaclônjanaj ca isa'jop ca nicaajem pa vatmônlhajayash ôyjôlhôyech. 

16Shtantôye'shelha ja lhencheyash ja Jesucristo, ti tcufayeshjoom pa lhamônlhajayash 

ti nijutjooy; pa lhech casjunash vitsha tajulhey ca shtacufayesh pa casmônlhajayash 

shtajutey napi casvelhavot. 

17Ca nicaajtaj papi yi'van pava chisuyeshi, taj ti tanca nefen pa lhavelh ti ts'aclaay, ¿pa 

ta t'e lhjunash ca nicaajem pa lhencheyash pa Dios ca nôvji'? 

18Napi yicles, ya aj ca tsi'shaa ca niteetsha atesha pa catsencheyash na catsashi. Istaa 

ca shtatônôclitshem pa casfanishesh pa catsencheyash. , 

Chiycafiyan pa Dios 

19Pa nôque lhjunash ti shtantôye'lha ti shtatô'lha pava yijô', pa tanca 

shtanjova'yelhcatsitapee ti shnô'velh'e t'ajuyish pa Dios. 

20Ca nivooytajch'e catsicachic pa'na ca shinlhujtajsha'ne, taj ti caaj pa Dios 

ya'sheshc'oya nava cascachic ti uj, vooy lhavaatsha yitô'yish lhacôm'a. 

21Lhech lhjunash, yenjas yivelhavot, ca nilhujtajsha'ne pa'na nava catsicachic, 

caajjoom pa cascafiyanjayasha pa Dios, 

22pa lhech nijutjoom jayu lhacôm'a pava ca sht'aalhtajesha, lhayaash ti 

shtanc'ashamesh nava lhayôjijates pa shtasnatesh pava yishamitjat. 

23Na lhayôjijat niyôjieshjoo ca nishtacacua ja Lhaôs Jesucristo, shi' ca shtanenelh 

pap'elh nan t'ônasheshjoom. 

24Papi nequ'ishamesh nava lhayôjijates pa mônlhashi pa lhech, vooy pa lhech 

mônlhashi vitsha papu lhech. Shtantô'yesh ti mônlhajotshi pa lhech, lhayaash ti 

yanjôtshi pa lh'Espíritu. 

1 Juan 4 

Pa lh'Espíritu pa Dios shi' pa lh'espíritu pan t'ajuyjulh pa Cristo 

1Yenjas yivelhavot, ya aj ca ueshelhch'e tatsha lhacôm'a papi yit'esha ca nitôôlhsha pa 

Dios. Tajulhey jô ca avôntôyitelhc'oya ca yijô'taja ti tôlhesha ts'ivee pa Dios ja't'ajesha 

ti ama. Lhayaash ti yiey na cotsjaat ti acloj papi cuts'ajis, yentaj ca nitasinôyey pa 

Dios. 

2Pa nôque lhjunash ti lhantôfaacshelh jayu papi caajem pa lh'Espíritu pa Dios: 

lhacôm'a papi vancatôyjata ja Jesucristo ti nam ti nivacleesh jô, papi lhech caajem pa 

lh'Espíritu pa Dios. 

3Vooy papi ninvancatôyjata ja Jesús ti nivacleesh jô, pa amem pa lh'Espíritu pa Dios; 

caajem pa lh'espíritu pan t'ajuyjulh pa Cristo. Avaatsheelh apis ti lhatpeeycheyeshelh 

ti nam jayu pa lhech lh'espíritu; palha caaj'e yiey nôque cotsjaat. 

4Yicles, lhtô'lhelha pa Dios, pa lht'ashelh'apee papi lhech cuts'ajis; lhayaash pa lhech 

pan yielh'atshi yaash ti t'un'in, nilhjunashajulh pan yi'shi' pap'elh ti tô'lha na cotsjaat. 

5Papu lhech tô'lha na cotsjaat, pa nôquen lhayaash yasinôqui pava matas yiey na 

cotsjaat, pa tach'ana pap'elh papi yielh'e na cotsjaat. 

6Pa vena casjunash casvaatsha ti shtatô'lha pa Dios. Papi yitô'ya pa Dios pa 

tach'anjoo, vooy papi nintô'lha pa Dios pa tanca nach'anjoo. Pa nôque lhjunash ti 

shtantôye'lha pa yiey papi caajem pa Espíritu yijô' shi' pan yie' papi caajem pa espíritu 

yijôts'ôclôn'in., 

Pa Dios vancaclôfjanesh pa lhencheyash 

7Yenjas yivelhavot, isjop ca shtanenelhsha'ne vatam, lhayaash ti tô'lha pa Dios pa 

vatencheyash. Lhacôm'a papi vanquen lhô'sesh pa Dios pa nitôfaclesh shta pa Dios. 

8Papi ninvanquen pa tanca nantôfa'clesh pa Dios, lhayaash pa Dios ti vancaclôfjanesh 

pa lhencheyash. 

9Pa Dios nôclitelhyam pa lhencheyashelhyish, pa nicheneyshicham na cotsjaat ja 

ve'lha Lhaôs pa jaspa nicaajjoom pa vatmônlhajayash tôlh'ejop jô lhech. 

10Nôque vatencheyash yivclanjat: nilhecha ti shtenelh casvaatsha pa Dios, vooy 

lhavaatsha ti shinenelh pa nichenjooy ja Lhaôs ti chiyjuyjata java cassasch'esha'ne ti 

chiyvômjatch'esha'ne.  

11Yenjas yivelhavot, ca lhech lhjunashtaja ti shinen pa Dios, pa tajulhey vitsha pa 

shtanenelhsha'ne. 

12Ampapu ca nivan pa Dios; taj ti ca shtanentajelhsha'ne pap'elh pa mônlhaajôtshi pa 

Dios, pa yijô'ajoom ca namjôtsham pa lhencheyash. 

13Navôque shintôyjateshc'oya ti casmônlhashi pa Dios, vooy lhavaatsha mônlhajotshi 

shta, lhayaash ti nijutjooy pa lh'Espíritu. 

14Vooy yivaatsheelh javanelh, pa janôôclhanitelhaam ti nichenshicham pa Vatata ja 

Lhaôs jaspa yilhjen jayu papi yiey na cotsjaat. 

15Pa yie' papi vancatôyjata ja Jesús ti Dios Lhaôs, papu lhech mônlhashi pa Dios, 

vooy pa Dios mônlhashi vitsha papu lhech. ,, 

16Pa nôque lhjunash ti shtantôye'lha pa nishtacacuesh shta ti shinen pa Dios. Pa Dios 

ti vatencheyashesh; papi mônlhashi pa vatencheyash pa mônlhashi pa Dios papi lhech, 

pa vooy pa Dios pa mônlhashi vitsha papi lhech. 

17Pa nôque lhjunash ti yamjatjotsham pa yijô' vatencheyash, pa shtacafiyaney jayu pa 

Dios pa nalhu ca chinasclantajch'e papi yiey na cotsjaat, lhayaash ti shnô'velh'e nôque 

cotsjaat jan lhjunash ja Jesucristo ti yie'. 

18Pa yie' papi caaj pa lhencheyash pa tanca nanjovay'in. Pa yamjam ti yivo'yeshch'e 

pa vatencheyash pa yisaasfach'ee pa vatjovayi, lhayaash pa vatjovayi shinamjatey ti 

shtanclôyitsjayesh. Nôquen lhayaash papi caaj pa t'ajovayi pa tanca yijô'a jô ca 

namjam pa vatencheyash. 

19Shtenelh pa Dios lhayaash ti vatjutsa'esh ti shinen. 

20Ca nicaajtaj papi yit'esh: “Jen pa Dios” pa nichinach'e ti yicônitshi pa lhavelh, pa 

lhech vanicuts'ajiyan. Papu ni'nen pa lhavelh pan yi'van, pa tanca lhecha pa Dios ca 

nen ti ninvan. 

21Nôque lhanyôjijat nan nijutjooy ja Jesucristo yit'esh: Papu yen pa Dios pa nen shta 

pa lhavelh. 

1 Juan 5 

Sht'ash'apee na cotsjaat 

1Lhacôm'a papi nincacuesh ja Jesús ti Cristo, pa lhech lhô'sesh pa Dios; papi yen pa 

vatata pa yen vitsha papi lhcles pa lhech vatata. 

2Ca shtentaj pa Dios pa shtasnatesh pava tayôjijanesh, pa lhecheesh pa shtantôye'lha ti 

shtenelh vitsha papi lhclesesh pa Dios. 

3Ca chinentaj pa Dios pa chitanôclitesh ti chinc'ashamesh nava lhayôjijates; pa tanca 

natvijatay nava lhayôjijates.  

4Lhayaash ti lhacôm'a papu ti lhô'sesh pa Dios pa yash'apee na cotsjaat. Vooy na 

nicascacujayasha shinashjatelh'apee na cotsjaat. 

5Papi nincacu ja Jesús ti Dios Lhaôs yash'apee na cotsjaat.   

Chivancatôyjata pa lhjunash pa Dios Lhaôs 

6Ti nam ja Jesucristo chinôôclhanitsha pa yinôôt shi' pa vatvoyey; nive'lhaaey pa 

yinôôt, vooy pa yinôôt shi' pa vatvoyey. Vooy lhavaatsha pa Espíritu vancatôyjata 

cavôque, pa lhech Espíritu yijô'. 

7Caaj pava pu'jana ti nôclitesh: 

8Pa Espíritu, pa yinôôt shi' pa vatvoyey; vooy pava lhech pu'jana t'ônasheshvatjulh. 

9Shtuesha pava yinôôclhanita napi nivacle; taj ti nava yinôôclhanita pa Dios 

ya'sheshc'oya pa lhjunash, lhayaash pa Dios ti yinôôclhanita ja Lhaôs. 

10Papi nincacuesh ja Dios Lhaôs pa yanshi' pa lhcachi' nava yinôôclhanita. Vooy papi 

yicacuesh pa Dios, lhech papuque pa yicuts'ajiyan, lhayaash ti yicacuesh pava 

yinôôclhanitsha ja Lhaôs. 

11Navôque yinôôclhanitsha ti nijutjooy pa Dios pa vatmônlhajayash ôyjôlhôyech, pa 

lhech vatmônlhajayash yi'shi' ja Lhaôs. 

12Papi caajem ja Dios Lhaôs pa caajem vitsha nôque vatmônlhajayash. Vooy papi 

amem ja Dios Lhaôs pa amem shta nôque vatmônlhajayash., 

Yamjey lhac'o' pava yôj'e'sha'ne vancacajôyshiyanesh 

13Cavôque qu'iisshelh'e'am ti niacacujanshelh ja Dios Lhaôs, jaspa natôyjatelha ti 

caajelh'am pa vatmônlhajayash ôyjôlhôyech. 

14Shtacafiyanelhey pa Dios, lhayaash ti shtantôye'sha pa ca sht'aalhtajeshey pava 

tô'lha pa nach'aneshjoo. 

15Lhech lhjunash ca shtantôôytajesha pa Dios ti tach'aneshjoo pa cats'alhjayash, pa 

lhech lhjunash pa shtantôye'sha ti palha caajjoom pa ti sht'aalhshelha. 

16Ca nicaajtaj papi yivanesh pa lhavelh ti yisnatesh pa sasch'e ti ninamjatey pa 

vatvafi', pa isjop ti t'a'lhem, vooy pa Dios yijute'mey jayu pa lhamônlhajayash pa 

lhavelh, ca ninamjatajey pa lhech sasch'e pa vatvafi'. Caaj pa sasch'e ti yamjatey pa 

vatvafi', pa lhech sasch'e niyit'esha ca chint'a'lhem. 

17Lhacôm'a pa niysa' ti sasch'eesh; taj ti caaj pa sasch'e ti ninamjatey pa vatvafi'. 

18Shtantôyesh papu caajem pa Dios ti Lhtataesh, pa tanca nasnatesh pa sasch'e; 

lhayaash ti vanujumatsenesh ja Dios Lhaôs, pa tanca nit'ajaya pa tsich'e'. 

19Shtantôye'lha ti shtatô'lha pa Dios, taj ti lhacôm'a na cotsjaat ti yie' pa t'unaj pa 

tsich'e'. 

20Shtantôye'lha shta ti namjooyshicham ja Dios Lhaôs pa shintôyjata ti yijô' ti 

shtantôfa'clesh pa Dios. Casve'lheelhsham jô lhech yijô', jô lhech Lhaôs Jesucristo. Pa 

lhech Dios yijô' shi' ti vatmônlhajayashesh ôyjôlhôyech. 

21Yicles, anujumatsenelhjulh pava yôôlhjôn'in ca diosecla. Amén.  

2 Juan 

2 Juan 1 

Pa yijô' shi' pa vatencheyash 

1Yivaatsha, niyataôvclaja, qu'iisshem'e nôque vatqu'isjayanach jant'ajôôjam japi 

nicacujanjasa japin vooyshilhatam pa Dios shi' japi ve'lheelhsham, japin yijô' ti jen; pa 

niyave'lhaa vooy shta lhacôm'a papi yitô'ya pa yijô'. 

2Qu'enelh avaatsheelh tôlh'ejop pa yijô' ti yi'shi' nava cascachiclelh, pa yajateesh jayu 

ca nôôvjotshi. 

3Pa Vatata Dios shi' ja Lhcaanvacle Jesucristo, jan Lhô'sesh pa Vatata, yijutelh'ay jayu 

pava isis lhcufayjates shi' pa lhcavts'aclayjayash shi' shta pa vatcanoyash, pa 

ve'lhaasham pa yijô' vatencheyash. 

4Ts'ishamitjat jum ti javanesh japi t'ajôôj jô japi natsôt'ajesh ti yi'shi' pa yijô' jan 

t'ônashesh ti tayôjijanesh pa Vatata Dios. 

5Nôqueesh, yenjas yivelhavot, jatants'aclanshelh'a ca shtanenelhsha'ne pap'elh. Nôque 

qu'iisshelh'e'am tanca nich'a vatyôjijat'a, lhech nan apis ti lhatcumeelhjulh ti nich'a. 

6Pa vatencheyash chiniyitsjatesh ti shnôôvji nava lhayôjijates pa Dios. Na lhech 

vatyôjijat, nan apis ti lhpe'yeelh ti nich'a, niyôjeeshjoo ca shnô'velhshi pa 

vatencheyash.  

Papi vancalheejshisha'ne 

7Acloj papi t'ôtaych'e na cotsjaat vancalheejshisha'ne ti yinôôlhjônchat ja Jesucristo ti 

nam ti yijô' ti nivacleesh. Pa lhech vancateejshiin pa t'ajuyjulh ja Cristo. 

8Istaa ca anujumatsenelh'avachc'oya jaspa tanca avôômjelh nava lhtôôlhshelha na 

acumjayashelh, jaspa lhet lha t'ajô'jasham pava lhtôts'ôteyshelh. 

9Papu yalhanasheshch'een pava vanqu'eyjatsjanesh lhapesh ja Cristo, pa tanca 

nicaajem pa Dios. Vooy papi yiyitesh ti yijôneshch'e pava vanqu'eyjatsjanesh ja 

Cristo, papu lhech caajem pa Vatata shi' shta ja Lhaôs. 

10Ca nicaajtaj papu ti tanôtayelh'ay ca ninchaajtajelh'am nôque vatneyjatsjanjayash, 

pa ya aj ca acu'melhjulh yiey pava ajpôyjeyelh, pa ya aj ca acjueelh shta. 

11Lhayaash papu ca nacju'taj pa nôquesha jayu ca nasnatshelh pava niysisa 

lhfanishlhavach. 

Yamjey lhac'o' pava lhclishay 

12Jayeetajesh ca ujaesh ca nifaclelh'am, taj ti niyit'esh ca yi'sesh'e pa vatqu'isjayanach. 

Jach'anjop ca jôctajelh'ay ca shtavatvanelh pa shtasinôquielh jô, ca lhech lhjunashtaja 

pa nameylhac'o' ca shtanshamesh. 

13Japin ve'lheelhsham jant'ajôôjam japi nicacujanjasa ti avelhavotshelh, japin 

t'acu'meyshilhatam shta pa Dios, nacjuelh'ay shta. Amén. 

3 Juan 

3 Juan 1 

Is ti chiyasinôqui pa Gayo 

1Yivaatsha, niyataôvclaja, qu'iisshem'e ja yenach Gayo, jô lhech yijô' ti jen. 

2Yenach yivelh, jaya'lhey'am pa Dios jaspa chinjut'ay lhacôm'a pava matas isis jaspa 

isa' pa ajunash pa isa' shta ca avatsjan. 

3Ts'ishamitjatesh japi yivelhavot japin tôlh'ay ti nifaclelhyam ti uj ti lhniyitesh ti 

navo'yeshch'e pa yijô'. 

4Pa yashjatyam pa yishameesha ca jaypeeychaytajesha japi yicles ti yajulhjatey ti 

yi'shi' nava yijô'. 

5Yenach yivelh, uj ti navo'yeshch'e nava lhasnatshem japi casvelhavot ti lhatcuumjiin, 

pa t'a'sha papi nam'ay'in tôlhey pav'elh yitsates. 

6Japu lhech yiesh'e t'ajuyish japi lhtatvelheyech ti tasinôyshem pa ti lhen ts'ivee. 

Tajulhey ca efenesh pava suyshemshi japi casvelhavot ti t'ôtaay, pa lhecheesh pa 

anshamitjatesh pa Dios. 

7Japu lhech t'ôta'yesh pa lhcumjayashem'in ja Jesucristo, pa tanca natcumeshjulh pa'na 

ca nefenesh papi jôjjeclay ninantôfa'clesh pa Dios. 

8Nôquen lhayaash isjop casvaatsha ca shtajutey java suyshemshi jaspa sht'efenesh 

nava vanqu'eyjatsjanesh yijô'. 

Nisa' pa lhfanishlhavach pa Diótrefes 

9Apis ti qu'iistajeshem'e na vatqu'isjayanach japi lhtatvelheyech, taj ti ninteesh ca 

natcuumjulh ja Diótrefes, lhayaash ti yentaj ca lhanvacleaesh japi lhech. 

10Nôquen lhayaash ca joctajey pa jayasinôyelh jayu ca jasclanelhch'e cava yit'eshelhyi 

ti tsiclôquielh shi' ti tsicuts'ajiyanelh'in. Pa nintajulhemsham cavôque caaj shta jav'elh 

matas lhfanishlhavach'in, ninteesh shta ca natcuumjulh japin yamtajey'in, vooy japi 

yentaj ti t'acuumjulh japi lhech pa yishiyanem pa yayjatshiin japi lhtatvelhavot'esh pa 

nivatcacujayasha. 

11Yenach yivelh, ya aj ca ajôneshch'e papi yisnatesh pa niysa' lhfanishlhavach, istaa 

ca ajôneshch'e papi yisnatesh pa is. Papi yisnatesh pa is tô'lha pa Dios, vooy papi 

yisnatesh pa niysa' tanca nivan pa Dios. 

Pa is lhfanishlhavach pa Demetrio 

12Lhacôm'a japi nivacle yasinôquiesh pa is ja Demetrio, jô'tajesh ti yijô' ti 

chiyasinôquiesh lhavaatsha pa yijô'. Vooy yivaatsheelh janôôclhanitshelha vitsha 

cavôque, pa natôôyshelh ti jayeetshelha pa yijô'. 

Yamjey lhac'o' pava lhclishay 

13Jayeetajesh ca uja'esh ca yit'esha'am, taj ti niyit'esh ca yi'sesh'eam; 

14lhayaash ti jaych'anjop ca c'avan tatsha pa jayasinôy'am jô. 

15Jen ca nicaaj'am pa acanoyash. Napi ac'utsfas yiey nôque nichen'ay pa 

t'acjujunjayash. Istaa ca acjuey ts'ivee yam japi casc'utsfas. 

Judas 

Judas 1 

Pa Judas yiisshem'e papi tôneyshilhatam pa Dios 

1Yivaatsha, ya Judas, lhcavoyish ja Jesucristo, lhavelhyish ja Santiago, qu'iisshem'e 

nôque yiqu'isjayanach japin tôney pa Dios Vatata ti vatvenchatesh ti yitsôt'ajesh, japin 

chinujumatsenjayanesh ja Jesucristo. 

2Jen ca chinjutelh'ay pa yaash vatcavts'aclayjayash, pa vatcanoyash shi' pa 

vatencheyash.  

Papi vanqu'eyjatsjanesh pa vatcuts'aji 
(2 P 2.1-7) 

3Yenjas yivelhavot, uj ti jenelh'am ti qu'iisshelh'eam pa lhjunash pa vatnilhjenjayash ti 

caajelh'am nan lhjunash ti caajyam vitsha. Vooy nôqueesh ja'vaney ti suyeshi ti 

qu'iisshelh'eam pa jatants'aclanshelh'a ca aniyiteshelh pa nivatcacujayasha ti chiyjutey 

lhacôm'a japi ve'lheelhsham pa Dios. 

4Lhayaash ti tôlh'ejop pa vatjôts'ôclônjavos ti yamjelh'atsham papi nivacle yiey jan 

lhjunash ti nôclit nava Vani'sesh'e lhapesh ti caaj pa lhanclôyitsjayash. Papi lhech 

nivacle ojiyis t'acuumjulh atesha pa lh'isiyash pa cas Dios pa vatfich'esh pa lhjunash 

pa lhamônlhajayash ojey, pa vantanesh ja shtantsôt'ajesh Lhcaanvacle Jesucristo. 

5Lha'ma apis ti natôôytajeshelh cavôque ti jenelh'am ti c'atôyjatelhch'e shta ja 

Lhcaanvacle, ti nijooylhach'e ti yayjat'een pa Egipto papi lhchifas pa Israel, pa 

yiclônsha'ne papi yicacu.  

6Lhech lhjunashesh shta papi ángeles papi ninujumatseneshlhavach pa lh'isiyash, 

lhayaash ti yivôôm pan yi'taj'e. Papi lhech yôcfashi' pa Dios pa tulhitaj. Yôcfeesh 

pava cadenas ôyjôlhôyjes, yamja pa uj nalhu ti chiyisclanch'e, pa lhecheesh pa 

chiyclôyit jayu. 

7Lhech lhjunash shta pa Sodoma shi' pa Gomorra shi' pav'elh t'afaych'e lhavôôj 

yitsates lhjunasheshch'ejulh papi lhech ángeles ti t'acutvaneen ti nilhech 

lhnônashtajeesh. Taj ti nôqueesh chiyclôyitesh pa itôj ôyjôlhôyech. Cavôque 

shintôychatjulh jaspa tanca shtajôneshch'e.  

8Lhech lhjunash shta papu lhech nivacle vanamatesha'ne pava lhtsamatas pa 

vat'sasinatesh. Pa t'ajuyjulh pa t'unaj ja Lhcaanvacle, pa yinvaclematansha'ne papi 

yi'shi' pa vôôs. 

9Pa ángel lhanvacle lhey Miguel, meelh ti yishanelh pa tsich'e' yitôlhjat'evacop ca 

lhavu'vat ca Moisés, pa lhech ninfiiysha ca nipôfiyu, ti yit'esh: “Vooy na Lhcaanvacle 

yitsô'yaam'in jayu avaatsha”.   

10Japuque nivacle yasinôqui pava matas ojiyis ti nintô'ya ts'ivee; vooy pava yitôôytaja 

jan lhjunash ti nitôfaclesh atesha pava yaquisetes ti ampa lhtôycheyasha, pava lhech 

chiycheneshjop jayu pa lhanclôyitsjayash.   

11¡Yiyalhavachis papi lhech! lhayaash ti yôfiseshch'e jan lhjunash pa Caín, lhayaash ti 

yenc'oya pava pesoc pa vena nashesh'e jan lhjunash pa Balaam shi' pa Coré ti 

chiyclônshi pa lhnutsaaj.   

12Japu lhech tanvapenja'yesh ti yisnatesh pa vatc'usiyash'in ti vanenesha'ne japi 

lhtatvelhavot japi yielh'atshi avaatsheelh, jan yiesh'e ti uj ti tsaccunch'e ts'ivee shi' ti 

yiyô'ja'ne ts'ivee ti uj ti nishamesh, pa amem pa vatcavijatancheyash. Vatjôneshch'e 

papi tashinshtas lhavos ti tsi'sha ti vanujumatsenlhavach ts'ivee. Jan lhjunash pava 

vôsey ti amji pa yinôôt ti yivôm'in pa lhaviim. Jan lhjunash pava aacjuy ti nintaay ti 

yamtajeyjop ja t'aplhu', lhayaash ti napu'esh ti vafshaam pa chintsojesh pava 

lhfetatsiy. 

13Lhjunashjulh pava factsesch'e pava usch'e pa tovôc, ti t'u'ôcji lhavôôj jan lhjunash 

pa lhatu'esh pava tanvapenjay lhfanishlhavach. Lhjunashjulh shta pava catiis ti 

ninvoych'e pa ti nash'e, pavan yuyshiin pa tulhitaj ôyjôlhôyech.   

14Shi' shta pa Enoc, pan napu'yama tô'lha pa Adán, yitôyjata pa Dios ti yit'esha papi 

nivacle: “Ja'van ja Lhcaanvacle ti nacheelh papi aclojesh pava mil papi yitsôt'ajesh 

ángeles 

15pa yisclanch'e lhacôm'a papi nivacle. Vooy papi ojiyis yiclôyit, lhayaash ti yisnatesh 

pava niysisa, pa yasinôquich'e shta pava niysisa ya'clishay t'ajuyeshjulh jô lhech 

Lhcaanvacle”. 

16Papu lhech qu'iyôytanjas pa nint'ujanasha'ne shta, tsi'sha ti vooylhatam pava tô'lha 

lhaychavalhjanôc. Yasinôqui pa t'ashjayashchisham, pa yasinôquiem pa is pap'elh 

papin vatjumtiesha ca nefen.  

Chinujumatsenjayan papi nicacujanjasa 

17Taj ti avaatsheelh, yenjas yivelhavot, java yit'esh lhapesh japi lhcachenjas ja cas 

Caanvacle Jesucristo 

18ti yit'esha: “Pava yôj'esha'ne nalhus caaj jayu papi nivacle ti vancaclôquiesh pava 

isis, vooy pava niysisa lhaychavalhjanôc pa yisnatesh jayu ts'ivee.” 

19Papuque nivacle tôlhesha ti vanicatsônjat; pa voqu'e pava lhfanishlhavach pa amem 

pa lh'Espíritu pa Dios.  

20Taj ti avaatsheelh, yenjas yivelhavot, iyiteshelh na is niacacujayashelh. Pa 

aalhshelhey pa t'unaj pa Espíritu Santo. 

21Anujumatseneshelh pa lhencheyash pa Dios, pa ach'anshelhc'oya pa nalhu pa 

lhcavts'aclayjayash ja cas Caanvacle Jesucristo ca nanjutajjooy pa vatmônlhajayash 

ôyjôlhôyech. 

22Acavts'aclayshelh papi tavijatayem pa nilhcacujayasha. 

23Alhjeneshelh ca ayjatelhshi pa itôj, pa acavts'aclayshelh shta pap'elh, taj ti 

anjovaayshelhem shi' ca apuneshelh pava t'uyjatshiyis ti yamjatch'e pava niysisa 

lhjunash pa lhamônlhajayash. 

Yameshch'e pa lhôclôjqueyash 

24-25Pa Dios ve'lha ti tcajôyshay, cas Lhavqu'ilhjenaj, pa lhech caajem pa t'unaj ti 

vanujumatsenelh'ash jaspa tanca ancôt'eelhsha'ne, shi' ca ama pa ca namelh'ach'e yiey 

t'ajuyish shi' ca uja' pa c'usiyashelh'in. Pa lhech chiyôclôj jayu, lhayaash ti uj pa t'unaj 

shi' pa lhanvacleyash ti tô'lha ja cas Caanvacle Jesucristo, nan lhjunash lhapesh pa 

lhech lhjunash shta nôqueesh pa yajatesh jayu ti lhech lhjunash. Amén. 

Apocalipsis 

Apocalipsis 1 

Pa vatôychiyashc'oya pa Jesucristo 

1Nôque vatôychiyashc'oya ti yijutey pa Dios ja Jesucristo, pa jaspa yitôyjata jayu japi 

lhcavos pan lhjunash pava ca navclantaj tatsha. Jô lhech Jesucristo yiyôjiesha pa 

lh'ángel nôque vatôychiyashc'oya jaspa yitôyjata na lhcavo Juan. 

2Na lhech yijô' ti yit'esha lhacôm'a java yi'van. Pa nifacch'e cava lhasinôc pa Dios shi' 

java yiyitsjatesh ja Jesucristo. 

3Nishamesh papi yiclôvalhshi nôque, pa nishamesh shta papi yipe'ya nôque 

chiyclôvalhshi nan tô'lha pa Dios, pa jaspa niqu'ishamesh nôque chiyi'sesh'e. 

Lhayaash ti palha shalhac'oya pa t'aplhuc'oya pa nalhu. 

Pa Juan yiisshem'e papi napu'yama t'ajôj'esham papi lhtatvelhavot'esh pava 
iglesias 

4Yivaatsha, ya Juan, qu'iisshem'e japi napu'yama t'ajôj'esham lhtatvelhavot'esh java 

iglesias yiey ja cotsjaat Asia. Chiyjutelh'ay pava isis vatcufayjates shi' pa vatcanoyash 

tô'lha pa Dios. Pa lhech caaj, pan p'alha ti caaj pan nam jayu shta. Tô'lha shta pava 

napu'yama vatsôc'ôctis lhshayc'uc (espíritus) papin yiey t'ajuyish pa lhc'o'vat pa Dios.  

5Tô'lha shta ja Jesucristo, jan yivo'yeshch'e ti chayeshch'e. Jô lhech vatjutsa'c'oya ti 

nitshamshi pa vatvafi'. Pa chiyashjateshc'oya pa t'unaj papi lhcaanvacles'e na cotsjaat. 

Shinen ja Cristo pa yicleesheyjoom pava cassasch'e pava lhavoyey.   

6Jô lhech shinvacleyansha'ne shi' ti lhcavoseshjajop cava lhasinôc jaspa shtacu'mem'in 

pa Lhtata Dios. ¡Chiyôclôj jô lhech pa chiyjutey pa t'unaj ôyjôlhôyech'esh! Amén.  

7¡Ja Jesucristo nacheyshicham nava vôsey! Pa lhacôm'a ti yi'van jayu, pa yi'van jayu 

shta papin yivo'matan; pa yipvatsham'in jayu lhacôm'a papi lhtachifas yiey na cotsjaat 

ca nivantaj. Jech nôque lhjunash jayu.    

8“Yivaatsha ja vatjutsa' pa janjooylha shta, jan lhjunash java vatca'niscôtey lhja A shi' 

lhja Z”. Nôque yit'esh ja Lhcaanvacle jan ya'shesh pa t'unaj. Jan caaj, jan p'alha ti caaj 

jan nam jayu shta.  

Chiyvanjulh pa Cristo lhasnôycheyash 

9Yivaatsha, ya Juan, avelhelhyish avaatsheelh. Pa casve'lheelhsham pa 

vatclôyitsjayash shi' pa lhanvacleyash pa Dios. Casve'lheelhsham shta pa 

vatcheclanjayash pan nijutjooy ja Jesucristo. Janôôcfee ja cotsjaat yichjop'in ja yinôôt, 

lhey Patmos. Tôlh'ejop ti janfacl'e cava Dios lhasinôc shi' java jasinôquiesh ja 

Jesucristo. 

10Ve'lha ja lhnalhu ja Lhcaanvacle ti vaclan ti natyitapee pa t'unaj pa Espíritu Santo pa 

jape'yayitch'e pa uj t'ôjôj. Pa lhech t'ôjôj t'ônashch'ejulh pa vat'ônjanche, 

11pa yit'eshyi: —Yivaatsha ja vatjutsa' pa janjooylha shta, jan lhjunash java 

vatca'niscôtey lhja A shi' lhja Z. “I'sesh'e pa vatqu'isjayanach nava lhavan. Pa acheney 

navôque japi napu'yama t'ajôôjam lhtatvelhavot'esh java iglesias yiey na cotsjaat Asia. 

Navôque lheyis: ja Efeso, ja Esmirna, ja Pérgamo, ja Tiatira, ja Sardis, ja Filadelfia 

shi' ja Laodicea.” 

12Jovalheyitapee pa jaspa ja'van japin t'ôjôj ti tasinôyam'in. Pa ja'van java napu'yama 

chitseclô'lha cojiyas. 

13Yi'shi' lhcachivat java lhech napu'yama chitseclô'lha, pa ja'van ja ve'lha lhjunashjulh 

ja nivacle lhaôs. Jô lhech yuych'e lhja pitej t'uyjatshiy yamey java lhafoc. Pa yôcfeesh 

t'oot ja cojiyaj clesanilh vatanucfat.  

14Java lhayees uj ti climch'esha'ne lhjunashjulh ja tashinshtaj lhsaash uj ti isshaam. 

Java lhtôsjey lhjunashjulh ja itôj t'ach'aclech. 

15Java lhafoc uj ti pjumtses lhjunashjulh pa clesanilh ti tôjiyaj; nôcshi' ti chiyanch'e 

lhpa itôjiy. Vooy ja t'ôjôj uj ti sitsej jan t'ônash java tovjôy ti t'ôôy.  

16Yiey ja lhpôcôt lhfayishey java napu'yama catiis. Vooy ja lhashi tôlhey ja clesataj 

napu'esh java chiyeclôs'ech'e. Ja lhtaco lhjunashjulh na jumcuclaay ti uj ti pjumtsej. , 

17Ti javantaj, pa tsicôôtsha'nejop java lhafoc jan lhjunash papi ti vaf. Taj ti tanajayeshi 

ja lhpôcôt lhfayishey pa yit'eshyi: —“Ya aj ca anjovay'in; ya lhech ja vatjutsa' pa 

janjooylha shta, 

18nan mônlha. Apis ti javaf, taj ti nôqueesh pa yajatesh ti yamônlha. Caajyam nava 

t'ajuya ti chincat'eshey nava lhashic na vatvafi' shi' na lhc'o'vat capi vafsha'ne. 

19I'sesh'e navan lhavan, navan caaj nôqueesh shi' nava nijooylha jayu shta. 

20Navôque napu'yama catiis tastayeem nava lhavanesh na yipôcôt yifayishey shi' nava 

napu'yama chitseclô'lha cojiyas: nava napu'yama catiis chinôôclhanitajop japi 

napu'yama yiclôvalh t'ajuya java napu'yama t'ajôôjam java iglesias. Vooy java 

napu'yama chitseclô'lha chinôôclhanitajop java napu'yama t'ajôôjam java iglesias.  

Nava chinfacleem papi napu'yama lhtatvelhavot'esh pava iglesias 

Nava chinfacleem papi lhtatvelhavot'esh pa iglesia yiey pa yitsaat Efeso 

Apocalipsis 2 

1“Iisshem'e jan yiclôvalh japi lhtatvelhavot'esh ja iglesia yiey ja yitsaat Efeso: Nôque 

yit'esh nan caajem nava napu'yama catiis yiey na lhpôcôt lhfayishey, pa t'ôta'yesh 

nava napu'yama chitseclô'lha cojiyas: 

2Tsitô'yish lhacôm'a nava lhasnatesh. Tsitô'ya ti t'un na acumjayash, pa tsitô'ya shta ti 

caaj'am pa vatnichaclanjayash. Tsitô'ya shta ti ni'en ca anelh'atshi papi sasch'e lhavos. 

Tsitô'ya shta ti lhc'alhtanesh japi yit'eshlhavne ca vatcachenjaseesh taj ti tanca yijô'a. 

Pa lhtôyjata ti yôôlhjônvatsham'in. 

3Caaj'am pa anichaclanjayash, pa uj ti chinaclôyit ti tôlh'e'yijop pa tanca nulhjôt ti uj ti 

lhatcuumyam'in. 

4Taj ti caajyam na ve'lha ti jayjuyesh'ajulh: pa nilhjunashajulh lhapesh ti nich'a ja 

encheyash nôqueesh. 

5Pa lhe'naa ca aychavalhch'e pan t'elhesh ti nac'oyesh, pa atatvaych'aclajesh pa 

ajunash jan afanish'avach ti nich'a. Ca nieetajeesh, pa jayjuy'ajulh jayu tatsha pa 

c'anjôclesh jayu na chitseclô'lha yiey na lhc'o'vat, ca nieetajeesh ti lhtatvaych'aclajesh 

na ajunash. 

6Taj ti caaj'am neelh ts'ishamitjat: lhcônitshi java yisnatesh japi lhey nicolaítas. 

Yivaatsha shta jacônitshi java yisnatesh. 

7Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh java iglesias, yit'esh: Pa ca nit'untajjulh pa niysa', papi lhech jajutey 

jayu ca nituj lhja lha' lhja aacjiyuc tô'lha na vatmônlhajayash, jan yiey ja lhcac'ovat ja 

Dios lhey paraíso.” 

Nava chinfacleem papi lhtatvelhavot'esh pa iglesia yiey pa yitsaat Esmirna 

8“Iisshem'e shta jan yiclôvalh japi lhtatvelhavot'esh ja iglesia yiey ja yitsaat Esmirna: 

Nôque yit'esh nan vatjutsa' pa nijooylha shta. Na lhech nan vaf pa vapecleyjop ti 

mônlha. 

9Tsitô'yish lhacôm'a nava lhasnatesh. Tsitô'ya shta nava chinaclôyitesh shi' na 

ats'aclayash taj ti yijô'taj ti acôjjiin. Tsitô'ya na lhjunash ti nasinôquiesh pa niysa' papi 

yit'eshlhavne judíos. Taj ti nilhecha ca judiosa, japi lhech ve'lheelhsham ja Satanás. 

10Ya aj ca anjovaayjulh nava naclôyit jayu. Jô lhech tsich'e' caaj jayu japi napu' 

tôlhelh'a ti yicha'jey jayu lhpa vatvanc'ôcfajayte. Cavôque lhacôm'a ti 

nac'alhtaneshelh jayu. Napu'nôjesh pava nalhus ca chinaclôyitelh. Taj ti ya aj ca 

avô'meshjop pa amjey pa avafi, pa jajut'ay jayu pa vatmônlhajayash pan asha'esh. 

11Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh java iglesias, yit'esh: Papu ca nit'untajjulh pa niysa', pa tanca jayu ca 

niclôyit na napu'eyshi vatvafi'.” 

Nava chinfacleem papi lhtatvelhavot'esh pa iglesia yiey pa yitsaat Pérgamo 

12“Iisshem'e shta jan yiclôvalh japi lhtatvelhavot'esh ja iglesia yiey ja yitsaat 

Pérgamo: Nôque yit'esh nan caajem na clesataj napu'esh nava chiyeclôs'ech'e: 

13Tsitô'yish lhacôm'a nava lhasnatesh. Tsitô'yish shta ti lhôv'e' na lhanvacleesh'e ja 

Satanás. Taj ti lhiyitesh ti naavôômyish. Tanca lhavô'mesh ti naascacu. Niascacu shta 

jeelh nalhu ti chiyiclôn ja Antipas. Jô lhech yicavo yivo'yeshch'e java nifacch'e. Jan 

chiyiclônelh'atshi avaatsheelh jan yie' ja Satanás. 

14Taj ti caaj nava jayjuyesh'ajulh matas: Caaj japi yie' na Pérgamo ninteesh ti vô'mesh 

java vanqu'eyjatsjanesh ja Balaam. Jô lhech yiyôjiesha ja Balac ca nasnatesh japi 

israelitas pa sasch'e. Yiyôjiesha japi israelitas ca nituj java chiyjutey'in pava 

nidiosecla shi' ca natcutvaneen ts'ivee.  

15Caajelh'am shta japi napu' yielh'atshi ninvô'mesh java vanqu'eyjatsjanesh japi lhey 

nicolaítas, navôque jacônitshi. 

16Lhe'naa, istaa ca atatvaych'aclajesh na ajunash. Ca nieetajesh pa joc'ay jayu tatsha 

pa jayjuyeshjulh jayu japu lhech na yiclesataj tôlhey na yashi, pa jaclônesha'ne jayu 

ts'ivee. 

17Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh ja iglesia, yit'esh: Papu ca nit'untajjulh pa niysa', pa jacunjanesh jayu 

lhjan lhey maná lhjan chiyfiich. Jajutem jayu shta lhja utej clim. Lhjô lhech utej 

chiyi'sesh'e jayu pa nich'a lhey ampapu ca nitô'ya. Tsi'shajop jayu papi chiyjutey ti 

yitô'ya.”  

Nava chinfacleem papi lhtatvelhavot'esh pa iglesia yiey pa yitsaat Tiatira 

18“Iisshem'e shta jan yiclôvalh japi lhtatvelhavot'esh ja iglesia yiey ja yitsaat Tiatira: 

Nôque yit'esh na Dios Lhaôs, nan caajem nava lhtôsjey ti lhjunashjulh pa itôj 

t'ach'aclech. Vooy nava lhafoc lhjunashjulh ja clesanilh tôjiyaj ti tujaam: 

19Tsitô'yish lhacôm'a nava lhasnatesh. Tsitô'ya na encheyash, shi' na naacacujayasha, 

shi' na acumjayash shi' shta na anichaclanjayash. Tsitô'yish shta ti t'a'shesh ti 

lhatcum'in, niajunasha ti nich'a. 

20Taj ti caajyam na jayjuyesh'ajulh: Lhavashanem lhja ôcjeclô Jezabel, ti yit'esha ca 

nitasinôyey pa Dios. Taj ti yijôts'ôclônesh'in napi yicavos nava yeyjatsjanesh. Pa 

yisnatesh ca natcuteelhvaneen. Pa yiyôjiesha ca nituj pava chiyjutey'in pava 

nidiosecla. 

21Jaschieshjop pa nalhu ca nitatvaych'aclajesha ja Dios. Taj ti ninteesh ca 

nitatvaych'aclajesh pa ninvô'mesh ti t'acutelhvaneen papu. 

22Nôqueesh javclanjatem pa t'ôôyteyash jaspa nijo'apee pa lhmôjôvat. Pa jaclôyit jayu 

shta papi t'acutelhvaneen ca nintatvaych'aclajtajeesh nava lhfanishelhvach ts'ivee. 

23Pa jaclônsha'ne jayu shta japi lhcles. Nôque lhjunash lhacôm'a japi lhtatvelhavot'esh 

java iglesias pa yitô'yish jayu ti tsitôôysha java matas shi' java nayieyshi 

lhaychavalhjanôc shi' pava lhcachi'shi napi nivacle. Pa ave'lhaaelh'e ts'ivee ca 

jashayanelh'am jayu nava lhasnatshelh.  

24Taj ti caaj nap'elh yielh'atshi yie' na Tiatira, napin ninasnatesh nava 

chivanqu'eyjatsjantajesh. Napi lhech nintôôyjulh ti chitônshey ts'ivee java tastaayjulh 

tô'lha ja Satanás. Napi lhech jayeetsha ti tanca yiclôyitesh jayu pav'elh. 

25Taj ti asclaneelhsha'ne nava caajelh'am amjelhey ca janamtaj. 

26Japi t'unjuulh pa sasch'e, pa nequ'ishamesh nava jayeesh pa namjey jayu pava 

nalhus yôj'esha'ne, japi lhech jajutey jayu pa lhanvalceyashjop japi lhtachifas, 

27nan lhjunashyish na Tata ti nijutyiy na yunaj. Japu lhech tanch'anjayesh jayu japi 

lhtachifas, pa chiyjôney papi caajem pava lhavcôjates clesanlhiy. Japu lhech 

yoflitesha'ne jayu pap'elh pan lhjunash pava tôlhôsiyesh na cotsjaat. 

28Pa jajutem jayu shta lha catiis nalhuvoqueesh. 

29Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh java iglesias.”  

Apocalipsis 3 

Nava chinfacleem papi lhtatvelhavot'esh pa iglesia yiey pa yitsaat Sardis 

1“Iisshem'e shta jan yiclôvalh japi lhtatvelhavot'esh ja iglesia yiey ja yitsaat Sardis: 

Nôque yit'esh na lhech nan caajem nava napu'yama vat'sôc'ôctes lhshayc'uc tô'lha ja 

Dios shi' shta nava napu'yama catiis: Tsitô'ya lhacôm'a nava lhasnatesh. Tsitô'ya shta 

ti p'alha ti lhavaf lhamataj ti lhtaneyjaytaj ti amônlha. 

2Aneeychisham ca aniyitesh nava matas ti jôjjeclay mônlhee ti yujeey ca ninôj'e. 

Javaney shta ti ninvo'yeshch'e nava lhasnatesh'e t'ajuyish'e na yi Dios. 

3Aychavalhch'e nava chiyeyjatsjan'ash. Pa tajulhey ca anc'ashamesh ca 

atatvaych'aclajsha pa Dios. Ca nianetajeeychisham pa jôc'ay jayu jan lhjunash pa 

cutsjanaj, pa tanca anchavaayyijulh jayu. 

4Taj ti caaj japi yiey ja Sardis japin ninsasinatsha'ne java t'uyjatshiyis, japu lhech 

tavo'yich'e jayu yuych'e pava climsha'ne, lhayaash ti chiyajulhjatsham. 

5Papu ca nit'untajjulh pa niysa', papi lhech yuych'e jayu pava climsha'ne. Pa tanca 

yivômjatch'e jayu pava lheyis yi'shi' na vatqu'isjayanach t'ajuya na vatmônlhajayash. 

Japu lhech janfacleem jayu yiey t'ajuyish ja Tata shi' japi lh'ángeles.  

6Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh java iglesias.”  

Nava chinfacleem papi lhtatvelhavot'esh pa iglesia yiey pa Filadelfia 

7“Iisshem'e shta jan yiclôvalh japi lhtatvelhavot'esh ja iglesia yiey ja yitsaat Filadelfia: 

Nôque yit'esh nan issha'ne nan yijô' shta. Nan caajem lha t'ajuya ti chinc'at'ey 

yitsôt'ajesh ja lhcaanvacle David. Na lhech ca nanc'aatajey, pa ampapu jayu ca 

nip'o'eyc'oya, vooy ca nip'otajey pa ampapu jayu ca nanc'at'eyc'oya: 

8Tsitô'yish lhacôm'a nava lhasnatesh. Jan'e' ajuyish na lhashi camamts'ee, pa ampapu 

ca nip'o'ey. Lha'ma tiqu'intaj na unaj, taj ti lhanc'ashamesh cava yasinôc pa 

niavaantanyish shta. 

9Caaj japi jachenelh'ay jayu japin ve'lheelhsham ja Satanás. Japi lhech cuts'ajis, 

yit'eshlhavne ti judíos taj ti yôôlhjôn'in. Japi lhech t'acjatsuy'e jayu ajuyish pa 

yitô'yish'a ti qu'en.  



2240 

 

 
Nivacle Bible  

© 1994,  Sociedades Bíblicas Unidas. 
 

 
 

 

10Apis ti lhasclansha'ne na yiyôjijat pa caaj'am na anichaclanjayash. Pa nôquen 

lhayaash c'anujumatsenjayanjulh jayu ca namtaj'a pa vatc'alhtanjayash nan tuc'a'ey na 

cotsjaat. Nôque vatc'alhtanjayash t'ajuya lhacôm'a napi yiey na cotsjaat. 

11Janam jayu tatsha. Anujumatsenesh nava lhavan jaspa tanca chinchaj'ac'oya nava 

chiyshayan'ash. 

12Japi t'unjuulh pa niysa', japi lhech jasnatesh ti lhjunashjulh ti chiytsemajc'oya na 

lhishjanjavat na yi Dios, pa tanca t'ôyi'sheey ca chinayjat'e jayu jan yie', japi lhech 

qu'iisshem'e jayu na lhey na yi Dios shi' na lhey na lhavtsaat na yi Dios, na nich'a 

Jerusalén tôlheychisham na vôôs nan yie' na yi Dios. Pa qu'iisshem'e jayu shta na 

nich'a yey.  

13Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh java iglesias.”   

Nava chinfacleem papi lhtatvelhavot'esh pa iglesia yiey pa yitsaat Laodicea 

14“Iisshem'e shta jan yiclôvalh ja iglesia yiey ja yitsaat Laodicea: Nôque yit'esh nan 

Yijô', nan yivo'yeshch'e ti nifacch'e ti yit'esha pa yijô', nan tô'lha shta lhacôm'a nava 

yivclanjat na Dios: 

15Tsitô'yish lhacôm'a nava lhasnatesh. Tsitô'ya shta ti tanca ac'uya' tanca shta ca 

acusa'. ¡Tajulhtajey ca ac'uya' ja't'ajesha ca acusa'! 

16Ca ajunashtajajulh pa cjopji, pa niac'uya' pa niacusa' shta, pa jayach'iyesh'afach'ee 

jayu. 

17Lhteesh'avne ti aacôjjiin pa tajulhey'am pa ajunash pa ampa ca amac'oyaam. Pa 

tanca natô'yish ti anivacleclôt'esh, pa lhtats'aclay, atacluqu'esh, pa atsi'shaan shta. 

18Nôquen lhayaash jayôjeesh'a ca acashayeshyi na cojiyaj clesanilh chiisinatesh pa 

itôj, pa jaspa yijô'a ca acôjjaeshiin. Pa acashayeshyi shta lha vat'uyjatshiy clim pa 

uych'e pa jaspa avatp'ooj nava lhavapenesh. Acashayeshyi shta na vatôsjey t'ajuya pa 

ap'aclaneshi nava atôsjey jaspa ovalh'in. 

19Jivalha pa jasclansha'ne lhacôm'a japi jen. Nôque lhjunash tajulhey ca iyitesh ca 

atatvaych'aclajsha na ajunash na Dios. 

20A'va, jôv'e' na lhashi ti jayôn'ay. Papu ca nipe'yataj na yôjôj pa nancat'ey na lhashi, 

pa c'uy'ôcji jayu na lhajpôyich pa jaytsaccunelh shta. 

21Japi t'unjuulh pa niysa', japi lhech jôvelh'e jayu na yic'o'vat. Nan yijunash tsit'unjulh 

pa niysa' pa jôvelh'e na Tata na lhc'o'vat. 

22Papi caajem pava lhacfey pa nach'anch'e nava yit'eshem na Espíritu Santo japi 

lhtatvelhavot'esh java iglesias.”   

Apocalipsis 4 

Pa vatôclôjqueyash yi'shi' pa vôôs 

1Nijooylha ti jovalhey pa ja'van ja lhashi ti chinc'at'ey yiey ja vôôs. Jô lhech vat'ôjôj ti 

vatjutsa' ti jape'ya, t'ônashch'ejulh lhja vat'ônjanche, pa yit'esh'yam: —Nôque anach'e, 

pa janôclit'am jayu nava matas navan vaclan jayu. 

2Pa lhech t'aplhuqu'e ti natyitapee ja t'unaj ja Espíritu Santo, pa ja'van ja vatc'ovaat 

chiyan'e yiey ja vôôs. Jô lhech vatc'ovaat caaj ja ve'lha yie'sha'ne. 

3Jan yie'sha'ne ja vatc'ovaat lhjunashch'ejulh lhja utej nôcshi' lhey jaspe, ja't'ajesha ja 

lhjunash lhôj'elh utej lhey cornalina. T'afayjop ja vatc'ovaat lhja fasch'aclich, jan 

nôcshi' lhjunashjulh lhja utej lhey esmeralda. 

4Java t'afayjop jô lhech vatc'ovaat ja'van jav'elh veinticuatro vatc'oovtes. Java lhech 

yie'sha'ne japi veinticuatro nitaôvclasa. Japi lhech yuych'esha'ne java climsha'ne 

t'uyjatshiyis pa yatjôjichi ts'ivee ja clesanilh cojiyaj. 

5Jô lhech vatc'ovaat tô'lha java tachinshi, pa uj vat'ôjôj pa yicuuctenshi shta. Yie' 

t'ajuyish ja vatc'ovaat java napu'yama chitseclô'lha, java lhech napu'yama vatsôc'ôctes 

lhshayc'uc tô'lha ja Dios.   

6Yie' t'ajuyish shta ja vatc'ovaat ja lhjunashjulh ja uj tovôc pa uj ti nôcshi' lhjunashjulh 

ja clash.  Yi'shi' lhcachivat ja vatc'ovaat pa t'afayjop shta java yitshatjulh caajem pa 

lhamônlhajayash. Java lhech yamji java lhtôsjey yiey t'ajuyish shi' shta java yiey 

t'oyiish. 

7Ja vatjutsa' java lhech lhjunashjulh ja jump'uvalhjetaj. Ja napu'eyshi lhjunashjulh ja 

vacô jayanaj. Vooy ja pu'jana'eyshi lhjunashjulh pa nivacle lhtaco. Vooy ja 

yitshatjulheyshi lhjunashjulh ja miyo' ti yifô'yô. 

8Java lhech yitshatjulh caajem pa lhamônlhajayash ve'lhee ts'ivee java ve'lhayama 

lhafas. Pa acloj shta java lhtôsjey yi'fach'ee, yi'tasham shta jav'elh. Pa ninvô'meshjop 

ja nalhuclay shi' ja tulh ti yit'esh: “¡Is jum, is jum, is jum na Lhcaanvacle, Dios ti 

ampa ca ameemc'oya pa t'unaj. Na lhech nan apis ti caaj, nan caaj shta nôqueesh, nan 

nam jayu shta!” 

9Jan lhfanishesh'in java caajem pa lhamônlhajayash ti nishamesh'in ti yijutey pa 

lhôclôjqueyash, pa nishamshaan jan yie'sha'ne ja vatc'ovaat, jan yajatesh ti mônlha 

nant'ajôôj nava nalhus. 

10Pa lhechesh japi veinticuatro nitaôvclasa pa t'acjatsuy'e t'ajuyish jô lhech, pa 

yôclôjvatam nan mônlha nant'ajôôj nava nalhus. Pa yan'e' t'ajuyish java lhatjôjiyis ja 

vatc'ovaat, pa yit'esh ts'ivee: 

11“Lhcaanvacle yi'Dioselh shta, a'lhech chinajulhjatsham ti chiyjut'ay pa 

lhasnôycheyash, pa vatôclôjqueyash shi' pa vat'unaj. Lhayaash avaatsha ti lhasnatesh 

lhacôm'a nava matas; avaatsha tôlh'a ti lhcaatjat pa lhavclanjat pa tanca nivôôm.” 

Apocalipsis 5 

Pa vatqu'isjayanach chiyclôpjalhsham shi' pa tashinshtaj 

1Pa lhechesh pa ja'van jan yie'sha'ne ja vatc'ovaat. T'acumesh'e ja lhpôcôt lhfayishey 

ja vatqu'isjayanach chiyclôpjalhsham. Jô lhech chiyiisshi ja tasham shi' ja fach'ee, pa 

chiyp'ooj'apee java napu'yama vatcaniscôteyesh. 

2Pa ja'van ja ve'lha ángel t'un'in. Jô lhech uj ti yisitsenesh ti tay'ôtsjanesh pa yit'esha: 

—“¿She papi vanajulhjatsham ca nanc'aatsham na vatqu'isjayanach chiyclôpjalhsham, 

pa nic'asatshi shta nava vatcaniscôteyesh?”  

3Taj ti ampapu yiey pa vôôs, nilhecha napi yiey na cotsjaat, nilhech napi yi'shi' na 

cotsjaat ca isa'emjop ca nanc'aatsham na vatqu'isjayanach chiyclôpjalhsham, pa sasjop 

ca novalhsha'ne. 

4Pa uj ti jap'in, lhayaash ti ampapu ca ve'lhaa ca yi'van ca ninajulhjatsham ca 

nanc'aatsham na vatqu'isjayanach chiyclôpjalhsham ca novalhsha'ne shta. 

5Pa lhechesh pa niyôjiyi ja ve'lha nitaôvclaja, pa yit'esh: “Ya aj ca ap'in t'ôyish'e. Caaj 

jan lheyesh jump'uvalhjetaj yiey jan tc'a'sham ja Judá. Jô lhech tô'lha ja lhcaanvacle 

David. Jô lhech ya'shesh ti t'un'in, pa nintanapunesh ti nic'aatsham na vatqu'isjayanach 

chiyclôpjalhsham pa yic'asatshi shta java napu'yama vatcaniscôteyesh. 

6Pa lhechesh pa javanshi lhcachivat ja vatc'ovaat ja Tashinshtaj ti vatsevatshi 

lhcachivat java yitshatjulh caajem pa lhamônlhajayash shi' japi nitaôvclasa. Jô lhech 

chiyjôney pa ti chicufa'yesh ti chiyclôn. Jô lhech caajem java napu'yama lhac'uc, pa 

napu'yama shta java lhtôsjey, java lhech napu'yama lhsôc'ôclit lhshayc'uc tô'lha pa 

Dios ti nicheneyshicham na cotsjaat.  

7Jô lhech Tashinshtaj yichey pa t'acumesh'e ja lhpôcôt lhfayishey ja vatqu'isjayanach 

chiyclôpjalhsham jan yie'sha'ne ja vatc'ovaat. 

8C'oya ti t'acum'e jô lhech vatqu'isjayanach chiyclôpjalhsham pa vooy java yitshatjulh 

caajem pa lhamônlhajayash shi' japi veinticuatro nitaôvclasa pa t'acjatsuy'e ts'ivee 

t'ajuyish ja Tashinshtaj. Lhacôm'a ti caajem ts'ivee java lhclôy cuvôyu lhacôsec. 

Yichaaj ts'ivee shta java cojiyas t'iyôjatsiyis yich'e' ja acôjqu'e ja lhniish. Java lhech 

t'alhjayasheshjop japi yitsôt'ajesh pa Dios. 

9Pa yu'ey ts'ivee ja nich'a vat'aclach ti yit'esh: “Avaatsha lhtajulhsham ti lhatcum'e na 

vatqu'isjayanach chiyclôpjalhsham pa lhc'asatshi shta java lhcaniscôte'yesh, lhayaash 

ti chiycufay'ash, pa nitonsha'ne pava avoyey ti tcashay'ashjop na Dios lhacôm'a japi 

nalhjunashvatc'oya, vena t'ônashch'e java lhclishay, shi' japi lhtachifas yiey nan 

tuc'a'ey na cotsjaat. 

10Lhtsiisnateshelhjop ti yalhcaanvaclesshelh shi' ti lhcavoselhyish pa cas Dios. Pa 

yilhcaanvaclesshelh'e jayu na cotsjaat.”  

11Pa jovalhey pa jape'ya ja t'ôjôj japi acloj ángeles ti t'afayjop ja vatc'ovaat shi' java 

caajem pa lhamônlhajayash shi' shta japi nitaôvclasa. Japi lhech acloj millones 

jat'ajôôjam. 

12Japi lhech uj ti yisitsenesh ja t'ôjôj, pa yit'esh: “¡Na Tashinshtaj nan chiycufa'yesh, 

na lhech tajulhsham ti chiyjutey pa t'unaj shi' pa lh'acôjiyashiin shi' pa lhcajôysha, 

nôquee pa vatôclôjqueyash, pa lhasnôycheyash shi' pa vatshamitjayash!” 

, 

13Pa jape'ya lhacôm'a java yisnatesh pa Dios, javan yiey ja vôôs, javan yiey shta na 

cotsjaat pa yi'shi' shta na cotsjaat, javan yi'shi' shta ja tovôc. Java lhech lhacôm'a ti 

yit'esh ts'ivee: “¡Jan yie'sha'ne ja is vatc'ovaat shi' ja Tashinshtaj chiyjutey na 

vatshamitjayash shi' na vatôclôjqueyash, pa lhasnôycheyash nôquee pa vat'unaj tanca 

nit'ôsesha'ne!” 

14Pa yicuulhjulh java yitshatjulh caajem pa lhamônlhajayash ti yit'esh: “¡Tajulhey 

nôque lhjunash!” Pa t'acjatsuyshichamjop japi veinticuatro nitaôvclasa pa t'a'lha jan 

mônlha jayu pava nalhus. 

Apocalipsis 6 

Pava napu'yama vatcaniscôteyesh 

1Pa lhechesh pa javanesh ti yoflitshi ja Tashinshtaj lhja vatjutsa' java napu'yama 

vatcaniscôteesh. Pa jape'ya ja ve'lha tô'lha java yitshatjulh caajem pa 

lhamônlhajayash. Jô lhech uj ti yisitsenesh ti t'ônashch'ejulh ja cuucten, yit'esh: —

“¡Ata'lhun!” 

2Pa jovalhey pa ja'van ja cuvôyu clim. Jan yi'apee yichaj'in ja lhclutsesh yiclô'. Pa 

ts'ôteyesh lhja lhatjôjiy tôlh'ejop ti yifiiy. Pa yich pa jaspa yash'apee jayu shta pap'elh. 

3Meelh ti yoflitshi ja Tashinshtaj lhja napu'eyshi vatcaniscôteesh, pa jape'ya jan 

tavaych'e caajem pa lhamônlhajayash ti yit'esh: —“¡Ata'lhun!” 

4Pa nachfach'ee jaelh cuvôyu jô lhech yuc. Jan yi'apee chiyjutey pa t'unajjop pa 

yayjat'e pa vatcanoyash'e na cotsjaat. Pa lhech nitôlh'e ca nivatclônsha'ne napi nivacle. 

Pa ts'ôteyesh ja pitej clesataj. 

5Meelh ti yoflitshi ja Tashinshtaj lhja pu'janaesh vatcaniscôteesh, pa jape'ya ja 

pu'janaeyshi caajem pa lhamônlhajayash ti yit'esh: —“¡Ata'lhun!” Pa jovalhey pa 

ja'van ja cuvôyu yacut. Jan yi'apee yichaj'in lhja vatcuyivoque. 

6Pa jape'ya ja ve'lha vat'ôjôj tôlhshaam java yitshatjulh caajem pa lhamônlhajayash ti 

yit'esh: —“Ti ve'lha kilo pa trigo pa chiyajulhjatsham pa ve'lha vatca'nalhu. Ti pu'jana 

kilo cebada pa chiyajulhjatsham pa ve'lha vatca'nalhu. Taj ti ya aj ca nac'oyesh pa 

lhape' shi' pa ôtjayetaj t'i'.  

7Meelh ti yoflitshi ja Tashinshtaj lhja yitshatjulhesh vatcaniscôteesh, pa jape'ya jan 

yitshatjulheyshi java caajem pa lhamônlhajayash ti yit'esh: —“¡Ata'lhun!” 

8Pa jovalhey, pa ja'van ja cuvôyu tôjiyaj. Jan yi'apee lhanquey vatvafi'. Vooy jan 

yijoqu'esha'ne jô lhech chiyjôney pa lhc'o'vat capi vafsha'ne. Ts'ôteyesh pa t'unajjop ja 

ve'lha yitshatjulheyshi t'iya'esh na cotsjaat jaspa yiclônesha'ne papi lhech yie' nivacle. 

Yivômjatesha'ne pa vatvatclônjayash shi' pa vat'ayipcuyash, nôquee pa vat'ôôyteyash 

shi' pava yaquisetes suy.  

9Meelh ti yoflitshi ja Tashinshtaj lhja ve'lhanôjesh vatcaniscôteesh, pa javan'ôcji ja 

itôvat'esh java lhsôc'ôctes capi chiyiclônsha'ne, tôlh'ejop cava Dios lhasinôc ti 

yinôôclhanita. 

10Capi lhech yit'eshvatam ti yisitsenesh: —Is Lhcaanvacle, navo'yeshch'e shta nava 

lhnôôclhanita. ¿Ta t'elheesh ca acaatshayelhyish na yivafjayashelh ca ivalhelha napi 

yiey na cotsjaat? 

11Pa lhecheesh capi lhech pa chiyjutey java vat'uyjatshiyis climsha'ne. Pa 

chiyit'eshe'ma ca canoach'enshi cum. Ca vo'ya ca lhet lha lht'ajôôjtaja papi 

lhavelhavot ca chinclôntajsha'ne, tôlh'ejop ti t'acu'mem'in jayu ja Cristo, jan lhjunash 

capi lhech. 

12Meelh ti yoflitshi ja Tashinshtaj lhja ve'lhayama vatcaniscôteesh, pa ja'van ti uj ti 

nayuuynayuych'e na cotsjaat. Pa yacutshi na jumcuclaay jan lhjunash lhpa vat'uyjatshi 

ti yacut. Vooy na jive'cla lhjunashjulh java vo'oy.   

13Vooy java catiis nata ts'ivee cotsjaat, jan lhjunash ti nicôtjatch'esha'ne pa uj lhaviim 

pava higoyuc lhay. 

14Vooy na vôôs pa yalhatajesh ti shan lhjunashjulh pa vatqu'isjayanach ti 

chinachajvatsham. Pa tay'een pa lhc'o'vat pava uticuy shi' pava yichjop'in pa yinôôt.  

15Vooy papi lhanvaclesesh na cotsjaat pa vant'ôfiitsha'ne ti yich'e' java 

camamqu'esha'ne yiey java uticuy. Pa vant'ôfiitsha'ne shta japi lhcaanvacles, japi 

acôsshiin, japi c'afoquelhay lhanvacles shi' japi t'unis. Nôquee shta japi 

lhancashaclesh shi' japi nilhancashacla. 

16Japi lhech yiyôjitaja pava uticuy shi' pava utes, ti yit'esh: —“¡Anafalhelhyi, pa 

ascapinatelhch'e jaspa tanca nasvaneelh jan yie'sha'ne ja is lhc'o'vat. Jaspa tanca 

nastôyelhch'e pa yinclôyitsjayashelh ca namtaj ja Tashinshtaj!”  

17Lhayaash ti palha shtamey na nalhu ti uj na vatclôyitsjayash. ¿She papi iseemjop 

jayu ca nit'unjulh? 

Apocalipsis 7 

Pava chinôôclhanitsha papi ve'lheelhsham pa Israel 

1Pa nijooylhach'e côque pa ja'van japi yitshatjulh ángeles. Japi lhech vatsavat'e ts'ivee 

java yitshatjulh lhacoclesh na cotsjaat, pa ninvashan java yitshatjulh lhavimis ca 

nifuyu'apee na cotsjaat nilhecha ja uj tovôc pa nilhecha shta java aacjuy. 

2Pa ja'van shta jeelh ángel tôlhey na lhum'ôcjinuc. Jô lhech yichaj'in lhja lhcaniscôte 

ja Dios jan mônlha. Jô lhech ángel yisitsenesh ti tôney ts'ivee japi yitshatjulh ángeles 

japin ts'ôteyesh pa t'unajjop ti yicôctiyan na cotsjaat shi' ja uj tovôc, pa yit'esh: 

3“¡Yaajcum ca acôctiyanelh na cotsjaat shi' ja uj tovôc nôquee java aacjuy, lhayaash ti 

jôjjeclay niyi'sesh lhtaco lhja vatcaniscôte japi lhcavos ja cas Dios!”, 

4Pa jape'ya jant'ajôôj japi chiyiissha'ne: Japi lhech ciento cuarenta y cuatro mil 

jant'ajôôjjamsha'ne lhacôm'a japi israelitas. 

5Pa doce mil japi chiyiissha'ne jant'ajôôjjamsha'ne ja Judá. Pa doce mil 

jant'ajôôjjamsha'ne ja Rubén. Pa doce mil jant'ajôôjjamsha'ne ja Gad. 

6Pa doce mil jant'ajôôjjamsha'ne ja Aseer. Pa doce mil jant'ajôôjjamsha'ne ja Neftalí. 

Pa doce mil jant'ajôôjjamsha'ne ja Manasés. 

7Pa doce mil jant'ajôôjjamsha'ne ja Simeón. Pa doce mil jant'ajôôjjamsha'ne ja Leví. 

Pa doce mil jant'ajôôjjamsha'ne ja Isacar. 

8Pa doce mil jant'ajôôjjamsha'ne ja Zabulón. Pa doce mil jant'ajôôjjamsha'ne ja José. 

Pa doce mil jant'ajôôjjamsha'ne ja Benjamín. 

Acloj papi yuych'e pava climsha'ne 

9Ti nijooylhach'e côque ti jovalhey, pa ja'van japi acloj nivacle. Japi lhech tô'lha ja 

tc'acl'eshamsha'ne na cotsjaat, nalhjunasha'nevatc'oya, nat'ônashvatc'oya shi' java 

yitsates. Japi lhech vatsavat'e t'ajuyish ja is vatc'ovaat, t'ajuyish'e shta na Tashinshtaj. 

Sasjop papu ca natsjuulh, lhayaash ti acloj japi lhech. Yuych'e java climsha'ne pa 

yichaj'in java ftsuuc lhsashay. 

10Pa tônvatsham'in lhacôm'a pa yisitsenesh pa yit'esh: “¡Tô'lha na cas Dios pa 

vatnilhjenjayash, jan yie'sha'ne na is vatc'ovaat, shi' shta ja Tashinshtaj!” 

11Pa t'afaych'e lhavôôj japi ángeles ja vatc'ovaat shi' japi nitaôvclasa pa nôquee java 

yitshatjulh caajem pa lhamônlhajayash. Pa tanjuyshicham ts'ivee ti yamjata cotsjaat 

java lhtacoc ti yie' t'ajuyish ja vatc'ovaat, pa t'a'lha ts'ivee pa Dios, 

12pa yit'esh: “¡Nôque lhjunasha! Na vatôclôjqueyash shi' na lhasnôycheyash, na 

vatcajôysha shi' na vatshamitjayash, na vataasclanjayasha'ne, na vatcôôvjôycheyash 

shi' pa t'unaj chiyjutey na cas Dios pant'ajôôj pava nalhus. ¡Nôque lhjunasha! 

13Pa lhechesh pa tsiôsesh ja ve'lha nitaôvclaja, pa yit'esh: ¿She t'e napuque 

yuych'esha'ne nava climsha'ne, pa ta tôlhshiin? 

14Pa jayeeshjulh: “Lhcaanvacle, natô'ya.” Jô lhech pa yit'esh'yi: “Lhech napi lhech 

tôlhshaam na uj vatclôyitsjayash. Napi yicleesha'ne nava t'uyjatshiyis pa 

yiclimiyanesha'ne nava lhavoyey na Tashinshtaj.  

15“Pa lhe'naa ti yie' t'ajuyish ja lhc'o'vat ja Dios, pa t'acu'mem'een ja lhishjanjavat java 

nalhus shi' java tulhis. Jan yie'sha'ne ja lhc'o'vat pa vanujumatsenesh japi lhech yie'. 

16Pa tanca jayu ca niclôyitesh pa lhayipcu shi' pa lhavinjayu, pa tanca cusa'emey na 

jumcuclaay, pa tan jayu ca nitôych'e pa cus. 

17Lhayaash ja Tashinshtaj yi'shi lhcachivat ja is vatc'ovaat vanujumatsenesh jayu jan 

lhjunash java tashinshtas. Pa yitojoneshey jayu pa isshi yinôôt jan tô'lha pa 

vatmônlhajayash. Vooy ja Dios yicleshemch'e jayu lhacôm'a pava lht'ec.”   

Apocalipsis 8 

Lhpa napu'yama vatcaniscôteesh shi' pa t'ajuya pa acôjqu'e pa lhniish cojiyaj 

1Meelh ti yoflitshi ja Tashinshtaj lhja napu'yama vatcaniscôteesh ja vatqu'isjayanach 

chiyclôpjalhsham, pa yalhatajesh ti vôyvôy'in ja vôôs pa muc ti shan. 

2Pa lhechesh pa ja'van japi napu'yama ángeles japin vatsavat'e t'ajuyish ja Dios. Japi 

lhech chiyjutey java napu'yama vat'ônjanchey. 

3Pa nijooylha ti nam jeelh ángel yichaaj ja t'ajuya pa acôjqu'e pa lhniish cojiyaj. Jô 

lhech vatsavat'e t'ajuyish ja itôvat'esh. Pa acloj java chiyjutey acôjqu'e pa lhniish, pa 

jaspa lhet lha yivojatch'eshi pa t'alhjayash japi yitsôt'ajesh ja Dios, jan yie' ja 

chiylhônsham cojiyaj. Jô lhech yie' t'ajuyish ja is vatc'ovaat.   

4Vooy ja lhajut ja acôjqu'e pa lhniish, ja tô'lha ja lhpôcôt ja ángel, pa 

yiche'lheychisham ja Dios pa t'alhjayash japi yitsôt'ajesh ja Dios. 

5Pa lhechesh pa t'acum'e ja ángel ja t'ajuya ja acôjqu'e pa lhniish, pa yipontesh java 

yichesh ja itôj tô'lha ja itôvat'esh pa yu'ja cotsjaat. Pa lhechesh pa yicuuctenshi, pa 

t'ôyshi', pa tachinshi, pa nayuuynayuy'in na cotsjaat. 

Pava vat'ônjanchey 

6Pa lhechesh japi napu'yama ángeles japin caajem java napu'yama vat'ônjanchey pa 

yisclanjop'in ca nifuyuqu'e. 

7Ja vatjutsa' ángel yifuyuqu'e lhja t'ônjanche, pa caaj java jaclôtu ti nash'apee na 

cotsjaat shi' ja itôj yecshen java vo'oy. Pa napjun ja pu'janaesh t'iyaesh na cotsjaat, pa 

yamja ja pu'janaesh t'iyaesh java aacjuy, shi' shta lhacôm'a java t'aclôcchatis. 

8Ja napu'eyshi ángel ti yifuyuqu'e lhja t'ônjanche, pa chiyu'jam ja uj yinôôt jan 

lhjunashjulh lhja uj utiyuc ti yichesh. Jô lhech pu'janaesh t'iyaesh ja uj yinôôt pa 

yalhatajesh ti vatvoyeyesh. 

9Java yi'shi' jô lhech pu'janaesh t'iyaesh ja uj yinôôt vafshisha'ne lhacôm'a. Ja pu'jana 

t'iyaesh java vatôvjatshiyis pa yivômjatsha'ne shta.  

10Ja pu'janaesh ángel yifuyuqu'e shta lhja t'ônjanche, pa lhechesh lhja uj catiis pa 

nicôôtsha'ne tôlhey na vôôs, tujaam jan lhjunash ja itôj. Pa natsham ja pu'janaesh java 

t'iyaesh java tovjôy shi' java yalhatôlhch'een yinôtes. 

11Lhjô lhech catiis lheyesh Ajenjo. Pa lhechesh jô lhech pu'janaesh t'iyaesh java 

yinôtes pa yalhatajesh ti ts'iifshisha'ne. Pa acloj japi nivacle yivômjatsha'ne tôlh'ejop 

java lhech yinôtes, lhayaash ti yalhatajesh ti ts'iifshisha'ne., 

12Ja yitshatjulh ángel yifuyuqu'e shta lhja t'ônjanche, pa lhechesh pa yimcat ja 

pu'janaesh t'iyaesh na jumcuclaay, shi' ja pu'janaesh t'iyaesh na jive'cla shi' shta java 

pu'janaesh t'iyaesh nava catiis. Pa lhechesh java lhech pu'janaesh t'iyasesh java lhech 

tjonshajay'e. Pa nitjumtsesa java pu'janaesh t'iyaesh na nalhu shi' na tulh. 

13Pa lhechesh pa jovalhey pa jape'ya ja ve'lha ángel. Jô lhech yifô'ya yitsavalhshi 

lhcachivat na vôôs. Yisitsenesh ti yit'esh'in: “¡Jay, jay, jay napi tsitenas'e na cotsjaat 

meelh ca nit'ôôytaj java vat'ônjanchey ca nifuyutajch'e jap'elh pu'jana ángeles!” 

Apocalipsis 9 

1Ja ve'lhanôjesh ángel yifuyuqu'e lhja t'ônjanche, pa lhechesh pa ja'van lhja catiis 

tôlhey ja vôôs pa nata cotsjaat. Lhjô lhech catiis chiyjutey lhja t'ajuya ti chincat'eyshi 

na camam'ech'e na cotsjaat. 

2Meelh ti nicat'eyshi na camam'ech'e na cotsjaat, pa lhech tôlh'e ja uj lhajut 

yichishaam jan lhjunash lhja uj cotsjatishiy. Jô lhech lhajut yitulhunitey na 

jumcuclaay shi' na yalh. 

3Jô lhech lhajut tôlhshaam java fanjay ti yifo'yoapee na cotsjaat. Java lhech fanjay 

chiyunitjatsha'ne jan lhjunash java alhulhpôsenjayô. 

4Java lhech fanjay nichinvashanem java t'aclôôc ca nitôts'ôj. Tanca shta jav'elh 

nalhjunash'in pa tanca shta java aacjuy. Tsi'sha ti tanyôjijayesh japi nivacle ti 

yiclôyitsha'ne, japin amem lhpa lhcaniscôte pa Dios ca nôv'e' lhtaco. 

5Nichinvashanem ca nivômjat japi nivacle, tsi'sha ti uj ti yiclôyit yicheshch'e java 

ve'lhanôjesh jive'clas. Pa uj ti aôytejem japi nivacle jan lhjunash ja alhulhpôsenjayô ti 

tônsiy'e pa nivacle. 

6Pava lhech nalhus yentaj ca nivafsha'ne papi nivacle, taj ti toje'mey jayu pa lhavafi 

ts'ivee. 

7Java lhech fanjay lhjunashjulh java cuvôyu ti vataasclansha'nejop pa 

vatvatclônjayash. Yiey ja lhshatech ja lhjunashjulh ja vatatjôjiy cojiyaj clesanilh. 

Vooy ja lhtaco lha'yasha pa nivacle. 

8Nava lhayees lhavjôych'ejulh lhja ôcjeclô java lhayees. Vooy java lhtsevtey 

lhjunashjulh ja jump'uvalhjetaj. 

9Pa yuych'e ts'ivee java t'uyjatshiyis clesanlhiyesh ti yivayjatlhavne. Uj ti t'ôyshi' java 

lhafas jan lhjunash java acloj caletas ti yitojon java cuvôyu ti chiycumchatey pa uj 

vatvatclônjayash. 

10Caaj java lhacôsic java lhônsic jan lhjunash ja alhulhpôsenjayô. Uj ti t'unvatsham'in 

java lhacôsic ti yiclôyitesha'ne japi nivacle yicheshch'e java ve'lhanôjesh jive'clas. 

11Java lhech fanjay caajem ja lhanvacle. Jô lhech ángel lhanvacleesh ja camam'ech'e 

na cotsjaat. Jô lhech ángel lhey cavômjanaj. Vooy ca hebreo lhcliish lhqueyesh 

Abadón. Vooy ca griego lhcliish lhqueyesh Apolión. ,  

12Nôjeshch'e na vatjutsa' nivatc'usiyashaan, taj ti amc'oya pav'elh napu'. 

13Ja ve'lhayama ángel yifuyuqu'e lhja t'ônjanche, pa lhechesh pa jape'ya ja vat'ôjôj 

tô'lha ja itôvat cojiyaj. Jo lhech yie' t'ajuyish ja Dios, yitshatjulh java lhacu'clesh 

lha'yasha java vocô lhac'uc. 

14Jô lhech vat'ôjôj jan tôlhshaam ja lhcachivat'eshi ja itôvat, yit'esha ja ve'lhayama 

ángel jan caajem lhja t'ônjanche, yit'esh: “Anuqueeshch'e japi yitshatjulh ángeles japin 

vanôôcfeesh'e lhavôôj ja uj tovôc lhey Eufrates.”  

15Pa lhecheesh pa chinuqueesh japi yitshatjulh ángeles. Japi lhech ángeles apis ti 

yivaclhitesh pa lhc'aplhuesh pa nalhu, pa jive'cla shi' pa yincôôp ca niclônsha'ne ja 

pu'janaesh t'iyaesh papi nivacle. 

16Pa jape'ya ja t'ajôôjjam ti docientos millones japi c'afoquelhay cuvôyuyjas. 

17Nôque lhjunash ti yi'shi' yitô'vat java cuvôyu shi' japi yi'apee. Japi lhech t'otivoesh 

ja clesanilh yuc, yacutinilh shi' na cojiyaj. Java lhech cuvôyu lhshachineyashjulh java 

jump'uvalhjetas. Tôlhch'e lhashi java itôs, java lhajut shi' ti tujaam. 

18Pa chiyvômjatesha'ne ja pu'janaesh t'iyaesh papi nivacle pava pu'jana 

chiyivclanjatem tôlhey lhashic pava cuvôyu: ja itôj, ja lhajut shi' ja yichesh. 

19Lhayaash java lhech cuvôyu caajem pa t'unaj java lhashic shi' java lhacôsic. Vooy 

java lhacôsic lhjunashjulh java tos lhshatjes, java lhech vancaclôyitesh shta. 

20Papi mônlhasha'ne nivacle, papi ninvômjat pava chiycheney, ninteesh ca 

nitatvaych'aclajesh pa niysa' lhfanishlhavach. Ninteesh ca nivô'mesh ti t'a'lha java 

tsich'es shi' java chiydiosiyan clesanilh cojiyaj, shi' pa nôcshi' clesanilh, pava utes shi' 

pava yiclôy. Java lhech lhdioseclesh ninovalh'in, ninatpeeychey pa nint'ôtay shta. 

21Ninteesh shta ca nivô'mesh ti vôncaclônsha'ne ti tôyjesesh shta. Mônlheesh shta ti 

t'acutvaneen ts'ivee pa t'acutvatsham'in shta.  

Apocalipsis 10 

Pa ángel caajem pa lhqu'isjayanach lhaôs 

1Lhechesh pa ja'van jaelh ángel t'un'in tôlhey ja vôôs. Jô lhech yi'shi' lhja vôse' pa 

yiesh lhshatech lhja fasch'aclich. Pjumtsej ja lhtaco jan lhjunash na jumcuclaay. Vooy 

java lhcaclôy lhjunashjulh pa itôj ti yichesh. 

2Yi'shi' lhpôcôt ja vatqu'isjayanach lhaôs chinc'aatsham. T'ôsesham ja lhafo' 

lhfayishey ja uj yinôôt, vooy ja lhafo' lhch'amiyish t'ôsesh'e na cotsjaat. 

3Pa lhechesh pa uj ti tôn'in jan lhjunash ja jump'uvalhjetaj ti yitôôvclôn'in. Meelh ti 

tôn'in pa chiypeya' ja t'ôjôj java napu'yama cuuctenes. 

4Meelh ti tasinôych'e java napu'yama cuuctenes, pa yeetajesh ca yi'sesh'e pava 

yit'esha. Taj ti jape'ya ja vat'ôjôj tavaysham ja vôôs pa yit'esh'yam: “Avaatfich'esh 

nava yit'esh'in nava napu'yama cuuctenes pa ya aj ca i'sesh'e.” 

5Pa nijooylha pa ja'van ja ángel, t'ôsshaam ja uj yinôôt shi' na cotsjaat, pa 

t'ajayesheychisham ja vôôs ja lhpôcôt lhfayishey. 

6Pa yetônjop jan yajatesh ti mônlha, jan yisnatesh pa vôôs shi' na cotsjaat shi' pa uj 

yinôôt, shi' lhacôm'a pava yie' pa yit'esh: “Tanca jayu t'ôyish'e ca chinaschielh'ajop. 

7Ca namtajeyjop pa lhc'aplhu ti yifuyuqu'e lhpa t'ônjanche ja napu'yama ángel, pa 

nôfisch'e jayu jan t'astayesha ti yôyinch'e ja Dios jan lhjunash ti chayemjulh lhapesh 

papi yitsôt'ajesh lhcavos chiytôyjata pava ti vaclan. 

8Jan jape'ya vat'ôjôj tôlhey ja vôôs tapec'yi pa tasinôyam pa yit'esh: “Meey ca acum'e 

na vatqu'isjayanach lhaôs nan yichaj'in na ángel nan t'ôsshaam na uj yinôôt shi' na 

cotsjaat.” 

9Pa lhechesh pa jôquey ja ángel pa jayaalhsha pa nijutyiy ja vatqu'isjayanach lhaôs, pa 

yit'eshyi jô lhech: “Acum'e ca atuj. Pa clu'fashi na ashi jan t'acônashi ja acôyech. Taj 

ti yalhatajesh jayu ti t'apôôyshi lhpa avts'e'. 

10Pa lhechesh pa jaycumeshjulh ja ángel jan yichaj'in lhqu'isjayanach lhaôs pa 

tsicunjanesh shta. Pa cluufji na yashi jan t'acônash ja acôyech. Ti javaclhitesh ti jatuj 

pa yalhatajesh ti t'apôôyshi lhpa yivts'e'. 

11Lhechesh pa chiyit'eshyam: “Tajulhey ca mapec ca achayemch'e nava yit'esh'am ja 

Dios japi acloj nivacle shi' jant'ajôôjjamsha'ne, shi' japi nat'ônashvatc'oya shi' shta japi 

lhcaanvacles.  

Apocalipsis 11 

Papi napu' vanqu'eeyjatesh 

1Pa lhechesh pa nijutyiy ja t'ajuya ti chiyitsjuulhshi sise, lhjunashjulh pa vatcôjat, pa 

yit'eshyam: “Aneetsham ca atsjuulhshisha'ne na lhishjanjavat ja Dios shi' na 

itôvat'esh. Atsjulhch'e shta pat'ajôôj napi t'a'lha ja Dios. 

2Taj ti ya aj ca atsjuulhshi na clayôych'e lhavôjqu'e na vatishjanjavat, lhayaash ti 

chiyjutey japi vena tôlhshi'. Japi lhech t'ôsch'e'in na is yitsaat yicheshch'e java 

cuarenta y dos jive'clas. 

3Pa jacheney jayu japi napu' yicavos vanqu'eeyjatesh. Japi lhech nôyôjem pap'elh 

nava tôlhyi' yicheshch'e jayu java mil docientos sesenta nalhus. Yuych'e java 

t'uyjatshiyis t'ajuya ti yitacshinvatsham'in. , 

4Napi lhech napu' vanqu'eeyjatesh olivocuyesh pa itôtasesh shta yie' t'ajuyish ja 

Lhcaanvacleesh'e na cotsjaat. 

5Ca nicaajtaj papi yit'esh ti yiclôyit, pa lhechesh pa nitôlhch'e lhashic pa itôj pa 

nivutunesh lhacôm'a papi nilhc'utsfasa. Pa lhech lhjunash ti vafsha'ne jayu lhacôm'a 

papi yit'esh ti yiclôyit. 

6Napi lhech vanqu'eeyjatesh iseemjop ti yip'o'ey na vôôs pa jaspa tanca nitaaj pa 

nôqueshch'e pava nalhus ca nitasinôytajesh pava tô'lha ja Dios. Pa iseemjop shta pa 

yinôôt ti vatvoyeyesh, pa yiclôyitesh na cotsjaat java nalhjunash'in ti yicheney, 

cajueshch'e ti lhech lhfanishesh'in.  

7Meelh ca nivaclhitajesh ts'ivee java yasinôqui pa nitôlhch'e na camam'eech'e na 

cotsjaat ja ve'lha uj yaquiset suy pa nit'eclet'elhva'ne jayu, pa nash'apee pa 

yiclônsha'ne japu lhech.  

8Capu lhech vafsha'ne tanca chintishc'oya, mônlhashi ja lhcaavju ja uj yitsaat. Yiey 

jan chiyinesh'echisham lhja cruz jan Lhanvacle. Jô lhech yitsaat chiyjôney pa Sodoma 

shi' pa Egipto. 

9Pu'janaesh pava nalhus nôquee pa lhch'alhuesh ti mônlhashi capu lhech vafsha'ne, pa 

yi'van jayu lhacôm'a papi nalhjunashvatc'oya lhtachifas nat'ônashvatc'oya pa tan jayu 

ca chinteesh ca chintishc'oya. 

10Papi yiey na cotsjaat uj ti nishamesh jayu pa lhavafjayash, pa uj ti nishamvatsham'in 

jayu pa vatlhiseelh jayu pap'elh. Lhayaash capi lhech napu' nivacle, japin yasinôqui 

java tô'lha ja Dios, pa uj ti t'atshaayjulh japu lhech.   

11Meelh ti nôjeshch'e java pu'jana nalhus nôquee ja lhch'alhuesh pa yachajem shta ja 

Dios pa lhamônlhajayash pa yinenjatchisham shta. Pa lhacôm'a papin yi'van ti 

nijovayem ts'ivee. 

12Nijooylha ti yipe'ya pa uj vat'ôjôj japi napu' vanqu'eeyjatesh. Jô lhech vatyôjijat 

tôlhshaam ja vôôs ti yit'eshem: “¡Anachelhchishamch'e!” Pa yichesheychishamch'e 

lhja vôse' ja vôôs pa yivanch'e japi nilhc'utsfasa. 

13Pa lhech t'aplhuqu'e pa uj ti nayuuynayuy'in na cotsjaat. Pa napu'nôjesh t'iyaesh ja 

yitsaat pa yaflitch'e pa yivômjatsha'ne capi siete mil nivacle pa lhech nayuuynayuy'in 

na cotsjaat. Vooy japi jôjjeclay mônlhasha'ne nivacle pa uj ti nijovayshi, pa yôclôjesh 

ja Dios jan yi'shi' ja vôôs.  

14Nôjeshch'e na napu'eyshi nivatc'usiyashaan, taj ti nivinshaa ti nam pa pu'janaesh 

nivatc'usiyashaan. 

Lhpa napu'yama vat'ônjanche 

15Pa yifuyuqu'e lhja t'ônjanche ja napu'yama ángel. Pa lhechesh pa chinpeya' ti uj ti 

yisitsenesh japi yiey ja vôôs pa yit'eshvatsham'in: “Pa lhanvacleyash na cotsjaat 

yamey ti yitsôt'ajesh na cas Caanvacle shi' na lh'Cristo. Pa ôyjôlhôyech'esh jayu ti 

lhanvacleesh nava nalhus. 

16Pa lhechesh pa t'acjatsuy'e t'ajuyish ja Dios japi veinticuatro nitaôvclasa, japin 

yie'sha'ne java lhc'oovtes t'ajuyish'e ja Dios. Pa t'a'lha ja Dios, 

17pa yit'eshvatsham'in: “Jajutelh'ay na yishameelh'ash, Lhcaanvacle Dios, ampa ca 

ninatô'yeesh. Avaatsha a'caaj lhapesh, pa a'caaj shta nôqueesh, pa lhnam jayu shta. 

Nôqueesh lhatcuumjulh pa uj vat'unaj, palha lhôvji' na anvacleyash. 

18Pa suyvatsham'in japi lhtachifas, taj ti palha nam na nalhu ti lhavôncaclôyit jayu. Pa 

lhasclanvatich'e jayu shta nôqueesh capi vafsha'ne. Pa lhshayanemch'e jayu napi 

acavos, napin nasinôquiesh nava tôlh'a. Napin ave'lheelhsham napi achifas, shi' napi 

nôclôjesh na ey. Napi pitesch'e shi' napin tiqu'icsha'ne. Pa nôqueesh lhavômjat jayu 

napin yivômjat na cotsjaat. 

19Pa lhechesh pa chinc'at'ey ja lhishjanjavat ja Dios yiey ja vôôs. Pa chiyvan lhja 

vatcatinôj yiclônilh yich'e' java chivatpeya'esh yiey ja vatishjanjavat. Pa lhechesh pa 

tachinshi, pa t'ôychishaam, pa yicuuctenshi shta. Pa nayuuynayuy'in shta na cotsjaat 

pa acloj shta java jaclôtu.  

Apocalipsis 12 

Lhpa ôcjeclô shi' lhpa ôcleshchenjataj 

1Pa lhechesh pa chinôclit yi'shi' ja vôôs ja uj chinôôclhanitsha: Ve'lha lhja ôcjeclô 

vatp'ooj na jumcuclaay jan lhjunash lhja vat'uyjatshiy, pa t'ôsey na jive'cla, pa yiey 

lhshatech java doce catiis. 

2Lhjô lhech ôcjeclô yituma pa yafshiyan'in ti nicavatjatsu ti yijuuj pa lhaôs. 

3Pa nijooylha ti chinôclit jeelhcha chinôôclhanita yi'shi' ja vôôs: Lhjô lhech uj 

ôcleshchenjataj yuc, napu'yama java lhshatjes, pa napu'nôjesh java lhac'uc, pa ve'lhee 

ts'ivee java lhatjôjiyisesh. 

4Vooy ja lhacôôs yic'ônesham ja pu'janaesh t'iyaesh java catiis pa nataan cotsjaat. 

Lhjô lhech ôcleshchenjataj yie' t'ajuyish lhja ôcjeclô pa vatjumteesha ja lhaôs ca 

nanvat'ajtaj pa nituj tatsha. 

5Pa caajem lhja ôcjeclô ja lhaôs jan lhcaanvacleesh'e jayu na cotsjaat, pa lhac'u'esh ja 

clesanilh. Pa tatsha chiychajc'oya ja lhaôs pa chiychajey t'ajuyish ja Dios shi' ja 

lhc'o'vat. 

6Vooy lhja ôcjeclô yiclôtey ja ampa ca nôv'e' jan yinôôclhanite'ma ja Dios ca nôv'e'. 

Lhech'e ti chiyjutey pa lhôc pa yicheshch'e pa mil docientos sesenta nalhus. 

7Pa nijooylha ti caaj ja vatvatclônjayash yiey ja vôôs. Jan lhanvacleesh japi ángeles 

lhey Miguel shi' japi lh'ángeles vatclôneelhsha'ne lhja ôcleshchenjataj. Japi lh'ángeles 

lhja ôcleshchenjataj pa vatclôneelhsha'ne. 

8Taj nina'shesh pa vatvatclônjayash lhja ôcleshchenjataj shi' japi lh'ángeles. Pa ampa 

ca lhc'o'vat'a ts'ivee yiey ja vôôs. 

9Nôquen lhayaash pa chiysaasfach'ee lhja uj ôcleshchenjataj jan tosesh lhapesh 

lhanquey tsich'e' lhanquey shta Satanás. Jan yijôts'ôclôn'in nan tuc'ae na cotsjaat. Jô 

lhech shi' japi lh'ángeles pa chiyachaja na cotsjaat. 

10Pa lhechesh pa jape'ya ja vat'ôjôj sitsej yiey ja vôôs, pa yit'esh: “Palha nam na 

vatnilhjenjayash shi' na vat'unaj shi' na lhanvacleyash na cas Dios, shi' ja t'unaj ja 

lh'Cristo; lhayaash ti chiysaasfach'ee jan yinôôlhjônchat'in japi casvelhavot, jan 

yinôôlhjônchatem'in yiesh'e t'ajuyish ja cas Dios nava nalhus shi' nava tulhis. 

11Japi lhech casvelhavot ya'shesh'apee tôlh'ejop pava lhavoyey ja Tashinshtaj, 

tôlh'ejop shta java nifacch'e ts'ivee ti yunitjatesh. Pa ninanjova'yey ts'ivee ca nac'oyesh 

pa lhamônlhajayash, pa yajulhjatey ts'ivee ca nivafsha'ne. 

12¡Anshameshelh vôsec shi' napin yielh'atshi! ¡Taj ti shiya'lhavach napi yiey na 

cotsjaat shi' napi yi'shi' na tovôc, lhayaash ja tsich'e' ti yitô'ya ti napu'em pava 

lhnalhus pa nachelh'ayshicham ti t'ajuyelh'ajulh pa uj ti tavacôy!”  

13Pa meelh ti yi'van lhja ôcleshchenjataj ti chiyu'a cotsjaat, pa yijôyjanch'e tatsha lhja 

ôcjeclô lhjan caajem ja lhaôs. 

14Taj ti chiyjutey lhja ôcjeclô java napu' us ajôclô lhafas, pa iseemjop ti yifô'yô'ey ja 

ampa ca nôv'e', pa nayeemey ja tos. Yiey jan ts'ôteyesh'e pa lhôc yicheshch'e java 

pu'jana yincôpes nôquee pa lhch'alhu'esh. 

15Pa yifuyueshfach'ee ja tos ja yinôôt pa yalhatajesh ti tovôqu'esh ti yichentajey lhja 

ôcjeclô. 

16Taj ti yefen na cotsjaat lhja ôcjeclô pa nic'atc'oya na cotsjaat pa yimch'e' tasham pa 

tovôc jan yifuyutajeshfach'ee lhja ôcleshchenjataj. 

17Côque uj ti yisuyinat lhja ôcleshchenjataj pa t'ajuyjulh lhja ôcjeclô shi' japin tô'lha 

pa yishanelhsha'ne jô lhech, pa t'ajuyjulh japin niqu'ishamesh java lhayôjijates ja Dios 

japin yôfisch'e pava yijô' ti nifacch'e ja Jesucristo. 

18Lhjô lhech ôcleshchenjataj vatsavat'e lhavôôj ja uj tovôc.  

Apocalipsis 13 

Pava napu' yaquisetes suy 

1Pa ja'van ti tôlhshaam ja uj tovôc ja ve'lha yaquiset suy. Jô lhech napu'yama java 

lhshatjes, pa napu'nôjesh java lhac'uc. Ve'lheey ts'ivee java lhac'uc java lhatjôjiyisesh. 

Vooy java lhshatjes caaj java lheyis niysisach'esha'ne ti t'ajuyjulh ja Dios.  

2Jô lhech yaquiset suy ja'van ti lhjunashjulh ja yiyôôj, pa lhafonyashjulh ja s'uclataj, 

vooy ja lhashi lhjunashjulh ja jump'uvalhjetaj. Vooy lhja ôcleshchenjataj yijutem pa 

t'unaj shi' ja lhc'o'vat pa lhechesh pa ujesh ti t'un'in. 

3Ve'lha ja lhshatech ja yaquiset suy lha'yasha papu ti vo'mat ti nicavômjatsuesh. Taj ti 

vatsjanesh shta ja lhavo'mat. Pa uj ti nitôyiyjatesh lhacôm'a na cotsjaat, pa ninvô'mesh 

ti voqu'e' jô lhech yaquiset suy. 

4Pa vats'ôôj'e ts'ivee lhja ôcleshchenjataj, lhayaash ti yijutey pa t'unaj ja yaquiset suy. 

Pa vats'ôôj'e ts'ivee shta ja yaquiset suy, pa yit'eshvatshem'in: “¿She t'e papu ca 

lhjunashajulh nôque yaquiset suy, she t'e papu tajulhjulh jayu ca nishanelh na lhech?” 

5Pa chiyvashanem shta ja yaquiset suy ti niysisa java yasinôquiesh ja Dios. Pa caajem 

pa uj t'unaj yicheshch'e java cuarenta y dos jive'clas. 

6Lhech lhjunash ti t'ajuyjulh ja Dios pa yinvaclematan'in shi' jan yie' lhc'o'vat yi'shi' ja 

vôôs. 

7Pa chiyvashanem shta ti vatclôneelhsha'ne japi yitsôt'ajesh ja Dios pa yamjey ti 

yash'apee. Pa chiyjuteyjop pa uj t'unaj lhacôm'a japi nalhjunashvatc'oya, japi 

nat'ônashvatc'oya t'ajôôjjamsha'ne lhtachifas. 

8Pa lhacôm'a japi yiey na cotsjaat ti vats'ôôj'e jayu ja yaquiset suy japin nichini'sesh'e 

java lheyis ti nich'a chiyivclanjat na cotsjaat ja vatqu'isjayanach t'ajuya na 

vatmônlhajayash. Jô lhech yitsôt'ajesh ja Tashinshtaj jan chiycufa'yesh lhapesh.  

9Papi caajem pava lhacfey pa nach'anch'e: 

10“Papin yôcfasha'ne pap'elh pa chiyôcfasha'ne jayu vitsha; vooy papi vancaclônesh 

pa clesataj, pa chiyclônesh jayu vitsha pa clesataj.” Nôque lhayaash papi yitsôt'ajesh 

pa Dios suyshemshi pa lhnichaclanjayash shi' pa nilhcacujayasha. 

11Nijooylha ti ja'van jeelh yaquiset suy tôlhshaam na cotsjaat. Jô lhech yaquiset suy 

napu'e java lhac'uc lha'yasha java tashinshtaj lhac'uc. Taj ti t'ônashch'ejulh lhja 

ôcleshchenjataj ti tasinôy. 

12Yi'eem lhacôm'a pa t'unaj ja vatjutsa' yaquiset suy jan yie' t'ajuyish. Pa yiyôjeesha 

japi yiey na cotsjaat ca navts'ôôj'e ja vatjutsa' yaquiset suy, jan vatsjanesh ja 

lhavo'mat. 

13Jô lhech nijooylha yaquiset suy, yivclanjat java nimatasa papu ca nitô'yish. Pa 

yitôlhjatey ja vôôs ja itôj pa yu'a na cotsjaat. Pa yi'van lhacôm'a japi nivacle. 

14Navôque yivclanjat'e t'ajuyish ja vatjutsa' yaquiset suy. Pa chiyvashanem ti 

yijôts'ôclôn'in japi yiey na cotsjaat. Pa yiyôjeesha ca nasnatesh pa lhajpec ja yaquiset 

suy jan vatsjanesh ja lhanclesavash. 

15Jô lhech tavaych'e yaquiset suy ts'ôteyesh pa t'unaj, pa iseemjop ti yijutey pa 

lhamônlhajayash ja lhajpec ja vatjutsa' yaquiset suy. Pa lhechesh pa nasinôqui ja 

vatajpeclesh pa niclônsha'ne lhacôm'a japi ninôvts'ô'e. 

16Jeelhcha lhfanisheshem, lhacôm'a japi tiqu'icsha'ne shi' japi pitesch'e, japi acôsshiin 

shi' japi ts'aclaaysha'ne, japi nilhancashacla shi' japi lhancashac pa chiyi'sesha'ne lhja 

vatcaniscôte yiey lhfayish lhpôcôt ja't'ajesha yiey lhtaco. 

17Pa ampapu ca isa'emjop ca natcasha'ya shi' ca natcasha'yesh ca amtajeem ja 

lhcaniscôtey ja't'ajesha ja lhey ja yaquiset suy ja't'ajesha lhja chiyi'sesh'ejop ja lhey.  

18Côque chiyen ca chinatcajôyshayesh; papi yitôyc'oya pa yitsjuulhshi pa t'ajôôjji lhja 

chiyi'sesh'ejop ja yaquiset suy. Lhjô lhech chiyi'sesh'ejop pa nivacle. Lhjô lhech 

chiyi'sesh'e seiscientos sesenta y seis. 

Apocalipsis 14 

Pa t'aclaach papi 144,000 

1Lhechesh pa jovalhey, pa ja'van ja Tashinshtaj, ti vatsavat'apee lhja utiyuc lhey Sión. 

Yi'jop jô lhech japi ciento cuarenta y cuatro mil nivacle. Japi lhech chiyi'sesh'e ja 

lhtaco ja lhey ja Tashinshtaj shi' ja lhey ja Lhtata. 

2Pa jape'ya ja t'ôjôj tôlhshaam ja vôôs, lha'yasha ja t'ôjôj ja tovôc ti t'ôôy, pa 

t'ônashjulh shta ja uj cuucten. T'ônashjulh shta java cuvôyu lhacôsec ti yiclôqui japi 

yitsôt'ajesh. 

3Japi lhech yi'shich'e ts'ivee ja nich'a t'aclaach ti yiesh'e t'ajuyish ja lhc'o'vat ja Dios. 

Yiesh'e t'ajuyish shta java yitshatjulh caajem pa lhamônlhajayash shi' japi nitaôvclasa. 

Ampapu ca isa'emjop ca nivôntôyitesh jô lhech vat'aclach, tsi'shajop japi ciento 

cuarenta y cuatro mil nivacle, japin chiyilhjenshi japi yiey na cotsjaat. 

4Japi lhech ampa ca lhfanisheelhvach papi ôcjeclô, pa ampa ca nivat'sasinatesh. Pa 

ninvô'mesh ja Tashinshtaj ti voqu'e' pa ti t'ajuyshi. Japi lhech chiyilhjenshi japi 

nivacle yiey na cotsjaat, jan lhanfanash ja vatjutsa' vatcufayjat'em ja Dios shi' ja 

Tashinshtaj. 

5Nive'lhaaesh ca nôvji' lhashi pa vatcuts'aji. Pa ampa ca ninamjach'e ti yiey t'ajuyish 

ja Dios.  

Pava nifac papi pu'jana ángeles 

6Lhechesh pa ja'van jeelh ángel yifôyôjam ja lhcachivatshi ja vôôs. Caajem pa 

ya'clishesh pa vatnilhjenjayash ôyjôlhôyech'esh jaspa nifaclem japi yiey na cotsjaat, 

lhacôm'a japi tc'acl'eshamsha'ne lhtachifas nalhjunashvatc'oya nat'ônashvatc'oya shta 

shi' java yitsates. 

7Pa uj ti yisitsenesh ti yit'esh: “Anjova'yelhjulh ja Dios pa ôclôjelh shta, palha 

yameyjop na lhc'aplhu ca nasclanelhch'e. A'lhelha jan yisnatesh na vôôs shi' na 

cotsjaat shi' ja uj yinôôt nôquee shta java yalhatôlhch'een. 

8Pa nam shta jeelh ángel pa yit'esh: “¡Palha nicôôtsha'ne, palha nicôôtsha'ne na uj 

yitsaat Babilonia, lhayaash ti yetsesesha'ne lhacôm'a japi lhtatchifas na cumjôtajesh pa 

vatcutsjayashva'ne!” 

9Pa nam shta jeelh pu'jana ángel, pa uj ti yisitsenesh ti yit'esh: “Papu ca navts'ôtaj'e na 

yaquiset suy shi' na lhajpeclesh, pa yit'esh shta ti chiyinesh lhtaco ja't'ajesha ja lhpôcôt 

lhja lhcaniscôte, 

10japu lhech chiyôjayanshi jayu ja cumjôtajesh pa vatclôyitsjayashesh tô'lha ja Dios. 

Yôyinem ja Dios nôque cumjôtajesh tsi'sha yich'e' ja t'iyôjatshi t'ajuya pa 

lhanclôyitsjayash. Pa chiyclôyitesh'e t'ajuyish japi lh'ángeles ja Dios shi' ja 

Tashinshtaj ja itôj shi' ja tujaam. 

11Jô lhech lhajut jan chiyclôyitesh pa yichishaam pa tanca ve'lhaaesh ca nivô'mesh. Pa 

tanca nit'ichayesh jayu japin vats'ôtaj'e ja yaquiset suy shi' ja lhajpeclesh japin 

chiyjutey lhja lhcaniscôteesh ja lhey.” 



2255 

 

 
Nivacle Bible  

© 1994,  Sociedades Bíblicas Unidas. 
 

 
 

 

12Nôquen lhayaash japin yitsôt'ajesh ja Dios, japin nequ'ishamesh java lhayôjijates, pa 

ninvô'meshjop shta ja Jesús japi lhech suyshemshi pa vatnichaclanjayash. 

13Lhechesh pa jape'ya ja vat'ôjôj tôlhey ja vôôs, pa yit'eshyam: “I'sesh'e nôque: 

‘Nishamvatsham'in jayu nôqueesh shi' pan t'ajuyshi jayu papi vafsha'ne ti 

ve'lheelhsham ja Lhcaanvacle.” “Jech— yit'esh ja Espíritu—, capi lhech t'ichayjop 

jayu ja lhcumjayash pa nintayesh jayu pava isis ti yisnatesh. 

Pa vatcavcalhech'e na cotsjaat 

14Lhechesh pa jovalhey pa ja'van lhja vôse' clim. Jan yie'sha'ne lhja vôse' lhjunashjulh 

ja Nivacle Lhaôs. Lhatjôjiyesh ja clesanilh cojiyaj. T'acumesh'e ja t'ituuc ja clesataj 

cusa' uj ti yacôôj. 

15Tôlh'ôcji ja vatishjanjavat ja ve'lha ángel. Jô lhech uj ti yisitseneshey jan yie'sha'ne 

lhja vôse': “¡Acum'e na aclesataj cusa', pa at'ovôseshch'e na vatcavcalhech. Lhayaash 

ti palha yameyjop na t'aplhu' na vatcavcalhech'e na cotsjaat ti vacalh!” 

16Vooy jan yi'shi' lhja vôse' pa lhechesh pa yinashjat'ejop cotsjaat ja lhclesataj cusa', 

pa yit'ovôseshch'e ja vatcavcalhech'e na cotsjaat.   

17Lhechesh pa tôlh'ôcji shta jeelh ángel ja vatishjanjavat jan yiey ja vôôs. Jô lhech 

ángel yichaj'in shta ja ve'lha clesataj cusa' yacôôj. 

18Tôlhey shta ja itôvat'esh jeelh ángel, jan caajem pa t'unajjop pa itôj. Pa uj ti 

yisitseneshey ti tôney jan yichaj'in ja clesataj cusa', pa yit'esh: “¡Acum'e na aclesataj 

cusa' yacôôj, pa at'ovôseshch'e nava ôtjayetacuy lhay yiey na cotsjaat, lhayaash ti 

palha yôquenshi nava ôtjayetas!” 

19Jô lhech ángel yinashjat'ejop cotsjaat ja lhclesataj cusa', pa yit'ovôseshch'e java lhay 

java ôtjayetacuy. Pa yanch'e lhja uj tnôjquec'oya ca jaspa chiyicfasheshch'e. Cavôque 

nôque lhjunash ja uj vatclôyitsjayash tôlhey ja Dios. 

20Pa chinilha java ôtjayetas pa chiyayjatshi ja yitsaat. Pa tôlhch'e lhja tnôjque acloj 

java vo'oy, pa yameychisham java lhashinjus java cuvôyu, lhayaash ti apatoji. Pa 

trescientos kilómetros ja lhjuqu'eey. 

Apocalipsis 15 

Papi ángeles caajem pava napu'yama yôjesh'esha'ne tavijataych'esha'ne 

1Pa ja'vanshi shta ja vôôs jeelh uj chinôclit vancatôyiyjat shta: Napu'yama japi ángeles 

japin caajem java napu'yama tavijataych'esha'ne. Java lhech yamjat'e lhavôôj ja t'asuyi 

ja Dios. 

2Pa ja'van shta ja lha'yasha ja uj yinôôt ti nôcshi' yicshenshi ja itôj. Japin vatsavat'e 

lhavôôj ja uj yinôôt nôcshi', japi lhech ya'sheshc'oya ja yaquiset suy shi' ja lhajpeclesh 

shi' lhja lhniscôteesh ja lhey. Japi lhech yijutey ja Dios java cuvôyu lhacôsec. 

3Japi lhech yuey ja t'aclaach ja Moisés jan lhcavoesh ja Dios, shi' ja t'aclaach ja 

Tashinshtaj, yit'esh: “Uj ti yaash ti lhasnôyjes lhacôm'a nava lhasnatesh, Lhcaanvacle, 

Dios ampa ca ninatô'yeesh. Yijô' ti yivo'yeshch'e shta nava anôyshay, 

A'lhcaanvacleeshjop nant'ajôôj napi lhtachifas. 

4¿She papi ninanjovay'am jayu, Lhcaanvacle? ¿She papi ninôclôj jayu? Lhayaash ti 

a've'lha ti a'is; lhacôm'a napi lhtachifas ti nach'ay jayu pa nôclôj shta, lhayaash ti 

chiyvan ti yivo'yeshch'e nava lhasnatesh.”  

5Nôjeshch'e cavôque pa jovalhey pa ja'van ti chincat'ey ja lhtôvash ja vatishjanjavat 

yiey ja vôôs, jan chiyan'e ja chivatpeya'esh ti chiyi'sesh'e java utes t'iyas java 

vatyôjijates. 

6Ja is lhtôvash ja vatishjanjavat lhech tôlh'e japi napu'yama ángeles japin caaj java 

napu'yama tavijataych'esha'ne. Japi lhech yuych'e java isis, nôcshi' shta t'uyjatshiyis. 

Yôcfeesh'e t'oot ja vatanucfat'esh cojiyaj clesanilh. 

7Lhechesh ja ve'lha tô'lha japi yitshatjulh caajem pa lhamônlhajayash yijutem ts'ivee 

japi napu'yama ángeles java t'iyôjatshiyis cojiyas. Java lhech tapoojqu'e ja 

cumjôtajesh vatclôyitsjayashesh tôlhey ja Dios jan mônlha yinjôt nava nalhus. 

8Jô lhech Is lhtôvash ja vatishjanjavat yam'ôcji ja lhajut ti chinôclitesh ja 

lhasnôycheyash ja Dios shi' ja t'unaj. Sasjop papu ca nôc'ôcji ja vatishjanjavat, vooy 

ca namtajeyjop ti nôjeshch'e java napu'yama tavijataych'esha'ne javan nichaaj japi 

napu'yama ángeles.  

Apocalipsis 16 

Pava vat'iyôjatshiyis vatclôyitsjavos 

1Lhechesh pa jape'ya ja uj vat'ôjôj tôlhey ja Is lhtôvash ja vatishjanjavat. Pa yit'eshem 

japi napu'yama ángeles: “Môôjelh pa ôtsiyelh'apee na cotsjaat nava napu'yama 

vat'iyôjatshiyis navan t'ajuya ja uj vatclôyitsjayash tô'lha ja Dios. 

2Pa yich ja vatjutsa' ángel, pa yôtsiy'apee na cotsjaat jan yi'shi' ja t'iyôjatshi. Pa 

lhacôm'a japi caajem lhja lhcaniscôte ja yaquiset suy shi' ti vats'ô'e ja lhajpeclesh pa 

vacha'e java lhavo'matachey pa uj ti yiclôyitsha'ne.  

3Ja napu'eyshi ángel pa yôtsiyesham ja uj tovôc jan yich'e' ja t'iyôjatshi. Jô lhech uj 

tovôc pa yalhatajesh ti vatvoyeyesh, jan lhjunash pava lhavoyey papu ti chiyiclôn. Pa 

vafshisha'ne lhacôm'a java yi'shi' ja uj tovôc. 

4Ja pu'janaesh ángel pa yôtsiyesham vitsha ja t'iyôjatshi java lhajôyshayesh java 

tovjôy shi' java yalhatôlhch'een yinôtes. Pa yalhatajesh ti vatvoyeyesh. 

5Lhechesh pa jape'ya ja ángel yitsôt'ajesh ja yinôôt ti yit'esh: “Avaatsha navo'yeshch'e 

ti lhech afanishesh ti lhasclanch'e, A'issha'ne Dios ti a'caaj lhapesh pa a'caaj shta. 

6Lhayaash ti japu lhech ti yiclônsha'ne, pa yamjatch'e pava lhavoyey japin 

vatvenchat'ash ti natsôt'ajesh, shi' japin tasinô'yesh'a java tôlh'a'. Pa nôqueesh 

t'iyôjayanshi java vo'oy. ¡Côque lhajulhjatsham ti afanisheshem! 

7Pa jape'ya shta japin yi'jop ja itôvat'esh, ti yit'esh: “Jech, Lhcaanvacle, a'Dios ampa 

ca ninatô'yeesh, avaatsha lhasclanch'e pa yijô' shi' pa yivo'yeshch'e.” 

8Ja yitshatjulh ángel pa yôtsiyeshey ja yich'e' ja t'iyôjatshi na jumcuclaay. Pa 

chiyjutey na jumcuclaay pa t'unaj pa napjunesh pa lhavitôj japi nivacle. 

9Pa uj ti chiyclôyitesh ts'ivee ti chinapjunesh. Taj ti nintatvaych'aclajsha pa lhjunash 

ja Dios, pa ninôclôj shta japu lhech. Pa uj ti niysisa java yit'eshaan ts'ivee ja Dios jan 

tôlhesha navôque tavijataych'esha'ne. 

10Ja ve'lhanôjesh ángel pa yôtsiyesh'apee jan yich'e' ja t'iyôjatshi ja lhc'o'vat ja 

yaquiset suy. Pa lhechesh pa tulhshi' ja lhanvacleyash. Pa yijuuj ts'ivee tach'acjes 

tôlh'ejop ti aôytejem. 

11Taj ti tanca nivô'mesh ts'ivee ti yisnatesh pa niysa'. Pa ninvô'mesh ti niysisa pava 

yit'eshaan ja Dios yi'shi' ja vôôs, tôlh'ejop ti aôytejem java lhavo'matachey.  

12Ja ve'lhayama ángel yôtsiyesham jan yich'e' ja t'iyôjatshi ja uj lhôjôyish lhey 

Eufrates. Pa lhechesh pa yimch'e ja yinôôt ja lhôjôyish pa jaspa lhech nash'e japi 

lhcaanvacles tôlhey'in na lhum'ôcjinuc. 

13Lhechesh pa ja'van ja lhashi lhjô ôcleshchenjataj shi' ja lhashi ja yaquiset suy, shi' ja 

lhashi ja niyijô'a ca nitô'ya pava ti vaclan, lhech tôlh'e' java pu'jana tsich'es niysisa. 

Java lhech lha'yasha java fiyô. 

14Java lhech tsich'es yivclanjat java nimatasa papu ca nitô'yish. Pa yichey ts'ivee 

lhacôm'a japi lhcaanvaclesesh na cotsjaat. Pa tc'aeshva'ne ts'ivee ti nivatclônjatsutaja 

ti vaclan ja lhnalhu ja Dios ampa ca nastan'in. 

15“A'va, janam pa ampapu ca nivatjumtiyic'oya jan lhjunash pa cutsjanaj. Nishamesh 

japi nijat'o pa yisclansha'ne shta pava lhcôqueclitôy, jaspa tanca nivapen'in ca nivantaj 

papi nivacle ti tsishaan.” 

16Pa tc'aeva'ne japi lhcaanvacles yiey ja chiyetônesh ca hebreo lhcliish Armagedón., 

17Ja napu'yama ángel yôtsiyesham jan yich'e' ja t'iyôjatshi na yalh. Pa lhechesh pa 

tôlhey ja Is lhtôvash yiey ja vôôs ja uj vat'ôjôj tôlheyshi ja vatc'ovaat, pa yit'esh: 

“¡Palha vacalhesh!” 

18Lhechesh pa caaj java tachinshi, pa t'ôyshi', pa yicuuctenshi shta. Pa naacjut na 

cotsjaat tôlh'ejop ja nayuuynayuych'e ti ujesh ti factsejch'e a'lheesh jav'elh 

nayuuynayuych'e ti yie' na cotsjaat napi nivacle. 

19Pa pu'janaesh ja yic'as'esham ja uj yitsaat, pa yaflitch'e jav'elh yitsates yiey na 

cotsjaat. Pa yivo'yey lhcachi shta ja Dios ja uj yitsaat Babilonia jaspa yiyôjayanshi ja 

cumjôtajesh ja vatclôyitsjayash ti uj ti vanutem. 

20Lhacôm'a java yichjop'in pa yinôôt shi' pava uticuy capch'esha'ne. 

21Tôlhey shta ja vôôs java us jaclôtu ti nat'apee ts'ivee japi nivacle. Java lhech yaash ti 

cuarenta kilos jat'ajôôjji. Taj ti japi nivacle mônlheesh ti niysisa java yit'eshaan ja 

Dios ti t'ajuyjulh. Tôlh'ejop ti uj ti chiyclôyitesha'ne java jaclôtu.   

Apocalipsis 17 

Tanivalhchay lhpa ôcjeclô oyjanja 

1Lhechesh pa nam ja ve'lha ángel tô'lha japi napu'yama ángeles, japin caaj java 

napu'yama t'iyôjatshiyis, pa yit'eshyi: “Ata'lhun, janôclit'am jayu na lhanclôyitsjayash 

lhja ôcjeclô oyjanja, lhjan yi'shi'sha'ne java tovjôy. 

2Japi lhcaanvaclesesh na cotsjaat pa t'acutelhvaneen lhjô lhech, pa yetsjetesha'ne ja 

cumjôtajesh ti t'acutelhvaneen., 

3Nijooylha ti tsivanjiyinesh ja Espíritu Santo, ti tsicha'jey ja ángel ja cotsjaat ampapu 

ca nôv'e'. Lhech javan'e lhja ve'lha ôcjeclô yiapee ja yaquiset suy yuc. Jô lhech 

yaquiset acloj java chiyi'sesh'e niysisa lhnônash'in ja Dios, jan caaj java napu'yama 

lhshatjes, pa napu'nôjesh shta java lhac'uc. 

4Lhjô lhech ôcjeclô yuych'e lhja t'uyjatshi vanacshenelh ja tôjiyaj ja yucshi. Pa 

yiisinatesh ja clesanilh cojiyaj, java ts'ayôjisha'ne utes shi' java facl'utas. Yicha'jesh'in 

ja t'iyôjatshi cojiyaj jan tapooj java lhclishataas lhcôntôvos shi' jeelh lhfanishlhavach 

ti t'acutelhvaneen pap'elh. 

5Vani'sesh'e ja lhtaco ja vatfich'esh, ti yit'esh: “Na uj yitsaat Babilonia, lhamimiesh 

japi ôcjeclô oyjanjay shi' java ojiyis lhfanishlhavach yiey na cotsjaat.” 

6Lhechesh pa ja'van lhja ôcjeclô ti yetsejesh java lhavoyey japi yitsôt'ajesh ja Dios shi' 

japin chiyclôn'apee ti yasinôqui ja Jesús. C'oya ti ja'van lhjô lhech pa uj ti tsitôyiyjat. 

7Lhechesh pa yit'eshyam ja ángel: “¿Ta t'e lhayaash ti natôyiyjat? C'atôyjata ja yich'e' 

jan vaniistanjatesh anôque ôcjeclô shi' na yaquiset suy, nan napu'yama nava lhshatjes 

napu'nôjesh nava lhac'uc. 

8Na lhech yaquiset suy nan lha'van, lhapesh ti mônlha. Taj ti palha ampa nôqueesh, taj 

ti tôlhey jayu ja camam'eech'e na cotsjaat ca nujatajey ca chinvômjataj. Japi yiey na 

cotsjaat, japin ninôvji' ja lhqu'isjayanach vani'sesh'e java lheyis japi mônlhasha'ne ti 

nich'a vaclan na cotsjaat. Japi lhech nitôyiyjatch'e jayu ca nivantaj ja yaquiset suy jan 

mônlha lhapesh, vooy nôqueesh pa ampa, taj ti vapecleyjop jayu ti mônlha. , 

9“Côque chisuyeshijop ca chintôyc'oya: Java napu'yama lhshatjes chiyjôney java 

napu'yama uticuy javan yie'sha'ne lhja ôcjeclô. 

10Java lhech lhshatjes chiyjôney japi napu'yama lhcaanvacles. Ve'lhanôjesh japi lhech 

lhcaanvacles apis ti nôj'e. Na ve'lha japu lhech pa lhcaanvacleesh nôqueesh. Pa vooy 

jeelh jôjjeclay ninam. Ca ninamtaj jayu ja nijooylhach'e napi lhech pa tan jayu ca 

pitôjeesh ti lhcaanvacleesh. 

11Jô lhech yaquiset suy jan apis ti caaj pa ampa nôqueesh, jô lhech pu'janayama ti 

lhcaanvacleesh, lhama'taj ti caaj ja ve'lha tôlhshaam jap'elh napu'yama pa nijooylha ti 

t'ajuyey pa vatvafi' yôj'e'sha'ne. 

12Java lhech napu'nôjesh lhac'uc ti lha'van chiyjôney japi napu'nôjesh 

lhcaanvaclesesh. Japi lhech jôjjeclay nintô'lhesh'e ca lhcaanvacleseesh. Taj ti 

chiyjutey jayu ja uj t'unaj ca lhcaanvaclestajeeshelh muc ja yaquiset suy. 

13Japi lhech napu'nôjesh lhcaanvacles yivo'yeshvatjulh pa yijutem jayu ja yaquiset suy 

ja t'unaj. 

14Japi lhech vatclôneelh jayu ja Tashinshtaj, taj ti ja Tashinshtaj yaash jayu. 

Tanefeneshelh japin tôneyshilhatam ja Dios lhayaash ti yivo'yeshch'esha'ne, lhayaash 

ja Tashinshtaj Lhcaanvacleesh japi lhcaanvacles pa chinvacleyanesh shta japi 

chiyashjat ti lhcaanvaclesesh., 

15Pa yit'eshyam shta ja ángel: “Navan lha'van us yinôtes navan yi'shi' lhja ôcjeclô 

oyjanja, chiyjôney java yitsates, japi nivacle, japi nat'ônashvatc'oya shi' japi 

lhtachifas. 

16Java napu'nôjesh lhac'uc javan lhavanesh ja yaquiset suy clishamat'aan jayu lhja 

oyjanja pa yivôôm jayu pa yitsishanat'in shta. Pa tujc'oya jayu ts'ivee ja t'asjaan pa 

napjunesh jayu ts'ivee ja itôj. 

17Pa yajulhjate'mey ja Dios java yaychavalhey ca nasnatesh japi lhech pa 

t'ônasheeshvatjulh jayu, pa nijutey ja t'unaj japi lhcaanvacles ja yaquiset suy. Pa 

namjey ca nôfiistajch'e jan yit'esh ja Dios. 

18Lhja ôcjeclô lhjan lha'van chiyjôney ja uj yitsaat lhjan chiyashjatc'oya japi 

lhcaanvacles yiey na cotsjaat. 

Apocalipsis 18 

Ti yafalhch'e pa yitsaat Babilonia 

1Nijooylha côque, pa ja'van shta jeelh ángel tôlheychisham ja vôôs. Jô lhech uj ti 

t'un'in, pa yinalhunatesh'apee na cotsjaat ja lhqu'isjuyaj. 

2Pa uj ti yisitsenesh ti yit'esh: “¡Palha yafalhch'e, palha yafalhch'e na uj yitsaat 

Babilonia! ¡Palha vapecleyjop ti lhavtsat'esh nava tsich'es, pa vanôôcfashisha'ne 

lhacôm'a nava nalhjunashvatc'oya tsich'es niysisa. Lhup'esh java ajôclôs niysisa 

chiv'ojiyansha'ne! , 

3Lhayaash ti lhacôm'a japi lhtachifasesh ti yetsesesha'ne ja cumjôtajesh java niysisa 

lhfanishlhavach. Vooy japi lhcaanvaclesesh na cotsjaat pa t'acutelhvaneen lhjô lhech. 

Vooy japi lhavcashanjas'e na cotsjaat pa yacônatshiin jant'ajôôj java yi'van. 

4Lhechesh pa jape'ya shta jeelh vat'ôjôj tôlhey ja vôôs pa yit'esh: “Ayelhshi nôque 

yitsaat napi tsitsôt'ajesh, pa jaspa tanca môôjelha nava lhsasch'esha'ne, pa tanca 

niclôyitelh nava chiycheney ts'ivee. 

5Lhayaash ti chiyanvatap'e java lhsasch'esha'ne pa yameychisham na vôôs. Vooy ja 

Dios ninantôvaclu'e'mey java lhsasch'esha'ne. 

6Ajônshelhemch'e javan yisnatshem jap'elh lhjô lhech; pa ampunteshelhem ca 

ashayaneshelhch'e java lhfanishlhavach; pa acshenjatelhvach java napu'esh cumjôtas 

yaash ti aôytej pa ajônshelhemch'e jan lhfanishesh ti yicshenjateshem jap'elh.  

7Ajutem pa vatacshinjayash shi' pa vatclôyitsjayash tc'aajulh ti uj ti vataanvacleyan 

shi' pant'ajôôj pava yi'van. Lhayaash ti tô'lha ti yit'eshlhavne: ‘Nôque jôv'esha'ne nan 

lhjunash lha lhcaanvacche. Niyaôschacchea, pa tanca chinasclôyit jayu.’ 

8Navôque tôlh'ejop ti ve'lha pa nalhu ti chincheney jayu pava tavijatay: pa 

vatvafjayash, pa vatclôyitsjayash, pa yipcu', pa chinapjunesham jayu pa itôj, lhayaash 

ti uj ti t'un'in ja Dios jan yipôfiyu lhjô lhech. 

9Japi lhanvaclesesh na cotsjaat, japi t'acutelhvaneen lhjô lhech shi' jant'ajôôj java 

yi'van, pa uj ti yipvatsham'in jayu pa yafshiyanch'e shta ca nivantaj ts'ivee ja lhajut jan 

chinapjunesham. 

10Pa tojeey pa ca nôv'e'jop jayu tôlh'ejop ti nijovayeshem ja lhanclôyitsjayash, pa 

yit'esh jayu ts'ivee: “¡Yiya'avach, yiya'avach, na uj yitsaat Babilonia, na t'un'in yitsaat! 

Lhayaash ti nivinshaa ti nam'ay na anclôyitsjayash.” 

11Japi lhavcashanjas yiey na cotsjaat pa uj ti yipvatsham'in jayu shta, pa yôyana jayu 

na lhech yitsaat. Lhayaash ti ampapu ca natcashaaysha java yichaaj: 

12Yichaaj java matas cojiyas clesanlhiy, java nôcshi' clesanlhiy, java nôcshi' utes, java 

facl'utas, java isis sivôclôclhayjey, java clat'eet shi' java tôjiyas yicshen ja yuc 

sivôclôclhayjey. Yichaaj shta java nalhjunash yiclôy acôjqu'e pa lhniish shi' java 

s'uclôtaj lhtsevteesh, shi' java nôcshi' yiclôy. Caaj shta java t'un'e clesanlhiy shi' 

jav'elh clesanlhiyesh nôquee java chiyisnatesh utesesh. 

13Yichaaj shta java chiyueyshi pa vatôc lhey canela, shi' java ts'anatshi acôjqu'e pa 

lhniish. Caaj shta jeelh acôjqu'e pa lhniish, shi' java vatshatshivos, ja cumjôtaj, ja 

lhape', java isshi climshic shi' ja trigo. Yichaaj shta java yaquisetes, java vocôc, java 

tashinshtas, java cuvôyu, java caletas. Yichaaj shta japi nivacle lhancashaclesh. 

14Japu lhech yit'esha ts'ivee jayu ja yitsaat:   “¡Amelh'am jayu java acôs lhay javan 

t'acôntajelh; pa chinac'oyjateshelh jayu yajatesh java acôsshelhshiin shi' java isis 

lhavanelh!” 

15Japin tcashayesh'in java matas ti yicônatshiin ts'ivee pa tavijatayem na lhech yitsaat 

pa ch'apa'ey pa yie'jop jayu tôlh'ejop ti nijovayeshem pa lhanclôyitsjayash, pa 

napvatsham'in shi' ca nitafshiyvatsham'in shta, 

16pa yit'esh jayu:  “¡Yiya'lhavach, yiya'lhavach na uj yitsaat! Lha'yasha lhja ôcjeclô ti 

yuych'e lhja is t'uyjatshiy. shi' lhpa t'uyjatshiy ti vanacshenelh pa tôjiyaj pa yuc, ti 

yiisinatesh ja clesanilh cojiyaj shi' java isis utes shi' java facl'utas. 

17¡Pa tanca vinshaa ca ninôj java acôseshiin! Lhacôm'a japi lhanvaclesesh java 

vatôvjatshiyis, japi t'acum'een ja lhavôjqu'e shi' shta japi lhavosesh lhacôm'a japi 

yi'shi' ja tovôc, pa ch'apa'ey ja yie'jop 

18ca nivantaj ja lhajut ti chinapjunsham ja yitsaat, pa nitôneshvatsham'in: “¿Ta yie' 

paelh yitsaat ca chinjôney nôque uj yitsaat?” 

19Pa yifossham'in lhshatech na cotsjaat, pa yipvatsham'in, pa tafshiyvatsham'in, pa 

tônvatsham'in shta pa yit'esh:   “¡Yiya'lhavach, yiya'lhavach na uj yitsaat! Nava 

lhavanjas ti yacônatshisha'ne lhacôm'a japi yi'van java lhôvjatshiyis yi'shi' ja uj tovôc. 

¡Pa tanca vinshaa ca chinvômjat!” 

20Avaatsha vôôs anshamesh ti tôlh'ejop nôque yitsaat. Anshameshelh shta avaatsheelh 

napi ve'lheelhsham ja Dios, napi vatcachenjas shi' napi chiytôyjata pava ti vaclan, 

lhayaash ja Dios ti yivalhelh'atapee nava yifanisheshelh'am. 

21Pa lhechesh pa t'acum'ôcji ja ve'lha ángel t'un'in lhja uj utej. Lhjô lhech utej 

lhjunashjulh lhja chiyimcôyanesh pa'na. Pa yu'jam ja uj tovôc, pa yit'esh: “Lhech jayu 

ajunash avaatsha ca chinu'tajshicham, Babilonia, na uj yitsaat, pa tanca t'ôyi'sheey 

jayu ca china'van.  

22Pa tanca t'ôyi'sheey jayu ca chinpeya'shi nava acaavjuc java cuvôyu lhacôsec, java 

vat'ônjanchey shi' java usch'e vat'ônjanchey. Tan jayu ca nicaaj'am papi vatcumjayash 

lhavos pava ca nasnatesh'am. Pa tanca chinpeya'esh'ay pa t'ôjôj lhpa utej 

chiyimcôyanesh pa'na. 

23Tanca jayu ca nitujey pa lhqu'isjuyaj lhpa avitôtaj. Pa tan jayu ca t'ôyi'sheey ca 

chinpeya'esh'ay pa vatc'usiyashesh'in pa vatajayayash. Yamshataj japi lhcashayan'in 

japi lhech t'unesh'in lhapesh ti yiey na cotsjaat. Pa lhjôts'ôclônesh'in lhacôm'a japi 

lhtachifas java avitôyjes.” 

24Jô lhech yitsaat chiyvan'e pava lhavoyey capi chiytôyjata pava ti vaclan shi' capi 

yitsôt'ajesh ja Dios shi' cant'ajôôj capi chiyclôn'esha'ne na cotsjaat. 

Apocalipsis 19 

1Nijooylha ti jape'ya japi aclojam tavaysham ja vôôs ti yisitsenesh ti 

yit'eshvatsham'in: “¡Chinshamesha na Lhcaanvacle! Na vatnilhjenjayash, na 

vatôclôjqueyash shi' na vat'unaj yitsôt'ajesh na cas Dios, 

2lhayaash ti yijô' ti yivo'yeshch'e ti yisclanch'e. Palha yipôfiyu lhja oyjanja, ti 

yisasinatesh japi yiey na cotsjaat ti t'acutelhvaneen. Lhjô lhech chiycaatshayesh ti 

yiclônsha'ne japi lhcavos ja Dios.” 

3Pa ve'lheshcum yachajeyc'oya ti yit'esh: “¡Chinshamesha na Lhcaanvacle! Pa tanca 

ve'lhaaesh jayu ca nit'ôsesha'ne ti yitchishaam ja lhajut.” 

4Japi veinticuatro nitaôvclasa shi' japi yitshatjulh caajem pa lhamônlhajayash pa 

t'avuyshichamch'e pa yamjata cotsjaat ja lhtaco, pa t'a'lha ja Dios jan yie'sha'ne 

lhc'o'vat, pa yit'eshvatam: “¡Nôque lhjunasha ca chinanshamesha na Lhcaanvacle!” 

5Pa tôlh'e ja is vatc'ovaat ti chiypeya' ja vat'ôjôj ti yit'esh: “¡Anshameshelh na cas 

Dios a'lhacôm'aelh napi tiqu'icsha'ne shi' napi pitesch'e, lhacôm'a avaatsheelh ti 

lhatcume'lhem'in napin yivijatanjulh!” 

Pa lhc'usiyashesh pa lhjayayash pa Tashinshtaj 

6Jape'ya shta ja vat'ôjôj lha'yasha japi acloj nivacle, jan t'ônash java acloj tovjôy ti 

t'ôôy, jan t'ônash shta java cuuctenis ti sitses ti yit'esh: “¡Chinshamesha na 

Lhcaanvacle! Lhayaash ti palha tôlhesh'e na lhanvacleyash na Lhcaanvacle, na cas 

Dios ampa ca nintô'yeesh. , 

7Pa shtanshameshelh, pa shtavatc'usinatelh'in, pa shtajutey shta na vatôclôjqueyash, 

lhayaash ti palha yameyjop na t'ôplhua na lhjayayash na Tashinshtaj. Vooy lha lhjaya 

palha vataasclansha'ne. 

8Lhjô lhech palha chiyvashanem ti yuysham na is sivôclôclhayeech ts'ayôji, lhayaash 

jô lhech is sivôclôclhayeech chinôôclhanitsha ti yivo'yeshch'e pa lhjunash japi 

yitsôt'ajesh ja Dios.” , 

9Pa lhechesh pa yit'eshyi ja ángel: “I'sesh'e: ‘Nishamesh japi chit'a'lheyjop na 

lhjayayash na Tashinshtaj.’ ” Pa yit'eshyam shta: “Navôque lhclishay na Dios yijô'.” 

10Pa jayicjatsuy'e t'ajuyish ja ángel pa jayaalhtaja, taj ti pa yit'eshyam: “Ya aj ca 

asnatesh nôque; lhayaash ti lhcavoyish ja Dios nan ajunash shta. Jan lhjunash shta 

napi avelhavot napin yôfi'sesh cava lhasinôc ja Jesús. A'lha ja Dios.” Nôque 

chiyasinôquiesh ja Jesús lhech nan chayjulh'in japi chiytôyjata pava ti vaclan. 

Pa cuvôyuyaj clim pa lhclô' 

11Pa lhechesh pa ja'van ti chinc'at'ey ja vôôs; pa nôôc ja cuvôyu clim. Jan yi'apee 

lhanquey Yôfisch'e, pa lhanquey shta Yijô'. Lhayaash ti yivo'yeshch'e ti chivoyanesh 

ti yisnatesh ja vatvatclônjayash.  

12Vooy java lhtôsjey uj ti nôcshi' lha'yasha java itôj t'ach'acjes. Yiesh ja lhshatech 

java acloj lhatjôjiyisesh. Caajem ja ve'lha vatey chiyi'sesh'e ve'lhajop ti nitôfaclesh. 

13Yuych'e lhja t'uyjatshiy yamqu'e java vo'oy shi' ja lheyesh: Cava Dios Lhasinôc. 

14Nôque lhayashch'e japi vatvatclônjayash lhavos yiey ja vôôs. Yuych'e java 

vat'uyjatshiyis climsha'ne isis shta, pa yi'apee ts'ivee java cuvôyu climsha'ne. 

15Jô lhech tôlhey lhashi ja clesataj yacôôj japi yivo'matanesha'ne japi lhtachifas. Pa 

chinvacleyanesh jayu ja clesanilh vatc'u'. Jô lhech yisclanch'e jayu jan lhanfanash java 

ôtjayetas ti chinofom, pa t'ôseshch'e shta java lhafoc, pa vancayôjayanshi jayu ja 

cumjôtajesh ja vatclôyitsjayash tô'lha pa t'asuyi ja Dios ampa ca nintô'yeesh.  

16Chiyi'sesh'e ja lhclô'vat yiey ja lhch'ito'ey ja chiyetônesh: “Lhanvacleesh japi 

chiyashjatesh ti lhcaanvacles.”   

17Nijooylha ti ja'van ja ve'lha ángel t'ôsey na jumcuclaay. Jô lhech uj ti yisitsenesh ti 

tônesh'in java ajôclôs yifôyôey ja vôôs, pa yit'esh: “¡Ata'lhunelh ca ayshelhva'ne na uj 

lhtsaccunjayash ja Dios, 

18pa atujelh na t'asjaan japi us lhcaanvacles shi' japi c'afoquelhay lhanvacles shi' ja 

t'asjaan japi yifiiysha'ne. Atujelh shta lhacôm'a na t'asjaan java cuvôyu shi' japin 

yi'apee. Pa atujelh shta ja t'asjaan japi nivacle nilhancashacla shi' japi lhancashac, japi 

tiqu'icsha'ne shi' japi pitesch'e. 

19Pa lhechesh pa javanesh ja yaquiset suy shi' japi lhcaanvacles'e na cotsjaat japi 

lhcavos. Japi lhech tc'a'eshva'nejop ca nivatclônelhsha'ne jan yi'apee na cuvôyu clim 

shi' japi lhcavos. 

20Pa vanôôcfeelhvatjuulh ja yaquiset suy, ja yôôlhjôn'in ca nitô'ya pava ti vaclan, jan 

yisnatesh'e t'ajuyish java nimatasa papu ca nitô'yish. Jan yôôlhjôn'in ca nitô'ya pava ti 

vaclan pa yijôts'ôclônesh'in java yinôôclhanita japin caajem lhja lhniscôte ja yaquiset 

suy, japin vats'ô'e ja lhajpec. Lhechesh pa chinmônlhanitjop ca chinu'tajelhsham ja 

yaquiset suy, ja yôôlhjôn'in ca nitô'ya pava ti vaclan ja lhcachivatshi ja itôj yichesh. 

21Vooy jap'elh chiyclônesha'ne ja clesataj jan tôlhey lhashi jan yi'apee ja cuvôyu. Pa 

uj ti yapeesha'ne lhacôm'a java ajôclôs ja t'asjaan capi lhech.  

Apocalipsis 20 

Pava mil nincôpes 

1Pa nijooylha ti ja'van ja ángel tôlheychisham ja vôôs yichaaj ja t'ajuya na 

camam'eech'e na cotsjaat, yichaaj shta ja uj calena. 

2Jô lhech ángel t'acum'e lhja ôcleshchenjataj ja tosesh lhapesh, lhanquey shta Satanás. 

Pa yôcfa' ti mil pava yincôpes. 

3Pa yuqu'e pa camam'eech'e na cotsjaat pa yuyjatey ja lhashi ja t'ajuya pa yan'e lhja 

lhcaniscôteesh ja lhashi. Pa jaspa tanca nijôts'ôclôn'in japi lhtachifas pa namjey ca 

nit'ôntajshi pava mil yincôpes. Ca nôjtaj pava mil yincôpes pa lhecheesh pa 

nitanuqueesh muc. 

4Pa lhechesh pa ja'van java vatc'oovtes shi' japi yie'sha'ne japin chiyunitjatesh ti 

yisclanch'e. Pa ja'van shta java lhsôc'ôctes lhshayc'uc capin chiyt'ôvôsey lhshatjes 

tôlh'ejop ti nifacch'e ja Jesús shi' cava Dios lhasinôc. Capin nint'a'lha ja yaquiset suy, 

pa nilhecha ja lhajpec. Ninteesh shta ca chini'sesh'e lhtaco ja't'ajesha ja t'ituuc lhja 

lhcaniscôte ja yaquiset suy. Pa ja'van ti vapeclem ts'ivee pa lhamônlhajayash pa 

lhcaanvacleseshjop ja Cristo pa nôqueshch'e java mil yincôpes.   

5Côque vatjutsa' ti vatneetshamjayashesh. Vooy cap'elh vafsha'ne pa ninapeclem pa 

lhamônlhajayash pa nanjooylheesh ca nitiftaj pava mil yincôpes. 

6¡Nishamesh japi lhech ti yi'shi ja vatjutsa' vatneetshamjayash lhayaash ti 

ve'lheelhsham ja Dios! Na tavaych'e vatvafjayash pa amem pa'na ca nasnatesh ts'ivee. 

Japu lhech lhcavosesh jayu ja Dios shi' ja Cristo, pa lhcaanvacleesh jayu pava mil 

nincôpes. 

Chicajô'yesh pa tsich'e' 

7Meelh ca nôjtaj pava mil yincôpes pa nitanuqueesh jayu ja Satanás ti vanôôcfa. 

8Pa yich jayu ca nijôts'ôclôn'in jant'ajôôj japi lhtachifas'e na cotsjaat. Pa yich ca 

nijôts'ôclôn'in ja lhey Gog shi' ja Magog. Pa tc'aeshva'ne jayu pa lhavatclônjayash japi 

lhcavos. Japu lhech uj ti aclojam jan lhjunash ja josôj yiey ja uj tovôc. 

9Nôque lhjunash pa natôlhshijop'in jayu yiey na cotsjaat ti t'afayjop jayu jan yie' japi 

yitsôt'ajesh ja Dios shi' jan yen yitsaat. Taj ti nicheneyshicham ja Dios ja itôj tôlhey ja 

vôôs pa napjunesh jayu lhacôm'a. 

10Vooy ja Satanás, jan vancajôts'ôclôn'in pa chiyu'jam lhcachi'vat ja itôj yichesh. Yiey 

jan chiyu'elh'esham ja yaquiset suy shi' ja yôôlhjôn'in ca nitô'ya pava ti vaclan. 

Lhech'e jayu ti ujesh ti tanclôyitsjay'e pava nalhus shi' pava tulhis pa tanca 

nit'ôsesha'ne.  

Pava chiyisclanch'e yiey t'ajuyish pa uj vatc'ovaat clim 

11Pa lhechesh pa ja'van ja ve'lha uj vatc'ovaat clim shi' jan yie'sha'ne jô lhech. Yiey ja 

t'ajuyish'e ti yalhatajesh ti shan lhacôm'a na cotsjaat shi' ja vôôs, pa nit'ôyi'sheey pa ca 

chinvaney. 

12Pa ja'van capi vafsha'ne capi pitesch'e shi' capi tiqu'icsha'ne ti vatsavat'e t'ajuyish ja 

lhc'o'vat ja Dios. Pa chinc'at'eemsham java vatqu'isjayanjas shi' jaelh vatqu'isjayanach 

t'ajuya pa vatmônlhajayash. Vooy capin vafsha'ne pa chiyisclaneemvatich'e cava 

lhfanishlhavach capin chiyi'sesh'e java vatqu'isjayanjas.  

13Vooy ja uj yinôôt pa chiychensham capi vafsha'ne, shi' shta ja lhc'o'vat pa vatvafi' 

pa chiycheneyfach'ee capi vafsha'ne. Pa lhacôm'a ti chiyisclaneshch'e ts'ivee pava 

lhfanishlhavach'in. 

14Pa nanjooylhach'e ja lhc'o'vat pa vatvafi' pa chinu'jam lhcachi'vat ja itôj. Jô lhech 

lhcachivatshi ja itôj lhech ja napu'eyshi vatvafi'. 

15Jô lhech itôj lhech chinu'eshamsha'ne papi amji pa lhey ca chini'sesh'e ja 

vatqu'isjayanach t'ajuya pa vatmônlhajayash.  

Apocalipsis 21 

Pa nich'a vôôs shi' pa nich'a cotsjaat 

1Pa nijooylha pa ja'van ja nich'a vôôs shi' ja nich'a cotsjaat. Lhayaash ti ninnôôc 

t'ôyish'e ja apis vôôs shi' ja apis cotsjaat, pa ninnôôc shta ja uj tovôc. 

2Yivaatsha, ya Juan, ja'van ja is yitsaat, jan lhey nich'a Jerusalén, tôlheychisham ja 

vôôs jan yie' ja Dios. Jô lhech chiyisclanch'e jan lhjunash lhja tjayaay ti yuych'ejop 

lhja is t'uyjatshiy jan yinôôclhanitelhva'ne.   

3Pa jape'ya shta pa vat'ôjôj sitsej tôlhey ja vôôs ti yit'esh: “A'va, nôqueesh yi'shi' ja 

Dios napi nivacle. Pa yi'jop ts'ivee pa lhchifaesh jayu. Jô lhech Dios yi'jop japi lhech 

ti lh'Diosesh ts'ivee. 

4Ja Dios yicle'shemch'e jayu lhacôm'a java lht'ec ts'ivee. Pa tan jayu ca nivafsha'ne, pa 

tan shta ca napvatsham'in, pa tanca nitafshiych'e, pa tanca nanchavaaylhatay, lhayaash 

lhacôm'a java caaj lhapesh pa tanca t'ôyi'sheey ca nicaaj.   

5Pa lhechesh pa yit'esh jan yie'sha'ne ja lhc'o'vat: “Janich'anat lhacôm'a java matas.” 

Pa yit'esh shta: “I'sesh'e navôque, lhayaash ti yijô' ti isisch'e nava ya'clishay, 

tajulhsham ti chiycafiyan.” 

6Pa nijooylha ti yit'eshyam: “Palha ti vacalhesh. Yivaatsha jatanôyin pa c'ôj'esha'ne 

shta, jan lhjunash java vatcaniscôtey lha A shi' lha Z. Papu ca niyôjayutaj pa 

jajutshem jayu na yinôôt vatmônlhajayashesh ca niyô'ji. Nôque yinôôt yalhatôlh'ein 

pa tanca chinshayan. 

7Papu ca naashtaj pa ts'ôteyesh jayu nava vatcôqueclitôy chiyisclaneemsha'ne. Vooy 

yivaatsha lh'Diosyish jayu pa lhech pa yô'sesh jayu. 

8Vooy japin tanapunsha'ne, japin yicacuesh, japin côntanjas, japi vôncaclônjanjas, 

japin t'acutvaneen, japin vôntôyitesh pa lhavitôyjayash, japi yôclôj pava nidiosecla 

shi' shta lhacôm'a japi cuts'ajis, japu lhech lhacôm'a ti chiyu'jamsha'ne jayu ja itôj jan 

yichesh. Nôque lhech na napu'eyshi na vatvafjayash.”,  

Pa nich'a yitsaat Jerusalén 

9Pa lhechesh pa nam ja ve'lha ángel tôlhshaam japi napu'yama ángeles japin caajem 

java napu'yama t'iyôjatshiyis tapoojqu'esha'ne java napu'yama tavijataych'esha'ne, pa 

yit'eshyi: “Ata'lhun, pa janôclit'am jayu lha lhanjuyjasche lha lhjaya na Tashinshtaj.” 

10Tsivanjiyinesh ja Espíritu Santo ja ángel jan tsichaj'apee lhja ujquishaam utiyuc, pa 

nôclityam ja uj yitsaat ja is'e' Jerusalén. Jô lhech tôlhey ja vôôs jan yie' ja Dios. 

11Jô lhech yitsaat uj ti pjumtsej, lhayaash ti tujatsham ja Dios. Ja lhqu'isjuyaj 

lha'yasha lhja utej ti ts'ayô'ji lhey jaspe. Pa lhjunashjulh shta jeelh utej ti nôcshi' lhey 

cristal. 

12Pa t'afayjop jô lhech yitsaat ja ujquishaam vatashclôfech, pa doce java lhashic. 

Ve'lhee ts'ivee java lhashic japi ángeles. Java lhech lhashic chiyi'sesh'e java lheyis japi 

doce jat'ajôôjjam japi Israel lhcles. 

13Pu'jana ts'ivee java lhashic yiey na lhum'ôcjinucjulh, pu'jana java yiey na 

fchenajjulh, pu'jana java yiey na fiyatjulh, pa pu'jana shta java yiey na nuutch'ejulh. 

14Vooy ja vatashclôfechjop ja yitsaat doce java lhtascuyesh java utes. Java lhech utes 

chiyi'sesh'e java lheyis japi doce lhca'chenjas ja Tashinshtaj.  

15Ja ángel, jan tasinôyam, yichaj'in ja clesanilh cojiyaj t'ajuya ti chiyitsjulheshi ja 

yitsaat shi' java lhashic shi' shta ja vatashclôfech. 

16Jô lhech yitsaat lhjuc'acch'evatjulh. Jan lhavôôj pa lhet lha lhavôôj shta ja 

lhjuc'ach'e. Pa yitsjulheshi ja ángel ja clesanilh cojiyaj ja yitsaat, pa dos mil 

doscientos kilómetros. Jan lhavôôj, jan t'aplhu'quisham jan lhjuc'ach'e pa 

lhavjôych'evatjulh. 

17Pa nijooylha ti yitsjuulhshi shta ja vatashclôfech pa sesenta y cuatro metros jan 

t'aplhuquishaam. Jan lhjunash ti yitsjulhesh japi nivacle ja yichenesh ja ángel.  

18Jô lhech vatashclôfech chiyisnatesh java utes nôcshisha'ne lhey jaspe. Vooy ja 

yitsaat tsi'sha ja clesanilh cojiyaj ti chiyisnatesh, jan lhjunash ja is clash. 

19Vooy java utes lhtatsuqu'esh ja vatashclôfech ti chiy'isinatesh lhacôm'a java 

nalhjunashvatc'oya utes isis: Lhja vatjutsa' utej lhey jaspe; lhja napu'eyshi lhey zafiro; 

lhja pu'janaesh lhey ágata; lhja yitshatjulh lhey esmeralda; 

20lhja ve'lhanôjesh lhey ónice; lhja ve'lhayama lhey cornalina; lhja napu'yama lhey 

crisólito; lhja pu'janayama lhey berilo; lhja yitshatjulhyama lhey topacio; lhja 

napu'nôjesh'e lhey crisoprasa; lhja napu'nôjeshvelhayama lhey jacinto; lhja 

napu'nôjeshnapu'yama lhey amatista. 

21Java napu'nôjeshnapu'yama lhashic t'ajôôjjulh java chinesh facl'utanlhiy. Ve'lhee 

ts'ivee java lhashic java facl'utanlhiy ti chinesh. Vooy java lhcaavjuc ja yitsaat 

tsi'shach'e ja clesanilh cojiyaj, uj ti nôcshi' jan lhjunash ja clash. 

22Niyvanshi jô lhech yitsaat ja vatishjanjavat, lhayaash ja Lhcaanvacle Dios, ampa ca 

nintô'yeesh, ti lhishjanjavat'esh jô lhech yitsaat shi' ja Tashinshtaj. 

23Jô lhech yitsaat nisuyeeshi na jumcuclaay shi' na jive'cla ca nitujatey, lhayaash ti 

nôclit'apee lhavaatsha ja Dios, shi' ti lhqu'isjuyajeshjop ja Tashinshtaj.  

24Lhacôm'a japi lhtachifas japin chiyilhjensha'ne t'ôtaayshi jayu ja lhqu'isjuyaj ja 

yitsaat. Pa vooy japi lhcaanvaclesesh'e na cotsjaat nicha'jey jayu pava lhavanjas shi' 

pa lhôclôjqueyash. 

25Java lhashic ampa lhnalhu'a jayu ca chinp'o'ey, lhayaash ti am'e jayu pa tulh. 

26Lhech jayu yichaj'e pava yi'van shi' pa lhôclôjqueyash japi lhtachifas. 

27Taj ti tan jayu ca nôcjaam japi yisnatesh pava niysisa. Pa ampapu jayu ca 

natcôntay'in ja't'ajesha ti yijôts'ôclôn'in papu. Tsi'sha japi chiyi'sesh'e java lheyis ja 

vatqu'isjayanach t'ajuya na vatmônlhajayash jan caajem ja Tashinshtaj, japi lhech 

yamey jayu. 

Apocalipsis 22 

1Pa lhechesh pa nôclityam ja ángel ja isshi' tovôc, jô lhech yinôôt tô'lha ja 

vatmônlhajayash. Pa uj ti nôcshi' ja yinôôt jan lhjunash ja cristal. Jô lhech tô'lha ja 

lhc'o'vat ja Dios shi' ja Tashinshtaj. 

2Ja lhcachivat'eshi ja lhcaavju ja yitsaat shi' java napu' lhtacoclesh ja tovôc lhech yie' 

lhja aacjiyuc tô'lha pa vatmônlhajayash. Pa napu'nôjeshnapu'yamaesh ti taay ja ve'lha 

yincôôp. Nant'ajôôj java jive'clas ti taay. Vooy java lhsashay yivatsjanchat japi 

lhtachifas. 

3Lhech'e pa ampa jayu pava chiyôytanesh. Vooy ja lhc'o'vat ja Dios shi' ja Tashinshtaj 

yie' jayu jô lhech yitsaat. Pa vooy japi lhcavos pa yôclôjey jayu. 

4Pa yinjôt jayu ti vatvaneelhsha'ne ja Dios. Pa vani'sesh'e ts'ivee ja lhtaco ja lhey ja 

Dios. 

5Lhech'e pa ampa jayu ja tulh. Japi lhech yie' jayu tanca suyeeshi jayu pa lhqu'isjuyaj 

pa lhavitôtaj, nisuyeeshi jayu shta na jumcuclaay. Lhayaash ti yitujat'apee jayu ja 

Lhcaavacle Dios. Pa tan jayu ca nit'ôsesha'ne ti lhcaanvaclesesh japu lhech. 

Shalhac'oya ca natpec pa Jesucristo 

6Pa nijooylha ti yit'eshyi ja ángel: “Nôque ya'clish uj ti yijô', pa tajulhey ca 

acafiyanelh java lhech. Vooy ja Lhcaanvacle Dios, jan yitôyjata japin yasinôqui ja 

lhey, jô lhech nicheney ja lh'ángel pa jaspa ninôclitem japi lhcavos pava vaclan jayu 

tatsha.” 

7“¡Janam jayu tatsha! ¡Nishamesh japi nincacuesh java lhasinôc ja Dios javan 

chayjulh ti chiyi'sesh'e nôque vatqu'isjayanach!” 

8Yivaatsha, ya Juan, jape'ya pa ja'van shta navôque matas. Ca jape'yataj ca ja'vantaj 

shta navôque, pa jayicjatsuyjop java lhafoc ja ángel jan nôclityam navôque, pa 

jaya'lha. 

9Taj ti pa yit'eshyam jô lhech: “Ya aj ca asnatesh navôque, lhayaash ti lhcavoyish ja 

Dios nan ajunash shta, jan lhjunash shta napi avelhavot napin yasinôqui java tô'lha ja 

Dios, shi' shta lhacôm'a japin nincacuesh nava chiyi'sesh'e nôque vatqu'isjayanach. Pa 

a'lha nôqueesh ja Dios.” 

10Pa yit'eshyi shta: “Ya aj ca avaatfich'esh nava lhclishay ja Dios navan chiyi'sesh'e 

nôque vatqu'isjayanach, lhayaash ti yu'jac'oya ca nôfisch'e. 

11Nôqueesh an'ate pa ojey ca nasnatesh pa lhav'ojiyash, an'ate shta pa niysa' pa 

lhjunash ca nasnatesh pa lhsasiyasha'ne. Vooy pa issha'ne pa lhet lha nôqueshi pa is ti 

yisnatesh. Vooy pa nivacle vatlhisesh ja Dios pa lhet lha nôqueshi ti niqu'ishamem jô 

lhech.” 

12“Jech, janam jayu tatsha, pa janchaaj ca jave'lhan'e ts'ivee ca jajutey ja chishayanesh 

java lhfanishlhavach. 

13Yivaatsha ja vatjutsa' pa janjooylha shta. Jatanôyin pa c'ôj'esha'ne shta, jan lhjunash 

java vatcaniscôtey lha A shi' lha Z.  , 



2268 

 

 
Nivacle Bible  

© 1994,  Sociedades Bíblicas Unidas. 
 

 
 

 

14Nishamesh japi yicleesh java t'uyjatshiyis, lhayaash ti chiyvashanem ca nituj lhja 

aacjiyuc java lhay tô'lha ja vatmônlhajayash. Pa iseemjop shta ti yuyey java lhashic ja 

yitsaat. 

15Taj ti mônlhafach'ee jayu papi ojiyis, papi tôyjesesh, papi t'acutvaneen, papi 

vôncaclônjanjas, papi yôclôj pava nidiosecla shi' pant'ajôôj papi yen ti yijôts'ôclôn'in 

pap'elh.  

16“Yivaatsha, ya Jesús, janchen na yi'ángel jaspa nifaclem japi lhtatvelhavot'esh java 

iglesias navôque matas. Yivaatsha ya lhtatsuqu'esh ti jatô'lha ja lhcaanvacle David. 

Yivaatsha ya catiis ya pjumtsej ti ya nalhuvoqueesh.” 

17Ja Espíritu Santo shi' lhja lhjaya ja Tashinshtaj pa yit'esh ts'ivee: “¡Ata'lhun!” Papu 

ca nipe'yataj, pa niteesh: “¡Ata'lhun!” Papu ca nanyôjayutaj, ca niteetajesh, pa nachyi 

ca niyô'ji na yinôôt tô'lha na vatmônlhajayash. Na lhech tanca natshaay. 

18Lhacôm'a japi tach'ana ja lhcliish ja Dios jan vani'sesh'e nôque vatqu'isjayanach 

janôôclhanitemch'e navôque: Ca nicaajtaj papi yashjat'apee navôque, pa yashjatem 

jayu vitsha ja Dios java yiclôyitesh navan chiyi'sesh'e nôque vatqu'isjayanach. 

19Ca nicaajtaj papi yayjatey peelh nava lhclishay ja Dios navan vani'sesh'e nôque 

vatqu'isjayanach, papu lhech yayjatjop jayu ja Dios lhja aacjiyuc tô'lha na 

vatmônlhajayash, pa tanca namjam jayu ja is yitsaat, navan vani'sesh'e nôque 

vatqu'isjayanach. 

20Jan nifac cavôque, pa yit'esh: “Jech, janam jayu tatsha.” Nôque lhjunasha. ¡Anach, 

Lhcaanvacle Jesús! 

21Tajulhey java isis ti yijutelh'am lhacôm'a ja cas Caanvacle Jesucristo. Amén. 

